
1 

 

Chol de Tumbalá Bible 
© Bible Society of Mexico. 

  
 

 

 

  

Chol   Language  



2 

 

Chol de Tumbalá Bible 
© Bible Society of Mexico. 

  
 

 

Chol - All Bible 
(I T’an Dios) 

 

 

Old Testament Nahum  1.493 

Genesis 3 Habacuc 1.497 

Exodo 97 Sofonias 1.502 

Levitico 176 Hageo 1.507 

Numeros 228 Zacarias 1.510 

Deuteronomio 303 Malaquias 1.526 

Josue 370 New Testament 

Jueces 413 Mateo 1.531 

Rut 459 Marcos 1.603 

1 Samuel 466 Lucas 1.648 

2 Samuel 526 Juan 1.724 

1 Reyes 576 Hechos 1.779 

2 Reyes 631 Romanos 1.847 

1 Cronicas 685 1 Corintios 1.877 

2 Cronicas 737 2 Corintios 1.906 

Esdras 798 Galatas 1.925 

Nehemias 815 Efesios 1.935 

Ester 842 Filipenses 1.945 

Job 856 Colosenses 1.952 

Salmos 912 1 Tesalonicenses 1.959 

Proverbios 1.050 2 Tesalonicenses 1.966 

Eclesiastes 1.101 1 Timoteo 1.970 

Cantares 1.117 2 Timoteo 1.978 

Isaias 1.126 Tito 1.984 

Jeremias 1.222 Filemon 1.988 

Lamentaciones 1.323 Hebreos 1.990 

Ezequiel 1.333 Santiago 2.012 

Daniel 1.418 1 Pedro 2.020 

Oseas 1.445 2 Pedro 2.028 

Joel 1.460 1 Juan 2.033 

Amos 1.466 2 Juan 2.041 

Abdias 1.478 3 Juan 2.042 

Jonas 1.480 Judas 2.044 

Miqueas 1.484 Apocalipsis 2.046 



3 

 

Chol de Tumbalá Bible 
© Bible Society of Mexico. 

  
 

 

 

Chol - All Bible 
(I T’an Dios) 

 

 

Genesis 

Genesis 1 

I cajibal pañimil 

1Che' ti' cajibal tsi' mele Dios jini panchan yic'ot pañimil. 

2Mach chajpʌbilic pañimil. Ma'anic i c'ʌjñibal ja'el. Ic'yoch'an jini pañimil ti' pam 

jini colem bʌ ñajb. Jini i yEspíritu Dios tsa' ñumi ti' pam jini ja' che' bajche' ic'. 

3Dios tsi' yʌlʌ: La' tsictiyic i sʌclel pañimil, che'en. Tsa' tsictiyi i sʌclel pañimil. 

4Dios tsi' q'uele uts'at i sʌclel pañimil. Dios tsi' yʌc'ʌ i sʌclel yic'ot i yi'ic'lel 

pañimil. 

5Dios tsi' yotsʌbe i c'aba' i sʌclel jiñʌch q'uiñil. Tsi' yotsʌbe i c'aba' i yi'ic'lel 

pañimil jiñʌch ac'ʌlel. Tsa' ic'a, tsa' sʌc'a. Jiñʌch jini ñaxan bʌ q'uin. 

6Dios tsi' yʌlʌ: La' tsictiyic panchan xinlʌpʌl ti ja'. La' ajnic tocal ti pam yic'ot ja' 

ti yebal jini panchan, che'en. 

7Dios tsi' mele jini panchan. Tsi' t'oxo tac jini ja'. Tsa' ajni ja' ti yebal jini panchan 

yic'ot ti pam. Che'ʌch tsa' ujti. 

8Dios tsi' yotsʌbe i c'aba' jini tsa' bʌ i mele jiñʌch panchan. Tsa' ic'a, tsa' sʌc'a. 

Jiñʌch i cha'p'ejlel q'uin. 

9Dios tsi' yʌlʌ: La' tempʌyic jini ja' am bʌ ti yebal panchan ti colem ñajb tac. La' 

tsictiyic jini tiquin bʌ lum, che'en. Che'ʌch tsa' ujti. 

10Dios tsi' yotsʌbe i c'aba' jini tiquin bʌ jiñʌch lum. Tsi' yotsʌbe i c'aba' tempʌbil 

bʌ ja' jiñʌch colem ñajb tac. Dios tsi' q'uele uts'atʌch. 

11Dios tsi' yʌlʌ: La' pasic ti lum jam yic'ot pimel mu' bʌ i yʌc' i wut. La' colic te' ti 

chajp ti chajp yujil bʌ wut cha'an pac', che'en. Che'ʌch tsa' ujti. 

12Tsa' pasi ti lum jam yic'ot pimel mu' bʌ i yʌc' i wut ti jujunchajp yic'ot te' ti chajp 

ti chajp yujil bʌ wut cha'an pac'. Dios tsi' q'uele uts'atʌch. 

13Tsa' ic'a, tsa' sʌc'a. Jiñʌch i yuxp'ejlel q'uin. 

14Dios tsi' yʌlʌ: La' tsictiyic q'uin yic'ot uw yic'ot ec' tac ti panchan cha'an mi' pʌs 

q'uiñil yic'ot ac'ʌlel. La' i pʌs ja'el i yorajlel jajmel yic'ot ja'lel yic'ot q'uiñil yic'ot 
jabil tac. 

15La' i yʌc' i c'ʌc'al ti panchan cha'an mi' yʌc' i sʌclel ti pañimil, che'en. Che'ʌch 

tsa' ujti. 

16Dios tsi' mele q'uin yic'ot uw, jini ñuc bʌ cha'an mi' pʌs i p'ʌtʌlel ti q'uiñil, jini 

ch'o'ch'oc bʌ cha'an mi' pʌs i p'ʌtʌlel ti ac'ʌlel. Tsi' mele ec' tac ja'el. 

17Dios tsi' yʌc'ʌ ti panchan cha'an mi' yʌc' i c'ʌc'al tac ti pañimil, 

18cha'an mi' pʌs i p'ʌtʌlel ti q'uiñil yic'ot ti ac'ʌlel. Che' jini mi' q'uexob i bʌ i sʌclel 

pañimil yic'ot ic'ch'ipan bʌ pañimil. Dios tsi' q'uele uts'atʌch. 

19Tsa' ochi ic'ajel. Tsa' sʌc'a. Jiñʌch i chʌmp'ejlel q'uin. 

20Dios tsi' yʌlʌ: La' ajnic i chʌnil ja'. La' wejlic te'lemut ti pañimil ti yebal panchan, 

che'en. 

21Che' jini Dios tsi' mele ñuc bʌ i bʌl jini ñajb yic'ot pejtel i chʌñil ja' ti jujunchajp. 

Cabʌl tsa' p'ojli. Dios tsi' mele pejtel mut tac ti chajp ti chajp am bʌ i wich'. Dios 
tsi' q'uele ut'satʌch. 

22Tsi' yʌc'ʌ i yutslel i t'an. Tsi' yʌlʌ: La' tilic la' p'olbal. La' p'ojliquetla. La' bujt'ic 

ti i chʌñil jini ja' am bʌ ti ñajb tac. La' p'ojlic te'lemut ti pañimil, che'en. 

23Tsa' ochi ic'ajel. Tsa' sʌc'a. Jiñʌch i jo'p'ejlel q'uin. 

24Dios tsi' yʌlʌ: La' ajnic i chʌnil pañimil ti jujunchajp. La' ajnic alʌc'ʌl yic'ot lucum 

yic'ot bʌte'el ti chajp ti chajp, che'en. Che'ʌch tsa' ujti. 

25Che' jini Dios tsi' mele bʌte'el yic'ot alʌc'ʌl yic'ot pejtelel jini jʌlʌcña bʌ mi' 

majlel ti lum ti chajp ti chajp. Dios tsi' q'uele uts'atʌch. 

26Dios tsi' yʌlʌ: La' lac mel winic ti la quejtal, lajal bajche' joñonla. La' aq'uentic 

i p'ʌtʌlel jini winic cha'an mi' yum'an jini chʌy am bʌ ti ñajb, yic'ot jini mut mu' bʌ 
ti wejlel ñumel, yic'ot jini alʌc'ʌl ti pejtelel pañimil, yic'ot pejtelel jini jʌlʌcña bʌ mi' 
majlel ti lum, che'en. 

27Che' jini Dios tsi' mele winic ti' yejtal. Ti' yejtal Dios tsi' mele winic. Tsi' mele 

winic yic'ot x'ixic. 

28Dios tsi' yʌq'ueyob i yutslel i t'an. Dios tsi' subeyob: La' p'ojliquetla. But'ula jini 

pañimil. C'ʌñʌla. La' i yumañetla jini chʌy yic'ot jini mut yic'ot pejtel cuxul tac bʌ 
mu' bʌ ti xʌmbal ti pañimil, che'en. 

29Dios tsi' yʌlʌ: Awilan, tsa cʌq'ueyetla pejtel pʌc'bil bʌ yujil bʌ wut am bʌ ti 

pejtelel pañimil, yic'ot pejtel te' am bʌ i wut yic'ot i bʌc'. La' cha'añʌch cha'an i 
bʌl la' ñʌc'. 

30Pejtel bʌte'el yic'ot pejtel mut mu' bʌ ti wejlel ñumel yic'ot pejtel jʌlʌcña bʌ ti 

lum am bʌ i cuxtʌlel tsa cʌq'ue cuxul bʌ pimel cha'an mi' c'ux, che'en Dios. 
Che'ʌch tsa' ujti. 

31Dios tsi' q'uele pejtel i melbal. Awilan, wen uts'at. Tsa' ochi ic'ajel. Tsa' sʌc'a. 

Jiñʌch i wʌcp'ejlel q'uin. 

Genesis 2 

1Tsa' ujti i mel jini panchan yic'ot pañimil yic'ot pejtelel i bʌl. 

2Dios tsa' ujti i mel i ye'tel. Tsi' c'aja i yo ti' wucp'ejlel q'uin che' ujtemix pejtel i 

ye'tel tsa' bʌ i mele. 

3Dios tsi' yʌlʌ uts'at i wucp'ejlel q'uin. Tsi' q'uele ti ch'ujul. Come ti' wucp'ejlel 

q'uin tsi' c'aja i yo cha'an pejtel i ye'tel tsa' bʌ i mele. 

Jini winic an ti pʌc'ʌbʌl i c'aba' Edén 

4Lac Yum Dios tsi' mele panchan yic'ot pañimil. Che'ʌch tsa' mejli. 

5Che' maxto pasemic jini mu' bʌ i colel ti pʌc'ʌbʌl, lac Yum Dios maxto anic tsi' 

choco tilel ja'al ti pañimil. Maxto anic majch tsi' cha'le e'tel ti lum. 

6Tsa' loq'ui tilel ja' ti lum. Tsa' ach'a pejtel jini lum. 

7Lac Yum Dios tsi' mele winic ti ts'ubejn. Tsi' wujtʌbe i ni'. Tsi' yʌq'ue i jap ic' 

cha'an cuxul mi' yajñel. Tsa' aq'uenti winic cuxul bʌ i ch'ujlel. 

8Lac Yum Dios tsi' pʌc'ʌ pʌc'ʌbʌl ti Edén ya' ti' pasibal q'uin. Ya'i tsi' yʌc'ʌ ti 

chumtʌl jini winic tsa' bʌ i mele. 

9Lac Yum Dios tsi' yʌc'ʌ ti colel ti lum pejtelel i t'ojol bʌ te' yic'ot uts'at bʌ cha'an 

i bʌl ñʌc'ʌl. Tsi' yʌc'ʌ ti colel ja'el ya' ti' yojlil jini pʌc'ʌbʌl jini te' mu' bʌ i yʌc' laj 
cuxtʌlel yic'ot jini te' mu' bʌ i yʌc' ti cʌjñel chuqui uts'at yic'ot chuqui jontol. 

10Jump'ejl colem ja' tsa' loq'ui majlel ti Edén cha'an mi' yʌch'esan jini pʌc'ʌbʌl. 

Ya' ba' tsa' loq'ui ti pʌc'ʌbʌl tsi' t'oxo i bʌ ti chʌnxʌjc' colem ja'. 

11-12I c'aba' jini ñaxan bʌ ja' jiñʌch Pisón. Jiñʌch jini ja' am bʌ ti' joytilel pejtelel i 

lumal Havila ya' ba' mi' tajtʌl cabʌl oro. An ja'el cha'chajp xajlel jiñʌch bedelio 
yic'ot ónice. 

13I cha'p'ejlel ja' jiñʌch Gihón. Jiñʌch am bʌ ti' joytilel pejtelel i lumal Cus. 

14I yuxp'ejlel ja' jiñʌch Hidekel. Jiñʌch mu' bʌ i majlel ti' tojel Asiria ba' mi' pasel 

q'uin. I chʌmp'ejlel ja' jiñʌch Eufrates. 

15Lac Yum Dios tsi' pʌyʌ jini winic. Tsi' yʌq'ue ti' wenta jini pʌc'ʌbʌl i c'aba' Edén 

cha'an mi' yʌc'ñan, cha'an mi' cʌntan. 

16Lac Yum Dios tsi' yʌq'ue mandar jini winic. Tsi' yʌlʌ: Mi mejlel a c'ux i wut 

pejtelel te' am bʌ ti pʌc'ʌbʌl. 

17Cojach jini te' mu' bʌ i yʌq'ueñet a cʌn chuqui uts'at yic'ot chuqui jontol mach 

a c'ux, come ti jini q'uin che' ma' c'uxben i wut wersa mi caj a chʌmel, che'en. 

18Lac Yum Dios tsi' yʌlʌ: Mach uts'atic mi' yajñel ti' bajñelil jini winic. Mi caj c 

melben i yaj coltaya cha'an mi' yajñel yic'ot, che'en. 

19-20Lac Yum Dios tsi' c'ʌñʌ lum cha'an mi' mel pejtel bʌte'el yic'ot alʌc'ʌl yic'ot 

mut ti chajp ti chajp. Tsi' laj pʌyʌ tilel ba'an jini winic cha'an mi' yotsʌben i c'aba', 
pero ma'anic tsa' tajle i pi'ʌl jini winic cha'an mi' yajñel yic'ot. 

21Lac Yum Dios tsi' yotsʌbe tam bʌ i wʌyel jini winic. Tsa' wʌyi. Dios tsi' loc'sʌbe 

junts'ijt i ch'il'at. Tsi' cha' ñup'be i bʌc'tal ba' tsa' loq'ui. 

22Lac Yum Dios tsi' loc'sʌbe junts'ijt i ch'il'at winic cha'an mi' mel x'ixic. Dios tsi' 

pʌyʌ tilel jini x'ixic ba'an jini winic. 

23Jini winic tsi' yʌlʌ: Jiñʌch c bʌquel loq'uem bʌ tic bʌquel yic'ot c bʌc'tal loq'uem 

bʌ tic bʌc'tal. I c'aba' x'ixic come loq'uem ti winic, che'en. 

24Jini cha'an winicob mi' cʌyob i tat i ña'. Mi' chʌn ajñelob yic'ot i yijñam. Jini 

cha'tiquil mi' yochelob ti juntiquil jach. 

25Pits'ilob ti cha'ticlel, jini winic yic'ot i yijñam. Ma'anic tsi' cha'leyob quisin. 

Genesis 3 

Jini winic tsi' ñusʌbe i t'an Dios 

1Ñumen p'ip' i pusic'al jini lucum bajche' pejtelel yan tac bʌ bʌte'el tsa' bʌ i mele 

lac Yum Dios. Jini lucum tsi' sube jini x'ixic: ¿Isujm ba tsi' yʌlʌ Dios: “Mach yomic 
mi la' c'uxben i wut pejtel jini te' am bʌ ti jini pʌc'ʌbʌl”? Che' tsi' c'ajtibe x'ixic jini 
lucum. 

2Jini x'ixic tsi' sube: Mi mejlel j c'ux lojon i wut jini te' tac am bʌ ti pʌc'ʌbʌl. 

3Pero Dios tsi' yʌlʌ: “Mach yomic mi la' c'ux i wut jini te' am bʌ ti yojlil jini pʌc'ʌbʌl. 

Mach la' tʌl ame chʌmiquetla”, che'en jini x'ixic. 

4Jini lucum tsi' sube: I lot. Ma'anic mi caj la' chʌmel. 

5Yujil Dios mux i cajñel la' wut che' mi la' c'uxben i wut jini te'. Lajal mi caj la' 

wajñel bajche' Dios. Mi caj la' cʌn chuqui tac uts'at yic'ot chuqui tac jontol. Che' 
tsi' yʌlʌ lucum. 

6Tsi' q'uele jini x'ixic uts'at i wut jini te' cha'an mi' c'ux, i t'ojol jax. Tsi' q'uele an i 

c'ʌjñibal cha'an mi' yʌq'uen i ña'tʌbal. Tsi' tuc'u i wut. Tsi' c'uxu. Tsi' yʌq'ue i 
ñoxi'al. Tsi' c'uxu ja'el. 

7Tsa' cajñiyob i wut ti cha'ticlel cha'an mi' cʌñob chuqui uts'at yic'ot chuqui 

jontol. Tsa' caji' q'uelob i bʌ che' pits'ilob. Tsi' ts'isiyob i yopol higuerate'. Tsi' 
meleyob i cajchil. 

8Tsi' yubiyob woli ti t'an lac Yum Dios che' woli ti xʌmbal ti pʌc'ʌbʌl che' wolix ti 

bʌjlel q'uin. Jini winic yic'ot i yijñam tsi' puts'tayob lac Yum Dios ya' ti te'el am 
bʌ ti pʌc'ʌbʌl. 

9Lac Yum Dios tsi' pejca jini winic: ¿Baqui añet? che'en. 

10Tsi' yʌlʌ ili winic: Tsa cubi woliyet ti t'an ti pʌc'ʌbʌl. Tsac cha'le bʌq'uen come 

pits'ilon. Tsac mʌcʌ c bʌ, che'en ili winic. 

11Dios tsi' yʌlʌ: ¿Majqui tsi' subeyet cha'an pits'ilet? ¿Tsa' ba a c'uxu i wut jini 

te' tsa' bʌ c subeyet mach yomic ma' c'ux? che'en. 

12Jini winic tsi' yʌlʌ: Jini x'ixic tsa' bʌ a wʌq'ueyon cha'an mi' yajñel quic'ot tsi' 

yʌq'ueyon i wut jini te'. Tsaj c'uxu, che'en. 

13Lac Yum Dios tsi' sube jini x'ixic: ¿Chuqui tsa' cha'le? che'en. Jini x'ixic tsi' 

yʌlʌ: Jini lucum tsi' lotiyon. Tsaj c'uxu, che'en. 

14Lac Yum Dios tsi' sube jini lucum: Cha'an ti' caj a mul ts'a'lebilet ñumen 

bajche' pejtel alʌc'ʌl yic'ot pejtel bʌte'el. Jexecña mi caj a majlel ti a ñʌc'. Ti 
pejtelel q'uin mi caj i ju'sʌntel a pusic'al. Mi caj a mʌc' ts'ubejn. 

15Mi caj cʌq'ueñet la' contrajin la' bʌ jatet yic'ot jini x'ixic. Che' ja'el mi caj i 

contrajiñob i bʌ i p'olbal jini x'ixic yic'ot a p'olbal. I p'olbal jini x'ixic mi caj i low a 
jol. Jatet mi caj a lowben i tun'oc, che'en Dios. 

16Dios tsi' sube jini x'ixic: Mi caj c wen p'ojlesan a wocol che' cʌntʌbil a walobil. 

Mi caj a cha'len bajq'uel che' mi' yilan pañimil a walobil. Yom ma' wajñel yic'ot 
a ñoxi'al. Jini mi caj i subeñet chuqui yom ma' mel. 

17Dios tsi' sube Adán: Tsa' jac'be i t'an a wijñam. Tsa' c'uxu i wut jini te' tsa' bʌ 

c subeyet mach yomic ma' c'ux. Jini cha'an pujch'emix jini lum cha'añet. Wocol 
jax mi caj a taj i bʌl a nʌc' ti lum c'ʌlʌl ma' chʌmel. 

18Jini lum mi caj i yʌq'ueñet ch'ix yic'ot wisinq'uin. Mi caj a c'ux pimel mu' bʌ i 

colel ti cholel. 

19Mi caj a cha'len bu'lich cha'an wersa e'tel cha'an ma' taj a waj, c'ʌlʌl ma' sujtel 

ti lum, come tsac meleyet ti ts'ubejn. Ts'ubeñet. Mi caj a cha' sujtel ti ts'ubejn. 
Che' tsi' yʌlʌ Dios. 

20Jini winic tsi' yotsʌbe i c'aba' i yijñam Eva come i ña'ʌch pejtelel jini cuxulo' 

bʌ. 

21Lac Yum Dios tsi' melbe i bujc Adán yic'ot i bujc i yijñam. Melbil ti pʌchi. Dios 

tsi' xojbeyob. 

22Lac Yum Dios tsi' yʌlʌ: Awilan, lajal jini winic che' bajche' joñonla. Cʌñʌl i 

cha'an chuqui tac uts'at yic'ot chuqui tac jontol. Wʌle bʌbʌq'uen mi' yotsan i c'ʌb 
i tuc'ben i wut jini te' mu' bʌ i yʌq'uen i cuxtilel, ame i c'ux cha'an mi' yajñel ti 
pejtelel ora, che'en. 

23Jini cha'an lac Yum Dios tsi' choco loq'uel Adán ti pʌc'ʌbʌl i c'aba' Edén cha'an 

mi' cajel ti e'tel ti jini lum tsa' bʌ i c'ʌñʌ Dios i mel Adán. 

24Dios tsi' choco loq'uel jini winic. Ya' ti pʌc'ʌbʌl i c'aba' Edén ya' ba' mi pasel 

q'uin, Dios tsi' wa'choco querubín bʌ ángelob am bʌ i cha'an espada woli bʌ ti 
lejmel, woli bʌ ti joyjoyñiyel cha'an mi' mʌctan i bijlel jini te' mu' bʌ i yʌq'ueñonla 
laj cuxtilel. 

Genesis 4 

Caín yic'ot Abel 

1Adán tsi' pi'le Eva i yijñam. Tsa' caji i cʌntan i yalobil. Tsi' yʌc'ʌ Caín ti pañimil. 

Tsi' yʌlʌ: Lac Yum tsi' coltayon cha'an mi cʌc' winic ti pañimil, che'en. 

2Ti wi'il tsi' yʌc'ʌ ti pañimil Abel i yijts'in Caín. Abel tsi' cʌnta tiñʌme'. Caín tsi' 

cha'le e'tel ti lum. 

3Che' ñuquix Caín tsi' yʌq'ue i majtan lac Yum. Tsi' yajcʌbe wen tac bʌ i wut 

pʌc'ʌb. 

4Abel tsi' yʌq'ue ñaxan bʌ i yal tiñʌme' tac. Tsi' tsʌnsʌbe i majtan Dios. Tsi' 

yajcʌbe wen c'oc' bʌ tiñʌme'. Lac Yum tsi' q'uele ti uts'at Abel yic'ot i majtan. 

5Mach uts'atic tsi' q'uele Caín yic'ot i majtan. Tsa' wen mich'a Caín. Mich'icña 

jax i wut. 

6Lac Yum tsi' sube Caín: ¿Chucoch mich'et? ¿Chucoch mich'icña a wut? 

7Mi uts'at chuqui ma' mel uts'at mi caj a q'uejlel. Mi mach uts'atic chuqui ma' 

mel woli' chijtañet mulil. Wersa yom i tajet mulil pero yom mi' mʌjlel a cha'an. 
Che' tsi' yʌlʌ lac Yum. 

8Caín tsi' pejca i yijts'in. Conla ti jamil, che'en. Che' ya' añob ti jamil Caín tsa' 

tejchi i contrajin i yijts'in. Tsi' tsʌnsa. 

9Lac Yum tsi' pejca Caín: ¿Baqui an a wijts'in Abel? che'en. Caín tsi' yʌlʌ: Mach 

cujulic. ¿C wenta ba cha'an mij cʌntan quijts'in? che'en. 

10Lac Yum tsi' yʌlʌ: ¿Chuqui tsa' cha'le? I ch'ich'el a wijts'in tsa' bʌ a tsʌnsa 

woli' c'ajtibeñon yubil cha'an mij q'uextʌbeñet a mul. 

11Jini cha'an wocol mi caj a taj i bʌl a ñʌc' ti pañimil. Jini lum tsi' cawa i yej yilal 

cha'an mi' japben i ch'ich'el a wijts'in tsa' bʌ a tsʌnsa. 

12Che' ma' cajel ti e'tel ti jini lum, ma'anix chuqui mi caj a taj ti lum. Xputs'elet ti 

pejtelel ora. Stsuctsucniyelet ti pañimil, che'en lac Yum. 

13Caín tsi' sube lac Yum: Mach cujchic c cha'an jini wocol. 

14Awilan tsa' chocoyon loq'uel ti lum. Tsa'ix a cʌyʌyon. Xputs'elon ti pejtelel ora. 

Stsuctsucniyelon ti pañimil. Che' an majqui mi' tajon mi caj i tsʌnsañon, che'en 
Caín. 

15Lac Yum tsi' sube: Mi an majqui mi' tsʌnsañet, wucyajl mi caj j q'uextʌben i 

mul, che'en. Lac Yum tsi' yʌq'ue Caín i señajlel ame tsʌnsʌntic. 

16Caín tsa' loq'ui majlel ti' tojlel lac Yum. Tsa' chumle ti lum i c'aba' Nod am bʌ 

ti' tojel Edén ba' mi' pasel q'uin. 

17Caín tsi' pi'le i yijñam. Tsi' cʌnta i yalobil. Tsi' yila pañimil Enoc. Caín tsi' mele 

jump'ejl tejclum. Tsi' yotsʌbe i c'aba' jini tejclum Enoc che' bajche' i c'aba' i 
yalobil. 

18Enoc i tatʌch Irad. Irad i tatʌch Mehujael. Mehujael i tatʌch Metusael. 

Metusael i tatʌch Lamec. 

19Lamec tsi' pʌyʌ cha'tiquil i yijñam. I c'ab'a' juntiquil Ada. I c'aba' yambʌ Zila. 

20Ada tsi' yʌc'ʌ ti pañimil Jabal, i tatʌch jini mu' bʌ i chumtʌlob ti pisil bʌ otot, jini 

mu' bʌ i cʌntañob alʌc'ʌl. 

21Jubal i yijts'iñʌch Jabal. Jubal i tatʌch pejtelel mu' bʌ i nijcañob arpa yic'ot 

flauta. 

22Zila tsi' yʌc'ʌ ti pañimil Tubal Caín tsa' bʌ i mele e'tijibʌl ti c'ʌnc'ʌn taq'uin yic'ot 

tsucul taq'uin. Naama i yijti'añʌch Tubal Caín. 

23-24Lamec tsi' sube i yijñamob: Ada yic'ot Zila, ubibeñonla ili c t'an. Lamecon. 

Jatetla quijñametla. Tsac tsʌnsa winic tsa' bʌ i jats'ʌyon. Mic tsʌnsan ch'iton bʌ 
winic mi tsi' jats'ʌyon. Tsa' subenti Caín wucyajl mi caj i q'uextʌbentel i mul 
majqui jach mi' tsʌnsan. Isujm lujunyajl i chʌnc'al yic'ot wucp'ejl mi caj i 
q'uextʌbentel i mul jini mu' bʌ i tsʌnsañon, che'en Lamec. 

25Adán tsi' cha' cʌñʌ Eva i yijñam. Tsa' cha' caji i cʌntan i yalobil. Tsi' yʌc'ʌ ti 

pañimil ch'iton bʌ i yalobil. Tsi' yotsʌbe i c'aba' Set. Tsi' yʌlʌ: Dios tsi' yʌq'ueyon 
yambʌ calobil cha'an i q'uexol Abel, che'en, come Caín tsi' tsʌnsa Abel. 

26Tsi' yila pañimil ja'el ch'iton bʌ i yalobil Set. Tsi' yotsʌbe i c'aba' Enós. Che' ti 

ili ora che' bʌ tsi' yila pañimil Enós, winicob tsa' caji i ch'ujutesañob i c'aba' lac 
Yum. 

Genesis 5 

I p'olbalob Adán 
(1 Cr. 1.1-4) 

1Jiñʌch jini jun ba' ts'ijbubil i c'aba' tac i p'olbal Adán. Dios tsi' mele winic ti' yejtal 

Dios. 

2Tsi' mele winic yic'ot x'ixic. Tsi' yʌq'ueyob i yutslel i t'an. Tsi' yotsʌbeyob i c'aba' 

Adán ti jini q'uin che' bʌ tsi meleyob. 

3Lujump'ejlix i wucc'al (130) i jabilel Adán che' bʌ tsi' yila pañimil ch'iton bʌ i 

yalobil i c'aba' Set. Lajalʌch bajche' i tat. 

4Che' bʌ tsi' yila pañimil Set, tsa' to jal'a ti pañimil Adán cha'bajc' (800) jab. Tsi' 

yilayob pañimil yaño' bʌ i yalobilob, ch'iton bʌ yic'ot xch'oc bʌ i yalobilob. 

5-7Anix jo'c'al i yuxbajc' yic'ot lujump'ejl i cha'c'al (930) i jabilel Adán che' bʌ tsa' 

chʌmi. Che' jo'p'ejlix i wʌcc'al (105) i jabilel Set, tsi' yila pañimil Enós i yalobil. 
Tsa' to jal'a ti pañimil Set cha'bajc' yic'ot wucp'ejl (807) jab. Tsi' yila pañimil 
ch'iton bʌ yic'ot xch'oc bʌ i yalobilob. 

8Anix jo'c'al i yuxbajc' yic'ot lajchʌmp'ejlix (912) i jabilel Set che' bʌ tsa' chʌmi. 

9Che' lujump'ejlix i jo'c'al (90) i jabilel Enós, tsi' yila pañimil Cainán i yalobil. 

10Enós tsa' to jal'a ti pañimil yambʌ cha'bajc' yic'ot jo'lujump'ejl (815) jab. Tsi' yila 

pañimil ch'iton bʌ yic'ot xch'oc bʌ i yalobilob Enós. 

11Anix jo'c'al i yuxbajc' yic'ot jo'p'ejlix (905) i jabilel Enós che' bʌ tsa' chʌmi. 

12Che' lujump'ejlix i chʌnc'al (70) i jabilel Cainán, tsi' yila pañimil Mahalaleel i 

yalobil. 

13Tsa' to jal'a ti pañimil Cainán yambʌ cha'bajc' yic'ot cha'c'al (840) jab. Tsi' yila 

pañimil ch'iton bʌ yic'ot xch'oc bʌ i yalobilob. 

14Jo'c'alix i yuxbajc' yic'ot lujump'ejl (910) i jabilel Cainán che' bʌ tsa' chʌmi. 

15Che' jo'p'ejlix i chʌnc'al (65) i jabilel Mahalaleel, tsi' yila pañimil Jared i yalobil. 

16Tsa' to jal'a ti pañimil Mahalaleel yambʌ cha'bajc' yic'ot lujump'ejl i cha'c'al 

(830) jab. Tsi' yila pañimil ch'iton bʌ yic'ot xch'oc bʌ i yalobilob Mahalaleel. 

17Anix cha'bajc' yic'ot jo'lujump'ejl i jo'c'al (895) i jabilel Mahalaleel che' bʌ tsa' 

chʌmi. 

18Che' waxʌcc'alix yic'ot cha'p'ejl (162) i jabilel Jared, tsi' yila pañimil Enoc, i 

yalobil Jared. 

19Tsa' to jal'a ti pañimil Jared yambʌ cha'bajc' jab. Tsi' yila pañimil ch'iton bʌ 

yic'ot xch'oc bʌ i yalobilob. 

20Jo'c'alix i yuxbajc' yic'ot cha'p'ejl i chʌnc'al (962) i jabilel Jared che' bʌ tsa' 

chʌmi. 

21-22Che' anix jo'p'ejl i chʌnc'al (65) i jabilel Enoc, tsi' yila pañimil Matusalén, i 

yalobil Enoc. Tsa' wen ajni Enoc yic'ot Dios yambʌ jo'lujunc'al (300) jab. Tsi' yila 
pañimil ch'iton bʌ yic'ot xch'oc bʌ i yalobilob. 

23Tsa' ts'ʌctiyi jo'lujunc'al yic'ot jo'p'ejl i chʌnc'al (365) i jabilel Enoc. 

24Tsi' wen cha'le xʌmbal Enoc ti' bijlel Dios. Ma'anix tsiquil Enoc, come Dios tsi' 

pʌyʌ majlel. 

25Che' anix wucp'ejl i lujunc'al (187) i jabilel Matusalén, tsi' yila pañimil Lamec i 

yalobil. 

26Tsa' to jal'a Matusalén yambʌ jo'lujunc'al i cha'bajc' yic'ot cha'p'ejl i jo'c'al (782) 

jab. Tsi' yila pañimil ch'iton bʌ yic'ot xch'oc bʌ i yalobilob. 

27Jo'c'alix i yuxbajc' yic'ot bolomp'ejl i chʌnc'al (969) i jabilel Matusalén che' bʌ 

tsa' chʌmi. 

28Che' anix bolonc'al yic'ot cha'p'ejl (182) i jabilel Lamec, tsi' yila pañimil ch'iton 

bʌ i yalobil. 

29Tsi' yotsʌbe i c'aba' Noé, “Mi laj c'aj la co”. Tsi' yʌlʌ: Jini mi caj i ñuq'uesan lac 

pusic'al cha'an la que'tel, come wocol jax mi lac cha'len e'tel cha'an ili lum tsa' 
bʌ i puch'u lac Yum. Che' tsi' yʌlʌ Lamec. 

30Che' bʌ tsa'ix i yila pañimil Noé, tsa' to jal'a Lamec bolonc'al i cha'bajc' yic'ot 

jo'lujump'ejl (595) jab. Tsi' yila pañimil ch'iton bʌ yic'ot xch'oc bʌ i yalobilob. 

31Anix jo'lujunc'al i cha'bajc' yic'ot wʌclujump'ejl i chʌnc'al (777) i jabilel Lamec ti 

pejtelel che' bʌ tsa' chʌmi. 

32Che' jo'c'alix i cha'bajc' (500) i jabilel Noé, tsi' yilayob pañimil i yalobilob. Tsi' 

yotsʌbeyob i c'aba' Sem yic'ot Cam yic'ot Jafet. 

Genesis 6 

I jontolil winicob 

1Che' bʌ tsa' cajiyob ti p'ojlel winicob ti pañimil, tsi' yilayob pañimil ja'el xch'oc 

bʌ i yalobilob. 

2Jini sajtemo' bʌ i yalobilob Dios tsi' q'ueleyob xch'oc bʌ i yalobilob winicob. I 

t'ojol jax tsi' q'ueleyob. Tsi' pʌyʌyob i yijñam che' bajche' jaytiquil tsi' mulayob. 

3Tsi' yʌlʌ lac Yum: Mach ti pejtelelic ora mi caj i cuchbeñob i jontolil winicob jini 

quEspíritu, come tsucul i pusic'al winicob. Mi caj j com'esʌbeñob i jabilel cha'an 
wʌcc'al jach jab mi' yajñelob ti pañimil. 

4An colem bʌ winicob ti pañimil ti ili ora yic'ot ti wi'il. Jini sajtem bʌ i yalobilob 

Dios tsa' tili i pi'leñob jini xch'oc bʌ i yalobilob winicob. Tsi' q'ueleyob pañimil i 
yalobilob. Jiñobʌch ch'ejl bʌ winicob año' bʌ ti wajali. Wen ñucob. 

5Lac Yum tsi' q'uele cabʌlix i jontolil winicob ti pañimil. Tsi' q'uele jontol jax ti 

pejtelel ora pejtel chuqui an ti' pusic'al winicob yic'ot pejtel chuqui tsi' ña'tayob. 

6Tsi' mele i pusic'al lac Yum cha'an tsi' mele winicob ti pañimil. Ch'ijiyem i 

pusic'al. 

7Lac Yum tsi yʌlʌ: Mi caj c jisan ti pañimil jini winicob tsa' bʌ c mele yic'ot bʌte'el 

yic'ot jʌlʌcña bʌ mi' majlel yic'ot mut, come wolic mel c pusic'al cha'an tsac 
meleyob, che'en. 

8Lac Yum tsi' q'uele Noé ti uts'at. Tsi' pʌsbe i yutslel i pusic'al. 

Noé tsi' mele jini barco 

9Jiñobʌch i p'olbal Noé. Toj jini Noé. Uts'at ti' wut Dios yic'ot ti' tojlel winicob 

x'ixicob. Uts'at tsi' cha'le xʌmbal ti' bijlel Dios. 

10Tsi' yila pañimil uxtiquil ch'iton bʌ i yalobilob Noé, i c'aba'ob Sem yic'ot Cam 

yic'ot Jafet. 

11Jini año' bʌ ti pañimil tsi' socoyob i bʌ ti jontolil ti' wut Dios. Cabʌl tsa' p'ojli 

jontolil ti pañimil. 

12Dios tsi' q'uele jontol jax pejtel winicob x'ixicob, come tsi' socoyob i bʌ ti 

pañimil. 

13Dios tsi' sube Noé: Mi caj c jisan pejtel winicob x'ixicob, come cabʌl tsa' p'ojli 

jontolil ti pejtel pañimil. Awilan, mi caj c jisañob yic'ot pañimil. 

14Mele barco ti goferte'. Mele tsalʌl tac ti barco ja'el. Pʌc'ʌ yic'ot i yetsel te' ti' 

mal yic'ot ti' pat. 

15Mele che' bajche' wolic subeñet: Wucc'al (140) metro i ñajtlel, uxp'ejl i cha'c'al 

(23) metro i xujc, chʌnlujump'ejl (14) metro i chanlel. 

16Mele ventana ojlil metro i chanlel ti' joytilel barco. Melben i puertajlel barco ya' 

ti' ti'. Uxlajm yom ma' melben i mal. 

17Awilan, mi caj c choc tilel but'ja' cha'an mic jisan pejtel i bʌl pañimil am bʌ i 

cuxtʌlel. Mi' caj ti chʌmel pejtel cuxul bʌ ti pañimil, 

18pero ma'anic mi caj a chʌmel jatet. Mi caj cʌq'ueñet xuc'ul bʌ t'an. Mi caj a 

wochel ti barco, jatet yic'ot a walobilob yic'ot a wijñam yic'ot i yijñamob a 
walobilob. 

19-20Mi caj a pʌy ochel ti barco pejtel cuxul tac bʌ ti cha'cha'cojt, cha'an cuxul 

mi' yajñelob a wic'ot. Mi caj i yochel ti ñujp ti ñujp te'lemut, yic'ot bʌte'el, yic'ot 
jʌlʌcña bʌ mi' majlel ti lum ti chajp ti chajp. Ti ñujp ti ñujp mi caj i tilel ba' añet 
cha'an ma'anic mi' jilel. Che' tsi' yʌlʌ Dios. 

21Tempan i buc'bal ti chajp ti chajp. Otsan yic'ot i bʌl a ñʌc' cha'an ma' c'ux yic'ot 

a pi'ʌlob. 

22Che'ʌch tsi' mele Noé. Tsi' cha'le pejtelel chuqui tsi' yʌlʌ Dios. 

Genesis 7 

Tsa' tili but'ja' 

1Lac Yum tsi' sube Noé: Ochen ti barco, yic'ot pejtel año' bʌ ti a wotot, come 

tsaj q'uele tojet tic tojlel yic'ot ti' tojlel pejtel winicob x'ixicob ti pañimil. 

2Otsan ti barco wuccojt i tat yic'ot wuccojt i ña'al pejtelel sʌc bʌ bʌte'el ti 

jujunchajp. Otsan ja'el jini mach bʌ sʌquic, juncojt i tat yic'ot juncojt i ña'al pejtel 
bʌte'el ti jujunchajp. 

3Otsan ja'el wuccojt i tat yic'ot wuccojt i ña'al mut ti chajp ti chajp cha'an cuxul 

mi' yajñel ti pañimil. 

4Che' ñumenix wucp'ejl q'uin mi caj c choc tilel ja'al ti pañimil. Mi' cajel ja'al 

cha'c'al q'uin yic'ot cha'c'al ac'ʌlel. Mi caj c jisan ti pañimil pejtelel cuxul tac bʌ 
tsa' bʌ c mele. Che' tsi' yʌlʌ lac Yum. 

5Noé tsi' mele pejtelel chuqui tsi' yʌlʌ lac Yum. 

6An lujunc'al i cha'bajc' (600) i jabilel Noé che' bʌ tsa' tili jini but'ja' ti pañimil. 

7Noé yic'ot i yalobilob yic'ot i yijñam yic'ot i yijñamob i yalobilob tsa' ochiyob ti 

barco cha'an but'ja'. 

8Jini sʌc bʌ bʌte'el yic'ot mach bʌ sʌquic bʌte'el, yic'ot te'lemut, yic'ot pejtelel 

jʌlʌcña bʌ mi' majlel ti lum 

9ti cha'cha'cojt i tat yic'ot i ña'al ti jujunchajp tsa' ochiyob ti barco yic'ot Noé che' 

bajche' Dios tsi' yʌq'ue mandar Noé. 

10-12Che' ñumenix wucp'ejl q'uin tsa' tili but'ja'. Tsa' tejchi che' lujunc'alix i 

cha'bajc' i jabilel Noé, ti cha'p'ejlel uw yic'ot ti wuclujump'ejl q'uin. Ti jini jach bʌ 
q'uin tsa' tojmi pejtel i yajñib jini cuxul tac bʌ ja' am bʌ ti tam bʌ i yajñib. Ma'anic 
i p'isol ja'al. Cha'c'al q'uin yic'ot cha'c'al ac'ʌlel tsi' cha'le ja'al. 

13Ti jini jach bʌ q'uin che' bʌ tsa' caji ja'al tsa' ochiyob ti barco Noé yic'ot i 

yalobilob Noé, Sem yic'ot Cam yic'ot Jafet, yic'ot i yijñam Noé yic'ot i yijñamob 
i yalobilob. 

14-15Tsa' ochi ja'el ti chajp ti chajp pejtel bʌte'el, yic'ot pejtel alʌc'ʌl, yic'ot pejtel 

jʌlʌcña bʌ mi' majlel, yic'ot pejtel mut ti jujunchajp. Tsa' ochiyob ti barco ba'an 
Noé ti ñujp ti ñujp. 

16Ti pejtelel cuxul tac bʌ tsa' ochiyob i tat yic'ot i ña'al che' bajche' Dios tsi' 

yʌq'ue mandar Noé. Lac Yum tsi' ñup'uyob. 

17Cha'c'al q'uin tsa' bujt'i pañimil. Jini ja' tsa' tam'a. Tsi' ch'uyu letsel jini barco. 

Chan tsa' c'ʌjqui barco ti pam ja'. 

18Jini ja' tsa' letsi. Tsa' wen p'ojli ti lum. C'ʌcʌcña ti pam ja' tsa' majli jini barco. 

19Tsa' wen bujt'i ja' ti pañimil. Tsa' c'ʌjqui letsel ja' c'ʌlʌl tsa' ñumi ti pejtelel jini 

chan tac bʌ wits am bʌ ti yebal panchan. 

20Tsa' c'axi jini ja' ya' ti pam wits ojlil i waxʌcp'ejl metro. 

21Tsa' chʌmi pejtelel cuxul tac bʌ tsa' bʌ ajni ti pañimil, mut, alʌc'ʌl, bʌte'el, pejtel 

jʌlʌcña bʌ mi' majlel ti lum, yic'ot pejtelel winicob x'ixicob. 

22Tsa' chʌmi pejtel año' bʌ ti pañimil mu' bʌ i japob ic'. 

23Dios tsi' jisa pejtel cuxul tac bʌ am bʌ ti pañimil, winicob yic'ot bʌte'el, yic'ot 

jini jʌlʌcña bʌ mi' majlel, yic'ot mut. Tsa' laj jiliyob. Cojach Noé tsa' cʌle yic'ot 
jini año' bʌ ti barco. 

24Jini ja' tsa' ajni ti lum lujump'ejl i waxʌcc'al (150) q'uin. 

Genesis 8 

1Dios tsi' ña'ta Noé yic'ot pejtelel bʌte'el yic'ot pejtelel alʌc'ʌl am bʌ ti barco. Tsi' 

choco tilel ic'. Tsa' caji ti sajp'el jini ja'. 

2Tsa' tijq'ui ti ajñel jini cuxul bʌ ja' am bʌ ti tam bʌ i yajñib. Tsa' lajmi jini ja'lel 

tsa' bʌ yajli ti panchan. 

3-4C'unte' tsa' sajp'i ja'. Sʌp'ʌlix jini ja' che' bʌ tsa' ñumi lujump'ejl i waxʌcc'al 

(150) q'uin. Tsa' c'ʌcle barco ti wits i c'aba' Ararat. 

5Tsa' chʌn sajp'i jubel ja'. Che' ti lujump'ejlel uw ti ñaxan bʌ tsic, tsa' tsictiyi i jol 

tac wits. 

6Che' bʌ tsa' ñumi cha'c'al q'uin, Noé tsi' jamʌ jini ventana tsa' bʌ i mele ti barco. 

7Tsi' choco majlel x'ac'xi'. Tsa' wejli majlel. Tsa' wejli ñumel jinto tsa' tiqui jini 

lum. 

8Tsi' choco majlel x'ujcuts cha'an mi' ña'tan mi sʌp'ʌlix ja'. 

9Jini x'ujcuts ma'anic tsi' taja i t'uchlib. Tsa' sujti ti barco come anto ja' ti pejtelel 

pañimil. Noé tsi' loc'sa i c'ʌb. Tsi' cha' ch'ʌmʌ ochel ti barco. 

10Tsa' to i pijta yambʌ wucp'ejl q'uin. Tsi' cha' choco loq'uel x'ujcuts ti barco. 

11Che' iq'uix tsa' cha' c'oti x'ujcuts. Awilan, an i yopol olivote' ti' ñi' tsa' bʌ i ñip 

ch'ʌmʌ c'otel. Jini cha'an Noé tsi' ña'ta sʌp'ʌlix ja' ti lum. 

12Tsi' cha' pijta yambʌ wucp'ejl q'uin. Tsi' cha' choco loq'uel x'ujcuts. Ma'anix 

tsa' chʌn c'oti. 

13Che' ti lujunc'al i cha'bajc' yic'ot jump'ejl (601) i jabil, che' ti ñaxan bʌ uw, ti 

ñaxan bʌ tsic, tiquinix jini lum. Noé tsi' jambe i jol barco. Tsi' q'uele lum. Awilan, 
tiquinix. 

14Che' ti cha'p'ejlel uw, ti wucp'ejl i cha'c'al tsic tiquinix jini lum. 

15-16Dios tsi' sube Noé: Loq'uenla ti barco, jatet yic'ot a wijñam yic'ot a walobilob 

yic'ot i yijñamob a walobilob. 

17Wets'ex loq'uel pejtelel cuxul tac bʌ ya' bʌ an a wic'ot, jini mut yic'ot bʌte'el 

yic'ot pejtel jʌlʌcña bʌ mi' majlel ti lum. La' pujquic majlel ti pejtelel lum. La' cha' 
p'ojlic, che'en. 

18Jini cha'an Noé tsa' loq'ui majlel yic'ot winic bʌ i yalobilob yic'ot i yijñam yic'ot 

i yijñamob i yalobilob. 

19Pejtelel bʌte'el yic'ot pejtelel jʌlʌcña bʌ mi' majlel ti lum, yic'ot pejtelel mut, 

yic'ot yan tac bʌ mu' bʌ ti xʌmbal ti pañimil, tsa' loq'ui tac ti barco ti jujunchajp. 

20Noé tsi' melbe i pulʌntib i majtan lac Yum. Tsi' yajca sʌc bʌ alʌc'ʌl yic'ot sʌc 

bʌ mut ti jujunchajp. Tsi' yʌq'ue Dios pulbil bʌ i majtan ya' ti pulʌntib. 

21Che' bʌ tsi' yubi lac Yum jini xojocña bʌ i yujts'il tsi' yʌlʌ ti' pusic'al: Ma'anix mi 

caj c cha' jisan jini lum cha'an i mul winicob che' bajche' tsac mele, anquese 
jontol chuqui mi' ña'tañob ti' pusic'al c'ʌlʌ che' ch'iton to. Ma'anix mi caj c chʌn 
tsʌnsan pejtelel cuxul tac bʌ che' bajche' tsac jisa. 

22Che' woli ti jalijel pañimil mux i chʌn tilel i yorajlel pac' yic'ot c'ajbal, yic'ot 

tsʌñal yic'ot ticwal, yic'ot jajmel yic'ot ja'al, yic'ot q'uiñil yic'ot ac'ʌlel, che'en. 

Genesis 9 

Dios tsi' yʌq'ue i t'an Noé 

1Dios tsi' yʌq'ue i yutslel i t'an Noé yic'ot i yalobilob. Tsi' subeyob: Yom tilic cabʌl 

la' p'olbal. Yom mi la' p'ojlel. But'ula jini pañimil. 

2Mi caj i bʌc'ñañetla pejtel bʌte'el ti pañimil yic'ot pejtel mut, yic'ot pejtel jʌlʌcña 

bʌ mi' majlel ti lum, yic'ot chʌy. Ti pejtelel mi cʌq'ueñetla ti la' wenta. 

3I bʌlʌch la' ñʌc' pejtel cuxul tac bʌ mu' bʌ ti xʌmbal. Che' bajche' tsa cʌq'ueyetla 

pimel yic'ot yambʌ i wut lum, mi cʌq'ueñetla pejtel chuqui tac an. 

4Pero mach la' c'ux yic'ot i ch'ich'el come tic'bil. Jiñʌch i cuxtilel. 

5Mi caj j q'uextʌben i jontolil jini mu' bʌ i cha'len tsʌnsa mi bʌte'el o mi winic. 

Joñon mi caj j q'uextʌben i mul. 

6Majqui jach mi' bec'ben i ch'ich'el winic, mi caj i tsʌnsʌntel ja'el, come Dios tsi' 

mele winic ti' yejtal. 

7Yom mi la' p'ojlel jatetla. La' p'ojlic la' walobilob. La' bujt'ic pañimil ti winicob, 

che'en. 

8Dios tsi' sube Noé yic'ot i yalobilob: 

9-11Awilan, mi cʌq'ueñetla xuc'ul bʌ c t'an ti la' tojlel yic'ot ti' tojlel jini talto bʌ la' 

p'olbal. Mi cʌq'uen trato bʌ c t'an ja'el jini mut yic'ot alʌc'ʌl yic'ot bʌte'el che' 
bajche' jaycojt tsa' loq'ui ti barco. Ma'anix mi caj c chʌn jisan pejtel pañimil ti 
but'ja'. 

12Q'uelela i yejtal xuc'ul bʌ c t'an mu' bʌ c wa'chocon yic'otetla yic'ot pejtel cuxul 

tac bʌ am bʌ la' wic'ot, yic'ot pejtel cuxulo' bʌ mu' bʌ caj i tilelob. 

13Mi cʌc' t'oxja' ti tocal. I yejtalʌch jini xuc'ul bʌ c t'an mu' bʌ cʌq'ueñob jini año' 

bʌ ti pañimil. 

14Che' mic pʌy tilel tocal ti pañimil, mux i q'uejlel t'oxja' ti tocal. 

15Mi caj c ña'tan xuc'ul bʌ c t'an tsa' bʌ cʌq'ueyetla, tsa' bʌ cʌq'ueyob pejtel 

cuxul tac bʌ ti jujunchajp. Mach chʌn talix but'ja' cha'an mi' jisan pejtel cuxul tac 
bʌ ti pañimil. 

16Mi caj i tilel t'oxja' ti tocal. Mi caj j q'uel joñon cha'an mic ña'tan xuc'ul bʌ c t'an 

tsa' bʌ cʌq'ueyob pejtelel cuxul tac bʌ am bʌ ti pañimil, che'en Dios. 

17Dios tsi' sube Noé: Jiñʌch i yejtal xuc'ul bʌ c t'an tsa' bʌ cʌq'ueyob winicob 

yic'ot pejtel cuxul tac bʌ ti pañimil, che'en. 

Yʌc jini Noé 

18I yalobilob Noé tsa' bʌ loq'uiyob ti barco jiñobʌch Sem yic'ot Cam yic'ot Jafet. 

Cam jiñʌch i tat Canaán. 

19Jiñobʌch i yalobilob Noé. Uxtiquil winicob. I ñojte'elobʌch pejtel winicob 

x'ixicob ti pañimil. 

20Noé tsa' caji' top' lum. Tsi' pʌc'ʌ ts'usubil. 

21Tsi' japʌ vino. Tsa' yʌc'a. Pits'il Noé ti' mal pisil bʌ i yotot. 

22Cam, i tat Canaán, tsi' q'uele pits'il i tat. Tsa' loq'ui majlel i subeñob i yʌscun 

yic'ot i yijts'in año' bʌ ti jumpat. 

23Sem yic'ot Jafet tsi' ch'ʌmʌyob pisil. Tsi' lic q'uecheyob tilel pisil ti' quejlab ti 

cha'ticlel. Wʌlʌcpat tsa' ochiyob. Tsi' mosoyob i tat che' pits'il. Tsi' mʌyʌyob i 
wut. Ma'anic tsi' q'ueleyob i tat che' pits'il. 

24Che' bʌ c'ajalix i yo Noé tsi' ña'ta chuqui tsi' cha'le jini ijts'iñʌl bʌ i yalobil. 

25-27Tsi' yʌlʌ: Chojquemix Canaán. Mux i yochel ti majtan e'tel ti' tojlel i 

yʌscuñob. La' aq'uentic Sem i yutslel i t'an lac Yum Dios. La' ochic Canaán ti 
x'e'tel i cha'an Sem. Dios mi caj i yʌq'uen i ñuclel Jafet. Mi' caj ti chumtʌl ti pisil 
bʌ i yotot tac Sem. Mux i yochel Canaán ti x'e'tel i cha'an. Che' tsi' yʌlʌ Noé. 

28Che' bʌ lajmenix but'ja cuxul to Noé jo'lujunc'al yic'ot lujump'ejl i yuxc'al (350) 

jab. 

29Anix cha'bajc' yic'ot lujump'ejl i waxʌcc'al (950) i jabilel Noé ti pejtelel. Tsa' 

chʌmi. 

Genesis 10 

I p'olbalob i yalobilob Noé 
(1 Cr. 1.5-23) 

1Jiñobʌch i p'olbalob Sem yic'ot Cam yic'ot Jafet i yalobilob Noé. Tsi' yilayob 

pañimil che' bʌ tsa' lajmi but'ja'. 

2Jiñobʌch ch'iton bʌ i yalobilob Jafet: Gomer, Magog, Madai, Javán, Tubal, 

Mesec, Tiras. 

3Jiñobʌch ch'iton bʌ i yalobilob Gomer: Askenaz, Rifat, Togarma. 

4Jiñobʌch ch'iton bʌ i yalobilob Javán: Elisa, Tarsis, Quitim, Dodanim. 

5Jiñobʌch i ñojte'elob jini winicob x'ixicob tsa' bʌ pam pujquiyob ti lum tac ba'an 

colem ñajb. Tsa' pujquiyob ti jujump'ejl lum. Ti chajp ti chajp i t'an ti mojt ti mojt. 

6Jiñobʌch ch'iton bʌ i yalobilob Cam: Cus, Mizraim, Fut, Canaán. 

7Jiñobʌch ch'iton bʌ i yalobilob Cus: Seba, Havila, Sabta, Raama, Sabteca. 

Jiñobʌch ch'iton bʌ i yalobilob Raama: Seba yic'ot Dedán. 

8Cus jiñʌch i tat Nimrod. Ñuc tsa' caji' chañ'esan i bʌ Nimrod ti pañimil. 

9Wen yujil ajñesa bʌte'el ti' tojlel lac Yum. Jini cha'an mi la cʌl: Che' bajche' 

Nimrod ñuc bʌ x'ajñesa bʌte'el ti' tojlel lac Yum, cho'onla. 

10I cajibal i yumʌntel Nimrod jiñʌch Babel yic'ot Erec yic'ot Acad yic'ot Calme 

am bʌ ti lum i c'aba' Sinar. 

11Che' bʌ tsa' loq'ui ti ili lum tsa' ochi ti Asiria. Tsi' mele Nínive, Rehobot, Cala. 

12Tsi' mele ja'el Resén ti yojlil bij che' mi lac loq'uel ti Nínive cha'an mi lac majlel 

ti Cala. Jiñʌch jini colem bʌ tejclum. 

13-14Mizraim jiñʌch i tat Ludim, Anamim, Lehabim, Naftuhim, Patrusim, yic'ot 

Casluhim (i tatob filisteojob), yic'ot Caftorim. 

15-18Canaán jiñʌch i tat Sidón jini ñaxan bʌ i yalobil. I tatʌch Het ja'el, yic'ot 

jebuseojob, amorreojob, gergeseojob, heveojob, araceojob, sineojob, 
arvadiojob, zemareojob, hamateojob. Ti mojt ti mojt tsa' pam pujquiyob ti' lumal 
Canaán. 

19I lumal cananeojob tsa' tejchi ti Sidón. Tsa' majli ti Gerar yic'ot ti Gaza yic'ot ti 

Sodoma, ti Gomorra, ti Adma, yic'ot ti Zeboim, c'ʌlʌ ti Lasa. 

20Jiñobʌch winic bʌ i yalobilob Cam ti jujump'ejl i yotot ti jujunchajp i t'an ti 

jujump'ejl i lumal ba' tsa' majliyob. 

21-22Sem jiñʌch i yʌscun Jafet. Tsi' yilayob pañimil ja'el i yalobilob Sem: 

Jiñobʌch Heber, Elam, Asur, Arfaxad, Lud, Aram. 

23Jiñobʌch winic bʌ i yalobilob Aram: Uz, Hul, Geter, yic'ot Mas. 

24Arfaxad jiñʌch i tat Sala. Sala jiñʌch i tat Heber. 

25Heber jiñʌch i tat cha'tiquil winicob. Juntiquil i c'aba' Peleg, “T'oxbil”, come tsa' 

cajiyob ti ajñel winicob x'ixicob ti mojt ti mojt ti pañimil ti' yorajlel Peleg. An i 
yijts'in Joctán i c'aba' Peleg. 

26-29Joctán jiñʌch i tat Almodad, Selef, Hazarmavet, Jera, Adoram, Uzal, Dicla, 

Obal, Abimael, Seba, Ofir, Havila, yic'ot Jobab. Jiñobʌch winic bʌ i yalobilob 
Joctán ti pejtelob. 

30Ya' jaxʌl i lumal ba'an Mesa. Tsa' c'ʌlʌl majli ti Sefar ba'an cabʌl wits ya' ti' 

pasibal q'uin. 

31Jiñobʌch winic bʌ i yalobilob Sem ti jujump'ejl i yotot ti jujunchajp i t'an ti' lumal 

tac ba' tsa' p'ojliyob. 

32Jiñobʌch i p'olbal winic bʌ i yalobilob Noé ti jujunmojt ti' lumal tac ba' tsa' 

majliyob. I tatobʌch pejtel winicob x'ixicob ti pañimil. Tsa' pam pujquiyob che' 
bʌ tsa' ñumi but'ja'. 

Genesis 11 

Jini chan bʌ ts'ajc ti Babel 

1Junchajp jach i t'an winicob ti pejtelel pañimil. Ma'anic yambʌ t'an. 

2Che' bʌ tsa' cajiyob ti majlel winicob ba' mi' pasel q'uin, tsi' tajayob joctʌl i c'aba' 

Sinar. Ya' tsa' chumleyob ya'i. 

3-4Tsi' yʌlʌyob: La' lac mel tejclum yic'ot chan bʌ q'uelonib mu' bʌ i letsel ti 

panchan. La' lac ñuq'uesan laj c'aba' ame pujquiconla ti pejtelel pañimil, che'ob. 
Che' jini tsi' meleyob ladrillo. Tsi' tempayob asfalto i wentʌjlel mezcla. 

5Tsa' jubi tilel lac Yum i q'uel jini chan bʌ ts'ajc am bʌ ti tejclum tsa' bʌ i meleyob 

winicob. 

6Lac Yum tsi' yʌlʌ: Awilan, junmojt jach winicob x'ixicob. Junchajp jach i t'an ti 

pejtelelob. Jiñʌch i tejchibal jach chuqui mi caj i cha'leñob. Che' jini mi caj i 
melob pejtelel chuqui mi' ña'tañob i mel. 

7Conla c socbeñob i t'an cha'an ma'anic mi' ch'ʌmbeñob isujm che' mi' pejcañob 

i bʌ, che'en lac Yum. 

8Jini cha'an lac Yum tsi' pam pucuyob ti pejtelel pañimil. Tsi' cʌyʌyob i mel jini 

tejclum. 

9Jini cha'an tsa' otsʌbenti i c'aba' jini tejclum Babel, come ya'i lac Yum tsi' socbe 

i t'an pejtel año' bʌ ti pañimil. Lac Yum tsi' pam pucuyob ti pejtelel pañimil. 

I p'olbalob Sem 
(1 Cr. 1.24-27) 

10Jiñʌch i p'olbal Sem. Che' an jo'c'al i jabilel Sem, che' cha'p'ejlix jab i yujtel 

but'ja', tsi' yila pañimil Arfaxad i yalobil Sem. 

11Che' bʌ tsi' yila pañimil Arfaxad, tsa' to jal'a Sem jo'c'al i cha'bajc' (500) jab. 

Tsi' yila pañimil ch'iton bʌ yic'ot xch'oc bʌ i yalobilob. 

12Che' anix jo'lujump'ejl i cha'c'al (35) i jabilel Arfaxad, tsi yila pañimil Sala. 

13Che' bʌ tsi' yila pañimil Sala, tsa' to jal'a Arfaxad jumbajc' yic'ot uxp'ejl (403) 

jab. Tsi' yila pañimil ch'iton bʌ yic'ot xch'oc bʌ i yalobilob. 

14Che' lujump'ejlix i cha'c'al (30) i jabilel Sala, tsi' yila pañimil Heber. 

15Che' bʌ tsi' yila pañimil Heber, tsa' to jal'a Sala jumbajc' yic'ot uxp'ejl (403) jab. 

Tsi' yila pañimil ch'iton bʌ yic'ot xch'oc bʌ i yalobilob. 

16Che' lujump'ejlix i cha'c'al yic'ot chʌmp'ejl (34) i jabilel Heber tsi' yila pañimil 

Peleg. 

17Che' bʌ tsi yila pañimil Peleg tsa' to jal'a Heber jumbajc' yic'ot lujump'ejl i 

cha'c'al (430) jab. Tsi' yila pañimil ch'iton bʌ yic'ot xch'oc bʌ i yalobilob. 

18Che' lujump'ejlix i cha'c'al (30) i jabilel Peleg tsi' yila pañimil Reu. 

19Che' bʌ tsi yila pañimil Reu tsa' to jal'a Peleg lujunc'al yic'ot bolomp'ejl (209) 

jab. Tsi' yila pañimil ch'iton bʌ yic'ot xch'oc bʌ i yalobilob. 

20Che' lajchʌmp'ejlix i cha'c'al (32) i jabilel Reu tsi' yila pañimil Serug. 

21Che' bʌ tsi' yila pañimil Serug tsa' to jal'a Reu lujunc'al yic'ot wucp'ejl (207) 

jab. Tsi' yila pañimil ch'iton bʌ yic'ot xch'oc bʌ i yalobilob. 

22Che' lujump'ejlix i cha'c'al (30) i jabilel Serug tsi' yila pañimil Nacor. 

23Che' bʌ tsi' yila pañimil Nacor tsa' to jal'a Serug lujunc'al (200) jab. Tsi' yila 

pañimil ch'iton bʌ yic'ot xch'oc bʌ i yalobilob. 

24Che' bolomp'ejlix i cha'c'al (29) i jabilel Nacor tsi' yila pañimil Taré. 

25Che' bʌ tsi' yila pañimil Taré tsa' to jal'a Nacor jo'c'al yic'ot lujump'ejl yic'ot 

bolomp'ejl (119) jab. Tsi' yila pañimil ch'iton bʌ yic'ot xch'oc bʌ i yalobilob. 

26Che' lujump'ejlix i chʌnc'al (70) i jabilel Taré, tsi' yila pañimil Abram yic'ot 

Nacor yic'ot Harán. 

I p'olbalob Taré 

27Jiñʌch i p'olbal Taré. Taré i tatʌch Abram yic'ot Nacor yic'ot Harán. Harán i 

tatʌch Lot. 

28Ñaxan tsa' chʌmi Harán ya' ba' tsi' yila pañimil ti Ur i cha'an caldeojob. Ti wi'il 

tsa' chʌmi Taré, i tat Harán. 

29Abram yic'ot Nacor tsi' pʌyʌyob i yijñam. I c'aba' i yijñam Abram jiñʌch Sarai. 

I c'aba' i yijñam Nacor jiñʌch Milca, xch'oc bʌ i yalobil Harán. Harán jiñʌch i tat 
Milca yic'ot Isca. 

30To'ol wa'al jach Sarai. Ma'anic i yalobil. 

31Taré tsi' pʌyʌ majlel Abram, jiñʌch winic bʌ i yalobil, yic'ot Lot i buts, i yalobil 

bʌ Harán, yic'ot Sarai i yʌ'lib (i yijñam Abram). Temel tsa' loq'uiyob ti Ur i cha'an 
caldeojob cha'an mi' majlelob ti' lumal Canaán. Tsa' c'otiyob ti Harán. Ya' tsa' 
chumleyob ya'i. 

32Añʌch lujunc'al yic'ot jo'p'ejl (205) i jabilel Taré ti pejtelel. Tsa' chʌmi Taré ya' 

ti Harán. 

Genesis 12 

Dios tsi' yajca Abram 

1Lac Yum tsi sube Abram: Loq'uen ti a lumal. Loq'uen ti' yotot a tat ba'an a 

pi'ʌlob. Cucu ya' ti jini lum mu' bʌ caj c pʌsbeñet. 

2Mi caj cʌq'ueñet cabʌl a p'olbal ti ñuc bʌ lum. Mi caj cʌq'ueñet a wenlel. Mi caj 

cʌc' ti cʌjñel a c'aba'. Mi caj i tajob i wenlel winicob x'ixicob ti pejtelel pañimil 
cha'añet. 

3Mi caj c wen pejcan jini mu' bʌ i wen pejcañet. Mi caj c ts'a'len jini mu' bʌ i 

ts'a'leñet. Cha'añet mi caj i tajob i wenlel winicob x'ixicob ti jujunmojt ti pañimil, 
che'en lac Yum. 

4Jini cha'an tsa' majli Abram che' bajche' tsi' sube lac Yum. Tsa' majli Lot yic'ot. 

An jo'lujump'ejl i chʌnc'al (75) i jabilel Abram che' bʌ tsa' loq'ui ti Harán. 

5Abram tsi' pʌyʌ majlel Sarai i yijñam yic'ot Lot, i yalobil i yʌscun yic'ot pejtelel i 

chubʌ'an tsa' bʌ i tempayob yic'ot pejtel jini winicob x'ixicob tsa' bʌ i yumayob 
ya' ti Harán. Tsa' cajiyob ti xʌmbal majlel. Tsa' c'ʌlʌl c'otiyob ti Canaán. 

6Abram tsa' ñumi ti jini lum c'ʌlʌl ti Siquem ya' ba'an joctʌl i c'aba' More ba'an 

c'olol te'. Ya' chumulob i yalobilob Canaán. 

7Tsa' tsictiyi lac Yum ti' wut Abram. Tsi' sube: Mi caj cʌq'uen a p'olbal ili lum, 

che'en. Abram tsi' wa'chocobe i pulʌntib i majtan lac Yum ya' ba' tsi' pʌsʌ i bʌ 
lac Yum ti' wut Abram. 

8Tsa' loq'ui ya'i. Tsa' poj majli ti wits am bʌ ti' tojel Betel. Tsi' wa'choco jini pisil 

bʌ i yotot ti ojlil bij che' mi lac loq'uel ti Betel ya' ti' bʌjlibal q'uin cha'an mi lac 
majlel ti Hai ya' ti pasibal q'uin. Ya'i tsi' wa'chocobe i pulʌntib i majtan lac Yum. 
Tsi' ch'ujutesa i c'aba' lac Yum. 

9Abram tsa' chʌn majli c'ʌlʌl ti jini lum am bʌ ti sur. 

Abram an ti Egipto 

10Ya' tsi' taja wi'ñal ti jini lum. Jini cha'an Abram tsa' jubi majlel ti Egipto cha'an 

mi' jalijel ya'i, come wocol jini wi'nal ti' lumal. 

11Che' bʌ lʌc'ʌlix yom c'otel ti Egipto, tsi' sube Sarai i yijñam: Cujil a t'ojol jax. 

12Che' mi' q'ueletob jini año' bʌ ti Egipto mi caj i yʌlob: “Jiñʌch i yijñam”. Che' 

mi caj i yʌlob. Mi caj i tsʌnsañoñob. Pero mi caj i c'uxbiñetob. 

13Yom ma' subeñob: “Jiñʌch cʌscun”, che'et. Che'ʌch yom cha'an uts'at mi 

cajñel a wic'ot, ame i tsʌñsañoñob cha'an mi' pʌyetob, che'en Abram. 

14Che'ʌch tsa' ujti. Che' bʌ tsa' ochi Abram ti Egipto jini egiptojob tsi' q'ueleyob 

i t'ojol jax jini x'ixic. 

15I winicob Faraón tsi' q'ueleyob jini x'ixic ja'el. Tsi' subeyob Faraón wen i t'ojol 

jax. Tsa' pʌjyi majlel jini x'ixic ti' yotot Faraón. 

16Faraón tsi' yʌq'ue i majtan Abram che' bʌ tsi' q'uele jini x'ixic. An i cha'an 

Abram tiñʌme', yic'ot wacax, yic'ot tat burro, yic'ot mozojob, yic'ot criadajob, 
yic'ot i ña'al tac burro, yic'ot camello tac. 

17Lac Yum tsa' caji i yʌq'uen i wocol Faraón yic'ot año' bʌ ti' yotot cha'an ya' an 

Sarai i yijñam Abram. 

18Faraón tsi' pʌyʌ tilel Abram. Tsi' yʌlʌ: Mach uts'atic bajche' tsa' melbeyon. 

¿Chucoch ma'anic tsa' subeyon mi a wijñam jini x'ixic? 

19¿Chucoch tsa' wʌlʌ jiñʌch a wijts'in? Jini cha'an tsac pʌyʌ cha'an quijñam. 

Awilan, wʌ'an a wijñam. Pʌyʌ majlel. Cucu, che'en. 

20Faraón tsi' yʌq'ueyob mandar i winicob cha'an mi' coltañob majlel Abram yic'ot 

i yijñam yic'ot pejtel i chubʌ'an. 

Genesis 13 

Jini Lot tsi' tʌts'ʌ i bʌ ba'an Abram 

1Abram tsa' loq'ui ti Egipto. Tsa' tili ti jini lum am bʌ ti sur, yic'ot i yijñam, yic'ot 

pejtel i chubʌ'an, yic'ot Lot. 

2Wen chumul Abram. An i cha'an wacax yic'ot plata yic'ot oro. 

3Tsa' ñumi ti jini lum am bʌ ti sur. Tsa' majli ti' bijlel Betel. Tsa' c'oti ba' tsi' ñaxan 

wa'choco pisil bʌ i yotot, xinlʌpʌl ti' yojlil Betel yic'ot Hai, 

4ya' ba' tsi' mele i pulʌntib i majtan Dios. Tsi' pejca lac Yum ti' c'aba'. 

5Lot tsa' tili yic'ot Abram. An i cha'an Lot ja'el tiñʌme' yic'ot wacax yic'ot pisil tac 

bʌ otot. 

6Mach jasʌlic jumpejt lum cha'an temel mi' yajñelob jini cha'tiquil, come cabʌl i 

yʌlac'. Jini cha'an ma'anic tsa' mejliyob ti tem chumtʌl. 

7Jini xcʌnta wacax i cha'an Abram tsi' cha'leyob leto yic'ot xcʌnta wacax i cha'an 

Lot. Ya'to chumulob jini cananeojob yic'ot ferezeojob. 

8Abram tsi' sube Lot: Mach yomic mi lac cha'len leto come lac pi'ʌl lac bʌ. Mach 

i cha'leñob leto xcʌnta wacaxob lac cha'an. 

9¿Mach ba jocholic pejtel ili lum ti' tojel a wut? Yom ma' tʌts' a bʌ ba' añon. 

Yajcan chuqui a wom. Mi a wom jini am bʌ ti lac ts'ej, mux c majlel ti lac ñoj. Mi 
a wom jini am bʌ ti lac ñoj, mux c majlel ti lac ts'ej, che'en Abram. 

10Lot tsi' joy q'uele lum. Tsi' q'uele jini joctʌl i c'aba Jordán ba' tsa' ñumi colem 

ja' ya' ti' bijlel Zoar. Che'ʌch yilal bajche' i pʌc'ʌb lac Yum, che' bajche' jini lum 
ti Egipto, che' maxto anic tsi' jisa Sodoma yic'ot Gomorra jini lac Yum. 

11Lot tsi' yajca pejtel jini lum ti Jordán. Tsa' majli ti' tojel i pasibal q'uin. Tsi' 

cʌyʌyob i bʌ jini cha'tiquil. 

12Abram tsa' chumle ti' lumal Canaán. Lot tsa' chumle ti tejclum tac am bʌ ti 

joctʌl. Tsa' c'ʌlʌl majli ti' lumal Sodoma. 

13Wen jontolob winicob ti Sodoma. An cabʌl i mul ti' wut lac Yum. 



22 

 

Chol de Tumbalá Bible 
© Bible Society of Mexico. 

  
 

 

14Che' bʌ tsa' ujti i tʌts' i bʌ Lot ba'an Abram, lac Yum tsi' sube Abram: Joy 

q'uele pañimil. Q'uele ti norte yic'ot ti sur yic'ot ba' mi' pasel q'uin yic'ot ba' mi' 
bʌjlel q'uin. 

15Come mi caj cʌq'ueñet pejtel jini lum woli bʌ a q'uel. Mi caj cʌq'ueñob a p'olbal 

ti pejtelel ora. 

16Mi caj c p'ojlesan a p'olbal che' bajche' jini ts'ubejn am bʌ ti lum. Mi an majqui 

mi' tsic jini ts'ubejn mi mejlel i tsic a p'olbal ja'el. 

17Yom ma' wa'tʌl. Yom ma' xʌn ñumel ti' wa'tilel yic'ot ti c'ʌttʌlel jini lum, come 

mi caj cʌq'ueñet, che'en Dios. 

18Jini cha'an Abram tsi' ch'ʌmʌ majlel pisil bʌ i yotot ya' ba'an c'olol te' ti Mamre 

am bʌ ti Hebrón. Ya'i tsi' melbe i pulʌntib i majtan lac Yum. 

Genesis 14 

Abram tsi' colta Lot 

1-2Che' ti' yorajlel Amrafel jini rey ti Sinar, yic'ot Arioc rey ti Elasar, yic'ot 

Quedorlaomer rey ti Elam, yic'ot Tidal rey ti Goim, ili reyob tsi' cha'leyob guerra 
ti' contra Bera, jini rey ti Sodoma, yic'ot Birsa rey ti Gomorra, yic'ot Sinab rey ti 
Adma, yic'ot Semeber rey ti Zeboim, yic'ot jini rey ti Bela, jiñʌch Zoar. 

3Ti pejtelelob tsi' tempayob i bʌ ti joctʌl i c'aba' Sidim. Wʌle ya'ix an ñajb am bʌ 

i yʌts'mil. 

4Mach chʌn yomobix i yumañob Quedorlaomer. Lajchʌmp'ejl (12) jab tsi' 

yumayob. Ti yuxlujump'ejlel (13) jab tsi' cʌyʌ i yumañob. 

5Ti' chʌnlujump'ejlel (14) jab Quedorlaomer yic'ot jini uxtiquil reyob tsi' tempayob 

i bʌ ti guerra. Tsa' mʌjli i cha'añob ti' contra jini refajob ti Astarot Karnaim yic'ot 
jini zuzajob ti Ham yic'ot jini emijob ti Save Quiriataim, 

6yic'ot jini horeojob ti wits i c'aba' Seir. Tsi' chocoyob majlel c'ʌlʌl ti Parán, ya' ti' 

ti' colem bʌ i tiquiñal pañimil. 

7Tsa' sujtiyob. Tsa' c'otiyob ti Enmispat, jiñʌch Cades. Tsi' jisayob majlel i lumal 

amalecob yic'ot amorreojob chumulo' bʌ ti Hazezón Tamar. 

8-9Tsa' loq'ui i rey Sodoma yic'ot i rey Gomorra yic'ot i rey Adma yic'ot i rey 

Zeboim yic'ot i rey Bela, jiñʌch Zoar. Ya' ti joctʌl i c'aba' Sidim tsa' caji' techob 
guerra ti' contra Quedorlaomer, i rey Elam yic'ot ti' contra Tidal, i rey Goim, yic'ot 
ti' contra Amrafel, i rey Sinar, yic'ot ti' contra Arioc, i rey Elasar. An chʌntiquil 
reyob ti' contra jo'tiquil reyob. 

10But'ul jini joctʌl i c'aba' Sidim ti' yajñib tac asfalto. Che' bʌ tsa' puts'iyob i rey 

Sodoma yic'ot i rey Gomorra, tsa' ochiyob lamital i winicob ti' yajñib tac asfalto 
tsa' bʌ i ts'u'uyob ochel. Yaño' bʌ tsa' puts'iyob majlel ti wits. 

11Jini xcontrajob tsa' ochiyob ti Sodoma yic'ot ti Gomorra. Tsi' laj chilbeyob i 

chubʌ'an yic'ot pejtelel i bʌl i ñʌc'. Tsi' ch'ʌmʌyob majlel. 

12Tsi' pʌyʌyob majlel Lot ja'el, jini chumul bʌ ti Sodoma. Jiñʌch i yalobil i yeran 

Abram. Tsi' laj chilbeyob i chubʌ'an. Tsa' majliyob. 

13Juntiquil tsa' bʌ puts'i tsa' tili i suben Abram chuqui tsa' ujti. Hebreojʌch 

Abram. Ya'ʌch chumul ba' cabʌl c'olol te' i cha'an Mamre. Amorreojʌch Mamre. 
I yijts'iñʌch Escol yic'ot Aner. Ti yuxticlel tsi' coltayob Abram. 

14Che' bʌ tsi' yubi Abram chucbilix majlel i yalobil i yʌscun, tsi' pʌyʌ majlel i 

winicob chajpʌbilo' bʌ i cha'an, tsa' bʌ i yilayob pañimil ti' yotot. Jo'lujunc'al yic'ot 
waxʌclujuntiquilob (318). Tsi' yajñesayob majlel i contrajob c'ʌlʌl ti Dan. 

15Ya' tsi' t'oxo i winicob. Tsi' tajayob ti guerra che' ti ac'ʌlʌl. Tsa' mʌjli i cha'an. 

Tsi' yajñesayob majlel ti Hoba, ti' ts'ejtʌl Damasco. 

16Abram tsi' cha' chilbeyob pejtel i xujch'. Tsi' cha' pʌyʌ tilel ja'el Lot i yalobil i 

yeran, yic'ot i chubʌ'an, yic'ot x'ixicob yic'ot yaño' bʌ winicob. 

Melquisedec tsi' yʌq'ue i yutslel i t'an Abram 

17Tsa' sujti Abram che' bʌ tsi' t'uchta Quedorlaomer yic'ot jini reyob tsa' bʌ i 

pi'leyob ti guerra. Tsa' tili i rey Sodoma cha'an mi' taj Abram ti joctʌl i c'aba' 
Save, i Joctʌl Rey. 

18Melquisedec, jini rey ti Salem, tsi' yʌq'ue waj yic'ot vino. I motomajʌch jini C'ax 

Ñuc bʌ Dios. 

19Melquisedec tsi' yʌq'ue i yutslel i t'an Abram. Tsi' yʌlʌ: La' aq'uentic Abram i 

yutslel i t'an jini C'ax Ñuc bʌ Dios, tsa' bʌ i mele panchan yic'ot pañimil. 

20La' subentic i ñuclel Dios jini C'ax Ñuc Bʌ tsa' bʌ i yʌq'ueyet a t'uchtan a 

contrajob, che'en Melquisedec. Abram tsi' yʌq'ue Melquisedec i diezmojlel 
pejtelel i chubʌ'an. 

21Jini i rey Sodoma tsi' sube Abram: Aq'ueñon jini winicob x'ixicob, pero jini 

chubʌ'añʌl ch'ʌmʌ jatet, che'en. 

22Abram tsi' sube: Tsac letsa j c'ʌb che' bʌ tsa cʌc'ʌ c t'an ti' tojlel c Yum, jini 

Cojach bʌ Dios Am bʌ i Ñuclel, jini tsa' bʌ i mele panchan yic'ot pañimil. 

23Ma'anic chuqui mi caj c ch'ʌm ti a c'ʌb mi junt'ujmic puy, mi i ch'ajñal xʌñʌb, 

mi yan tac bʌ a cha'an ame a wʌl: “Tsa cʌq'ue i chubʌ'an Abram; jini cha'an 
wen chumul”, ame che'iquet, che'en. 

24Jini jach mic ch'ʌm lojon chuqui tsi' c'uxuyob ch'itoñob yic'ot winicob tsajniyo' 

bʌ quic'ot. La' i ch'ʌmob Aner yic'ot Escol yic'ot Mamre chuqui tac yom ma' 
t'oxbeñob. Che' tsi' yʌlʌ Abram. 

Genesis 15 

Dios tsi' sube Abram tal i yalobil 

1Che' ujtemix iliyi tsa' tili i t'an lac Yum ba'an Abram ti ñajal: Abram, mach a 

cha'len bʌq'uen. Joñon a mʌctʌjibon. Wen ñuc a chobejtʌbal mu' bʌ caj a 
wʌq'uentel. Che' tsi' yʌlʌ lac Yum. 

2-3Abram tsi' yʌlʌ: C Yum Dios, ¿chuqui mi mejlel a wʌq'ueñon? come c'ʌlʌl 

wʌle ma'anic calobil. Jini mu' bʌ caj i ch'ʌm pejtel c chubʌ'an jiñʌch Eliezer 
ch'oyol bʌ ti Damasco. Awilan, ma'anic tsa' wʌq'ueyon c p'olbal. Mi caj i ch'ʌm 
c chubʌ'an juntiquil x'e'tel tsa' bʌ i yila pañimil ti cotot, che'en Abram. 

4Lac Yum tsi' sube: Ma'anic mi caj i ch'ʌm a chubʌ'an ili winic. Mi caj i ch'ʌm a 

chubʌ'an ch'iton bʌ a walobil, che'en lac Yum. 

5Lac Yum tsi' pʌyʌ loq'uel Abram ti jumpat. Tsi' yʌlʌ: Q'uele jini panchan. Tsiqui 

jini ec' mi tsa' mejli a tsic. Che'ʌch mi' caj ti p'ojlel a p'olbal, che'en lac Yum. 

6Abram tsi' ñopo lac Yum. Lac Yum tsi' q'uele ti toj. 

7Tsi' sube: Joñon a Yumon tsa' bʌ c pʌyʌyet loq'uel ti Ur i cha'an caldeojob 

cha'an mi cʌq'ueñet a lum cha'an ma' wochel ti' yum, che'en. 

8Abram tsi' yʌlʌ: C Yum Dios, ¿bajche' mic ña'tan mi mux caj cochel ti' yum? 

che'en. 

9Lac Yum tsi' sube: Chajpʌbeñon alʌ ña' wacax am bʌ uxp'ejl i jabilel, yic'ot i 

ña'al chivo am bʌ uxp'ejl i jabilel, yic'ot i tat tiñʌme' am bʌ uxp'ejl i jabilel, yic'ot 
xmucuy, yic'ot alʌ x'ujcuts, che'en. 

10Abram tsi' laj pʌyʌ tilel. Tsi' set' t'ojo ti ojlil ti jujuncojt. Tsi' xot'o ti ojlil jini 

majtañʌl tac. Cojach te'lemut ma'anic tsa' tsejpi ti ojlil. 

11Tsa' tili cabʌl mut ti t'uchtʌl ti jini we'elʌl. Abram tsi' nijca majlel. 

12Che' bʌ woli' bʌjlel q'uin, tsa' wen wʌyi Abram. Awilan, tsi' wen cha'le bʌq'uen. 

An ic'ch'ipan bʌ pañimil ba' wʌyʌl Abram. 

13Lac Yum tsi' sube Abram: Yom ma' ña'tan muc'ʌch i yajñelob a p'olbal ti lum 

ba' mach i cha'añobic. Muc'ʌch i yochelob ti majtan e'tel ti' yum. Mi caj i yubiñob 
wocol jumbajc' jab. 

14Pero mi caj c mel jini winicob x'ixicob mu' bʌ i tic'lañob ti jini lum. Ti wi'il mi caj 

i loq'uelob ti' wenta i yumob yic'ot cabʌl i chubʌ'an. 

15Jixcu jatet, ti' ñʌch'tilel a pusic'al mi caj a majlel ba'an a ñojte'elob tsa' bʌ 

chʌmiyob. Mi caj a mujquel che' wen ñoxetix. 

16Jixcu a p'olbal jal mi caj i yajñelob ti yambʌ lum. Ti wi'il mi caj i cha' tilelob ilayi 

che' i yorajlelix mi cʌq'ueñob i toj i mul amorreojob che' cʌlʌxix, che'en lac Yum. 

17Che' bʌ tsa' bʌjli q'uin, che' ac'ʌlelix, awilan, jump'ejl tic'ʌjib am bʌ i buts'il yic'ot 

xutunte' woli bʌ ti lejmel tsa' ñumi ti ojlil, ba' t'oxbil ti ojlil jini majtan tac. 

18Ti jimbʌ q'uin lac Yum tsi' mele xuc'ul bʌ t'an ti' tojlel Abram. Tsi' yʌlʌ: Mi 

cʌq'ueñob ili lum a p'olbal c'ʌlʌl ti colem ja' am bʌ ti Egipto c'ʌlʌl ti colem ja' i 
c'aba' Eufrates. 

19-21Jiñʌch i lumal ceneojob, yic'ot cenezeojob, yic'ot cadmoneojob, i lumal 

heteojob, yic'ot ferezeojob, yic'ot refaimob, i lumal amorreojob, yic'ot 
cananeojob yic'ot gergeseojob, yic'ot jebuseojob, che'en. 

Genesis 16 

Agar yic'ot Ismael 

1Ma'anic i yalobil Sarai, i yijñam Abram. An i criada i c'aba' Agar, ch'oyol bʌ ti 

Egipto. 

2Sarai tsi' sube Abram: Awilan, lac Yum tsi' yotsayon ti to'ol wa'al jach bʌ x'ixic. 

Yom ma' pi'len jini criada c cha'an. Tic'ʌl mi mejlel c taj calobil ti Agar. Che' tsi' 
yʌlʌ Sarai. Abram tsi' jac'be i t'an Sarai. 

3Lujump'ejlix jab ya' chumul Abram ti' lumal Canaán. Sarai, i yijñam Abram, tsi' 

pʌyʌ Agar jini i criada ch'oyol bʌ ti Egipto. Sarai tsi' yʌq'ue Abram cha'an i pi'ʌl. 

4Abram tsi' pi'le Agar. Tsa' caji i cʌntan i yalobil. Che' bʌ tsi' ña'ta woli' cʌntan i 

yalobil, tsa' caji' ts'a'len jini Sarai i co'. 

5Sarai tsi' sube Abram: La' ochic ti a wenta ili wocol woli bʌ cubin. Tsa cʌq'ueyet 

Agar jini criada cha'an ma' pi'len. Che' bʌ tsi' q'uele cʌntʌbilix i yalobil, tsa' caji' 
ts'a'leñon. La' i melonla lac Yum, che'en Sarai. 

6Abram tsi' sube Sarai: Awilan, a criadajʌch. Añʌch ti a wenta. Melben chuqui 

a wom, che'en Abram. Tsʌts tsi' pejca Sarai. Tsi' yʌc'ʌ ti wocol. Agar tsa' puts'i 
loq'uel ti' tojlel Sarai. 

7I yángel lac Yum tsi' taja Agar ba'an cuxul bʌ ja' ti jochol bʌ lum, jini cuxul bʌ 

ja' am bʌ ti' bijlel Shur. 

8Tsi' yʌlʌ: Agar, i criada Sarai, ¿baqui tsa' tiliyet? ¿Baqui ma' majlel? che'en. 

Agar tsi' yʌlʌ: Wolic puts'tan j co' Sarai, che'en. 

9-10I yángel lac Yum tsi' sube: Cha' cucu ba'an a co'. Ac'ʌ a bʌ ti' wenta. Mi caj 

c wen p'ojlesan a walobil c'ʌlʌl mach tsicbilic cha'an cabʌlob, che'en. 

11I yángel lac Yum tsi' sube ja'el: Awilan, cʌntʌbil a walobil. Mi caj a wʌc' ti 

pañimil ch'iton. Mi caj a wotsʌben i c'aba' Ismael, come lac Yum tsi' q'uele a 
wocol. 

12Ch'ejl che' bajche' ch'ejl bʌ burro mi caj i pʌs i bʌ ili winic. Mi caj i contrajin 

pejtel winicob. Pejtel winicob mi caj i contrajiñob ja'el. Tʌts'ʌl ba'an i pi'ʌlob mi' 
caj ti chumtʌl. Che' tsi' yʌlʌ i yángel lac Yum. 

13Agar tsi' yotsʌbe i c'aba' lac Yum tsa' bʌ i pejca: Dios Yujil bʌ Q'uelojel, che'en, 

come tsi' yʌlʌ: Joñon ja'el tsaj q'uele Dios, che'en. 

14Jini cha'an tsi' yotsʌbe i c'aba' jini pozo Jini Cuxul Bʌ Mu' bʌ i Q'uelon. Xinlʌpʌl 

an ti ojlil Cades yic'ot Bered. 

15Agar tsi' yʌq'ue Abram ch'iton bʌ i yalobil. Abram tsi' yotsʌbe i c'aba' Ismael. 

16Wʌcp'ejlix i jo'c'al (86) i jabil Abram che' bʌ tsi' yila pañimil Ismael i yalobil 

Abram yic'ot Agar. 

Genesis 17 

Jini tsep pʌchʌlel jiñʌch i yejtal jini xuc'ul bʌ t'an 

1Che' lujump'ejlix yic'ot bolomp'ejl i jo'c'al (99) i jabilel Abram, lac Yum tsi' pʌsbe 

i bʌ Abram. Tsi' sube: Joñon P'ʌtʌl bʌ Dioson. Yom ma' wajñel tic tojlel. Ts'ʌcʌl 
yom i wenlel a pusic'al ti pejtelel ora. Ts'ʌcʌl yom i yuts'atlel a pusic'al. 

2-4Mi caj c wa'chocon xuc'ul bʌ c t'an a wic'ot. Mi caj cʌq'ueñet cabʌl a p'olbal. 

Mi caj a wochel ti' tat winicob x'ixicob ti mojt ti mojt ti cabʌl lum, che'en Dios. 
Abram tsi' pʌcchoco i bʌ. 

5Dios tsi' chʌn sube: Ma'anix mi caj a chʌn pejcʌntel ti Abram, “Ñuc bʌ tatʌl”. Mi 

caj a pejcʌntel ti Abraham, “I tat cabʌlob”, come tsa'ix cotsayet ti' tat winicob 
x'ixicob ti cabʌl lum. 

6Mi caj cʌq'ueñet cabʌl a p'olbal. Mi caj c p'ojlesan a p'olbal ti cabʌl lum. An mu' 

bʌ caj i yochelob ti rey. 

7Mi caj c wa'chocon xuc'ul bʌ c t'an quic'otet quic'ot a p'olbal ti pejtelel ora. 

Jiñʌch xuc'ul bʌ c t'an: Joñon a Dioson, i Dioson a p'olbalob. 

8Mi caj cʌq'ueñet yic'ot a p'olbal pejtel i lumal Canaán ba' woliyet ti ñumel majlel. 

La' cha'añʌch ti pejtelel ora, come Dioson, che'en. 

9Dios tsi' cha' sube Abraham: An ti a wenta cha'an mi la' jac' jini xuc'ul bʌ c t'an 

jatet yic'ot a p'olbal ti pejtelel ora. 

10Jiñʌch trato bʌ c t'an quic'otet yic'ot pejtel a p'olbal mu' bʌ caj i tilel. Wersa mi 

caj la' jac'. Mi caj i tsepbentel i pʌchʌlel jujuntiquil ch'iton ti la' tojlel. 

11Mi caj i tsepbentel la' pʌchʌlel. I yejtalʌch xuc'ul bʌ c t'an tsa' bʌ c wa'choco 

quic'otet. 

12La' tsepbentic i pʌchʌlel pejtel ch'iton bʌ a p'olbal am bʌ waxʌcp'ejl q'uin. 

Che'ʌch yom mi' yujtel c'ʌlʌ ti pejtelel ora. La' tsepbentic i pʌchʌlel jini mu' bʌ i 
q'uel pañimil ti a wotot yic'ot jini mʌmbilo' bʌ a cha'an ti' tojlel yaño' bʌ, mach bʌ 
a p'olbalic. 

13Jini mu' bʌ i q'uel pañimil ti a wotot yic'ot jini mu' bʌ a mʌn ti a taq'uin mi caj i 

tsepbentel i pʌchʌlel. Ya' ti la' bʌc'tal mi caj i tsictiyel xuc'ul bʌ c t'an ti pejtelel 
ora. 

14Mi an juntiquil winic mach bʌ anic tsa' tsepbenti i pʌchʌlel i bʌc'tal, mi caj i 

chojquel loq'uel ti' tojlel i pi'ʌlob cha'an tsi' ñusa jini xuc'ul bʌ c t'an. Che' tsi' yʌlʌ 
Dios. 

15Dios tsi' sube: Jixcu Sarai a wijñam, ma'anix mi caj a pejcan ti Sarai. I 

c'aba'ʌch Sara, “I yixic'al rey”. 

16Mi caj cʌq'uen Sara i yutslel c t'an. Mi caj cʌq'ueñet yic'ot Sara ch'iton bʌ la' 

walobil. Isujm mi caj cʌq'uen Sara i yutslel c t'an. Mi caj i pejcʌntel ti' ña' winicob 
ti cabʌl lum. An mu' bʌ caj i yochelob ti rey. Che' tsi' yʌlʌ Dios. 

17Abraham tsi' pʌcchoco i bʌ. Tsi' cha'le tse'ñal. Tsi' yʌlʌ ti' pusic'al: ¿Mejl ba i 

tilel calobil che' anix jo'c'al c jabilel? ¿Mejl ba i tilel i yalobil Sara che' anix 
lujump'ejl i jo'c'al i jabilel? Che'ʌch tsi' ña'ta. 

18Abraham tsi' sube Dios: La' tajlec i wenlel Ismael ti a tojlel, che'en. 

19Dios tsi' yʌlʌ: Mach jinic i yalobil a wijñam. Sara a wijñam mi caj i yʌq'ueñet 

ch'iton bʌ a walobil. Mi caj a wotsʌben i c'aba' Isaac. Mi caj c wa'chocon xuc'ul 
bʌ c t'an yic'ot Isaac, yic'ot i p'olbal Isaac ti pejtelel ora. 

20Jixcu Ismael, awilan, mi caj cʌq'uen i yutslel c t'an che' bajche' tsa' c'ajtibeyon. 

Mi caj c p'ojlesʌben i yalobil. Cabʌl mi' caj ti p'ojlel i yalobilob. Mi caj cʌq'uen 
lajchʌntiquil i yalobilob. Laj yumʌlob ti pejtelel. Jujuntiquil mi caj i sujtel ti colem 
tejclum yilal. 

21Pero jini xuc'ul bʌ c t'an mi caj c wa'chocon yic'ot Isaac mu' bʌ caj i yʌc' ti 

pañimil Sara che' bajche' ti ili ora ti yambʌ jab. Che' tsi' yʌlʌ Dios. 

22Che' bʌ tsa' ujti i pejcan Abraham, tsa' letsi majlel Dios. 

23Abraham tsi' pʌyʌ Ismael i yalobil yic'ot pejtel x'e'telob i cha'an tsa' bʌ i yilayob 

pañimil ti' yotot yic'ot jini mʌmbilo' bʌ ti' taq'uin, pejtelel winicob ti' yotot 
Abraham. Tsi' tsepbeyob i pʌchʌlel i bʌc'tal ti jini jach bʌ q'uin, che' bajche' Dios 
tsi' sube. 

24Bolonlujump'ejlix i jo'c'al (99) i jabilel Abraham che' bʌ tsa' tsepbenti i pʌchʌlel 

i bʌc'tal. 

25Uxlujump'ejlix (13) i jabilel Ismael i yalobil Abraham che' bʌ tsa' tsepbenti i 

pʌchʌlel i bʌc'tal. 

26Ti jini jach bʌ q'uin tsa' tsepbenti i pʌchʌlel i bʌc'tal Abraham yic'ot Ismael i 

yalobil. 

27Tsa' tsepbenti i pʌchʌlel i bʌc'tal pejtel jini winicob año' bʌ ti' yotot Abraham, 

jini tsa' bʌ i yilayob pañimil ti' yotot yic'ot mʌmbilo' bʌ ti taq'uin ch'oyolo' bʌ ti 
yambʌ lum. 

Genesis 18 

Dios tsi' yʌlʌ mux i yilan pañimil Isaac 

1Tsi' pʌsʌ i bʌ lac Yum ti' tojlel Abraham ba'an jini c'olol te' ya' ti Mamre. Ya' 

buchul Abraham ti' ti' pisil bʌ i yotot che' c'uxix q'uin. 

2Tsa' caji' can q'uel pañimil. Awilan, ix tilelob uxtiquil winicob. Che' bʌ tsi' 

q'ueleyob, tsa' loq'ui ti pisil bʌ i yotot. Ajñel tsa' majli i tajob. Tsi' pʌcchoco i bʌ 
ti lum. 

3Abraham tsi' yʌlʌ: C Yum, mi tsac taja i yutslel a pusic'al, mach yomic ñumel 

jach ma' ñumel. A winicon. 

4La' c ch'ʌm lojon tilel ts'ita' ja' cha'an mi la' poc la' woc. C'aja la' wo ti' yebal jini 

te'. 

5La' c ch'ʌm tilel ts'ita' waj, cha'an mi la' cha' p'ʌt'an. Ti wi'il mi mejlel la' cha' 

majlel. Jini cha'an tsa' juliyetla wʌ' ba'an la' winic. Che' tsi' yʌlʌ Abraham. Tsi' 
yʌlʌyob: Mele che' bajche' tsa' wʌlʌ, che'ob. 

6Ti ora tsa' ochi Abraham ti' yotot ba'an Sara. Tsi' yʌlʌ: Xʌc'ʌ uxc'ojl trigo wen 

juch'bil bʌ. Mele waj, che'en Abraham. 

7Ti ajñel tsa' majli Abraham ba'an i wacax. Tsi' yajca alʌ wacax, jujp'em bʌ. Tsi' 

yʌq'ue jini x'e'tel i cha'an. Ti ora jach tsi' chajpa. 

8Tsi' ch'ʌmʌ majlel lew yic'ot leche yic'ot alʌ wacax tsa' bʌ i chajpa. Tsi' 

yʌq'ueyob i c'ux jini winicob. Wa'al Abraham ba' añob che' bʌ tsi' c'uxuyob ya' 
ti yebal te'. 

9Jini winicob tsi' subeyob: ¿Baqui an Sara a wijñam? che'ob. Abraham tsi' yʌlʌ: 

Ya'an ti otot, che'en. 

10Tsi' yʌlʌ: Isujm mi caj c cha' tilel che' mi' ts'ʌctiyel i yorajlel. Mi caj i yilan pañimil 

ch'iton bʌ i yalobil Sara a wijñam, che'en. Sara woli' ñich'tan ti' ti' otot ya' ti' pat. 

11Ñoxobix Abraham yic'ot Sara. Xñejep'ix Sara. 

12Tsi' cha'le tse'ñal Sara ti' pusic'al. Tsi' yʌlʌ: Che' ñoxonix, che' ñoxix c ñoxi'al, 

¿mu' ba caj c taj i tijicñʌyel c pusic'al? che'en. 

13Lac Yum tsi' sube Abraham: ¿Chucoch tsi' cha'le tse'ñal Sara? ¿Chucoch tsi' 

yʌlʌ: “Isujm ba mi caj i yilan pañimil calobil che' ñoxonix”? che'en. 

14¿Mach ba mejlic c mel pejtel chuqui tac wocol? Cha' talon che' i yorajlelix mic 

ts'ʌctesan c t'an. Mi caj i yilan pañimil i yalobil Sara, che'en. 

15Tsa' caji' yʌl Sara: Mach che'ic tsac cha'le t'an. Ma'anic tsac cha'le tse'ñal, 

che'en. Come tsi' cha'le bʌq'uen. Lac Yum tsi' yʌlʌ: Isujm tsa' cha'le tse'ñal, 
che'en. 

Abram tsi' pejca Dios cha'an Sodoma 

16Jini winicob tsa' wa'leyob cha'an mi' majlelob ti Sodoma. Tsi' ñejñayob 

Sodoma. Abraham tsa' majli i poj pi'leñob majlel. 

17Lac Yum tsi' yʌlʌ ti' pusic'al: ¿Mu' ba caj c muc tic pusic'al chuqui mi caj c mel, 

cha'an ma'anic mi' yubin Abraham? 

18Come isujm mi caj i p'ojlel i yalobilob Abraham. Wen ñuc mi caj i yajñelob, 

wen p'ʌtʌlob ja'el. Pejtel winicob x'ixicob año' bʌ ti pañimil mi caj i tajob i yutslel 
c t'an ti Abraham. 

19Cujilix Abraham mi caj i yʌq'ueñob mandar i yalobilob yic'ot pejtel año' ti' yotot 

yic'ot jini mu' bʌ caj i tilelob ti' yotot, cha'an mi' cha'leñob xʌmbal ti' bijlel i Yum, 
cha'an mi' melob chuqui tac uts'at yic'ot chuqui tac toj. Che' jini mux caj ti 
ts'ʌctiyel c t'an tsa' bʌ cʌlʌ ti' tojlel Abraham. Che' tsi' yʌlʌ lac Yum. 

20Lac Yum tsi' sube: Junyajlel sojquem jini año' bʌ ti Sodoma yic'ot Gomorra. 

Cabʌlob i mul. 

21Mi caj c jubel majlel j q'uel mi isujm tsi' cha'leyob mulil bajche' c'amel woli 

cubin, come woli ti oñel i mul yubil. Ya'to tsiquil mi isujm, che'en. 

22Tsa' majliyob ti Sodoma jini winicob. Abraham tsa' to wa'le' ti' tojel lac Yum. 

23Abraham tsi' lʌc'tesa i bʌ. Tsi' yʌlʌ: ¿Mu' ba caj a jisan jini toj bʌ yic'ot jontol 

bʌ? 

24Mi an lujuntiquil i yuxc'al (50) tojo' bʌ ti tejclum, ¿mu' ba caj a jisan jini tejclum 

che' jini? ¿Mach ba anic mi caj a coltan cha'an jini lujuntiquil i yuxc'al tojo' bʌ ti 
tejclum? 

25¿Mu' ba caj a tsʌnsan jini tojo' bʌ yic'ot jontolo' bʌ? Che' jini junlajalob yilal jini 

tojo' bʌ yic'ot jontolo' bʌ. Pero mach che'ic ma' mel. Jini xMeloñel mu' bʌ i mel 
pejtel año' bʌ ti pañimil, ¿mach ba muq'uic i melob ti toj? Mu' cu. Che' tsi' yʌlʌ 
Abraham. 

26Lac Yum tsi' yʌlʌ: Mi tsac taja ti Sodoma lujuntiquil i yuxc'al tojo' bʌ ti tejclum, 

ma'anic mic jisan jini tejclum cha'an c'ux mi cubin ili tojo' bʌ, che'en. 

27Abraham tsi' jac'ʌ: La' c chʌn pejcañet c Yum anquese pec'on, ts'ubeñon, i 

tʌñilon c'ajc yilal. 

28Mi anto yom jo'tiquil cha'an mi' tajtʌl jini lujuntiquil i yuxc'al tojo' bʌ, ¿mu' ba 

caj a jisan pejtelel jini tejclum cha'an ma'anic tsa' tajle jo'tiquil? Che' tsi' yʌlʌ. 
Tsi' jac'ʌ: Mach muq'uic c jisan tejclum mi tsac taja jo'tiquil i yuxc'al, che'en. 

29Abraham tsi' cha' pejca: ¿Jixcu mi tsa' tajle cha'c'al ya'i? che'en. Tsi' jac'ʌ: 

Mach muq'uic c jisan mi tsac taja cha'c'al, che'en. 

30Abraham tsi' yʌlʌ: Mach yomic mi' tejchel a mich'ajel, c Yum. Mi caj c cha' 

pejcañet. ¿Jixcu mi tsa' tajle lujuntiquil i cha'c'al (30) ya'i? che'en. Lac Yum tsi' 
yʌlʌ: Cha'an lujuntiquil i cha'c'al ma'anic mic jisan jini tejclum, che'en. 

31Abraham tsi' yʌlʌ: Awilan, tsa' caji c pejcan c Yum. Tic'ʌl mi an jach junc'al 

ya'i, che'en. Lac Yum tsi' yʌlʌ: Mach muq'uic c jisan tejclum cha'an junc'al, 
che'en. 

32Abraham tsi' yʌlʌ: Mach yomic mi' tejchel a mich'ajel, c Yum. Junyajl jax mic 

cha' pejcañet. Tic'ʌl mi an jach lujuntiquil ya'i, che'en. Lac Yum tsi' yʌlʌ: Mach 
muq'uic c jisan mi an lujuntiquil, che'en. 

33Lac Yum tsa' majli che' bʌ tsa' ujti i pejcan Abraham. Tsa' cha' sujti majlel 

Abraham ti' yotot. 

Genesis 19 

Tsa' jisʌnti Sodoma yic'ot Gomorra 

1Jini cha'tiquil ángelob tsa' tiliyob ti Sodoma che' wolix ti bʌjlel q'uin. Buchul Lot 

ti' ti' Sodoma. Che' bʌ tsi' q'uele ix tilelob, tsa' majli i tajob. Tsi' pʌcchoco i bʌ. 

2Tsi' yʌlʌ: C yumob, awocolic, ochenla ti cotot, come la' winicon. Ñusanla ac'ʌlel 

ilayi, poco la' woc. Che' ti sʌc'ajel mi mejlel la' ch'ojyel cha'an mi la' cha' majlel, 
che'en Lot. Tsi' yʌlʌyob: Mach che'ic yom. Mi caj c ñusan lojon ac'ʌlel ti jumpat, 
che'ob. 

3Lot tsi' wersa subeyob ochel. Tsi' jac'ʌyob. Tsa' ochiyob ti' yotot. Lot tsi' 

chajpʌbeyob i bʌl i ñʌc'. Tsi' pojpobeyob waj. Tsi' c'uxuyob. 

4Che' bʌ maxto anic tsa' cajiyob ti wʌyel, tsa' tiliyob pejtel jini winicob año' bʌ ti 

tejclum i c'aba' Sodoma, ch'iton bʌ yic'ot ñox bʌ winicob. Motocñayob tsi' 
joyoyob jini otot. 

5Tsi' pejcayob Lot: ¿Baqui añob jini winicob tsa' bʌ juliyob ba' añet che' ti ic'ajel? 

La' loq'uicob ba' añon lojon cha'an mic pi'len lojon, che'ob. 

6Tsa' loq'ui Lot ti' ti' i yotot ya' ba' añob. Tsi' ñup'u i ti' otot ti' pat. 

7Lot tsi' yʌlʌ: Awocolic, c pi'ʌlob, mach la' cha'len jontolil bajche' jini. 

8Awilan, an cha'tiquil xch'oc bʌ calobilob maxto bʌ anic tsi' taja winic. La' c 

pʌybeñetla loq'uel. Mi mejlel la' tic'lan che' bajche' la' wom. Pero mach la' tic'lan 
ili winicob, come tsa' ochiyob ti cotot tic wenta, che'en Lot. 

9Tsi' yʌlʌyob: Tʌts'ʌ a bʌ ya'i, che'ob. Tsi' yʌlʌyob ja'el: Tsa' tili ili winic ti poj 

chumtʌl, pero yom ochel ti xmeloñel. Wʌle wen ñumen mi caj c tic'lañet lojon 
bajche' jini winicob. Tsi' wit chocoyob Lot. Colelix i jem i ti' otot che' bʌ tsi' 
ñochtayob. 

10Jini winicob ti mal tsi' loc'sayob i c'ʌb. Tsi' pʌyʌyob ochel ti mal otot ya' ba' 

añob. Tsi' ñup'beyob i ti' otot. 

11Tsi' yotsayob ti xpots' jini año' bʌ ti' ti' otot, jini ch'o'ch'oco' bʌ yic'ot ñuco' bʌ. 

Tsa' lujb'ayob i sʌclan i ti' otot. 

12Jini winicob tsi' subeyob Lot: ¿Anto ba yambʌ a pi'ʌlob ilayi? ¿Am ba a nij'al? 

¿Am ba ch'iton bʌ a walobilob, xch'oc bʌ a walobilob, yambʌ a pi'ʌlob ti tejclum? 
Loc'sañob ti ili tejclum. 

13Come mi caj c jisan lojon ili tejclum, come cabʌl jax i mul ili winicob ti Sodoma. 

Tsa' c'ʌlʌl c'oti i tuwel ti panchan. Lac Yum tsi' chocoyon lojon tilel cha'an mic 
jisan lojon ili tejclum, che'ob. 

14Lot tsa' majli i suben i nij'alob tsa' bʌ i c'ajtibeyob i yalobilob cha'an i yijñam: 

Ora yom mi la' loq'uel wʌ'i, come lac Yum mi caj i jisan ili tejclum, che'en. Pero 
i nij'alob tsi' lon ña'tayob sojquem i jol. 

15Che' bʌ tsa' sʌc'a pañimil jini ángelob tsi' subeyob Lot: Se'sebet mecu. 

Ch'ojyen. Pʌyʌ loq'uel a wijñam yic'ot jini cha'tiquil xch'oc bʌ a walobilob wʌ' bʌ 
añob, ame jisʌntiquetla yic'ot jini tejclum, che'ob. 

16Pero tsa' to jal'a Lot. Jini winicob tsi' chucbeyob i c'ʌb Lot yic'ot i c'ʌb i yijñam 

yic'ot i c'ʌb cha'tiquil xch'oc bʌ i yalobil. Lac Yum tsi' p'unta Lot. Tsi' pʌyʌyob 
loq'uel. Tsa' majli i cʌyob ti' ti' tejclum. 

17Che' bʌ tsa' ujti i pʌyob loq'uel, juntiquil tsi' yʌlʌ: Puts'en cha'an cuxul ma' 

wajñel. Mach a q'uel a pat. Mach a cʌytʌl ti joctʌl. Puts'en c'ʌlʌl ti wits, ame 
jisʌntiquet, che'en. 

18-19Lot tsi' subeyob: C yumob, mach che'ic yom. Tsa' pʌsbeyon i yutslel a 

pusic'al. Machic tsa' p'untayon tsa' chʌmiyon. Mach mejlic c puts'el c'ʌlʌl ti wits 
ame i tajon bʌbʌq'uen bʌ, ame chʌmicon. 

20Q'uele jini tejclum lʌc'ʌl bʌ ba' añon. ¿Mach ba ch'o'ch'oquic? La' puts'icon 

ya'i cha'an ma'anic mic chʌmel, che'en Lot. 

21Jini winic tsi' sube Lot: Awilan, mic jac'beñet jini tsa' bʌ a c'ajtibeyon ja'el. 

Ma'anic mi caj c jisan ili tejclum tsa' bʌ a c'ajti. 

22Se'sebet. Cucu ya'i come ma'anic chuqui mi mejlel c mel jinto ma' c'otel ya'i, 

che'en. Jini cha'an tsa' otsʌbenti i c'aba' jini tejclum Zoar. 

23Pasemix q'uin che' bʌ tsa' c'oti Lot ti Zoar. 

24Lac Yum tsi' choco jubel ti panchan xajlel woli bʌ ti lejmel yic'ot c'ajc. Tsa' yajli 

ti Sodoma yic'ot ti Gomorra che' bajche' ja'al. 

25Lac Yum tsi' jisa pejtelel jini tejclum tac, yic'ot pejtelel jini joctʌl, yic'ot pejtel 

winicob x'ixicob, yic'ot pejtelel cuxul tac bʌ. 

26Pero i yijñam Lot tsi' cha' sutq'ui i bʌ cha'an mi' q'uel i pat. Tsa' sujti ti ats'am 

bʌ xajlel. 

27Che' bʌ wolix i sʌc'an pañimil tsa' majli Abraham ya' ba' tsa' wa'le ti' tojel lac 

Yum. 

28Tsi' ñajti q'uele Sodoma yic'ot Gomorra yic'ot pejtel jini lum am bʌ ti joctʌl. 

Awilan, i buts'il jini lum woli' letsel che' bajche' i buts'il tic'ʌjib. 

29Dios tsi' ña'ta Abraham che' bʌ tsi' jisa jini tejclum tac ti joctʌl. Tsi' choco 

loq'uel Lot ti yojlil ba' tsa' ñumi c'ajc che' bʌ tsi' jisa jini tejclum tac. 

30Tsa' letsi majlel Lot ti Zoar. Tsa' chumle ti wits yic'ot cha'tiquil xch'oc bʌ i 

yalobilob. Tsi' bʌc'ña chumtʌl ti Zoar. Tsa' chumle ti ch'en yic'ot cha'tiquil i 
yalobilob. 

31Jini chichʌl bʌ tsi' sube i yijts'in: Ñoxix lac tat. Ma'anix winic cha'an mi' 

pi'leñonla che' bajche' i tilel winicob ti pejtelel pañimil. 

32La' la cʌq'uen vino lac tat. Mi caj lac wʌyel yic'ot, ame jilic i p'olbal lac tat, 

che'en. 

33Tsi' yʌq'ueyob i tat i jap vino ti ac'ʌlel. Jini chichʌl bʌ tsa' majli ti ñoltʌl yic'ot i 

tat. Ma'anic tsi' na'ta Lot baqui ora tsa' ñole i yalobil mi baqui ora tsa' ch'ojyi. 

34Che' ti yijc'ʌlal jini chichʌl bʌ tsi' sube i yijts'in: Awilan, tsa' ñoleyon quic'ot lac 

tat. La' la cʌq'uen i jap vino wʌle ti ac'ʌlʌl ja'el. Yom ma' ñoltʌl yic'ot, cha'an mi' 
tilel la calobil i p'olbal lac tat, che'en. 

35Tsi' cha' aq'ueyob i jap vino ti ac'ʌlʌl. Jini ijts'inʌl bʌ tsi' jac'ʌ. Tsa' ñole yic'ot. 

Ma'anic tsi' ña'ta Lot baqui ora tsa' ñole i yalobil mi baqui ora tsa' ch'ojyi. 

36Che' jini tsa' caji i cʌntañob i yalobilob Lot ti cha'ticlel cha'an i tat. 

37Tsi' yila pañimil ch'iton bʌ i yalobil jini chichʌl bʌ. Tsi' yotsʌbe i c'aba' Moab. I 

tatʌch moabob. 

38Tsi' yila pañimil ch'iton bʌ i yalobil jini ijts'iñʌl bʌ ja'el. Tsi' yotsʌbe i c'aba' 

Benammi. I tatʌch amoñob. 

Genesis 20 

Abraham yic'ot Abimelec 

1Tsa' loq'ui Abraham ya'i. Tsa' majli c'ʌlʌ ti lum am bʌ ti sur. Tsa' poj chumle ti 

Gerar xinlʌpʌl ti ojlil Cades yic'ot Shur. 

2Abraham tsi' yʌlʌ: Jiñʌch quijti'an jini Sara, che'en, anquese i yijñamʌch. 

Abimelec jini rey ti Gerar tsi' choco majlel i winic. Tsi' pʌyʌ Sara. 

3Pero Dios tsi' sube Abimelec ti ñajal che' ti ac'ʌlel: Awilan, mi caj a chʌmel 

cha'an jini x'ixic tsa' bʌ a pʌyʌ, come i yijñamʌch winic. 

4Abimelec ma'anic tsi' ñochta jini x'ixic. Tsi' yʌlʌ: C Yum, ¿mu' ba a tsʌnsan 

winicob x'ixicob mach bʌ anic i mul? 

5¿Mach ba anic tsi' yʌlʌ jiñʌch i yijti'an? Jini x'ixic ja'el tsabi yʌlʌ cʌscuñʌch ili 

winic. Ti' yutslel c pusic'al tsac pʌyʌ. Ma'anic c mul yubil, che'en Abimelec. 

6Dios tsi' sube Abimelec ti ñajal: Isujm, cujil uts'at a pusic'al che' bʌ tsa' pʌyʌ. 

Joñon ja'el tsac mʌctayet ame ma' cha'len mulil tij contra. Jini cha'an tsac 
tiq'uiyet ame a ñochtan jini x'ixic. 

7Wʌle yomix ma' cha' aq'uen i yijñam jini winic, come x'alt'añʌch. Mi caj i mel 

oración cha'an ma'anic ma' chʌmel. Mi ma'anic ma' cha' aq'uen i yijñam, mux 
caj a wersa chʌmel yic'ot pejtel a cha'año' bʌ, che'en Dios. 

8Jini cha'an Abimelec seb to tsa' ch'ojyi ti sʌc'ajel. Tsi' pʌyʌ tilel pejtel i winicob. 

Tsi' subeyob pejtel iliyi. Tsa' wen cajiyob ti bʌq'uen jini winicob. 

9-10Abimelec tsi' pʌyʌ tilel Abraham. Tsi' sube: ¿Chucoch tsa' lotiyon? Ma'anic 

chuqui tsac tumbeyet. ¿Chucoch ma' lon aq'ueñon lojon c taj ñuc bʌ c mul joñon 
quic'ot jini año' bʌ tic lumal? Mach wenic bajche' tsa' melbeyon. ¿Mach ba anic 
a pusic'al? ¿Chucoch che'ʌch tsa' mele bajche' iliyi? che'en Abimelec. 

11Abraham tsi' yʌlʌ: Tsac cha'le iliyi come tsac ña'ta ma'anic i bʌc'ñʌntel Dios 

ilayi. Tsa cʌlʌ mux caj i tsʌnsañoñob a winicob cha'an quijñam. Che'ʌch tsac 
lon ña'ta. 

12Jiñʌch mero quijti'an, come i yalobil c tat pero mach i yalobilic c ña'. Tsac pʌyʌ 

cha'an quijñam. 

13Che' bʌ Dios tsi' subeyon loq'uel ti' yotot c tat cha'an mic majlel ti xʌmbal, tsac 

sube quijñam: “Yom ma' pʌsbeñon i yutslel a pusic'al. Ti jujump'ejl tejclum ba' 
mi caj laj c'otel yom ma' sub: Cʌscuñʌch ili winic, che' yom ma' wʌl”, cho'on tsac 
sube. Che' tsi' yʌlʌ Abraham. 

14Abimelec tsi' pʌyʌ tilel tiñʌme' yic'ot wacax yic'ot i mozojob yic'ot criadajob. 

Tsi' yʌq'ueyob Abraham. Tsa' cha' aq'uenti Abraham Sara i yijñam. 

15Abimelec tsi' yʌlʌ: Awilan, wʌ'ʌch an c lumal ti a tojel. Yom ma' chumtʌl baqui 

jach a wom, che'en. 

16Tsi' sube Sara: Awilan, tsa cʌq'ue a wʌscun jump'ejl mil taq'uin melbil bʌ ti 

plata. Jiñʌch i tojol mi an c mul ti' tojlel pejtel año' bʌ a wic'ot. Toj'esʌbiletix ti' 
wut pejtelelob, che'en Abimelec. Che'ʌch tsa' ujti. 

17Abraham tsi' pejca Dios ti oración. Dios tsi' lajmesa Abimelec. Tsi' lajmesa 

ja'el i yijñam Abimelec yic'ot criadajob. Che' jini tsa' mejli i cha' cʌntañob i 
yalobil. 

18Come lac Yum ma'anic tsi' yʌq'ueyob i cʌntan i yalobilob jini x'ixicob año bʌ ti' 

yotot Abimelec che' bʌ ya'to an Sara i yijñam Abraham. 

Genesis 21 

Tsi' yila pañimil Isaac 

1-2Lac Yum tsi' ña'ta Sara. Tsi' yʌq'ue che' bajche' tsi' wʌn sube. Sara tsa' caji' 

cʌntan i yalobil. Tsi' yʌq'ue Abraham ch'iton bʌ i yalobil che' ñoxix Abraham che' 
bajche' tsi' wʌn sube lac Yum. 

3Abraham tsi' yotsʌbe i c'aba' Isaac i yalobil Sara tsa' bʌ i meq'ue. 

4Abraham tsi' tsepbe i pʌchʌlel Isaac che' waxʌcp'ejlix q'uin i yalobil, che' 

bajche' tsi' yʌq'ue mandar Dios. 

5An jo'c'al i jabilel Abraham che' bʌ tsi' yila pañimil Isaac. 

6Sara tsi' yʌlʌ: Dios tsi' yʌc'ʌyon ti tijicña bʌ tse'ñal cha'an wen tijicñayon. Pejtel 

mu' bʌ i yubiñob mi' cajelob ti tse'ñal cha'an tijicñayob, che'en. 

7Tsi' yʌlʌ: Ma'anic majch tsi' ña'ta mi mux caj j cʌntan calobil. Tsa cʌq'ue c 

ñoxi'al ch'iton bʌ i yalobil che' ñoxix, che'en Sara. 

Tsa' chojqui loq'uel Agar yic'ot Ismael 

8Tsa' coli jini alʌl. Tsa' chilbenti i chu'. Abraham tsi' mele q'uin che' bʌ tsa' 

chilbenti i chu' Isaac. 

9Sara tsi' q'uele woli ti wajal jini ch'iton bʌ i yalobil Agar. Jini Agar jiñʌch criada 

ch'oyol bʌ ti Egipto tsa' bʌ i yʌq'ue i yalobil Abraham. 

10Sara tsi' sube Abraham: Choco loq'uel jini criada yic'ot i yalobil. I yalobil jini 

criada ma'anic mi caj i t'oxbentel a chubʌ'an yic'ot Isaac jini calobil, che'en. 

11Wen ch'ijiyem i pusic'al Abraham cha'an c'ux tsi' yubi Ismael, come i 

yalobilʌch. 

12Dios tsi' sube Abraham: Mach a mel a pusic'al cha'an ili ch'iton yic'ot ili criada. 

Mele che' bajche' tsi' subeyet Sara, come mux caj a taj a p'olbal ti Isaac. 

13Mi caj c p'ojlesan i yalobil jini criada ja'el, come a p'olbalʌch, che'en. 

14Ti yijc'ʌlal tsa' seb ch'ojyi Abraham. Tsi' ch'ʌmʌ waj yic'ot ja' ti pʌchi bʌ i yajñib. 

Tsi' yʌq'ue Agar. Tsi' yʌc'ʌ ti' quejlab. Tsi' choco majlel Agar yic'ot jini ch'iton. 
Agar tsa' caji ti ñumel majlel ti jochol bʌ lum i c'aba' Beerseba. 

15Che' bʌ tsa' jili jini ja' am bʌ ti pʌchi, Agar tsi' yʌc'ʌ jini ch'iton ti yebal juntejc 

te'. 

16Agar tsa' majli ti buchtʌl ti' tojel i yalobil. Che'ʌch i ñajtlel bajche' mi' c'otel i 

te'el jalʌjb, come tsi' yʌlʌ: Mach comic j q'uel jini ch'iton che' mi' chʌmel, che'en. 
Che' bʌ ya' buchul ti' tojel, tsa' caji ti uq'uel Agar. 

17Dios tsi' yubibe i t'an ch'iton. I yángel Dios ti panchan tsi' pejca Agar. Tsi' sube: 

¿Chuqui wola' wubin? Mach a cha'len bʌq'uen, come Dios tsi' yubibe i t'an jini 
ch'iton ya' ba'an. 

18La' teche ch'ojyel jini ch'iton. Tijicñesʌben i pusic'al, come mi caj c p'ojlesan 

cha'an mi' sujtel ti colem tejclum, che'en. 

19Dios tsi' cambe i wut Agar. Tsi' q'uele pozo am bʌ i yʌ'bʌnlel. Tsa' majli. Tsi' 

but'u ja' ti pʌchi. Tsi' yʌq'ue i jap jini ch'iton. 

20-21Dios tsi' cʌnta jini ch'iton. Tsa' coli. Tsa' chumle ti jochol bʌ lum i c'aba' 

Parán. Che' colemix wen yujilix julbʌl ti jalʌjb. I ña' tsi' c'ajtibe i yijñam ti' lumal 
Egipto. 

Abraham yic'ot Abimelec 

22Ti ili ora Abimelec yic'ot i winic Ficol i yum soldadojob tsi' subeyob Abraham: 

Dios woli' coltañet ti pejtelel chuqui ma' cha'len, che'ob. 

23Jini cha'an wʌle yom ma' wersa ac' a t'an cha'an ma'anic mi caj a lotiñon mi 

jinic calobil mi jinic c buts. Yom uts'at ma' melbeñon che' bajche' tsac melbeyet. 
Che' yom ma' melbeñob ja'el jini año' bʌ ti lum ya' ba' ma' jijlel, che'en. 

24Abraham tsi' yʌlʌ: Mi caj c wersa ac' c t'an, che'en. 

25Abraham tsi' sube Abimelec: Mach uts'atic bajche' an a winicob come tsi' 

chilbeyoñob c pozo am bʌ i ya'lel, che'en. 

26Abimelec tsi' yʌlʌ: Mach cujilic majqui tsi' cha'le bajche' jini. Ma'anic tsa' 

subeyon che' bʌ tsa' ujti. Cojax to woli cubin wʌle, che'en. 

27Abraham tsi' pʌyʌ tilel tiñʌme' yic'ot wacax. Tsi' yʌq'ue Abimelec. Jini cha'tiquil 

winicob tsi' meleyob xuc'ul bʌ t'an. 

28Abraham tsi' yʌc'ʌ wuccojt xch'oc tiñʌme' ti junwejl. 

29Abimelec tsi' sube Abraham: ¿Chuqui i sujmlel jini wuccojt xch'oc tiñʌme' tsa' 

bʌ a wʌc'ʌ ti junwejl? che'en. 

30Abraham tsi' yʌlʌ: Mi caj cʌq'ueñet jini wuccojt xch'oc tiñʌme' cha'an mi' yʌc' 

ti ña'tʌntel tsac piqui ili pozo, che'en. 

31Jini cha'an tsa' otsʌbenti i c'aba' ili ajñibʌl Beerseba, come ti cha'ticlel tsi' 

yʌc'ʌyob i t'an. 

32Tsi' meleyob xuc'ul bʌ t'an ya' ti Beerseba. Tsa' cajiyob ti majlel Abimelec 

yic'ot Ficol i yum soldadojob. Tsa' sujtiyob ti' lumal filisteojob. 

33Abraham tsi' pʌc'ʌ cipreste' ya' ti Beerseba. Tsi' pejca lac Yum ti' c'aba', jiñʌch 

Dios Am bʌ ti Pejtelel Ora. 

34Abraham tsa' wen jal'a ti' lumal filisteojob. 

Genesis 22 

Dios tsi' c'ajtibe Abraham i yalobil 

1Che' bʌ tsa' ujti iliyi, Dios tsi' yʌc'ʌ ti prueba Abraham. Tsi' pejca: Abraham, 

che'en. Tsi' jac'ʌ: Wʌ' añon, che'en. 



36 

 

Chol de Tumbalá Bible 
© Bible Society of Mexico. 

  
 

 

2Dios tsi' yʌlʌ: Pʌyʌyix majlel ch'iton bʌ a walobil, jini cojach bʌ a walobil Isaac 

mu' bʌ a c'uxbin. Cucu ti lum i c'aba' Moríah. Aq'ueñon a walobil cha'an pulbil 
bʌ c majtan ya' ti jump'ejl wits mu' bʌ caj c pʌsbeñet, che'en. 

3Wen seb tsa' ch'ojyi Abraham ti sʌc'ajel. Tsa' caji' letsʌben i jatojlel burro. Tsi' 

pʌyʌ majlel cha'tiquil winicob yic'ot Isaac i yalobil. Tsi' xot'o si' cha'an pulbil bʌ i 
majtan Dios. Tsa' caji ti majlel ya' ba' tsi' sube Dios. 

4Ti' yuxp'ejlel q'uin Abraham tsi' can q'uele pañimil. Tsi' q'uele jini ajñibʌl ti ñajtʌl. 

5Abraham tsi' sube i winicob: Poj ajñenla ilayi yic'ot jini burro. Ya' samiyon 

quic'ot jini ch'iton. Mi caj c ch'ujutesan lojon Dios. Ti wi'il cha' talon lojon ba' 
añetla. 

6Abraham tsi' ch'ʌmʌ jini si' cha'an mi' pulben i majtan Dios. Tsi' yʌq'ue i q'uech 

Isaac. Tsi' ch'ʌmʌ xutunte' yic'ot cuchillo ti' c'ʌb. Temel tsa' majliyob jini 
cha'tiquil. 

7Isaac tsi' pejca Abraham i tat: C tat, che'en. Abraham tsi' jac'ʌ: Wʌ' añon 

calobil, che'en. Isaac tsi' yʌlʌ: Awilan, wʌ'an jini xutunte' yic'ot si'. ¿Baqui an jini 
tiñʌme' cha'an mi' pulel i majtan Dios? che'en. 

8Abraham tsi' yʌlʌ: Calobil, Dios mi caj i chajpan tiñʌme' cha'an mic pulben i 

majtan, che'en. Temel tsa' majliyob. 

9Tsa' c'otiyob ya' ba' tsi' yʌlʌ Dios. Abraham tsi' mele pulʌntib ya'i. Tsi' yotsʌbe 

i si'il. Tsi' cʌchʌ Isaac i yalobil. Tsi' ñolchoco ti' pam pulʌntib, ya' ti pam si'. 

10Abraham tsi' ch'ʌmʌ cuchillo. Tsi' sʌts'ʌ i c'ʌb cha'an mi' tsʌnsan i yalobil. 

11I yángel lac Yum am bʌ ti panchan tsi' pejca. Tsi' yʌlʌ: Abraham, Abraham, 

che'en. Tsi' jac'ʌ: Wʌ' añon, che'en. 

12Tsi' yʌlʌ: Mach a tsʌnsan jini ch'iton. Mach ma' tic'lan, come cujilix wola' 

bʌc'ñan Dios. Tsa' wʌq'ueyon a walobil, jini cojach bʌ a walobil, che'en. 

13Abraham tsi' can q'uele pañimil. Tsi' q'uele juncojt i tat tiñʌme' ya' ti' pat, joc'ol 

i xulub ti' xʌc' te'. Abraham tsa' majli. Tsi' chucu jini tiñʌme'. Tsi' yʌq'ue Dios 
pulbil bʌ i majtan. I q'uexolʌch i yalobil. 

14Abraham tsi' yotsʌbe i c'aba' jini ajñibʌl: Lac Yum mi caj i yʌq'ueñonla lac 

majtan, che'en. Che'ʌch i c'aba' c'ʌlʌl wʌle. Mi' yʌlob: Ya' ti wits i cha'an lac Yum 
mi caj i yʌq'ueñonla lac majtan, che'ob. 

15I yángel lac Yum tsi' pejca Abraham ti cha'yajlel. Tsa' loq'ui i t'an ti panchan. 

16Tsi' yʌlʌ: Tij c'aba' tsac wersa ac'ʌ c t'an, cha'an tsa' jac'ʌ chuqui tsac subeyet. 

Ma'anic tsa' chʌclebeyon a walobil. Tsa' wʌq'ueyon jini cojach bʌ a walobil. 

17Mi caj c wen aq'ueñet cutslel. Mi caj c wen p'ojlesʌbeñet a p'olbal jinto lajal ti 

tsicol che' bajche' ec' am bʌ ti panchan, che' bajche' ji' am bʌ ti' ti' colem ñajb. 
Mi caj i cha'leñob yumʌl ti' tojlel i contrajob. 

18Winicob x'ixicob ti pejtelel pañimil mi caj i yʌq'uentelob i wenlel c t'an ti' tojlel 

a p'olbal, cha'an tsa' jac'beyon c t'an, che'en lac Yum. 

19Tsa' cha' majli Abraham ba' woli' pijtañob i winicob. Temelob tsa' cajiyob ti 

majlel ti Beerseba. Ya' tsa' c'oti ti chumtʌl Abraham. 

20-23Che' bʌ ya' chumul Abraham, tsa' caji i yubin añobix waxʌctiquil i yalobilob 

Nacor i yijts'in yic'ot Milca i yijñam. Jini ascuñʌl bʌ jiñʌch Uz. I yijts'iñob jiñobʌch 
Buz, yic'ot Kemuel (i tat Aram), yic'ot Quesed, yic'ot Hazo, yic'ot Pildas, yic'ot 
Jidlaf, yic'ot Betuel (i tat Rebeca). 

24I c'aba' i majan ijñam Nacor jiñʌch Reúma. Tsi' yʌc'ʌ ti pañimil winicob ja'el: 

Teba yic'ot Gaham yic'ot Tahas yic'ot Maaca. 

Genesis 23 

Tsi' mʌñʌ lum cha'an mi' muc Sara 

1-2Che' wucp'ejlix i wucc'al (127) i jabilel Sara tsa' chʌmi ya' ti Quiriat Arba, jiñʌch 

Hebrón ya' ti' lumal Canaán. Abraham tsa' tili i yuc'tan Sara. Ch'ijiyem i pusic'al. 

3Abraham tsa' wa'le ti' t'ejl jini ch'ujlelʌl. Tsi' sube i yalobilob Het: 

4Tilemon ti yambʌ lum. Ti majan jach woliyon ti chumtʌl ti a lumal. Ma'anic c 

cha'an lum cha'an mucoñibʌl. Chombeñon lum ba' mi mejlel c muc quijñam tsa' 
bʌ chʌmi, che'en Abraham. 

5I yalobilob Het tsi' subeyob Abraham: 

6C yum, ubiñon lojon. Dios tsi' yotsayet ti yumʌl tic lumal lojon. Mucu a wijñam 

ti c'ax uts'at bʌ mucoñibʌl c cha'an lojon. Ma'anic majch mi caj i tiq'uet mi tsa' 
c'ʌñʌ mucoñibʌl cha'an ma' muc a wijñam, che'ob. 

7Abraham tsi' c'uchchoco i bʌ ti' tojlel i yumob jini lum, jiñobʌch i yalobilob Het. 

8Abraham tsi' pejcayob: Mi woli la' ña'tan ti la' pusic'al uts'at mic muc quijñam, 

yom mi la' jac'beñon. Yom mi la' c'ajtiben Efrón (i yalobil Zohar) 

9cha'an mi' yʌq'ueñon jini ch'en am bʌ ti Macpela, ya' ba' jaxʌl i jamil. Mic toje' 

ti ts'ʌcʌl ti la' tojlel cha'an mi cochel ti' yum jini mucoñibʌl, che'en Abraham. 

10Ya'ix buchul Efrón ti' tojlel i yalobilob Het. Efrón jini heteo tsi' jac'ʌ Abraham ti' 

tojlel i pi'ʌlob yic'ot pejtel jini woli bʌ i yochelob ti' ti' i tejclum Het. Tsi' yʌlʌ: 

11C yum, ubiñon. Jini jamil a cha'añʌch. Mi cʌq'ueñet jini jamil yic'ot jini ch'en 

am bʌ ti yojlil. Ti' tojlel jini winicob x'ixicob c pi'ʌlob mi cʌq'ueñet cha'an ma' muc 
jini chʌmen bʌ a cha'an, che'en. 

12Abraham tsi' c'uchchoco i bʌ ti' tojlel jini ya' bʌ chumulob. 

13Tsi' pejca Efrón ya' ti' tojlel pejtel winicob x'ixicob. Abraham tsi' yʌlʌ: Mi a wom, 

poj ubiñon. Woli cʌq'ueñet i tojol jini jamil. Ch'ʌmʌ tij c'ʌb. Mi caj c muc quijñam 
ya'i, che'en. 

14-15Efrón tsi' sube Abraham: C yum, ubiñon. ¿Chuqui i ye'tel c cha'an jumpejt 

lum anquese uxp'ejl mil peso i tojol? Mucu jini ch'ujlelʌl a cha'an, che'en. 

16Abraham tsi' jac'be Efrón. Tsi' p'isbe Efrón jini plata ti p'isonib. Ts'ʌcʌl tsi' 

yʌq'ue i tojol che' bajche' tsi' yʌlʌ Efrón ti' tojlel winicob x'ixicob ti Het, uxp'ejl mil 
peso. 

17-18Jini jamil i cha'an Efrón, ya' ti Macpela ti' tojel Mamre, tsa' chombenti 

Abraham yic'ot jini ch'en yic'ot te'el am bʌ ti jamil ti' petol. Tsi' mʌñʌ Abraham ti' 
tojlel heteojob, ti' tojlel pejtelel mu' bʌ i yochelob ti tejclum. Che'i tsa' ochi 
Abraham ti' yum jini lum. 

19-20Che' jini Abraham tsi' mucu Sara i yijñam ya'i. Tsa' cʌle ti' wenta Abraham 

jini jamil yic'ot ch'en am bʌ ti' yojlil jini jamil tsa' bʌ i chombeyob jini heteojob. I 
cha'añʌch Abraham cha'an mujquibʌl. 

Genesis 24 

Abraham tsi' sʌclʌbe i yijñam Isaac 

1Ñoxix Abraham. Cabʌl i jabilel. Lac Yum tsi' yʌq'ue i yutslel i t'an ti pejtelel 

chuqui tac tsi' mele. 

2-3An i winic Abraham, jiñʌch ascuñʌl bʌ ti' yotot. Tsa' aq'uenti ti' wenta pejtelel 

i chubʌ'an Abraham. Abraham tsi' sube ili winic: Mux caj a wersa ac' a t'an ti' 
c'aba' lac Yum, i Diosʌch Panchan yic'ot Pañimil, cha'an ma'anic mi caj a 
yajcʌben i yijñam calobil ti' tojlel xch'oc bʌ i yalobilob cananeojob wʌ' ba' 
chumulon. 

4Mux caj a majlel tic lumal ba'an c pi'ʌlob. Ya' yom ma' sajcʌben i yijñam calobil 

Isaac, che'en Abraham. 

5Jini winic tsi' sube: Tic'ʌl mi mach yomic i tsajcañon tilel jini xch'oc wʌ' ti a 

lumal. ¿Yom ba mic cha' pʌy majlel a walobil ti jini lum ya' ba' ch'oyolet? che'en. 

6Abraham tsi' sube jini winic: Mach yomic. Q'uele a bʌ ame a cha' pʌy majlel 

calobil ya'i. 

7Lac Yum, jini Dios am bʌ ti panchan, tsa' bʌ i pʌyʌyon loq'uel ti' yotot c tat ya' 

tic lumal ba' tsa quila pañimil, jiñʌch tsa' bʌ i pejcayon, tsa' bʌ i yʌq'ueyon i t'an. 
Tsi' yʌlʌ: “Mi caj cʌq'uen a p'olbal ili lum”. Che' tsi' yʌlʌ Dios, che'en Abraham. 
Dios mi caj i choc majlel i yángel ti a tojel. Che' jini mux caj a c'ajtiben i yijñam 
calobil ya'i. 

8Mi mach yomic i tsajcañet tilel jini xch'oc, mach a wentajix mi ma'anic mi' 

ts'ʌctiyel a t'an tsa' bʌ a wersa ac'ʌ, pero mach a pʌy majlel calobil ya'i, che'en 
Abraham. 

9Jini winic tsi' wersa ac'ʌ i t'an che' bajche' tsa' subenti. 

10Jini winic tsi' pʌyʌ loq'uel lujuncojt camello i cha'an i yum. Tsi' ch'ʌmbe majlel 

chuqui tac tsi' choco majlel i yum cha'an i majtan i pi'ʌlob. Tsa' majli ti 
Mesopotamia ti jump'ejl tejclum ba' chumul Nacor. 

11Tsi' yʌc'ʌ ti pʌctʌl i camello ti' ti' jini tejclum ya' ba'an jump'ejl pozo am bʌ i 

yʌbʌnlel. Och'ajelix q'uin. I yorajlelix che' mi' tilelob ti luch ja' x'ixicob. 

12Tsi' yʌlʌ: C Yum, i Dioset c yum Abraham, coltañon ti que'tel ti ili q'uin. Pʌsben 

c yum Abraham i yutslel a pusic'al. 

13Awilan, wa'alon ti' t'ejl ts'ajquibil bʌ ja'. Talob ti luch ja' xch'ocob chumulo' bʌ 

ti tejclum. 

14La' ujtic che' bajche' jini: Che' mic suben juntiquil xch'oc: “Awocolic ju'san a 

wuc'um cha'an ma' wʌq'ueñon c jap ja'”, mi tsi' yʌlʌ: “Japʌ, la' cʌq'uen i jap a 
camello ja'el”, mi che'en, mux c ña'tan jiñʌch jini xch'oc tsa' bʌ a yajcʌbe a winic 
Isaac. Che' jini mux c ña'tan tsa'ix a pʌsbe c yum i yutslel a pusic'al. Che'ʌch 
tsi' pejca Dios ti oración. 

15-16Che' maxto anic tsa' ujti ti oración, tsa' tili Rebeca, q'uechel i cha'an uc'um 

ti' quejlab. Wen i t'ojol jax, xch'oc to. Tsa' jubi tilel ba'an ts'ajquibil bʌ ja'. Tsi' 
but'u i yuc'um. Rebeca i yalobilʌch Betuel, i yalobil bʌ Nacor yic'ot Milca. Nacor 
i yijts'iñʌch Abraham. 

17Jini winic tsa' majli ti ajñel cha'an mi' taje'. Tsi' yʌlʌ: Awocolic, aq'ueñon ts'ita' 

ja' am bʌ ti a wuc'um cha'an mic jap, che'en. 

18Jini xch'oc tsi' yʌlʌ: Japʌ, c yum. Ti ora tsi' ju'sa uc'um ti' c'ʌb. Tsi' yʌq'ue i jap. 

19Che' bʌ tsa' ujti i yʌq'uen i jap, jini xch'oc tsi' yʌlʌ: Mi caj c luchben ja' a camello 

ja'el c'ʌlʌl mi' yujtel i jap, che'en. 

20Ti ora tsi' jebe jini ja' ti japo'ja'. Ajñel tsa' majli i cha' luch ja' ti pozo. Tsi' luchbe 

ja' pejtel i camello. 

21Jini winic tsi' wen q'uele jini xch'oc. Ma'anic chuqui tsi' yʌlʌ, come maxto 

ña'tʌbilic i cha'an mi woli' coltan Dios ti' ye'tel. 

22Che' bʌ tsa' ujti i jap ja' jini camello tac, jini winic tsi' yʌq'ue i yuya' melbil ti oro 

am bʌ i yalel ti yojlil siclo yic'ot cha'xojt xotc'ʌbʌl melbil ti oro am bʌ i yalel ti 
lujump'ejl siclo. 

23Jini winic tsi' yʌlʌ: ¿Majqui a tat? Awocolic, subeñon. ¿Jochol ba i yotot a tat 

cha'an mic jijlel lojon? che'en. 

24Jini xch'oc tsi' sube: Joñon i yalobilon Betuel, i yalobil Nacor. Tsi' yʌc'ʌyon ti 

pañimil Milca i yijñam, che'en. 

25Jini xch'oc tsi' sube ja'el: Añʌch c cha'an lojon jam yic'ot i buc'bal camello 

yic'ot la' wajñib ba' mi la' jijlel, che'en. 

26Jini winic tsi' ju'sa i jol. Tsi' ch'ujutesa lac Yum. 



40 

 

Chol de Tumbalá Bible 
© Bible Society of Mexico. 

  
 

 

27Tsi' yʌlʌ: La' sujbic i wenlel lac Yum, i Dios c yum Abraham. Ma'anic mi' cʌy i 

pʌsben c yum Abraham i yutslel yic'ot i sujmlel i t'an. Che' añon ti' bijlel lac Yum 
tsi' pʌsbeyon tilel c bijlel c'ʌlʌl tsi' pʌyʌyon julel ti' yotot i pi'ʌlob c yum, che'en. 

28Ti ajñel tsa' majli jini xch'oc i sub chuqui tsa' ujti. Tsi' laj subeyob jini año bʌ ti' 

yotot i ña'. 

29-30An i yʌscun Rebeca, i c'aba' Labán. Che' bʌ tsi' q'uele jini uya'ʌl yic'ot xotol 

tac bʌ am bʌ ti' c'ʌb i yijts'in, che' bʌ tsi' yubi chuqui tsi' yʌlʌ jini winic, ti ajñel 
tsa' majli Labán ti pozo cha'an mi' taj tilel jini winic. Ya' wa'al tsi' taja yic'ot i 
camello ti' t'ejl pozo. 

31Labán tsi' sube: Ochen, c'uxbibilet bʌ i cha'an lac Yum. ¿Chucoch wa'alet ti 

jumpat? Tsac chajpʌbeyet a wotot yic'ot i yajñib camello tac, che'en. 

32Jini winic tsa' c'oti ti otot. Tsi' lojbe i monturajlel jini camello tac. Labán tsi' 

yʌq'ue camello tiquin bʌ jam yic'ot i buc'bal. Tsi' yʌq'ue ja' jini winic yic'ot i pi'ʌlob 
cha'an mi' pocob i yoc. 

33Tsa' aq'uenti i bʌl i nʌc', pero tsi' yʌlʌ: Ma'anic chuqui mi caj j c'ux jinto mic 

sub chuqui an tic pusic'al, che'en. Labán tsi' jac'ʌ: Alʌ, che'en. 

34Tsi' yʌlʌ: Joñon i winicon Abraham. 

35Lac Yum tsi' wen aq'ue Abraham i yutslel i t'an. Cabʌlix i ñuclel. Lac Yum tsi' 

yʌq'ue cabʌl tiñʌme', yic'ot wacax, yic'ot plata, yic'ot oro, yic'ot x'e'telob, yic'ot 
criadajob, yic'ot camello, yic'ot burro. 

36Sara i yijñam c yum tsi' yʌq'ue c yum ch'iton bʌ i yalobil che' ñejep'ix. Abraham 

tsi' yʌq'ue i yalobil pejtelel i chubʌ'an. 

37Jini c yum tsi' subeyon cha'an mic wersa aq'uen c t'an. Tsi' yʌlʌ: “Mach yomic 

ma' sʌclʌben i yijñam calobil ba'an cananeojob wʌ' ba' chumulon. 

38Mux caj a majlel ti' yotot c tat ti' tojlel c pi'ʌlob cha'an ma' sʌclʌben i yijñam 

calobil”, che'en. 

39Tsac sube c yum: “Tic'ʌl mi mach yomic i tsajcañon tilel jini x'ixic”, cho'on tsac 

sube. 

40C yum tsi' subeyon: “Jini lac Yum woli bʌ i cʌntañon majlel mi caj i choc tilel i 

yángel i pi'leñet majlel cha'an mi' coltañet. Mi caj a sʌclʌben i yijñam calobil ti' 
tojlel c pi'ʌlob ti' yotot c tat. 

41Che' c'otemetix ya' ba'an c pi'ʌlob mi mach yomobic i sijin jini xch'oc, che' jini 

mach chucbiletix tic mandar”. Che' tsi' yʌlʌ c yum Abraham. 

42Sajmʌl tsa' c'otiyon ba'an ts'ajquibil bʌ ja'. Tsac pejca Dios: “C Yum, i Dioset 

c yum Abraham”, cho'on, “mi wola' coltañon ti que'tel, 

43la' ujtic bajche' wolic subeñet. La' tilic xch'oc ti luch ja' che' wa'alon ti' t'ejl pozo 

cha'an mic suben: Awolic, aq'ueñon ts'ita' ja' ti a wuc'um cha'an mic jap. 

44Mi tsi' subeyon: Japʌ. Mi caj c luchben ja' a camello tac ja'el, mi che'en, 

muq'uix c ña'tan tsa'ix a yajca jini xch'oc cha'an i yalobil c yum”, cho'on tsac 
pejca Dios. 

45Che' bʌ maxto anic tsa' ujti c suben Dios jini am bʌ tic pusic'al, tsa' tili Rebeca, 

q'uechel bʌ i yuc'um ti' quejlab. Tsa' jubi tilel ti pozo. Tsi' luchu ja'. Tsac sube: 
“Awocolic aq'ueñon c jap”, cho'on. 

46Ti ora tsi' ju'sa i yuc'um. Tsi' yʌlʌ: “Japʌ, mi cajel cʌq'uen i jap a camello tac 

ja'el”, che'en. Tsac japʌ. Tsi' yʌq'ue i jap jini camello ja'el. 

47Tsaj c'ajtibe jini xch'oc: “¿Majqui a tat?” cho'on. Tsi' yʌlʌ: “I yalobilon Betuel, 

winic bʌ i yalobil Nacor. Tsi' yʌc'ʌyon ti pañimil Milca i yijñam”, che'en. Tsa 
cʌq'ue uya'ʌl cha'an mi' lʌp yic'ot xotol tac bʌ cha'an i c'ʌb. 

48Tsac yu'u c jol. Tsac ch'ujutesa lac Yum. Tsac sube i ñuclel lac Yum come 

jiñʌch i Dios c yum Abraham. Toj tsi' pʌyʌyon tilel ti bij c'ʌlʌl tsa' juliyon ti' yotot 
i yijts'in c yum. Wʌle com c pʌy majlel a walobil cha'an mi' yochel ti' yijñam i 
yalobil c yum. 

49Subeñon mi muc'ʌch a jac'ben c yum ti uts'at ti isujm. Mi mach a womic a jac', 

subeñon cha'an mic ña'tan bajche' yom mic mel, che'en i winic Abraham. 

50Labán yic'ot Betuel tsi' jac'ʌyob: Añʌch ti' wenta lac Yum jini woli bʌ a c'ajtin. 

Mach mejlic c subeñet lojon mi uts'at o mi mach uts'atic. 

51Awilan, wʌ'ʌch an Rebeca ti a tojel. Pʌyʌ majlel a wic'ot. Che' ma' majlel, la' 

ochic ti' yijñam i yalobil a yum che' bajche' tsi yʌlʌ lac Yum, che'ob. 

52Che' bʌ tsi' yubi jini t'an, i winic Abraham tsi' c'uchchoco i bʌ ti' tojlel lac Yum. 

53Tsi' loc'sa ch'ʌjlib tac melbil bʌ ti plata yic'ot ch'ʌjlib melbil bʌ ti oro yic'ot pisil. 

Tsi' yʌq'ue Rebeca. Tsi' yʌq'ue i majtan i ña' Rebeca yic'ot i yʌscun, letsem tac 
bʌ i tojol. 

54Tsi' cha'leyob we'el uch'el jini winic yic'ot winic bʌ i pi'ʌlob. Ya' tsi' ñusayob 

ac'ʌlel. Tsa' cajiyob ti ch'ojyel ti sʌc'ajel. 

55I yʌscun yic'ot i ña' jini xch'oc tsi' yʌlʌyob: La' poj cʌlec lujump'ejl q'uin quic'ot 

lojon. Ti wi'il mux i majlel, che'ob. 

56Jini winic tsi' subeyob: Mach a jaltesañon, come lac Yum tsi' coltayon cha'an 

ili que'tel woli bʌ c mel. La' majlicon cha'an mic cha' sujtel ba'an c yum, che'en. 

57Tsi' yʌlʌyob: La' lac pʌy tilel jini xch'oc cha'an mi laj c'ajtiben bajche' yom i 

pusic'al, che'ob. 

58Tsi' pʌyʌyob tilel Rebeca. Tsi' c'ajtibeyob: ¿Awom ba majlel yic'ot ili winic? 

che'ob. Tsi' yʌlʌ: Com cu majlel, che'en. 

59Tsi' chocoyob majlel Rebeca i yijts'in yic'ot jini x'ixic tsa' bʌ i meq'ue che' alʌl 

to yic'ot i winic Abraham yic'ot i winicob. 

60Tsi' yʌq'ueyob Rebeca i yutslel i t'an. Tsi' subeyob: La' ochiquet ti' ña' cabʌl 

winicob ti mil ti mil. La' yumʌnticob cha'an jini mu' bʌ i ts'a'leñob, che'ob. 

61Tsa' tejchi majlel Rebeca yic'ot xch'oc bʌ i pi'ʌlob. C'ʌchʌlob ti camello tac tsi' 

tsajcayob majlel jini winic. Jini winic tsi' pʌyʌ majlel Rebeca. 

62Isaac tsa' majli ti pozo i c'aba' jini Cuxul Bʌ Mu' bʌ i Q'uelon. Tsa' sujti ti' yotot. 

Ya' chumul ti lum i c'aba' Neguev. 

63Tsa' majli Isaac ti jamil che' ochix q'uin cha'an mi' chʌn ña'tan Dios ti' pusic'al. 

Tsi' can q'uele pañimil. Tsi' q'uele ya'ix tilel camello tac. 

64Rebeca tsi' can q'uele pañimil. Che' bʌ tsi' q'uele Isaac, tsa' jubi ti camello. 

65Come Rebeca tsi' c'ajtibe jini winic: ¿Majqui jini winic woli bʌ i cha'len xʌmbal 

ti jamil cha'an mi' tajonla? che'en. Jini winic tsi' jac'ʌ: Jiñʌch c yum, che'en. Jini 
cha'an Rebeca tsi' ch'ʌmʌ i pislel cha'an mi' mos i wut. 

66Jini winic tsi' sube Isaac pejtelel chuqui tsi' mele. 

67Isaac tsi' pʌyʌ ochel Rebeca ti pisil bʌ i yotot Sara i ña' tsa'ix bʌ chʌmi. Isaac 

tsi' c'uxbi Rebeca. Tsa' cha' ñuq'uesʌnti i pusic'al Isaac cha'an anix i pi'ʌl. 

Genesis 25 

I p'olbal Abraham yic'ot Cetura 
(1 Cr. 1.32-33) 

1Abraham tsi' pʌyʌ yambʌ i yijñam i c'aba' Cetura. 

2Cetura tsi' yʌc'ʌ ti pañimil Zimram, i yalobil Abraham. Tsi' yila pañimil ja'el 

Jocsán, Medán, Madián, Isbac, Súa. 

3Jocsán i tatʌch Seba yic'ot Dedán. I yalobilob Dedán jiñobʌch Asurim, Letusim, 

Leumim. 

4I yalobilob Madián jiñobʌch Efa, Efer, Hanoc, Abida, Elda. I yalobilobʌch 

Cetura ti pejtelelob. 

5Abraham tsi' yʌq'ue Isaac pejtelel i chubʌ'an. 

6Abraham tsi' yʌq'ueyob i majtan tac jini ch'iton bʌ i yalobilob i majan ijñamob. 

Che' cuxul to Abraham tsi' chocoyob loq'uel ti' tojlel Isaac, ti lum ya' ti' tojel i 
pasibal q'uin. 

Tsa' chʌmi Abraham, tsa' mujqui 

7Tsa' ts'ʌctiyi jo'lujump'ejl i bolonc'al (175) i jabilel Abraham ti pejtelel. 

8Tsa' chʌmi. Wen ñoxix tsa' chʌmi Abraham. Cabʌlix i jabilel. Tsa' pʌjyi majlel 

Abraham ba'an i pi'ʌlob tsa' bʌ chʌmiyob. 

9Isaac yic'ot Ismael i yalobilob Abraham tsi' mucuyob ti ch'en i c'aba' Macpela 

am bʌ ti jamil tsa' bʌ i choño Efrón i yalobil Zohar jini heteo. Ya'an jini jamil ya' 
ti' tojel Mamre. 

10Jiñʌch jini jamil tsa' bʌ i mʌñʌ Abraham ti' tojlel i yalobilob Het. Ya' tsa' mujqui 

Abraham yic'ot Sara i yijñam. 

11Che' chʌmenix Abraham, Dios tsi' yʌq'ue i yutslel i t'an Isaac i yalobil 

Abraham. Tsa' caji ti chumtʌl Isaac ba'an jini pozo i c'aba' Jini Cuxul Bʌ Mu' bʌ 
i Q'uelon. 

I p'olbal Ismael 
(1 Cr. 1.28-31) 

12Jiñobʌch i p'olbal Ismael. Jini Ismael i yalobilʌch Abraham yic'ot Agar. Ch'oyol 

ti Egipto Agar, jiñʌch i criada Sara. Tsi' yʌq'ue i yalobil Abraham. 

13-15Jiñobʌch i c'aba' ch'iton bʌ i yalobilob Ismael c'ʌlʌl ti ascuñʌl bʌ c'ʌlʌl ti' xut 

ijts'iñʌl: Nebaiot, Cedar, Adbeel, Mibsam, Misma, Duma, Massa, Hadar, Tema, 
Jetur, Nafis, Cedema. 

16Jiñobʌch ch'iton bʌ i yalobilob Ismael. Tsa' chumleyob ti colonia tac yic'ot i 

pi'ʌlob ti mojt ti mojt. Lajchʌntiquil yumʌlob ti' lumal tac. 

17Ismael tsi' taja wuclujump'ejl i wucc'al (137) i jabilel. Tsa' chʌmi. Tsa' pʌjyi 

ba'an i ñojte'elob tsa' bʌ chʌmiyob. 

18Ya' chumulob i pi'ʌlob ti Havila c'ʌlʌl ti Shur am bʌ ti' tojel Egipto che' mi lac 

majlel ti Asiria. Ismael tsa' chumle ti' ts'ejtʌlel i pi'ʌlob ti' tojel i pasibal q'uin. 

Tsi' yilayob pañimil jini Jacob yic'ot Esaú 

19Jiñʌch i p'olbal Isaac i yalobil Abraham. Abraham i tatʌch Isaac. 

20An cha'c'al i jabilel Isaac che' bʌ tsi' pʌyʌ Rebeca ti' yijñam. Rebeca jiñʌch 

xch'oc bʌ i yalobil Betuel jini arameo ch'oyol bʌ ti Padanaram. I yijti'añʌch Labán 
jini arameo. 

21Isaac tsi' c'ajti i yalobil ti lac Yum, come ma'anic i yalobil. Lac Yum tsi' jac'ʌ. 

Tsa' caji i cʌntan i yalobil Rebeca i yijñam Isaac. 

22Che' cʌntʌbilob to i yalobilob Rebeca, tsi' cha'leyob leto yubil. Tsi' yʌlʌ i ña': 

¿Chucoch che'ʌch woli' yujtel? che'en. Tsa' majli i c'ajtiben lac Yum. 

23Lac Yum tsi' sube: Loj jini a walobilob am bʌ ti a ñʌc'. Mi caj i yochelob ti 

cha'mojt ñuc bʌ tejclum. Ñumen mi caj i taj i p'ʌtʌlel jump'ejl tejclum bajche' 
yambʌ. Jini ascuñʌl bʌ mi caj i yuman jini ijts'iñʌl bʌ, che'en. 

24Che' i yorajlelix mi' lojtel tsi' q'ueleyob pañimil cha'tiquil alʌl, loj bʌ. 

25Tsa' tili ñaxan bʌ, chʌchʌc i bʌc'tal. An i tsutsel che' bajche' i tsutsel alʌc'ʌl. 

Tsi' yotsʌbe i c'aba' Esaú. 

26Ti wi'il tsa' tili i yijts'in, chucul i tuñ'oc Esaú ti' c'ʌb. Tsi' yotsʌbe i c'aba' Jacob. 

Anix uxc'al i jabilel Isaac che' bʌ tsi' q'uele pañimil i yalobilob Rebeca. 

Esaú tsi' choño i yʌscunlel 

27Tsa' coliyob jini ch'itoñob. Esaú wen yujil i yajñesʌntel bʌte'el. Tsa' ajni ti jamil. 

Jacob jiñʌch uts bʌ winic, tsa' chumle ti pisil bʌ otot. 

28Isaac tsi' c'uxbi Esaú, come tsi' c'uxu we'elʌl chajpʌbil bʌ i cha'an. Rebeca tsi' 

c'uxbi Jacob. 

29Ti jump'ejl q'uin Jacob tsi' ch'ʌxʌ i bʌl i ñʌc'. Esaú tsa' majli ti jamil. Tsa' cha' 

sujti tilel ti' yotot. C'un pañimil tsi' yubi cha'an cabʌl i wi'ñal. 

30Esaú tsi' sube Jacob: La' j c'ux jini chʌchʌc bʌ i bʌl ñʌc'ʌl chajpʌbilix bʌ a 

cha'an, come c'unix pañimil woli cubin cha'an c wi'ñal, che'en. Jini cha'an tsa' 
otsʌbenti i c'aba' Edom, “Chʌchʌc bʌ”. 

31Jacob tsi' yʌlʌ: Ñaxan chombeñon a wʌscunlel, che'en. 

32Esaú tsi' yʌlʌ: Awilan, mi caj c chʌmel ti wi'ñal. ¿Chuqui to i c'ʌjñibal c cha'an 

jini cʌscunlel? che'en. 

33Jacob tsi' yʌlʌ: Ñaxan aq'ueñon a t'an, che'en. Esaú tsi' yʌq'ue i t'an. Che' jini 

tsi' chombe Jacob i yʌscunlel. 

34Jacob tsi' yʌq'ue Esaú waj yic'ot lenteja chajpʌbil bʌ i cha'an. Tsi' c'uxu. Tsi' 

japʌ. Tsa' ch'ojyi. Tsa' loq'ui majlel. Che'i tsi' ts'a'le i yʌscunlel Esaú. 

Genesis 26 

Isaac an ti Gerar 

1Cha' anix wi'ñal ti jini lum ba' chumul Isaac. Jini ñaxan bʌ wi'ñal tsa' ñumi che' 

cuxul to Abraham. Isaac tsa' majli ba'an Abimelec i rey filisteojob ya' ti Gerar. 

2Lac Yum tsi' pʌsʌ i bʌ ba'an Isaac. Tsi' yʌlʌ: Mach ma' majlel ti Egipto. Wʌ jach 

yom ma' chumtʌl ti jini lum ba' mic subeñet. 

3Yom ma' wajñel ti jini lum maxto bʌ a cha'anic. Añon quic'otet. Mi caj cʌq'ueñet 

i yutslel c t'an. Mi caj cʌq'ueñet yic'ot a p'olbal pejtel ili lum. Mi caj c ts'ʌctesan 
jini t'an tsa' bʌ c sube Abraham a tat. 

4Mi caj c p'ojlesan a p'olbal che' bajche' jini ec' ti panchan. Mi caj cʌq'uen a 

p'olbal pejtel ili lum. Ti' tojlel a p'olbal mi caj i yʌq'uentelob i yutslel c t'an winicob 
x'ixicob ti pejtelel pañimil 

5cha'an tsi' jac'ʌ c t'an Abraham. Ti pejtelel chuqui tsac sube tsi' jac'ʌ c mandar, 

che'en lac Yum. 

6Jini cha'an tsa' caji ti chumtʌl Isaac ti Gerar. 

7Jini winicob ya' bʌ chumulob tsi' c'ajtibeyob Isaac majqui jini xch'oc Rebeca. 

Isaac tsi' yʌlʌ: Jiñʌch quijti'an, che'en, come tsi' bʌc'ña jini winicob ya' bʌ 
chumulob. Jini cha'an ma'anic tsi' yʌlʌ mi i yijñam, ame i tsʌnsañob cha'an mi' 
pʌyob Rebeca. Che'ʌch tsi' lon ña'ta ti' pusic'al, come i t'ojol jax Rebeca. 

8Che' bʌ tsa' jal'ayob ya'i, Abimelec i rey filisteojob tsa' caji i q'uelob che' ya' 

wa'al ti ventana. Ya'an Isaac, woli' jaxun Rebeca i yijñam ti c'uxbiya. 

9Abimelec tsi' pejca Isaac. Tsi' yʌlʌ: Jiñʌch a wijñam. ¿Chucoch tsa' wʌlʌ mi a 

wijti'an? che'en Abimelec. Isaac tsi' sube: Tsa cʌlʌ tic pusic'al tic'ʌl mux caj c 
tsʌnsʌntel cha'an Rebeca, che'en. 

10Abimelec tsi' yʌlʌ: Mach wenic chuqui tsa' melbeyon lojon. Bʌbʌq'uen mi' 

pejcan a wijñam juntiquil winic. Tsa'ic i pejca, tsac taja lojon c mul, che'en 
Abimelec. 

11Abimelec tsi' yʌq'ueyob mandar ti pejtelob. Tsi' yʌlʌ: Majqui jach mi' tic'lan ili 

winic mi i yijñam, a wila to mux caj c tsʌnsan, che'en. 

12Isaac tsi' cha'le pac' ti jini lum. Ti jini jach bʌ jab tsi' taja i wut i pʌc'ʌb ti jo'c'al 

ti jujump'ejl. Lac Yum tsi' yʌq'ue cabʌl i wenlel. 

13Tsa' sujti ti wen chumul. Tsa' wen p'ojli i chubʌ'an. Tsa' ochi ti ñuc bʌ yumʌl. 

14An i cha'an tiñʌme' yic'ot wacax yic'ot cabʌl winicob x'ixicob. Tsʌytsʌyña i 

pusic'al jini filisteojob cha'an i chubʌ'an Isaac. 

15Tsi' chilbeyob pejtel jini pozo tac tsa' bʌ i yʌc'ʌ ti melol Abraham che' cuxul to 

i tat Isaac. Tsi' bujt'iyob. 

16Abimelec tsi' sube Isaac: Loq'uenix ba' añon lojon, come ñumen p'ʌtʌlet 

bajche' joñon lojon. 

17Tsa' loq'ui Isaac ya'i. Tsi' wa'choco pisil bʌ i yotot ya' ti joctʌl i c'aba' Gerar. 

Ya' tsa' chumle. 

18Ya'an ts'ajquibil bʌ i yajñib ja' tsa' bʌ i yʌc'ʌ ti picol Abraham i tat Isaac che' 

cuxul to. Che' chʌmenix Abraham, jini filisteojob tsi' laj bujt'iyob. Tsa' tili Isaac. 
Tsi' cha' joc'o. Tsi' cha' aq'ue i c'aba' tac otsʌbil bʌ i cha'an Abraham. 

19I winicob Isaac tsi' piquiyob pozo ti joctʌl. Tsi' tajayob cuxul bʌ ja' ya' ti pozo. 

20Jini xcʌnta wacax ch'oyolo' bʌ ti Gerar tsi' contrajiyob xcʌnta wacaxob i cha'an 

Isaac. Tsi' yʌlʌyob: C cha'añʌch lojon ili ja', che'ob. Isaac tsi' yotsʌbe i c'aba' ili 
pozo, Leto, come tsi' contrajiyob. 

21Tsi' piquiyob yambʌ pozo. Tsa' cha' tili i contrajiñob cha'an mi' chilbeñob iliyi 

ja'el. Tsi' yotsʌbe i c'aba' Mich'ajel. 

22Tsa' loq'ui Isaac ya'i. Tsi' piqui yambʌ pozo. Ma'anix tsa' tili i contrajiñob 

cha'an mi' chilbeñob. Tsi' yotsʌbe i c'aba' Jasʌlonixla ti lac lum, come tsi' yʌlʌ: 

Tijicñayonix wʌle. Lac Yum tsi' yʌc'ʌyonla ti chumtʌl ba' ñʌch'ʌl pañimil. Wʌ' mi 
caj lac p'ojlel, che'en. 

23Tsa' loq'ui ya'i. Tsa' majli ti Beerseba. 

24Lac Yum tsi' pʌsʌ i bʌ ba'an Isaac ti jini jach bʌ ac'ʌlel. Tsi' yʌlʌ: Joñon i Dioson 

Abraham a tat. Mach a cha'len bʌq'uen, come añon quic'otet. Mi caj cʌq'ueñet 
i yutslel c t'an. Mi caj c p'ojlesan a walobil che' bajche' tsac sube Abraham jini 
c winic, che'en. 

25Isaac tsi' wa'choco i pulʌntib i majtan Dios ya'i. Tsi' pejca lac Yum ti' c'aba'. 

Ya'i tsi' wa'choco pisil bʌ i yotot. I winicob Isaac tsi' piquiyob yambʌ pozo. 

26Abimelec tsa' loq'ui ti Gerar. Tsa' tili ba'an Isaac. Tsa' c'oti ja'el Ahuzat, wen 

cʌmbil bʌ i cha'an, yic'ot Ficol i yum jini soldadojob i cha'an Abimelec. 

27Isaac tsi' subeyob: ¿Chucoch tsa' tiliyetla ba' añon? Come cujil ts'a' woli la 

q'uelon. Tsa'ix la' chocoyon loq'uel ba' añetla, che'en. 

28Tsi' yʌlʌyob: Tsaj q'uele lojon an la' Yum a wic'ot. Tsa cʌlʌ lojon: Yomix mi lac 

tem lac t'an cha'an uts'at mi laj q'uel lac bʌ 

29cha'an ma'anic ma' tic'lañon lojon, come ma'anic tsac tic'layet lojon ja'el. 

Uts'at pejtel tsa' bʌ c melbeyet. Ti' ñʌch'tʌlel a pusic'al tsac chocoyet lojon 
majlel. Wolix i yʌq'ueñet lac Yum i yutslel i t'an, che'en Abimelec. 

30Isaac tsi' melbeyob q'uin. Tsi' cha'leyob we'el uch'el. 

31Ti wen seb to tsa' ch'ojyiyob. Tsi' tem ac'ʌyob i t'an. Isaac tsi' chocoyob majlel. 

Tsa' loq'uiyob ba'an Isaac ti' ñʌch'tʌlel i pusic'al. 

32Ti jini jach bʌ q'uin i winicob Isaac tsa' tili i subeñob i yum che' bʌ tsi' cha' 

piquiyob pozo. Tsac taja lojon ja', che'ob. 

33Isaac tsi' yotsʌbe i c'aba' jini pozo Seba. Jini cha'an i c'aba' jini tejclum jiñʌch 

Beerseba c'ʌlʌ wʌle. 

34Che' cha'c'alix i jabilel Esaú, tsi' pʌyʌ Judit cha'an i yijñam. Judit i yalobilʌch 

Beeri jini heteo. Tsi' pʌyʌ ja'el Basemat, i yalobil Elón jini heteo. 

35Tsi' meleyob i pusic'al Isaac yic'ot Rebeca cha'an i yijñamob Esaú. 

Genesis 27 

Jacob tsi' taja i yutslel i t'an Isaac 

1Awilan che' ñoxix Isaac tsa' caji ti yajpel i wut. Ma'anix tsa' c'oti i wut. Tsi' pejca 

Esaú, jini ascuñʌl bʌ i yalobil. Tsi' sube: Calobil, che'en. Tsi' jac'ʌ: Wʌ' añon, 
che'en. 

2Tsi' yʌlʌ: Awilan, ñoxonix wʌle. Mach cujilic baqui bʌ q'uin mi caj c chʌmel. 

3Jini cha'an ch'ʌmʌ wʌle jini e'tijibʌl cha'an julbʌl, jini jalʌjb yic'ot i te'el. Cucu ti 

jamil. Chucbeñon tilel me'. 

4Melbeñon sumuc bʌ i bʌl c ñʌc' che' bajche' mic mulan. Ch'ʌmbeñon tilel 

cha'an mij c'uxe', cha'an mi mejlel cʌq'ueñet i yutslel c t'an che' cuxulon to, 
che'en. 

5Rebeca tsi' yubibe i t'an Isaac che' bʌ tsi' pejca Esaú i yalobil. Esaú tsa' majli 

ti jamil i jul bʌte'el cha'an mi' ch'ʌm tilel. 

6Rebeca tsi' cha' sube Jacob i yalobil chuqui tsi' yʌlʌ Isaac. Tsi' yʌlʌ: Tsa cubibe 

i t'an a tat che' bʌ tsi' pejca a wʌscun. 

7Tsi' sube: “Ch'ʌmbeñon tilel we'elʌl. Melbeñon sumuc bʌ i bʌl c ñʌc' cha'an mij 

c'uxe, cha'an mi cʌq'ueñet i yutslel c t'an che' cuxulon to”. Che' tsi' yʌlʌ a tat. 

8Jini cha'an, calobil, jac'beñon c t'an wʌle. Cha'len che' bajche' mic subeñet. 

9Cucu pʌyʌ tilel cha'cojt wen bʌ alʌ chivo. Mi caj c melben a tat sumuc bʌ i bʌl 

i ñʌc' che' bajche' mi' mulan. 

10Mux caj a ch'ʌmben majlel a tat, cha'an mi' c'uxe', cha'an mi mejlel i yʌq'uenet 

i yutslel i t'an che' maxto chʌmenic, che'en Rebeca. 

11Jacob tsi' sube Rebeca i ña': Awilan, an cabʌl i tsutsel i bʌc'tal cʌscun. Ixcu 

joñon mach che'iqui. 

12Tic'ʌl mi caj i jaxuñon c tat. Mi caj i ña'tan xloton. Che' jini mi caj c p'ajtʌl cha'an 

c mul. Ma'anic mi caj c taj i yutslel i t'an, che'en Jacob. 

13I ña' tsi' sube: La' i tajon a wocol mi tsa' p'ajleyet. Cojach yom ma' jac'beñon. 

Cucu, ch'ʌmbeñon tilel jini chivo, che'en. 

14Tsa' majli. Tsi' chucu tilel chivo ba'an i ña'. I ña' tsi' melbe i tat sumuc bʌ i bʌl 

i ñʌc' che' bajche' tsi' mula. 

15Rebeca tsi' ch'ʌmʌ wen bʌ i pislel Esaú jini ascuñʌl bʌ. Tsi' yʌq'ue i lʌp Jacob. 

16Tsi' yotsʌbe i pʌchʌlel alʌ chivo ti' c'ʌb yic'ot ti' bic' Jacob ba' ma'anic i tsutsel. 

17Rebeca tsi' yʌc'ʌ ti' c'ʌb Jacob jini sumuc bʌ i bʌl ñʌc'ʌl cha'an mi yʌq'uen i tat 

yic'ot waj tsa' bʌ i chajpʌbe. 

18Tsa' majli ba'an i tat. Tsi' yʌlʌ: C tat, che'en. Tsi' yʌlʌ: Wʌ' añon. ¿Majquiyet, 

calobil? che'en. 

19Jacob tsi' sube i tat: Joñon Esaú jini ñaxan bʌ a walobil. Tsa'ix c mele che' 

bajche' tsa' subeyon. Awocolic, ch'ojyen. Buchi'. C'uxu jini we'elʌl tsa' bʌ c 
chajpʌbeyet cha'an ma' wʌq'ueñon i yutslel a t'an, che'en. 

20Isaac tsi' sube i yalobil: Calobil, ¿bajche' tsa' mejli a bʌc' taj? che'en. Tsi' yʌlʌ: 

Come lac Yum tsi' coltayon, che'en. 

21Isaac tsi' sube Jacob: Awocolic, ñochtañon. La' c tʌlet calobil, mi isujm 

calobilet Esaú. 

22Jacob tsi' ñochta i tat. Isaac tsi' jaxu. Tsi' yʌlʌ: Jini a t'an i t'añʌch Jacob. Jini 

a c'ʌb i c'ʌbʌch Esaú, che'en. 

23Ma'anic tsi' cʌñʌ come añʌch i tsutsel i c'ʌb che' bajche' i c'ʌb i yʌscun. Jini 

cha'an Isaac tsi' yʌq'ue i yutslel i t'an. 

24Tsi' c'ajtibe: ¿Isujm ba ascuñʌl bʌ calobilet? Tsi' jac'ʌ: Joñon cu, che'en. 

25Isaac tsi' yʌlʌ: Calobil, ch'ʌmʌ tilel we'elʌl ba' añon cha'an mij c'ux, cha'an mi 

cʌq'ueñet i yutslel c t'an, che'en. I yalobil tsi' ch'ʌmʌ tilel, Isaac tsi' c'uxu. Tsi' 
ch'ʌmʌ tilel vino ja'el. Tsi' japʌ. 

26Che' jini tsi' sube: La' ilayi, calobil. Ts'ujts'uñon, che'en. 

27Jacob tsi' ñochta. Tsi' ts'ujts'u. Isaac tsi' sic'be i yujts'il i pislel. Tsi' yʌq'ue i 

yutslel i t'an. Tsi' yʌlʌ: Awilan, i yujts'il calobil lajalʌch bajche' i yujts'il jamil tsa' 
bʌ i taja i wenlel ti Dios. 

28La' i yʌq'ueñet Dios jini ye'eb tilem bʌ ti panchan yic'ot wen bʌ lum yic'ot cabʌl 

ixim yic'ot cabʌl vino. 

29La' i yumañetob winicob ti mojt ti mojt. La' i c'uchchocoñob i bʌ jini tejclumob 

ti a tojlel. La' i yumañet a pi'ʌlob. La' i c'uchchocoñob i bʌ a wijts'iñob ti a tojlel. 
La' chojquicob loq'uel pejtel mu' bʌ i p'ajet. La' i tajob i yutslel Dios pejtel mu' bʌ 
i yʌq'ueñet i yutslel i t'an, che'en. 

30Tsa' ujti Isaac i yʌq'uen Jacob i yutslel i t'an. Che' bʌ poj ujtel to i loq'uel Jacob 

ti' tojlel Isaac, tsa' c'oti i yʌscun yic'ot jini bʌte'el tsa' bʌ i julu. 

31Esaú ja'el tsi' mele sumuc bʌ i bʌl i ñʌc' i tat. Tsa' ochi ba'an i tat. Tsi' sube: 

Ch'ojyen, c tat. C'uxu jini we'elʌl tsa' bʌ c chajpʌbeyet, cha'an ma' wʌq'ueñon i 
yutslel a t'an, che'en Esaú. 

32Isaac tsi' sube: ¿Majquiyet? che'en. Tsi' yʌlʌ: Joñon a walobilon, jini ascuñʌl 

bʌ, che'en. 

33Tsa' caji ti wen tsiltsilñʌyel Isaac. Tsi' yʌlʌ: ¿Majqui jini tsa' bʌ i yʌq'ueyon 

we'elʌl? Tsi' ch'ʌmʌ tilel ba' añon. Tsaj c'uxu ti pejtelel che' maxto tilemetic. Tsa 
cʌq'ue i yutslel c t'an. Isujm, mux caj i taj i wenlel che' bajche' tsac sube, che'en. 

34Che' bʌ tsi' yubibe i t'an i tat, wen c'am tsi' cha'le uq'uel Esaú. Ch'ijiyem i 

pusic'al. Tsi' sube i tat: A wocolic c tat, aq'ueñon i yutslel a t'an. Aq'ueñon ja'el, 
che'en. 

35I tat tsi' yʌlʌ: Tsa' tili a wijts'in i lotiñon. Tsi' chilbeyet i yutslel c t'an, che'en 

Isaac. 

36Esaú tsi' yʌlʌ: Cha'an i maña tsa' otsʌbenti i c'aba' Jacob. Cha'yajl tsi' 

chilbeyon c cha'an bʌ. Tsi' sutq'uiyon ti ijts'iñʌl. Tsa'ix i chilbeyon ja'el i yutslel a 
t'an, che'en. ¿Anto ba yambʌ i yutslel a t'an cha'an ma' wʌq'ueñon? che'en. 

37Jini cha'an Isaac tsi' sube Esaú: Awilan, tsa cotsa Jacob ti a yum. Pejtel i 

pi'ʌlob tsa cʌq'ue Jacob cha'an i winicob. Tsa cʌq'ue ixim yic'ot vino ja'el. 
Calobil, ¿chuqui mi' cʌytʌl cha'an mi cʌq'ueñet? che'en. 

38Esaú tsi' sube i tat: ¿Anto ba jump'ejl jach i yutslel a t'an, c tat? Aq'ueñon i 

yutslel a t'an ja'el, c tat, che'en. C'am tsi' cha'le uq'uel Esaú. 

39-40Jini cha'an Isaac i tat tsi' jac'ʌ. Tsi' sube: Ñajt to an wen bʌ lum ti pañimil 

ba' mi caj a chumtʌl. Ñajt to an ye'eb tilem bʌ ti panchan am bʌ ti chan. Yic'ot a 
wespada mi caj a wajñel. Mi caj a yuman a wʌscun. Che' mi' cajel ti t'an a 
pusic'al, wersa mi caj a chil loq'uel a bʌ ti' wenta a yum, che'en Isaac. 

Jacob tsi' puts'ta Esaú 

41Esaú tsi' mich'le Jacob cha'an tsi' chilbe i wenlel. Tsi' ña'ta ti' pusic'al: Mach 

jalix mi caj i chʌmel lac tat. Che' ujtemix i yuc'tʌntel mi caj c tsʌnsan Jacob. 
Che'ʌch tsi' ña'ta. 

42Tsa' subenti Rebeca chuqui woli' ña'tan Esaú. Jini cha'an tsi' pʌyʌ tilel Jacob. 

Tsi' sube: Awilan, a wʌscun woli' ñʌch'tesan i pusic'al cha'an woli' ña'tan i 
q'uextʌbeñet a mul. Yom i tsʌnsañet. 

43Jini cha'an calobil, jac'beñon c t'an. Chajpan a bʌ. Cucu ti puts'el ba'an Labán 

jini cʌscun ya' ti Harán. 

44Ya' yom ma' poj chumtʌl a wic'ot jinto che' lajmenix i mich'ajel a wʌscun. 

45Che' ma'anix woli' mich'leñet, che' ñajʌyemix ti' pusic'al chuqui tsa' tumbe, mi 

caj c choc majlel winic i cha' pʌyet tilel. ¿Yom ba mi la' cʌyon ti meba' ti la' 
cha'ticlel ti jump'ejl jach q'uin? che'en. 

46Rebeca tsi' sube Isaac: Mach tijicñayonic cha'an jini x'ixicob ch'oyolo' bʌ ti 

Het. Mi tsi' pʌyʌ Jacob i yijñam ba'an i yalobilob Het yic'ot i yalobilob Canaán, 
¿chuqui to que'tel mi chʌn cuxulon to? che'en. 

Genesis 28 

1Isaac tsi' pʌyʌ tilel Jacob. Tsi' yʌq'ue i wenlel i t'an. Tsi' yʌq'ue mandar: Mach 

a pʌy a wijñam ba'an i yalobilob Canaán. 

2Chajpan a bʌ. Yom ma' majlel ya' ti Padanaram, ya' ti' yotot Betuel, i tat a ña'. 

C'ajtin a wijñam ya'i ba'an i yalobilob Labán a wichan. 

3La' i yʌq'ueñet i yutslel i t'an Dios, jini Mach Bʌ Anic i P'isol i P'ʌtʌlel. La' i 

yʌq'ueñet cabʌl a walobilob. La' i p'olbeñet a walobilob ti mojt ti mojt. 

4La' i yʌq'ueñet yic'ot a p'olbal i yutslel i t'an che' bajche' tsi' yʌq'ue Abraham, 

cha'an ma' ch'ʌm jini lum ba' woliyet ti poj chumtʌl, jini lum tsa' bʌ aq'uenti 
Abraham ti Dios, che'en. 

5Che' jini Isaac tsi' choco majlel Jacob. Tsa' majli ti Padanaram ba'an Labán, i 

yalobil Betuel jini arameo. Labán i yʌscuñʌch Rebeca. Rebeca i ña'ʌch Jacob 
yic'ot Esaú. 

6Tsa' caji i yubin Esaú chocbilix majlel Jacob ya' ti Padanaram cha'an mi' c'ajtin 

i yijñam ya'i. Che' bʌ tsi' yʌq'ue i yutslel i t'an i tat tsi' sube: Mach a pʌy a wijñam 
ba'an i yalobilob Canaán, che'en. 

7-8Che' bʌ tsi' q'uele Esaú majlemix Jacob ti Padanaram cha'an ts'a' tsi' q'uele i 

yalobilob Canaán, 

9tsa' majli Esaú ba'an Ismael. Tsi' pʌyʌ Mahalet i yalobil Ismael, i yalobil bʌ 

Abraham cha'an i yijñam. Che' añobix i yijñam, tsi' pʌyʌ yambʌ i c'aba' Mahalet 
i yijts'in Nebaiot. 

Dios tsi' pʌsbe i bʌ Jacob 

10Jacob tsa' loq'ui ti Beerseba. Tsa' c'oti ti Harán. 

11Ya'i tsi' ñusa ac'ʌlel, come tsa' bʌjli q'uin. Tsi' ch'ʌmʌ jump'ejl xajlel cha'an i 

c'ʌnjol. Tsa' ñole ya'i. 

12Tsi' cha'le ñajal. Tsi' q'uele chan bʌ tec'oñib wa'al bʌ ti lum. I jol jini tec'oñib 

tsi' taja panchan. I yángelob Dios woli' letsel i jubelob ya' ti tec'oñib. 

13Ya' wa'al lac Yum ti' chañelal. Tsi' yʌlʌ: Joñon Yumʌlon, i Dioson Abraham a 

tat, i Dioson Isaac. Mi caj cʌq'ueñet yic'ot a p'olbal jini lum ba' ñololet. 

14Lajal ti tsicol mi caj i yajñel a p'olbal che' bajche' ts'ubejn. Mi caj i pam 

pujquelob ba' mi' bʌjlel q'uin yic'ot ba' mi' pasel q'uin, yic'ot ti norte yic'ot ti sur. 
Cha'añet yic'ot cha'an a p'olbal mi caj i yʌq'uentelob i yutslel c t'an winicob 
x'ixicob ti jujunmojt. 

15Añon quic'otet. Mi caj cʌntañet baqui jach ma' majlel. Mi caj c cha' pʌyet tilel 

ti ili lum. Ma'anic mi caj j cʌyet jinto mic mel jini tsa bʌ c subeyet, che'en. 

16-17Jacob tsa' ch'ojyi ti wʌyel. Tsi' cha'le bʌq'uen. Tsi' yʌlʌ: Isujm, wʌ'an lac 

Yum ilayi. Ma'anic tsac ña'ta. Wʌ'an bʌbʌq'uen bʌ ilayi. Jiñʌch i yotot Dios. 
Jiñʌch i ti' panchan, che'en. 

18Seb to tsa' ch'ojyi Jacob. Tsi' chʌmʌ jini xajlel tsa' bʌ i c'ʌnjola. Ts'ejel tsi' yʌc'ʌ. 

Tsi' mulu aceite ti' pam cha'an i ña'tʌntel i yutslel i pusic'al Dios tsa' bʌ pʌsbenti. 

19Tsi' yotsʌbe i c'aba jini ajñibʌl Betel. I c'aba'ʌch Luz che' ti ñaxan. 

20Jacob tsi' yʌc'ʌ i t'an ti' tojlel Dios. Tsi' yʌlʌ: Mi isujm añet quic'ot, mi mux a 

cʌntañon ti jini bij cha'an utsat mic majlel, mi mux a wʌq'ueñon waj cha'an mij 
c'ux yic'ot pisil cha'an mic lʌp, 

21cha'an mic sujtel ti' yotot c tat ti' ñʌch'tilel c pusic'al, che' jini c Dioset, c Yumet. 

22Ili xajlel tsa' bʌ c ts'ʌpʌ i wentajʌch a wotot. Ti pejtelel chuqui ma' wʌq'ueñon 

isujm mi caj cʌq'ueñet i diezmojlel. Che' tsi' yʌc'ʌ i t'an Jacob. 

Genesis 29 

Jacob tsi' cha'le e'tel cha'an Raquel yic'ot Lea 

1Jacob tsa' caji ti xʌmbal. Tsa' c'oti ti' lumal i ña' ti' tojel i pasibal q'uin. 

2Tsi' can q'uele pañimil. Tsi' q'uele ya'an pozo ti jamil. Ya' pʌcʌlob uxmojt 

tiñʌme' ti' t'ejl pozo ba' mi' luchob ja' winicob cha'an mi' yʌq'ueñob i jap tiñʌme'. 
Wen ñuc jini xajlel am bʌ ti' ti' jini pozo. 

3I tilelʌch mi' tempañob i tiñʌme' ya'i. Mi' bʌlc'uñob loq'uel jini xajlel ti' ti' pozo 

cha'an mi' yʌq'ueñob i jap ja' jini tiñʌme'. Che' mi' yujtel i jap, mi' cha' ac'ob jini 
xajlel ti' ti' pozo. 

4Jacob tsi' c'ajtibeyob: ¿Baqui ch'oyoletla? che'en. Tsi' yʌlʌyob: Ch'oyolon lojon 

ti Harán, che'ob. 

5Tsi' c'ajtibeyob: ¿La' cʌñʌ ba Labán, i yalobil Nacor? che'en. Tsi' yʌlʌyob: J 

cʌñʌ cu lojon, che'ob. 

6Jacob tsi' c'ajtibeyob: ¿Bajche' yilal? ¿Uts'at ba an? che'en. Tsi' yʌlʌyob: Uts'at 

cu. Awilan, talix Raquel i yalobil yic'ot i tiñʌme', che'ob. 

7Jacob tsi' yʌlʌ: Chan to q'uin. Maxto i yorajlelic mi la' tempan alʌc'ʌl. Aq'uenla 

i jap ja' tiñʌme'. Cucula. Aq'uenla i buc'bal, che'en. 

8Tsi' yʌlʌyob: Mach mejlicon lojon jinto che' laj tempʌyemix tiñʌme' ti jujunmojt. 

Che' jini mic loc'san lojon jini xajlel ti' ti' pozo. Ti wi'il mi cʌq'uen lojon i jap ja' 
tiñʌme', che'ob. 

9Che' bʌ woli to i pejcañob Jacob, tsa' c'oti Raquel yic'ot i yʌlac' i tat, come 

xcʌnta tiñʌme'. 

10Jacob tsi' q'uele Raquel, i yalobil Labán i yichan yic'ot i yʌlac' Labán. Che' jini 

tsa' majli ti pozo. Tsi' loc'sa jini xajlel ti' ti' pozo. Tsi' yʌq'ue i jap ja' i yʌlac' Labán. 

11Jacob tsi' ts'ujts'u Raquel. C'am tsi' cha'le uq'uel. 

12Jacob tsi' sube: I pi'ʌloñʌch a tat. I yalobilon Rebeca, che'en. Ti ajñel tsa' majli 

Raquel i suben i tat. 

13Che' bʌ tsi' yubi Labán ya'an Jacob i yalobil i yijts'in, ti ajñel tsa' majli i taje'. 

Tsi' meq'ue. Tsi' ts'ujts'u. Tsi' pʌyʌ majlel ti' yotot. Jacob tsi' laj sube Labán 
chuqui tsa' ujti ti bij. 

14Labán tsi' sube: Lac pi'ʌlʌch lac bʌ, che'en. Jacob tsa' jal'a jump'ejl uw ba'an 

Labán. 

15Labán tsi' sube: Mach yomic ma' to'ol melbeñon que'tel cha'an c pi'ʌlet. 

Subeñon bajche' a wom mic tojet, che'en. 

16An cha'tiquil xch'oc bʌ i yalobilob Labán. Jini chichʌl bʌ i c'aba' Lea. Jini ijts'iñʌl 

bʌ i c'aba' Raquel. 

17Uts i wut Lea, pero i t'ojol jax Raquel. 

18Jacob tsi' c'uxbi Raquel. Tsi' yʌlʌ: Mi caj c melbeñet a we'tel wucp'ejl jab 

cha'an mic pʌy Raquel jini ijts'iñʌl bʌ a walobil. 

19Labán tsi' yʌlʌ: Uts'at, mi caj cʌq'ueñet Raquel. Lolom jach mi cʌq'uen yambʌ 

winic. Yom ma' cʌytʌl quic'ot, che'en. 

20Jacob tsi' cha'le e'tel wucp'ejl jab cha'an mi' pʌy Raquel. Lajalʌch tsi' yubi jini 

wucp'ejl jab bajche' wucp'ejl q'uin, come cabʌl tsi' c'uxbi Raquel. 

21Jacob tsi' sube Labán: Aq'ueñoñix quijñam. Tsa'ix ts'ʌctiyi wucp'ejl jab que'tel 

cha'an mic pʌy, che'en. 

22Labán tsi' pʌyʌ tilel pejtel winicob ya' bʌ chumulob. Tsa' caji i mel q'uin. 

23Ti ac'ʌlel Labán tsi' pʌyʌ majlel Lea ba'an Jacob. Jacob tsa' ajñi yic'ot. 

24Labán tsi' yʌq'ue i criada i c'aba' Zilpa cha'an mi' melben i ye'tel Lea. 

25Ti sʌc'ajel Jacob tsi' q'uele jiñʌch Lea tsa' bʌ i pʌyʌ. Jacob tsi' sube Labán: 

¿Chuqui tsa' melbeyon? Wucp'ejl jab tsac melbeyet a we'tel cha'an mic pʌy 
Raquel. ¿Chucoch tsa' lotiyon? che'en. 

26Labán tsi' yʌlʌ: Mach che'ic mic mel lojon ilayi. Ma'anic mic ñaxan sijin lojon 

jini ijts'iñʌl bʌ. Ñaxan mic sijin lojon jini chichʌl bʌ. 

27Ts'ʌctesan jump'ejl semana yic'ot a wijñam. Che' jini mi caj cʌq'ueñet i yijts'in 

cha'an a we'tel mu' bʌ caj a melbeñon yambʌ wucp'ejl jab che'en. 

28Che'ʌch tsi' cha'le Jacob. Tsa' ajni jump'ejl semana yic'ot Lea. Che' jini Labán 

tsi' yʌq'ue Raquel cha'an mi' pʌy ti' yijñam. 

29Labán tsi' yʌq'ue Raquel i criada i c'aba' Bilha cha'an mi' melben i ye'tel 

Raquel. 

30Jacob tsa' ajni yic'ot Raquel ja'el. Ñumen tsi' c'uxbi Raquel bajche' Lea. Tsi' 

cha'libe i ye'tel Labán yambʌ wucp'ejl jab. 

I yalobilob Jacob 

31Lac Yum tsi' q'uele mach c'uxbibilic Lea. Tsi' yʌq'ue i cʌntan alʌl. Ma'anic i 

yalobil Raquel. 

32Lea tsa' caji' cʌntan i yalobil. Tsi' yila pañimil ch'iton bʌ i yalobil. Tsi' yotsʌbe i 

c'aba' Rubén, “Dios tsi' q'uele c wocol”, come tsi' yʌlʌ: Lac Yum tsi' q'uele 
ts'a'lebilon. Wʌle c ñoxi'al mi caj i c'uxbiñon, che'en. 

33Tsi' cha' cʌnta i yalobil. Tsi' yila pañimil ch'iton bʌ i yalobil. Tsi' yʌlʌ: Come lac 

Yum tsi' q'uele mach c'uxbibilonic. Jini cha'an tsi' yʌq'ueyon yambʌ calobil, 
che'en. Tsi' yotsʌbe i c'aba Simeón, “Dios tsi' yubi”. 

34Tsi' cha' cʌnta i yalobil. Tsi' yʌlʌ: Wʌle c ñoxi'al mi caj i yajñel quic'ot, come 

tsa'ix cʌq'ue uxtiquil ch'iton bʌ i yalobilob, che'en. Jini cha'an tsa' otsʌbenti i 
c'aba' Leví, “Mi' c'uxbin”. 

35Tsi' cha' cʌnta i yalobil. Tsi' yʌlʌ: Mux caj c ch'ujutesan lac Yum, che'en. Jini 

cha'an tsi' yotsʌbe i c'aba' Judá. 

Genesis 30 

1Che' bʌ tsi' ña'ta Raquel ma'anic woli' yʌq'uen Jacob i yalobil, tsʌytsʌña i 

pusic'al cha'an i chich. Tsi' sube Jacob: Aq'ueñon calobil. Mi ma'anic ma' 
wʌq'ueñon mux c chʌmel, che'en. 

2Jacob tsi' mich'le Raquel. Tsi' yʌlʌ: Mach Diosonic. Jiñʌch Dios tsa' bʌ i 

yotsayet ti to'ol wa'al jach bʌ x'ixic, che'en. 

3Raquel tsi' yʌlʌ: Wʌ'ix an Bilha jini criada c cha'an. Yom ma' pi'len cha'an mi' 

yʌq'ueñon calobil, cha'an mic taj calobilob ti' wenta Bilha, che'en. 

4Jini cha'an Raquel tsi' yʌq'ue Jacob Bilha cha'an mi' pi'len. I criadajʌch Raquel. 

Jacob tsa' ajni yic'ot Bilha. 

5Bilha tsa' caji' cʌntan i yalobil. Tsi' yila pañimil ch'iton bʌ i yalobil. 

6Raquel tsi' yʌlʌ: Dios tsi' pʌsbeyon i yutslel. Tsi' jac'beyon c t'an. Tsi' yʌq'ueyon 

ch'iton bʌ calobil, che'en. Jini cha'an tsi' yotsʌbe i c'aba' Dan, “Mi' tsictesan lac 
tojel”. 

7Bilha, i criada Raquel, tsi' cha' cʌnta i yalobil. Tsi' yila pañimil yambʌ ch'iton. 

8Tsi' yʌlʌ Raquel: Tsac pejca Dios ti wocol t'an. Tsac cha'le bajq'uel yic'ot c 

chich. Tsa' mʌjli c cha'an lojon, che'en. Tsi' yotsʌbe i c'aba' Neftalí, “Tsac Cha'le 
Bajq'uel”. 

9Che' bʌ tsi' ña'ta Lea ma'anix woli' cʌntan i yalobil, tsi' pʌyʌ tilel Zilpa. Tsi' 

yʌq'ue Jacob cha'an i yijñam. 

10Zilpa, i criada Lea, tsi yʌq'ue Jacob ch'iton bʌ i yalobil. 

11Lea tsi' yʌlʌ: Tsa' mejli c cha'an, che'en. Tsi' yotsʌbe i c'aba' Gad, “Tsa' loq'ui 

ti uts'at”. 

12Zilpa, i criada Lea, tsi' yʌq'ue Jacob yambʌ ch'iton. 

13Lea tsi' yʌlʌ: Tijicñayon. Jini xch'ocob mi caj i yʌlob tijicñayon. Tsi' yotsʌbe i 

c'aba' Aser, “Tijicña”. 

14Rubén tsa' majli ti jamil che' ti' yorajlel mi' tsejpel trigo. Tsi' taja colem chuyuc'. 

Tsi' ch'ʌmbe tilel i wut cha'an mi' yʌq'uen Lea i ña'. Raquel tsi' sube Lea: 
Awocolic, aq'ueñon lamital a chuyuc' tsa' bʌ i yʌq'ueyet a walobil, che'en. 

15Lea tsi' sube Raquel: Tsa' chilbeyon c ñoxi'al. ¿A wom ba c chuyuc' ja'el? 

che'en. Raquel tsi' yʌlʌ: Mux i yajñel awic'ot ti ac'ʌlel mi tsa' wʌq'ueyon jini 
chuyuc', che'en. 

16Jacob tsa' sujti tilel ti jamil che' ti ic'ajel. Lea tsa' loq'ui i taje'. Lea tsi' yʌlʌ: Yom 

ma' wajñel quic'ot, come tsac tojoyet ti' chuyuc' calobil, che'en. Jacob tsa' wʌyi 
yic'ot Lea ti ili ac'ʌlel. 

17Dios tsi' jac'be Lea. Tsa' caji' cʌntan i jo'ticlel i yalobil. Tsi' yila pañimil. 

18Lea tsi' yʌlʌ: Dios tsi' yʌq'ueyon c chobejtʌbal, come tsa cʌq'ue c ñoxi'al i 

criada, che'en. 

19Lea tsa' caji' cʌntan i wʌcticlel i yalobil. Tsi' yila pañimil yambʌ ch'iton. 

20Lea tsi' yʌlʌ: Dios tsi' yʌq'ueyon uts'at bʌ c majtan. Wʌle c ñoxi'al mi caj i 

chumtʌl quic'ot, come tsa cʌq'ue wʌctiquil ch'iton bʌ i yalobilob, che'en Lea. Tsi' 
yotsʌbe i c'aba' Zabulón, “Mi' chumtʌl”. 

21Ti wi'il Lea tsi' yʌc'ʌ ti pañimil xch'oc bʌ i yalobil. Tsi' yotsʌbe i c'aba' Dina. 

22Dios tsi' ña'ta Raquel. Tsi' yʌq'ue i p'ʌtʌlel cha'an mi' cʌntan alʌl. 

23Tsa' caji' cʌntan i yalobil. Tsi' yila pañimil ch'iton. Raquel tsi' yʌlʌ: Dios tsi' 

lajmesʌbeyon c ts'a'lentel, che'en. 

24Tsi' yotsʌbe i c'aba' José, “Mi caj i yʌc' yambʌ”. Tsi' yʌlʌ: La' i yʌq'ueñon c 

Yum yambʌ ch'iton, che'en. 

Tsa' p'ojli i yʌlac' Jacob 

25Che' meq'uelix José i cha'an Raquel, Jacob tsi' sube Labán: Chocoyon majlel 

cha'an mic sujtel tic lumal ba' ch'oyolon. 

26La' c pʌy majlel quijñamob yic'ot calobilob. Tsac melbeyet a we'tel cha'an i 

tojol. La' majlicon. Come a wujil ts'ʌcʌlix jini que'tel tsa' bʌ c melbeyet, che'en. 

27Labán tsi' sube: Awocolic pʌsbeñon i yutslel a pusic'al. Mach a cʌyon come 

cujil wolix i yʌq'ueñon c wenlel lac Yum cha'an wola' coltañon, che'en. 

28Tsi' yʌlʌ ja'el: Subeñon bajche' i tojol cha'an a we'tel. Mi caj cʌq'ueñet, che'en. 

29Jacob tsi' sube: Jatet a wujil bajche' tsac melbeyet a we'tel. Awujil tsa' p'ojli a 

wʌlac' che' an tic wenta. 

30Come ts'ita jach a chubʌ'an che' bʌ tsa' juliyon. Wʌle wen p'ojlemix. Lac Yum 

tsi' yʌc'ʌ ti p'ojlel a chubʌ'an cha'an ti' caj que'tel. Wʌle yomix mic tajbeñob i 
chubʌ'an jini año' bʌ ti cotot, che'en. 

31Labán tsi' yʌlʌ: ¿Chuqui a wom mi cʌq'ueñet? che'en. Jacob tsi' yʌlʌ: Mach 

yomic ma' wʌq'ueñon mi ts'ita'ic. Mi caj c cha' buc'san a tiñʌme' tac. Mi caj j 
cʌntan. Yom ma' melbeñon che' bajche' mi cʌl. 

32Che' mic ñumel ti' tojlel a wʌlac', mi caj c loc'san pejtel tiñʌme' am bʌ i pintojlel, 

mi ch'o'ch'oc o mi ñuc i ts'ijbal, yic'ot pejtel i'ic' bʌ alʌ tiñʌme' yic'ot pejtel chivo 
am bʌ i pintojlel, mi ch'o'ch'oc o mi ñuc i ts'ijbal. Jiñʌch c tojol. 

33Ba' jach bʌ ora ma' tilel a q'uel cʌlac' mux i tsictiyel jini c cha'an bʌ. Mi caj a 

ña'tan xujch'ibil pejtel chivo tac mach bʌ anic i pintojlel mi ch'o'ch'oc o mi ñuc, 
yic'ot pejtel tiñʌme' mach bʌ i'iq'uic mi tsa' taja quic'ot, che'en. 

34Labán tsi' yʌlʌ: Uts'at. La' ujtic che' bajche' wola' wʌl, che'en. 

35Ti ili q'uin Jacob tsi' loc'sa pejtel i tat tac chivo barsintic bʌ i ts'ijbal yic'ot pintotic 

bʌ, yic'ot pejtel i ña'al tac chivo am bʌ i pintojlel, mi ch'o'ch'oc o mi ñuc i ts'ijbal, 
yic'ot pejtel am bʌ sʌsʌc tac bʌ i ts'ijbal, yic'ot pejtel i'ic' tac bʌ chivo. Tsi' 
yʌq'ueyob ti' wenta ch'iton bʌ i yalobilob. 

36Labán tsi' tʌts'ʌ i bʌ uxp'ejl q'uin ba'an Jacob. Jacob tsi' cʌntʌbe i yʌlac' Labán. 

37Jacob tsi' ch'ʌmʌ álamote', yic'ot c'olol, yic'ot castañote'. Tsi' pajli wa'al tac bʌ 

cha'an mi' tsictiyel sʌsʌc bʌ i ts'ijbal. Tsa' tsictiyi jini sʌsʌc tac bʌ am bʌ ti te'. 

38Tsi' yʌc'ʌ jini te' ya' ti' tojlel jini tiñʌme' ya' ti' bijlel ja', ba' tsa' tili i jap i yʌlac'. I 

tilel mi' taj tac i tat jini alʌc'ʌl che' mi' tilel i jap ja'. 

39Tsi' chucuyob i bʌ jini tiñʌme' ya' ti' tojlel jini te' tac. Tsa' tojp'i i yal tac tiñʌme'. 

Awilan ya'ix an japal tac bʌ, yic'ot barsintic tac bʌ, yic'ot pintotic tac bʌ. 

40Jacob tsi' t'oxo alʌ tiñʌme'. I cha'añʌch tsa' majli pejtel jini barsintic bʌ yic'ot 

i'ic' bʌ. Tsi' t'oxo jini tiñʌme' tac. Parte tsi' yʌc'ʌ i cha'an bʌ, parte i tiñʌme' Labán. 

41Che' woli' chucob i bʌ jini p'ʌtʌl bʌ alʌc'ʌl, Jacob tsi' yʌc'ʌ jini te' tac ya' ti' bijlel 

ja' cha'an mi' chucob i bʌ ya' ti' tojlel jini te' tac. 

42Ya' ti' tojel c'un bʌ tiñʌme', ma'anic tsi' c'ʌtchocobe jini te'. Jini cha'an i 

cha'añʌch Labán tsa' majli jini mach bʌ p'ʌtʌlic. Jini p'ʌtʌl bʌ i cha'añʌch Jacob. 

43Jini cha'an wen rico tsa' majli Jacob. Wen cabʌl tsa' p'ojli i tiñʌme'. An i cha'an 

ja'el xch'oc bʌ criada, yic'ot mozojob, yic'ot cabʌl camello, yic'ot burro. 

Genesis 31 

1Jacob tsi' yubibeyob i t'an ch'iton bʌ i yalobilob Labán. Tsi' yʌlʌyob: Jini Jacob 

tsa'ix i chilbe pejtel i yʌlac' lac tat. Cha'an ti' caj i chubʌ'an lac tat tsa'ix i taja 
pejtel i ñuclel, che'ob. 

2Jacob tsi' q'uele Labán. Awilan, mach chʌn utsix i wut che' bajche' ti ñaxan. 

3Lac Yum tsi' sube Jacob: Sujten ti' lumal a tat ba'an a pi'ʌlob. Mi caj c pi'leñet 

majlel, che'en. 

4Jacob tsi' choco majlel t'an ti' yotot. Tsi' pʌyʌ tilel Raquel yic'ot Lea ya' ti jamil 

ba'an tiñʌme'. 

5Jacob tsi' subeyob: Cujil ma'anix mi' chʌn q'uelon ti uts'at la' tat che' bajche' ti 

ñaxan. Pero i Dios c tat woli' coltañon. Anto quic'ot. 

6La' wujil tsac melbe i ye'tel la' tat ti pejtelel c pusic'al. 

7La' tat tsi' lotiyon. Lujunyajl tsi' q'uextʌbeyon i tojol que'tel. Machic tsi' tiq'ui Dios 

tsi' yʌc'ʌyon ti wocol. 

8Tsi' yʌlʌ: “Jini pinto tac bʌ jiñʌch i tojol a we'tel”, che'en. Che' jini tsa' tojp'i pinto 

tac bʌ i yal pejtelel i tiñʌme'. Ti wi'il tsi' yʌlʌ: “Jini barsintic tac bʌ jiñʌch i tojol a 
we'tel”, che'en. Che' jini tsa' tojp'i sʌpʌl tac bʌ i yal ti pejtelel i tiñʌme'. 

9Che' jini Dios tsi' chilbe i tiñʌme' la' tat. Tsi' yʌq'ueyon. 

10Che' bʌ tsi chucuyob i bʌ jini tiñʌme', tsaj can q'uele pañimil tic ñajal. Awilan, 

japal yic'ot pintotic yic'ot barsintic bʌ tat chivo woli' chucob i bʌ. 

11I yángel Dios tsi' subeyon tic ñajal: “Jacob”, che'en. Tsa cʌlʌ: “Wʌ' añon”, 

cho'on. 

12Tsi' yʌlʌ: “Can q'uele pañimil. Q'uele barsintic yic'ot pintotic yic'ot motol pejtel 

jini tat chivo mu' bʌ i chuc i ña'al bʌ chivo, come tsa'ix j q'uele pejtel tsa' bʌ i 
melbeyet Labán. 

13Dioson. Tsa' cʌñʌyon ya' ti Betel ba' tsa' mulu jini wa'al bʌ xajlel ya' ba' tsac 

pʌsbeyet i yutslel c pusic'al. Ya' tsa' wʌc'ʌ a t'an tic tojlel. Cʌyʌx jini lum. Sujten 
ti a lumal baqui tsa' wila pañimil”. Che'ʌch tsi' subeyon Dios, che'en Jacob. 

14Raquel yic'ot Lea tsi' jac'ʌyob: ¿Anto ba c chubʌ'an lojon ti' yotot lac tat mu' 

bʌ caj i yʌq'ueñon lojon? Ma'anix. 

15Lajal mi' q'uelonla bajche' jini ñajt bʌ ch'oyolob, come tsi' choñoyonla. Tsi' laj 

jisa lac chubʌ'an. 

16Lac cha'añʌch come Dios tsi' chilbe cha'an mi' yʌq'ueñonla yic'ot la calobilob 

pejtel i chubʌ'an lac tat tsa' bʌ i yʌq'ueyonla Dios. Jini cha'an yomix ma' mel ti 
pejtelel che' bajche' tsi' subeyet Dios, che'ob. 

Jacob tsi' puts'ta Labán 

17Jini cha'an Jacob tsa' caji' c'ʌchchocoñob i yalobilob yic'ot i yijñamob ti' pat 

camello. 

18Tsi' choco majlel pejtel i wacax yic'ot pejtel i chubʌ'an tsa' bʌ i tempa ya' ti 

Padanaram. Tsa' caji ti majlel ba'an Isaac i tat, ya' ti' lumal Canaán. 

19Labán tsa' majli i tsepben i tsutsel i tiñʌme'. Raquel tsi' xujch'ibe majlel jini 

dioste' tac i cha'an i tat. 

20Mucul jach tsa' majli Jacob. Ma'anic tsi' ña'ta Labán jini arameo, come ma'anic 

tsi' subu i bʌ Jacob che' bʌ tsa' puts'i majlel. 

21Tsa' puts'i yic'ot pejtel i cha'año' bʌ. Tsa' caji ti majlel. Tsa' ñumi ti colem ja'. 

Tsa' majli ti' tojel wits i c'aba' Galaad. 

22Che' ti yuxp'ejlel q'uin tsa' caji yubin Labán puts'emix Jacob. 

23Tsi' pʌyʌ majlel i pi'ʌlob. Tsi' tsajca majlel Jacob wucp'ejl q'uin jinto tsi' taja ya' 

ti wits i c'aba' Galaad. 

24Dios tsi' sube Labán jini arameo che' woli ti ñajal ti ac'ʌlel: Chʌcʌ q'uele a bʌ 

cha'an ma'anic ma' pejcan Jacob ti tsʌts bʌ t'an, che'en. 

25Labán tsi' taja Jacob. Wa'chocobilix pisil bʌ i yotot ti wits. Labán yic'ot i pi'ʌlob 

tsi' wa'chocoyob pisil bʌ otot ja'el ti wits i c'aba' Galaad. 

26Labán tsi' sube Jacob: ¿Chucoch ma'anic tsa' subeyon che' bʌ tsa' loq'uiyet? 

¿Chucoch tsa' puts'iyet yic'ot calobilob che' bajche' woli la' bʌc'ñan espada? 

27¿Chucoch mucul jach tsa' loq'uiyet che' mach ña'tʌbilic c cha'an? Tsa'ic c 

ña'ta tsac chocoyetla loq'uel ti' tijicñʌyel la' pusic'al, yic'ot c'ay, yic'ot tamborín, 
yic'ot arpa. 

28Ma'anic tsa' wʌq'ueyon c ts'ujts'un calobilob. Tonto tsa' mele. 

29An c p'ʌtʌlel cha'an mi cʌq'uet ti wocol, pero sajmʌl ti ac'ʌlʌl tsi' pejcayon i 

Dios a tat. Tsi' yʌlʌ: “Chʌcʌ q'uele a bʌ cha'an ma'anic ma' pejcan Jacob ti tsʌts 
bʌ t'an”. Che' tsi' yʌlʌ. 

30Cujil woliyet ti puts'el, come wersa a wom sujtel ti' yotot a tat. Wʌle subeñon, 

¿chucoch tsa' xujch'ibeyon c dioste' tac? che'en Labán. 

31Jacob tsi' sube Labán: Tsac puts'tayet come tsac bʌc'ñayet. Tsa cʌlʌ mux a 

wersa chilbeñon jini a wixic'alob. 

32Mi an majch tsi' ch'ʌmʌ a dioste' tac, la' chʌmic. Wʌ' ti' tojlel lac pi'ʌlob yom 

ma' q'uel mi an a chubʌ'an quic'ot lojon. Ch'ʌmʌ a cha'an bʌ, che'en. Ma'anic 
tsi' ña'ta Jacob mi tsi' xujch'i Raquel. 

33Labán tsa' ochi ti pisil bʌ otot tac i cha'an Jacob yic'ot i cha'an Lea. Tsa' ochi 

ja'el ti pisil bʌ i yotot jini cha'tiquil criadajob. Ma'anic chuqui tsi' taja. Tsa' loq'ui 
ti' yotot Lea, tsa' ochi ti' yotot Raquel. 

34Ch'ʌmbil i cha'an Raquel jini i dioste' tac. Tsi' yotsa ti' monturajlel camello. Tsi' 

buchta. Labán tsi' laj tsaji ñumel jini pisil bʌ otot. Ma'anic tsi' taja. 

35Raquel tsi' sube i tat: Mach yomic ma' mich'leñon, c yum, cha'an buchulon ti 

a tojlel. Mach mejlic c tejchel, come wolij q'uel j c'amʌjel che' bajche' i tilel 
x'ixicob, che'en. Labán tsi' sʌcla dioste' tac, pero ma'anic tsi' taja. 



58 

 

Chol de Tumbalá Bible 
© Bible Society of Mexico. 

  
 

 

36Jacob tsa' mich'a. Ti tsʌts bʌ t'an tsi' pejca Labán: ¿Chuqui tsac cha'le? 

¿Chuqui c mul? che'en. ¿Chucoch tsa' tiliyet ti ajñel cha'an ma' tajon? 

37Come tsa' laj tsajibeyon pejtel c chubʌ'an. ¿Tsa' ba a taja a chubʌ'an loq'uem 

bʌ ti a wotot? Ac'ʌ ila tic tojel yic'ot ti' tojel a pi'ʌlob. La' i q'uelob majqui an i mul. 

38Junc'al jab añon a wic'ot. Jini i ña'al bʌ tiñʌme' yic'ot i ña'al bʌ chivo ma'anic 

tsi' ñusa i yal. Ma'anic tsaj c'uxu i tat tiñʌme'. 

39Ma'anic tsac pʌyʌ ba' añet jini lojwem tac bʌ tsa' bʌ i c'uxu bʌte'el. Joñon tsa 

cʌq'ueyet i q'uexol. Tsac wersa q'uextʌbeyet jini tsa' bʌ i chucu xujch' ti q'uiñil 
yic'ot ti ac'ʌlel. 

40Tsa' puliyon ti ticwal che' ti q'uiñil. Tsa cubi tsʌñal cha'an ña'al tsʌñal che' ti 

ac'ʌlel. Ma'anic tsa' mejliyon ti wʌyel. 

41Junc'alix jab tsac cha'le e'tel ti a wotot. Tsac cha'lebeyet a we'tel 

chʌnlujump'ejl (14) jab cha'an quijñamob yic'ot wʌcp'ejl jab cha'an a wʌlac'. 
Lujunyajl tsa' yʌñʌ a t'an cha'an ma' chilbeñon i tojol que'tel. 

42Machic tsi' coltayon i Dios c tat, i Dios Abraham tsa' bʌ i bʌc'ña Isaac, 

p'ump'un tsa' loq'uiyon ti a wotot. Dios tsi' q'uele jini wocol tsa' bʌ cubi ti a tojlel 
yic'ot jini wocol e'tel tsa' bʌ c cha'le. Dios tsi' tiq'uiyet sajmʌl ti ac'ʌlel, che'en 
Jacob. 

43Labán tsi' sube: Jiñobʌch calobilob jini a wijñamob yic'ot i yalobilob. C 

cha'añʌch jini alʌc'ʌl yic'ot pejtel jini am bʌ a cha'an. Mach mejlic c tic'lan 
calobilob. Mach mejlic c tic'lan i yalobilob tsa' bʌ i yʌc'ʌyob ti pañimil. 

44La' lac tem lac t'an, jatet quic'ot. La' i melonla Dios mi tsa' lac ñusa jini t'an, 

che'en. 

45Jacob tsi' ch'ʌmʌ xajlel. Tsi' wa'choco cha'an mi' yʌc' ti ña'tʌntel chuqui tsa' 

ujti ti' tojlelob. 

46Jacob tsi' sube i pi'ʌlob: Tempanla xajlel, che'en. Tsi' much'quiyob xajlel. Tsi' 

c'uxuyob waj ti pam much'ul bʌ xajlel. 

47-48Tsi' yotsʌbeyob i c'aba' jini much'quibil bʌ xajlel Galaad cha'an mi' chʌn 

ña'tʌntel i t'an. Labán tsi' yʌlʌ: Xinlʌpʌlix ti lac tojlel ili much'ul bʌ xajlel i wenta 
testigo, che'en. Jini cha'an tsa' otsʌbenti i c'aba' Galaad ti' t'an Jacob. 

49Tsi' yotsʌbe ja'el i c'aba' Mizpa am bʌ i sujmlel, “Ya' ba' mi laj q'uejlel”. Labán 

tsi' yʌlʌ: La' i q'uelonla Dios che' ñajtix añonla. 

50Mi mach wenic bajche' ma' melbeñob quixic'alob, mi tsa' pʌyʌ yaño' bʌ 

x'ixicob cha'an a wijñam che' cuxulob to calobilob, anquese ma'anic winic mu' 
bʌ i q'uelonla, woli' q'uelonla Dios, che'en. 

51Labán tsi' cha' sube Jacob: Q'uele jini much'ul bʌ xajlel yic'ot jini wa'al bʌ xajlel 

tsa' bʌ c xin wa'choco ti lac tojlel. 

52Jiñʌch mojon jini much'quibil bʌ xajlel yic'ot jini wa'chocobil bʌ, i wenta testigo. 

Mach muq'uic c ñusan jini much'ul bʌ xajlel cha'an mic tic'lañet. Jatet ja'el mach 
muq'uic a ñusan jini much'ul bʌ xajlel cha'an ma' tic'lañon, come woli' q'uelonla 
Dios. 

53La' i melonla i Dios Abraham, i Dios c tat Nacor, i Dios lac ñojte'el, che'en 

Labán. Jacob tsi' wersa ac'ʌ i t'an ti' tojlel jini Dios tsa' bʌ i bʌc'ña i tat Isaac. 

54Jacob tsi' tsʌnsʌbe i majtan Dios ya' ti wits. Tsi' pʌyʌ i pi'ʌlob ti we'el. Tsi' 

c'uxuyob waj. Jump'ejl ac'ʌlel tsa' jaleyob ti wits. 

55Che' ti wen sʌc'ajel Labán tsa' ch'ojyi. Tsi' ts'ujts'u i buts yic'ot i yixic'alob. Tsi' 

yʌq'ueyob i yutslel i t'an. Tsa' majli. Tsa' sujti ti' lumal. 

Genesis 32 

Jacob tsi' chajpa i bʌ i taj Esaú 

1Jacob tsi' cha' teche xʌmbal ti bij. I yángelob Dios tsi' tajayob. 

2Jacob tsi' q'ueleyob, tsi' yʌlʌ: Jiñobʌch i yángelob Dios. Tsi' yotsʌbe i c'aba jini 

lum Mahanaim, “I lum Dios”. 

3Jacob tsi' ñaxan choco majlel winicob ba'an Esaú i yʌscun ya' ti' lumal Seir, 

jiñʌch i lumal Edom. 

4Jacob tsi' yʌq'ueyob mandar. Tsi' yʌlʌ: Yom mi la' suben c yum Esaú: “Che'ʌch 

woli' yʌl a winic Jacob: Tsajñiyon ba'an Labán. Ya' tsa' cʌleyon c'ʌlʌl wʌle. 

5An c cha'an tat wacax yic'ot burro yic'ot tiñʌme' yic'ot winicob yic'ot criadajob. 

Wolic chocbeñet majlel c winicob cha'an mic subeñet c yum, com c taj i yutslel 
a pusic'al”. Che' yom mi la' suben, che'en Jacob. 

6Jini winicob tsa' cha' sujtiyob ba'an Jacob. Tsi' yʌlʌyob: Tsajñiyon lojon ba'an 

a wʌscun Esaú. Wolix i tilel i tajet. An jumbajc' winicob yic'ot, che'ob. 

7Jacob tsi' wen cha'le bʌq'uen. Tsi' mele i pusic'al. Tsi' t'oxo ti cha'mojt jini 

winicob x'ixicob año' bʌ yic'ot. Tsi' t'oxo ja'el jini tiñʌme' yic'ot camello yic'ot 
yambʌ alʌc'ʌl. 

8Tsi' yʌlʌ: Mi tsa' tili Esaú ti' contra junmojt cha'an mi' jats'e', mi' mejlel ti puts'el 

yambʌ junmojt, che'en. 

9Jacob tsi' cha'le oración: Dios, i Dioset bʌ c tat Abraham. I Dioset c tat Isaac. 

C Yumet. Jatet tsa' subeyon: “Sujten ti a lumal ba'an a pi'ʌlob. Mi caj cʌq'ueñet 
a wenlel”. Che' tsa' subeyon. 

10Anquese mach uts'atonic ti a tojlel cha'an mic taj pejtel i yutslel yic'ot i xuc'tilel 

a pusic'al tsa' bʌ a pʌsbeyon, pero a winicon. Che' bʌ tsa' c'axiyon ti ili Jordán 
ja' cojach an c cha'an ili te'. Wʌle cha'mojton lojon cha'an tsa' wen p'ojlesayon 
lojon. 



60 

 

Chol de Tumbalá Bible 
© Bible Society of Mexico. 

  
 

 

11Loc'sañon ti' c'ʌb cʌscun Esaú, come mic bʌc'ñan ame tilic i jats'on lojon yic'ot 

i ña'ob calobilob yic'ot alp'eñelob. 

12Jatet tsa' subeyon: “Isujm mi caj cʌq'ueñet chuqui uts'at. Mi caj c p'ojlesan a 

walobilob che' bajche' jini ji' am bʌ ti colem ñajb mach bʌ mejlic ti tsicol”. Che' 
tsa' subeyon, che'en Jacob. 

13-15Jacob tsi' ñusa ac'ʌlel ya'i. Tsi' tempʌbe i majtan Esaú loq'uem bʌ ti' 

chubʌ'an: Lujunc'al i ña'al chivo, yic'ot junc'al tat chivo, lujunc'al ña' tiñʌme' yic'ot 
junc'al tat tiñʌme', lujuncojt i cha'c'al camello yic'ot i yal, cha'c'al wacax yic'ot 
lujuncojt i tat, junc'al i ña'al burro yic'ot lujuncojt i yal. 

16Tsi' yʌc'ʌ ti' wenta i winicob ti mojt ti mojt. Jiñʌch i majtan Esaú. Jacob tsi' 

sube i winicob: Yom mi la' majlel ñaxan ti' tojel c wut. Ñajt yom mi la' wʌc' la' bʌ 
ti majlel ti jujunmojt, che'en. 

17Jacob tsi' yʌq'ue mandar jini ñaxan bʌ. Tsi' yʌlʌ: Che' mi' tajet Esaú jini 

cʌscun, che' mi' c'ajtibeñet: “¿Majqui a yum? ¿Baqui samiyet? ¿Majqui i cha'an 
ili alʌc'ʌl tac am bʌ a wic'ot?” 

18Che' jini mi caj a wʌl: “Ili alʌc'ʌl i cha'añʌch a winic Jacob. A majtañʌch. Woli' 

chocbeñet tilel. A cha'añʌch, c yum Esaú. Awilan, ya'ix tilel a winic ti lac pat”. 
Che' yom ma' wʌl, che'en Jacob. 

19Jacob lajal tsi' yʌq'ueyob mandar pejtel i winicob tsa' bʌ i cʌntayob majlel jini 

alʌc'ʌl ti jujunmojt. Tsi' yʌlʌ: Che'ʌch mi caj la' suben Esaú che' mi la' taj. 

20Mi caj la' wʌl: “Ya'ix tilel a winic Jacob tic pat lojon”. Che'ʌch yom mi la' suben, 

che'en Jacob. Come tsi' ña'ta: Mi caj cuts'esʌben i pusic'al yic'ot i majtan woli 
bʌ c chocben majlel ñaxan tic wut. Ti wi'il mux caj q'uelben i wut. Ya'to tsiquil 
bajche' mi' yujtel. Che' tsi' ña'ta. 

21Che' jini, tsi' ñaxan chocbe majlel i majtan Esaú ti junwejl ja'. Jacob ya' jach 

tsi' ñusa ac'ʌlel ba' wa'chocobil pisil bʌ i yotot. 

Tsi' ñolch'iyob i bʌ Jacob yic'ot ángel ya' ti Peniel 

22Tsa' ch'ojyi Jacob ti ac'ʌlel. Tsi' pʌyʌ majlel jini cha'tiquil i yijñam yic'ot jini 

cha'tiquil x'ixic bʌ x'e'telob yic'ot junlujuntiquil ch'iton bʌ i yalobilob. Tsa' c'axiyob 
ti junwejl ja' i c'aba' Jaboc. 

23Tsi' pʌyʌyob majlel. Tsi' laj c'axtesayob i pi'ʌlob yic'ot pejtelel i chubʌ'an. 

24Jacob tsa' cʌle ti' bajñelil. Juntiquil winic tsa' tili i taj. Tsi' ñolch'iyob i bʌ c'ʌlʌl 

tsa' sʌc'a pañimil. 

25Che' bʌ tsi' ña'ta jini winic ma'anic woli' mʌjlel i cha'an, tsi' tʌlbe i jol i ya' Jacob. 

Tsa' p'ijti i jol i ya' che' bʌ tsi' ñolch'iyob i bʌ. 

26Jini winic tsi' yʌlʌ: La'ix majlicon, come woli' sʌc'an pañimil, che'en. Jacob tsi' 

yʌlʌ: Ma'anic mi caj j cʌyet jinto ma' wʌq'ueñon i yutslel a t'an, che'en. 

27Jini winic tsi' yʌlʌ: ¿Chuqui a c'aba'? che'en. Tsi' yʌlʌ: Jacobon, che'en. 

28Jini winic tsi' yʌlʌ: Ma'anix mi caj a chʌn pejcʌntel ti Jacob. Mi caj a pejcʌntel 

ti Israel, come tsa' cha'le wersa. Tsa' mʌjli a cha'an ti' tojlel Dios, yic'ot ti' tojlel 
winicob, che'en. 

29Jacob tsi' c'ajtibe: Awocolic subeñon a c'aba', che'en. Tsi' yʌlʌ: ¿Chucoch 

wola' c'ajtibeñon j c'aba'? che'en. Tsi' yʌq'ue i yutslel i t'an ya'i. 

30Jacob tsi' yotsʌbe i c'aba jini ajñibʌl Peniel, “I wut Dios”. Come tsi' yʌlʌ: Tsaj 

q'uelbe i wut Dios. Dios tsi' coltayon. Ma'anic tsi' tsʌnsayon, che'en. 

31Pasemix q'uin che' bʌ tsi' cʌyʌ Peniel. Q'uichq'uichña tsi' cha'le xʌmbal cha'an 

i ya'. 

32Jini cha'an i yalobilob Israel ma'anic mi' c'uxob i chijil i ya' i yʌlac' am bʌ ti' jol 

i ya' c'ʌlʌl wʌle, come Dios tsi' tʌlbe i chijil i jol i ya' Jacob. 

Genesis 33 

Tsi' yuts'esayob i bʌ Jacob yic'ot Esaú 

1Jacob tsi' can q'uele pañimil. Tsi' q'uele woli' tilel Esaú yic'ot jumbajc' winicob. 

Jini cha'an tsi' t'oxbeyob alp'eñelob Lea yic'ot Raquel yic'ot jini cha'tiquil x'ixic 
bʌ x'e'telob. 

2Ñaxan tsi' choco majlel jini x'ixic bʌ x'e'telob yic'ot i yalobilob. Ti wi'il tsi' choco 

majlel Lea yic'ot i yalobilob. Ti wi'il pat tsa' majliyob Raquel yic'ot José. 

3Ñaxanix tsa' majli Jacob. Wucyajl ñuquiña tsi' mele i bʌ che' bʌ tsi' ñochta 

Esaú. 

4Ti ajñel tsa' tili Esaú i taj. Tsi' meq'ue. Tsa' licle ti' quejlab. Tsi' ts'ujts'u. Tsi' 

cha'leyob uq'uel. 

5Esaú tsi' can q'uele pañimil. Tsi' q'uele x'ixicob yic'ot i yalobilob. Tsi' yʌlʌ: 

¿Majquiyob? ¿A cha'año' ba? che'en. Jacob tsi' yʌlʌ: A winicon. Jiñobʌch 
calobilob tsa' bʌ i yʌq'ueyon Dios ti' yutslel i pusic'al, che'en. 

6Jini x'ixic bʌ x'e'telob yic'ot i yalobilob tsi' ñochtayob Esaú. Tsi' ñocchocoyob i 

bʌ. 

7Lea ja'el yic'ot i yalobilob tsi' ñochtayob. Tsi' ñocchocoyob i bʌ. Ti wi'ilix José 

yic'ot Raquel tsi' ñochtayob. Tsi' ñocchocoyob i bʌ. 

8Esaú tsi' yʌlʌ: ¿Chucoch tsa' chocbeyon tilel pejtel ili alʌc'ʌl tac ti ñaxan? 

che'en. Jacob tsi' yʌlʌ: Cha'an com ma' q'uelon ti uts'at, c yum, che'en. 

9Esaú tsi' yʌlʌ: Añʌch cabʌl c cha'an, quijts'in. Ch'ʌmʌ a cha'an bʌ, che'en. 

10Jacob tsi' yʌlʌ: Awocolic, mi uts'at ma' q'uelon, ch'ʌmʌ a majtan, come lajal 

tsaj q'uele a wut che' bajche' i wut Dios. Come tsa' q'ueleyon ti' yutslel a pusic'al. 

11Awocolic, ch'ʌmʌ a majtan i wenta cortesía mu' bʌ cʌq'ueñet, come Dios tsi' 

pʌsbeyon i yutslel i pusic'al. Anto cabʌl c cha'an, che'en. Che' jini Jacob tsi' 
wersa sube Esaú jinto tsi' ch'ʌmʌ i majtan. 

12Esaú tsi' yʌlʌ: Conla. Mux c majlel ti' tojel a wut, che'en. 

13Jacob tsi' yʌlʌ: A wujil c yum, ch'o'ch'ocob to jini alobob. An tic wenta ja'el i 

ña'al cʌlac' woli bʌ i tsu'san i yal. Mi ti jump'ejl jach q'uin mi cajñesan majlel, 
che' jini mux i laj chʌmel jini tiñʌme'. 

14C yum, yom ñaxañet ti' tojel a winic. Mi caj j c'unte' xʌntesan majlel jini alʌc'ʌl 

yic'ot calobilob ja'el cha'an uts'at mi' c'otelob ya' ba'añet ti Seir, che'en. 

15Esaú tsi' yʌlʌ: La' j cʌybeñet lamital winicob año' bʌ quic'ot cha'an a cʌntʌntel, 

che'en. Jacob tsi' yʌlʌ: Mach wersajic. Cojach yom ma' q'uelon ti uts'at, c yum, 
che'en. 

16Jini cha'an Esaú tsa' caji ti sujtel ti' bijlel Seir ti ili q'uin. 

17Jacob tsa' caji ti majlel ti Sucot. Tsi' mele i yotot. Tsi' mele i yotlel tac alʌc'ʌl. 

Jini cha'an tsa' otsʌbenti i c'aba' jini lum Sucot. 

18Uts'at tsa' c'oti Jacob ti tejclum i c'aba' Siquem ya' ti Canaán. Che' jini tsa' cha' 

juli tilel ti' lumal che' loq'uem ti Padanaram. Tsi' wa'choco pisil bʌ i yotot ya' ti' 
junwejl jini tejclum. 

19Tsi' mʌñʌ lamital jini jamil ya' ba' tsi' wa'choco pisil bʌ i yotot. Tsi' chombeyob 

lum i yalobilob Hamor (i tat Siquem) ti jo'c'al plata taq'uin. 

20Tsi' wa'choco i pulʌntib i majtan Dios ya'i. Tsi' yotsʌbe i c'aba' El Elohé Israel, 

“Dios i Diosʌch Israel”. 

Genesis 34 

Dina tsa' ajq'ui ti quisin 

1Tsa' majli ti jula' Dina, jini xch'oc bʌ i yalobil Jacob tsa' bʌ i yʌq'ue Lea. Yom i 

jula'tan jini xch'ocob ya' bʌ chumulob. 

2Jini Siquem i yalobil Hamor, jini heveo, i yum jini lum, tsi' q'uele jini xch'oc. Tsi' 

pʌyʌ, tsa' ajni yic'ot, tsi' yʌc'ʌ ti quisin. 

3Tsi' ña'ta i pʌy Dina i yalobil Jacob come c'ux tsi' yubi. Ti uts bʌ t'an tsi' pejca. 

4Siquem tsi' pejca Hamor i tat. Tsi' yʌlʌ: C'ajtibeñon ili xch'oc cha'an quijñam, 

che'en. 

5Jacob tsi' yubi bajche' Siquem tsi' yʌc'ʌ ti quisin Dina i yalobil. Ya' to añob i 

yalobilob Jacob ti jamil yic'ot i yʌlac'. Ma'anic chuqui tsi' yʌlʌ Jacob jinto tsa' 
sujtiyob. 

6Hamor, i tat Siquem, tsa' tili i pejcan Jacob. 

7Che' bʌ tsi' yubiyob i yalobilob Jacob, tsa' sujtiyob tilel ti' yotot. Tsi' meleyob i 

pusic'al. Tsi' wen cha'leyob mich'ajel cha'an tsi' mele Hamor chuqui jisil ti' tojlel 
Israel che' bʌ tsa' ñole yic'ot xch'oc bʌ i yalobil Jacob. Mach che'ic yom melol. 

8Hamor tsi' pejcayob: C'uxatax i pusic'al Siquem cha'an a walobil. Awocolic mij 

c'ajtibeñet sijinix jini xch'oc cha'an i yijñam. 

9La' i cha'leñob ñujpuñel la calobilob. Sijibeñon lojon xch'oc bʌ la' walobilob. 

Pʌyʌla xch'oc bʌ calobil lojon cha'an la' wijñam. 

10Che' jini mux la' chumtʌl quic'ot lojon, come jochol jini lum ti lac tojlel. Yom mi 

la' chumtʌl ilayi. Cha'lenla e'tel ilayi ti lum. Taja la' chubʌ'an ilayi, che'en. 

11Siquem tsi' sube i tat xch'oc yic'ot i yʌscuñob: Yom mi la' q'uelon ti uts'at. Mi 

caj cʌq'ueñetla chuqui tac jach mi la' c'ajtibeñon. 

12Chuqui tac jach la' wom la' c'ajtin cha'an i tojol jini xch'oc yic'ot i majtan, mu'to 

cʌq'ueñetla che' bajche' c'amel mi la' c'ajtibeñon. Yom mi la' sijin jini xch'oc 
cha'an quijñam, che'en. 

13I yalobilob Jacob tsi' lotiyob Siquem yic'ot Hamor, come Siquem tsa'ix i yʌc'ʌ 

ti quisin Dina i yijts'in. 

14Tsi' subeyob: Mach mejlic c mel lojon iliyi. Mach mejlic c sijin lojon quijts'in 

lojon ba'an winic mach bʌ tsepbilic i pʌchʌlel, come mach uts'atic tic wut lojon. 

15Cojach mic sijin lojon mi tsa' ajniyetla bajche' joñon lojon, mi tsa' tsepbenti i 

pʌchʌlel pejtelel winicob ti a lumal. 

16Che' jini mi mejlel c sijin lojon jini xch'oc bʌ calobilob. Mi caj c pʌy lojon jini 

xch'oc bʌ la' walobilob ja'el. Mux caj c chumtʌl lojon la' wic'ot. Mux la cajñel ti 
junmojt. 

17Mi ma'anic tsa' la jac'ʌ, mi ma'anic tsa' la' wʌc'ʌ ti tsepol la' pʌchʌlel, mic pʌy 

lojon majlel jini xch'oc. Mic majlel lojon, che'ob. 

18Uts'at tsi' yubiyob ili t'an Hamor yic'ot Siquem, i yalobil Hamor. 

19Jini ch'iton tsi' bʌc' mele iliyi, come tsi' mula i yalobil Jacob. Ñumen ñuc tsa' 

q'uejli jini ch'iton ti' yotot i tat bajche' i pi'ʌlob. 

20Hamor yic'ot Siquem i yalobil tsa' tiliyob ba'an i ti' tejclum. Tsi' subeyob jini 

winicob loq'uemo' bʌ ti tejclum: 

21Uts'at woli' pejcañonla ili winicob. La' chumlecob ti ili lum. La' i cha'leñob 

choñoñel ilayi, come jasʌl jini lum cha'an mi lac tem ajñel. Yom mi lac pʌy xch'oc 
bʌ i yalobilob cha'an la quijñam. Yom mi lac sijibeñob jini xch'oc bʌ la calobilob. 

22Yom jach mi' tsejpel lac pʌchʌlel ti jujuntiquilonla che' bajche' tsepbilob i 

pʌchʌlel ajñel. Che' jini mux i jac'ob lac t'an jini winicob, mux i chumtʌlob la 
quic'ot. Junmojt jach mi lac tem ajñel la quic'otob. 

23¿Mach ba muq'uic i yochel i yʌlac' ba'an lac cha'an yic'ot i chubʌ'an yic'ot 

pejtel i yʌlac' yujil bʌ cuchijel? Cojach yom mi lac jac'ben i t'an. Che' jini mux i 
chumtʌlob la quic'ot, che'ob. 

24Pejtel año' bʌ i ye'tel tsi' jac'beyob i t'an Hamor yic'ot i t'an Siquem i yalobil. 

Tsa' tsepbenti i pʌchʌlel pejtel winicob yic'ot ch'itoñob. 

25Che' ti' yuxp'ejlel q'uin che' wen c'ux i pʌchʌlel ba' tsepilob, tsi' ch'ʌmʌyob 

espada cha'tiquil i yalobilob Jacob, Simeón yic'ot Leví, i yʌscuñob Dina. Tsa' 
ochiyob che' mach tsajibilic jini tejclum. Tsi' tsʌnsayob pejtel winicob yic'ot 
ch'itoñob. 

26Tsi' tsʌnsayob Hamor yic'ot Siquem i yalobil Hamor ti espada. Tsi' pʌyʌyob 

loq'uel Dina ti' yotot Siquem. Tsa' majliyob. 

27I yalobilob Jacob tsa' c'otiyob ba'an tsʌnsʌbilo' bʌ. Tsi' cha'leyob xujch' ti jini 

tejclum ba' tsa' ajq'ui ti quisin i yijts'in. 

28Tsi' pʌyʌyob majlel i tiñʌme' yic'ot i wacax yic'ot i burro yic'ot chuqui an ti 

tejclum yic'ot chuqui an ti jamil. 

29Tsi' ch'ʌmbeyob majlel pejtelel i chubʌ'an yic'ot pejtel i yalobilob yic'ot i 

yijñamob. Tsi' xujch'ibeyob pejtelel chuqui an ti' yotot tac. 

30Jacob tsi' sube Simeón yic'ot Leví: Cabʌlʌch c wocol cha'añetla. Tsa'ix la' 

wʌc'ʌyon ti ts'a'lentel ti' tojlel pejtel jini chumulo' bʌ ti ili lum, jini cananeojob 
yic'ot ferezeojob. Ma'anic jaytiquilonla. Wʌle mux caj i tempañob i bʌ tij contra 
cha'an mi' tsʌnsañonla. Mi caj i jats'onla. Che' jini mux caj lac jisʌntel, joñon 
quic'ot c pi'ʌlob, che'en. 

31Tsi' yʌlʌyob: ¿Chucoch tsi' lon tic'la la quijts'in che' bajche' xmoja? che'ob. 

Genesis 35 

Dios tsi' yʌq'ue i yutslel i t'an Jacob ya' ti Betel 

1Dios tsi' sube Jacob: La'. Yom letsiquet majlel ya' ti Betel. Jalijen ya'i. Melben 

i pulʌntib i majtan Dios tsa' bʌ i pʌsʌ i bʌ ba' añet che' bʌ tsa' puts'iyet majlel ti' 
tojlel Esaú a wʌscun, che'en. 

2Jacob tsi' sube jini año' bʌ ti' yotot yic'ot pejtelel año' bʌ ti' wenta: Chocoxla jini 

dioste' tac am bʌ la' cha'an. Sʌq'uesan la' bʌ. Q'uextan la' pislel. 

3La' lac tech xʌmbal. La' letsiconla ti Betel. Ya'i mi caj c melben i pulʌntib i 

majtan Dios, jini Dios tsa' bʌ i jac'beyon ti jini q'uin che' bʌ tsa cubi wocol. Tsi' 
pi'leyon majlel ti bij ba' tsajñiyon, che'en. 

4Tsi' yʌq'ueyob Jacob pejtelel i dioste' yic'ot i yuya' am bʌ ti' chiquin. Jacob tsi' 

mucu ti yebal c'olol lʌc'ʌl ti Siquem. 

5Tsa' cajiyob ti xʌmbal majlel. Jini año' bʌ ti tejclum tac ya' ti' joytilel tsa' cajiyob 

ti bʌq'uen cha'an i Dios Jacob. Jini cha'an ma'anic tsi' yajñesayob i yalobilob 
Jacob. 

6Che' jini tsa' c'oti Jacob yic'ot pejtel tsa' bʌ i pi'leyob tilel ti Luz, am bʌ ti' lumal 

Canaán, jiñʌch Betel. 

7Tsi' melbe i pulʌntib i majtan Dios ya'i. Tsi' yotsʌbe i c'aba' jini lum Elbetel, 

“Dios tsa' bʌ i pʌsʌ i bʌ ya' ti Betel”, come ya'i tsi' pʌsʌ i bʌ Dios ti' tojlel Jacob 
che' bʌ woli ti puts'el loq'uel ti' tojlel i yʌscun. 

8Tsa' chʌmi Débora, jini xmec' alʌl i cha'an Rebeca. Tsa' mujqui ti yebal c'olol 

ya' ti' yentʌlal Betel. Jini cha'an tsa' otsʌbenti i c'aba' jini c'olol, Jiñʌch i C'olol 
X'uq'uel. 

9Dios tsi' cha' pʌsʌ i bʌ ti' tojlel Jacob che' sujtelix woli, che' bʌ tsa' loq'ui ti 

Padanaram. Tsi' yʌq'ue i yutslel i t'an. 

10Dios tsi' sube: A c'aba' Jacob. Ma'anix mi caj a pejcʌntel ti Jacob. Mi caj a 

pejcʌntel ti Israel, che'en. Che'i tsi' yotsʌbe i c'aba' Israel. 

11Dios tsi' sube: Joñon Dioson Mach bʌ Anic i P'isol c P'ʌtʌlel. La' p'ojlic a 

walobilob, la' wen ñuc'aquet. Mi caj i tilel ti jatet junmojt winicob x'ixicob. Mi caj 
i p'ojlelob ti mojt ti mojt. Mi caj i tejchelob reyob tilemo' bʌ ti a p'olbal. 

12Mi caj cʌq'ueñet jini lum tsa' bʌ cʌq'ue Abraham yic'ot Isaac. Mi caj cʌq'ueñob 

a p'olbal ja'el mu' bʌ caj i tilelob, che'en. 

13Dios tsa' letsi majlel ti' tojlel Jacob ya' ba' tsi' pejca. 

14Jacob tsi' wa'choco xajlel ya' ba' tsi' pejca Dios. I yejtalʌch cha'an mi' yʌc' ti 

chʌn ña'tʌntel chuqui tsa' ujti ya'i. Ya' ti pam wa'al bʌ xajlel tsi' mulbe lʌmʌl bʌ i 
majtan Dios. Tsi' mulbe i majtan ti aceite. 

15Jacob tsi' yotsʌbe i c'aba' jini ajñibʌl Betel, ya' ba' tsi' pejca Dios. 

Tsa' chʌmi Raquel 

16Tsa' loq'uiyob majlel ti Betel. Che' bʌ mach ñajtix an jini tejclum i c'aba' Efrata, 

Raquel tsa' caji ti bajq'uel. Tsi' yubi cabʌl wocol. 

17Che' woli ti bajq'uel Raquel, i co' alʌl tsi' sube: Mach a cha'len bʌq'uen, come 

mux caj a wʌc' yambʌ ch'iton ti pañimil, che'en. 

18Che' bʌ woli' loq'uel i ch'ujlel, come tsa' chʌmi Raquel, tsi' yotsʌbe i c'aba' alʌ 

ch'iton Benoni, “Calobil tsa' bʌ i yila pañimil che' ti' yorajlel c wocol”. I tat tsi' 
yotsʌbe i c'aba' Benjamín, “Calobil mu' bʌ i yʌq'ueñonla lac wenlel”. 

19Tsa' chʌmi Raquel. Tsa' mujqui ya' ti' bijlel Efrata, ya' ti Belén. 

20Jacob tsi' wa'choco xajlel ya' ti mucoñibʌl. Ya'ʌch an jini wa'al bʌ xajlel ba' 

mucul Raquel c'ʌlʌ ti ili ora. 

21Israel tsa' cha' caji ti xʌmbal. Tsi' wa'choco pisil bʌ i yotot ti junwejl Migdal 

Edar. 

I yalobilob Jacob 
(1 Cr. 2.1-2) 

22Che' ya' chumul Israel ti ili lum, Rubén tsa' ñole yic'ot Bilha, yambʌ i yijñam i 

tat. Israel tsi' yubi chuqui tsi' mele. An lajchʌntiquil ch'iton bʌ i yalobilob Jacob. 

23Jini ch'iton bʌ i yalobilob Lea jiñobʌch Rubén jini ascuñʌl bʌ, Simeón, Leví, 

Judá, Isacar, Zabulón. 

24Jini ch'iton bʌ i yalobilob Raquel jiñobʌch José yic'ot Benjamín. 

25Jini ch'iton bʌ i yalobilob Bilha, i criada Raquel, jiñobʌch Dan yic'ot Neftalí. 

26Jini ch'iton bʌ i yalobilob Zilpa, i criada Lea, jiñobʌch Gad yic'ot Aser. Jiñobʌch 

i yalobilob Jacob tsa' bʌ i yilayob pañimil ti Padanaram. 

Tsa' chʌmi Isaac 

27Jacob tsa' c'oti ba'an Isaac i tat ya' ti Mamre, ya' ti Arba, jiñʌch Hebrón, ya' 

ba' tsa' ajniyob Abraham yic'ot Isaac ti ñaxan. 

28-29Anix bolonc'al (180) i jabilel Isaac che' bʌ tsa' chʌmi. Tsi' mucuyob Esaú 

yic'ot Jacob, i yalobilob. 

Genesis 36 

I p'olbalob Esaú 
(1 Cr. 1.34-54) 

1Jiñobʌch i p'olbal Esaú, i cha'chajplel i c'aba' Edom. 

2-3Esaú tsi' pʌyʌ cha'tiquil i yijñam ch'oyolo' bʌ ti Canaán: Ada (i yalobil Elón jini 

xheteo), yic'ot Aholibama (i yalobil Aná; jini Aná i yalobilʌch Zibeón jini heveo). 
Tsi' pʌyʌ ja'el Basemat (i yalobil Ismael; jini Basemat i yijts'iñʌch Nebaiot). 

4Ada tsi' yʌc'ʌ ti pañimil Elifaz, i yalobil Esaú. Basemat tsi' yʌc'ʌ ti pañimil Reuel. 

5Aholibama tsi' yʌc'ʌ ti pañimil Jeús yic'ot Jaalam yic'ot Coré. Jiñobʌch ch'iton 

bʌ i yalobilob Esaú tsa' bʌ i yilayob pañimil ti' lumal Canaán. 

6Esaú tsi' pʌyʌ majlel i yijñamob yic'ot ch'iton bʌ i yalobilob yic'ot xch'oc bʌ i 

yalobilob yic'ot pejtel año' bʌ ti' yotot yic'ot tiñʌme' tac yic'ot cabʌl alʌc'ʌl yic'ot 
pejtelel i chubʌ'an tsa' bʌ i taja ti' lumal Canaán. Tsa' majli ti yambʌ lum. Ñajt 
tsi' cʌyʌ Jacob i yijts'in. 

7Come on i chubʌ'an ti cha'ticlel. Ma'anic tsa' mejli ti comol chumtʌl. Mach 

jasʌlic jini lum ba' tsa' poj ajniyob, come cabʌl i yʌlac'. 

8Esaú tsa' chumle ti wits i c'aba' Seir. Edom jiñʌch i cha'chajplel bʌ i c'aba' Esaú. 

9Jini edomob i p'olbalob Esaú. Esaú i tatʌch jini edomob año' bʌ ti wits i c'aba' 

Seir. 

10-12I p'olbalob Esaú jiñobʌch: Elifaz i yalobil Ada i yijñam Esaú, yic'ot Reuel i 

yalobil Basemat i yijñam Esaú. I yalobilob Elifaz jiñobʌch: Temán, Omar, Zefo, 
Gatam, Cenaz. Jini Timna i yijñam Elifaz, i yalobil bʌ Esaú tsi' yʌc'ʌ ti pañimil 
Amalec i yalobil Elifaz. 

13Añʌch ja'el ch'iton bʌ i yalobilob Reuel: Nahat, Zera, Sama, Miza. Jiñobʌch i 

yalobilob Basemat i yijñam Esaú. 

14Añʌch ja'el ch'iton bʌ i yalobilob Aholibama, yambʌ i yijñam Esaú, x'ixic bʌ i 

yalobil Aná. Jini Aná i yalobilʌch Zibeón. Aholibama tsi' yʌc'ʌ ti pañimil Jeús 
yic'ot Jaalam yic'ot Coré i yalobilob Esaú. 

15-16Jini yumʌlob loq'uemo' bʌ ti Esaú: Elifaz jini ascuñʌl bʌ i yalobil Esaú, 

Temán, Omar, Zefo, Cenaz, Coré, Gatam, Amalec. Jiñobʌch jini yumʌlob 
tilemo' bʌ ti Elifaz año' bʌ ti' lumal Edom. Jiñobʌch i p'olbalob Ada. 

17Laj yumʌlob i p'olbalob Reuel i yalobil Esaú: Nahat, yic'ot Zera, yic'ot Sama, 

yic'ot Miza. Jiñobʌch i yalobilob Esaú yic'ot Basemat tsa' bʌ i yilayob pañimil ti 
Canaán. 

18Jini ch'iton bʌ i yalobilob Esaú yic'ot Aholibama (i yixic'al Aná): Jeús, Jaalam, 

Coré. 

19Jiñobʌch i yalobilob Esaú. Ti pejtelelob yumʌlob ti Edom. 

20-21I p'olbal Seir, jini horeo, jiñobʌch: Lotán, Sobal, Zibeón, Aná, Disón, Ezer, 

Disán. Jiñobʌch yumʌlob horeojob chumulo' bʌ ti' lumal Edom. 

22I yalobilob Lotán jiñobʌch Hori yic'ot Hemam. Jini xch'oc bʌ i yijts'in Lotán 

jiñʌch Timna. 

23I yalobilob Sobal: Alván, Manahat, Ebal, Sefo, Onam. 

24I yalobilob Zibeón: Aja yic'ot Aná. Jiñʌch Aná tsa' bʌ i taja ticʌw bʌ cuxul bʌ 

ja' ti tiquin bʌ lum che' bʌ tsi' buc'sa burro tac i cha'an Zibeón i tat. 

25I yalobilob Aná: Disón yic'ot Aholibama. 

26I yalobilob Disón: Hemdán, Esbán, Itrán, Querán. 

27I yalobilob Ezer: Bilhán, Zaaván, Acán. 

28I yalobilob Disán: Huz yic'ot Arán. 

29Laj yumʌlob ti' tojlel horeojob: Lotán, yic'ot Sobal, yic'ot Zibeón, yic'ot Aná, 

30yic'ot Disón, yic'ot Ezer, yic'ot Disán. Jiñobʌch yumʌlob ti' tojlel horeojob año' 

bʌ ti' lumal Seir. Jiñobʌch i c'aba' yumʌlob ti jujuntiquil. 

31An ja'el reyob año' bʌ i ye'tel ti' lumal Edom che' maxto anic i yumob i yalobilob 

Israel: 

32Bela i yalobil Beor tsi' cha'le yumʌl ti tejclum i c'aba' Dinaba ya' ti Edom. 

33Tsa' chʌmi Bela. Jobad, i yalobil Zera ch'oyol bʌ ti Bosra, tsi' ch'ʌmbe i ye'tel 

Bela. 

34Tsa' chʌmi Jobab. Husam ch'oyol bʌ ti' lumal Temán tsi' ch'ʌmbe i ye'tel 

Jobab. 

35Tsa' chʌmi Husam. Hadad (i yalobil Bedad) tsi' ch'ʌmbe i ye'tel. Jiñʌch Hadad 

tsa' bʌ i mʌlbe Madián ya' ti Moab. Tsi' cha'le yumʌl ti jini tejclum i c'aba' Avit. 

36Tsa' chʌmi Hadad. Samla ch'oyol bʌ ti Masreca tsi' ch'ʌmbe i ye'tel Hadad. 

37Tsa' chʌmi Samla. Saúl ch'oyol bʌ ti Rehobot tsi' ch'ʌmbe i ye'tel Samla. 

38Tsa' chʌmi Saúl. Baal Hanán i yalobil Acbor tsi' ch'ʌmbe i ye'tel Saúl. 

39Tsa' chʌmi Baal Hanán. Hadar tsi' ch'ʌmbe i ye'tel Baal Hanán. Tsi' cha'le 

yumʌl ti jini tejclum i c'aba' Pau. I yijñam jiñʌch Mehetabel, x'ixic bʌ i yalobil 
Matred, x'ixic bʌ i yalobil Mezaab. 

40-43Jiñobʌch i c'aba' tac yumʌlob loq'uemo' bʌ ti Esaú chumulo' bʌ ti jujump'ejl 

tejclum. Chucul ja'el i c'aba' tac tejclum ba' tsi' cha'leyob yumʌl jini yumʌlob: 
Timna, yic'ot Alva, yic'ot Jetet, yic'ot Aholibama, yic'ot Ela, yic'ot Pinón, yic'ot 
Cenaz, yic'ot Temán, yic'ot Mibzar, yic'ot Magdiel, yic'ot Iram. Jiñobʌch yumʌlob 
loq'uemo' bʌ ti Edom ti jujump'ejl xchumtʌl ya' ti' lumal. Esaú i tatʌch edomob. 

Genesis 37 

Tsa' chojni José cha'an i yʌscuñob 

1Ya' chumul Jacob ti jini lum ba' tsa' ñumi ti chumtʌl i tat. Jini lum i c'aba' 

Canaán. 

2An lajchʌntiquil winico' bʌ i yalobil Jacob. Che' anix wuclujump'ejl (17) i jabilel 

José, woli' cʌntan tiñʌme' yic'ot i yʌscuñob. Ch'iton to José. Ya'an yic'ot i 
yalobilob Bilha yic'ot i yalobilob Zilpa, i yijñamob Jacob. José tsi' sube i tat 
chuqui tac mach uts'atic tsi' meleyob i yʌscuñob. 

3Israel tsi' wen c'uxbi José ñumen bajche' pejtel yaño' bʌ i yalobilob, come José 

tsi' yila pañimil che' ñoxix i tat. Tsi' yʌq'ue pʌl bʌ i bujc am bʌ i c'ʌb. 

4Che' bʌ tsi' ña'tayob i yʌscuñob ñumen c'uxbibil José bajche'ob, tsi' ts'a'leyob. 

Mach yomobic i pejcañob José ti uts'at. 

5José tsi' cha'le ñajal. Tsi' sube i yʌscuñob chuqui tsi' q'uele ti ñajal. Jini cha'an 

tsi' mich'leyob. 

6José tsi' subeyob: Ubinla chuqui tsac ñajle: 

7Awilan, woli lac set cʌche' trigo ya' ti jamil. Jini jam set cʌchbil bʌ c cha'an tsa' 

wa'le. Jini jam set cʌchbil bʌ la' cha'an tsi' joy tempayob i bʌ. Tsi' c'uchchocoyob 
i bʌ ti' tojlel jini set cʌchbil bʌ c cha'an, che'en. 

8I yʌscuñob tsi' subeyob José: ¿Mu' ba caj a cha'len yumʌl tic tojlel lojon? ¿Mu' 

ba caj a wochel tic yum lojon? che'ob. Ñumen tsi' taja José i ts'a'lentel bajche' 
ti yambʌ ora cha'an ti' ñajal yic'ot cha'an ti' t'an. 

9Tsi' cha' cha'le ñajal. Tsi' subeyob i yʌscuñob: Awilan, tsac cha' cha'le ñajal. 

Jini q'uin yic'ot uw yic'ot junlujump'ejl ec' tsi' c'uchchocoyob i bʌ tic tojlel. 

10José tsi' sube i tat yic'ot i yʌscuñob chuqui tsi' ñajle. I tat tsi' tiq'ui José. Tsi' 

sube: ¿Chuqui i sujmlel jini tsa' bʌ a ñajle? ¿Mu' ba caj j c'uchchocon lojon c bʌ 
ti lum ti a tojlel quic'ot a ña' quic'ot a pi'ʌlob? che'en. 

11Tsʌytsʌñayob i pusic'al i yʌscuñob cha'an José. Pero i tat tsi' chʌn ña'tʌbe i 

t'an. 

12I yʌscuñob José tsa' majli i cʌntʌbeñob i tiñʌme' i tat ya' ti Siquem. 

13Israel tsi' sube José: Ya' añob a wʌscuñob ti Siquem. Woli' buc'sañob tiñʌme'. 

La'. Mi caj c choquet majlel ba'an a wʌscuñob, che'en. José tsi' sube i tat: Wʌ' 
añon, che'en. 

14I tat tsi' sube José: Cucu ti ora. Q'uele mi uts'at añob a wʌscuñob yic'ot 

tiñʌme'. Yom ma' cha' tilel cha'an ma' subeñon, che'en. Ya' chumul i tat José ti 
joctʌl i c'aba' Hebrón. Tsi' choco majlel José. Tsa' c'oti José ti Siquem. 

15Juntiquil winic tsi' taja José. Awilan, woli ti xʌmbal ñumel ti jamil. Jini winic tsi' 

pejca: ¿Chuqui wola' sajcan? che'en. 

16José tsi' sube: Wolic sajcan cʌscuñob. Mi a wujil baqui woli' buc'sañob jini 

tiñʌme', poj subeñon, che'en. 

17Jini winic tsi' sube: Majlemobix. Tsa cubi che' bʌ tsi' yʌlʌyob: “Conla ti Dotán”, 

che'ob. Che' tsi' sube winic. José tsi' sajca majlel i yʌscuñob. Tsa' c'oti i tajob 
ya' ti Dotán. 

18I yʌscuñob tsi' q'ueleyob che' ñajt to i tilel José. Che' maxto c'otemic José, tsi' 

tem ña'tayob i tsʌnsañob. 

19Tsi' subeyob i bʌ: Ixix tilel jini xñajal. 

20La' lac tsʌnsan. La' lac choc ochel ti jump'ejl ch'en. Wi'il mi caj lac sub tsi' 

c'uxu jontol bʌ bʌte'el. Quila la bajche' mi' caj ti loq'uel i sujmlel i ñajal tac, 
che'ob. 

21Tsi' yubi Rubén. Tsi' colta loq'uel José ti' c'ʌb i yʌscuñob. Tsi' yʌlʌ: Mach yomic 

mi lac tsʌnsan, che'en. 

22Rubén tsi' subeyob: Mach la' cha'len tsʌnsa. Chocola ochel ti joyol bʌ lum wʌ' 

jach ti jochol bʌ lum, pero mach yomic mi' chʌmel ti la' c'ʌb, che'en Rubén, 
come yom i coltan José. Tsi' ña'ta i cha' pʌy majlel ba'an i tat ame chʌmic ti' 
c'ʌb i yʌscuñob. 

23Che' c'otemix José ba'an i yʌscuñob, tsi' jochbeyob i bujc, jini pʌl bʌ i bujc am 

bʌ i c'ʌb lʌpʌl bʌ i cha'an. 

24Tsi' chucuyob. Tsi' chocoyob ochel ti joyol bʌ lum. Jochol jini ch'en. Ma'anic 

ja' ya' ti mal. 

25Tsa' buchleyob ti c'ux waj. Tsi' joy q'ueleyob pañimil. Tsi' q'ueleyob woli' tilelob 

ti Galaad junmojt ismaelob. Woli' sujtelob ti Egipto yic'ot i camello tac. Woli' 
cuchob majlel i ts'ʌcal i bʌl i ñʌc', yic'ot xojocña bʌ pom, yic'ot xojocña bʌ ts'ac. 

26Judá tsi' sube i pi'ʌlob: ¿Chuqui mi lac taj mi tsa' lac tsʌnsa la quijts'in, mi tsa' 

lac mucbe i ch'ich'el ti lum? 

27Conla. La' lac chombeñob ismaelob. Mach yomic mi lac tsʌnsan, come la 

quijts'iñʌch, come lac pi'ʌlʌch lac bʌ yic'ot, che'en. I pi'ʌlob tsi' jac'ʌyob. 

28Woli' ñumelob xchoñoñelob ch'oyolo' bʌ ti Madián. I yʌscuñob José tsi' 

ch'uyuyob loq'uel ti joyol bʌ lum. Tsi choñoyob i yijts'in. Junc'al plata taq'uin tsi' 
tojoyob jini ismaelob. Tsi' pʌyʌyob majlel José ti Egipto. 

29Che' bʌ tsa' cha' majli Rubén ba'an joyol bʌ lum tsi' q'uele mach ya'ix an José 

ti mal. Tsi' tsili i pislel. 

30Tsa' majli i taj i pi'ʌlob. Tsi' subeyob: Majlemix jini ch'iton. Ixcu joñon, ¿bajche' 

mi cujtel? che'en. 

31Tsi' ch'ʌmʌyob i pislel José. Tsi' tsʌnsayob chivo. Tsi' ts'ajayob i pislel ti' 

ch'ich'el chivo. 

32Tsi' chocbeyob majlel i tat jini bujcʌl am bʌ i c'ʌb. Tsi' subeyob: Tsac taja lojon 

iliyi. Q'uele mi i cha'añʌch a walobil ili bujcʌl, che'ob. 

33Jacob tsi' cʌmbe i pislel José. Tsi' subeyob: Ili bujcʌl i cha'añʌch calobil. Tic'ʌl 

mi tsi' tsʌnsa José jontol bʌ bʌte'el. Tic'ʌl mi bic'ti xut'ulix, che'en. 

34Jacob tsi' tsili i pislel. Tsi' lʌpʌ coxtal i wenta i wex. Tsi' yuc'ta i yalobil cabʌl 

q'uin. 

35Pejtel jini ch'iton bʌ i yalobilob yic'ot xch'oc bʌ i yalobilob tsi' lon ñopoyob i 

ñuq'uesʌben i pusic'al i tat. Pero ma'anic tsi' jac'ʌ i ñuq'uesʌntel. Tsi' yʌlʌ: Mu'to 
cuc'tan c'ʌlʌl mic majlel ba'an calobil ti' yajñib chʌmeño' bʌ, che'en. 

36Jini madiañob tsi' choñoyob José ya' ti Egipto. Tsi' chombeyob Potifar am bʌ 

i ye'tel ti' tojlel Faraón. Jiñʌch i capitán xcʌntayajob. 

Genesis 38 

Judá yic'ot Tamar 

1Che' ti ili ora Judá tsa' loq'ui ti' tojlel i pi'ʌlob. Tsa' jubi majlel ba'an winic ch'oyol 

bʌ ti Adulam, i c'aba' Hira. Tsa' jijli ti' yotot. 

2Ya' tsi' q'uele xch'oc, i yalobil jini cananeo, i c'aba' Súa. Tsi' pʌyʌ cha'an i 

yijñam. Tsa' ajni yic'ot. 

3-5Tsi' yilayob pañimil uxtiquil i yalobilob, i c'aba'ob Er, yic'ot Onán, yic'ot Sela. 

I tat tsi' yotsʌbe i c'aba' jini ascuñʌl bʌ. I ña' tsi' yotsʌbeyob i c'aba' jini ijts'iñʌl 
bʌ. Ya' chumulob ti Quezib che' bʌ tsi' q'uele pañimil i xut. 

6Judá tsi' c'ajtibe i yijñam Er. I c'aba' jini xch'oc jiñʌch Tamar. 

7Jontol ti' tojlel lac Yum jini Er. Lac Yum tsi' tsʌnsa. 

8Judá tsi' sube Onán: Cucu pʌyʌ i yijñam a wʌscun, come a wentajʌch. Techben 

i yalobil a wʌscun. 

9Onán tsi' ña'ta i cha'añʌch i yʌscun mi tsa' tili i yalobil. Jini cha'an ti jujunyajl 

che' bʌ tsa' ajni yic'ot i mu' tsi' choco i p'ʌtʌlel i bʌc'tal ti lum ame i techben i 
yalobil i yʌscun. 

10Tsi' q'uele lac Yum jontol chuqui tsi' cha'le. Lac Yum tsi' tsʌnsa ja'el. 

11Judá tsi' sube Tamar i yʌ'lib: Ajñen che' bajche' meba' ti' yotot a tat jinto che' 

ñuquix calobil Sela, che'en. Come tsi' yʌlʌ ti' pusic'al: Ame chʌmic ja'el che' 
bajche' i yʌscuñob, che'en. Jini cha'an tsa' majli Tamar ti chumtʌl ti' yotot i tat. 

12Che' ñumenix cabʌl jabil tsa' chʌmi i yijñam Judá, i yalobil bʌ Súa. Tsa' cha' 

ñuc'a i pusic'al Judá. Tsa' letsi majlel yic'ot Hira, i cʌñʌ bʌ, ch'oyol bʌ ti Adulam. 
Tsa' c'oti ti Timnat i q'uel che' woli' set'beñob i tsutsel jini tiñʌme'. 

13Tsa' subenti Tamar: Awilan, tsa' majli a wʌ'lib ti Timnat i set'ben i tsutsel 

tiñʌme', che'en. 

14Tsi' jocho loq'uel i pislel meba'. Tsi' moso i wut ti pisil. Tsi' bʌc'ʌ i bʌ ti pisil. 

Tsa' buchle ti' ti' Enaim ya' ti' bijlel Timnat. Come tsi' ña'ta ñuquix Sela pero 
mach pʌybilic cha'an i yijñam. 

15Judá tsi' q'uele ili x'ixic. Tsi' lon ña'ta jiñʌch xmoja. 

16Tsa' majli ya' ba'an ti' ti' bij. Tsi' yʌlʌ: Awilan, com c pi'leñet, che'en. Come 

ma'anic tsi' ña'ta mi jiñʌch i yʌ'lib. Jini x'ixic tsi' yʌlʌ: ¿Chuqui mi caj a wʌq'ueñon 
cha'an ma' pi'leñon? che'en. 

17Judá tsi' yʌlʌ: Mu'to c chocbeñet tilel juncojt alʌ chivo anto bʌ yic'ot i ña'al, 

che'en. Jini x'ixic tsi' yʌlʌ: ¿Mu' ba caj a wʌq'ueñon prenda jinto ma' choc tilel? 
che'en. 

18Judá tsi' yʌlʌ: ¿Chuqui ti prenda mi cʌq'ueñet? che'en. Jini x'ixic tsi' yʌlʌ: A 

sello yic'ot i chijil yic'ot jini barate' am bʌ ti a c'ʌb. Judá tsi' yʌq'ue tac jini x'ixic. 
Tsi' pi'le. Jini x'ixic tsa' caji' cʌntʌben i yalobil Judá. 

19Tsa' ch'ojyi jini x'ixic. Tsa' majli. Tsi' loq'uesa jini pisil am bʌ ti' wut. Tsi' cha' 

xojo i pislel meba'. 

20Judá tsi' choco majlel jini alʌ chivo ti' c'ʌb i pi'ʌl jini ch'oyol bʌ ti Adulam cha'an 

mi' cha' ch'ʌm i prenda ti' c'ʌb x'ixic. Ma'anic tsi' taja. 

21Tsi' c'ajtibe winicob ya' bʌ añob ba' tsa' ajni jini x'ixic. Tsi' yʌlʌ: ¿Baqui an jini 

xmoja buchul bʌ ti bij ya' ti Enaim? che'en. Tsi' yʌlʌyob: Ma'anic xmoja ilayi, 
che'ob. 

22Tsa' cha' majli ba'an Judá. Tsi' sube: Ma'anic tsac taja. Jini winicob ya' bʌ 

añob tsi' yʌlʌyob: Ma'anic xmoja ilayi, che'ob. Che' tsi' yʌlʌ jini ch'oyol bʌ ti 
Adulam. 

23Judá tsi' yʌlʌ: La' i ch'ʌm i tojol jini x'ixic, ame i yʌc'onla ti quisin. Awilan, tsac 

chocbe majlel ili alʌ chivo, pero ma'anic tsa' taja x'ixic, che'en. 

24Che' ñumenix cha'p'ejl uxp'ejl uw tsa' subenti Judá: Tamar a wʌ'lib tsi' mele i 

bʌ bajche' xmoja. Awilan, cʌntʌbilix i yalobil cha'an tsi' mele bajche' xmoja. 
Che'ʌch tsa' subenti. Judá tsi' yʌlʌ: Pʌyʌ tilel jini x'ixic cha'an mi' pulel ti c'ajc, 
che'en. 

25Che' bʌ tsa' pʌjyi tilel jini x'ixic, tsi' choco majlel t'an ba'an i yʌ'lib. Tsi' yʌlʌ: 

Cha'an i yum jini sello, yic'ot jini chij tac, yic'ot jini barate', cʌntʌbil calobil, 
che'en. Tsi' yʌlʌ ja'el: Q'uele ti uts'at, ¿majqui i cha'an? che'en. 

26Judá tsi' cʌñʌ tac i chubʌ'an. Tsi' yʌlʌ: Tojʌch jini x'ixic. Mach tojonic, come 

ma'anic tsa cʌq'ue jini calobil Sela i pʌy Tamar, che'en. Ma'anic tsi' chʌn pi'le 
jini x'ixic. 

27Che' bʌ tsa' c'oti i yorajlel cha'an mi' yilan pañimil i yalobil, cʌntʌbil i cha'an 

cha'tiquil ch'iton, loj bʌ. 

28Che' woli ti bajq'uel tsa' juli ti pañimil junts'ijt i c'ʌb alʌl. Jini co' tsi' ch'ʌmʌ. Tsi' 

cʌchbe i c'ʌb ti chʌchʌc bʌ puy. Tsi' yʌlʌ: Ñaxan tsa' loq'ui iliyi, che'en. 

29Che' jini tsi' cha' tujc'a ochel i c'ʌb. Ñaxan tsi' yila pañimil i pi'ʌl. Jini co' tsi' 

yʌlʌ: ¿Bajche' tsa' choco loq'uel a bʌ? Jini cha'an tsa' otsʌbenti i c'aba' Fares. 

30Ti wi'il tsi' yila pañimil ch'iton bʌ i pi'ʌl am bʌ chʌchʌc bʌ chij ti' c'ʌb. Tsa' 

otsʌbenti i c'aba' Zara. 

Genesis 39 

José ti' yotot Potifar 

1Tsa' pʌjyi majlel José ti Egipto. Tsa' ochi ti' wenta juntiquil egipto i c'aba' Potifar, 

i capitán xcʌntayajob am bʌ i ye'tel cha'an Faraón. Potifar tsi' mʌñʌ José. Jini 
ismaelob tsa' bʌ i cʌchʌyob majlel tsi' chombeyob. 

2An lac Yum yic'ot José. Uts'at tsa' majli i ye'tel José ya' ti' yotot i yum chumul 

bʌ ti Egipto. 

3I yum José tsi' q'uele an lac Yum yic'ot. Lac Yum tsi' wen colta ti pejtelel chuqui 

tsi' mele. 

4José tsi' tajbe i yutslel i pusic'al Potifar. Tsi' melbe i ye'tel. Potifar tsi' yʌq'ue i 

ye'tel ti xq'uel e'tel ti' yotot. Tsi' yotsa ti' wenta pejtel i chubʌ'an. 

5Ti jini ora che' bʌ tsa' aq'uenti i ye'tel ti xq'uel e'tel cha'an pejtel i chubʌ'an, tsa' 

caji ti p'ojlel i chubʌ'an jini egipto ti' yotot yic'ot ti' lum. Lac Yum tsi' yʌc'ʌ ti p'ojlel 
cha'an xuc'ul José. 

6Potifar tsi' yʌc'ʌ ti' wenta José pejtel i cha'an bʌ. Ma'anix tsi' chʌn ña'ta Potifar 

come an ti' wenta José, jini jach tsi' ña'ta i c'ux i bʌl i ñʌc'. José wen i t'ojol jax, 
wen ch'ejl. 

7I yijñam i yum tsa' caji' mulan José. Tsi' sube: La' pi'leñon, che'en. 

8José ma'anic tsi' jac'be. Tsi' sube i yijñam i yum: Awilan, mach yujilic c yum 

chuqui an quic'ot ti' yotot. Tsa'ix i yʌc'ʌ pejtelel i chubʌ'an tic wenta. 

9Ma'anic yambʌ ñuc bʌ ti' wenta c yum. Ma'anic chuqui tsi' loto ti' bajñel p'ʌtʌlel, 

cojach jatet, come i yijñamet. ¿Bajche' mi mejlel c cha'len jini ñuc bʌ mulil? 
¿Bajche' mi mejlel c cha'len mulil ti' contra Dios? che'en. 

10Ti jujump'ejl q'uin tsi' pejca José cha'an mi' ñoltʌl yic'ot, pero ma'anic tsi' jac'ʌ 

i pʌyol cha'an mi' yajñel yic'ot. 

11Ti jump'ejl q'uin che' bʌ tsa' ochi José ti' yotot cha'an mi' mel i ye'tel ma'anic 

x'e'telob ya' ti yotot. 

12Jini x'ixic tsi' wats tujc'a majlel i bujc José. Tsi' sube: La' ti wʌyel quic'ot. Pero 

José tsi' cʌyʌ i bujc ti' c'ʌb. Tsa' puts'i loq'uel. 

13Ili x'ixic che' bʌ tsi' q'uele tsa'ix i cʌyʌ i bujc José ti' c'ʌb, che' puts'emix loq'uel 

José, 

14tsi' pʌyʌ tilel x'e'telob ti yotot. Tsi' subeyob: Awilan, c ñoxi'al tsi' yotsa jini 

hebreo ti lac tojlel cha'an mi' wajleñonla. Tsi' ñochtayon cha'an yom i pi'leñon. 
Tsac cha'le oñel ti c'am bʌ t'an. 

15Che' bʌ tsi' yubi woliyon ti oñel tsi' cʌyʌ i bujc. Tsa' puts'i loq'uel ti cotot, che'en. 

16Ili x'ixic tsi' lotbe i bujc José jinto tsa' c'oti i ñoxi'al ti' yotot. 

17Ili x'ixic lajal tsi' sube: Jini hebreo tsa' bʌ a pʌyʌ tilel ti lac tojlel cha'an mi' 

melbeñet a we'tel tsa' yʌlʌ i pi'leñon cha'an mi' yʌc'on ti quisin. 

18Pero che' bʌ tsac cha'le c'am bʌ t'an tsi' cʌyʌ i bujc. Tsa' puts'i, che'en. 

19Che' bʌ tsi' yubibe i t'an i yijñam, tsa' wen mich'a i yum José. 

20Tsi' chucu José. Tsi' yotsa ti mʌjquibʌl ya' ba' mʌcʌlob jini ñup'ulo' bʌ i cha'an 

rey. Ya' tsa' ajni José ti mʌjquibʌl. 

21Pero ya'an lac Yum yic'ot. Tsi' pʌsbe i yutslel i pusic'al. Tsi' yʌc'ʌ ti c'uxbintel 

i cha'an jini xcʌnta mʌjquibʌl. 

22Jini xcʌnta mʌjquibʌl tsi' yotsa ti' wenta José pejtelel xmʌjquelob año' bʌ ti 

mʌjquibʌl. Chuqui tac jach tsa' mejli ya'i i wentajʌch José. 

23Jini xcʌnta mʌjquibʌl ma'anix tsi' chʌn q'uele chuqui tac an ti' wenta José. 

Uts'at tsi' mele come ya'an lac Yum yic'ot. Tsi' yʌc'ʌ ti loq'uel ti uts'at pejtel 
chuqui tsi' mele José. 

Genesis 40 

José tsi' tsictesa i ñajal xnujp'elob 

1Che' ñumenix cha'p'ejl uxp'ejl jab, tsi' tajayob i mul cha'tiquil i winicob jini rey ti 

Egipto. Jiñobʌch xñusa waj yic'ot xmel caxlan waj año' bʌ i ye'tel ti' tojlel jini rey 
ti Egipto. 

2Faraón tsi' mich'le jini cha'tiquil winicob, jini ñuc bʌ i yaj ñusa waj yic'ot jini ñuc 

bʌ i yaj mel caxlan waj. 

3Tsi' yotsayob ti mʌjquibʌl ya' ti' yotot i capitán xcʌntayajob, ya' ti mʌjquibʌl ba' 

ñup'ul José. 

4I capitán xcʌntayajob tsi' yotsayob ti' wenta José. José tsi' cʌntayob. Tsa' 

ajniyob ya' ti mʌjquibʌl. 

5Jump'ejl ac'ʌlel jini ñup'ulo' bʌ ti mʌjquibʌl tsi' cha'leyob ñajal ti cha'ticlelob, jini 

xñusa waj yic'ot xmel caxlan waj i cha'añob jini rey ti Egipto. Mach lajalic i ñajal. 
Mach lajalic i sujmlel. 

6José tsa' c'oti ya' ba' añob che' ti sʌc'ajel. Awilan, ch'ijiyemob. 

7José tsi' c'ajtibeyob: ¿Chucoch ch'ijiyemetla? che'en. 

8Tsi' jac'ʌyob: Tsac cha'le lojon ñajal. Ma'anic majqui mi mejlel i subeñon lojon 

i sujmlel, che'ob. José tsi' subeyob: Dios mi mejlel i pʌsbeñonla i sujmlel. Poj 
subeñon chuqui tsa' la' ñajle, che'en. 

9Jini cha'an jini ñuc bʌ xñusa waj tsi' sube José chuqui tsi' ñajle. Tsi' yʌlʌ: 

Awilan, an ac' ti' tojel c wut. 

10An uxp'ejl i xʌc' ac'. Che' bʌ tsa' caji ti loq'uel i buts, ora jach tsa' loq'ui i nich. 

Tsa' caji ti c'ʌñ'an i wut ts'usub. 

11I tsima Faraón an tij c'ʌb. Tsac ch'ʌmʌ ts'usub. Tsac yʌts'be ochel i ya'lel ti 

tsima. Tsa cʌc'ʌ jini tsima ti' c'ʌb Faraón. 

12José tsi' sube: Jiñʌch i sujmlel: Jini uxp'ejl i xʌc' ac' jiñʌch uxp'ejl q'uin. 

13Che' maxto ñumenic uxp'ejl q'uin, Faraón mi caj i pʌyet majlel. Mi caj i cha' 

wa'chocoñet ti a we'tel. Mi caj a wʌq'uen i jap Faraón che' bajche' ti wajali. 

14Pero yom ma' chʌn ña'tañon che' uts'at añet. Yom ma' coltañon ti' yutslel a 

pusic'al. Tsictesañon ti' tojlel Faraón che' ya' añet ti' tojlel. Loc'sañon ti ili 
mʌjquibʌl. 

15Come ti mucul jach tsa' pʌjyiyon loq'uel ti' lumal hebreojob. Ma'anic c mul che' 

bʌ tsi' yotsayoñob ti mʌjquibʌl, che'en. 

16Jini ñuc bʌ xmel waj che' bʌ tsi' q'uele uts'at i sujmlel ñajal, tsi' sube José: 

Joñon ja'el tsac cha'le ñajal. An uxp'ejl chiquib tic jol but'ul ti caxlan waj. 

17Ti chan bʌ chiquib an cabʌl caxlan waj ti chajp ti chajp cha'an mi cʌq'uen 

Faraón. Pero tsi' c'uxuyob te'lemut ya' ti chan bʌ chiquib am bʌ tic jol. 

18José tsi' jac'ʌ: Jiñʌch i sujmlel: Jini uxp'ejl chiquib jiñʌch uxp'ejl q'uin. 

19Che' maxto ñumenic uxp'ejl q'uin Faraón mi caj i tsep loq'uel a bic'. Mi caj i 

joc'chocoñet ti te'. Jini te'lemut mi caj i c'ux a bʌc'tal, che'en José. 

20Ti yuxp'ejlel q'uin Faraón tsi' mele q'uin ti' tojlel i winicob come i q'uiñilelʌch i 

jabilel. Tsi' pʌyʌ tilel jini ñuc bʌ i yaj ñusa waj yic'ot jini ñuc bʌ i yaj mel caxlan 
waj. 

21Tsi' cha' wa'choco jini ñuc bʌ i yaj ñusa waj ti' ye'tel. Tsa' caji' cha' ac' jini tsima 

ti' c'ʌb Faraón. 

22Pero tsi' jich'choco jini xmel caxlan waj che' bajche' tsi' sube José. Jiñʌch i 

sujmlel i ñajal. 

23Pero jini ñuc bʌ i yaj ñusa waj ma'anic tsi' chʌn ña'ta José. Tsa' ñajʌyi ti' 

pusic'al. 

Genesis 41 

José tsi' tsictesʌbe i sujmlel i ñajal Faraón 

1Che' ñumenix cha'p'ejl jab, Faraón tsi' cha'le ñajal. Tsi' q'uele i bʌ ti ñajal ya' 

wa'al ti' ti' colem ja'. 

2Tsa' loq'ui ti colem ja' wuccojt wacax wen i t'ojol tac bʌ, wen jujp'em. Tsi' 

c'uxuyob jam ya' ti jamil. 

3Ti wi'il tsa' loq'ui tilel yambʌ wuccojt wacax mach bʌ i t'ojolic, yajyaj jax. Tsa' 

cotle tac ya' ba'an jujp'em bʌ wacax ti' ti' colem ja'. 

4Jini wacax mach bʌ i t'ojolic, jini yajyaj bʌ, tsi' c'uxuyob jini i t'ojol tac bʌ wacax, 

jini jujp'em tac bʌ. Tsa' cajni i wut Faraón. 

5Faraón tsa' cha' wʌyi. Tsi' cha' cha'le ñajal. Awilan, tsa' loq'ui wucts'ijt i cuch 

trigo ti juntejc jach i te'el, wen chan tac i bʌclel, wen ts'ʌcʌl, t'uñul i cuch. 

6Ti wi'il tsa' loq'ui tac wucts'ijt pojts' bʌ wajtan jats'bil bʌ cha'an ticʌw bʌ ic' 

loq'uem bʌ ti' pasibal q'uin. 

7Jini wucts'ijt pojts' bʌ wajtan tsi' jisa tac jini wucts'ijt t'uñul bʌ wajtan, uts'at bʌ i 

bʌclel. Tsa' cha' cajni i wut Faraón. Awilan i ñajal jach. 

8Che' ti sʌc'ajel wen ch'ijiyem i pusic'al. Tsi' choco majlel i winicob cha'an mi' 

pʌyob tilel pejtelel jini xwujtob yic'ot pejtel año' bʌ cabʌl i ña'tʌbal. Faraón tsi' 
subeyob chuqui tsi' q'uele ti ñajal. Ma'anic majch tsa' mejli i suben i sujmlel. 

9Jini cha'an jini ñuc bʌ i yaj ñusa waj tsi' pejca Faraón. Tsi' sube: Mic ña'tan c 

mul wʌle. 

10Che' bʌ tsa' cha'le mich'ajel Faraón, ti' tojlel a winicob, tsa' wotsayon ti 

mʌjquibʌl ti' yotot i capitán xcʌntayajob, joñon quic'ot ñuc bʌ xmel caxlan waj. 

11Tsac cha'le lojon ñajal tic cha'ticlel lojon. An i sujmlel tac ti chajp ti chajp. 

12Ya'an juntiquil hebreo, i winic i capitán xcʌntayajob. Tsac sube lojon c ñajal 

jini hebreo. Tsi' subeyon lojon i sujmlel. Mach junsujmic c ñajal lojon. Parte an 
i sujmlel. 

13Tsa' ujti che' bajche' tsi' subeyon lojon. Tsa' cha' aq'uentiyon que'tel. Tsa' 

joc'choconti yambʌ, che'en jini xñusa waj. 

14Jini cha'an Faraón tsi' choco ti pʌyol José. Tsa' bʌc' pʌjyi loq'uel ti mʌjquibʌl. 

Tsi' jujchi i tsucti'. Tsi' q'uexta i pislel. Tsa' c'oti ba'an Faraón. 

15Faraón tsi' sube José: Tsac cha'le ñajal. Ma'anic majch mi mejlel i subeñon i 

sujmlel. Tsa cubi mi mejlel a subeñon i sujmlel c ñajal che' ma' ñich'tan, che'en. 

16José tsi' jac'be Faraón: Tic bajñelil mach mejlicon. Dios mi caj i pʌsben Faraón 

i sujmlel, che'en. 

17Faraón tsi' sube José: Awilan, tic ñajal wa'alon ti' ti' colem ja'. 

18Tsa' loq'ui ti colem ja' wuccojt wacax, wen jujp'em tac, wen i t'ojol jax. Tsi' 

c'uxu jam ya' ti jamil. 

19Ti wi'il tsa' tili yambʌ wuccojt wacax mach bʌ c'oq'uic, mach bʌ wen taquic, 

yajyaj jax bʌ. Ma'anic ba' q'uelel c cha'an mach bʌ wenic tac bajche' iliyi ti 
pejtelel i lumal Egipto. 

20Jini yajyaj jax bʌ wacax mach bʌ wenic tsi' c'uxuyob jini ñaxan bʌ wacax, jini 

jujp'em bʌ. 

21Che' bʌ tsi' c'uxu, mach tsiquilic mi tsa'ix i c'uxu, yajyaj to che' bajche' ti ñaxan. 

Mach i t'ojolic. Tsa' cajni c wut. 

22Tsac cha' cha'le ñajal. Awilan, ti juntejc jach i te'el ixim tsa' loq'ui wucts'ijt i 

cuch, wen t'uñul, uts'atax i bʌclel. 

23Ti wi'il tsa' loq'ui wucts'ijt i cuch lijq'uem jax bʌ, yajyaj, jats'bil i cha'an ticʌw bʌ 

ic' loq'uem bʌ ti' pasibal q'uin. 

24Jini yajyaj bʌ wajtan tsi' jisa tac jini wucts'ijt wen bʌ wajtan. Tsac subeyob jini 

xwujtob chuqui tsac ñajle. Pero ma'anic majch tsa' mejli i subeñon i sujmlel, 
che'en. 

25José tsi' sube Faraón: Junchajp jach i sujmlel i ñajal Faraón. Dios tsi' pʌsbe 

Faraón chuqui mi caj i cha'len. 

26Jini wuccojt uts'at bʌ wacax jiñʌch wucp'ejl jab. Jini wucts'ijt wen bʌ wajtan 

jiñʌch wucp'ejl jab. Junsujm jach a ñajal. 

27Jini wuccojt yajyaj bʌ wacax mach bʌ wenic tsa' bʌ loq'uiyob ti wi'il, jiñʌch 

yambʌ wucp'ejl jab. Jini wucts'ijt wajtan, jini to'ol i bʌquel jach bʌ, jats'bil bʌ i 
cha'an ticʌw bʌ ic' loq'uem bʌ ti' pasibal q'uin, jiñʌch wucp'ejl jab wi'ñal mu' bʌ 
caj i tilel. 

28Jiñʌch i sujmlel: Dios tsa'ix i pʌsbe Faraón chuqui mi caj i mel. 

29Awilan, tal wucp'ejl jab che' mi caj i yʌc' cabʌl i wut pʌc'ʌbʌl ti pejtelel i lumal 

Egipto. 

30Ti wi'il mi caj la cubin wi'ñal wucp'ejl jab. Mi' caj ti ñajʌyel ti' pusic'al winicob 

pejtel jini wen tac bʌ i wut pʌc'ʌbʌl. Jini wi'ñal mi caj i jisan pejtel pʌc'ʌbʌl ti lum. 

31Ma'anix mi caj i chʌn ña'tʌntel i wut pʌc'ʌbʌl cha'an jini wi'ñal mu' bʌ caj i tilel, 

come wen wocol jax. 

32Cha'yajl tsi' cha'le ñajal Faraón, come wʌn chajpʌbilix ti Dios. Mux caj i bʌc' 

mel Dios. 

33Jini cha'an, Faraón, sajcan winic ch'ejl bʌ i pusic'al, am bʌ i ña'tʌbal. Aq'uen i 

ye'tel ti pejtelel Egipto. 

34-35La' i wa'chocon gobernadorob cha'an mi' tempañob i bʌl ñʌc'ʌl che' cabʌl i 

wut pʌc'ʌbʌl. Wucp'ejl jab yom mi' yʌq'ueñob Faraón cha'p'ejl i diezmojlel 
pejtelel i wut lum. La' lojtic ti tejclum tac. 

36Mi caj i lotob i bʌl lac ñʌc' cha'an jini wucp'ejl jab wi'ñal mu' bʌ caj la cubin ti' 

lumal Egipto, ame jilicob ti wi'ñal pejtelel tejclumob, che'en José. 

José tsi' taja ñuc bʌ i ye'tel ti Egipto 

37Tsi' ña'ta Faraón yic'ot pejtel i winicob uts'at chuqui tsi' yʌlʌ José. 

38Faraón tsi' sube i winicob: Mach mejlic lac taj yambʌ winic che' bajche' iliyi, 

am bʌ i cha'an i yEspíritu Dios, che'en. 

39Faraón tsi' sube José: Dios tsi' pʌsbeyet pejtelel iliyi. Jini cha'an ma'anic 

yambʌ am bʌ i pusic'al yic'ot i ña'tʌbal che' bajche' jatet. 

40Mi caj a yumʌntel ti cotot. Mux i melob che' bajche' ma' wʌl pejtelel winicob 

x'ixicob tic lumal. Cojach tic buchlib ba' mic cha'len que'tel ñumen ñucon bajche 
jatet. 

41Faraón tsi' sube José: Awilan, tsa cʌq'ueyet a we'tel ti' lumal Egipto, che'en. 

42Faraón tsi' loc'sa i mʌtc'ʌb. Tsi' yotsʌbe ti' c'ʌb José. Tsi' yʌq'ue i lʌp i bujc 

José melbil bʌ ti fino bʌ pisil. Tsi' yʌc'ʌ ti' bic' ujʌl melbil bʌ ti oro. 

43Tsa' aq'uenti José carreta, i pi'ʌl bʌ i carreta Faraón cha'an mi' pʌjyel majlel ti 

xʌmbal. Tsa' majliyob winicob ti' tojel i wut José. Tsi' yʌlʌyob: Ñocchocon la' bʌ, 
che'ob. Faraón tsi' yʌq'ue José i ye'tel ti pejtelel Egipto. 

44Tsi' sube: Joñon Faraón. Mi cʌq'ueñet ti a wenta pejtel winicob ti Egipto. 

Machic ma' wʌq'ueñob permiso ma'anic chuqui mi caj i wis melob, che'en. 

45Faraón tsi' yotsʌbe yambʌ i c'aba' José am bʌ i sujmlel, “an i p'ʌtʌlel cha'an 

mi' yʌq'ueñonla laj cuxtʌlel”. Tsi' yʌq'ue i yijñam José, i c'aba' Asenat. Asenat i 
yalobilʌch Potifera. Potifera jiñʌch motomaj ya' ti On. Tsa' caji ti ñumel José ti 
pejtelel i lumal egiptojob. 

46An lujump'ejl i cha'c'al (30) i jabilel José che' bʌ tsa' wa'le ti' tojlel Faraón i rey 

egiptojob. José tsa' loq'ui ti' tojlel Faraón. Tsi' xʌñʌ ñumel pejtelel i lumal Egipto. 

47Wucp'ejl jab tsi' yʌc'ʌ cabʌl i wut jini lum. 

48Wucp'ejl jab José tsi' tempʌbeyob i bʌl i ñʌc' egiptojob ti pejtelel i lumal. Tsi' 

lotoyob i bʌl ñʌc'ʌl ti jujump'ejl tejclum. Lajal tsi' loto jini tsa' bʌ coli ti lum am bʌ 
ti' joytilel tejclum. 

49Tsi' tempa c'uxbil bʌ i wut jam che' bajche' i yonlel i ji'il colem ñajb. Wen cabʌl 

tsi' tempa jinto che' ma'anix bajche' tsa' mejli ti tsicol, come wen on. 

50Tsi' yilayob pañimil cha'tiquil ch'iton bʌ i yalobilob José yic'ot Asenat che' 

maxto anic wi'ñal. Asenat, i yixic'al Potifera, jini motomaj chumul bʌ ti tejclum i 
c'aba' On. 

51José tsi' yotsʌbe i c'aba' jini yʌx alʌl Manasés, “Jini mu' bʌ i yʌc' ti ñajʌyel”, 

come tsi' yʌlʌ: Dios tsi' yʌc'ʌ ti ñajʌyel tic pusic'al pejtel wocol bʌ que'tel yic'ot 
pejtelel c ch'ijiyemlel cha'an c pi'ʌlob ti' yotot c tat, che'en. 

52José tsi' yotsʌbe i c'aba' jini ijts'inil bʌ Efraín, “Mi yʌc' ti p'ojlel”, come tsi' yʌlʌ: 

Dios tsi' yʌq'ueyon c chubʌ'an ti jini lum ba' tsa cubi wocol, che'en. 

53Tsa' ñumi wucp'ejl jab che' an cabʌl i wut pʌc'ʌbʌl ti' lumal Egipto. 

54Tsa' caji jini wucp'ejl jab wi'ñal che' bajche' tsi' yʌlʌ José. Tsi' yubiyob wi'ñal ti 

pejtelel tejclum ti pañimil. Pero ti pejtelel i lumal Egipto an waj. 

55Che' bʌ tsi' yubiyob wi'ñal jini winicob x'ixicob, tsi' c'ajtibeyob waj Faraón. Tsi' 

subeyob: Cucula ba'an José. Jac'benla chuqui mi' subeñetla, che'en. 

56Tsi' yubiyob wi'ñal ti pejtelel pañimil. José tsi' jamʌ pejtel i yotlel i bʌl ñʌc'ʌl. 

Tsi' chombeyob egiptojob. Wen wocol jax woli' ñumel jini wi'ñal ti' lumal Egipto. 

57Tsa' tiliyob ba'an José winicob ch'oyolo' bʌ ti pejtelel yan tac bʌ tejclum. Tsa' 

c'otiyob ti Egipto cha'an mi' mʌñob trigo, come wen wocol woli ti ñumel jini wi'ñal 
ti pejtelel pañimil. 

Genesis 42 

I yʌscuñob José tsa' majliyob ti Egipto 

1Che' bʌ tsi' ña'ta Jacob an i bʌl ñʌc'ʌl ya' ti Egipto, tsi' subeyob i yalobilob: 

¿Chucoch woli la' to'ol q'uel la' bʌ? che'en. 

2Jacob tsi' subeyob: Awilan, tsa cubi an i bʌl ñʌc'ʌl ya' ti Egipto. Cucula. Mʌñʌla 

i wut jam ya'i cha'an mi laj colel ti wi'ñal ame chʌmiconla. 

3Jini cha'an tsa' majliyob lujuntiquil i yʌscuñob José cha'an mi' mʌñob trigo ya' 

ti Egipto. 

4Pero Jacob ma'anic tsi' choco majlel Benjamín i yijts'in José yic'otob, come 

Jacob tsi' yʌlʌ: Ame tsʌnsʌntic, che'en. 

5Jini cha'an i yalobilob Israel tsa' majli i mʌñob i bʌl i ñʌc' ya' ba' woliyob ti 

mʌñoñel yaño' bʌ, come an wi'ñal ti pejtelel i lumal Canaán. 

6José i yumʌch i lumal Egipto. Tsi' chombeyob trigo pejtel winicob. I yʌscuñob 

José tsa' c'otiyob. Tsi' pʌcchocoyob i bʌ ti lum ti' tojlel José. 

7-8José tsi' q'uele i yʌscuñob. Tsi' cʌñʌyob pero i yʌscuñob ma'anic tsi' cʌñʌyob 

José. Ma'anic tsi' yʌc'ʌ i bʌ ti cʌjñel. Tsʌts tsi' pejcayob. Tsi' subeyob: ¿Baqui 
ch'oyoletla? che'en. Tsi' jac'ʌyob: Loq'uemon lojon ti' lumal Canaán cha'an mic 
mʌn i bʌl lojon c ñʌc', che'ob. 

9José tsi' ña'ta i ñajal tsa' bʌ i subeyob i yʌscuñob. Tsi' subeyob: Xyojch'etla. 

Julemetixla cha'an mi la' q'uel ili lum, che'en. 

10I yʌscuñob José tsi' subeyob: Mach xyojch'onic lojon, c yum. A winicon lojon. 

Tsa' tili c mʌn lojon i bʌl lojon c ñʌc'. 

11Tic pejtel lojon juntiquil jach c tat lojon. Isujm chuqui mic subeñet lojon. Mach 

xyojch'onic lojon, che'ob. 

12José tsi' subeyob: Julemetixla cha'an mi la' q'uel jini lum ba' ma'anic cabʌl 

xcʌnta tejclumob, che'en. 

13I yʌscuñob tsi' yʌlʌyob: Lajchʌntiquilon lojon. C pi'ʌlon lojon c bʌ. A winicon 

lojon. Ya'an c tat lojon ya ti' lumal Canaán yic'ot jini cojix bʌ i yalobil. Jini yambʌ 
mach ya'ix an, che'ob. 

14José tsi' subeyob: Jiñʌch tsa' bʌ c subeyetla. Xyojch'etla. 

15Mi caj j q'uelbeñetla la' pusic'al. Ma'anic mi caj la' loq'uel wʌ'i mi ma'anic tsa' 

juli cojax bʌ a xut ijts'in. Mic wa'chocon jini t'an ti' c'aba Faraón. 

16Yajcanla juntiquil ti la' tojlel. Chocola majlel i pʌy tilel la' wijts'in. Mi caj c 

ñup'etla ti mʌjquibʌl jinto mi' julel cha'an mic ña'tan mi isujmʌch la' t'an. Mi mach 
isujmic, mux caj la' toj ti Faraón cha'an xyojch'etla, che'en. 

17José tsi' tem otsayob ti mʌjquibʌl ti pejtelelob. Ya' añob uxp'ejl q'uin. 

18Che' ti yuxp'ejlel q'uin José tsi' subeyob: Melela che' bajche' mic subeñetla 

cha'an mi la' coltan la' bʌ, come mic bʌc'ñan Dios. 

19Mi isujm chuqui tsa' la' subeyon, la'to cʌlec juntiquil ti mʌjquibʌl. Cucula ti 

sujtel. Ch'ʌmʌla majlel i bʌl ñʌc'ʌl cha'an mi la' t'oxben la' pi'ʌlob. 

20Pʌyʌla tilel la' xut ijts'in mi isujmʌch la' t'an. Che' jini mi caj cʌq'uetla ti colel, 

che'en José. Che'ʌch tsa' caji i melob. 

21Tsi' subeyob i bʌ: Isujm an lac mul cha'an la quijts'in. Tsa' la quilʌbe i wocol i 

pusic'al José che' bʌ tsi' c'ajtibeyonla ti wocol t'an cha'an mi lac p'untan. Ma'anic 
tsa' lac jac'ʌ, che'ob. 

22Rubén tsi' subeyob: ¿Mach ba anic tsac subeyetla mach la' cha'len mulil ti' 

contra jini ch'iton? Pero ma'anic tsa' la' jac'beyon. Jini cha'an an ti lac wenta i 
ch'ich'el José, che'en. 

23Tsi' lon ña'tayob ma'anic woli' ch'ʌmben isujm José, come ya'an i yaj ñusa 

t'an ti' tojlelob. 

24José tsa' poj loq'ui majlel. Tsa' cha' tili i pejcañob. Tsi' chucu Simeón. Tsi' 

cʌchʌ ti' tojlel i pi'ʌlob. 

25Tsi' yʌc'ʌ i t'an José cha'an mi' but'bentel i coxtal tac ti trigo, cha'an mi' mucul 

sutq'uibentelob i taq'uin ti' mal i coxtal ti jujuntiquilob. Tsi' cha'le mandar cha'an 
mi' yʌq'uentelob ja'el i bʌlob i ñʌc' cha'an mi' c'uxob ti bij. Che'ʌch tsa' mejli. 

26Tsi' p'ʌtbeyob i cuch jini burro tac but'ul bʌ ti trigo. Tsa' majliyob. 

27Ya' ba' tsa' wʌyiyob ti ac'ʌlel juntiquil tsa' caji' jitben i ti' i coxtal cha'an mi' 

yʌq'uen i buc'bal i burro. Tsi' q'uele i taq'uin ti mal coxtal. 

28Tsi' subeyob i pi'ʌlob: Cha' wʌ'ix an i tojol jini trigo. Wʌ'an ti' ti' coxtal, che'en. 

Jini cha'an tsa' cajiyob ti cabʌl bʌq'uen. Tsiltsilñayob ti bʌq'uen tsa' caji i joy 
pejcañob i bʌ ti jujuntiquil. Tsi' yʌlʌyob: ¿Chuqui tsi' melbeyonla Dios? che'ob. 

29Che' bʌ tsa' c'otiyob ya' ba'an Jacob i tat ya' ti' lumal Canaán, tsi' subeyob 

pejtel chuqui tsa' tumbentiyob. 

30Tsi' yʌlʌyob: Jini winic, i yum jini lum, tsʌts tsi' pejcayon lojon. Tsi' yʌlʌ 

xyojch'on lojon. 

31Tsac sube lojon: “Tsa'ix tiliyon lojon ti mʌñoñel. Mach xyojch'onic lojon. 

32Lajchʌntiquilon lojon. C pi'ʌl lojon c bʌ. I yalobilon lojon c tat. Juntiquil tsa'ix 

chʌmi. Jini cojix bʌ quijts'in lojon ya'to an yic'ot c tat lojon ya' ti' lumal Canaán”, 
cho'on tsac sube lojon. 

33Jini cha'an tsi' subeyon lojon: “Melela che' bajche' mic subeñetla cha'an mic 

ña'tan mi i sujmʌch la' t'an. La' cʌlec juntiquil quic'ot. Ch'ʌmʌla i bʌl ñʌc'ʌl cha'an 
mi la' t'oxbeñob la' pi'ʌlob ti la' wotot. Cucula ti sujtel. 

34Pʌyʌla tilel ba' añon jini cojix bʌ la' wijts'in. Che' jini mi caj c ña'tan mach 

xyojch'eticla. Mi caj c cha' col la' weran. Mi caj la' cha'len choñoñel mʌñoñel tic 
lumal”. Che' tsi' subeyon lojon, che'ob. 

35Tsa' caji' jochtesañob i coxtal. Awilan, ya' lʌtsʌl i taq'uin jujuntiquil winic ti mal 

i coxtal. Che' bʌ tsi' q'ueleyob i taq'uin tsa' cajiyob ti bʌq'uen jini winicob yic'ot i 
tat. Tsi' yʌlʌyob: ¿Chuqui tsi' melbeyonla Dios? che'ob. 

36Jacob tsi' subeyob: Meba'on cha'an tsa'ix la' pʌyʌ majlel cha'tiquil calobilob. 

José ma'anix tsiquil. Ma'anix tsiquil Simeón. Wʌle la' womix la' pʌy majlel 
Benjamín. Pejtelel jini wocol woli' jisañon, che'en. 

37Rubén tsi' sube i tat: Yom ma' tsʌnsan jini cha'tiquil ch'iton bʌ calobilob mi 

ma'anic mic cha' julel quic'ot Benjamín. Mi tsa' wʌc'ʌ tic wenta Benjamín, mux 
c cha' pʌy tilel ba' añet, che'en. 

38Pero Jacob tsi' sube: Ma'anic mi caj i majlel calobil a wic'ot, come tsa'ix chʌmi 

i yʌscun. Jini jach tsa' cʌle quic'ot. Mi tsi' yubi wocol calobil ti bij ya' ba' 
samiyetla, che' jini mux c chʌmel cha'an i ch'ijiyemlel c pusic'al, che'en. 

Genesis 43 

Tsi' pʌyʌyob majlel Benjamín 

1Wen cabʌl i wi'ñal winicob ti' lumal Canaán. 

2Che' bʌ tsa'ix ujti i c'uxob jini trigo tsa' bʌ i ch'ʌmʌyob tilel ti Egipto, Jacob tsi' 

sube i yalobilob: Cha' cucula. Mʌñʌla tilel ts'i'ta' i bʌl lac ñʌc', che'en. 

3-5Judá tsi' sube: Jini yumʌl tsi' wersa subeyon lojon: “Ma'anix mi caj la' q'uel c 

wut jinto mi la' pʌy tilel la' wijts'in”, che'en. Mi mux caj a choc majlel quijts'in 
quic'ot lojon, mux c cha' majlel lojon c mʌn tilel i bʌl lac ñʌc'. Pero mi mach a 
womic a choc majlel ma'anic mi caj c majlel lojon, che'en Judá. 

6Israel tsi' yʌlʌ: ¿Chucoch tsa' lon sube jini winic an yambʌ a wijts'in cha'an ma' 

wʌc'on ti wocol? che'en. 

7Tsi' jac'ʌyob: Jini winic tsi' wen c'ajtibeyon lojon jaytiquilon lojon quic'ot c pi'ʌlob 

lojon. Tsi' yʌlʌ: “¿Cuxul to ba a tat? ¿Am ba yambʌ a wijts'in?” che'en. Tsac 
jac'be lojon i t'an. ¿Tsa' ba mejli c wʌn ña'tan lojon mi mux i subeñon lojon: 
“Pʌyʌla tilel a wijts'in”? che'ob. 

8Judá tsi' sube Israel: La' c pʌy majlel jini ch'iton quic'ot. Che' jini mic majlel 

lojon cha'an mi' lajmel lac wi'ñal, ame laj chʌmiconla quic'otet quic'ot calobil 
lojon. 

9Mux c ch'ʌm tic wenta jini ch'iton. Mi caj c cha' pʌy tilel. Mi ma'anic mic cha' 

pʌy tilel, mi ma'anic mic cha' aq'ueñet, c mulʌch ti pejtelel ora. Mux c toj. 

10Machic tsa' jal'ayon lojon, tsa' mejli c sujtel lojon cha'yajl, che'en Judá. 

11Israel tsi' subeyob: Mi che'ʌch yom, melela che' bajche' mic subeñetla. 

Ch'ʌmʌla majlel ti la' coxtal jini wen uts'at bʌ i wut lum. I majtañʌch jini winic. 
Ch'ʌmbenla ts'ita' bálsamo, yic'ot ts'ita' chab, yic'ot xojocña bʌ ts'ac, yic'ot i 
yetsel te', yic'ot mirra, yic'ot c'uxbil bʌ i wut te' ti chajp ti chajp. 

12Ñumen on yom mi la' ch'ʌm majlel jini taq'uin. Cha' ch'ʌmbenla majlel jini 

taq'uin tsa' bʌ i cha' otsa ti mal la' coxtal. Tic'ʌl ma'anic tsi' ña'ta chuqui tsi' 
cha'le. 

13Pʌyʌla majlel la' wijts'in. Cha' cucula ba'an jini winic. 

14Che' ya' añetla ti' tojlel jini winic, la' i p'untañetla Dios jini Mach bʌ Anic i P'isol 

i P'ʌtʌlel. La' i cha' colbeñet la' weran yic'ot Benjamín. Pero mi tsa' chʌmiyob 
calobilob, che' jini meba'onix cha'an calobilob, che'en. 

15Jini winicob tsi' ch'ʌmbeyob majlel i majtan. Tsi' ch'ʌmʌyob ja'el cabʌl taq'uin. 

Tsi' pʌyʌyob majlel Benjamín. Tsi' techeyob xʌmbal. Tsa' jubiyob majlel ti 
Egipto. Ya' tsa' c'otiyob ti' tojlel José. 

16Che' bʌ tsi' ña'ta José ya'an Benjamín yic'otob, tsi' sube jini xcʌñʌ otot: Pʌyʌ 

ochel jini winicob ti cotot. Tsʌnsan we'elʌl. Chajpan. Come jini winicob mi caj i 
cha'leñob we'el quic'ot che' ti xinq'uiñil. 

17Jini winic tsi' mele che' bajche' tsi' yʌlʌ José. Tsi' pʌyʌyob majlel ti' yotot José. 

18Tsi' cha'leyob bʌq'uen, come tsa' pʌjyiyob majlel ti' yotot José. Tsi' yʌlʌyob: 

Pʌybilonla cha'an jini taq'uin tsa' bʌ cha' otsʌbentiyonla ti laj coxtal. Yomix i 
contrajiñonla. Mux caj i chuconla yic'ot lac burro cha'an mi' pʌyonla majlel ti to'ol 
e'tel, che'ob. 

19Tsi' tsajcayob majlel xcʌñʌ otot i cha'an José. Tsi' pejcayob ya' ti' ti' otot. 

20Tsi' yʌlʌyob: C yum, isujm i cha'yajlelix tsa' tiliyon lojon cha'an mic mʌn i bʌl 

lojon c ñʌc'. 

21Che' ujtemix c mʌn lojon, che' majlemonix lojon ba' tsa' jijliyon lojon, tsac jiti 

lojon i ti' tac coxtal. Awilan, cha' ya'ix an c taq'uin lojon ti jujuntiquilon lojon ti' ti' 
j coxtal. Jini cha'an ts'ʌcʌl tsa'ix c cha' ch'ʌmʌ tilel. 

22Yambʌ taq'uin ja'el tsa'ix c ch'ʌmʌ lojon tilel cha'an mic mʌn i bʌl lojon c ñʌc'. 

Mach cujilic lojon majqui tsi' yotsa c taq'uin tij coxtal lojon, che'ob. 

23Jini winic tsi' yʌlʌ: La' ñʌch'lec la' pusic'al. Mach la' cha'len bʌq'uen. Jini la' 

Dios, i Dios la' tat tsi' yʌq'ueyetla taq'uin ti la' coxtal. Tsac ch'ʌmʌ la' taq'uin, 
che'en. Che' jini tsi' colo Simeón cha'an mi' tilel ba'añob. 

24Tsi' pʌyʌyob ochel ti' yotot José. Tsi' yʌq'ueyob ja'. Tsi' pocbeyob i yoc. Tsi' 

yʌq'ueyob tsepbil bʌ jam cha'an i burro tac. 

25I pi'ʌlob José tsi' chajpʌbeyob i majtan, come tal che' ti xinq'uiñil, come tsi' 

yubiyob pʌybilob tilel ti c'ux waj yic'ot. 

26Che' bʌ tsa' tili José ti' yotot, tsi' yʌq'ueyob i majtan tsa' bʌ i yotsayob ti' yotot. 

Tsi' pʌcchocoyob i bʌ ti lum ti' tojlel José. 

27José tsi' c'ajtibeyob bajche' yilalob. Tsi' yʌlʌ: Jini la' tat, jini ñoxix bʌ winic tsa' 

bʌ la' subeyon, ¿uts'at ba an? ¿Cuxul to ba? che'en. 

28Tsi' yʌlʌyob: Uts'at cu an. Cuxul to. A winicʌch, che'ob. Tsi' c'uchchocoyob i 

bʌ. Tsi' q'ueleyob ti ñuc José. 

29José tsi' ts'ita' letsa i wut. Tsi' q'uele Benjamín i yijts'in, lajal bʌ i ña' yic'ot. Tsi' 

yʌlʌ: ¿Jim ba cojix bʌ la' wijts'in, tsa' bʌ la' subeyon? che'en. Calobil, la' i 
yʌq'ueñet Dios i yutslel i pusic'al, che'en. 

30Ti ora tsa' loq'ui José, come tsi' wen c'uxbi i yijts'in. Tsi' sajca baqui tsa' mejli 

ti uq'uel ti' bajñelil. Tsa' ochi ti yambʌ i mal otot. Tsi' cha'le uq'uel ya'i. 

31Tsi' poco i wut. Tsa' cha' tili. Tsi' tiq'ui i bʌ. Tsi' yʌlʌ: Ch'ʌmʌ tilel i bʌl lojon c 

ñʌc', che'en. 

32Tsi' yʌq'ueyob José i bʌl i ñʌc' ti' bajñelil. Parte tsi' yʌq'ueyob hebreojob ti' 

bajñelob. Parte tsi' yʌq'ueyob egiptojob tsa' bʌ i c'uxuyob waj yic'ot José, come 
tic'bilob mi' c'uxob waj egiptojob yic'ot hebreojob. Mach uts'atic ti' wut egiptojob. 

33Tsa' buchleyob i pi'ʌlob ti' tojlel José, ñaxan jini ascuñʌl bʌ cha'an ñaxan tsi' 

yila pañimil, wi'il jini ijts'iñʌl tac bʌ ti tac' ti tac' c'ʌlʌl ti cojix bʌ. Tsa' toj sajtiyob i 
pusic'al jini winicob. 

34José tsi' ch'ʌmʌ jini we'elʌl am bʌ ti mesa. Tsi' ñusʌbeyob i pi'ʌlob. Tsi' yʌq'ue 

Benjamín chʌnlujch i ñumel i bʌl i ñʌc' che' bajche' yaño' bʌ. Tsi' cha'leyob 
uch'el. Tijicña tsi' yubiyob yic'ot José. 

Genesis 44 

Jini vaso tsa' bʌ poj sajti 

1José tsi' yʌq'ue mandar xcʌnta otot. Tsi' sube: But'beñob i coxtal winicob ti' bʌl 

i ñʌc' che' bajche' c'amel mi mejlel i lʌt'ob majlel. Otsʌbeñob i taq'uin 
jujuntiquilob ti' coxtal tac. 

2Otsan c taza melbil bʌ ti plata ti' ti' i coxtal ijts'iñʌl bʌ. Otsan ja'el i tojol trigo, 

che'en. Tsi' cha'le che' bajche' tsi' yʌlʌ José. 

3Che' bʌ tsa' sʌc'a pañimil tsa' majliyob i yʌscuñob José yic'ot i burro tac. 

4Che' bʌ tsa' loq'uiyob ti tejclum, che' bʌ max to ñajtic añob, José tsi' sube 

xcʌnta otot i cha'an: Cucux. Tsajcan majlel jini winicob. Che' bʌ tsa'ix a tajayob, 
yom ma' subeñob: “¿Chucoch tsa' la' q'uextʌbeyon cutslel ti jontolil? ¿Chucoch 
tsa' la' xujch'ibeyon c taza melbil bʌ ti plata? 

5Jiñʌch mu' bʌ i c'ʌn c yum che' mi' jap. Añʌch i c'ʌjñibal cha'an mi' wʌn ña'tan 

chuqui mi' caj ti ñumel. Jontol chuqui tsa' la' cha'le”. Che' yom ma' subeñob, 
che'en. 

6Jini winic tsi' tajayob. Tsi' subeyob jini t'an. 

7Jini hebreojob tsi' subeyob xcʌnta otot i cha'an José: ¿Chucoch che' woli' yʌl 

c yum? Ma'anic tsa' wis ochi tic pusic'al lojon c mel lojon bajche' jini. 

8Awilan, tsac cha' ch'ʌmbeyet lojon tilel jini taq'uin tsa' bʌ c taja lojon ti' ti' coxtal. 

Tsiquil che' jini mach comic lojon c xujch'in loq'uel plata yic'ot oro ti' yotot a yum. 

9Sajcan tic tojlel lojon. Majqui jach lotol i cha'an, la' chʌmic. Che' jini mux cochel 

lojon ti to'ol e'tel ti' tojlel c yum, che'ob. 

10Tsi' jac'ʌ: La' mejlic che' bajche' mi la' wʌl: Majqui lotol i cha'an jini taza la' 

ochic tic winic. Che' jini ma'anic la' mul, che'en. 

11Ti ora tsi' ju'sayob i coxtal ti lum ti jujuntiquil. Tsi' jitiyob i coxtal. 

12Jini xcʌñʌ otot tsa' caji' sajcan majlel taza ba'an jini ascuñʌl bʌ c'ʌlʌl ti ijts'iñʌl 

bʌ. Tsi' taja ti' coxtal Benjamín. 

13Tsi' tsiliyob i pislel. Ti jujuntiquilob tsi' cha' p'ʌtbeyob i cuch i burro. Tsa' cha' 

majliyob ti tejclum. 

14Tsa' tili Judá yic'ot i yermanojob ti' yotot José. Ya'to an José. Tsi' pʌcchocoyob 

i bʌ ti lum ti' tojlel José. 

15José tsi' subeyob: ¿Chucoch tsa' la' xujch'ibeyon c taza? ¿Mach ba la' wujilic 

mi mejlel c ña'tan mucul tac bʌ come cabʌlʌch c pusic'al? che'en. 

16Judá tsi' yʌlʌ: ¿Chuqui mi mejlel c subeñet lojon c yum? ¿Bajche' mi mejlel c 

pʌs lojon c bʌ ti uts'at ti a tojlel? Dios tsa'ix i tsictesa lojon c mul. A winicon lojon. 
Wʌ' añon lojon, a cha'añon lojon cha'an to'ol e'tel, quic'ot jini tsa' bʌ tajle yic'ot 
a taza, che'en. 

17José tsi' yʌlʌ: Mach wenic mi tsac mele bajche' jini. Jini winic tsa' bʌ tajle yic'ot 

c taza mux i yochel tic winic. Pero jatetla, cucula ba'an la' tat ti' ñʌch'tʌlel la' 
pusic'al, che'en. 

Juda' tsi' colta ti wocol t'an jini Benjamín 

18Judá tsi' tʌts'ʌ i bʌ ba'an i pi'ʌlob. Tsi' ñochta jini winic. Tsi' sube: C yum, a 

winicon. A wocolic mij c'ajtibeñet, la' c pejcañet. Mach ma' mich'leñon come a 
winicon, come lajalet bajche' Faraón. 

19Jatet c yum tsa' c'ajtibeyob a winicob: “¿Am ba la' tat, la' wijts'in?” che'et. 

20Tsac subeyet lojon: “C yum, an c tat lojon, ñoxix bʌ winic yic'ot i yalobil tsa' 

bʌ i yila pañimil che' ñoxix. Chʌmenix i yʌscun. Juntiquil jach tsa' cʌle i yalobil i 
ña'. C'ux mi' yubin i tat”, cho'on lojon. 

21Jatet tsa' sube a winicob: “Pʌyʌla tilel ba' añon cha'an mij q'uel”, che'et. 

22C yum, tsac subeyet lojon: “Jini ch'iton mach mejlic ti tilel cha'an i tat. Mi tsi' 

cʌyʌ i tat, mux i chʌmel”, cho'on. 

23A winicon lojon. Tsa' subeyon lojon: “Mi ma'anic mi' tilel jini xut bʌ la' wijts'in, 

ma'anic mi caj la' cha' q'uel c wut”, che'et. 

24Che' bʌ tsa' majliyon ba'an c tat lojon, jiñʌch a winic, tsac sube lojon a t'an, c 

yum. 

25C tat lojon tsi' subeyon lojon: “Cha' cucula. Mʌñʌla ts'ita' i bʌl lac ñʌc'”, che'en. 

26Tsac sube lojon: “Mach mejlic c majlel. Mu' jach c majlel lojon mi an quijts'in 

lojon quic'ot, come mach mejlic j q'uelben i wut jini winic jinto mi' majlel jini cojix 
bʌ quijts'in lojon”, cho'on lojon. 

27C tat lojon tsi' subeyon lojon: “La' wujil tsi' yʌq'ueyon cha'tiquil calobil jini 

quijñam. 

28Juntiquil tsa' loq'ui ba' añon. Tsa cʌlʌ tsʌnsʌbilix cha'an jontol bʌ bʌte'el. 

Ma'anix tsac chʌn q'uele. 

29Mi tsa' la' pʌyʌ majlel ili calobil ja'el, mi tsi' taja wocol, mux c chʌmel cha'an i 

ch'ijiyemlel c pusic'al”. Che' tsi' subeyon c tat. 

30Jini cha'an che' mic sujtel ba'an c tat, mi tsi' q'uele ma'anix tsiquil tilel quijts'in 

lojon, mux caj i chʌmel, come cuxul to c tat cha'an jach woli' pijtan quijts'in lojon. 

31Mux caj i chʌmel c tat lojon che' mi' q'uel ma'anix tsiquil jini ch'iton quic'ot 

lojon. La' winicon lojon. Woli cʌc' lojon ti chʌmel c tat lojon cha'an i ch'ijiyemlel 
i pusic'al. 

32A winicon. Tsac ch'ʌmʌ tic wenta jini ch'iton ti' tojlel c tat. Tsac sube: “Machic 

mic cha' pʌybeñet tilel, an c mul ti a tojlel ti pejtelel ora”, cho'on. 

33A wocolic, la' c melbeñet a we'tel ti chejachi ti' q'uexol jini ch'iton. La' sujtic jini 

ch'iton yic'ot i yʌscuñob. 

34Come mach mejlic c sujtel ba'an c tat mi ma'anic mi' sujtel jini ch'iton quic'ot. 

Mach comic j q'uel jini wocol mu' bʌ caj i yubin c tat. Che' tsi' yʌlʌ Judá. 

Genesis 45 

José tsi' subu i bʌ ti' tojlel i yʌscuñob 

1Ma'anix tsa' mejli i chʌn tic' i bʌ José ti' tojlel i pi'ʌlob wa'alo' bʌ ti' t'ejl. C'am tsi' 

subeyob: La' loq'uicob pejtelel winicob. Ma'anic tsa' cʌle mi juntiquilic che' bʌ 
tsi' pʌsbeyob i bʌ i yʌscuñob. 

2C'am tsi' cha'le uq'uel. Jini egiptojob tsi' yubiyob yic'ot jini ya' bʌ añob ti' yotot 

Faraón. 

3José tsi' subeyob i yʌscuñob: Joñon José. ¿Cuxul to ba c tat? che'en. Ma'anic 

tsa' mejli i jac'ob i yʌscuñob, come tsa' toj sajtiyob i pusic'al ti' tojlel. 

4José tsi' subeyob i yʌscuñob: La wocolic, la'la. Nochtañonla. Tsa' caji' 

ñochtañob majlel. Tsi' subeyob: Joñon José, la' wijts'iñon. Tsa' la choñoyon ti' 
c'ʌb egiptojob. 

5Mach yomix mi la' chʌn mel la' pusic'al. Mach la' mich'len la' bʌ cha'an tsa' la' 

choñoyon. Come Dios tsi' chocoyon tilel ti' tojel la' wut cha'an mij coltan jini 
wi'ñayo' bʌ, cha'an cuxul mi' yajñelob. 

6I cha'p'ejlelix jab woliyob ti wi'ñal ti ili lum. Anto yom jo'p'ejl jab wi'ñal che' mach 

mejlic i picob lum che' ma'anic c'ajbal. 

7Dios tsi' chocoyon tilel ti' tojel la' wut cha'an mij coltañetla, cha'an ma'anic mi' 

jilel la' p'olbal ti pañimil. Tsi' chocoyon tilel cha'an mi la' taj ñuc bʌ la' coltʌntel. 

8Jini cha'an mach jateticla tsa' bʌ la chocoyon tilel. Dios tsi' chocoyon tilel. Dios 

tsi' yotsayon ti' tat Faraón yilal. I yumon pejtelel am bʌ ti' yotot Faraón, i yumon 
pejtel egiptojob. 

9Sujtenla ti ora ba'an c tat. Subenla: “Tsi' pejcayon lojon a walobil José. Tsi' 

yʌlʌ: Dios tsi' yotsayon ti' yum pejtelel egiptojob. La' ba' añon ti ora. Mach yomic 
ma' jalijel. 

10Mux caj a chumtʌl ti lum i c'aba' Gosén. Mi caj a wajñel lʌc'ʌl ba' añon, jatet 

yic'ot a walobilob yic'ot a buts, yic'ot a tiñʌme' yic'ot a wʌlac' yic'ot pejtel a 
chubʌ'an. 

11Wʌ' mi caj c we'sañet wʌ'i cha'an ma'anic ma' wochel ti pobre, jatet yic'ot jini 

año' bʌ ti a wotot, yic'ot a chubʌ'an, come jo'p'ejl to jab an wi'ñal, che'en a 
walobil”. Che' yom mi la' suben c tat, che'en José. 

12La' wilan, ti la' pejtelel yic'ot quijts'in Benjamín wolix la' q'uel joñoñʌch woli bʌ 

c pejcañetla. 

13Mux caj la' suben c tat pejtelel c ñuclel wʌ' ti Egipto, yic'ot pejtelel tsa' bʌ la' 

q'uele. Cucula ti ora. Pʌyʌla tilel c tat ilayi, che'en José. 

14José tsi' tul meq'ue Benjamín. Tsi' cha'le uq'uel. Benjamín tsi' cha'le uq'uel 

che' liquil ti' quejlab José. 

15José tsi' ts'ujts'ube i wut pejtelel i yʌscuñob. Tsi' mulu i yʌscuñob ti' ya'lel i 

wut. Che' bʌ tsa' ujtiyob ti uq'uel tsi' cha' pejcayob i bʌ. 

16Jini año' bʌ ti' yotot Faraón tsa' caji' yubiñob julemobix i yʌscuñob José. Tijicña 

tsi' yubiyob Faraón yic'ot i winicob. 

17Faraón tsi' sube José: Suben a wʌscuñob: “P'ʌtbenla i cuch la' mula. Cucula 

ti sujtel ti' lumal Canaán. 

18Pʌyʌla tilel la' tat yic'ot pejtel la' pi'ʌlob. Che' tilemetla ba' añon mi caj 

cʌq'ueñetla i wenlel i lumal Egipto. Mi caj la' c'ux wen bʌ i wut jini pʌc'ʌbʌl. 

19Pʌyʌbenla majlel carreta tac la' walobilob yic'ot la' wijñamob. Pʌyʌla tilel la' 

tat. La'la. 

20Mach mi la' chʌn ña'tan la' chubʌ'an. Come jini c'ax wen bʌ lum ti' lumal Egipto 

la' cha'añʌch”. Che' yom mi la' subeñob, che'en Faraón. 

21I yalobilob Israel tsi' meleyob che' bajche' tsa' subentiyob. José tsi' yʌq'ueyob 

carreta mu' bʌ i tujc'ʌntel majlel che' bajche' tsi' yʌc'ʌ mandar Faraón. Tsi' 
yʌq'ueyob i bʌl i ñʌc' cha'an mi' c'uxob ti bij. 

22Tsi' yʌq'ueyob i pislel cha'an mi' q'uextañob i pislel ti jujuntiquil. Tsi' yʌq'ue 

Benjamín jo'lujunc'al plata bʌ taq'uin yic'ot jo'p'ejl i pislel cha'an mi' q'uextan i 
bʌ. 

23Tsi' chocbe majlel i majtan i tat: Lujuncojt burro am bʌ i cuch, wen bʌ 

chubʌ'añʌl loq'uem bʌ ti Egipto, yic'ot lujuncojt mula cuchul bʌ i cha'an trigo, 
yic'ot waj, yic'ot i bʌl i ñʌc' i tat cha'an mi' c'uxob ti bij. 

24Che' jini José tsi' choco majlel i yʌscuñob. Tsa' majliyob. Tsi' subeyob: 

Tsajiletmela ame mi la' mich'len la' bʌ ti bij, che'en José. 

25Che' jini tsa' loq'uiyob ti Egipto. Tsa' tiliyob ti' lumal Canaán ba'an Jacob i tat. 

26Tsi' subeyob: Cuxul to José. I yumʌch pejtelel i lumal Egipto, che'ob. Tsa' toj 

sajti i pusic'al Jacob. Ma'anic tsi' ñopbeyob i t'an. 

27Tsi' subeyob pejtelel i t'an José. Che' bʌ tsi' q'uele jini carreta tsa' bʌ i choco 

tilel José cha'an mi' cuch majlel, tsa' ñuq'uesʌbenti i pusic'al Jacob. 

28Israel tsi' yʌlʌ: Ñopolix c cha'an. Cuxul to calobil José. Mux c majlel j q'uele' 

che' cuxulon to, che'en. 

Genesis 46 

Jacob yic'ot i pi'ʌlob añob ti Egipto 

1Israel tsa' caji ti xʌmbal majlel yic'ot pejtelel i chubʌ'an. Tsa' c'oti ti Beerseba. 

Tsi' yʌq'ue i majtan Dios, i Dios Isaac. Jini Isaac i tat Jacob. 

2Dios tsi' pejca Israel che' ti ac'ʌlel. Tsi' yʌlʌ: Jacob, Jacob, che'en. Israel tsi' 

jac'ʌ: Wʌ' añon, che'en. 

3Tsi' yʌlʌ: Joñon Dioson, i Dioson a tat. Mach a bʌc'ñan majlel ti Egipto, come 

ya'i mi caj c wen p'ojlesan a walobilob. 

4Mi caj c majlel a wic'ot ti Egipto. Isujm mi caj c cha' pʌy loq'uel a p'olbal. José 

mi caj i muts'beñet a wut ba' ora ma' chʌmel, che'en. 

5Jini cha'an Jacob tsa' loq'ui ti Beerseba. I yalobilob Israel tsi' cuchuyob majlel 

ti carreta yic'ot i yalobilob yic'ot i yijñamob. Chocbil tilel carreta tac cha'an 
Faraón cha'an mi' cuch majlel. 

6Tsi' pʌyʌyob majlel i yʌlac'. Tsi' ch'ʌmʌyob majlel i chubʌ'an tsa' bʌ i tajayob ti' 

lumal Canaán. Tsa' c'oti Jacob ti Egipto yic'ot pejtelel i p'olbal. 

7Tsa' c'otiyob i yalobilob Jacob yic'ot i butsob. 

8-14Jiñobʌch i c'aba'ob i yalobilob Jacob yic'ot i butsob tsa' bʌ majliyob ti Egipto: 

Rubén jini ascuñʌl bʌ yic'ot i yalobilob: Hanoc, Falú, Hezrón, Carmi. Simeón 
yic'ot i yalobilob: Jemuel, Jamín, Ohad, Jaquín, Zohar, Saúl (i yalobil jini 
xcananea). Leví yic'ot i yalobilob: Gersón, Coat, Merari. Judá yic'ot i yalobilob: 
Er, Onán, Sela, Fares, Zara. Tsa' chʌmiyob Er yic'ot Onán ti' lumal cananeojob. 
I c'aba'ob i yalobilob Farés: Hezrón yic'ot Hamul. Isacar yic'ot i yalobilob: Tola, 
Pua, Job, Simrón. Zabulón yic'ot i yalobilob: Sered, Elón, Jahleel. 

15Jiñobʌch i p'olbal Lea tsa' bʌ i yʌc'ʌ ti pañimil che' ya' to chumulob ti 

Padanaram. Laj i yalobilobʌch Jacob. Dina jiñʌch xch'oc bʌ i yalobil. An 
uxlujuntiquil i cha'c'al (33) i yalobilob ti pejtelelob. 

16I c'aba'ob i yalobilob Gad: Zifión yic'ot Hagui yic'ot Ezbón yic'ot Suni yic'ot Eri 

yic'ot Arodi yic'ot Areli. 

17I c'aba'ob i yalobilob Aser: Imna yic'ot Isúa yic'ot Isúi yic'ot Bería yic'ot Sera i 

yijti'an. I yalobilob Bería: Heber yic'ot Malquiel. 

18Jiñobʌch i yalobilob Jacob yic'ot Zilpa. Jini Zilpa aq'uebilix Lea cha'an Labán 

i tat. Wʌclujuntiquilob (16) ti pejtelelob. 

19-22Jiñobʌch i c'aba'ob jini chʌnlujuntiquil (14) i p'olbal Jacob yic'ot Raquel: José 

yic'ot Benjamín, i yalobilob Raquel. I yalobilob José tsi' yilayob pañimil ti Egipto, 
jiñobʌch Manasés yic'ot Efraín. I ña' jiñʌch Asenat, i yixic'al Potifera jini motomaj 
chumul bʌ ti tejclum i c'aba' On. I yalobilob Benjamín: Bela, Bequer, Asbel, 
Gera, Naamán, Ehi, Ros, Mupim, Hupim yic'ot Ard. 

23-25Añob ja'el wuctiquil i p'olbal Jacob yic'ot Bilha i criada Raquel tsa' bʌ i yʌq'ue 

i tat. I yalobil Dan: Husim. I yalobilob Neftalí: Jahzeel, Guni, Jezer yic'ot Silem. 

26Añob wʌctiquil i chʌnc'al (66) ti pejtelelob tsa' bʌ majliyob yic'ot Jacob ti Egipto. 

Jiñobʌch i yalobilob Jacob ti pejtelelob. Tsa' tiliyob ja'el i yʌ'libob. 

27Añob cha'tiquil ch'iton bʌ i yalobilob José tsa' bʌ i yilayob pañimil ti Egipto. 

Añob lujuntiquil i chʌnc'al (70) ti pejtelelob jini loq'uemo' bʌ ti Jacob tsa' bʌ tiliyob 
ti Egipto. 

28Jacob tsi' sube majlel Judá ti ñaxan cha'an mi' pʌy tilel José cha'an mi' tajob 

i bʌ ya' ti Gosén. Tsa' majliyob ti' lumal Gosén. 

29José tsi' cʌchʌ i carreta ti' yʌlac'. Tsa' tili i taje' Israel i tat ya' ti Gosén. Tsi' cha' 

ac'ʌ i bʌ ti cʌjñel. Tsi' tul meq'ue. Jal tsi' cha'le uq'uel. 

30Israel tsi' sube José: Cha' tijicñayonix, come tsa'ix c cha' q'uelbeyet a wut. 

Cuxulet to. Ti' tijicñʌyel c pusic'al mi caj c chʌmel, che'en. 



89 

 

Chol de Tumbalá Bible 
© Bible Society of Mexico. 

  
 

 

31José tsi' subeyob i yʌscuñob yic'ot jini año' bʌ ti' yotot i tat: Mi caj c majlel 

ba'an Faraón cha'an mic suben julemobix cʌscuñob yic'ot c pi'ʌlob tsa' bʌ 
chumleyob ti' lumal Canaán. 

32Mi caj c suben: “Xcʌnta tiñʌme'ob jini winicob, come añob i ye'tel ti alʌc'ʌl. Tsi' 

pʌyʌyob tilel i tiñʌme' tac yic'ot i yʌlac' yic'ot pejtel i chubʌ'an”, cho'on mi caj c 
suben. 

33Che' mi' pʌyetla tilel Faraón, che' mi' c'ajtibeñetla: “¿Chuqui la' we'tel?” mi 

che'en, 

34mi caj la' wʌl: “A winicon lojon, xcʌntayajon lojon cha'an alʌc'ʌl c'ʌlʌl che' 

ch'itoñon to lojon, joñon lojon quic'ot c tat lojon”. Che'ʌch yom mi la' suben 
cha'an mi mejlel la' chumtʌl ti' lumal Gosén. Come ts'a'lebilob pejtelel xcʌnta 
alʌc'ʌl cha'an egiptojob, che'en. 

Genesis 47 

1José tsa' majli ba'an Faraón. Tsi' sube: Julemobix c tat yic'ot cʌscuñob yic'ot 

tiñʌme' tac yic'ot alʌc'ʌl tac yic'ot pejtelel i chubʌ'an loq'uemo' bʌ ti' lumal 
Canaán. Añobix ti' lumal Gosén. 

2José tsi' yajca jo'tiquil i yʌscuñob. Tsi' pʌsbeyob Faraón. 

3Faraón tsi' subeyob: ¿Chuqui la' we'tel? che'en. Tsi' subeyob Faraón: A 

winicon lojon. Xcʌntayajon lojon cha'an alʌc'ʌl, joñon lojon quic'ot c tat lojon, 
che'ob. 

4Tsi' subeyob ja'el: Talon lojon ti poj chumtʌl lojon ti a lumal, come ma'anic lojon 

c jamil cha'an c tiñʌme' tac, come tsʌts jini wi'ñal ti' lumal Canaán. A winicon 
lojon. A wocolic la' chumlecon lojon ti' lumal Gosén, che'ob. 

5-6Faraón tsi' sube José: Wʌ'an i lumal Egipto ti' tojel a wut. La' majlicob ti 

chumtʌl a tat yic'ot a wʌscuñob ba' mero wen jini lum. La' chumlecob ti' lumal 
Gosén. Mi cʌñʌl a cha'an p'ip' bʌ i pusic'al winicob ti' tojlelob, aq'ueñob i 
ch'ʌmob jini cʌlac' ti' wenta, che'en. 

7José tsi' pʌyʌ ochel Jacob i tat. Tsi' yʌc'ʌ ti cʌjñel ti' tojlel Faraón. Jacob tsi' 

yʌc'ʌ Faraón ti' wenta Dios cha'an mi' cʌntʌntel. 

8Faraón tsi' c'ajtibe Jacob: ¿Jayp'ejlix a jabilel ti pañimil? che'en. 

9Jacob tsi' sube: Anix lujump'ejl i wucc'al (130) c jabilel. Xñumelon ti pañimil. 

Mach cabʌlic c jabilel. Cabʌl c wocol. Ma'anic tsac tajbe i jabilel c ñojte'el jal bʌ 
tsa' ñumiyob ti pañimil, che'en. 

10Jacob tsi' yʌc'ʌ Faraón ti' wenta Dios cha'an mi' cʌntʌntel. Tsa' loq'ui ti' tojlel 

Faraón. 

11José tsi' yotsa ti chumtʌl ya' ti Egipto i tat yic'ot i yʌscuñob. Tsi' yʌq'ueyob lum 

ya' ti mero wen bʌ lum, ti' lumal Ramesés che' bajche' tsi' yʌlʌ Faraón. 



90 

 

Chol de Tumbalá Bible 
© Bible Society of Mexico. 

  
 

 

12Tsi' yʌq'ueyob i bʌl i ñʌc i tat yic'ot i yʌscuñob yic'ot jini año' bʌ ti' wenta i tat 

ti pejtelelob che' bajche' jaytiquil añob. Tsi' yʌq'ueyob waj. 

13Ma'anic waj ti pejtelel jini lum, come wen woliyob ti wi'ñal jini egiptojob yic'ot 

cananeojob. Tsa' c'uñ'ayob cha'an wi'ñal. 

14José tsi' ch'ʌmʌ pejtelel jini taq'uin am bʌ ti' lumal Egipto yic'ot ti' lumal Canaán 

i tojol jini trigo tsa' bʌ i mʌñʌyob. Tsi' ch'ʌmʌ ochel ti' yotot Faraón. 

15Che' bʌ tsa' laj jili i taq'uin egiptojob yic'ot cananeojob tsa' tiliyob ba'an José 

pejtel egiptojob. Tsi' yʌlʌyob: Aq'ueñon i bʌl lojon c ñʌc'. Mach yomic mic 
chʌmel lojon ti wi'ñal ti a tojlel anquese laj jilemix jini taq'uin, che'ob. 

16José tsi' yʌlʌ: Aq'ueñon la' wʌlac'. Mij q'uex ti waj, che' laj jilemix la' taq'uin, 

che'en. 

17Jini cha'an tsi' pʌyʌyob tilel i yʌlac' ba'an José. José tsi' yʌq'ueyob i bʌl i ñʌc'. 

Tsi' tojoyob ti caballo, ti tiñʌme', ti burro, yic'ot ti yambʌ alʌc'ʌl tac. Tsi' yʌq'ueyob 
i bʌl i ñʌc' ti' q'uexol i yʌlac' jump'ejl jab. 

18Ti' tejchibal yambʌ jab, tsa' cha' tiliyob ba'an José. Tsi' subeyob: Yom ma' 

ña'tan c yum, laj jilemix c taq'uin lojon. A cha'añʌch pejtel cʌlac' lojon. Ma'anix 
lojon c chubʌ'an, jini jach c bʌc'tal lojon yic'ot c lum lojon. 

19¿Yom ba mic chʌmel lojon ti wi'ñal che' cuxulet? ¿Yom ba jochol mi' cʌytʌl c 

lum lojon? Mach yomic. Mʌñʌyon lojon yic'ot c lum cha'an i tojol lojon c waj. 
Che' jini i cha'añon lojon Faraón yic'ot c lum. Aq'ueñon lojon c pac' cha'an mic 
pʌc' che' cuxulon to lojon ame chʌmicon lojon, ame jilic i c'ʌjñibal jini lum, 
che'ob. 

20Jini cha'an José tsi' mʌmbe Faraón pejtelel i lumal Egipto. Jini egiptojob tsi' 

chombeyob i lum ti jujuntiquil, come wen tsʌts jini wi'ñal woli bʌ ti ñumel ti' 
tojlelob. Jini cha'an jini lum tsa' ochi ti' wenta Faraón. 

21José tsi' pʌyʌ loq'uel pejtel winicob x'ixicob ti xchumtʌl tac ti pejtelel Egipto. 

Tsi' chocoyob majlel ti chumtʌl ti tejclum tac. 

22Cojach i lum motomajob ma'anic tsi' mʌñʌ, come Faraón tsi' yʌq'ueyob waj. 

Tsi' c'uxuyob i bʌl i ñʌc' ti chejachi. Jini cha'an ma'anic tsi' choñoyob i lum. 

23José tsi' subeyob winicob x'ixicob: La' wilan, mʌmbiletixla c cha'an, jatetla, 

yic'ot la' lum. I cha'añetla Faraón. Umba'an la' pac'. Mux caj la' cha'len pac' ti 
lum. 

24Che' ti yorajlel c'ajbal mi caj la' wʌq'uen Faraón junlujch trigo loq'uem bʌ ti 

jo'lujch. Chʌnlujch la' cha'añʌch cha'an la' pac' yic'ot cha'an i bʌl la' ñʌc'. La' 
cha'añʌch cha'an mi la' c'ux yic'ot la' pi'ʌlob yic'ot la' walobilob, che'en José. 

25Tsi' yʌlʌyob: Tsa' coltayon lojon. La' c taj lojon i yutslel a pusic'al, c yum. I 

winicon lojon Faraón. 

26José tsi' mele ley. C'ʌlʌl ti ili ora leyʌch ti' lumal Egipto. I cha'añʌch Faraón i 

wut pʌc'ʌbʌl. Mi' yʌq'uentel Faraón jump'is ti jo'p'is. Cojach i lum motomajob 
mach i cha'anic Faraón. 

27Tsa' chumle Israel ti' lumal Egipto ya' ti lum i c'aba' Gosén. Tsi' tajayob i 

chubʌ'an ya'i. Tsa' p'ojliyob i yalobilob. Tsa' wen p'ojliyob. 

28Wuclujump'ejl (17) jab tsa' chumle Jacob ti' lumal Egipto. Añob wucp'ejl i 

waxʌcc'al (147) i jabilel Jacob ti pejtelel. 

29Tsa' tili i yorajlel che' mach jalix mi' chʌmel Israel. Tsi' pʌyʌ tilel José i yalobil. 

Israel tsi' sube: Mi c'ux ma' wubiñon mele che' bajche' mic subeñet cha'an ma' 
pʌsbeñon i yutslel yic'ot i xuc'tilel a pusic'al. A wocolic mach a mucon ti Egipto. 

30Com c mujquel ya' ba' tsa' mujqui c ñojte'elob. Yom ma' q'uechon loq'uel ti 

Egipto. Yom ma' mucon ti mucoñibʌl ba'an c tatob, che'en Israel. José tsi' jac'ʌ: 
Mi caj c mel che' bajche' tsa' wʌlʌ, che'en. 

31Israel tsi' yʌlʌ: Yom ma' wersa aq'ueñon a t'an, che'en. José tsi' wersa aq'ue 

i t'an. Che' jini Israel tsi' c'uchchoco i bʌ ya' ti' jol i wʌyib cha'an mi' ch'ujutesan 
Dios. 

Genesis 48 

Jacob tsi' yʌq'ueyob i yutslel i t'an Efraín yic'ot Manasés 

1Ñumenix cha'p'ejl uxp'ejl q'uin tsi' subeyob José: Awilan, c'am a tat, che'ob. 

José tsi' pʌyʌ majlel i yalobilob, i c'aba'ob Manasés yic'ot Efraín. 

2Tsa' subenti Jacob: Talix a walobil José wʌ' ba' añet, che'ob. Israel tsi' cha'le 

wersa. Tsa' ch'ojyi. Tsa' buchle ti' wʌyib. 

3Jacob tsi' sube José: Dios, Jini Mach bʌ Anic i P'isol i P'ʌtʌlel, tsi' yʌc'ʌ i bʌ ti 

cʌjñel tic tojlel ya' ti Luz, ti' lumal Canaán. Tsi' yʌq'ueyon i yutslel i t'an. 

4Tsi' subeyon: “Mi caj c p'ojlesañet. Mi caj c p'ojlesan a walobilob. Che' jini mi 

caj a wochel ti' tat cabʌl winicob x'ixicob ti mojt ti mojt. Mi caj cʌq'ueñob ili lum 
yic'ot ja'el a p'olbal maxto bʌ anic tsi' q'ueleyob pañimil. I cha'añobʌch mi caj i 
yajñel ti pejtelel ora”, che'en Dios. 

5C cha'añobix jini cha'tiquil a walobilob tsa' bʌ i yilayob pañimil ti' lumal Egipto 

che' maxto tilemonic ba' añet. Efraín yic'ot Manasés lajalobʌch bajche' Rubén 
yic'ot Simeón. C cha'añobʌch. 

6A walobilob mu' bʌ caj i tilelob a cha'añobʌch. Mi caj i t'oxbentelob i chubʌ'an 

i tat ti' c'aba' Efraín yic'ot ti' c'aba' Manasés. 

7Che' bʌ tsa' loq'uiyon ti Padanaram, tsa' chʌmi Raquel ti' lumal Canaán ya' ti 

bij che' ñajt to an Efrata. Tsac mucu ya' ti' bijlel Efrata, jiñʌch Belén, che'en. 

8Israel tsi' q'uele i yalobilob José. Tsi' yʌlʌ: ¿Majquiyob? che'en. 

9José tsi' sube i tat: Calobilob tsa' bʌ i yʌq'ueyon Dios wʌ'i, che'en. Israel tsi' 

yʌlʌ: Pʌyʌyob tilel ba' añon. Mu'to cʌq'ueñob i yutslel c t'an, che'en. 

10Wolix ti yajpel i wut Israel come ñoxix. Ma'anix tsa' wen c'oti i wut. José tsi' 

pʌyʌ tilel i yalobilob ba'an Israel. Israel tsi' ts'ujts'ubeyob i wut. Tsi' tul 
meq'ueyob. 

11Israel tsi' sube José: Tsac lon ña'ta ma'anix mic chʌn q'uelet. Wʌle Dios woli' 

yʌq'ueñon j q'uel a walobilob ja'el, che'en. 

12José tsi' chucbeyob i c'ʌb i yalobilob. Tsi' ñucchoco i bʌ ya' ti' tojel Israel. Tsi' 

loc'sayob ti' pix. 

13Che' jini José tsi' pʌyʌyob tilel ti cha'ticlel, Efraín ti ñoj bʌ i c'ʌb ba'an ts'ej bʌ i 

c'ʌb Israel, Manasés ti ts'ej bʌ i c'ʌb ba'an ñoj bʌ i c'ʌb Israel. Lʌc'ʌl tsi' pʌyʌyob 
tilel ba'an i tat. 

14Israel tsi' rusi i c'ʌb. Tsi' c'ʌcʌ ñoj bʌ i c'ʌb ti jol Efraín jini ijts'iñʌl bʌ. Tsi' c'ʌcʌ 

ts'ej bʌ i c'ʌb ti' jol Manasés. Che'li tsi' jele i c'ʌb, anquese tsi' ña'ta ascuñʌl 
Manasés. 

15Israel tsi' yʌq'ue José i yutslel i t'an. Tsi' yʌlʌ: Dios jiñʌch tsa' bʌ i tsajcayob 

majlel c tatob, Abraham yic'ot Isaac. Jiñʌch tsa' bʌ i we'sayon che' bʌ tsaj q'uele 
pañimil c'ʌlʌl wʌle. 

16Jini Angel tsa' bʌ i mʌñʌyon loq'uel ti pejtelel jontolil, la' i yʌq'ueñob i wenlel 

jini ch'itoñob. La' i ch'ʌmbeñon j c'aba' jini ch'itoñob. La' i ch'ʌmob i c'aba' c 
ñojte'elob, Abraham yic'ot Isaac. La' p'ojlicob ti pañimil cha'an wen cabʌl mi' 
majlelob, che'en. 

17Che' bʌ tsi' q'uele José woli' c'ʌc jini ñoj bʌ i c'ʌb i tat ti' jol Efraín, ma'anic tsi' 

mula. Tsi' chucbe loq'uel i c'ʌb i tat ti' jol Efraín. Tsi' c'axtesʌbe ti' jol Manasés. 

18José tsi' sube i tat: Mach che'ic yom, come ascuñʌl jini Manasés. Ac'ʌ ñoj bʌ 

a c'ʌb ti' jol, che'en. 

19Ma'anic tsi' jac'ʌ i tat. Tsi' yʌlʌ: Cujilix, calobil, cujilix. Jini ja'el mi caj i yochel 

ti' tat cabʌl winicob x'ixicob. Ñuc mi caj i majlel ja'el, pero ñumen ñuc mi caj i 
majlel i yijts'in. Mi caj i tilelob bajc'ʌl i p'olbal i yalobilob ti mojt ti mojt, che'en. 

20Tsi' yʌq'ueyob i yutslel i t'an ti ili q'uin. Tsi' yʌlʌ: Jini israelob mi caj i yʌq'ueñob 

i yutslel i t'an i yalobilob ti la' c'aba'. Mi caj i yʌlob: La' i coltañet Dios che' bajche' 
tsi' colta Efraín yic'ot Manasés. Che'ʌch mi caj i yʌlob, che'en. Che' jini ñumen 
ñuc Efraín bajche' Manasés. 

21Israel tsi' sube José: I yorajlelix mic chʌmel. Dios mi caj i yajñel la' wic'ot. Mi 

caj i cha' pʌyetla majlel ti' lumal la' ñojte'elob. 

22Joñon mi cʌq'ueñet jumpejt lum ñumen bajche' mi cʌq'uen a wʌscuñob. 

Jiñʌch tsa' bʌ c chilbeyob amorreojob ti quespada yic'ot tic jalʌjb, che'en. 

Genesis 49 

Jacob tsi' subu chuqui mi' caj ti ujtel ti' tojlel i yalobilob 

1Jacob tsi' pʌyʌ tilel i yalobilob. Tsi' subeyob: Tempan la' bʌ cha'an mic 

subeñetla chuqui mi' caj ti ujtel ti la' tojlel ti jini tal to bʌ ora. 

2Tempan la' bʌ. Ñich'tañon, calobilob. Joñon Jacob la' taton. Ñich'tañon, joñon 

Israel la' taton. 

3Rubén, ascuñʌl bʌ calobil, tsa' bʌ c teche che' wen ch'ejlon to, wen ñuquet, 

cabʌl a p'ʌtʌlel. 

4Wʌlwʌlñayet che' bajche' ja' woli bʌ ti lojc, come an i ts'i'lel a wut. Mach chʌn 

ñuquix mi caj a q'uejlel, come tsa' pi'le quijñam. Tsa' wʌc'ʌyon ti quisin cha'an 
tsa' taja a mul tic wʌyib. 

5Simeón yic'ot Leví i pi'ʌlob i bʌ, jump'ejlob i pusic'al. Tsi' c'ʌñʌyob i yespada ti' 

melol jontolil. 

6Mach yomic mic laj c t'an yic'otob, mach comic c pi'leñob majlel cha'an mic mel 

bajche' mi' melob, come cʌlʌx jax tsi' tsʌnsayob winicob. Cha'an ti' tsʌytsʌñiyel 
i pusic'alob tsi' tsepbeyob i chijil i ya' wacax tac. 

7La' i tojob i mul Simeón yic'ot Leví cha'an tsʌtsatax i mich'ajel. La' i tajob i 

ts'a'lentel cha'an ti' caj i mich'ajel, come wen jontol jax. Mi caj c t'oxob ti' lumal 
Jacob. Mi caj c pucob majlel ti' lumal Israel. 

8Judá, mi caj a q'uejlel ti ñuc ti' tojlel a pi'ʌlob. Mi caj a t'uchtan a contrajob. A 

pi'ʌlob mi caj i c'uchchocoñob i bʌ ba' añet. 

9Judá, wola' p'ʌtan che' bajche' i yal bajlum. Calobil, tsa' ch'ojyiyet majlel che' 

bʌ tsa' ujti a jisan a chucbal. Tsa' lutsle a chijtan a we'el che' bajche' bajlum, 
che' bajche' i ña'al bajlum. ¿Majqui yom i lon ñijcan ch'ojyel? 

10Judá, ma'anic mi caj a chilbentel jini bastón, i yejtal bʌ a yumʌntel. Ti pejtelel 

ora mi caj i cha'len yumʌl a p'olbal jinto mi' tilel Siloh jini mero yumʌl bʌ. Mi caj 
i yumañetob pejtel winicob x'ixicob. 

11Mi' tsʌy cʌch i yal burro ti wen bʌ ac', ya' ti ts'usubil, mi' wuts' i pislel ti vino 

yilal, mi' wuts' i bujc ti' ya'lel ts'usub yilal. 

12An cabʌl vino yic'ot leche cha'an mi' japob pejtel winicob x'ixicob. 

13Zabulón mi caj i chumtʌl ti' ti' colem ñajb, ba' mi' tilel barco tac. Ya' jaxʌl i 

cayajon Zabulón lʌc'ʌl ti Sidón. 

14Lajalʌch Isacar bajche' p'ʌtʌl bʌ burro mu' bʌ i yajñel yic'ot tiñʌme'. 

15Mi caj i taj uts'at bʌ lum cha'an mi' c'aj i yo. I t'ojol jax mi caj i q'uel jini lum. Mi' 

caj ti wutstʌl cha'an mi' tejchel yic'ot i cuch. Mi caj i yʌc' i bʌ ti wersa e'tel. 

16Dan mi caj i mel chuqui toj ti' tojlel i pi'ʌlob. Junmojt i pi'ʌl bʌ junlujunmojt 

israelob. 

17La' i tic'lan winicob che' bajche' lucum ti' t'ejl bij, che' bajche' jontol bʌ lucum 

ti alʌbij, mu' bʌ i c'uxben i tun'oc caballo, cha'an mi' yajlel jini c'ʌchʌl bʌ. 

18C Yum, wolic pijtañet jinto ma' coltañon. 

19Jixcu Gad, cabʌl winicob mi caj i contrajiñob. Pero Gad mi caj i t'uchtañob. 

20Jixcu Aser, wen uts'at i bʌl i ñʌc'. Mi caj i yʌq'ueñob reyob sumuc bʌ i bʌl 

ñʌc'ʌl. 

21Neftalí lajalʌch bajche' me' tsa' bʌ coli che' chucbilix. Yujil uts bʌ t'an. 

22José lajalʌch bajche' te' mu' bʌ i yʌc' cabʌl i wut, che' bajche' colem ac' am bʌ 

ti' t'ejl cuxul bʌ ja'. Tsa'ix pam coli i ña'al ac' ya' ti ts'ajc. 

23Jini yujilo' bʌ julbʌl ti jalʌjb wen p'umpun jax mi caj i tic'lañob José yic'ot i 

p'olbal. Mi caj i ñopob i jul, mi caj i contrajiñob. 

24Ma'anic mi caj i jilel i p'ʌtʌlel i jalʌjb José. Mi caj i p'ʌtesʌntel i tojel i c'ʌb, 

cha'an ti' c'ʌb Dios, jini P'ʌtʌl Bʌ i Dios Jacob. Ch'oyol i p'ʌtʌlel José ti jini Xcʌnta 
Tiñʌme', jini Xajlel ac'bil bʌ ti' tojlel Israel. 

25Jiñʌch i Dios a tat mu' bʌ caj i coltañet. Jiñʌch Mach bʌ Anic i P'isol i P'ʌtʌlel, 

mu' bʌ caj i yʌq'ueñet a wenlel. La' i yʌq'ueñet a wenlel tilem bʌ ti panchan yic'ot 
a wenlel tilem bʌ ti ja' loq'uem bʌ ti mal lum, yic'ot i wenlel a wijñam cha'an mi' 
tilel a p'olbal, yic'ot i ya'lel i chu' cha'an mi' tsu'san a walobilob. 

26Ñumen cabʌl a wenlel mu' bʌ i yʌq'ueñet Dios bajche' i wenlel c ñojte'el. 

Jiñʌch a wenlel tac mu' bʌ caj i c'ʌlʌl c'otel ti bujtʌl tac xuc'ul bʌ ti pejtelel ora. 
Jiñʌch i wenlel mu' bʌ caj i yʌq'uentel José jini ñuc bʌ yumʌl ti' tojlel i yʌscuñob. 

27P'ʌtʌl Benjamín ti guerra che' bajche' mate'el ts'i' mu' bʌ i chuc i bʌl i ñʌc'. 

Che' ti sʌc'ajel mux i c'ux chucbil bʌ we'elʌl. Che' ti ic'ajel mux i t'ox chuqui tsi' 
taja, che'en Jacob. 

Tsa' chʌmi Jacob, tsa' mujqui 

28Jiñobʌch lajchʌnmojt i p'olbal Israel. Jiñʌch i t'an i tat che' bʌ tsi' yʌq'ueyob i 

yutslel i t'an. Ti jujuntiquil tsi' yʌq'ueyob i t'an che' bajche' yom. 

29Jacob tsi' yʌq'ueyob mandar. Tsi' yʌlʌ: Mi caj c pʌjyel majlel ba'an c pi'ʌlob 

tsa' bʌ chʌmiyob. Yom mi la' mucon ba'an c ñojte'el ya' ti ch'en am bʌ ti jamil 
tsa' bʌ i choño Efrón jini heteo. 

30Jiñʌch ch'en am bʌ ti jamil i c'aba' Macpela ya' ti' tojel Mamre ti' lumal Canaán. 

Abraham tsi' mʌñʌ jini jamil cha'an mucoñibʌl. Tsi' yʌq'ue i tojol Efrón jini heteo. 

31Ya' tsi' mucuyob Abraham yic'ot Sara i yijñam. Ya' tsi' mucuyob Isaac yic'ot 

Rebeca i yijñam. Ya'i tsac mucu Lea ja'el. 

32Jiñʌch jini jamil yic'ot ch'en tsa' bʌ i mʌñʌ c tatuch ti' tojlel i yalobilob Het, 

che'en. 

33Jacob tsa' ujti i yʌq'ueñob mandar i yalobilob. Tsi' c'ʌcchoco i yoc ti' wʌyib. 

Tsa' chʌmi. Tsa' pʌjyi majlel ba'an i ñojte'elob. 

Genesis 50 

1Tsi' c'uchchoco i bʌ José ti' tojel i tat. Tsi' cha'le uq'uel. Tsi' ts'ujts'ube i wut i 

tat. 

2José tsi' yʌq'ueyob mandar i winicob yujilo' bʌ ts'ʌcaya cha'an mi' yotsʌben i 

ts'ʌcal jini ch'ujlelʌl cha'an ma'anic mi' yoc'mʌl. Jini sts'ʌcayajob tsi' yotsʌbeyob 
i ts'ʌcal i cuctal Israel. 

3Cha'c'al q'uin tsi' ts'ʌcayob, come che'ʌch yom cha'an mi' yujtel ti ts'ʌcʌntel. 

Jini egiptojob tsi' yuc'tayob lujump'ejl i chʌnc'al (70) q'uin. 

4Che' bʌ tsa' ñumi i yorajlel i yuc'tʌntel, José tsi' pejca jini año' bʌ ti' yotot 

Faraón. Tsi' yʌlʌ: Mi woli la' q'uelon ti' yutslel la' pusic'al, a wocolic cha' subenla 
Faraón chuqui wolic subeñetla: 

5“C tat tsi' c'ajtibeyon cha'an mic wersa aq'uen c t'an. Tsi' yʌlʌ: Awilan, i 

yorajlelix mic chʌmel. Yom ma' mucon ti mucoñibʌl tsa' bʌ c piqui ya' ti' lumal 
Canaán. Che' tsi' yʌlʌ c tat. Jini cha'an, awocolic, la' majlicon c muc c tat. Ti wi'il 
mux c cha' tilel”. Che'ʌch yom mi la' suben, che'en José. 

6Faraón tsi' yʌlʌ: Cucu, mucu a tat che' bajche' tsa' wersa aq'ue a t'an, che'en. 

7José tsa' majli cha'an mi' muc i tat. Tsi' pi'leyob majlel pejtelel i winicob Faraón, 

yic'ot pejtelel año' bʌ i ye'tel ti' yotot Faraón yic'ot ti' lumal Egipto. 

8Tsa' majliyob pejtelel año' bʌ ti' yotot José ja'el, yic'ot i yʌscuñob, yic'ot i yijts'in, 

yic'ot jini año' bʌ ti' yotot i tat. Cojach tsa' cʌleyob alʌlob yic'ot xmec' alʌlob yic'ot 
tiñʌme' yic'ot alʌc'ʌl ti' lumal Gosén. 

9Tsa' letsiyob majlel yic'ot carreta tac yic'ot c'ʌchʌlo' bʌ. 

10Tsa' c'otiyob ti' lum Atad ba' mi' jats'ob loq'uel i bʌc' trigo ya' ti junwejl Jordán 

ja'. Tsi' wen uc'tayob i tat ya'i. Wen ch'ijiyem i pusic'al. 

11Jini cananeojob chumulo' bʌ ti jini lum tsi' q'ueleyob jini x'uq'uelob ya' ti' lum 

Atad ba' mi' jajts'el loq'uel i bʌc' trigo. Tsi' yʌlʌyob: Woliyob ti wo'wo' uq'uel jini 
egiptojob. Che' tsi' yʌlʌyob. Jini cha'an tsi' yotsʌbeyob i c'aba' Abel Mizraim jini 
lum am bʌ ti junwejl Jordán. 

12-13I yalobilob tsi' meleyob che' bajche' tsi' yʌq'ueyob mandar Jacob. Tsi' 

ch'ʌmʌyob majlel yic'ot carreta ti' lumal Canaán. Tsi' mucuyob ti ch'en ya' ti jamil 
i c'aba' Macpela tsa' bʌ i mʌñʌ Abraham cha'an mucoñibʌl. An ti' tojel Mamre. 

14Che' bʌ tsa'ix ujti i mucob i tat, tsa' sujti José ti Egipto yic'ot i yʌscuñob yic'ot 

pejtelel tsa' bʌ i pi'leyob majlel ti mucoñel. 

Tsa' chʌmi José 

15Tsa' caji' yʌlob i yʌscuñob José come chʌmenix i tat: Tic'ʌl mi mux caj i 

ts'a'leñonla José. Tic'ʌl mi mux caj i q'uextʌbeñonla lac jontolil tsa' bʌ lac melbe, 
che'ob. 

16Tsi' chocoyob majlel t'an ba'an José. Tsi' yʌlʌyob: Tsi' yʌc'ʌ mandar a tat che' 

maxto chʌmenic. Tsi' yʌlʌ: 

17“Che'ʌch yom mi la' suben José: A wocolic, ñusʌben i jontolil yic'ot i mul a 

wʌscuñob cha'an jontol bajche' tsi' melbeyetob”. Che' tsi' yʌlʌ a tat. Wʌle, a 
wocolic, ñusʌbeñon lojon c mul. I winicon lojon Dios, i Dios lac tat, che'ob. José 
tsi' cha'le uq'uel che' bʌ tsi' yubi ili t'an tsa' bʌ i chocbeyob tilel. 

18Tsa' tiliyob i yʌscuñob. Tsi' pʌcchocoyob i bʌ ti' tojlel José. Tsi' yʌlʌyob: 

Awilan, a winicon lojon, che'ob. 

19José tsi' subeyob: Mach la' cha'len bʌq'uen. ¿C wenta ba cha'an mic mʌctan 

chuqui yom i mel Dios? ¿Mach ba wersajic mic jac' ja'el chuqui yom Dios? 

20Jatetla tsa' la' ña'ta la' contrajiñon ti jontolil, pero Dios tsi' ña'ta i c'ʌn ti uts'at 

cha'an mi' yujtel ti uts'at che' bajche' ti ili ora, cha'an mi' coltan cabʌl winicob 
x'ixicob. 

21Mach yomix mi la' cha'len bʌq'uen. Joñon mi caj c we'sañetla yic'ot la' 

walobilob, che'en. Che' jini José tsi' ñuq'uesʌbeyob i pusic'al. Tsi' pejcayob ti 
uts bʌ t'an. 

22José tsa' chumle ti Egipto. Ya' tsa' chumleyob pejtelel i pi'ʌlob ja'el. An 

lujump'ejl i wʌcc'al (110) i jabilel José che' bʌ tsa' chʌmi. 

23José tsi' q'uele i p'olbal Efraín c'ʌlʌl ti' yuxlajmlel i p'olbal. Tsi' q'uele ja'el i 

yalobilob Maquir, jini winic bʌ i yalobil Manasés. José tsi' buch meq'ue ti' pix. 

24José tsi' sube i pi'ʌlob: I yorajlelix mic chʌmel. Isujm Dios mi caj i ña'tañetla 

cha'an mi' pʌyetla loq'uel ti ili lum. Mi caj i pʌyetla majlel ti lum tsa' bʌ i wersa 
subeyob Abraham yic'ot Isaac yic'ot Jacob cha'an mi caj i yʌq'ueñob, che'en 
José. 

25José tsi' sube i yalobilob Israel cha'an mi' wersa ac'ob i t'an. Tsi' yʌlʌ: Isujm 

Dios mi caj i ña'tañetla. Mux caj la' q'uech majlel c bʌquel che' mi la' loq'uel ilayi, 
che'en. 

26Tsa' chʌmi José che' lujump'ejlix i wʌcc'al (110) i jabilel. Tsi' ts'ʌcʌbeyob i 

cuctal. Tsi' yotsayob i bʌc'tal José ti' cajonlel ya' ti Egipto. 

Exodo 

Exodo 1 

I wocol israelob ya' ti Egipto 

1Jiñobʌch i c'aba' jini israelob tsa' bʌ c'otiyob ti Egipto yic'ot Jacob. Ti jujuntiquil 

tsa' c'otiyob yic'ot i pi'ʌlob: 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad, Aser. 

5An lujuntiquil i chʌnc'al i p'olbal Jacob ti pejtelel. Ya'an José ti Egipto. 

6Tsa' chʌmiyob José yic'ot i yerañob yic'ot pejtel i pi'ʌlob. 

7Tsa' wen p'ojliyob jini israelob. Wen cabʌlob. Wen p'ʌtʌlob. Ma'anix jochol bʌ 

lum ba'añob. 

8Ti jim bʌ ora juntiquil rey tsa' ochi ti' ye'tel ti Egipto. Ma'anic tsi' cʌñʌ José. Tsa' 

caji' pejcan winicob x'ixicob: 

9Awilan, ñumen ñuc jini israelob bajche' joñonla. Ñumen p'ʌtʌlob. 

10La' lac p'ʌtesan lac bʌ ti' contra cha'an ma'anix mi' chʌn p'ojlelob. Mi tsa' tejchi 

guerra mi caj i coltañob laj contrajob. Che' jini mi caj i contrajiñonla. Mi caj i 
loq'uelob ti lac lum, che'en. 

11Jini cha'an tsi' wa'choco mayordomojob cha'an mi' tic'lañob ti al bʌ i cuch. Jini 

israelob tsi' melbeyob Faraón jini tejclum tac i c'aba' Pitón yic'ot Ramesés ba' 
mi' much'quiñob trigo. 

12Anquese tsa' wen tic'lʌntiyob jini israelob ñumen tsa' p'ojliyob. Tsa' wen 

oñ'ayob ti jini lum. Jini cha'an jini egiptojob tsi' bʌc'ñayob jini israelob. 

13Tsi' tic'layob ti majtan e'tel, wen wocol bʌ. 

14Tsi' yʌq'ueyob i ch'ijiyemlel i pusic'al cha'an tsʌts bʌ e'tel ti ladrillo yic'ot 

mezcla, yic'ot pejtel yambʌ e'tel ti cholel. Tsi' wersa ac'ʌyob ti wocol bʌ e'tel. 

15Jini rey am bʌ ti Egipto tsi' subeyob i co'ob hebreojob (i c'aba' juntiquil jiñʌch 

Sifra, i c'aba' yambʌ jiñʌch Fúa): 

16Che' mi' q'uelob pañimil i yalobilob hebreojob, mi ch'iton, yom mi la' tsʌnsan. 

Mi xch'oc, la' colic, che'en. 

17Pero jini co'ʌlob tsi' bʌc'ñayob Dios. Ma'anic tsi' meleyob che' bajche' tsi' 

yʌq'ueyob mandar i rey Egipto. Ma'anic tsi' tsʌnsayob jini ch'itoño' bʌ. 

18Jini rey tsi' pʌyʌ tilel co'ʌlob. Tsi' c'ajtibeyob: ¿Chucoch tsa' la' mele che' 

bajche' jini? ¿Chucoch ma'anic tsa' la' tsʌnsa jini ch'itoñob? che'en. 

19Jini co'ʌlob tsi' subeyob Faraón: Mach lajalobic c pi'ʌlob lojon bajche' x'ixicob 

ti Egipto, come ch'ejlob. Che' maxto julemonic lojon mi' yilañob pañimil i 
yalobilob, che'ob. 

20Jini cha'an Dios uts'at tsi' q'uele jini co'ʌlob. Jini winicob tsa' wen p'ojliyob. 

Tsa' wen p'ʌtayob. 

21Dios tsi' yʌq'ueyob i yalobilob jini co'ʌlob, come tsi' bʌc'ñayob Dios. 

22Che' jini Faraón tsi' yʌq'ue mandar pejtelel winicob x'ixicob ti' lumal: Che' mi' 

yilan pañimil ch'iton ti' tojlel hebreojob, chocola ti colem ja', pero la' cuxtiyic jini 
xch'oc tacob, che'en. 

Exodo 2 

Moisés tsi' yila pañimil 

1Juntiquil i p'olbal Leví tsi' pʌyʌ xch'oc bʌ i pi'ʌl. 

2Jini x'ixic tsa' caji' cʌntan i yalobil. Tsi' yʌc'ʌ ti pañimil ch'iton. Che' bʌ tsi' q'uele 

i t'ojol jax jini ch'iton, tsi' mucu uxp'ejl uw. 

3Che' bʌ ma'anix tsa' mejli i chʌn muc i yalobil, tsi' chajpa chiquib melbil bʌ ti 

amʌy. Tsi' boño ti asfalto yic'ot i yetsel te'. Tsi' yotsa i yalobil ti' mal. Tsi yʌc'ʌ 
jini chiquib ti' yojlil amʌyol am bʌ ti' ti' ja'. 

4I chich tsa' caji i ñajtʌ q'uel chuqui mi' caj ti ujtel. 

5Jini xch'oc bʌ i yalobil Faraón tsa' c'oti i cha'len ts'ʌmel ya' ti ja'. Jini xch'oc bʌ 

i pi'ʌlob tsi' cha'leyob xʌmbal ti' ti' ja'. I yalobil Faraón tsi' q'uele jini chiquib ti' 
mal jini amʌyol. Tsi' sube juntiquil i pi'ʌl cha'an mi' ch'ʌmben tilel. 

6Che' bʌ tsi' jamʌ jini chiquib tsi' q'uele alʌl. Woli ti uq'uel jini ch'iton. Tsi' p'unta. 

Tsi' yʌlʌ: Jiñʌch juntiquil hebreo, che'en. 

7Tsa' tili i chich jini alʌl. Che' jini i chich tsi' sube i yalobil Faraón: ¿A wom ba 

mic majlel c pʌybeñet tilel xmec' alʌl ti' tojlel hebreojob cha'an mi' tsu'san jini 
alʌl? che'en. 

8I yalobil Faraón tsi' sube: Yomcu, che'en. Jini xch'oc tsa' majli i pʌy tilel i ña' 

jini alʌl. 

9I yalobil Faraón tsi' sube: Pʌyʌ majlel ili alʌl cha'an ma' cʌntʌbeñon. Mi caj 

cʌq'ueñet a tojol, che'en. Jini x'ixic tsi' pʌyʌ majlel i yalobil cha'an mi' cosan. 

10Tsa' coli jini alʌl. I ña' tsi' cha' pʌyʌ tilel ba'an i yalobil Faraón. Tsa' ochi ti' 

yalobil. Tsi' yotsʌbe i c'aba' Moisés, come tsi' yʌlʌ: Tsac loc'sa ti ja', che'en. 

Moisés tsa' puts'i loq'uel ti Egipto 

11Che' ñuquix Moisés tsa' majli ti xʌmbal ti' tojlel i pi'ʌlob. Tsi' q'uele woliyob ti 

wocol cha'an al i cuch. Tsi' q'uele woli' jajts'el juntiquil hebreo i pi'ʌl bʌ cha'an 
juntiquil egipto. 

12Moisés tsi' joy q'uele pañimil. Che' ma'anic majqui woli' q'uele', tsi' tsʌnsa jini 

egipto. Tsi' mucu ti ji'lum. 

13Che' ti yijc'ʌlal tsa' cha' loq'ui ti xʌmbal. Awilan, woli' jats'ob i bʌ cha'tiquil 

hebreojob. Moisés tsi' sube jini am bʌ i mul: ¿Chucoch wola' jats' a pi'ʌl? che'en. 

14Tsi' jac'ʌ: ¿Majqui tsi' wa'chocoyet ti yumʌl tic tojlel lojon cha'an ma' cha'len 

meloñel? ¿A wom ba a tsʌnsañon lojon che' bajche' tsa' tsʌnsa jini egipto? 
che'en. Moisés tsa' caji ti bʌq'uen. Tsi' ña'ta: Tsiquilix jini tsa' bʌ c cha'le. Che' 
tsi' ña'ta. 

15Che' bʌ tsi' yubi Faraón jini tsa' bʌ i mele Moisés, tsi' ña'ta i tsʌnsan. Moisés 

tsa' puts'i ti' tojlel Faraón. Tsa' ajni ti' lumal Madián. 

16Ya' tsa' buchle ti' ti' pozo. An wuctiquil xch'oc bʌ i yalobilob jini motomaj ti 

Madián. Tsa' tiliyob ti luch ja' jini xch'ocob. Tsi' but'uyob i yajnib ja' cha'an mi' 
japob jini tiñʌme' i cha'an i tat. 

17Tsa' tiliyob xcʌnta tiñʌme'ob. Tsa' caji' wets'ob jini xch'ocob. Pero Moisés tsi' 

colta jini xch'ocob. Tsi' yʌq'ueyob i jap ja' jini tiñʌme' i cha'añob. 

18Tsa' sujtiyob ti' yotot ba'an i tat i c'aba' Reuel. I tat tsi' subeyob: Ora jach tsa' 

sujtiyetla wʌle. ¿Chucoch? che'en. 

19Tsi' jac'ʌyob: Juntiquil winic ch'oyol bʌ ti Egipto tsi' coltayon lojon. Jini cha'an 

ma'anic tsi' mʌctayonla jini xcʌnta tiñʌme'ob. Jini winic tsi' luchbeyon lojon ja'. 
Tsi' yʌq'ue i jap la cʌlac', che'ob. 

20Reuel tsi' sube i yalobilob: ¿Bacan jini winic? ¿Chucoch tsa' la' cʌyʌ? Pʌyʌla 

tilel cha'an mi' c'ux waj, che'en. 

21Moisés tsi' jac'ʌ majlel ya' ti' yotot Reuel. Ya'ix tsa' cʌle. Jini winic tsi' yʌq'ue 

Moisés xch'oc bʌ i yalobil i c'aba' Séfora cha'an i yijñam. 

22Tsi' yʌc'ʌ ti pañimil i yalobil. Moisés tsi' yotsʌbe i c'aba' Gersón, come tsi' yʌlʌ: 

Ch'oyolon ti ñajtʌl. Mach c lumalic ilayi, che'en. 

23Che' bʌ tsa' ñumi cabʌl q'uin, tsa' chʌmi jini rey ti Egipto. Jini hebreojob año' 

bʌ ti Egipto tsi' cha'leyob ajcʌn yic'ot uq'uel cha'an tsʌts bʌ e'tel. Dios tsi' yubi 
jini ajcʌn cha'an cabʌl i wocol ti' wenta i yumob. 

24Tsi' ña'ta jini xuc'ul bʌ t'an tsa' bʌ i yʌq'ue Abraham yic'ot Isaac yic'ot Jacob. 

25Dios tsi' q'uele jini israelob ti' yutslel i pusic'al. Tsi' ch'ʌmʌyob ti' wenta. 

Exodo 3 

Dios tsi' pʌyʌ Moisés 

1Moisés tsa' caji' cʌntʌben i yʌlac' i nij'al i c'aba' Jetro. Jiñʌch motomaj am bʌ ti 

Madián. Tsi' pʌyʌ majlel jini tiñʌme' ba'an colem bʌ i tiquiñal pañimil ya' ba' mi' 
bʌjlel q'uin. Tsa' c'oti ya' ti Horeb jini wits yajcʌbil bʌ i cha'an Dios. 

2I yAngel lac Yum tsi' pʌsʌ i bʌ ba'an Moisés ya' ba' woli ti lejmel c'ajc ba' wa'al 

alʌ te'. Tsi' q'uele woli ti lejmel jini alʌ te', pero ma'anic woli' jilel. 

3Moisés tsi' yʌlʌ: Mi caj c poj majlel j q'uel ili bʌbʌq'uen bʌ. ¿Chucoch ma'anic 

tsa' puli jini alʌ te'? che'en. 

4Che' bʌ lac Yum tsi' q'uele woli' majlel Moisés cha'an mi' q'uele', Dios tsi' pejca 

ti jini alʌ te': Moisés, Moisés, che'en. Tsi' jac'ʌ: Wʌ' añon, che'en. 

5Dios tsi' yʌlʌ: Mach a ñochtan. Loc'san a warach ti a woc, come ch'ujul jini lum 

ba' wa'alet, che'en. 

6Tsi' yʌlʌ: Joñon i Dioson a tat, i Dioson Abraham, i Dioson Isaac, i Dioson 

Jacob, che'en. Moisés tsi' mʌcʌ i wut come mach yomic i q'uel Dios cha'an 
bʌq'uen. 

7Lac Yum tsi' yʌlʌ: Tsa'ix j q'uelbe i wocol c winicob x'ixicob ti Egipto. Tsa'ix 

cubibe i yoñel cha'an jini xic' e'telob. Cʌmbil c cha'an i wocol. 

8Tsa'ix jubiyon tilel cha'an mic loc'sañob ti jini lum cha'an mic pʌyob ochel ti 

wen bʌ lum ba'an cabʌl lech yic'ot chab. Jiñʌch i lumal cananeojob, yic'ot 
heteojob, yic'ot amorreojob, yic'ot ferezeojob, yic'ot heveojob yic'ot jebuseojob. 

9Wʌle tsa'ix cubibe i yoñel israelob. Tsa'ix j q'uele bajche' woli' tic'lañob israelob 

jini egiptojob. 

10La', mi caj c choquet majlel ba'an Faraón cha'an ma' pʌy loq'uel ti Egipto jini 

israelob, come c cha'añob, che'en. 

11Pero Moisés tsi' sube Dios: ¿Chuqui to j cʌjñibal? Ma'anic cabʌl c ña'tʌbal. 

¿Mu' ba mejlel c majlel joñon ba'an Faraón cha'an mic pʌy loq'uel ti Egipto jini 
israelob? Mach mejlicon, che'en. 

12Pero Dios tsi' yʌlʌ: Mi caj cajñel awic'ot. Mi caj c pʌs c p'ʌtʌlel ti a tojlel cha'an 

mi' tsictiyel wa'chocobilet c cha'an. Che' bʌ tsa'ix a pʌyʌ loq'uel ti Egipto jini 
winicob x'ixicob, mi caj la' ch'ujutesañon ti ili wits, che'en. 

13Moisés tsi' sube: Che' mij c'otel ba'an israelob, che' mic subeñob: “Tsa'ix i 

chocoyon tilel i Dios la' tat”, mi caj i yʌlob: “¿Chuqui i c'aba'?” Mi che'ob, 
¿bajche' yom mic jac'beñob? che'en. 

14Dios tsi' sube Moisés: J c'aba'ʌch Añon, che'en. Tsi' yʌlʌ: Subeñob israelob: 

“Jini mu' bʌ i sub i bʌ ti Añon tsa'ix i chocoyon tilel ba' añetla”. Che' yom ma' 
subeñob, che'en Dios. 

15Dios tsi' sube ja'el: Subeñob israelob: “Lac Yum, i Dios lac tat, Abraham, 

Isaac, yic'ot Jacob, tsa'ix i chocoyon tilel ba' añetla”. Che'ʌch yom ma' subeñob. 
Jiñʌch j c'aba' ti pejtelel ora. Che' yom mic pejcʌntel ti pejtelel ora. 

16Cucu. Tempan jini ñoxobix bʌ israelob. Subeñob: “Jini lac Yum, i Dios la' tat, 

i Dios Abraham, i Dios Isaac, i Dios Jacob, tsa'ix i pʌsʌ i bʌ ba' añon. Tsi' 

subeyon: Julemonix cha'an mic pejcañetla. Tsa'ix j q'uele chuqui woli la' wubin 
ti Egipto. 

17Mi cʌq'ueñetla c t'an. Mi caj c loc'sañetla ti Egipto ba' woliyetla ti wocol. Mi caj 

c pʌyetla ochel ti yambʌ lum, i lumal cananeojob yic'ot heteojob yic'ot 
amorreojob yic'ot ferezeojob yic'ot heveojob yic'ot jebuseojob, ba'an cabʌl lech 
yic'ot chab”, che'en. Che' yom ma' subeñob, che'en Dios. 

18Mi caj i jac'ob a t'an. Jatet yic'ot jini ñoxo' bʌ israelob mi caj la' majlel ba'an jini 

rey ti Egipto. Mi caj la' suben: “C Yum lojon, i Dios hebreojob, tsa'ix tili i pejcañon 
lojon. Jini cha'an mij c'ajtibeñet lojon ti wocol t'an: La' majlicon lojon uxp'ejl q'uin 
ya' ti colem bʌ i tiquiñal pañimil cha'an mic ch'ujutesan lojon c Yum Dios”. Che' 
yom mi la' suben. 

19Cujil ma'anic mi caj i yʌc' permiso jini rey jinto tsa'ix c pʌsbe c p'ʌtʌlel. 

20Jini cha'an mi caj c pʌsben i p'ʌtʌlel j c'ʌb. Mi caj cʌq'ueñob wocol jini 

egiptojob. Mi caj c pʌsbeñob c p'ʌtʌlel ti ñuc tac bʌ c melbal. Ti wi'il mi caj i 
choquetla majlel. 

21Mi caj c ñijcʌbeñob i pusic'al jini egiptojob cha'an mi' q'ueletla ti uts'at, cha'an 

mi' yʌq'ueñet la' majtan. Che' mi la' majlel, mach to'ol che'ic jach mi caj la' majlel. 

22Jini x'ixicob ti jujuntiquilob mi caj i c'ajtibeñob i majtan ti' tojlel i pi'ʌlob ti 

chumtʌl, yic'ot i jula' am bʌ ti' yotot. Mi caj i yʌq'uentelob pisil yic'ot i ch'ʌjlil melbil 
bʌ ti plata yic'ot oro. Mi caj la' xojbeñob la' walobilob. Che' jini pobrejob mi caj i 
cʌytʌlob jini egiptojob, che'en Dios. 

Exodo 4 

1Moisés tsi' yʌlʌ: Ma'anic mi caj i ñopoñob. Mi caj i yʌlob: “Mach isujmic. Ma'anic 

tsi' pʌsʌ i bʌ lac Yum ba' añet”. Che' mi caj i yʌlob, che'en Moisés. 

2Lac Yum tsi' sube: ¿Chuqui chucul a cha'an? che'en. Tsi' yʌlʌ: Barate', che'en. 

3Lac Yum tsi' sube: Choco ti lum, che'en. Tsi' choco ti lum. Tsa' sujti ti lucum. 

Moisés tsi' puts'ta jini lucum. 

4Lac Yum tsi' sube: Sʌts'ʌ a c'ʌb. Chucben i ñej, che'en. Moisés tsi' sʌts'ʌ i c'ʌb 

cha'an mi' chuc jini lucum. Tsa' cha' sujti ti barate'. 

5Lac Yum tsi' yʌlʌ: Che' jini mi caj i ña'tañob tsac pʌsʌ c bʌ ba' añet. A Yumon, 

i Dioson a tatob, Abraham yic'ot Isaac yic'ot Jacob, che'en. 

6Lac Yum tsi' cha' sube: Otsan a c'ʌb ti a tajn, che'en. Moisés tsi' yotsa i c'ʌb ti' 

tajn. Che' bʌ tsi' loc'sa, sʌquix che' bajche' sʌsʌc bʌ tocal. 

7Dios tsi' yʌlʌ: Cha' otsan a c'ʌb ti a tajn, che'en. Tsi' cha' otsa i c'ʌb ti' tajn. Che' 

bʌ tsi' loc'sa, cha' lajalix che' bajche' i bʌc'tal. 

8Lac Yum tsi' yʌlʌ: Mi ma'anic mi' ñopob a t'an, mi ma'anic mi' ñopob jini ñaxan 

bʌ i yejtal c p'ʌtʌlel, tic'ʌl mi caj i ñopob jini wi'il bʌ. 

9Mi ma'anic mi' ñopob a t'an che' ma' pʌsbeñob jini cha'p'ejl i yejtal c p'ʌtʌlel, mi 

caj a luch ja' ya' ti colem ja' i c'aba' Nilo. Mi caj a bec' ya' ti lum. Jini ja' mu' bʌ a 
luch loq'uel ti Nilo mi caj i sujtel ti ch'ich' ya' ti tiquin bʌ lum, che'en. 

10Moisés tsi' sube lac Yum: A winicon. C'ʌlʌl che' ch'itoñon to mach wen cujilic 

t'an anquese wola' pejcañon. C'unte' mic cha'len t'an. Wocol mi' loq'uel c t'an, 
che'en. 

11Jini cha'an lac Yum tsi' sube: ¿Majqui tsi' melbe i yej winic? ¿Majqui mi' 

melben i yej x'uma' yic'ot i chiquin xcojc yic'ot i wut xpots'? ¿Mach ba joñonic a 
Yum? 

12Cucu, che' jini. Mi caj cajñel yic'ot a wej. Mi caj cʌntesañet chuqui mi caj a 

sub, che'en. 

13Pero tsi' yʌlʌ: Awocolic c Yum, choco majlel yambʌ, che'en. 

14Che' jini lac Yum tsi' mich'le Moisés. Tsi' yʌlʌ: ¿Mach ba a wʌscunic Aarón jini 

leví? Wen yujil t'an Aarón. Awilan tal i tajet. Che' mi' q'uelet mi caj i yubin i 
tijicñʌyel i pusic'al. 

15Mi caj a pejcan Aarón. Mi caj a wʌq'uen c t'an cha'an mi' sub. Mi caj cajñel 

quic'otetla ti la' cha'ticlel. Mi caj j coltañetla ti t'an. Mi caj cʌntesañetla chuqui 
yom mi la' mel. 

16Aarón mi caj i pejcan winicob x'ixicob. Mi caj i cha' sub chuqui tac ma' suben. 

I wentajet Dios ti' tojlel Aarón. 

17Mi caj a chuc ili barate' ti a c'ʌb cha'an ma' pʌs i yejtal c p'ʌtʌlel, che'en Dios. 

Moisés tsa' cha' sujti majlel ti Egipto 

18Moisés tsa' cha' majli ba'an Jetro i nij'al. Tsi' sube: La' majlicon ba'an c pi'ʌlob 

año' bʌ ti Egipto cha'an mij q'uel mi cuxulob to, che'en. Jetro tsi' sube: Cucu ti' 
ñʌch'tilel a pusic'al, che'en. 

19Lac Yum tsi' sube Moisés ya' ti Madián: Sujten ya' ti Egipto, come tsa'ix 

chʌmiyob pejtel winicob yomo' bʌ i tsʌnsañet, che'en. 

20Che' jini Moisés tsi' pʌyʌ majlel i yijñam yic'ot i yalobilob. Tsi' yʌq'ueyob i 

c'ʌchtan burro tac. Tsa' majliyob ti' lumal egiptojob. Chucul i cha'an Moisés i 
barate' Dios. 

21Lac Yum tsi' sube Moisés: Che' ma' c'otel ti Egipto, yom ma' pʌsben Faraón 

pejtel i yejtal tac c p'ʌtʌlel tsa' bʌ c pʌsbeyet, pero mi caj c tsʌts'esan i pusic'al. 
Ma'anic mi caj i choc majlel jini israelob. 

22Mi caj a suben Faraón: “Lac Yum woli' yʌl: Israel jiñʌch ascuñʌl bʌ calobil. 

23Mic subeñet: La' majlic calobil cha'an mi' ch'ujutesañon. Mi ma'anic ma' choc 

majlel jini calobil, mi caj c tsʌnsan jini ascuñʌl bʌ a walobil. Che' tsi' yʌlʌ lac 
Yum”. Che' yom ma' suben Faraón, che'en lac Yum. 

24Ya' ba' tsa' jijliyob ti bij, lac Yum tsi' taja Moisés cha'an mi' tsʌnsan, come an 

ch'iton bʌ i yalobil mach bʌ tsepbilic i pʌchʌlel. 

25Pero Séfora tsi' ch'ʌmʌ jay bʌ xajlel. Tsi' bʌc' tsepbe i pʌchʌlel jini ch'iton bʌ i 

yalobil. Tsi' choco ya' ti' yoc Moisés. Tsi' yʌlʌ: Jontol c ñoxi'al cha'an tsa' bejq'ui 
i ch'ich'el calobil, che'en. 

26Jini cha'an Dios tsi' cʌyʌ che' bʌ tsi' yʌlʌ i yijñam Moisés: Jontol c ñoxi'al 

cha'an tsa' bejq'ui i ch'ich'el calobil. Wersa tsac tsepbe i pʌchilel, che'en. 

27Lac Yum tsi' sube Aarón: Cucu taja Moisés ya' ti colem bʌ i tiquiñal lum, 

che'en. Jini cha'an tsa' majli i taj ya' ti' wits Dios. Tsi' ts'ujts'u. 

28Moisés tsi' sube chuqui tsi' yʌlʌ lac Yum yic'ot bajche' yom melol jini ñuc tac 

bʌ i yejtal i p'ʌtʌlel che' bajche' cʌntesʌbil ti Dios. 

29Temel tsa' majliyob Moisés yic'ot Aarón cha'an mi' tempañob pejtelel jini ñoxo' 

bʌ ti Israel. 

30Aarón tsi' laj subeyob che' bajche' lac Yum tsi sube Moisés. Moisés tsi' 

pʌsbeyob i yejtal tac i p'ʌtʌlel. 

31Jini ñoxo' bʌ tsi' ñopoyob che' bʌ tsi' yubiyob mux caj i coltañob lac Yum come 

q'uelel i cha'an pejtel i wocol jini israelob. Tsi' lijiyob i bʌ cha'an mi' 
ch'ujutesañob Dios. 

Exodo 5 

Moisés yic'ot Aarón ti' tojlel Faraón 

1Moisés yic'ot Aarón tsa' majliyob ba'an Faraón. Tsi' subeyob: Lac Yum i Dios 

Israel tsi' pejcayon lojon. Tsi' yʌlʌ: “La' majlicob c tejclumob cha'an mi' 
melbeñoñob q'uin ya' ti colem bʌ i tiquiñal pañimil”. Che' woli' yʌl lac Yum, i Dios 
Israel, che'ob. 

2Faraón tsi' c'ajtibeyob: ¿Majqui la' Yum? ¿Chucoch mic lon ñopben i t'an 

cha'an mic chocob majlel? Mach cʌmbilic c cha'an la' Yum. Ma'anic mi caj c 
choc majlel jini israelob, che'en. 

3Tsi' yʌlʌyob: I Dios hebreojob tsi' pejcayon lojon. Jini cha'an wersa mic majlel 

lojon uxp'ejl q'uin xʌmbal ya' ti colem bʌ i tiquiñal lum. Mi caj cʌq'uen lojon 
tsʌnsʌbil bʌ i majtan c Yum Dios, ame i tsʌnsañon lojon ti c'amʌjel yic'ot ti 
guerra, che'ob. 

4I rey egiptojob tsi' mich'leyob Moisés yic'ot Aarón. Tsi' subeyob: ¿Chucoch mi 

la' mʌctʌbeñob i ye'tel winicob? Cucula ti la' we'tel. 

5Cabʌlʌchix la' pi'ʌlob tic lumal. La' womix la' tic'ob cha'an ma'anix mi' chʌn 

melob i ye'tel, che'en Faraón. 

6Ti jini jach bʌ q'uin Faraón tsi' yʌq'ueyob mandar jini mayordomojob yic'ot 

caporalob: 

7Ma'anix mi caj la' wʌq'ueñob jam jini x'e'telob woli bʌ i melob ladrillo. La' i bajñel 

tempañob tilel jam. 

8Pero wersa lajal mi' caj i melob i yonlel i tsicol ladrillo che' bajche' ti yambʌ ora. 

Mach mi' cʌyob i mel ti ts'ʌcʌl. Cha'an ts'ubob jini cha'an woli' yʌlob: “La' 
majlicon lojon cha'an mi cʌq'uen lojon tsʌnsʌbil bʌ i majtan Dios”, che'ob. 

9Aq'ueñob tsʌts bʌ e'tel jini winicob cha'an mi' bʌx'añob ti' ye'tel cha'an ma'anic 

mi' jac'ob lot, che'en. 

10Che' jini, jini mayordomojob yic'ot caporalob tsa' majli i subeñob x'e'telob: 

Faraón tsi' yʌlʌ: “Ma'anix mi caj la' wʌq'uentel jam. 

11Cucula. Bajñel sʌclanla jam baqui jach mi la' taje', pero ts'ʌcʌl mi caj la' mel 

ladrillo che' bajche' ti yambʌ ora”, che'ob. 

12Jini cha'an tsa' pam pujquiyob majlel winicob ti pejtelel i lumal Egipto cha'an 

mi' tempañob tilel tiquin jam. 

13Tsʌts tsi' pejcayob jini mayordomojob: Ts'ʌcʌl yom mi la' mel ladrillo tac ti 

jujump'ejl q'uin che' bajche' ti yambʌ ora anquese ma'anic jam, che'ob. 

14Jini mayordomojob i cha'an bʌ Faraón tsi' bajbeyob jini caporalob año' bʌ i 

ye'tel ti' tojlel israelob. Tsi' c'ajtibeyob: ¿Chucoch mach ts'ʌcʌlic mi la' mel 
ladrillo che' bajche' ti yambʌ ora? che'ob. 

15Jini caporalob tsa' majli i pejcañob Faraón ti wocol t'an. Tsi' yʌlʌyob: 

¿Chucoch tsʌts ma' tic'lan a winicob? 

16Ma'anix woli' yʌq'uentelob jam jini x'e'telob. Pero jini mayordomojob mi' chʌn 

subeñob cha'an mi' chʌn melob. Awilan woli' jats'ob jini x'e'telob, pero mach i 
mulic. Jontolob jini mayordomojob. Che' tsi' yʌlʌyob jini caporalob. 

17Faraón tsi' subeyob: Wen ts'ubetla. Jini cha'an woli la' wersa ña'tan majlel 

cha'an mi la' tsʌnsʌben i majtan la' Yum. 

18Cucula ti la' we'tel come ma'anic mi caj la' wʌq'uentel jam, pero wersa mi caj 

la' mel ti ts'ʌcʌl jini ladrillo, che'en Faraón. 

19Jini caporalob cha'an israelob tsi' p'isiyob ti wenta cabʌl jax i wocol cha'an tsa' 

subentiyob wersa mi caj i melob i yonlel i tsicol ladrillo che' bajche' ti yambʌ ora. 

20Che' bʌ tsa' loq'uiyob ba'an Faraón, tsi' tajayob Moisés yic'ot Aarón woli bʌ i 

pijtañob. 

21Mich'ob jini caporalob. Tsi' yʌlʌyob: La' i meletla lac Yum come tsa'ix la' 

wʌc'ʌyon lojon ti ts'a'lentel ti' tojlel Faraón yic'ot ti' tojlel c pi'ʌlob lojon. Tsa'ix a 
techbe i mich'ajel Faraón cha'an mi' tsʌnsañon lojon, che'ob. 

Lac Yum tsi' yʌq'ue i ye'tel Moisés yic'ot Aarón 

22Jini cha'an Moisés tsa' caji' pejcan lac Yum: C Yum, C Yum, ¿chucoch tsa' 

wʌc'ʌ ti tic'lʌntel a winicob? ¿Chucoch tsa' chocoyon tilel? 

23C'ʌlʌl che' bʌ tsa' caji c pejcan Faraón c'ʌlʌl wʌle, ma'anic tsa' coltayob che' 

bajche' tsa' subeyon, che'en Moisés. 

Exodo 6 

1Lac Yum tsi' sube Moisés: Wʌle mi caj a q'uel chuqui mi caj c mel ti' tojlel 

Faraón. Wersa mi caj i chocob loq'uel. Mi caj i wets'ob loq'uel ti' lumal, che'en. 

2Dios tsi' sube ja'el: Joñon a Yumon. 

3Tsac pʌsʌ c bʌ ti' tojlelob Abraham, yic'ot Isaac yic'ot Jacob. Tsac 

tsictesʌbeyob j C'aba' cha'an Dioson Mach bʌ anic i P'isol c P'ʌtʌlel. Ma'anic 
tsac tsictesʌbeyob mi i Yumon. Jiñʌch yambʌ j C'aba', Yumʌlon. 

4Tsa cʌq'ueyob xuc'ul bʌ c t'an cha'an mi caj cʌq'ueñob i lumal Canaán ba' tsa' 

poj ajniyob yic'ot Jacob. 

5Tsa cubibeyob i yajcʌn israelob cha'an woliyob ti wocol e'tel ti' tojlel egiptojob. 

Tsa'ix c ña'ta jini xuc'ul bʌ t'an tsa' bʌ cʌq'ueyob. 

6Subeñob jini israelob: “La' Yumon. Mi caj c ju'sʌbeñetla la' cuch tsa' bʌ i 

yʌq'ueyetla jini egiptojob. Mi caj c loc'sañetla ti majtan e'tel ti' tojlelob. Mi caj j 
coltañetla ti cabʌl c p'ʌtʌlel yic'ot bʌbʌq'uen tac bʌ c melbal. 

7Mi caj cotsañetla tic cha'año' bʌ. Mi caj cochel ti la' Dios. Mi caj la' ña'tan la' 

Yumon la' Dioson tsa' bʌ c pʌyʌyetla loq'uel ti wocol e'tel ti' tojlel egiptojob. 

8Mi caj c pʌyetla ochel ti jini lum tsa' bʌ cʌq'ueyob Abraham yic'ot Isaac yic'ot 

Jacob che' bajche' tsac subeyob. Mi caj cʌq'ueñetla come la' Yumon”. Che' yom 
ma' subeñob, che'en lac Yum. 

9Moisés tsi' laj subeyob israelob, pero ma'anic tsi' jac'ʌyob come wen wocol jax 

woli yubiñob jini tsʌts bʌ e'tel. 

10-11Lac Yum tsi' sube Moisés: Cucu ba'an Faraón, jini rey ti Egipto. Suben 

wersa yom mi' yʌc' i t'an cha'an mi' loq'uelob ti Egipto jini israelob, che'en. 

12Pero Moisés tsi' sube lac Yum: Ma'anic tsi' jac'beyoñob jini israelob. ¿Bajche' 

mi' caj i jac'on Faraón? Mach wen cujilic t'an, che'en. 

13Lac Yum tsi' pejca Moisés yic'ot Aarón. Tsi' subeyob bajche' yom mi' cha' 

subeñob israelob yic'ot Faraón jini rey ti Egipto cha'an mi' yʌc'ob ti loq'uel 
israelob ya' ti Egipto. 

I ñojte'elob yic'ot i p'olbal Moisés yic'ot Aarón 

14Jiñobʌch yumʌlob ti jujump'ejl otot: Jini winic bʌ i yalobilob Rubén, jini ascuñʌl 

bʌ i yalobil Israel: Hanoc, Falú, Hezrón yic'ot Carmi. Jiñobʌch i p'olbal Rubén ti 
jujump'ejl i yotot tac. 

15Jiñobʌch i yalobilob Simeón: Jemuel, Jamín, Ohad, Jaquín, Zohar yic'ot Saúl 

i yalobil x'ixic ch'oyol bʌ ti Canaán. Jiñobʌch i p'olbal Simeón ti jujump'ejl i yotot 
tac. 

16Jiñobʌch i c'aba' ch'iton bʌ i yalobilob Leví ti jujump'ejl i yotot tac: Gersón, 

Coat, Merari. Tsa' jal'a ti pañimil Leví jo'c'al yic'ot wuclujump'ejl i cha'c'al jab. 

17I yalobilob Gersón ti jujump'ejl i yotot: Libni yic'ot Simei. 

18I yalobilob Coat: Amram, Izhar, Hebrón, Uziel. Tsa' jal'a ti pañimil Coat jo'c'al 

yic'ot uxlujump'ejl i cha'c'al jab. 

19I yalobilob Merari: Mahli yic'ot Musi. Jiñobʌch i p'olbal Leví ti jujump'ejl i yotot. 

20Amram tsi' pʌyʌ Jocabed. Tsi' yʌc'ʌ ti pañimil Aarón yic'ot Moisés. Tsa' jal'a ti 

pañimil Amram jo'c'al yic'ot wuclujump'ejl i cha'c'al (137) jab. 

21-22I yalobilob Izhar: Coré, Nefeg yic'ot Zicri. I yalobilob Iziel: Misael, Elzafán 

yic'ot Sitri. 

23Aarón tsi' pʌyʌ Elisabet i yalobil Aminadab, i yijts'in Naasón. Tsi' yʌc'ʌ ti 

pañimil Nadab, Abiú, Eleazar yic'ot Itamar. 

24I yalobilob Coré: Asir, Elcana yic'ot Abiasaf. Jiñobʌch i p'olbal Coré ti 

jujump'ejl i yotot tac. 

25Eleazar i yalobil Aarón tsi' pʌyʌ ti' yijnam i yalobil Futiel. Tsi' yʌc'ʌ ti pañimil 

Finees. Jiñobʌch yumʌlob ti jujump'ejl otot tac cha'an levíjob. 

26Jiñobʌch Aarón yic'ot Moisés tsa' bʌ subentiyob cha'an lac Yum: Pʌyʌla 

loq'uel israelob ti Egipto, che'en. 

27Jiñobʌch tsa' bʌ i pejcayob Faraón, rey bʌ ti Egipto, cha'an mi' choc loq'uel 

israelob ti Egipto. Jiñʌch Aarón yic'ot Moisés. 

Lac Yum tsi' yʌq'ue i ye'tel Moisés yic'ot Aarón 

28Che' bʌ tsi' pejca Moisés lac Yum ya' ti' lumal Egipto, 

29tsi' yʌlʌ: Joñon a Yumon. Suben Faraón, rey bʌ ti Egipto, pejtel mu' bʌ c 

subeñet, che'en. 

30Moisés tsi' jac'ʌ lac Yum: Mach wen cujilic t'an. ¿Bajche' mi' caj i ñich'tañon 

Faraón? che'en. 

Exodo 7 

1Lac Yum tsi' sube Moisés: Awilan i wentajet Dios ti' tojlel Faraón. Aarón mi caj 

i yochel ti a waj ñusa t'an. 

2Mi caj a cha' suben pejtelel mu' bʌ c subeñet. Jini Aarón a wʌscun mi caj i 

suben Faraón cha'an mi' choc loq'uel ti Egipto jini israelob. 

3Mi caj c tsʌts'esʌben i pusic'al Faraón. Anquese mic pʌsben cabʌl i yejtal tac 

c p'ʌtʌlel yic'ot bʌbʌq'uen tac bʌ, 

4ma'anic mi caj i ñich'tan a t'an. Jini cha'an joñon mi caj c ju'sʌbeñob i pusic'al 

egiptojob. Mi caj c loc'san ti' lumal Egipto jini israelob, come c cha'añob ti mojt 
ti mojt. Mi caj c pʌsbeñob bʌbʌq'uen tac bʌ c melbal. 

5Jini egiptojob mi caj i ña'tañob Yumʌlon che' mic pʌsbeñob c p'ʌtʌlel cha'an 

mi' wersa chocob loq'uel jini israelob. Che' tsi' yʌlʌ Dios. 

6Che'ʌch tsi' meleyob Moisés yic'ot Aarón. Tsi' meleyob che' bajche' tsi' 

subeyob lac Yum. 

7Anix chʌnc'al (80) i jabilel Moisés yic'ot uxp'ejl i jo'c'al (83) i jabilel Aarón che' 

bʌ tsi' pejcayob Faraón. 

I barate' Aarón 

8Lac Yum tsi' sube Moisés yic'ot Aarón: 

9Mi tsi' subeyetla Faraón: “Pʌsʌla i yejtal tac la' p'ʌtʌlel”, mi che'en, yom ma' 

suben Aarón: “Ch'ʌmʌ a barate'. Choco ti lum ti' tojel Faraón”, che'et. Che' jini 
mi caj i pʌntiyel ti lucum, che'en lac Yum. 

10Tsa' majliyob Moisés yic'ot Aarón ba'an Faraón. Tsi' meleyob che' bajche' tsi' 

yʌlʌ lac Yum. Aarón tsi' choco i barate' ti' tojel Faraón ti' tojlel i winicob. Tsa' 
pʌntiyi ti lucum. 

11Faraón tsi' pʌyʌ tilel jini año' bʌ i ña'tʌbal yic'ot xwujtob año' bʌ ti Egipto. Lajal 

tsi' meleyob cha'an ti leco tac bʌ i ña'tʌbal. 

12Ti jujuntiquil tsi' bʌn choco i te' ti lum. Tsa' pʌntiyi tac ti lucum. I lucum Aarón 

tsi' mʌsʌbe i lucum i winicob Faraón. 

13Tsa' tsʌts'a i pusic'al Faraón. Ma'anic tsi' ch'ujbibeyob i t'an Moisés yic'ot 

Aarón. Tsa' ujti che' bajche' tsi' yʌlʌ lac Yum. 

I tic'lʌntelob ti ch'ich' 

14Lac Yum tsi' sube Moisés: Tsʌts to i pusic'al Faraón. Ma'anic mi' choc loq'uel 

winicob x'ixicob. 

15Cucu ba'an Faraón che' ti sʌc'ajel che' woli' majlel ti ja'. Pijtan ya' ti' ti' ja'. 

Ch'ʌmʌ ti a c'ʌb jini barate' tsa' bʌ pʌntiyi ti lucum. 

16Suben Faraón: “C Yum lojon, i Dios hebreojob, tsi' chocoyon tilel ba' añet. Tsi' 

yʌlʌ: La' majlicob jini winicob x'ixicob c cha'año' bʌ cha'an mi' ch'ujutesañoñob 
ya' ti colem bʌ i tiquiñal pañimil, che'en. Pero maxto anic tsa' jac'ʌ. 

17Jini cha'an lac Yum woli' yʌl: Mux caj a ña'tan joñon Yumʌlon che' mi' jats' jini 

ja' Nilo jini c winic Moisés”. Che' mi caj a suben Faraón. Mi caj a c'ʌn ili barate' 
chucul bʌ a cha'an. Jini ja' mi caj i pʌntiyel ti ch'ich'. 

18Mi caj i chʌmel jini chʌy am bʌ ti Nilo. Mi caj i tujw'an jini Nilo cha'an mach 

chʌn mejlix i japob ili ja' jini egiptojob. Yom ma' laj suben, che'en lac Yum. 

19Lac Yum tsi' sube Moisés: Suben Aarón: “Ch'ʌmʌ a barate'. Sʌts'ʌ a c'ʌb ti' 

pam jini ja' am bʌ ti Egipto, ti' pam jini colem ja', yic'ot ti xʌc' tac ja', yic'ot aban 
tac, yic'ot pejtel lʌmʌl bʌ ja' cha'an mi' pʌntiyel ti ch'ich'. Mi caj i pʌntiyel ti ch'ich' 
pejtelel ja' am bʌ ti Egipto, yic'ot ja'el i yajñib ja' melbil bʌ ti te' yic'ot ti xajlel”, 
che'et. Che' tsi' yʌlʌ lac Yum. 

20Moisés yic'ot Aarón tsi' meleyob che' bajche' tsi' yʌlʌ lac Yum. Aarón tsi' jats'ʌ 

jini ja' i c'aba' Nilo ti' barate' ti' tojel i wut Faraón yic'ot i winicob. Pejtel jini ja' am 
bʌ ti Nilo tsa' pʌntiyi ti ch'ich'. 

21Tsa' chʌmi pejtel chʌy am bʌ ti Nilo. Tsa' tujw'a jini Nilo. Jini egiptojob ma'anic 

tsa' mejli i japob jini ja' am bʌ ti Nilo. An ch'ich' ti pejtelel i lumal Egipto. 

22Jini xwujtob am bʌ ti Egipto lajal tsi' meleyob ti jini leco tac bʌ i ña'tʌbal. Faraón 

tsa' chʌn ajni ti' tsʌtslel i pusic'al. Ma'anic tsi' ch'ujbibeyob i t'an. Tsa' ujti che' 
bajche' tsi' yʌlʌ lac Yum. 

23Faraón tsa' sujti ti' yotot. Ma'anic tsi' ñopo ti' pusic'al. 

24Pejtel jini egiptojob tsa' caji' picob lum ti' ti' Nilo, come ma'anic tsa' mejli i japob 

jini ja' am bʌ ti Nilo. 

25Wucp'ejl q'uin mach wenic jini ja' cha'an ti' t'an lac Yum. 

Exodo 8 

I tic'lʌntelob ti xpequejc 

1Lac Yum tsi' sube Moisés: Cucu ba'an Faraón. Suben: “Lac Yum woli' yʌl: La' 

majlicob winicob x'ixicob c cha'año' bʌ cha'an mi' ch'ujutesañoñob. 

2Mi ma'anic ma' wʌq'ueñob permiso cha'an mi' majlelob, mi caj c tic'lan pejtel a 

lumal ti xpequejc. 

3Wen p'ulucña mi caj i yajñel xpequejc ti Nilo. Mi caj i yochel ti a wotot yic'ot ba' 

ma' wʌyel, yic'ot ti' yotot tac a mozojob, yic'ot ti' yotot pejtel año' bʌ ti Egipto. Mi 
caj i yochelob ti horno yic'ot ya' ba' ma' mel a waj. 

4Jini xpequejc mi caj i letsel tac ti a cuctal yic'ot ti' cuctal a pi'ʌlob”. Che' yom 

ma' suben Faraón, che'en lac Yum. 

5Lac Yum tsi' sube Moisés: Suben Aarón: “Sʌts'ʌ a te' ti' pam jini ja' yic'ot i xʌc' 

tac ja' yic'ot ti' pam lʌmʌl tac bʌ ja'. Pʌyʌ tilel xpequejc ti pejtelel i lumal Egipto”, 
che'en. 

6Che' jini Aarón tsi' sʌts'ʌ i c'ʌb ti' pam ja' am bʌ ti Egipto. Tsa' pam p'ojli 

xpequejc ti' lumal Egipto. 

7Pero lajal tsi' meleyob xwujtob yic'ot mucul bʌ i ña'tʌbal. Tsi' pʌyʌyob tilel 

xpequejc ti' lumal Egipto. 

8Faraón tsi' pʌyʌ tilel Moisés yic'ot Aarón. Tsi' subeyob: C'ajtiben la' Yum cha'an 

mi' cha' loc'san jini xpequejc tic tojlel lojon. Mux caj c choc loq'uel a pi'ʌlob 
cha'an mi' majlelob i yʌq'uen tsʌnsʌbil bʌ i majtan la' Yum, che'en. 

9Moisés tsi' sube Faraón: Yom ma' sub baqui ora a wom mi' tijq'uel ili wocol. 

Mux caj j c'ajtiben Dios cha'an mi' jisan jini xpequejc ti la' tojlel yic'ot ti la' wotot. 
Ya'ix mi caj i yajñel ti Nilo, che'en Moisés. 

10Faraón tsi' yʌlʌ: Ijc'ʌl to yom, che'en. Moisés tsi' yʌlʌ: La' ujtic che' bajche' ma' 

wʌl cha'an ma' ña'tan ma'anic majqui lajal bajche' lac Yum Dios. 

11Jini xpequejc mi caj i cʌyet, mi caj i loq'uel ti a wotot tac yic'ot ti' tojlelob a 

winicob yic'ot a pi'ʌlob ti Egipto. Ya'ix mi caj i yajñel ti Nilo, che'en. 

12Moisés yic'ot Aarón tsa' loq'uiyob ti' tojlel Faraón. Moisés tsi' pejca lac Yum ti 

wocol t'an cha'an mi' lajmel jini wocol cha'an xpequejc che' bajche' tsi' sube 
Faraón. 

13Lac Yum tsi' mele che' bajche' tsi' yʌlʌ Moisés. Tsa' chʌmi tac jini xpequejc 

ya' ti' yotot tac yic'ot ti cholel tac. 

14Tsi' much'quiyob. Tsa' wen tuw'a pañimil. 

15Che' bʌ tsi' q'uele Faraón lajmenix wocol, tsa' cha' tsʌts'a i pusic'al. Ma'anic 

tsi' jac'beyob. Tsa' ujti che' bajche' tsi' yʌlʌ lac Yum. 

I tic'lʌntelob ti uch' 

16Lac Yum tsi' sube Moisés: Suben Aarón: “Sʌts'ʌ a te'. Jats'ʌ i ts'ubeñal lum 

cha'an mi' pʌntiyel ti uch' ti pejtelel i lumal Egipto”. Che' yom ma' suben Aarón, 
che'en lac Yum. 

17Che'ʌch tsi' meleyob. Aarón tsi' sʌts'ʌ jini te'. Tsi' jats'ʌ i ts'ubeñal lum cha'an 

mi' pʌntiyel ti uch'. Tsa' caji' tic'lan winicob yic'ot alʌc'ʌl jini uch'. I ts'ubeñal lum 
ya' ti Egipto tsa' pʌntiyi ti uch'. 

18Jini xwujtob tsa' caji' ñopob i mel ti mucul tac bʌ i ña'tibal, pero ma'anic tsa' 

mejliyob. Tsa' ajni uch' ti' tojlel winicob yic'ot alʌc'ʌl. 

19Jini xwujtob tsi' subeyob Faraón: Jiñʌch i c'ʌb Dios, che'ob. Pero tsa' tsʌts'a i 

pusic'al Faraón. Ma'anic tsi' jac'beyob. Tsa' ujti che' bajche' tsi' yʌlʌ lac Yum. 

I tic'lʌntelob ti jaj 

20Lac Yum tsi' sube Moisés: Ch'ojyen ti sʌc'ajel. Cucu pejcan Faraón che' mi' 

majlel ti ja'. Suben: “Lac Yum woli yʌl: La' majlicob jini winicob x'ixicob c cha'año' 
bʌ cha'an mi' ch'ujutesañoñob. 

21Awilan, mi ma'anic ma' chocob majlel mi caj c choc tilel jaj ti a tojlel yic'ot ti' 

tojlel pejtel egiptojob. Jomjomña mi caj i yochel ti la' wotot. Mi caj i pam pujquel 
ti lum. Mi caj i tic'lan pejtel cuxul tac bʌ. 

22Ti jim bʌ ora ma'anic mi caj i tic'lʌntelob c cha'año' bʌ chumulo' bʌ ti' lumal 

Gosén. Ma'anic mi caj i yajñel jaj ya'i. Che' jini mi caj a ña'tan joñon Yumʌlon ti 
pañimil. 

23Mach lajalic mi caj j q'ueletla che' bajche' c cha'año' bʌ. Ijc'ʌl mi caj a q'uel”. 

Che' yom ma' suben Faraón, che'en lac Yum. 

24Che'ʌch tsi' cha'le lac Yum. Jomjomña tsa' c'oti jaj ti' yotot Faraón yic'ot ti' 

yotot tac i winicob. Tsa' asiyi i lumal egiptojob cha'an jini jaj. 

25Faraón tsi' pʌyʌ tilel Moisés yic'ot Aarón. Tsi' subeyob: Cucula, aq'uenla Dios 

tsʌnsʌbil bʌ i majtan pero wʌ' jach yom ti ili lum, che'en. 

26Pero tsi' yʌlʌ Moisés: Mach che'ic yom mic mel lojon, come che' jini mi caj i 

ts'a'leñon lojon egiptojob che' mi cʌq'uen lojon c Yum Dios tsʌnsʌbil bʌ i majtan. 
Che' mi cʌq'uen lojon Dios tsʌnsʌbil bʌ i majtan mu' bʌ i ts'a'leñob egiptojob, 
¿mach ba muq'uic i julon lojon ti xajlel che' mi' q'uelon lojon? 

27Wersa mic majlel lojon uxp'ejl q'uin xʌmbal ti colem bʌ i tiquiñal lum cha'an mi 

cʌq'uen lojon tsʌnsʌbil bʌ i majtan c Yum lojon Dios che' bajche' mi caj i 
subeñon lojon, che'en. 

28Faraón tsi' yʌlʌ: Mi caj c choquetla majlel cha'an mi la' wʌq'uen tsʌnsʌbil bʌ i 

majtan la' Yum Dios ya' ti tiquin bʌ lum. Pero mach ñajtic yom. C'ajtibenla Dios 
cha'an mi' lajmel jini wocol tic tojlel, che'en. 

29Moisés tsi' yʌlʌ: Che' mic loq'uel ti a tojlel, mi caj j c'ajtiben lac Yum cha'an 

ijc'ʌl mi' cʌyet jini jaj, cha'an mi' cʌy i tic'lan a pi'ʌlob ja'el. Mach yomic ma' 
cha'len lot. Yom ma' choc loq'uel c pi'ʌlob cha'an mi' yʌq'ueñob tsʌnsʌbil bʌ i 
majtan c Yum lojon, che'en. 

30Moisés tsa' loq'ui ti' tojlel Faraón. Tsi' pejca lac Yum ti oración. 

31Lac Yum tsi' mele che' bajche' tsi' c'ajtibe Moisés. Tsi' loc'sa jaj ti' tojlel Faraón 

yic'ot ti' tojlel pejtel egiptojob. Ma'anic tsa' cʌle mi juncojtic. 

32Pero ti ili ora Faraón tsi' cha' tsʌts'esa i pusic'al. Ma'anic tsi' choco majlel jini 

winicob x'ixicob. 

Exodo 9 

I tic'lʌntel wacax 

1Lac Yum tsi' sube Moisés: Cucu ba'an Faraón. Suben ili t'an: “C Yum lojon i 

Dios hebreojob woli' yʌl: La' majlicob c cha'año' bʌ cha'an mi' ch'ujutesañoñob. 

2Mi ma'anic ma' wʌc' a t'an cha'an mi' majlelob, mi mux a chʌn mʌctañob, 

3tsajaletme come lac Yum mi caj i yʌq'uen leco bʌ i c'amʌjel jini alʌc'ʌl am bʌ ti 

potrero, yic'ot caballo, yic'ot burro, yic'ot camello, yic'ot wacax, yic'ot tiñʌme'. 

4Pero ma'anic mi caj i yʌq'uen i c'amʌjel i yʌlac'ob israelob. Ma'anic mi caj i 

chʌmelob i cha'año' bʌ israelob mi juncojtic”. Che' yom ma' suben Faraón, 
che'en lac Yum. 

5Lac Yum tsi' sube baqui ora mi caj i yujtel. Tsi' yʌlʌ: Ijc'ʌl mi caj c mel iliyi ti ili 

lum, che'en. 

6Che' ti yijc'ʌlal lac Yum tsi' mele. Tsa' chʌmi pejtel i wacax egiptojob. Pero 

ma'anic tsa' chʌmi i wacax israelob. 

7Faraón tsi' choco majlel i winic cha'an mi' c'ajtin bajche' yilal i wacax israelob. 

Awilan, ma'anic tsa' chʌmi mi juncojtic. Pero tsa' chʌn tsʌts'a i pusic'al Faraón. 
Ma'anic tsi' choco majlel jini israelob. 

I tic'lʌntelob ti tsoy tac 

8Lac Yum tsi' sube Moisés yic'ot Aarón: Ch'ʌmʌla cha'jojp tan am bʌ ti horno. 

Jatet Moisés yom ma' wejtun letsel ya' ti' tojel Faraón. 

9Mi caj i pam mujlʌben i lumal egiptojob che' bajche' tʌñʌcña bʌ ts'ubejn. Mi caj 

i pasel tsoy ti' cuctal winicob yic'ot alʌc'ʌl tac ti pejtelel Egipto. 

10Che' jini tsi' ch'ʌmʌyob tan. Tsi' pʌsʌyob i bʌ ti' tojlel Faraón. Tsi' wejtu letsel 

jini tan Moisés. Tsi' yʌc'ʌ ti pasel tsoy ti' cuctal winicob yic'ot alʌc'ʌl tac. 

11Jini xwujtob ma'anic tsa' mejli ti wa'tʌlob ti' tojlel Moisés cha'an i tsoy, come 

cabʌlob i tsoy xwujtob yic'ot pejtel egiptojob. 

12Pero lac Yum tsi' tsʌts'esʌbe i pusic'al Faraón. Ma'anic tsi' choco majlel jini 

israelob. Tsa' ujti che' bajche' lac Yum tsi' sube Moisés. 

I tic'lʌntelob ti tuñija' 

13Lac Yum tsi' sube Moisés: Ch'ojyen ti wen sʌc'ajel. Cucu suben Faraón: “C 

Yum lojon i Dios hebreojob woli' yʌl: La' majlicob c cha'año' bʌ cha'an mi' 
ch'ujutesañoñob. 

14Wʌle mi caj c wen tic'lañet yic'ot a winicob ti pejtelel a lumal cha'an mi la' 

cha'len tsic pusic'al, cha'an ma' ña'tan ma'anic yambʌ bajche'on ti pejtelel 
pañimil. 

15-16Come an c p'ʌtʌlel cha'an mic tsʌnsañetla ti pejteletla, pero mach che'ic 

tsac cha'le, come wolic pʌs c p'ʌtʌlel ti a tojlel cha'an mi cʌc' c bʌ ti cʌjñel ti 
pejtelel pañimil. 

17Ch'ejl ma' chʌn pʌs a bʌ tic tojlel. Wola' ts'a'leñon che' ma'anic ma' choc majlel 

c cha'año' bʌ. 

18Ijc'ʌl che' ti ili ora mi caj c choc tilel colem tac bʌ tuñija', ñumen colem che' 

bajche' jini cʌñʌl bʌ la' cha'an ti Egipto c'ʌlʌl ti' cajibal. 

19Wʌle yom ma' choc majlel t'an cha'an mi' pʌyob ochel a wʌlac' yic'ot pejtel a 

chubʌ'an am bʌ ti lum, come mux i yajlel tuñija' ti pam pejtel winicob yic'ot pejtel 
alʌc'ʌl am bʌ ti jamil. Mi caj i chʌmelob pejtel mach bʌ ochemic ti' yotot”. Che' 
yom ma' suben Faraón, che'en lac Yum. 

20I winicob Faraón tsa' bʌ i bʌc'ñayob i t'an lac Yum tsi' pʌyʌyob ochel i mozojob 

yic'ot i yʌlac'ob. 

21Pero jini mach bʌ anic tsi' p'isiyob ti wenta i t'an lac Yum tsi' cʌyʌyob i mozojob 

yic'ot i yʌlac' ya' ti jamil. 

22Lac Yum tsi' sube Moisés: Letsan a c'ʌb ti panchan cha'an mi' tilel tuñija' ti 

pejtelel i lumal Egipto, ti pam winicob yic'ot alʌc'ʌl tac, yic'ot ti pejtelel i pʌc'ʌbob 
egiptojob, che'en. 

23Moisés tsi' letsa i te'. Lac Yum tsi' choco tilel chajc yic'ot tuñija'. Tsi' cha'le t'an 

chajc ti pejtelel Egipto. Lac Yum tsi' choco tilel tuñija' ti' lumal egiptojob. 

24An tuñija' temel yic'ot i c'ʌc'al chajc woli bʌ ti tojmel. Ma'anic ba' ora an ti 

Egipto lajal bajche' iliyi c'ʌlʌl ti' cajibal ili colem tejclum. 

25Jini tuñija' tsi' jisa pejtel winicob yic'ot alʌc'ʌl tac am bʌ ti jamil ti pejtelel Egipto. 

Tsi' jisa ja'el pejtel i pʌc'ʌbob egiptojob yic'ot te'. 

26Pero ma'anic tuñija' ti Gosén ya' ba'an israelob. 

27Faraón tsi' pʌyʌ Moisés yic'ot Aarón. Tsi' subeyob: Wolix c ña'tan c mul wʌle. 

Tojʌch la' Yum. Joñon quic'ot c pi'ʌlob an lojon c mul. 

28C'ajtiben la' Yum, come jasʌlix i t'an chajc yic'ot tuñija'. Mi caj c choquetla 

majlel. Ma'anix mi caj c mʌctañetla, che'en. 

29Moisés tsi' sube: Che' mic loq'uel ti tejclum, mi caj c sʌts' j c'ʌb ba'an lac Yum. 

Mi caj i lajmel i t'an chajc yic'ot tuñija' cha'an ma' ña'tan i cha'añʌch lac Yum jini 
pañimil. 

30Pero jatet yic'ot a pi'ʌlob ti e'tel, cujil maxto anic mi la' bʌc'ñan c Yum lojon, 

che'en. 

31Tsa' jili jini lino yic'ot cebada come c'ʌnix jini cebada, wolix ti nich jini lino. 

32Pero ma'anic tsa' jili jini trigo yic'ot centeno come maxto i yorajlelic i wut. 

33Moisés tsa' loq'ui ti tejclum ti' tojlel Faraón. Tsi' sʌts'ʌ i c'ʌb ba'an lac Yum. 

Tsa' lajmi i t'an chajc yic'ot tuñija'. Tsa' lajmi ja'al ja'el. 

34Che' bʌ tsi' q'uele Faraón lajmenix jini ja'al yic'ot tuñija' yic'ot i t'an chajc, mach 

yomic i cʌy i mul. Tsi' chʌn tsʌts'esayob i pusic'al Faraón yic'ot winicob. 

35Cha'an tsʌts to i pusic'al Faraón, jini cha'an ma'anic tsi' choco majlel jini 

israelob. Tsa' ujti che' bajche' tsi' sube Moisés lac Yum. 

Exodo 10 

I tic'lʌntelob ti sajc' 

1Lac Yum tsi' sube Moisés: Cucu ba'an Faraón, come tsa'ix c cha' tsʌts'esʌbe i 

pusic'al Faraón yic'ot i pi'ʌlob ti e'tel cha'an mic pʌsbeñob ñuc tac bʌ i yejtal c 
p'ʌtʌlel. 

2Mi caj a suben a walobilob yic'ot i yalobilob a walobilob bajche' tsac pʌsʌyob ti 

tonto jini egiptojob cha'an ti jini ñuc tac bʌ i yejtal c p'ʌtʌlel cha'an mi la' ña'tan 
joñon Yumʌlon, che'en. 

3Jini cha'an Moisés yic'ot Aarón tsa' majliyob ba'an Faraón. Tsi' subeyob: Lac 

Yum, i Dios hebreojob, woli' yʌl: “¿Jala to ba mi caj a peq'uesan a bʌ tic tojlel? 
Choco majlel c cha'año' bʌ cha'an mi' ch'ujutesañoñob. 

4Mi ma'anic ma' chocob majlel, ijc'ʌl mi caj c choc tilel sajc' ti a lumal. 

5Mi caj i mujlan lum. Che' jini mach chʌn tsiquilic lum. Mi caj i c'uxob jini pimel 

yic'ot pʌc'ʌbʌl tac tsa' bʌ cʌle che' bʌ tsa' ñumi tuñija'. Mi caj i c'uxob pejtel i 
yopol te'. 

6Mi caj i bujt'el ti sajc' a wotot yic'ot i yotot tac pejtel egiptojob. C'ʌlʌl ti' tejchibal 

Egipto ma'anic ba' ora tsa' ñumi sajc' che' bajche' iliyi”, che'en lac Yum. Che' 
tsi' yʌlʌyob Moisés yic'ot Aarón. Che' jini tsa' loq'uiyob ti' tojlel Faraón. 

7I winicob Faraón tsi' yʌlʌyob: ¿Jayp'ejl to q'uin mi caj i chʌn tic'lañonla ili winic? 

La' majlicob i pi'ʌlob cha'an mi' ch'ujutesañob i Yum Dios. ¿Mach ba a wujilic 
jisʌbilix Egipto? che'ob. 

8Jini cha'an tsi' cha' pʌyʌyob tilel Moisés yic'ot Aarón ba'an Faraón. Faraón tsi' 

subeyob: Cucula, ch'ujutesan la' Yum Dios, pero ¿majqui mi' caj ti majlel? 
che'en. 

9Moisés tsi' jac'ʌ: Mic majlel lojon quic'ot alobob, quic'ot xñoxob, quic'ot ch'itoño' 

bʌ, quic'ot xch'oc bʌ calobilob lojon, yic'ot alʌc'ʌl tac, cha'an mic melben lojon 
q'uin c Yum lojon, che'ob. 

10Faraón tsi' subeyob: La' ajnic la' Yum la' wic'ot, pero mach mejlic la' pʌy majlel 

la' walobilob. Tsajiletme. Mux caj la' toj la' mul mi woli la' ña'tan la' contrajiñon. 

11Mach mejliquetla. Cucula, pero jini jach winicob. Ch'ujutesan la' Yum, come 

jiñʌch chuqui la' wom, che'en. Tsi' wersa chocoyob majlel. 

12Lac Yum tsi' sube Moisés: Sʌts'ʌ a c'ʌb ti' lumal Egipto cha'an mi' tilel sajc' ti' 

lumal, cha'an mi' laj c'ux pejtelel pimel yic'ot pʌc'ʌbʌl tsa' bʌ cʌle che' bʌ tsa' 
ñumi tuñija', che'en. 

13Jini cha'an Moisés tsi' letsa i barate'. Tsi' sʌts'ʌ i c'ʌb ti' lumal egiptojob. Lac 

Yum tsi' choco tilel ic' loq'uen bʌ ba' mi' pasel q'uin. Jump'ejl q'uin yic'ot jump'ejl 
ac'ʌlel tsa' ñumi ic'. Che' ti sʌc'ajel jini ic' tsi' wets'e tilel sajc'. 

14Jini sajc' tsa' wen pujqui ti pejtelel i lumal egiptojob. Mulmulña ti pejtelel i 

lumal. Ti yambʌ ora ma'anic sajc' lajal bajche' iliyi. Ma'anic ba' ora mi caj i cha' 
tilel yambʌ lajal bʌ. 

15Como tsa' mujliyi pejtel jini lum ti sajc'. Tsi' mʌcbe i sʌclel pañimil. Tsi' jisa 

pejtel pimel yic'ot pejtel i wut te' tsa' bʌ cʌle che' bʌ tsa' ñumi tuñija'. Ma'anix 
yʌjyʌx bʌ mi yopol te' mi pimel ti pejtelel i lumal egiptojob. 

16Faraón tsi' wersa pʌyʌ tilel Moisés yic'ot Aarón. Tsi' pʌyʌyob ti ora. Tsi' 

subeyob: Tsac cha'le mulil ti' tojlel la' Yum Dios yic'ot ti la' tojlel. 

17La' wocolic, ñusʌbeñon lojon c mul ili junyajl. C'ajtiben la' Yum Dios cha'an 

mi' loc'sʌbeñon lojon jini wocol woli bʌ i jisañon lojon, che'en. 

18Jini cha'an tsa' loq'uiyob ti' tojlel Faraón. Moisés tsi' c'ajtibe lac Yum che' 

bajche' yom Faraón. 

19Lac Yum tsi' choco tilel p'ʌtʌl bʌ ic' loq'uen bʌ ba' mi' bʌjlel q'uin. Tsi' wets'e 

majlel sajc' c'ʌlʌl ti Chʌchʌc bʌ Ñajb ba' tsa' chʌmi ti ja'. Ma'anic tsa' cʌle mi 
juncojtic sajc' ti pejtelel Egipto. 

20Pero lac Yum tsi' tsʌts'esʌbe i pusic'al Faraón. Che' jini ma'anic tsi' choco 

majlel israelob. 

I tic'lʌntelob ti ic'ch'ipan bʌ pañimil 

21Lac Yum tsi' sube Moisés: Sʌts'ʌ a c'ʌb ti panchan cha'an mi' yic'an pañimil ti 

pejtelel i lumal egiptojob. Wen ic'ch'ipan jax mi caj i yajñel pañimil. 

22Che' bʌ tsi' sʌts'ʌ i c'ʌb ti panchan Moisés, ic'ch'ipan jax tsa' ajni pañimil ti 

Egipto. Uxp'ejl q'uin tsa' ic'a. 

23Ma'anic tsa' mejli i q'uelob i bʌ. Ma'anic majqui tsa' loq'ui ti' yotot c'ʌlʌl tsa' 

ñumi uxp'ejl q'uin. Pero an i sʌclel pañimil ti' tojlel pejtelel israelob ya' ba' 
chumulob. 

24Faraón tsi' pʌyʌ tilel Moisés. Tsi' sube: Cucula, ch'ujutesan la' Yum. La' 

majlicob la' walobilob. Cojach mi' cʌytʌl la' wʌlac', pejtel la' tiñʌme' tac yic'ot la' 
wacax tac, che'en. 

25Pero Moisés tsi' yʌlʌ: Wersa mi caj c pʌy lojon majlel cʌlac', pejtel tiñʌme' 

yic'ot wacax, cha'an mi cʌq'uen lojon tsʌnsʌbil bʌ yic'ot pulbil bʌ i majtan Dios. 

26Jini cʌlac' lojon wersa mi' majlel quic'ot lojon. Ma'anic mi caj i cʌytʌl mi 

junts'ijtic i yoc. Come wersa mic pʌy lojon majlel cha'an mic ch'ujutesan lojon c 
Yum Dios. Mach cujilic lojon jaycojt yom cha'an i majtan che' mic ch'ujutesan 
lojon. Jinto mij c'otel lojon mi caj i pʌsbeñon lojon, che'en. 

27Pero lac Yum tsi' tsʌts'esʌbe i pusic'al Faraón. Ma'anic tsi' chocoyob majlel. 

28Faraón tsi' sube: Loq'uen tic tojlel. Chʌcʌ q'uele a bʌ cha'an ma'anic ma' chʌn 

tilel ba' añon, come mi tsa' cha' tiliyet ba' añon mux caj a chʌmel, che'en. 

29Moisés tsi' yʌlʌ: Isujmʌch. Ma'anix mi caj c chʌn q'uelet, che'en. 

Exodo 11 

Mux i chʌmel ascuñʌlo' bʌ 

1Lac Yum tsi' sube Moisés: An to yom junyajl mic tic'lan Faraón yic'ot egiptojob. 

Ti wi'il mi caj i choquetla majlel. Che' mi' choquetla majlel, mi caj i wets'etla 
loq'uel ti junyajlel. 

2Subeñob pejtel israelob cha'an mi' c'ajtibeñob i pi'ʌlob ti chumtʌl, winicob yic'ot 

x'ixicob ja'el, i ch'ʌjlib melbil bʌ ti plata yic'ot oro, cha'an mi' ch'ʌmob majlel, 
che'en. 

3Lac Yum tsi' nijcʌbeyob i pusic'al egiptojob cha'an mi' pʌsbeñob i yutslel i 

pusic'al jini hebreojob. Wen ñuc tsi' q'ueleyob pejtel egiptojob. Wen ñuc ti' wutob 
i winicob Faraón yic'ot ti' wutob pejtel egiptojob. 

4Moisés tsi' sube Faraón: Lac Yum woli' yʌl: “Che' ti yojlil ac'ʌlel mi caj c ñumel 

ti Egipto. 

5Pejtel ascuñulo' bʌ ti Egipto mi caj i chʌmelob c'ʌlʌl ti ascuñʌl bʌ i yalobil 

Faraón c'ʌlʌl ti ascuñʌl bʌ i yalobil jini mozojob woliyo' bʌ ti e'tel ti molino, yic'ot 
ja'el pejtel ñaxan bʌ alʌc'ʌl. 

6Mi caj i tejchel c'am bʌ uq'uel ti pejtelel a lumal. Ma'anic ba' tsa' ujti ti yambʌ 

ora. Ma'anic mi caj i cha' ujtel lajal bajche' jini. 

7Pero ma'anic chuqui mi caj i tumbentelob israelob, mi winic, mi bʌte'el. Ma'anic 

mi caj i wis wojiñob ts'i'. Che' jini mi caj la' ña'tan mach lajalobic mij q'uel 
egiptojob che' bajche' israelob”. Che' woli yʌl lac Yum. 

8Pejtelel a pi'ʌlob ti e'tel mi caj i tilelob ba' añon. Mi caj i c'uchchocoñob i bʌ tic 

tojlel. Mi caj i yʌlob: “Loq'uen tic tojlel lojon yic'ot pejtel a pi'ʌlob mu' bʌ i 
tsajcañetob”. Che' jini mi caj c loq'uel, che'en Moisés. Wen mich'atax tsa' loq'ui 
Moisés ti' tojlel Faraón. 

9Lac Yum tsi' sube Moisés: Faraón ma'anic mi caj i jac'beñet jinto mic laj pʌs 

bʌbʌq'uen tac bʌ c p'ʌtʌlel ti Egipto, che'en. 

10Moisés yic'ot Aarón tsi' pʌsʌyob pejtel ili bʌbʌq'uen tac bʌ i p'ʌtʌlel ti' tojlel 

Faraón. Lac Yum tsi' tsʌts'esʌbe i pusic'al Faraón. Ma'anic tsi' choco loq'uel 
israelob ti' lumal. 

Exodo 12 

Jini Pascua 

1Lac Yum tsi' sube Moisés yic'ot Aarón che' añob to ti Egipto: 

2Ili uw i tejchibalix jini tsiji' bʌ jabil la' cha'an. 

3Subeñob pejtel jini tejclum Israel cha'an mi' ch'ʌmob tilel jujuncojt alʌ tat 

tiñʌme' ti jujump'ejl otot che' ti lujump'ejlel tsic ti ili uw. 

4Mi ma'anic jaytiquil ya' ti jump'ejl otot la' i tem c'uxob jini juncojt tiñʌme' yic'ot i 

pi'ʌl ti chumtʌl che' bajche' jaytiquil añob. Mi caj i t'oxbeñob i bʌ che' bajche' 
c'amel yomob ti jujuntiquil. 

5Yom juncojt tiñʌme' mach bʌ i p'ajomalic. Yom i tat bʌ am bʌ jump'ejl i jabil, mi 

tiñʌme' mi chivo. 

6Cʌntanla jinto mi' ts'ʌctiyel lujump'ejl tsic ti ili uw. Che' ti ili tsic yom mi' 

tsʌnsañob tiñʌme' tac pejtelel israelob mu' bʌ i tempañob i bʌ. Che' ti ic'ajel mi 
caj i tsʌnsañob. 

7Mi caj i ch'ʌmob lamital jini ch'ich'. Mi caj i boñob cha'tejc jini chumte' ti' ti' otot 

yic'ot i ts'omte'lel i ti' otot tac ya' ba' mi caj i c'uxob. 

8Mi caj i c'uxob we'elʌl ti jini ac'ʌlel, pojpobil, yic'ot waj mach bʌ anic i 

levadurajlel, yic'ot ch'aj bʌ pimel. 

9Mach yomic mi la' c'ux che' tsij to mi che' ch'ʌxbil ti ja', pero pojpobil yic'ot i jol 

yic'ot i yoc yic'ot i pusic'al yic'ot i yolmal. 

10Mach yomic mi la' cʌy mi ts'ita'ic i colojbal che' mi' sʌc'an. Mi an i colojbal yom 

mi la' pul. 

11Yom mi la' c'ux che' bajche' iliyi: Yom cʌchʌl la' cajchiñʌc, yom lʌpbil la' 

warach, yom chucul la' cha'an la' te'. Ora jach yom mi la' c'ux. Jiñʌch i Pascua 
lac Yum. 

12Come mi caj c ñumel ti Egipto ti ili ac'ʌlel. Mi caj c jats' pejtel jini ascuñʌlo' bʌ 

ti Egipto, winicob yic'ot i yʌlac'ob. Mi caj c jisan pejtel jini dioste' tac i cha'an 
egiptojob. Joñon Yumʌlon. 

13An i c'ʌjñibal jini ch'ich' cha'an mi' tsictesan la' wotot tac ba' chumuletla. Che' 

mij q'uel jini ch'ich' mi caj c ñumel. Ma'anic chuqui mi caj c tumbeñetla mi ts'ita'ic 
che' mic jats' jini egiptojob. 

14Jiñʌch jump'ejl q'uin yom bʌ mi la' ña'tan. Yom mi la' chʌn mel ili q'uin cha'an 

c ña'tʌntel yic'ot la' walobilob yic'ot pejtelel la' p'olbal mu' bʌ caj i tilelob. Yom 
mi la' chʌn ña'tan ili q'uin ti pejtelel ora. 

15Wucp'ejl q'uin mi caj la' c'ux waj mach bʌ anic i levadurajlel. Che' ti' tejchibal 

jini q'uiñijel mach yomic mi' tajtʌl mi ts'ita'ic levadura ti la' wotot. Mi an majqui 
mi' c'ux levadura che' woli jini q'uiñijel mach mejlic i yajñel yic'ot c winicob ti 
Israel mu' bʌ i tempañob i bʌ. 

16Ti ñaxan bʌ q'uin ch'ujul mi caj j q'ueletla che' mi la' tempan la' bʌ. Che' ja'el 

ti wucp'ejlel q'uin ch'ujul mi caj j q'ueletla che' mi la' tempan la' bʌ. Mach yomic 
mi la' cha'len e'tel ti ili q'uin. Pero mi mejlel la' chajpan jini yom bʌ mi la' c'ux. 

17Mi caj la' mel i q'uiñilel waj mach bʌ anic i levadurajlel, come ti ili q'uin tsac 

pʌyʌyetla loq'uel ti Egipto. Jini cha'an mi caj la' mel ili q'uin jatetla yic'ot la' 
walobilob c'ʌlʌl ti la' p'olbal mu' bʌ caj i tilel cha'an mi la' ña'tan ti pejtelel ora. 

18Ti ñaxan bʌ uw, ti chʌnlujump'ejlel tsic che' ti ic'ajel, mi caj la' c'ux waj mach 

bʌ anic i levadurajlel, c'ʌlʌl ti jump'ejl i cha'c'al tsic che' ti ic'ajel. 

19Wucp'ejl q'uin mach yomic levadura ti la' wotot, mi ti' yotot tac jini ñajt bʌ 

ch'oyolob año' bʌ ti la' tojlel. Come mi an majqui mi' c'ux waj am bʌ i levadurajlel, 
mach mejlic i yajñel yic'ot c winicob ti Israel mu' bʌ i tempañob i bʌ. 

20Mach yomic mi la' c'ux waj am bʌ i levadurajlel. Ti pejtelel la' wotot tac yom 

mi la' c'ux waj mach bʌ anic i levadurajlel, che'en lac Yum. 

21Moisés tsi' pʌyʌ tilel pejtel jini ñoxo' bʌ ti Israel. Tsi' subeyob: Yajcanla alʌ tat 

tiñʌme' jujuncojt cha'an jujump'ejl otot. Tsʌnsanla tiñʌme' cha'an i q'uiñilel 
Pascua. 

22Ch'ʌmʌla junbujts hisopo. Ts'ajala ti ch'ich' am bʌ ti latu. Boñola ts'omte' yic'ot 

cha'tejc chumte' ti ch'ich' am bʌ ti latu. Mach yomic mi la' loq'uel ti la' wotot c'ʌlʌl 
mi' sʌc'an mi juntiquileticla. 

23Come lac Yum mi caj i ñumel cha'an mi' tsʌnsan jini egiptojob. Che' mi' q'uel 

jini ch'ich' am bʌ ti chumte' yic'ot ti ts'omte' mi caj i ñusan la' wotot. Ma'anic mi 
caj i yʌc' ti ochel ti la' wotot jini Angel mu' bʌ ti jisaya. 

24Mi caj la' chʌn mel Pascua yic'ot la' walobilob ti pejtelel ora. 

25Ba' ora mi la' c'otel ti jini lum mu' bʌ caj i yʌq'ueñetla lac Yum che' bajche' tsi' 

subeyetla, xuc'ul yom mi la' chʌn mel Pascua. 

26Che' mi' c'ajtibeñetla la' walobilob: “¿Chuqui i sujmlel Pascua?” mi che'ob, 

27mi caj la' jac': “Jiñʌch i majtan lac Yum mu' bʌ lac tsʌnsʌben cha'an Pascua, 

come lac Yum tsa' ñumi ti pam i yotot tac israelob ya' ti Egipto che' bʌ tsi' tsʌnsa 
egiptojob. Ma'anic tsi' tsʌnsayon lojon”. Che' yom mi la' subeñob, che'en 
Moisés. Jini israelob tsi' lijiyob i bʌ. Tsi' ch'ujutesayob Dios. 

28Che' jini tsa' majliyob israelob. Tsi' meleyob che' bajche' tsa' subentiyob, che' 

bajche' lac Yum tsi' yʌq'ueyob mandar Moisés yic'ot Aarón. 

Tsa' chʌmiyob jini ascuñʌlo' bʌ 

29Che' ti' ojlil ac'ʌlel lac Yum tsi' tsʌnsa pejtel ascuñʌlo' bʌ ti Egipto, c'ʌlʌl ti 

ascuñʌl bʌ i yalobil Faraón jini rey c'ʌlʌl ti ascuñʌl bʌ i yalobil xmʌjquel am bʌ ti 
mʌjquibʌl, yic'ot pejtel ñaxan bʌ i yal alʌc'ʌl tac ja'el. 

30Faraón tsa' tejchi ti ojlil ac'ʌlel che' ja'el pejtel i pi'ʌlob ti e'tel yic'ot pejtel 

egiptojob. C'am tsa' cajiyob ti uq'uel ti Egipto. Come ma'anic mi jump'ejlic otot 
ba' ma'anic tsa' chʌmi juntiquil. 

31Tsi' chocbeyob t'an Moisés yic'ot Aarón ti ac'ʌlel. Tsi' yʌlʌ: Ch'ojyenla. 

Loq'uenla ti' tojlel egiptojob, jatetla la' wic'ot jini israelob. Cucula, ch'ujutesan la' 
Yum che' bajche' tsa' la' wʌlʌ. 

32C'ajtibenla Dios cha'an mi' yʌq'ueñon i yutslel i t'an ja'el. Pʌyʌla majlel la' 

tiñʌme' yic'ot la' wacax che' bajche' tsa' la' wʌlʌ. Cucula. Che' tsi' yʌlʌ Faraón. 

33Jini egiptojob tsi' subeyob loq'uel ti' lumal ti ora, come tsi' yʌlʌyob: Ame laj 

chʌmicon lojon tic pejtelel, che'ob. 

34Jini cha'an jini israelob tsi' ch'ʌmʌyob majlel jini c'o'ol bʌ sa' yic'ot i yajñib. 

Maxto otsʌbilic i levadurajlel. C'ʌcʌl ti pam i pislel tsi' q'uecheyob majlel. 

35Jini israelob tsi' meleyob che' bajche' tsi' subeyob Moisés, come tsi' 

c'ajtibeyob egiptojob pisil yic'ot i ch'ʌjlil tac melbil bʌ ti plata yic'ot ti oro. 

36Lac Yum tsi' ñijcʌbeyob i pusic'al egiptojob cha'an mi' q'uelob ti uts'at. Che' 

jini tsi' yʌq'ueyob i majtan tac jini israelob che' bajche' c'amel yomob. Che' jini 
tsi' ch'ʌmʌyob i tojol cha'an i ye'tel jini israelob. 

Jini israelob tsa' loq'uiyob ti Egipto 

37Jini israelob tsa' loq'uiyob ti Ramesés. Tsa' ñumiyob majlel ti' bijlel Sucot. An 

lujunc'al i cha'bajc' (600) mil winicob woliyo' bʌ ti majlel. Mach tsicbilobic x'ixicob 
yic'ot ch'itoñob yic'ot xch'ocob. 

38Cabʌl yan tac bʌ winicob x'ixicob tsa' majliyob yic'otob, yic'ot tiñʌme' tac, yic'ot 

cabʌl wacax. 

39Jini sa' tsi' meleyob ti waj che' ma'anic i levadurajlel, come ma'anic i 

levadurajlel che' bʌ tsa' chojquiyob loq'uel ti Egipto. Ma'anic tsa' mejli i jal'anob 
ti' yotot. Jini cha'an mach tic'anic tsi' ch'ʌmʌyob majlel ti bij. 

40Jini israelob tsa' chumleyob ti Egipto jumbajc' yic'ot lujump'ejl i cha'c'al (430) 

jab. 

41Che' bʌ ñumenix jumbajc' yic'ot lujump'ejl i cha'c'al jab, ti jini jach bʌ q'uin tsa' 

loq'uiyob ti' lumal egiptojob pejtelel i cha'año' bʌ lac Yum. 

42Lac Yum tsi' wen cʌntayob ti jini ac'ʌlel che' bʌ tsi' pʌyʌyob loq'uel ti Egipto. 

Jini cha'an ti pejtelel ora mi caj i chʌn ña'tʌntel ili ac'ʌlel. Mi caj i cañob i wut 
pejtel israelob ti' tojlel lac Yum che' ti ili ac'ʌlel. 

Mandar cha'an Pascua 

43Lac Yum tsi' sube Moisés yic'ot Aarón: Jiñʌch mandar cha'an Pascua: “Jini 

ch'oyolo' bʌ ti ñajtʌl mach mejlic i tem c'uxob we'elʌl yic'ot c cha'año' bʌ. 

44Pero la' mozojob tsa' bʌ la' mʌñʌ ti taq'uin mi mejlel i c'uxob che' bʌ tsa'ix la' 

tsepbeyob i pʌchʌlel. 

45Mach yomic mi' c'uxob jini ch'oyolo' bʌ ti ñajtʌl mi jini xganarob jach bʌ mach 

bʌ la' pi'ʌlobic. 

46Ti jujump'ejl otot ba' mi' pojpontel tiñʌme' ya jach yom mi la' c'ux. Mach yomic 

mi la' ch'ʌm majlel jini we'elʌl ti yambʌ otot. Mach yomic mi la' c'ʌsben mi 
junts'ijtic i bʌquel. 

47Wersa mi' melob jini q'uin pejtel israelob. 

48Che' an juntiquil ch'oyol bʌ ti ñajtʌl mi yom mi' melbeñon jini Pascua, la' 

tsepbentic i pʌchʌlel yic'ot winic bʌ i pi'ʌlob. Che' jini mi mejlel i mel jini q'uiñijel 
temel la' wic'ot. Lajal mi caj i yajñel che' bajche'etla. Pero mach mejlic i c'ux jini 
mach bʌ tsepbilic i pʌchʌlel. 

49Jump'ejl jach jini mandar cha'añetla yic'ot jini ñajt bʌ ch'oyolob am bʌ ti la' 

tojlel”, che'en. 

50Jini israelob tsi' meleyob che' bajche' lac Yum tsi' yʌq'ueyob mandar Moisés 

yic'ot Aarón. 

51Ti jini jach bʌ q'uin lac Yum tsi' pʌyʌ loq'uel israelob ti' lumal egiptojob ti mojt 

ti mojt. 

Exodo 13 

Tsa' aq'uenti Dios jini ascuñʌlo' bʌ 

1-2Lac Yum tsi' sube Moisés: Aq'ueñon pejtel jini yʌx alʌlo' bʌ ti' tojlel israelob. 

C cha'añob yic'ot i yʌx'al la' wʌlac', che'en. 

3Moisés tsi' sube winicob x'ixicob: Ña'tanla jini q'uin che' bʌ tsa' loq'uiyetla ti 

Egipto ba' chucbiletla ti to'ol e'tel, come cha'an ti' p'ʌtʌlel lac Yum tsi' pʌyʌyetla 
loq'uel. Jini cha'an mach yomic mi la' c'ux waj am bʌ i levadurajlel che' ti jini 
q'uin. 

4Jiñʌch jini q'uin ti marzo che' bʌ tsa' pʌjyiyetla loq'uel. 

5Lac Yum tsa'ix i yʌq'ueyob i t'an la' tat cha'an mi' yʌq'ueñetla i lumal 

cananeojob yic'ot heteojob yic'ot amorreojob yic'ot heveojob yic'ot jebuseojob. 
Ti jini lum an cabʌl lech yic'ot chab. Ya'i mi caj la' chʌn mel jini q'uiñijel ti jini uw 
ti marzo. 

6Wucp'ejl q'uin wersa mi la' c'ux waj mach bʌ anic i levadurajlel. Che' ti' 

wucp'ejlel q'uin mi caj i mejlel ñuc bʌ q'uiñijel ti' tojlel lac Yum. 

7Wucp'ejl q'uin mi caj la' c'ux waj mach bʌ anic i levadurajlel. Mach yomic an 

levadura mi ts'ita'ic ti la' wotot ti pejtelel la' lumal. 

8Mi caj la' subeñob la' walobilob ti jini q'uin: “Che'ʌch mi lac mel cha'an i ña'tintel 

jini tsa' bʌ i melbeyonla lac Yum che' bʌ tsi' loc'sayonla ti Egipto”. Che'ʌch mi 
caj la' subeñob. 

9Jiñʌch i yejtal cha'an i cha'añetixla lac Yum che' bajche' jump'ejl ejtalʌl am bʌ 

ti la' c'ʌb mi ti la' pam, cha'an mi la' chʌn ña'tan i cʌntesʌbal lac Yum, come ti' 
p'ʌtʌlel lac Yum tsi' pʌyʌyetla loq'uel ti Egipto. 

10Jini cha'an mi caj la' mel jini q'uiñijel ti jujump'ejl jab che' ti' yorajlel. 

11Lac Yum mi caj i pʌyetla ochel ti' lumal cananeojob che' bajche' tsi' subeyetla 

yic'ot la' tat. Che' mi' yʌq'ueñetla jini lum, 

12mi caj la' wʌq'uen lac Yum jini ascuñʌl bʌ la' walobil yic'ot pejtelel ch'iton bʌ i 

yʌx'al la' walac'. I cha'añʌch lac Yum ti pejtelel. 

13Mi mejlel la' q'uex jini ñaxan bʌ burro yic'ot juncojt alʌ tiñʌme' mi alʌ chivo. Mi 

mach la' womic la' q'uex, wersa mi la' c'ʌsben i bic'. Wersa mi la' q'uex jini 
ascuñʌl bʌ la' walobil yic'ot juncojt tiñʌme' o mi chivo. 

14Tal i yorajlel che' mi caj i c'ajtibeñetla la' walobilob: “¿Chuqui i sujmlel jini?” Mi 

che'ob, mi caj la' jac': “Ti' p'ʌtʌlel lac Yum tsi' pʌyʌyonla loq'uel ti Egipto, ya' ba 
chuculonla ti wocol e'tel. 

15Come ba' ora Faraón mach yomic i yʌc'onla ti loq'uel, lac Yum tsi' tsʌnsa pejtel 

yʌx alʌlob ti Egipto yic'ot i yʌx'al pejtel i yʌlac'. Jini cha'an mi la cʌq'uen lac Yum 
pejtel i yʌx'al la cʌlac' cha'an tsʌnsʌbil bʌ i majtan, pero mi laj q'uex pejtel yʌx 
alʌlob lac cha'an ti tiñʌme'. 

16Jiñʌch i yejtal cha'an i cha'anetla lac Yum, che' bajche' jump'ejl ejtalʌl am bʌ 

ti la' c'ʌb o ti la' pam cha'an mi la' chʌn ña'tan tsi' pʌyʌyetla loq'uel ti Egipto lac 
Yum”. Che'i mi caj la' jac'ben la' wa'lobilob, che'en Moisés. 

Jini wa'al bʌ Tocal yic'ot C'ajc 

17Che' bʌ Faraón tsi' choco loq'uel jini israelob, Dios ma'anic tsi' pʌyʌyob ñumel 

ti' lumal filisteojob ba' toj jini bij come tsi' ña'ta: Ame mi' cajelob ti bʌq'uen jini 
israelob che' mi' tejchel guerra, ame cha' sujticob ti Egipto, che'en Dios. 

18Jini cha'an Dios tsi' pʌyʌyob majlel ti xoyol bʌ bij ya' ti colem bʌ i tiquiñal lum 

ba'an jini Chʌchʌc bʌ Ñajb. Jini israelob tsa' loq'uiyob ti Egipto chajpʌbilob 
cha'an guerra. 

19Moisés tsi' ch'ʌmʌ loq'uel ti Egipto i bʌquel José, come José tsi' yʌq'ueyob 

mandar israelob. Tsi' yʌlʌ: “Dios mi caj i cha' ña'tañetla. Che' mi' loc'sañetla 
yom mi la' q'uech majlel c bʌquel la' wic'ot”, che'en José. 

20Tsa' loq'uiyob majlel ti Sucot. Tsa' jijliyob ya' ti Etam, ya' ti' ti' colem bʌ i tiquiñal 

lum. 

21Che' ti q'uiñil lac Yum tsa' majli ti ñaxan ti wa'al bʌ tocal cha'an mi' pʌyob 

majlel. Ti ac'ʌlel tsi' pʌyʌyob majlel ti wa'al bʌ c'ajc cha'an mi' pʌsbeñob i sʌclel. 
Che' jini tsa' mejliyob ti xʌmbal ti q'uiñil ti ac'ʌlel. 

22Jini wa'al bʌ tocal ma'anic tsi' cʌyʌyob ti q'uiñil. Jini wa'al bʌ c'ajc ma'anic tsi' 

cʌyʌyob ti ac'ʌlel. Pejtelel ora ya'an. 

Exodo 14 

Jini israelob tsa' c'axiyob ti Chʌchʌc bʌ Ñajb 

1-2Lac Yum tsi' sube Moisés: Subeñob israelob cha'an mi' cha'leñob joyojb 

cha'an mi' majlelob ya' ti' tojel Pihahirot, ya' ti' yojlil Migdol yic'ot colem ñajb, ya' 
ti' tojel Baalzefón. Ya' yom mi la' jijlel ti' tojel colem ñajb ya' ti' ti'. 

3Come Faraón mi caj i yʌl: “Jini israelob woliyob ti to'ol xʌmbal ñumel ti colem 

bʌ i tiquiñal lum. Mach mejlic i tajob i bijlel”. Che' mi caj i yʌl. 

4Mi caj c tsʌts'esʌben i pusic'al Faraón cha'an mi' yajñesañob. Mi caj c tsictesan 

c ñuclel ti' tojlel Faraón yic'ot ti' tojlel pejtel soldadojob. Jini egiptojob mi caj i 
ña'tañob joñon Yumʌlon. Che' tsi' yʌlʌ lac Yum. Jini israelob tsi' meleyob che' 
bajche' subebilob. 

5Che bʌ tsa' subenti jini rey ti Egipto cha'an ma'anix mi caj i chʌn sujtelob jini 

israelob, tsa' q'uextʌyi i pusic'al Faraón yic'ot i winicob. Tsi' yʌlʌyob: ¿Chucoch 
tsa' la cʌc'ʌyob ti loq'uel ti la que'tel? che'ob. 

6Jini cha'an tsi' chajpa i carreta tujc'ʌbil bʌ majlel ti caballo. Tsi' pʌyʌ majlel jini 

soldadojob. 

7Tsi' subeyob majlel capitañob yic'ot lujunc'al i cha'bajc' yajcʌbil bʌ carreta tac 

yic'ot pejtel yambʌ carreta tac am bʌ ti Egipto. 

8Lac Yum tsi' tsʌts'esʌbe i pusic'al Faraón, rey bʌ ti Egipto. Tsi' yajñesayob 

majlel israelob, pero woli' loq'uelob jini israelob cha'an ti' p'ʌtʌlel Dios. 

9Lamital egiptojob tsa' majliyob ti carreta yic'ot jini c'ʌchʌlo' bʌ ti caballo. Yaño' 

bʌ soldadojob tsa' majliyob ti' yoc. Tsi' yajñesayob jini israelob. Tsa' c'oti i tajob 
ba' jijlemob ti' ti' colem ñajb, ya' ba'an Pihahirot, ti' tojel Baalzefón. 

10Che' lʌc'ʌlix i tilel Faraón, jini israelob tsa' caji' q'uelob, ya'ix tilel egiptojob. 

Tsa' toj sajtiyob i pusic'al. Tsi' pejcayob lac Yum ti c'am bʌ t'an. 

11Tsi' subeyob Moisés: ¿Chucoch tsa' pʌyʌyon lojon tilel ti chʌmel ilayi ti colem 

bʌ i tiquiñal lum? ¿Mach ba anic muconibʌl ti Egipto? ¿Chucoch tsa' pʌyʌyon 
lojon loq'uel ti Egipto? 

12¿Mach ba anic tsac subeyet lojon ya' ti Egipto cha'an ma' cʌyon lojon ti wocol 

e'tel ti' wenta egiptojob? Come uts'at muq'uic c melben lojon i ye'tel egiptojob, 
pero mach uts'atic mic chʌmel lojon ti tiquin bʌ lum, che'ob. 

13Moisés tsi' subeyob: Mach la' cha'len bʌq'uen. Ch'ejl'esan la' bʌ. Q'uelela 

bajche' mi caj i coltañet lac Yum wʌle. Come ma'anix mi caj la' chʌn q'uel jini 
egiptojob woli bʌ la' q'uel wʌle. 

14Lac Yum mi caj i cha'len guerra yic'otob. Yom jach ñʌch'ʌletla, che'en. 

15Lac Yum tsi' sube Moisés: ¿Chucoch wola' chʌn pejcañon? Subeñob majlel 

jini israelob. 

16Letsan a barate'. Sʌts'ʌ a c'ʌb ti pam ñajb cha'an mi' cal i bʌ jini ja', cha'an mi' 

c'axelob ti tiquin bʌ lum jini israelob ya' ti' yojlil ñajb. 

17Mi caj c wen tsʌts'esʌbeñob i pusic'al egiptojob cha'an mi' yajñesañetla majlel. 

Mi caj c tsictesan c ñuclel ti' tojlel Faraón, ti' tojlel i soldadojob yic'ot jini c'ʌchʌlo' 
bʌ ti carreta tac yic'ot ti caballo. 

18Jini egiptojob mi caj i ña'tañob Yumʌlon che' mi' tsictiyel c ñuclel ti' tojlel 

Faraón ti' tojlel jini c'ʌchʌlo' bʌ ti carreta tac yic'ot ti caballo. 

19I yAngel Dios woli bʌ i pʌsbeñob majlel i bijlel israelob tsa' loq'ui ti' tojelob. 

Tsa' majli ti wa'tʌl ti' pat israelob. Jini wa'al bʌ Tocal tsa' loq'ui ti' tojelob. Tsa' 
majli ti' pat. 

20Ya'an jini wa'al bʌ Tocal ti xinlʌpʌl cha'an mi' mʌctan egiptojob. Jini Tocal tsi' 

pʌsbeyob ic'yoch'an bʌ pañimil jini egiptojob, pero tsi' pʌsbeyob i c'ʌc'al jini 
israelob. Che' jini ma'anic tsa' mejliyob ti c'axel jini egiptojob che' ti ac'ʌlel. 

21Moisés tsi' sʌts'ʌ i c'ʌb ti' pam ñajb. Lac Yum tsi' wets'e majlel jini ñajb jump'ejl 

ac'ʌlel ti p'ʌtʌl bʌ ic' loq'uem bʌ ba' mi' pasel q'uin. Tsa' cajli jini ja'. Tiquin tsa' 
cʌle lum ba' tsa' cajli ñajb. 

22Jini israelob tsa' c'axiyob ti' yojlil ñajb ba' tiquin lum. Ya' wa'al jini ja' ti' ñoj 

yic'ot ti' ts'ej che' bajche' bojte' ti jujunwejl. 

23Jini egiptojob woli bʌ i yajñesañob majlel yic'ot pejtel caballo tac yic'ot carreta 

tac yic'ot c'ʌchʌlo' bʌ tsa' ochiyob ti yojlil colem ñajb ba' wa'al ja'. 

24Che' ti wen sʌc'ajel lac Yum am bʌ ti wa'al bʌ C'ajc yic'ot Tocal tsi' q'uele jini 

soldadojob ch'oyolo' bʌ ti Egipto. Tsi' bʌc'tesa egiptojob. Tsa' toj sajtiyob i 
pusic'al. 

25Lac Yum tsi' jembe i yoc tac carreta i cha'an egiptojob. Che' jini ma'anix tsa' 

mejli i chʌn xʌñob majlel. Jini egiptojob tsi' yʌlʌyob: La' puts'iconla loq'uel ti' 
tojlel israelob, come i Yum woli' contrajiñonla. Woli' coltañob, che'ob. 

26Lac Yum tsi' sube Moisés: Sʌts'ʌ a c'ʌb ti pam colem ñajb. La' ñujp'ic ja' ti' 

tojlel egiptojob año' bʌ ti carreta tac yic'ot jini c'ʌchʌlo' bʌ, che'en. 

27Jini cha'an Moisés tsi' sʌts'ʌ i c'ʌb ti pam colem ñajb. Che' ti sʌc'ajel jini ñajb 

tsi' cha' pam'a i bʌ. Che' woli' ñopob puts'el egiptojob lac Yum tsi' jisayob ya' ti' 
yojlil ñajb. 

28Tsa' cha' ñujp'i jini wʌlʌcña bʌ ja'. Jini carreta tac yic'ot c'ʌchʌlo' bʌ yic'ot pejtel 

i soldadojob Faraón tsa' bʌ tiliyob ti' pat israelob tsa' chʌmiyob ti yebal ñajb. 
Ma'anic tsa' cʌle mi juntiquilic. 

29Pero jini israelob tsi' cha'leyob xʌmbal ya' ti tiquin lum ti yojlil colem ñajb che' 

wa'al jini ja' ti' ñoj yic'ot ti' ts'ej. 

30Ti jini jach bʌ q'uin lac Yum tsi' colta loq'uel israelob ti' p'ʌtʌlel egiptojob. Jini 

israelob tsi' q'ueleyob chʌmeñobix egiptojob ya' ti' ti' colem ñajb. 

31Che' bʌ tsi' q'ueleyob jini ñuc bʌ i melbal Dios ti' tojlelob, tsi' ch'ujtesayob lac 

Yum. Tsi' ñopoyob lac Yum. Tsi' ñopoyob i winicʌch lac Yum jini Moisés. 

Exodo 15 

I c'ay Moisés 

1Moisés yic'ot israelob tsi' c'ʌyiyob lac Yum ti ili c'ay: Mi caj j c'ʌyin lac Yum, 

come ti' ñuclel tsa'ix mʌjli i cha'an. Tsa'ix i choco ochel ti ñajb jini caballo tac 
yic'ot c'ʌchʌlo' bʌ. 

2Lac Yum c p'ʌtʌlelʌch, jiñʌch mu' bʌ j c'ʌyin. Jiñʌch xcoltaya c cha'an. Jiñʌch 

c Dios, mi caj j c'ʌyiben i ñuclel. Jiñʌch i Dios c tat. Mi caj c sub i ñuclel. 

3Wen yujil guerra lac Yum. I c'aba'ʌch lac Yum. 

4Tsi' choco ochel ti ñajb i carreta tac Faraón yic'ot i soldadojob. Tsa' chʌmiyob 

ti Chʌchʌc bʌ Ñajb jini yajcʌbilo' bʌ xguerrajob. 

5Tsa' mujlʌyiyob ti ja'. Lajal bajche' xajlel tsa' yajliyob ti tam bʌ ja'. 

6C Yum, mi' wen tsictiyel i ñuclel a p'ʌtʌlel. C Yum, tsa' jili a contra cha'an ti a 

p'ʌtʌlel. 

7Cha'an ti' ñuclel a p'ʌtʌlel tsa' jisa jini tsa' bʌ i chañ'esa i bʌ ti a contra. Tsa' 

jisayob ti a mich'ajel che' bajche' mi' jilel jam ti c'ajc. 

8Che' bʌ tsa' loq'ui ic' ti a ni', tsa' cajli jini ja'. Jini ja' tsa' wa'le che' bajche' bojte'. 

Jini wʌlʌcña bʌ ja' tsa' tsʌts'a yilal. 

9Laj contra tsi' yʌlʌ: “Mi caj cajñesañob, mi caj c tajob. Mi caj c chilbeñob i 

chubʌ'an. Mi caj c mel chuqui com ti' tojlelob. Mi caj c loc'san quespada ti' yotot 
cha'an mic jisañob”, che'en. 

10Tsa' wujtayob ti ic'. Tsa' mujlʌyiyob ti jini colem ñajb. Tsa' yajliyob che' bajche' 

tsucu taq'uin che' bʌ tsi' jats'ʌyob ja'. 

11C Yum, ¿am ba Dios lajal bʌ bajche'et? 

¿Majqui ñuc che' bajche' jini Ch'ujul bʌ Dios? Ma' ch'ujutesʌntel ti c'ay cha'an 
bʌbʌq'uen bʌ a melbal. 

12Che' bʌ tsa' sʌts'ʌ a c'ʌb, Jini pañimil tsi' mʌsayob yilal. 

13Ti' yutslel a pusic'al tsa' pʌyʌ majlel a cha'año' bʌ mʌmbilo' bʌ a cha'an. Ti a 

p'ʌtʌlel tsa' pʌyʌyob majlel ba'an ch'ujul bʌ a chumlib. 

14Jini año' bʌ ti colem tejclum tac tsi' yubiyob, Tsiltsilñayob ti bʌq'uen. Tsa' toj 

sajti i pusic'al jini filisteojob. 

15Jini yumʌlob ti Edom tsa' cajiyob ti bʌq'uen. Tsiltsilñayob jini yumʌlob ti Moab. 

Tsa' toj sajtiyob i pusic'al pejtel año' bʌ ti Canaán. 

16C Yum, woliyobix ti bʌq'uen. Ñʌch'ʌlix tsa' cʌleyob cha'an wola' coltañon lojon, 

Jinto mij c'otel lojon ba' samiyon lojon, Jinto mi' laj c'otelob a cha'año' bʌ 
mʌmbilo' bʌ a cha'an. 

17Mi caj a pʌyob ochel ti' lumal. Mi caj a wʌc'ob ti chumtʌl ya' ti wits yajcʌbil bʌ 

a cha'an ya' ba'an a chumlib chajpʌbil bʌ a cha'an, Jini ch'ujul bʌ a wajñib 
wa'chocobil bʌ a cha'an. 

18Mi' caj ti yumʌntel lac Yum ti pejtelel ora. Che'ʌch tsi' c'ʌyiyob. 

19Come tsa' laj ochiyob ti ñajb i caballo Faraón yic'ot i carreta tac yic'ot jini 

c'ʌchʌlo' bʌ. Lac Yum tsi' cha' ñup'u jini ja' ti' pam. Pero jini israelob tsa' ñumiyob 
ti tiquin lum ya' ti' yojlil colem ñajb. 

20Miriam jini x'alt'an, i yijts'in Aarón, tsi' ñijca jini música am bʌ ti' c'ʌb. Jini yaño' 

bʌ x'ixicob tsi' tʌp'leyob majlel ti son yic'ot música. 

21Miriam tsi' cʌntesayob ti c'ay: C'ʌyinla lac Yum, Come tsa' mʌjli i cha'an ti' 

ñuclel. Tsa'ix i choco ochel ti colem ñajb jini caballo tac yic'ot c'ʌchʌlo' bʌ, 
che'en. 

Jini ch'aj bʌ ja' am bʌ ti Mara 

22Moisés tsi' pʌyʌ majlel israelob. Tsi' cʌyʌyob jini Chʌchʌc bʌ Ñajb. Tsa' 

ochiyob ti colem bʌ i tiquiñal lum i c'aba' Shur. Uxp'ejl q'uin tsi' cha'leyob xʌmbal. 
Ma'anic tsi' tajayob ja'. 

23Che' bʌ tsa' c'otiyob ti Mara, ma'anic tsa' mejli i japob jini ja' come ch'aj. Jini 

cha'an tsa' otsʌbenti i c'aba' Mara. 

24Jini cha'an jini israelob tsa' caji i yʌ'leñob Moisés. Tsi' c'ajtibeyob: ¿Chuqui mi 

mejlel lac jap? che'ob. 

25Jini cha'an c'am tsi' pejca lac Yum Moisés. Lac Yum tsi' pʌsbe juntejc te'. Tsi' 

choco ochel ti ja'. Jini ja' tsa' sujti ti tsaj. Ya'i lac Yum tsi' yʌq'ueyob i mandar 
cha'an i toj'esʌntel yic'ot cha'an i yilʌbentel i pusic'al. 

26Tsi' yʌlʌ: Mi xuc'ul mi la' jac'beñon c t'an cha'an mi la' wen mel chuqui uts'at, 

ma'anic mi caj cʌq'ueñetla jini c'amʌjel tac tsa' bʌ cʌq'ueyob egiptojob. Yom mi 
la' wen jac'beñon c mandar yic'ot pejtel j cʌntesʌbal, come joñon Yumʌlon mu' 
bʌ c lajmesañetla. Che' tsi' yʌlʌ lac Yum. 

27Tsa' c'otiyob ya' ti Elim. Ya'an lajchʌmp'ejl cuxul bʌ ja' yic'ot lujump'ejl i 

chʌnc'al palmerate'. Tsa' jijliyob ya' ti' ti' ja'. 

Exodo 16 

Dios tsi' yʌq'ueyob jini maná 

1Pejtelel jini israelob tempʌbilo' bʌ ti mojt ti mojt tsa' loq'uiyob ti Elim. Tsa' 

majliyob ti colem bʌ i tiquiñal lum i c'aba' Sin am bʌ ti ojlil ba'an Elim yic'ot Sinaí. 

Tsa' c'otiyob che' ti jo'lujump'ejlel tsic che' ti cha'p'ejlel uw che' loq'uemobix ti 
Egipto. 

2Pejtelel jini israelob ti mojt ti mojt tsi' letsayob i t'an ti' contra Moisés yic'ot Aarón 

ya' ti colem bʌ i tiquiñal lum. 

3Tsi' subeyob: Uts'at tsa'ic i jisayonla lac Yum ya' ti' lumal egiptojob ba' tsa' 

buchleyonla ti we'el ba' jasʌl tsa' laj c'uxu waj, come tsa'ix a pʌyʌyon lojon tilel 
ba' tiquin lum cha'an ma' tsʌnsañon ti wi'ñal tic pejtelel lojon, che'ob. 

4Lac Yum tsi' sube Moisés: Awilan, mi caj c chocbeñetla tilel i bʌl la' ñʌc' tilem 

bʌ ti panchan. Jini winicob x'ixicob mi caj i loq'uelob cha'an mi' tempañob 
bajche' c'amel yom ti jujump'ejl q'uin. Che' jini mi caj j q'uelbeñob i pusic'al 
cha'an mi' tsictiyel mi mux caj i cha'leñob xʌmbal che' bajche' ts'ijbubil tic 
mandar. 

5Che' ti' wʌcp'ejlel q'uin yom mi' tempañob i bʌl i ñʌc' cha'an cha'p'ejl q'uin, 

che'en. 

6Jini cha'an Moisés yic'ot Aarón tsi' subeyob: Che' ti ic'ajel mi caj la' ña'tan jiñʌch 

lac Yum tsa' bʌ i pʌyʌyetla loq'uel ti Egipto. 

7Che' ti sʌc'ajel mi caj la' q'uel i ñuclel lac Yum, come tsi' yubi che' woliyetla ti 

wulwul t'an ti' contra. ¿Chuqui c mul lojon? ¿Chucoch woliyetla ti wulwul t'an tij 
contra lojon? che'en Moisés. 

8Moisés tsi' cha' alʌ: Lac Yum mi caj i yʌq'ueñetla la c'ux we'elʌl ti ic'ajel. Mi caj 

i yʌq'ueñetla waj che' ti sʌc'ajel che' bajche' c'amel la' wom. Che' jini mi caj la' 
ña'tan lac Yum tsi' yubi che' bʌ tsa' la' cha'le wulwul t'an ti' contra. Woli la' 
contrajin Dios che' mi la' contrajiñon lojon, che'en. 

9Moisés tsi' sube Aarón: Subeñob pejtel israelob che' tempʌbilob ti junmojt: 

“Ñochtanla lac Yum come tsi' yubi che' bʌ tsa' la' cha'le wulwul t'an”. Che' yom 
ma' subeñob, che'en. 

10Jini cha'an Aarón tsi' tempa tilel jini israelob. Che' woli to i pejcañob, tsi' 

q'ueleyob pañimil ya' ti' tojel colem bʌ i tiquiñal lum. Awilan, tsa' tsictiyi i ñuclel 
lac Yum ya' ti tocal. 

11-12Lac Yum tsi' sube Moisés: Tsa'ix cubi che' bʌ tsi' cha'leyob wulwul t'an jini 

israelob. Subeñob: “Che' ti ic'ajel mi caj la' c'ux we'elʌl. Che' ti sʌc'ajel mi caj la' 
ñaj'an ti waj. Che' jini mi caj la' ña'tan joñon la' Yumon la' Dioson”. Che' yom 
ma' subeñob, che'en Dios. 

13Che' ti ic'ajel tsa' tili wen cabʌl xculucap ti pejtelel xchumtʌl. Che' ti sʌc'ajel an 

ye'eb ti lum ya' ti' joytilel. 

14Che' bʌ tsa' tiqui i ye'eb lum ya'an jini biq'uit tac bʌ ti lum che' bajche' i sujl 

chʌy, che' bajche' i ña'al tsʌñal. 

15Che' bʌ tsi' q'ueleyob jini israelob, tsi' c'ajtibeyob i bʌ: ¿Chuqui jini? che'ob. 

Come ma'anic tsi' cʌñʌyob. Moisés tsi' subeyob: Jiñʌch i bʌl la' ñʌc' tsa' bʌ i 
yʌq'ueyetla lac Yum cha'an mi la' c'ux. 

16Tsi' yʌlʌ lac Yum: “Tempanla ti jujuntiquiletla che' bajche' c'amel yom mi la' 

c'ux. Ch'ʌmʌla che' bajche' c'amel mi mejlel la' c'ux, u'uxp'is cha'an 
jujuntiquiletla ti jujump'ejl otot”. Che' tsi' yʌc'ʌ mandar lac Yum, che'en Moisés. 

17Che'ʌch tsi' meleyob jini israelob. Lamital on tsi' tempayob. Yaño' bʌ mach 

onic tsi' tempayob. 

18Che' bʌ tsi' laj p'isiyob jasʌl cha'an pejtelelob. Ma'anic i colojbal. Jini tsa' bʌ i 

tempa ts'ita' jaxacña tsa' jili. Ti jujuntiquilob tsi' tempayob che' bajche' c'amel 
tsa' mejli i c'uxob. 

19Moisés tsi' subeyob: Mach yomic mi' la' lot mi ts'ita'ic cha'an ijc'ʌl, che'en. 

20Pero ma'anic tsi' jac'beyob. Cha'tiquil uxtiquil tsi' lotoyob lamital cha'an i 

yijc'ʌlal. Tsa' p'ojli i motso'lel. Tujwix tsa' majli. Moisés tsi' mich'leyob. 

21Ti jujump'ejl sʌc'ajel tsi' tempayob i bʌl i ñʌc' ti jujuntiquil che' bajche' c'amel 

tsa' mejli i c'uxob. Pero che' c'uxix q'uin tsa' ulmi. 

22Che' ti wʌcp'ejlel q'uin on tsi' tempayob cha'an cha'p'ejl q'uin, wʌwʌcp'is ti 

jujuntiquil. Pejtel año' bʌ i ye'tel ti' tojlel jini tejclum Israel tsa' tili i subeñob 
Moisés. 

23Moisés tsi' subeyob: Lac Yum tsi' yʌlʌ: “Ijc'ʌl mi caj la' c'aj la' wo. Jiñʌch ch'ujul 

bʌ c'aj o cha'an mi la' ch'ujutesan lac Yum. Pojponla chuqui yom. Ch'ʌxʌla 
chuqui yom. Lotola i colojbal cha'an ijc'ʌl”. Che' tsi' yʌlʌ lac Yum, che'en Moisés. 

24Che' jini tsi' lotoyob lamital cha'an mi' c'uxob ti yijc'ʌlal che' bajche' tsi' yʌlʌ 

Moisés. Ma'anic tsa' paj'a. Ma'anic i motso'lel. 

25Moisés tsi' yʌlʌ: C'uxula wʌle jini tsa' bʌ la' loto ac'bi, come i yorajlelix c'aj o 

cha'an lac Yum. Ma'anic ti lum wʌle. 

26Wʌcp'ejl q'uin mi caj la' tempan i bʌl la' ñʌc', pero mach talic che' ti' wucp'ejlel 

q'uin, come jiñʌch i yorajlel c'aj o, che'en. 

27Che' ti wucp'ejlel q'uin lamital winicob x'ixicob tsa' majli i tempañob, pero 

ma'anic chuqui tsi' tajayob. 

28Lac Yum tsi' sube Moisés: ¿Jayp'ejl to ora mi caj i chʌn ñusʌbenoñob c 

mandar ili winicob x'ixicob? 

29Ña'tanla, tsa'ix cʌq'ueyetla jump'ejl q'uin cha'an mi la' c'aj la' wo. Che' ti' 

wʌcp'ejlel q'uin on mi cʌq'ueñetla waj cha'an cha'p'ejl q'uin. Yom mi la' cʌytʌl ti 
la' chumlib ti jujuntiquiletla che' ti wucp'ejlel q'uin. Mach yomic mi la' loq'uel 
cha'an mi la' sʌclan i bʌl la' ñʌc' mi juntiquileticla, che'en lac Yum. 

30Jini cha'an jini winicob x'ixcob tsi' c'ajayob i yo che' ti' wucp'ejlel q'uin. 

31Jini israelob tsi' yotsʌbeyob i c'aba' maná jini i bʌl i ñʌc'. Lajalʌch bajche' pac' 

i c'aba' xculanta, sʌsʌc. Lajalʌch i tsajel bajche' waj melbil bʌ yic'ot chab. 

32Moisés tsi' yʌlʌ: Lac Yum tsi' yʌlʌ ja'el: “Yom mi la' ch'ʌm tilel jump'ejl p'isonib 

but'ul ti maná cha'an mi la' lot ti pejtelel ora, cha'an mi' chʌn q'uejlel bajche' yilal 
jini waj tsa' bʌ cʌq'ueyetla ti colem bʌ i tiquiñal lum che' bʌ tsac pʌyʌyetla loq'uel 
ti Egipto”, che'en lac Yum. Che' tsi' yʌlʌ Moisés. 

33Moisés tsi' sube Aarón: Ch'ʌmʌ tilel p'isonib. Otsan uxp'ejl litro maná. Mi caj 

a lot ti' tojlel lac Yum ti pejtelel ora, che'en. 

34Aarón tsi' mele che' bajche' lac Yum tsi' yʌq'ue mandar Moisés. Tsi' yʌc'ʌ jini 

maná ya' ti' t'ejl jini cha'q'uejl xajlel ba' ts'ijbubil i mandar lac Yum. 

35Jini israelob tsi' c'uxuyob maná cha'c'al jab jinto tsa' c'otiyob ti' lumal ba' tsi' 

pʌc'ʌyob i bʌl i ñʌc'. Tsi' c'uxuyob maná jinto tsa' c'otiyob ti' lumal Canaán. 

36Tsa' ochi uxp'ejl litro ti p'isonib i c'aba' gomer. Jo'lujunyajl ti p'isol i wenta 

juncujch. 

Exodo 17 

Tsa' loq'ui ja' ti xajlel 
(Nm. 20.1-13) 

1Pejtel jini tejclum tsa' majli ti colem bʌ i tiquiñal lum i c'aba' Sin, che' bajche' tsi' 

subeyob lac Yum. Tsa' jijliyob ya' ti Refidim ba' ma'anic ja' cha'an mi' japob. 

2Jini cha'an jini israelob tsi' yʌ'leyob Moisés. Tsi' yʌlʌyob: Aq'ueñon lojon c ja'al, 

che'ob. Moisés tsi' subeyob: ¿Chucoch mi la' wʌ'leñon? ¿Chucoch mi la' 
wilʌben i pusic'al lac Yum? che'en. 

3Tiquiñob i ti'. Jini cha'an tsi' yʌ'leyob Moisés. Tsi' yʌlʌyob: ¿Chucoch tsa' 

pʌyʌyon lojon loq'uel ti Egipto cha'an ma' tsʌnsañon lojon ti tiquin ti' yic'ot calobil 
lojon yic'ot cʌlac' lojon? che'ob. 

4Jini cha'an Moisés c'am tsi' pejca lac Yum: ¿Chuqui yom mic melbeñob ili 

winicob x'ixicob? Yomob i julon ti xajlel, che'en. 

5Lac Yum tsi' sube Moisés: Cucu ti' tojlel winicob x'ixicob. Pʌyʌ majlel lamital 

jini xñoxob año' bʌ ti Israel. Ch'ʌmʌ a barate' tsa' bʌ a c'ʌñʌ che' bʌ tsa' jats'ʌ 
jini Nilo. Cucu ba' añob. 

6Awilan, mi caj c wa'tʌl ti a tojlel ya' ti xajlel am bʌ ti Horeb. Mi caj a jats' jini 

xajlel. Mi caj i loq'uel ja' cha'an mi' japob, che'en. Che'ʌch tsi' mele Moisés ba' 
tsi' q'ueleyob jini xñoxob año' bʌ ti Israel. 

7Tsi' yotsʌbe i c'aba' Masah: “I yilʌbentel i pusic'al”, yic'ot Meriba, “Tsi' letsayob 

i t'an”, jini ajñibʌl ba' tsi' cha'leyob a'leya jini israelob. Tsi' yilʌbeyob i pusic'al lac 
Yum che' bʌ tsi' yʌlʌyob: ¿Am ba lac Yum ti lac tojlel o tsa' ba cʌleyonla? che'ob. 

Tsi' cha'leyob guerra yic'ot amalecob 

8Tsa' tiliyob amalecob. Tsi' cha'leyob guerra ti' contra israelob ya' ti Refidim. 

9Moisés tsi' sube Josué: Yajcan winicob cha'an ma' pʌyob majlel ti guerra ti' 

contra jini amalecob. Ijc'ʌl mi caj c wa'tʌl ti' jol wits, chucul c cha'an i te' Dios, 
che'en. 

10Josué tsi' cha'le che' bajche' tsi' sube Moisés. Tsa' tili i contrajinob ti guerra i 

winicob Amalec. Moisés yic'ot Aarón yic'ot Hur tsa' letsiyob ti' jol wits. 

11Che' bʌ tsi' letsa i c'ʌb Moisés tsa' mʌjli i cha'an Israel. Che' bʌ tsi' cha' ju'sa i 

c'ʌb, tsa' mʌjli i cha'an Amalec. 

12Tsa' lujba i c'ʌb Moisés. Jini cha'an tsi' yʌc'ʌyob xajlel cha'an mi' buchtan. 

Aarón yic'ot Hur tsi' ch'uybeyob i c'ʌb Moisés, jujuntiquil ti jujunwejl. Che' jini 
chʌn sʌts'ʌl tsa' cʌle i c'ʌb c'ʌlʌl tsa' bʌjli q'uin. 

13Josué tsi' jisa jini amalecob ti espada. 

14Lac Yum tsi' sube Moisés: Ts'ijban ti jun chuqui tsa' ujti cha'an mi' chʌn 

ñatʌntel. Suben Josué cha'an mi caj c lu' jisan amalecob ti pañimil cha'an 
ma'anic mi' chʌn ña'tʌntelob, che'en. 

15Moisés tsi' mele pulʌntib. Tsi' yotsʌbe i c'aba': Lac Yum jiñʌch lac bandera. 

Anʌch i sujmlel come mi' coltañonla lac Yum cha'an mi' mʌjlel lac cha'an. 

16Tsi' yʌlʌ: La' lac letsan laj c'ʌb ti' tojel i buchlib lac Yum. Lac Yum mi caj i 

cha'len guerra ti' contra amalecob ti pejtelelel ora, che'en. 

Exodo 18 

Jetro tsi' jula'ta Moisés 

1Jetro, jini motomaj ya' ti Madián, i ñij'al Moisés, tsi' yubi pejtelel jini ñuc tac bʌ 

tsa' bʌ i mele Dios cha'an mi' coltan Moisés yic'ot i cha'año' bʌ che' bʌ tsi' 
pʌyʌyob loq'uel ti Egipto. 

2Jetro, i nij'al Moisés, tsi' cha' pʌybe tilel Séfora, i yijñam Moisés, come Moisés 

tsi' sube sujtel ti' yotot ya' ti Madián che' ya' to añob ti Egipto. 

3An cha'tiquil ch'iton bʌ i yalobilob. I c'aba' juntiquil jiñʌch Gersón: “Ch'oyol ti 

ñajtʌl”, come Moisés tsi' yʌlʌ: Xñumelon ti pañimil, mach c lumalic, che'en. 

4I c'aba' yambʌ jiñʌch Eliezer, “Dios mi' coltañon”, come tsi' coltayon che' 

bʌbʌq'uen mi' tsʌnsañon ti espada Faraón, che'en. 

5Jetro i nij'al Moisés, tsa' c'oti ba'an Moisés ya' ti colem bʌ i tiquiñal lum. Tsi' 

pʌybe tilel i yijñam yic'ot i yalobilob, ba' woli' jijlelob israelob ba'an i wits Dios. 

6Tsa' subenti Moisés: Julemix Jetro a nij'al yic'ot a wijñam yic'ot cha'tiquil ch'iton 

bʌ a walobilob. Tsi' chocbeyet tilel t'an. 

7Moisés tsa' majli i taj i nij'al. Tsi' c'uchchoco i bʌ. Tsi' ts'ujts'ube i c'ʌb. Tsi' 

c'ajtibeyob i bʌ bajche' añob. Tsa' tem ochiyob ti otot. 

8Moisés tsi' tsictesʌbe i nij'al pejtelel tsa' bʌ i mele lac Yum ti' tojlel Faraón yic'ot 

ti' tojlel egiptojob cha'an i c'uxbintel israelob. Tsi' tsictesʌbe ja'el bajche' tsi' 
coltayob lac Yum ti pejtelel jini wocol tac bʌ tsa' bʌ i yubiyob ti bij. 

9Wen tijicña tsi' yubi Jetro cha'an pejtel jini ñuc tac bʌ tsa' bʌ i mele lac Yum ti' 

tojlel israelob, che' bʌ tsi' loc'sayob ti' p'ʌtʌlel egiptojob. 

10Jetro tsi' yʌlʌ: La' sujbic i ñuclel lac Yum, come tsi' loc'sayetla ti' p'ʌtʌlel 

egiptojob, ti' p'ʌtʌlel Faraón. 

11Cujilix ñuc lac Yum, mach ñuquic dioste' tac, come ñuc tsi' pʌsʌ i bʌ lac Yum 

ti' tojlel jini egiptojob tsa' bʌ i chañ'esayob i bʌ, che'en. 

12Jetro i nij'al Moisés tsi' yʌq'ue Dios pulbil bʌ yic'ot tsʌnsʌbil bʌ i majtan. Tsa' 

tili Aarón yic'ot pejtelel xñoxob año' bʌ ti Israel ba'an i nij'al Moisés cha'an temel 
mi' c'uxob waj ti' tojlel Dios. 

Tsi' wa'chocoyob juezob 
(Dt. 1.9-18) 

13Che' ti yijc'ʌlal tsa' buchle Moisés cha'an mi' cha'len meloñel. Ya' añob winicob 

x'ixicob ti' tojlel Moisés c'ʌlʌl ti sʌc'ajel c'ʌlʌl ti ic'ajel. 

14I nij'al Moisés tsi' q'uele pejtelel i ye'tel Moisés ti' tojlel winicob x'ixicob. Tsi' 

yʌlʌ: ¿Chuqui wola' mel? ¿Chucoch bajñel buchulet ti meloñel ti' tojlel pejtelel 
winicob x'ixicob c'ʌlʌl ti sʌc'ajel c'ʌlʌl ti ic'ajel? 

15Moisés tsi' jac'ʌ: Come jini winicob x'ixicob mi' tilelob ba' añon che' yomob i 

toj'esʌntel ti Dios. 

16Che' añob i wocol mi' tilelob ba' añon cha'an mic melob cha'an mi' lajmel leto. 

Mic tsictesʌbeñob chuqui tsi' yʌlʌ Dios ti' mandar, che'en. 

17I nij'al Moisés tsi' sube: Mach uts'atic bajche' wola' mel. 

18Cabʌl wola' jisan a wersa. Woli' lujb'añob winicob x'ixicob ja'el, come c'ax tsʌts 

ili e'tel woli bʌ a mel. Mach mejlic a bajñel mele'. 

19Ñich'tʌbeñon c t'an. Wolic toj'esañet. La' ajnic Dios awic'ot. Yajcʌbilet cha'an 

ma' pejcan Dios cha'an i coltʌntel winicob x'ixicob. An ti a wenta cha'an ma' 
wʌc' ti' wenta Dios chuqui woli' yujtel. 

20Yom ma' cʌntesan israelob jini mandar tac che' bajche' ts'ijbubil. Pʌsbeñob i 

bijlel ba' yom mi' cha'leñob xʌmbal, yic'ot chuqui yom mi' melob. 

21Che' ja'el yom ma' yajcan winicob año' bʌ i ña'tibal, xuculo' bʌ winicob mu' bʌ 

i bʌc'ñañob Dios, winicob mach bʌ anic mi' mulañob taq'uin. Yom ma' 
wa'chocoñob ti' ye'tel. Yom juntiquil yumʌl ti' tojlel jujump'ejl mil yic'ot yambʌ ti' 
tojlel jo'jo'c'al yic'ot yambʌ ti' tojlel lujump'ejl i yuxc'al tac, yic'ot yambʌ ti' tojlel 
lujuntiquil tac. 



130 

 

Chol de Tumbalá Bible 
© Bible Society of Mexico. 

  
 

 

22Jini wa'chocobilo' bʌ mi caj i cha'lenob meloñel ti' tojlel i pi'ʌlob. Che' mi' 

tejchel tsʌts tac bʌ, la' tilic i subeñetob. Jini wa'chocobilo' bʌ mi caj i melob jini 
e'tel mach bʌ wocolic. Che' jini mi caj i yujtel a we'tel. Jini año' bʌ i ye'tel mi caj 
i coltañetob. 

23Mi che'ʌch ma' mel, mi che'ʌch yom Dios, mi mejlel a chʌn cha'len a we'tel. 

Che' jini tijicñayob mi caj i sujtelob ti' yotot pejtelel ili winicob x'ixicob, che'en. 

24Moisés tsi' jac'be i t'an i ñij'al. Tsi' lu' mele che' bajche' tsi' yʌlʌ. 

25Moisés tsi' yajca winicob am bʌ i ña'tʌbal ti pejtelel Israel. Tsi' yʌq'ueyob i 

ye'tel ti' tojlel i pi'ʌlob ti jujunmojt, juntiquil yumʌl ti' tojlel mil, yambʌ ti' tojlel 
jo'jo'c'al tac, yic'ot yambʌ ti' tojlel lujuntiquil i yuxc'al tac, yic'ot yambʌ ti' tojlel 
lujuntiquil tac. 

26Tsi' cha'leyob meloñel ti' tojlel i pi'ʌlob. Jini tsʌts tac bʌ tsi' subeyob Moisés. 

Jini mach bʌ wocolic ti melol tsi' bajñel meleyob. 

27Moisés tsa' majli i cʌy ti bij i ñij'al che' bʌ tsa' sujti ti' lumal. 

Exodo 19 

Jini israelob ya' ti Sinaí 

1Che' loq'uemobix israelob ti Egipto, che' ti' yuxp'ejlel uw ti jini naxan bʌ tsic, 

tsa' c'otiyob ya' ti colem bʌ i tiquiñal lum i c'aba' Sinaí. 

2Tsa' loq'uiyob ti Refidim, tsa' majliyob ti colem bʌ i tiquiñal lum i c'aba' Sinaí. 

Tsa' jijliyob ti tiquin bʌ lum ya' ti' tojel wits. 

3Moisés tsa' letsi ti wits cha'an mi' taj Dios. Lac Yum tsi' pejca ya' ti wits. Tsi' 

yʌlʌ: Subeñob i p'olbal Jacob, jini israelob: 

4“Tsa'ix la' q'uele chuqui tsac tumbeyob egiptojob. Tsac pʌyʌyetla tilel che' 

bajche' ti' wich' xiye' cha'an mi la' ñochtañon. 

5Mi xuc'ul mi la ñich'tʌbeñon c t'an, mi uts'at mi la' jac' jini xuc'ul bʌ c t'an, mi caj 

la' wochel tic cha'an ti' tojlel pejtelel colem tejclum tac, come c cha'añʌch 
pejtelel pañimil. 

6Mi caj la' wochel ti motomaj yic'ot ti ch'ujul. Mi caj la' yumʌntel”. Jiñʌch mu' bʌ 

caj a cha' subeñob israelob, che'en lac Yum. 

7Jini cha'an tsa' tili Moisés i pʌy ñoxobix bʌ israelob. Tsa' caji i tsictesʌbeñob 

pejtel ili t'an tsa' bʌ i yʌlʌ lac Yum ti mandar. 

8Comol tsi' jac'ʌyob pejtel winicob x'ixicob: Mi caj c mel lojon che' bajche' tsi' 

yʌlʌ lac Yum, che'ob. Moisés tsi' cha' sube lac Yum chuqui tsi' yʌlʌyob. 

9Lac Yum tsi' sube: Awilan, talon ba' añet ti i'ic' bʌ tocal, cha'an mi' yubiñob jini 

israelob che' mic pejcañet, cha'an mi' q'ueletob ti ñuc ti pejtelel ora. 

10Cucu subeñob, la' i wʌn chajpañob i bʌ wʌle yic'ot ijc'ʌl. La' i wuts'ob i pislel. 

11Yom chajpʌbilobix chabi. Come chabi lac Yum mi caj i jubel ya' ti Sinaí ti' tojel 

pejtelel winicob x'ixicob. 

12Mi caj a mel mojon tac ya' ti' joytilel jini wits cha'an mach mi' ñumelob. 

Subeñob: “Chʌcʌ q'uele la' bʌ cha'an ma'anic mi la' letsel ti wits. Mach yomic 
ja'el mi la' tʌl jini wits. Majqui jach mi' tʌl jini wits wersa mi caj i chʌmel. 

13Mi caj la' jul ti xajlel jini am bʌ i mul, pero mach yomic mi la' tʌl. Mi tsa' letsi ti 

wits i bʌte'el mi caj la' jul ti jalʌjb. Mach mejlix i chʌn cuxtiyel”. Che' yom ma' 
subeñob. Che' mi' yubintel c'am bʌ i t'an trompeta, mi caj i ñochtañob ili wits, 
che'en lac Yum. 

14Moisés tsa' jubi ti wits cha'an mi' subeñob. Tsi' yʌc'ʌyob ti' wenta Dios. Tsi' 

wuts'uyob i pislel. 

15Moisés tsi' subeyob: Yom chajpʌbiletix la chabi. Mach yomic mi la' ñochtan 

x'ixicob, che'en. 

16Che' ti sʌc'ajel ti' yuxp'ejlel q'uin tsa' caji ti tojmel tac chajc. An i xu'il tac chajc 

yic'ot i'ic' bʌ tocal ya' ti wits, yic'ot c'am bʌ i t'an trompeta. Tsiltsilñayob ti bʌq'uen 
pejtelel winicob x'ixicob ya' ti xchumtʌl. 

17Moisés tsi' pʌyʌyob loq'uel ba' jijlemob cha'an mi' tajob Dios. Ya' tsa' cʌleyob 

ti yebal wits. 

18Tsa' joy ic'a ti buts' jini Sinaí wits, come lac Yum tsa' jubi tilel ti pam wits ti 

c'ajc. Jini buts' tomocña tsa' letsi che' bajche' i buts'il horno. Tsiltsilñayob ti 
bʌq'uen pejtelel winicob x'ixicob. 

19Tsa' bej caji ti c'am bʌ t'an trompeta. Moisés tsi' cha'le t'an. Dios tsi' jac'ʌ yic'ot 

i t'an chajc. 

20Tsa' jubi tilel lac Yum ti' pam Sinaí wits. Lac Yum tsi' pʌyʌ letsel Moisés ya' ti 

pam wits. Che' bʌ tsa' letsi Moisés, lac Yum tsi' sube: 

21Yom ma' cha' jubel cha'an ma' wʌq'ueñob mandar a pi'ʌlob, cha'an mach mi' 

ñumelob ba'an mojon tac cha'an mi' q'ueloñob, ame chʌmicob cabʌlob. 

22La' ajnicob ti ch'ujul jini motomajob mu' bʌ caj i lʌc'tesañob ame mij 

contrajiñob. 

23Moisés tsi' sube lac Yum: Mach mejlicob ti letsel ti Sinaí wits come tic'bilob. 

Tsa' subeyon cha'an mi cʌq'uen i mojonlel tac ili wits, cha'an mi' q'uejlel ti 
ch'ujul, che'en Moisés. 

24Lac Yum tsi' sube: Yom ma' cha' jubel. Pʌyʌ letsel Aarón awic'ot. Pero 

subeñob jini motomajob yic'ot winicob x'ixicob mach yomic mi' c'axelob ba'an 
mojon tac cha'an mi' tilelob ba' añon, ame mij contrajiñob, che'en lac Yum. 

25Jini cha'an Moisés tsa' majli i subeñob winicob x'ixicob che' bajche' tsi' yʌlʌ 

Dios. 

Exodo 20 

Jini lujump'ejl mandar 
(Dt. 5.1-21) 

1-2Dios tsi' subu pejtel ili t'an: Joñon a Yumon a Dioson. Tsac pʌyʌyet loq'uel ti' 

lumal egiptojob, ya' ba' chucbilet ti majtan e'tel. 

3Mach a ñop yambʌ dios. Yom jach ma' ñopon. 

4Mach a bajñel mel a dios tac, mi i yejtal winic mi i yejtal bʌte'el am bʌ ti pañimil 

mi i yejtal mut am bʌ ti chan, mi i yejtal chʌy am bʌ ti ja'. 

5Mach a c'uchchocon a bʌ ti' tojlelob. Mach a diosiñob, come a Yumon a 

Dioson. Joñon jach a Dioson. Cujil mich'ajel che' ma'anic j c'uxbintel. Mi 
cʌq'ueñob i toj i mul winicob x'ixicob yic'ot i yalobilob c'ʌlʌl ti' yuxlajmlel yic'ot ti' 
chʌnlajmlel i yalobilob jini mu' bʌ i ts'a'leñoñob. 

6Mic pʌsbeñob i yutslel c pusic'al bajc'ʌlob mu' bʌ i c'uxbiñoñob mu' bʌ i 

jac'beñon c mandar. 

7Mach a lon tajben i c'aba' a Yum a Dios, come a Yum ma'anic mi caj i ñusʌben 

i mul jini mu' bʌ i lon tajben i c'aba'. 

8Yom ma' chʌn p'is ti a wenta i yorajlel c'aj o. Yom ma' q'uel ti ch'ujul jini q'uin. 

9Wʌcp'ejl q'uin yom ma' cha'len e'tel yic'ot pejtel chuqui yom melol. 

10I wucp'ejlel q'uin i yorajlelʌch c'aj o cha'an a Yum Dios. Ti ili q'uin mach a wis 

cha'len e'tel, mi jatet, mi ch'iton bʌ a walobil, mi xch'oc bʌ a walobil, mi a winic, 
mi a criada, mi a wʌlac' mi jini am bʌ ti a tojlel mach bʌ a pi'ʌlic, 

11come ti wʌcp'ejl q'uin a Yum tsi' mele panchan yic'ot pañimil, jini ñajb, yic'ot 

pejtel i bʌl. Tsi' c'aja i yo che' ti wucp'ejlel q'uin. Jini cha'an a Yum tsi' yʌlʌ uts'at 
i q'uiñilel c'aj o. Tsi' q'uele ti ch'ujul. 

12C'uxbin a tat a ña' cha'an ma' jalijel ti jini lum tsa' bʌ i yʌq'ueyet a Yum Dios. 

13Mach a cha'len tsʌnsa. 

14Mach a cha'len ts'i'lel. 

15Mach a cha'len xujch'. 

16Mach a cha'len jop't'an ti' contra a pi'ʌl. 

17Mach a mulʌben i yotot a pi'ʌl, mi i yijñam mi i winic, mi i criada, mi i wacax, 

mi i burro, mi yambʌ chuqui tac an i cha'an. Che' tsi' yʌlʌ Dios. 

Jini winicob x'ixicob tsi' wen cha'leyob bʌq'uen 
(Dt. 5.22-33) 

18Pejtelel winicob x'ixicob tsi' q'ueleyob i xu'il chajc. Tomocña woli ti letsel i 

buts'il jini wits. Tsi' yubiyob i t'an chajc yic'ot i t'an trompeta. Tsiltsilñayob ti 
bʌq'uen che' bʌ tsi' q'ueleyob. Tsi' tʌts'ʌyob i bʌ. Ñajt tsa' wa'leyob. 

19Tsi' subeyob Moisés: Pejcañon lojon, mi caj c ñich'tʌbeñet a t'an. Pero mach 

comic mi' pejcañon lojon Dios ame chʌmicon lojon, che'ob. 

20Moisés tsi' jac'beyob: Mach la' cha'len bʌq'uen. Tsa' tili Dios cha'an mi' q'uel 

la' pusic'al. Yom mi la' bʌc'ñan Dios cha'an ma'anic mi la' cha'len mulil, che'en. 

21Ñajt tsa' wa'leyob winicob x'ixicob. Moisés tsa' majli ba'an Dios ya' ba'an 

ic'ch'ipan bʌ. 

Mandar cha'an pulʌntib 

22Lac Yum tsi' sube Moisés: Suben israelob: “Tsa'ix la' wubi che' bʌ tsac 

pejcayetla wʌ' ti panchan. 

23Mach la' mel la' dios tac mi ti plata mi ti oro. 

24Yom mi la' melbeñon pulʌntib ti pajc'. Ya' yom mi la' pulbeñon jini tsʌnsʌbil bʌ 

c majtan, yic'ot c majtan cha'an wocolix cʌlʌ yic'ot tiñʌme' yic'ot wacax. Ya' jach 
yom ba' mi cʌc' j C'aba' cha'an mic ña'tʌntel. Che' jini mi caj c tilel ba' añetla 
cha'an mi cʌq'ueñetla i tijicñʌyel la' pusic'al. 

25Mi la' wom la melbeñon pulʌntib ti xajlel, mach mi la' tsep ti e'tʌjibʌl, come 

che' jini bibi' mij q'uel. 

26Mach mi la' melben i quejb tac pulʌntib ame mi' tsictiyel i mal la' bujc”, che'en. 

Exodo 21 

Mandar cha'an mozojintel 
(Dt. 15.12-18) 

1-2Jiñʌch mandar tac yom bʌ ma' sub: “Che' ma' mʌn winic cha'an mi' cha'len 

to'ol e'tel, mi hebreo, wʌcp'ejl jab mi caj i cha'len e'tel. Ti' wucp'ejlel jab mi caj i 
loq'uel ti libre. 

3Mi tsa' tili ti' bajñel, ti' bajñel mi cha' loq'uel. Mi tsa' tili yic'ot i yijñam temelob 

mi caj i loq'uelob. 

4Mi tsi' taja i yijñam che' an ti' tojlel i yum, mi tsi' yila pañimil i yalobil, mi ch'iton 

mi xch'oc, mi caj i cʌytʌlob ti' tojlel i yum come i yum tsi' yʌq'ue i yijñam. I bajñel 
jach mi' loq'uel jini winic. 

5Mi tsi' yʌlʌ jini x'e'tel: C'ux mi cubin c yum quic'ot quijñam quic'ot calobilob. 

Mach comic loq'uel, mi che'en, 

6i yum mi caj i pʌy majlel ba' mi' yujtel meloñel. Ya' ti poste ba'an i puertajlel o 

mi chumte', i yum mi caj i ch'uben i chiquin ti tsucul taq'uin. Mux i yochel ti to'ol 
e'tel ti' wenta i yum ti pejtelel ora. 

7Mi tsa' ochi ti to'ol e'tel juntiquil xch'oc cha'an tsi' choño i tat, ma'anic mi' caj ti 

loq'uel che' bajche' winicob. 

8Mi mach chʌn yomix i q'uel i yum, mach mejlic i chomben caxlañob mi tsa'ix i 

pi'le, come mach wenic chuqui tsi' melbe jini xch'oc. La' tilicob i pi'ʌlob cha'an 
mi' mʌñob loq'uel ti' wenta i yum. 

9Mi tsi' pʌyʌ cha'an ch'iton bʌ i yalobil, yom mi' cʌntan jini xch'oc che' bajche' i 

yalobil. 

10Mi tsi' pi'le, mi ti wi'il tsi' pʌyʌ yambʌ x'ixic cha'an i yijñam, ts'ʌcʌl yom mi' chʌn 

aq'uen i bʌl i ñʌc' yic'ot i pislel jini ñaxan bʌ i yijñam. Yom ja'el mi' chʌn ajñel 
yic'ot. 

11Mi ma'anic mi' melben ili uxchajp mi mejlel ti loq'uel ti' tojlel. Che' jini ma'anic 

mi' tojbentel. 

Mandar cha'an jontolil 

12Mi an mu' bʌ i low i pi'ʌl, mi tsa' chʌmi, mux i tsʌnsʌntel jini stsʌnsa. 

13Pero mi ma'anic tsi' chijta i pi'ʌl, mi tsi' tsʌnsa che' mach ña'tʌbilic i cha'an, mi 

mejlel ti puts'el majlel ti jump'ejl ajñibʌl yajcʌbil bʌ c cha'an. 

14Pero mi tsi' tsʌnsa i pi'ʌl cha'an yom i tsʌnsan, cha'an woli' mich'len anquese 

mi' majlel ti puts'el ba'an jini pulʌntib, wersa mi caj i chujquel cha'an mi' 
tsʌnsʌntel. 

15Majqui jach mi' jats' i tat i ña' wersa mi' caj ti chʌmel. 

16Majqui jach mi' xujch'in winic cha'an mi' chon, mi tsa' tajle yic'ot jini xujch'ibil 

bʌ winic, mi caj i tsʌnsʌntel. 

17Majqui jach mi' p'aj i tat i ña' mi caj i tsʌnsʌntel. 

18Che' mi' cajelob ti leto cha'tiquil winicob, mi tsa' lojwi juntiquil ti xajlel mi ti' c'ʌb, 

mi ma'anic tsa chʌmi, mi ñolol jach ti' wʌyib, 

19mi tsa' mejli ti loq'uel yic'ot i te', ma'anic mi caj i tsʌnsʌntel jini tsa' bʌ i lowo. 

Mu' jach caj i tojben i q'uin tsa' bʌ i sʌtʌ. Mi caj i ts'ʌcan ja'el. 

20Mi an majqui tsi' jats'ʌ xmajtan e'tel, mi winic, mi x'ixic, mi tsa' chʌmi, wersa 

mi caj i toj i mul. 

21Mi cuxul to cha'p'ejl uxp'ejl q'uin, ma'anic mi' toj come i winicʌch. 

22Che' woliyob ti leto winicob, mi tsi' taja i jats' x'ixic cʌntʌbil bʌ i cha'an alʌl, mi 

tsa' puts'i i yalobil, pero ma'anic yambʌ wocol, mi caj i toj multa jini tsa' bʌ i jats'ʌ 
che' bajche' c'amel mi' yʌl i ñoxi'al yic'ot jini juez. 

23-25Pero mi an yambʌ i wocol jini x'ixic cha'an tsa' jajts'i, yom mi' cha' 

q'uextʌbentel, mi i cuxtʌlel, mi i wut, mi i bʌquel i yej, mi i c'ʌb, mi i yoc, mi tsa' 
puli, mi tsa' lojwi, mi tsa' jajts'i. 

26Mi an majqui mi' jats'ben i wut jini xmajtan e'tel, mi tsa' tojmi jump'ejl i wut, 

mux i colel cha'an ti' caj i wut. 



135 

 

Chol de Tumbalá Bible 
© Bible Society of Mexico. 

  
 

 

27Mi tsi' c'ocbe loq'uel i bʌquel i yej mi' loq'uel ti libre jini xmajtan e'tel. 

Mandar tac am bʌ ti' wenta jini yumʌlob 

28Mi an tat wacax mu' bʌ i lujchin juntiquil i pi'ʌl, mi tsa' chʌmi, wersa mi' 

tsʌnsʌntel jini wacax ti xajlel. Mach mejlic ti c'uxtʌl i bʌc'tal jini wacax. Ma'anic i 
mul i yum wacax. 

29Pero mi i tilelʌch mi' cha'len lujchiya jini wacax, mi tsa' subenti i yum, pero 

ma'anic tsi' jac'ʌ i mʌc, mi tsi' tsʌnsa winic, wersa mi' jujlel ti xajlel jini wacax. Mi 
caj i tsʌnsʌntel i yum ja'el. 

30Mi tsi' c'ajti multa i pi'ʌlob jini chʌmen bʌ, wersa mi' toj. Che' jini ma'anic mi' 

chʌmel. 

31Che' ja'el mi tsi' lujchi ch'iton mi xch'oc, i yum jini wacax mi caj i toj. 

32Mi tsi' lujchi xmajtan e'tel, i yum wacax mi caj i tojben i yum xmajtan e'tel 

lujump'ejl i cha'c'al sʌsʌc taq'uin. Jini wacax mi caj i jujlel ti xajlel. 

33Che' an majqui mi' jam cʌytʌl pozo, mi tsa' ochi wacax mi burro ya' ba' tocol, 

34i yum pozo mi caj i tojben i yum alʌc'ʌl. Che' jini i cha'anix i bʌc'tal alʌc'ʌl come 

tsi' tojo. 

35Mi an tat wacax mu' bʌ i lowben i tat wacax yambʌ winic, mi caj i choñob jini 

cuxul to bʌ wacax. Mi caj i t'oxbeñob i bʌ i tojol. Mi caj i t'oxob ja'el jini chʌmen 
bʌ wacax. 

36Mi tsi' ña'ta i yum mi jontol i tat wacax, pero ma'anic tsi' mʌcʌ, wersa mi caj i 

yʌq'uen i q'uexol wacax, pero mi' ch'ʌm jini chʌmen bʌ. 

Exodo 22 

Mandar tac cha'an mi laj q'uextan lac bet 

1Majqui jach mi' xujch'in mi wacax mi tiñʌme', mi tsi' tsʌnsa, mi tsi' choño, wersa 

mi' q'uextʌben i yum jo'cojt wacax mi chʌncojt tiñʌme'. 

2Che' mi' tajtʌl xujch' woli bʌ i yochel ti' yotot yambʌ winic che' ñup'ul otot, mi 

tsa' lojwi, mi tsa' chʌmi, ma'anic i mul jini tsa' bʌ i lowo. 

3Mi tsa' ujti che' ti q'uiñil an i mul jini mu' bʌ i tsʌnsan. Che' mi' tajtʌl xujch' mi 

caj i sutq'uin jini tsa' bʌ i ch'ʌmʌ. Mi mach mejlic, mi caj i chojñel ti to'ol e'tel 
cha'an mi' tojbentel i yum. 

4Mi tsa' tajle yic'ot i xujch' mi cuxul to jini wacax, mi burro, mi tiñʌme', cha'yajl 

mi caj i tojben i yum. 

5Majqui jach mi' yotsan i yʌlac' ti buc'bal mi ti jamil mi ti ts'usubil ti' tojlel i pi'ʌl, 

mi tsi' colo ti xʌmbal i yʌlac', wersa mi caj i toj. Mi caj i yʌq'uen i pi'ʌl i q'uexol 
pejtel chuqui tsi' jisa. 



136 

 

Chol de Tumbalá Bible 
© Bible Society of Mexico. 

  
 

 

6Mi an majqui mi' pul cholel, mi tsa' c'axi c'ajc ti' lum yambʌ winic, mi tsa' puli 

jini much'quibil bʌ jam am bʌ i wut yic'ot jini wa'al to bʌ jam, wersa mi caj i toj. 

7Che' an chuqui ma' wʌq'uen a pi'ʌl cha'an mi' cʌntʌbeñet mi taq'uin mi a wʌlac', 

mi tsa' xujch'ibenti loq'uel ya' ba' lotol, mi tsa' tajle jini xujch', wersa mi' toj 
cha'yajl. 

8Mi ma'anic tsa' tajle jini xujch' wersa mi' pʌjyel majlel a pi'ʌl ba' mi' cha'leñob 

meloñel cha'an mi' tsictiyel mi jini tsi' ch'ʌmʌ. 

9Che' an chuqui sajtem, mi wacax, mi burro, mi tiñʌme', mi pisil, mi yambʌ, mi 

tsi' cha' taja i yum che' ya'an yic'ot yambʌ winic mach bʌ yomic i sutq'uiben, 
che' jini mi caj i majlelob jini cha'tiquilob ba' mi' melob i bʌ. Jini tsa' bʌ tajle i mul 
ti' tojlel xmeloñel mi caj i q'uextʌben cha'yajl. 

10Che' an chuqui ma' wʌq'uen yambʌ winic cha'an mi' cʌntʌbeñet, mi burro mi 

wacax mi tiñʌme' mi alʌc'ʌl, mi tsa' chʌmi, mi tsa' lojwi, mi tsa' sajti che' ma'anic 
majqui woli' q'uel, 

11wersa mi la' majlel la' mel la' bʌ ba' mi' yujtel meloñel cha'an mi' tsictiyel mi 

tsi' chilbeyet a chubʌ'an. Mi ma'anic tsi xujch'i, la' i sub ti' tojlel Dios. Wersa mi 
caj a ñopben i t'an. Ma'anic mi caj i yʌq'ueñet i tojol. 

12Pero mi tsi' xujch'i jini alʌc'ʌl, wersa mi caj i yʌq'ueñet i tojol. 

13Mi tsi' c'uxu bʌte'el, la' i ch'ʌmbeñet tilel i colojbal cha'an mi' tsictesan. Che' 

jini ma'anic mi caj i toj. 

14Majqui jach mi' majñan alʌc'ʌl ti' tojlel i pi'ʌl, wersa mi caj i tojben i yum mi tsa' 

lojwi, o mi tsa' chʌmi che' mach ya'ic an i yum. 

15Mi ya'ʌch an i yum alʌc'ʌl, ma'anic mi caj i toj. Che' ja'el mi tsi' yʌq'ue taq'uin 

cha'an mi' poj c'ʌn ti e'tel, jasʌl jach. 

Bajche' yom mi laj q'uel lac pi'ʌlob 

16Mi an juntiquil winic mu' bʌ i lotin xch'oc, mi tsa' wʌyi yic'ot, wersa mi caj i yʌc' 

i tojol ñujpuñijel. Wersa mi caj i pʌy cha'an i yijñam anquese ma'anic tsi' c'ajti. 

17Mi mach yomic i sijin i tat jini xch'oc, mux i to'ol toj ñujpunijel jini winic. 

18Yom mi' tsʌnsʌntel xwujt. 

19Mi an mu' bʌ i pi'len alʌc'ʌl wersa mi' tsʌnsʌntel. 

20Wersa mi' tsʌnsʌntel jini mu' bʌ i yʌq'uen i majtan dioste'. Cojach lac Yum mi' 

yʌq'uentel i majtan. 

21Mach ma' lotin jini mach bʌ a pi'ʌlic ch'oyol bʌ ti yambʌ lum, come parte ba' 

ch'oyoletla che' bʌ ya' añetla ti Egipto. 

22Mach mi la' tic'lan meba' x'ixic yic'ot meba' alʌl. 

23Mi tsa' la' tic'la, mi c'am tsi' pejcayon, mi caj cubiben i t'an. 

24Mi caj c wen mich'an, mi caj c tsʌnsañetla ti espada. La' wijñam yic'ot la' 

walobilob mi caj i yochelob ti meba'. 

25Che' ma' wʌq'ueñob taq'uin ti majan c cha'año' bʌ cha'an pobrejob, mach ma' 

ch'ʌmben i jol che' bajche' xp'ojlesa taq'uiñob. 

26Mi tsa' ch'ʌmbe i pislel jini p'ump'un bʌ i wenta prenda, yom ma' cha' aq'uen 

che' mi' yic'an. 

27Come jini pisil lʌpbil bʌ i cha'an jiñʌch i mosil che' ti ac'ʌlel. Mi ma'anic ma' 

sutq'uiben, ¿bajche' mi' caj ti wʌyel? Che' c'am mi' pejcañon mi caj cubiben i 
t'an, come cujil c'uxbiya. 

28Mach ma' p'aj Dios mi jinic am bʌ i ye'tel. 

29Che' i yorajlelix c'ajbal mach mi' jal'an c majtan mu' bʌ caj a wʌq'ueñon, i 

diezmojlel tac pejtel i wut lum. Aq'ueñon ja'el jini ascuñʌl bʌ a walobilob. 

30Aq'ueñon ja'el i yʌx'al a wacax yic'ot a tiñʌme'. Wucp'ejl q'uin mi' cʌytʌl yic'ot 

i ña'. Ti waxʌcp'ejlel q'uin mi caj a wʌq'ueñon. 

31Yom mi la' wajñel ti ch'ujul. Mi tsi' c'uxu a wʌlac' jini bʌte'el mach mi la' c'ux i 

colojbal i we'el che' mi la' taj ti jamil. Yom mi la' chocben ts'i'. 

Exodo 23 

Jini wen tac bʌ 

1Mach ma' p'ojlesan t'an che' mach a wujilic mi isujm. Mach ma' cha'len lot 

cha'an ma' mucben i mul xjontolil. 

2Anquese cabʌlob mu' bʌ i cha'leñob jontolil, mach ma' tsajcañob majlel ti 

jontolil. Mach ma' cha'len lot ti' tojlel am bʌ i ye'tel cha'an ma' taj a c'uxbintel ti' 
tojlel a pi'ʌlob. 

3Mi an i mul juntiquil pobre bʌ, mux i toj anquese ma'anic i chubʌ'an. Mach 

jelchojquic jach mi caj a c'uxbin. 

4Che' ma' tajben i yʌlac' a contra che' sajtem, yom ma' cha' pʌsben i yum. 

5Mi tsa' taja burro tsa' bʌ yajli yic'ot i cuch, mach ma' to'ol ñusan. Anquese i 

cha'an a contra mu' bʌ i ts'a'leñet, yom ma' coltan. 

6Mach ma' coltan jini rico ti' contra jini pobre, come che' jini mi' sojquel meloñel. 

7Mach ma' jop'ben i mul yambʌ. Mach ma' wʌc' ti tsʌnsʌntel jini mach bʌ anic i 

mul, come ma'anic mi caj c ñusʌbeñet a mul che' jini. 

8Mach ma' mucul ch'ʌm a majtan, come che' mi' ch'ʌm i majtan jini am bʌ i 

ña'tʌbal, mi' jac' i lotintel. Che' jini, mi' yubin wocol jini toj bʌ winic ti' tojlel 
xmeloñel. 

9Mach yomic ma' tic'lan jini ch'oyol bʌ ti yambʌ lum. La' wujil bajche' yubil che' 

añetla ti yambʌ lum, come tsa' ajniyetla ti Egipto. 

I wucp'ejlel jab yic'ot i wucp'ejlel q'uin 

10Wʌcp'ejl jab mi caj la' cha'len pac' yic'ot c'ajbal ila ti lum. 

11Che' tsa'ix ts'ʌctiyi wʌcp'ejl jab yom ma' poj aq'uen i c'aj i yo jini lum jump'ejl 

jab. Jini a pʌc'ʌb mu' bʌ i yʌc' i wut la' i c'uxob jini p'ump'uño' bʌ. Mi tsa' to cʌle 
la' i c'ux bʌte'el. Che'ʌch yom mi' yujtel ja'el ti a ts'usubil yic'ot olivojil. 

12Wʌcp'ejl q'uin mi caj a cha'len e'tel. Ti wucp'ejlel q'uin mi caj a c'aj a wo yic'ot 

a wacax yic'ot a burro. Che' jini mi mejlel i c'aj i yo i yalobil xe'tel a cha'an yic'ot 
a jula' ch'oyol bʌ ti yambʌ lum. 

13Ch'ʌmʌla ti la' wenta pejtelel chuqui tsac subeyetla. Mach la' pejcan dioste' 

tac. Mach yomic mi' yubintel i c'aba' dioste' tac ti la' tojlel. 

Jini uxp'ejl q'uiñijel ti jujump'ejl jab 
(Éx. 34.18-26; Dt. 16.1-17) 

14Uxyajl mi caj la' melbeñon q'uiñijel ti jujump'ejl jab. 

15Yom mi la' mel jini q'uiñijel cha'an waj mach bʌ anic i levadurajlel. Wucp'ejl 

q'uin mi caj la' c'ux waj mach bʌ anic i levadurajlel che' bajche' tsac subeyetla 
ti mandar. Yom mi la' mel jini q'uiñijel che' ti marzo, come ti ili ora tsa' loq'uiyetla 
ti Egipto. Ti jujuntiquiletla yom mi la' wʌq'ueñon c majtan. 

16An i q'uiñilel c'ajbal ja'el che' mi la' wʌq'ueñon ñaxan bʌ i wut pʌc'ʌbʌl. Che' ti' 

jilibal jujump'ejl jab an q'uiñijel ja'el cha'an i wut pejtelel pʌc'ʌbʌl, che' bʌ tsa'ix 
la' tuc'u ochel pejtelel i wut pʌc'ʌbʌl. 

17Uxyajl ti jujump'ejl jab wersa mi la' pʌs la' bʌ tic tojlel ti la' pejtelel. 

18Mach mejlic la' wʌq'ueñon i ch'ich'el c majtan yic'ot waj am bʌ i levadurajlel. I 

lewil jini we'elʌl mach mejlic la' lot c'ʌlʌl che' ti sʌc'ajel. 

19Yom mi la' tuc' ochel ti cotot jini ñaxan bʌ i wut la' pʌc'ʌb, jini yajcʌbil bʌ. Mach 

mejlic la' ch'ʌx alʌ tiñʌme' mi chivo ti' ya'lel i chu' i ña'. 

Tsa' chojqui tilel i yAngel lac Yum cha'an mi' pʌy majlel israelob 

20Awilan wolic chocbeñetla majlel jini cAngel ti la' tojlel cha'an mi' cʌntañetla 

majlel. Mi caj i pʌyetla majlel ti la' wajñib chajpʌbil bʌ c cha'an. 

21P'isi ti la' wenta. Jac'benla i t'an. Mach la' ñusʌben i t'an, come ma'anic mi caj 

i ñusʌbeñet la' mul. Mi caj c tsictesan c bʌ ti la' tojlel quic'ot cAngel. 

22Mi uts'at mi la' jac'ben i t'an, cha'an mi la' mel che' bajche' tsi' subeyetla, mi 

caj j contrajin la' contrajob. Mi caj c tic'lan jini mu' bʌ i tic'lañetla. 

23Come jini cAngel ñaxan mi caj i majlel ti' tojel la' wut cha'an mi' pʌyetla majlel 

ti' lumal amorreojob yic'ot heteojob yic'ot ferezeojob yic'ot cananeojob yic'ot 
heveojob yic'ot jebuseojob. Mi caj c jisañob ti pejtelel. 

24Mach yomic mi la' ch'ujutesan i dioste' tac. Mach yomic mi la' cha'libeñob i 

ye'tel. Mach yomic mi la' mel che' bajche' i melbalob. Yom mi la' jisañob ti 
pejtelelob. Yom mi la' jem pejtelel i dioste' tac. 

25Joñon a Yumon a Dioson. Yom mi la' melbeñon que'tel. Mi caj cʌq'ueñetla 

cabʌl i bʌl la' ñʌc yic'ot ja'. Mi caj c lajmesʌbeñetla la' c'amʌjel. 

26Ma'anic mi caj i puts'el i yalobil mi juntiquilic x'ixic. Mux i cʌntañob i yalobilob 

pejtelel x'ixicob. Mi caj c ts'ʌctesan la' jabilel. 

27Mi caj c bʌc'tesan la' contrajob. Mi caj i toj sajtelob i pusic'al pejtelel winicob 

x'ixicob ba' mi caj la' c'otel. Mi caj c puts'tesan pejtelel la' contrajob. 

28Mi caj c choc tilel jini bʌbʌq'uen bʌ lajal bʌ bajche' xux ti' tojlel la' contrajob. 

Mi caj i puts'elob loq'uel ti la' tojlel jini heveojob yic'ot cananeojob yic'ot 
heteojob. 

29Ma'anic mi caj c chocob loq'uel ti la' tojlel ti jump'ejl jach jab cha'an jochol mi' 

cʌytʌl jini lum, ame che'ic mi' wen p'ojlel jini bʌte'el ti jamil. 

30C'unte' jach mi caj c choc loq'uel ti la' tojlel, jinto mi la' wen p'ojlel cha'an mi 

la' ch'ʌm ti la' wenta jini lum. 

31Ya' jaxʌl la' lum ti Chʌchʌc bʌ Najb, yic'ot ya' ti colem ñajb ba'an filisteojob, 

yic'ot ba'an tiquin bʌ lum c'ʌlʌl ti colem ja' i c'aba' Eufrates, come mi caj cʌc' ti 
la' wenta pejtelel winicob x'ixicob año' bʌ ti jini lum. Jatetla mi caj la' chocob 
loq'uel. 

32Mach mi la' mel trato yic'otob. Mach yomic mi la' pejcan i dioste' tac. 

33Mach yomic temel mi' yajñelob la' wic'ot ti la' lumal, ame mi' pʌyetob ti mulil tij 

contra. Mi mux la' ch'ujutesan i dioste' tac, mi caj la' yajlel ti' p'ʌtʌlel cha'an mi 
la' cʌyon”, che'en. 

Exodo 24 

1Lac Yum tsi' sube Moisés: Yom ma' letsel tilel ba' añon awic'ot Aarón, Nadab, 

Abiú, awic'ot lujuntiquil i chʌnc'al xñoxo' bʌ ti Israel. Ñajt mi caj i 
ch'ujutesañoñob. 

2Cojach Moisés mi caj i ñochtañon. Jini israelob ma'anic mi caj i letselob ti wits. 

Che' tsi' yʌlʌ lac Yum Dios. 

3Che' bʌ tsa' cha' sujti Moisés, tsi' subeyob winicob x'ixicob pejtelel i t'an lac 

Yum, yic'ot pejtelel i mandar tac. Ti pejtelelob tsi' jac'ʌyob ti jump'ejl i pusic'al: 
Mux c mel lojon ti pejtelel che' bajche' tsi' yʌlʌ lac Yum, che'ob. 

4Moisés tsi' ts'ijbu pejtelel i t'an lac Yum. Tsa' ch'ojyi ti wen sʌc'an. Tsi' melbe i 

pulʌntib i majtan Dios ya' ti' yebal wits. Tsi' mele lajchʌntejc wa'al bʌ xajlel 
cha'an jini lajchʌnmojt israelob. 

5Tsi' choco majlel ch'iton winicob cha'an mi' pulbeñob i majtan Dios. Tsi' 

tsʌnsʌbeyob alʌ tat wacax cha'an mi' yʌq'ueñob Dios wocolix i yʌlʌ. 

6Moisés tsi' ch'ʌmʌ ojlil i ch'ich'el wacax. Tsi' yotsa ti p'ejt tac. Ojlil tsi' c'ʌñʌ i 

tsijcʌben i pulʌntib. 

7Tsi' ch'ʌmʌ jini jun cha'an xuc'ul bʌ t'an. C'am tsi' pejca ti' tojlel winicob x'ixicob. 

Tsi' jac'ʌyob: Mi caj c mel lojon ti pejtelel che' bajche' tsi' yʌlʌ lac Yum, che'ob. 

8Moisés tsi' ch'ʌmʌ jini ch'ich' cha'an mi' mul winicob x'ixicob. Tsi' yʌlʌ: Jini 

ch'ich' i wentajʌch i sellojlel jini xuc'ul bʌ t'an, come lac Yum tsi' yʌq'ueyetla 
pejtel ili mandar mu' bʌ caj la' jac'. 

9Tsa' letsi majlel ti wits Moisés yic'ot Aarón yic'ot Nadab yic'ot Abiú, yic'ot 

lujuntiquil i chʌnc'al (70) ñoxo' bʌ israelob. 

10Jini israelob tsi' q'ueleyob i Dios Israel. Che' yilal i t'uchlib i yoc che' bajche' 

tʌsbil bʌ zafiro xajlel. Wen yʌx che' bajche' pañimil che' wen jamʌlix. 

11I yumob israelob tsi' q'ueleyob Dios pero ma'anic tsa' chʌmiyob. Tsi' cha'leyob 

we'el uch'el. 

12Lac Yum tsi' sube Moisés: La' ti wits ba' añon. Pijtañon ilayi. Mi caj cʌq'ueñet 

wechel bʌ xajlel ba' tsac ts'ijba jini mandar tac cha'an ma' cʌntesan jini winicob 
x'ixicob, che'en. 

13Tsa' majli Moisés yic'ot Josué i winic. Moisés tsa' letsi ti wits ba'an Dios. 

14Moisés tsi' sube jini xñoxo' bʌ: Pijtanla wʌ'i jinto mic cha' tilel lojon ba' añetla. 

Awilan wʌ'an Aarón yic'ot Hur la' wic'ot. Mi an wocol ti la' tojlel cucula ba' añob 
cha'an mi la' mel la' bʌ. 

15Tsa' ujti ti t'an, tsa' letsi majlel ti wits. Mʌcʌl jini wits cha'an tocal. 

16Ya'an i ñuclel lac Yum ti' pam wits Sinaí. Jini tocal tsi' mʌcʌ jini wits wʌcp'ejl 

q'uin. Che' ti wucp'ejlel q'uin Dios tsi' pejca Moisés ya' ti' yojlil jini tocal. 

17Jini israelob tsi' q'ueleyob i ñuclel lac Yum che' bajche' c'ajc woli bʌ ti lejmel 

ya' ti pam wits. 

18Moisés tsa' ochi ti mal tocal che' bʌ tsa' letsi majlel ti wits. Tsa' cʌle ti wits 

cha'c'al q'uin cha'c'al ac'ʌlel. 

Exodo 25 

Jini majtañʌl cha'an Tabernáculo 
(Éx. 35.4-9) 

1-2Lac Yum tsi' sube Moisés: Subeñob jini israelob cha'an mi' yʌq'ueñoñob c 

majtan. La' i yʌc'ob ti' yutslel i pusic'al majqui jach yom. Ch'ʌmbeñon tilel c 
majtan tac am bʌ ti ili lista: 

3-7oro, plata, bronce, yʌjyʌx bʌ pisil, chʌccojan bʌ pisil, chʌchʌc pisil, lino pisil, 

chʌchʌc bʌ i pʌchʌlel i tat tiñʌme', i pʌchʌlel chivo, te' i c'aba' acacia, i ya'lel 
olivo cha'an c'ajc, pom, xajlel i c'aba' ónice, yic'ot ujʌl cha'an mi' ts'istʌl ochel ti' 
bujc motomajob i c'aba' efod yic'ot ti' majquil i bujc. 

8Com mi' mel israelob jump'ejl Tabernáculo, jiñʌch ch'ujul bʌ otot cha'an mi 

cajñel yic'otob. 

9Yom mi' melbeñoñob jini Tabernáculo ti pisil che' bajche' mi caj c tsictesan. 

Jiñʌch i planojlel jini pisil bʌ otot yic'ot i planojlel chuqui tac yom c'ʌñol cha'an 
jini Tabernáculo. 

Jini Arca ba' mi' lojtel i T'an Dios 
(Éx. 37.1-9) 

10Yom mi la' c'ʌn acaciate' ti' melol Arca. Yom i tamlel jump'ejl metro yic'ot 

junc'al centímetro, yic'ot 75 centímetro ti' xujc, yic'ot 75 centímetro i chanlel. 

11Yom mi la' tep' ti puro oro ya' ti' mal yic'ot ti' pat. Yom mi la' wʌc' ti' joytʌlel i ti' 

ti'il i xujc tac, melbil bʌ ti puro oro ja'el. 

12Yom mi la' mel ja'el chʌmp'ejl xotol tac bʌ oro cha'an ma' wʌc' ya' ti jujunwejl 

i xujc. Yom cha'p'ejl ti junwejl yic'ot yambʌ cha'p'ejl ti yambʌ junwejl i xujc. 

13Yom mi la' mel bara tac ja'el melbil bʌ ti te' i c'aba' acacia. Yom mi la' tep' ti 

oro. 

14Yom mi la' juc ochel jini bara tac ti jujunwejl i xujc jini Arca ba' an xotol tac 

melbil bʌ ti oro, cha'an mi la' q'uech majlel jini Arca baqui jach yom. 

15Yom mi' cʌytʌl jini bara tac ya' ti jini xotol tac bʌ tsucu taq'uin. Mach yomic mi' 

loc'sʌntel. 

16Jini T'an mu' bʌ caj cʌq'ueñet yom ma' wotsan ya' ti' mal jini Arca. 

17Yom mi la' melben i majc jini Arca ya' ti' pam ba' mic ñusʌben i mul winicob 

x'ixicob. Yom i tamlel jump'ejl metro yic'ot junc'al centímetro. Yom i xujc 75 
centímetro. Yom i chanlel 75 centímetro ja'el. 

18Yom mi la' mel cha'tiquil i yejtal ángelob ti puro oro, melbil yom ti martillo. 

19Yom mi la' wʌc' ti jujunwejl ya' ba' mi caj c ñusʌbeñob i mul jini winicob x'ixicob. 

20Jini i yejtal jini ángelob tich'bil yom i wich' ya' ti' pam jini Arca. Jini i wutob yom 

mi' q'uelob ya' ba' mi caj c ñusʌbeñob i mul jini winicob x'ixicob. 

21Yom ma' wʌq'uen i majc jini Arca ya' ti' pam. Mi caj a wotsan ti' mal jini Arca 

jini T'an mu' bʌ caj cʌq'ueñet. 

22Mi caj lac taj lac bʌ ya'i. Mi caj lac tem cha'len t'an ya' ti' pam jini Ajñibʌl ba' 

mic ñusan mulil ya' ti' yojlil jini cha'tiquil i yejtal ángelob. Pejtelel jini t'an mu' bʌ 
caj c subeñet mi caj i yajñel ya' ti' mal Arca. Mi caj c subeñet pejtelel jini mandar 
tac yom bʌ mi' jac'ob jini israelob. 

Jini mesa cha'an waj 
(Éx. 37.10-16) 

23Yom mi la' mel jump'ejl mesa ti acaciate'. I tamlel yom jump'ejl metro. Yom 

ojlil metro i xujc. Yom 75 centímetro i chanlel. 

24Yom mi la' tep' ti puro oro. Tep'bil yom ja'el ti' joytʌlel i xujc tac i ti' ti'il ti puro 

oro. 

25Yom mi la' melben che' bajche' ojlil pach' c'ʌb i ñuclel i ch'ʌjlil i xujc tac jini 

mesa ti' joytʌlel. Mele ja'el yambʌ i ch'ʌjlil i ti' ti'il i xujc tac pero mero ch'o'ch'oc 
yom i ti'il ti oro. 

26Yom mi la' mel chʌnxojt oro cha'an mi la' wʌc' ya' ti jujunwejl i xujc jini mesa. 

Yom junxojt ya' ti jujunts'ijt i yoc jini mesa am bʌ ti chan, mach ya'ic ti' yebal i 
yoc jini mesa. 

27Jini xotol tac bʌ mi caj i yajñel ya' ti' xujc tac cha'an mi' mejlel ti ochel jini bara 

tac, cha'an ja'el mi' mejlel ti ch'ujyel majlel jini mesa. 

28Yom mi la' c'ʌn acaciate' ti' melol jini bara tac. Tep'ela ti oro. 

29Yom mi la' mel ti oro jini plato tac, yic'ot cuchara tac, yic'ot jara tac, yic'ot 

colem taza tac. Iliyi mi caj i c'ʌjñel cha'an lʌmʌl tac bʌ majtañʌl. 

30Yom mi la' wʌc' jini pan ya' ti mesa cha'an mi' yajñel tic tojlel ti pejtelel ora. 

Lámpara melbil bʌ ti oro 
(Éx. 37.17-24) 

31Yom mi la' mel ja'el jump'ejl lámpara ba' mi' ts'ʌjbel c'ajc, yom melol ti puro 

oro. Yom mi la' mel ti martillo i c'ʌclib yic'ot i te'el. Melbil yom ti martillo ja'el i 
copa tac yic'ot i ch'ʌjlil tac. Junxojt jach jini oro mi caj i mejlel ti' pejtelel. 

32-33Yom wʌcts'ijt i c'ʌb i te'el jini c'ajc tac, uxts'ijt i c'ʌb ti jujunwejl i te'el. Yom 

uxp'ejl i ch'ʌjlil lajal bajche' i nich jini almendro ti jujunts'ijt i c'ʌb. Ti jujump'ejl i 
ch'ʌjlil yom an che' bajche' i yutbal i nich pimel. 

34-35Ya' ti' te'el i buchlib c'ajc yom ch'ʌmp'ejl copa che' lajal bajche' i nich 

almendro, ya' ti' xʌc' tac. Che' ja'el yom jump'ejl che' bajche' i nich pimel ya' ti' 
ni' tac i c'ʌb yic'ot ya' ti yebal tac i c'ʌb. 

36Pejtelel i yutbal tac yic'ot i c'ʌb tac, yic'ot i te'el, yom melol ti junq'uejl jach oro 

jats'bil ti martillo. 

37Che' ja'el yom mi la' mel wucp'ejl ba' mi' tsujq'uel jini c'ajc, cha'an mi la' tsuc' 

cha'an mi' pʌs i c'ʌc'al ti' tojlel la' wut. 

38Jini mu' bʌ la' c'ʌn cha'an mi la' yʌp jini c'ajc yic'ot i yajñib i tʌñʌl jini c'ajc melbil 

yom ti puro oro. 

39Yom mi la' c'ʌn lujump'ejl i yuxc'al (50) kilo puro oro cha'an pejtelel mu' bʌ i 

c'ʌjñel cha'an ba' mi' ts'ʌjbel jini c'ajc. 

40Wen q'uele bajche' yilal wolic pʌsbeñet cha'an che'i mi la' mel pejtelel che' 

bajche' wolic pʌsbeñet ila ti wits. Che' tsi' yʌlʌ lac Yum. 

Exodo 26 

Jini Tabernáculo 
(Éx. 36.8-38) 

1-2Woli' chʌn al lac Yum: Che' mi la' mel jini Tabernáculo, jini pisil bʌ otot, yom 

mi la' c'ʌn lujumpajc lino bʌ pisil, wen uts'at bʌ jalbil, yʌjyʌx bʌ yic'ot chʌccojan 
bʌ yic'ot chʌchʌc bʌ. Yom jalbil ja'el i yejtal ángelob. Wen melbil yom. 
Chʌnlujump'ejl (14) metro yom i tamlel jini cortina. Cha'p'ejl metro yom ti' xujc. 
Yom lajal i ñuclel ti jujump'ejl jini cortina. 

3Jini jujumpajc cortina yom ñuqui tʌc'bil ti jo'pajc, yic'ot jini yambʌ jo'pajc yom 

ñuqui tʌc'bil ja'el. 

4Yom mi la' wʌc' xotol tac bʌ pisil che' bajche' argolla ya' ti' ti'il jini ñaxan bʌ 

ñuqui tʌc'bil bʌ pisil, yic'ot jini yambʌ ñuqui tʌc'bil yom ja'el. 

5Yom lujump'ejl i yuxc'al jini xotol tac bʌ pisil cha'an jini ñaxan bʌ ñuqui tʌc'bil 

bʌ jini pisil. Jini yambʌ ñuqui tʌc'bil bʌ ja'el ti jo'pajc, yom lujump'ejl i yuxc'al jini 
xotol tac bʌ ja'el, cha'an mi' mejlel ti tʌjq'uel. 

6Che' jini yom mi la' mel lujump'ejl i yuxc'al joc'lib ti puro oro cha'an mi la' c'ʌn 

la' tʌc' ti' pejtelel jini pisil tac, jinto mi' yujtel la' mel jini Tabernáculo. 

7-8Yom mi la' mel ja'el pisil melbil bʌ ti' pʌchʌlel chivo cha'an i jol jini 

Tabernáculo. Yom junlujumpajc che' ti' pejtelel. Jo'lujump'ejl metro yom i tamlel 
jujump'ejl cortina. Cha'p'ejl metro yom i xujc. 

9Yom mi la' laj bʌ ts'is jini jo'pajc cortina. Parte yom mi la' ts'is jini yambʌ wʌcpajc 

cortina. Yom mi la' pʌc i wʌcp'ejlel cortina ti' tojel jini Tabernáculo. 

10-11Yom mi la' wʌq'uen lujump'ejl i yuxc'al xotol tac bʌ tsucu taq'uin ya' ti' ti' tac 

jini cha'pajc cortina. Che' jini yom mi la' mel lujump'ejl i yuxc'al i joc'lib melbil bʌ 
ti bronce cha'an mi la' wotsan ya' baqui xotol tac jini tsucu taq'uin. Che' mi la' 
laj bʌ ac' jini tsucu taq'uin tac ya' ti' xujc tac jini cortina jinto mi' yujtel la' mel 
jump'ejl otot. 

12Ya' ti' lejch' jini otot, che' tich'bilix jini cortina, i sobrajlel tac jini cortina mu' to 

bʌ i sobrajʌyel, yom mi' licchocontel ti' pat jini Tabernáculo. 

13Jini ojlil metro i colojbal i tamlel jini cortina yom mi la' pʌc jubel ti jujunwejl jini 

Tabernáculo cha'an mi' mʌctan. 

14Che' ja'el yom mi la' melben i jol jini Tabernáculo. Melbil yom ti' pʌchʌlel i tat 

chivo, ts'ajbil bʌ ti chʌchʌc bʌ pintura. Yom i pʌchʌlel chivo ja'el ya' ti' pam. 

15Yom mi la' wʌq'uen i bojte'lel jini Tabernáculo ti acaciate'. Yom jini wen toj tac 

bʌ. 

16Yom jo'p'ejl metro i tamlel, yic'ot ojlil i cha'p'ejl metro i xujc tac. 

17Ti jujunq'uejl jini tabla yom mi' melbentel i ti', ti' cha'wejlel cha'an ni't'il mi' 

cʌytʌl. Che'ʌch yom ti' pejtelel jini tabla. 

18Yom mi la' c'ʌn junc'al tabla cha'an i mʌjquil jini Tabernáculo ya' ti' xujc am bʌ 

ti sur. 

19Yom mi la' melben cha'c'al i c'ʌclib ti plata, cha'p'ejl cha'an jujunq'uejl jini tabla. 

20Yom junc'al tabla ja'el ya' ti' junwejlel jini Tabernáculo am bʌ ti norte. 

21Yom cha'c'al i c'ʌclib ti plata ja'el, cha'p'ejl cha'an jujunq'uejl tabla. 

22Yom wʌcq'uejl tabla cha'an i pat jini Tabernáculo ya' ti' xujc ba' mi' bʌjlel q'uin. 

23Yom cha'q'uejl tabla ya' ti xujc tac ya' ti' pat jini Tabernáculo. 

24Yom junlajal mi' c'otel yic'ot jini yambʌ i tablajlel tac, yic'ot wen ni't'il yom mi' 

c'otel ti' chañelal yic'ot ti yebal. 

25Che' jini yom waxʌq'uejl tabla yic'ot i c'ʌclib melbil bʌ ti plata. Ti' pejtelel jiñʌch 

wʌclujump'ejl i c'ʌclib, cha'p'ejl i c'ʌclib ti jujunq'uejl tabla. 

26Che' ja'el yom mi la' mel jo'ts'ijt bara cha'an mi' yajñel ti junwejl jini 

Tabernáculo. 

27Yic'ot yambʌ jo'ts'ijt cha'an mi' yajñel ya' ti yambʌ junwejl jini Tabernáculo, 

yic'ot yambʌ jo'ts'ijt cha'an mi' yajñel ya' ti' pat ba' mi' bʌjlel q'uin. 

28Jini yambʌ bara yom mi' ñumel ti' yojlil jini tabla ti jujunwejl ya' ti' yojlil jini 

Tabernáculo. 

29Yom mi la' tep' ti oro jini tabla tac. Yom xotol tac bʌ melbil bʌ ti oro cha'an ya'i 

mi' ñumel jini bara. Yom mi la' tep' jini bara tac ti oro ja'el. 

30Yom mi la' wa'chocon jini Tabernáculo che' bajche' tsac pʌsbeyet ya' ti wits. 

Jini cortina am bʌ ti mal 

31Yom mi la' mel colem pisil cha'an mi' joc'tʌl ti mal, yom yʌjyʌx bʌ yic'ot 

chʌccojan bʌ yic'ot chʌchʌc bʌ, wen jalbil bʌ ti lino, yic'ot i yejtal tac ángelob. 

32Joc'chocon jini cortina ti chʌmp'ejl i joc'lib melbil bʌ ti oro am bʌ ti chʌnts'ijt te' 

melbil bʌ ti acaciate', tep'bil bʌ ti oro. Yom i c'ʌclib jini te' tac ti plata. 

33Joc'chocon jini pisil ti joc'lib tac. Yom mi la' wotsan jini Arca cha'an i ña'tʌntel 

jini T'an ya' ti' yojlil jini cortina. Jiñʌch mu' bʌ i t'ox jini Ch'ujul bʌ Ajñibʌl yic'ot 
jini C'ax Ch'ujul bʌ Ajñibʌl. 

34Yom mi la' wʌc' ya' ti C'ax Ch'ujul bʌ Ajñibʌl i majc jini Arca melbil bʌ ti oro. 

Jiñʌch ba' mi' ñusʌntel mulil. 

35Jini mesa yom mi la' wʌc' ti' tojel jini jo'c'ol bʌ pisil. Yom jini ba' mi' ts'ʌjbel c'ajc 

ti' tojel jini mesa ti sur cha'an jini Ch'ujul bʌ Ajñibʌl. Jini mesa yom ma' wʌc' ti 
norte. 

36Yom mi la' mel jump'ejl cortina cha'an i majc i ti' Tabernáculo. Yom wen jalbil 

bʌ lino. Yom wen joch'bil ti yʌjyʌx bʌ ti chʌccojan bʌ yic'ot ti chʌchʌc bʌ. 

37Yom mi la' mel jo'ts'ijt te' ti acacia cha'an mi la' joc'chocon jini cortina. Yom mi 

la' tep' ti oro. Yom i joc'lib melbil ti oro. Yom jini jo'p'ejl i c'ʌclib melbil ti bronce. 

Exodo 27 

Jini pulʌntib melbil bʌ ti bronce 
(Éx. 38.1-7) 

1Yom mi la' c'ʌn acaciate' cha'an mi la' mel jini pulʌntib. Lajal yom i tamlel ti 

chʌnxujc'ubʌyel, ojlil i yuxp'ejl metro i tamlel ti jujunwejl. I chanlel jiñʌch ojlil i 
cha'p'ejl metro. 

2Yom mi la' melben i xulup ti' chʌmp'ejlel i xujc jini pulʌntib. Laj tep'bil yom ti 

bronce. Wen tsuyul yom ya' ti xujc tac. 

3Yom mi la' mel ja'el poc' tac, yic'ot pala tac, yic'ot wechel tac bʌ e'tijibʌl cha'an 

mi la' c'ʌn la' jop loq'uel jini tan. Yom taza tac ja'el yic'ot pejtelel yan tac bʌ mu' 
bʌ i c'ʌjñel. Laj melbil yom ti bronce. 

4Che' ja'el yom mi la' mel chincholtic bʌ ti bronce. Ya' ti' ti' jini chincholtic bʌ yom 

mi la' wʌc' chʌmp'ejl xotol tac bʌ tsucu taq'uin melbil bʌ ti bronce. 

5Yom mi la' wʌc' ya' ti yebal ba' mʌcbil jini pulʌntib. Yom wen an ti' yojlil jini 

pulʌntib jini chincholtic bʌ. 

6Che' ja'el yom mi la' c'ʌn jini acaciate' cha'an mi la' mel bara tac cha'an jini 

pulʌntib. Yom tep'bil ti bronce. 

7Yom mi' yochel jini bara ba' xotol jini tsucu taq'uin tac. Yom laj bʌ ñumen i ni' 

ti jujunwejl jini pulʌntib. 

8Tocol yom i mal jini pulʌntib. Ti tabla yom mi la' mel che' lajal bajche' tsac 

pʌsbeyet ya' ti wits. 

Jini patio cha'an Tabernáculo 
(Éx. 38.9-20) 

9-10Yom mi la' melben i patiojlel jini Tabernáculo. Ya' ti sur yom mi la' joc'chocon 

jini wen jalbil bʌ lino. I tamlel jiñʌch lujump'ejl i yuxc'al (50) metro. Yom junc'al i 
postejlel yic'ot junc'al i c'ʌclib ti bronce. Melbil yom ti plata i joc'lib tac, yic'ot jini 
xotol tac bʌ. 

11Che' ja'el ti norte yom mi la' joc'chocon jini pisil. I tamlel jiñʌch lujump'ejl i 

yuxc'al metro. Yom junc'al i postejlel yic'ot junc'al i c'ʌclib. Melbil yom ti plata i 
joc'lib tac yic'ot jini xotol tac bʌ. 



146 

 

Chol de Tumbalá Bible 
© Bible Society of Mexico. 

  
 

 

12Jini i tamlel jini patio ti' tojel i bʌjlibal q'uin yom jo'p'ejl i cha'c'al (25) metro. 

Yom lujunts'ijt i postejlel yic'ot lujump'ejl i c'ʌclib tac. 

13I tamlel jini patio ba' mi' pasel q'uin jiñʌch jo'p'ejl i cha'c'al metro. 

14-15Jini cortina ti' tojel ba' mi la cochel yom ojlil i waxʌcp'ejl metro. Yom uxts'ijt 

i te'el yic'ot i c'ʌclib tac, che' ja'el ti yambʌ junwejl ba' mi la cochel. 

16I mʌjquil jini patio jiñʌch cortina am bʌ lujump'ejl metro i tamlel, wen joch'bil 

bʌ ti yʌjyʌx bʌ, ti chʌccojan bʌ, yic'ot ti chʌchʌc bʌ, wen jalbil ti lino. Yom 
chʌnts'ijt i te'el yic'ot i buchlib tac. 

17Yom cʌchbil tac ti plata pejtelel i te'el ti' joytʌlel jini patio. Yom melbil ti plata 

ja'el i joc'lib yic'ot i c'ʌclib tac melbil ti bronce. 

18I tamlel jini patio yom lujump'ejl i yuxc'al metro. I xujc yom jo'p'ejl i cha'c'al 

metro. I chanlel jini cortina tac jiñʌch ojlil i yuxp'ejl metro. Jini cortina tac wen 
jalbil yom ti pino bʌ lino. Melbil yom ti bronce i c'ʌclib tac. 

19Yom laj melbil ti bronce pejtelel mu' bʌ i c'ʌjñel ti melol jini Tabernáculo, yic'ot 

i joc'lib tac. 

I q'uelol lámpara 
(Lv. 24.1-4) 

20Yom ma' subeñob jini israelob cha'an mi' ch'ʌmbeñetob tilel i ya'lel olivote' 

che' cujbilix cha'an i c'ʌc'al Tabernáculo, cha'an mi' lejmel ti pejtelel ora jini c'ajc. 

21Yom mi la' wʌc' jini c'ajc ti Ch'ujul bʌ Ajñibʌl. Yom ma' wa'chocon Aarón yic'ot 

i p'olbalob cha'an mi' chʌcʌ q'uelob jini c'ajc ti ic'ajel yic'ot ti sʌc'ajel. Jiñʌch 
jump'ejl mandar yom bʌ ti' tojlel israelob ti pejtelel ora. 

Exodo 28 

Che' bajche' yilal i pislel jini motomajob 
(Éx. 39.1-31) 

1Yom ma' wa'chocon Aarón yic'ot i yalobilob cha'an mi' coltañetob. Yom mi' 

melbeñoñob que'tel jini motomajob. Jiñʌch Aarón, Nadab, Abiú, Eleazar, yic'ot 
Itamar i yalobil Aarón. 

2Yom la' melben i pislel a wʌscun Aarón, ch'ujul bʌ, sʌc bʌ, yic'ot i t'ojol bʌ, 

cha'an mi' q'uejlel ti ñuc. 

3Añob p'i'p'o' bʌ i pusic'al winicob tsa' bʌ cʌq'ueyob i ña'tʌbal ti' melol wen tac 

bʌ e'tel. Yom ma' pejcañob cha'an mi' melbeñob i pislel Aarón, cha'an che' jini 
mi' mejlel i yʌc' i bʌ cha'an mi' melbeñon que'tel che' bajche' motomaj. 

4Jini bujcʌl tac yom bʌ mi' melob jin tacʌch iliyi: I pislel i tajn, yic'ot i bujc i c'aba' 

efod yic'ot pʌl bʌ i bujc, yic'ot i cha'lajmlel i bujc, yic'ot i pislel i jol, yic'ot i cajchil. 
Mi caj i melbeñob a wʌscun Aarón yic'ot i yalobilob i pislelob yom bʌ mi' xojob 
che' mi' melbeñoñob que'tel ti motomaj. 

5Yom mi' c'ʌñob yʌjyʌx bʌ pisil yic'ot chʌccojan bʌ yic'ot chʌchʌc bʌ, yic'ot wen 

jalbil bʌ lino cha'an ti' melol jini bujcʌl tac i c'aba' efod. 

6Yom mi' mejlel i mʌjquil i tajn ti yʌjyʌx bʌ pisil, yic'ot chʌccojan bʌ, yic'ot 

chʌchʌc tac bʌ, yic'ot wen jalbil bʌ lino, wen uts'at bʌ melbil. 

7Yom cha't'ujm i cʌjchil cha'an mi' laj bʌ cʌch ti' pat. 

8Jini i cajchil melbil yom ti oro yic'ot ti yʌjyʌx bʌ pisil, ti chʌccojan bʌ, ti chʌchʌc 

bʌ yic'ot ti wen jalbil bʌ lino. 

9Ch'ʌmʌ cha'p'ejl xajlel i c'aba' ónice. Ya'i yom ma' ts'ijban i c'aba'ob jini 

lajchʌnmojt i p'olbal jini Israel. 

10Yom ma' ts'ijban wʌcp'ejl c'aba'ʌl ti jini junq'uejl xajlel, yic'ot yambʌ wʌcp'ejl 

c'aba'ʌl ya' ti yambʌ junq'uejl xajlel, junlajal yom. Jini ñaxan bʌ tsi' yila pañimil, 
jiñʌch ma' ñaxan otsan c'ʌlʌl ma' taj majlel jini wi'ilix bʌ tsi' yilayob pañimil cha'an 
belecña mi' yujtel a wotsan ya' ti cha'q'uejl xajlel jini c'aba'ʌl tac. 

11Yom ts'ijbubil jini c'aba'ʌl tac, pero lajal yom che' bajche' an ti sello. Che' yom 

ma' ts'ijban jini c'aba'ʌl tac ya' ti' cha'q'uejlel xajlel, jiñʌch i c'aba'ob i p'olbal 
Israel. Ya' ti oro yom ma' lʌp ochel jini xajlel tac. 

12Yom ma' wʌc' jini xajlel ti jujunwejl i quejlab. Cʌchbil yom ya' ti' cujchil tac ya' 

ti' bujc. Cha'añʌch mi' chʌn ña'tʌntel jini israelob. Aarón yom mi' ch'ʌm majlel 
jini c'aba'ʌl tac ti' quejlab ya' tic tojlel. La' Yumon. 

13Yom mi la' mel cha'p'ejl i joc'lib ti oro yic'ot cha't'um cadena ti puro oro, 

14yic'ot xotol tac bʌ cʌchbil bʌ ya' ti' joc'lib tac. 

15Che' ja'el yom mi la' mel jump'ejl i pislel i tajn. Cha'añʌch mi' ña'tañob jini 

israelob che' mi' q'uelob cha'an Dios mi' c'ʌn jini motomajob cha'an mi' pʌs 
chuqui uts'at mi' q'uel Dios. Yom mi' c'ʌjñel puy melbil bʌ ti oro, yic'ot chʌccojan 
bʌ, yic'ot chʌchʌc bʌ, yic'ot wen jalbil bʌ lino che' bajche' tsa' c'ʌjni ti efod. 

16Junlajal yom i colemlel, i pislel i tajn, jujuñajb ti' joytʌlel. 

17Yom mi la' wʌq'uen chʌntsolom xajlel tac. Ti jini ñaxan bʌ tsolom yom an 

sárdica yic'ot topacio yic'ot carbunclo. 

18Ya' ti' cha'tsolomlel yom an esmeralda yic'ot zafiro yic'ot diamante. 

19Ya' ti' yuxtsolomlel yom an jacinto yic'ot ágata yic'ot amatista. 

20Ya' ti' chʌntsolomlel, yom an berilo yic'ot ónice yic'ot jaspe. Ñotbil tac yom ti 

oro. 

21Jini xajlel tac jiñʌch i wentajlel jini lajchʌntiquil i yalobilob Israel. Yom ts'ijbubil 

i c'aba'ob mi' cʌytʌl ya' ti xajlel tac che' lajal bajche' sello tac. 

22Yom cha't'ujm jaxbil bʌ oro cha'an i ch'ajñal. 

23Yom mi la' mel ja'el cha'xojt xotol tac bʌ tsucu taq'uin cha'an ma' wʌc' ti 

jujunwejl i tajn jini bujcʌl. 

24Yom ma' wʌc' cha't'ujm jini jaxbil bʌ oro ti jini cha'xojt xotol bʌ am ti jujunwejl 

i tajn jini bujcʌl. 

25I ni' tac jini cha't'ujm jaxbil bʌ oro mu' bʌ i yʌjq'uel ya' ti xotol tac bʌ am bʌ ti 

jujunwejl i tajn, yom ma' licchocoben ya' ti' cha'wejlel i quejlab jini bujcʌl ya' ti' 
tojel i wut. Ochem tac yom i ni' jini jaxbil bʌ ya' ti ónice. 

26Yom mi la' mel yambʌ cha'xojt tsucu taq'uin melbil bʌ ti oro cha'an ma' wʌc' ti 

jujunwejl i bolsajlel jini bujcʌl ya' ti' tojlel jini bujcʌl che' ti' mal. 

27Che' ja'el yom mi la' mel cha'xojt tsucu taq'uin melbil bʌ ti oro cha'an ma' wʌc' 

ya' ti tirante tac am bʌ ti' quejlab jini bujcʌl c'ʌlʌl ba' chucbil jini wen jalbil bʌ i 
cajchiñʌc'. 

28Cha'an mi' laj bʌ cʌchob i bʌ i yebal i pislel tajñʌl yic'ot jini xotol tac bʌ am bʌ 

ti yebal jini bujcʌl, i c'aba' efod yom ma' c'ʌn jaxbil bʌ puy yʌjyʌx bʌ cha'an ma' 
cʌch, cha'an ma'anic mi' jit i bʌ jini bujcʌl. 

29Ya'i mi caj i ch'ʌm majlel Aarón i c'aba'ob i yalobilob Israel ya' ti bujcʌl ti' tojel 

i pusic'al, che' bajche' jajayajl mi' yochel ya' tic tojlel ba' mi' ch'ujutesañon. 
Jiñʌch cha'an mi' chʌn ña'tʌntel i p'olbal Israel. 

30Yom ma' wotsan ya' ti' tajn jini bujcʌl cha'p'ejl xajlel i c'aba' Urim yic'ot Tumim, 

am bʌ i c'ʌjnibal cha'an mi la' cʌntesʌntel. Mi caj i yajñel ti' tojlel i pusic'al jini 
Aarón che' mi' yochel ya' ti cotot. Ya'i mi' ch'ʌm majlel Aarón i c'aba'ob i 
yalobilob Israel che' bajche' jajayajl mi' yochel. 

31-32Yʌjyʌx yom pejtelel jini pʌl bʌ i bujc. Ya' ti' yojlil c'ʌlʌl ti chan, yom mero ñuc 

i ti', yic'ot joch'bil yom che' bajche' mi' joch'ob i bic' bujcʌl tac, cha'an ma'anic 
mi' tsijlel. 

33Ya' ti yebal, ti' joytʌlel i ti' jini tam bʌ i bujc, yom ma' wʌq'uen i ch'ʌjlil tac bʌ 

bajche' ch'umac', yʌjjʌx tac, chʌchʌc tac yic'ot chʌccojan tac bʌ yic'ot alʌ 
campana tac melbil bʌ ti oro. 

34Yom jump'ejl alʌ campana melbil bʌ ti oro yic'ot jump'ejl ch'umac'. Xajbuctic 

yom ma' wʌc' ti' joytʌlel i ti'. 

35Aarón yom mi' lʌp iliyi che' mi' mel i ye'tel cha'an che' mi' ñijcan i bʌ jini alʌ 

campana, mi' yubintel che' mi' yochel ya' ti Ch'ujul bʌ Ajñibʌl ba' añon yic'ot che' 
mi' loq'uel. Che' jini ma'anic mi caj i chʌmel. 

36Yom mi la' mel junq'uejl alʌ tsucu taq'uin melbil bʌ ti oro cha'an ma' ts'ijban 

ya'i: “Ch'ujul cha'an lac Yum”, che'en. 

37-38Yʌjyʌx i ch'ajñal yom cha'an ma' cʌchben ya' ti' tojel i pam jini Aarón ya' ti' 

yalʌ pixol. Che' jini mi caj i yajñel ti' pam jini Aarón cha'an mi' yajñel ti' wenta jini 
Aarón i mul israelob che' mi' yʌq'ueñoñob ch'ujul bʌ c majtan tac. Yom mi' yajñel 

ti' pam Aarón ti pejtelel ora cha'an che' mi' yochel ba' añon, mi caj c ñusʌbeñob 
i mul. 

39Jalbil yom jini bujcʌl ti fino bʌ lino. Mele alʌ pixolʌl ti fino bʌ lino ja'el. Che' ja'el 

i cajchiñʌc' wen joch'bil yom. 

40Che' ja'el i yalobilob Aarón, yom mi la' melbeñob tam bʌ i bujc yic'ot i 

cajchiñʌc' yic'ot i yalʌ pixolob ja'el cha'an i t'ojlʌwib. 

41Che'ʌch yom jini mu' bʌ a wʌq'ueñob i lʌp a wʌscun Aarón yic'ot i yalobilob. 

Che' jini yom ma' boñob, ma' sʌq'uesañob, cha'an ma' wa'chocoñob cha'an mi' 
melbeñoñob que'tel ti motomaj. 

42Yom ma' melbeñob i borwex ti fino bʌ pisil. Yom i ch'ajñal ti' ñʌc' mero ts'ita' 

tam cha'an ya' jaxʌl mi' c'otel ti' chañelal i pix. Yom jalbil ja'el, jiñʌch cha'an mi' 
lʌpob ya' ti' mal pʌl bʌ i bujc jini motomaj. 

43Aarón yic'ot i yalobilob mi caj i lʌpob che' mi' yochelob ya' ti Tabernáculo yic'ot 

che' mi' wa'tʌlob ti' tojlel jini pulʌntib, che' mi' cha'leñob que'tel ya' ti Ch'ujul bʌ 
Ajñibʌl. Che' jini ma'anic mi caj i tajob i mul cha'an ma'anic mi caj i chʌmelob. 
Che'ʌch yom mi' chʌn melob ti pejtelel ora c'ʌlʌl ti' yorajlel i p'olbalob. 

Exodo 29 

I sʌq'uesʌntelob Aarón yic'ot i p'olbal 
(Lv. 8.1-36) 

1Jiñʌch mu' bʌ caj a mel cha'an ma' sʌq'uesan Aarón yic'ot i yalobilob cha'an 

mi' yochel ti motomaj. Yajcan juncojt alʌ wacax i tat bʌ yic'ot cha'cojt tat tiñʌme', 
wen c'oc' bʌ, mach bʌ anic i chʌmel. 

2Chajpan waj mach bʌ paj'esʌbilic, yic'ot pan mach bʌ paj'esʌbilic, tiq'uesʌbil 

bʌ ti aceite, yic'ot galleta mach bʌ paj'esʌbilic, ts'ajbilix bʌ ti aceite. Yom mi la' 
c'ʌn harina melbil bʌ ti trigo wen juch'bil bʌ. 

3Yom ma' wʌc' jini waj ti jump'ejl chiquib cha'an ma' wʌq'ueñon yic'ot jini alʌ tat 

wacax yic'ot jini cha'cojt tat tiñʌme'. 

4Yom ma' pʌy majlel Aarón yic'ot i yalobilob ti' ti' jini Tabernáculo cha'an ma' 

pocbeñob i c'ʌb yic'ot i yoc ti ja'. 

5Che' jini yom ma' ch'ʌm jini bujcʌl tac cha'an ma' lʌpben Aarón. Ma' lʌpben i 

pislel tac. Cʌchben ja'el i cajchiñʌc'. 

6Aq'uen jini alʌ pixolʌl ti' jol. Yom ma' wʌq'uen jini ch'ujul bʌ alʌ tsucu taq'uin 

melbil bʌ ti oro ti' pam jini pixolʌl. 

7Che' jini yom ma' ch'ʌm jini aceite mu' bʌ i c'ʌjñel tac ya' ti Tabernáculo. Mulben 

i jol. Boño jini motomaj. 

8Pʌybeñob tilel i yalobilob ja'el. Lʌpbeñob jini pʌl bʌ i bujc ja'el. 

9Aq'ueñob i cajchiñʌc' ja'el. Aq'ueñob i yalʌ pixolob ya' ti' jolob ti jujuntiquil. Che' 

jini mi caj i yochelob ti motomaj ti pejtelel ora. Che'ʌch yom ma' wa'chocoñob ti 
motomaj jini Aarón yic'ot i yalobolob. 

10Che' jini yom ma' pʌy majlel jini alʌ tat wacax ba'an jini Tabernáculo ba' mi' 

tempañob i bʌ. La' i yʌc'ob i c'ʌb jini Aarón yic'ot i yalobilob ya' ti' jol jini alʌ tat 
wacax ya' tic tojlel ba'an jini Tabernáculo. 

11Yom ma' tsʌnsan jini wacax tic tojlel ya' ti' ti' jini Tabernáculo. 

12Yom ma' ts'aj i yal a c'ʌb ya' ti' ch'i'ch'el jini wacax cha'an ma' bomben i xulub 

tac jini pulʌntib. I colojbal jini ch'i'ch' yom ma' bec' ya' ti yebal jini pulʌntib. 

13Yom ma' ch'ʌm i cebujlel ñotol tac bʌ ya' ti' soyta' tac yic'ot ya' bʌ an ti' pam i 

yolmal yic'ot am bʌ ti' cha'wejlel i riñón, yic'ot i lewil cha'an ma' pul ya' ti pulʌntib. 

14Pero i bʌc'tal jini alʌ tat wacax yic'ot i pʌchʌlel yic'ot i ta' yom ma' pul ti c'ajc ti' 

junwejlel jini tejclum. Jiñʌch majtañʌl cha'an mulil. 

15Che' jini yom ma' pʌy tilel juncojt tat tiñʌme'. La' i yʌc'ob i c'ʌb ya' ti' jol tat 

tiñʌme' jini Aarón yic'ot i yalobilob. 

16Tsʌnsan jini tat tiñʌme'. Tsijcan i joytʌlel jini pulʌntib ti' ch'ich'el. 

17Bic'ti t'ojo jini tat tiñʌme'. Pocben i soyta' yic'ot i yoc. Che' jini ac'ʌ ya' ba'an 

jini bic'ti t'ojlix bʌ i bʌc'tal ya' ba'an i jol ja'el. 

18Yom ma' pul pejtelel jini tat tiñʌme' cha'an pulbil bʌ i majtan a Yum. Jiñʌch 

yom bʌ mi' pulel, jini mu' bʌ c ch'ʌm tic wenta. 

19Che' jini yom ma' ch'ʌm jini yambʌ tat tiñʌme'. La' i c'ʌcchocoñob i c'ʌb jini 

Aarón yic'ot i yalobilob ya' ti' jol jini tat tiñʌme'. 

20Tsʌnsan ja'el. Yom ma' ch'ʌmben i ch'i'ch'el ti a c'ʌb cha'an ma' bomben ti' ñoj 

bʌ i c'unlel i chiquin Aarón. Che' ja'el i yalobilob yom ma' bombeñob ja'el. Yom 
ma' bombeñob ja'el ñoj bʌ i ña'al i c'ʌb yic'ot ñoj bʌ i ña'al i yoc. Tsijcan i colojbal 
jini ch'ich' ti' joytʌlel jini pulʌntib. 

21Yom ma' c'ʌn lamital jini ch'ich' am bʌ ti pulʌntib yic'ot ts'ita' jini aceite mu' bʌ 

i c'ʌjñel ti Tabernáculo cha'an ma' tsijcañob Aarón yic'ot i yalobilob che' yic'ot i 
pislelob. Che' jini sʌq'uesʌbilobix mi' cʌytʌl jini Aarón yic'ot i yalobilob. 
Sʌq'uesʌbilix mi' cʌytʌl i pislel ja'el. 

22Yom ma' ch'ʌm ja'el i cebujlel jini tat tiñʌme' yic'ot i lewil i ñej, yic'ot i cebujlel 

ñotol tac bʌ ti' soyta', yic'ot am bʌ ti' yolmal, yic'ot ti' cha'wejlel i pat, yic'ot pejtelel 
am bʌ ti' pam i bʌc'tal, yic'ot am bʌ ti' ñoj bʌ i ya', come jiñʌch tat tiñʌme' cha'an 
sʌq'uesaya. 

23Ch'ʌmʌ ja'el junsejl caxlan waj yic'ot junsejl waj melbil bʌ ti aceite, yic'ot 

jump'ejl galleta am bʌ ti chiquib yic'ot waj mach bʌ paj'esʌbilic, jini ac'bil bʌ tic 
tojlel, che'en lac Yum. 

24Ac'ʌ pejtelel ti' c'ʌb Aarón yic'ot ti' c'ʌb i yalobilob. Che' jini yom ma' jʌmts'un 

che' bajche' majtañʌl jʌmts'ubil bʌ tic tojlel, che'en lac Yum. 

25Ti wi'il yom ma' ch'ʌmbeñob ti' c'ʌb cha'an ma' pul ya' ti pulʌntib. Jiñʌch pulbil 

bʌ c majtan, uts'at bʌ, xojocña bʌ, pulbil bʌ ti c'ajc. 

26Yom ma' ch'ʌm i tajn tat tiñʌme' mu' bʌ i c'ʌjñel ti sʌq'uesʌntel Aarón cha'an 

ma' jʌmts'un, che' bajche' jʌmts'ubil bʌ c majtan. Jiñʌch mu' bʌ a ch'ʌm, che'en 
lac Yum. 

27Yom ma' t'ox i tajn jʌmts'ubil bʌ yic'ot i ya' tsa' bʌ ajq'ui cha'an c majtan che' 

bʌ tsa' sʌq'uesʌnti Aarón yic'ot i yalobilob. 

28I cha'añʌch Aarón yic'ot i yalobilob yom bʌ mi' yʌq'uentelob cha'an israelob ti 

pejtelel ora. Jiñʌch pulbil bʌ c majtan mu' bʌ i yʌc' jini israelob cha'an mi' 
yʌq'ueñoñob wocolix cʌlʌ. 

29Jini ch'ujul bʌ i bujc tac Aarón mi caj i yʌq'uentelob i yalobilob che' mi' 

ch'ʌmbeñob i ye'tel. Mi caj i lʌpob cha'an mi' sʌq'uesʌntelob, cha'an mi' 
wa'chocontelob ti motomaj. 

30Jini i yalobil Aarón mu' bʌ caj i ch'ʌmben i ye'tel, mi caj i lʌp i pislel c'ʌlʌl ti 

wucp'ejl q'uin che' mu' to caj i yochel ya' ti Tabernáculo cha'an mi' majlel ti e'tel 
ya' ti Ch'ujul bʌ Ajñibʌl. 

31Yom mi la' ch'ʌmben i bʌc'tal jini tat tiñʌme' tsa' bʌ c'ʌjni cha'an mi' 

wa'chocontelob ti motomaj. Ch'ʌmʌla majlel cha'an mi la' ch'ʌx ti jump'ejl 
sʌq'uesʌbil bʌ ajñibʌl. 

32Aarón yic'ot i yalobilob mi caj i c'uxbeñob i bʌc'tal jini tat tiñʌme' yic'ot jini waj 

am bʌ ti chiquib ya' ti' ti' jini Tabernáculo. 

33Mi caj i c'uxob pejtelel tsa' bʌ aq'uentiyon cha'an i tojol i mulob, cha'an mi' 

wa'chocontelob ti ye'tel, cha'an mi' sʌq'uesʌntelob. Pero jini yambʌ joch winic 
mach mejlic i c'ux come jini ch'ujulʌch. 

34Yom mi la' pul jini we'elʌl mu' bʌ i colojbʌyel ti yijc'ʌlal come ch'ujulʌch. 

35Che'ʌch yom ma' mel ti' tojlel Aarón yic'ot i yalobilob che' bajche' tsac subeyet. 

Wucp'ejl q'uin yom cha'an ma' wa'chocoñob. 

36Ti jujump'ejl q'uin yom ma' tsʌnsan juncojt alʌ tat wacax cha'an i tojol mulil. 

Che' ma' wʌc' ti pulʌntib jini majtañʌl cha'an mulil mi caj c sʌq'uesan jini pulʌntib. 
Mi caj c boñe'. 

37Wucp'ejl q'uin yom ma' chʌn ac' pulbil bʌ c majtan ya' ti pulʌntib cha'an 

sʌq'uesʌntel, cha'an ch'ujulʌch mi' majlel. Majqui jach mi' tʌl jini pulʌntib 
ch'ujulʌch mi caj i majlel ja'el. 

Jini majtañʌl tac ti jujump'ejl q'uin 
(Nm. 28.1-8) 



152 

 

Chol de Tumbalá Bible 
© Bible Society of Mexico. 

  
 

 

38Jiñʌch chuqui yom ma' wʌc' ti pulʌntib: Ti jujump'ejl q'uin yom cha'cojt tat 

tiñʌme' am bʌ jump'ejl i jabilel. 

39Jini juncojt mi caj a wʌq'ueñon ti sʌc'ajel. Jini yambʌ mi caj a wʌq'ueñon ti 

ic'ajel. 

40Yic'ot jini ñaxan bʌ tiñʌme' yom ma' wʌc' uxp'ejl litro harina wen juch'bil bʌ, 

xʌbʌl bʌ yic'ot ojlil i cha'p'ejl litro aceite olivo, wen pets'bil yom. Xʌbʌl yom ja'el 
yic'ot ojlil i cha'p'ejl litro vino. 

41I cha'cojtlel bʌ tiñʌme' yom ma' wʌq'ueñon che' ti ic'ajel, lajal ma' mel che' 

bajche' ti sʌc'ajel, yic'ot lajal i xojocñʌyel cha'an pulbil bʌ i majtan a Yum. 

42Jiñʌch pulbil bʌ c majtan mu' bʌ a wʌq'ueñon ti jujump'ejl q'uin c'ʌlʌl ti pejtelel 

ora. Yom ma' wʌq'ueñon ti' ti' jini Tabernáculo baqui mi lac taj lac bʌ, baqui mic 
pejcañet. 

43Ya'i mi caj cajñel yic'otob jini israelob. Mi caj i sʌq'uesʌntel jini Ajñibʌl cha'an 

c Ñuclel. 

44Mi caj c sʌq'uesan jini Tabernáculo yic'ot jini pulʌntib, yic'ot ja'el Aarón yic'ot i 

yalobilob. Che' jini mi mejlel i melbeñoñob que'tel ti motomaj. 

45Joñon mi caj c chumtʌl ti' tojlel jini israelob. Mi caj cochel ti' Dios. 

46Che' jini mi caj i ña'tañob cha'an joñoñʌch i Yumoñob i Diosoñob tsa' bʌ c 

loc'sayob ti' lumal Egipto cha'an mi cajñel quic'otob. Joñon i Yumoñob yic'ot i 
Diosoñob, che'en lac Yum. 

Exodo 30 

Jini pulʌntib pom 
(Éx. 37.25-28) 

1Che' ja'el yom ma' mel jump'ejl pulʌntib cha'an ba' ma' pulbeñon pom. Yom 

melbil ti acaciate'. 

2Yom i tamlel ojlil metro ti jujunwejl. Yom jump'ejl metro i chanlel. Jini i xulub ya' 

jach tem loq'uem yom ti jini pulʌntib. 

3Yom mi la' tep' ti oro ti pejtelel, i pam yic'ot i xujc, yic'ot ti' joytʌlel. 

4Ya' ti yebal i ti'il ti' cha'wejlel i xujc yom mi la' wʌc' cha'p'ejl xotol tac bʌ melbil 

bʌ ti oro. Jiñʌch cha'an mi la' juc ochel jini bara che' mi la' ch'ʌm majlel. 

5Yom mi la' mel jini bara ti acaciate'. Yom tep'bil ti oro ja'el. 

6Yom mi la' wʌc' jini pulʌntib ti' tojel jini joc'ol bʌ pisil mu' bʌ i mʌctan jini Arca 

ba' mi' lojtel jini lujump'ejl mandar. Jiñʌch ti' tojlel jini Ajñibʌl ba' mi' ñusʌntel 
mulil am bʌ ti' pam jini Arca ba' mi lac tem taj lac bʌ. 

7-8Ti jujump'ejl sʌc'ajel che' mi' sujcun jini lámpara Aarón, mi caj i pul pom mu' 

bʌ i yʌc' i yuts'il ya' ti pulʌntib, yic'ot ti ic'ajel ja'el che' woli' tsuc' jini lámpara. 

Jiñʌch yom bʌ mi la' mel ti pejtelel ora tic tojlel, jatet yic'ot la' walobilob, che'en 
lac Yum. 

9Mach yomic mi la' wʌc' ti pulʌntib jini pom mach bʌ anic tsac subeyet. Mach a 

mul jini pulʌntib ti lʌmʌl bʌ majtañʌl mach bʌ anic tsac subeyet. 

10Jini Aarón, cojach junyajl yom ti jump'ejl jab mi' yʌc' majtañʌl cha'an mulil ya' 

ti' xulub jini pulʌntib. Yom mi' c'ʌmben i ch'ich'el jini majtañʌl cha'an bʌ mulil. 
Che' jini mi caj i yʌc' i tojol mulil ti jujump'ejl jab c'ʌlʌl ti pejtelel ora. C'ax ch'ujul 
tic tojlel. Che' tsi' yʌlʌ lac Yum. 

I tojol cha'an mi' loq'uel ti libre 

11-12Lac Yum tsi' sube Moisés: Che' ma' tsic jini israelob ti jujuntiquil, yom mi' 

yʌq'ueñoñob tojoñel cha'an ma'anic mi' tilel wocol ti' tojlelob. 

13Ti jujuntiquil yom mi' yʌc'ob wʌcp'ejl peso cha'an c majtan. 

14Pejtelel winicob tsicbilix bʌ che' anix junc'al i jabilel c'ʌlʌl che' ñoxix, yom mi' 

yʌc' i taq'uin cha'an c majtan. 

15Ts'ʌcʌl yom jini wʌcp'ejl peso, mi jinic rico bʌ ma'anic i ñumel mi' yʌc', mi jinic 

ja'el pobre bʌ t'ox jubem mi' yʌc', pero jini taq'uin jiñʌch i c'ʌjnibal cha'an mi' 
ñusʌbentelob i mul. 

16Yom mi la' ch'ʌmben jini taq'uin pejtelel israelob mu' bʌ i yʌc'ob cha'an i tojol 

i mul. Yom mi' c'ʌjñel jini ofrenda ti Tabernáculo ba' mic pʌs c bʌ. Jini ofrenda 
mi' yʌc' ti ña'tʌntel i ñusʌbentelob i mul israelob tic tojlel, la' Yumon bʌ, che'en 
lac Yum. 

Jini ts'ajquibil bʌ ja' melbil bʌ ti bronce 

17-18Lac Yum tsi' sube Moisés: Che' ja'el yom ma' mel i yajñib ja', jiñʌch tanque, 

ti puro bronce. Yom i buchlib ja'el melbil bʌ ti bronce, cha'an mi' c'ʌjñel che' an 
chuqui mi' pojquel. Yom ma' wʌc' ti' yojlil jini Tabernáculo yic'ot jini pulʌntib. 
Yom ma' wʌc' ja' ja'el. 

19Aarón yic'ot i yalobilob mi caj i c'ʌñob cha'an mi' pocob i c'ʌb yic'ot i yoc. 

20Wersa yom mi' pocob i c'ʌb yic'ot i yoc che' bajche' jajayajl mi' yochelob ya' ti 

Tabernáculo yic'ot che' mi' lʌc'tesañob i bʌ ya' ti' t'ejl pulʌntib cha'an mi' 
pulbeñoñob c majtan. Che' jini ma'anic mi caj i chʌmelob. 

21Che'ʌch yom mi' chʌn melob ti pejtelel ora c'ʌlʌl ti' yorajlel i p'olbalob. Che' tsi' 

yʌlʌ lac Yum Dios. 

Jini aceite cha'an mi' boñob i bʌ 

22-23Lac Yum Dios tsi' chʌn pejca Moisés: Yom ma' taj xojocña bʌ perfume, 

jiñʌch ñumen wen tac bʌ, che' bajche' mirra ñumen wen bʌ, yom ti cha'p'ejl mil 
peso. Yom ojlil che' bajche' jini xojocña bʌ canela che' bajche' jump'ejl mil peso. 
Yom jump'ejl mil peso ja'el jini xojocña bʌ cálamo. 

24Yom mil quinientos peso i tojol jini casia yic'ot wʌcp'ejl litro jini olivo aceite. 

25Yom ma' xʌbulan iliyi cha'an ma' mel jini aceite mu' bʌ i c'ʌjñel cha'an ma' 

boñob. Xints'ʌcʌl yom i xajb tac che' bajche' mi' melob ts'ac, an tac bʌ ti botica. 
Jiñʌch ch'ujul bʌ bojnibʌl. 

26Yom ma' c'ʌn, jini cha'an ma' bon jini Tabernáculo yic'ot jini Arca cha'an 

cʌntesa, 

27yic'ot jini mesa yic'ot jini uch'ijibʌl tac yic'ot jini ba' mi' ts'ʌjbel c'ajc, yic'ot i 

yajñib aceite yic'ot i pulʌntib pom. 

28Boño ja'el jini pulʌntib cha'an pulbil bʌ c majtan yic'ot pejtelel chuqui tac mi' 

c'ʌjñel, yic'ot i yajñib ja' yic'ot i buchlib. 

29Che'ʌch yom ma' sʌq'uesan cha'an ch'ujulʌch mi' yajñel. Majqui jach mi' tʌl 

mi caj i sʌq'uesʌntel tic wut. 

30Boño ja'el jini Aarón yic'ot i yalobilob. Sʌq'uesañob cha'an mi' melbeñoñob 

que'tel ti motomaj. 

31Subeñob jini israelob: “Jiñʌch ch'ujul bʌ aceite yom bʌ mi' c'ʌjñel cha'an 

bojñibʌl c'ʌlʌl ti pejtelel ora. 

32Mach yomic mi' bajñel mucu c'ʌn yambʌ winic jini aceite. Mach yomic ma' mel 

ja'el jini aceite cha'an mi la' bajñel c'ʌn, come ch'ujulʌch. Yom ma' q'uel ti ch'ujul. 

33Majqui jach mi' mel pom lajal bʌ bajche' iliyi mi caj i chojquel loq'uel ti' tejclum. 

Che'ʌch mi caj i yujtel ti' tojlel jini mu' bʌ i c'ʌn i bon joch winic”. Che' yom ma' 
subeñob israelob. Che' tsi' yʌlʌ lac Yum. 

34Lac Yum tsa' to i cha' sube Moisés: Yom ma' ch'ʌm xojocña bʌ perfume, jiñʌch 

estacte yic'ot pulbil bʌ i pat te' yic'ot xojocña bʌ gálbano yic'ot xojocña bʌ pom 
ti junlajal bʌ i p'isol. 

35Yom ma' c'ʌn pejtelel iliyi ti' melol jini perfume che' bajche' jini yujil bʌ melol. 

Otsʌben i yʌts'mil. Wen xajc'ubil yom, sʌc yic'ot ch'ujul ja'el. 

36Yom ma' juch' ts'ita' jini pom, wen chʌmen yom, cha'an ma' wʌc' lamital ti' 

tojlel jini Arca am bʌ ti Tabernáculo ya' baqui mi caj c pʌsbeñet c bʌ. Pejtelel 
iliyi c'ax ch'ujulʌch. 

37Mach yomic ma' mel ili perfume cha'an ma' bajñel c'ʌn, come c cha'añʌch. 

38Majqui jach mi' bajñel mel yambʌ lajal bʌ che' bajche' jini perfume cha'an mi' 

sic', yom mi' chojquel loq'uel ti' lumal. Che' tsi' yʌlʌ lac Yum. 

Exodo 31 

I pʌyol Bezaleel yic'ot Aholiab 
(Éx. 35.30—36.1) 

1-2Lac Yum tsi' pejca Moisés: Awilan tsa'ix c yajca ti' c'aba' Bezaleel i yalobil 

Uri, i yalobil bʌ Hur, i p'olbal bʌ Judá. 

3Joñon tsac bujt'esa ti Ch'ujul bʌ c Ch'ujlel. Tsa cʌq'ue i ña'tʌbal yic'ot i ch'ejlel, 

yic'ot pejtelel chuqui tac mi' ña'tan yic'ot chuqui tac mi' mel, 

4cha'an mi' ña'tan bajche' yom melol tac jini oro yic'ot plata yic'ot bronce. 

5Tsa'ix cʌq'ue i ña'tʌbal ja'el cha'an mi' mel xajlel tac yic'ot i ts'ijbal tac, yic'ot ti' 

juc'ol tac te' cha'an mi' mel pejtelel jujunchajp e'tel tac. 

6Ña'tan ja'el joñon tsac pʌyʌ Aholiab i yalobil Ahisamac, loq'uem bʌ ti' p'olbal 

Dan. Tsac pʌyʌ cha'an mi' coltan jini Bezaleel. Pejtelel jini am bʌ i ña'tʌbal tsa'ix 
cʌq'ueyob i ch'ejlel cha'an pejtelel i p'ip'lel i pusic'al, cha'an mi' melob pejtelel 
chuqui tsa' bʌ c subeyet. 

7Jini yom bʌ melol jiñʌch Tabernáculo, yic'ot jini Arca yic'ot i majc jini Arca ba' 

mi' ñusʌntel mulil, yic'ot pejtelel chuqui mi' c'ʌjñel ya' ti Tabernáculo, 

8yic'ot jini mesa, yic'ot pejtelel chuqui tac mi' c'ʌjñel, yic'ot i ts'ʌjbib c'ajc melbil 

bʌ ti oro, yic'ot pejtelel jini mu' bʌ i c'ʌjñel, yic'ot i pulʌntib pom. 

9Tsa'ix cʌq'ueyob i ña'tʌbal cha'an mi' melob ja'el jini pulʌntib cha'an pulbil bʌ c 

majtan, yic'ot pejtelel mu' bʌ i c'ʌjñel, yic'ot i yajñib ja' yic'ot i buchlib, 

10yic'ot jini jalbil bʌ ch'ujul bʌ i pislel Aarón jini motomaj, yic'ot i pislel ja'el i 

yalobilob mu' bʌ i c'ʌñob i melob i ye'tel ti motomaj. 

11Pejtelel jini tsa' bʌ c subeyet, cha'an jini aceite, cha'an bojñibʌl yic'ot jini 

xojocña bʌ pom, cha'an mi' c'ʌjñel ya' ti Ch'ujul bʌ Ajñibʌl, jiñob mi caj i laj 
melob. Che' tsi' yʌlʌ lac Yum. 

An i sujmlel i yorajlel c'aj o 

12-13Lac Yum tsi' cha' pejca Moisés: Subeñob jini israelob: “Yom mi la' jac' ti 

isujm i q'uiñilel tac c'aj o. Come jiñʌch yom bʌ mi la' ña'tan jatetla yic'ot pejtelel 
la' p'olbalob. Yom mi la' ña'tan joñon la' Yumoñʌch, la' Dioson, mu' bʌ c 
ch'ujutesan jini q'uin cha'an c'aj o. 

14Jini cha'an yom mi la' lot i yorajlel c'aj o, come ch'ujulʌch ti la' tojlel. Majqui 

jach mi' c'ʌn ili q'uin cha'an i ye'tel, yom mi' tsʌnsʌntel. 

15Wʌcp'ejl jach q'uin yom mi la' cha'len e'tel che' ti semana. I wucp'ejlel q'uin 

jiñʌch i yorajlel c'aj o, come ch'ujutesʌbil c cha'an. Yom mi' chʌmel majqui jach 
mi' cha'len e'tel ti jini q'uin. 

16Jini cha'an wersa yom mi' lotob jini israelob i q'uinilel c'aj o mu' bʌ cʌq'ueñetla 

ti pejtelel ora. 

17Jiñʌch junchajp t'an mu' bʌ caj i yajñel tic tojlel yic'ot ti' tojlel israelob c'ʌlʌl ti 

pejtelel ora. Come ti wʌcp'ejl jach q'uin tsac mele jini panchan yic'ot pañimil. Ti' 

wʌcp'ejlel q'uin tsa' laj ujti c mel. Che' ti' wucp'ejlel q'uin tsaj c'aja co. Joñon la' 
Yumon la' Dioson”. Che' tsi' yʌlʌ lac Yum Dios. 

18Che' bʌ lac Yum tsa' ujti i pejcan Moisés ya' ti wits i c'aba' Sinaí, tsi' yʌq'ue 

Moisés cha'q'uejl xajlel ba' ts'ijbubil i t'an ti' c'ʌb Dios. 

Exodo 32 

Jini alʌ tat wacax melbil bʌ ti oro 
(Dt. 9.6-29) 

1Che' baqui ora tsi' q'ueleyob jini israelob cha'an ma'anic tsiquil woli' se' jubel 

tilel Moisés ya' ti wits, pejtelel jini winicob tsa' tiliyob ba'an Aarón. Tsi' subeyob: 
Com lojon ma' melbeñon lojon c dios, mu' bʌ mejlel ti majlel ti ñaxan tic tojlel 
lojon, come Moisés jini winic tsa' bʌ i loc'sayonla ti' lumal Egipto, mach la cujilic 
chuqui tsi' cha'le. Che' tsi' yʌlʌyob. 

2Aarón tsi' jac'ʌ: Loc'sanla jini oro tac am bʌ ti' chiquin la' wijñam, yic'ot i cha'an 

la' wa'lobilob, yic'ot i cha'an xch'oc bʌ la' wa'lobilob. Yom mi la' ch'ʌmbeñon tilel, 
che'en. 

3Che' jini pejtelel winicob x'ixicob tsi' loc'sayob i yuya' an taco' bʌ ti' chiquin. Tsi' 

ch'ʌmʌyob c'otel ba'an Aarón. 

4Aarón tsi' ch'ʌmʌ jini oro tac ti' c'ʌbob jini winicob x'ixicob. Tsi' c'ʌñʌ e'tijibʌl 

cha'an mi' mel juncojt alʌ wacax ti oro. Che' jini tsi' yʌlʌyob jini israelob: Jiñʌch 
lac Dios tsa' bʌ i loc'sayonla ti Egipto, che'ob. 

5Che' bʌ tsi' q'uele Aarón ujtemix i mel, tsi' melbe jump'ejl pulʌntib ti' tojel jini alʌ 

tat wacax. Tsi' tsictesa: Ijc'ʌl jiñʌch i q'uinilel lac Yum, che'en. 

6Isujm, che' ti yijc'ʌlal, ic'to tsa' ch'ojyiyob. Tsi' ch'ʌmʌyob c'otel majtañʌl tac. 

Tsi' yʌc'ʌyob pulbil bʌ majtañʌl tac, yic'ot i wentajlel cha'an i ñʌch'tʌlelob i 
pusic'al. Tsa' buchleyob pejtelel jini winicob x'ixicob. Tsa' cajiyob ti we'el yic'ot 
ti lembal. Tsa' cajiyob ti ts'i'lel. 

7Lac Yum tsi' sube Moisés: Cucux ti jubel, come a tejclum tsa' bʌ a loc'sa ti' 

lumal Egipto tsa'ix sojquiyob. 

8Ti ora jach tsa' sajtiyob ya' ti bij ba' tsac pʌsbeyob. Tsa'ix i meleyob juncojt alʌ 

wacax ti oro. Tsa'ix i ch'ujutesayob. Tsa'ix i yʌq'ueyob i majtan tac. Tsa'ix i 
yʌlʌyob israelob: “Jiñʌch iliyi lac dios tsa' bʌ i loc'sayonla ti' lumal Egipto”, 
che'ob. Che' tsi' yʌlʌ lac Yum. 

9Lac Yum tsa' to i cha' sube Moisés: Tsa'ix j q'ueleyob ili winicob x'ixicob. Ti 

isujm, wen tsʌtsob i pusic'al. 

10Wʌle, la' to c pʌsbeñob c mich'ajel. La' quisañob. Mi caj c mel ñuc bʌ c tejclum 

ti a tojlel, che'en lac Yum Dios. 

11Pero ti wocol t'an Moisés tsi' pejca lac Yum Dios: C Yum, mach yomic ma' 

pʌs a mich'ajel ti' tojlel a tejclum tsa' bʌ a loc'sa ti' lumal Egipto ti a p'ʌtʌlel. 

12Come mi caj i yʌlob jini egiptojob che' ma' jisañob: “Cha'an jach mi' yʌc'ob ti 

wocol tsi' loc'sayob, cha'an jach mi majlel i tsʌnsañob ya' ti wits. Tsa' jach majli 
i jisañob ya' ti jini lum”. Che' mi caj i yʌlob. Cha' jisan i mich'ajel a pusic'al. Yom 
ma' cʌy jini woli bʌ a ña'tan ti' contra a tejclum. 

13Ña'tan Abraham yic'ot Isaac yic'ot Israel. Jiñʌch a winicob tsa bʌ a wʌq'ueyob 

a t'an che' bʌ tsa' wʌlʌ: “Joñon mi caj c p'ojlesan a p'olbal, che' lajal bajche ec' 
ti panchan. Mi caj cʌq'ueñob la' p'olbal ili lum baqui tsa' cʌlʌ. Mi caj i ch'ʌmob ti' 
wenta ti pejtelel ora”. Che' tsa' wʌlʌ, che'en Moisés. 

14Che' jini lac Yum tsi' cha' mele i pusic'al cha'an jini tsa' bʌ i ña'ta i mel ti' tojlel 

i tejclum. 

15Che' jini Moisés tsa'ix jubi sujtel ya' ti wits. Tsa' caji ti jubel yic'ot cha'wejl xajlel 

chucbil bʌ ti' c'ʌb ba' ts'ijbubil tac jini t'an. Ti jujunq'uejl jini xajlel an chuqui 
ts'ijbubil ti' cha'wejlel. 

16Jini xajlel i melbalʌch Dios. Jini i ts'ijbal i ts'ijbubalʌch Dios. 

17Che' bʌ woli' jubel jini Moisés tsi' taja Josué. Tsi' yubi Josué i t'an winicob che' 

woliyob ti oñel. Tsi' sube Moisés: Woliyob ti c'am bʌ oñel che' bajche' woliyob ti 
guerra ya' ba' tempʌbilob, che'en. 

18Moisés tsi' jac'ʌ: Woli cubin mach i t'anic jini tsa' bʌ mʌjliyob i cha'an, mi i t'anic 

jini tsa' bʌ mʌlbentiyob. Woli cubin woliyob ti c'ay, che'en. 

19Pero che' tsa' c'oti ya' ba' tempʌbilob, tsi' q'uele ya'an alʌ tat wacax. Woli' 

soñiñob. Tsa' mich'a Moisés. Ya' ti yebal jini wits tsi' choco jini cha'q'uejl xajlel 
am bʌ ti' c'ʌb. Tsi' top'o. 

20Tsi' ch'ʌmʌ jini alʌ wacax tsa' bʌ i meleyob. Tsi' yotsa ti c'ajc. Tsi' chʌmen cuju 

jinto che' ts'ubucña tsa' cʌle. Tsi' yotsa ti ja'. Tsi' yʌq'ue i japob jini israelob. 

21Moisés tsi' sube Aarón: ¿Chuqui tsi' melbeyetob ili tejclum cha'an tsa' ch'ʌmʌ 

tilel ti' tojlelob ñuc bʌ mulil? che'en. 

22Aarón tsi' jac'ʌ: Mach mich'aquet. Cʌmbil a cha'an ili tejclum, wen jontolob. 

23Come tsi' subeyoñob: “Melbeñon lojon c dios mu' bʌ i majlel ti ñaxan tic tojlel 

lojon. Come ili Moisés, jini winic tsa' bʌ i loc'sayonla ti' lumal Egipto, mach la 
cujilic chuqui tsi' cha'le”, che'ob. 

24Che' jini tsac subeyob: “Majqui an i cha'an oro, ch'ʌmʌla tilel”, cho'on. Tsi' 

ch'ʌmbeyoñob tilel. Tsa cotsa ti c'ajc. Tsa' loq'ui ili alʌ wacax, che'en. 

25Tsi' q'uele Moisés ma'anic tsa' mejli i tic'ob winicob jini Aarón, come ma'anic 

tsi' tiq'uiyob che' bʌ tsa' cajiyob i cha'leñob i ts'i'lel. Tsa' wajlentiyob cha'an i 
contrajob. 

26Jini cha'an Moisés tsa' wa'le ti' tojlelob ya' ba' tempʌbilob. Tsi' yʌlʌ: ¿Majqui 

an ti' tojlel lac Yum? La' tilic ba' añon, che'en. Tsa' tiliyob ba'an Moisés pejtelel 
levíjob. 

27Moisés tsi' subeyob: Woli' yʌl lac Yum i Dios israelob: “Cʌchʌla la' wespada ti 

la' ñʌc' ti jujuntiquil. Ñumenla ti pejtelel tejclum. Tsʌnsanla ti jujuntiquil i yeran 
yic'ot i pi'ʌlob yic'ot i cʌñʌyo' bʌ”, che'en. 

28Che'ʌch tsi' meleyob levíjob bajche' tsi' subeyob Moisés. Ti jim bʌ q'uin tsa' 

jiliyob uxp'ejl mil winicob. 

29Moisés tsi' yʌlʌ: Wʌle tsa'ix la' wʌc'ʌ la' bʌ ti' wenta lac Yum ti pejtelel la' 

pusic'al, come ti jujuntiquil tsa'ix la' contraji la' wa'lobil yic'ot la' weran. Jini 
cha'an wʌle mi mejlel la' wʌq'uentel bendición ti lac Yum, che'en, 

30Che' ti yijc'ʌlal Moisés tsi' subeyob jini winicob x'ixicob: Tsa'ix la' cha'le ñuc bʌ 

mulil. Mi caj c cha' letsel majlel ba'an lac Yum Dios. Ya' tsiquil mi tsa' mejli j 
c'ajtin i ñusʌbentel la' mul, che'en. 

31Che' jini Moisés tsa' cha' majli ba'an lac Yum. Tsi' yʌlʌ: A wocolic, ili tejclum 

tsa'ix i cha'leyob ñuc bʌ mulil. Tsa'ix i meleyob dios oro. 

32Wʌle yom ma' ñusʌben i mul. Mi ma'anic, yʌpʌ j c'aba' ti jun ba' ts'ijbubil a 

cha'an, che'en. 

33Lac Yum Dios tsi' jac'be Moisés: Majqui jach tsi' cha'le mulil tij contra, mi caj 

c yʌpben i c'aba' tic jun. 

34Wʌle, cucu, pʌyʌ majlel jini winicob ba' tsac subeyet. A wilan, ñaxan mi caj i 

majlel cAngel ti a tojlel. Pero che' ti' yorajlel toj mulil, joñon mi caj cʌq'ueñob i 
tojol i mul, che'en lac Yum. 

35Lac Yum tsi' yʌq'ueyob jini winicob x'ixicob wocol, come tsi' subeyob Aarón 

cha'an mi' melbeñob alʌ tat wacax. 

Exodo 33 

Lac Yum tsi' yʌlʌ cha'an mi' loq'uelob majlel 

1Lac Yum tsi' sube Moisés: Cucu, letsen ilayi, jatet yic'ot ili tejclum tsa' bʌ a 

loc'sa ti' lumal Egipto. Cucu ba'an jini lum tsa' bʌ c wʌn sube Abraham yic'ot 
Isaac yic'ot Jacob che' tsac subeyob: “Mi caj cʌq'uen la' p'olbal jini lum”, cho'on. 

2Joñon mi caj c chocbeñetla majlel jini ángel ti ñaxan ti la' tojlel. Mi caj c 

loc'sʌbeñetla jini cananeojob, yic'ot amorreojob, yic'ot hetejob, yic'ot 
fereseojob, yic'ot heveojob, yic'ot jebuseojob. 

3Mi caj c pʌyetla ochel ti jini lum ba' yujil colel pejtelel pʌc'ʌbʌl, pero joñon 

ma'anic mi caj c tem letsel la' wic'ot, come wen tsʌtsob jax i pusic'al jini israelob, 
ame mic junyajlel jisañetla ya' ti bij, che'en. 

4Che' bʌ tsi' yubiyob ili t'an winicob x'ixicob, wen ch'ijiyem tsa' cʌleyob. Ma'anic 

majqui lʌpbil i ch'ʌjlil come 

5lac Yum tsa'ix i sube Moisés: Yom ma' subeñob jini israelob: “Wen tsʌts la' 

pusic'al. Muq'uic c majlel quic'otetla ti bij mic jisañetla ti ora jach. Wʌle loc'san 
la' ch'ʌjlil cha'an mic ña'tan chuqui mi caj c melbeñetla”, che'en. 

6Jini israelob tsi' laj loc'sayob i ch'ʌjlil ya' ti wits i c'aba' Horeb. 

Jini Tabernáculo 

7Baqui jach tsa' c'otiyob Moisés tsi' wa'choco jini Tabernáculo ti' junwejlel 

tejclum tac. Ñajt tsi' ch'ʌmʌ tac majlel. Tsi' yotsʌbe i c'aba', Jini Tabernáculo ba' 
mi lac Tempan lac bʌ yic'ot Dios, che'en. Majqui jach mi' sʌclan lac Yum mi' 
majlel ti' junwejlel tejclum ba' mi' tempañob i bʌ. 

8Che' baqui ora tsa' majli Moisés ya' ti Tabernáculo, ti' pejtelelob jini winicob 

tsa' wa'leyob ti jujuntiquil ya' ti' ti'ob i yotot cha'an mi' q'uelob Moisés jinto tsa' 
c'ʌlʌ ochi ya' ti Tabernáculo. 

9Che' wolix ti ochel Moisés ya' ti otot, tsa' jubi ti wa'tʌl ya' ti' tojel i ti' jini 

Tabernáculo, jump'ejl wa'al bʌ Tocal, cha'an mi' pejcañob i bʌ lac Yum yic'ot 
Moisés. 

10Che' jini pejtelel jini winicob tsi' q'ueleyob jini wa'al bʌ Tocal ya' bʌ an ti' jini 

Tabernáculo. Ti pejtelel ora che' mi' q'uelob jini, mi' tejchelob ti' ti' i yotot cha'an 
mi' ch'ujutesañob lac Yum. 

11Lac Yum tsi' pejca Moisés ti' wut che' bajche' juntiquil winic mi' pejcan jini 

cʌñʌl bʌ i cha'an. Che' jini tsa' cha' sujti Moisés ya' ti tejclum. Pero jini ch'iton 
Josué (i yalobil Nun), jini x'e'tel i cha'an, ma'anic tsa' sujti. Ya' tsa' cʌle ti 
Tabernáculo. 

Lac Yum mi caj i yajñelob yic'ot 

12Moisés tsi' sube lac Yum: Awilan jatet ma' subeñon: “Pʌyʌ majlel ili winicob 

x'ixicob”, che'et. Pero maxto anic tsa' subeyon majqui mi' majlel quic'ot. Jatet 
ma' wʌl: “Jatet cʌmbilet c cha'an. Wolix j q'uelet ti' yutslel c pusic'al”, che'et. 

13Awilan, mi tsac taja i yutslel a pusic'al, mij c'ajtibeñet cha'an ma' pʌsbeñon a 

bijlel, cha'an mij cʌñet, cha'an mic taj i yutslel a pusic'al ti pejtelel ora. Ña'tan 
ja'el jini tejclum a cha'añʌch, che'en Moisés. 

14Lac Yum tsi' jac'ʌ: Joñon mi caj c majlel a wic'ot cha'an ma' c'aj a wo, che'en. 

15Moisés tsi' yʌlʌ: Mi ma'anic mi caj a majlel quic'ot, mach a loc'sañon lojon ilayi. 

16Mi ma'anic tsa' majliyet quic'ot lojon, ¿bajche' mi caj i ña'tañob yaño' bʌ mi 

tsa' pʌsbeyon lojon i yutslel a pusic'al? Mi tsa' majliyon lojon a wic'ot, che' jini 
tsiquil mach lajalonic lojon che' bajche' yambʌ winicob x'ixicob ti pañimil, che'en. 

17Lac Yum tsi' sube Moisés: Mi caj c mel ja'el ili tsa' bʌ a subeyon, come tsa'ix 

c pʌsbeyet i yutslel c pusic'al. Mij cʌñet ti a c'aba', che'en. 

18Moisés tsi' sube: Pʌsbeñon a ñuclel, che'en. 

19Lac Yum tsi' jac'ʌ: Pejtelel cutslel mi caj i tsictiyel ti a wut. Mi caj c tsictesan j 

C'aba' ti a tojlel, Joñoñʌch a Yumon. Mi caj c p'untan majqui com c p'untan. Uts 
mi caj j q'uel jini com bʌ j q'uel ti uts'at. 

20Mach mejlic a q'uel c wut, come ma'anic mi mejlel i q'uelon winic. Mi tsi' 

q'ueleyon juntiquil mux i chʌmel, che'en. 

21Tsi' yʌlʌ ja'el: Q'uele jump'ejl ajñibʌl tic tojlel. Jatet mi caj a wajñel ya' ti' pam 

xajlel tic t'ejl. 

22Che' mi' c'axel c ñuclel, joñon mi caj cambeñet jini xajlel. Mi caj c moset tij 

c'ʌb c'ʌlʌl jinto mic ñumel. 

23Ti wi'il mi caj c loc'san j c'ʌb. Mi caj a q'uel c pat, pero ma'anic mi caj a q'uel 

c wut, che'en jini lac Yum Dios. 

Exodo 34 

Lac Yum tsi' cha' subu jini trato bʌ t'an 
(Dt. 10.1-5) 

1Lac Yum tsi' sube Moisés: Pajlin cha'q'uejl xajlel lajal bajche' ti ñaxan, cha'an 

mic ts'ijban ya' ti xajlel jini t'an am bʌ ti ñaxan tsa' bʌ a top'o. 

2Chajpan a bʌ, chejini, cha'an ijc'ʌl ma' letsel ya' ti wits i c'aba' Sinaí. Yom ma' 

c'otel tic tojlel ya' ti' pam jini wits. 

3Mach yomic mi' letsel yambʌ winic a wic'ot. Ma'anic majch yom mi' c'otel ya' ti 

wits, mi tiñʌme'ic, mi wacaxic. Mach yomic mi' cha'leñob xʌmbal ya' ti wits, 
che'en. 

4Moisés tsi' chajpa jini cha'q'uejl xajlel lajal bajche' jini ñaxan bʌ tsa' bʌ i top'o. 

Tsa' ch'ojyi ti sʌc'ajel. Tsa' letsi ya' ti wits i c'aba' Sinaí che' bajche' tsi' sube lac 
Yum. Tsi' ch'ʌmʌ majlel ti' c'ʌb jini cha'q'uejl xajlel. 

5Lac Yum tsa' jubi tilel ti Tocal. Tsa' ajni ya'i yic'ot Moisés. Lac Yum tsi' yʌlʌ: 

Joñon Diosoñʌch, Yumʌloñʌch mu' bʌ c cha'len p'untaya, che'en. 

6Tsa' c'axi lac Yum ti' tojlel Moisés. Tsi' subu: Joñon Yumaloñʌch, a Yumon, a 

Dioson, cujil p'untaya, utson, jal mic mich'an, cabʌl mic p'untañob, xuc'ulon. 

7Mic p'untan cabʌlob, mic ñusan mulil, yic'ot i ñusʌntel mandar, yic'ot jontolil, 

pero ma'anic mic ñusʌben i mul jini mu' bʌ i chʌn cha'len mulil cha'an i tsʌtslel 
i pusic'al. Mi cʌq'ueñob i tojob i mul tatʌlob, yic'ot i yalobilob, yic'ot i butsob, 
c'ʌlʌl ti' yuxlajmlel yic'ot i chʌnlajmlel i p'olbalob. Che' tsi' yʌlʌ lac Yum Dios. 

8Che' jini Moisés ti ora jach tsi' ju'sa i jol ti lum. Tsi' ch'ujutesa lac Yum. 

9Tsi' yʌlʌ Moisés: Mi tsa'ix c taja i yutslel a pusic'al, c Yum, yom ma' majlel tic 

tojlel lojon, come wen tsʌtsob i pusic'al jini tejclum. Ñusʌbeñon lojon contolil 
yic'ot pejtelel c mul lojon. Ch'ʌmʌyon lojon che' bajche' a cha'an bʌ, che'en. 

Lac Yum tis' cha' aq'ueyob i t'an 
(Dt. 7.1-5) 

10Lac Yum tsi' jac'ʌ: Joñon mi caj c sub xuc'ul bʌ t'an ti' tojlelob pejtelel winicob 

x'ixicob. Mi caj c mel bʌbʌq'uen tac bʌ, mach bʌ anic ba' ujtem ti yan tac bʌ 
pañimil mi ti yan tac bʌ lum. Pejtelel jini winicob baqui añet mi caj i q'uel c ñuclel, 
come wen bʌbʌq'uen mu' bʌ caj c pʌs ti a tojlel. 

11Lotola mu' bʌ c subeñetla wʌle. Yom mi la' ña'tan mi caj c choc loq'uel ti la' 

tojlel jini amorreojob, yic'ot cananeojob, heteojob, ferezeojob, yic'ot heveojob, 
yic'ot jini jebuseojob. 

12Jini cha'an tsajin la' bʌ cha'an ma'anic mi la' laj la' t'an yic'ot jini winicob ba' mi 

caj la' c'otel cha'an ma'anic mi la' tsajcʌbeñob i melbalob. 

13Mi caj la' jembeñob i pulʌntib i majtan i diosob. Mi caj la' c'ʌsbeñob i dios 

tacob. Mi caj la' tsepbeñob jini ch'ujul tac bʌ i te'ob. 

14Mach comic mi caj la' ch'ujutesan yambʌ dios, come mic mich'leñetla che' mi 

la' ch'ujutesan. Joñon jach yom mi la' ch'ujutesañon. 

15Jini cha'an mach yomic mi la' laj la' t'an yic'ot jini año' bʌ ya' ti tejclum tac, 

come an cabʌlob ya'i mach bʌ anic mi' ñopoñob, mu' bʌ i ch'ujutesañob i diosob 
melbil tac bʌ. Mi caj i yʌq'ueñob i majtan i diosob. Mi caj i pʌyetla majlel cha'an 
mi la' c'uxben i we'el aq'uebilix bʌ i cha'an i diosob. 

16Mach yomic mi la' c'ajtiñob xch'octaco' bʌ i yalobilob cha'an i yijñam la' 

walobilob che' mi' ch'ujutesañob i diosob, ame i xic'ob la' walobilob i cʌyoñob 
ja'el cha'an mi' ch'ujutesañob i diosob. 

17Mach yomic mi la' mel yan tac bʌ dios. 

Q'uin mu' bʌ i melob ti jujump'ejl jab 
(Éx. 23.14-19; Dt. 16.1-17) 

18Yom mi la' ña'tan la' melben i q'uiñilel waj mach bʌ anic i levadurajlel. Wucp'ejl 

q'uin yom mi la' c'ux waj mach bʌ anic i levadurajlel. Yom ti' yorajlel che' bajche' 
ña'tʌbil ti' yuwilel, jiñʌch che' ti marzo che' bajche' tsac subeyet, come jiñʌch jini 
uw che' tsa' loq'uiyetla ti Egipto. 

19Pejtelel jini ñaxan bʌ mi' yilan pañimil c cha'añʌch yic'ot ñaxan bʌ i yal la' 

wacax yic'ot la' tiñʌme', pero yom i tat bʌ. 

20Jini ñaxan bʌ i yal la' burro yom mi la' q'uex yic'ot tiñʌme'. Mi ma'anic mi la' 

q'uex, yom mi la' tsep ti' pat i bic'. Pejtelel ñaxan bʌ la' walobil yom mi la' q'uex 
yic'ot tiñʌme'. Mi juntiquilic com mi' tilel ba' añon che' jochol i c'ʌb. 



162 

 

Chol de Tumbalá Bible 
© Bible Society of Mexico. 

  
 

 

21Wʌcp'ejl q'uin yom mi la' cha'len e'tel. Ti' wucp'ejlel q'uin yom mi la' c'aj la' wo 

yic'ot che' ti yorajlel mi la' top' lum, yic'ot ti yorajlel la' c'ajbal. 

22Yom mi la' melben i q'uiñilel semana tac, yic'ot ñaxan tac bʌ i wut la' trigo mu' 

bʌ la' tuc', yic'ot i q'uiñilel la' c'ajbal ti tsijib jabil tac. 

23Uxyajl ti jujump'ejl jab yom mi' tilel ba' añon pejtelel winicob la' cha'an. 

24Come joñon mi caj c choc loq'uel jini tejclum am bʌ' ti' tojel la' wut. Mi caj c 

ñuq'uesan la' lum. Ma'anic majch mi caj i chilbeñetla che' uxyajl mi caj la' c'otel 
ti cotot. Joñon la' Yumon la' Dioson. 

25Che' mi la' wʌq'ueñon tsʌnsʌbil bʌ c majtan yic'ot i ñujp, mach yomic levadura. 

Mach yomic mi la' cʌyben i colojbal cha'an ti yijc'ʌlal, che' ti yorajlel jini q'uin 
cha'an Pascua. 

26Pejtelel ñaxan bʌ i wut la' pʌc'ʌb ya' ti la' lum yom mi la' ch'ʌm majlel ya' ti 

Tabernáculo. Joñon la' Yumon la' Dioson. Mach yomic mi la' ch'ʌx jini alʌ chivo 
ti jini jach bʌ i ya'lel i chu' i ña', che'en. 

Tsa' ts'ijbunti mandar ti wechel bʌ xajlel 

27Lac Yum tsi' sube Moisés: Ts'ijban jatet ili t'an, come jiñʌch xuc'ul bʌ c t'an 

mu' bʌ cʌq'ueñet yic'ot israelob. 

28Ya'i tsa' ajni Moisés yic'ot lac Yum cha'c'al q'uin yic'ot cha'c'al ac'ʌlel. Ma'anic 

tsi' c'uxu waj, mi tsa'ic i japʌ ja'. Ya'i tsi' ts'ijba jini xajlel tac jini xuc'ul bʌ t'an. 
Jiñʌch lujump'ejl mandar. 

29Baqui ora Moisés tsa' jubi yic'ot jini cha'q'uejl xajlel ti' c'ʌb, che' woli to i jubel 

ya' ti wits, mach yujilic mi wen sʌcleman pejtelel i wut, come tsi' cha'le t'an yic'ot 
Dios. 

30Aarón yic'ot pejtelel israelob tsi' q'ueleyob Moisés. Wen sʌcleman i wut. Tsi' 

cha'leyob bʌq'uen cha'an mi' lʌc'tesañob i bʌ yic'ot. 

31Jini Moisés tsi' pʌyʌyob. Aarón yic'ot jini ñuc taco' bʌ i ye'tel ya' ti lum tsa' 

tiliyob. Moisés tsa' caji i pejcañob. 

32Ti wi'il pejtelel jini winicob x'ixicob tsa' c'otiyob ba'an Moisés. Moisés tsi' 

yʌq'ueyob jini mandar tac tsa' bʌ aq'uenti cha'an lac Yum ya' ti wits. 

33Che' bʌ Moisés tsa' ujti i pejcañob jini winicob x'ixicob, tsi' mosoyob i wut ti 

pisil. 

34Baqui ora mi' majlel Moisés ya' ti Tabernáculo cha'an mi' pejcan lac Yum mi' 

loc'san jini pisil jinto che' mi' loq'uel. Che' jini mi' subeñob jini winicob x'ixicob 
jini cʌntesa tsa' bʌ aq'uenti cha'an Dios. 

35Jini winicob x'ixicob mi' q'uelob sʌcleman i wut jini Moisés. Wi'il mi' cha' mos i 

wut che' mi' loq'uel ya' ti Tabernáculo jinto mi' cha' ochel i pejcan Dios mi' cha' 
jame'. 

Exodo 35 

I q'uinilel tac c'aj o 

1Moisés tsi' wets'e pejtelel jini israelob. Tsi' subeyob: Jiñʌch iliyi tsa' bʌ i yʌlʌ 

lac Yum Dios yom bʌ mi la' jaq'ue. 

2Wʌcp'ejl jach q'uin yom mi la' cha'len e'tel. Ch'ujulʌch jini wucp'ejlel q'uin q'uin 

come i q'uiñilelʌch c'aj o cha'an lac Yum. Majqui jach mi' cha'len e'tel ti jini q'uin 
mi caj i tsʌnsʌntel. 

3Mach yomic mi la' xic' la' c'ajc ti la' wotot ti' yorajlel c'aj o, che'en. 

Jini ofrenda cha'an i yotot Dios 
(Éx. 25.1-9) 

4Moisés tsi' pejca pejtelel israelob: Jiñʌch iliyi tsa' bʌ i yʌlʌ lac Yum yom bʌ 

melol: 

5-9Yom mi la' loc'san la' wofrenda cha'an lac Yum. Pejtelel wen bʌ i pusic'al la'i 

yʌc' majtañʌl. La'i ch'ʌmben tilel lac Yum: oro, plata, bronce, yʌjyʌx bʌ pisil yic'ot 
chʌccojan bʌ yic'ot chʌchʌc bʌ, fino bʌ lino, i tsutsel chivo, i pʌchʌlel tat tiñʌme' 
che' chʌchʌc melbil, i pʌchʌlel chivo, acaciate', aceite cha'an mi' c'ʌjñel cha'an 
c'ajc, yic'ot pejtelel xojocña bʌ i yujts'il cha'an jini aceite cha'an bojñibʌl, yic'ot 
xojocña bʌ i yujts'il pom. Yic'ot xajlel i c'aba' ónice, yic'ot xajlel tac cha'an jini 
bujcʌl tac i c'aba' efod, yic'ot i pislel tajñʌl mu' bʌ i c'ʌñob jini motomajob. 

Jini e'tel ya' ti' yotot Dios 
(Éx. 39.32-43) 

10-19Pejtelel wen yujil bʌ e'tel ti' c'ʌb, la' tilic cha'an mi' melob chuqui tac tsi' yʌlʌ 

lac Yum: Jini Tabernáculo yic'ot i pislel, yic'ot i majc tac, yic'ot i joc'lib tac, yic'ot 
i tablajlel tac yic'ot i barajlel tac, yic'ot jini i yoyel, yic'ot i c'ʌclib. Jini Arca yic'ot i 
barajlel tac, yic'ot i majc ba' mi' ñusʌntel mulil, yic'ot jini joc'ol bʌ pisil ya' ti mal, 
yic'ot jini mesa, yic'ot pejtelel chuqui tac yom c'ʌñol, yic'ot jini waj mu' bʌ i 
pʌsbentel Dios, yic'ot i ts'ʌjbib c'ajc, yic'ot mu' bʌ i c'ʌjñel, yic'ot aceite cha'an i 
ya'lel jini c'ajc, yic'ot i pulʌntib pom, yic'ot i barajlel, yic'ot aceite cha'an bojñibʌl, 
yic'ot jini xojocña bʌ pom yic'ot pisil mu' bʌ i yajñel ya' ti' ti' i yotot Dios ba' mi la 
cochel ya' ti Tabernáculo, yic'ot jini pulʌntib ba' mi' pulel majtañʌl, yic'ot i yajñib 
majtañʌl melbil bʌ ti bronce, yic'ot i barajlel, yic'ot pejtelel chuqui mi' c'ʌjñel, 
yic'ot i yajñib ja', yic'ot i buchlib, yic'ot jini cortina tac cha'an i patiojlel jini 
Tabernáculo, yic'ot i te'el tac, yic'ot ba' mi' buchtʌl, yic'ot jini pisil cha'an i ti' jini 
patio, yic'ot i te'el tac jini Tabernáculo, yic'ot te' tac cha'an patio, yic'ot pejtelel i 
cʌjchil, yic'ot jalbil bʌ pisil cha'an mi' c'ʌjñel, cha'an mi la' mel la' we'tel ya' ti 
Ch'ujul bʌ Ajñibʌl, yic'ot jini c'ax sʌc bʌ i pislel Aarón jini motomaj, yic'ot i pislel 
i yalobilob ja'el cha'an mi' melob i ye'tel ti motomaj. Che' tsi' yʌlʌ lac Yum, 
che'en. 

Tsi' ch'ʌmʌyob c'otel ofrenda 

20Tsa' sujtiyob pejtelel jini tempʌbilo' bʌ israelob cha'an mi' chajpañob majtañʌl 

tac. 

21Tsa' tiliyob pejtelel jini winicob tsa' bʌ ñijcʌntiyob i pusic'al yic'ot pejtelel tsa' 

bʌ yubiyob i ñijcʌntel ti chuqui uts'at. Tsi' ch'ʌmbeyob tilel i majtan lac Yum 
cha'an mi' melbeñob i yotot ba' mi' tempañob i bʌ. Jini majtañʌl cha'añʌch 
pejtelel chuqui mi' c'ʌjñel yic'ot cha'an ch'ujul tac bʌ pisil. 

22Tsa' c'otiyob winicob yic'ot x'ixicob ti' bajñel pusic'alob. Tsi' ch'ʌmʌyob c'otel 

cadena tac, yic'ot uya'ʌl, yic'ot mʌtc'ʌbʌl tac, yic'ot pulsera tac (jiñʌch xotol bʌ 
mi' yʌc'ob ti' c'ʌb), yic'ot pejtelel yan tac bʌ che' bajche' oro. Ti' pejtelelob tsi' 
ch'ʌmbeyob c'otel lac Yum ti ora. 

23Pejtelel winicob am bʌ i cha'an tsi' ch'ʌmʌyob c'otel fino tac bʌ pisil, yʌjyʌx bʌ, 

chʌccojan bʌ, chʌchʌc bʌ yic'ot fino bʌ lino, yic'ot i tsutsel chivo, yic'ot i pʌchʌlel 
tat tiñʌme' che' ts'ajbilix, yic'ot i pʌchʌlel chivo. 

24Pejtelel majqui an tac bʌ i cha'an che' bajche' plata o bronce tsi' ch'ʌmʌyob 

c'otel ba'an lac Yum cha'an majtañʌl, yic'ot pejtelel majqui an tac bʌ i cha'an 
acaciate'. Tsi' ch'ʌmʌyob c'otel ja'el cha'an yan tac bʌ i c'ʌjnibal. 

25Che' ja'el pejtelel x'ixicob yujilo' bʌ ñoq'uijel, tsi' ñoq'uiyob puy, yʌjyʌx bʌ, 

chʌccojan bʌ, chʌchʌc bʌ yic'ot fino bʌ lino. 

26Tsi' ch'ʌmʌyob c'otel pejtelel x'ixicob yujilo' bʌ. Tsi' c'ʌñʌyob i ña'tʌbal cha'an 

mi' cha'leñob ñoq'uijel ti tsutsel chivo. 

27Jini ñuc taco' bʌ i ye'tel tsi' ch'ʌmʌyob c'otel xajlel i c'aba' ónice, yic'ot xajlel 

tac cha'an mi' yotsʌntel ti bujcʌl i c'aba' efod yic'ot i pislel tajñʌl cha'an 
motomajob. 

28Che' ja'el tsi' ch'ʌmʌyob c'otel pejtelel chuqui tac sumuc i yujts'il, yic'ot jini 

aceite cha'an c'ajc, yic'ot cha'an bojñibʌl, yic'ot jini xojocña bʌ pom. 

29Jini israelob winicob yic'ot x'ixicob pejtelel tsa' bʌ i bajñel c'ʌñʌyob winicob 

yic'ot x'ixicob pejtelel tsa' bʌ i bajñel c'ʌñʌyob i pusic'al tsi' ch'ʌmʌyob c'otel 
majtañʌl tac tilemo' bʌ ti' pusic'al. Tsi' ch'ʌmʌyob c'otel che' bajche' lac Yum tsi' 
sube Moisés ti mandar. 

I pʌyol Bezaleel yic'ot Aholiab 
(Éx. 31.1-11) 

30Moisés tsi' subeyob israelob: Q'uelela, lac Yum tsi' wa'choco Bezaleel i yalobil 

Uri i yalobil bʌ Hur, loq'uem bʌ ti' p'olbal Judá. 

31Tsa' bujt'i ti Ch'ujul bʌ i Ch'ujlel Dios. Lac Yum tsi' yʌq'ue i c'ʌjñibal yic'ot i 

ña'tʌbal cha'an mi' mel uts'at tac bʌ, 

32cha'an mi' mel uts'at tac bʌ ti oro, yic'ot ti plata yic'ot ti bronce, 

33cha'an ti' melol ja'el xajlel tac, yic'ot pejtelel uts'at tac bʌ melbil bʌ ti te'. 

34Dios tsi' yʌq'ueyob i ña'tʌbal Bezaleel yic'ot Aholiab cha'an mi' cha'leñob 

cʌntesa (Aholiab i yalobil Ahisamac i p'olbal bʌ Dan). 

35Dios tsi' yʌq'ueyob i p'ip'lel i pusic'al cha'an mi' melob i ye'tel ti tsucu taq'uin ti' 

chajp ti' chajp, cha'an mi' cha'leñob ts'ijb ti xajlel tac, cha'an mi' cha'leñob joch' 
ti yʌjyʌx puy, yic'ot chʌccojan bʌ, yic'ot chʌchʌc bʌ, yic'ot fino bʌ lino, cha'an mi' 
cha'leñob jalbal, yic'ot pejtelel uts'at bʌ e'tel. 

Exodo 36 

1Bezaleel yic'ot Aholiab, yic'ot pejtelel winicob tsa' bʌ aq'uentiyob i ña'tʌbal 

yic'ot i ch'ejlel cha'an lac Yum yujilob bajche' yom melol pejtelel jini e'tel tac ya' 
ti Tabernáculo che' bajche' tsi' yʌlʌ lac Yum, che'en Moisés. 

Moisés tsi' tiq'uiyob cha'an ma'anix mi' chʌn ac'ob ofrenda 

2Moisés tsi' pʌyʌ Bezaleel yic'ot Aholiab, yic'ot pejtelel winicob tsa' bʌ 

aq'uentiyob i bʌxlel i pusic'al ti e'tel cha'an lac Yum. Tsi' pʌyʌ jini nijcʌbilo' bʌ i 
pusic'al cha'an mi' majlelob ti e'tel. 

3Bezaleel yic'ot Aholiab tsi' ch'ʌmbeyob Moisés jini majtañʌl tac tsa' bʌ i 

ch'ʌmʌyob c'otel jini israelob cha'an mi' mejlel i yotot Dios. Jini winicob yic'ot 
x'ixicob tsi' chʌn ch'ʌmʌyob c'otel jini majtañʌl tac tilemo' bʌ ti' pusic'al cha'an 
mi' yʌc'ob ti jujump'ejl sʌc'ajel. 

4Che' jini tsi' cʌyʌyob i ye'tel. Tsa' tiliyob jini x'e'telob woli bʌ i melbeñob i yotot 

Dios. 

5Tsi' subeyob Moisés: Jini winicob x'ixicob woli' ch'ʌmob tilel jini ofrenda 

ñumenix ti p'is che' bajche' yom c'ʌñol cha'an jini e'tel yom bʌ melol che' bajche' 
tsi' yʌlʌ lac Yum, che'ob. 

6Che' jini Moisés tsi' yʌc'ʌ ti tsictiyel jini t'an ti pejtelel tejclum. Mach yomix mi' 

chʌn tilel winic mi x'ixic cha'an mi' ch'ʌm tilel jini ofrenda cha'an i yotot Dios, 
che'en. Che'i tsa' tijq'uiyob jini winicob cha'an ma'anix mi' chʌn ch'ʌmob c'otel 
jini ofrenda. 

7Come tsa'ix ts'ʌctiyi pejtelel jini yom bʌ mi' c'ʌjñel tac cha'an i melol jini otot. 

Anix i ñumel ja'el. 

I melol Tabernáculo 
(Éx. 26.1-37) 

8Pejtelel jini p'ip'o' bʌ i pusic'al woliyo' bʌ ti e'tel ti Tabernáculo tsi' c'ʌñʌyob fino 

bʌ lino i melob lujumpajc cortina tac, yʌjyʌx bʌ, chʌccojan bʌ, yic'ot chʌchʌc bʌ. 
Tsi' meleyob yic'ot i yejtal ángelob, wen i t'ojol bʌ melbil. 

9Che' bajche' chʌnlujump'ejl (14) metro i tamlel jujumpajc jini cortina. Cha'p'ejl 

metro i xuc. Lajal i ñuclel. 

10Ti jo'pajc laj bʌ ts'isbil ti pejtelel yic'ot yambʌ jo'pajc pisil lajal chucbil yic'ot 

pejtelel jini yan tac bʌ. 

11Tsi' yʌc'ʌyob xotol bʌ pisil yʌjyʌx bʌ ti' ti' jini pisil, ti jini ñaxan bʌ yic'ot ti wi'ilix 

bʌ ba' tʌc'bil. Che' ja'el lajal tsi' meleyob jini yʌmbʌ pisil baqui tʌc'bil ti' cha'p'ejlel. 

12An lujump'ejl i yuxc'al jini xotol bʌ pisil tac ti jini ñaxan bʌ pisil, yic'ot lujump'ejl 

i yuxc'al xotol tac bʌ pisil ya' ti yambʌ pisil ja'el. Tsi' yʌc'ʌyob jini xotol tac bʌ 
pisil ti pisil tac ti' cha'tʌc'lel cha'an laj bʌ an jini alʌ xotol tac bʌ pisil ti' pejtelel jini 
ñuqui tʌc'bil tac bʌ. 

13Tsi' meleyob lujunts'ijt i yuxc'al (50) gancho ti puro oro. Tsi' c'ʌñʌyob i laj bʌ 

ñejt' ti pejtelel jini pisil tac jinto tsi' meleyob ti jump'ejl jach jini Tabernáculo. 

14Che' ja'el tsi' meleyob pisil ti' tsutsel chivo, cha'an i jol jini pisil bʌ otot. An 

junlujumpajc ti pejtelel. 

15Jo'lujump'ejl metro i tamlel jump'ejl cortina. Cha'p'ejl metro i xujc. Che' lajal i 

p'isol ti' pejtelel junlujumpajc cortina. 

16Tsi' laj bʌ tʌc'ʌyob jini jo'pajc cortina tac. Parte tsi' ts'isiyob yambʌ wʌcp'ejl 

cortina tac. 

17Tsi' yʌc'ʌyob lujump'ejl i yuxc'al argolla melbil jach bʌ ti pisil ya' ti' ti' baqui 

tʌc'bil, yic'ot lujump'ejl i yuxc'al ja'el ya' ti' cha'tʌjc'lel jini cortina tac. 

18Tsi' melbeyob lujunts'ijt i yuxc'al (50) i joc'lib melbil bʌ ti bronce cha'an mi' 

yotsañob ya' baqui xotol tac jini pisil che' bajche' argolla tac. Tsi' laj bʌ chucuyob 
ya' ti xotol tac bʌ pisil jinto tsa' mejli ti jump'ejl jach. 

19Che' ja'el tsi' melbeyob i jol jini Tabernáculo. Tsi' meleyob ti' pʌchʌlel tat 

tiñʌme', ts'ajbil bʌ ti chʌchʌc bʌ ts'ajc. Tsi' yʌc'ʌyob i pʌchʌlel chivo ya' ti' pam. 

20Tsi' yʌq'ueyob i tablajlel jini Tabernáculo ti acaciate'. Wa'al tac tsi' yʌc'ʌyob. 

21I tamlel jiñʌch jo'p'ejl metro. I xujc jiñʌch 75 centímetro. 

22An i c'ʌclib ti jujunq'uejl tabla ti' cha'wejlel cha'an ñit'ʌl mi' cʌytʌl. Junlajal tsi' 

meleyob i tablajlel. 

23Tsi' meleyob junc'al tabla cha'an i mʌjquil jini Tabernáculo am bʌ ti' tojel sur. 

24An cha'c'al i c'ʌclib ti plata, cha'p'ejl cha'an jujunq'uejl jini tabla. An cha'p'ejl i 

joc'lib cha'an jujunq'uejl. 

25An junc'al i tablajlel jini Tabernáculo ti' xujc am bʌ ti norte. 

26An cha'c'al i c'ʌclib ti plata ja'el, cha'p'ejl cha'an jujunq'uejl tabla. 

27An wʌcq'uejl tabla cha'an i pat jini Tabernáculo ya' ba' mi' bʌjlel q'uin. 

28An cha'q'uejl tabla cha'an i xujc tac ya' ti' pat Tabernáculo. 

29Junlajal mi' cʌjchel ti ñujp ti ñujp tac jini tabla yic'ot xotol bʌ tsucu taq'uin tac. 

Ñit'ʌl mi' cʌytʌl ti' chañelal yic'ot ti yebal. Che'ʌch lajal ja'el ti' cha'wejlel i xujc. 



167 

 

Chol de Tumbalá Bible 
© Bible Society of Mexico. 

  
 

 

30Che' jini an waxʌq'uejl tabla yic'ot i c'ʌclib melbil bʌ ti plata. Ti' pejtelel jiñʌch 

wʌclujump'ejl i c'ʌclib, cha'p'ejl cha'an jujunq'uejl tabla. 

31Melbil jini bara ti acaciate'. 

32An jo'ts'ijt bara tac ti junwejl jini Tabernáculo. An yambʌ jo'ts'ijt ti yambʌ i 

junwejlel, yic'ot yambʌ jo'ts'ijt ya' ba' mi' bʌjlel q'uin. 

33Jini yambʌ bara mi' ñumel ti yojlil jini tabla ti jujunwejl. 

34Tsi' tep'eyob ti oro jini tabla tac. Melbil ti oro jini xotol bʌ tsucu taq'uin ba' mi' 

ñumel jini bara tac. Tep'bil ti oro ja'el jini bara tac. 

35Tsi' meleyob colem bʌ joc'ol bʌ pisil, yʌjyʌx bʌ, yic'ot chʌccojan bʌ, chʌchʌc 

bʌ, wen jalbil bʌ lino yic'ot i yejtal ángelob. 

36Tsi' meleyob chʌnts'ijt te' ti acacia, tep'bil bʌ ti oro. Tsi' meleyob chʌmp'ejl i 

joc'lib ti oro. Tsi' meleyob chʌmp'ejl i buchlib ti plata. 

37Tsi' meleyob cortina cha'an mi' yajñel ti' ti' Tabernáculo. Melbil ti yʌjyʌx bʌ pisil 

yic'ot ti chʌccojan bʌ, yic'ot ti chʌchʌc bʌ, yic'ot wen jalbil bʌ lino, wen uts'at bʌ 
joch'bil. 

38Tsi' meleyob jo'ts'ijt te' ti acacia, tep'bil bʌ ti oro. Tsi' melbeyob i joc'lib ja'el. 

Tep'bil ti oro i jol yic'ot i cʌjchib. Melbil i buchlib ti bronce. 

Exodo 37 

I melol chuqui mi' c'ʌjñel ti Tabernáculo 
(Éx. 25.10-40; 27.1-8; 30.1-10) 

1Bezaleel tsi' c'ʌñʌ acaciate' i mel jini Arca. An jump'ejl metro yic'ot junc'al 

centímetro i tamlel, yic'ot 75 centímetro i xujc, yic'ot 75 centímetro chanlel. 

2Tsi' tep'e' ti puro oro ti' pat yic'ot ti' mal, yic'ot ti' pam. Tsi' mele ti oro ja'el i ti'il i 

xujc ti' joytʌlel. 

3Tsi' mele ja'el chʌnxojt tsucu taq'uin melbil bʌ ti oro tsa' bʌ i yʌc'ʌ ti jujunwejl i 

yoc. An cha'p'ejl ti junwejl yic'ot yambʌ cha'p'ejl ti yambʌ junwejl i xujc. 

4Tsi' mele bara tac ja'el melbil bʌ ti te' i c'aba' acacia. Tsi' tep'e ti oro. 

5Tsi' jucu tac ochel jini bara ti jujunwejl i xujc Arca ba' xotol tac jini tsucu taq'uin 

melbil bʌ ti oro cha'an mi mejlel i q'uechob majlel jini Arca. 

6Tsi' mele ti oro jini ba' mi' ñusʌbentelob i mul ya' ti' pam jini Arca. I tamlel jiñʌch 

jump'ejl metro yic'ot 25 centímetro. I xujc jiñʌch 75 centímetro. 

7Ti' jujunwejl ba' mi' ñusʌbentelob i mul tsi' yʌc'ʌ i yejtal ángelob, melbil bʌ ti 

puro oro. Jats'bil ti martillo. 

8Tsi' yʌc'ʌ i yejtal ángelob ti jujunwejl. Jini i yejtal ángelob ya' jach tem tsuyul 

ya' ti' majc jini Arca ba' mi' ñusʌntel mulil. 



168 

 

Chol de Tumbalá Bible 
© Bible Society of Mexico. 

  
 

 

9Jini ángelob tich'bil i wich' ya' ti' pam jini Arca. Jini i wutob mi' laja q'uelob i bʌ. 

Che' ja'el lajal mi' q'uelob ya' ba' mi' ñusʌntel mulil. 

10Tsi' mele jump'ejl mesa ti te' i c'aba' acacia. Jump'ejl metro i tamlel. Ojlil metro 

i xujc. I chanlel 75 centímetro. 

11Tsi' tep'e ti puro oro. Tsi' melbe i ch'ʌjlil ti oro ti' joytʌlel i ti'il i xujc tac. 

12Tsi' mele ja'el i ch'ʌjlil ti oro ti' joytʌlel i xujc tac. I weltʌlel jiñʌch che' bajche' 

jump'ejl pach'c'ʌb. Ya' ti' ti'il tsi' cha' aq'ue yambʌ i ch'ʌjlil ts'ita' ch'och'oquix bʌ 
ti puro oro ja'el. Bulu tselel tsi' melbe i ch'ʌjlil i ti'il jini i xujc. 

13Tsi' mele ja'el chʌnxojt tsucu taq'uin ti oro. Tsi' yʌc'ʌ ya' ti jujunwejl i xujc jini 

mesa. An jujump'ejl ti jujunts'ijt i yoc jini mesa. 

14Jini xotol bʌ mi' yajñel ti' ti'il cha'an mi' mejlel ti ochel jini bara tac. Che' jini mi' 

mejlel ti ch'uyol majlel jini mesa. 

15Tsi' mele jini bara ti acaciate'. Tsi' tep'e ti puro oro. Jiñʌch cha'an mi' c'ʌñob i 

ch'uyob majlel jini mesa. 

16Tsi' c'ʌñʌ puro oro ti' melol jini plato tac yic'ot jini ñuc tac bʌ plato yic'ot jini jara 

tac cha'an lʌmʌl bʌ majtañʌl tac. 

17Tsi' mele i ts'ʌjbib c'ajc ti puro oro. Melbil i c'ʌclib yic'ot i te'el ti martillo. Melbil 

ti martillo ja'el ba' mi' lejmel jini c'ajc tac yic'ot i ch'ʌjlil tac. Jump'ejl jach oro tsa' 
mejli ti' pejtelel. 

18An wʌcts'ijt i c'ʌb i yajñib ba' mi' lejmel c'ajc, uxts'ijt i c'ʌb ti jujunwejl. 

19An uxp'ejl i ch'ʌjlil lajal bʌ che' bajche' i nich te' i c'aba' almendro ti jujunwejl. 

Ti jujump'ejl i ch'ʌjlil an che' bajche' i yutbal i nich pimel. An i nich ja'el. Che' lajal 
ti' wʌcts'ijtlel i c'ʌb i ts'ʌjbib c'ajc. 

20Ya' ti' t'ejl ba' mi' lejmel jini c'ajc an chʌmp'ejl i ch'ʌjlil melbil bʌ che' bajche' i 

nich almendro, am bʌ i yutbal yic'ot i nich ti jujump'ejl. 

21Che' ja'el an cha'p'ejl i yutbal ti yebal jini cha'ts'ijt i c'ʌb yic'ot yambʌ cha'p'ejl i 

yutbal ya' ti yebal jini yambʌ cha'ts'ijt i c'ʌb, yic'ot yambʌ cha'p'ejl i yutbal ti yebal 
jini yambʌ cha'ts'ijt i c'ʌb. Che' lajal an ti jini wʌcts'ijt i c'ʌb i te'el ba' mi' lejmel 
jini c'ajc. 

22Pejtelel i yutbal tac yic'ot i c'ʌb tac tsa' mejli ti jump'ejl jach oro. Melbil yic'ot 

martillo. 

23Ti puro oro tsi' mele jini wucp'ejl vaso ba' mi' cha'len lejmel jini c'ajc, yic'ot mu' 

bʌ i c'ʌn i yʌp jini c'ajc. Tsi' melbe i yajñib i tʌñʌl jini c'ajc ja'el. 

24Tsi' c'ʌñʌ lujump'ejl i yuxc'al (50) kilo puro oro ti' melol pejtelel iliyi. Tsi' mele 

pejtelel chuqui tac yom cha'an mi' c'ʌjñel. 

25Che' ja'el tsi' mele i pulʌntib pom. Tsi' c'ʌñʌ acaciate'. I tamlel jiñʌch ojlil metro 

ti jujunwejl i xujc. Jump'ejl metro i chanlel. Tsi' melbe i xulub tac, ya' jach tem 
loq'uem i xulub tac ya' ti' xujc tac jini pulʌntib. 

26Tsi' tep'e ti puro oro, pejtelel ti' joyol, yic'ot i xujc, yic'ot ti' joytʌlel. 

27Ya' ti' yebal i ti' ti' cha'wejlel i xujc tsi' yʌc'ʌ cha'p'ejl xotol tac bʌ tsucu taq'uin 

melbil bʌ ti oro. Jiñʌch cha'an mi' juc ochel jini bara cha'an mi mejlel i q'uechob. 

28Tsi' c'ʌñʌ acaciate' ti' melol jini bara tac. Tsi' tep'e ti oro ja'el. 

29Che' ja'el tsi' c'ʌñʌ i ña'tʌbal cha'an mi' chajpan ch'ujul bʌ aceite cha'an 

bojñibʌl. Tsi' mele uts'at bʌ xojocña bʌ pom ja'el. 

Exodo 38 

Tsi' meleyob pulʌntib 
(Éx. 27.1-8) 

1Tsi' c'ʌñʌ acaciate' cha'an tsi' mele jini pulʌntib cha'an pulbil bʌ i majtan tac lac 

Yum. Lajal i tamlel ti chʌnxujc'ubʌyel, ojlil i yuxp'ejl metro che' ti jujunwejl. I 
chanlel jiñʌch ojlil i cha'p'ejl metro. 

2Tsi' melbe i xulub ti' chʌmp'ejlel i xujc, ya' jach tsa' tem loq'ui i xulub ya' ti 

pulʌntib. Laj tep'bil ti bronce. 

3Tsi' mele ti bronce ja'el poc' tac, yic'ot wechel tac bʌ e'tijibʌl cha'an mi' jopob 

loq'uel jini tan. Tsi' mele ja'el jini taza tac yic'ot pejtelel yan tac bʌ mu' bʌ i c'ʌjñel. 

4Tsi' mele chim ti bronce. Tsi' yʌc'ʌ ti yebal ya' ba' joy mʌcbil jini pulʌntib. Jini 

chim an ti yojlil jini pulʌntib. 

5Ya' ti' ti' jini chim tsi' yʌc'ʌ chʌmp'ejl xotol bʌ tsucu taq'uin melbil bʌ ti bronce 

cha'an mi' yochel jini bara tac. 

6Tsi' c'ʌñʌ acaciate' ti' melol jini bara tac. Tsi' tep'e ti bronce. 

7Tsi' yotsa jini bara tac ba' xotol jini tsucu taq'uin cha'an mi' mejlel i ch'uyob 

majlel. Tocol i mal jini pulʌntib. 

8Tsi' c'ʌñʌ bronce ti' melol i yajñib ja' yic'ot i buchlib. Tsa' loq'ui jini bronce ti 

espejo tac tsa' bʌ i yʌc'ʌyob jini x'ixicob tsa' bʌ i tempayob i bʌ ya' ti' ti' jini 
Tabernáculo, come ti wajali puro bronce i yespejo tac. 

I patiojlel Tabernáculo 
(Éx. 27.9-19) 

9Tsi' mele jini patio. Ya' ti sur tsi' joc'choco wen jalbil bʌ lino. I tamlel jiñʌch 

lujump'ejl i yuxc'al (50) metro. 

10Cʌchʌl jini cortina ti junc'al i te'el am bʌ junc'al i c'ʌclib melbil bʌ ti bronce. 

Melbil i joc'lib ti plata. 

11Che' ja'el ti norte tsi' joc'choco yambʌ cortina. I tamlel jiñʌch lujump'ejl i yuxc'al 

metro. An junc'al i te'el melbil bʌ ti bronce, yic'ot junc'al i c'ʌclib i te'el melbil ti 
puro bronce. Melbil i joc'lib tac ti plata. 

12I tamlel jini patio ti' tojel i bʌjlibal q'uin jiñʌch jo'p'ejl i cha'c'al (25) metro. An 

lujunts'ijt i te'el tac yic'ot lujump'ejl i c'ʌclib. Melbil i joc'lib tac ti plata. 

13-15I tamlel jini patio ti' tojel i pasibal q'uin jiñʌch jo'p'ejl i cha'c'al metro. Jini 

cortina ti jujunwejl ba' mi' yochelob ya' ti Tabernáculo jiñʌch wucp'ejl metro. An 
uxts'ijt i te'el yic'ot i c'ʌclib tac ti jujunwejl. 

16Pejtelel jini cortina tac cha'an patio melbil ti wen jalbil bʌ lino. 

17Melbil ti bronce i c'ʌclib tac i te'el. Melbil ti plata i joc'lib tac yic'ot jini xotol tac 

bʌ. Tep'bil ti plata i pam i jol i postejlel jini patio. Jini i te'el tac cʌchbil ti plata. 

18I mʌjquil jini patio jiñʌch cortina am bʌ lujump'ejl metro i tamlel, ojlil i yuxp'ejl 

metro i xujc, melbil bʌ ti yʌjyʌx bʌ pisil, yic'ot chʌccojan bʌ, yic'ot chʌchʌc bʌ, 
wen jalbil bʌ lino. 

19An chʌnts'ijt i te'el tac yic'ot chʌmp'ejl i c'ʌclib melbil ti bronce. Melbil ti plata i 

joc'lib tac, yic'ot jini xotol tac bʌ, yic'ot i te'el tac. Tsi' yʌq'ueyob plata ya' ti' ni' 
tac cha'an ma'anic mi' jilel. 

20Melbil ti bronce i ñejtil jini Tabernáculo yic'ot i ñejtil tac i patiojlel. 

Tsi' q'ueleyob e'tel 

21Jiñʌch iliyi che' bajche' melbil jini Tabernáculo ba' mi' yotsañob jini Arca, ba' 

mi mejlel i melob i ye'tel jini levíjob. Tsi' yʌc'ʌ mandar Moisés che' bajche' yom 
melol. Tsi' q'uele jini e'tel i yalobil jini motomaj Aarón jiñʌch Itamar. 

22Bezaleel tsi' laj mele pejtelel chuqui tac tsi' yʌlʌ lac Yum ti' tojlel Moisés. 

Bezaleel i yalobilʌch Uri, i buts Ur loq'uem ti' p'olbal Judá. 

23Aholiab tsi' cha'le e'tel yic'ot Bezaleel. Jini Aholiab i yalobilʌch Ahisamac 

loq'uem bʌ ti' p'olbal Dan, wen yujil i ts'ijbuntel xajlel yic'ot yan tac bʌ chuqui tac 
yom melol, yic'ot joch'bil tac bʌ pisil, melbil bʌ ti yʌjyʌx, yic'ot ti chʌccojan bʌ, 
yic'ot chʌchʌc tac bʌ yic'ot fino bʌ lino. 

Jini tsucu taq'uin tsa' bʌ c'ʌjni ti' yotot Dios 

24Jini oro tsa' bʌ c'ʌjni cha'an i yotot Dios an i yalel che' bajche' 1,400 kilo. 

25-26Jini plata tsa' bʌ i yʌc'ʌyob winicob jiñʌch 4,350 kilo. I yonlel pejtelel jini 

winicob jiñʌch 603,550. 

27Tsa' c'ʌjni che' bajche' 4,300 kilo jini plata ti' melol i c'ʌclib tac i te'el jini 

Tabernáculo, yic'ot ti' melol jini joc'ol bʌ pisil. Tsa' c'ʌjni uxp'ejl i yuxc'al (43) kilo 
ti jujump'ejl i c'ʌclib. 

28Jini plata tsa' bʌ colojbaji tsa' c'ʌjni cha'an i te'el tac. Tsi' tep'eyob pejtelel i 

chañelal. Tsi' laj cʌchʌyob ja'el. 

29Jini bronce tsa' bʌ i yʌc'ʌyob jiñʌch che' bajche' 3,400 kilo. 

30Tsa' c'ʌjni bronce ti' melol i c'ʌclib tac i te'el i puertajlel Tabernáculo, yic'ot jini 

pulʌntib, yic'ot jini chim, yic'ot pejtelel chuqui tac yom c'ʌñol ya' ti pulʌntib. 

31Tsa' c'ʌjni jini bronce ja'el cha'an i c'ʌclib tac am bʌ ti patio, yic'ot i c'ʌclib tac 

jini puerta, yic'ot pejtelel jini e'tijibʌl tac i wentajlel lawux. 

Exodo 39 

Tsi' melbeyob i pislel motomajob 
(Éx. 28.1-43) 

1Tsi' c'ʌñʌyob jini yʌjyʌx bʌ pisil yic'ot chʌccojan bʌ, yic'ot chʌchʌc bʌ cha'an ti' 

melol jini bujcʌl tac mu' bʌ i c'ʌjñel ti e'tel ti Tabernáculo. Jiñʌch i pislel Aarón 
ja'el che' bajche' lac Yum tsi' yʌq'ue mandar Moisés. 

2Jini i cha'lajmlel bujcʌl i c'aba' efod, yic'ot yʌjyʌx bʌ pisil yic'ot chʌccojan bʌ 

yic'ot chʌchʌc bʌ yic'ot wen jalbil bʌ lino. 

3Tsi' cujuyob jini oro cha'an mi' pech i bʌ. Che' pechelix tsi' bic'ti tsiliyob cha'an 

i wentajlel puy, cha'an mi' jalob jini yʌjyʌx bʌ pisil, yic'ot chʌccojan bʌ, yic'ot 
chʌchʌc bʌ yic'ot wen jalbil bʌ lino. Che'i tsi' laj ts'isbeyob ochel i sajl oro cha'an 
wen uts'atax mi' cʌytʌl. 

4-5Tsi' meleyob ja'el cha't'ujm tirante cha'an mi' yajñel ti' quejlab ti' cha'wejlel. 

Tsi' cʌchʌyob i cʌjchil i ñʌc'. Che' ja'el i cʌjchil i ñʌc' ts'isbebil ochel oro ti yʌjyʌx 
bʌ pisil, yic'ot ti chʌccojan bʌ, yic'ot ti chʌchʌc bʌ, yic'ot ti wen jalbil bʌ lino. 
Che'ʌch bajche' lac Yum tsi' yʌq'ue mandar Moisés. 

6Tsi' chajpayob xajlel i c'aba' ónice. Tsi' yotsayob ti oro. Ya' ts'ijbubil i c'aba'ob 

i p'olbalob Israel. 

7Tsi' yʌc'ʌ jini xajlel ya' ti tirante am bʌ ti' quejlab ti jujunwejl cha'an mi' 

c'ajtesañob israelob che' bajche' lac Yum tsi' yʌq'ue mandar Moisés. 

8Che'ʌch bajche' jini bujcʌl i c'aba' efod, uts'at ja'el tsa' mejli i pislel i tajn. Tsi' 

mele ti oro yic'ot ti yʌjyʌx bʌ pisil, yic'ot chʌccojan bʌ, yic'ot chʌchʌc bʌ, wen 
jalbil bʌ lino. 

9Junlajal i ñuclel, juñajb ti' joytʌlel, che' bajche' jo'p'ejl i cha'c'al centímetro. 

10Tsi' yʌc'ʌyob chʌntsolom xajlel tac. Ti jini ñaxan bʌ i tsolom an sardio yic'ot 

topacio yic'ot carbunclo. 

11Ya' ti' cha'tsolomlel bʌ an esmeralda yic'ot zafiro yic'ot diamante. 

12Ya' ti' yuxtsolomlel an jacinto, yic'ot ágata yic'ot amatista. 

13Ya' ti' chʌntsolomlel an berilo, yic'ot ónice yic'ot jaspe. Ñotbil tac ti oro. 

14Chajpʌbil jini xajlel tac che' bajche' sello tac ba' ts'ijbubil i c'aba'ob jini 

lajchʌntiquilob i yalobilob Israel. 

15An cha't'ujm jaxbil bʌ ti puro oro che' bajche' lazo cha'an jini bujcʌl i c'aba' 

efod. 

16Tsi' meleyob cha'xojt xotol bʌ melbil bʌ ti oro cha'an mi' yʌc' jini tirante ti 

jujunwejl i pislel i tajn. 

17Tsi' yotsayob jini cha't'ujm cadena melbil bʌ ti oro ti jini cha'xojt xotol bʌ am 

bʌ ti jujunwejl bujcʌl. 

18Jini i cha'wejlel jini cadena tsi' cʌchʌyob ti' cha'wejlel i quejlab jini bujcʌl i c'aba' 

efod ya' ti tirante tac. 

19Tsi' meleyob yambʌ cha'xojt tsucu taq'uin melbil bʌ ti oro. Tsi' yʌc'ʌyob ti' 

yebal i pislel i tajn ba' lʌpʌl yic'ot jini bujcʌl i c'aba' efod. 

20Tsi' cʌchʌyob yambʌ cha'xojt tsucu taq'uin melbil bʌ ti oro ya' ti yebal jini 

tirante am bʌ ti bujcʌl. Tsi' yʌc'ʌyob lʌc'ʌl ya' ba'an i cʌjchil i ñʌc'. 

21Che' jini tsi' cʌchʌyob jini xotol bʌ tsucu taq'uin cha'an i pislel i tajn yic'ot jini 

bujcʌl. Tsi' c'ʌñʌ yʌjyʌx bʌ i ch'ajñal. Che' jini ma'anic mi' tʌts' i bʌ i pislel i tajn 
ba'an jini bujcʌl. Che'ʌch lac Yum tsi' yʌq'ue mandar Moisés. 

22Yʌjyʌx jini bujcʌl i c'aba' efod, wen jalbil. 

23Ya' ti yojlil ti chan, mero ñuc i ti' ba' mi' yochel i jol. Joch'bil che' bajche' i bic' 

bujcʌl cha'an ma'anic mi' tsijlel. 

24Ya' ti yebal, ti' joytʌlel jini tam bʌ bujcʌl, tsi' joc'chocobeyob i ch'ʌjlil che'ʌch 

bajche' ch'umac' yʌjyʌx bʌ yic'ot chʌccojan bʌ yic'ot chʌchʌc bʌ, yic'ot wen jalbil 
bʌ lino. 

25-26An jump'ejl alʌ campana melbil bʌ ti oro yic'ot jump'ejl ch'umac', jump'ejl alʌ 

campana yic'ot jump'ejl ch'umac', che'i ti' joytʌlel ti' pejtelel i ti'. Aarón tsi' lʌpʌ ili 
bujcʌl che' bʌ tsi' mele i ye'tel ti' tojlel lac Yum che' bajche' lac Yum tsi' yʌlʌ. 

27-28Che' ja'el tsi' melbeyob tam bʌ i pislel Aarón yic'ot i yalobilob melbil bʌ ti 

lino, wen jalbil bʌ. Tsi' c'ʌñʌ wen bʌ lino ti' melol i pislel i tajn, yic'ot chan bʌ i yit 
i pixol, yic'ot jini alʌ pixolʌl, yic'ot i borwex. 

29Tsi' c'ʌñʌyob wen jalbil bʌ lino ti' melol i cʌjchil i ñʌc', yʌjyʌx bʌ, chʌccojan bʌ 

yic'ot chʌchʌc bʌ, joch'bil bʌ, che' bajche lac Yum tsi' yʌq'ue mandar Moisés. 

30Tsi' c'ʌñʌyob puro oro ti' melol junq'uejl alʌ tsucu taq'uin cha'an mi' ts'ijbañob 

ya'i: Ch'ujul cha'an lac Yum, che'en. 

31Tsi' cʌchʌyob yʌjyʌx bʌ xelajʌl cha'an mi' cʌjchel jini alʌ tsucu taq'uin ya' ti alʌ 

pixolʌl che' bajche' lac Yum tsi' yʌq'ue mandar Moisés. 

Tsa' ujti jini e'tel cha'an Tabernáculo 
(Éx. 35.10-19) 



173 

 

Chol de Tumbalá Bible 
© Bible Society of Mexico. 

  
 

 

32Tsa' ujti ti melol pejtelel jini e'tel cha'an Tabernáculo, jini otot ba' mi' tempañob 

i bʌ yic'ot Dios. Jini israelob tsa'ix i meleyob pejtelel che' bajche' lac Yum tsi' 
yʌq'ue mandar Moisés. 

33-34Tsi' ch'ʌmbeyob tilel Tabernáculo, jini pisil bʌ i yotot Dios, ya' ba'an Moisés: 

35-41Yic'ot pejtelel i bʌl, yic'ot i joc'lib tac, yic'ot i tablajlel tac, yic'ot i te'el tac, 

yic'ot i c'ʌclib tac, yic'ot i mʌjquil tac melbil bʌ ti' pʌchʌlel tat tiñʌme' ts'ajbil bʌ ti 
chʌchʌc bʌ ts'ajc, yic'ot i pʌchʌlel chivo, yic'ot jini joc'ol bʌ pisil, yic'ot jini Arca, 
yic'ot i barajlel tac, yic'ot ba' mi' ñusʌntel mulil, yic'ot jini mesa, yic'ot pejtelel 
chuqui tac yom c'ʌñol, yic'ot jini waj mu' bʌ i pʌsbentel Dios, yic'ot jini lámpara 
melbil bʌ ti oro, yic'ot pejtelel yom bʌ c'ʌñol, yic'ot aceite cha'an c'ajc, yic'ot jini 
pulʌntib melbil bʌ ti oro, yic'ot aceite cha'an bojñibʌl, yic'ot xojocña bʌ pom, 
yic'ot jini cortina cha'an i mʌjquil ba' mi' yochelob ti Tabernáculo, yic'ot jini 
pulʌntib melbil bʌ ti bronce, yic'ot jini chim melbil bʌ ti bronce yic'ot i barajlel tac, 
yic'ot mu' bʌ i c'ʌjñel tac, yic'ot i yajñib ja', yic'ot i buchlib, yic'ot jini cortina tac 
cha'an patio, yic'ot i te'el tac, yic'ot i c'ʌclib tac, yic'ot jini e'tijibʌl tac i wentajlel 
lawux, yic'ot pejtelel mu' bʌ i c'ʌjñel cha'an e'tel ti Tabernáculo ba' mi' tempañob 
i bʌ, yic'ot jalbil bʌ jini pislelʌl tac cha'an mi' c'ʌñob che' mi' melbeñob i ye'tel 
Dios ti Ch'ujul bʌ Ajñibʌl, yic'ot jini Ch'ujul bʌ i pislel Aarón jini motomaj, yic'ot i 
pislel ja'el i yalobilob cha'an mi' cha'leñob e'tel ti motomaj. 

42Jini israelob tsi' meleyob ti' pejtelel che' bajche' lac Yum tsi' yʌq'ue mandar 

Moisés. 

43Tsi' q'uele Moisés jini e'tel. Che'ʌch tsi' meleyob ti' pejtelel che' bajche' tsi' yʌlʌ 

lac Yum. Che' jini Moisés tsi' yʌq'ueyob israelob i yutslel i t'an. 

Exodo 40 

Moisés tsi' wa'choco Tabernáculo 

1-2Che' jini lac Yum tsi' pejca Moisés: Ti ñaxan bʌ q'uin ti jini ñaxan bʌ tsic yom 

ma' wa'chocon jini Tabernáculo ba' mi lac tempan lac bʌ. 

3Yom ma' wʌc' jini Arca cha'an lujump'ejl mandar. Yom ma' wʌc' jini joc'ol bʌ 

pisil cha'an mi' mʌctan jini Arca. 

4Yom ma' wotsan jini mesa. Yom ma' wʌc' ya' ti mesa jini mu' bʌ i c'ʌjñel tac. 

Yom ma' wotsan ja'el jini lámpara. Yom ma' tsuc'ben i c'ʌc'al. 

5Yom ma' wʌc' jini pulʌntib melbil bʌ ti oro cha'an jini pom ti' tojel jini Arca. Yom 

ma' joc'chocon jini pisil ba' mi' yochelob ti Tabernáculo. 

6Che' jini yom ma' wa'chocon jini pulʌntib cha'an bʌ majtañʌl ti' tojel ba' mi' 

yochelob ti Tabernáculo. 

7Ti wi'il yom ma' wʌc' i yajñib ja' ti' yojlil jini Tabernáculo yic'ot i pulʌntib majtañʌl. 

Yom ma' wotsan ja' ya'i. 

8Yom ma' mel jini patio ti' joytʌlel ti pisil. Yom ma' joc'chocon jini pisil ya' ti' ti' jini 

patio. 

9Yom ma' ch'ʌm jini aceite cha'an bʌ bojñibʌl. Yom ma' bon jini Tabernáculo 

yic'ot pejtelel chuqui tac an ya'i. Yom ma' laj sʌq'uesan pejtelel chuqui tac mi' 
c'ʌjñel cha'an ch'ujul mi' yajñel ti' pejtelel. 

10Yom ma' bon ja'el jini pulʌntib cha'an pulbil bʌ c majtan yic'ot pejtelel chuqui 

tac mi' c'ʌjñel. Yom ma' sʌq'uesan cha'an c'ax ch'ujul mi' yajñel. 

11Che' ja'el yom ma' bon i yajñib ja', yic'ot i buchlib cha'an ch'ujul mi' yajñel ja'el. 

12Yom ma' pʌy majlel Aarón yic'ot i yalobilob ba'an i ti' Tabernáculo. Yom ma' 

pocob yic'ot jini ja'. 

13Yom ma' lʌpben ch'ujul bʌ i bujc Aarón. Yom ma' bon. Yom ma' sʌq'uesan 

cha'an mi' melbeñoñob que'tel ti motomaj. 

14Ti wi'il yom ma' pʌy tilel i yalobilob cha'an ma' lʌpben i pislelob ja'el. 

15Yom ma' bon ja'el che' bajche' tsa' mele i tat, cha'an mi' melbeñoñob que'tel 

ti motomaj. Che'ʌch yom mi' bojñelob jini motomajob ti' tojlel i p'olbalob c'ʌlʌl ti 
pejtelel ora, che'en lac Yum. 

16Moisés tsi' laj mele che' bajche' tsi' sube lac Yum. 

17Tsi' wa'choco jini Tabernáculo ti ñaxan bʌ q'uin ti ñaxan bʌ uw, ti' cha'p'ejlel 

bʌ jab che' tsa' loq'uiyob ti Egipto. 

18Moisés tsi' wa'choco jini Tabernáculo. Tsi' buchchocobe i c'ʌclib tac. Tsi' 

yʌq'ue i tablajlel tac. Tsi' yʌq'ue i te'el tac. Tsi' wa'chocobeyob i yoyel tac. 

19Tsi' tich'iyob jini pisil tac ti' pam jini Tabernáculo. Tsi' yʌc'ʌ yambʌ junlajm jini 

pisil ti' pam che'ʌch bajche' lac Yum tsi' sube. 

20Tsi' yotsa jini lujump'ejl mandar ya' ti Arca. Tsi' yotsa ja'el jini bara tac ya' ti 

Arca. Tsi' yʌc'ʌ ya' ti pam jini Arca i majc, jiñʌch ba' mi' ñusʌntel mulil. 

21Ti wi'il tsi' yotsa jini Arca ti' mal jini Tabernáculo. Tsi' lich'i jini colem bʌ pisil 

cha'an mi' mʌctan jini Arca cha'an i T'an lac Yum che' bajche' tsi' sube lac Yum. 

22Tsi' yʌc'ʌ jini mesa ya' ti Tabernáculo baqui mi' tempañob i bʌ ti' tojel norte ya' 

baqui an jini pisil bʌ tsalʌl ti' jumpatlel jini joc'ol bʌ pisil. 

23Ya'i Moisés tsi' yʌc'ʌ tac jini waj che' bajche' yom ti' tojlel lac Yum, che' bajche' 

lac Yum tsi' sube. 

24Tsi' yʌc'ʌ ja'el i ts'ʌjbib c'ajc ya' ti' mal jini Tabernáculo ti' tojel jini mesa ti' tojel 

sur. 

25Tsi' ts'ʌbʌ jini c'ajc ti' tojlel lac Yum che' bajche' lac Yum tsi' sube. 

26Moisés tsi' yʌc'ʌ ja'el jini pulʌntib melbil bʌ ti oro ya' ti Tabernáculo ti' tojel jini 

joc'ol bʌ pisil. 

27Tsi' pulu ti pulʌntib jini xojocña bʌ pom che' bajche' lac Yum tsi' sube. 

28Tsi' joc'choco jini pisil ya' baqui mi' yochelob ti Tabernáculo. 

29Moisés tsi' yʌc'ʌ ja'el jini pulʌntib cha'an pulbil bʌ i majtan Dios ti' tojel ba' mi' 

yochelob ya' ti Tabernáculo. Tsi' yʌc'ʌyob jini pulbil bʌ majtañʌl tac yic'ot 
majtañʌl melbil bʌ ti juch'bil bʌ harina che' bajche' lac Yum tsi' sube. 

30Tsi' yʌc'ʌ ja'el i yajñib ja' ya' ti Tabernáculo. Tsi' yotsa ja' ya'i cha'an mi' c'ʌñob. 

31Ya'i tsi' pocoyob i c'ʌb yic'ot i yoc jini Moisés yic'ot Aarón yic'ot i yalobilob jini 

Aarón. 

32Che' baqui ora mi' yochelob ya' ti Tabernáculo, che' baqui ora mi' lʌc'tesañob 

i bʌ ya' ti pulʌntib, wersa mi' ñaxan pocob i bʌ che' bajche' lac Yum tsi' sube 
Moisés. 

33Tsi' tich'iyob i pislel patio ti' joytʌlel jini Tabernáculo yic'ot ya' ti pulʌntib. Tsi' 

yʌc'ʌ jini pisil ti' tojel ba' mi' yochelob ya' ti patio. Che'i tsa' ujti i mel Moisés 
pejtelel jini e'tel. 

Jini Tocal tsa' ajni ti Tabernáculo 
(Nm. 9.15-23) 

34Jini Tocal tsa' ajni yic'otob. Tsi' moso jini otot ba' mi' tempañob i bʌ. I ñuclel 

lac Yum tsa' bujt'i ti jini otot. 

35Ma'anix tsa' mejli ti ochel Moisés ya' ti otot ba' mi' tempañob i bʌ, come jini 

Tocal tsi' moso. Tsa' bujt'i ti' ñuclel lac Yum. 

36Che' bʌ jini Tocal tsa' cha' letsi ya' ti Tabernáculo, jini israelob tsi' cha' 

techeyob i xʌmbal. 

37Pero che' maxto anic tsa' cha' letsi jini Tocal, ma'anic tsi' ñijcayob i bʌ ya' ba' 

añob jinto che' tsa' cha' letsi jini Tocal. 

38Come i Tocal lac Yum ya'an che' ti q'uiñil ya' ti otot. Jini c'ajc an ti Tocal che' 

ti ac'ʌlel cha'an mi' q'uelob pejtelel israelob baqui jach mi' majlelob. 

Levitico 

Levitico 1 

Jini pulbil bʌ majtañʌl 

1Lac Yum tsi' pejca Moisés che' bʌ ya'an ti Tabernáculo. 

2-3Tsi' sube cha'an mi' yʌq'ueñob mandar jini israelob. Tsi' yʌlʌ: Che' mi la' 

tsʌnsʌbeñon c majtan, yom mi la' c'ʌn alʌc'ʌl tac loq'uem bʌ ti la' wacax yic'ot ti 
la' tiñʌme'. Mi mux la' wʌq'ueñon wacax, yom mi la' yajcan juncojt i tat bʌ mach 
bʌ wis anic i c'amʌjel. Yom mi la' pʌy tilel ti' ti' jini Tabernáculo ba' mi caj i 
ch'ʌmob jini motomajob. 

4Jini woli bʌ i yʌq'ueñon wacax, yom mi' c'ʌcchocon i c'ʌb ya' ti' jol jini majtañʌl. 

Che' jini joñon mi caj c ch'ʌm jini alʌc'ʌl cha'an ti' wenta jini winic. Che' mi' 
chʌmel jini alʌc'ʌl, ma'anic mi caj i chʌmel jini winic cha'an i mul. 

5Jini motomajob i yalobilob Aarón mi caj i tsʌnsañob jini alʌc'ʌl tic tojlel. Mi caj i 

ch'ʌmob jini ch'ich' cha'an mi' tsijcañob i joytʌlel i pulʌntib jini majtañʌl am bʌ ti' 
tojel i ti' jini Tabernáculo. 

6-7Che' jini, jini motomajob mi caj i ts'ulob jini majtañʌl cha'an mi' bic'ti t'ojob. 

Yom mi' xic'ob jini xutunte' am bʌ ya' ti' pam pulʌntib. 

8Mi caj i much'chocobeñob i bʌc'tal jini wacax yic'ot i jol yic'ot i lewil. Yom mi' 

yʌc'ob ya' ti' pam pulʌntib ya' ba' woli ti lejmel jini c'ajc. 

9Jini i yoc yic'ot i soyta' yom mi' pocob ti ja'. Che' jini ti wi'il jini motomajob mi caj 

i pulob ya' ti' pulʌntib cha'an uts'at bʌ c majtan mu' bʌ c mulan. 

10Mi tiñʌme', mi chivo jini ofrenda mu' bʌ i yʌq'ueñoñob, che' jini yom i tat bʌ 

mach bʌ wis anic i chʌmel. 

11Jini mu' bʌ i pʌy tilel mi caj i tsʌnsan tic tojlel ya' ti' t'ejl i pulʌntib ti' tojel norte. 

Jini motomajob i yalobilob Aarón mi caj i ch'ʌmbeñob i ch'ich'el cha'an mi' 
tsijcañob i joytʌlel jini pulʌntib. 

12Che' jini yom mi' bic'ti t'ojtʌl. Jini motomajob mi caj i yʌc'ob jini we'elʌl yic'ot i 

jol, yic'ot i lewil ya' ti' pam si' am bʌ ti pulʌntib. 

13Mi caj i ñaxan pocbeñob ti ja' i soyta' yic'ot i yoc. Che' jini, jini motomajob mi 

caj i pulob ti' pejtelel, come tijicña mij q'uel pulbil bʌ c majtan. 

14Majqui yom i yʌc' te'lemut la' i yʌq'ueñon xpuruwoc o mi x'ujcuts cha'an pulbil 

bʌ c majtan. 

15-17Jini motomaj mi caj i ch'ʌm majlel jini te'lemut ya' ti pulʌntib. Mi caj i tuc'ben 

i jol. La' loq'uic i ch'ich'el ya' ti' t'ejl jini pulʌntib. Jini motomaj mi caj i loc'sʌben i 
chuyib. Mi caj i tujtun ti' tojel jini pulʌntib ba' mi' pasel q'uin ya' ba'an i tʌñʌl c'ajc. 
Che' jini yom mi' chucben i wich' cha'an mi' tsilben, pero mach yomic mi' bic'ti 

t'oj. An ti' wenta jini motomaj cha'an mi' pul ya' ti' pam pulʌntib. Tijicña mij q'uel 
ili majtañʌl. 

Levitico 2 

Jini majtañʌl melbil tac bʌ ti trigo 

1Che' an juntiquil yom bʌ i yʌq'ueñon trigo tic majtan, la' i ch'ʌm tilel wen juch'bil 

bʌ trigo yic'ot olivo aceite yic'ot i pomil. 

2La' i yʌq'ueñob i yalobilob Aarón. Juntiquil motomaj mi caj i ch'ʌm junmujch' 

majtañʌl loq'uem bʌ ya' ba' chajpʌbil cha'an mi' pule' yic'ot pom. Mic mulan ili 
majtañʌl. 

3Jini i colobal jini juch'bil bʌ trigo i cha'anix Aarón yic'ot i yalobilob cha'an i bʌlob 

i ñʌc'. Pero mic ch'ʌm ti wenta pejtelel jini majtañʌl che' bajche' ch'ujul bʌ c 
majtan. 

4Ba' ora ma' wʌc' waj ti horno cha'an mi' tic'an c majtan, wen juch'bil yom. Yom 

xajc'ubil yic'ot olivo aceite, pero mach yomic yic'ot levadura. Mi mejlel a 
wʌq'ueñon galleta ja'el, pero mach yomic yic'ot levadura. Yom ma' bon yic'ot 
olivo aceite. 

5Che' ja'el mi tsa' wʌc'ʌ jini majtañʌl tac ch'ilbil bʌ ti sartén, yom wen juch'bil bʌ 

harina. Mach yomic che' an levadura. Yom xajc'ubil yic'ot aceite. 

6Che' jini yom ma' bic'ti xut'. Aq'uen aceite, come majtañʌlʌch. 

7Mi tsa' wʌc'ʌ jini majtañʌl ch'ʌxbil bʌ ti p'ejt, yom wen juch'bil bʌ harina yic'ot 

olivo aceite. 

8Che' jini yom ma' ch'ʌmbeñon tilel pejtelel majtañʌl tac, mi tiq'uesʌbil, mi 

ch'ilbil. Yom ma' wʌq'uen jini motomaj cha'an mi' yʌq'ueñon ya' ti pulʌntib. 

9Jini motomaj mi caj i pul lamital jini majtañʌl cha'an c ña'tʌntel. Mi caj c ch'ʌm 

ti wenta ti' pejtelel. 

10Jini i colobal majtañʌl mu' bʌ i cʌytʌl i cha'anix Aarón yic'ot i yalobilob cha'an 

mi' c'uxob. Pero ch'ujulʌch c majtan ti pejtelel. 

11Mach yomic xʌbʌl yic'ot levadura mi junchajpic jini majtañʌl mu' bʌ a 

wʌq'ueñon. Mach yomic che' xʌbʌl ti chab mic pulbentel c majtan. 

12Mi mejlel la' wʌq'ueñon yic'ot ñaxan bʌ i wut pʌc'ʌbʌl, pero mach yomic mi la' 

wʌc' ti' pulʌntib yic'ot xojocña bʌ c majtan. 

13Yom ma' wotsʌben i yʌts'mil pejtelel majtañʌl mu' bʌ a wʌq'ueñon, come jini 

ats'am mi' yʌc' ti' ña'tʌntel jini xuc'ul bʌ t'an tsa' bʌ cʌq'ueyetla. 

14Mi tsa' wʌq'ueyon jini ñaxan bʌ i wut a pʌc'ʌb, yom ma' ch'il ti c'ajc jini yax to 

bʌ i wut jini trigo. Cujbil yom ja'el. Yom ma' wʌq'ueñon jini juch'bilix bʌ i wut 
trigo. 

15Yom ma' xajc'un ti olivo aceite. Yom ma' wotsʌben jini pom, come 

majtañʌlʌch. 

16Che' jini, jini motomaj mi caj i pul lamital jini juch'bil bʌ trigo. Yom xajc'ubil 

yic'ot aceite yic'ot jini pom che' ma' wʌq'ueñon. 

Levitico 3 

Majtañʌl tac cha'an i ñʌch'tʌlel lac pusic'al 

1Che' an juntiquil yom bʌ i yʌq'ueñon c majtan cha'an mi' taj i tijicñʌyel i pusic'al, 

mi mejlel i yʌc' wacax, mi i tat mi ña'al, mach bʌ wis anic i c'amʌjel mi i lojwel. 

2La' i c'ʌcchocon i c'ʌb ti' jol jini alʌc'ʌl. La' i tsʌnsan ya' ti' ti' jini Tabernáculo. 

An ti' wenta jini motomajob i yalobilob Aarón cha'an mi' tsijcañob jini ch'ich' ti' 
joytʌlel jini pulʌntib. 

3-5Ya' tic tojlel mi caj i pulbeñoñob i lewil ya' bʌ ñotol ti' soyta', yic'ot jini cha'p'ejl 

i chujyib i pich, yic'ot i lewil, yic'ot i chañelal i yolmal. Mic wen mulan. 

6Che' mi' yʌq'ueñon juncojt chivo mi tiñʌme', mi i tat mi ña'al, cha'an mi' taj i 

tijicñʌyel i pusic'al, mach yomic am bʌ i c'amʌjel mi i lojwel. 

7-8Mi tsi' yʌc'ʌ tiñʌme' cha'an c majtan, yom mi' yʌc' i c'ʌb ti' jol jini alʌc'ʌl. La' i 

tsʌnsan ya' ti' ti' jini Tabernáculo. Jini motomajob mi caj i tsijcʌbeñob i ch'ich'el 
ti' joytʌlel jini pulʌntib. 

9-11Ya' ti' pulʌntib c majtan yom mic pulbentel pejtelel i lewil yic'ot i ñej c'ʌlʌl ti' 

junts'ijtlel i bʌquel i pat tsuyul bʌ ti' ñej, yic'ot i lewil i soyta', yic'ot ja'el i lewil am 
bʌ ti cha'p'ejl i cuchi'tun. 

12-13Mi an majch mi' yʌq'ueñon juncojt chivo cha'an c majtan, yom mi' 

c'ʌcchocon i c'ʌb ti' jol. Che' jini yom mi' tsʌnsan ya' ti' tojel jini Tabernáculo. Jini 
motomaj mi caj i tsijcʌben i ch'ich'el ya' ti' joytʌlel pulʌntib. 

14-16La' i yʌc' ti' pulʌntib i lewil mu' bʌ i pac'tʌl ti' mal, yic'ot jini cha'p'ejl i cuchi'tun 

yic'ot i lewil yic'ot i yolmal. Jiñʌch pulbil bʌ c majtan. Pejtelel i lewil c cha'añʌch. 

17Yom chʌn c'ajal la' cha'an ti pejtelel ora, baqui jach mi la' majlel cha'an mach 

mejlic la' wis c'ux pejtelel i lewil yic'ot i ch'ich'el, che'en. 

Levitico 4 

Jini majtañʌl tac cha'an mulil 

1-2Lac Yum tsi' yʌq'ue Moisés mandar: Subeñob pejtelel israelob jiñʌch c 

mandar cha'an jini mu' bʌ i ñusan c t'an che' mach tsajalic i cha'an. 

3Mi an juntiquil motomaj mu' bʌ i cha'len mulil che' mach tsajalic i cha'an, mi' 

tajob i mul pejtel winicob ti' caj. La' i yʌq'ueñon juncojt alʌ wacax i tat bʌ mach 
bʌ wis anic i chʌmel mi i lojwel, cha'an mi' ñusʌntel mulil. 

4Yom mi' pʌy tilel jini wacax ya' ti' ti' jini Tabernáculo. Yom mi' c'ʌcchocon i c'ʌb 

ya' ti' jol jini wacax. Che' jini mi caj i tsʌnsan tic tojlel. 

5-6Jini motomaj mi caj i ch'ʌm tilel i ch'ich'el ya' ti' mal Tabernáculo. La' i ts'aj i 

yal i c'ʌb ya' ti' ch'ich'el cha'an mi' tsijcan wucyajl tic tojlel ya' ti' tojel jini joc'ol bʌ 
pisil mu' bʌ i mʌctan jini Ch'ujul bʌ Ajñibʌl. 

7Jini motomaj mi caj i c'ʌn lamital jini ch'ich' cha'an mi' bomben i xulub tac 

pulʌntib ba' mi' pulel pom tic tojlel ya' ti Tabernáculo. Jini i colobal jini ch'ich' la' 
i col ya' ti' yebal jini pulʌntib ya' ti' ti' jini Tabernáculo. 

8-10Che' jini yom mi' yʌq'ueñon pejtelel i lewil pʌc'ʌl bʌ ya' ti' soyta' yic'ot jini 

cha'p'ejlel i cuchi' tun yic'ot i lewil yic'ot i yolmal. Mi caj i pule' ya' ti pam jini 
pulʌntib che' bajche' mi' pul jini wacax cha'an mi' taj i tijicñʌyel i pusic'al. 

11-12Yom mi' ch'ʌm majlel i colobal jini alʌc'ʌl ya' ti' pat jini tejclum ba' sʌc 

pañimil. I pʌchʌlel jini wacax, yic'ot pejtelel i bʌc'tal, yic'ot i jol, yic'ot i yoc, yic'ot 
i soyta', yic'ot i ta' la' i pule' ya' ti pam jini si' ba' mi' yʌc'ob i tʌñʌl c'ajc loq'uem 
bʌ ti pulʌntib. 

13Mi ti' pejtelel jini israelob tsi' cha'leyob mulil che' mach tsajalobic i cha'an, mi' 

tsi' ñusayob jump'ejl c mandar, laj añob i mul ti' pejtelelob. 

14Che' bʌ tsa'ix i ña'tayob i mul, yom mi' yʌc'ob jujuncojt alʌ tat wacax cha'an i 

ñʌsʌntel mulil. La' i pʌyob tilel ya' ti' ti' jini Tabernáculo. 

15Jini xñoxob ya' ti tejclum mi caj i c'ʌcchocoñob i c'ʌb ya' ti' jol jini wacax. Mi 

caj i tsʌnsañob jini wacax ya' tic tojlel. 

16Jini wa'chocobil bʌ motomaj mi caj i chʌm ochel i ch'ich'el wacax ti' mal jini 

Tabernáculo. 

17Jini motomaj mi caj i ts'aj i c'ʌb ti' ch'ich'el jini wacax. Wʌcyajl yom mi' cha'len 

tsijcaya tic tojlel ya' ba'an jini joc'ol bʌ pisil. 

18Yom ja'el mi' ch'ʌm jini ch'ich' cha'an mi' bombembeñon i xulub jini pulʌntib 

am bʌ tic tojlel ti Tabernáculo. Jini i colobal jini ch'ich' la' i bec' ya' ti' yebal jini 
pulʌntib ya' ti' ti' jini Tabernáculo. 

19Yom mi' loc'san pejtelel i lewil cha'an mi' pul ya' ti pam jini pulʌntib. 

20Che'ʌch yom mi' mel yic'ot jini wacax che' bajche' mi' mel yic'ot jini yambʌ 

majtañʌl mu' bʌ cʌq'uentel cha'an mi' ñusʌntelob i mul ti pejtelelob. Che' jini mi 
caj c ñusʌbeñob i mul ti' pejtelel. 

21Jini motomaj mi caj i ch'ʌm majlel jini wacax ya' ti' pat i tejclum cha'an mi' pule' 

che' bajche' tsi' pulu cha'an i mul juntiquil. Che'ʌch ja'el mi caj i mel cha'an i mul 
pejtelel israelob. 

22Mi tsi' taja i mul juntiquil yumʌl ti' caj cha'an tsi' ñusʌbeyon c mandar che' 

mach tsajalic i cha'an, 

23mi tsi' ña'ta an i mul, la' tilic ti ora cha'an mi' yʌq'ueñon juncojt i tat chivo mach 

bʌ wis anic i c'amʌjel mi i lojwemal. 

24Yom mi' c'ʌcchocon i c'ʌb ti' jol jini chivo. Yom mi' tsʌnsan ya' baqui mi' 

tsʌnsʌntel jini pulbil tac bʌ majtañʌl. Che' jini yom mi' yʌq'ueñon. Jiñʌch majtañʌl 
cha'an i mul. 

25Jini motomaj mi caj i ts'aj i c'ʌb ya' ti' ch'ich'el chivo. Mi caj i bomben i xulub 

jini pulʌntib ba' mi' pulel jini majtañʌl. La' i bec' i colobal i ch'ich'el ya' ti' yebal 
jini pulʌntib. 

26Pejtelel i lewil tac yom mi' pulel ya' ti jini pulʌntib che' bajche' mi' pulel i lewil 

yan tac bʌ majtañʌl mu' bʌ cʌq'uentel cha'an wocolix cʌlʌ. Che'ʌch mi caj i yʌc' 
majtañʌl jini motomaj cha'an i tojol i mul jini yumʌl. Mi caj i ñusʌbentel i mul. 

27Mi an juntiquil winic mu' bʌ i cha'len mulil che' mach tsajalic i cha'an, tsa'ix i 

taja i mul. 

28Ti wi'il che' mi' ña'tan an i mul la' i pʌy tilel juncojt i ña'al bʌ chivo, mach bʌ wis 

anic i c'amʌjel mi i lojwemal cha'an i tojol i mul tsa' bʌ i mele. 

29Yom mi' c'ʌchocon i c'ʌb ya' ti' jol jini alʌc'ʌl woli bʌ i yʌc' cha'an i mul. Che' 

jini mi caj i tsʌnsan ya' ti ajñibʌl ba' mi' tsʌnsʌntel jini alʌc'ʌl tac mu' bʌ c 
pulbentel. 

30Ti wi'il jini motomaj mi caj i ts'aj i c'ʌb ya' ti' ch'ich'el jini chivo, cha'an mi' bon 

tac ya' ti' xulub pulʌntib ba' mi' pulel majtañʌl. La' i bec' i colobal ya' ti' yebal jini 
pulʌntib. 

31Yom mi' loc'sʌbentel pejtelel i lewil che' bajche' tsa' loc'sʌnti i lewil jini majtañʌl 

cha'an wocolix cʌlʌ. An ti' wenta jini motomaj cha'an mi' pul ya' ti pam jini 
pulʌntib. Mi caj c mulan jini c majtan. Che'ʌch yom mi' mel jini motomaj cha'an 
mi' tojbentel i mul ili winic. Mi caj i ñusʌbentel i mul. 

32Che' ja'el mi tsi' pʌyʌ tilel juncojt alʌ tiñʌme' cha'an i ñusʌntel mulil, yom juncojt 

i ña'al bʌ tiñʌme' mach bʌ wis anic i c'amʌjel mi i lojwemal. 

33Yom mi' pʌy tilel ba' mi' tsʌnsʌntel majtañʌl. Yom mi' c'ʌcchocon i c'ʌb ya' ti' 

jol jini tiñʌme'. Che' jini mi caj i tsʌnsan jini tiñʌme' cha'an i mul. 

34Jini motomaj mi caj i ts'aj i c'ʌb ya' ti' ch'ich'el jini majtañʌl cha'an mi' bomben 

i xulub tac jini pulʌntib ba' mi' pulel jini majtañʌl tac. La' i bec' i colojbal jini ch'ich' 
ya' ti yebal jini pulʌntib. 

35La' i loc'sʌben pejtel i lewil che' bajche' tsa' loc'sʌbenti i lewil jini majtañʌl 

cha'an wocolix cʌlʌ. An ti' wenta jini motomaj cha'an mi' pul ya' ti pulʌntib che' 
bajche' yambʌ pulbil bʌ c majtan. Che' jini mi caj i tsʌnsʌbeñon cha'an i ñusʌntel 
mulil. Mi caj c ñusʌben i mul jini winic. 

Levitico 5 

1Mi an tsa' bʌ i q'uele ti mulil juntiquil i pi'ʌl, mi tsi' wen ubi chuqui tsa' ujti, mi 

ma'anic tsi' tsictesa, mi' yajñel ti' wenta jini mulil. 

2Che' ja'el che' an majch mi' tʌl chʌmen bʌ alʌc'ʌl mi bʌte'el mi i chʌñil pañimil 

che' tic'bil bʌ mi la' c'ux, bibi' mi' cʌytʌl tic wut anquese mach tsajalic i cha'an 
che' bʌ tsi' tʌlʌ. 

3Mi tsi' tʌlbe i pʌjq'uemal juntiquil winic, bibi' mi' cʌytʌl tic wut che' mi' cajel i 

ña'tan. 

4Che' ja'el che' an juntiquil mu' bʌ i payxo ac' i t'an ti ora cha'an chuqui mi caj i 

mel, mi uts'at o mi mach uts'atic, añʌch i mul che' mi' cajel i ña'tan chuqui tsi' 
mele. 

5Ti jujunchajp i mul tsa' bʌ i mele yom mi' tsictesan. 

6Yom mi' pʌy tilel juncojt alʌc'ʌl ba' añon, mi xch'oc tiñʌme' mi xch'oc chivo. An 

ti wenta motomaj cha'an mi' tsʌnsʌbeñon cha'an i tojol mulil. Che' jini mi caj c 
ñusʌben i mul. 

7Mi ma'anic i tojol jini alʌ tat tiñʌme' cha'an mi' yʌq'ueñon, la' i ch'ʌmbeñon tilel 

cha'cojt xpuruwoc mi cha'cojt x'ucujts, juncojt cha'an majtañʌl cha'an mulil, 
yambʌ cha'an majtañʌl mu' bʌ c pulbentel. 

8Yom mi' ch'ʌm tilel ba'an jini motomaj. La' i mil, pero mach yomic mi' loc'sʌben 

i jol. Mi caj i pule' cha'an i mul. 

9Yom mi' ts'aj i c'ʌb ti' ch'ich'el cha'an mi' tsijcan ti' ñʌc' jini pulʌntib. Jini i colojbal 

la' i choc ti' yebal jini pulʌntib, come cha'añʌch i ñusʌntel mulil. 

10Jini yambʌ juncojt mi caj i pule' che' bajche' i tilel ti pejtelel ora. Che' jini, jini 

motomaj mi caj i yʌc' jini majtañʌl cha'an i mul jini winic. Mi caj c ñusʌben i mul. 

11Mi p'ump'un jini winic, mi mach mejlic i yʌc' cha'cojt xpuruwoc mi cha'cojt 

x'ujcuts, yom mi' ch'ʌm tilel jump'is juch'bil bʌ harina cha'an i ñusʌntel i mul. 
Mach yomic mi' xajc'un yic'ot aceite. Mach yomic mi' yʌq'uen pom, come 
majtañʌlʌch cha'an mulil. 

12Mi caj i ch'ʌmben tilel jini motomaj mu' bʌ caj i ch'ʌm junmujch' harina cha'an 

mi' pule' ya' ti pam jini pulʌntib ba' mi' pulbeñon c majtan. Jiñʌch majtañʌl mu' 
bʌ i yʌjq'uel cha'an mulil. 

13Che' jini, jini motomaj mi caj i yʌc' majtañʌl cha'an i tojol ti chajp ti chajp mulil. 

Mi caj i ñusʌbentel i mul jini winic. Jini i colobal i cha'añix jini motomaj che' 
bajche' c majtan trigo. Che' tsi' yʌc'ʌ mandar lac Yum. 

Jini majtañʌl mu' bʌ i yʌp mulil 

14-15Lac Yum tsi' sube Moisés: Che' an majch mi' taj i mul tic tojlel cha'an tsi' 

yʌsi chuqui tac ch'ujul che' mach tsajalic i cha'an, la' i pʌybeñon tilel juncojt i tat 

tiñʌme' mach bʌ wis anic i c'amʌjel mi i lojwemal. Yom tiñʌme' am bʌ i tojol che' 
bajche' c'amel i multa jini winic. Jiñʌch c majtan cha'an i mul jini winic. 

16Che' jini mi caj i ñusʌntel i mul cha'an tsi' yʌsi jini ch'ujul tac bʌ. Mi tsi' cʌyʌ i 

yʌc' i diezmo, mi caj i toj jini an to bʌ yom yic'ot i ñumel, cha'p'ejl i diezmojlel. 
Mi caj i yʌq'uen motomaj. An ti' wenta jini motomaj cha'an mi' yʌc' ti ñusʌntel 
jini mulil. Mi caj i yʌq'ueñon jini tat tiñʌme' cha'an mulil. Che' jini, mi' taj c 
ñusʌben i mul. 

17-18Che' an majch mi' ñusan c mandar che' mach tsajalic i cha'an, muq'uix i taj 

i mul. La' i ch'ʌm tilel juncojt i tat bʌ tiñʌme' mach bʌ wis anic i c'amʌjel mi i 
lojwemal. Jini motomaj mi cajel i yʌc' cha'an i tojol i mul jini winic tsa' bʌ i mele 
che' mach tsajalic i cha'an. Che' jini ñusʌbilix i mul jini winic. 

19Jiñʌch majtañʌl cha'an mulil cha'an ti' caj tsi' ñusʌbeyon c mandar. Che' tsi' 

yʌlʌ lac Yum. 

Levitico 6 

1-2Lac Yum tsi' sube Moisés: Che' an majch mi' cha'len mulil cha'an chuqui tac 

jach tsi' cha'le tij contra, ñucʌch i mul tic tojlel. Mi tsi' loti i pi'ʌl, mi tsi' jeme i t'an, 
mi tsi' xujch'ibe i chubʌ'an i pi'ʌl, mi tsi' tic'la i pi'ʌl, 

3o mi tsi' loto chuqui tsa' sajti pero ma'anic tsi' tsictesa, mi tsi' cha'le lot cha'an 

mi' muc i mul, che' jini an i mul. 

4Wersa mi' cha' sutq'uiben i yum chuqui tac jach tsi' ch'ʌmbe, mi i xujch', mi 

tic'laya, o mi prenda, o mi chuqui tsa' sajti i cha'an bʌ i pi'ʌl, o mi yan tac bʌ tsa' 
bʌ i mucu che' bʌ tsi' yʌc'ʌ i t'an. 

5Ts'ʌcʌl yom mi' toj yic'ot cha'p'ejl i diezmojlel jini chubʌ'añʌl. La' i cha' 

sutq'uiben i yum ti jini jach bʌ q'uin che' mi' yʌq'ueñon tsʌnsʌbil bʌ c majtan ya' 
ti Tabernáculo cha'an i mul. 

6La' i pʌybeñon tilel juncojt wen uts'at bʌ tat tiñʌme' mach bʌ wis anic i c'amʌjel. 

Yom mi' yʌq'uen jini motomaj cha'an i tojol i mul. 

7Jini motomaj mi caj i yʌq'ueñon tsʌnsʌbil bʌ c majtan cha'an i tojol i mul jini 

winic. Che' jini mi caj i ñusʌbentel pejtelel i mul, che'en. 

Mandar tac cha'an motomajob 

8-9Lac Yum tsi' pejca Moisés: Suben Aarón yic'ot i yalobilob jiñʌch mandar 

cha'an pulbil bʌ c majtan. Wersa mi' yajñel ti c'ajc c'ʌlʌl mi' ñumel ac'ʌlel c'ʌlʌl 
mi' cha' sʌc'an pañimil. Yom mi' chʌn lejmel c'ajc ya' ti pulʌntib c'ʌlʌl mi' sʌc'an. 

10Che' ti sʌc'ajel jini motomaj mi caj i lʌp lino bʌ i pislel ti' pejtelel i cuctal, lino 

bʌ i borwex, yic'ot lino bʌ i bujc. Yom mi' much'quiben i tʌñʌl ya' ti pulʌntib. Che' 
jini much'ul jach mi' cʌy ya' ti' t'ejl pulʌntib. 

11Ti wi'il yom mi' cha' q'uextan i pislel cha'an mi' lʌp yambʌ i bujc. Che' jini yom 

mi' loc'san jini tan ya' baqui sʌc pañimil. 

12Pero jini c'ajc ya' to bʌ an ba' mi' xic' ya' ti pulʌntib mach yomic mi' junyajlel 

yajpel. An ti' wenta motomaj cha'an mi' yotsan si' ti jujump'ejl sʌc'ajel. Yom mi' 
chʌcʌ much'quin jini majtañʌl, cha'an mi' pulel pejtelel i lewil jini majtañʌl mu' bʌ 
i yʌjq'el, cha'an mi' tajob i tijicñʌyel i pusic'al. 

13Ti pejtelel ora yom mi' lejmel jini c'ajc ya' ti' pam jini pulʌntib. Mach yomic mi' 

wis yajpel. 

14Mi caj la' wʌq'ueñon majtañʌl bʌ harina cha'an i bʌl ñʌc'ʌl. An ti' wenta i 

yalobilob Aarón cha'an mi' pulbeñon. 

15Jini motomaj mi caj i ch'ʌm junjojp harina mu' bʌ cʌq'uentel tic majtan yic'ot 

aceite yic'ot pom. Che' jini la' i pulbeñon c majtan ya' ti pulʌntib. Xojocña i yujts'il 
mi cubin. 

16Aarón yic'ot i yalobilob mi caj i c'uxob i colobal mu' bʌ i cʌytʌl. Mach yomic mi' 

c'uxtʌl yic'ot levadura ya' ti Ch'ujul bʌ Ajñibʌl. La' i c'uxob i colobal c majtan ya' 
ti' pat jini pisil bʌ cotot. 

17Mach yomic tiq'uesʌbil yic'ot levadura, come tsa'ix cʌq'ueyob i yalobilob 

Aarón. I cha'añobʌch che' mi' yujtel i pulbeñon c majtan wen ch'ujulʌch che' 
bajche' jini majtañʌl cha'an mulil, yic'ot jini majtañʌl cha'an bʌ i ñusʌntel mandar. 

18Pejtelel winic bʌ i p'olbal Aarón mi mejlel i c'uxob c'ʌlʌl ti pejtelel ora jini 

loq'uem tac bʌ tic majtan. Cojach jini motomajob mi mejlel i c'uxob jini majtañʌl. 
Ch'ujul mi' yajñel majqui jach mi' tʌl jini majtañʌl tac, che'en lac Yum. 

19-20Che' ja'el lac Yum tsi' sube Moisés: Ti jim bʌ ora che' mi' wa'chocontel 

Aarón yic'ot i yalobilob ti' ye'tel motomaj, la' i yʌq'ueñon majtañʌl bʌ harina, wen 
chʌmen bʌ juch'bil. Yom chʌmp'ejl litro. La' i yʌc'ob ojlil ti sʌc'ajel, ojlil ti ic'ajel. 

21Yom uts'at xajc'ubil. Yom c'unte ch'ilbil ti sartén yic'ot aceite. Jini bic'ti xut'bil 

bʌ tsa'ix bʌ tic'a xojocña i yujts'il ti' tojlel lac Yum. 

22-23Jini motomaj mi caj i yʌq'ueñon ili majtañʌl che' mi' wa'chocontel ti' ye'tel i 

yalobil Aarón. Che'ʌch yom ti pejtelel ora ti' tojlel jini motomajob che' bajche' 
ts'ijbubil. Wersa yom mic pulbentel pejtelel ili majtañʌl. Mach yomic mi' c'uxtʌl, 
che'en lac Yum. 

24-25Lac Yum tsi' sube Moisés: Suben Aarón yic'ot i yalobilob jiñʌch jini mandar 

cha'an mi' yajpel mulil: Yom mic tsʌnsʌbentel alʌc'ʌl cha'an i tojol mulil. Ya' yom 
ti jini jach bʌ ajñibʌl ba' tsa' pulbentiyon yambʌ majtañʌl, come ch'ujulʌch. 

26Jini motomaj mu bʌ i yʌc' jini majtañʌl cha'an mulil mi caj i c'uxe' ya' ti ch'ujul 

bʌ ajñibʌl ti' pat jini pisil bʌ cotot ba' mi lac tempan lac bʌ. 

27Cojach jini wa'chocobilo' bʌ ti motomajob mi mejlel i tʌlob ili we'elʌl. Mi tsa' 

pʌjq'ui i pislel ti' ch'ich'el alʌc'ʌl, yom mi' pojquel ya' ti Ch'ujul bʌ Ajñibʌl. 

28Jini p'ejt ya' ba' tsa' ch'ʌxle yom mi' tojp'el. Mi' tsa' ch'ʌxle ti p'ejt melbil bʌ ti 

tsucu taq'uin, yom mi' wen pojquel yic'ot ja'. 

29Cojach jini motomajob yic'ot ch'iton bʌ i yalobilob mi mejlel i c'uxob jini we'elʌl, 

come c'ax ch'ujulʌch. 

30Pero mach yomic mi' wis c'uxtʌl jini majtañʌl cha'an i tojol mulil. Mi' ch'ʌjmel 

ochel i ch'ich'el ili majtañʌl ti Tabernáculo ya' ti Ch'ujul bʌ Ajñibʌl. Yom mi' laj 
pulel ti c'ajc. 

Levitico 7 

1-2Jiñʌch mandar che' an majqui mi' taj i mul. Ya' ti ajñibʌl baqui mi la' tsʌnsan 

jini pulbil bʌ c majtan, ya' yom mi la' tsʌnsan jini majtañʌl cha'an mulil. Yom mi 
la' tsijcʌben i ch'ich'el ti' joytʌlel jini pulʌntib. Ch'ujulʌch ili majtañʌl. 

3Jini motomaj mi caj i yʌc' ya' ti pulʌntib pejtelel i lewil yic'ot i ñej, yic'ot i lewil 

tac i soyta', 

4yic'ot i lewil jini cha'p'ejlel i cuchi'tun, yic'ot am bʌ ya' ti' bʌc'tal i pat, yic'ot i 

cuchi'tun. 

5An ti' wenta jini motomaj cha'an mi' pulbeñon ya' ti pulʌntib cha'an i tojol la' 

mul. 

6Cojach jini motomajob yic'ot ch'iton bʌ i yalobilob mi mejlel i c'uxob. Yom mi' 

c'uxob ya' ti Ch'ujul bʌ Ajñibʌl, come c'ax ch'ujulʌch jini majtañʌl. 

7Jun lajal mi caj la' mel yic'ot jini majtañʌl cha'an bʌ i ñusʌntel mandar che' 

bajche' jini majtañʌl cha'an bʌ mulil. Jini motomaj mu' bʌ i yʌc' ti ñusʌntel jini 
mulil mi caj i ch'ʌm jini majtañʌl. 

8Jini motomaj mu' bʌ i pulbeñon c majtan mi caj i ch'ʌm ja'el i pʌchʌlel jini 

majtañʌl. 

9Jini motomaj am bʌ ti' wenta cha'an mi yʌq'ueñon jini uts'at tac bʌ majtañʌl 

melbil tac bʌ ti trigo mu' bʌ i colojbajel, mi tiq'uesʌbil ti horno, o mi ch'ilbil, mi caj 
i ch'ʌm. I cha'añʌch cha'an mi' c'ux. 

10Pejtelel yan tac bʌ majtañʌl xajc'ubil bʌ yic'ot aceite, o mi tiquin jach melbil, ti' 

pejtelel jini i cha'añobʌch i yalobilob Aarón. Junlajal yom mi' tajob. 

11Jiñʌch mandar cha'an c majtan che' mi la' subeñon wocolix cʌlʌ cha'an la' 

coltʌntel. 

12Che' mi cʌq'uentel c majtan che' mi la' subeñon wocolix cʌlʌ, yom jini 

woch'esʌbil bʌ waj mach bʌ anic i levadurajlel, xajc'ubil bʌ yic'ot aceite, yic'ot 
galleta tac bombil bʌ yic'ot harina xajc'ubil bʌ yic'ot olivo aceite, yic'ot waj melbil 
bʌ ti harina xajc'ubil bʌ yic'ot olivo aceite. 

13Yom mi cʌq'uentel ili majtañʌl temel yic'ot caxlan waj am bʌ i levadurajlel che' 

mi la' subeñon wocolix cʌlʌ. 

14Jini motomaj mi caj i yʌq'ueñon junq'uejl waj loq'uem bʌ ti' yonlel. Jini motomaj 

mu' bʌ i tsijcʌben i ch'ich'el alʌc'ʌl ti' tojel pulʌntib mi caj i ch'ʌm i colobal c 
majtan ti chajp ti chajp. 

15Jini alʌc'ʌl mu' bʌ cʌq'uentel cha'an mic subentel wocolix cʌlʌ mi caj i c'uxtʌl i 

bʌc'tal ti jini jach bʌ q'uin. Mach yomic mi' wis cʌytʌl i colobal cha'an yambʌ 
q'uin. 

16Pero mi an juntiquil mu' bʌ i yʌc' majtañʌl tilem bʌ ti' pusic'al che' bajche' tsi' 

ña'ta i yʌc', mach bʌ cha'anic wocolix cʌlʌ, mi tsa' to colobaji, mi mejlel i cha' 
c'uxtʌl che' ti yijc'ʌlal. 

17-18Mi chʌn an to i bʌc'tal jini we'elʌl che' ti yuxp'ejlel q'uin, yomix mi' pulel ti 

c'ajc. Mi tsa' to chʌn c'uxle i bʌc'tal jini majtañʌl che' ti yuxp'ejlel q'uin, che' jini 
lolom jach tsi' yʌc'ʌ. Ma'anix mic ch'ʌm tic wenta come tsa'ix ñumi i yorajlel. 
Majqui jach mi' c'uxe' mi' taj i mul. 

19Mach mejlic mi' c'uxtʌl jini we'elʌl mu' bʌ i pʌjq'uel cha'an cha'an tsi' tʌlʌ chuqui 

tac jach bibi' tic wut. Wersa yom mi' pulel ti c'ajc. Majqui jach sʌc tic wut mi 
mejlel i c'ux jini we'elʌl mi ma'anic tsa' pʌjq'ui. 

20Pero jini motomaj mu' bʌ i c'ux c majtan che' mic subentel wocolix cʌlʌ, mi 

max to sʌq'uesʌbilic jini motomaj tic wut, wersa yom mi' chojquel loq'uel ti' tojlel 
i pi'ʌlob. 

21Majqui jach mi' tʌl chuqui bibi' tic wut mi i bibi'lel winic, mi i bibi'lel alʌc'ʌl tac, 

mi' taj i bibi'lel ja'el. Mi tsi' c'uxu jini majtañʌl tac aq'uebilon bʌ cha'an mic 
subentel wocolix cʌlʌ, wersa yom mi' chojquel loq'uel ya' ti' tojlel i pi'ʌlob, come 
tsi' bib'esa jini ch'ujul bʌ, che'en lac Yum. 

22-23Lac Yum tsi' cha' sube Moisés: Subeñob jini israelob: Mach mejlic la' c'ux i 

lewil wacax, mi i lewil tiñʌme' mi i lewil chivo. 

24Che' an i lewil jini chʌmen bʌ alʌc'ʌl, mi i lewil yambʌ bʌte'el mu' bʌ i tsʌnsan 

bajlum ya' ti te'el, mi mejlel la' c'ʌn, pero mach yomic mi la' c'ux. 

25Come majqui jach mi' c'uxben i lewil alʌc'ʌl mu' bʌ cʌq'uentel cha'an c majtan, 

wersa mi caj i chojquel loq'uel ti' tojlel i pi'ʌlob. 

26-27Mach mejlic la' c'ux mi ts'ita'ic i ch'ich'el alʌc'ʌl mi te'lemut. Che' an juntiquil 

winic mu' bʌ i c'uxben i ch'ich'el alʌc'ʌl mi te'lemut, wersa mi caj i chojquel loq'uel 
ti' tojlel i pi'ʌlob, che'en lac Yum. 

28-29Lac Yum tsi' cha' sube Moisés: Subeñob israelob: Jini yom bʌ i yʌq'ueñon 

c majtan cha'an mi' subeñon wocolix cʌlʌ, la' i ch'ʌmbeñon tilel c majtan. 

30Ti' c'ʌb la' i chuc tilel jini majtañʌl mu' bʌ caj i pulbeñon. Yom mi' ch'ʌmbeñon 

tilel i lewil am bʌ ti' tajn cha'an mi' jʌmts'untel tic tojlel ba'an jini pulʌntib. 

31Jini motomaj mi caj i pulbeñon i lewil ya' ti pulʌntib, pero jini i tajn i cha'añʌch 

Aarón yic'ot i yalobilob. 

32-33Yom mi la' wʌq'uen jini motomaj i bʌc'tal i pat am bʌ ti' tojel i ñoj cha'an mi' 

c'ux. I cha'añʌch jini motomaj mu' bʌ i yʌq'ueñon majtañʌl cha'an wocolix cʌlʌ. 

34Come joñon woli cʌq'ueñob motomajob i tajn c majtan mu' bʌ i jʌmts'untel 

yic'ot i bʌc'tal i pat mu' bʌ i yʌq'ueñoñob jini israelob. Tsa cʌq'ueyob ti' wenta 
jini motomaj Aarón yic'ot i yalobilob. Che'ʌch yom ti pejtelel ora. 

35Ti pejtelel majtañʌl mu' bʌ c pulbentel jiñʌch mu' bʌ caj i yʌq'uentel Aarón 

yic'ot i yalobilob come tsac wa'chocoyob ti' ye'tel motomaj tic tojlel. 

36Jiñʌch c mandar c'ʌlʌl che' bʌ tsac wa'chocoyob ti' ye'tel ti' tojlel Israel. Yom 

chʌn c'ajalob i cha'an israelob yic'ot i yalobilob ti pejtelel ora, che'en lac Yum. 

37Jiñʌch mandar cha'an majtañʌl tac ti chajp ti chajp: jini pulbil bʌ majtañʌl, jini 

majtañʌl bʌ harina, jini majtañʌl cha'an i tojol mulil yic'ot majtañʌl che' mi' 
ñusʌntel mandar, yic'ot che' an majqui mi' sʌq'uesan i bʌ, yic'ot cha'an i 
tijicñʌyelelob i pusic'al. 

38Jiñʌch tsa' bʌ i yʌlʌ lac Yum ti' tojlel Moisés ya' ti wits i c'aba' Sinaí, am bʌ ti 

colem bʌ i tiquiñal pañimil. Tsi' subeyob israelob cha'an mi' yʌq'ueñob i majtan 
lac Yum. 

Levitico 8 

Tsa' sʌq'uesʌntiyob Aarón yic'ot i yalobilob 
(Éx. 29.1-37) 

1-2Lac Yum tsi' sube Moisés: Yom ma' pʌy majlel Aarón temel yic'ot i yalobilob 

ya' ti' ti' Tabernáculo ba' mi lac taj lac bʌ. Ch'ʌmʌ majlel i pislel, yic'ot aceite am 
bʌ i c'ʌjñibal ti boñoñel, yic'ot jini alʌ tat wacax cha'an i tojol mulil, yic'ot cha'cojt 
tat tiñʌme', yic'ot jini chiquib ba' but'ul jini waj mach bʌ anic i levadurajlel. 

3Yom mi la' pʌy tilel jini israelob ti' ti' jini Tabernáculo. Che' tsi' yʌlʌ lac Yum. 

4Moisés tsi' mele che' bajche' lac Yum tsi' sube. Tsi' tempayob i bʌ pejtelel 

israelob ya' ti' ti' jini Tabernáculo. 

5Moisés tsi' subeyob: Wʌle wʌ' tempʌbilonla come che'ʌch tsi' yʌlʌ lac Yum, 

che'en. 

6Che' jini Moisés tsi' pʌyʌ tilel Aarón yic'ot i yalobilob. Tsi' pocoyob ti ja'. 

7Tsi' lʌpbe i pislel Aarón. Tsi' cʌchbe i cajchiñʌc'. Tsi' yʌq'ue tam bʌ i bujc yic'ot 

yambʌ junlajm i pislel i c'aba' efod tsa' bʌ i yʌc'ʌ ya' ti' pam. Tsi' cʌchbe i pislel 
yic'ot wen uts'atax bʌ i cajchiñʌc'. 

8Ya' ti' pam jini efod am bʌ ti' tajn tsi' yʌc'ʌ pisil ba' chucul jini cha'p'ejl xajlel i 

c'aba' Urim yic'ot Tumim. 

9Ti wi'il tsi' yʌq'ue chan bʌ i pixol ti' jol. Ya' ti pam i pixol tsi' ñʌp'be xelajʌl melbil 

bʌ ti oro che' bajche' lac Yum tsi' sube Moisés. Jiñʌch ch'ujul bʌ i xojtil i jol. 

10Moisés tsi' ch'ʌmʌ jini olivo aceite. Tsa' caji i bon jini Tabernáculo yic'ot pejtelel 

ya' bʌ an ti' mal. Che' jini tsa' sʌq'uesʌnti ti' wut Dios. Tsa' cʌle ti' wenta Dios. 

11Wucyajl tsi' tsijca jini pulʌntib. Che' ja'el tsi' tsijca pejtelel chuqui tac c'ʌmbil, 

yic'ot i yajñib, yic'ot i buchlib. Tsi' laj sʌq'uesa. 

12Moisés tsi' mulbe aceite ti' jol Aarón cha'an mi' wa'chocon ti' ye'tel. 

13Ti wi'il tsi' pʌyʌ tilel i yalobilob Aarón. Tsa' caji i lʌpbeñob i pislel. Tsi' 

cʌchbeyob i cajchiñʌc'. Tsi' yʌq'ueyob i cʌjchil i jol che' bajche' lac Yum tsi' sube 
Moisés. 

14Ti wi'il tsa' caji i c'ajtin tilel jini alʌ tat wacax cha'an mulil. Aarón yic'ot i yalobilob 

tsi' yʌc'ʌyob i c'ʌb ya' ti' jol jini wacax cha'an mi' ñusʌbentelob i mul. 

15-16Moisés tsi' tsʌnsa jini alʌ tat wacax. Tsi' ts'aja i yal i c'ʌb ti' ch'ich'el. Tsa' 

caji i bomben i xulub am bʌ ti' xujc tac jini pulʌntib cha'an mi' sʌq'uesan. Tsi' 
beq'ue i colobal jini ch'ich' ya' ti' yebal jini pulʌntib. Che' jini tsi' sʌq'uesa yic'ot 
majtañʌl cha'an i tojol mulil. Moisés tsi' laj ch'ʌmbe i lewil i soyta', yic'ot i lewil i 
yolmal, yic'ot am bʌ ti cha'p'ejlel i cuchi'tun. Tsi' yʌc'ʌ ti pulel pejtelel i lewil ya' 
ti pulʌntib. 

17Tsa' puli i bʌc'tal jini wacax yic'ot i pʌchʌlel, yic'ot i ta' ya' ti' junwejlel jini tejclum 

che' bajche' lac Yum tsi' sube Moisés. 

18Ti wi'il Moisés tsi' pʌyʌ tilel jini tat tiñʌme' cha'an mi' yʌq'uen lac Yum. Aarón 

yic'ot i yalobilob tsi' c'ʌcchocoyob i c'ʌb ya' ti' jol jini tat tiñʌme'. 

19Che' jini Moisés tsi' tsʌnsa jini tat tiñʌme'. Tsa' caji i tsijcʌben i ch'ich'el ya' ti' 

joytʌlel jini pulʌntib. 

20Tsi' bic'ti t'ojo jini tiñʌme'. Tsi' pulbe i jol yic'ot pejtelel jini t'ojbil tac bʌ yic'ot i 

lewil. 

21Moisés tsi' pocbe i soyta' yic'ot i yoc tac. Tsi' laj otsa ti c'ajc ya' ti pam pulʌntib, 

come jiñʌch pulbil bʌ i majtan lac Yum, xojocña bʌ mi' yubin. Moisés tsi' mele 
pejtelel tsa' bʌ i yʌlʌ lac Yum. 

22Ti wi'il Moisés tsi' c'ajti tilel jini yambʌ tat tiñʌme' cha'an mi' wa'chocon jini 

motomajob ti' ye'tel. Aarón yic'ot i yalobilob tsi' c'ʌcchocoyob i c'ʌb ya' ti' jol jini 
tat tiñʌme'. 

23Che' jini Moisés tsi' tsʌnsa jini tat tiñʌme'. Tsi' ch'ʌmbe lamital i ch'ich'el. Tsi' 

bombe ñoj bʌ i chiquin Aarón yic'ot ñoj bʌ i ña'al i c'ʌb yic'ot jini ñoj bʌ i ña'al i 
yoc. 

24Che' ujtemix tsi' pʌyʌ tilel i yalobilob Aarón. Moisés tsi' bombeyob ti ch'ich' jini 

ñoj bʌ i chiquin ya' ti' yebal ba' c'un yic'ot ñoj bʌ i c'ʌb yic'ot ñoj bʌ i ña'al i yoc. 
Tsi' tsijca i colojbal jini ch'ich' ti pulʌntib. 

25Ti wi'il tsi' ch'ʌmbe pejtel i lewil, yic'ot am bʌ ti' ñej, yic'ot am bʌ ti' soyta', yic'ot 

i yolmal, yic'ot i cuchi' tun, yic'ot i lewil i bʌc'tal i pat. 

26Tsi' ch'ʌmʌ junq'uejl waj mach bʌ anic i levadurajlel am bʌ ti chiquib ti' tojel 

lac Yum. Tsi' ch'ʌmʌ ja'el junq'uejl waj xajc'ubil bʌ yic'ot aceite, yic'ot junq'uejl 
galleta. Tsi' yʌc'ʌ tac ti' pam i lewil tac yic'ot ti' pam jini ñoj bʌ i yoc tiñʌme'. 

27Tsi' yʌq'ue tac ti' wenta Aarón yic'ot i yalobilob cha'an mi' jʌmts'uñob ti' tojlel 

lac Yum come jiñʌch jʌmts'ubil bʌ i majtan. 

28Ti wi'il Moisés tsi' cha' ch'ʌmʌ jini majtañʌl. Tsa' caji i pule' ti pam jini majtañʌl 

ya' ti pulʌntib. Jiñʌch jini pulbil bʌ i majtan lac Yum. Lac Yum tsi' mula jini i 
majtan. 

29Moisés tsi' ch'ʌmbe i tajn alʌc'ʌl. Tsi' yʌq'ue jʌmts'ubil bʌ i majtan lac Yum. 

Jiñʌch tsa' bʌ aq'uenti i c'ux Moisés che' bajche' lac Yum tsi' yʌq'ue mandar. 

30Tsi' ch'ʌmʌ ja'el jini aceite yic'ot jini ch'ich' am bʌ ti pulʌntib. Tsa' caji i tsijcan 

Aarón yic'ot i yalobilob yic'ot i pislelob. Che' jini Moisés tsi' yʌc'ʌ ti' c'ʌb Dios jini 
motomaj Aarón yic'ot i yalobilob yic'ot pejtel i pislelob. 

31Moisés tsi' sube Aarón yic'ot i yalobilob: Yom mi la' ch'ʌx jini we'elʌl ya' ti' ti' 

jini Tabernáculo baqui mi lac tempan lac bʌ yic'ot lac Yum. Ya' yom mi la' c'ux 
yic'ot waj ya' ti' tojel lac Yum che' bajche' tsac subeyetla. 

32Yom mi la' pul i colobal jini we'elʌl yic'ot jini waj. 

33Wucp'ejl q'uin ya' yom mi la' wajñel ti' ti' jini Tabernáculo. Mach yomic mi la' 

loq'uel jinto mi' yujtel la' sʌq'uesʌntel, come wucp'ejl q'uin yom cha'an mi' 
ts'ʌctiyel la' sʌq'uesʌntel. 

34Jini tsa' bʌ ujti sajmʌl jiñʌch tsa' bʌ i yʌlʌ lac Yum cha'an mi' tojtʌl la' mul. 

35Wucp'ejl q'uin yom mi la' wajñel ti' ti' jini Tabernáculo ti q'uiñil yic'ot ti ac'ʌlel 

cha'an ma'anic mi la' chʌmel, come che'ʌch tsi' subeyon lac Yum, che'en 
Moisés. 

36Ts'ʌcʌl tsi' mele Aarón yic'ot i yalobilob che' bajche' lac Yum tsi' sube Moisés. 

Levitico 9 

Jini majtañʌl tac tsa' bʌ i yʌc'ʌ Aarón 

1Che' ti' waxʌcp'ejlel q'uin, Moisés tsi' pʌyʌ tilel Aarón yic'ot i yalobilob yic'ot jini 

xñoxob ti Israel. 

2Moisés tsi' sube Aarón: Yajcan tilel juncojt alʌ tat wacax cha'an i tojol mulil. 

Yom juncojt tat tiñʌme' cha'an pulbil bʌ i majtan lac Yum. Mach yomic jini am 
bʌ i c'amʌjel mi i lojwemal. 

3Subeñob israelob: “Pʌyʌla tilel juncojt i tat chivo cha'an i tojol la' mul. Pʌyʌla 

tilel ja'el juncojt tat wacax yic'ot juncojt tat tiñʌme' am bʌ jump'ejl i jabilel ti 
cha'cojtlel. Mach yomic jini am bʌ i lojwemal. Jiñʌch cha'an pulbil bʌ i majtan 
lac Yum. 

4Che' ja'el pʌyʌla tilel juncojt i tat wacax yic'ot tat tiñʌme' cha'an mi la' tsʌnsʌben 

lac Yum cha'an mi la' taj i tijicñʌyel la' pusic'al. Yom i ñujp ti ac'ol, jiñʌch majtañʌl 
bʌ harina xajc'ubil bʌ yic'ot olivo aceite. Come lac Yum mi caj i pʌs i bʌ ti la' 
tojlel wʌle”. Che' yom mi la' subeñob israelob, che'en Moisés. 

5Che' jini tsi' ch'ʌmʌyob majlel ti' ti' jini Tabernáculo che' bajche' Moisés tsi' 

subeyob. Tsa' c'otiyob ti wa'tʌl jini israelob ba'an lac Yum. 

6Moisés tsi' subeyob: Che' bʌ tsa'ix la' mele che' bajche' tsi' yʌlʌ lac Yum, mi' 

caj ti tsictiyel i ñuclel, che'en Moisés. 

7Moisés tsi' sube Aarón: Lʌc'tesan a bʌ ya' ti' t'ejl jini pulʌntib cha'an ma' 

wʌq'uen i majtan lac Yum cha'an i tojol mulil. Jiñʌch pulbil bʌ majtañʌl ja'el. 
Ñaxan yom ma' wʌq'uen i majtan lac Yum cha'an a mul, ti wi'il cha'an i mul 
pejtelel winicob, come che'ʌch tsi' yʌc'ʌ mandar lac Yum, che'en. 

8Jini cha'an Aarón tsi' lʌc'tesa i bʌ ya' ti pulʌntib. Tsi' tsʌnsa jini alʌ tat wacax 

cha'an i ñusʌntel i mul. 

9I yalobilob Aarón tsi' lotoyob jini ch'ich'. Aarón tsi' ts'aja i yal i c'ʌb ya' ti ch'ich' 

cha'an mi' bomben i xulub tac jini pulʌntib. I colobal jini ch'ich' tsi' laj beq'ue ya' 
ti' yebal jini pulʌntib. 

10Pejtelel i lewil tac, yic'ot i cuchi'tun yic'ot i yolmal, tsi' laj pulu ya' ti pulʌntib. 

Jiñʌch loq'uem tac bʌ ti majtañʌl cha'an i ñusʌntel mulil che' bajche' lac Yum 
tsi' sube Moisés ti mandar. 

11Pero tsa' majli i pul jini i bʌc'tal yic'ot i pʌchʌlel ya' ti' junwej tejclum. 

12Che' jini tsi' tsʌnsa jini alʌc'ʌl cha'an mi' pulben lac Yum. I yalobilob Aarón tsi' 

lotoyob jini ch'ich'. Aarón tsi' tsijca ya' ti pam pulʌntib. 

13Ti wi'il tsa' caji i ñusañob tilel i bʌc'tal jini majtañʌl, jini bic'ti tsepbil tac bʌ, yic'ot 

i jol. Tsi' pulu ya' ti pulʌntib. 

14Tsi' sʌc'be i soyta'. Tsi' pocbe jini i yoc tac. Tsa' caji i pule' ja'el ya' ti' pulʌntib 

i majtan lac Yum. 

15Ti wi'il tsa' caji i yʌc' ja'el jini majtañʌl cha'an i mul pejtelel winicob. Tsi tsʌnsa 

juncojt i tat chivo cha'an mi' ñusʌbentelob i mul winicob. Tsi' yʌq'ue lac Yum 
che' bajche' jini majtañʌl cha'an bʌ i bajñel mul. 

16Che'ʌch tsi' tsʌnsa jini alʌc'ʌl cha'an mi' pulben lac Yum che' bajche' tsi' yʌc'ʌ 

mandar Dios. 

17Ti wi'il tsi' ch'ʌmʌ junmujch' trigo bʌ majtañʌl. Tsi' pulu ya' ti pulʌntib yic'ot i 

majtan lac Yum mu' bʌ i pulbentel ti jujump'ejl sʌc'ajel. 

18Wi'ilix tsi' tsʌnsa jini tat wacax yic'ot jini tat tiñʌme' cha'an mi' tajob i tijicñʌyel 

i pusic'al jini winicob x'ixicob. Jini i yalobilob Aarón tsi' ch'ʌmbeyob tilel Aarón i 
ch'ich'el majtañʌl. Aarón tsi' tsijca jini pulʌntib. 

19Tsi' much'quibe i lewil tac jini wacax yic'ot jini tiñʌme', yic'ot i ñej, i lewil am bʌ 

ti' soyta', i lewil i cuchi'tun yic'ot i lewil i yolmal. 

20Tsi' much'choco i lewil jini alʌc'ʌl tac. Che' jini Aarón tsa' caji i pule' ya' ti 

pulʌntib. 

21Pero i bʌc'tal i tajn yic'ot i pechquen am bʌ ti' ñoj, tsi' jʌmts'u Aarón. Jiñʌch 

jʌmts'ubil bʌ i majtan lac Yum, che' bajche' tsi' yʌc'ʌ mandar Moisés. 

22Che' jini Aarón tsi' letsa i c'ʌb ti' tojlel jini winicob. Tsi' yʌq'ueyob i yutslel i t'an. 

Ti' wi'il tsa' cha' jubi ti pulʌntib. Tsa' ujti i yʌc' jini majtañʌl tac. 

23Moisés yic'ot Aarón tsa' ochiyob ti Tabernáculo. Che' bʌ tsa' cha' loq'uiyob 

tilel, tsi' yʌq'ueyob i yutslel i t'an jini winicob x'ixicob. Tsa' tsictiyi i ñuclel lac Yum 
ti' tojlel pejtelel winicob x'ixicob. 

24Tsa' loq'ui tilel c'ajc ti' tojlel lac Yum. Tsi' laj pulu jini majtañʌl yic'ot i lewil tac 

am bʌ ti' pam jini pulʌntib. Che' bʌ tsi' q'ueleyob jini winicob, tsi' cha'leyob c'am 
bʌ t'an. Tsi' pʌcchocoyob i bʌ ti' tojlel lac Yum. 

Levitico 10 

I mul Nadab yic'ot Abiú 

1Pero jini Nadab yic'ot Abiú, i yalobilob Aarón, leco bajche' tsi' meleyob. Tsi' 

bajñel tsuc'uyob c'ajc ti' yajñib pom. Tsi' yotsayob pom ya' ti pam c'ajc ti' tojlel 
lac Yum. Tsi' puluyob pom yic'ot c'ajc mach bʌ ch'ujulic. Leco tsi' q'uele lac 
Yum. 

2Jini cha'an tsa' loq'ui tilel c'ajc ba'an lac Yum cha'an mi' jisañob. Che' jini tsa' 

chʌmiyob ti' tojlel lac Yum. 

3Moisés tsi' sube Aarón: Jiñʌch tsa' bʌ i yʌlʌ lac Yum: “Jini mu' bʌ i 

lʌc'tesañoñob, wersa mi' q'ueloñob ti ch'ujul. Wersa mi cʌq'uentel c ñuclel ti' 
tojlelob winicob x'ixicob”, che'en lac Yum. Che' tsi' yʌlʌ Moisés. Che' jini ñʌch'ʌl 
tsa' cʌle Aarón. 

4Moisés tsi' pʌyʌ tilel Misael yic'ot Elzafán (i yalobilob Uziel jini i yichan Aarón). 

Tsi' subeyob: Yom mi la' majlel la' loc'san jini ch'ujlelʌl am bʌ ti' tojel 
Tabernáculo. Ch'ʌmʌla majlel ya' ti' junwejlel jini tejclum, che'en. 

5Che' jini tsa' majli i ch'ʌmob loq'uel jini ch'ujlelʌl. Yic'ot i pislel tsi' ch'ʌmʌyob 

loq'uel che' bajche' tsi' subeyob Moisés. 

6Moisés tsi' sube Aarón yic'ot jini cha'tiquil i yalobilob, Eleazar yic'ot Itamar: 

Mach yomic mi la' cha'len uq'uel. Mach mi la' tsil la' pislel i yejtal bʌ la' 
ch'ijiyemlel, ame chʌmiquetla ja'el, ame mich'lenticob pejtelel israelob ti' tojlel 
Dios. La' i cha'leñob uq'uel yaño' bʌ israelob cha'an tsa' chʌmiyob Nadab yic'ot 
Abiú che' bʌ tsi' choco tilel lac Yum jini bʌbʌq'uen bʌ c'ajc. 

7Mach yomic mi la' wis loq'uel ti jini Tabernáculo, ame chʌmiquetla, come 

wa'chocobiletla yic'ot ch'ujul bʌ aceite ti' tojlel lac Yum, che'en. Jini cha'an 
Aarón yic'ot i yalobilob tsi' jac'ʌyob che' bajche' tsi' yʌlʌ Moisés. 

8-9Lac Yum tsi' sube Aarón: Mach yomic mi la' jap jini paj'esʌbil bʌ i ya'lel ts'usub 

che' mi la' wochel ti' mal jini Tabernáculo, jatet yic'ot a walobilob ame 
chʌmiquetla. Yom chʌn c'ajal la' cha'an jatetla yic'ot pejtelel la' p'olbal ti 
jujunlajm. 

10An ti la' wenta cha'an mi la' tsictesʌbeñob winicob jini ch'ujul bʌ yic'ot jini mach 

bʌ ch'ujulic, jini sʌc bʌ yic'ot jini bibi' bʌ. 

11An ti la' wenta cha'an mi la' cʌntesan israelob pejtelel jini mandar che' bajche' 

tsa cʌq'ue Moisés. Che' tsi' yʌlʌ lac Yum. 

12Moisés tsa' caji i suben Aarón yic'ot i yalobilob Eleazar yic'ot Itamar: Ch'ʌmʌla 

jini trigo bʌ majtañʌl tsa' bʌ colobaji che' bʌ tsa' la' wʌq'ue i majtan lac Yum ya' 
ti pulʌntib. Yom mi la' c'ux jini waj mach bʌ anic i levadurajlel ya' ti' t'ejl jini 
pulʌntib. Ch'ujulʌch jini majtañʌl. 

13Jini cha'an yom mi la' c'ux ya' ti Ch'ujul bʌ Ajñibʌl, come jiñʌch tsa' bʌ 

aq'uentiyetla mi la' c'ux, jatetla yic'ot ch'iton bʌ la' walobilob. Loq'uemʌch ti pulbil 
tac bʌ i majtan lac Yum che' bajche' tsi' subeyon. 

14Pero i bʌc'tal i tajn yic'ot i ya' jʌmts'ubil bʌ ti' tojlel lac Yum mi mejlel la' c'ux 

jatet, yic'ot ch'iton bʌ yic'ot xch'oc bʌ la' walobilob baqui jach la' wom ya' ba' sʌc 
pañimil. La' cha'añʌch cha'an i bʌl la' ñʌc'. Loq'uemʌch ti' majtan lac Yum mu' 
bʌ i yʌq'ueñob i tijicñʌyel i pusic'al winicob x'ixicob. 

15Mi caj i ch'ʌmob tilel jini i ya' yic'ot i tajn tsa' bʌ aq'uenti lac Yum che' bʌ tsa' 

puli i lewil. Che' bʌ tsa'ix i jʌmts'uyob ti' tojlel lac Yum mi caj la' ch'ʌm yic'ot la' 
pi'ʌlob, come che'ʌch tsi' yʌc'ʌ mandar lac Yum, che'en Moisés. 

16Moisés tsa' caji i c'ajtibeñob baqui tsi' yʌc'ʌyob jini i tat chivo tsa' bʌ i 

yʌq'ueyob Dios cha'an i tojol mulil. Pero awilan, tsa'ix puli. Jini cha'an Moisés 
tsi' mich'le Eleazar yic'ot Itamar, i yalobilob Aarón: 

17¿Chucoch ma'anic tsa' la' c'uxu jini i bʌc'tal majtañʌl ila ti Ch'ujul bʌ Ajñibʌl? 

come wen ch'ujulʌch. Dios tsi' yʌq'ueyetla ili majtañʌl cha'an i tojol i mul israelob 
cha'an mi la' c'ux ti' tojlel lac Yum. 

18Q'uelela wʌle jini i ch'ich'el ma'anic tsa' la' ch'ʌmʌ ochel ti Ch'ujul bʌ Ajñibʌl. 

Wersa mi' c'uxtʌl ya' ti Ch'ujul bʌ Ajñibʌl che' bajche' tsac subeyetla, che'en 
Moisés. 

19Pero Aarón tsi' sube Moisés: Wʌle tsa'ix i yʌc'ʌyob jini majtañʌl cha'an i tojol 

i mulob yic'ot jini pulbil bʌ i majtan lac Yum. Pero leco jax chuqui tsa' ujti sajmʌl 
tic tojlel lojon. Mi tsa'ix j c'uxu jini we'elʌl, ¿uts'at ba mi' q'uel lac Yum? che'en 
Aarón. 

20Moisés tsi' wen ubibe i t'an. Tijicña tsa' cha' cʌle. 

Levitico 11 

Jini sʌc tac bʌ alʌc'ʌl yic'ot jini bibi' tac bʌ 
(Dt. 14.3-21) 

1-3Lac Yum tsi' cha' pejca Moisés yic'ot Aarón: Yom mi la' subeñob israelob: Mi 

mejlel la' c'ux ili alʌc'ʌl tac xac'al bʌ i yoc yujil bʌ cha' letsel i buc'bal ti' yej. 

4-7Mach yomic mi la' c'ux yambʌ alʌc'ʌl. Jini camello mi' cha' letsel i buc'bal pero 

mach xac'alic i yoc. Jini t'ul mi' cha' letsel i buc'bal, pero mach xac'alic i yoc. Jini 
chʌchʌc t'ul mi' cha' letsel i buc'bal, pero mach xac'alic i yoc, jini chitam xac'al i 
yoc, pero ma'anic mi' cha' letsel i buc'bal. 

8Pejtelel iliyi mach yomic mi la' wis c'uxe'. Mach yomic mi la' tʌl che' chʌmen, 

come tic'bil ti mandar. 

9Pejtelel chʌy mi mejlel la' c'ux, jini an tac bʌ i welo' ja', yic'ot i sujl an tac bʌ ti' 

mal ja', yic'ot ti alʌ ja'. Mi mejlel la' c'ux. 

10-11Pero tic'bil pejtelel yan tac bʌ i chʌnil ja'. Mach yomic mi la' wis c'uxe'. Mach 

yomic mi la' tʌl che' chʌmenix. 

12Tic'bil pejtelel jini mach bʌ an taquic i welo' ja' yic'ot i sujl an tac bʌ ti mal ja'. 

13-16Che' ja'el mach mejlic la' c'ux ili mut tac: jini xiye', jini quebranta huesos, jini 

xliclic, yic'ot pejtelel yambʌ xiye' che' bajche' xalal bʌ i ñej, x'ac'xi', yic'ot yan tac 
bʌ lajal bʌ ti q'uelol, jini avestruz, xcuj, xja'al pech, calamón, pelícano, xta'jol, 
cigüeña, yicot garza, 

17-20yic'ot jini yan tac bʌ mut lajal bʌ ti q'uelol, jini jojmay, yic'ot ja'el jini suts'. 

Mach mejlic la' c'ux i chʌñil pañimil an tac bʌ chʌnts'ijt i yoc yujil tac bʌ wejlel. 

21-22Mi mejlel la' c'ux: jini xc'ajba sajc' yic'ot jini yan tac bʌ lajal bʌ ti q'uelol, jini 

alʌ sajc' yic'ot yan tac bʌ lajal bʌ ti q'uelol. Jini jach yujil bʌ tijp'el mi mejlel la' 
c'ux. 

23Tic'bil pejtelel jini yan tac bʌ, an tac bʌ chʌnts'ijt i yoc, yic'ot yujil bʌ wejlel tac. 

24Majqui jach mi' tʌl jini chʌmen tac bʌ i chʌñil pañimil, bibi' c'ʌlʌl mi' yic'an 

pañimil. 

25Majqui jach mi' tʌl jini chʌmen bʌ, wersa mi caj i wuts' i pislel ti ora. Wersa mi' 

cʌytʌl ti' yotot c'ʌlʌl mi' bʌjlel q'uin. 

26Mi la' bib'an ja'el che' mi la' tʌl jini am bʌ i yejc'ach che' mach xac'alic i yoc 

yic'ot jini mach bʌ anic mi' cha' letsel i buc'bal. 

27Mach mejlic la' c'ux jini bʌte'el moch'ol tac bʌ mi' c'otel i yoc ti lum. Majqui jach 

mi' tʌl che' chʌmenix i bʌc'tal, bibi' mi' cʌytʌl c'ʌlʌl mi' bʌjlel q'uin. 

28Majqui jach mi' ch'uyben majlel i bʌc'tal, wersa mi caj i wuts' i pislel ti ora. Bibi' 

mi' cʌytʌl c'ʌlʌl mi' bʌjlel q'uin, come tic'bilʌch. 

29-30Tic'bil ja'el jini mu' bʌ i p'ojlel ti lum yic'ot jʌlʌcña bʌ mi' majlel: jini sajbin, 

yic'ot tsuc, yic'ot xtujts', yic'ot yambʌ lajal bʌ ti q'uelol, ch'ix uch, juxlum, jini 
xmanchajc, jini yʌx p'oc, jini o'chan. 

31Majqui jach mi' tʌl chʌmen bʌ i bʌc'tal, bibi' mi' cʌytʌl c'ʌlʌl mi' bʌjlel q'uin. 

32Che' ja'el ya' ba' mi' chʌmel jini bʌte'el, bibi' mi' cʌytʌl c'ʌlʌl mi' bʌjlel q'uin, mi 

te', mi bujcʌl mi coxtal, mi pʌchi. Wersa yom mi' yotsʌntel ti' mal jini ja'. Wi'il cha' 
anix i c'ʌjñibal. 

33Che' ja'el mi tsa' yajli ochel ti mal poc', mi' bib'an pejtelel am bʌ ti' mal poc'. 

Pero jini poc' wersa yom mi la' top'. 

34Che' mi la' poc jini tsa' bʌ bib'esʌnti, mi tsa' ts'ita' chʌjq'ui jubel i ya'lel ya' ti' 

bʌl la' ñʌc', mi' bib'esan ti pejtelel. Jini japbil tac bʌ am bʌ ti colem latu bibi' mi' 
cʌytʌl ja'el. 

35Che' an horno ba' mi' xijq'uel c'ajc, mi i tajol tsa' yajli jubel i bʌc'tal tic'bil bʌ 

bʌte'el che' chʌmenix, bibi' mi' cʌytʌl. Wersa yom mi' jejmel. 

36Mi tsa' yajli ochel ti cuxul bʌ ja' i bʌc'tal jini tic'bil bʌ bʌte'el che' chʌmenix, sʌc 

jini ja'. Cojach mi' bib'an jini mu' bʌ i loc'san. 

37Che' mi' yajlel jini chʌmen bʌ bʌte'el ya' baqui an lac pac' mu' bʌ caj lac pʌc', 

sʌc mi' cʌytʌl jini pac'. 

38Pero che' ach' jini pac' ba' mi' yajlel jini chʌmen bʌ, bibi'ʌch mi' cʌytʌl jini pac'. 

39Che' an juncojt bʌte'el mu' bʌ mejlel la' c'ux, mi tsa' chʌmi cha'an i c'amʌjel, 

majqui jach mi' tʌlben i bʌc'tal, bibi' mi' cʌytʌl c'ʌlʌl mi' bʌjlel q'uin. 

40Majqui jach mi' c'ux jini chʌmen bʌ alʌc'ʌl yic'ot majqui jach mi' ch'ʌmben 

majlel i bʌc'tal, la' i wuts' i pislel. Bibi' mi' cʌytʌl c'ʌlʌl mi' bʌjlel q'uin. 

41-43Pejtelel jini jexecña bʌ mi' cha'len xʌmbal ti lum laj bibi'. Mach yomic mi la' 

c'ux. Jini lucum tac yic'ot an tac bʌ i yoc che' bajche' juxlum, yic'ot jini jexecña 
bʌ mi' cha'len xʌmbal, mach yomic mi la' c'ux, come bibi'. Mach yomic mi la' tʌl 
ame la' bibe'san la' bʌ. 

44Come joñon la' Yumon, la' Dioson. Jini cha'an cʌntan la' bʌ cha'an mi la' 

wajñel ti ch'ujul, come ch'ujulon. Yom tsajiletla cha'an ma'anic mi la' pʌc' la' bʌ 
ti' chʌñil tac pañimil jexecña bʌ yic'ot tip'tip'ña bʌ mi' majlel tac ti lum. 

45Come Yumʌlon. Tsac pʌyʌyetla loq'uel ti Egipto cha'an mi la' Diosiñon. Jini 

cha'an yom ch'ujuletla, come joñon ch'ujulon. Che' tsi' yʌlʌ lac Yum. 

46Jiñʌch la' tic'ol ti' tojlel bʌte'el tac, mut tac, yic'ot yan tac bʌ mu' bʌ i nijcan i bʌ 

ti' mal ja', yic'ot ja'el jini jexecña bʌ mi' cha'len xʌmbal ti lum 

47cha'an mi la' cʌn chuqui tac sʌc mu' bʌ mejlel la' c'ux, yic'ot chuqui tac bibi' 

mach bʌ mejlic la' c'ux. 

Levitico 12 

I sʌq'uesʌntel x'ixic che' mi' yujtel ti wocol 

1-2Lac Yum tsi' sube Moisés: Suben pejtelel jini israelob: Jini x'ixic che' mi' yʌc' 

ti pañimil ch'iton, wucp'ejl q'uin bibi' mi caj i q'uejlel che' bajche' ba' ora mi' q'uel 
i c'amʌjel. 

3Che' ti' waxʌcp'ejlel q'uin yom mi' tsepbentel i pʌchʌlel jini ch'iton. 

4Pero jini x'ixic uxlujump'ejl to i cha'c'al (33) q'uin yom mi' q'uejlel ti bibi'. Ti wi'il 

mi' cha' q'uejlel ti sʌc. Mach yomic mi' tʌl chuqui tac ch'ujul, mach yomic mi' 
majlel ti Tabernáculo, jinto che' ts'ʌctiyemix cha'c'al q'uin cha'an mi' wen 
sʌq'uesan i bʌ. 

5Mi xch'oc i yalobil mu' bʌ i yʌc' ti pañimil, cha'p'ejl semana mi caj i q'uejlel ti 

bibi' che' bajche' mi' q'uel i c'amʌjel ti uw ti uw. Yom yambʌ wʌcp'ejl i chʌnc'al 
(66) q'uin ti pejtelel cha'an mi' sʌq'uesan i bʌ. 

6Che' ñumenix i yorajlel cha'an mi' sʌq'uesan i bʌ cha'an i yalobil, mi ch'iton mi 

xch'oc, la' i pʌy tilel juncojt alʌ tat tiñʌme' am bʌ jump'ejl i jabilel cha'an pulbil bʌ 
c majtan, yic'ot juncojt x'ujcuts mi xpuruwoc, cha'an i ñusʌntel mulil. La' i 
yʌq'uen jini motomaj ya' ti' ti' jini Tabernáculo. 

7Jini motomaj mi caj i yʌq'ueñon c majtan cha'an i mul jini x'ixic. Che' jini mi' taj 

i sʌq'uesʌntel cha'an i c'amʌjel. Che'ʌch yom mi la' mel che' an majqui mi' yʌc' 
ti pañimil i yalobil. 

8Mi ma'anic i cha'an juncojt tiñʌme', la' i pʌy tilel cha'cojt x'ujcuts mi cha'cojt 

xpuruwoc. Jini juncojt mi caj i yʌc' cha'an pulbil bʌ c majtan. Jini yambʌ mi' yʌc' 
cha'an i mul. Jini motomaj mi caj i yʌq'ueñon ili majtañʌl tac cha'an i ñusʌntel i 
mul. Che' jini mi' cha' sʌq'uesʌntel, che'en lac Yum. 

Levitico 13 

Mandar che' an leco bʌ tsoy 

1-2Lac Yum tsi' sube Moisés yic'ot Aarón: Che' mi' sijt'el i pʌchʌlel juntiquil, mi 

leselix ti' pʌchʌlel, mi tsa' coli i chʌcajl tac, bʌbʌq'uen mi' tejchel leco bʌ i tsoyil 
i pʌchʌlel. Yom mi' pʌjyel tilel ba'an jini motomaj, mi Aarón, mi i yalobil. 

3Jini motomaj la' i wen q'uelben jini tsoy ti' bʌc'tal. Mi sʌsʌquix tsa' sujti jini i 

tsutsel ya' ti' pʌchʌlel, mi wen tamix i tsoyil ti' bʌc'tal, che' jini lecojix i tsoy. Jini 
motomaj wersa yom mi' tsictesan cha'an bibi' tic wut. 

4Pero mi to'o sʌc petan jach i pʌchʌlel i bʌc'tal i c'ʌb, mi ma'anic i tsoy, mi mach 

sʌsʌquic woli' majlel i tsutsel i c'ʌb, che' jini, la' i yʌc' ti ñujp'ejl wucp'ejl q'uin. 

5Che' ti' wucp'ejlel q'uin la' i cha' q'uel jini motomaj. Mi yic'ot jach jini i c'amʌjel, 

mi ma'anic woli' pam pujquel ti pejtelel i bʌc'tal, che' jini yom mi' cha' choc ti 
ñujp'ejl yambʌ wucp'ejl q'uin. 

6Che' ti wucp'ejlel q'uin yom mi' cha' q'uel jini motomaj bajche' yilal. Mi tsa'ix sʌc 

jili jini leco bʌ i tsoy, mi ma'anic tsa' pam pujqui ti' pʌchʌlel, che' jini an ti wenta 
jini motomaj cha'an mi' tsictesan sʌquix jini winic. Jini c'amʌjel tsa' bʌ i taja, jini 
jach sujluyel i pʌchʌlel, pero wersa yom mi' wuts' jini i bujc. Che' jini sʌc mi' 
cʌytʌl. 

7Mi ñumenix tsa' p'ojli i c'amʌjel che' bajche' tsi' ñaxan q'uele jini motomaj, che' 

jini yom mi' cha' pʌs i bʌ ba'an jini motomaj. 

8Che' mi' cha' q'uele' jini motomaj, mi tsa'ix utsi pam pujqui ti pejtelel i bʌc'tal, 

che' jini yom mi' tsictesan an i bibi'lel tic wut, come an leco bʌ i tsoy. 

9-10Che' mi' pasel leco tac bʌ i tsoy, wersa yom mi' pʌjyel tilel ba'an jini motomaj. 

Mi caj i wen q'uel mi jiñʌch leco bʌ c'amʌjel am bʌ ti' pʌchʌlel, mi wolix i sʌc'an 
i tsutsel i pʌchʌlel o mi woli' tam'an i tsoy. 

11Mi tsiquilix pejtelel jini, an ti' wenta jini motomaj cha'an mi' tsictesan bibi'ix ili 

winic. Mach yomix mi' chʌn ac' ti ñujp'ejl come an leco bʌ i tsoy. 

12Mi tsa' utsi caji ti p'ojlel ti pamol i bʌc'tal, mi tejchem c'ʌlʌl ti jol c'ʌlʌl ti' yoc 

baqui jach mi' q'uel jini motomaj, 

13che' jini, jini motomaj mi caj i cha' tsictesan cha'an c'oq'uix jini am bʌ leco bʌ 

i tsoy, cha'an cha' sʌquix i pʌchʌlel. Tsa'ix lajmi. 

14-15Pero che' mi' q'uejlel yic'ot jach i c'amʌjel, an leco bʌ i tsoy jini winic. 

Tsiquilʌch come ma'anix i pʌchʌlel ya' ba'an i tsoy. 

16-17Pero ti wi'il bʌ ora mi tsa' cha' sujti ti sʌsʌc jini i pʌchʌlel ba' puru i bʌc'tal 

jax tsa' cʌle, yom mi' cha' pʌs i bʌ ba'an jini motomaj. Che' mi' wen q'uele' jini 
motomaj, mi tsa'ix junyajlel lajmi i pʌchʌlel, yom mi' cha' tsictesan cha'an 
lajmenix jini winic. 

18-19Mi tsa' lajmi leco bʌ i tsoy juntiquil winic, pero tsa' to cʌle ts'ita' i yejtal, mi 

bulul, mi sʌc petan, mi chʌc petan, che' jini wersa yom mi' pʌsben jini motomaj. 

20Jini motomaj mi caj i wen q'uele'. Mi tsa'ix utsi p'ojli majlel ti' pʌchʌlel, mi 

sʌsʌquix tsa' majli i tsutsel i pʌchʌlel, awilan an ti wenta jini motomaj cha'an mi' 
tsictesan cha'an bibi'ʌch, come jiñʌch leco bʌ tsoy. 

21Mi ma'anic tsiquil jini sʌsʌc bʌ i tsutsel che' mi' q'uel jini motomaj, mi mach ti' 

cotolic an jini i chʌmel ti' pʌchʌlel, che' jini yom to mi' ñujp'ejl wucp'ejl q'uin. 

22Awilan mi tsa' utsi caji ti pujquel majlel ti' pamol i bʌc'tal, jini motomaj muq'uix 

i tsictesan jiñʌch leco bʌ i tsoy. 

23Pero mi ma'anix tsa' chʌn pujqui ti pejtelel i bʌc'tal, che' jini i yejtal jach i lojwel 

an. Jini motomaj la' i tsictesan cha'an sʌcʌch. 

24Che' ja'el che' an majqui mi' pulel ti c'ajc, mi tsa' cʌle i yejtal ba' tsa' puli, mi 

sʌsʌc, mi chʌchʌc jini i pʌchʌlel, 

25la' i wen q'uele' jini motomaj. Mi sʌsʌquix tsa' sujti i tsutsel ba' tsa' puli, mi woli' 

tam'an ochel jini i tsoy, che' jini jiñʌch leco bʌ tsoy tsa' bʌ i taja ti pulel. Jini 
motomaj mi caj i tsictesan jiñʌch leco bʌ tsoy. 

26Pero che' mi' q'uele' jini motomaj, mi mach sʌsʌquic tsa' cʌle i tsutsel ya' ba' 

tsa' puli, mi ma'anic tsa' tam'a ochel jini i tsoy, wersa yom mi' yʌc' ti ñujp'ejl 
wucp'ejl q'uin. 

27Che' ti' wucp'ejlel q'uin jini motomaj mi caj i cha' q'uele' bajche' yilal. Mi tsa' 

utsi' pujqui ti' pʌchʌlel, che' jini la' i tsictesan jini motomaj lecojʌch jini i tsoy. 

28Mi ma'anic tsa' pujqui jini chʌctocan bʌ i tsoy, mi ma'anix tsa' chʌn pujqui ti' 

pʌchʌlel, che' jini i yejtal jach ba' tsa' puli. Awilan la' i tsictesan jini motomaj 
mach lecojic jini tsoy. 

29-30Mi an winic mi x'ixic mu' bʌ i pasel leco bʌ i tsoy ti' jol mi ti' tsucti', jini 

motomaj mi caj i wen q'uele' bajche' yilal. Mi tam jini tsoy, mi c'ʌnc'ʌnix tsa' majli 
jini i tsutsel, awilan jini motomaj mi caj i tsictesan jiñʌch leco bʌ tsoy. 

31Che' ujtemix i wen q'uele' jini motomaj, mi ya' jach ti' pʌchʌlel an i yejtal, mi 

i'ic i tsutsel ya' ti pʌchʌlel, awilan jini motomaj mi caj i yʌc' ti ñujp'el wucp'ejl q'uin 
jini am bʌ i tsoy. 

32Jini motomaj mi caj i cha' q'uele' che' ti' wucp'ejlel q'uin. Mi jontol bʌ tsoy, mi 

ma'anic tsa' chʌn pujqui, mi mach c'ʌnc'ʌnic tsa' majli i tsutsel i jol, mi mach 
cabʌlic i tsoy, 

33la' i set'ben i jol. Mi an ti' wut, la' i jujchin i tsucti'. Pero mach yomic mi' jujchin 

ya' ba'an i tsoy. Che' jini, jini motomaj mi caj i cha' ac' ti ñujp'ejl. 

34Che' ti' wucp'ejlel q'uin yom mi caj i cha' wen q'uele'. Mi ma'anic tsa' utsi pujqui 

jini i c'osil, mi mach tamic i tsoy, awilan la' i tsictesan jini motomaj cha'an sʌquix. 
Yom mi' wuts' i pislel cha'an sʌquix mi' cʌytʌl. 

35-36Mi tsa' utsi caji ti pujquel jini i tsoy che' ujtemix ti subentel ti sʌc, awilan jini 

motomaj mi caj i cha' q'uele' jini tsoy. Mi tsa' utsi pujqui, jini motomaj mach 
yomix mi' chʌn pijtan cha'an mi' q'uel. Mi c'ʌnc'ʌn jini i tsutsel, la' i tsictesan 
jiñʌch leco bʌ tsoy. 

37Pero mi jini i yejtal i tsoy ya' ti' jol junsujm jach an, mi tsa' cha' caji ti colel i 

tsutsel, che' jini lajmenix. Jini motomaj mi caj i tsictesan cha'an tsa'ix lajmi. 

38-39Che' ja'el che' an winic mi x'ixic am bʌ sʌsʌc tac bʌ ti' pʌchʌlel, mi woli' 

lajmel tac, mach lecojic jini tsoy. Jiñʌch pasem bʌ ti' pʌchʌlel c'ʌlʌl ti yalobiyel. 
Awilan jini winic sʌcʌch. 

40Che' ja'el che' xbulux i jol winic i tilelʌch. Sʌcʌch jini winic. 

41Mi ti' tojel i pam mi' laj yajlel i tsutsel i jol i tilelʌch. Bulux i pam pero sʌcʌch 

jini winic. 

42Pero mi ya' ba' tsa' yajli i tsutsel i jol an ts'ita' i tsoyil, mi sʌsʌc, mi chʌchʌc, 

tic'ʌl mi woli' tejchel leco bʌ i tsoy. 

43-44Awilan jini motomaj mi caj i wen q'uele'. Mi an ts'ita' i tsoyil ya' ti' jol, mi 

sʌsʌc, mi chʌchʌc, o mi jontol yilal, awilan jiñʌch leco bʌ tsoy. Jini motomaj mi 
caj i tsictesan. 

45Juntiquil winic am bʌ leco bʌ i tsoy wersa mi caj i tsil i bujc. Che' jax wajtsuc'tic 

yom i jol. La' i pʌch'cʌm i pʌchʌlel i yej am bʌ ti chan. La' i yʌl: “Bibi'onix, an leco 
bʌ c tsoy”. 

46Ti pejtelel ora che' chʌn an jini leco bʌ i tsoy, bibi' mi' yajñel. Wersa mi' bajñel 

chumtʌl ti' pat jini tejclum. 

47-49Mi an i cuxemal i tsuts, mi lino bʌ pisil, mi pʌchi, mi yʌxquich'an, mi chʌchʌc 

jini i pislel o mi pʌchi, che' jini tic'ʌl mi leco jini cuxemal. Yom mi' wersa pʌsbentel 
jini motomaj cha'an mi' q'uel. 

50-51Jini motomaj mi caj i wen q'uele' bajche' yilal jini i cuxemal. Mi caj i yʌc' ti 

ñujp'el wucp'ejl q'uin. Che' ti' wucp'ejlel q'uin la' i cha' wen q'uele'. Mi tsa' utsi 
wen pujqui jini i pʌjq'uemal ya' ti' pʌchi, mi ya' ti' pisil, che' jini lecojʌch jini i 
pʌjq'uemal. 

52Wersa yom mi' pul jini pisil, lino mi tsuts, mi pʌchi. Come jiñʌch leco bʌ i 

pʌjq'uemal. Wersa mi' pulel. 

53-54Pero che' mi' cha' q'uel jini motomaj che' ti' wucp'ejlel q'uin, mi ma'anix tsa' 

chʌn pujqui jini i pʌjq'uemal ya' ti' pislel mi ti pʌchi, jini motomaj mi caj i yʌc' ti 
pojquel, mi caj i cha' ñup' yambʌ wucp'ejl q'uin. 

55Che' ñumenix wucp'ejl q'uin, mi' ma'anic tsa' ts'ita' lajmi jini i pʌjq'uemal, mi 

yic'ot jach, che' jini jiñʌch leco bʌ i pʌjq'uemal. Yom mi' pulel jini pisil mi pʌchi, 
come laj pʌjq'uemix. 

56Mi tsa' ts'ita' yajpi jini i pʌjq'uemal che' bʌ tsi' cha' q'uele' che' bʌ tsa'ix pojqui, 

la' i tsep loq'uel jini motomaj. 

57Pero mi tsa' cha' tsictiyi, jiñʌch leco bʌ i pʌjq'uemal. Wersa mi' pulel. 

58Pero mi ma'anix tsa' tsictiyi che' wuts'bil, yom mi' cha' wuts' ti' cha'yajlel. Che' 

jini uts'at mi' cha' c'ʌjñel, che'en lac Yum. 

59Jiñʌch lac tic'ol ti' tojlel leco bʌ cuxemal mu' bʌ i pʌc' lac pislel yic'ot chuqui 

tac melbil bʌ ti pʌchi. 

Levitico 14 

Bajche' mi' cʌjñel chuqui tac bibi' yic'ot chuqui tac sʌc 

1-2Lac Yum tsi' cha' sube Moisés che'ʌch yom melol ti' tojlel jini am bʌ leco bʌ i 

tsoy che' mi' lajmel. Yom mi' pʌjyel ba'an motomaj. 

3Jini motomaj mi caj i majlel ti junwejl i ti' jini tejclum cha'an mi' wen q'uel jini 

winic. Mi tsa'ʌchix junyajlel lajmi jini leco bʌ i tsoy, 

4jini motomaj mi caj i choc ti pʌyol cha'cojt sʌc bʌ mut. Yom mi' ch'ʌm ts'ita' 

ch'ujte' yic'ot chʌchʌc bʌ chij yic'ot hisopo cha'an mi' sʌq'uesʌntel jini winic tsa' 
bʌ lajmi. 

5Jini motomaj mi caj i yʌc' ti tsʌnsʌntel juncojt mut ti' mal jump'ejl poc' melbil bʌ 

ti lum ba' woli ti ajñel ja'. 

6La' i ch'ʌm jini i cha'cojtlel mut cuxul to bʌ. La' i ts'aj ti' ch'ich'el temel yic'ot jini 

ch'ujte' yic'ot jini chʌchʌc bʌ chij yic'ot jini hisopo. 

7Wucyajl yom mi' tsijcan jini i ch'ich'el ti' pam i bʌc'tal jini winic tsa' bʌ lajmi leco 

bʌ i tsoy. Jini motomaj mi caj i tsictesan lajmenix. Yom mi' cole' jini cuxul bʌ mut 
cha'an mi' cha' wejlel majlel. 

8Jini winic tsa' bʌ lajmi mi caj i wuts' i pislel. Mi caj i tsepben pejtelel i tsutsel i 

cuctal, mi caj i cha'len ts'ʌmel. Mi mejlel i cha' majlel ti chumtʌl ti' mal jini tejclum. 
Pero anto yom mi' ñumel wucp'ejl q'uin cha'an mi' cha' ochel ti pisil bʌ i yotot. 

9Che' ti' wucp'ejlel q'uin yom mi caj i cha' set'bentel i tsutsel i jol. Yom mi' jujchin 

i tsucti' yic'ot i tsutsel i wut. Yom mi' wuts' i pislel. Yom mi' cha'len ts'ʌmel. Che' 
jini mi caj i tsictiyel lajmenix. 

10Che' ti yijc'ʌlal (jiñʌch i waxʌcp'ejlel q'uin) la' i pʌy tilel cha'cojt tat tiñʌme', 

mach bʌ wis anic i c'amʌjel mi i lojwel, yic'ot juncojt xch'oc tiñʌme' am bʌ jump'ejl 
i jabilel mach bʌ wis anic i c'amʌjel mi i lojwel, yic'ot lujump'is jini harina wen 
juch'bil bʌ, xajc'ubil bʌ yic'ot olivo aceite, yic'ot ojlil litro olivo aceite. 

11Jini motomaj mu' bʌ caj i sʌq'uesan, an ti wenta cha'an mi' yʌc' jini winic tic 

tojlel ya' ti' ti' Tabernáculo yic'ot pejtelel woli bʌ i yʌc' jini winic. 

12Jini motomaj mi caj i ch'ʌm jini juncojt tat tiñʌme' cha'an i mul jini winic. Mi caj 

i jʌmts'un ojlil litro jini olivo aceite tic tojlel ya' ba'an jini pulʌntib. 

13Yom mi' tsʌnsan jini tiñʌme' baqui mi' tsʌnsʌntel jini alʌc'ʌl tac cha'an i tojol 

mulil yic'ot c majtan mu' bʌ c pulbentel ya' ti' ti' Tabernáculo. Yom mi' yʌq'uentel 
jini motomaj cha'an mi' c'ux che' bajche' jini majtañʌl cha'an i tojol mulil. Wen 
ch'ujulʌch jini majtañʌl. 

14Jini motomaj mi caj i ch'ʌmben i ch'ich'el jini tiñʌme' cha'an mulil, cha'an mi' 

bon ya' ti' c'unlel ñoj bʌ i chiquin jini winic, yic'ot ya' ti ñoj bʌ i ña'al i c'ʌb yic'ot 
ja'el ti ñoj bʌ i ña'al i yoc. 

15Yom ja'el mi' ch'ʌm jini olivo aceite cha'an mi' col ti' mal i c'ʌb ti' tojel i ts'ej. 

16Yom mi' yʌch'esan ti aceite i yal i c'ʌb am bʌ ti' tojel i ñoj. Wucyajl yom mi' 

tsijcan ti' c'ʌb tic tojel. 

17Jini motomaj mi caj i ch'ʌm lamital jini i ts'ajquil aceite mu' bʌ i cʌytʌl ya' ti mal 

i c'ʌb. Yom mi' bomben ti' c'unlel ñoj bʌ i chiquin yic'ot ti ñoj bʌ i ña'al i c'ʌb yic'ot 
ti ñoj bʌ i ña'al i yoc che' bajche' tsi' mele yic'ot i ch'ich'el jini majtañʌl cha'an bʌ 
mulil. 

18Jini i colojbal, la' i loch' ti mal i c'ʌb cha'an mi' bomben i jol jini winic. Che'ʌch 

yom mi' yʌq'ueñon majtañʌl jini motomaj cha'an i tojol i mul jini winic. 

19Wi'ilix jini motomaj mi caj i yʌc' jini majtañʌl cha'an mi' ñusʌbentel i mul jini 

winic, cha'an sʌquix mi' cʌytʌl ti' bibi'lel. Mi caj i tsʌnsan jini tiñʌme' cha'an mi' 
pulbeñon. 

20Jini motomaj mi caj i pulbeñon yic'ot trigo bʌ majtañʌl ya' ti pulʌntib. Che' jini 

mi' yʌc' ti ñusʌntel i mul jini winic. Sʌq'uesʌbilix jini winic. 

21Mi c'ax p'ump'un jini winic, mi mach jasʌlic i cha'an cha'an mi' pʌy tilel cha'cojt 

alʌ tat tiñʌme', yom mi' pʌy tilel juncojt alʌ tat tiñʌme', cha'an mi' yʌq'ueñon 
cha'an i mul. Yom jʌmts'ubil jini c majtan cha'an i mul ya' ti' tojel jini pulʌntib. 
Yom jach uxp'ejl litro sʌsʌc bʌ harina wen juch'bil bʌ, xajc'ubil bʌ ti olivo aceite, 
cha'an c majtan melbil bʌ ti trigo. Yom ja'el ojlil i jo'p'ejl litro jini olivo aceite. 

22Che' ja'el yom mi' ch'ʌm tilel cha'cojt xpuruwoc mi x'ujcuts. Ya' tsiquil bajche' 

mi' mejlel i cha'an. Yom juncojt cha'an i ñusʌntel i mul, yambʌ cha'an mic 
pulbentel. 

23La' i ch'ʌmben tilel jini motomaj ya' ti' ti' jini Tabernáculo. Che' ti waxʌcp'ejlel 

q'uin, mi caj i sʌq'uesan i bʌ tic tojlel. 

24Jini motomaj mi caj i ch'ʌm jini tiñʌme' cha'an i tojol mulil yic'ot ojlil litro olivo 

aceite. La' i jʌmts'un ti' tojel jini pulʌntib che' bajche' jʌmts'ubil bʌ c majtan. 

25Ti wi'il yom mi' tsʌnsan jini tiñʌme' cha'an i tojol mulil. Mi caj i lotben i ch'ich'el 

cha'an mi' bon jini winic mu' bʌ caj i sʌq'uesʌntel. Yom mi' bomben ti' c'unlel ñoj 
bʌ i chiquin jini winic, yic'ot ti ñoj bʌ i ña'al i c'ʌb, yic'ot ti ñoj bʌ i ña'al i yoc. 

26Mi caj i col jini aceite ti' mal jini ts'ej bʌ i c'ʌb. 

27Mi caj i ts'ita' ach'esan i yal i c'ʌb i ñoj bʌ cha'an mi' tsijcan wucyajl tic tojel. 

28Che' ja'el jini motomaj mi' c'ʌn ts'ita' jini aceite am bʌ ti ts'ej bʌ i c'ʌb cha'an 

mi' bomben i c'unlel i chiquin jini winic yic'ot i ña'al i c'ʌb yic'ot i ña'al i yoc ti' tojel 
i ñoj che' bajche' tsi' mele yic'ot i ch'ich'el jini majtañʌl cha'an tsi' taja i mul. 

29Jini motomaj mi caj i bomben i jol jini winic woli bʌ i sʌq'uesʌntel yic'ot jini 

aceite mu' bʌ i colojbajel ti' c'ʌb cha'an mi' ñusʌbentel i mul. 

30Mi caj i yʌc' cha'cojt xpuruwoc mi x'ujcuts. Ya' tsiquil bajche' mi' mejlel i cha'an. 

31Jini juncojt cha'añʌch mi' taj i ñusʌntel i mul, yambʌ cha'añʌch mic pulbentel 

yic'ot trigo bʌ majtañʌl. Jini motomaj mi caj i yʌq'ueñon i tojol i mul jini winic. 

32Che'ʌch yom melol che' an majqui mi' lajmel leco bʌ i tsoy che' mach jasʌlic 

jini majtañʌl mu' bʌ i yʌc', che'en. 

33-34Lac Yum tsi' sube Moisés yic'ot Aarón: Che' ochemetixla ya' ti Canaán, ti 

jini lum mu' bʌ caj cʌq'ueñetla, che' mi cotsʌben i pʌjq'uemal otot, 

35wersa yom mi' tilel i yum jini otot cha'an mi' tsictesʌben jini motomaj. La' i 

suben: “Tic'ʌl an i pʌjq'uemal cotot”, che'en. 

36Jini motomaj mi caj i yʌc' mandar cha'an mi' jochtesʌntel jini otot, cha'an mi' 

wen q'uejlel, ame laj bib'ac jini am bʌ ti otot. 

37-38Mi tsi' q'uele jini motomaj laj pʌjq'uem jini i ñʌc' tac bojte', mi yʌxquich'ʌ 

quich', mi chʌchʌc tsa' cʌle i pʌjq'uemal ya' ti bojte', mi tsa' tam'a ochel ti bojte', 
che' jini yom mi' yʌc' ti ñujp'el wucp'ejl q'uin. 

39-40Che' ti' wucp'ejlel q'uin la' cha' majlic jini motomaj cha'an mi' cha' wen q'uel 

mi tsa'ix pam pujqui i pʌjq'uemal ya' ti' bojte'lel otot ba' pʌjq'uem. Jini motomaj 
mi caj i subeñob cha'an mi' jemob i bojte'lel jini otot ba' pʌjq'uem cha'an mi' 
chocob ti' pat tejclum ba' mi' chojquel misujelʌl. 

41Che' ja'el yom mi' yʌc' ti jujchintel jini otot ya' ti' mal. Pejtelel i bibi'lel mu' bʌ i 

loq'uel wersa yom mi' chojquel ti' pat jini tejclum ya' ba' mi' choquel chuqui tac 
bibi'. 

42Yom mi' cha' otsʌntel tac i q'uexol jini xajlel cha'an ts'ʌcʌl mi cha' cʌytʌl. Yom 

mi' cha' bojñel ti tsijib. 

43-44Mi tsa' cha' tsictiyi jini i pʌjq'uemal tac ya' ti' mal jini otot wersa mi' cha' ochel 

i q'uele' jini motomaj. Mi tsa' utsi pʌjq'ui tac, jiñʌch jini leco bʌ i pʌjq'uemal. Bibi'ix 
jini otot. 

45Jini otot wersa mi' caj ti jejmel. Pejtelel i te'el, yic'ot i bojte'lel, yic'ot i jamil tac, 

yic'ot pejtelel chuqui tac an ya'i, yom mi' laj chojquel loq'uel ti' ti' jini tejclum ya' 
ba' mi' chojquel chuqui tac bibi'. 

46Majqui jach mi' yochel ti jini otot che' ñup'ul cha'an i bibi'lel, bibi' mi' q'uejlel 

c'ʌlʌl mi' bʌjlel q'uin. 

47Majqui jach mi' wʌyel ya' ti otot, o mi tsi' c'uxu waj ya'i, la' i wuts' i pislel. 

48Pero che' mi' cha' tilel jini motomaj cha'an mi' wen q'uele', mi ma'anic tsa' wen 

tsictiyi jini i pʌjq'uemal ya' ti otot che' bʌ cha' ujtemix ti bojñel, awilan jini motomaj 
mi caj i tsictesan sʌquix ili otot, come tsa'ix jili i pʌjq'uemal. 

49Cha'an i sʌq'uesʌntel jini otot, yom cha'cojt x'ujcuts, yic'ot ch'ujte', yic'ot 

chʌchʌc bʌ chij, yic'ot hisopo. 

50Yom mi' tsʌnsʌntel juncojt x'ujcuts ya' ti' mal jini poc' che' an ti yʌx bʌ ja' woli 

bʌ ti ajñel. 

51-52Yom mi' ts'ajtʌl jini ch'ujte' yic'ot jini hisopo, yic'ot jini chʌchʌc bʌ chij, yic'ot 

jini cuxul to bʌ mut ya' ti' ch'ich'el jini mut tsa' bʌ tsʌnsʌnti. Wucyajl yom mi' 
tsijcʌntel jini otot. Che' jini mi' sʌq'uesʌntel jini otot. 

53Che' ujtemix, yom mi' colel jini cuxul to bʌ mut ya' ti' ti' jini tejclum. Che' jini, 

mi caj i ñusʌbentel i mul jini otot. Mi caj c cha' q'uel ti sʌc, che'en lac Yum. 

54-56Jiñʌch la' tic'ol cha'an ti' caj leco bʌ tsoy yic'ot la' pʌjq'uemal tac baqui jach 

mi' tsictiyel mi ti la' pislel, mi ti la' wotot, mi ti la' pʌchʌlel che' an la' tsoy tac, 
yic'ot che' an ba' sʌsʌc la' bʌc'tal. 

57Che' jini mi lac ña'tan mi jiñʌch leco bʌ tsoy mi la' pʌjq'uemalʌch o mi sʌc. 

Che'ʌch yom melol, che'en. 

Levitico 15 

I bibi'lel winicob x'ixicob 

1-2Lac Yum tsi' sube Moisés yic'ot Aarón: Yom ma' cʌntesan israelob ili mandar 

tac: Che' mi' taj i pʌjq'uemal winic mi' yajñel ti bibi'. 

3Jiñʌch i bibi'lel ti jujunyajl che' mi' choc i p'ʌtʌlel i bʌc'tal. 

4Pejtelel wʌyibʌl ba' mi' wʌyel jini winic, bibi' mi' cʌytʌl, che' ja'el baqui jach mi' 

buchtʌl bibi' mi' cʌytʌl. 

5Majqui jach mi' tʌl jini wʌyibʌl wersa yom mi' wuts' i pislel. Yom mi' cha'len 

ts'ʌmel ja'el. Pero ma'anic mi' poj q'uejlel ti sʌc c'ʌlʌl mi' bʌjlel q'uin. 

6Majqui jach mi' buchtʌl ya' ti' buchlib jini, yom mi' wersa wuts' i pislel. Yom mi' 

cha'len ts'ʌmel ja'el. Ma'anic mi' poj q'uejlel ti sʌc c'ʌlʌl mi' bʌjlel q'uin. 

7Che'ʌch yom mi' mel majqui jach mi' tʌle'. 

8Che' ja'el mi tsa' c'oti i tujb jini winic ba'an yambʌ, wersa yom mi' wuts' i pislel 

jini tsa' bʌ tujbʌnti. Yom mi' cha'len ts'ʌmel. Ma'anic mi' poj q'uejlel ti sʌc c'ʌlʌl 
mi' bʌjlel q'uin. 

9Pejtelel i sillajlel caballo che' mi' c'ʌchtan jini winic, bibi' mi' cʌytʌl. 

10Majqui jach mi' tʌl chuqui tac an ti yebal jini winic, yom mi' wuts' i pislel. Yom 

mi' cha'len ts'ʌmel, pero bibi' to mi' cʌytʌl c'ʌlʌl mi' bʌjlel q'uin. 

11Majqui jach mi' chucben i c'ʌb che' mach pocolic i c'ʌb ti ja', wersa yom mi' 

wuts' i pislel. Yom mi' cha'len ts'ʌmel. Pero ma'anic mi' poj q'uejlel ti sʌc c'ʌlʌl 
mi' bʌjlel q'uin. 

12Che' ja'el mi tsi' tʌlʌ poc' jini winic, wersa mi' tojp'el jini poc'. Mi melbil ti te' jini 

poc', wersa mi' pojquel ti ja'. 

13Che' mi' yujtel i choc i p'ʌtʌlel i bʌc'tal, yom mi' tsic wucp'ejl q'uin cha'an i 

sʌq'uesʌntel. Yom mi' wuts' i pislel. Yom mi' cha'len ts'ʌmel ti cuxul bʌ ja'. 

14Che' ti' waxʌcp'ejlel q'uin la' i pʌy tilel cha'cojt x'ujcuts mi xpuruwoc, cha'an mi' 

tilel ba' añon ti' ti' jini Tabernáculo. La' i yʌq'uen jini motomaj. 

15Jini motomaj mi caj i yʌc' juncojt cha'an i mul jini winic, yambʌ cha'an mic 

pulbentel c majtan. Jini motomaj mi caj i yʌq'ueñon cha'an mic ñusʌben i mul 
jini winic cha'an ti' caj tsi' choco i p'ʌtʌlel i bʌc'tal. 

16Che' mi' taj i pʌjq'uemal winic, yom mi' cha'len ts'ʌmel, pero ma'anic mi' poj 

q'uejlel ti sʌc c'ʌlʌl mi' bʌjlel q'uin. 

17Jini i pʌjq'uemal jini winic che' mi' pʌq'ue jini pisil yic'ot yan tac bʌ, wersa yom 

mi' pojquel ti ja', pero ma'anic mi' poj q'uejlel ti sʌc c'ʌlʌl mi' bʌjlel q'uin. 

18Che' mi' pi'leñob i bʌ winic yic'ot x'ixic, wersa yom mi' laj bʌ cha'leñob ts'ʌmel, 

pero ma'anic mi' poj q'uelelob ti sʌc c'ʌlʌl mi' bʌjlel q'uin. 

19Che' woli i q'uel i c'amʌjel x'ixic, wucp'ejl q'uin yom mi' yajñel ti' bajñelil. Majqui 

jach mi' tʌl jini x'ixic, ma'anic mi' poj q'uejlel ti sʌc c'ʌlʌl mi' bʌjlel q'uin. 

20Che' ja'el ya' ba' mi' ñoltʌl yic'ot ba' mi' buchtʌl jini x'ixic che' woli' q'uel i 

c'amʌjel, bibi' mi' cʌytʌl c'ʌlʌl mi' bʌjlel q'uin. 

21-23Majqui jach mi' tʌl ya' ba' mi' wʌyel, ba' mi' buchtʌl, wersa mi caj i wuts' i 

pislel. Mi caj i cha'len ts'ʌmel. Ma'anic mi' poj q'uejlel ti sʌc c'ʌlʌl mi' bʌjlel q'uin. 

24Che' ja'el mi an winic mu' bʌ i pi'len x'ixic che' maxto anic tsa' cha' sʌq'uesʌnti 

tic tojlel, bibi' mi' cʌytʌl. Ya' ba' mi' ñoltʌl jini winic mi' bib'esan jini wʌyibʌl ja'el. 

25Che' mi' chʌn q'uel i c'amʌjel x'ixic che' ñumenix i yorajlel bajche' mi' q'uel ti 

uw ti uw, bibi' mi' yajñel jini x'ixic c'ʌlʌl jinto mi' lajmel i c'amʌjel. 

26Baqui jach mi' ñoltʌl jini x'ixic yic'ot bajqui jach mi' buchtʌl che' woli i q'uel i 

c'amʌjel, bibi' mi' cʌytʌl che' bajche' ti uw ti uw che' mi' q'uel i c'amʌjel. 

27Majqui jach mi' yochel ya' ti otot, mi tsi' tʌlʌ jini wʌyibʌl mi jini tem, wersa yom 

mi' wuts' i pislel. Yom mi' cha'len ts'ʌmel, pero bibi' to mi' cʌytʌl c'ʌlʌl mi' bʌjlel 
q'uin. 

28Che' ujtemix i q'uel i c'amʌjel, che' ñumenix wucp'ejl to q'uin mi' cha' q'uejlel ti 

sʌc. 

29Che' ti' waxʌcp'ejlel q'uin yom mi' pʌy tilel cha'cojt x'ujcuts mi xpuruwoc cha'an 

mi' yʌq'uen jini motomaj ya' ti' ti' jini Tabernáculo. 

30Jini motomaj mi caj i yʌc' juncojt cha'an majtañʌl cha'an i mul jini x'ixic, yambʌ 

cha'an mic pulbentel. Jini motomaj an ti' wenta cha'an mi' yʌq'ueñon ili majtañʌl 
cha'an i q'uexol i mul jini x'ixic che' ujtemix i q'uel i c'amʌjel. 

31Jini cha'an che'ʌch yom mi' la' sʌq'uesan jini israelob che' woli' q'uelob i 

c'amʌjel cha'an ma'anic mi' chʌmelob che' mi' yochelob tic Tabernáculo am bʌ 
ti la' tojlel. 

32Che' ja'el jiñʌch ili mandar che' an winic tsa' bʌ i taja i bibesʌntel cha'an ti' caj 

i c'amʌjel, yic'ot che' an i pʌjq'uemal. 

33Jiñʌch mandar ja'el cha'an x'ixic che' woli' q'uel i c'amʌjel, che' ja'el ti' tojlel jini 

mu' bʌ i wʌyel yic'ot jini x'ixic che' mach sʌquic. Che' tsi' yʌlʌ lac Yum. 

Levitico 16 

I majtan lac Yum cha'an i q'uexol mulil 
(He. 9—10) 

1-2Che' bʌ tsa' ujti ti chʌmel jini cha'tiquil i yalobilob Aarón, che' bʌ tsi' tsuc'uyob 

jini tic'bil bʌ c'ajc ti' tojlel lac Yum, lac Yum tsi' sube Moisés: Suben a wʌscun 
Aarón mach yomic mi' yochel ya' ti Ch'ujul bʌ Ajñibʌl baqui jach bʌ ora ame 
chʌmic. Jini Ch'ujul bʌ Ajñibʌl jiñʌch am bʌ ti' junwejlel jini tsalʌl bʌ pisil, ya' ti' 
tojel jini Arca ba' mi' ñusʌntel mulil. Come joñon mic pʌs c bʌ ti tocal ya' ti' pam 
ba' mi' ñusʌntel mulil. 

3Che' mi' yochel Aarón, yom mi' pʌy tilel juncojt alʌ tat wacax cha'an i ñusʌntel 

mulil, yic'ot juncojt i tat tiñʌme' cha'an mic pulbentel. 

4Yom mi' cha'len ts'ʌmel. Yom mi' lʌp jini ch'ujul bʌ i bujc yic'ot i wex, yic'ot i 

cajchiñʌc' melbil bʌ ti lino bʌ pisil ti' pejtelel. Yom mi' cʌch ti' jol jini lino bʌ pisil. 

5Jini israelob la' i ch'ʌmbeñob tilel cha'cojt i tat chivo cha'an i ñusʌntel mulil, 

yic'ot juncojt i tat tiñʌme' cha'an mic pulbentel. 

6Ñaxan Aarón mi caj i yʌq'ueñon jini alʌ tat wacax cha'an bʌ mic ñusʌben i mul 

yic'ot i mul jini año' bʌ ti' yotot. 

7Ti wi'il yom mi' pʌy tilel jini cha'cojt tat chivo tic tojlel ya' ti' ti' jini Tabernáculo. 

8Jini Aarón la' i cha'len yajcaya ti alas cha'an mi' tsictiyel baqui bʌ jini cha'cojt 

chivo mi cʌq'uentel yic'ot baqui bʌ yom mi' colel. 

9Mi caj i pʌy tilel jini chivo mu' bʌ i yajlel tic wenta cha'an mi' tsʌnsan cha'an 

mulil. 

10Pero jini yambʌ chivo mach yomic mi' tsʌnsʌntel, yom cuxul tic tojlel. Aarón 

mi caj i yʌc' i c'ʌb ti' pam i jol jini chivo cha'an mi' cuch majlel jini mulil. Mi caj i 
col majlel jini cuxul bʌ chivo cha'an mi' ch'ʌm majlel jini mulil yilal ya' ti colem bʌ 
i tiquiñal pañimil. 

11Aarón mi caj i yʌc' ti tsʌnsʌntel jini alʌ tat wacax cha'an i bajñel mul yic'ot i 

mul jini año' bʌ ti' yotot. Mi caj i yʌc' cha'an i q'uexol i mul. 

12Yom mi' ch'ʌm tilel i yajñib pom yic'ot i nich c'ajc tsa' bʌ i loc'sa ti pulʌntib ya' 

tic tojlel, yic'ot cha'mujch' xojocña bʌ ts'ac wen juch'bil bʌ cha'an mi' ch'ʌm 
majlel ya' ti' junwejlel tsalʌl bʌ pisil. 

13Yom mi' yotsan jini xojocña bʌ perfume ti c'ajc tic tojel. Awilan i buts'il jini 

perfume mi caj i mose' jini ajñibʌl ti' pam Arca ba' mic ñusan mulil. Che' jini 
ma'anic mi caj i chʌmel. 

14Mi caj i ch'ʌm tilel lamital i ch'ich'el alʌ wacax cha'an mi' tsijcan ti' c'ʌb jini 

ajñibʌl ba' mi ñusʌntel mulil. Yom mi' tsijcan ti' tojel i pasibal q'uin. Wucyajl yom 
mi' tsijcan jini i ch'ich'el ya' ti' tojel jini ajñibʌl. 

15Ti wi'il mi caj i tsʌnsan jini chivo cha'an i mulob pejtelel winicob. Jini i ch'ich'el 

yom mi' ch'ʌm majlel ya' ti junwejlel tsalʌl bʌ pisil, cha'an mi' tsijcan ya' ti' pam 
yic'ot ti' tojel jini ajñibʌl ba' mi' ñusʌntel mulil che' bajche' tsi' mele yic'ot i ch'ich'el 
wacax. 

16Che' bajche' jini mi caj i yʌq'ueñon c majtan cha'an sʌc mij q'uel jini Ch'ujul bʌ 

Ajñibʌl, come tsa' bib'esʌnti cha'an i mulob israelob. Che'ʌch yom mi' sʌq'uesan 
ja'el jini Tabernáculo joyol bʌ ti winicob año' bʌ cabʌl i mul. 

17Mach yomic mi yochel mi juntiquilic winic ya' ti' mal jini Tabernáculo che' mi' 

yochel Aarón ti Ch'ujul bʌ Ajñibʌl cha'an mi yʌc' ti ñusʌntel i mul winicob. Che' 
laj ujtemix i c'ajtin i ñusʌntel i bajñel mul yic'ot i mul i pi'ʌlob, yic'ot i mul pejtelel 
israelob 

18yom mi' loq'uel majlel ya' ba'an jini pulʌntib tic tojel, cha'an mi' pulbeñon c 

majtan cha'an sʌc mij q'uel jini pulʌntib. Yom mi' ch'ʌm tilel i ch'ich'el jini alʌ tat 
wacax yic'ot i ch'ich'el jini chivo. Yom mi' bomben i xulub tac jini pulʌntib. 

19Wucyajl yom mi' tsijcan jini ch'ich' ya' ti pulʌntib yic'ot i yal i c'ʌb. Che' jini cha' 

sʌquix mi caj j q'uel come tsa' bib'esʌnti cha'an i mul pejtelel israelob. 

20Che' laj ujtemix i sʌq'uesʌntel jini Ch'ujul bʌ Ajñibʌl yic'ot jini Tabernáculo, 

yic'ot jini pulʌntib, la' i pʌy tilel jini chivo che' cuxul to. 

21Aarón mi caj i c'ʌcchocon ti' cha'ts'ijtlel i c'ʌb ti' jol jini chivo, cha'an mi' 

tsictesan pejtelel i mul israelob. Yom mi' choc majlel jini i tat chivo ti' wenta 
juntiquil winic wa'chocobil bʌ cha'an mi' pʌy majlel ya' ti colem bʌ i tiquiñal 
pañimil. 

22Jini i tat chivo mi' ch'ʌmbeñob majlel i mul pejtelel winicob ya' ti lum, ya' ba' 

ma'anic xchumtʌl. Jini winic mi' caj i col jini chivo ya' ti' tiquiñal pañimil. 

23Ti wi'il yom mi' cha' ochel Aarón ti Tabernáculo cha'an mi' joch i pislel tsa' bʌ 

i lʌpʌ cha'an mi yochel ti Ch'ujul bʌ Ajñibʌl. Ya' jach yom mi' cʌye'. 

24La' i cha'len ts'ʌmel ya' ba'an sʌq'uesʌbil bʌ ja'. La' i cha' lʌp i pislel cha'an mi' 

loq'uel i yʌq'ueñon pulbil bʌ c majtan cha'an i bajñel mul yic'ot i mul jini winicob 
x'ixicob. Mi caj i ñusʌntel i bajñel mul yic'ot i mul jini israelob. 

25Yom mi' laj pulel ya' ti pulʌntib i lewil chivo cha'an i tojol mulil. 

26Jini winic tsajni bʌ i cʌy jini tat chivo ya' ti colem bʌ i tiquiñal pañimil la' i wuts' 

i pislel. La' i cha'len ts'ʌmel. Ti wi'il yom mi' cha' ochel ti tejclum. 

27Yom mi' ch'ʌm majlel ti junwejl i ti' tejclum jini chivo yic'ot jini wacax tsa' bʌ 

tsʌnsʌnti cha'an mulil (tsa' bʌ c'ʌjni i ch'ich'el tac ya' ti Ch'ujul bʌ Ajñibʌl cha'an 
mi' yʌpbeñob i mul winicob). Yom mi' laj pulel ti c'ajc temel yic'ot i pʌchʌlel, i 
bʌc'tal, yic'ot i soyta'. 

28Jini mu' bʌ majlel i pule' la' i wuts' i pislel. La' i cha'len ts'ʌmel. Ti wi'il mi caj i 

cha' ochel ti' mal jini tejclum. 

29-30Che'ʌch yom mi la' mel ti jujump'ejl jab che' ti 25 de septiembre. Yom chʌn 

c'ajal la' cha'an ti pejtelel ora. Yom mi' la' tsajin la' bʌ. Yom mi' la' peq'uesan la' 
bʌ. Mach yomic mi la' cha'len e'tel jatetla, mi jinic woli bʌ ti jula' ti la' lumal. Come 
ti ili q'uin cha' añʌch i ña'tʌntel la' mul cha'an mi la' wʌc' ti yajpel che' mi la' 
sʌq'uesʌntel ti pejtelel la' mul tic tojlel. 

31I yorajlelʌch c'aj o ti la' tojlel. Yom mi' la' peq'uesan la' bʌ. Che'ʌch yom ti 

pejtelel ora. 

32An ti' wenta jini ñuc bʌ motomaj wa'chocobil bʌ ti' q'uexol Aarón cha'an mi' 

mel ili e'tel. La' i q'uextan i pislel. La' i lʌp jini sʌsʌc bʌ lino pisil jini ch'ujul bʌ. 

33An ti' wenta jini motomaj cha'an mi' yʌq'ueñon c majtan cha'an i sʌq'uesʌntel 

jini Ch'ujul bʌ Ajñibʌl, yic'ot jini Tabernáculo, yic'ot jini pulʌntib, yic'ot jini 
motomajob, yic'ot pejtelel israelob. 

34Pejtelel iliyi yom chʌn c'ajal la' cha'an ti pejtelel ora cha'an junyajl jach ti 

jujump'ejl jab mi' yʌpbentelob i mul israelob. Che' tsi' yʌlʌ lac Yum. Jini cha'an 
che'ʌch tsi' mele' Moisés che' bajche' tsi' sube lac Yum. 

Levitico 17 

Jini cojach bʌ Ch'ujul bʌ Ajñibʌl 

1-2Lac Yum tsi' sube Moisés: Suben Aarón yic'ot jini motomajob, yic'ot pejtelel 

israelob: 

3-4Majqui jach mi' tsʌnsan juncojt tat wacax, mi tat tiñʌme', mi ña' chivo, ti' ti' jini 

tejclum ba' chumuletla, mi ma'anic tsi' pʌyʌ tilel ti' ti' jini Tabernáculo cha'an mi' 

tsʌnsan, an i mul jini winic cha'an tsi' cha'le tsʌnsa. Wersa mi caj i chojquel 
loq'uel ti tejclum. 

5Che' jini tic'bilob jini israelob cha'an mach mi' tsʌnsʌbeñon c majtan ya' ti 

cholel. Yom mi' ch'ʌmbeñob tilel jini motomaj wʌ' ti' ti' jini Tabernáculo. Mi caj i 
pulbeñon i lewil cha'an tijicña mi cubin. 

6Jini motomaj mi caj i tsijcʌben i ch'ich'el ya' ti pulʌntib ti' ti' jini Tabernáculo. Mi 

caj i laj pulben i lewil tac cha'an xojocña bʌ c majtan mu' bʌ c mulan. 

7Pero mach yomic mi' chʌn bajñel ac'ob majtañʌl winicob cha'an mi' yʌq'ueñob 

jini xibajob. Mach yomic mi' wis ñajʌyel la' cha'an ili mandar ti pejtelel ora. 

8-9Mic cha' subeñetla majqui jach mi' tsʌnsʌbeñon c majtan cha'an mi' bajñel 

ac' ti pulel, mi' ma'anic tsi' ch'ʌmʌ tilel ti' ti' jini Tabernáculo cha'an mi' yʌq'ueñon, 
wersa mi caj i chojquel loq'uel jini winic ti tojlel i pi'ʌlob. 

Tsa' tijq'ui ti c'uxtʌl jini ch'ich' 

10Che' ja'el mi an majqui mi' c'ux jini ch'ich', mi israel mi ñajt bʌ ch'oyolob, mi 

caj c choc loq'uel ti tejclum. 

11Come i ch'ujlel mu' bʌ i yʌq'uen i cuxtʌlel jini alʌc'ʌl an ti' ch'ich'el. Tsa'ix 

cʌq'ueyet cha'an ma' tsijcan ya' ti pulʌntib cha'an i ñusʌntel la' mul ti' q'uexol i 
cuxtʌlel. 

12Jini cha'an tsa'ix c subeyob jini israelob yic'ot jini ñajt bʌ ch'oyolob mach mejlic 

la' c'ux ch'ich'. 

13Che' an bʌte'el mi te'lemut mu' bʌ i chucob, mi jini israelob, mi jini ñajt bʌ 

ch'oyolob, wersa mi caj i bec'beñob i ch'ich'el ti lum che' mi' tsʌnsañob. 

14Come i cuxtʌlel pejtelel cuxul tac bʌ an ti' ch'ich'el. Jini cha'an tsac subeyob 

jini israelob mach mejlic i wis c'uxob jini ch'ich', come jiñʌch i cuxtʌlel pejtel 
cuxul tac bʌ. Jini cha'an mi caj i wersa chojquel loq'uel ti jini tejclum majqui jach 
mi' c'ux. 

15Che' ja'el majqui jach mi' c'ux chʌmen bʌ bʌte'el che' bʌ tsa' tsʌnsʌnti cha'an 

yambʌ bʌte'el, wersa mi caj i wuts' i pislel. Mi caj i cha'len ts'ʌmel. Pero bibi' to 
mi' cʌytʌl c'ʌlʌl mi' bʌjlel q'uin. Che' jini mux i cha' q'uejlel ti sʌc. 

16Mi ma'anic tsi' wuts'u i pislel, mi ma'anic tsi' cha'le ts'ʌmel, mi' cʌytʌl ti' bajñel 

wenta jini mulil. Che' tsi' yʌlʌ lac Yum. 

Levitico 18 

Tic'bilob ti ñujpuñel 

1-2Lac Yum tsi' sube Moisés: Subeñob jini israelob: La' Yumon, la' Dioson. 

3Mach yomic lajal mi la' mel che' bajche mi' melob ti Egipto ya' ba' tsa' 

chumleyetla ti yambʌ ora. Mach yomic mi la' tsajcʌbeñob i melbal jini año' bʌ ti 
Canaán ba' mi caj c pʌyetla majlel. 

4-5Yom mi la' chʌn mel pejtelel jini c mandar. Pejtelel jini c t'an yom mi la' chʌn 

jac' ti pejtelel q'uin. Come joñoñʌch la' Yumon la' Dioson. Jini winic mu' bʌ i wen 
jac', cuxul mi' yajñel. Yumʌloñʌch. 

6-8Jini winic mach i pʌy x'ixic che' laj bʌ i pi'ʌlob i bʌ, come la' Yumon. Mach 

mejlic i pʌy xch'oc bʌ i yalobil. Mach mejlic i pʌy i ña' mi i majan ña'. 

9Mach mejlic i pʌy i yijti'an, mi i chich mi i yijts'in, mi xch'oc bʌ i yalobil i tat i ña'. 

Anquese an ti yambʌ otot, mach mejlic i pʌye'. 

10Mach ma' pʌy jini xch'oc bʌ i yalobil a walobil, come a butsʌch. 

11Mach ma' pʌy jini xch'oc bʌ i yalobil a majan ña' come a chichʌch. 

12-14Mach yomic ma' pʌy a ña'jel, mi a chich mi i yijts'in a tat a ña'. 

15-16Mach yomic ma' pʌy a wʌ'lib mi a mu'. Come la' pi'ʌl la' bʌ. 

17Mach ma' pʌy juntiquil x'ixic yic'ot xch'oc bʌ i yalobil, mi xch'oc bʌ i buts come 

i pi'ʌlob jach i bʌ. Jiñʌch ñuc bʌ mulil. 

18Mach yomic ma' pʌy cha'tiquil a wijñam che' i yijts'iñob jach i bʌ, come mi caj 

i ts'aleñob i bʌ. Cojach mi tsa' chʌmi a wijñam, che' jini mi mejlel a pʌyben i 
yijts'in mi i chich. 

Tic'bil yambʌ i jontolil lac bʌc'tal 

19Mach a pi'len jini x'ixic che' woli to i q'uel i c'amʌjel. 

20Mach ma' pi'len i yijñam a pi'ʌl come mulilʌch. 

21Mach ma' lon ac' a walobil cha'an i majtan dios Moloc. Mach ma' pul ti' 

pulʌntib. Mach ma' p'ajben i c'aba' Dios come la' Dioson, la' Yumon. 

22Jini winicob mach yomic mi' wʌlʌc pi'leñob i bʌ. Che' ja'el x'ixicob mach yomic 

mi' laj bʌ pi'leñob i bʌ, come ts'a' mij q'uel. 

23Che' ja'el mach mi la' pi'len jini alʌc'ʌl. Jinic x'ixic mach mi' yʌc' i bʌ ti pi'lentel 

yic'ot chuqui tac an ti pañimil, come jiñʌch ñuc bʌ mulil. 

24Mach yomic mi la' pʌc' la' bʌ ti jini mulil. Come che'ʌch mi' melob jini mach bʌ 

anic mi' cʌñob Dios. Jini cha'an mi caj c chocob loq'uel ti' lumal baqui mi caj la' 
wochel. 

25Come tsa' wen p'ojli jontolil ti jini tejclum. Wolix cʌq'ueñob i toj i mul. Mi caj c 

chocob loq'uel ba' chumulob. 

26Yom mi la' chʌn jac' jini c t'an yic'ot jini c mandar cha'an ma'anic mi la' mel ili 

mulil jatetla wʌ' bʌ chumuletla, yic'ot jini ñajt bʌ ch'oyolob mu' bʌ i cha'leñob 
chumtʌl la' wic'ot. 

27Come jini chumulo' bʌ ya' baqui wolic pʌyetla majlel tsa'ix i meleyob pejtelel 

ili mulil. 

28Yom tsajaletla cha'an ma'anic mi la' mel jini mulil, cha'an ma'anic mic 

choquetla loq'uel ti jini lum che' bajche' jini ñaxan xcolelob ya' bʌ chumulob. 

29-30Come majqui jach mi' cha'len ili mulil tac, wersa mi caj i chojquel loq'uel ti' 

tojlel i pi'ʌlob. Jini cha'an yom chʌn c'ajal la' cha'an la' tic'ol, cha'an ma'anic mi 
la' tsajcan jini leco jax bʌ i melbalob jini ñaxan xcolelob, ame yajliquetla ti mulil. 
Come joñon la' Yumon la' Dioson, che'en. 

Levitico 19 

Yom ch'ujul mi' yajñelob 

1-2Lac Yum tsi' cha' sube Moisés: Subeñob pejtelel israelob: Ch'ujul yom mi la' 

wajñel, come joñon ch'ujulon. Q'uelela ti ñuc la' tat la' ña'. 

3-4Yom c'ajal la' cha'an i q'uiñilel c'aj o. Mach yomic mi la' cʌyon cha'an mi la' 

ch'ujutesan jini dioste' tac. Mach yomic mi' la' mel dios tac. Come joñoñʌch la' 
Yumon, la' Dioson. 

5Che' mi la' wʌq'ueñon c majtan cha'an i tijicñʌyel la' pusic'al, ac'ʌla che' bajche' 

yom cha'an mic ch'ʌme' tic wenta. 

6Ti jini jach bʌ q'uin yom mi la' c'ux, mi ti yijc'ʌlal. Pero mi anto i colobal che' ti 

yuxp'ejlel q'uin yom mi' pulel ti c'ajc. 

7Mi tsa' to c'uxle jini i colobal che' ti yuxp'ejlel q'uin, mach uts'atic mij q'uel. Che 

jini ma'anic i c'ʌjñibal jini majtañʌl. 

8Majqui jach mi' c'uxe' ti yuxp'ejlel q'uin mi' taj i mul, come ma'anic mi' p'is ti 

wenta jini ch'ujul bʌ j c'aba'. Awilan jini winic wersa mi caj i chojquel loq'uel ti' 
tojlel i pi'ʌlob. 

9Che' mi la' tuc'ben i wut la' pʌc'ʌb, mach yomic c'ʌlʌl ti' ti' te'el mi la' lu' c'aj. 

Mach yomic mi la' chʌn lot jini tsa' bʌ yajli ti lum. 

10Mach yomic mi la' laj tuc'ben i wut la' ts'usubil. Mach la' chʌn lot jini mu' bʌ i 

yajlel ti lum, come i cha'anix jini pump'uño' bʌ yic'ot jini ñajt bʌ ch'oyolob. 
Ña'tanla iliyi come la' Yumon la' Dioson. 

11Mach la' cha'len xujch'. Mach yomic mi la' lotin la' pi'ʌlob. 

12Mach la' lon wa'chocon la' t'an cha'an jini mach bʌ isujmic, ame che'ic mi la' 

juch' tec'beñon j c'aba', come la' Yumon, la' Dioson. 

13Mach mi la' p'ump'un tic'lan la' pi'ʌlob. Mach mi la' xujch'iben chuqui an i 

cha'an. Mach yomic mi' cʌytʌl ti bet i tojol i ye'tel. 

14Mach mi la' p'aj jini xcojc. Mach mi la' mʌcben i bijlel xpots' cha'an mi la' wʌsin. 

Yom jach mi la' bʌc'ñañon, come joñoñʌch la' Yumon. 

15Mach yomic jelel mi la' cha'len meloñel cha'an mi la' tic'lan jini p'ump'un bʌ, 

cha'an mi la' coltan jini wen chumul bʌ. Toj yom mi la' mel la' pi'ʌlob. 

16Mach yomic mi la' joy ñumel ti u'yaj. Mach mi la' jop'ben i mul la' pi'ʌlob. 

Ña'tanla la' Yumon. 

17Mach yomic mi la' wulilan la' pi'ʌl ti la' pusic'al. Yom mi la' tic' jini mu' bʌ i 

cha'len mulil, ame mi la' taj la' mul la' wic'ot. 

18Mach mi la' q'uextan jontolil. Mach mi la' mich'len la' pi'ʌlob. C'uxbinla, come 

la' Yumon. 

19Yom chʌn c'ajal la' cha'an ili mandar tac. Mach la' wʌc' ti chujquel la' wacax 

yic'ot yambʌ alʌc'ʌl. Mach yomic mi la' xaj bʌ pʌc' la' pʌc'ʌb ya' ti la' lum. Mach 
yomic xʌbʌl tsuts yic'ot lino ti la' pislel. 

20Mi an winic mu' bʌ i pi'len c'ajtibil bʌ xch'oc che' an ti' yum, la' i melob i bʌ tic 

tojlel, pero mach mi la' tsʌnsañob, come jini xch'oc an ti' yum. 

21Jini winic la' i ch'ʌmbeñon tilel c majtan cha'an i mul, juncojt i tat tiñʌme' mu' 

bʌ caj i yʌc' ya' ti' ti' jini Tabernáculo. 

22Jini motomaj mi caj i yʌq'ueñon jini tsʌnsʌbil bʌ tat tiñʌme' cha'an mi' 

ñusʌbentel i mul jini winic. Jini majtañʌl cha'añʌch i q'uexol i mul. Muq'uix i taj i 
ñusʌntel i mul. 

23Che' mi la' wochel ti la' lum, che' mi' cajel ti wut la' pʌc'ʌb, maxto yomic mi la' 

c'uxben i wut uxp'ejl jab come leco tic wut. 

24Che' ti' chʌmp'ejlelix jab che' woli ti wut, yom mi la' wʌq'ueñon cha'an mi la' 

ch'ujutesʌbeñon j c'aba'. La' Yumon. 

25Che' ti' jo'p'ejlel jab mi mejlel la' c'uxben i wut jini te', come joñoñʌch la' Yumon 

la' Dioson. 

26Mach mi la' c'ux jini we'elʌl yic'ot i ch'ich'el. Mach mi la' lon ñop winic mu' bʌ i 

sub chuqui mi caj ti ujtel tac. Mach mi la' wotsan la' bʌ ti xwujt. 

27Mach yomic mi la' joy ac' ti jujchintel i tsutsel la' jol. Mach yomic mi la' tsep i 

ñi' jini la' tsucti'. 

28Mach mi la' low la' bʌc'tal cha'an i ch'ijiyemlel la' pusic'al che' an majqui mi' 

chʌmel. Mach mi la' wotsan i marcajlel tac chuqui tac an ti pañimil ya' ti la' 
bʌc'tal, come la' Yumon. 

29Mach la' wʌc' xch'oc bʌ la' walobil cha'an mi' mel i ts'i'lel ame p'ojlic mulil ti la' 

lumal. 

30Yom c'ajal la' cha'an i q'uiñilel c'aj o. Yom mi la' p'is ti wenta jini ch'ujul bʌ 

cotot, come la' Yumon. 

31Mach majliquetla ba'an jini payxo x'alt'añob cha'an mi la' c'ajtiben i sujmlel 

chuqui tac mi' yujtel, come joñoñʌch la' Yumon la' Dioson. 

32Yom mi la' wʌq'uen cortesía jini sʌquix bʌ i jol. Yom mi la' q'uel ti ñuc. 

Bʌc'ñañonla, la' Yumon la' Dioson. 

33Che' chumul ti la' tojlel jini ñajt bʌ ch'oyol, mach mi la' tic'lan. 

34Yom lajal mi la' q'uel jini ñajt bʌ tilem che' bajche' mero la' pi'ʌl. Yom c'ux mi 

la' wubin che' bajche' mi la' bajñel c'uxbin la' bʌ, come ti yambʌ ora ya' añetla ti 
Egipto ba' mach mero la' lumalic. Joñoñʌch la' Yumon la' Dioson. 

35-36Mach yomic jelel mi la' cha'len chuqui jach mi la' mel ti pañimil, che' mi la' 

p'is jini lum, che' mi la' p'is la' choñoñel. Yom ts'ʌcʌl chuqui mi la' p'is. Joñoñʌch 
la' Yumon la' Dioson tsa' bʌ c loc'sayetla ti Egipto. 

37Yom mi la' jac' pejtelel c t'an yic'ot pejtelel c mandar ti pejtelel ora, come la' 

Yumon. 

Levitico 20 

Castigo cha'an i melol chuqui jontol 

1-2Lac Yum tsi' cha' sube Moisés: Subeñob pejtelel israelob: Che' an winic, mi 

jini israel bʌ, mi jini ñajt bʌ ch'oyol mu' bʌ i cha'len chumtʌl ba'an israelob, 
majqui jach mi' yʌc' i yalobil cha'an pulbil bʌ i majtan jini dioste' Moloc, wersa 
mi' chʌmel jini winic. Yom mi la' jul ti xajlel. 

3Joñon ja'el mi caj j contrajin jini winic. Mi caj c choc loq'uel ti' tojlel i pi'ʌlob, 

come tsa'ix i yʌc'ʌ i yalobil cha'an i majtan Moloc. Tsa'ix i bib'esa jini Ch'ujul bʌ 
Ajñibʌl. Tsi' juch' teq'ue jini ch'ujul bʌ j c'aba'. 

4Mi tsa' q'uele woli' majlel winic cha'an mi yʌc' i yalobil ba'an Moloc, mi che' jach 

tsa' q'uele, mi ma'anic tsa' tsʌnsa, 

5che' jini, joñon mi caj j contrajiñet yic'ot pejtelel a pi'ʌlob. Mi caj c choquet 

loq'uel tic tejclum yic'ot a pi'ʌlob woli bʌ i tsajcañob jini dioste' Moloc. 

6Che' ja'el jini winic mu' bʌ i majlel ba'an payxo x'alt'añob yic'ot ba'an xwujtob 

cha'an mi' tsajcʌbeñob i melbal, mi caj j contrajin jini winic. Mi caj c choc loq'uel 
ti' tojlel i pi'ʌlob. 

7Jini cha'an yom ch'ujul mi la' wajñel ti pejtelel la' melbal, come la' Yumon la' 

Dioson. 

8Yom mi la' chʌn jac'beñon pejtelel c t'an cha'an chʌn c'ajal la' cha'an ti pejtelel 

ora, come joñoñʌch la' Yumon la' Dioson mu' bʌ c sʌq'uesañetla. 

9Majqui jach mi' p'aj i tat i ña' wersa mi' tsʌnsʌntel, come i tatʌch i ña'ʌch tsa' 

bʌ i p'aja. La' ajnic ti' bajñel wenta jini mulil. 

10Che' an winic mu' bʌ i pi'lʌben i yijñam i pi'ʌl, jini winic yic'ot jini x'ixic wersa 

yom mi' tsʌnsʌntelob. 

11Che' ja'el majqui jach mi' pi'lʌben i yijñam i tat, tsa'ix i yʌc'ʌ ti quisin i tat. Jini 

winic yic'ot jini x'ixic wersa mi caj i tsʌnsʌntelob. La' ajnic jini mulil ti' wentajob. 

12Che' an tatʌl mu' bʌ i pi'len i yʌ'lib, ti' cha'ticlelob mi caj i tsʌnsʌntelob, come 

c'ax bibi' jini tsa' bʌ i meleyob. La' ajnic jini mulil ti' wentajob. 

13Che' an winicob mu' bʌ i wʌlʌc pi'leñob i bʌ, la' cʌlec ti' wentajob jini mulil 

come tsa'ix i meleyob chuqui bibi'. Jini cha'an ti' cha'ticlelob wersa mi' 
chʌmelob. 

14Jini mu' bʌ i pʌy x'ixic temel yic'ot i ña', c'ax ñucʌch i mul. Yom mi' wersa 

pulelob ti yuxticlelob cha'an mi' jilel jini jontolil ti la' tojlel. 

15Che' ja'el che' an winic mu' bʌ i pi'len alʌc'ʌl, wersa mi' tsʌnsʌntel temel yic'ot 

jini alʌc'ʌl. 

16Che' ja'el jini x'ixic mi tsi' yʌc'ʌ i bʌ ti pi'lentel ti chuqui tac an ti pañimil, wersa 

mi' tsʌnsʌntel jini x'ixic yic'ot jini alʌc'ʌl. La' cʌlec ti' bajñel wenta i mul. 

17Che' an winic mu' bʌ i pi'len i chich mi i yijtsin, mi xch'oc bʌ i yalobil i tat i ña', 

c'ax ñucʌch i mulil. Quisintic jax chuqui mi' mel. Wersa mi caj i tsʌnsʌntelob ti' 
wut pejtelel israelob. La' cʌlec i mul ti' wenta. 

18Che' an winic mu' bʌ i pi'len x'ixic che' woli' q'uel i c'amʌjel, yom mi' chojquelob 

loq'uel ti' tojlel i pi'ʌlob ti' cha'ticlelob come tsa'ix tsictiyi i c'amʌjel. 

19Jini winic mach yomic mi' pi'lʌben i yijts'in i tat, mi i yijts'in i ña', come i 

ña'jelʌch. Mi caj i yajñel i mul ti' wenta. 

20Che' an winic mu' bʌ i pi'lʌben i yijñam i yumijel, wolix i chilben i yijñam i 

yumijel. Ti' cha'ticlel mi caj i tojob i mul. Ma'anic mi' caj ti ajñel i yalobil. 

21Jini winic mu' bʌ i pi'leben i yijñam i yeran, mulilʌch, come tsa'ix i chilbe i 

yijñam i yeran. Jini cha'an mi caj i chʌmelob. 

22Wersa yom mi la' jac'beñon pejtelel c t'an yic'ot c mandar, ame mic cha' 

choquetla loq'uel ti jini lum che' bʌ tsac pʌyʌyetla ochel. 

23Mach yomic mi la' mel jini lolom jax tac bʌ che' bajche' jini winicob mu' bʌ caj 

c choc loq'uel ti la' tojlel, come jontol jax pejtel chuqui mi' melob. Jini cha'an 
wolij contrajiñob. 

24Tsa'ix c subeyetla cha'an mi la' ch'ʌmbeñob i lum. Tsa'ix cʌq'ueyetla jini wen 

bʌ lum ba' mi' colel ti uts'at pejtelel pʌc'ʌbʌl. Joñoñʌch la' Yumon la' Dioson tsa' 
bʌ c yajcayetla. Ma'anic tsac yajca yambʌ winicob x'ixicob. 

25Jini cha'an yom tsajiletla ame la' c'ux jini tic'bil bʌ alʌc'ʌl tac, yic'ot xwejlel mut. 

Jini jach sʌc bʌ yom mi la' c'ux. Mach yomic mi la' bib'esan la' bʌ yic'ot jini tic'bil 
bʌ alʌc'ʌl, yic'ot jini tic'bil bʌ mut, anquese wen cabʌl jini alʌc'ʌl tac. 

26Yom ch'ujul mi la' wajñel tic tojlel, come joñon la' Yumon, ch'ujulon. Ma'anic 

tsac yajca yambʌ winicob x'ixicob. Tsac yajcayetla cha'an mi la' wochel tic 
cha'an bʌ. 

27Che' an winic mi x'ixic mu' bʌ i pejcʌben i ch'ujlel jini xchʌmel, o mi' lon ña'tan 

chuqui tac mi' caj ti yujtel, wersa mi' caj ti jujlel ti xajlel. Jini mulil mi' cʌytʌl ti' 
wentajob. Che' tsi yʌlʌ lac Yum. 

Levitico 21 

I sʌq'uesʌntel jini motomajob 

1Lac Yum tsi' sube Moisés: Subeñob jini motomajob i yalobilob Aarón: Mach 

yomic mi la' tʌl jini xchʌmel ame bib'aquetla. 

2-4Pero mach tic'bilic mi la' tʌl mi tsa' chʌmi la' pi'ʌl, mi' la' tat mi' la' ña', mi' la' 

walobil, mi' la' weran, mi xch'oc bʌ la' wijts'in max to bʌ anic i ñoxi'al. Mach 
yomic mi la' bib'esan la' bʌ ti' tojlel yambʌ winicob, come motomajetla. 

5Mach la' wʌc' ti jujchintel i tsutsel la' jol. Mach mi' la' set' la' tsucti'. Mach yomic 

lojwentic la' bʌc'tal. 

6Yom ch'ujuletla tic tojlel. Mach mi la' juch'tec' j c'aba', come an ti la' wenta la' 

wʌq'ueñon c majtan, come la' Yumon la Dioson. 

7Mach mi' la' cha'len ñujpuñel yic'ot sts'i'lel bʌ x'ixic mi cʌybil bʌ x'ixic. 

8Ch'ujul mi caj la' wajñel cha'an mi la' wʌq'ueñon c majtan tac, come ch'ujulon 

mu' bʌ c sʌq'uesañetla. 

9Mi tsa' caji i cha'len i ts'i'lel jini xch'oc bʌ i yalobil motomaj, woli' p'aj i tat. Wersa 

mi caj i pulel ti c'ajc. 

10Suben jini ñuc bʌ motomaj tsa' bʌ bombenti i jol ti aceite, lʌpbil bʌ i cha'an jini 

yajcʌbil bʌ i pislel: “Mach yomic wojtsic'tic a jol. Mach ma' tsil a pislel. 

11Mach ma' wochel ba'an ch'ujlelʌl, anquese a tat a ña'. 

12Mach ma' loq'uel ti Ch'ujul bʌ Ajñibʌl che' an a we'tel. Mach ma' lon q'uel jini 

Ch'ujul bʌ Ajñibʌl che' bajche' ba' jach bʌ otot, come joñon tsac wa'chocoyetla. 
Joñoñʌch la' Yumon. 

13Yom xch'oc to bʌ x'ixic cha'an a wijñam. 

14-15Mach ma' pʌy meba' x'ixic, mi cʌybilix bʌ x'ixic, mi sts'i'lel bʌ x'ixic. Yom ma' 

pʌy xch'oc to bʌ a wijñam ti' tojlel a pi'ʌlob. Mach yomic che' xʌbʌl i ch'ich'el a 
walobilob yic'ot yambʌ colem bʌ tejclum”. Che'ʌch yom ma' suben, che'en lac 
Yum. 

16-17Lac Yum tsi' cha' sube Moisés: Yom ma' suben Aarón: Mach mejlic i 

yʌq'ueñon c majtan, mi juntiquilic i p'olbal am bʌ i p'ajomal. 

18Mach mejlic i ñochtañon mi juntiquilic winic mach bʌ c'oq'uic, mi xpots' bʌ, mi 

jinic q'uichq'uichña bʌ i yoc, mi jinic mach bʌ wenic i wut, mi juntiquilic mach bʌ 
c'oq'uic. 

19Mach mejlic ti tilel ja'el jini c'ʌscujen bʌ i yoc i c'ʌb, 

20yic'ot jini cotol bʌ i pat, yic'ot jini pec' bʌ winic, yic'ot jini am bʌ tocal ti' wut, 

yic'ot jini am bʌ i sal ti' bʌc'tal, yic'ot tsoy, yic'ot mach bʌ yujilic albʌl. 

21Majqui jach mach c'oq'uic ti' tojlel i p'olbal jini motomaj Aarón mach mejlic ti 

ochel ba' añon cha'an mi' pulbeñon c majtan. Tic'bil mi' pulbeñon c majtan come 
mach c'oq'uic. 

22Mi mejlel i c'ux jini ch'ujul bʌ c waj, jiñʌch c'ax ch'ujul bʌ c majtan. 

23Pero tic'bil mi yochel ya' ti junwejlel tsalʌl bʌ pisil yic'ot ya' ba'an pulʌntib. Ti' 

caj cha'an mach c'oq'uic jini winic, mach mejlic ti ochel ame i bib'esan jini Ch'ujul 
bʌ Cajñib, come joñon i Yumon mu' bʌ c sʌq'uesañob, che'en lac Yum. 

24Che'ʌch bajche' jini Moisés tsi' cha' sube Aarón yic'ot i yalobilob, yic'ot pejtelel 

jini israelob. 

Levitico 22 

Sʌc i majtan lac Yum 

1-2Lac Yum tsi' pejca Moisés: Suben Aarón temel yic'ot i yalobilob: Yom mi' la' 

wen q'uel jini ch'ujul bʌ c majtan mu' bʌ i yʌq'ueñoñob jini israelob, cha'an 
ma'anic mi' bib'esañob jini Ch'ujul bʌ Cajñib. Joñon la' Yumon. 

3Subeñob ja'el, majqui jach an ti' wenta cha'an mi yʌq'ueñon ch'ujul bʌ c majtan 

tsa' bʌ i ch'ʌmʌyob tilel israelob, mi tsa' ochi ba' añon jini motomaj che' an i 
bibi'lel, mi caj i chojquel loq'uel tic tojlel. 

4Che' ja'el mi an leco bʌ i tsoy ti' pʌchʌlel motomaj, o mi woli' loq'uel i ya'lel i 

tsoy, mach mejlic i c'ux chuqui tac ch'ujul jinto che' cha' sʌquix. Majqui jach mi' 
tʌl ch'ujulelʌl o mi winic woli bʌ i q'uel i c'amʌjel, bibi' mi' cʌytʌl c'ʌlʌl ti ic'ajel. 

5Che' an juntiquil motomaj mu' bʌ i tʌl jini chʌmen bʌ lucum, o mi yan tac bʌ 

mach bʌ sʌq'uesʌbilic, mach sʌquic mi' q'uejlel. 

6Bibi' mi' cʌytʌl jini motomaj c'ʌlʌl mi' bʌjlel q'uin. Mach mejlic i c'ux chuqui tac 

ch'ujul jinto che' tsa'ix i cha'le ts'ʌmel. 

7Che' mi' cha' pasel q'uin, cha' sʌquix jini motomaj. Che' jini muq'uix i cha' mejlel 

i c'ux chuqui tac ch'ujul, come i bʌlʌch i ñʌc'. 

8Mach mejlic i c'ux jini bʌte'el mu' bʌ i bajñel chʌmel yic'ot tsʌnsʌbil bʌ cha'an 

yambʌ bʌte'el ya' ti mate'el. Come che' jini mi' bib'esan i bʌ jini motomaj. 

9Yom ts'ʌcʌl mi' jac'beñoñob c mandar, cha'an ma'anic mi' tajob i mul, cha'an 

ma'anic mi' chʌmelob, come joñoñʌch mu' bʌ c sʌq'uesañob. 

10Mach mejlic i c'ux chuqui tac ch'ujul mi juntiquil mach bʌ motomajic, mi i jula'ic 

jini motomaj, mi x'e'telic i cha'an. Cojach jini motomaj mi' c'ux. 

11Mi mʌmbil i cha'an jini motomaj juntiquil i yaj e'tel, che' jini, mi mejlel i c'ux'. 

Che' ja'el jini mu' bʌ i yilan pañimil ya' ti' yotot mi mejlel i c'ux chuqui tac mi' 
c'uxe' jini motomaj. 

12Che' mi' cha'len ñujpuñel i yixic'al juntiquil motomaj yic'ot ñajt bʌ tilem bʌ winic, 

mach mejlic i c'ux jini ch'ujul bʌ i bʌl ñʌc'ʌl. 

13Cojach mi tsa' cʌle ti meba' i yixic'al motomaj, che' ja'el mi tsi' aq'uenti i juñilel 

cha'an mi' cʌyob i bʌ, mi tsa' cha' c'oti jini xch'oc che' bajche' an ti ñaxan, mi 
ma'anic i yalobil, che' jini mi mejlel i c'ux jini i bʌl i ñʌc' i tat. Pero mach mejlic i 
c'ux winic loq'uem bʌ ti yambʌ parte. 

14Mi tsi' c'uxu we'elʌl juntiquil winic che' ma'anic tsi' ña'ta mi ch'ujul, che' jini la' 

i cha' aq'uen jini motomaj i q'uexol jini we'elʌl yic'ot i ñumel che' bajche' cha'p'is 
loq'uem bʌ ti lujump'is. 

15Come mach yomic mi' bib'esʌntel chuqui tac sʌc mi' yʌc'ob jini israelob, come 

tsa'ix i yʌq'ueyoñob. 

16Bʌbʌq'uen che' an majqui mi' ñusan ili mandar, come tsa'ix i c'uxu ch'ujul bʌ 

we'elʌl, come joñoñʌch mu' bʌ c sʌq'uesan, che'en lac Yum. 

17-18Lac Yum tsi' cha' sube Moisés: Suben Aarón yic'ot i yalobilob yic'ot pejtelel 

jini israelob: Che' an juntiquil winic, mi israel mi mach israelic, mu' bʌ i 
yʌq'ueñon c majtan tsa' bʌ i wʌn subu, mi tsi' yʌc'ʌ majtañʌl tilem bʌ ti' bajñel 
pusic'al, 

19mi caj j q'uel ti uts'at mi tsi' yʌq'ueyon alʌc'ʌl mach bʌ wis anic i c'amʌjel, mi 

tat wacax, mi tat tiñʌme', mi ña' chivo. 

20Mach yomic mi la' wʌq'ueñon alʌc'ʌl che' an i c'amʌjel, come che' jini ma'anic 

mic ch'ʌm. 

21Che' ja'el che' an juntiquil mu' bʌ i yʌq'ueñon c majtan cha'an i tijicñʌyel i 

pusic'al cha'an mi' ts'ʌctesan jini tsa' bʌ i wʌn ña'ta, mi tilem ti' bajñel pusic'al 
mi yʌc' ña' wacax, mi ña' tiñʌme', yom juncojt mach bʌ wis anic i c'amʌjel cha'an 
uts'at mij q'uel. 

22Mach yomic mi la' wʌq'ueñon tic majtan jini xpots' bʌ, jini c'ʌscujem bʌ, jini 

lojwem bʌ, mi jinic am bʌ i c'amʌjel. Mach mejlic la' pulbeñon che' bajche' jini. 

23Che' tilem ti la' bajñel pusic'al mi la' wʌq'ueñon tat wacax mi i tat tiñʌme', uts'at 

mi mejlel la' wʌc' che' c'ax ñuc o che' c'ax ch'o'ch'oc i bʌc'tal ti junwejl, pero 
mach uts'atic mi tsa' la' wʌc'ʌ cha'an i tojol jini majtañʌl che' wʌn subil bʌ la' 
cha'an. 

24Mach mi la' wʌq'ueñon jini alʌc'ʌl am bʌ i lojwemal i yat. Ma'anic ba' ora mic 

ch'ʌm. 

25Mi che'ʌch mi' ch'ʌmbeñon tilel yambʌ winic ñajt bʌ tilem mach mi la' 

wʌq'ueñon, come ma'anic mij q'uel ti uts'at jini alʌc'ʌl am bʌ i c'amʌjel mi i 
lojwemal, che'en lac Yum. 

26-27Lac Yum woli' chʌn al: Che' mi' tojp'el i yal ña' wacax, mi i ña' tiñʌme', mi 

ña' chivo, wucp'ejl jach q'uin yom mi' cha'len chu'. Che' anix waxʌcp'ejl q'uin 
uts'atix cha'an mic pulbentel tic majtan. 

28Mach uts'atic mi ti jini jach bʌ q'uin ma' tsʌnsan ña' wacax yic'ot i yal, mi i ña' 

tiñʌme' yic'ot i yal. 

29-30Che' ma' tsʌnsʌbeñon c majtan che' bajche' yom a pusic'al cha'an ma' 

subeñon wocolix cʌlʌ, aq'ueñon wen sʌc bʌ cha'an uts'at mij q'uel jini a 
wofrenda. Ti jini jach bʌ q'uin yom mi' laj c'uxtʌl, mach yomic mi' cʌytʌl c'ʌlʌl ti' 
yijc'ʌlal. Joñoñʌch a Yumon. 

31Wen ch'ujbinla pejtelel jini c mandar. Joñoñʌch a Yumon. 

32-33Mach yomic mi la' lon pejcan j c'aba'. Yom mi la' ñuq'uesañon. Yom mi la' 

ch'ujutesañon ti' tojlel israelob. Come joñoñʌch mu' bʌ c sʌq'uesañetla. Tsac 
loc'sayetla ti Egipto cha'an mi la' wochel tic cha'an. Joñon la' Yumon, che'en. 

Levitico 23 

Jini ñuc bʌ q'uiñijel tac 
(Nm. 28.16—29.40) 

1-2Lac Yum tsi' cha' pejca Moisés: Yom ma' suben pejtelel israelob: “Che' mi la' 

cha'len ñuc bʌ q'uiñijel ti' tojlel lac Yum, yom ch'ujul mi la' q'uel jini q'uin tac che' 
mi la' tempan la' bʌ che' bajche' yom lac Yum. 

3Wʌcp'ejl jach q'uin yom mi la' cha'len e'tel. Che' ti' wucp'ejlel q'uin yom mi la' 

c'aj la' wo, come jiñʌch ch'ujul bʌ q'uin. Mach yomic mi la' mel mi junchajpic la' 
we'tel, come i q'uiñilelʌch c'aj o ti' tojlel baqui jach chumuletla”. 

Jini Pascua 

4Mi caj la' mel jini ñuc bʌ q'uiñijel tic tojlel. Jiñʌch ch'ujul bʌ q'uin, mu' bʌ caj la' 

mel che' ti yorajlel tac. 

5Mi' cajel ili q'uiñijel che' ti' jilibal marzo. 

6Jiñʌch jini q'uin Pascua. Che' ti yijc'ʌlal mi' tejchel i q'uiñilel jini waj mach bʌ 

anic i levadurajlel. Wucp'ejl q'uin yom mi la' c'ux jini waj. 

7Yom ch'ujul mi' la' q'uel jini ñaxan bʌ q'uin. Mach yomic mi' la' wʌc' ti e'tel jini 

x'e'telob la' cha'an. 

8Che' ja'el wucp'ejl q'uin yom mi la' pulbeñon c majtan. C'ax ch'ujul yom mi la' 

cha'len che' ti wucp'ejlel q'uin. Mach yomic mi la' cha'len e'tel. 

Jini q'uiñijel cha'an i pʌm wut pʌc'ʌbʌl 

9-11Che' mi la' wochel ya' baqui mi caj cʌq'ueñetla la' lum, che' mi cajel la' 

tuc'ben i wut pʌc'ʌbʌl, yom mi la' ch'ʌmben tilel jini motomaj jini ñaxan bʌ i wut 
la' pʌc'ʌb. Yom mi la' ch'ʌmben tilel che' ti yijc'ʌlal i yorajlel c'aj o. Muq'uix la' 
jʌmts'un tic tojlel cha'an uts'at mij q'uel. 

12Ti jini jach bʌ q'uin yom mi la' wʌq'ueñon pulbil bʌ c majtan, juncojt alʌ tat 

tiñʌme' am bʌ jump'ejl i jabilel mach bʌ wis anic i c'amʌjel mi i lojwemal. 

13Yom mi la' wʌq'ueñon yic'ot i ñujp cha'p'is harina xajc'ubil bʌ yic'ot aceite. 

Jiñʌch jini majtañʌl mu' bʌ c pulbentel, wen xojocña bʌ i yujts'il. Yom ja'el jini 
japbil bʌ majtañʌl, uxp'ejl litro vino. 

14Jinto mi yujtel la' wʌq'ueñon, mach yomic mi la' wis c'ux waj, mi tiq'uesʌbil bʌ 

trigo, mi jini c'ʌnix bʌ i wut trigo. Che'ʌch mi caj la' mel jatetla yic'ot la' walobilob 
ti pejtelel ora. 

Jini q'uiñijel cha'an Pentecostés 

15-16Che' ñumenix lujump'ejl i yuxc'al q'uin (50), yom mi la' ch'ʌmbeñon tilel c 

majtan. Yom mi la' wʌq'ueñon tsiji' bʌ i wut jam. 

17Ch'ʌmbeñon tilel cha'q'uel waj tilem bʌ ti la' wotot. Yom mi la' jʌmts'un tic tojlel. 

Yom mi la' mel yic'ot ojlil lata harina yic'ot levadura chajpʌbil bʌ yic'ot jini ñaxan 
bʌ i wut jam. 

18Yom mi la' wʌc' jini waj yic'ot wuccojt alʌ tat tiñʌme' am bʌ jump'ejl i jabilel, 

mach bʌ anic i c'amʌjel, yic'ot juncojt alʌ tat wacax, yic'ot cha'cojt tat tiñʌme', 
cha'an pulbil bʌ c majtan. Yom ja'el c majtan melbil bʌ ti harina, yic'ot japbil bʌ 
c majtan. Jiñʌch xojocña bʌ c majtan. 

19Yom ma' tsʌnsʌbeñon juncojt i tat chivo cha'an i tojol la' mul yic'ot cha'cojt tat 

tiñʌme' am bʌ jujump'ejl i jabilel cha'an i tijicñʌyel la' pusic'al. 

20An ti' wenta jini motomajob cha'an mi' jʌmts'uñob ili majtañʌl tac tic tojlel come 

jiñʌch jʌmts'ubil bʌ c majtan. La' i yʌc'ob ili alʌc'ʌl tac yic'ot waj melbil bʌ ti ñaxan 
bʌ i wut pʌc'ʌbʌl. Jiñʌch ch'ujul bʌ c majtan tac. Mi caj i yʌq'uentelob motomajob 
cha'an i bʌlob i ñʌc'. 

21Pʌyʌla tilel winicob cha'an mi' tempañob i bʌ tic tojlel come ch'ujulʌch jini q'uin. 

Mach yomic mi la' cha'len e'tel ti ili q'uin. Yom chʌn c'ajal la' cha'an ili q'uin ti 
pejtelel ora, jatetla yic'ot la' p'olbalob. 

22Che' mi la' cha'len c'ajbal ti' la' chol, mach yomic c'ʌlʌl ti' ti'il mi la' c'aj. Mach 

yomic mi la' laj tuc' jini la' trigo ti' pejtelel. Yom mi la' cʌybeñob jini p'ump'uño' 
bʌ yic'ot jini ñajt bʌ ch'oyolob. Come joñonʌch la' Yumon la' Dioson. 

Jini q'uiñijel cha'an trompeta 

23-24Pejtelel winicob x'ixicob yom mi' tempañob i bʌ che' ti ojlil septiembre cha'an 

mi' ch'ujutesañoñob. Jinʌch i yorajlel cha'an mi la' ña'tañon. Mi' tsictiyel i yorajlel 
che' mi' wustʌl jini trompeta. 

25Mach yomic mi la' cha'len e'tel. Yom mi la' pulbeñon c majtan. 

Jini q'uin che' bʌ tsa' tsʌnsʌnti majtañʌl cha'an i tojol mulil 

26-27Che' ñumenix bolomp'ejl q'uin, yom mi' tempañob i bʌ tic tojlel pejtelel 

winicob x'ixicob. Ti jujuntiquiletla yom mi la' peq'uesan la' bʌ cha'an la' mul. 
Ch'ʌmbeñonla tilel c majtan cha'an mi la' pulbeñon. 

28Mi junchajpic e'tel yom mi' la' mel ti ili q'uin, come jiñʌch i q'uiñilel che' mi 

cʌq'uentel i tojol la' mul. Joñon la' Yumon la' Dioson. 

29Mi an jujuntiquil winic x'ixic mach bʌ anic mi' peq'uesan i bʌ ti ili q'uin, la' 

chojquic loq'uel ti' tojlel i pi'ʌlob. 

30-31Che' an juntiquil winic mu' bʌ i cha'len e'tel ti ili q'uin, mi caj cʌc' ti tsʌnsʌntel. 

Chʌcʌ ña'tanla jini q'uin jatetla yic'ot la' p'olbalob. 

32Come jiñʌch ch'ujul bʌ q'uiñijel cha'an mi la' c'aj la' wo, cha'an mi la' c'ajtesan 

la' mul. Yom mi la' tech la' ña'tan che' ti' bolomp'ejlel q'uin ti ic'ajel c'ʌlʌl mi' cha' 
ic'an che' ti yijc'ʌlal. 

Jini q'uiñijel cha'an Tabernáculo 

33-34Che' ñumenix jo'p'el q'uin, che' ti' jilibal septiembre, mi caj la' mel q'uin 

cha'an Tabernáculo. Wucp'ejl q'uin yom mi la' mel q'uin tic tojlel. 

35Che' ti ñaxan bʌ q'uin yom mi' tsictesʌntel jini ch'ujul bʌ cʌntesa. Mach yomic 

mi la' cha'len e'tel. 

36Wucp'ejl q'uin yom mi la' pulbeñon c majtan. Che' ti' waxʌcp'ejlel q'uin mi caj 

la' nich'tan jini ch'ujul bʌ cʌntesa, mi caj la' wʌq'ueñon jini pulbil bʌ c majtan. 
Jiñʌch i yujtibal jini tijicña bʌ q'uiñijel. Mach yomic mi la' cha'len e'tel. 

37Jiñʌch q'uiñijel mu' bʌ caj la' mel tic tojlel. Ch'ujul yom mi la' q'uel che' mi la' 

tempan la' bʌ. Yom mi la' wʌq'ueñon tsʌnsʌbil bʌ c majtan tac, yic'ot la' 
wofrenda tac ti chajp ti chajp. 

38Ti jujump'el jab yom mi la' mel ili q'uin tac. Che' ja'el yom jini ch'ujul bʌ c'aj o 

ti jujump'el semana. Parte mi caj la' wʌq'ueñon c majtan tac che' ti' yorajlel j 
q'uiñilel tac. Parte jini yan tac bʌ c majtan mu' bʌ la' wʌq'ueñon ti pejtelel ora. 

39Che' ti jilibal septiembre che' mi' yujtel c'ajbal, yom mi la' mel q'uin tic tojlel. 

Jini ñaxan bʌ q'uin jiñʌch i q'uiñilel c'aj o yic'ot jini waxʌcp'ejlel q'uin. 

40Che' ti ñaxan bʌ q'uin yom mi la' ch'ʌm tilel jini wen uts'at bʌ i wut la' pʌc'ʌb ti 

chajp ti chajp yic'ot ja'el i yopol ch'ib, yic'ot wen c'oc tac bʌ i yopol te', yic'ot jini 
mu' bʌ i colel tac ya' ti' ti' tac ja'. Wucp'ejl q'uin yom mi la' wubin la' tijicñʌyel tic 
tojlel. 

41Wucp'ejl q'uin yom mi la' cha'len q'uiñijel ti jujump'ejl jab. Jiñʌch yom bʌ mi la' 

chʌn ña'tan, jatetla yic'ot la' p'olbal. Mi caj la' mel jini q'uin ti septiembre. 

42Wucp'ejl q'uin yom mi la' wajñel ya' ti lejchempat bʌ otot. Pejtelel israelob mi 

caj i yajñelob ya' ti lejchempat tac, 

43cha'an mi' chʌn ña'tañob la' p'olbal, tsa' chumleyetla ti lejchempat che' bʌ tsac 

loc'sayetla ya' ti' Egipto. La' Yumon la' Dioson. Che' tsi' yʌlʌ lac Yum. 

44Moisés tsi' cha' subeyob israelob pejtel ili mandar cha'an jini ch'ujul bʌ i 

q'uiñilel tac lac Yum. 

Levitico 24 

I ya'lel i ts'ʌjbib c'ajc 
(Éx. 27.20-21) 

1-2Lac Yum tsi' sube Moisés: Yom ma' subeñob pejtelel jini israelob cha'an mi' 

ch'ʌmbeñetob tilel jini aceite loc'sʌbil bʌ ti olivote', cha'an ma' c'ʌn a ts'ʌb c'ajc 
ti pejtelel ora ya' ti cotot. 

3-4Ya'an jini lámpara melbil bʌ ti oro ti' tojel jini tsalʌl bʌ pisil mu' bʌ i mʌctan jini 

C'ax Ch'ujul bʌ Ajñibʌl. An ti' wenta Aarón cha'an mi' cha' otsan aceite, cha'an 
mi' tsepben tac i mechajlel ti jujump'ejl sʌc'ajel. Pejtelel iliyi yom mi la' chʌn 
ña'tan ti pejtelel q'uin jatetla yic'ot la' p'olbal. 

Jini waj mu' bʌ i yʌjq'uel ti jujump'ejl q'uin 

5-8Yom ma' chajpan jini harina, cha'an ma' pʌs jini lajchʌnq'uejl waj, jujunq'uejl 

jini waj yom ojlil latu jini harina. Yom cha'tsolom mi la' wʌc' jini waj tic tojlel ya' 
ti mesa melbil bʌ ti oro yic'ot jini pom ya' ti' pam. Che' jini wen xojocña mi' 
tsictiyel i yujts'il jini pom che' mi la' pulbeñon. Ti jajayajl che' ti' q'uiñilel c'aj o 
yom ma' tsole' tic tojlel jini c majtan mu' bʌ i yʌq'ueñoñob israelob. Che'ʌch yom 
mi la' mel c'ʌlʌl ti pejtelel ora. 

9Aarón yic'ot i yalobilob mi caj i c'uxob jini waj ya' ti Ch'ujul bʌ Ajñibʌl. Come 

jiñʌch c'ax ch'ujul bʌ c majtan yom bʌ mic chʌn aq'uentel ti pejtelel ora. Che' tsi' 
yʌlʌ lac Yum. 

I tojol i mul jini xp'ajoñelob 

10Ti jim bʌ ora juntiquil i yalobil x'ixic mero israel bʌ, ch'oyol bʌ ti Egipto i tat, 

tsa' caji ti leto yic'ot juntiquil winic israel bʌ. 

11Che' woli ti leto i yalobil jini egipto, tsi' p'ajbe i C'aba' lac Yum. I c'aba' i ña' 

jiñʌch Selomit, i yalobil jini Dibri loq'uem bʌ ti' p'olbal Dan. Tsa' pʌjyi ba'an 
Moisés jini winic tsa' bʌ i cha'le p'ajoñel. 

12Che' jini tsi' yotsayob ti mʌjquibʌl jinto tsi' yubiyob chuqui mi' yʌl lac Yum. 

13-14Lac Yum tsi' sube Moisés: Pʌyʌ majlel ti junwejl i ti' tejclum jini tsa' bʌ i 

cha'le p'ajoñel. Pejtelel jini winicob tsa' bʌ i yubiyob che' bʌ tsi' cha'le p'ajoñel, 
la' majlicob cha'an mi' yʌc'ob i c'ʌb ti' jol. Ti wi'il yom mi' julob ti' xajlel pejtelel 
israelob. 

15-16Che' ja'el yom ma' subeñob jini israelob: Pejtelel majqui jach mi' p'ajbeñon 

j c'aba' Dios, wersa mi' tsʌnsʌntel cha'an i tojol i mul. Pejtelel jini winicob la' i 
julob ti xajlel, mi israel, o mi mach israelic. Mi tsi' p'ajbeyon j C'aba', la' chʌmic 
jini winic. 

17Che' ja'el jini winic mu' bʌ i tsʌnsan yambʌ, wersa mi caj i tsʌnsʌntel jini winic. 

18Che' an winic mu' bʌ i lowe' juncojt i yʌlac' yambʌ, wersa mi caj i q'uextʌbentel. 

19Jini mu' bʌ i lowe' i pi'ʌl, che' yom mi' melbentel ja'el. 

20Jajts'el i q'uexol jajts'el, wutʌl ti' q'uexol wutʌl, ejʌl ti' q'uexol ejʌl, che' bajche' 

jach mi' low yambʌ, che'ʌch mi' melbentel ja'el. 

21Majqui jach mi' lowben i yʌlac' yambʌ, wersa yom mi' cha' q'uextbentel. Jini 

mu' bʌ i tsʌnsan yambʌ, la' chʌmic jini winic. 

22Che'ʌch yom mi la' mel ti' tojlel jini ñajt bʌ ch'oyolob, yic'ot ti' tojlel la' pi'ʌlob 

wʌ' bʌ añob i lumal, come la' Yumon la' Dioson, che'en. 

23Moisés tsi' subeyob jini israelob cha'an mi' loc'sañob jini tsa' bʌ i cha'le 

p'ajoñel. Tsi' juluyob ti xajlel. Jini israelob tsi' meleyob che' bajche' lac Yum tsi' 
yʌlʌ. 

Levitico 25 

I jabilel c'aj o 

1-2Lac Yum tsi' sube Moisés ya' ti wits i c'aba' Sinaí: Yom ma' suben pejtelel 

israelob: Che' bʌ tsa'ix ochiyetla ti la' lum mu' bʌ caj cʌq'ueñetla, yom mi la' wʌc 
ti c'aj o jini lum che' ti' wuwucp'ejlel jab. 

3Wʌcp'ejl jab mi' mejlel la' c'ʌn jini lum, wʌcp'ejl jab mi la' porajin la' ts'usubil 

cha'an mi la' tuc'ben i wut. 

4Che' ti' wucp'ejlel jab mi caj la' wʌq'uen i c'aj i yo jini la' lum, come jiñʌch c'aj o 

tic tojlel. Mach yomix mi la' cha'len pac' ya' ti' la' lum. Mach yomix mi la' chʌn 
porajin jini la' ts'usubil. 

5Che' mi' cha'len wut jini la' pʌc'ʌb ya' ti la' lum, mach yomix mi la' tuc'. Che' mi' 

cha'len wut la' ts'usubil, mach yomix mi la' tuc'. Come jiñʌch i jabilel cha'an mi' 
c'aj i yo jini la' lum. 

6Pero chʌn jasʌl chuqui mi caj la' c'ux, jatetla yic'ot la' winicob yic'ot la' criadajob, 

yic'ot la' waj e'tel mu' bʌ i cha'len chumtʌl la' wic'ot. 

7Pejtelel la' wʌlac' yic'ot bʌte'el, jasʌlʌch cha'an mi' c'ux. 

8Che' jini yom mi la' tsic bolomp'ejl i yuxc'al (49) jab. Che' tsa'ix ñumi mi caj i 

yʌjq'uel majtañʌl cha'an i tojol la' mul. 

9La' wuslec jini trompeta tac ti pejtelel la' lumal. 

10I lujump'ejlelix i yuxc'al (50) i jabil yom mi la' q'uel ti ch'ujul. Yom mi la' wʌc' ti 

colel pejtel la' pi'ʌlob chucbilo' bʌ ti majtan e'tel ti pejtelel la' lumal. Jiñʌch i 
yorajlel cha'an mi la' yʌp pejtelel jini bet tac. Jini lum tsa' bʌ chojñi mi caj i cha' 
aq'uentel i yum. 

11Jiñʌch i jabilel cha'an mi la' wʌq'ueñon wocolix cʌlʌ, che' mi la' c'aj la' wo che' 

ti lujump'ejl i yuxc'al jabil. Mach yomic mi la' cha'len pac', mach yomic mi la' 
tuc'ben i wut la pʌc'ʌb ya' ti la' chol. Mach yomic mi la' tuc'ben i wut la' ts'usub. 

12Come jiñʌch i jabilel la' tijicñʌyel. Ch'ujulʌch ti la' tojlel jini jabil. Pejtelel chuqui 

tac mi' yilol ac' la' lum mi mejlel la' c'ux. 

13Jiñʌch tijicña bʌ jabil. I yorajlelix mi la' cha' ch'ʌm i lum la' tat mi tsa' chojni. 

14-16Mi tsa' la' chombe lum la' pi'ʌlob, mi tsa' la' mʌmbeyob i lum, mach yomic 

mi la' wis lotiñob. Ña'tanla jayp'ejl to jab jinto mi yujtel i jabilel la' tijicñʌyel. 
Che'ʌch yom i tojol la' lum che' mi la' cha'len choñoñel mʌñoñel ti' tojlel la' 
pi'ʌlob. Che' bajche' c'amel jini jabil yic'ot c'ajbal che'ʌch yom i tojol. Che' jal to 
jini jabil, letsem i tojol, pero che' lʌc'ʌl jini jabil yom juben i tojol, come che'ʌch 
bajche' c'amel jini c'ajbal mu' to bʌ caj i c'aj che'ʌch mi caj i chombeñet. 

17-18Pero mach yomic mi la' wis lotin la' pi'ʌlob. Yom jach mi la' chʌn bʌc'ñañon. 

Come joñoñʌch la' Yumon, la' Dioson. Jini cha'an ts'ʌcʌl yom mi la' jac' jini t'an. 
Che'ʌch yom mi la' chʌn cha'len, cha'an tijicña mi la' wajñel ya' ba' chumuletla. 

19Che' jini ts'ʌcʌl mi caj i colel la' pʌc'ʌb. Mi caj la' c'ux jinto mi la' ñaj'an. Ma'anic 

majch mi caj i tic'lañetla. 

20Pero mi tsa' caji la' lon al: ¿Chuqui mi caj laj c'ux c'ʌlʌl ti' wucp'ejlel jab? come 

ma'anix mi caj lac chʌn cha'len pac'. Ma'anix mi caj lac chʌn lotben i wut lac 
pʌc'ʌb, mi che'etla, 

21-22Joñon mic jac'beñetla: Mi caj cʌq'ueñetla c bendición che' ti' wʌcp'ejlel jab, 

c'ʌlʌl ti' waxʌcp'ejlel jab. Che' ti' waxʌcp'ejlel jab mi caj la' cha'len pac'. Pejtelel 
la' c'ajbal mi caj la' c'ux c'ʌlʌl ti' waxʌcp'ejlel jabil, che' cha' anix i wut la' pʌc'ʌb. 

23Jini lum mach mejlic ti junyajlel chojñel come c cha'añʌch. Ti la' pejtelel woli 

jach la' poj cha'len cʌntaya che' bajche' x'e'tel am bʌ ti' yum. 

24Jini cha'an baqui jach chumuletla ti la' tejclum, wersa yom mi la' chʌcʌ q'uel 

la' lum. Majqui jach mi' mʌmbeñetla mi caj i cha' chombeñetla. 

25-26Che' p'ump'un jax juntiquil israel, mi wersa mi' chon i lum, la' tilic i yeran 

cha'an mi' mʌn cha'an mi' cha' aq'uen. Pero mi tsa'ix i choño come ma'anic 
majch mi' coltan, mi tsi' taja taq'uin cha'an mi' cha' mʌñ i lum, 

27la' i tsic jini jabil c'ʌlʌl che' bʌ tsi' choño jini lum. Che' ts'ʌcʌl mi' toj, an ti' wenta 

jini tsa' bʌ i mʌñʌ lum cha'an mi' cha' aq'uen i yum. 

28Pero mi mach jasʌlic jini taq'uin cha'an mi' cha' ch'ʌm jini lum, che' jini 

chombilix mi' cʌytʌl. I cha'añʌchix jini tsa' bʌ i mʌñʌ, c'ʌlʌl ti' jabilel la' tijicñʌyel. 
Che' ti' yorajlel la' tijicñʌyel mi caj i cha' ch'ʌm i yum. 

29Che' an winic mu' bʌ i chon i yotot am bʌ ti ts'ajquibil bʌ tejclum, mi mejlel i 

cha' mʌn i yotot. C'ʌlʌl ti jump'ejl jab mi mejlel i cha' ch'ʌm. 

30Mi ma'anic tsa' mejli i cha' ch'ʌm che' ti jump'ejl jab, muq'uix i junyajlel ochel 

ti' wenta jini tsa' bʌ i tojo jini otot. Mach mejlix i cha' ch'ʌm jini ñaxan bʌ i yum 
che' ti jabilel la' tijicñʌyel. 

31Pero jini otot tac am bʌ ti xchumtʌl mach bʌ joy ts'ajquibilic i ti'il lajalʌch bajche' 

cholel tac. Mi mejlel i cha' ch'ʌm i yum che' ti jabilel la' tijicñʌyel che' mi' sujtel 
jini lum tac. 

32Pero ya' ba' mi' chumtʌlob jini levíjob, anquese ti tejclum tac, ti ba' jach bʌ ora 

mi mejlel i cha' ch'ʌm i yum. 

33Mi an leví tsa' bʌ i choño i yotot am bʌ ti tejclum, mi caj i cha' ch'ʌme' che' ti' 

jabilel la' tijicñʌyel. Come i cha'añob levíjob i yototob yic'ot i tejclumob, i wenta 
i lumob ti' tojlel israelob. 

34Pero jini levíjob mach mejlic i choñob jini lum an tac bʌ ti' joytʌlel jini tejclum 

tac. Come i cha'añobʌch jini lum ti pejtelel ora cha'an mi' chumtʌlob. 

35Che' p'ump'un jax a pi'ʌl, an ti a wenta cha'an ma' coltan mi israel o mi parte 

ba' ch'oyol. Yom ma' pʌy tilel ti a wotot cha'an mi' yajñel a wic'ot. 

36Yom ma' wen bʌc'ñan Dios. La' ajnic a wic'ot jini winic. Mach yomic ma' 

c'ajtiben i jol taq'uin mu' bʌ a wʌq'uen ti bet. 

37Mach yomic ma' c'ajtiben i jol. Aq'uen chuqui yom, 

38come joñoñʌch la' Yumon la' Dioson tsa' bʌ c loc'sayetla ti Egipto cha'an mi 

c'ʌq'ueñetla jini lum am bʌ ti Canaán, cha'an mi la' Diosiñon. 

39Pero mi tsa' ochi ti pobre juntiquil a pi'ʌl, mi tsi' choño i bʌ ti a tojlel, mach 

yomic ma' wotsan ti a mozo cha'an ma' c'ʌn ti majtan e'tel. 

40Pero uts'at mi' yochel ti a winic, che' bajche' xjula' ñajt bʌ tilem cha'an mi' 

coltañet ti a we'tel c'ʌlʌl ti' jabilel la' tijicñʌyel. 

41Che' jini mi caj i cha' loq'uel ti a wotot yic'ot i yalobilob, cha'an mi' cha' majlel 

ba'an i pi'ʌlob ya' ti' lum tsa' bʌ aq'uenti i tat. 

42Come tsac loc'sayetla ti Egipto. Jini cha'an mach mejliquetla ti chojñel cha'an 

mi la' cha' ochel ti majtan e'tel. 

43Mach yomic ma' chañ'esan a bʌ ti' tojlel che' i yumet pero yom ma' bʌc'ñañon. 

44Che' la' wom la' waj e'tel yom mi la' mʌn tilel ti yambʌ tejclum tac. 

45Che' ja'el mi mejlel la' mʌmben i yalobil jini ñajt bʌ ch'oyolob wʌ'ix bʌ chumulob 

yic'otetla, anquese tsi' q'ueleyob pañimil ti la' lumal. 

46Che' jini mi mejlel i cʌytʌlob ti la' wenta cha'an mi' ch'ʌmob ti' wenta la' 

walobilob ja'el. Pero mach yomic mi la' chañ'esan la' bʌ ti' tojlel la' pi'ʌlob, 
israelet bʌ la. 

47Mi tsa' sujti ti rico jini ñajt bʌ ch'oyol ya' bʌ chumul la' wic'ot, mi tsa' ochi ti 

p'ump'un juntiquil a pi'ʌl, mi tsi' choño i bʌ ti' tojlel jini rico bʌ am bʌ ti la' tojlel, 

48mu' to mejlel i cha' mʌjñel loq'uel cha'an juntiquil i yeran. 

49Uts'at ja'el mi' coltan i yichan, mi i yalobil i yichan, mi juntiquil mero i pi'ʌl bʌ. 

Mi tsa' mejli i taj ts'ita' i taq'uin, mi mejlel i bajñel coltan i bʌ. 

50La' i tsictesan bajche' c'amel an i bet ti' tojlel i yum, c'ʌlʌl ti jini jabil che' bʌ tsi' 

choño i bʌ c'ʌlʌl ti' jabilel la' tijicñʌyel. La' i tsic jayp'ejl jab an ti' tojlel i yum cha'an 
mi' toj che' bajche' mi' cha'len ganar x'e'tel. Che'ʌch mi caj i ña'tan bajche' 
c'amel yom tojtʌl cha'an mi' loq'uel ti libre. 

51Pero mi anto yom cabʌl jabil, ts'ʌcʌl yom mi' tojben cha'an mi mejlel ti loq'uel 

ti' wenta i yum. 

52Mi ñumenix cabʌl jab, mi cha'p'ejl uxp'ejl to jab yom cha'an i jabilel la' 

tijicñʌyel, mach onic mi caj i toj. 

53I yum mi caj i q'uel che' bajche' x'e'tel ti jujump'ejl jabil. Ma'anic mi caj i 

p'ump'un tic'lan ti e'tel. Mach majtanic e'tel woli. 

54Mi ma'anic tsa' mejli ti coltʌntel ti jini jabil tac, uts'at mi caj i loq'uel che' ti' 

jabilel la' tijicñʌyel. Temel yic'ot i yalobilob mi caj i loq'uel. 

55Come jini israelob caj e'telobʌch, c winicobʌch. Tsac loc'sayob ti Egipto. La' 

Yumon la' Dioson. 

Levitico 26 

I yutslel lac Yum ti' tojlel jini mu' bʌ i wen jac'ob 
(Dt. 7.12-24; 28.1-14) 

1Mach yomic mi la' bajñel mel la' dios. Mach yomic mi la' ch'ujutesan jini dioste' 

tac, mi dios xajlel tac mi ts'ʌpbil bʌ te' tac. Mach mi la' ñocchocon la' bʌ ti' tojlel. 
Come joñon jach la' Yumon la' Dioson. 

2Chʌn ña'tanla i q'uiñilel c'aj o. Q'uelela ti ñuc jini cotot. Joñoñʌch la' Yumon. 

3-5Mi xuc'ul mi la chʌn jac'beñon c t'an yic'ot c mandar, joñon mi caj cʌq'ueñetla 

ja'al che' ti' yorajlel. Che' jini mi caj i wen loq'uel chuqui mi la' pʌc' ya' ti la' lum. 
Jini te' mi caj i wen ac' i wut. Mi caj i wen loq'uel i wut la' ts'usub. Mi caj la' wen 
ñaj'an che' mi la' c'ux i bʌl la' ñʌc'. Tijicña' mi caj la' wubin ya' ti la' chumlib. 

6Joñon mi caj cʌq'ueñetla i ñʌch'tʌlel la' pusic'al ila ti pañimil. Tijicña mi caj i 

yochel la' wʌyel. Ma'anic majch mi caj i bʌc'tesañetla. Joñon mi caj c jisan jini 
jontol tac bʌ bʌte'el ya' ti la' lumal. 

7Mi caj la' wajñesan la' contrajob. Mi caj la' jisañob. 

8Che' an jo'tiquiletla mi caj la' wajñesan jo'c'al (100). Che' an jo'c'aletla mi caj la' 

wajñesan lujump'ejl mil. Mi caj la' mʌl ti' tojlel pejtelel la' contrajob. 

9Come mi caj j cʌntañetla. Mi caj c p'ojlesañetla. Mi caj c ts'ʌctesan jini c t'an ti 

la' tojlel. 

10Mi caj i sobrajiyel la' wixim. Wen onto i colojbal ba' ora mi la' cha' cajel ti 

c'ajbal. 

11Mi caj c chumtʌl ti' la' tojlel. Ma'anic mi caj c ts'a'leñetla. 

12Mi caj c chʌn ajñel ti la' tojlel. Mi caj la' Diosiñon. Mi caj cotsañetla ti calobil. 

13Come joñoñʌch la' Yumon la' Dioson tsa' bʌ c loc'sayetla ti Egipto cha'an mi 

la' wochel tic winic. Joñon tsac ts'ocbeyetla la' tajbal ti al bʌ la' cuch. Tsa 
cʌc'ʌyetla ti ajñel ti libre. Jini cha'an anix i tijicñʌyel la' pusic'al cha'an librejetixla. 

I tojol i mul jini xñusa t'an 
(Dt. 28.15-68) 

14Pero mi ma'anic mi la' chʌn ubin jini c t'an, mi ma'anic mi la' chʌn jac'beñon c 

mandar, 

15-16mi tsa' jach caji' la' ñusan c mandar, mi tsa' caji' la' chañ'esan la' bʌ tic tojlel 

cha'an mi la' ñusan c t'an, yic'ot pejtelel j cʌntesa, joñon mi caj cʌq'ueñetla 
wocol. Mi caj cotsʌbeñetla la' bʌq'uen. Mi caj cʌq'ueñetla jini leco bʌ ojbal, yic'ot 
jini c'ajc tac c'ʌlʌl mi' yajpel la' wut, c'ʌlʌl mi' toj sajtel la' pusic'al. Che' jini lolom 
jach mi caj la' cha'len pac', come jini la' contrajob mi caj i c'uxbeñetla. 

17Mi caj j contrajiñetla. Mi caj la' puts'el ti' tojlel la' contrajob. Majqui jach ts'a' 

mi' q'ueletla, mi caj i p'ump'un tic'lañetla. Mi caj la' to'o cha'len bʌq'uen che' 
ma'anic majch woli' yajñesañetla. 

18Pero mi ma'anic mi la' cha' sutq'uin la' bʌ cha'an ili wocol tac, che' jini mu' to 

cʌq'ueñetla yambʌ wucyajl wocol cha'an i tojol la' mul. 

19Mi caj c jisʌbeñetla pejtelel i chanlel la' pusic'al. Mi caj cʌc' ti jajmel pañimil. 

Wen tsʌtsch'ojol mi caj i sujtel la' lum. 

20Che' jini mi caj i to'ol jilel la' p'ʌtʌlel, come jini la' lum ma'anix mi caj i wen 

cosan la' pʌc'ʌb. Jini la' te' ma'anix mi caj i yʌc' i wut. 

21Mi tilel bixel jax la' pusic'al, mi mach la' womic la' wen ubin c t'an, mi caj 

cʌq'ueñetla yambʌ wucyajl jini wocol cha'an i tojol la' mul. 

22Mi caj c choc tilel ti la' tojlel jontol tac bʌ bʌte'el cha'an mi' jisan la' walobilob 

yic'ot la' wʌlac'. Che' jini mi caj i pim'an la' bijlel. 

23Mi cha'an pejtelel ili wocol ma'anic mi la' q'uextan la' pusic'al, mi tsa' jach caji 

la' chʌn ñusʌbeñon pejtelel jini c mandar, 

24che' jini joñon mi caj cʌq'ueñetla pejtelel i tojol la' mul. Mu' to cʌq'ueñetla 

yambʌ wucyajl wocol cha'an i tojol la' mul. 

25Mi caj ti jisañetla espada cha'an ti caj tsa' la' ñusʌbeyon c t'an. Anquese mi la' 

lon ña'tan la' coltan la' bʌ ya' ti la' tejclum tac, ya'i mi caj cʌq'ueñetla leco bʌ la' 
c'amʌjel. Wersa mi caj i jisañetla jini la' contrajob. 

26Che' mic jisan i bʌl la' ñʌc', lujuntiquil x'ixicob mi caj i tiq'uesʌbeñetla la' waj ti 

jump'ejl i yajñib c'ajc. Che' mi la' c'ux, ma'anic mi caj la' ñaj'an. 

27Pero mi ma'anic mi la' ñopon, mi tilel bixel jach la' pusic'al tic tojlel che' tsa'ix 

la' wubi pejtelel ili wocol, 

28che' jini mi caj cʌq'ueñetla yambʌ wucyajl i tojol la' mul. 

29Mi caj la' wʌlʌc c'uxben i bʌc'tal la' walobilob. 

30Mi caj c jisʌbeñetla la' dios tac yic'ot jini bubujtʌl baqui mi la' lon pul majtañʌl 

yic'ot i pulʌntib. Mi caj j cʌy jini chʌmenix bʌ la' bʌc'tal tac ya' ba'an la' dios tac. 
Ts'a' mi caj j q'ueletla. 

31Jochocña mi caj j cʌy jini la' tejclum. Mi caj c jisan jini la' templo tac. Ma'anix 

mi caj cubiben i yujts'il jini majtañʌl mu' bʌ la' pul. 

32Jochocña' mi caj i cʌytʌl jini pañimil. La' contrajob mi caj i yajñelob ti la' lumal. 

Mi caj i toj sajtelob i pusic'al cha'an la' wocol. 

33Mi caj c pam puquetla ti pejtelel pañimil. Mi caj cʌq'uetla ti jilel ti espada. Che' 

jini jochocña mi caj i cʌytʌl la' lum yic'ot la' tejclum tac. 

34-35Che' jini mi caj i c'aj i yo pejtelel jini la' wumulel tac. Mi caj i c'aj i yo la' lum 

che' ya' añetla ti' lumal la' contrajob. Ti pejtelel ora che' jochol mi caj i c'aj i yo, 
jiñʌch i wentajlel cha'an ma'anic tsa' la' wʌq'ue i c'aj i yo che' ti' wuwucp'ejl jab 
che' bʌ ya'to chumuletla. 

36Pejtelel jini ya' bʌ cuxulob mi caj i wersa pʌjyelob majlel ti' lumal i contrajob. 

Mi caj i yochelob ti' mozo. Che' chijlaw mi' yubibeñob i t'an i yopol te', mi caj i 
lon ña'tañob an majqui woli' yajñesañob. Mi caj i cha'leñob puts'el anquese 
ma'anic majch woli' yajñesañob. Mi caj i yajlelob. 

37Mi caj i laj bʌ cujob i bʌ cha'an mi' cha'leñob puts'el, come mi' lon ña'tañob an 

majqui mi caj i tsʌnsañob. Che' jini mach mejlix la' mʌlben jini la' contrajob. 

38Mi caj la' jisʌntel ti yambʌ lum tac. La' contrajob mi caj i jisañetla. 

39Pejtelel la' pi'ʌlob mach bʌ anic mi' chʌmelob mi caj i c'unte' jilelob ti' lumal i 

contrajob cha'an i mul yic'ot i mul i ñojte'elob. 

40Pero ya' ba' woliyob ti wocol wersa mi caj i subob i mul yic'ot i mul i ñojte'elob. 

Come ti' caj i tsʌtslelob i pusic'al tsi' ñusʌbeyoñob c t'an. Ma'anic tsi' wen 
ñopoyoñob. 

41Jini cha'an tsac ts'a'leyob. Tsa cʌc'ʌyob ti jisʌntel ti' tojlel i contrajob. Mi che' 

jini mi' peq'uesañob i bʌ che' mic ju'sʌbeñob i pusic'al yic'ot wocol, 

42joñon mi caj c ña'tan jini xuc'ul bʌ t'an tsa' bʌ cʌq'ue Jacob, yic'ot Isaac, yic'ot 

Abraham. Che' jini muq'uix c cha' c'uxbiñob. 

43Tijicña mi caj i c'aj i yo jini lum che' jochocña mi' cʌytʌl. Che' jini mi caj i 

ña'tañob wersa tsi' tojoyob i mul cha'an ti' caj tsi' ñusayob c t'an. Ma'anic tsi' 
p'isiyob ti wenta c mandar. 

44Anquese cabʌl tsi' ñusʌbeyoñob c mandar, anquese ya'ix añob ti' lumal i 

contrajob, ma'anic mi caj c junyajlel chocob. Ma'anic mi caj c jisʌben i c'ʌjñibal 
c trato ti' tojlelob, come joñoñʌch i Yumon i Dioson. 

45Cha'an ti' caj wolij c'uxbin jini israelob, mi caj c chʌn ña'tan jini xuc'ul bʌ c t'an 

tsa' bʌ cʌq'ue i ñojte'elob cha'an mi' Diosiñoñob. Come tsac loc'sa i ñojte'elob 
ti Egipto ti' tojlel pejtelel winicob x'ixicob ti yambʌ lum tac. Joñon Yumʌlon, 
che'en. 

46Lac Yum tsi' yʌc'ʌ pejtelel ili mandar yic'ot jini xuc'ul bʌ i t'an che' bajche' tsi' 

subeyob israelob ya' ti wits i c'aba Sinaí ti' tojlel jini x'e'tel i c'aba' Moisés. 

Levitico 27 

Jini sʌq'uesʌbil tac bʌ ti' tojlel Dios 

1-2Lac Yum tsi' sube' Moisés: Yom ma' suben pejtelel jini israelob: Che' an 

majqui mi' ña'tan i yʌq'ueñon i bʌ, che'ʌch yom mi' mel: 

3Mi an junc'al i jabilel c'ʌlʌl ti uxc'al jini winic, yom mi' yʌc' jo'lujunc'al (300) peso. 

4Mi x'ixic am bʌ junc'al i jabilel c'ʌlʌl ti uxc'al yom mi' yʌc' lujunc'al (200) peso. 

5Che' ja'el mi ch'iton am bʌ jo'p'ejl i jabilel c'ʌlʌl ti junc'al i jabilel, yom mi' yʌc' 

wʌcc'al (120) peso. Mi xch'oc la' i yʌc' uxc'al (60) peso. 

6Pero mi an jax to jump'ejl uw c'ʌlʌl ti jo'p'ejl jab, che' jini mi mejlel i yʌc' 

lujump'ejl i cha'c'al (30) peso. Mi xch'oc, uts'at mi' yʌc' junc'al peso. 

7Pero mi an winic ñumenix bʌ i jabilel ti uxc'al jab, la' i yʌc' lujump'ejl i jo'c'al (90) 

peso. Mi x'ixic uts'at mi' yʌc' uxc'al peso. 

8Pero mi c'ax p'ump'un jax, che' jini yom mi' pʌjyel majlel ba'an jini motomaj 

cha'an mi mejlel i ña'tan bajche' mi mejlel i yʌc'. Che' jini an ti' wenta jini motomaj 
cha'an mi' yʌl bajche c'amel yom mi' yʌc'. 

9Che' ja'el mi tsi' yʌc'ʌ i t'an cha'an mi' yʌq'ueñon alʌc'ʌl, wersa mi caj i yʌc'. 

10Mach mejlic i q'uex i t'an. Mach mejlic i jem. Mach mejlic ti q'uextʌl uts'at bʌ ti 

mach bʌ uts'atic. Mi tsa' q'uexle juncojt alʌc'ʌl yic'ot yambʌ alʌc'ʌl, che' jini mux 
c ch'ʌm ti' cha'cojtlel. 

11-12Mi mach sʌquic jini alʌc'ʌl cha'an mi yʌq'ueñon cha'an c majtan, yom mi' 

pʌjyel majlel ba'an jini motomaj cha'an mi' q'uel bajche' yilal. An ti' wenta jini 
motomaj cha'an mi' ña'tan bajche' yom i tojol. 

13Mi yom mi' cha' ch'ʌm alʌc'ʌl jini winic, la' i yʌc' i tojol. Che' ja'el yom mi' yʌc' i 

ñumel che' bajche' cha'yajl bʌ i diezmojlel. 

14Che' an majqui mi' yʌq'ueñon i yotot, 

15mi yom i cha' ch'ʌm, uts'at mi' q'uel jini motomaj cha'an mi' ña'tan bajche' i 

tojol. Che'ʌch yom mi' yʌc' i tojol jini winic. Yom mi' yʌc' i ñumel ja'el, che' bajche' 
cha'yajl bʌ i diezmojlel. Che' jini i cha'anix jini otot. 

16Che' an winic mu' bʌ i yʌq'ueñon i yalʌ lum, mi mejlel i yʌc' i tojol che' bajche' 

an i ñuclel, che' bajche' jayp'is mi' cha'len pac'. Mi jump'is i pʌc'ol jini cebada 
yom ma' c'ajtin jo'lujunc'al peso. 

17Mi tsi' yʌq'ueyon i lum che' ujtel to i jabilel la' tijicñʌyel, on yom i tojol. 

18Pero mi tsa'ix ñumi i jabilel la' tijicñʌyel, che' jini yom i tojol che' bajche' jayp'ejl 

to jab yom cha'an i jabilel la' tijicñʌyel. 

19Mi yom mi' cha' ch'ʌm i lum jini winic tsa' bʌ i yʌc'ʌ, yom mi' yʌc' i tojol jini lum 

che' bajche' mi' sub jini motomaj. Yom mi' yʌc' i ñumel ja'el, jiñʌch cha'yajl bʌ i 
diezmojlel. 

20Pero mi mach yomic i cha' ch'ʌm i lum, mi tsa' chojni ti' tojlel yambʌ winic, che' 

jini ma'anix majch mi mejlel i cha' mʌn. 

21Che' ti' jabilel la' tijicñʌyel mi caj cʌq'uentel jini lum. Mi caj i yajñel ti wenta 

motomajob. 

22-23Mi an winic mu' bʌ i yʌc' i lum che' mʌmbil jach i cha'an, che' mach tilemic 

ti' tat, jini motomaj mi caj i ña'tan jayp'ejl to jab yom c'ʌlʌl ti' jabilel la' tijicñʌyel. 
Jini winic mi caj i yʌq'ueñon i tojol che' bajche' mi' yʌl jini motomaj. Ch'ujulʌch, 
c cha'añʌch. 

24Che' ti' jabilel la' tijicñʌyel, mi caj i cha' aq'uentel jini ñaxan bʌ i yum. 

25Ti pejtelel chuqui tac ma' ñoptʌben i tojol, uts'at ma' toj ti taq'uin am bʌ i 

c'ʌjñibal la' cha'an. 

26Mach mejlic la' cha' aq'ueñon jini ñaxan bʌ i yal tac la' wʌlac' come c 

cha'añʌch. 

27Pero mi mach sʌquic jini alac'ʌl, mi mejlel la' wʌq'ueñon taq'uin cha'an i 

wentajlel jini la' wʌlac' che' bajche' mi' ña'tan jini motomaj. Yom mi la' wʌc' yic'ot 

i ñumel, che' bajche' cha'yajl bʌ i diezmojlel. Mi mach la' womic la' cha' ch'ʌm, 
mi mejlel la' chomben yambʌ winic. 

28Pero mach mejlic ti chojñel jini tsa' bʌ la' wʌq'ueyon junyajlel, mi winicob, mi 

alʌc'ʌl tac, mi lum tac, come ch'ujulʌch, c cha'añʌch. 

29Jini winic tsa' bʌ aq'uenti i yorajlel cha'an mi' tsʌnsʌntel mach mejlic i toj i 

q'uexol ti taq'uin. Wersa mi caj i chʌmel. 

30Jini diezmo loq'uem tac bʌ ti la' lum, mi c'uxbil bʌ i wut jam, mi i wut pʌc'ʌbʌl, 

c cha'añʌch, ch'ujulʌch. 

31Mi an juntiquil yom bʌ i cha' mʌn jini diezmo, mi tsepbil bʌ i wut jam, mi i wut 

pʌc'ʌbʌl, ts'ʌcʌl yom mi' yʌc' i tojol yic'ot i ñumel che' bajche' cha'yajl i 
diezmojlel. 

32Pejtelel i diezmojlel jini wacax, yic'ot tiñʌme', yic'ot pejtelel jini mu' bʌ i tsijquel, 

c cha'añʌch. 

33Mach yomic mi la' ñaxan q'uel mi uts mi jontol. Mach yomic mi la' q'uex. Mi 

tsa' la' q'uexe, che' jini yom mi la' wʌq'ueñon ti cha'cojtlel jini i q'uexol. Mach 
mejlic ti mʌñol. Che' tsi' yʌlʌ lac Yum. 

34Pejtelel iliyi jiñʌch i mandar lac Yum tsa' bʌ i sube Moisés ya' ti wits i c'aba' 

Sinaí cha'an mi' cha' subeñob jini israelob. 

Numeros 

Numeros 1 

Tsa' ujti i tsicob israelob 

1Che' wolix i majlel i cha'p'ejlel jab i loq'uelob ya' ti Egipto jini israelob, che' ti 15 

de abril, lac Yum tsi' yʌq'ue mandar Moisés. Ya'an Moisés ti Tabernáculo ti lum 
i c'aba' Sinaí. 

2-4Tsi' yʌlʌ: Yom ma' tsic pejtelel winicob ti jujump'ejl otot tsa' bʌ i tajayob junc'al 

i jabilel yic'ot jini anix bʌ i ñumel, pejtelel muq'uix bʌ i mejlel ti loq'uel ti guerra. 
Yom ma' laj tsicob jatet yic'ot Aarón che' bajche' jaytiquil añob ti mojt ti mojt. Mi 
caj i coltañet jujuntiquil winic loq'uem bʌ ti lajchʌnmojt israelob. 

5-15Jiñʌch i c'aba' tac jini lajchʌntiquil winicob mu' bʌ caj i coltañetob: Elisur (i 

yalobil Sedeur) loq'uem bʌ ti Rubén; Selumiel (i yalobil Zurisadai) loq'uem bʌ ti 
Simeón; Naasón (i yalobil Aminadab) loq'uem bʌ ti Judá; Natanael (i yalobil 
Zuar) loq'uem bʌ ti Isacar; Eliab (i yalobil Helón) loq'uem bʌ ti Zabulón; Elisama 
(i yalobil Amiud) loq'uem bʌ ti Efraín, i yalobil José; Gamaliel (i yalobil Pedasur) 
loq'uem bʌ ti Manasés, i yalobil José; Abidán (i yalobil Gedeoni) loq'uem bʌ ti 
Benjamín; Ahiezer (i yalobil Amisadaí) loq'uem bʌ ti Dan; Pagiel (i yalobil Ocrán) 
loq'uem bʌ ti Aser; Eliasaf (i yalobil Deuel) loq'uem bʌ ti Gad; Ahira (i yalobil 
Enán) loq'uem bʌ ti Neftalí. 

16Jiñʌch i c'aba'ob ili winicob tsa' bʌ wa'chocontiyob ti jujunmojt israelob, jini 

añobix bʌ i pusic'al ti' tojlel i tatob. 

17-19Ti jini jach bʌ q'uin Moisés yic'ot Aarón yic'ot jini winicob tsa' bʌ 

wa'chocontiyob cha'an mi' coltañob ti' tsicol winicob tsi' pʌyʌyob tilel israelob. 
Jiñobʌch winicob añobix jujunc'al i jabilel yic'ot i ñumel, che' bajche' tsi' yʌq'ue 
mandar Moisés lac Yum. Jiñʌch i numerojlel ti jujunmojt israelob che' bajche' 
an i yonlel ti jujuntiquil i p'olbal: 

20-46I p'olbalob Rubén, jini ascuñʌl bʌ i yalobil Jacob 46,500 I p'olbalob Simeón 

59,300 I p'olbalob Gad 45,650 I p'olbalob Judá 74,600 I p'olbalob Isacar 54,400 I 
p'olbalob Zabulón 57,400 I p'olbalob Efraín, i yalobil José 40,500 I p'olbalob 
Manasés, i yalobil José 32,200 I p'olbalob Benjamín 35,400 I p'olbalob Dan 
62,700 I p'olbalob Aser 41,500 I p'olbalob Neftalí 53,400 Ti pejtelel jiñobʌch 
603,550 

I ye'telob jini levíjob 

47-49Pero jini levíjob ma'anic tsa' ch'ʌjmiyob ti tsic, come lac Yum tsi' sube 

Moisés: Mach ma' tsicben i p'olbal Leví. Mach ma' wotsañob ti jun yic'ot i pi'ʌlob 
ti Israel. 

50Come jini levíjob tsa' aq'uentiyob i ye'tel ya' ti Tabernáculo. An ti' wenta cha'an 

mi' cuchob majlel jini Tabernáculo yic'ot pejtelel i bʌl. Lʌc'ʌl mi' chumtʌlob ti 
Tabernáculo. 

51Baqui ora mi' ch'ʌjmel majlel jini Tabernáculo, an ti' wenta jini levíjob cha'an 

mi' chejob. An ti' wenta ja'el cha'an mi' cha' wa'chocoñob. Mi tsi' lʌc'tesa yambʌ 
winic mach bʌ levíjic la' chʌmic. 

52Pejtelel jini israelob ti mojt ti mojt la' i wa'chocoñob jini pisil bʌ otot i cha'añob. 

53Jini levíjob mi caj i melob i yotot ya' ti' pam jini Tabernáculo cha'an ma'anic 

mic mich'len israelob. An ti' wenta jini levíjob cha'an mi' cʌntañob Tabernáculo. 
Che' tsi' yʌlʌ lac Yum. 

54Che'ʌch tsi' meleyob pejtelel israelob bajche' lac Yum tsi' sube Moisés. 

Numeros 2 

Jini yumʌlob ti jujunmojt israelob 

1-2Lac Yum tsi' pejca Moisés yic'ot Aarón: Pejtelel jini israelob la' chumlecob ti 

mojt ti mojt ti' t'ejl i bandera. Yom mi' wa'chocoñob pisil bʌ i yotot ti' tojel 
Tabernáculo ti' joytʌlel. 

3-31Tsa' ajniyob ti mojt ti mojt che' bajche' iliyi: I p'olbal Judá tsa' ajniyob ti' tojel 

Tabernáculo ba' mi' pasel q'uin. I yum jiñʌch Naasón (i yalobil Aminadab). Ti 
pejtelel añob 74,600. I p'olbal Isacar tsa' ajniyob ti' t'ejl Judá. I yum jiñʌch 
Natanael (i yalobil Zuar). Ti pejtelel añob 54,400. I p'olbal Zabulón tsa' ajniyob 
ti' t'ejl Isacar. I yum jiñʌch Eliab (i yalobil Helón). Ti pejtelel añob 57,400. Ti 
pejtelel año' bʌ ti' tojlelob Judá jiñobʌch 186,400. Ñaxan tsa' majliyob jini uxmojt 
che' bʌ tsa' cajiyob ti xʌmbal majlel jini israelob. I p'olbal Rubén tsa' ajniyob ti' 
tojel Tabernáculo ti sur. I yum jiñʌch Elisur (i yalobil Sedeur). Ti pejtelel añob 
46,500. I p'olbal Simeón tsa' ajniyob ti' t'ejl Rubén. I yum jiñʌch Selumiel (i yalobil 
Zurisadai). Ti pejtelel añob 59,300. I p'olbal Gad tsa' ajniyob ti' t'ejl Simeón. I 
yum jiñʌch Eliasaf (i yalobil Reuel). Ti pejtelel añob 46,650. Ti pejtelel año' bʌ 
yic'ot Rubén jiñobʌch 151,450. Ti wi'il tsa' majliyob ili uxmojt bʌ baqui ora tsi' 
techeyob xʌmbal Judá yic'ot jini año' bʌ ti' t'ejl. Wi'ilix mi' cajel ti xʌmbal jini 
levíjob woli bʌ i ch'ʌmob majlel jini Tabernáculo. Che' bʌ mi' cha'leñob xʌmbal, 
temel mi' majlelob ti mojt ti mojt che' bajche' añob ba' mi' jijlelob. Ti jujunmojt 
añob i bandera. I p'olbal Efraín tsa' ajniyob ti' tojel Tabernáculo ba' mi' bʌjlel 
q'uin. I yum jiñʌch Elisama (i yalobil Amiud). Ti pejtelel añob 40,500. I p'olbal 
Manasés tsa' ajniyob ti' t'ejl Efraín. I yum jiñʌch Gamaliel (i yalobil Pedasur). Ti 
pejtelel añob 32,200. I p'olbal Benjamín tsa' ajniyob ti' t'ejl Manasés. I yum jiñʌch 
Abidán (i yalobil Gedeoni). Ti pejtelel añob 35,400. Ti pejtelel año' bʌ yic'ot 
Efraín jiñobʌch 108,100. Wi'ilix tsi' cha'leyob xʌmbal che' ti' pat Rubén. I p'olbal 
Dan tsa' ajniyob ti' tojel Tabernáculo ti norte. I yum jiñʌch Ahiezer (i yalobil 
Amisadai). Ti pejtelel añob 62,700. I p'olbal Aser tsa' ajniyob ti' t'ejl Dan. I yum 
jiñʌch Pagiel (i yalobil Ocrán). Ti pejtelel añob 41,500. I p'olbal Neftalí tsa' 
ajniyob ti' t'ejl Aser. I yum jiñʌch Ahira (i yalobil Enán). Ti pejtelel añob 53,400. 
Ti pejtelelob año' bʌ ti norte jiñobʌch 157,600. Ti wi'il pat tsa' majliyob che' bʌ tsi' 
cha'leyob xʌmbal majlel jini israelob. 

32Tsa' tsijquiyob ti mojt ti mojt. Lajchʌnmojt i yalobilob Israel. Ti pejtelelob añob 

603,550. 

33Pero jini levíjob ma'anic tsa' ch'ʌjmiyob ti tsic yic'ot jini israelob che' bajche' 

lac Yum tsi' wʌn sube Moisés. 

34Che'ʌch tsi' laj chajpayob xchumtʌl tac jini israelob jujump'ejl xchumtʌl ti' t'ejl 

i bandera. Che'ʌch ja'el tsi' cha'leyob xʌmbal majlel jujuntiquil yic'ot i pi'ʌlob ti 
mojt ti mojt che' bajche' tsi sube Moisés lac Yum. 

Numeros 3 

I tsicol yic'ot i ye'tel jini levíjob 

1-2Che' bʌ lac Yum tsi' pejca Moisés ya' ti wits i c'aba' Sinaí, jiñobʌch i yalobilob 

Aarón: Nadab, Abiú, Eleazar yic'ot Itamar. (Jini yʌx alʌl jiñʌch Nadab.) 

3Ti' pejtelelob tsa' wa'chocontiyob ti' ye'tel ti motomaj. 

4Pero tsa' chʌmiyob Nadab yic'ot Abiú ti' tojlel lac Yum che' bʌ tsi' yotsayob 

yambʌ c'ajc, jini tic'bil bʌ, mach bʌ ch'ujulic. Che'ʌch tsi' meleyob ya' ti tiquiñal 
pañimil ya' ti Sinaí. Ma'anic i yalobilob Nadab yic'ot Abiú. Jini jach tsa' cʌleyob 
Eleazar yic'ot Itamar cha'an mi' cha'leñob i ye'tel ti motomaj che' cuxul to i tat. 

5-6Lac Yum tsi' sube Moisés: Yom ma' pʌyob tilel i p'olbalob Leví cha'an mi' 

tilelob i coltan Aarón. 

7-9Mi caj i jac'beñob i t'an Aarón cha'an mi' melob pejtelel jini ch'ujul bʌ e'tel ya' 

ti Tabernáculo. Jiñʌch i ye'tel ti' tojlel pejtelel israelob. Mi caj i laj q'uelob pejtelel 
chuqui tac mi' c'ʌjñel ya' ti Tabernáculo. Jini levíjob mi' cajelob ti e'tel ti' tojlel 
Aarón i q'uexolob i pi'ʌlob ti Israel. 

10Jini jach an ti' wenta Aarón yic'ot i yalobilob cha'an mi' cha'leñob motomajiyel. 

Mi tsa' ochi joch winic ti' ye'tel motomaj mi' tsʌnsʌntel. 

11-13Lac Yum tsi' cha' sube Moisés: Awilan tsac yajca jini levíjob ti' tojlel israelob, 

i q'uexolobʌch jini ñoj ascuñʌlo' bʌ i yalobilob israelob. Jini cha'an c cha'añʌch 
jini levíjob come c cha'añʌch pejtelel jini yʌx alʌlob ti Israel. Ti jini q'uin che' bʌ 
tsac tsʌnsa pejtelel jini yʌx alʌlob ti Egipto, tsac yajca cha'an que'tel pejtelel yʌx 
alʌlob ti Israel yic'ot ñaxan bʌ i yal alʌc'ʌl. C cha'añobʌch, come la' Yumon. 

14-15Lac Yum tsi' pejca Moisés ya' ti colem bʌ i tiquiñal pañimil i c'aba' Sinaí: 

Yom ma' tsic jini levíjob che' bajche' jaytiquilob añob ti mojt ti mojt. Yom ma' 
wotsan ti jun pejtelel ch'iton bʌ i yalobilob añobix bʌ jump'ejl uw yic'ot ñumen 
taquix bʌ, ch'itoñob yic'ot winicob, che'en lac Yum. 

16Che' jini Moisés tsi' chucuyob ti jun che' bajche' lac Yum tsi' sube. 

17-20Awilan jiñobʌch i c'aba'ob i yalobilob Leví: Gersón, Coat yic'ot Merari. I 

p'olbal Gersón: Libni yic'ot Simei. I p'olbal Coat: Amram, Izhar, Hebrón yic'ot 

Uziel. I p'olbal Merari: Mahli yic'ot Musi. Jiñobʌch i p'olbal Leví che' bajche' 
jaytiquil i yalobilob ti mojt ti mojt. 

21-26I yalobilob Gersón: jiñobʌch Libni yic'ot Simei. Pejtelel i p'olbal tsa' bʌ 

tsijquiyob añobix bʌ jump'ejl uw yic'ot ñumen tacobix bʌ ti jump'ejl uw jiñobʌch 
7,500. Jini tilemo' bʌ ti Gersón tsa' aq'uentiyob i yajñib ti' pat jini Tabernáculo 
ba' mi' bʌjlel q'uin. I yum jini xchumtʌl tac jiñʌch Eliasaf i yalobil Lael. An ti' wenta 
i p'olbal Gersón cha'an mi' cʌntañob jini Tabernáculo. Mi' q'uelob jini tsalʌl tac 
yic'ot i tablajlel tac, yic'ot jini cortina tac ya' ti patio, yic'ot ya' ti' ti' jini patio am 
bʌ ti' joytʌlel jini Tabernáculo, yic'ot ya' ti pulʌntib, yic'ot pejtelel i ch'ajñal tac. 

27-32I yalobilob Coat: jiñobʌch Amram, Izhar, Hebrón yic'ot Uziel. Pejtelel i 

p'olbal tsa' bʌ tsijquiyob, añobix bʌ jump'ejl uw yic'ot ñumen tacobix bʌ ti jump'ejl 
uw, jiñʌch 8,600. Añob ti' wenta cha'an mi' q'uelob jini ch'ujul bʌ i bʌl 
Tabernáculo. Jini tilemo' bʌ ti Coat yom mi' yajñelob ya' ti' tojel jini Tabernáculo 
ya' ti sur. Awilan i yum jini xchumtʌl tac jiñʌch Elizafán i yalobil Uziel. Añob ti 
wenta i p'olbalob Coat cha'an mi' q'uelob jini Arca, yic'ot jini mesa, yic'ot jini ba' 
mi' ts'ʌjbel c'ajc, yic'ot jini pulʌntib tac, yic'ot ch'ujul tac bʌ e'tijibʌl mu' bʌ i c'ʌñob 
jini motomajob. Jini ñuc bʌ yumʌl mu' bʌ caj i yumañob jini levíjob jiñʌch Eleazar 
i yalobil jini motomaj Aarón. Tsa' wa'choconti ti' yum jini año' bʌ ti' wenta jini 
Ch'ujul bʌ Ajñibʌl. 

33-37I p'olbalob Merari: jiñobʌch Mahli yic'ot Musi. Ti' pejtelel jini tsa' bʌ tsijquiyob 

añobix bʌ jump'ejl uw, yic'ot ñumen tacobix bʌ ti jump'ejl uw jiñobʌch 6,200. Jini 
i yum pejtelel ili winicob jiñʌch Zuriel i yalobil Abihail. Yom mi' yajñelob ya' ti 
junwejl Tabernáculo am bʌ ti norte. Añob ti' wenta i p'olbalob Merari cha'an mi' 
wen q'uelob jini i tablajlel yic'ot i chunte'lel, yic'ot i yebal jini Tabernáculo, yic'ot 
pejtelel mu' bʌ i c'ʌjñel tac. An ti' wenta ja'el i postejlel jini patio yic'ot pejtelel i 
c'ʌclib ba' mi' wa'tʌl jini poste tac, yic'ot i ch'ajñal tac yic'ot pejtelel mu' bʌ i 
c'ʌjñel. 

38Jini mu' bʌ caj i yajñelob ya' ti' tojel Tabernáculo ba' mi' pasel q'uin jiñobʌch 

Moisés yic'ot Aarón yic'ot i yalobilob, cha'an i ye'tel ti' mal jini Ch'ujul bʌ Ajñibʌl, 
cha'an mi' ch'ujutesañob Dios ti' tojlel israelob. Majqui jach joch winic mi tsa' 
ochi ya' ti Tabernáculo muq'uix i chʌmel. 

39Ti' pejtelelob jini levíjob tsa' bʌ i tsiquiyob Moisés yic'ot Aarón cha'an ti' 

mandar lac Yum Dios, jiñobʌch 22,000. Jiñobʌch añobix bʌ jump'ejl uw yic'ot 
ñumen tacobix bʌ, ch'itoñob yic'ot winic tacobix bʌ. 

Tsa' tsijqui jini yʌx alʌlob 

40Lac Yum Dios tsi' sube Moisés: Yom ma' tsic pejtelel jini yʌx alʌlob ti Israel 

winicob yic'ot ch'itoñob añobix bʌ jump'ejl uw yic'ot ñumen taquix bʌ. Yom mi 
la' ts'ijban ti jun i c'aba'ob. 

41Jini levíjob c cha'añobʌch. I q'uexolobʌch pejtelel jini yʌx alʌlob ti israel. C 

cha'añʌch ja'el i yʌlac'ob jini levíjob. I q'uexolobʌch jini ñaxan tac bʌ i yʌlac' 
israelob. Come la' Yumon. 

42Che' jini Moisés tsa' caji i tsic pejtelel jini yʌx alʌlob bʌ israelob che' bajche' 

lac Yum Dios tsi' sube. 

43Pejtelel jini yʌx alʌl bʌ ti' tojlel israelob añobix bʌ jump'ejl uw yic'ot ñumen 

taquix bʌ, ch'itoñob yic'ot winicobix bʌ, jiñobʌch 22,273. 

44-45Lac Yum tsi' sube Moisés: Yom ma' pʌy jini levíjob i q'uexolob jini yʌx alʌlob 

ti Israel. Pʌyʌ ja'el i yʌlac' levíjob cha'an i q'uexol i yʌlac' israelob, come jini 
levíjob c cha'añobʌch. Come la' Yumon. 

46-48Ti Israel an i ñumel 273 yʌx alʌlob ñumen bajche' añob jini levíjob. Che' jini 

yom ma' c'ajtibeñob israelob uxc'al peso ti jujuntiquil. Che' jini yom ma' wʌq'uen 
jini taq'uin Aarón yic'ot i yalobilob, cha'an jini mach bʌ añobic i q'uexol ti' tojlel 
levíjob. 

49Che' jini Moisés tsa' caji i ch'ʌm jini taq'uin cha'an jini 273 ch'itoñob ti Israel 

mach bʌ añobic i q'uexol ti' tojlel Leví. 

50Ti pejtelel jini taq'uin tsa' bʌ tempʌyi cha'an yʌx alʌl bʌ israelob, jiñʌch l6,000 

peso. 

51Che' jini Moisés tsi' yʌq'ue jini taq'uin Aarón yic'ot i yalobilob che' bajche' lac 

Yum tsi' sube. 

Numeros 4 

I ye'tel jini levíjob 

1-2Lac Yum tsi' pejca Moisés yic'ot Aarón: Ya' ti' tojlel levíjob yom ma' tsic 

jaytiquil winicob año' bʌ ti xchumtʌl tac i p'olbalo' bʌ Coat. 

3Yom ma' tsic pejtelel winicob añobix bʌ lujump'ejl i cha'c'al (30) i jabilel, c'ʌlʌl 

ti lujump'ejl i yuxc'al (50), jiñobʌch mu' bʌ i mejlel i cha'leñob i yetel ya' ti 
Tabernáculo. 

4-5Jini ch'ujul bʌ i ye'tel i yalobilob Coat jiñʌch iliyi: Che' mi' cajelob ti xʌmbal jini 

israelob, mi caj i tilel Aarón yic'ot i yalobilob cha'an mi' ticob jini joc'ol bʌ pisil ya' 
ti Ch'ujul bʌ Ajñibʌl. Mi caj i c'ʌñob jini pisil cha'an mi' mosob jini Arca. 

6Mi caj i c'ʌñob i pʌchʌlel chivo cha'an mi' mosob jini pisil. Wi'il mi caj i mosob 

jini pʌchi ti yʌyʌx bʌ pisil. Che' jini mi caj i yotsʌbeñob i te'el tac cha'an mi' 
q'uechob majlel. 

7Mi caj i tajsiñob ti yʌjyʌx bʌ pisil jini mesa cha'an ch'ujul bʌ waj mu' bʌ c 

pʌsbentel. Ya' ti pisil mi caj i yʌc'ob jini plato tac yic'ot i yajñib pom, yic'ot vaso 
tac, yic'ot jini ch'ujul bʌ waj. 

8Che' jini mi caj i mosob ti chʌchʌc bʌ pisil. Wi'il mi' cha' mosob jini pisil ti' 

pʌchʌlel chivo. Che' mi' yujtel mi caj i yotsʌbeñob i te'el cha'an mi' q'uechob 
majlel. 

9Mi caj i c'ʌñob yʌjyʌx bʌ pisil cha'an mi' mosob jini lámpara, yic'ot jini mu' bʌ i 

c'ʌn i yʌpbeñob i c'ʌc'al, yic'ot i yajñib aceite, yic'ot i yalʌ latujlel. 

10Che' jini yom mi' c'ʌñob i pʌchʌlel chivo cha'an mi' mosob pejtelel ili tac mu' 

bʌ i c'ʌjñel. Che' pixbilix ti pʌchi mi caj i joc'chocoñob ti te' cha'an mi' ch'ʌmob 
majlel. 

11Mi caj i c'ʌñob yʌjyʌx bʌ pisil cha'an mi' mosob jini pulʌntib melbil bʌ ti oro. 

Wi'ilix mi' mosob ti' pʌchʌlel chivo. Che' jini mi caj i yotsʌbeñob i te'el cha'an mi' 
ch'ʌmob majlel. 

12Pejtelel yan tac bʌ e'tijibʌl mu' bʌ i c'ʌñob ya' ti Tabernáculo mi caj i pixob ti 

yʌjyʌx bʌ pisil. Che' jini mi' cha' pixob ti' pʌchʌlel chivo. Mi caj i joc'chocoñob ti 
te' cha'an mi' ch'ʌmob majlel. 

13Yom mi' loc'ob i tʌñʌl c'ajc mu' bʌ i tempʌyel ya' ti pulʌntib. Mi' mosob jini 

pulʌntib ti chʌccojan bʌ pisil. 

14Mi caj i yʌc'ob pejtelel i ye'tijib cha'an pulʌntib ti' pam pisil che' bajche' jini 

wechel bʌ lata tac, yic'ot jini rocol bʌ i ni' tsucu taq'uin, yic'ot jini lecho' nich c'ajc, 
yic'ot jini taza tac, yic'ot pejtelel mu' bʌ i c'ʌjñel ya' ti pulʌntib. Mi caj i mosob ti' 
pʌchʌlel chivo. Che' jini mi caj i yotsʌbeñob i te'el tac cha'an mi' ch'ʌmob majlel. 

15Aarón yic'ot i yalobilob mi caj i pixob jini Ch'ujul bʌ Ajñibʌl, yic'ot pejtelel mu' 

bʌ i c'ʌjñel ya' ti Ch'ujul bʌ Ajñibʌl. Che' laj pixbilix mi caj i tilelob i yalobilob Coat 
cha'an mi' ch'ʌmob majlel che' mi' techob i xʌmbal. Pero mach mejlic i tʌlob jini 
ch'ujul tac bʌ ame chʌmicob. Jiñʌch ch'ujul bʌ i ye'tel i p'olbal Coat. 

16Pero an ti' wenta Eleazar i yalobil motomaj Aarón cha'an mi' q'uel jini aceite 

am bʌ ya' ti lámpara, yic'ot jini pom, yic'ot jini majtañʌl tac melbil bʌ ti trigo, yic'ot 
jini aceite mu' bʌ i c'ʌjñel cha'an bojñibʌl. Mi caj i q'uel pejtelel i bʌl jini 
Tabernáculo yic'ot x'e'telob. Che' tsi' yʌlʌ lac Yum. 

17-19Lac Yum tsi' subeyob Moisés yic'ot Aarón: Chʌcʌ q'uele la' bʌ cha'an 

ma'anic mi' chʌmelob i yalobilob Coat. Jiñʌch yom bʌ mi la' mel cha'an ma'anic 
mi' chʌmelob che' mi' lʌc'tesañob i bʌ ya' ti jini ch'ujul bʌ Tabernáculo. Aarón 
yic'ot i yalobilob mi caj i pʌsbeñob i ye'tel mu' bʌ caj i melob ti jujuntiquil. 

20Mach yomic mi' yochelob ti Ch'ujul bʌ Ajñibʌl i yalobilob Coat ame i q'uelob 

che' woli la' mos jini c'ax ch'ujul tac, ame chʌmicob. 

21-23Lac Yum tsi' sube Moisés: Yom ma' tsic ja'el i p'olbal Gersón i p'olbal bʌ 

Leví ti jujump'ejl xchumtʌl. Pejtelel winicob añobix bʌ lujump'ejl i cha'c'al (30) i 
jabilel, c'ʌlʌl ti lujump'ejl i yuxc'al (50) jab mi caj a ch'ʌm ti tsic, jiñobʌch mu' bʌ 
mejlel i yochelob ti e'tel ya' ti Tabernáculo. 

24-25Jiñʌch i ye'tel i yalobilob Gersón: Yom mi' ch'ʌmob majlel jini pisil tac cha'an 

Tabernáculo, jini am bʌ ti patio yic'ot jini am bʌ ti Ch'ujul bʌ Ajñibʌl, yic'ot i yopol 
jini otot ti cha'lajmlel melbil bʌ yic'ot pʌchi, yic'ot jini pisil am bʌ ti' ti' otot. 

26Che' ja'el mi caj i ch'ʌmob majlel jini colem bʌ pisil i cha'an bʌ patio, yic'ot i 

cha'an bʌ i ti' jini patio am bʌ ti' joytʌlel Tabernáculo. Mi caj i ch'ʌmob majlel jini 
pulʌntib yic'ot pejtelel i ch'ajñal tac, yic'ot e'tijibʌl tac. An ti' wenta i yalobilob 
Gersón cha'an mi' ch'ʌmob majlel. 

27Aarón yic'ot i yalobilob mi caj i yʌq'ueñob i ye'tel i yalobilob Gersón. 

28Pero an ti' wenta Itamar i yalobil Aarón cha'an mi' q'uel bajche' mi' melob i 

ye'tel i p'olbalob Gersón. 

29-30Yom ma' tsic pejtelel i yalobilob Merari i yalobilo' bʌ Leví, pejtelel winicob 

añobix bʌ lujump'ejl i cha'c'al i jabilel c'ʌlʌl ti lujump'ejl i yuxc'al jab mu' bʌ mejlel 
i cha'leñob e'tel cha'an Tabernáculo. 

31-32An ti' wenta i yalobilob Merari cha'an mi' ch'ʌmob majlel ili tac: I tablajlel jini 

Tabernáculo, yic'ot i te'el tac, yic'ot i c'ʌclib tac, yic'ot pejtelel i postejlel patio 
am bʌ ti' joytʌlel, yic'ot i buchlib tac jini poste tac, yic'ot i ch'ajñal, yic'ot pejtelel 
jini yan tac bʌ mu' bʌ i c'ʌjñel. Yom ma' wʌq'uen i cuch ti chajp ti chajp jujuntiquil 
winic cha'an mi' wen ña'tañob chuqui mi caj i cuchob. 

33Jiñʌch mu' bʌ caj i melob i yalobilob Merari cha'an jini Tabernáculo. An ti' 

wenta Itamar i yalobil Aarón jini motomaj cha'an mi' q'uel i ye'tel pejtelel winicob. 

34-36Jini cha'an Moisés yic'ot Aarón, yic'ot jini yumʌlob wa'chocobilo' bʌ ti 

jujunmojt, tsi' tsiquiyob i p'olbal Coat. Pejtelel winicob añobix bʌ lujump'ejl i 
cha'c'al jab c'ʌlʌl ti lujump'ejl i yuxc'al jab, pejtelel mu' bʌ mejlel i cha'leñob e'tel 
cha'an chuqui yom melol ya' ti Tabernáculo, tsa' tsijquiyob 2,750. 

37Jiñobʌch i yalobilob Coat mu' bʌ i cha'leñob e'tel ya' ti Tabernáculo. Moisés 

yic'ot Aarón tsi' tsiquiyob che' bajche' tsi' subeyob lac Yum Dios ti mandar. 

38-41Che' ja'el tsa' tsijquiyob i p'olbal Gersón. Pejtelel winicob añobix bʌ 

lujump'ejl i cha'c'al i jabilel c'ʌlʌl ti lujump'ejl i yuxc'al jab, pejtelel jini mu' bʌ i 
cha'leñob e'tel ya' ti Tabernáculo, tsa' tsijquiyob ti' pejtelel 2,630. Jiñobʌch i 
yalobilob Gersón mu' bʌ i cha'leñob i ye'tel cha'an Tabernáculo. Moisés yic'ot 
Aarón tsi' tsiquiyob che' bajche' tsi' yʌc'ʌ mandar lac Yum. 

42-45Che' ja'el tsa' tsijquiyob pejtelel i yalobilob Merari. Pejtelel winicob añobix 

bʌ lujump'ejl i cha'c'al jab c'ʌlʌl ti lujump'ejl i yuxc'al jab, pejtelel jini mu' bʌ i 
cha'leñob e'tel ya' ti Tabernáculo, tsa' tsijquiyob 3,200. Moisés yic'ot Aarón tsi' 
tsiquiyob i yalobilob Merari che' bajche' tsi' yʌc'ʌ mandar lac Yum Dios. 

46-48Che' jini Moisés yic'ot Aarón yic'ot i yumob israelob tsi' chajpayob i listajlel 

cha'an pejtelel jini levíjob che' bajche' jaytiquilob ti mojt ti mojt. Pejtelel winicob 
añobix bʌ lujump'ejl i cha'c'al i jabilel c'ʌlʌl ti lujump'ejl i yuxc'al i jabilel mu' bʌ i 
cha'leñob e'tel ya' ti Tabernáculo, yic'ot jini mu' bʌ i cha'leñob cuchijel tsa' 
tsijquiyob. Ti pejtelelob jiñobʌch 8,580. 

49Che' bajche' lac Yum Dios tsi' sube Moisés, che'ʌch tsi' cha'le. Tsi' tsiqui 

pejtelel i p'olbal Leví. Tsi' yʌq'ueyob i ye'tel ti' chajp ti' chajp. 

Numeros 5 

Mi' chojquel loq'uel chuqui bibi' 

1-2Lac Yum tsi' sube Moisés: Subeñob pejtelel jini israelob cha'an mi' chocob 

loq'uel pejtelel año' bʌ leco bʌ i tsoy, yic'ot pejtelel mach bʌ anic mi' tijq'uel i 
q'uel i c'amʌjel, yic'ot pejtelel tsa' bʌ i tʌlʌ xchʌmel. 

3Che'ʌch yom mi la' melob, mi winic mi x'ixic, cha'an ma' chocob loq'uel ya' 

baqui jijlemetla, cha'an ma'anic mi la' bib'esan jini ajñibʌl baqui mi cajñel 
quic'otetla. 

4Jini cha'an che'ʌch tsa' caji i melob israelob che' bajche' lac Yum tsi' sube 

Moisés. 

I q'uexol jontolil 

5-6Lac Yum Dios tsi' sube Moisés: Subeñob israelob: Jujuntiquil winic mi x'ixic 

che' mi' cha'len mulil ti' contra yambʌ, jiñʌch mulil tij contra ja'el. Añʌch ti' bajñel 
wenta i mul. 

7Wersa yom mi' sub i mul tsa' bʌ i mele. Wersa yom mi' toj yic'ot i ñumel. Yom 

cha'yajl i diezmojlel i ñumel mi' cha' aq'uen i yum che' bajche' tsi' xujch'i. 

8Pero mi tsa' chʌmi jini winic tsa' bʌ tic'lʌnti, mi ma'anix lʌc'ʌl bʌ i pi'ʌl, la' 

aq'uentic jini motomaj i tojol tic wut. La' aq'uentic jini motomaj juncojt i tat tiñʌme' 
cha'an mi' ñusʌbentel i mul. 

9-10Pejtelel jini majtañʌl tac yic'ot ch'ujul tac bʌ mu' bʌ i yʌc'ob jini israelob, i 

cha'añʌch jini motomajob, che'en lac Yum Dios. 

Mandar cha'an tsʌytsʌyña bʌ i pusic'al 

11-13Che' ja'el lac Yum tsi' cha' sube Moisés: Yom ma' suben pejtelel israelob: 

Mi tsi' taja i ts'i'lel juntiquil x'ixic am bʌ i ñoxi'al, anquese ma'anic majch tsi' q'uele 
come mucul jach tsi' cha'leyob mulil, 

14-15mi tsʌytsʌyña i pusic'al i ñoxi'al come mach yujilic mi an i mul o mi ma'anic 

i mul, la' i pʌy majlel i yijñam ba'an jini motomaj temel yic'ot majtañʌl. Yom 
uxp'ejl kilo cebada, pero mach yomic che' juch'bil yic'ot aceite, yic'ot che' xʌbʌl 
ti pom, come jiñʌch majtañʌl mu' bʌ i yʌc' jini tsʌytsʌyña bʌ i pusic'al cha'an mi' 
yʌc' ti ña'tʌntel jini mulil. 

16Jini motomaj mi' pʌy jini x'ixic cha'an mi' lʌc'tesan i bʌ ba' añon. 

17Jini motomaj mi' ch'ʌm jini vaso but'ul bʌ ti ch'ujul bʌ ja'. Mi' ch'ʌm ja'el jini 

ts'ubejn am bʌ ti lum ti' mal jini Tabernáculo. Mi' yotsan yic'ot jini ja'. 

18Jini motomaj muq'uix i suben wa'tʌl jini x'ixic tic tojlel. Che' jini mi' ticben i jol 

jini x'ixic. Mi' yʌq'uen i chuc jini cebada mu' bʌ i yʌc' ti ña'tʌntel i mul che' 
tsʌytsʌyña i pusic'al i ñoxi'al. Jini motomaj yom chucbil i cha'an jini vaso but'ul 
bʌ ti ch'aj bʌ ja' mu' bʌ i yʌc' ti wocol jini am bʌ i mul. 



236 

 

Chol de Tumbalá Bible 
© Bible Society of Mexico. 

  
 

 

19Jini motomaj mi caj i suben jini x'ixic: “Mi isujm ma'anic majch tsa' tots'le a 

wic'ot, mi ma'anic tsa' mele a ts'i'lel, coltʌbiletix wʌle che' ma' jap ili ch'aj bʌ ja' 
mu' bʌ i yʌc' ti ña'tʌntel a mul. 

20Pero mi tsa' loq'uiyet ti' tojlel a ñoxi'al, mi tsa' mele a ts'i'lel, mi tsa' pi'le yambʌ 

winic, yom ma' sub a bʌ wʌle ti' tojlel Dios. 

21-22Mi ma'anic ma' sub a bʌ, la' i yʌq'ueñet lac Yum a wocol cha'an mi' q'uelob 

pejtelel a pi'ʌlob. Muq'uix i yʌq'ueñet lac Yum i c'unlel a bʌc'tal. Muq'uix i yoc'mʌl 
a ya'. Muq'uix i sijt'el i mal a ñʌc'”. Che'ʌch mi caj i yʌl jini motomaj. Jini x'ixic 
wersa mi' yʌl: “Che'ʌch yom”, che'en. 

23Jini motomaj yom mi' ts'ijban ti jun pejtel ili wocol mu' bʌ caj i yujtel. Muq'uix i 

poc loq'uel jini t'an yic'ot jini ch'aj bʌ ja'. 

24Muq'uix i yʌq'uentel i jap jini ch'aj bʌ ja' mu' bʌ i yʌc' ti wocol jini x'ixic. Jini ja' 

mi caj i jajpel cha'an mi' yʌq'uen cabʌl wocol. 

25Jini motomaj mi caj i ch'ʌmben jini majtañʌl chucbil bʌ ti' c'ʌb jini x'ixic. Mi caj 

i jʌmts'un tic tojlel. Mi caj i yʌc' ya' ti pulʌntib. 

26Mi caj i jop junmujch' jini majtañʌl woli bʌ i yʌc' jini x'ixic cha'an mi' yʌc' ti pulel 

ya' ti pulʌntib. Ti wi'il muq'uix i yʌq'uen i jap jini ja' jini x'ixic. 

27Mi isujmʌch tsi' mucu mele i mul ti' tojlel i ñoxi'al, jini ch'aj bʌ ja' mi caj i yochel 

ti' mal cha'an mi' yʌq'uen i wocol. Mi caj i sijt'el i mal i ñʌc'. Mi caj i laj c'un'an i 
bʌc'tal. Jini x'ixic chocbil mi caj i cʌytʌl. Mi caj i ts'a'lentel cha'an i pi'ʌlob. 

28Pero mi ma'anic tsi' cha'le mulil jini x'ixic, mi sʌcʌch, ma'anic chuqui mi caj i 

tumben. Libre mi' cʌytʌl cha'an pejtelel wocol. Uts'at mi caj i cʌntan i yalobilob. 

29Jiñʌch ili mandar cha'an mulil che' tsʌytsʌyña i pusic'al winic cha'an woli' 

ña'tan mach xuc'ulic i yijñam, cha'an woli' pejcan yambʌ winic. 

30Mi caj i tsictiyel mi xuc'ul i yijñam, o mi mach xuc'ulic. Mi caj i pʌy tilel i yijñam 

ba' añon. Jini motomaj mi caj i mel che' bajche' tsac sube ti mandar. 

31Jini i ñoxi'al libre an. Jini mulil an ti' wenta i yijñam cha'an mi' toj. Che' tsi yʌlʌ 

lac Yum. 

Numeros 6 

Jini nazareojob 

1-2Lac Yum tsi' sube Moisés: Yom ma' subeñob israelob: Jini winic mi x'ixic mu' 

bʌ i yʌc' i t'an tic tojlel cha'an mi' yotsan i bʌ ti nazareo 

3mach mejlic i jap jini paj'esʌbil bʌ i ya'lel ts'usub mi lembal. Mach mejlic i jap 

vinagre melbil bʌ ti ts'usub, mi i ya'lelic ts'usub. Mach mejlic i mʌq'ue tsij bʌ 
ts'usub mi jini tiquinix bʌ. 

4Ti pejtelel jabil che' mach set'bilic i tsutsel i jol mach mejlic i wis jap chuqui tac 

mi' mejlel ti ts'usub, anquese mi i bʌc' jach, mi i sujl, mach mejlic i c'ux. 

5Ti pejtelel ora che' mi' cha'len i ye'tel nazareo, ch'ujul jini winic. Mach mejlic i 

set' i tsutsel i jol jinto mi' ts'ʌctiyel i yorajlel cha'an mi' loq'uel ti ye'tel tic tojlel. 
Che' jini muq'uix i yʌc' ti colel i tsutsel i jol. 

6-7Che' woli to ti ajñel bajche' nazareo tic tojlel, mach mejlic i ñochtan ch'ujlelʌl, 

anquese mi tsa' chʌmi i tat i ña' mi i yʌscun mi i chich. Mach mejlic i lʌc'tesan i 
bʌ ame bib'ac, come tsa'ix i yotsa i bʌ ti nazareo tic tojlel. 

8C'ʌlʌl che' bʌ tsi' yʌc'ʌ i bʌ mi' tsictiyel i ye'tel ti nazareo, ch'ujulʌch tic tojlel. 

9Mi tsa' chʌmi juntiquil ti' tojlel nazareo, mi' bib'an i tsutsel i jol tsa' bʌ i yʌc'ʌ ti 

colel tic tojlel. Jini cha'an wersa mi' set' i tsutsel i jol che' ti' wucp'ejlel q'uin 
cha'an mi' sʌq'uesʌntel. 

10Che' ti' waxʌcp'ejlel q'uin yom mi' pʌy tilel cha'cojt xpuruwoc o mi cha'cojt 

paloma, cha'an mi' yʌq'uen jini motomaj ti' ti' jini Tabernáculo. 

11Jini motomaj mi caj i yʌc' juncojt cha'an i ñusʌntel mulil. Jini yambʌ mi caj i 

pul. Che' jini mi caj i yʌc' ti ñusʌntel i mul cha'an ti' caj jini xchʌmel. 

12Che' jini mi' cha' cajel i sʌq'uesan i jol tic tojlel cha'an mi' ts'ʌctesan i ye'tel ti 

nazareo che' bajche' jayp'ejl q'uin tsi' wʌn ña'ta. Wersa mi' pʌy tilel juncojt tat 
tiñʌme' am bʌ jump'ejl i jabilel cha'an mi' ñusʌbentel i mul. Jini ñaxan bʌ q'uin 
tac che' bʌ tsa' ochi ti nazareo ma'anix mi' ch'ʌjmel ti wenta, come tsa' 
bib'esʌnti. 

13Jiñʌch mandar cha'an bajche' yom mi' mel nazareo che' mi' ts'ʌctiyel i q'uiñilel 

cha'an mi' loq'uel ti' ye'tel. La' tilic ti' ti' jini Tabernáculo. 

14La' i yʌq'ueñon juncojt tat tiñʌme' am bʌ jump'ejl i jabilel, mach bʌ wis anic i 

bibi'lel mi i c'amʌjel. Jiñʌch majtañʌl mu' bʌ i yʌc' ti pulel. La' i yʌq'ueñon ja'el 
xch'oc bʌ tiñʌme' am bʌ jump'ejl jab, mach bʌ wis anic i bibi'lel mi i c'amʌjel 
cha'an mi' ñusʌbentel i mul. La' i yʌc' juncojt tat tiñʌme' jiñʌch c'oc' bʌ ja'el. 
Jiñʌch majtañʌl cha'an wocolix cʌlʌ cha'an i coltʌntel. 

15Che' ja'el yom jump'ejl alʌ chiquib waj mach bʌ xʌbilic yic'ot levadura, melbil 

bʌ ti sʌsʌc bʌ harina xajc'ubil bʌ yic'ot aceite yic'ot hojuela (galleta) bombil bʌ 
yic'ot aceite mach bʌ anic i levadurajlel. Yom majtañʌl ja'el melbil bʌ ti trigo, 
yic'ot japbil bʌ majtañʌl tac. 

16Muq'uix i ch'ʌm jini motomaj. Mi' yʌq'ueñon tsʌnsʌbil bʌ c majtan cha'an i 

ñusʌntel i mul. Mi' pulben ja'el jini tsʌnsʌbil bʌ i majtan mu' bʌ i yʌq'ueñon. 

17Che' ja'el mux i ch'ʌm jini tat tiñʌme' cha'an mi' tsʌnsʌbeñon. Jiñʌch majtañʌl 

cha'an mi cʌq'uentel wocolix cʌlʌ cha'an i coltʌntel. Mux i tem ch'ʌm jini pan am 
bʌ ti chiquib mach bʌ anic i levadurajlel. Jini motomaj mi caj i yʌq'ueñon c 
majtan melbil bʌ ti trigo yic'ot japbil bʌ c majtan. 

18Mux caj i set' i tsutsel i jol jini nazareo ya' ti' ti' jini Tabernáculo. Mi caj i tempan 

i tsutsel i jol aq'uebilix bʌ Dios. Mi caj i yotsan ti c'ajc ba' woli ti pulel jini tat 
tiñʌme' woli bʌ i yʌq'ueñon cha'an mi' yʌq'ueñon wocolix cʌlʌ. 

19Ti wi'il jini motomaj mux i ch'ʌm loq'uel jini pojpobilix bʌ i quejlab jini tat tiñʌme', 

yic'ot jini waj am bʌ ti chiquib mach bʌ anic i levadurajlel cha'an mi' yʌq'uen ti' 
c'ʌb jini nazareo set'bilix bʌ i tsutsel i jol. 

20Mi caj i jʌmts'un jini majtañʌl tic tojlel, ch'ujul ti' pejtelel. Jini jʌmts'ubil bʌ i 

bʌc'tal i tajn tat tiñʌme' yic'ot i quejlab i cha'añʌch motomaj cha'an i ye'tel. Ti 
wi'il mi mejlel i cha' jap vino jini winic, come loq'uemix ti' ye'tel ti nazareo, come 
tsa'ix ts'ʌctiyi ja'el i ye'tel. 

21Jiñʌch ili mandar tac cha'an jini nazareo yic'ot cha'an jini majtañʌl mu' bʌ i yʌc' 

che' mi' loq'uel ti' ye'tel che' ts'ʌctiyemix. Ts'ʌcʌl yom mi' yʌq'ueñon ti pejtelel 
che' bajche' tsi' subeyon che' bʌ tsa' ochi ti nazareo. Che' tsi' yʌlʌ lac Yum. 

Bendición mu' bʌ i yʌc' motomajob 

22-23Lac Yum tsi' cha' sube Moisés: Suben Aarón temel yic'ot i yalobilob: 

“Che'ʌch yom mi la' wʌq'ueñob bendición israelob: 

24La' i yʌq'ueñet i yutslel lac Yum. La' i cʌntañet. 

25La' i q'uelet lac Yum ti' tijicñʌyel i pusic'al. La' i p'untañet. 

26La' i q'uelet lac Yum ti uts'at. La' i yʌq'ueñet i ñʌch'tʌlel a pusic'al, che'etla. 

27Mi caj i subob j c'aba' ti' tojlel israelob. Mi caj cʌq'ueñob i yutslel c t'an”, che'en 

lac Yum. 

Numeros 7 

Mi' yʌq'uentel Dios jini pulʌntib 

1Che' bʌ tsa'ix ujti i wa'chocon jini Tabernáculo, Moisés tsi' tsijca ti aceite, yic'ot 

i bʌl yic'ot jini pulʌntib yic'ot chuqui tac mu' bʌ i c'ʌjñel ti pulʌntib. Tsi' laj ac'ʌ ti' 
wenta lac Yum. 

2Che' jini pejtelel jini ñuc taco' bʌ i ye'tel ti' tojlel israelob, jini yumʌlob ti mojt ti 

mojt tsa' bʌ i coltayob ti' chajpʌntel jini lista tac, tsa' caji i ch'ʌmob tilel majtañʌl. 

3Tsi' ch'ʌmbeyob tilel i majtan tac lac Yum. Tsi' pʌyʌyob tilel wʌcp'ejl carreta 

tujc'ʌbil bʌ i cha'an cha'cojt tat wacax. Ti cha'cha'tiquil yumʌlob jujump'ejl 
carreta. Tsi' yʌq'ueyob lac Yum ya' ti Tabernáculo. 

4-5Lac Yum tsi' pejca Moisés: Yom ma' ch'ʌmbeñob jini majtañʌl. Aq'ueñob i 

c'ʌn jini levíjob che' bajche' añob i ye'tel ti Tabernáculo, che'en. 

6Che' jini Moisés tsi' ch'ʌmʌ jini carreta tac yic'ot jini tat wacax. Tsi' yʌq'ueyob 

jini levíjob. 

7Cha'cojt carreta yic'ot chʌncojt tat wacax tsa' aq'uentiyob i yalobilob Gersón 

cha'an mi' c'ʌñob ti' ye'tel. 

8I yalobilob Merari tsa' aq'uentiyob chʌncojt carreta yic'ot waxʌccojt tat wacax 

cha'an mi' c'ʌñob ti' ye'tel. Añob ti' wenta jini Itamar i yalobil bʌ jini motomaj 
Aarón. 

9Pero jini i yalobilob Coat ma'anic tsa' aq'uentiyob carreta tac, come añob ti' 

wenta cha'an mi' q'uechob majlel i bʌl jini Tabernáculo. 

10Jini ñuc bʌ yumʌlob tsi' ch'ʌmʌyob tilel majtañʌl tac ti jini jach bʌ q'uin che' bʌ 

tsa' aq'uenti Dios jini pulʌntib. Tsi' yʌq'ueyob i majtan lac Yum ya' ti pulʌntib. 

11Lac Yum tsi' sube Moisés: Yom mi' yʌc'ob majtañʌl jini ñuco' bʌ i ye'tel, 

jujuntiquil yumʌl ti jujump'ejl q'uin, che'en. 

12Awilan jini yumʌl tsa' bʌ i yʌc'ʌ majtañʌl che' ti ñaxan bʌ q'uin jiñʌch Naasón 

i yalobil Aminadab, loq'uem bʌ ti' p'olbal Judá. 

13Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

14Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

15Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

16yic'ot juncojt i tat chivo cha'an mi' tsʌnsʌntel cha'an mulil. 

17Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Naasón i yalobil Aminadab. 

18Che' ti' cha'p'ejlel q'uin tsa' c'oti i yʌc' majtañʌl Natanael i yalobil Zuar. Jiñʌch 

yumʌl ti Isacar. 

19Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

20Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

21Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

22yic'ot juncojt i tat chivo cha'an mi' tsʌnsʌntel cha'an mulil. 

23Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Natanael i yalobil Zuar. 

24Che' ti' yuxp'ejlel q'uin jini Eliab i yalobil Helón tsa' c'oti i yʌq'uen i majtan lac 

Yum. Jiñʌch yumʌl ti Zabulón. 

25Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

26Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

27Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

28yic'ot juncojt i tat chivo cha'an mi' tsʌnsʌntel cha'an mulil. 

29Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Eliab i yalobil Helón. 

30Che' ti' chʌmp'ejlel q'uin jini Elisur i yalobil Sedeur tsa' c'oti i yʌq'uen i majtan 

lac Yum. Jiñʌch yumʌl ti Rubén. 

31Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

32Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

33Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

34yic'ot juncojt i tat chivo cha'an mi' tsʌnsʌntel cha'an mulil. 

35Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Elisur i yalobil Sedeur. 

36Che' ti' jo'p'ejlel q'uin jini Selumiel i yalobil Zurisadai tsa' c'oti i yʌq'uen i majtan 

lac Yum. Jiñʌch yumʌl ti Simeón. 

37Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

38Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

39Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

40yic'ot juncojt i tat chivo cha'an mi' tsʌnsʌntel cha'an mulil. 

41Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Selumiel i yalobil Zurisadai. 

42Che' ti' wʌcp'ejlel q'uin jini Eliasaf i yalobil Deuel tsa' c'oti i yʌq'uen i majtan 

lac Yum. Jiñʌch yumʌl ya' ti Gad. 

43Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

44Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

45Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

46yic'ot juncojt i tat chivo cha'an mi' tsʌnsʌntel cha'an mulil. 

47Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Eliasaf i yalobil Deuel. 

48Che' ti' wucp'ejlel q'uin Elisama i yalobil Amiud tsa' c'oti i yʌq'uen i majtan lac 

Yum. Jiñʌch yumʌl ti Efraín. 

49Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

50Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

51Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

52yic'ot juncojt i tat chivo cha'an mi' tsʌnsʌntel cha'an mulil. 

53Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Elisama i yalobil Amiud. 

54Che' ti' waxʌcp'ejlel q'uin jini Gamaliel i yalobil Pedasur tsa' c'oti i yʌq'uen i 

majtan lac Yum. Jiñʌch yumʌl ti Manasés. 

55Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

56Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

57Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

58yic'ot juncojt i tat chivo cha'an mi' tsʌnsʌntel cha'an mulil. 

59Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Gamaliel i yalobil Pedasur. 

60Che' ti' bolomp'ejlel q'uin Abidán i yalobil Gedeoni tsa' c'oti i yʌq'uen i majtan 

lac Yum. Jiñʌch yumʌl ti Benjamín. 

61Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

62Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

63Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

64yic'ot juncojt i tat chivo cha'an mi' tsʌnsʌntel cha'an mulil. 

65Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Abidán i yalobil Gedeoni. 

66Che' ti lujump'ejlel q'uin Ahiezer i yalobil Amisadai tsa' c'oti i yʌq'uen i majtan 

lac Yum. Jiñʌch yumʌl ti Dan. 

67Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

68Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

69Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

70yic'ot juncojt i tat chivo cha'an mi' tsʌnsʌntel cha'an mulil. 

71Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Ahiezer i yalobil Amisadai. 

72Che' ti' junlujump'ejlel q'uin Pagiel i yalobil Ocrán tsa' c'oti i yʌq'uen i majtan 

lac Yum. Jiñʌch yumʌl ti Aser. 

73Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

74Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

75Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

76yic'ot juncojt i tat chivo cha'an mi' tsʌnsʌntel cha'an mulil. 

77Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Pagiel i yalobil Ocrán. 

78Che' ti' lajchʌmp'ejlel q'uin Ahira i yalobil Enán tsa' c'oti i yʌq'uen i majtan lac 

Yum. Jiñʌch yumʌl ti Neftalí. 

79Jini ofrenda tsa' bʌ i yʌc'ʌ jiñʌch jump'ejl colem plato melbil bʌ ti plata, jump'ejl 

kilo i yalel, yic'ot jump'ejl jarra melbil bʌ ti plata am bʌ i yalel ojlil kilo. Ti' 
cha'p'ejlel but'ul ti' nich harina wen chʌmen juch'bil bʌ xajc'ubil bʌ yic'ot aceite 
cha'an majtañʌl. 

80Tsi' yʌc'ʌ ja'el lujunts'ijt cuchara melbil bʌ ti oro am bʌ wucc'al (140) gramos i 

yalel, but'ul yic'ot pom. 

81Tsi' yʌc'ʌ ja'el juncojt alʌ tat wacax, yic'ot tat tiñʌme', yic'ot juncojt alʌ tat 

tiñʌme' an jax to bʌ jump'ejl jab cha'an mi' pulbentel lac Yum, 

82yic'ot juncojt i tat chivo cha'an mi' tsʌnsʌntel cha'an mulil. 

83Jini majtañʌl cha'an mi' yʌq'uentel wocolix i yʌlʌ Dios jiñʌch cha'cojt tat wacax, 

yic'ot jo'cojt tat tiñʌme', yic'ot jo'cojt tat chivo, yic'ot jo'cojt alʌ tat tiñʌme' an jax 
to bʌ jujump'ejl jab. Pejtelel iliyi jiñʌch i majtan jini Ahira i yalobil Enán. 

84-86Pejtelel ili majtañʌl tac tsi' yʌc'ʌyob israelob che' bʌ tsa' aq'uenti Dios jini 

pulʌntib, jintacʌch iliyi: 

12 colem latu melbil bʌ ti plata, jump'ejl kilo i yalel ti jujump'ejl; 12 jarra melbil bʌ 
ti plata, ojlil kilo i yalel ti jujump'ejl, che' ti pejtelel jiñʌch 18 kilo; 12 alʌ latu melbil 
bʌ ti oro 100 gramo ti jujump'ejl, ñumen ti jump'ejl kilo ti pejtelel. 

87Pejtelel jini alʌc'ʌl tac tsa' bʌ i pʌyʌyob tilel cha'an mi' tsʌnsʌntel, jiñʌch 

lajchʌncojt alʌ tat wacax, yic'ot lajchʌncojt tat tiñʌme', yic'ot lajchʌncojt alʌ tat 
tiñʌme' an tac bʌ jujump'ejl i jabilel, yic'ot lajchʌncojt jini tat chivo mu' bʌ i 
tsʌnsʌntel cha'an mulil. Tsi' ch'ʌmʌyob tilel ja'el majtañʌl tac melbil bʌ ti trigo. 

88Jini majtañʌl (cha'an mi' yʌq'uentel wocolix i yʌlʌ Dios) jiñʌch chʌncojt i 

cha'c'al alʌ tat wacax yic'ot uxc'al tat tiñʌme', yic'ot uxc'al tat chivo, yic'ot uxc'al 
alʌ tat tiñʌme' an tac bʌ jujump'ejl i jabilel. Pejtelel iliyi jiñʌch majtañʌl tac tsa' 
bʌ aq'uenti Dios che' bʌ tsi' yʌq'ueyob jini pulʌntib. 

89Che' bʌ tsa' ochi ti Tabernáculo Moisés cha'an mi' pejcan Dios, tsi' yubibe i 

T'an ya' ba' tsi' pʌsʌ i yutslel Dios ti' yojlil i yejtal ángelob am bʌ ti' pam Arca. 

Numeros 8 

Aarón mi' ts'ʌb jini c'ajc 

1-2Lac Yum tsi' pejca Moisés: Yom ma' suben Aarón: “Che' bʌ ma' ts'ʌbe jini 

wucp'ejl c'ajc, ac'ʌ ba' mi' pʌs i c'ʌc'al ti' tojel a wut”, che'en lac Yum. 

3Che'ʌch tsi' mele Aarón. Tsi' ts'ʌbʌ jini c'ajc tac tsolol bʌ ti jini lámpara. Tsi' 

yʌc'ʌ ba' mi' pʌs i c'ʌc'al ti' tojel i wut che' bajche' tsi' sube Moisés jini lac Yum. 

4Wen uts'atax jini lámpara, melbil ti puro oro. An i ts'ijbal, jats'bil ti martillo. 

Junsujm jach yic'ot i c'ʌclib, yic'ot i c'ʌb tac laj jats'bil ti martillo. Che' bajche' lac 
Yum tsi' wʌn sube Moisés, che'ʌch tsa' mejli. 

I sʌq'uesʌntel jini levíjob 

5-6Lac Yum tsi' sube Moisés: Pʌyʌx loq'uel jini levíjob ti' tojlel israelob cha'an 

ma' sʌq'uesañob. 

7Jiñʌch bajche' mi caj a sʌq'uesañob. Yom ma' ch'ʌm jini ch'ujul bʌ ja' cha'an 

ma' tsijcañob. Yom mi' laj jujchiñob i tsutsel i cuctal. La' i wuts'ob i pislel. 

8Che' ujtemix jini, la' i pʌyob tilel juncojt alʌ tat wacax, yic'ot majtañʌl bʌ harina 

wen chʌmen juch'bil bʌ yic'ot aceite. Muq'uix a pʌy tilel yambʌ alʌ tat wacax 
cha'an ma' tsʌnsan cha'an mulil. 

9Che' jini yom ma' pʌy tilel jini levíjob ba'an jini Tabernáculo ba' mi la' tempan 

la' bʌ quic'ot. Ya' yom ma' tempañob pejtelel israelob. 

10Pʌyʌ tilel jini levíjob ba' añon. Jini israelob mi caj i sʌts'ob i c'ʌb ti' pam jini 

levíjob. 

11Che' jini Aarón mi caj i yʌc' jini levíjob tic wenta che' bajche' jump'ejl majtañʌl 

mu' bʌ i jʌmts'untel mu' bʌ i yʌc'ob israelob cha'an mi' melbeñoñob que'tel. 



245 

 

Chol de Tumbalá Bible 
© Bible Society of Mexico. 

  
 

 

12Jini levíjob mi caj i yʌc'ob i c'ʌb ya' ti' jol cha'cojt alʌ tat wacax. Muq'uix a 

tsʌnsan juncojt cha'an mulil. Yambʌ mi caj a tsʌnsan cha'an pulbil bʌ c majtan, 
cha'an che' jini tojbil mi' cʌytʌl i mul jini levíjob. 

13Muq'uix a wʌq'ueñob i ye'tel jini levíjob ti' tojlel Aarón yic'ot i yalobilob. Muq'uix 

a wʌc'ob tic wenta che' bajche' majtañʌl mu' bʌ i jʌmts'untel. 

14Che'ʌch mi caj a pʌy loq'uel jini levíjob ti' tojlel israelob. Che' jini c cha'anix mi' 

cʌytʌlob jini levíjob. 

15Wi'il mi caj i yochelob jini levíjob cha'an mi' cha'leñob e'tel ti Tabernáculo, che' 

sʌq'uesʌbilobix. C majtañobʌch jini levíjob. 

16Come ti isujm c cha'añob jini levíjob ti' tojlel pejtelel israelob. I q'uexolob 

pejtelel yʌx alʌl bʌ ti Israel ti jujump'ejl otot. Tsac pʌyʌ jini levíjob cha'an mi' 
yajñelob tic tojlel i wenta jini ñaxan bʌ alʌlob israelo' bʌ. 

17Come pejtelel yʌx alʌl bʌ i yalobilob c cha'añobʌch, yic'ot i yʌx'al alʌc'ʌl tac, 

c'ʌlʌl che' bʌ tsac tsʌnsa pejtelel jini yʌx alʌlob ti Egipto. Tsac pʌyʌyob cha'an 
mi' yajñelob tic tojlel. 

18Jini cha'an c cha'añob pejtelel jini levíjob, i q'uexolob pejtelel ascuñʌlo' bʌ 

israelob. 

19Tsa cʌc'ʌyob ti' wenta Aarón yic'ot i yalobilob cha'an mi' cha'leñob e'tel ti 

Tabernáculo ti' q'uexol israelob. Mi caj i yʌq'ueñoñob c majtan tac cha'an i mul 
israelob. Che' jini muq'uix i mʌctañob wocol ba' ora mi' lʌc'tesañob i bʌ ya' ti 
Ch'ujul bʌ Ajñibʌl jini israelob. Che' tsi' yʌlʌ lac Yum. 

20Che'ʌch tsi' meleyob Moisés yic'ot Aarón yic'ot pejtelel jini israelob. Tsi' 

ts'ʌctesayob pejtelel jini mandar tsa' bʌ aq'uenti Moisés ti lac Yum. 

21Jini levíjob tsi' sʌq'uesayob i bʌ. Tsi' wuts'uyob i pislel. Aarón tsi' yʌc'ʌ jini 

levíjob ti' wenta lac Yum che' bajche' i majtan. Tsi' tsʌnsa tat wacax cha'an i mul 
cha'an mi' tajob i sʌq'uesʌntel. 

22Ti wi'il tsa' cajiyob ti tilel jini levíjob cha'an mi' melob i ye'tel ti Tabernáculo ti' 

tojlel Aarón yic'ot i yalobilob. Che'ʌch tsa' laj ts'ʌctiyi i mandar lac Yum tsa' bʌ 
subenti Moisés cha'an jini levíjob. 

23-24Che' jini lac Yum tsi' sube Moisés: Che' anix jo'p'ejl i cha'c'al i jabilel juntiquil 

leví, mi mejlel i tech i ye'tel ti Tabernáculo. 

25-26Jinto che' anix lujump'ejl i yuxc'al jab mi' cʌy i cha'len i ye'tel ya' ti 

Tabernáculo. Mi mejlel i coltan i pi'ʌlob año' bʌ i ye'tel ya' ti Tabernáculo. Pero 
mach yomix mi' chʌn cha'len i ye'tel che' bajche' ti yambʌ ora. Che' bajche' jini 
mi caj a wʌq'ueñob i ye'tel jini levíjob. Che' tsi' yʌlʌ lac Yum. 

Numeros 9 

I q'uiñilel Pascua 

1Lac Yum tsi' pejca Moisés ya' ti colem bʌ i tiquiñal pañimil i c'aba' Sinaí, che' ti 

ñaxan bʌ uw che' wolix i tejchel i cha'p'ejlel jab i loq'uelob ti Egipto. Tsi' sube: 

2-3Subeñob israelob cha'an mi' chajpañob i q'uiñilel Pascua ti jujump'ejl jab. Ti i 

chʌnlujump'ejlel (14) tsic ti ñaxan bʌ uw ti ili jab che' ti ic'ajel, mi caj la' tech jini 
q'uiñijel. Yom xuc'ul mi la' mel che' bajche' wolic subeñet, che'en lac Yum. 

4-5Jini cha'an Moisés tsi' subeyob israelob cha'an mi' chajpañob i q'uiñilel jini 

Pascua. Tsi' meleyob ya' ti colem bʌ i tiquiñal pañimil i c'aba' Sinaí che' ti' 
chʌnlujump'ejlel tsic ti jini ñaxan bʌ uw che' wolix i bʌjlel q'uin. Jini israelob tsi' 
meleyob che' bajche' tsi' subeyob lac Yum Dios. 

6Pero ti jim bʌ ora añob cha'tiquil uxtiquil bibi'o' bʌ cha'an tsi' tʌlʌyob xchʌmel. 

Ma'anic tsa' mejli i melob i q'uiñilel Pascua ti jim bʌ ora. Tsa' c'otiyob ba'an 
Moisés yic'ot Aarón ti jim bʌ ora. 

7Tsi' yʌlʌyob: Joñon lojon bibi'on lojon cha'an tsac tʌlʌ lojon xchʌmel. ¿Chucoch 

tic'bilon lojon cha'an mi cʌq'uen lojon i majtan lac Yum che' i yorajlelix woli i 
yʌc'ob pejtelel israelob? che'ob. 

8Moisés tsi' jac'beyob: Pijtanla, la' to cubin chuqui mi caj i yʌl lac Yum cha'an 

jini woli bʌ la' ña'tan, che'en. 

9-10Lac Yum tsi' jac'be Moisés: Subeñob jini israelob: Ña'tanla jatetla yic'ot la' 

walobilob, mi an majqui bibi' cha'an tsa' ajni ba'an xchʌmel, o mi ñajt añob ti 
xʌmbal che' ti' yorajlel, mi mejlel i melob i q'uiñilel Pascua tic tojlel ti yambʌ uw. 

11Che' ti' chʌnlujump'ejlel q'uin che' ti' cha'p'ejlel uw, che' mi' bʌjlel q'uin, la' i 

chajpañob jini tiñʌme' cha'an mi' tsʌnsañob. Mi caj i c'uxob jini tiñʌme' yic'ot waj 
mach bʌ anic i levadurajlel. Yom mi' c'uxob jini ch'aj bʌ pimel. 

12Mach yomic mi' cʌybeñob i bʌc'tal jini we'elʌl cha'an mi' cha' c'uxob ti yambʌ 

q'uin. Mach yomic mi' c'ʌsbeñob i bʌquel. Che'ʌch yom mi' melob i q'uiñilel 
Pascua che' bajche' tsac subeyetla. 

13Pero mi an winic mu' bʌ i to'o cʌy i bʌ che' sʌcʌch, che' ma'anic ba' tsa' majli, 

cha'an jach mach yomic i mel i q'uiñilel Pascua, che' jini wersa yom mi' chojquel 
loq'uel ti' tojlel c winicob, come ma'anic tsi' yʌc'ʌ i bʌ che' ti' yorajlel mi' cha'leñob 
q'uiñijel tic tojlel. Jini cha'an i bajñel an ti' wenta i mul jini winic. 

14Mi an winic chumul bʌ la' wic'ot mach bʌ i lumalic, yom bʌ i mel Pascua ja'el, 

lajal yom mi' melob che' bajche' jatetla. Jini cha'an junsujm jach jini q'uiñijel mi 
la' mel, yic'ot jini xjula'ob chumulo' bʌ ti la' tojlel. Che' tsi' yʌlʌ lac Yum. 

Tocal ti' tojel Tabernáculo 
(Éx. 40.34-38) 

15Ti jini jach bʌ q'uin che' bʌ tsa' ujti i wa'chocoñob jini Tabernáculo, tsi' moso 

jini Tocal. Che' ti ic'ajel chʌcleman tsa' majli che' bajche' c'ajc. Ya' tsa' jal'a c'ʌlʌl 
ti sʌc'ajel. 

16Che'ʌch tsa' ujti ti pejtelel ora. Jini Tocal tsa' bʌ i moso ti q'uiñil, chʌcleman 

tsa' majli che' bajche' c'ajc che' ti ac'ʌlel. 

17Pero che' bʌ tsa' caji ti letsel majlel jini Tocal am bʌ ya' ti' pam jini Tabernáculo, 

jini israelob tsi' tsajcayob majlel jinto tsa' wa'le jini Tocal. Ya' tsa' wa'leyob ja'el. 
Tsi' wa'chocoyob pisil bʌ i yototob. 

18Che'ʌch tsi' meleyob. Baqui jach bʌ ora lac Yum tsi' subeyob majlel tsa' 

majliyob. Che' bʌ tsi' subeyob cʌytʌl, tsa' cʌleyob ya' ba' tsa' wa'le jini Tocal. 

19Mi cabʌl tsa' jal'a jini Tocal, cabʌl tsa' jal'ayob ja'el. Tsi' meleyob che' bajche' 

yom lac Yum. 

20Mi cha'p'ejl uxp'ejl jach q'uin ya'an jini Tocal, cha'p'ejl uxp'ejl jach q'uin 

ya'añob ja'el jini israelob, come che'ʌch tsi' yʌq'ueyob mandar lac Yum. Ba' ora 
tsi' yʌc'ʌ tac i t'an lac Yum cha'an mi' majlelob, tsa' cha' cajiyob ti xʌmbal. 

21An i tajol tsa' cʌle jini Tocal jump'ejl jach ac'ʌlel. Ti sʌc'an tsi' cha' techeyob i 

xʌmbal. An i tajol ti q'uiñil yic'ot ti ac'ʌlel tsi' tsʌcleyob majlel jini Tocal jini 
israelob. 

22Mi cha'p'ejl q'uin, mi jump'ejl uw, mi jump'ejl jab ya'an jini Tocal ti' pam jini 

Tabernáculo, ya' tsa' jal'ayob jini israelob ti' t'ejl jini Tabernáculo. Jini jach tsa' 
cajiyob ti xʌmbal che' bʌ tsa' caji ti xʌmbal jini Tocal. 

23Ti' mandar lac Yum tsa' jal'ayob. Che' ja'el ti' mandar lac Yum tsa' cajiyob ti 

xʌmbal. Che' bajche' lac Yum tsi' wʌn sube Moisés, che'ʌch tsi' meleyob. Tsi' 
jac'beyob i mandar. 

Numeros 10 

Jini trompeta melbil bʌ ti plata 

1-2Lac Yum tsi' sube Moisés: Mele cha'p'ejl trompeta ti plata jats'bil bʌ ti martillo 

cha'an ma' c'ʌn a pʌy winicob ba' ora mi la' tempan la' bʌ, cha'an ma' subeñob 
i chajpañob i bʌ che' i yorajlelix mi' cha' techob xʌmbal. 

3Che' mi la' wus jini cha'p'ejl trompeta, mux i ña'tañob jini israelob cha'an woli a 

pʌyob, cha'an mi' tempañob i bʌ la' wic'ot ya' ti' ti' jini Tabernáculo. 

4Pero che' jump'ejl jach mi' wustʌl jini trompeta, cojach yom mi' tilelob ba' añet 

jini ñuc taco' bʌ i ye'tel loq'uemo' bʌ ti' tojlel pejtel israelob. 

5Che' ma' ñijcañob ch'ojyel yic'ot i t'an jini trompeta, muq'uix i techob xʌmbal jini 

año' bʌ ti' tojel Tabernáculo ba' mi' pasel q'uin. 

6Che' ti' cha'yajlel mi' wustʌl jini trompeta, mi' loq'uelob majlel jini israelob año' 

bʌ ti' tojel Tabernáculo ya' ti sur. Ti jujunyajl che' yom mi' techob xʌmbal, yom 
mi la' wus jini trompeta. 

7Mach lajalic mi' wustʌl jini trompeta. Yom junchajp i t'an che' mi' tempañob i bʌ 

jini israelob. Yom yambʌ junchajp i t'an cha'an ma' ñijcañob ch'ojyel ti xʌmbal. 

8Cojach jini motomajob mi mejlel i wusob jini trompeta tac. Che' bajche' wolic 

subeñet, che'ʌch yom mi' melob la' walobilob ja'el ti pejtelel ora. 

9Che' c'otemetixla ti la' lumal, che' mi la' loq'uel ti guerra ti' tojlel jini woliyo' bʌ ti 

tic'laya, mux caj cubibeñetla i t'an jini trompeta tac che' mi la' wus ti' yorajlel 
wocol. Mux caj coltañetla. 

10Che' ti' yorajlel la' q'uiñijel tac ja'el, yic'ot che' ti yorajlel ñuc bʌ q'uin la' cha'an, 

yic'ot che' ti' tejchibal tac tsic, yom mi la' wus jini trompeta tac. Yom tijicña la' 
pusic'al che' mi la' pulbeñon c majtan tac, yic'ot che' mi la' wʌq'ueñon c majtan 
tac. Che' jini joñon mi caj c ña'tan jini Trato bʌ c T'an tsa' bʌ cʌq'ueyetla. 
Joñoñʌch la' Yumon, la' Dioson, che'en lac Yum Dios. 

Israelob tsa' loq'uiyob ti Sinaí 

11Tsa' letsi jini Tocal am bʌ ti' pam jini Tabernáculo che' ti' cha'p'ejlel bʌ uw 

cha'an i cha'p'ejlel jab, che' ti junc'al jini tsic. 

12Che' jini tsa' cajiyob ti xʌmbal majlel jini israelob ya' ti colem bʌ i tiquiñal 

pañimil i c'aba' Sinaí. Cha'p'ejl uxp'ejl q'uin tsa' jijliyob ya' ti bij. Tsa' wa'le jini 
Tocal ya' ti colem bʌ i tiquiñal pañimil i c'aba' Parán. 

13Jiñʌch cojax to bʌ tsa' cajiyob ti xʌmbal che' bʌ tsa' aq'uenti mandar tac 

Moisés ti lac Yum Dios. 

14Ñaxan tsi' teche xʌmbal i p'olbalob Judá yic'ot i bandera. An ti' wenta Naasón 

i yalobil Aminadab cha'an mi' pʌyob majlel. 

15Tsi' tsajcayob majlel i p'olbalob Isacar. An ti' wenta Natanael i yalobil Zuar 

cha'an mi' pʌyob majlel. 

16Tsi' tsajcayob majlel i p'olbalob Zabulón. An ti' wenta Eliab i yalobil Helón 

cha'an mi' pʌyob majlel. 

17Che' bʌ tsi' chejeyob jini Tabernáculo, tsi' q'uecheyob majlel i yalobilob 

Gersón yic'ot i yalobilob Merari. 

18Jini i p'olbalob Rubén tsi' tsajcayob majlel yic'ot i bandera. An ti' wenta Elisur 

i yalobil Sedeur cha'an mi' pʌyob majlel. 

19Tsa' loq'uiyob ja'el i p'olbalob Simeón. An ti' wenta Selumiel i yalobil Zurisadai 

cha'an mi' pʌyob majlel. 

20Tsa' loq'uiyob ja'el i p'olbalob Gad. An ti' wenta Eliasaf i yalobil Deuel cha'an 

mi' pʌyob majlel. 

21Tsa' loq'uiyob majlel ja'el i p'olbalob Coat woli bʌ i q'uechob majlel jini Ch'ujul 

bʌ i bʌl Tabernáculo. Che' bʌ tsa' c'otiyob jini wi'ipato' bʌ, cha' wa'chocobilix jini 
Tabernáculo ya' ba' mi caj i jijlelob. 

22I p'olbalob Efraín tsi' tsajcayob majlel ti' pat yic'ot i bandera. An ti' wenta 

Elisama i yalobil Amiud cha'an mi' pʌyob majlel. 

23I p'olbalob Manasés tsi' tsajcayob majlel ti' wenta Gamaliel i yalobil Pedasur. 

24I p'olbalob Benjamín tsi' tsajcayob majlel ti' wenta Abidán i yalobil Gedeoni. 

25Ti' pat tsa' loq'uiyob majlel i p'olbalob Dan ti' wenta Ahiezer i yalobil Amisadai. 

26Tsa' loq'uiyob ja'el i p'olbalob bʌ Aser ti' wenta Pagiel i yalobil Ocrán. 

27Tsa' loq'uiyob ja'el i p'olbalob Neftalí ti' wenta Ahira i yalobil Enán. 

28Che'ʌch tsa' loq'uiyob majlel jini israelob ti mojt ti mojt. 

29Moisés tsi' pejca Hobab i ja'an, jiñʌch i yalobil Ragüel am bʌ ti Madián. Tsi' 

sube: Muq'uix c majlel lojon ya' ti lum ba' mi caj i yʌq'ueñon lojon lac Yum. 
Conla. Mi a wom majlel quic'ot lojon tijicña mi caj a wajñel, come lac Yum tsa'ix 
i subeyob israelob mi caj i pʌsbeñob i yutslel i pusic'al, che'en. 

30Pero Hobab tsi' yʌlʌ: Mach majlicon. Com sujtel ya' ba'an c pi'ʌlob tic lumal, 

che'en. 

31Moisés tsi' cha' sube: Wersa yom ma' majlel quic'ot lojon. Mach a cʌyon lojon, 

come a cʌñʌyʌch jini colem bʌ i tiquiñal pañimil. Cabʌl mi mejlel a coltañon 
lojon. 

32Mi awomʌch majlel quic'ot lojon, lac tem cha'an jach pejtelel mu' bʌ i 

yʌq'ueñonla lac Yum. Che' bajche' mi' melbeñon lojon, che'ʌch mi caj c 
melbeñet lojon ja'el. Che' tsi' yʌlʌ Moisés. 

33Tsi' cʌyʌyob jini wits i c'aba' Sinaí, jiñʌch i wits lac Yum. Uxp'ejl q'uin tsi' 

tsʌcleyob majlel jini Arca tsa' bʌ majli ti ñaxan cha'an mi' yajcʌbeñob lum ba' 
mi' c'ajob i yo. 

34Jini Tocal i cha'an bʌ lac Yum temel tsa' majli yic'otob che' bʌ tsi' cʌyʌyob jini 

lum ba' tsa' poj jijliyob. 

35Che' bʌ tsa' caji ti majlel jini Arca, Moisés tsi' pejca lac Yum: C Yum, tsictesan 

a p'ʌtʌlel ti' tojlel a contrajob, cha'an mi' puts'elob ti' tojel a wut pejtel mu' bʌ i 
ts'a'leñetob, che'en. 

36Che' bʌ tsa' wa'le jini Arca tsi' yʌlʌ lac Yum: Cha' chumlen ti' tojlel israelob ti 

pic ti pic che' bajche' jaypijc añonla, che'en. 

Numeros 11 

Xculucap mut tac 

1Jini winicob tsa' cajiyob ti wʌlwʌl a'leya ti' tojlel lac Yum cha'an mach 

tijicñayobic. Lac Yum tsi' yubibeyob i t'an. Tsa' wen mich'a. Tsi' choco jubel 
c'ajc. Tsa' caji i jisañob ya' ti junwejl i lum. 

2Jini woliyobix bʌ i yubiñob wocol tsa' caji i pʌyob Moisés ti c'am bʌ t'an cha'an 

mi' coltañob. Tsa' caji ti oración Moisés. Che' jini tsa' yajpi jini c'ajc. 

3Jini cha'an tsi' yotsʌbeyob i c'aba' jini lum Tabera am bʌ i sujmlel ti lac t'an, 

“Tsa' Tsujq'ui ti C'ajc”, come i c'ʌc'al lac Yum tsi' puluyob ya'i. 

4Jini egiptojob tsa' bʌ i pi'leyob tilel israelob tsa' caji i wo'wo' uc'tañob i chubʌ'an 

ti Egipto. Jini cha'an tsa' caji i melob i pusic'al ja'el jini israelob. Tsi' yʌlʌyob: 
¿Bacan woli laj c'ux we'elʌl? Anic lac cha'an we'elʌl che' bajche' ti Egipto 
tijicñayonla wʌle. 

5Sumuc jax jini chʌy, yic'ot pepino, yic'ot melón, yic'ot cebolla, yic'ot x'axux, 

yic'ot xwelux tsa' bʌ laj c'uxu che' ya'to añonla ti Egipto, che'ob. 

6Wʌle c'uñonixla ti wi'ñal. Ti jujump'ejl q'uin to'o maná woli la cʌq'uentel, che'ob. 

7Jini maná che' ya wojwoxtʌl che' bajche' i bʌc' xculanta, che'ʌch yilal bajche' i 

yetsel te'. 

8Pejtelel jini ya' bʌ añob ti jini lum tsa' loq'ui i lotob. Mi' juch'tacob ti ña'atun. Mi' 

jats'ob ti te' tac. Mi' ch'ʌxob ti p'ejt cha'an mi' melob ti waj. Lajal i sumuclel che' 
bajche' pan xʌbʌl bʌ ti aceite. 

9Che' bʌ tsa' jubi jini ye'eb ti ac'ʌlel, jini maná tsa' jubi tilel ja'el. 

10Moisés tsi' yubibeyob i yuq'uel winicob yic'ot i pi'ʌlob, ya' ba' wa'alob ti' ti'ob i 

yotot. Jini cha'an tsa' wen mich'a lac Yum ti' tojlelob. Tsi' mele i pusic'al ja'el 
Moisés. 

11Moisés tsi' sube lac Yum: A winicon. ¿Chucoch mij cuchbeñob i mul ili 

tejclumob? 

12¿Calobilob ba? ¿I taton ba? ¿Chucoch mic wersa cʌntañob che' bajche' 

alʌlob, che' lajal bajche' x'ixic mi' mec' majlel i yalobil cha'an mi' tsu'san? 
Che'ʌch wolic pʌyob majlel ti jini lum ba' mi caj a wʌq'ueñon lojon che' bajche' 
tsa' wʌn subeyob c ñojte'el lojon. 

13¿Baqui mi caj c taj we'elʌl cha'an mi cʌq'uen pejtelel ili winicob? Come 

woliyobix ti uq'uel tic tojlel. Woli' yʌlob: “Aq'ueñon lojon we'elʌl cha'an mij c'ux 
lojon”, che'ob. 

14Mach cujchic c cha'an ili wocol. Mach mejlic cʌq'ueñob chuqui woli' 

c'ajtibeñoñob. Wen wocol jax mi cubin. 

15Mi che'ʌch woli a ña'tan, a wocolic mij c'ajtibeñet, tsʌnsañon ti ora. Pʌsbeñon 

i yutslel a pusic'al. La' loq'uicon ti ili wocol, che'en Moisés. 

16Jini cha'an lac Yum tsi' sube Moisés: Tempan lujuntiquil i chʌnc'al (70) winicob 

a cʌñʌyo' bʌ, ñoxobix bʌ ti' tojlel israelob año' bʌ i ye'tel. Pʌyʌyob tilel ti' ti' jini 
Tabernáculo. La' tem wa'lecob a wic'ot ya'i. 

17Che' jini mi caj c jubel tilel cha'an mic pejcañet. Mi caj cʌq'ueñob jini Espíritu 

che' bajche' tsa cʌq'ueyet. Che' jini temel mi caj la' cuch ili wocol. Mi caj i 
coltañetob ili lujuntiquil i chʌnc'al winicob. 

18Subeñob jini winicob woliyo' bʌ ti wulwul t'an: Yom mi la' sʌq'uesan la' bʌ 

come ijc'ʌl mi caj la' c'ux we'elʌl, come tsa'ix la' cha'le uq'uel tic tojlel. Tsa' la' 
wʌlʌ: “Anic lac cha'an we'elʌl wʌle che' bajche' ti Egipto, tijiñayonla”, che'etla. 

19Jini cha'an mi caj cʌq'ueñetla we'elʌl cha'an mi la' c'ux, mach cha'anic cha'p'ejl 

q'uin, mi jo'p'ejl q'uin, mi lujump'ejl q'uin mi junc'al q'uin. 

20Jump'ejl uw mi caj la' c'ux jinto che' muq'uix la' cha' bi'len. Mi caj la' xejtan. Mi 

caj i loq'uel ti la' ñi'. Come tsa'ix la' ts'a'leyon. Tsa' la' wuc'ta Egipto tic tojlel, 
che'en lac Yum. 

21Che' jini Moisés tsi' yʌlʌ: ¿Bajche' mi caj i yujtel iliyi? Wʌ'an lujunc'al i chabajc' 

mil (600,000) winicob. (Mach tsicbilobic jini x'ixicob yic'ot i yalobilob.) Pero jatet 
woli a wʌl mi caj i c'uxob we'elʌl. 

22Mi tsa' lac tsʌnsa pejtelel la cʌlac', pejtelel jini tiñʌme' yic'ot wacax, ¿jasʌl ba 

jini? Mi tsi' laj much'qui i bʌ jini chʌy am bʌ ti colem ñajb, ¿mejl ba lac chuc 
cha'an mi' c'uxob? che'en Moisés. 

23Lac Yum tsi' sube Moisés: ¿Tsa'ix ba jili c p'ʌtʌlel? Mu' to a q'uel mi ma'anic 

mi' ts'ʌctiyel c t'an, che'en lac Yum Dios. 

24Tsa' loq'ui Moisés ti Tabernáculo. Tsi' subeyob winicob pejtelel chuqui tsi' yʌlʌ 

lac Yum. Che' jini tsi' tempayob i bʌ lujuntiquil i chʌnc'al jini xñoxob año' bʌ i 
ye'tel ti' tojlel israelob. Tsi subeyob wa'tʌl ti' joytʌlel jini Tabernáculo. 

25Lac Yum tsa' jubi tilel ti Tocal. Tsi' pejca Moisés. Tsi' ch'ʌmʌ jini Espíritu am 

bʌ ti' tojlel Moisés. Tsi' yʌq'ueyob ja'el jini lujuntiquil i chʌnc'al xñoxob. Che' bʌ 
tsa' tili i yEspíritu ti' tojlelob, tsa' cajiyob ti sub t'an. Jal tsi' chʌn cha'leyob. 

26Cha'tiquil tsa' cʌleyob ti xchumtʌl. Ma'anix tsa' majliyob yic'ot i pi'ʌlob ti' ti' jini 

Tabernáculo. Tsa' cajiyob ti sub t'an ti' tojlel israelob. Juntiquil i c'aba' Eldad, jini 
yambʌ i c'aba' Medad. Che' ja'el ti' tojlel jini cha'tiquil tsa' c'oti jini Espíritu, 
anquese parte añob, pero ch'ʌmbilobix ti tsic yic'ot jini yaño' bʌ, anquese 
ma'anic tsa' mejliyob ti majlel ya' ti Tabernáculo. Ya' jach tsi' cha'leyob subt'an 
ya' baqui añob. 

27Ti ajñel tsa' majliyob cha'tiquil uxtiquil winicob i subeñob Moisés. Tsi' yʌlʌyob: 

Jini Eldad yic'ot Medad wolix i cha'leñob subt'an ya' ba' añon lojon, che'ob. 

28Mach uts'atic tsi' yubi Josué (i yalobil Nun) i yaj e'tel Moisés, come i pi'ʌlʌch ti 

e'tel c'ʌlʌl che' ch'iton to. Tsi' sube i yum: A wocolic c yum, yom ma' tic'ob, 
che'en jini Josué. 

29Moisés tsi' jac'be: ¿Yom ba tsʌytsʌyña a pusic'al tic tojlel? Ma' lon ña'tan 

mach uts'atic mi' cha'leñob subt'an winicob, pero yomcu. Uts'at muq'uic i 
yʌq'ueñob i yEspíritu lac Yum pejtelel winicob x'ixicob, che'en. 

30Che' jini Moisés yic'ot jini xñoxtacob ti Israel tsa' sujtiyob majlel jujuntiquil ti' 

yotot. 

31Lac Yum tsi' choco tilel p'ʌtʌl bʌ ic' tsa' bʌ i wets'e tilel bajc'ʌl xculucap. Tsa' 

wejliyob tilel ti' pam ñajb. Tsa' jubiyob ti' tojlel israelob yic'ot ti' joytʌlel ya' 
ba'añob. Baqui jach tsa' loq'uiyob winicob, tsa' majli i chucob. Jump'ejl q'uin 
xʌmbal ti jujunwejl c'ʌlʌl ba' jaxʌl. Pec' jach tsa' wejliyob c'otel, ya jump'ejl jach 
metro i chanlel. 

32Ti jim bʌ q'uin pejtelel winicob x'ixicob tsi' tempayob jini xculucap. Ma'anic tsa' 

wʌyiyob ti ac'ʌlel. Cha'p'ejl q'uin yic'ot jump'ejl ac'ʌlel woli' chucob jini xculucap. 
Jini mach bʌ cabʌlic tsa' mejli i chuc, cojach lujump'ejl i yuxc'al ti p'ujch, 
jujump'ujch jiñʌch che' bajche' jump'ejl colem coxtal tac tsi' tempayob ti mojt ti 
mojt jini israelob. Pejtelel jini israelob ti' pamol jini xchumtʌlob tsi' tiquesayob ti 
q'uin i bʌc'tal jini xculucap. 

33Che' bʌ tsa' caji i c'uxob jini we'elʌl, che' cajel jaxto woli' jach'ob, tsa' mich'a 

lac Yum ti' contra pejtelel winicob. Tsi' yʌq'ueyob wen tsʌts bʌ wocol. Tsi' 
jisayob lamital. 

34Jini cha'an tsi' yotsʌbeyob i c'aba' jini ajñibʌl Kibrot Hataava, yom bʌ mi' yʌl ti 

lac t'an, “Mucoñibʌl cha'an xwo'lelob”, come ya'i tsi' mucuyob jini tsa' bʌ i wo'wo' 
uc'tayob Egipto. 

35Tsa' majliyob ti Hazerot. Ya' tsa' cʌleyob. 

Numeros 12 

Miriam yic'ot Aarón tsi' wulwul a'leyob Moisés 

1Awilan tsa' cajiyob ti wulwul a'leya Miriam yic'ot Aarón ti' contra Moisés cha'an 

tsi' pʌyʌ i yijñam ch'oyol bʌ ti Cus. 

2Tsa' caji i yʌlob: ¿Cojach ba mi' cha'len t'an lac Yum yic'ot Moisés? ¿Mach ba 

anic mi' c'ʌñonla ja'el? che'ob. 

3Lac Yum tsi' yubibeyob i t'an. Uts i pusic'al Moisés ñumen bajche' pejtelel 

winicob ti pañimil. 

4Ti ora jach lac Yum tsi' pʌyʌ Moisés yic'ot Aarón yic'ot Miriam. Tsi' subeyob: 

Cucula ti la' wuxticlel ya' ba'an Tabernáculo, che'en. Jini cha'an tsa' majliyob. 

5Lac Yum tsa' jubi tilel ti Tocal. Tsa' wa'le ti' ti' Tabernáculo. Tsi' pʌyʌ Aarón 

yic'ot Miriam. Tsi' lʌc'tesayob i bʌ ti' cha'ticlel. 

6Lac Yum tsi' subeyob: Ñich'tanla ili c t'an. Mi añʌch la' cha'an x'alt'an mi caj c 

pejcan ti ñajal. Mi caj c suben c t'an che' an ti' wʌyib. 

7Pero mach che'ic mic pejcan c winic Moisés. Tsa cotsʌbe ti' wenta Moisés 

pejtelel i pi'ʌlob, come cojach xuc'ul c pusic'al yic'ot. 

8Mic cha'len t'an yic'ot Moisés che' bajche' mi la' pejcan la' bʌ ti jamʌl. Mach 

muculic c t'an ti' tojlel. Mi cʌc' c bʌ ti cʌjñel cha'an mi' q'uel bajche' quilal. 

¿Chucoch ma'anic tsa' la' cha'le bʌq'uen che' bʌ tsa' la' wulwul a'le c winic 
Moisés? che'en lac Yum. 

9Che' jini tsa' tili i mich'ajel lac Yum cha'an mi' contrajiñob. Tsa' cha' majli lac 

Yum. 

10Tsa' letsi majlel jini Tocal ti' tojlel Tabernáculo. Awilan anix i c'amʌjel Miriam. 

Sʌc petepet tsa' majli i pʌchʌlel. Tsa' caji i q'uel Aarón mach wenix i pʌchʌlel 
Miriam. 

11Ti wocol t'an tsi' sube Moisés: A wocolic c yum, mach a wʌq'ueñon lojon c toj 

ili mulil, come tontojon lojon. 

12Mach a cʌy Miriam ame lajalic mi' cʌytʌl bajche' chʌmen bʌ alʌl oc'benix bʌ i 

bʌc'tal mi' yilan pañimil, che'en Aarón. 

13Che' jini Moisés tsi' pejca lac Yum Dios ti wocol t'an: C Yum Dios, mic subeñet, 

a wocolic, cha' lajmesan jini c chich, che'en. 

14Lac Yum tsi' sube Moisés: Tsa'ic tujbʌbenti i wut jini x'ixic cha'an i tat, ¿mach 

ba muq'uic i yʌjq'uel ti quisin wucp'ejl q'uin? Jini cha'an la' chojquic loq'uel ti la' 
tojlel wucp'ejl q'uin. Che' mi' ts'ʌctiyel, yom mi' cha' ochel ya' ba' chumuletla, 
che'en lac Yum. 

15Jini cha'an wucp'ejl q'uin tsa' chojqui loq'uel Miriam ti' tojlel i pi'ʌlob. Jini 

winicob x'ixicob tsi' pijtayob wucp'ejl q'uin. Ma'anic tsi' poj techeyob i xʌmbal 
jinto che' cha' ya'ix an yic'otob. 

16Che' jini tsi' cʌyʌyob Hazerot. Tsa' c'otiyob ti colem bʌ i tiquiñal pañimil i c'aba' 

Parán. 

Numeros 13 

Lajchʌntiquil stsajiya pañimil 
(Dt. 1.19-33) 

1-2Lac Yum tsi' sube Moisés: Choco majlel winicob cha'an mi' tsajiñob jini lum i 

c'aba' Canaán mu' bʌ caj cʌq'ueñob israelob. Choco majlel lajchʌntiquil 
yumʌlob loq'uemo' bʌ ti jini lajchʌnmojt i yalobilob Israel, che'en. 

3-15Jini cha'an tsi' chocoyob loq'uel ya' ti colem bʌ i tiquiñal pañimil i c'aba' Parán 

che' bajche' tsi' sube lac Yum. Pejtelel ili winicob añob i ye'tel ti' tojlel i pi'ʌlob 
jiñʌch i c'aba'ob: Samúa i yalobil Zacur, loq'uem bʌ ti Rubén; Safat i yalobil Hori, 
loq'uem bʌ ti Simeón; Caleb i yalobil Jefone, loq'uem bʌ ti Judá; Igal i yalobil 
José, loq'uem bʌ ti Isacar; Oseas i yalobil Nun, loq'uem bʌ ti Efraín; Palti i yalobil 
Rafú, loq'uem bʌ ti Benjamín; Gadiel i yalobil Sodi, loq'uem bʌ ti Zabulón; Gadi 
i yalobil Susi, loq'uem bʌ ti Manasés, i yalobil José; Amiel i yalobil Gemali, 
loq'uem bʌ ti Dan; Setur i yalobil Micael, loq'uem bʌ ti Aser; Nahbi i yalobil 
Vapsi, loq'uem bʌ ti Neftalí; Guel i yalobil Maqui, loq'uem bʌ ti Gad. 

16Jiñʌch i c'aba'ob winicob tsa' bʌ i chocoyob majlel Moisés cha'an mi' tsajiñob 

jini lum. Moisés tsi' q'uextʌbe i c'aba' Oseas i yalobil Nun. Tsi' yotsʌbe i c'aba' 
Josué. 

17Che' bʌ tsi' chocoyob majlel cha'an mi' q'uelob bajche' yilal jini lum Canaán, 

Moisés tsi' subeyob: Cucula ti' bijlel Neguev ba' mi la' letsel ti wits. 

18Yom mi la' wen q'uel jini lum bajche' yilal, yic'ot bajche' yilalob jini winicob ya' 

bʌ chumulob, mi ch'ejlob, mi mach ch'ejlobic, mi ts'ita'ob, mi cabʌlob. 

19Q'uelela mi uts'at mi' yʌc' i wut jini lum. Q'uelela mi joyolob ti ts'ajc jini colem 

tejclum tac yic'ot xchumtʌl tac, mi cabʌlob mi mach cabʌlobic. 

20Q'uelela jini lum, mi weñʌch yilal, mi mach wenic, mi an tacʌch i te'elal, mi 

ma'anic. Mach la' cha'len bʌq'uen. Ch'ʌmʌla tilel i wut tac te' cha'an mi laj q'uel 
bajche' yilal. Che' tsi' yʌlʌ Moisés. I tejchibalix c'ajbal, wolix i c'ʌñ'an i wut 
ts'usub. 

21Jini cha'an tsa' cajiyob ti letsel majlel. Tsa' caji i tsajiñob jini lum c'ʌlʌl ti' tiquiñal 

pañimil i c'aba' Zin c'ʌlʌl ti Rehob am bʌ ti' bijlel Hamat. 

22Che' bʌ tsa' ñumiyob ti Neguev tsa' c'ʌlʌ c'otiyob ti Hebrón, ba' tsi' q'ueleyob i 

p'olbalob Anac ti mojt ti mojt, Ahimán yic'ot Sesai yic'ot Talmai. Wa'chocobilix 
Hebrón ti oniyi che' wucp'ejl to jab yom cha'an mi' wa'chocontel Zoán am bʌ ti 
Egipto. 

23Tsa' c'otiyob jini lajchʌntiquilob ti joctʌl i c'aba' Escol, ya' ba' tsi' tuc'uyob 

jumpajl ts'usub, wen colem bʌ. Wersa yom cha'tiquil winicob cha'an mi' 
q'uechob majlel ti junts'ijt te'. Tsi' ch'ʌmʌyob sujtel ja'el i wut ch'umac' yic'ot i 
wut higo. 

24Jini cha'an tsi' yotsʌbeyob i c'aba' ili lum Joctʌl Escol cha'an jini ts'usub tsa' 

bʌ i tajayob. 

25Ñumenix cha'c'al q'uin tsa' cha' sujtiyob jini winicob ba'an i pi'ʌlob. 

26Tsa' cha' c'otiyob ti Cades am bʌ ya' ti colem bʌ i tiquiñal pañimil i c'aba' 

Parán. Tsi' subeyob Moisés yic'ot Aarón yic'ot pejtelel israelob bajche' yilal i 
lumal Canaán. Tsi' pʌsbeyob ja'el i wut jini pʌc'ʌbʌl tsa' bʌ i tajayob. 

27Tsi' yʌlʌyob: Tsa' c'otiyon lojon ya' ba' tsa' chocoyon lojon majlel. Melel on mi' 

yʌc' leche, yic'ot chab. Wʌ' tsac ch'ʌmʌ lojon tilel ts'ita' i wut te' cha'an mi la' 
q'uel. 

28Pero wen ch'ejlob jini winicob ya' bʌ chumulob. Wen colem jini tejclum, joyolob 

ti ts'ajc. Tsaj q'uele lojon ja'el jini wen chaño' bʌ winicob i yalobilob Anac. 

29Ya' chumulob i yalobilob Amalec ti Neguev. Jini heteojob, yic'ot jebuseojob, 

yic'ot amorreojob, chumulob ti wits. Jini cananeojob chumulob ti' ti' colem ñajb, 
yic'ot ti' ti' Jordán ja', che'ob. 

30Che' jini Caleb tsa' caji i xic' i pi'ʌlob ti' tojlel Moisés: Conla ti ora cha'an mi lac 

ch'ʌm jini lum, come muc'ʌch i mʌjlel lac cha'an, che'en Caleb. 

31Pero jini yaño' bʌ winicob tsajniyo' bʌ yic'ot cha'an mi' q'uel tsi' subeyob: Mach 

mejliconla ti letsel majlel ame i jisañonla laj contrajob come wen p'ʌtʌlob, 
che'ob. 

32Che' jini tsi' bʌc'tesayob i pi'ʌlob come tsi' yʌlʌyob: Wen yujilob guerra winicob 

ti jini lum ba' tsajniyon lojon. Wen colemob jini chumulo' bʌ ti Neguev ti' bijlel 
Canaán ba' tsa' ñumiyon lojon. 

33Tsaj q'uele lojon i yalobilob Anac, jini wen chaño' bʌ winicob, cʌmbilo' bʌ c'ʌlʌl 

ti wajali. Wen pec' tsaj q'uele lojon c bʌ che' bajche' ya alʌ sajc' ti' tojlelob, come 
wen chañob, che'ob. 

Numeros 14 

Jini israelob tsi' contrajiyob lac Yum 

1Che' jini tsa' cajiyob ti c'am bʌ t'an yic'ot uq'uel. Jump'ejl ac'ʌlel c'ʌlʌl tsa' sʌc'a 

ma'anic tsa' ñʌjch'iyob ti uq'uel. 

2Ti jump'ejlob i pusic'al tsa' caji i contrajiñob Moisés yic'ot Aarón pejtelel jini 

israelob. Tsi' yʌlʌyob ti c'am bʌ t'an: Uts'at tsa'ic chʌmiyon lojon ti' lumal Egipto 
yic'ot wʌ' ti tiquiñal pañimil ba' añonla. 

3¿Chucoch woli' pʌyon lojon majlel lac Yum ti jini lum ba' tsajniyob lac pi'ʌlob? 

Mux i jisañonla ti espada. Mux i pʌybeñon lojon quijñam, yic'ot calobil lojon 
cha'an mi' yotsañob ti mozo e'tel. ¿Mach ba yomic mij coltan lojon c bʌ? La' 
sujticon lojon ti Egipto, che'ob. 

4Ti jujump'ejl otot tsa' caji i pejcañob i bʌ: La' lac yajcan juntiquil lac yum cha'an 

mi lac cha' sujtel ti Egipto, che'ob. 

5Tsi' yubiyob Moisés yic'ot Aarón. Tsi' pʌcchocoyob i bʌ ti' tojlel pejtelel israelob 

ya' ba' much'ulob. 

6Che' jini Josué i yalobil Nun, yic'ot Caleb i yalobil Jefone, jini tsajniyo' bʌ i 

q'uelob jini lum, tsi' tsiliyob i pislel cha'an i ch'ijiyemlel i pusic'al. 

7Tsa' caji i subeñob pejtelel israelob: Uts'atax jini lum ba' tsajni j q'uel lojon. 

Cabʌl mi' yʌc' i wut pʌc'ʌbʌl. 

8C'ux mi' yubiñonla lac Yum. Mi caj i yʌq'ueñonla jini lum ba' yujil colel pejtelel 

pʌc'ʌbʌl. Jiñʌch wen bʌ lum ba'an cabʌl leche yic'ot chab. 

9La' wocolic mach mi la' chañ'esan la' bʌ ti' tojlel lac Yum. Mach mi la' bʌc'ñan 

jini winicob ya' bʌ añob ti jini lum. Lajalob jax yilal bajche' waj mu' bʌ laj c'ux, 
come lac Yum woli' cʌntañonla. Lac Yum tsa'ix i cʌyʌ jini año' bʌ ti Canaán. 
Mach mi la' bʌc'ñañob, che' jini. Che' tsi' xiq'uiyob Caleb. 

10Pero mich'ob jini winicob. Awilan yomobix julbʌl ti xajlel. Ti jim bʌ ora tsa' 

tsictiyi i ñuclel lac Yum ya' ti' pam jini Tabernáculo ba' tsi' laj q'ueleyob. 

11Lac Yum tsi' sube Moisés: ¿Jayp'ejl to ora mi caj i mich'leñoñob ili winicob? 

¿Jayp'ejl to ora ma'anic mi caj i p'isob ti wenta jini ñuc tac bʌ c p'ʌtʌlel tsa' bʌ c 
pʌsbeyob? 

12Jini cha'an mi caj c jisañob ti c'amʌjel tac. Mi caj c chilbeñob i lum. Pero mi 

caj c wa'chocoñet ti' tojlel yaño' bʌ utso' bʌ i pusic'al. Mi caj c p'ojlesañet cha'an 
mi' tilel yambʌ tejclum ñumen cabʌl bʌ che' bajche' iliyi, che'en lac Yum. 

13Pero Moisés tsi' sube lac Yum: Mach che'iqui c Yum, come mi caj i yubiñob 

jini egiptojob. ¿Chuqui mi caj i yʌlob che' jini? Come yujilob tsa' loc'sayob tilel ti 
ñuc bʌ a p'ʌtʌlel. 

14Tsa'ix i subeyob jini chumulo' bʌ ti Canaán wʌ'añet tic tojlel lojon. Laj yujilobix 

añet tic tojlel lojon. Ma' pejcan israelob che' bajche' mi' pejcañob i bʌ winicob 
che' mi' q'uelob i bʌ. Mic chumtʌl lojon ti yebal a Tocal. Ma' majlel ti ñaxan baqui 
jach ma' pʌyon lojon majlel. Ma' toj'esañon lojon majlel ti a Tocal che' ti q'uiñil 
yic'ot ti c'ajc che' ti ac'ʌlel. 

15A wujil chuqui mi caj i yʌlob winicob ti yan tac bʌ lum mi tsa' jisa a winicob. 

Come ubibilix i cha'añob bajche' tsa' wen coltayob ti yambʌ ora. Che' jini mi caj 
i yʌlob: 

16“Wersa tsi' tsʌnsayob i Yum, come ma'anic tsa' mejli i cʌntañob ti tiquiñal bʌ 

pañimil. Ma'anic tsa' mejli i yotsañob ti jini wen bʌ lum, anquese tsi' yʌq'ueyob 
i t'an cha'an mi caj i yotsañob ya'i”. Che' mi caj i lon alob. 

17Jini cha'an c Yum, mij c'ajtibeñet ti wocol t'an, la' tsictiyic a p'ʌtʌlel. Coltañon 

lojon che' bajche' tsa' wʌlʌ. 

18Uts'at a pusic'al c Yum. Jal ma' cuchbeñon lojon c mul. Wen a wujil p'untaya. 

Ma' ñusʌbeñon lojon c mul yic'ot c jontolil lojon. Tojet ja'el. Wersa mi caj a 
wʌq'ueñob i tojol i mul jini xmulilob, yic'ot i yalobilob, yic'ot i butsob, yic'ot i 
p'olbalob i buts. Mi caj i tojbeñob i mul ti chʌnlajmlel. 

19Jini cha'an, c Yum, a wocolic pʌsbeñob i yutslel a pusic'al ili winicob. 

Ñusʌbeñob i mul, che' lajal bajche' tsa' ñusʌbeyob i mul che' bʌ tsa' loq'uiyon 
lojon ti Egipto c'ʌlʌl wʌle. Che' tsi' yʌlʌ Moisés. 

Tsa' aq'uentiyob wocol israelob 
(Dt. 1.34-40) 

20Che' jini lac Yum tsi' yʌlʌ: Tsa'ix c ñusʌbeyob i mul cha'an tsa' c'ajtibeyon ti 

wocol t'an. 

21A wujil cuxulon. But'ul pañimil tic ñuclel. Isujm jini c t'an. 



257 

 

Chol de Tumbalá Bible 
© Bible Society of Mexico. 

  
 

 

22Mi caj c mel pejtelel ili winicob, come tsi' q'ueleyob c ñuclel yic'ot ñuc tac bʌ i 

yejtal c p'ʌtʌlel tsa' bʌ c pʌsbeyob ti Egipto yic'ot ya' ti jochol bʌ lum. Lujunyajlix 
tsi' yilʌbeyoñob c pusic'al. Ma'anic tsi' p'isiyoñob ti wenta. 

23Anquese tsa cʌq'ueyob c t'an i ñojte'elob cha'an mi caj cʌq'ueñob i lum i 

p'olbal, ma'anic mi caj i wis q'uelob jini lum mi juntiquilic tsa' bʌ i ts'a'leyoñob. 

24Pero mi caj i q'uel jini lum jini c winic Caleb cha'an tsi' ñopoyon ti pejtelel i 

pusic'al. Xuc'ul i pusic'al quic'ot. Jini cha'an mi caj c pʌy ochel ti jini lum ya' ba' 
tsajni i q'uel. Ya' mi' cajelob ti chumtʌl i p'olbalob ti pejtelel ora. 

25Awilan jini israelob woli' bʌc'ñañob jini amalecob yic'ot jini cananeojob 

chumulo' bʌ ti joctʌl. Jini cha'an yom mi la' sutq'uin la' bʌ. Cucula ti colem bʌ i 
tiquiñal pañimil ya' ba' tilemetla ti' bijlel jini colem bʌ ja' i c'aba' Chʌchʌc bʌ Ja'. 
Che' tsi' yʌlʌ lac Yum. 

26-27Lac Yum tsi' pejca ja'el Moisés yic'ot Aarón: ¿Jayp'ejl to ora mi caj 

cuchbeñob i mul ili winicob woliyo' bʌ ti wulwul t'an cha'an mach yomobic i 
jac'beñon c t'an? 

28Subeñob: “Cha'lenla bʌq'uen come cuxulon, che'en lac Yum. Che' lajal 

bajche' tsa' la' wʌc'ʌ la' t'an cha'an mi la' contrajiñon, che'ʌch mi caj 
contrajiñetla. 

29Mi' caj ti yajlel la' bʌc'tal ilayi ti' tiquiñal pañimil ti la' pejtelel tsa' bʌ la' chañ'esa 

la' bʌ tic tojlel. Che' bajche' jaytiquiletla tsa'ix bʌ la' taja junc'al la' jabilel, ma'anic 
mi caj la' wochel ti Canaán. 

30Pero Caleb, i yalobil Jefone, yic'ot Josué i yalobil Nun, mi' cajelob ti ochel ti 

jini lum cha'an mi' ts'ʌctiyel c t'an. 

31Tsa' la' lon alʌ mi' cajelob ti ochel la' walobilob ti majtan e'tel ti' tojlel i yumob 

jini lum, pero joñon mi caj c pʌyob ochel ti jini lum. Mi caj cotsañob ti' yum jini 
lum ba' tsa' la' ts'a'le. 

32Jixcu jatetla, wʌ' jach mi caj ti yajlel la' bʌc'tal ila ti' tiquiñal pañimil. 

33Jini la' walobilob mi caj i to'ol cha'leñob xʌmbal ñumel ti colem bʌ i tiquiñal 

pañimil cha'an ti' caj la' mul. Cha'c'al jab mi caj i cha'leñob xʌmbal ñumel jinto 
mi la' laj chʌmel jatet bʌ la. 

34Che' lajal bajche' tsajniyetla la' tsajin jini lum cha'c'al q'uin che' ja'el cha'c'al 

jab mi caj la' wubin cabʌl wocol cha'an la' mul, jujump'ejl jab cha'an jujump'ejl 
q'uin. Che' jini mux caj cʌntesañetla. Wocol jax mi caj la' toj la' mul cha'an tsa'ix 
la' ts'a'leyon. 

35Joñon la' Yumon. Tsa'ix c cha'le t'an. Mi caj c mel ili winicob tsa' bʌ i 

contrajiyoñob che' bajche' tsac subeyetla. Mi caj i laj c'un'añob ila ti' tiquiñal 
pañimil. Mi' cajelob ti chʌmel”. Che' yom ma' subeñob, che'en lac Yum Dios. 

Jini lujuntiquil stsajiya pañimil tsa' chʌmiyob 



258 

 

Chol de Tumbalá Bible 
© Bible Society of Mexico. 

  
 

 

36-37Jini winicob tsa' bʌ i chocoyob majlel Moisés cha'an mi' tsajiñob lum tsa' 

chʌmiyob ti' tojlel lac Yum. Come tsi' techeyob jontol bʌ t'an ti' contra lac Yum 
che' bʌ tsa' cha' c'otiyob ya' ba'an israelob. Come tsi' bʌc'tesayob israelob. Jini 
cha'an tsa' bʌc' tili c'amʌjel cha'an mi' jisañob. 

38Jini jach Josué i yalobil Nun, yic'ot Caleb i yalobil Jefone, cuxul tsa' cʌleyob 

che' bʌ tsa' chʌmiyob jini lujuntiquil i pi'ʌlob tsajni bʌ i q'uelob jini lum. 

Tsi' jisayob jini año' bʌ ti Horma 
(Dt. 1.41-46) 

39Moisés tsi' cha' subeyob israelob pejtelel ili t'an. Che' jini wen ch'ijiyem tsa' 

cʌleyob ti' pejtelelob. 

40Che' ti yijc'ʌlal wen sebto tsa' ch'ojyiyob. Tsa' cajiyob ti letsel majlel ya' ti chan 

bʌ wits. Tsi' yʌlʌyob: Wolix c ña'tan lojon an lojon c mul cha'an ma'anic tsac 
jac'ʌ lojon c pʌyol, pero chajpʌbilonix lojon cha'an mic majlel lojon ti jini lum tsa' 
bʌ i ña'ta i yʌq'ueñonla lac Yum Dios, che'ob. 

41Moisés tsi' yʌlʌ: Tsa'ix ñumi i yorajlel. Wolix la' ñusʌben i mandar lac Yum, 

come tsi' subeyetla cha'an mi la' sujtel ya' ti' tiquiñal pañimil. Isujm mic 
subeñetla mach uts'atic mi caj la' loq'uel mi che'ʌch mi la' mel che' bajche' woli 
la' lon ña'tan. 

42Lolom jax mi la' letsel majlel, come ma'anic mi' majlel lac Yum la' wic'ot. Mach 

chʌn majliquetla, ame jisʌntiquetla ti' tojlel la' contrajob. 

43Mi caj i jisañetla ti espada jini amalecob yic'ot cananeojob ya' ba' woli la' lon 

ña'tan majlel, cha'an tsa' la' cʌyʌ la' ñop lac Yum. Jini cha'an lac Yum tsa'ix i 
cʌyʌyetla. Che' tsi' yʌlʌ Moisés. 

44Pero tsi' wersa ña'tayob letsel ya' ti wits, anquese ma'anic tsa' majli Moisés. 

Ma'anic tsa' majli ja'el jini Arca i cha'an bʌ lac Yum. 

45Tsa' jubiyob tilel jini amalecob yic'ot jini cananeojob chumulo' bʌ ti wits. Tsi' 

contrajiyob. Tsi' yajñesayob c'ʌlʌl ti Horma. 

Numeros 15 

Mandar cha'an majtañʌl tac 

1-2Lac Yum tsi' sube Moisés: Yom ma' subeñob israelob: Che' ochemobix la' 

walobilob ya' ti jini lum mu' bʌ caj cʌq'ueñob, 

3mi yomob i yʌq'ueñon pulbil tac bʌ c majtan, yic'ot jini tsʌnsʌbil tac bʌ c majtan 

tilem bʌ ti' pusic'al, che' mi' ts'ʌctesañob i t'an, o che' ti' yorajlel tac la' q'uiñijel, 
la' i yʌq'ueñoñob xojocña bʌ i yujts'il tic tojlel. 

4Jini mu' bʌ i ch'ʌmbeñon tilel c majtan, la' i ch'ʌmbeñon tilel yic'ot c majtan 

melbil bʌ ti harina. Yom uxp'ejl litro jini juch'bil bʌ harina xajc'ubil bʌ yic'ot ojlil i 
cha'p'ejl litro aceite. 

5Yom mi la' wʌc' ojlil i cha'p'ejl litro vino, jiñʌch japbil bʌ majtañʌl, ba' ora ma' 

wʌq'ueñon juncojt tiñʌme'. 

6Mi tat tiñʌme' jini alʌc'ʌl mu' bʌ a tsʌnsan, yom ma' c'ʌn wʌcp'ejl litro juch'bil bʌ 

harina xajc'ubil bʌ yic'ot cha'p'ejl litro aceite, 

7yic'ot cha'p'ejl litro vino cha'an japbil bʌ majtañʌl. Jiñʌch xojocña bʌ c majtan. 

8-9Mi i tat wacax jini mu' bʌ la' wʌq'ueñon, yom ma' c'ʌn bolomp'ejl litro juch'bil 

bʌ harina xajc'ubil bʌ yic'ot uxp'ejl litro aceite. Jiñʌch yom che' a wom a 
ts'ʌctesan a t'an, yic'ot che' ma' wʌq'ueñonla wocolix cʌlʌ. 

10Yom ja'el uxp'ejl litro vino cha'an japbil bʌ majtañʌl. Jiñʌch xojocña bʌ pulbil 

bʌ c majtan. 

11-12Che'ʌch yom mi la' mel che' mi la' wʌq'ueñon jujuncojt c majtan mi tat 

wacax, mi tat tiñʌme', mi alʌ tat tiñʌme', mi alʌ tat chivo. 

13-14Pejtelel jini israelob che'ʌch mi caj i melob bajche' iliyi, cha'an xojocña tic 

tojlel jini pulbil bʌ c majtan. Che'ʌch yom mi' melob ti pejtelel ora la' walobilob 
yic'ot jini ñajt bʌ ch'oyolob año' bʌ ti la' tojlel. 

15Pejtelel chumulo' bʌ ti jini lum junlajal mi caj i jac'ob c mandar, jini israelob 

yic'ot jini ñajt bʌ ch'oyolob, yic'ot la' walobilob ti pejtelel ora. Junlajaletla tic tojlel. 

16Jump'ejl jach mandar yom mi la' jac' israelet bʌ la yic'ot la' pi'ʌlob ti chumtʌl 

parte bʌ ch'oyolob, che'en lac Yum. 

17-18Lac Yum tsi' cha' sube Moisés: Yom ma' cʌntesan jini israelob ba' ora 

ochemobix ti jini lum ba' mi caj cʌq'ueñob. 

19-21Che' mi' yujtel i tuc'beñob i wut i pʌc'ʌb tac, yom mi' yʌq'ueñoñob c majtan. 

La' i ch'ʌmob ñaxan bʌ i wut trigo cha'an mi' melbeñoñob junq'uejl colem waj 
cha'an c majtan. Che'ʌch yom mi' yʌq'ueñoñob ti jujump'ejl jab. Che' yom mi' 
melob la' walobilob ja'el c'ʌlʌl ti pejtelel ora. 

22Che' añob i sajtemal che' ma'anic mi' jac'beñoñob pejtelel ili c mandar tsa' bʌ 

c subeyob, 

23-24ti jim bʌ ora che' mi' ña'tʌntel i mul, la' tilicob pejtelel israelob cha'an mi' 

yʌq'ueñoñob juncojt tat wacax cha'an pulbil bʌ c majtan. Temel yom mi' 
yʌq'ueñoñob yic'ot majtañʌl melbil bʌ ti harina, yic'ot vino ja'el jini japbil bʌ c 
majtan. Yom mi' yʌq'ueñoñob ja'el juncojt tat chivo cha'an i ñusʌntel mulil. Che' 
yom mi' melob la' p'olbalob ti pejtelel ora. 

25Jini motomaj mi caj i tsʌnsan jini majtañʌl cha'an i tojol i mul pejtelel israelob. 

Che' jini mi caj i ñusʌbentelob i mul, come an i sajtemal anquese ma'anic tsi' 
ña'tayob. Jini cha'an ti' pejtelelob yom mi' ch'ʌmob tilel pulbil bʌ c majtan yic'ot 
majtañʌl cha'an mi' ñusʌbentelob i mul. 

26Che' jini mi caj c ñusʌbeñob i mul pejtelel israelob, yic'ot jini ñajt bʌ ch'oyolob 

woliyo' bʌ ti chumtʌl ti la' tojlel, come ti' pejtelelob mi' tajob i mul cha'an ti' caj i 
mul juntiquil. 

27Mi an i sajtemal juntiquil, yom mi' yʌc' juncojt i ña'al chivo am bʌ jump'ejl i 

jabilel cha'an i tojol i mul. 

28Jini motomaj mi caj i yʌq'ueñon c majtan cha'an i tojol mulil. Mi caj c 

ñusʌbeñob i mul jini winicob. 

29Jini israelob yic'ot i pi'ʌlob ti chumtʌl parte bʌ i lumal junlajal jach mi caj i jac'ob 

ili mandar. 

30Pero majqui jach mi' cha'len mulil cha'an jach yom jontolil, mi jini Israel bʌ, mi 

jini ñajt bʌ ch'oyol, wolix i ts'a'leñon. Wersa yom mi' chojquel loq'uel ti' lumal jini 
winic. 

31Come ma'anic tsi' jac'ʌ c t'an. Tsa' jach i t'uchta c mandar. Jini cha'an wersa 

yom mi' chojquel loq'uel jini winic. Bajñel an ti' wenta cha'an mi' toj i mul. Che' 
tsi' yʌlʌ lac Yum. 

Mi' jujlel ti xajlel xñusa mandar ti' yorajlel c'aj o 

32Che' ya' añob pejtelel israelob ya' ti colem bʌ i tiquiñal pañimil, tsi' tajayob 

juntiquil winic woli bʌ ti xot' si' che' ti' yorajlel c'aj o. 

33Jini tsa' bʌ c'oti i tajob jini winic che' woli ti xot' si' tsi' pʌyʌyob tilel ba'an Moisés 

yic'ot ba'an Aarón, jiñʌch año' bʌ i ye'tel. 

34Tsi' yotsayob ti mʌjquibʌl, come maxto tsiquilic chuqui mi caj i tumbentel. 

35Lac Yum tsi' sube Moisés: Wersa mi' tsʌnsʌntel jini winic. La' i pʌyob loq'uel i 

pi'ʌlob ti' ti' jini tejclum cha'an mi' julob ti xajlel, che'en. 

36Che' jini tsi' pʌyʌyob loq'uel ti tejclum cha'an mi' julob. Tsa' chʌmi jini winic 

che' bajche' lac Yum tsi' sube Moisés. 

I ch'ʌjlil i ti' ti'il i bujcob 

37-38Lac Yum tsi' pejca Moisés: Subeñob israelob: Yom mi la' joch' i ti' ti'il la' 

bujc jatetla yic'ot la' walobilob ti pejtelel ora. Che' ja'el yom mi la' wʌc' jujunt'ujm 
yʌjyʌx puy ya' ti' ti'il. 

39Che' mi la' q'uel yom mi la' c'ajtesan ti la' pusic'al pejtelel c mandar, cha'an 

ts'ʌcʌl mi la' chʌn mel, cha'an mach yomic mi la' mel jini mu' bʌ la' bajñel ña'tan 
ti la' pusic'al. Mach yomic mi la' tsʌclan jini mu' bʌ i bajñel q'uel la' wut cha'an 
mi' yʌq'ueñetla la' taj la' ts'i'lel. 

40Yom c'ajal la' cha'an ti pejtelel ora cha'an mi la' jac' pejtelel jini c mandar, 

cha'an ch'ujul mi la' wajñel tic tojlel. 

41Joñoñʌch la' Yumon la' Dioson tsa' bʌ c loc'sayetla ti' lumal Egipto cha'an mi 

la' ch'ujutesañon. Come la' Yumon la' Dioson, che'en lac Yum Dios. 

Numeros 16 

I jontolil Coré 

1Jini Coré (i yalobil Ishar, i yalobil bʌ Coat, i yalobil bʌ Leví) tsi' laja i t'an yic'ot 

Datán yic'ot Abiram (i yalobilob Eliab), yic'ot On (i yalobil Pelet). Datán yic'ot 
Abiram yic'ot On loq'uemob ti' p'olbal Rubén. 

2Tsa' caji i contrajiñob Moisés. Tsi' coltayob lujunc'al yic'ot lujuntiquil i yuxc'al 

(250) winicob, jini ñuc taco' bʌ i ye'tel ti' tojlel israelob, yajcʌbilo' bʌ cha'an mi' 
cʌntañob winicob. 

3Che' jini tsa' majliyob i pejcan Moisés yic'ot Aarón: Jasʌlix chuqui woli la' mel, 

che'ob. Come laj ch'ujulonla ti Israel. Junlajalonla. Baqui jach añonla ya'an lac 
Yum la quic'ot. ¿Chucoch mi la' chʌn otsan la' bʌ ti yumʌl ti' tojlel i cha'año' bʌ 
lac Yum cha'an mic yumañet lojon? che'ob. 

4-5Che' bʌ tsi' yubi Moisés, tsi' ñocchoco i bʌ ti lum. Tsi' sube Coré yic'ot pejtelel 

jini woli bʌ i tsajcañob: Ijc'ʌl to mi caj i tsictesan lac Yum majqui i cha'año' bʌ, 
yic'ot majqui jini ch'ujulo' bʌ, yic'ot majqui tsi' yajca cha'an motomaj. 

6-7Jini cha'an yom mi la' mel bajche' iliyi, jatet, Coré, yic'ot pejtelel a pi'ʌlob: 

Ch'ʌmʌla tilel jini pom tac. Yom mi la' wotsʌben i c'ʌc'al. Aq'uen lac Yum jini 
pom che' ti sʌc'ajel. Jini winic mu' bʌ i yajcan lac Yum Dios, jiñʌch ch'ujul bʌ 
winic. Woli la' bajñel chañ'esan la' bʌ i p'olbalet bʌ la Leví. 

8-9Tsajiletme la levíjet bʌ la. Dios tsi' yajcayetla ti' tojlel pejtelel israelob cha'an 

mi la' wajñel ti' tojlel Dios che' mi' la' melben i ye'tel ti Templo. Tsi' pʌsbeyetla i 
yutslel che' bʌ tsi' yʌq'ueyetla la' we'tel. ¿Mu' ba la' lon ts'a'len jini ñuc bʌ la' 
we'tel ya' ti' yotot lac Yum Dios ti' tojlel israelob? 

10Tsa'ix i pʌyʌyetla ti la' we'tel ti' tojlel, temel yic'ot la' pi'ʌlob. ¿Mach ba jasʌlic 

mi la' q'uel? ¿Woli ba la' lon ña'tan cha'an anto yom mi la' ch'ʌmben i ye'tel 
motomaj? 

11Come wolix la' tempan la' bʌ jatetla yic'ot jini woli bʌ i tsajcañetla cha'an mi la' 

contrajin lac Yum Dios. ¿Majqui jini Aarón? Ma'anic woli la' contrajin Aarón i 
winic Dios, pero jiñʌch Dios woli bʌ la' contrajin. Che' tsi' yʌlʌ Moisés. 

12Che' jini Moisés tsi' choco ti pʌyol Datán yic'ot Abiram, i yalobilob Eliab. Pero 

ma'anic tsi' jac'ʌyob i pʌyol. Tsi' yʌlʌyob: Mach comic lojon. 

13Tsa' pʌyʌyon lojon loq'uel ba' tijicñayon lojon ti Egipto. Jiñʌch wen bʌ lum ba' 

tsac japʌ lojon lech. Tsac mʌc'ʌ lojon chab. Tsa' pʌyʌyon lojon tilel ti chʌmel ila 
ti colem bʌ i tiquiñal pañimil. ¿C yumet ba lojon cha'an mic jac'beñet lojon a 
t'an? 

14Ma'anic chuqui tsa' wʌq'ueyon lojon, mi lumic mi ts'usubilic. Ma'anic tsa' 

pʌyʌyon lojon tilel ba' mic jap lojon lech ba' mic mʌc' lojon chab. ¿Mu' ba cajel 
a lotiñon lojon? Jini cha'an mach letsicon lojon, che'ob. 

15Che' jini Moisés tsa' wen mich'a. Tsi' sube lac Yum Dios: Mach a q'uelbeñob 

ti uts'at i majtan tac mu' bʌ i yʌq'ueñetob. Mi juncojtic burro tsac ch'ʌmbeyob. 
Ma'anic chuqui tsac tumbeyob mi juntiquilic, che'en Moisés. 

16Che' jini Moisés tsi' cha' sube Coré: Ijc'ʌl yom majliquet ti' tojlel lac Yum yic'ot 

pejtelel woli bʌ i tsajcañetob. Mux i majlel Aarón ja'el. 

17Ti jujuntiquiletla yom mi la' ch'ʌm majlel pom ti' yajñib. Che' jini yom mi la' 

lʌc'tesan la' bʌ ti' tojlel lac Yum ti jujuntiquiletla yic'ot la' pom. Lujunc'al yic'ot 
lujuntiquil i yuxc'aletla (250) am bʌ la' cha'an i yajñib pom mu' bʌ caj la' ch'ʌm 
majlel. Aarón ja'el mi caj i ch'ʌm majlel i pom, che'en. 

18Che'ʌch tsi' meleyob. Tsi' ch'ʌmʌyob majlel pom ti' yajñib ti jujuntiquil. Tsi' 

yotsayob c'ajc yic'ot jini pom. Tsa' wa'leyob ya' ti' ti' jini Tabernáculo yic'ot 
Moisés yic'ot Aarón. 

19Ya' añob pejtelel israelob. Tsi' pʌyʌyob tilel Coré. Tsa' wa'leyob ti' tojel i wut 

Moisés ti' ti' jini Tabernáculo. Che' jini tsa' tsictiyi i ñuclel lac Yum ti' tojlelob. 

20-21Lac Yum tsi' sube Moisés yic'ot Aarón: Yom mi la' tʌts' la' bʌ baqui añob ili 

winicob. Mi caj c jisañob ti junyajlel, che'en. 

22Pero tsi' pʌcchocoyob i bʌ. Tsi' yʌlʌyob: C Dios, C Dios, jatet mu' bʌ a 

wʌq'ueñob i ch'ujlel pejtelel winicob, ¿mach ba juntiquilic jach jini tsa' bʌ i cha'le 
mulil? ¿Chucoch woli a laj mich'leñob ti pejtelelob? che'ob. 

23-24Che' jini lac Yum Dios tsi' sube Moisés: Yom ma' subeñob jini israelob 

cha'an mi' tʌts'ob i bʌ ya' ba' añob Coré yic'ot Datán yic'ot Abiram ya' ba' 
chumulob, che'en. 

25Che' jini Moisés tsa' majli ba' an Datán yic'ot Abiram. Jini xñoxob ti Israel tsa' 

caji i tsʌcleñob majlel. 

26Moisés tsi' sube pejtelel israelob: Ti ora jach yom mi la' tʌts' la' bʌ ti' tojlel ili 

winicob woli bʌ i ts'a'leñob Dios. Mach yomic mi la' wis tʌlbeñob chuqui an i 
cha'añob, ame chʌmiquetla yic'otob cha'an i mulob, che'en. 

27Tsi' tʌts'ʌyob i bʌ winicob x'ixicob ti' tojlel pisil tac bʌ i yotot Coré yic'ot Datán 

yic'ot Abiram. Tsa' loq'uiyob ti' yotot tac jini Datán yic'ot Abiram yic'ot i yijñamob 
yic'ot i yalobilob. Wa'alob ti' ti' tac i yototob. 

28Che' jini tsi' yʌlʌ Moisés: Ti ili ora mi caj la' ña'tan chocbilon tilel i cha'an lac 

Yum cha'an mic mel pejtelel jini que'tel. Mach tic bajñel pusic'alic tsac ña'ta c 
mel. 

29Mi lajal mi' chʌmelob bajche' pejtel winicob, o mi che'ʌch mi' chʌmelob bajche' 

yaño' bʌ mu' bʌ i c'uñ'añob cha'an c'amʌjel, che'ic jini mach Diosic jini tsa' bʌ i 
wa'chocoyon ti que'tel. 

30Pero mi tsi' pʌsʌ ñuc bʌ i p'ʌtʌlel lac Yum, mi tsi' cala i bʌ jini lum cha'an mi' 

mujlañob ti pejtelelob yic'ot pejtel i chubʌ'añob, mi cuxulob to mi' jubelob ochel 



263 

 

Chol de Tumbalá Bible 
© Bible Society of Mexico. 

  
 

 

ti' yajñib chʌmeño' bʌ, tsiquil che' jini ili winicob tsi' bajñel ts'a'leyob lac Yum. 
Che' tsi' yʌlʌ Moisés. 

31Che' bʌ ujtemix ti t'an Moisés, tsa' tsijli jini lum ba' wa'alob. 

32Tsi' cala i bʌ jini lum. Tsi' laj mujla jini winicob yic'ot i pi'ʌlob, yic'ot i yototob, 

yic'ot pejtelel jini woli bʌ i tsajcañob Coré, yic'ot i chubʌ'añob. 

33Cuxulob to tsa' laj jubiyob ti' yajñib chʌmeño' bʌ yic'ot pejtelel i chubʌ'añob. 

Tsi' cha' mʌcʌ i bʌ jini lum. Ma'anix tsiquil jini winicob ba' tsa' majliyob. 

34C'am i yoñelob tsa' majliyob. Che' bʌ woliyob ti oñel, tsa' puts'iyob pejtelel jini 

israelob año' bʌ ti' joytʌlel. Tsi' yʌlʌyob: Conla ti puts'el ame mujlʌyiconla ti lum 
ja'el, che'ob. 

35Lac Yum tsi' choco jubel c'ajc ja'el ba' añob jini lujunc'al yic'ot lujuntiquil i 

yuxc'al (250) winicob woli bʌ i pulob pom. Tsi' laj jisayob. 

36-37Lac Yum tsi' sube Moisés: Suben Eleazar i yalobil jini motomaj Aarón 

cha'an mi' loc'san ti c'ajc i yajñib tac pom. La' i tʌts' majlel jini pom ya' baqui woli 
ti lejmel jini c'ajc. Come c cha'anix i yajñib tac pom, ch'ujul tic wut. 

38Ch'ʌmʌ i yajñib tac pom tsa' bʌ i c'ʌñʌyob jini winicob tsa' bʌ i jisayob i bʌ 

cha'an i mul, cha'an ma' mel welel bʌ c'ʌnc'ʌn taq'uin, cha'an mi la' tep' jini 
pulʌntib, come ch'ujul i yajñib tac pom, come c cha'añʌch. Che' jini mux i 
ña'tañob israelob chuqui tsa' ujti, che'en lac Yum. 

39Jini cha'an jini motomaj Eleazar tsa' caji i tempan i yajñib tac pom melbil bʌ ti 

c'ʌnc'ʌn taq'uin tsa' bʌ i yʌc'ʌyob jini tsa' bʌ puliyob ti c'ajc. Che jini tsa' caji i 
cujob cha'an mi' tep'ob jini pulʌntib. 

40Jiñʌch i yejtal cha'an mi' ña'tañob pejtelel israelob, tic'bilob ame ochic joch 

winic cha'an mi' pulbeñon pom. Ame che'ic mi' jilelob ja'el che' bajche' tsa' jili 
Coré yic'ot jini tsa' bʌ i tsajcayob. Cojach an ti' wenta i yalobilob Aarón. Che'ʌch 
tsa' caji i melob che' bajche' lac Yum tsi' sube Moisés. 

41Che' ti yijc'ʌlal, pejtelel jini israelob tsa' cajiyob ti wulwul t'an ti' contra Moisés 

yic'ot ti' contra Aarón. Tsi' yʌlʌyob: Jatetla tsa'ix la' wʌc'ʌ ti chʌmel i winicob lac 
Yum, che'ob. 

42Che' bʌ woli' tempañob i bʌ ti' contra Moisés yic'ot Aarón, tsi' can q'ueleyob 

jini Tabernáculo. Awilan tsa'ix jubi jini Tocal ti' pam jini Tabernáculo. Tsa' tsictiyi 
i ñuclel lac Yum ti' tojlelob. 

43-44Tsa' c'otiyob Moisés yic'ot Aarón ya' ti' pam Tabernáculo. Lac Yum tsi' sube 

Moisés: 

45Yom mi la' tʌts' la' bʌ ti' tojlel ili winicob, come mi caj c jisañob ti junyajlel, 

che'en. Pero Moisés yic'ot Aarón tsi' pʌcchocoyob i bʌ. 

46Moisés tsi' sube Aarón: Ch'ʌmʌ i yajñib pom ti ora. Otsan jini nich c'ajc am bʌ 

ya' ti pulintib. Che' woli to ti pulel, cucu ti ajñel. Ch'ʌmʌ majlel ya' ba'an israelob 
cha'an mi' ñusʌbentelob i mul, come mich' lac Yum. Woli' pʌsbeñob i mich'ajel 
cha'an tsi' mich'leyob. Woliyobix ti chʌmel, che'en Moisés. 

47Che' jini Aarón tsi' ch'ʌmʌ i yajñib pom che' bajche' tsi' sube Moisés. Ti ajñel 

tsa' majli ba'an israelob. Tsi' q'uele woliyobix ti chʌmel. Tsi' yotsa pom ya' ti 
yajñib ba' mi' pulel cha'an mi' ñusʌbentelob i mul. 

48Xinlʌpʌl tsa' wa'le Aarón ya' ti' yojlil jini xchʌmelob yic'ot jini cuxulob to bʌ. 

49Ti jim bʌ q'uin tsa' chʌmiyob chʌnlujump'ejl mil, yic'ot jo'lujunc'al i cha'bajc' 

(14,700) winicob. Ñumen cabʌlob bajche' jini tsa' bʌ jisʌntiyob yic'ot Coré che' 
bʌ tsi' ts'a'leyob Dios. 

50Aarón tsa' cha' sujti majlel ba'an Moisés ti' ti' jini Tabernáculo che' bʌ lajmenix 

jini chʌmel. 

Numeros 17 

I buts i barate' Aarón 

1-2Lac Yum tsi' pejca Moisés: Subeñob israelob cha'an mi' ch'ʌmob tilel 

jujunts'ijt i barate' jini ñuc taco' bʌ i ye'tel. Yom lajchʌnts'ijt che' ti' pejtelel, come 
añob lajchʌntiquil loq'uemo' bʌ ti lajchʌnmojt israelob. Ti jujuntiquil la' i yotsañob 
i c'aba' ya' ti' te'. 

3Yom ma' ts'ijbuben i c'aba' Aarón ya' ti barate' i cha'an bʌ Leví, come ti 

jujuntiquil yumʌl loq'uem bʌ ti lajchʌnmojt israelob an i barate'. 

4Yom mi la' wotsan jini lajchʌnts'ijt ya' ti' mal Tabernáculo ti' tojel jini Arca ba' mi 

caj c tsictesan c bʌ ti la' wut. 

5Mi caj c tsictesan ti barate' majqui yajcʌbil c cha'an. Mi' cajel ti nich jini barate' 

i cha'an bʌ c winic. Che' jini mi cajel i ñʌjch'elob ti t'an jini israelob woliyo' bʌ ti 
wulwul t'an ti la' tojlel, che'en lac Yum. 

6Jini cha'an Moisés tsi' subeyob jini año' bʌ i ye'tel ti' tojlel israelob cha'an mi' 

ch'ʌmbeñob tilel barate', jujunts'ijt cha'an jujuntiquil ñuc taco' bʌ i ye'tel. 
Lajchʌnts'ijt che' ti pejtelelob, come an lajchʌnmojt i p'olbal jini Israel. Jini i 
barate' Leví jiñʌch chucbil bʌ i cha'an Aarón. 

7Tsi' yʌq'ueyob Moisés jini bara tac. Tsi' yotsa ti' tojlel lac Yum ti' mal jini 

Tabernáculo. 

8Che' ti yijc'ʌlal tsa' cha' c'oti Moisés ya' ti Tabernáculo. Tsi' q'uele i barate' 

Aarón, am bʌ ti' wenta i p'olbal Leví, tsa'ix yax'a. Anix i nich yic'ot i buts tac. Tsi' 
yʌc'ʌ c'ʌñix bʌ i wut i c'aba' almendra. 

9Che' jini Moisés tsi' loc'sa pejtelel jini bara tac tsa' bʌ i yʌc'ʌyob jini ñuc taco' 

bʌ i ye'tel ti Israel. Moisés tsi' pʌsbeyob israelob. Tsi' q'ueleyob jini bara tac. Tsi' 
cha' ch'ʌmʌyob jini barate' ti jujuntiquil. 

10Lac Yum tsi' sube Moisés: Yom ma' cha' ch'ʌm i barate' Aarón. Otsan ti' tojel 

jini Arca cha'an mi' cha'leñob bʌq'uen jini xñusa mandarob, cha'an mi' 
ñʌjch'elob ti wulwul t'an tic tojlel mi mach yomobic chʌmel, che'en lac Yum. 

11Che'ʌch tsi' mele Moisés che' bajche' lac Yum tsi' sube. 

12-13Jini israelob tsi' subeyob Moisés: Mux caj c chʌmel tic pejtelel lojon. 

Sajtemon lojon tic pejtelel, come majqui jach mi' lʌc'tesan i bʌ ba'an i 
Tabernáculo lac Yum mi' caj ti chʌmel. ¿Mu' ba caj lac laj jilel? che'ob. 

Numeros 18 

I cʌntʌntel motomajob yic'ot levíjob 

1Lac Yum tsi' sube Aarón: An ti a wenta yic'ot ti' wenta a walobilob cha'an mi la' 

cʌntan jini Ch'ujul bʌ Ajñibʌl. Muq'uix a toj jatet yic'ot a walobilob mi mach 
ts'ʌcʌlic tsa' la' mele bajche' yom. 

2-3La' i coltañet ti e'tel a pi'ʌlob, i p'olbal bʌ Leví. Muq'uix i jac'beñetob pejtelel 

chuqui ma' subeñob, pero jatet jach yic'ot a walobilob mi caj i melob que'tel ti' 
mal ili Tabernáculo. Mach yomic mi' lʌc'tesañob i bʌ ame i tʌlob chuqui tac 
ch'ujul, mi jini e'tijibʌl mi jini pulʌntib, ame chʌmicob, ame chʌmiquet ja'el. 

4Mux caj a wʌq'ueñob i ye'tel a pi'ʌlob ti jujuntiquil cha'an mi' ch'ʌmob ti' wenta 

jini e'tel ti Tabernáculo ba' mic ñochtañet, pero mach yomic mi' wis ochel la' 
wic'ot ti e'tel jini joch winic mach bʌ la' pi'ʌlic. 

5Cojach jatetla motomajet bʌ la, an ti la' wenta jini e'tel ti Ch'ujul bʌ Ajñibʌl yic'ot 

ya' ti' t'ejl pulʌntib. Che' jini mi xuc'uletla ma'anix mi' chʌn tilel c mich'ajel ti' 
contra israelob. 

6Awilan tsac yajca la' pi'ʌlob i yalobilo' bʌ Leví cha'an mi' coltañetob ti e'tel ti 

Tabernáculo. 

7Pero jatet yic'ot a walobilob, motomajetla. Xuc'ul yom mi la' mel la' we'tel ti 

motomaj cha'an pejtelel e'tel ti pulʌntib yic'ot ti juntsajl pisil. Tsa cʌq'ueyetla la' 
c'ʌjñibal cha'an ili e'tel. Mi tsi' yotsa i bʌ joch winic, mi' caj ti chʌmel, che'en lac 
Yum. 

8Lac Yum tsi' cha' sube Aarón: Joñon tsa'ix cʌq'ueyet ti a wenta jini c majtan 

tac. Jiñʌch majtañʌl tac mu' bʌ i yʌq'ueñoñob israelob. A cha'añʌch yic'ot i 
cha'añʌch ja'el a walobilob c'ʌlʌl ti pejtelel ora, come ch'ujuletla, motomajetla. 
La' tem cha'an jach pejtelel c majtan mu' bʌ i yʌq'ueñoñob. 

9Jini majtañʌl bʌ harina yic'ot jini majtañʌl tac cha'an mulil yic'ot majtañʌl tac 

cha'an jontolil a cha'añʌch. Ch'ujul pejtelel jini majtañʌl tac. 

10Ya' jach ti Ch'ujul bʌ Ajñibʌl mi mejlel la' c'uxe'. Cojach winicob mi mejlel i 

c'uxob. 

11Che' ja'el pejtelel iliyi a cha'añʌch: Jini yan tac bʌ c majtan mu' bʌ i 

yʌq'ueñoñob israelob cha'an ma' jʌmts'un mi caj la' ch'ʌm cha'an mi la' c'ux 
yic'ot la' pi'ʌlob. Junlajal mi mejlel la' c'ux mi sʌquetla tic tojlel. Jini mach bʌ 
sʌquic mach mejlic i c'ux. Che'ʌch yom mi' chʌn melob a walobilob ti pejtelel 
ora. 

12La' cha'añʌch ja'el jini ñaxan bʌ i wut pʌc'ʌbʌl jini c'ax wen bʌ mu' bʌ i 

yʌq'ueñoñob: jiñʌch aceite olivo, yic'ot i ya'lel ts'usub yic'ot trigo. 

13Pejtelel jini ñaxan tac bʌ i wut pʌc'ʌbʌl mu' bʌ i ch'ʌmbeñoñob tilel winicob, a 

cha'añʌch. Pejtelel majqui sʌc año' bʌ ya' ti a wotot mi mejlel i c'uxob. 

14-15Pejtelel chuqui tac mi' yʌq'ueñoñob israelob, a cha'añʌch. A cha'añʌch 

pejtelel yʌx alʌlob ti' tojlel israelob mi winic mi alʌc'ʌl mu' bʌ i yʌq'ueñoñob. Pero 
yom ma' ch'ʌmben i tojol mi yʌx alʌl bʌ i yalobil winic, che' ja'el mi ñaxan bʌ i 
yal alʌc'ʌl mach bʌ sʌquic tic tojlel. 

16Mach mejlic a pʌy jini yʌx alʌlob. Muq'uix a ch'ʌm taq'uin cha'an i q'uexol jini 

alʌl. Che' bʌ anix jump'ejl uw i cha'an, mux a ch'ʌmben lujump'ejl i cha'c'al peso 
cha'an i tojol. 

17Pero jini ñaxan tac bʌ i yal wacax, yic'ot tiñʌme', yic'ot chivo, mach yomic ma' 

ch'ʌmben i tojol, come ch'ujul. Wersa mi' yʌq'ueñoñob. Mi caj a c'ʌn i ch'ich'el 
cha'an ma' tsijcan jini pulʌntib. Pejtelel i lewil mi caj a pule' cha'an c majtan. 
Jiñʌch xojocña bʌ i yujts'il tic tojlel. 

18Jini i bʌc'tal a cha'añʌch, yic'ot pejtelel jini jʌmts'ubil bʌ tic tojlel. Jini i bʌc'tal i 

tajn jini alʌc'ʌl yic'ot i bʌc'tal i pat am bʌ ti' ñoj, a cha'añʌch ja'el. 

19Pejtelel jini ch'ujul tac bʌ majtañʌl mu' bʌ i yʌq'ueñoñob jini israelob tsa'ix 

cʌq'ueyetla ti la' wenta, yic'ot ti' tojlel jini ch'iton bʌ yic'ot xch'oc bʌ la' walobilob. 
Che'ʌch yom melol ti pejtelel ora. Yom chʌn c'ajal la' cha'an, come jiñʌch c trato 
woli bʌ cʌq'ueñet yic'ot a walobilob c'ʌlʌl ti pejtelel ora, che'en lac Yum Dios. 

20Lac Yum tsi' sube Aarón: Ma'anic mic t'oxbeñetla lum yic'ot israelob. Ma'anic 

mi caj cʌq'ueñet a cha'an bʌ ti' tojlelob. Joñon la' cha'añon. Muq'uix la' taj i 
tijicñʌyel la' pusic'al tic tojlel. 

21Awilan tsa'ix cʌq'ueyob jini levíjob pejtelel jini diezmo tac mu' bʌ i ch'ʌmob tilel 

jini israelob. I wenta i lum cha'an woli' melob que'tel ti Tabernáculo ba' mi lac 
ñochtan lac bʌ. 

22Mach yomix mi' chʌn ochelob israelob ya' ti Ch'ujul bʌ Ajñibʌl ame chʌmicob 

cha'an i mul. 

23Pero an ti' wenta jini levíjob cha'an mi' q'uelob jini e'tel ya' ti Tabernáculo. 

Muq'uix i bajñel tojob i mul mi mach ts'ʌcʌlic mi' melob che' bajche' yom. 

Che'ʌch mi caj i melob ja'el la' walobilob ti pejtelel ora. Jini cha'an mach yomic 
mi' yʌq'uentelob i lum jini levíjob ti' tojlel israelob. 

24Come tsa'ix cʌq'ueyob ti' wenta levíjob jini diezmo tac mu' bʌ i yʌc'ob israelob 

tic tojlel. Jini cha'an tsa'ix c subeyob: Mach yomic mi la' wotsan la' bʌ ti censo 
cha'an i lum israelob, che'en lac Yum. 

25-26Lac Yum tsi' sube Moisés: Subeñob jini levíjob: Che' mi la' wʌq'uentel jini 

diezmo tac tsa'ix bʌ cʌq'ueyetla ti la' wenta, yom mi la' loc' jump'ejl diezmo ti 
tempʌbil tac bʌ diezmo mu' bʌ i ch'ʌmob tilel israelob, cha'an mi la' wʌq'ueñon 
che' bajche' jʌmts'ubil bʌ c majtan. 

27Uts'at mi caj j q'uel iliyi che' bajche' ñaxan bʌ i wut pʌc'ʌb, yic'ot ñaxan bʌ i 

ya'lel ts'usub. Come la' diezmojʌch jini mu' bʌ la' wʌq'ueñon. 

28-29Yom mi la' loc' diezmo ya' ti tempʌbil tac bʌ diezmo, mu' bʌ i ch'ʌmob tilel 

israelob. Yajcanla jini ñumen wen bʌ cha'an mi la' wʌq'uen Aarón jini motomaj. 

30Subeñob: “I wentajlelʌch la' cha'an jini mu' bʌ la' wʌq'uen lac Yum. Junlajalʌch 

ti' wut lac Yum che' bajche' loq'uemʌch ti la' pʌc'ʌb yic'ot ti la' ts'usubil. 

31Muq'uix i c'uxob Aarón yic'ot i pi'ʌlob yic'ot i yalobilob baqui jach yomob i c'ux, 

come jiñʌch i tojolob i ye'tel mu' bʌ i cha'leñob ti Tabernáculo ba' mi lac tempan 
lac bʌ la quic'ot. 

32Jini cha'an ma'anic la' mul che' mi la' ch'ʌmben i diezmo israelob mi tsa' la' 

yajca jini ñumen wen bʌ cha'an mi la' wʌq'ueñob jini motomajob. Pero tsajiletla 
ame chʌmiquetla. Ma'me la' lon ts'a'leben i majtan lac Yum mu' bʌ i yʌq'ueñob 
jini israelob, come ch'ujulʌch i majtan lac Yum”. Che'ʌch yom ma' subeñob, 
che'en lac Yum. 

Numeros 19 

I sʌq'uesʌntel jini bibi'o' bʌ 

1-3Lac Yum tsi' sube Moisés yic'ot Aarón: Jiñʌch c mandar mu' bʌ c sub. 

Subeñob israelob: Yom mi la' pʌy tilel juncojt chʌchʌc bʌ xch'oc wacax, mach 
bʌ wis anic i c'amʌjel yic'ot i lojwemal, maxto bʌ anic c'ʌmbil ti e'tel. Yom mi la' 
wʌq'uen jini motomaj Eleazar cha'an mi' pʌy majlel ti' ti' jini tejclum, cha'an ya'i 
mi' tsʌnsañob che' woli' q'uel. 

4Jini motomaj yom mi' ts'aj i c'ʌb ya' ti' ch'ich'el wacax cha'an wucyajl mi' c'ʌn i 

tsijcan ti' tojel jini Tabernáculo. 

5Yom mi' pulel jini wacax, yic'ot i pʌchʌlel, yic'ot i bʌc'tal, yic'ot i ch'ich'el, yic'ot 

i ta'. Yom mi' laj pule' che' woli to i q'uel jini Eleazar. 

6Jini motomaj muq'uix i ch'ʌm jini ch'ujte' yic'ot hisopo, yic'ot jini chʌchʌc bʌ chij 

cha'an mi' yotsan ya' ti' mal jini c'ajc ba' woli ti pulel jini wacax. 

7Che' jini mi caj i wuts' i pislel. Mi caj i cha'len ts'ʌmel. Che' mi' sujtel ti tejclum 

bibi' to mi' cʌytʌl tic wut c'ʌlʌl mi' bʌjlel q'uin. 

8Jini tsa' bʌ i pulu wacax mi caj i wuts' i pislel. Mi caj i cha'len ts'ʌmel. Bibi' to 

mi' cʌytʌl tic wut c'ʌlʌl mi' bʌjlel q'uin. 

9Che' jini mux i tilel juntiquil winic mach bʌ bibi'ic tic wut cha'an mi' tempʌben i 

tʌñʌl jini wacax, cha'an mi' majlel i much'chocon ya' ti' junwejlel tejclum baqui 
sʌc pañimil. Ya' yom mi' lojtel cha'an mi' c'ʌjñel che' mi' sʌq'uesañob i bʌ 
israelob. Jini wacax jiñʌch majtañʌl cha'an i ñusʌntel mulil. 

10Wersa yom mi' wuts' i pislel ja'el jini mu' bʌ i tempʌben i tʌñʌl jini wacax. Bibi' 

to mi' cʌytʌl tic wut c'ʌlʌl mi' bʌjlel q'uin. Jiñʌch c mandar ti' tojlel israelob ti 
pejtelel ora yic'ot ti' tojlelob jini ñajt bʌ ch'oyolob tsa' bʌ tili ti chumtʌl ti la' lum. 

11-12Majqui jach mi' tʌlben i bʌc'tal chʌmen bʌ, bibi' mi' cʌytʌl tic wut wucp'ejl 

q'uin. La' i sʌq'uesan i bʌ ti ja' che' ti yuxp'ejlel q'uin yic'ot ti wucp'ejlel q'uin. Che' 
jini mi' cha' sʌc'an, pero mi ma'anic tsi' sʌq'uesa i bʌ che' ti yuxp'ejlel q'uin yic'ot 
ti wucp'ejlel q'uin, bibi' to mi' cʌytʌl. 

13Jujuntiquil winic mu' bʌ i tʌlben i bʌc'tal ch'ujlelʌl wersa mi' sʌq'uesan i bʌ. Mi 

ma'anic tsi' sʌq'uesa i bʌ, tsa'ix i bibesa ja'el c Tabernáculo. Mi caj i chojquel 
loq'uel ti Israel. Come ma'anic tsi' c'ʌñʌ ja' mu' bʌ i sʌq'uesan. Bibi' mi' cʌytʌl. I 
bajñel an ti' wenta i mul. 

14Che' an majqui mi' chʌmel ti pisil bʌ otot, bibi'ob tic wut jini ya' bʌ añob ti otot 

yic'ot jini mu' bʌ i yochelob ba'an xchʌmel. Wucp'ejl q'uin an i bibi'lel tic wut. 

15Mi' bib'an ja'el jini basija tac mach bʌ mʌcbilic, o mi ts'ita' bexel an i majc che' 

mach wen mʌcbilic. 

16Majqui jach mi' tʌl winic tsʌnsʌbil bʌ ti bij yic'ot jini yan tac bʌ xchʌmel, mi i 

bʌquel xchʌmel, mi mucoñibʌl, wucp'ejl q'uin bibi' mi' cʌytʌl tic wut. 

17Jini bibi'o' bʌ la' i ch'ʌmob i tʌñʌl wacax tsa' bʌ puli cha'an i tojol mulil. La' i 

yotsan yic'ot cuxul bʌ ja' ti jump'ejl basija. 

18La' tilic juntiquil sʌc bʌ winic yic'ot hisopo cha'an mi' ts'aj ya' ti ja' am bʌ ti 

basija. Che' jini mi caj i tsijcan jini otot, yic'ot pejtelel jini p'ejt an tac bʌ ti' mal jini 
otot, yic'ot pejtelel jini bibi'o' bʌ año' bʌ ti' mal jini otot, yic'ot xjula'o' bʌ, yic'ot jini 
tsa' bʌ i tʌlbe i bʌquel ch'ujlelʌl, mi tsʌnsʌbil ti bij o mi che' jach tsa' chʌmi, yic'ot 
jini tsa' bʌ i tʌlʌ mucoñibʌl. 

19Jini mach bʌ anic i bibi'lel tic wut, la' i tsijcan ti ja' jini bibi' bʌ che' ti yuxp'ejlel 

q'uin yic'ot che' ti wucp'ejlel q'uin. Che' ujtemix wucp'ejl q'uin i sʌq'uesʌntel mi 
caj i wuts' i pislel. Mi' caj ti ts'ʌmel. Che' jini cha' sʌquix che' mi' bʌjlel q'uin. 

20Che' an juntiquil bibi' bʌ mach bʌ anic tsi' sʌq'uesa i bʌ, isujm mic subeñetla 

mi' caj ti chojquel loq'uel ti Israel, come muq'uix i bib'esan jini cotot, cha'an ti' 

caj ma'anic tsa' tsijcʌnti ti jini ja' xʌbʌl bʌ ti' tʌñʌl wacax mu' bʌ i yʌc' ti ñusʌntel 
mulil. Jini cha'an bibi' mi' yajñel. 

21Jini cha'an yom mi' jajq'uel ili mandar ti pejtelel ora. Che' an majqui mi' tsijcan 

ti ja' yambʌ winic, wersa yom mi' wuts' i pislel ja'el. Che' an majqui mi' tʌl jini ja' 
mu' bʌ ti sʌq'uesaya, bibi' mi' cʌytʌl c'ʌlʌl mi' bʌjlel q'uin. 

22Che' bibi' juntiquil winic, chuqui tac jach mi' tʌl, bibi' mi' yajñel ja'el. Mi tsi' tʌlʌ 

yambʌ, bibi' mi' cʌytʌl ja'el c'ʌlʌl mi' bʌjlel q'uin. Che' tsi' yʌlʌ lac Yum. 

Numeros 20 

Ja' loq'uem bʌ ti xajlel 

1Tsa' c'otiyob pejtelel jini israelob ya' ti' tiquiñal pañimil i c'aba' Zin, jiñʌch ti abril 

che' bʌ tsa' cajiyob ti chumtʌl ti Cades. Ya' tsa' chʌmi Miriam. Ya'ix tsi' mucuyob. 

2Tsa' caji i tempañob i bʌ winicob cha'an mi' contrajiñob Moisés yic'ot Aarón 

come ma'anic ja'. 

3Tsa' cajiyob ti a'leya: Uts'at tsa'ic chʌmiyon lojon yic'ot c pi'ʌl lojon tsa' bʌ 

chʌmiyob ti' tojlel lac Yum. 

4¿Chucoch tsa' lon pʌyʌyon lojon tilel ila ti' tiquiñal pañimil cha'an ma' wʌc'on 

lojon ti chʌmel temel yic'ot cʌlac' lojon? 

5¿Chucoch tsa' wersa subeyon lojon loq'uel ti Egipto, cha'an ma' pʌyon lojon 

tilel ba'an cabʌl wocol? che'ob. Cʌxti aniquix to i c'ʌjñibʌl ili lum cha'an mi lac 
cha'len pac'. Mi yujiliquix to colel higuera te', mi ts'usub, mi ch'umac', mi aniquix 
to ja' cha'an mi lac jap, che'ob. 

6Che' jini Moisés yic'ot Aarón tsi' tʌts'ʌyob i bʌ ti' tojlel i pi'ʌlob ba' chumulob. 

Tsa' majliyob ti' ti' Tabernáculo cha'an mi' ñochtañob Dios. Tsi' pʌcchocoyob i 
bʌ. I ñuclel lac Yum tsa' bʌc' tsictiyi ti' tojlelob. 

7-8Lac Yum tsi' sube Moisés: Ch'ʌmʌ junts'ijt bara. Cucu a wic'ot a wʌscun 

Aarón. Tempanla tilel pejtelel israelob. Pejcan jini xajlel ti' wutob pejtelel 
israelob cha'an mi' loq'uel tilel ja'. Che' jini mux caj a wʌq'ueñob ja' pejtelel 
israelob yic'ot i yʌlac', che'en. 

9Moisés tsi' ch'ʌmʌ jini bara lotol bʌ ti' tojlel lac Yum che' bajche' tsa' subenti. 

10Ti' cha'ticlel tsa' majliyob. Tsi' pʌyʌyob majlel jini israelob ya' baqui an jini 

xajlel. Moisés tsi' subeyob: Ubinla c t'an wʌle, winicob cabʌl jax bʌ la' jontolil. 
Wʌle mi caj c loc'sʌbeñetla ja' ila ti colem xajlel, che'en. 

11Che' jini Moisés tsi' q'ueche i c'ʌb. Cha'yajl tsi' jats'ʌ jini xajlel. Tsa' caji ti 

loq'uel tilel cabʌl ja' cha'an mi' japob israelob yic'ot i yʌlac'. 

12Pero lac Yum tsi' sube Moisés yic'ot Aarón: Ma'anic tsa' la' ñopoyon che' 

bajche' yom. Ma'anic tsa' la' wʌc'ʌ ti cʌjñel c ñuclel ti' tojlel israelob cha'an mi' 

ña'tañob ch'ujulon. Jini cha'an mic subeñetla, ma'anic mi caj la' pʌy ochel ili 
winicob ti jini lum ba' tsa cʌq'ueyob, che'en lac Yum. 

13Jiñʌch jini ja' tilem bʌ ti Meriba, ya' baqui tsi' cha'leyob tsʌts bʌ t'an israelob ti' 

tojlel lac Yum. Pero lac Yum tsi' yʌc'ʌ i bʌ ti cʌjñel come ch'ujulʌch. 

Edom mach yomic i yʌc'ob ti c'axel israelob ti' lumal 

14Ti yambʌ q'uin che' ya'to añob ti Cades, ba' jaxʌl i lumal Edom, Moisés tsi' 

choco majlel winicob ba'an jini rey am bʌ ti Edom. Tsa' c'oti i yʌlob: Lac pi'ʌlʌch 
lac bʌ, come i p'olbalon lojon Israel. Wen la' wujil jini wocol tsa' bʌ cubi lojon, 

15come tsa' jubiyob majlel c tat lojon ti Egipto. Cabʌl ora tsa' jal'ayob ya'i. Jini 

egiptojob p'ump'un tsi' tic'layob che' bajche' tsi' tic'layoñob lojon ja'el. 

16Che' jini tsa' caji c wen pejcan lojon lac Yum. Tsi' yubibeyon lojon c t'an. Tsi' 

choco tilel i yángel cha'an mi' pʌyon lojon loq'uel ti Egipto. Wʌle wʌ'ix añon lojon 
ti Cades, lʌc'ʌl ba' jaxʌl la' lumal. 

17Ti wocol t'an mij c'ajtibeñet lojon la' ñumicon lojon ilayi ti la lumal. Ma'anic mi 

caj j c'axel lojon ti pʌc'ʌbʌl yic'ot ti ts'usubil. Ma'anic mi caj c xujch'iben lojon i 
wut. Ma'anic mi caj c jap lojon la' wa'al am bʌ ti la' pozo. Cojach mi caj c ñumel 
lojon ya' ti ñoj bij. Ma'anic mi caj cochel lojon ya' ti xʌc' tac bij mi tic ts'ejic lojon 
mi tic ñojic lojon c'ʌlʌl mic cha' loq'uel lojon ya' ti la' lumal, che'ob. 

18Edom tsi' jac'beyob: Mach mejliquetla ti ñumel tic lumal lojon. Mic wʌn 

subeñetla, mi tsa' ochiyetla tic lumal lojon, mi caj j contrajiñetla ti guerra, che'en. 

19Jini israelob tsi' yʌlʌyob: Wersa com lojon ñumel ti la' lumal. Come jiñʌch mero 

i bijlel ba' com lojon majlel. Mi cʌc' lojon c t'an cha'an ma'anic chuqui mi caj c 
tic'lan lojon. Muc'ʌch c mʌn lojon i bʌl lojon c ñʌc' yic'ot c ja'al lojon. Tojach mi 
caj c ñumel lojon ti colem bij. Jini jach wolij c'ajtin lojon. A wocolic la' ñumicon 
lojon, che'ob. 

20Pero jini rey Edom tsi' wersa alʌ: Mach mejliquetla ti c'axel, che'en. Che' jini 

tsa' sujtiyob. Jini rey tsi' tempa cabʌl winicob cha'an guerra. Tsi' pʌyʌyob majlel 
ya' ba' jaxʌl i lumal cha'an mi' mʌctañob bij. 

21Che' jini ma'anic tsi' yʌc'ʌyob ti c'axel israelob ya' ti' lumal. Jini cha'an wersa 

tsi' xoyoyob i bijlel. 

Tsa' chʌmi Aarón ti wits i c'aba' Hor 

22Che' jini pejtelel israelob tsa' loq'uiyob ti Cades. Tsa' majliyob ti wits i c'aba' 

Hor. 

23-24Lac Yum tsi' pejca Moisés yic'ot Aarón ya' ti' ti' i lumal Edom: I yorajlelix mi 

caj i pʌjyel Aarón ba'an i tatob tsa' bʌ chʌmiyob cha'an tsa' la' ñusʌbeyon c t'an 
ya' ti Meriba ba' tsa' loq'ui ja'. Jini cha'an ma'anic mi' caj ti ochel ti jini lum mu' 
bʌ caj cʌq'ueñob israelob. 

25Pʌyʌx majlel Aarón yic'ot Eleazar i yalobil ya' ti wits i c'aba' Hor. 

26Ya' yom ma' jochben i bujc Aarón cha'an ma' lʌpben i yalobil, come Aarón 

mux i majlel ya' ba'an i tatob. Mi' caj ti chʌmel ti wits, che'en lac Yum Dios. 

27Che'ʌch tsi' mele Moisés che' bajche' tsi' sube lac Yum. Ti' yuxticlelob tsa' 

letsiyob majlel ti wits i c'aba' Hor ya' ti' wutob pejtelel israelob. 

28Moisés tsa' caji i jochben i bujc Aarón. Tsi' xojbe cʌytʌl Eleazar i yalobil Aarón. 

Che' jini Aarón tsa' chʌmi ya' ti' pam chan bʌ wits. I bajñelob jax tsa' jubiyob 
sujtel Moisés yic'ot Eleazar i yalobil Aarón. 

29Pejtelel israelob wen ch'ijiyem tsa' caji i yubiñob che' bʌ tsi' yubiyob chʌmenix 

Aarón. Tsi' yuc'tayob lujump'ejl i cha'c'al (30) q'uin. 

Numeros 21 

Rey Arad tsi' mʌcta israelob 

1Tsa' caji i yubiñob cananeojob woli' tilelob israelob. Tsi' tempa i winicob jini rey 

chumul bʌ ti Arad. Tsa' loq'ui i tajob ya' ti bij ba' woli' tilelob israelob, ti jini jach 
bʌ bij ba' tsa' ñumiyob jini xq'uelojelob. Tsa' caji i contrajiñob. Tsi' cʌchʌ majlel 
cha'tiquil uxtiquil. 

2Jini israelob tsi' pejcayob lac Yum: C Yum, muq'uic a coltañon lojon ti' tojlel jini 

rey yic'ot ti' tojlel i winicob, mi caj c junyajlel jisan lojon Arad yic'ot pejtelel jini 
tejclum tac am bʌ ti' joytʌlel, che'ob. 

3Lac Yum tsi' yubibeyob i t'an jini israelob. Tsi' coltayob ti' tojlel jini cananeojob. 

Tsa' majliyob cha'an mi' laj jisañob yic'ot pejtelel i tejclum tac. Jini cha'an tsi' 
yotsʌbeyob i c'aba' ti Horma, am bʌ i sujmlel ti lac t'an “laj jisʌbil”. 

I yejtal lucum melbil ti c'ʌnc'ʌn taq'uin 

4Che' jini tsa' sujtiyob ti wits i c'aba' Hor. Tsa' caji i xʌñob majlel i bijlel jini 

Chʌchʌc bʌ Ñajb, cha'an wersa tsi' xoyoyob i bijlel ya' ba'an i lumal Edom. Che' 
jini tsa' cajiyob ti wen lujb'an come wen ñajt jini bij. 

5Tsa' cajiyob ti wulwul t'an ti' contra Dios yic'ot ti' contra Moisés: ¿Chucoch tsa' 

lon pʌyʌyon lojon loq'uel ti Egipto cha'an mic chʌmel lojon ila ti' tiquiñal pañimil? 
Come ilayi ma'anic baqui mi lac taj waj yic'ot ja'. Tsa'ix c'ojyi j c'ux lojon jini 
maná, come mach p'ʌtʌlic tic ñʌc' lojon, che'ob. 

6Ti' caj jini, lac Yum tsi' choco tilel cabʌl jontol bʌ lucum ti' tojlelob cha'an mi' 

c'uxob winicob cha'an i mul. Cabʌl tsa' jiliyob cha'an tsi' c'uxuyob jini lucum. 

7Tsa' tiliyob winicob ba'an Moisés cha'an mi' subeñob: Isujm tsa'ix c taja lojon 

c mul. Tsac cha'le lojon t'an ti' contra lac Yum yic'ot ti a contra. Jini cha'an a 
wocolic c'ajtiben lac Yum cha'an mi' cha' loc'san ili lucum tic tojlel lojon, che'ob. 
Jini cha'an Moisés tsa' caji i pejcan lac Yum. 

8Lac Yum tsi' sube Moisés: Mele i yejtal lucum ti c'ʌnc'ʌn taq'uin. Joc'chocon ti 

junts'ijt te'. Majqui jach tsa' c'uxle ti lucum, mi tsi' letsa i wut cha'an mi' q'uel jini 
i yejtal lucum mi' caj ti lajmel. Ma'anic mi' caj ti chʌmel, che'en lac Yum. 

9Jini cha'an Moisés tsi' mele i yejtal lucum ti tsucu taq'uin. Tsi' joc'choco ti' ñi' 

junts'ijt te'. Majqui jach tsa' c'uxle ti lucum tsa' lajmi che' bʌ tsi' can q'uele i yejtal 
lucum melbil bʌ ti tsucu taq'uin. Cuxul tsa' cʌle. 

Jini israelob tsi' joy mʌctayob Moab 

10Tsa' loq'uiyob israelob ya' ba' chumulob. Tsa' c'otiyob ti poj chumtʌl ya' ti Obot. 

11Che' bʌ tsa' cha' loq'uiyob ti Obot, tsa' poj chumleyob ti Ijeabarim, ya' ti colem 

bʌ i tiquiñal pañimil am bʌ ti' tojel Moab ya' ba' mi' pasel q'uin. 

12Che' bʌ tsa' cha' loq'uiyob ya'i, tsa' c'otiyob ti poj chumtʌl ti joctʌl bʌ lum i 

c'aba' Zered. 

13Tsa' cha' loq'uiyob ya'i. Tsa' c'otiyob ti poj chumtʌl ti' junwejlel Arnón, ya' ba'an 

i tiquiñal pañimil ba' jaxʌl i lum amorreojob. Jini Arnón ja' i cayajoñʌch i lumalob 
amorreojob yic'ot moabob. An ti yojlil ba' mi' ñup'añob i bʌ i lumal Moab yic'ot i 
lumal amorreojob. 

14Che'ʌch mi' yʌjlel ti jini jun am bʌ i c'aba' I Guerra Lac Yum ba' ts'ijbubil chuqui 

tac tsi' mele ya' ti Chʌchʌc bʌ Ñajb, yic'ot ya' ti joctʌl bʌ lum i c'aba' Arnón, 

15yic'ot i wejlib ja' mu' bʌ i ñumel majlel c'ʌlʌl ti Ar, jinto mi' c'otel ya' ba' jaxʌl i 

lumal jini Moab. 

16Tsa' loq'uiyob ya'i. Tsa' tiliyob ti Beer ba'an i loq'uib ja', come lac Yum tsi' sube 

Moisés: Tempan jini winicob cha'an mi cʌq'ueñob ja', che'en. 

17-18Jini cha'an jini israelob tsa' caji i c'ʌyin ili c'ay: La' wʌjlic loq'uel ja'. Cha'lenla 

c'ay cha'an jini ja'. Jiñʌch ja' tsa' bʌ i top'oyob yumʌlob. Wen melbil jini pozo ti 
plata tac yic'ot ti ch'ijt te'. Tsi' cha' cʌyʌyob jini colem bʌ i tiquiñal pañimil. Tsi' 
xʌñʌyob majlel c'ʌlʌl ti Matana. 

19Che' bʌ tsa' loq'uiyob ti Matana, tsa' majliyob ti Nahaliel. Tsa' loq'uiyob ti 

Nahaliel, tsa' majliyob ti Bamot. 

20Che' bʌ tsa' loq'uiyob ti Bamot, tsa' c'otiyob ti joctʌl bʌ lum am bʌ ti' lumal 

Moab ti' yebal jini wits i c'aba' Pisga ba' c'ajan tsiquil jini i tiquiñal pañimil. 

Israelob tsi' jisayob Sehón 
(Dt. 2.26-37) 

21Jini israelob tsi' chocoyob majlel winicob ba'an Sehón i rey jini amorreojob. 

Tsi' subeyob: 

22Ac'ʌyon lojon ti ñumel ti a lumal. Ma'anic mic majlel lojon baqui an la' pʌc'ʌb. 

Ma'anic mi caj c tuc' lojon la' ts'usub. Ma'anic mi cajel lojon ti uch'el ya' ti la' 

wa'al. Tojach mi caj c ñumel lojon ti ñoj bij c'ʌlʌl mic ñumel lojon ti' pejtelel la' 
lumal, che'ob. 

23Pero jini Sehón ma'anic tsi' yʌc'ʌyob ti c'axel israelob ya' ti' lumal. Tsa jach 

caji i tempan i winicob cha'an mi' loq'uelob ti' contra israelob ya' ti' tiquiñal 
pañimil. Tsa' c'oti i tajob ti Jahaza. Ya' tsi' cha'leyob guerra ti' contra israelob. 

24Pero jini israelob tsi' laj jisayob ti espada. Tsa' ochi i laj ch'ʌmbeñob i lum c'ʌlʌl 

ti Arnón ja' c'ʌlʌl ti Jaboc ja' ba' jaxʌl i lumal amoñob, come wen wits i cayajonlel 
i lumal. 

25-26Jini cha'an jini israelob tsi' laj ch'ʌmbeyob i tejclum tac amorreojob. Ya' tsa' 

cajiyob ti chumtʌl. Tsi' ch'ʌmʌyob ja'el Hesbón, i tejclum jini rey Sehón i yum jini 
amorreojob tsa'ix bʌ i cha'le guerra ti yambʌ ora ti' contra jini rey am bʌ ti Moab. 
Che' bʌ tsa' mʌjli i cha'an, tsi' chilbe cabʌl i lum c'ʌlʌl ti colem ja' i c'aba' Arnón. 

27Jini cha'an mi' yʌlob jini xc'ayob: La' ti Hesbón. La' Sehón. 

28Come loq'uem ti Hesbón i tejclum bʌ Sehón, tsa' majli i pule' Ar am bʌ ti Moab. 

Tsa' c'oti c'ajc c'ʌlʌl ti' chañelal wits ti' tojel Arnón. 

29¡P'ump'un jax Moab! Jisʌbilob jini año' bʌ ti Quemos. Tsa'ix puts'iyob i 

yalobilob. Tsa'ix xujch'ibentiyob majlel xch'oc bʌ i yalobilob cha'an majtan e'tel 
ti' tojlel Sehón i rey amorreojob. Che'ʌch tsi' yʌlʌyob jini tsa' bʌ mʌjliyob i cha'an. 

30Pero joñonla tsa' lac jisayob ti pejtelelob. Tsa' jiliyob año' bʌ ti Hesbón c'ʌlʌl ti 

Dibón, yic'ot ti Nofa, yic'ot ti Medeba. 

Israel tsi' jisa Og ti Basán 
(Dt. 3.1-11) 

31Jini cha'an tsa' chumleyob israelob ti' lum jini amorreojob. 

32Moisés tsi' choco majlel winicob cha'an mi' cʌñob ja'el i lumal Jazer. Che' jini 

tsi' ch'ʌmʌyob jini lum jini israelob. Tsi' chocoyob loq'uel jini amorreojob ya' bʌ 
añob. 

33Tsa' cajiyob ti letsel majlel israelob ti' bijlel Basán. Pero tsa' tili i tajob jini rey 

Og yic'ot pejtelel i soldadojob chumulo' bʌ ti Basán. Tsa' c'oti i contrajiñob 
israelob ya' ti Edrei. 

34Lac Yum tsi' sube Moisés: Mach yomic mi la' bʌc'ñañob, come tsa'ix 

cʌq'ueyetla ti la' wenta winicob x'ixicob yic'ot i lumalob. Yom ma' melbeñob che' 
bajche' tsa' la' melbe Sehón i rey jini amorreojob chumul bʌ ti Hesbón, che'en 
lac Yum. 

35Che' jini tsi' laj jisayob yic'ot pejtelel i yalobilob. Ma'anix majch tsa' cʌle. Jini 

israelob tsi' laj ch'ʌmbeyob i lumal. 

Numeros 22 

Balac tsi' choco ti pʌyol Balaam 

1Tsi' chʌn cha'leyob xʌmbal israelob. Tsa' poj jijliyob ti' lumal Moab ti' junwejlel 

Jordán, ya' ti' tojel Jericó. 

2-3Balac i yalobil Zipor tsi' yubi pejtelel chuqui tsi' meleyob israelob ti' tojlel 

amorreojob. Tsa' wen caji ti bʌq'uen come wen cabʌlob jini israelob. Jini cha'an 
tsa' caji i wen mel i pusic'al jini rey Balac yic'ot pejtelel año' bʌ ti Moab. 

4Tsi' pʌyʌyob tilel jini xñoxob ti Madián. Tsi' subeyob: Wʌle jini israelob mi caj i 

jisañonla yic'ot pejtelel lac chubʌ'an che' lajal bajche' jini tat wacax mi' xop c'ux 
jam, che'ob. Ti jim bʌ ora yumʌlʌch Balac (i yalobil Zipor) ti' tojlelob moabob. 

5Jini cha'an tsi' choco majlel winicob ti Pector ba'an Balaam i yalobil Beor, am 

bʌ ti' t'ejl colem ja' i c'aba' Eufrates cha'an mi' pʌy tilel, cha'an mi' coltañob. 
Awilan yom mi la' suben: “Tsa'ix c'otiyob bajc'ʌl winicob loq'uemo' bʌ ti Egipto. 
Woli' wen mʌctañob lum. Yomobix i chilbeñon lojon c lum. 

6Awocolic yom ma' majlel quic'ot lojon ti ora cha'an ma' p'ajob, come ma'anic c 

p'ʌtʌlel lojon ti' tojlelob. Cujil muc'ʌch i coltʌntel jini mu' bʌ a coltan ti' yutslel a 
t'an. Cujil ja'el muc'ʌch i jisʌntelob jini mu' bʌ a p'ajob”. Che'ʌch yom mi la' 
suben, che'en. 

7Jini xñoxob año' bʌ i ye'tel ti Moab yic'ot ti Madián tsa' c'otiyob ba'an Balaam. 

Tsi' ch'ʌmbeyob c'otel i majtan cha'an mi' jac' i pʌyol, cha'an mi' majlel i 
coltañob. 

8Balaam tsi' subeyob: Cʌlen to la wʌle ti ili ac'ʌlel. Ijc'ʌl to mic subeñetla chuqui 

mi' tsictesʌbeñon lac Yum, che'en. Jini cha'an tsa' poj cʌleyob ti jini ac'ʌlel ti' 
yotot Balaam. 

9Che' ti ac'ʌlel tsa' tili lac Yum i pejcan Balaam. Tsi' c'ajtibe: ¿Majquiyob ili 

winicob wʌ' ti a wotot? che'en. 

10Balaam tsi' jac'ʌ: Jiñʌch chocbilo' bʌ tilel i cha'an Balac i yalobil Zipor, i yum 

moabob. Woli' yʌlob: 

11“Awilan jini winicob loq'uemo' bʌ ti Egipto woli' wen mʌctañob lum. Awocolic 

la' tiq'uiyob. Tic'ʌl mi che' jini mi mejlel cajñesan lojon loq'uel”, che'ob. Che' tsi' 
yʌlʌ Balaam. 

12Lac Yum tsi' sube: Mach yomic ma' majlel a wic'otob. Mach a p'aj c winicob 

come tsa'ix cʌq'ueyob i yutslel c t'an, che'en lac Yum Dios. 

13Che' bʌ tsa'ix ch'ojyi Balaam che' ti wen sʌc'ajel, tsi' subeyob i yaj e'telob 

Balac: Cha' cucuxla ti sujtel ti la' lumal, come lac Yum mach yomic i chocon 
majlel, che'en. 

14Jini ñuco' bʌ i ye'tel ti Moab tsa' cha' sujtiyob ba'an Balac. Tsi' subeyob: 

Ma'anic tsi' jac'ʌ tilel Balaam quic'ot lojon, che'ob. 

15Che' jini Balac tsi' cha' choco majlel yambʌ winicob año' bʌ i ye'tel, ñumen 

ñucobix bʌ i ye'tel che' bajche' tsajniyo' bʌ ti ñaxan, ñumen p'ʌtʌlob ja'el. 

16Che' bʌ tsa' c'otiyob ti' yotot Balaam tsi' subeyob: Ti wocol t'an mic subeñet 

lojon, yom ma' majlel quic'ot lojon, come Balac i yalobil Zipor woli' wersa pʌyet. 

17Tsa'ix i yʌc'ʌ i t'an. Muq'uic a majlel, muq'uix i wen p'iset ti wenta. Chuqui jach 

ma' c'ajtiben mi caj i yʌq'ueñet. Jini cha'an jac'beñon lojon. Conla ti ora cha'an 
ma' p'ajbeñon lojon jini israelob, che'ob jini xpʌyojelob, come che'ʌch tsi' wʌn 
subeyob jini Balac. 

18Pero Balaam tsi' jac'beyob: Anquese mi' yʌq'ueñon jump'ejl otot but'ul bʌ ti 

oro yic'ot ti plata, mach mejlicon ti majlel, come mach mejlic c ñusʌben i t'an c 
Yum Dios. 

19Pero jijlen to la ila ti cotot cha'an mic cha' ubin mi yom i subeñon yambʌ t'an 

jini c Yum, che'en. 

20Ti jim bʌ ac'ʌlel lac Yum tsi' sube Balaam: Mi tsa' tiliyob ili winicob cha'an mi' 

pʌyetob majlel, mi wersa a wom majlel, cucu a wic'otob, pero jini jach mi caj a 
sub jini mu' bʌ c subeñet, che'en lac Yum Dios. 

Balaam yic'ot i burro tsi' taja ti bij ángel 

21Che' wen sebto tsa' ch'ojyi Balaam ti yijc'ʌlal. Tsa' caji i ch'ʌl i burro. Tsa' caji 

ti majlel yic'ot jini ñuco' bʌ i ye'tel ti Moab. 

22Pero tsa' wen mich'a lac Yum cha'an tsa' majli Balaam yic'otob. I yángel lac 

Yum tsa' majli i mʌctan ti bij che' c'ʌchʌl woli' majlel yic'ot cha'tiquil i yaj e'telob. 

23Jini burro tsi' q'uele i yángel lac Yum, chucbil i cha'an espada bots'bilix i 

cha'an. Jini burro tsi' tʌts'ʌ i bʌ ti bij. Tsa' ochi ti mate'el. Balaam tsa' caji i jats' 
loq'uel ya' ti mate'el cha'an mi' cha' xʌn majlel jini bij. 

24Tsa' wa'le i yángel lac Yum ya' ti bij ba' tsa' ñumi ti' yojlil cha'pejt ts'usubil am 

bʌ ts'ajc ti' ti'. 

25Che' bʌ tsi' cha' q'uele i yángel lac Yum jini burro, tsa' majli ti lʌts' cʌytʌl ya' 

ba' tsa' lʌts' cʌle i yoc Balaam ya' ti ts'ajc. Jini cha'an Balaam tsi' cha' jats'ʌ i 
burro. 

26I yángel lac Yum tsa' cha' majli i mʌctañob ya' ba' ma'anic tsa' mejli i wis tʌts' 

i bʌ mi ti' ñojic mi ti' ts'ejic. 

27Che' bʌ tsi' cha' q'uele i yángel lac Yum jini burro, tsi' pʌcchoco i bʌ che' c'ʌchʌl 

to Balaam. Cʌlʌx jax tsa' mich'a Balaam. Wen p'ump'un jax tsa' caji i jats' i burro 
ti te'. 

28Che' jini lac Yum tsi' yʌc'ʌ ti t'an jini burro. Tsa' caji i suben Balaam: ¿Chuqui 

tsac tumbeyet cha'an uxyajlix tsa' to'o jats'ʌyon? che'en. 

29Balaam tsi' sube i burro: Wola' wajleñon. Anic c machit tij c'ʌb mic tsʌnsañet, 

che'en. 

30Jini burro tsi' sube Balaam: ¿Mach ba a cha'añonic c'ʌlʌl che' alʌlon to? Ti 

pejtelel ora tsac mele che' bajche' a wom. ¿Mach ba isujmic? che'en jini xña'a 
burro. Balaam tsi' jac'ʌ: Isujm cu, che'en. 

31Lac Yum tsi' jambe i wut Balaam cha'an mi' q'uel i yángel lac Yum ya' bʌ wa'al 

ti bij. Bots'bil i cha'an i yespada, chucbil i cha'an ti' c'ʌb. Tsa' toj sajti i pusic'al 
Balaam. Tsi' pʌcchoco i bʌ ti lum. 

32I yángel lac Yum tsi' sube: ¿Chucoch uxyajl tsa' to'o jats'ʌ a burro? Tilemon 

cha'an mic mʌctañet cha'an a jontolil, ame jisʌntiquet cha'an jini chuqui woli bʌ 
a ña'tan a mel. 

33Jini burro tsi' q'ueleyon. Jini cha'an uxyajl tsi' tʌts'ʌ i bʌ tic tojlel. Machic tsi' 

tʌts'ʌ i bʌ tic tojlel tsac tsʌnsayet, pero tsac p'unta jini burro, che'en. 

34Che' jini Balaam tsi' subu i bʌ: Isujm tsa'ix c taja c mul. Ma'anic tsac ña'ta mi 

wʌ' wa'alet ti bij cha'an ma' mʌctañon. Wʌle mi mach a womic mic majlel ba'an 
Balac, mux c cha' sujtel majlel, che'en. 

35I yángel lac Yum tsi' sube Balaam: Cucu a wic'ot jini winicob, pero jini jach 

ma' sub ili c t'an mu' bʌ caj c subeñet, che'en. Che' jini tsi' chʌn cha'le xʌmbal 
majlel Balaam yic'ot i winicob Balac. 

36Che' bʌ tsi' yubi Balac lʌc'ʌlix yom c'otel Balaam, tsa' tili i taj ya' ti colem ja' i 

c'aba' Arnón ya' ba' jaxʌl i lumal Moab. 

37Balac tsi' sube: ¿Mach ba anic tsac pʌyʌyet ti wocol t'an? ¿Chucoch ma'anic 

tsa' tiliyet ti ora ba' añon? ¿Mach ba mejlic cʌq'ueñet cabʌl a ñuclel? che'en. 

38Balaam tsi' sube: Wʌ'ix añon ti a tojlel, pero mic wʌn subeñet, añon ti' wenta 

c Yum. Jini jach mu' bʌ i subeñon c Dios, mi mejlel c cha' sub, che'en. 

39-40Che' jini Balac tsi' pʌyʌ majlel Balaam ti Quiriat Huzot. Tsi' yʌc'ʌ ti tsʌnsʌntel 

cabʌl wacax yic'ot tiñʌme'. Tsi' yʌq'ueyob i c'ux Balaam yic'ot i yaj e'telob. 

Balaam tsi' yʌq'ue i yutslel i t'an israelob 

41Che' ti yijc'ʌlal jini yumʌl Balac tsi' pʌyʌ letsel Balaam c'ʌlʌl ti Bamot Baal, ba' 

tsa' mejli i wen q'uel israelob año' bʌ ti lʌc'ʌl. 

Numeros 23 

1Che' jini Balaam tsi' sube jini rey: Melbeñon wucp'ejl pulʌntib ilayi. Yom ja'el 

ma' chajpʌbeñon wuccojt alʌ tat wacax, yic'ot wuccojt tat tiñʌme'. 

2Balac tsa' caji i mel che' bajche' tsi' sube Balaam. Temel tsi' yʌc'ʌyob jujuncojt 

alʌ tat wacax yic'ot jujuncojt tat tiñʌme' ti jujump'ejl pulʌntib. 

3Balaam tsa' caji i suben: Wa'i to ti' t'ejl jini majtañʌl woli bʌ a wʌq'uen lac Yum 

jinto mic cha' tilel, come an ba' mic majlel. Tic'ʌl mux i tilel i tajon lac Yum. Che' 
jini mic cha' tsictesʌbeñet chuqui mi' subeñon, che'en. Tsa' majli Balaam. 

4Lac Yum tsa' tili i taj. Balaam tsi' sube lac Yum: Wucp'ejl pulʌntib tsac tsol 

wa'chocobeyet. Ti jujump'ejl pulʌntib tsac pulu alʌ tat wacax yic'ot tat tiñʌme', 
che'en. 

5Lac Yum tsi' sube: Cha' cucux ba'an jini rey Balac. Yom ma' suben ili t'an mu' 

bʌ c subeñet, che'en. 

6Balaam tsa' cha' majli ba'an Balac, ba' añob jini ñuc taco' bʌ i ye'tel ti Moab. 

Wa'alob ti' t'ejl pulʌntib ba' tsi' puluyob majtañʌl. 

7Tsa' caji ti t'an Balaam: C'ʌlʌl ti Aram tsi' choco majlel winicob Balac cha'an mi' 

pʌyon tilel. Jiñʌch rey ti Moab, chumul bʌ ti wits ti' tojel i pasibal q'uin. Tsi' 
subeyon: Yom ma' tilel cha'an ma' p'aj i p'olbalob Jacob cha'an ma' p'aj jini 
israelob, che'en. 

8¿Bajche' mi caj c lon mich'len jini winicob che' mach mich'ic Dios? ¿Bajche' mi 

caj c lon a'leñob winicob che' ma'anic woli' yʌ'leñob lac Yum? 

9Come ya' ti' pam jini chan bʌ xajlel tsac ñajti q'ueleyob. Wʌ' ti chan bʌ wits wen 

tsiquilob. Ili winicob i bajñel chumulob. Ma'anic mi' xʌbob i bʌ yic'ot yan tac bʌ 
winicob. 

10¿Majqui mi mejlel i tsicben i p'olbal Jacob? Lajalob bajche' i ts'ubeñal lum 

mach bʌ mejlic ti tsicol. Che' bajche' mi' chʌmelob jini tojo' bʌ, la' chʌmicon. 
Tijicñayon che' muq'uic c jilel che' bajche'ob. Che' tsi' yʌlʌ Balaam. 

11Che' jini Balac tsi' sube: ¿Chuqui jini tsa' bʌ ujti a mel tic tojlel? Come tsac 

pʌyʌyet tilel cha'an ma' wʌ'len j contrajob, pero tsa'ix a wʌq'ueyob i yutslel a 
t'an, che'en. 

12Balaam tsi' jac'ʌ: Tic'bilon ti isujm. Jini jach mi cʌl jini t'an mu' bʌ i subeñon lac 

Yum, che'en. 

13Balac tsi' sube: Conla ti yambʌ ajñibʌl ba' mi caj a q'uel lamital jini israelob, 

ba' mach laj tsiquilobic. Awocolic, aq'ueñob wocol jini lʌc'ʌl bʌ jomolob ti a tojlel, 
che'en. 

14Che' jini Balac tsi' pʌyʌ majlel Balaam ya' ti' jamil xq'uelojelob. Tsa' letsiyob 

ya' ti chan bʌ wits i c'aba' Pisga. Ya' ti' pam wits Balac tsi' yʌc'ʌ ti melol wucp'ejl 
pulʌntib. Tsi' yʌc'ʌ jujuncojt alʌ tat wacax yic'ot tat tiñʌme' ti jujump'ejl jini 
pulʌntib. 

15Che' jini Balaam tsi' sube Balac: Wa'i to ti' tojel ili pulʌntib ba' wola' wʌc' 

majtañʌl, come mu' to c majlel cubin chuqui mi' yʌl lac Yum, che'en. 

16Lac Yum tsa' tili i taj Balaam. Tsi' sube chuqui yom mi' yʌl. Tsi sube: Cha' 

cucux ba'an Balac cha'an ma' suben chuqui mic subeñet, che'en. 

17Balaam tsa' c'oti i taj Balac yic'ot jini año' bʌ i ye'tel ti Moab. Ya'to wa'alob ba' 

p'ulul jini majtañʌl. Balac tsi' c'ajtibe: ¿Chuqui tsi' yʌlʌ lac Yum? che'en. 

18Che' jini Balaam tsa' caji ti t'an: Tejchen ti ora, Balac, i yalobilet bʌ Zipor cha'an 

ma' ñich'tʌbeñon c t'an. 

19mach lajalic Dios bajche' winicob yujilo' bʌ lot. Mach lajalic bajche' jini 

cha'chajp jax bʌ i pusic'al mu' bʌ i q'uextan i t'an. Che' mi' yʌc' i t'an, ¿mach ba 
anic mi' ts'ʌctesan? Che' tsa'ix i subu chuqui mi caj i cha'len, ¿mach ba anic mi' 
mel? 

20Awilan tsi' yʌq'ueyon tic wenta cha'an mi cʌq'ueñob i yutslel c t'an jini israelob. 

Come lac Yum tsa'ix i yʌq'ueyon i yutslel i t'an. Mach mejlic j q'uextan. 

21Come ma'anic mi' tajbeñob i mul i p'olbalob Jacob ti' tojlel lac Yum. Ma'anic 

mi' q'uelbeñob i jontolil jini israelob. Come ya' añob yic'otob lac Yum Dios cha'an 
mi' yumañob. 

22Dios tsi' pʌyʌyob loq'uel ti Egipto. Jini cha'an p'ʌtʌlob che' bajche' bajlum. 

23Ma'anic xwujtob mu' bʌ mejlel i contrajiñob Jacob. Ma'anic jini payxo 

x'alt'añob mu' bʌ mejlel i p'ajob. Mux caj i tsictiyel, Dios mi' contrajin xjontolilob 
ti ñuc bʌ i p'ʌtʌlel. 

24Melel jini israelob mi caj i tejchelob che' bajche' i ña' bajlum mach bʌ anic mi' 

c'aj i yo jinto mi' c'ux i we'el, jinto mi' japben i ch'ich'el jini tsʌnsʌbil bʌ. Che' tsi' 
yʌlʌ Balaam. 

25Balac tsi' jac'ʌ: Mi ma'anic mi caj a p'ajob, yom ma' ñʌjch'el. Mach a 

wʌq'ueñob i yutslel a t'an, che'en. 

26Balaam tsi' sube: ¿Mach ba anic tsac subeyet wersa mi caj c sub jini t'an mu' 

bʌ i subeñon c Yum? che'en. 

27Balac tsi' sube ti wocol t'an: Conla ti yambʌ ajñibʌl mu' bʌ caj c pʌsbeñet. 

Tic'ʌl mi ya'i Dios mi caj i jac' chuqui com cha'an mi' yʌq'ueñet a p'ʌtʌlel ti 
p'ajoñel, che'en. 

28Jini cha'an Balac tsi' pʌyʌ majlel Balaam ti' pam chan bʌ wits i c'aba' Peor, 

am bʌ ti' tojel jini colem bʌ i tiquiñal pañimil. 

29Balaam tsi' cha' sube: Yom ma' mel yambʌ wucp'ejl pulʌntib. Chajpan ja'el 

wuccojt alʌ tat wacax, yic'ot wuccojt tat tiñʌme', che'en. 

30Jini cha'an Balac tsi' mele che' bajche' tsi' sube Balaam. Tsi' yʌc'ʌ juncojt alʌ 

tat wacax yic'ot juncojt tat tiñʌme' ti jujump'ejl pulʌntib. 

Numeros 24 

1Wen ña'tʌbilix i cha'an Balaam mux caj i yʌq'ueñob i yutslel i t'an israelob jini 

lac Yum. Jini cha'an ma'anix tsa' majli i taj lac Yum che' bajche' ti ñaxan yic'ot 
che' ti' cha'yajlel cha'an mi' yubin chuqui mi' yʌl lac Yum Dios, pero toj jach tsa' 
majli i ñajti q'uel jini ya' bʌ añob ti' tiquiñal pañimil. 

2Che' bʌ tsi' can q'uele pañimil, tsi' q'uele israelob ti mojt ti mojt ya' ba' chumulob 

ti joctʌl. I yEspíritu lac Yum tsa' c'oti ba'an Balaam. Tsi' yʌc'ʌ ti t'an: 

3Joñon Balaam i yalobilon Beor woliyon ti t'an, come Dios tsi' jambeyon c wut. 

4Jiñʌch mu' bʌ c tsictesan cha'an tsac ñich'tʌbe i t'an Dios. Jiñʌch tsa' bʌ i 

pʌsbeyon jini Mach bʌ Anic i P'isol i P'ʌtʌlel. 

5Tijicña jax mi caj i yubiñob israelob. Uts'at añob ti pisil bʌ i yotot. 

6Che' lajal añob bajche' wen pamacña bʌ jamil, yic'ot bajche' jini pʌc'ʌbʌl am bʌ 

ti' ti' ja', lajalʌch bajche' xojocña bʌ te' i c'aba' áloes pʌc'bil bʌ i cha'an lac Yum, 
yic'ot ch'ujte' am bʌ ti' ti' ja'. 

7Ma'anic mi caj i tiquin i ya'lel. Mux i tilel i yum, ñumen p'ʌtʌl bʌ che' bajche' 

Agag. Mi caj i yutsi p'ojlel i yumʌntel ti pejtelel pañimil. 

8Dios tsi' pʌyʌyob loq'uel ti Egipto. Añob i p'ʌtʌlel che' bajche' jontol bʌ bajlum 

mu' bʌ i c'ux jini bʌte'el. Mi caj i jisañob i contrajob. Mi caj i juch'beñob i bʌquel. 
Mi caj i julob ti jalʌjb. 

9Mi' cha'leñob wʌyel che' bajche' bajlum. Bʌbʌq'uen che' mi' ñijcʌntel ch'ojyel i 

ña' bajlum. Tijicñayob pejtelel mu' bʌ i coltañob israelob, pero mux caj i tajob 
wocol jini mu' bʌ i p'ajob. Che' tsi' cha'le t'an Balaam. 

Jini t'an tsa' bʌ i subu Balaam 

10Cʌlʌx jax tsa' caji ti mich' Balac ti' contra Balaam. Tsa' caji i tuch'ilan i c'ʌb 

cha'an i mich'ajel. Tsa' caji ti a'leya: Tsac pʌyʌyet tilel cha'an ma' p'aj j contrajob, 
pero uxyajlix tsa' wʌq'ueyob i yutslel a t'an. 

11Cucux ti ora ti a lumal. Tsac lon ña'ta cʌq'ueñet cabʌl a ñuclel. Pero tsa'ix i 

tiq'uiyet a Yum. Ma'anix chuqui mi caj a taj, che'en. 

12-13Balaam tsi' jac'be: ¿Mach ba anic tsac wʌn subeyob jini a winicob tsa' bʌ 

c'otiyob ti cotot? Anquese mi' yʌq'ueñon Balac jump'ejl otot but'ul bʌ ti oro ti 
plata, mach mejlic c ñusʌben i t'an c Yum. Ma'anic chuqui mi mejlel c mel tic 
bajñelil mi chuqui uts'at mi chuqui jontol. Cojach jini mu' bʌ i subeñon c Yum 
Dios, jiñʌch mu' bʌ c wersa sub, cho'on tsac subeyob. 

14Jini cha'an muq'uix c cha' sujtel majlel ti cotot, pero ñaxan mic wʌn subeñet 

chuqui mi caj i yujtel ti wi'il bʌ ora che' mi' mʌlbentel jini a winicob ti' tojlel 
israelob, che'en. 

15Tsi' subu t'an: Joñon Balaam i yalobilon Beor. Jiñʌch tsa' bʌ j q'uele che' bʌ 

tsi' jambeyon c wut Dios. 

16Tsac ñich'tʌbe i t'an Dios, tsaj q'uele chuqui tsi' pʌsbeyon Jini Mach bʌ Anic i 

P'isol i P'ʌtʌlel. 

17Wolij q'uel, pero maxto poj wʌleyic. Wolij q'uel, anquese jalto i yorajlel. Mi caj 

i loq'uel Ec' ti' tojlel Jacob. Mi caj i cha'len i yumʌntel ti' tojlel israelob. Mi caj i 
jisan winicob ti Moab, yic'ot pejtelel i yalobilob Set. 

18Jini año' bʌ ti Edom yic'ot ti Seir mi caj i wersa yumañob. Jini i lumob mi caj i 

sujtel ti' cha'an israelob. Mi caj i t'uchtañob i contra. 

19Ti' tojlel Jacob mi caj i loq'uel juntiquil am bʌ i ye'tel mu' bʌ caj i jisan cabʌl 

tejclum. Che' tsi' yʌlʌ Balaam. 

20-21Balaam tsi' q'uele ja'el Amalec. Tsa' caji i sub: Jiñʌch tsa' bʌ lac ñaxan taja 

ti lac bijlel, pero mi caj i jisʌntel ti jini tal to bʌ q'uin, che'en. Tsi' q'uele ja'el 
ceneo. Tsa' caji i sub ja'el: Wen p'ʌtʌletla ya' ba' chumuletla. Wa'chocobil la' 
wotot ti xajlel. 

22Pero jini ceneojob mi caj i jisʌntelob. Motocña mi caj i c'otelob soldadojob 

tilemo' bʌ ti Asiria. Mi caj i cʌchetob majlel, che'en Balaam. 

23Balaam tsi' yʌlʌ yambʌ t'an: Wen bʌbʌq'uen jax, ¿majqui mi caj i cʌytʌl che' 

mi' mel Dios iliyi? Ma'anic majqui. 

24Cabʌl barco mi caj i loq'uel tilel ti Quitim. Mi caj i jisañob jini Asiria yic'ot jini 

Heber. Tsa' ujti ti t'an Balaam. 

25Tsa' caji ti sujtel ti' yotot Balaam. Tsa' sujti ja'el Balac. 

Numeros 25 

Jini israelob tsa' majliyob ba'an Baalpeor 

1Che' ya' to chumulob israelob ti Sitim, jini winicob tsa' caji i melob i ts'i'lel yic'ot 

x'ixicob año' bʌ ti Moab. 

2Come jini año' bʌ ti Moab tsi' pʌyʌyob winicob israelo' bʌ cha'an mi' melob q'uin 

che' bʌ tsi' pulbeyob i majtan i dioste' tac. 

3Jini israelob tsa' caji i ch'ujutesañob Baalpeor. Jini cha'an lac Yum tsi' mich'le 

israelob. Tsa' cajiyob ti chʌmel. 

4Lac Yum tsi' sube Moisés: Tempan pejtelel winicob ñuc taco' bʌ i ye'tel cha'an 

ma' jich'ob tic tojlel che' ti q'uiñil. Che' jini mi' caj ti lajmel c mich'ajel ti' tojlel 
israelob, che'en lac Yum. 

5Jini cha'an Moisés tsi' subeyob jini juezob ti Israel: Yom mi la' tsʌnsan pejtelel 

jini winicob tsa' bʌ i ch'ujutesayob Baalpeor, che'en. 

6Juntiquil winic israel bʌ tsi' pʌyʌ tilel x'ixic ch'oyol bʌ ti Madián, che' woli' q'uelob 

Moisés yic'ot pejtelel israelob che' woliyob ti uq'uel ya' ti' ti' Tabernáculo. 

7Che' bʌ tsi' q'uele Finees (i yalobil Eleazar, i yalobil jini motomaj Aarón), tsa' 

majli i tajob ti ora, chucul i cha'an lanza ti' c'ʌb. 

8Tsi' tsʌcle majlel jini winic c'ʌlʌl ti' mal i yotot. Tsi' laj jisayob ti lanza. Tsa' ochi 

jini lanza ti' pat jini winic. Tsa' c'ʌlʌ ñumi ti' ñʌc' ja'el jini x'ixic. Che' jini tsa' lajmi 
i mich'ajel Dios. Tsa' tijq'ui ti chʌmel jini israelob. 

9Pero tsa' chʌmiyob che' bajche' uxpijc (24,000) winicob. 

10-11Che' jini lac Yum tsi' sube Moisés: Jini Finees i yalobil Eleazar i yalobil jini 

motomaj Aarón, tsa'ix i yʌc'ʌ ti lajmel c mich'ajel ti' tojlel israelob, come tsi' ts'a'le 
jini winic che' bajche' joñon. Tsi' jisa jini tsa' bʌ i ñusʌbeyon c t'an. Jini cha'an 
ma'anix tsac chʌn jisayob jini israelob tic mich'ajel. 

12-13Jini cha'an suben: Wolic cha' aq'uen c t'an Finees cha'an mi caj cotsan ti 

motomaj yic'ot i yalobilob c'ʌlʌl ti pejtelel ora, come tsi' pʌsʌ i bʌxlel cha'añon 
Dioson bʌ. Tsi' yʌc'ʌ ti tojtʌl i mul israelob, che'en. 

14I c'aba' jini winic tsa' bʌ tsʌnsʌnti yic'ot jini xch'oc bʌ madián jiñʌch Zimri i 

yalobil Salu, am bʌ i ye'tel ti junmojt i p'olbal Simeón. 

15I c'aba' jini xch'oc loq'uem bʌ ti Madián jiñʌch Cozbi, xch'oc bʌ i yalobil Zur, 

am bʌ i ye'tel ti Madián. 

16-18Lac Yum tsi' sube Moisés: Yom ma' tech guerra ti' tojlel jini madiañob 

cha'an ma' jisañob, come mi' soquetla ti mulil. Sojquemobix cabʌl israelob 
cha'an tsi' ch'ujutesayob Baalpeor. Asibilob cha'an Cozbi, xch'oc bʌ i yalobil jini 
am bʌ i ye'tel ti Madián. Jiñʌch tsa' bʌ tsʌnsʌnti ya' ti Peor che' bʌ tsa' ñumi jini 
bʌbʌq'uen bʌ chʌmel, che'en lac Yum. 

Numeros 26 

Tsi' tsiquiyob israelob che' ya' añob ti Moab 

1Che' lajmenix jini bʌbʌq'uen bʌ chʌmel, lac Yum tsa' caji i pejcan Moisés yic'ot 

Eleazar, i yalobil jini motomaj Aarón: 

2Yom mi la' chuc ti jun pejtelel israelob añobix bʌ junc'al i jabilel yic'ot ñumen 

tacobix bʌ, che'ʌch bajche' jaytiquil añob ti mojt ti mojt mu' bʌ i mejlelob ti loq'uel 
ti guerra, che'en. 

3-4Moisés yic'ot Eleazar tsi' chocbeyob t'an i pi'ʌlob año' bʌ ti joctʌl i cha'an bʌ 

Moab, ya' ti' t'ejl jini Jordán ti' tojel Jericó. Tsi' subeyob: Chucula ti jun pejtelel 
winicob añobix bʌ junc'al i jabilel yic'ot ñumen tacobix bʌ. Che'ʌch tsi' mele 
Moisés bajche' tsi' yʌc'ʌ i mandar lac Yum che' bʌ loq'uemobix israelob ti' lumal 
Egipto. Che'ʌch tsi' meleyob. 

5-11I cha'año' bʌ Rubén: 43,700. Rubén jiñʌch ascuñʌl bʌ i yalobil Israel. I p'olbal 

Rubén: Enoc yic'ot i pi'ʌlob, Falú yic'ot i pi'ʌlob, Hezrón yic'ot i pi'ʌlob, Carmi 
yic'ot i pi'ʌlob. I yalobil Falú: Eliab. I yalobil Eliab: Nemuel, Datán yic'ot Abiram. 
Jini Datán yic'ot Abiram jiñobʌch tsa' bʌ i temeyob i t'an yic'ot Coré che' bʌ tsi' 
wa'chocoyob i bʌ ti' tojlel israelob che' bʌ tsi' contrajiyob Moisés. Tsi' ñusʌbeyob 
i t'an lac Yum. Jini lum tsi' cawa i bʌ. Tsi' mujlayob temel yic'ot Coré. Tsa' jiliyob 

ti c'ajc lujunc'al yic'ot lujuntiquil i yuxc'al (250) winicob cha'an ti' caj woli' socob i 
pi'ʌlob. Lac Yum tsi' mele jini cha'an mi' bʌc'ñañob pejtelel israelob. Pero i 
yalobilob jini Coré ma'anic tsa' chʌmiyob. 

12-14I cha'año' bʌ Simeón: 22,200. I p'olbal bʌ Simeón: Nemuel yic'ot i pi'ʌlob, 

Jamín yic'ot i pi'ʌlob, Jaquin yic'ot i pi'ʌlob, Zera yic'ot i pi'ʌlob, Saúl yic'ot i 
pi'ʌlob. 

15-18I cha'año' bʌ Gad: 40,500. I p'olbal Gad: Zefón yic'ot i pi'ʌlob, Hagui yic'ot i 

pi'ʌlob, Suni yic'ot i pi'ʌlob, Ozni yic'ot i pi'ʌlob, Eri yic'ot i pi'ʌlob, Arod yic'ot i 
pi'ʌlob, Areli yic'ot i pi'ʌlob. 

19-22I cha'año' bʌ Judá: 76,500. I p'olbal Judá: Ma'anic tsa' ochiyob Er yic'ot 

Onán tsa' bʌ chʌmiyob ti Canaán. Sela yic'ot i pi'ʌlob, Fares yic'ot i pi'ʌlob, Zera 
yic'ot i pi'ʌlob. Tsa' ochiyob ti censo ja'el i yalobilob Fares: Hesrón yic'ot i pi'ʌlob, 
Hamul yic'ot i pi'ʌlob. 

23-25I cha'año' bʌ Isacar: 64,300. I p'olbalob Isacar: Tola yic'ot i pi'ʌlob, Fúa yic'ot 

i pi'ʌlob, Jasub yic'ot i pi'ʌlob, Simrón yic'ot i pi'ʌlob. 

26-27I cha'año' bʌ Zabulón: 60,500. I p'olbalob Zabulón: Sered yic'ot i pi'ʌlob, 

Elón yic'ot i pi'ʌlob, Jahleel yic'ot i pi'ʌlob. 

28-37I cha'año' bʌ José: Año' bʌ ti Efraín, 32,500. I p'olbalo bʌ Manasés ti' pejtelel 

añob 52,700: Maquir yic'ot i pi'ʌlob. I yalobilob Maquir: Galaad yic'ot i pi'ʌlob. I 
yalobilob Galaad: Jezer yic'ot i pi'ʌlob, Helec yic'ot i pi'ʌlob, Asriel yic'ot i pi'ʌlob, 
Siquem yic'ot i pi'ʌlob, Semida yic'ot i pi'ʌlob, Hefer yic'ot i pi'ʌlob. Ma'anic 
ch'iton bʌ i yalobil. Zelofehad, jini jach xch'oc bʌ i yalobilob. Jiñobʌch Maala, 
Noa, Hogla, Milca yic'ot Tirsa). I p'olbalob Efraín ti' pejtelelob añob 32,500: 
Sutela yic'ot i pi'ʌlob (juntiquil i yalobil Sutela, i c'aba' Erán), Bequer yic'ot i 
pi'ʌlob, Tahán yic'ot i pi'ʌlob. 

38-41I cha'año' bʌ Benjamín: 45,600. I p'olbal Benjamín: Bela yic'ot i pi'ʌlob, Asbel 

yic'ot i pi'ʌlob, Ahiram yic'ot i pi'ʌlob, Sufám yic'ot i pi'ʌlob, Hufam yic'ot i pi'ʌlob. 
I yalobilob Bela: Ard yic'ot Naamán yic'ot i pi'ʌlob. 

42-43I cha'año' bʌ Dan: 64,400. I p'olbal jiñʌch Súham yic'ot i pi'ʌlob. 

44-47I cha'año' bʌ Aser: 53,400. I p'olbal Aser: Imna yic'ot i pi'ʌlob, Isúi yic'ot i 

pi'ʌlob, Bería yic'ot i pi'ʌlob. I yalobilob Bería: Heber yic'ot i pi'ʌlob, Malquiel 
yic'ot i pi'ʌlob. An xch'oc bʌ i yalobil Aser i c'aba' Sera. 

48-50I cha'año' bʌ Neftalí: 45,400. I p'olbal Neftalí: Jahzeel yic'ot i pi'ʌlob, Guni 

yic'ot i pi'ʌlob, Jezer yic'ot i pi'ʌlob, Silem yic'ot i pi'ʌlob. 

51Pejtelel ili winicob ti Israel jiñobʌch mu' bʌ i mejlel ti loq'uelob ti guerra 

jiñobʌch: 601,730. 

T'an cha'an mi' t'oxbeñob i bʌ jini lum 

52-53Lac Yum tsi' sube Moisés cha'an mi' t'oxbeñob i lum pejtelel ili winicob 

che'ʌch bajche' jaytiquilob ti jujunmojt mi' yʌq'uentelob i lum. 

54Tsi' yʌlʌ: Jini ñumen cabʌlo' bʌ, yom ñuc ma' wʌq'ueñob jini lum. Jini ts'ita'ob 

jach bʌ, i p'isol jach mi' tajob ja'el. 

55-56La' i cha'leñob yajcaya ti alas cha'an mi' tsictiyel bajche' mi caj i t'oxbentelob 

jini lum ti mojt ti mojt jini israelob. Jini ñuc bʌ xchumtʌl tac, mi caj i yajcañob ñuc 
bʌ lum. Jini ch'och'oc bʌ xchumtʌlob, mi caj i yajcañob ch'och'oc bʌ lum. 

I censojlel i p'olbalob Leví 

57Jiñobʌch i p'olbalob Leví tsa' bʌ ochiyob ti censo: Gersón yic'ot i pi'ʌlob, Coat 

yic'ot i pi'ʌlob, Merari yic'ot i pi'ʌlob. 

58Jiñobʌch xchumtʌl tac i cha'año' bʌ Leví: libnob, hebronob, mahlob, musob, 

coreijob, Amram i yalobilʌch Coat. 

59Amram tsi' pʌyʌ i yijñam i c'aba' Jocabed, xch'oc bʌ i yalobil Leví, tsa' bʌ i yila 

pañimil ti Egipto. Tsi' yʌc'ʌ ti pañimil Aarón yic'ot Moisés yic'ot i chich i c'aba' 
Miriam. 

60Jiñobʌch i yalobilob Aarón: Nadab yic'ot Abiú, yic'ot Eleazar, yic'ot Itamar. 

61Pero tsa' chʌmiyob Nadab yic'ot Abiú che' bʌ tsi' yotsayob ti Tabernáculo ti' 

tojel lac Yum jini c'ajc mach bʌ ch'ujulic, tic'bil bʌ i cha'an. 

62Ti pejtelel jini levíjob tsa' bʌ tsijquiyob yic'ot ch'iton bʌ i yalobilob anix bʌ 

jujump'ejl uw yic'ot jini ñumen taquix bʌ, jiñobʌch 23,000. Pero ma'anic tsa' 
ch'ʌjmiyob ti tsic ti' tojlel israelob, come ma'anic tsa' aq'uentiyob i lum jini levíjob 
che' bʌ tsa' t'oxbentiyob i pi'ʌlob ti mojt ti mojt. 

Caleb yic'ot Josué ma'anic tsa' chʌmiyob 

63Ti' pejtelelob tsa' tsijquiyob cha'an Moisés yic'ot jini motomaj Eleazar che' 

tempʌbilob israelob ya' ti joctʌl i cha'an bʌ Moab ti' t'ejl jini Jordán, ti' tojel Jericó. 

64-65Ti pejtelel ili winicob ma'anix mi juntiquilic tsa' bʌ ochi ti tsic ya' ti colem bʌ 

i tiquiñal pañimil i c'aba' Sinaí che' bʌ tsi' cha'leyob censo Moisés yic'ot Aarón, 
come lac Yum tsi' subeyob cha'an mi caj i laj chʌmelob ya' ti colem bʌ i tiquiñal 
pañimil. Jini cha'an ma'anix tsa' cʌle mi juntiquilic. Cojach tsa' cʌle Caleb i 
yalobil Jefone, yic'ot Josué i yalobil Nun. 

Numeros 27 

Tsi' c'ajtiyob wocol t'an i yixic'alob Zelofehad 

1Tsa' tiliyob ba'an Moisés jini xch'oc bʌ i yalobilob Zelofehad (i yalobil Hefer, i 

yalobil bʌ Galaad, i yalobil bʌ Maquir, i yalobil bʌ Manasés, i yalobil bʌ José). I 
c'aba'ob jini xch'ocob jiñʌch Maala, Noa, Hogla, Milca, yic'ot Tirsa. 

2Che' wa'alob ti' tojlel Moisés yic'ot jini motomaj Eleazar, yic'ot jini año' bʌ i ye'tel 

ti Israel ti' ti' jini Tabernáculo, tsi' yʌlʌyob: 

3Jini c tat lojon tsa' bʌ chʌmi ya' ti colem bʌ i tiquiñal pañimil ma'anic tsi' yotsa i 

bʌ che' bʌ tsi' contrajiyob lac Yum jini Coré, pero cha'an jach ti' bajñel mul tsa' 
chʌmi. Ma'anic ch'iton bʌ i yalobilob. 

4¿Yom ba mi' sajtel i c'aba' jini c tat lojon ti' tojlel i pi'ʌlob, cha'an jach ma'anic 

ch'iton bʌ i yalobil? Awocolic aq'ueñon lojon c lum ja'el quic'ot c yumijel lojon, 
che'ob. 

5-7Jini cha'an Moisés tsa' majli i c'ajtiben lac Yum mi che'ʌch yom. Lac Yum tsi' 

sube Moisés: Uts'at che' bajche' woli' ña'tañob i yixic'alob Zelofehad. Yomʌch 
ma' wʌq'ueñob i lum ti' tojlel i yerañob i tat. Jini lum am bʌ ti' wenta i tat la' 
aq'uenticob. 

8Subeñob jini israelob: Che'ʌch yom mi' yujtel che' ma'anic ch'iton bʌ i yalobilob. 

Che' mi' chʌmel i yum jumpejt lum, mux i cʌytʌl ti' wenta xch'oc bʌ i yalobilob. 

9Mi ma'anic xch'oc bʌ i yalobil, yom mi' cʌytʌl ti' wenta i yerañob. 

10Mi ma'anic i yerañob, mi' cʌytʌl ti' wenta i yumijelob. 

11Mi ma'anic i yumijel, mi' cʌytʌl ti' wenta jini lajal bʌ i c'aba' yic'ot jini winic, 

che'en lac Yum Dios. Jiñʌch yom bʌ mi' melob israelob ti pejtelel ora che' 
bajche' lac Yum tsi' yʌq'ue mandar Moisés. 

Josué tsa' cʌle ti' q'uexol Moisés 

12Lac Yum tsi' sube letsel Moisés ya' ti wits i c'aba' Abarim am bʌ ti lʌc'ʌl, cha'an 

mi' ñajti q'uel jini lum woli bʌ i yʌq'ueñob israelob ba' mi caj i chumtʌlob. 

13Tsi' sube: Che' bʌ ujtemix a q'uel, mi caj a pʌjyel majlel ba'an a ñojte'elob che' 

bajche' tsa' pʌjyi majlel Aarón a wʌscun. 

14Come tsa' ñusʌbeyon c t'an ya' ti colem bʌ i tiquiñal pañimil i c'aba' Zin. 

Ma'anic tsa' tsictesayon ti' tojlel israelob cha'an mi' ch'ujutesañoñob ya' ti 
Meriba ti Cades, che'en lac Yum Dios. (Jiñʌch ba' tsa' aq'uentiyob ja' che' bʌ 
tsi' cha'leyob a'leya.) 

15-16Moisés tsi' sube lac Yum: C Yum, i Dioset bʌ pejtelel winicob, ma' laj 

cʌmbeñob i pusic'al. Yom ma' yajcan juntiquil cha'an ma' wʌq'uen i ye'tel ti' tojlel 
pejtelel israelob. 

17Yom juntiquil yumʌl mu' bʌ mejlel i toj'esañob majlel che' mi' loq'uelob ti 

guerra. Mi mejlel i cʌntañob, ame lajalic mi' yajñel a tejclum che' bajche' 
p'ump'un jax bʌ tiñʌme' mach bʌ anix i yum, che'en Moisés. 

18Lac Yum tsi' sube Moisés: Pʌyʌ Josué (i yalobil Nun), jini am bʌ i cha'an 

quEspíritu ti' pusic'al. Ac'ʌ a c'ʌb ti' jol. 

19Pʌyʌ majlel ba'an jini motomaj Eleazar ti' wutob pejtelel israelob cha'an ma' 

wʌq'uen i ye'tel. 

20Aq'uen i ye'tel ti' tojlel israelob. Suben che' bajche' yom mi' mel. Aq'uen i ñuclel 

cha'an mi' yumañob i pi'ʌlob che' bajche' tsi' yumayetob. 

21Jiñʌch mu' bʌ caj i wa'tʌl ti' tojlel jini motomaj Eleazar cha'an mi' yubin bajche' 

com mi' mel. Joñon mi caj c pejcan Eleazar ya' ti Urim i yejtal bʌ i ña'tʌntel Dios. 
Jini mi caj i cha' suben Josué yic'ot pejtelel israelob. Che' jini mi caj i toj'esañob 
majlel, che'en lac Yum. 

22Che'ʌch tsi' mele Moisés che' bajche' tsi' sube lac Yum Dios. Tsi' pʌyʌ majlel 

Josué ba'an jini motomaj Eleazar ti' wutob pejtelel israelob. 

23Tsi' yʌc'ʌ i c'ʌb ti' jol. Tsi' wa'choco cʌytʌl ti' ye'tel che' bajche' lac Yum tsi' 

sube. 

Numeros 28 

Majtañʌl cha'an jujump'ejl q'uin, jujump'ejl uw, yic'ot i q'uiñilel c'aj o 
(Éx. 29.38-46) 

1-2Lac Yum tsi' sube Moisés: Che'ʌch yom ma' subeñob israelob: Ch'ʌmbeñonla 

tilel c majtan che' ti yorajlel. Jini c majtan mu' bʌ a pulbeñon ti pulʌntib i 
wentajʌch i bʌl c ñʌc' xojocña bʌ i yujts'il. 

3Jini pulbil bʌ majtañʌl yom bʌ mi la' wʌq'ueñon jiñʌch iliyi: Cha'cojt alʌ tat 

tiñʌme' mach bʌ i p'ajomalic an jaxto bʌ jump'ejl i jabilel. Ti jujump'ejl q'uin yom 
cha'cojt alʌ tat tiñʌme', 

4juncojt che' ti sʌc'ajel, yambʌ juncojt che' mi' bʌjlel q'uin. 

5Che' ma' wʌc' jujunyajl pulbil bʌ c majtan, aq'ueñon ja'el majtañʌl bʌ harina, 

uxp'ejl litro juch'bil bʌ harina xajc'ubil yic'ot ojlil i cha'p'ejl litro aceite, che'en lac 
Yum. 

6Mach la' cʌy la' wʌq'uen lac Yum i majtan tsa' bʌ i subeyetla ya' ti wits i c'aba' 

Sinaí, come xojocña mi' yubin jini pulbil bʌ i majtan. 

7Ti jini jach bʌ ora yom mi la' wʌq'uen japbil bʌ i majtan, ojlil i cha'p'ejl litro vino 

yic'ot jujuncojt alʌ tat tiñʌme' cha'an mi la' jeb loq'uel jini vino ya' ti Ch'ujul bʌ 
Ajñibʌl ti' tojlel lac Yum. 

8Mi caj la' tsʌnsan yambʌ juncojt che' wolix ti bʌjlel q'uin. Aq'uenla yic'ot jini 

majtañʌl bʌ harina ja'el, yic'ot jini japbil bʌ i majtan. Jiñʌch pulbil bʌ i majtan 
xojocña bʌ mi' yubin. 

9Che' ti' yorajlel c'aj o, yom mi la' wʌq'uen cha'cojt alʌ tat tiñʌme' am bʌ jump'ejl 

i jabilel mach bʌ i p'ajomalic, yic'ot wʌcp'ejl litro majtañʌl bʌ harina xajc'ubil bʌ 
yic'ot aceite. Yom japbil bʌ majtañʌl ja'el. 

10Jiñʌch jini majtañʌl yom bʌ mi' yʌjq'uel che' ti yorajlel tac c'aj o. Parte jini mu' 

bʌ i yʌjq'uel ti jujump'ejl q'uin. 

11Che' ja'el ti' tejchibal tac jujump'ejl uw, yom mi la' wʌq'uen yambʌ pulbil bʌ i 

majtan. Yom cha'cojt alʌ tat wacax yic'ot juncojt tat tiñʌme', yic'ot wuccojt alʌ 
tat tiñʌme' am bʌ jujump'ejl i jabilel mach bʌ i p'ajomalic. 

12Ti jini jach bʌ ora mi caj la' wʌq'uen lac Yum majtañʌl bʌ harina chʌmen 

juch'bil bʌ, xajc'ubil bʌ yic'ot aceite. Yom bolomp'ejl litro yic'ot jujuncojt alʌ tat 
wacax. Yom wʌcp'ejl litro temel yic'ot jini tat tiñʌme'. 

13Yom uxp'ejl litro yic'ot jujuncojt alʌ tat tiñʌme'. Jiñʌch pulbil bʌ i majtan, 

xojocña bʌ mi' yubin. 

14Che' mi la' wʌq'uen jujump'ejl i majtan, yom mi la' wʌq'uen japbil bʌ i majtan 

ja'el. Jiñʌch uxp'ejl litro vino yic'ot jujuncojt alʌ tat wacax, cha'p'ejl litro vino yic'ot 
jujuncojt alʌ tat tiñʌme', ojlil i cha'p'ejl litro yic'ot jujuncojt tiñʌme'. Pejtelel jini 
jiñʌch pulbil bʌ i majtan yom bʌ mi' yʌq'uentel ti jujump'ejl uw. Mach yomic mi 
la' cʌy la' wʌq'uen. 

15Che' ja'el ti' tejchibal jujump'ejl uw yom mi la' wʌq'uen juncojt tat chivo cha'an 

mi' ñusʌbeñetla la' mul. Jiñʌch yambʌ i majtan. Parte jini majtañʌl mu' bʌ la' 
wʌq'uen ti jujump'ejl q'uin. 

Majtañʌl che' mi' cha'leñob q'uiñijel 
(Lv. 23.1-44) 

16Lac Yum tsi' yʌlʌ: Mi caj la' mel jini q'uin cha'an Pascua che' ti' chʌnlujump'ejlel 

tsic che' ti ñaxan bʌ uw. (Jini Pascua jiñʌch i q'uiñilel che' bʌ tsa' ñumi jini ángel 
ti Egipto, che' bʌ tsi' p'unta jini ascuñʌl bʌ i yalobilob israelob. Ma'anic tsi' 
tsʌnsayob.) 

17Che' ti yijc'ʌlal mi caj i tejchel tijicña bʌ q'uiñijel. C'ʌlʌl ti wucp'ejl q'uin mach 

yomic mi' wis c'uxtʌl jini waj am bʌ i levadurajlel. 

18Yom ch'ujul mi la' tempan la' bʌ ti jini ñaxan bʌ q'uin. Mach yomic mi la' cha'len 

e'tel. 

19Aq'ueñon jini pulbil tac bʌ c majtan jini mu' bʌ a wʌq'ueñon che' ti' tejchibal 

tac uw: Cha'cojt alʌ tat wacax, yic'ot juncojt tat tiñʌme', yic'ot wuccojt alʌ tat 
tiñʌme' am bʌ jujump'ejl i jabilel, mach bʌ i p'ajomalic, mach bʌ anic i lojwemal 
yic'ot i chʌmel. 

20-21Yom an i ñujp ti ac'ol jini majtañʌl. Jiñʌch majtañʌl bʌ harina wen chʌmen 

bʌ juch'bil, xajc'ubil bʌ yic'ot aceite. Yom bolomp'ejl litro aceite, yic'ot jujuncojt 
alʌ tat wacax, wʌcp'ejl litro cha'an i ñujp jini tat tiñʌme', uxp'ejl litro cha'an 
jujuncojt alʌ tat tiñʌme', wuccojt tiñʌme' che' ti' pejtelel. 

22Yom ja'el juncojt tat chivo cha'an i tojol la' mul. 

23-24Pejtelel iliyi mi caj la' wʌc' che' ti' yorajlel i q'uiñilel. Che'ʌch mi caj la' wʌc' ti 

jujump'ejl q'uin c'ʌlʌl mi' joloñel jini q'uin cha'an Pascua. Jiñʌch xojocña bʌ c 
majtan tac. Parte mi caj la' wʌq'ueñon jini yan tac bʌ c majtan che' bajche' la' 
tilel mi la' mel ti jujump'ejl q'uin. 

25Che' ti' wucp'ejlel q'uin, yom ch'ujul mi la' tempan la' bʌ. Mach yomic mi la' 

cha'len e'tel. 

26Mi caj la' cha'len q'uiñijel ja'el che' ti' yorajlel Pentecostés che' mi la' tuc' jini 

ñaxan bʌ i wut la' pʌc'ʌb cha'an mi la' wʌq'uen la' Yum. Yom ch'ujul mi la' 
tempan la' bʌ ti la' pejtelel cha'an mi la' mel jini q'uin cha'an c'ajbal. Mach yomic 
mi la' cha'len e'tel. 

27Mi caj la' wʌq'ueñon pulbil bʌ c majtan xojocña bʌ mi cubin. Yom cha'cojt alʌ 

tat wacax, yic'ot juncojt tat tiñʌme', yic'ot wuccojt alʌ tat tiñʌme' am bʌ jump'ejl 
i jabilel. 

28-29Yom i ñujp ti ac'ol jini majtañʌl. Jiñʌch majtañʌl bʌ harina wen chʌmen bʌ 

juch'bil, xajc'ubil bʌ yic'ot aceite. Yom bolomp'ejl litro cha'an jujuncojt alʌ tat 
wacax, wʌcp'ejl litro cha'an jini tat tiñʌme', uxp'ejl litro cha'an jujuncojt tiñʌme', 
wuccojt alʌ tat tiñʌme' che' ti pejtelel. 

30Che' ja'el yom juncojt tat chivo cha'an i ñusʌntel la' mul. 

31Parte yom pejtelel c majtan mu' bʌ la' wʌq'ueñon che' ti' yorajlel i q'uiñilel. 

Parte jini mu' bʌ la' wʌq'ueñon ti jujump'ejl q'uin. Mach yomic che' an i lojwemal 
jini alʌc'ʌl tac mu' bʌ la' wʌq'ueñon. 

Numeros 29 

1Yom mi la' mel i q'uiñilel Trompeta tac che' ti jo'lujump'ejl (15) tsic cha'an 

septiembre ti jujump'ejl jab. Mach yomic mi la' cha'len e'tel. Yom ch'ujul mi la' 
tempan la' bʌ ti jini q'uin. 

2Che' ti jini q'uin yom mi la' pulbeñon jini xojocña bʌ c majtan, juncojt alʌ tat 

wacax, yic'ot juncojt tat tiñʌme', yic'ot wuccojt alʌ tat tiñʌme' am bʌ jujump'ejl i 
jabilel. Mach yomic i p'ajomal bʌ. 

3-4Che' mi la' wʌq'ueñon c majtan, yom an i ñujp mi la' wʌc', jiñʌch majtañʌl bʌ 

harina wen chʌmen bʌ juch'bil, xajc'ubil bʌ yic'ot aceite. Yom bolomp'ejl litro 
cha'an jujuncojt alʌ tat wacax, wʌcp'ejl litro cha'an tat tiñʌme', uxp'ejl litro cha'an 
jujuncojt alʌ tat tiñʌme', wuccojt tiñʌme' che' ti' pejtelel. 

5Yom ja'el mi la' tsʌnsʌbeñon juncojt tat chivo cha'an mic ñusan la' mul. 

6Parte yom ili pulbil bʌ c majtan tac mu' bʌ la' wʌc' che' ti' yorajlel i q'uiñilel. 

Parte ja'el jini mu' bʌ la' wʌq'ueñon che' ti' tejchibal jujump'ejl uw. Parte ja'el jini 
mu' bʌ la' wʌq'ueñon ti jujump'ejl q'uin am bʌ i ñujp che' bajche' tsac subeyetla 
ti mandar. 

7Che' ñumenix lujump'ejl q'uin, yom mi la' cha' tempan la' bʌ ti la' pejtelel. Yom 

mi la' peq'uesan la' bʌ tic tojlel. Mach yomic mi la' cha'len e'tel. 

8Ti jim bʌ q'uin yom mi la' cha' pulbeñon yambʌ c majtan, juncojt alʌ tat wacax, 

yic'ot juncojt tat tiñʌme', yic'ot wuccojt alʌ tat tiñʌme' am bʌ jump'ejl i jabilel 
mach bʌ i p'ajomalic, xojocña bʌ mi cubin. 

9-10Che' mi la' wʌq'ueñon c majtan yom mi la' wʌc' yic'ot i ñujp, jiñʌch majtañʌl 

bʌ harina chʌmen bʌ juch'bil, xajc'ubil bʌ yic'ot aceite. Yom bolomp'ejl litro yic'ot 
jini alʌ tat wacax. Yom wʌcp'ejl litro cha'an jini tat tiñʌme'. Yom uxp'ejl litro 
cha'an jujuncojt tiñʌme', wuccojt jini tiñʌme' che' ti pejtelel. 

11Yom mi la' tsʌnsan juncojt tat chivo cha'an i ñusʌntel la' mul. Parte yom jini 

majtañʌl mu' bʌ la' tsʌnsan cha'an mulil junyajl ti jab ti jini q'uin cha'an mi' 
ñusʌntel mulil. Parte yom pejtelel jini c majtan mu' bʌ la' pulbeñon ti jujump'ejl 
q'uin, am bʌ i ñujp yic'ot harina yic'ot japbil tac bʌ majtañʌl. 

12Che' ñumenix jo'p'ejl q'uin mi la' cha' tempan la' bʌ ti la' pejtelel. Mach yomic 

mi la' cha'len e'tel. I tejchibalix ñuc bʌ q'uiñijel tic tojlel. Mux la' mel q'uin c'ʌlʌl 
mi' joloñel semana. 

13Che' ti' tejchibal q'uin yom mi la' wʌc' jini majtañʌl mu' bʌ i pulel, xojocña bʌ 

mi cubin. Yom uxlujuncojt alʌ tat wacax, yic'ot cha'cojt tat tiñʌme', yic'ot 
chʌnlujuncojt (14) alʌ tat tiñʌme' am bʌ jujump'ejl i jabilel, mach bʌ i p'ajomalic. 

14-15Jini i ñujp bʌ ti ac'ol jiñʌch majtañʌl bʌ harina chʌmen bʌ juch'bil, xajc'ubil 

bʌ yic'ot aceite. Yom bolomp'ejl litro cha'an jujuncojt alʌ tat wacax. Yom wʌcp'ejl 
litro cha'an jujuncojt tat tiñʌme'. Yom uxp'ejl litro cha'an jujuncojt alʌ tat tiñʌme'. 

16Yom mi la' tsʌnsan ja'el juncojt tat chivo cha'an mi' ñusʌbentel la' mul. Parte 

yom jini majtañʌl tac mu' bʌ la' wʌc' ti jujump'ejl q'uin temel yic'ot i ñujp tac. 

17Che' ti' cha'p'ejlel q'uin, yom mi' yʌjq'uel lajchʌncojt alʌ tat wacax, yic'ot 

cha'cojt tat tiñʌme', yic'ot chʌnlujuncojt alʌ tat bʌ tiñʌme' am bʌ jujump'ejl i 
jabilel, mach bʌ i p'ajomalic. 

18Ti jujuncojt alʌc'ʌl yom i ñujp ti ac'ol, jiñʌch majtañʌl bʌ harina, yic'ot jini japbil 

bʌ majtañʌl. 

19Yom ja'el mi la' tsʌnsan juncojt tat chivo cha'an mi' ñusʌbeñetla la' mul. Ac'ʌla 

yic'ot jini majtañʌl bʌ harina yic'ot jini japbil bʌ majtañʌl. Parte yom mi la' wʌc' 
jini pulbil bʌ majtañʌl che' bajche' ti pejtelel ora. 

20Che' ti yuxp'ejlel q'uin, yom junlujuncojt alʌ tat wacax, yic'ot cha'cojt tat 

tiñʌme', yic'ot chʌnlujuncojt alʌ tat tiñʌme' am bʌ jujump'ejl i jabilel mach bʌ i 
p'ajomalic. 

21Che' ja'el yom i ñujp ti ac'ol yic'ot alʌ tat wacax, yic'ot tat tiñʌme', yic'ot alʌ tat 

tiñʌme' che' bajche' jaycojt an. 

22Yom ja'el mi la' tsʌnsʌbeñon juncojt tat chivo cha'an i ñusʌntel la' mul. Yom i 

ñujp ti ac'ol, jini majtañʌl bʌ harina yic'ot japbil bʌ majtañʌl. Parte jini mu' bʌ la' 
wʌq'ueñon ti jujump'ejl q'uin. 

23Che' ti' chʌmp'ejlel q'uin, yom lujuncojt alʌ tat wacax, yic'ot cha'cojt tat tiñʌme', 

yic'ot chʌnlujuncojt alʌ tat tiñʌme' am bʌ jujump'ejl i jabilel, mach bʌ wis i 
p'ajomalic. 

24Che' ja'el yom i ñujp ti ac'ol ti jujuncojt, jiñʌch majtañʌl bʌ harina yic'ot japbil 

bʌ majtañʌl. 

25Yom mi la' tsʌnsʌbeñon ja'el juncojt tat chivo cha'an i ñusʌntel la' mul. Temel 

yic'ot i ñujp mi la' wʌc' ja'el. Jiñʌch majtañʌl bʌ harina yic'ot japbil bʌ majtañʌl. 
Parte jini mu' bʌ la' wʌq'ueñon ti jujump'ejl q'uin. 

26Che' ti' jo'p'ejlel q'uin yom boloncojt alʌ tat wacax, yic'ot cha'cojt tat tiñʌme', 

yic'ot chʌnlujuncojt alʌ tat tiñʌme' am bʌ jujump'ejl i jabilel mach bʌ wis i 
p'ajomalic. 

27Yom i ñujp ti ac'ol. Jiñʌch majtañʌl bʌ harina yic'ot japbil bʌ majtañʌl cha'an 

jujuncojt alʌc'ʌl che' bajche' tsa cʌq'ueyetla c mandar. 

28Yom ja'el mi la' pʌy tilel juncojt tat chivo cha'an mi la' tsʌnsan, cha'an mi' 

ñusʌbentel la' mul. Parte jini mu' bʌ la' wʌq'ueñon ti jujump'ejl q'uin. 

29Che' ti' wʌcp'ejlel q'uin, yom waxʌccojt alʌ tat wacax, yic'ot cha'cojt tat tiñʌme', 

yic'ot chʌnlujuncojt alʌ tat tiñʌme' am bʌ jujump'ejl i jabilel mach bʌ wis i 
p'ajomalic. 

30Yom ja'el i ñujp ti ac'ol che' bajche' jaycojt an. Jiñʌch majtañʌl bʌ harina yic'ot 

japbil bʌ majtañʌl che' bajche' tsa cʌq'ueyetla mandar. 

31Yom ja'el mi la' pʌy tilel tat chivo cha'an mi' tsʌnsʌntel cha'an mi' ñusʌbentel 

la' mul. Parte jini yambʌ c majtan tac yic'ot i ñujp tac ti ac'ol mu' bʌ la' wʌq'ueñon 
ti jujump'ejl q'uin. 

32Che' ti' wucp'ejlel q'uin yom wuccojt alʌ tat wacax, yic'ot cha'cojt tat tiñʌme', 

yic'ot chʌnlujuncojt alʌ tat tiñʌme' am bʌ jujump'ejl i jabilel, mach bʌ wis i 
p'ajomalic. 

33Yom i ñujp tac ti ac'ol ti jujuncojt. Jiñʌch majtañʌl bʌ harina yic'ot japbil bʌ 

majtañʌl. Che' tsi' yʌc'ʌ mandar lac Yum Dios. 

34Pʌyʌla tilel ja'el juncojt i tat chivo cha'an mi' tsʌnsʌntel cha'an i ñusʌbentel la' 

mul. Parte i majtan la' Yum mu' bʌ la' wʌq'uen ti jujump'ejl q'uin yic'ot i ñujp ti 
ac'ol. 

35Che' ti waxʌcp'ejl q'uin jiñʌch ñuc bʌ q'uiñijel. Mach mi la' cha'len e'tel. 

36Pʌybeñonla tilel c majtan cha'an mi' tsʌnsʌntel, xojocña bʌ i yujts'il tic tojlel 

juncojt alʌ tat wacax, yic'ot juncojt tat tiñʌme', yic'ot wuccojt alʌ tat tiñʌme' am 
bʌ jujump'ejl i jabilel, mach bʌ wis i p'ajomalic. 

37Temel yic'ot i ñujp yom ma' wʌc' che' bajche' jaycojt mi la' wʌq'ueñon. Jiñʌch 

majtañʌl bʌ harina yic'ot japbil bʌ majtañʌl che' bajche' tsa cʌq'ueyetla mandar. 

38Pʌyʌla ja'el juncojt i tat chivo mu' bʌ i tsʌnsʌntel cha'an mi' ñusan la' mul. 

Parte c majtan yic'ot i ñujp ti ac'ol mu' bʌ la' wʌq'ueñon ti jujump'ejl q'uin. 

39Jiñʌch yom bʌ mi la' wersa aq'ueñon ti jujunyajl che' ti yorajlel mi la' mel q'uin. 

Parte jini majtañʌl mu' bʌ la' ña'tan la' wʌc', yic'ot jini tilem tac bʌ ti la' pusic'al 
mi jini pulbil bʌ c majtan, mi japbil bʌ, mi harina, mi chuqui tac jach mi la' ña'tan 
la' wʌq'ueñon. Parte jini ofrenda mu' bʌ la' wʌq'ueñon che' mi la' wa'chocon la' 
t'an yic'ot che' mi la' pʌs i tijicñʌyel la' pusic'al, che'en. 

40Che'i tsi' cʌntesayob israelob Moisés che' bajche' tsi' yʌc'ʌ mandar lac Yum. 

Numeros 30 

Mandar cha'an majqui mi' yʌc' i t'an 

1Moisés tsi' sube jini ñuco' bʌ i ye'tel ti Israel: 

2Lac Yum tsi' yʌlʌ: Che' an winic mu' bʌ i yʌc' i t'an ti' tojlel lac Yum cha'an 

chuqui tac mi caj i mel, mi tsi' ña'ta ti' pusic'al, mi tsi' yʌlʌ ti yej, mach yomic che' 
jach mi' cʌytʌl. Yom mi' wersa ts'ʌctesan i t'an. 

3Che' an x'ixic mu' bʌ i yʌc' i t'an ti' tojlel lac Yum cha'an chuqui tac mi caj i mel 

che' anto ti' wenta i tat, 

4mi ma'anic tsi' tiq'ui i tat che' bʌ tsi' yubibe i t'an, che' jini wersa mi' ts'ʌctesan i 

t'an jini xch'oc. 

5Pero che' anto ti' wenta i tat, mi tsi' tiq'ui che' bʌ tsi' yʌc'ʌ i t'an jini xch'oc, che' 

jini quepel mi' cʌytʌl pejtelel jini tsa' bʌ i ña'ta i mel jini xch'oc. Lac Yum mi caj i 
ñusʌben i mul come i tat tsi' tiq'ui. 

6Pero mi ñujpuñemix jini x'ixic mu' bʌ i yʌc' i t'an cha'an chuqui mi caj i melben 

lac Yum, mi tsi' yʌc'ʌ lolom jach bʌ i t'an, 

7mi ma'anic tsi' tiq'ui i ñoxi'al che' bʌ tsi' yubibe i t'an i yijñam, wersa mi' 

ts'ʌctesan pejtelel jini tsa' bʌ i yʌlʌ jini x'ixic. 

8Pero mi jini i ñoxi'al tsi' tiq'ui che' bʌ tsi' yubibe i t'an i yijñam, che' jach mi' cʌytʌl 

pejtelel i t'an jini x'ixic. Lac Yum mi caj i ñusʌben i mul. 

9Mi meba' jini x'ixic mu' bʌ i yʌc' i t'an ti' tojlel lac Yum, mi cʌybil i cha'an i ñoxi'al, 

wersa mi' ts'ʌctesan pejtelel chuqui tsi' yʌlʌ. 

10-11Mi ñujpuñem jini x'ixic tsa' bʌ i yʌc'ʌ i t'an, mi chumul yic'ot i ñoxi'al, che' jini 

wersa mi' ts'ʌctesan chuqui tsi' yʌlʌ mi ma'anic tsi' tiq'ui jini i ñoxi'al che' bʌ tsi' 
yubi. 

12Pero mi tsi' tiq'ui i ñoxi'al che' bʌ tsi' yubi, che' jini pejtelel jini tsa' bʌ i yʌlʌ mu' 

bʌ caj i mel jini x'ixic, che' jach mi' cʌytʌl, come i ñoxi'al tsi' tiq'ui. Lac Yum mi 
caj i ñusʌben i mul jini x'ixic. 

13Che' jini an ti' wenta i ñoxi'al mi tsi' tiq'ui i yijñam che' bʌ tsi' yʌc'ʌ i t'an o mi 

ma'anic tsi' tiq'ui che' bʌ tsi' yubibe i t'an. Mi ma'anic tsi' tiq'ui wersa mi' 
ts'ʌctesan i t'an i yijñam. 

14Pero mi ñʌch'ʌl jach i ñoxi'al, mi ma'anic tsi' tiq'ui che' bʌ tsi' yʌc'ʌ i t'an, che' 

jini lajal woli' yʌc' i t'an yic'ot i yijñam yubil. Wersa mi' ts'ʌctesan jini mu' bʌ i yʌl 
jini x'ixic. 

15Pero mi tsa' caji i wi'i tic' che' bʌ tsa'ix i wa'choco i t'an jini i yijñam, che' jini 

bajñel an ti' wenta i mul jini winic. 

16Jiñʌch i mandar lac Yum tsa' bʌ i sube Moisés cha'an x'ixicob año' bʌ ti' wenta 

i ñoxi'al, yic'ot xch'ocob añob to bʌ ti' wenta i tat. 

Numeros 31 

Israelob tsi' mʌlʌyob ti' contra madiañob 

1-2Lac Yum tsi' sube Moisés: Subeñob jini israelob cha'an mi' jisañob jini 

madiañob, come tsi' xiq'uiyob ti mulil yic'ot dioste' tac. Ti wi'il mi caj a chʌmel, 
che'en. 

3Che' jini Moisés tsi' subeyob jini israelob: Yom mi la' chajpan la' bʌ cha'an 

guerra. Lamital jini winicob mi caj i techob guerra ti' contra Madián, come lac 
Yum Dios mi caj i yʌq'ueñob i toj i mul jini madiañob. 

4-5Yajcanla jump'ejl mil ti jujunmojt bʌ israelob, che'en Moisés. Che'ʌch tsi' 

meleyob. Ti' pejtelelob tsa' pʌjyiyob lajchʌmp'ejl mil winicob yujilo' bʌ guerra. 

6Che' jini Moisés tsi' choco majlel ti guerra jini winicob loq'uemo' bʌ ti jujump'ejl 

mil ti' tojlel i pi'ʌlob. Temel tsa' majliyob yic'ot Finees i yalobil jini motomaj 
Eleazar. Tsi' ch'ʌmʌyob majlel jini ch'ujul tac bʌ e'tijibʌl. Tsi' wusuyob majlel jini 
trompeta tac. 

7Che' jini tsa' cajiyob ti guerra yic'ot madiañob che' bajche' lac Yum Dios tsi' 

sube Moisés. Tsi' laj tsʌnsayob pejtelel winicob. 

8Che' ja'el tsi' tsʌnsayob jo'tiquil rey ti Madián temel yic'ot i winicob. Jiñobʌch 

Eví yic'ot Requem, yic'ot Zur, yic'ot Hur, yic'ot Reba. Tsi' tsʌnsayob ja'el Balaam 
i yalobil Beor. 

9-11Jini israelob tsi' cʌchʌyob majlel pejtelel jini x'ixicob temel yic'ot i yalobilob, 

yic'ot i yʌlac'ob yic'ot pejtelel chuqui tac an i cha'añob. Tsi' laj pulbeyob i tejclum 
tac ti jujumpejt xchumtʌl. 

12Tsi' pʌyʌyob majlel jini x'ixicob yic'ot i yalobilob temel yic'ot i chubʌ'anob tsa' 

bʌ chilbentiyob. Tsi' pʌyʌyob c'otel ba'an Moisés yic'ot ba'an jini motomaj 
Eleazar ti' tojlel pejtelel israelob ti' joctʌlel Moab, am bʌ ti' t'ejl jini Jordán ti' tojel 
Jericó. 

13Moisés yic'ot jini motomaj Eleazar temel yic'ot jini ñuc taco' bʌ i ye'tel ti' tojlel 

israelob tsa' majli i tajob ya' ti' ti' jini tejclum. 

14Pero Moisés tsa' mich'a ti' tojlel i yumob soldadojob wolix bʌ i cha' sujtelob ti 

guerra. 

15Tsi' subeyob: ¿Chucoch ma'anic tsa' la' tsʌnsa ili x'ixicob? 

16Ña'tanla i mul Balaam. Tsi' xiq'ui jini x'ixicob cha'an mi' pʌyob israelob ti mulil 

cha'an mi' ñusʌbeñob i t'an lac Yum. Balaam tsi' soco jini israelob cha'an mi' 
ch'ujutesañob Baalpeor. Jini cha'an lac Yum tsi' tsʌnsa cabʌl israelob. 

17Wʌle yomix mi la' tsʌnsan jujuntiquil ch'iton. Che' ja'el yom mi la' tsʌnsan 

pejtelel x'ixicob tsa'ix bʌ i pi'leyob i bʌ yic'ot winic. 

18Pero pejtelel jini xch'ocob maxto bʌ pi'lebilobic i cha'an winic uts'at mi la' 

pʌyob. 

19Ña'tanla ja'el wersa mi la' wajñel wucp'ejl q'uin ti' pat tejclum, majqui jach tsi' 

tsʌnsa winicob, yic'ot majqui tsi' tʌlʌ xchʌmel. Yom mi la' sʌq'uesan la' bʌ che' 
ti yuxp'ejlel q'uin yic'ot che' ti wucp'ejlel q'uin, yic'ot ja'el jini mu' bʌ la' pʌyob tilel. 

20Che' ja'el yom mi la' laj sʌq'uesan la' pislel, yic'ot jini la' pʌchi tac, yic'ot jini 

melbil tac bʌ ti' tsutsel chivo, yic'ot yan tac bʌ e'tijibʌl melbil bʌ ti te'. Che' tsi' 
yʌlʌ Moisés. 

Tsa' t'oxle jini chubʌ'añʌl 

21Jini motomaj Eleazar tsi' sube winicob che' bʌ woli' majlelob ti guerra: Che'ʌch 

tsi' subeyetla lac Yum ti mandar ti' tojlel Moisés: 

22“Pejtelel mu' bʌ i jalijel ti c'ajc, oro, yic'ot plata, yic'ot bronce, yic'ot hierro, yic'ot 

estaño yic'ot plomo, 

23yom mi la' ñusan ti c'ajc cha'an sʌc mi' cʌytʌl. Ti wi'il yom mi la' cha' sʌq'uesan 

ti ja', pero pejtelel mach bʌ anic mi' lʌt'e' c'ajc, yom mi la' sʌq'uesan ti ja'. 

24Che' ti wucp'ejlel q'uin cha' sʌquetixla che' wuts'ulix la' pislel. Che' jini mux i 

mejlel la' cha' ochel ti tejclum”, che'en Eleazar. 

25-26Lac Yum tsi sube Moisés: Jatet yic'ot jini motomaj Eleazar yic'ot pejtelel 

año' bʌ i ye'tel, yom mi la' tsic pejtelel jini chubʌ'añʌl, yic'ot jini xch'ocob, temel 
yic'ot i yʌlac'ob tsa' bʌ la' taja ti guerra. 

27Mi caj la' t'oxbeñob israelob. Ojlil mi caj i ch'ʌmob jini tsajniyo' bʌ ti guerra. 

Ojlil mi' ch'ʌmob ja'el mach bʌ tsajniyobic. 

28Pero ñaxan yom mi la' loc'beñon c cha'an bʌ i wenta i tojoñelob jini tsajñiyo' 

bʌ ti guerra. Yom jump'ejl loq'uem bʌ ti jo'c'al i cha'bajc' (500), mi winicob, mi 
x'ixicob, mi wacax, mi burro, mi tiñʌme'. 

29Mi caj la' wʌq'uen jini motomaj Eleazar cha'an c majtan. 

30Q'uelela ja'el jini ojlil mu' bʌ i yʌq'uentelob israelob. Ch'ʌmʌla jump'ejl loq'uem 

bʌ ti lujump'ejl i yuxc'al tac, mi winicob, mi x'ixicob, mi wacax, mi tiñʌme'. Yom 
mi la' wʌq'ueñob jini levíjob mu' bʌ i cha'leñob e'tel ti Tabernáculo c cha'an bʌ. 
Che' tsi' yʌlʌ lac Yum Dios. 

31Che'ʌch tsi' meleyob Moisés yic'ot jini motomaj Eleazar che' bajche' tsi' 

subeyob lac Yum. 

32-35Ti pejtelel jini chubʌ'añʌl tsa' bʌ i ch'ʌmʌyob jini winicob tsajniyo' bʌ ti 

guerra, jiñʌch 675,000 tiñʌme', yic'ot 72,000 wacax, yic'ot 61,000 burro, yic'ot 
32,000 xch'ocob. 

36-40Jini ojlil tsa' bʌ aq'uentiyob soldadojob jiñʌch: 

337,500 tiñʌme' (tsa' aq'uenti lac Yum 675), 36,000 wacax (tsa' aq'uenti lac Yum 
Dios 72), 30,500 burro (tsa' aq'uenti lac Yum Dios 61); 16,000 xch'ocob (tsa' 
aq'uentiyob levíjob 32). 

41Pejtelel i cha'an bʌ lac Yum Dios tsa' aq'uenti jini motomaj Eleazar che' 

bajche' lac Yum tsi' sube Moisés. 

42-46Moisés tsi' t'oxo pejtelel jini tsa' bʌ i ch'ʌmʌyob c'otel jini soldadojob. Ojlil 

tsi' ch'ʌmʌyob jini soldadojob. Ojlil tsa' aq'uenti israelob. Tsa' aq'uentiyob 
israelob: 337,500 tiñʌme', 36,000 wacax, 30,500 burro, 16,000 xch'ocob. 

47Moisés tsi' loc'o jump'ejl ti jini lujump'ejl i yuxc'al i cha'an bʌ israelob cha'an 

mi' yʌq'ueñob jini levíjob che' bajche' tsa' wʌn subenti cha'an lac Yum Dios. 

48-50Che' jini tsa' tiliyob ba'an Moisés jini i yumob soldadojob loq'uemo' bʌ ti 

jujunmojt. Tsi' subeyob Moisés: Tsa'ix c chucbe lojon i c'aba' ti lista pejtelel jini 
winicob tsajniyo' bʌ ti guerra quic'ot lojon. Ma'anic tsa' sajti mi juntiquilic. Jini 
cha'an wolix c ch'ʌmben lojon tilel i majtan lac Yum tsa' bʌ c taja lojon ti 
jujuntiquil, pejtelel chuqui tac melbil ti oro, uya'ʌl yic'ot mʌtc'ʌbʌl, yic'ot ujʌl, yic'ot 
cadena mu' bʌ i yʌjq'uel ti c'ʌbʌl yic'ot ti ocʌl. Mi cʌc' lojon cha'an i ñusʌntel 
lojon c mul ti' tojlel lac Yum Dios, che'ob. 

51-52Moisés yic'ot jini motomaj Eleazar tsi' ch'ʌmbeyob ti wenta jini wen melbil 

tac bʌ oro tsa' bʌ i yʌq'ueyob lac Yum jini winicob tsajniyo' bʌ ti guerra. I tojol ti' 
pejtelel jiñʌch 3,750,000 peso. 

53Ti pejtelel jini winicob tsajniyo' bʌ ti guerra tsi' tajayob chubʌ'añʌl. 

54Che' ujtemix i ch'ʌmob Moisés yic'ot jini motomaj Eleazar pejtelel jini oro tac 

tsa' bʌ i yʌc'ʌyob jini winicob, tsi' ch'ʌmʌyob ochel ti Tabernáculo cha'an mi' 
ña'tañob jini israelob bajche' tsi' coltayob lac Yum. 

Numeros 32 

Rubén yic'ot Gad mi' yajñelob ti' pasibal q'uin ya' ti Jordán 
(Dt. 3.12-22) 

1Wen cabʌl jax i wacax i yalobilob Rubén yic'ot i yalobilob Gad. Jini cha'an tsa' 

caji i ña'tañob majlel ya' ti' lum Jazer yic'ot ti Galaad, come tsi' q'ueleyob uts'atax 
mi' colel wacax ya'i. 

2Jini cha'an tsa' c'otiyob ba'an Moisés yic'ot ba'an jini motomaj Eleazar ti' tojlel 

jini ñuco' bʌ i ye'tel. 

3-4Tsi' yʌlʌyob: Anix lac cha'an cabʌl tejclum tsa' bʌ i yʌq'ueyonla lac Yum: 

Atarot, Dibón, Jazer, Nimra, Hesbón, Eleale, Sebam, Nebo yic'ot Beón. Lac 
Yum tsi' laj ac'ʌ ti' wenta israelob che' bʌ tsa' loq'uiyonla ti guerra. Wen uts'atax 
ili lum cha'an mic p'ol lojon wacax. Tsa'ix wen p'ojli lojon c wacax. Joñon lojon 
yic'ot pejtelel i yalobilob Rubén, yic'ot i yalobilob Gad a winicon lojon. 

5Jini cha'an mi uts'at ma' q'uelon lojon, aq'ueñon lojon ili lum wʌ' ba' añon lojon. 

Mach ma' wersa pʌyon lojon majlel ti junwejl Jordán ja', che'ob. 

6-7Moisés tsi' subeyob i yalobilob Rubén yic'ot i yalobilob Gad: ¿I bajñelob ba 

mi' majlelob la' pi'ʌlob ti guerra che' mi la' cʌytʌl ilayi? 

8Come che'ʌch tsi' meleyob la' ñojte'elob, che' bʌ tsac chocoyob loq'uel ti Cades 

Barnea cha'an mi' majlel i tsajiñob jini lum. 

9Tsa' letsiyob majlel ti' bijlel Escol c'ʌlʌl ba' tsa' mejli i wen q'uelob jini lum. Pero 

ti wi'il tsa' caji i socbeñob i pensar israelob. Tsi' subeyob cha'an mach mejlicob 
ti ochel ti jini lum ba' mi caj i yʌq'ueñob lac Yum. 

10-11Jini cha'an lac Yum Dios tsa' wen mich'a. Tsi' yʌlʌ: “Ma'anic mi caj i wis 

q'uelob jini lum mi juntiquilic ti pejtelel jini winicob tsa' bʌ loq'uiyob ti Egipto año' 
bʌ jujunc'al i jabilelob yic'ot jini ñumen taquix bʌ ti junc'al. Mach ochiquetla ya' 
ti jini lum tsa' bʌ cʌq'ueyob la' ñojte'elob, Abraham, Isaac, yic'ot Jacob, come 
an la' mul cha'an ma'anic tsa' la' tsajcayon ti pejtelel la' pusic'al. 

12Cojach jini Caleb i yalobil Jefone jini cenezeo yic'ot Josué (i yalobil Nun), tsi' 

tsajcayon ti pejtelel i pusic'al”, che'en. 

13Jini cha'an lac Yum tsi' mich'le jini israelob. Cha'c'al jab tsi' yʌc'ʌyob ti joy 

xʌmbal ti colem bʌ i tiquiñal pañimil, jinto tsa' laj jiliyob jini winicob tsa' bʌ i 
ñusʌbeyob i t'an lac Yum Dios. 

14Wʌ'ix añetla i yalobilet bʌ la. I q'uexoletla. Lajal la' mul. Junlajal xjontoliletla. 

La' womix la' wutsi p'olben i mich'ajel lac Yum ti' tojlel israelob. 

15Mi mux la' cha' cʌy la' tsajcan lac Yum, mi caj i cha' cʌy jini israelob ti colem 

bʌ i tiquiñal pañimil. Mi caj i laj jisañob cha'an ti' caj la' mul. Che' tsi' yʌlʌ Moisés. 

16-17Pero jini winicob tsi' jac'beyob ti uts bʌ t'an: Mux c mel lojon corral tac cha'an 

c tiñʌme' lojon yic'ot tejclum tac ba' mi' cajelob ti chumtʌl calobil lojon. Pero 
joñon lojon muq'uix c chajpan lojon c bʌ cha'an mic majlel lojon ti guerra ti' tojel 
i wut pejtelel israelob. Mux c tem sʌclʌben lojon i lumil i chumlibob. 

18Jinto che' bʌ tsa'ix i tajayob ba' mi' chumtʌlob pejtelel israelob, muq'uix c cha' 

sujtel lojon ti cotot. 

19Che' ma' wʌq'ueñon lojon ili lum woli bʌ j c'ajtin lojon, che' jini mach comix 

lojon yambʌ lum ya' ti junwejl Jordán ba' mi caj i ch'ʌmob c pi'ʌlob lojon, che'ob. 

20Moisés tsi' subeyob: Mi muc'ʌch la' mel che' bajche' woli la' wʌl, uts'atʌch. 

Chajpan la' bʌ ti guerra ti' tojlel lac Yum. 

21Cucula ti junwejl Jordán yic'ot pejtelel la' pi'ʌlob chajpʌbilo' bʌ cha'an guerra. 

Coltan la' pi'ʌlob ti Israel jinto mi' jisan la' contrajob jini lac Yum. 

22Che' bʌ tsa'ix i ch'ʌmʌ jini lum lac Yum Dios, che' jini librejix mi caj la' wajñel 

ti' tojlel lac Yum yic'ot ti' tojlel israelob. Uts'at mi la' sujtel. Che' jini la' cha'añʌch 
mi' cʌytʌl ili lum am bʌ ti' tojel Jordán ba' mi' pasel q'uin. 

23Pero mi mach che'ic tsa' la' mel, jiñʌch la' mul ti' contra lac Yum. Yom mi la' 

ña'tan che' jini, jini la' mul wersa mi caj i yʌq'uetla ti wocol. 

24Yom mi la' mel che' bajche' tsa' la' wʌlʌ. Chajpʌbenla i yotot la' walobilob, 

yic'ot corral tac cha'an la' tiñʌme'. Che' jini cucula la' wic'ot la' pi'ʌlob. Melela 
che' bajche' tsa' la' subu. Che' tsi' yʌlʌ Moisés. 

25I yalobilob Rubén yic'ot i yalobilob Gad tsi' subeyob Moisés: A winicon lojon. 

Ts'ʌcʌl mi caj c mel lojon che' bajche' tsa' wʌlʌ. 

26Wʌ' mi caj i cʌytʌl calobil lojon, yic'ot quijñam lojon, yic'ot c wacax lojon yic'ot 

c tiñʌme' lojon, wʌ' ti Galaad. 

27Joñon lojon mi caj c chajpan lojon c bʌ cha'an mic majlel lojon ti guerra. Mi 

caj j c'axel lojon ti junwejl ja' ti' tojlel lac Yum Dios che' bajche' tsa' wʌlʌ, che'ob. 

28Jini cha'an Moisés tsi' pejca jini motomaj Eleazar, yic'ot Josué (i yalobil Nun), 

yic'ot jini tatʌlob che' bajche' jaymojt i p'olbal israelob. Tsi' subeyob: 

29I yalobilob Rubén yic'ot i yalobilob Gad muc' abi i majlelob la' wic'otob ti guerra 

ti junwejl Jordán. Mi che'ʌch tsa' caji i melob, la' wocolic la' i ch'ʌmob jini lum 
wʌ' ba' mi' pasel q'uin. Aq'ueñob i lum Galaad cha'an mi' ch'ʌmob. 

30Pero mi ma'anic tsa' c'axiyob majlel ya' ti junwejl ja' la' wic'ot, che' jini wersa 

mi caj i tem t'oxbeñetla jini lum la' wic'ot ti Canaán, che'en Moisés. 

31I yalobilob Gad yic'ot i yalobilob Rubén tsi' jac'ʌyob: Ts'ʌcʌl mi caj c mel lojon 

pejtelel mu' bʌ i subeñon lojon lac Yum. 

32Muc'ʌch caj c chajpan lojon c bʌ cha'an guerra cha'an mij c'axel lojon ti 

Canaán temel quic'otetla. Pero ñaxan yom mic ch'ʌm lojon c lum ila ti' tojel 
Jordán ba' mi' pasel q'uin, che'ob. 

33Jini cha'an Moisés tsi' yʌq'ueyob i lum i p'olbal Rubén, yic'ot i p'olbal Gad, 

yic'ot ojlil i p'olbal Manasés i yalobil bʌ José. Tsa' aq'uentiyob jini lum tsa' bʌ 

chilbentiyob Sehón i yum amorreojob, yic'ot Og jini yumʌl ti Basán. Tsi 
yʌq'ueyob ja'el pejtelel i tejclum tac wa'chocobil bʌ i cha'añob ti yambʌ ora. 

34-36I yalobilob Gad tsi' meleyob jini tejlcum tac: Dibón, Atarot, Aroer, Atarot 

Sofán, Jazer, Jogbeha, Betnimra, Betarán, jiñʌch ñuc bʌ tejclum tac ts'ajquibil 
bʌ. Tsi' meleyob ja'el i buc'ujibob i tiñʌme'ob. 

37-38I yalobilob Rubén tsi' meleyob jini tejclum tac: Hesbón, Eleale, Quiriataim, 

Nebo, Baalmeón yic'ot Sibma. Tsa' cajiyob ti chumtʌl ya'i. (Jini israelob tsi' cha' 
q'uextʌbeyob lamital i c'aba' tac.) 

39I yalobilob Maquir yic'ot i yalobilob Manasés tsa' majliyob ti Galaad. Tsi' wersa 

chilbeyob i lum jini amorreojob ya' ba' chumulob. 

40Moisés tsi' yʌq'ueyob i lum Galaad pejtelel i yalobilob Maquir i p'olbal bʌ 

Manasés. Jini cha'an ya' tsa' cajiyob ti chumtʌl. 

41Jini Jair, i yalobil Manasés, tsi' ch'ʌmʌ cabʌl xchumtʌl tac ti Galaad. Tsi' 

yotsʌbe i c'aba' Havot Jair. 

42Che' ja'el Noba yic'ot i soldadojob tsi' ch'ʌmʌ jini Kenat yic'ot xchumtʌl tac. 

Tsi' yotsʌbe i c'aba' Noba i q'uexolʌch jini xchumtʌl. 

Numeros 33 

I xʌmbal israelob ti Egipto c'ʌlʌl tsa' c'otiyob ti Jordán ja' 

1Pejtelel iliyi jiñʌch i bijlel israelob che' bʌ tsi' pʌyʌyob loq'uel ti Egipto ti mojt ti 

mojt Moisés yic'ot Aarón. 

2Moisés tsi' ts'ijba ti jun pejtelel ajñibʌl ba' tsa' jijli tacob, come che'ʌch tsi' sube 

i mel lac Yum Dios. Jini cha'an jiñʌch i c'aba' jini lum ba' tsa' jijli tacob majlel. 
Jinto tsi' yʌc'ʌ i mandar lac Yum cha'an mi' cha' xʌñob majlel, tsa' majliyob. 

3-4Tsi' cʌyʌyob Ramesés ti Egipto che' ti primero de abril, che' ti yijc'ʌlal Pascua. 

Ch'ejl i pusic'al israelob cha'an tsi' coltayob lac Yum. Tsa' majliyob ti' wutob jini 
egiptojob woli bʌ i mucob jini yʌx alʌlob tsa' bʌ i tsʌnsayob lac Yum. Lac Yum 
tsi' jisʌbeyob ja'el jini melbil tac bʌ i diosob. 

5-6Che' jini tsa' loq'uiyob ti Ramesés jini israelob. Tsa' majli i c'ajob i yo ti Sucot. 

Che' bʌ tsa' loq'uiyob ya'i, tsa' majliyob ti jijlel ti Etam am bʌ ti' t'ejl jini colem bʌ 
i tiquiñal pañimil. 

7Tsa' loq'uiyob ti Etam. Tsa' cha' sujtiyob c'ʌlʌl ti Pihahirot am bʌ ti' tojel 

Baalsefón. Tsa' jijliyob ti' tojel Migdol. 

8Tsi' cʌyʌyob Pihahirot. Tsa' c'axiyob ti colem ñajb ba'an jump'ejl colem bʌ i 

tiquiñal pañimil i c'aba' Etam. Uxp'ejl q'uin tsi' xʌñʌyob ya'i. Che' jini tsa' jijliyob 
ti Mara. 

9Che' bʌ tsa' loq'uiyob ti Mara, tsa' majliyob ti Elim ya' baqui an lajchʌmp'ejl 

cuxul bʌ ja' yic'ot lujuntejc i chʌnc'al jini palma te'. Ya' tsa' jijliyob. 

10Tsa' loq'uiyob ti Elim, tsa' c'otiyob ti jijlel ya' ti' t'ejl jini Chʌchʌc bʌ Ñajb. 

11Tsi' cʌyʌyob jini Chʌchʌc bʌ Ñajb. Tsa' c'otiyob ti jijlel ti colem bʌ i tiquiñal 

pañimil i c'aba' Sin. 

12Tsa' loq'uiyob ya'i, tsa' c'otiyob ti jijlel ti Dofca. 

13Tsa' loq'uiyob ya'i, tsa' jijliyob ti Alús. 

14Tsa' loq'uiyob ti Alús. Tsa' jijliyob ti Refidim, ya' ba' ma'anix tsi' wis tajayob ja' 

cha'an mi' japob. 

15-37Tsa' loq'uiyob ya' ti Refidim. Tsa' majliyob ti jijlel ya' ti colem bʌ i tiquiñal 

pañimil i c'aba' Sinaí. Tsa' loq'uiyob ya'i, tsa' majliyob ti jijlel ti Kibrot Hataava. 
Tsa' loq'uiyob ya'i, tsa' majliyob ti jijlel ti Hazerot. Tsa' loq'uiyob ya'i, tsa' majliyob 
ti jijlel ti Ritma. Tsa' loq'uiyob ya'i, tsa' majliyob ti jijlel ti Rimón Peres. Tsa' 
loq'uiyob ya'i, tsa' majliyob ti jijlel ti Libna. Tsa' loq'uiyob ya'i, tsa' majliyob ti jijlel 
ti Rissa. Tsa' loq'uiyob ya'i, tsa' majliyob ti jijlel ti Ceelata. Tsa' loq'uiyob ya'i, 
tsa' majliyob ti jijlel ti wits i c'aba' Sefer. Tsa' loq'uiyob ya'i, tsa' majliyob ti jijlel ti 
Harada. Tsa' loq'uiyob ya'i, tsa' majliyob ti jijlel ti Macelot. Tsa' loq'uiyob ya'i, 
tsa' majliyob ti jijlel ti Tahat. Tsa' loq'yiyob ya'i, tsa' majliyob ti jijlel ti Tara. Tsa' 
loq'uiyob ya'i, tsa' majliyob ti jijlel ti Mitca. Tsa' loq'uiyob ya'i, tsa' majliyob ti jijlel 
ti Hasmona. Tsa' loq'uiyob ya'i, tsa' majliyob ti jijlel ti Moserot. Tsa' loq'uiyob 
ya'i, tsa' majliyob ti jijlel ti Benejaacán. Tsa' loq'uiyob ya'i, tsa' majliyob ti jijlel ti 
wits i c'aba' Gidgad. Tsa' loq'uiyob ya'i, tsa' majliyob ti jijlel ti Jotbata. Tsa' cha' 
loq'uiyob ya'i, tsa' majliyob ti jijlel ti Abrona. Tsa' loq'uiyob ya'i, tsa' majliyob ti 
jijlel ti Eziongeber. Tsa' loq'uiyob ya'i, tsa' majliyob ti jijlel ti Cades, am bʌ ti 
colem bʌ i tiquiñal pañimil i c'aba' Zin. Tsa' loq'uiyob ya'i, tsa' majliyob ti jijlel ti 
wits i c'aba' Hor am bʌ ti' t'ejl jini lum i c'aba' Edom. 

38-39Che' ya' añob ti wits i c'aba' Hor, tsa' letsi majlel jini motomaj Aarón che' 

bajche' tsi' sube lac Yum. Ya' tsa' chʌmi Aarón, che' anix cha'c'al jab i loq'uelob 
ti Egipto jini israelob. Tsa' chʌmi che' ti ojlil julio che' anix uxp'ejl i wucc'al (123) 
i jabilel. 

40I yum cananeojob am bʌ ti Arad tsi' yubi wolix i c'otelob israelob. Ya' chumul 

jini rey ti Neguev ti' lumal Canaán. 

41-47Jini israelob tsa' cha' loq'uiyob ti Hor, tsa' majliyob ti jijlel ti Zalmona. Tsa' 

loq'uiyob ti Zalmona, tsa' c'otiyob ti Punón. Tsa' loq'uiyob ti Punón, tsa' c'otiyob 
ti Obot. Tsa' loq'uiyob ti Obot, tsa' c'otiyob ti Ijeabarim ya' ti' ñup' jini Moab. Tsa' 
loq'uiyob ti Ijeabarim, tsa' majliyob ti Dibongad. Tsa' loq'uiyob ti Dibongad, tsa' 
majliyob ti Almón Diblataim. Tsa' loq'uiyob ti Almón Diblataim, tsa' majliyob ti 
jijlel ti wits i c'aba' Abarim, am bʌ ti' tojel Nebo. 

48Che' bʌ tsa' cha' loq'uiyob ti Abarim, tsa' c'otiyob ti jijlel ti' lum Moab am bʌ ti' 

t'ejl jini Jordán, ti' tojel Jericó. 

49Ya' ti' t'ejl jini Jordán tsi' cha'leyob chumtʌl c'ʌlʌl ti Betjemisot c'ʌlʌl ti Abelsitim 

am bʌ ti' lumal Moab. 

I cayajonlel i lum ya' ti Canaán 

50Lac Yum tsi' pejca Moisés ya' ti' lumal Moab am bʌ ti' t'ejl jini Jordán ti' tojel 

Jericó. Tsi' sube: 

51Yom ma' subeñob pejtelel jini israelob: Mi caj la' c'axel ti Jordán ja'. Mi caj la' 

wochel ya' ti' lumal Canaán. 

52Che' jini yom mi la' choc loq'uel pejtelel jini ya' bʌ chumulob. Yom mi la' laj 

jembeñob i diosob melbil tac bʌ ti xajlel, yic'ot ti taq'uin. Yom mi la' junyajlel 
jisʌbeñob i yajñibob ba' mi' ch'ujutesañob. 

53Tsa'ix cʌq'ueyetla ti la' wenta jini lum cha'an mi la' ch'ʌm. Ch'ʌmʌla che' jini. 

Ochenla ti chumtʌl. 

54Yom mi la' t'oxben la' bʌ jini lum mu' bʌ caj la' taj. Yom mi la' cha'len yajcaya 

ti alas cha'an mi' tsictiyel majqui i yum ti pejt ti pejt. Jini cabʌlo' bʌ, ñuc yom mi' 
yʌq'uentelob i lum. Jini mach bʌ cabʌlobic, i p'isol jach mi' yʌq'uentelob i lum. 
Ya' ba' mi caj la' taj la' lum, mi caj la' chumtʌl ti mojt ti mojt che' bajche' jaymojt 
añetla. 

55Mi ma'anic tsa' la' choco loq'uel jini winicob, mi che' jach tsa' caji la' cʌyob 

cha'an mi' tem ajñelob ya' ti lum la' wic'ot, che' jini mi caj la' cha' bʌc'ñañob ti 
wi'il bʌ ora. Lajalob mi caj la' wubin che' bajche' tan ochemix bʌ ti la' wut, che' 
bajche' ch'ix mu' bʌ i joch'etla ti la' ch'il'at. Mi caj i yʌq'uetla ti mel pusic'al ya' 
ba' chumuletla. 

56Che' jini mi caj c jisañetla che' bajche' tsac ña'ta c jisañob, che'en lac Yum 

Dios. 

Numeros 34 

1-2Lac Yum tsi' sube Moisés: Che'ʌch yom ma' cʌntesan israelob: Mach jalix mi 

caj la' wochel ti' lumal Canaán mu' bʌ caj cʌq'ueñetla. Jiñʌch i cayajonlel jini 
lum mu' bʌ caj la' ch'ʌm. Jini lum la' cha'añʌch ti pejtelel ora. 

3Jini i cayajonlel la' lum mi' ñumel ti' tojel sur, c'ʌlʌl ti colem bʌ i tiquiñal pañimil 

i c'aba' Zin, ya' ti' ñup' Edom. I cayajonlel am bʌ ti sur mi' tejchel ti' t'ejl jini 
Chʌmen bʌ Ñajb. 

4Xotocña mi' ñumel ili cayajon ti' witsilel Abarim. Ya' mi caj i ñumel ti Zin, yic'ot 

ti' petol Cades Barnea. Che' jini mi' majlel c'ʌlʌl ti Hasaradar yic'ot ti Asmón. 

5Joyocña mi' majlel ili cayajon c'ʌlʌl ti pa' i c'aba' Egipto c'ʌlʌl mi' c'otel ti joloñel 

ya' ti' ti' Colem Ñajb. 

6La' cayajon am bʌ ti' tojel i bʌjlibal q'uin jiñʌch jini Colem Ñajb. 



299 

 

Chol de Tumbalá Bible 
© Bible Society of Mexico. 

  
 

 

7-9Jini la' cayajon am bʌ ti norte mi caj i tejchel ti Colem Ñajb. Mi caj i majlel ti' 

tojel jini wits i c'aba' Hor. Che' jini mi caj i ñumel ya' ti Hamat. Mi' cha' ñumel ti 
Zedad yic'ot ti Zifrón, wi'ilix ti Hazarenán. Ya' jaxʌl la' lum ti norte. 

10-11Jini la' cayajon ti' tojel i pasibal q'uin mi' tejchel ti Hazarenán, c'ʌlʌl mi' ñumel 

ti Sefam. Jini cayajon toj jach mi' jubel majlel ti Ribla, ti' tojel Aín ba' mi' pasel 
q'uin. Che' jini mi' ñumel jini cayajon c'ʌlʌl ti' ti' colem ja' i c'aba' Cinerat am bʌ 
ti' pasibal q'uin. 

12Jiñʌch cayajon jini Jordán ja' c'ʌlʌl mi' c'otel ti Chʌmen bʌ Ja'. Jiñʌch la' 

cayajon ba' jaxʌl la' lum, che'en lac Yum. 

13Moisés tsi' subeyob jini israelob: Che' mi la' t'ox jini lum, yom mi la' cha'len 

yajcaya ti alas, che' bajche' jaytiquiletla, ojlil i lujunmojtet bʌ la i yalobil Israel. 

14Come tsa'ix i tajayob i lum i p'olbalob Rubén yic'ot i p'olbalob Gad, yic'ot ojlil i 

p'olbal Manasés. 

15Jini ojlil i yuxmojt i yalobilob Israel tsa'ix i tajayob i lum ila ti' tojel Jordán ja' ti' 

tojel Jericó wʌ' ba' mi' pasel q'uin, che'en. 

16-17Lac Yum tsi' sube Moisés: Jiñʌch i c'aba' ili winicob mu' bʌ caj i t'oxob jini 

lum: Jini motomaj Eleazar yic'ot jini Josué i yalobil Nun. 

18Che' ja'el yom ma' yajcan juntiquil am bʌ i ye'tel loq'uem bʌ ti jujunmojt 

israelob cha'an mi' pʌsbeñob i pi'ʌlob baqui mi caj i chumtʌlob. 

19-28Jiñʌch i c'aba' jini winicob: Caleb (i yalobil Jefone) loq'uem bʌ ti Judá. 

Samuel (i yalobil Amiud) loq'uem bʌ ti Simeón. Elidad (i yalobil Quislón) loq'uem 
bʌ ti Benjamín. Buqui (i yalobil Jogli) loq'uem bʌ ti Dan. Haniel (i yalobil Efod) 
loq'uem bʌ ti Manasés yic'ot ti José. Kemuel (i yalobil Siftán) loq'uem bʌ ti Efraín 
yic'ot ti José. Elisafán (i yalobil Parnac) loq'uem bʌ ti Zabulón. Paltiel (i yalobil 
Azán) loq'uem bʌ ti Isacar. Ahiud (i yalobil Selomi) loq'uem bʌ ti Aser. Pedael (i 
yalobil Amiud) loq'uem bʌ ti Neftalí. 

29Jiñʌch wa'chocobilo' bʌ c cha'an mu' bʌ caj i t'oxbeñob i lum israelob ya' ti 

Canaán, che'en lac Yum Dios. 

Numeros 35 

I lumob jini levíjob 

1Lac Yum tsi' pejca Moisés ya' ti' lumal Moab, am bʌ ti' t'ejl jini Jordán ti' tojel 

Jericó. Tsi' sube: 

2Subeñob israelob cha'an mi' yʌq'ueñob i tejclum tac jini levíjob ba' mi' mejlelob 

ti chumtʌl, cha'an ya'i mi' melob i yotot. Che' ja'el yom mi la' p'isbeñob lum ya' 
ti' joytʌlel tejclum tac cha'an ya'i mi' yajñel i yʌlac'. 

3Mi' cajelob ti chumtʌl ti jini tejclum tac. Mi caj i cʌntañob i yʌlac', i wacax yic'ot 

i tiñʌme' ya' ti jini lum ba' mi la' p'isbeñob ti' joytʌlel tejclum. 

4Jini lum mu' bʌ caj la' wʌq'uen jini levíjob mi' tejchel ti' ts'ajquil tac tejclum. Yom 

jo'c'al i cha'bajc' (500) metro c'ʌlʌl ti jujunwejl. 

5Che' jini ti junwejl i lum tejclum c'ʌlʌl ti yambʌ junwejl jiñʌch lujunc'al i yuxbajc' 

(1,000) metro. 

6Mi caj la' wʌq'ueñob jini levíjob wʌcp'ejl tejclum ba' mi' mejlel ti puts'elob jini 

stsʌnsajob. Yom cha'p'ejl i yuxc'al (42) yambʌ tejclum tac. 

7Che' ti' pejtelel yom mi' yʌq'uentelob levíjob waxʌcp'ejl i yuxc'al (48) tejclum tac 

yic'ot i lum ya' ti' joytʌlel jini tejclum tac. 

8Pujquem yom jini tejclum tac ti' pamol pañimil. Ba' cabʌlob israelob on yom 

ja'el jini tejclum tac. Ya' ba' mach cabʌlobic jini israelob ts'ita jach yom jini 
tejclum tac. Che' tsi' yʌlʌ lac Yum. 

Tejclum tac cha'an coltabʌjʌl 
(Dt. 19.1-13) 

9-10Lac Yum tsi' sube Moisés: Subeñob jini israelob: Che' bʌ c'axemetixla ya' ti' 

junwejlel Jordán ti' lumal Canaán, 

11yom mi la' yajcan tejclum tac ba' mi' mejlel ti puts'el jini mu' bʌ i tsʌnsan i pi'ʌl 

che' mach tsajalic i cha'an. 

12Jini tejclum tac jiñʌch ba' mi' mejlel ti puts'el jini stsʌnsa cha'an mi' coltan i bʌ, 

cha'an ma'anic mi' q'uextʌbentel i mul jinto mi' mel i bʌ ti' tojlel jini israelob. 

13-14Uxp'ejl tejclum yom ti jujunwejl Jordán. Uxp'ejl ba' mi' pasel q'uin, yambʌ 

uxp'ejl ti Canaán ba' mi' mejlel ti puts'el jini mu' bʌ i cha'leñob tsʌnsa. 

15Ti ili wʌcp'ejl tejclum mi caj i tajob i coltʌntel israelob, yic'ot jini xjula'ob mu' bʌ 

i cha'leñob chumtʌl ti' tojlelob. Mi an majqui tsi' tsʌnsa juntiquil i pi'ʌl che' mach 
tsajalic i cha'an, mi' mejlel ti puts'el ya'i. 

16Mi tsi' c'ʌñʌ tsucu taq'uin cha'an mi' tsʌnsan i pi'ʌl, che' jini stsʌnsajʌch. Jini 

stsʌnsa wersa yom mi' chʌmel. 

17Mi xajlel tsi' c'ʌñʌ cha'an mi' tsʌnsan i pi'ʌl, che' jini stsʌnsajʌch jini winic, 

wersa mi' chʌmel ja'el. 

18Mi te' tsi' c'ʌñʌ cha'an mi jats' i pi'ʌl, mi tsa' chʌmi, che' jini stsʌnsajʌch jini 

winic. Wersa mi' chʌmel. 

19I yeran jini tsa' bʌ tsʌnsʌnti mi mejlel i tsʌnsan jini stsʌnsa mi tsi' taja baqui 

jach an. 

20Mi cha'an jach i mich'lel tsi' julu ti xajlel, mi tsi' chijta, mi tsi' jats'ʌ, mi tsa' chʌmi 

jini winic, wersa yom mi' chʌmel jini stsʌnsa. 

21Mi wʌn i contrajobix i bʌ che' bʌ tsi' jats'ʌ, wersa mi' chʌmel jini stsʌnsa. La' 

tilic jini am bʌ ti' wenta cha'an mi' cha' q'uextʌben jini tsa' bʌ i cha'le tsʌnsa. 

22-23Mi juntiquil winic tsi' lon choco chuqui tac jach, mi te' mi xajlel, mi tsi' lowo i 

pi'ʌl che' mach i contrajobic i bʌ, mi tsa' chʌmi jini tsa' bʌ i taja ti julbʌl che' mach 
tsajalic i cha'an, la' i tsictesan i bʌ. Mi tsa' chʌmi winic che' yʌlol jach tsa' 
waxc'uyi jubel xajlel cha'an mi' ten, 

24che' jini la' i melob i bʌ jini yaño' bʌ temelo' bʌ yic'ot jini tsa' bʌ chʌmi. La' i 

wen c'ajtibeñob jini tsa' bʌ i cha'le, temel yic'ot i yeran jini tsa' bʌ chʌmi cha'an 
mi' melob ti' tojlel israelob che' bajche' woli cʌq'ueñetla mandar. 

25Mi tsiquil mach tsajalic i cha'an jini winic che' bʌ tsi' cha'le tsʌnsa, che' jini la' 

i tic'beñob i yerañob jini tsa' bʌ chʌmi cha'an ma'anix chuqui mi' chʌn tumbeñob. 
Mi caj i cha' chocob majlel jini winic ya' ti tejclum ba' tsajni ti puts'el. Che' jini ya' 
yom mi' chumtʌl. Mach mejlic ti poj loq'uel jini winic jinto mi' chʌmel jini ñuc bʌ 
motomaj, jini wa'chocolbil bʌ yic'ot ch'ujul bʌ aceite. 

26-27Mi tsa' loq'ui jini winic ya' baqui jaxʌl jini tejclum ba' woli' coltʌntel, mi tsa' 

c'oti i taj i yeran jini xchʌmel che' mach ya'ic an ti jini tejclum ba' puts'em, mi 
mejlel i tsʌnsan. Che' jini ma'anic i mul jini mu' bʌ i tsʌnsan. 

28Come tsa'ʌch subenti jini stsʌnsa cha'an ya'i mi' wersa chumtʌl ti jini tejclum, 

come mach mejlic ti loq'uel jinto mi' chʌmel jini ñuc bʌ motomaj. Che' chʌmenix 
jini ñuc bʌ motomaj, mux i colel jini stsʌnsa. Mux i mejlel ti cha' sujtel ti chumtʌl 
ya' ti' lumal. 

Mandar cha'an testigo yic'ot bajche' mi' colel stsʌnsa 

29Pejtelel ili t'an jiñʌch yom bʌ mi la' jac' yic'ot la' walobilob ti pejtelel ora ya' ba' 

mi la' majlel ti chumtʌl. 

30Majqui jach mi' cha'len tsʌnsa, wersa yom mi' tsʌnsʌntel ja'el, che' mi' 

tsictesañob cha'tiquil uxtiquil testigojob, pero mi ya' juntiquil jach jini testigo woli 
bʌ i sub, mach jasʌlic i t'an cha'an mi' yʌjq'uel ti chʌmel winic. 

31Mach mi la' ch'ʌm taq'uin cha'an mi la' wʌc' ti colel stsʌnsa. Wersa mi' 

tsʌnsʌntel. 

32Che' ja'el mach yomic mi la' c'ajtiben multa jini winic tsa' bʌ majli ti puts'el ya' 

ti tejclum, che' yomix sujtel ti chumtʌl ya' ti' lumal, che' maxto chʌmenic jini ñuc 
bʌ motomaj. 

33Mach yomic mi la' puch' jini lum ya' ba' mi la' cha'len chumtʌl, come jini 

stsʌnsa mi' puch' jini lum. Mach mejlic i toj i mul jini stsʌnsa. Jini jach mi' toj i 
mul che' mi' tsʌnsʌntel jini mu' bʌ i cha'len tsʌnsa. 

34Mach yomic mi la' bibesan jini lum ya' ba' mi caj la' chumtʌl, come ya'ʌch añon 

ti la' tojlel. Joñoñʌch la' Yumon. Che' tsi' yʌlʌ lac Yum. 

Numeros 36 

Mandar che' an majqui mi' ñujpuñel tilem bʌ ti yambʌ lum 

1Tsa' c'otiyob jini ñuc taco' bʌ i ye'tel año' bʌ ti Galaad ba'an Moisés yic'ot ba'an 

año' bʌ i ye'tel ti Israel. (Loq'uem Galaad ti Maquir i yalobil Manasés i yalobil bʌ 
José.) 

2Tsi' yʌlʌyob: Lac Yum tsi' subeyet bajche' yom mi lac t'oxben lac bʌ lum ti 

Israel. Che' ja'el lac Yum tsi' subeyet cha'an wersa mi' yʌq'uentelob i lum jini 
xch'oc bʌ i yalobilob Zelofehad. 

3Jixcu mi tsa' ñujpuniyob yic'ot israelob año' bʌ ti yambʌ lum, che' jini mi caj i 

majlel i lum ti' wenta i ñoxi'al ch'oyol bʌ ti yambʌ lum. Che' jini mux i t'ox jilel c 
lum lojon. 

4Che' ja'el ti jini jab che' mi' yʌq'uentel wocolix i yʌlʌ lac Yum Dios, i lumob i 

yalobilob Zelofehad mi caj i yʌq'uentelob i pi'ʌlob ti' lumal i ñoxi'alob. Che' jini 
mi caj i junyajlel chijlel tic tojlel lojon, che'ob. 

5Jini cha'an Moisés tsi' subeyob israelob chuqui tsi' sube lac Yum. Uts'at che' 

bajche' woli' ña'tañob jini winicob tilemo' bʌ ti José. 

6Jiñʌch tsa' bʌ i yʌlʌ lac Yum cha'an xch'oc bʌ i yalobilob Zelofehad: “La' i 

cha'leñob ñujpuñel majqui jach yom yic'otob, pero ya' jach ti' lumal yic'ot i pi'ʌlob 
tilemo' bʌ ti José. 

7Che' jini ma'anic mi caj i c'axel i lum ti' wenta yaño' bʌ israelob parte bʌ tsa' 

aq'uentiyob i lum. Come jujuntiquil israel wersa yom mi' chumtʌl ya' ti' lum i tat. 

8Pejtelel x'ixicob año' bʌ i lum ti Israel, wersa mi' cha'leñob ñujpuñel yic'ot i 

pi'ʌlob lajal bʌ i ñojte'el yic'ot, cha'an che' jini ma'anic mi' chijlel i lum. 

9Ti mojt ti mojt an la' lum. Ya' jach mi' cʌytʌl ti la' wenta. Mach mejlic ti c'axel ti' 

wenta yambʌ junmojt parte bʌ i ñojte'el”. Che' tsi' yʌlʌ lac Yum. 

10I yalobilob Zelofehad tsi' meleyob che' bajche' lac Yum Dios tsi' sube Moisés. 

11-12Jini cha'an jini Maala, Tirsa, Hogla, Milca, yic'ot Noa i yixic'alob Zelofehad, 

tsa' ñujpuniyob yic'ot winicob año' bʌ ti Manasés loq'uemo' bʌ ti José. Ya' jach 
tsa' cʌle i lum ti' wenta i pi'ʌlob tilemo' bʌ ti Manasés. 

13Jiñʌch jini mandar yic'ot i t'an lac Yum Dios tsa' bʌ i sube Moisés yic'ot pejtelel 

israelob che' ya' to añob ti' lumob Moab am bʌ ti' t'ejl Jordán, ti' tojel Jericó. 

 

 

 

  



303 

 

Chol de Tumbalá Bible 
© Bible Society of Mexico. 

  
 

 

Deuteronomio 

Deuteronomio 1 

I t'an Moisés 

1Jiñʌch i t'an Moisés tsa' bʌ i sube israelob ti junwejl Jordán ja' che' ya'to añob 

ti colem bʌ i tiquiñal pañimil i c'aba' Arabá am bʌ ti' tojel jini ñajb i c'aba' Chʌchʌc 
Bʌ. Joyolob ti tejclum tac i c'aba' Parán, yic'ot Tofel, yic'ot Labán, yic'ot Hazerot, 
yic'ot Dizahab. 

2Che' mi lac loq'uel ti Horeb, yom junlujump'ejl q'uin xʌmbal ti' bijlel jini wits i 

c'aba' Seir, c'ʌlʌl mi laj c'otel ti Cades Barnea. 

3Che' yomix ts'ʌctiyel cha'c'al jab, che' ti 15 de febrero, Moisés tsi' sube pejtelel 

jini israelob chuqui tac tsi' yʌlʌ lac Yum ti' tojlel che' bajche' tsi' yʌq'ue mandar 
lac Yum. 

4-5Ujtemix i jisan jini Sehón i rey jini amorreojob tsa' bʌ i cha'le yumʌl ti Hesbón, 

yic'ot ja'el Og i rey jini año' bʌ ti Basán chumul bʌ ti Astarot. Tsi jisayob Og ya' 
ti Edrei am bʌ ti' junwejlel Jordán ti' lumal Moab. Moisés tsa' caji i tsictesʌbeñob 
jini mandar tac. Tsi' yʌlʌ: 

6Lac Yum Dios tsi' subeyonla ya' ti Horeb: Cabʌlix ora wʌ' añetla ila ti wits. 

Jasʌlix. 

7Cha' cucuxla ya' ti' lumalob amorreojob yic'ot ti' joytʌlel. Cucuxla ti Arabá jini 

joctʌl bʌ lum, yic'ot ti wits ya' ti Neguev, yic'ot ti' ti' ja'. La' cha'añʌch pejtel i lumal 
cananeojob, yic'ot Líbano c'ʌlʌl ti colem ja' i c'aba' Eufrates. 

8Cucula, q'uelela. La' cha'añʌch jini lum come woli cʌq'ueñetla. Yom mi la' 

wochel ti chumtʌl ya'i che' bajche' tsac wʌn subeyob la' tat Abraham, yic'ot 
Isaac, yic'ot Jacob. La' cha'añʌch come i p'olbaletla. Che' tsi' yʌlʌ lac Yum. 

Tsa' wa'chocontiyob mu' bʌ i cha'leñob meloñel 
(Éx. 18.13-27) 

9Ya' ti Horeb tsac subeyetla: Mach mejlix j cʌntañetla tic bajñelil. 

10Come lac Yum Dios tsa'ix i wen p'ojlesayetla. Jini cha'an cabʌletixla che' 

bajche' jini ec' ti panchan. 

11La' i chʌn p'ojlesañetla lac Yum Dios, i Dios la' ñojte'el jinto che' ñumen 

cabʌletla. La' i coltañetla che' bajche' tsi' yʌc'ʌ i t'an. 

12Pero mach mejlic c bajñel cuchbeñetla la' tsic pusic'al yic'ot la' wocol yic'ot la' 

jontolil. 

13Jini cha'an yom mi la' yajcan winicob ti la' tojlel, winicob año' bʌ i ña'tʌbal, 

cʌmbilo' bʌ la' cha'an, yujilo' bʌ meloñel. Mi caj c wa'chocoñob cha'an mi' 
meletob, cho'on tsac subeyetla. 

14Che' jini tsa' la' jac'beyon: Uts'atʌch bajche' ma' wʌl, che'etla. 

15Jini cha'an tsac pʌyʌ jini ñuc taco' bʌ i ye'tel ti la' tojlel año' bʌ cabʌl i ña'tʌbal. 

Tsac wa'chocoyob ti' ye'tel cha'an mi' cʌntañob winicob. An tsa' bʌ i tajayob ti 
mil tac ti jujunmojt, yic'ot ti jo'jo'c'al tac, yic'ot ti lujuntiquil tac i yuxc'al, yic'ot ti 
lujuntiquil tac. 

16Ti jini jach bʌ ora tsac subeyob la' juezob: Yom mi la' ñich'tʌben i t'an la' 

pi'ʌlob. Yom toj mi la' cha'len meloñel ti' tojlelob. Yom junlajal mi la' mel la' 
pi'ʌlob, yic'ot jini ñajt bʌ ch'oyolob. 

17Mach yomic jelchojc jach mi la' c'uxbin winicob che' mi la' melob. Yom lajal mi 

la' ñich'tʌbeñob i t'an jini p'ump'un bʌ che' bajche' ñuc bʌ. Mach yomic mi la' 
bʌc'ñan winicob mi juntiquilic, come jini meloñel i cha'añʌch Dios. Jini wocol tac 
bʌ mach bʌ mejlic la' mel yom mi la' subeñon cha'an mic mel. 

18Ti jini jach bʌ ora tsac subeyetla bajche' yom mi la' cha'len. 

I ye'tel jini lajchʌntiquil xq'uelojelob 
(Nm. 13.1-33) 

19Che' jini tsa' loq'uiyonla ti Horeb. Tsa' lac pam xʌñʌ jini bʌbʌq'uen bʌ i tiquiñal 

pañimil tsa' bʌ la' q'uele ya' ti bijlel amorreojob. Lac Yum tsi' chocoyonla majlel 
c'ʌlʌl tsa' c'otiyonla ti Cades Barnea. 

20Ya'i tsac subeyetla: Wʌ'ix añetla ti wits i cha'an amorreojob. Isujm woli' 

yʌq'ueñonla jini lum lac Yum. 

21Lac Yum Dios tsi' pʌyʌyonla tilel. Jini lum an ti' tojel la' wut. Cucuxla. Ch'ʌmʌla 

che' bajche' tsi' subeyetla lac Yum Dios, i Yum lac ñojte'elob. Mach mi la' cha'len 
bʌq'uen. Mach yomic c'un la' pusic'al. Che'ʌch tsac subeyetla. 

22Jini cha'an tsa' la' subeyon: La' lac choc majlel xq'uelojelob cha'an mi' q'uelob 

bajche' yilal jini lum. La' cha' julicob i subeñonla bajche' yilal jini bij ba' mi lac 
letsel majlel, yic'ot jini tejclum ba' mi laj c'otel, che'etla. 

23Jini cha'an uts'at tsa cubi jini la' t'an. Tsac choco majlel lajchʌntiquil la' pi'ʌlob 

tilemo' bʌ ti jini lajchʌntiquil i yalobilob israel. 

24Che' jini tsa' caji' xʌñob majlel jini bij. Tsa' ñumiyob ti wits. Tsa' c'otiyob ya' ti' 

joctʌlel Escol. Che' jini tsi' cʌñʌyob jini lum. 

25Tsi' ch'ʌmʌyob tilel i yejtal i wut jini lum cha'an mi' laj q'uel. Tsi' yʌlʌyob: 

Uts'atʌch jini lum woli bʌ i yʌq'ueñonla lac Yum, che'ob. 

26Pero ma'anic tsa' la' jac'ʌ majlel. Tsa' la' ñusʌbe i t'an lac Yum. 

27Tsa' la' cha'le wulwul a'leya ti pisil bʌ la' wotot. Tsa' la' wʌlʌ: ¿Chucoch tsi' 

loc'sayonla lac Yum ti' lumal Egipto? ¿Yom ba i choconla majlel ba'an jini 
amorreojob cha'an mi' jisañonla? 

28¿Bajche' mi caj la cujtel? Come jini lac pi'ʌlob tsa'ix i bʌc'tesayonla. An abi jini 

tejclum ñumen colem bʌ che' bajche' lac lumal. Ñumen chañob abi jini winicob 

ja'el. An abi wen chan taco' bʌ i yotot, yic'ot chan tac bʌ ts'ajc. Tsabi q'ueleyob 
colem bʌ winicob, i yalobilob Anac, che'etla. 

29Jini cha'an tsac subeyetla: Mach la' cha'len bʌq'uen. Mach yomic mi la' 

bʌc'ñañob. 

30Jini lac Yum Dios jiñʌch mu' bʌ caj i ñaxan majlel ti la' tojlel cha'an mi' 

cʌntañetla che' bajche' tsi' coltayetla loq'uel ti Egipto. 

31Belel q'uin tsa'ix la' q'uele i yutsel i pusic'al lac Yum tsa'ix bʌ i pʌyʌyetla tilel. 

Che' bajche' winic mi' coltan i yalobil lac Yum tsi' coltayetla tilel ti pejtelel jini bij 
tsa' bʌ la' xʌñʌ, cho'on tsac subeyetla. 

32Tsa' la' q'uele iliyi, pero ma'anic tsa' la' ñopo lac Yum. 

33Jini tsa' ñaxan majli ti' tojel la' wut cha'an mi' sʌclʌbeñetla jini lum baqui yom 

mi la' jijlel. Jini tsi' pʌsbeyetla majlel c'ajc che' ti ac'ʌlel yic'ot jini tocal che' ti 
q'uiñil. 

Lac Yum tsi' yʌq'ueyob wocol israelob 
(Nm. 14.20-35) 

34-35Tsa' mich'a lac Yum che' bʌ tsi' yubi la' t'an. Tsi' yʌlʌ: Ma'anic mi juntiquilic 

mu' bʌ caj i q'uel jini wen bʌ lum tsa' bʌ c subeyob la' ñojte'elob cha'an mi caj 
cʌq'ueñob. 

36Jini jach Caleb i yalobil Jefone mi caj i q'uel jini wen bʌ lum ya' ba' tsi' yʌc'ʌ i 

yoc, come mi caj cʌq'uen yic'ot i yalobilob, come chʌn toj tsi' tsajcayon ti pejtelel 
i pusic'al. Che' tsi' yʌlʌ lac Yum. 

37Che' ja'el lac Yum tsi' mich'leyon ti la' caj. Tsi' subeyon: Jatet ma'anic mi caj 

a wochel ya' ti jini lum, 

38pero Josué (i yalobil Nun), jini a pi'ʌl ti e'tel, mi' caj ti ochel ajñel. Yom ma' 

xic'ben, come jini mi caj i pʌy ochel pejtelel israelob. 

39Mi caj i yochelob la' walobilob. Tsa' la' lon ña'ta mi caj i jisʌntelob ti' c'ʌbob la' 

contrajob. Mi caj i ch'ʌmob jini lum la' walobilob maxto bʌ yujilobic chuqui wen 
yic'ot chuqui leco. 

40Pero jatetla cha' cucuxla ti sujtel ya' ti colem bʌ i tiquiñal pañimil ti' bijlel jini 

Chʌchʌc bʌ Ñajb, che'en lac Yum. 

Tsa' aq'uentiyob i wocol israelob ya' ti Horma 
(Nm. 14.39-45) 

41Che' jini tsa' la' subeyon: Tsa'ix c cha'le lojon mulil ti' wut lac Yum. Jini cha'an 

mi caj c letsel lojon majlel ti guerra che' bajche' tsi' subeyon lojon lac Yum Dios, 
che'etla. Tsa' la' lon ch'ʌlʌ la' bʌ ti la' we'tijib. Tsa' cajiyetla ti lon letsel majlel ya' 
ti wits. 

42Pero lac Yum tsi' subeyon: Yom ma' subeñob: Mach yomic mi la' letsel majlel 

ti guerra. Mi caj i jisañetla la' contrajob, come ma'anic mi caj cajñel la' wic'ot, 
che'en lac Yum. 

43Joñon tsac subeyetla pero ma'anic tsa' la' ñich'tʌbeyon c t'an. Tsa' la' juch' 

t'uchtʌbe i mandar lac Yum. Tsa' cajiyetla ti lon letsel majlel ti guerra. 

44Che' jini tsa' loq'uiyob jini amorreojob ya' ba' chumulob ti wits. Tsa' tiliyob i 

tajetla. Tsa' caji i yajñesañetla che' bajche' xux. Tsi' tsʌnsayob la' pi'ʌlob ya' ti 
Seir c'ʌlʌl ti Horma. Tsi' p'ump'un tic'layetla. 

45Che' jini tsa' cha' sujtiyetla. Tsa' la' wuc'ta la' bʌ ti' tojlel lac Yum, pero ma'anix 

tsi' chʌn ñich'tʌbeyetla la' t'an. Ma'anic tsi' jac'ʌyetla. 

46Jini cha'an cabʌl ora tsa' cʌleyetla ti Cades. 

Deuteronomio 2 

Cha'c'al jab ya' añob ti' tiquiñal pañimil 

1Tsa' cha' sujtiyonla majlel ti colem bʌ i tiquiñal pañimil ti' bijlel jini Chʌchʌc bʌ 

Ñajb che' bajche' tsi' subeyon lac Yum. Cabʌl ora tsa' lac joy xʌñʌ jini wits tac 
am bʌ ti Seir. 

2-3Lac Yum tsi' subeyon: Cabʌlix ora woli la' joy xʌn ili wits tac. Jasʌlix. Cha' 

cucuxla ya' ti norte. 

4Yom ma' subeñob pejtelel winicob: Muq'uix cajel la' ñumel ya' ti' tojel i lumal la' 

pi'ʌlob i yalobilob Esaú chumulo' bʌ ti Seir. Añob i bʌq'uen cha'an lʌc'ʌletla, pero 
yom wen tsajiletla cha'an ma'anic chuqui mi la' tumbeñob. 

5Mach yomic mi la' lon ochel la' chilben i lumob, come ma'anic mi caj 

cʌq'ueñetla i lum mi ts'ita'ic, mi cha'anic junts'ijt a woc, come i cha'añʌch Esaú. 
Tsa cʌq'ue pejtelel jini wits tac ila ti Seir. 

6Tojbeñob i bʌl la' ñʌc' yic'ot jini ja' mu bʌ caj la' jap. 

7Come la' Yum Dios tsa'ix i wen cʌntayetla. Tsi' wen q'ueleyetla che' bʌ tsa' 

ñumiyetla ti pejtelel ili colem bʌ i tiquiñal pañimil. Cha'c'al jab tsi' pi'leyetla la' 
Yum. Ma'anic chuqui anto yom la' cha'an. Che' tsi' yʌlʌ lac Yum. 

8Jini cha'an tsa' ñumiyonla ti' lumal la querañob i yalobilob Esaú chumulo' bʌ ti 

Seir ti' bijlel Arabá mu' bʌ i tejchel ti Elat yic'ot ti Ezión Geber. Tsa' c'ʌlʌ 
c'otiyonla ti colem bʌ i tiquiñal pañimil i cha'an Moab. 

9Lac Yum tsi' subeyon: Machme la' tic'lan jini moabob. Mach la' tech guerra ti' 

tojlelob, come ma'anic mi caj cʌq'uetla ti ochel ti' lumob, come tsa'ix cʌq'ueyob 
i yalobilob Lot jini lum Ar, che'en. 

10(Ya' tsa' ñaxan chumleyob jini emineojob. Wen ñuc jini tejclum yic'ot cabʌl 

winicob. Chañob che' bajche' anaceojob jini winicob ya' bʌ chumulob ti oñiyi. 

11Chañob ja'el jini retimob. Jini cha'an ti cha'mojtlel mi' pejcʌntelob ti anaceojob, 

pero jini moabob tsi' pejcayob ti emineojob. 

12Ya' ti Seir tsa' ñaxan chumleyob jini horeojob, pero tsi' chocoyob loq'uel i 

yalobilob Esaú. Tsi' laj jisayob. Che' jini tsa' cajiyob ti chumtʌl ya' ti' lumob che' 
bajche' tsa' chumleyob jini israelob ti jini lum tsa' bʌ i yʌq'ueyob lac Yum.) 

13Jini cha'an tejchenla ti ora cha'an mi la' c'axel ya' ti ñoja' i c'aba' Zered. Che' 

tsi' yʌlʌ lac Yum. Che' jini tsa' c'axiyonla. 

14Tsa' lac joy xʌñʌ jini Cades Barnea c'ʌlʌl ti ñoja' i c'aba' Zered. 

Waxʌclujump'ejl i cha'c'al (38) jab tsa' lac cha'le xʌmbal che' bajche' tsi' wʌn alʌ 
lac Yum, cha'an mach mejliconla ti' ochel che' cuxulob to jini yujilo' bʌ guerra 
tsa'ix bʌ i ñusʌbeyob i t'an. Tsa' laj chʌmiyob jini winicob yujilo' bʌ guerra. 

15Lac yum tsi' yʌq'ueyob i wocol cha'an mi' chʌmelob. Tsi' laj jisayob. 

16-17Che' chʌmeñobix jini winicob yujilo' bʌ guerra ti lac tojlel, lac Yum tsi' 

subeyon: 

18“Wʌle mi caj la' c'axel ya' ti' lumal Moab ti' tojel jini lum i c'aba' Ar ya' ba' jaxʌl 

Moab. 

19Che' jini mi caj la' c'otel ba'an jini amoñob, pero mach yomic mi la' contrajiñob, 

come ma'anic mi caj cʌq'ueñetla i lum amoñob mi ts'ita'ic, come tsa'ix cʌq'ueyob 
i yalobilob Lot”, che'en lac Yum. 

20(Ti ñaxan tsa' cʌn chumleyob ya'i jini wen chaño' bʌ winicob i c'aba' retimob. 

Jini moabob tsi' pejcayob ti zomzomeos. 

21Wen ñuc jini tejclum oñiyi yic'ot cabʌl winicob. Chañob jini winicob che' bajche' 

anaceojob. Pero lac Yum tsi' yʌc'ʌyob ti jilel ti' tojlel jini amoñob. Tsi' chocoyob 
loq'uel ya' ba' chumulob. Ya' tsa' cajiyob ti chumtʌl amoñob. 

22Che'ʌch tsi' meleyob i pi'ʌlob Esaú ja'el che' bʌ tsa' chumleyob ya' ti Seir. Tsi' 

chocoyob loq'uel jini horeojob. Tsa' cajiyob ti chumtʌl ya' ti' lumob. 

23Jini caftoreojob tsi' jisayob jini aveojob año' bʌ ti tejclum tac c'ʌlʌl ti Gaza. Tsa' 

caji' cha'leñob chumtʌl ya' ti' lum.) 

24Tsi' yʌlʌ lac Yum: “Tejchenla ti ora. C'axenla ya' ti ñoja' i c'aba' Arnón. Come 

tsa'ix cʌq'ueyetla ti la' wenta jini rey Sehón jini amorreo am bʌ ti Hesbón yic'ot 
pejtelel i lum. Jini cha'an ochenla ya' ti' lumob. Techela guerra ti' tojlelob. 

25Come ti jim bʌ ora mi caj i toj sajtelob i pusic'al. Mi' cajelob ti bʌq'uen ti pejtelel 

pañimil che' mi' yubiñob wen ch'ejletla”, che'en. 

Jini israelob tsi' jisayob jini rey Sehón 
(Nm. 21.21-30) 

26Che' jini tsac yajca loq'uel winicob ti lac tojlel ti jini joctʌl i c'aba' Cademot. 

Tsac chocoyob majlel ba'an jini rey Sehón am bʌ ti Hesbón cha'an mi' 
c'ajtibeñob i yutslel i t'an. 

27Tsa' lac sube: “La' c'axicon lojon ti a lum. Toj jach mi caj c ñumel lojon ti bij. 

Ma'anic mi caj c xoy c bijlel lojon mi tic ts'ejic lojon mi tic ñojic. 

28Mach cujilic lojon xujch'. Muq'uix c mʌn lojon c waj cha'an mij c'ux lojon yic'ot 

ja' cha'an mic jap lojon. Yom jach ma' q'uelon lojon ti uts'at cha'an mic xʌn lojon 
ñumel jini bij. 

29Che'ʌch tsi' meleyob i p'olbal Esaú año' bʌ ti Seir. Tsi' yʌc'ʌyon lojon ti ñumel. 

Che' ja'el tsi' meleyob jini moabob año' bʌ ti Ar. Cojach com c ñumel lojon ba' 
añetla ti coc lojon c'ʌlʌl ti Jordán ja' ba' jaxʌl c lum lojon. Che' mij c'axel ti ja', mi 
caj cochel lojon tic lum lojon woli bʌ i yʌq'ueñon lojon lac Yum”, cho'on tsac 
sube. 

30Pero jini rey Sehón am bʌ ti Hesbón ma'anic tsi' yʌc'ʌyonla ti c'axel ti' lum, 

come lac Yum Dios tsi' tsʌts'esʌbe i pusic'al cha'an mi' yʌq'ueñetla i lum Sehón. 
Jini cha'an tsa' la' ch'ʌmʌ ti la' wenta. La' cha'anʌch c'ʌlʌl wʌle. 

31Lac Yum tsi' subeyon: “Woli cʌc' ti a wenta Sehón yic'ot pejtelel i tejclum. Jini 

cha'an cucu ti ora. Ch'ʌmben i lum. A cha'anʌch”, che'en lac Yum. 

32Che' jini tsa' tili i tajonla Sehón yic'ot pejtelel i winicob cha'an mi' contrajiñonla 

ti guerra ti Jahaza. 

33Pero lac Yum Dios tsi' yʌc'ʌyob ti jilel ti lac tojlel. Tsa' lac laj jisayob, yic'ot 

pejtelel i yalobilob, yic'ot pejtelel año' bʌ ti' lumal. 

34Che' jini tsa' lac ch'ʌmbe i tejclum tac. Tsa' lac jisa pejtelel jini winicob x'ixicob 

yic'ot alʌlob ti jujump'ejl tejclum. Ma'anic majch tsa' chʌn cʌle mi juntiquilic. 

35Cojach tsa' lac ch'ʌmʌ jini alʌc'ʌl tac yic'ot pejtelel chubʌ'añʌl tsa' bʌ cʌle ti' 

tejclum. 

36Tsa' c'otiyonla ti Aroer am bʌ ti' tojel i ch'eñal ja' i c'aba' Arnón yic'ot jini tejclum 

tac am bʌ ti' tojel jini joctʌl. Tsa' c'ʌlʌ c'otiyonla ti Galaad. Tsa' lac t'uchtayob ti 
pejtelob yic'ot ja'el jini joyolo' bʌ ti chan bʌ ts'ajc. Ma'anic i p'ʌtʌlel ti lac tojlel, 
come lac Yum Dios tsi' laj ac'ʌyob ti laj c'ʌb. 

37Pero ma'anic tsa' ochiyonla ti' lumob jini amoñob, mi ti' ti'ic ja' i c'aba' Jabok, 

mi ti jini tejclum tac am bʌ ti wits. Come lac Yum Dios tsi' tiq'uiyonla. 

Deuteronomio 3 

Tsa' jisʌnti Og yic'ot Basán 
(Nm. 21.31-35) 

1Tsa' letsiyonla majlel ti' bijlel Basán. Tsa' tili i contrajiñonla jini rey Og loq'uem 

bʌ ti Basán yic'ot pejtelel i winicob. Tsi' tajayonla ti Edrei. 

2Lac Yum tsi' subeyon: Mach a cha'len bʌq'uen, come tsa'ix cʌc'ʌ ti a wenta 

yic'ot i tejclumob, yic'ot pejtelel i lum. Yom ma' melben che' bajche' tsa' melbe 
Sehón i reyob amorreojob tsa' bʌ chumleyob ti Hesbón, che'en. 

3Che' jini lac Yum tsi' yʌc'ʌ ti laj c'ʌb Og jini rey chumul bʌ ti Basán, yic'ot pejtelel 

i tejclum. Tsa' lac laj jisayob. Ma'anic majqui tsa' cʌle mi juntiquilic. 

4Tsa' lac ch'ʌmbe i tejclum tac. Ma'anic tsa' cʌle mi jump'ejlic tejclum mach bʌ 

anic tsa' lac ch'ʌmʌ. An uxc'al (60) jini tejclum tac ti Argob ba' tsi' cha'le yumʌl 
jini rey Og chumul bʌ ti Basán. 

5Wen melbil ti pejtelelob, wen ts'ajquibil. Tsa' lac ch'ʌmʌ ja'el xchumtʌl tac. 

6Che' jini tsa' lac laj jisa Basán che' bajche' tsa' lac jisa jini rey Sehón chumul 

bʌ ti Hesbón. Tsa' lac jisa winicob, x'ixicob, yic'ot alp'eñelob ti pejtelelob. 

7Tsa' lac ch'ʌmʌ i yʌlac'ob yic'ot pejtelel jini chubʌ'añʌl tsa' bʌ cʌle ti tejclum tac. 

8Ti jim bʌ ora tsa' lac chilbeyob i lum jini cha'tiquil reyob amorreojob pejtel jini 

lum am bʌ ti' tojel Jordán ba' mi' pasel q'uin. Ya' jaxʌl ti' jajp ja' i c'aba' Arnón 
yic'ot ti wits i c'aba' Hermón. 

9(Jini sidoñob mi' pejcañob ti Sirión jini wits Hermón. Jini amorreojob mi' 

pejcañob ti Senir.) 

10Ch'ʌmʌlix lac cha'an pejtelel jini tejclum tac am bʌ ti joctʌl yic'ot pejtelel jini 

lum Galaad, yic'ot i lumal Basán, c'ʌlʌl ti Salca yic'ot Edrei (jini tejclum tac am 
bʌ ti' wenta jini rey Og chumul bʌ ti Basán). 

11Che' bʌ tsa' chʌmi jini rey Og chumul bʌ ti Basán, ma'anix tsa' cʌle chan bʌ 

winicob refimob. Melbil i wʌyib Og ti tsucu taq'uin, lotol to ti Rabá ti' wenta jini 
amoñob. An chʌmp'ejl metro i tamlel yic'ot cha'p'ejl metro i xujc. 

Tsa' t'oxle jini lum tsa' bʌ i ch'ʌmʌyob 
(Nm. 32.1-42) 

12Tsa cʌq'ueyob jini rubeñob, yic'ot jini gadob ili lum tsa' bʌ lac ch'ʌmʌ c'ʌlʌl ti 

Aroer am bʌ ti' tojel ñoja' i c'aba' Arnón, yic'ot ojlil jini wits tac am bʌ ti Galaad, 
yic'ot pejtelel i tejclum tac. 

13I colojbal lum am bʌ ti Galaad yic'ot pejtelel i lumal Basán ba' tsi' cha'le yumʌl 

Og tsa cʌq'ueyob lamital i p'olbal Manasés. Ti wajali tsa' ajli ti' lumal refimob 
pejtelel jini lum Argob i c'aba' Basán. 

14Jair i yalobil Manasés tsi' laj ch'ʌmʌ jini lum ti Argob c'ʌlʌl ba' jaxʌl i lumob 

Gesur yic'ot Maaca. Tsi' yotsʌbeyob i c'aba' Basán Havotjair. 

15-16Tsa cʌq'ue i yalobilob Maquir i colojbal jini lum am bʌ ti Galaad. Tsa 

cʌq'ueyob jini rubeñob yic'ot jini gadob i xujt'il lum am bʌ ti Galaad c'ʌlʌl ti ja' i 
c'aba' Arnón am bʌ ti joctʌl ba' mi' ñumel jini ja' i c'aba' Jaboc. Tsi' ñup'ayob i 
bʌ yic'ot i lumob jini amoñob. 

17Tsa cʌq'ueyob ja'el jini Arabá, yic'ot jini Jordán ja', yic'ot jini lum am bʌ ti' t'ejl. 

Tsa' tejchi i cayajonlel ti Cineret. Tsa' ñumi ba'an wits i c'aba Pisga yic'ot ya' 
ba'an Ñoja' Am Bʌ i Yʌts'mil. An yambʌ i c'aba', jiñʌch colem Ñajb am bʌ ti 
Arabá. 

18Tsac subeyetla: Lac Yum Dios tsi' yʌq'ueyetla ili lum ba' yom mi la' chumtʌl. 

Pero yom ch'ʌlbiletla ti la' we'tijib cha'an mi la' ñumel yic'ot la' pi'ʌlob israelob 
mu' bʌ i majlelob ti guerra. 

19Cojach la' wijñam, yic'ot la' walobilob, yic'ot pejtelel la' wʌlac' tac (come cujil 

wen cabʌl la' wacax), mi caj la' cʌy ila ti la' lum tsa' bʌ cʌq'ueyetla. 

20Che' bʌ tsa'ix i yʌq'ueyob lac Yum i lum la' pi'ʌlob ba' mi' c'ajob i yo ti junwejl 

ja' che' bajche' tsi' yʌq'ueyetla la' lum wʌ' ti' tojel Jordán ja', che' jini mi mejlel la' 
cha' sujtel tilel ti la' wotot”. Che' tsac subeyetla. 

21Che' jini tsac sube Josué: “Tsa'ix a q'uele pejtelel jini tsa' bʌ i mele lac Yum 

Dios ti' tojlel jini cha'tiquil reyob. Che'ʌch ja'el mi caj i coltañetla lac Yum ti' tojlel 
jini yumʌlob ba' mi caj a c'otel. 

22Mach yomic ma' bʌc'ñañob, come lac Yum Dios mi' majlel a wic'ot ti guerra, 

cho'on. 

Ma'anic tsa' mejli ti ochel Moisés ti Canaán 

23-24Ti jim bʌ ora tsac pejca lac Yum ti oración: C Yum Dios tsa'ix caji a 

pʌsbeñon a ñuclel yic'ot a p'ʌlʌlel, come ¿bac'an yambʌ diosob ti panchan yic'ot 
ti pañimil lajal bʌ i ye'tel yic'ot i p'ʌtʌlel? 

25Jini cha'an ti wocol t'an mij c'ajtibeñet: La' c'axicon ti junwejl Jordán ja' cha'an 

mi cochel ti jini wen bʌ lum. Wen i t'ojol tac jax wits yic'ot jini te'el am bʌ ti 
Líbano, cho'on. 

26Pero lac Yum tsi' mich'leyon ti la' caj. Jini cha'an ma'anic tsi' yʌc'ʌyon ti c'axel. 

Tsa' jach i subeyon: Jasʌlix, mach a chʌn pejcañon cha'an ili lum. 

27Letsen ti wits i c'aba' Pisga. Ya' yom ma' letsan a wut ti' tojel i bʌjlibal q'uin, 

yic'ot ti norte, yic'ot ti sur, yic'ot ti' pasibal q'uin. Yom ma' pam q'uele', come 
mach mejliquet ti c'axel ti Jordán ja'. 

28Wa'chocon Josué ti a we'tel. Xic'ben cha'an mi' ch'ejl'an, come jini mi caj i pʌy 

ochel israelob. Mi caj i yʌq'ueñob ili lum woli bʌ a q'uel, che'en lac Yum. 

29Jini cha'an tsa' to cʌleyonla ti joctʌl lʌc'ʌl ti Betpeor. 

Deuteronomio 4 

I xic'bentelob cha'an mi' jac'ob mandar 

1Jini cha'an, israelob, wen ñich'tanla jini mandar yic'ot la' tic'ol. Jac'ʌla ti uts'at 

jini woli bʌ c subeñetla cha'an chʌn cuxul mi la' wajñel, cha'an mi la' wochel ti 
chumtʌl ti jini lum mu' bʌ caj i yʌq'ueñetla lac Yum. 

2Tsa'ix cʌq'ueyetla mandar. Mach yomic mi la' wotsan yambʌ. Mach yomic mi 

la' t'ox jisan. Ch'oyol ti lac Yum Dios jini mu' bʌ c subeñetla. Wersa yom mi la' 
jac' ti ts'ʌcʌl. 

3Tsa'ix la' wen q'uele bajche' tsi' cha'le lac Yum ya' ti jini Baalpeor. Lac Yum 

Dios tsi' laj ac'ʌyob ti jilel ti la' tojlel pejtel winicob tsa' bʌ i tsajcayob jini Baalpeor, 

4pero cuxulob to jini xuc'ulo' bʌ tsa' bʌ i chʌn tsajcayob lac Yum. 

5Tsa'ix j cʌntesayetla i mandar lac Yum che' bajche' tsi' subeyon, cha'an ts'ʌcʌl 

mi la' jac' che' ya'ix añetla ti jini lum baqui mi la' majlel la' ch'ʌm. 

6Jini cha'an yom mi la' wen lot ti la' pusic'al. Yom ts'ʌcʌl mi la' jac'. Come jiñʌch 

la' ña'tʌbal yic'ot la' ch'ejlel ti' wutob jini año' bʌ ti pañimil. Che' mi yubiñob 
pejtelel jini t'an, mi caj i yʌlob: “Isujm cabʌl i pusic'al ili winicob, cabʌl i ña'tʌbal. 
Ñucob ili winicob”. Che'ʌch mi caj i yʌlob. 

7¿Am ba yambʌ dios yujil bʌ coltaya che' bajche' lac Yum Dios mu' bʌ i 

yubiñonla che' an chuqui mi laj c'ajtiben? 

8¿Am ba yambʌ winicob tijicñayo' bʌ che' bajche' jatetla? ¿Tsa' ba aq'uentiyob 

jini mandar mu' bʌ c subeñetla? 

Jini israelob ya' ti Horeb 

9Chʌcʌ q'uele la' bʌ. Tsajin la' bʌ cha'an ma'anic mi' ñajʌyel la' cha'an chuqui 

tac tsa' la' q'uele. Mach yomic mi' yʌjñel la' pusic'al che' cuxulet tola. Yom mi la' 
cʌntesan la' walobilob yic'ot i yalobilob la' walobilob. 

10Mach yomic mi' ñajʌyel la' cha'an jini q'uin che' wa'aletla ti' tojlel la' Yum Dios 

ya' ti Horeb. Lac Yum tsi' subeyon: Tempʌbeñon jini winicob cha'an mi yubiñob 
c t'an. Wersa mi caj i ñopob i bʌc'ñañon ti pejtelel ora che' wʌ'to añob ti pañimil. 
Che'ʌch yom mi' cʌntesañob i yalobilob ja'el, che'en lac Yum. 

11Che' jini tsa' c'otiyetla ti wa'tʌl ti yebal jini wits. Awilan tsa' la' q'uele woli ti 

lejmel jini wits, woli' letsel c'ajc ti panchan. An tocal yic'ot ic'ch'ipan bʌ pañimil 
ti' joytʌlel. 

12Lac Yum tsi' cha'le t'an ya' ti' yojlil c'ajc. Tsa' la' wubibe i t'an, pero ma'anic 

tsa' la' q'uele ti' wa'tʌlel. 

13Lac Yum tsi' tsictesʌbeyetla i t'an cha'an mi la' jac'. An lujump'ejl jini mandar. 

Lac Yum tsi' ts'ijbu ti cha'q'uejl xajlel. 

14Ti jim bʌ ora lac Yum tsi' subeyon cha'an mij cʌntesañetla pejtelel i mandar 

yic'ot i t'an, cha'an mi la' jac' ti jini lum tsa' bʌ i subeyetla ya' baqui mi caj la' 
c'axel ti chumtʌl. 

I tic'ol cha'an ma'anic mi' ch'ujutesañob diosob 

15Ti jim bʌ ora che' bʌ lac Yum tsi' cha'le t'an ya' ti' yojlil c'ajc, tsa' la' q'uele 

ma'anic i cuctal. Jini cha'an wen cʌntanla la' pusic'al 

16ame sojquiquetla, ame cajic la' lon mel la' dios lajal bajche' i yejtal winic mi 

x'ixic. 

17Mach yomic mi la' mel i yejtal tac bʌte'el, mi i yejtalic mate'el mut am bʌ ti 

pañimil, 

18mi i yejtalic lucum mu' bʌ i jexban i ñʌc' ti lum, mi i yejtalic chʌy am bʌ ti' yebal 

lum. 

19Che' ja'el mach yomic mi la' letsan la' wut ti panchan cha'an mi la' ch'ujutesan 

jini q'uin yic'ot uw yic'ot ec' tac. Mach yomic mi la' ñocchocon la' bʌ ti' tojlel. Lac 
Yum Dios tsi' yʌc'ʌ jini q'uin yic'ot uw yic'ot ec' cha'an mi' pʌs i c'ʌc'al tac ti' tojlel 
winicob ti pañimil. 

20Pero lac Yum tsi' loc'sayetla ya' baqui tsa' la' cha'le wocol e'tel ti Egipto. Tsi' 

yajcayetla cha'an mi la' wajñel ti' tejclum lac Yum che' bajche' wʌle. 

21Lac Yum tsi' mich'leyon cha'an ti la' mul. Tsi' yʌlʌ ma'anic mi caj i yʌc'on ti 

c'axel ti Jordán cha'an mi cochel ti tsiji' bʌ lum mu' bʌ caj i yʌq'ueñetla. 

22Jini cha'an wʌ'ix mij cajel ti chʌmel joñon. Ma'anix mij caj ti c'axel ti junwejl 

Jordán, pero jatetla muq'uix la' c'axel cha'an mi la' cha'len chumtʌl ya' ba' mi' 
wen' ac' i wut jini lum. 

23Jini cha'an yom wen tsajiletla cha'an ma'anic mi' ñajʌyel la' cha'an i t'an lac 

Yum Dios tsa' bʌ i yʌq'ueyetla. Mach mi la' mel i yejtal tac, come lac Yum Dios 
tsa'ix i tiq'uiyetla. 

24Lajalʌch la' Yum Dios bajche' c'ajc yujil bʌ jisaya. Tsʌytsʌyña i pusic'al che' 

mi la' cʌy. 

25Che' anix cabʌl la' walobilob yic'ot la' buts, che' wen ñoxetixla ila ti pañimil, mi 

tsa' caji la' mel tac la' dios yic'ot i yejtal tac chuqui an ti pañimil, leco mi caj i 
q'uel lac Yum Dios. Mi' cajel ti mich' ti' caj la' mul. 

26Awilan mij c'ajtin jini año' bʌ ti panchan yic'ot ti pañimil cha'an mi' yochelob ti 

testigo. Ti caj la' mul mi la' cajel ti jilel ti jini lum baqui mi la' majlel ti junwejl 
Jordán ja'. Che' jini mach cabʌlic ora mi caj la' jal'an. Mi caj la' chojquel loq'uel. 

27Lac Yum mi caj i pam puquetla ti yan tac bʌ lum. Ts'ita jach mi caj la' cʌytʌl 

ya' ba' mi caj i pʌyetla majlel lac Yum. 

28Mi caj la' lon ch'ujutesan tac dios melbil bʌ ti c'ʌbʌl, melbil bʌ ti te' yic'ot ti 

xajlel. Mach c'otic i wut jini dios tac, mach muq'uic i yubin lac t'an. Ma'anic 
chuqui mi' c'ux, ma'anic chuqui mi' sic'. 

29Pero ya' ba' pujquemetla ti yan tac bʌ lum mi tsa' caji la' sajcan lac Yum Dios, 

muq'uix cajel la' taj Dios mi tsa' la' sajca ti pejtelel la' pusic'al yic'ot ti pejtelel la' 
ña'tʌbal. 

30Che' ch'ijiyem la' pusic'al cha'an pejtelel jini wocol, mi caj la' cha' ña'tan lac 

Yum Dios. Mi caj la' ñich'tʌben i t'an. 

31Come wen uts i pusic'al lac Yum Dios. Ma'anic mi' caj i cʌyetla ti pejtelel ora. 

Ma'anic mi caj i jisañetla. Mach ñajʌyic i cha'an ti pejtelel ora jini t'an tsa' bʌ i 
subeyob la' ñojte'elob. 

32-33Na'tanla chuqui tsa' ujti ti oñiyi c'ʌlʌl wʌle. C'ajtinla mi an majch tsi' q'uele o 

mi an majch tsi' yubi yambʌ ñuc tac bʌ bajche' iliyi che' bʌ Dios tsi' cha'le t'an ti' 
yojlil jini c'ajc. Ma'anic lajal bajche' jini che' bʌ Dios tsi' mele winic ti pañimil c'ʌlʌl 
wʌle. Sajcanla ti pejtelel pañimil. Ma'anic yambʌ winicob tsa' bʌ i yubibeyob i 
t'an Dios che' bajche' jatetla che' cuxulob to ti pañimil. 

34¿Tsa' ba tili yambʌ dios i coltan winicob che' bajche' tsi' coltayonla lac Yum 

Dios? Tsi' pʌsʌ i p'ʌtʌlel ti lac tojlel che' bʌ tsi' pʌyʌyonla loq'uel ti' p'ʌtʌlel laj 
contrajob. Tsi' yotsayonla ti' cha'an bʌ. Tsi' pʌsʌ i yejtal tac i p'ʌtʌlel yic'ot 
bʌbʌq'uen tac bʌ yic'ot tsʌts tac bʌ ti la' tojlel che' bʌ tsi' loc'sayetla ti Egipto. 

35Tsa'ix pʌsbentiyetla pejtelel iliyi cha'an mi la' ña'tan ma'anic yambʌ dios, jini 

jach lac Yum, jini cojach bʌ Dios. 

36Ya' ti panchan tsi' pejcayetla. Tsa' c'ʌlʌ c'oti i t'an ba'añetla cha'an mi la' 

cʌntesʌntel. Tsi' pʌsbeyetla i yejtal i c'ʌc'al ila ti pañimil. Tsa' wubibe i t'an ti' 
yojlil jini c'ajc. 

37Lac Yum tsi' wen c'uxbi la' ñojte'el. Yajcʌbiletla come i p'olbaletla. Tsa'ix i 

loc'sayetla ti Egipto yic'ot pejtelel i p'ʌtʌlel. 

38Tsi' yʌq'ueyetla la' p'ʌtʌlel ti guerra cha'an mi la' choc loq'uel ñumen ñuco' bʌ 

bajche' jatetla. Tsi' toj'esayetla tilel cha'an mi' yʌq'ueñetla la' lum che' bajche' 
an la' cha'an wʌle. 

39Jini cha'an yom mi la' wen ña'tan ti jump'ejl la' pusic'al. Lac Yum jiñʌch Dios 

ya' ti panchan yic'ot ila ti pañimil. Ma'anic yambʌ. 

40Yom mi' la' jac'ben pejtelel i t'an yic'ot i mandar woli bʌ c subeñetla cha'an mi' 

tam'esʌntel la' jabilel yic'ot i jabilel la' walobilob. Che' jini mi caj la' wajñel ti ili 
lum mu' bʌ caj i yʌq'ueñetla. Che' jini la' cha'añʌch ti pejtelel ora. 

Tejclum tac ba' mi' mejlelob ti puts'el 

41Moisés tsi' wa'choco uxp'ejl tejclum am bʌ ti' tojel Jordán ja' ba' mi' pasel q'uin. 

42Ya' yom mi' majlel ti puts'el stsʌnsa mi tsi' tsʌnsa yambʌ che' mach yomic i 

tsʌnsan, mi mach ts'a'lebilic i cha'an. 

43Jini tejclum tac jiñʌch Beser am bʌ ti colem bʌ i tiquiñal pañimil ba'an jini 

rubeñob, yic'ot Ramot am bʌ ti Galaad ba'an jini gadob, yic'ot Golán am bʌ ti 
Basán, ba'an manasesob. 

Moisés tsi' cha' tsictesa mandar 

44-46Jiñʌch mandar tsa' bʌ i sube jini israelob Moisés. Jiñʌch ili t'an tac, yic'ot 

jini mandar, yic'ot jini tic'ojel tac, tsa' bʌ i subeyob Moisés che' bʌ tsa'ix loq'uiyob 
ti Egipto, che' ya'to añob ti' tojel Jordán ja' ba' mi' pasel q'uin lʌc'ʌl ti Betpeor. 
Jiñʌch i lum jini rey Sehón yic'ot jini amorreojob tsa' bʌ chumleyob ti Hesbón ti 
ñaxan. Tsi' jisayob Moisés yic'ot jini israelob. 

47Israel tsi' ch'ʌmbeyob i lum yic'ot i lum jini Og rey bʌ ti Basán, yic'ot i lum jini 

cha'tiquil rey tsa' bʌ i yumayob jini amorreojob ti' tojel Jordán ba' mi' pasel q'uin. 

48Jini israelob tsi' ch'ʌmʌyob jini lum Aroer am bʌ ti joctʌl ya' ba'an colem ja' i 

c'aba' Arnón c'ʌlʌl ti wits i c'aba' Sion, jiñʌch Hermón, 

49yicot pejtel jini joctʌl am bʌ ti' tojel Jordán ja' ya' ba' mi' pasel q'uin, c'ʌlʌl ti 

colem ja' am bʌ i yʌts'mil i c'aba' Arabá ti' yebal wits i c'aba' Pisga. 

Deuteronomio 5 

Jini lujump'ejl mandar 
(Éx. 20.1-17) 

1Moisés tsi' pʌyʌ tilel pejtel jini israelob. Tsi' subeyob: Ñich'tanla pejtel ili mandar 

yic'ot la' tic'ol woli bʌ c subeñetla cha'an mi la' wubin. Yom mi la' ñop, yom mi 
la' jac'. 

2-3Come lac Yum Dios tsi' pejcayonla ti Horeb. Tsi' subeyonla chuqui mi caj i 

cha'len ti lac tojlel. Mach ti' tojlelobic lac ñojte'elob tsi' subu jini t'an, pero ti lac 
tojlel. Tsa' la cubibe i t'an joñonla cuxulonto bʌ la. 

4Ya' ba wa'al lac Yum ti' yojlil c'ajc tsi' pejcayetla. 

5Xinlʌpʌlon ti la' tojlel yic'ot ti' tojlel lac Yum, come jatetla tsa' la' bʌc'ña jini c'ajc. 

C bajñel tsa' letsiyon ti wits, ma'anic tsa' letsiyetla. Lac Yum tsi' pejcayon. Joñon 
tsac cha' subeyetla i t'an. Jiñʌch tsa' bʌ i yʌlʌ: 

6“Joñon a Yumon a Dioson. Tsac pʌyʌyet loq'uel ti' lumal Egipto ya' ba' 

chucbilet ti to'ol e'tel. 

7Mach a ñop yambʌ dios cha'an ma' xʌb otsan yambʌ tic tojlel. 

8Mach a mel a dios. Mach a melben i yejtal chuqui tac an ti panchan, mi i yejtal 

jini am bʌ ti pañimil ti yebal panchan, mi i yejtal chuqui tac an ti ja' ti' yebal lum. 

9Mach a cotchocon a bʌ ti' tojel i wut. Mach a diosiñob, come a Yumon a Dioson. 

Cujil mich'ajel che' ma'anic mij c'uxbintel. Mi cʌq'ueñob wocol winicob ti caj i 
mul i tat c'ʌlʌl mi' yubiñob i butsob, yic'ot i yalobilob i butsob jini winic mu' bʌ i 
ts'a'leñon. 

10Mi cutsi p'ojlesʌbeñob i yutslel c pusic'al mu' bʌ i c'uxbiñoñob, mu' bʌ i jac'ob 

c mandar c'ʌlʌl ti jump'ejl mil i lajm la' p'olbal. 

11Mach a lon tajben i c'aba' a Yum Dios cha'an chuqui mi caj a mel, come a 

Yum ma'anic mi caj i ñusʌben i mul jini mu' bʌ i lon tajben i c'aba'. 

12Mach ñajʌyic ti a pusic'al i yorajlel c'aj o. Yom ma' ch'ujutesan Dios ti jini q'uin 

che' bajche' tsi' yʌq'ueyetla mandar lac Yum Dios. 

13An la' cha'an wʌcp'ejl q'uin cha'an ma' cha'len a we'tel yic'ot pejtelel chuqui a 

wom a mel. 

14Pero i wucp'ejlel q'uin jiñʌch i yorajlel c'aj o. I cha'añʌch a Yum Dios. Ti ili q'uin 

mach a wis cha'len e'tel, mi jatetic, mi jinic ch'iton bʌ a walobil, mi xch'oc bʌ a 
walobilic, mi a winiquic, mi a criadajic, mi a wacaxic, mi a burrojic, mi a 
wʌlaq'uic, mi jinic am bʌ ti a tojlel mach bʌ cʌmbilic. Che' jini mi mejlel i c'ajob i 
yo ja'el a winic yic'ot a criada año' bʌ ti a wenta. 

15Yom ma' ña'tan mozojet ti yambʌ ora ti' lumal Egipto, pero lac Yum Dios tsi' 

loc'sayet yic'ot pejtelel i p'ʌtʌlel. Jini cha'an lac Yum Dios mi' wersa subeñet 
cha'an ma' c'aj a wo. 

16Q'uele ti ñuc a tat a ña' che' bajche' tsi' subeyet lac Yum Dios, cha'an uts'at 

pejtelel chuqui mi' yujtel ti a tojlel, cha'an ja'el ma' taj cabʌl a jabilel ti ili lum mu' 
bʌ i yʌq'ueñet lac Yum Dios. 

17Mach a cha'len tsʌnsa. 

18Mach a cha'len ts'i'lel. 

19Mach a cha'len xujch'. 

20Mach a cha'len jop't'an ti' contra a pi'ʌlob. 

21Mach a mulʌben i yijñam a pi'ʌl, mi i yototic, mi i lumic, mi i winiquic, mi i 

criadajic, mi i wacaxic, mi i burrojic. Pejtelel chuqui an i cha'an, mach yomic ma' 
mulʌben”. 

Tsa' toj sajti i pusic'al winicob 
(Éx. 20.18-21) 

22Jiñʌch tsa' bʌ i yʌlʌ lac Yum che' wa'al ti c'ajc che' joyol ti tocal yic'ot ic'ch'ipan 

bʌ pañimil, ya' ti wits i c'aba' Sinaí. Ma'anic tsi' yʌc'ʌ yambʌ mandar. Tsi' ts'ijba 
ti cha'q'uejl xajlel. Che' jini tsi' yʌq'ueyon. 

23Tsa' la' wubi jini c'am bʌ t'an ya' baqui ic'ch'ipan. Tsa' la' q'uele woli ti lejmel 

jini c'ajc ya ti pam wits. Jini cha'an tsa' laj tiliyob ba' añon jini ñuctaco' bʌ i ye'tel. 

24Tsa' la' wʌlʌ: Quelelix lac cha'an i ñuclel Dios yic'ot i p'ʌtʌlel. Lac Yum Dios 

tsa'ix i pʌsbeyonla. Tsa'ix la cubibe i t'an ya' ti' yojlil c'ajc. La cujilix melel mi 
mejlel i pejcan Dios winic come chʌn cuxulet. 

25Pero bʌbʌq'uen mi lac chʌmel che' mi' cha' pejcañonla. ¿Yom ba mi lac 

chʌmel? Come ili c'ajc mi caj i jisañonla. 

26-27¿Baqui an winic mu' bʌ mejlel i yubiben i t'an Dios ti' yojlil jini c'ajc? ¿Mach 

ba muq'uic i chʌmel? Jini cha'an yom ma' bajñel majlel a ñich'tʌben i t'an lac 
Yum cha'an ma' cha' subeñon lojon. Che' jini mi caj c jac' lojon, che'etla. 

28Lac Yum tsi' yubibeyetla la' t'an. Tsi' subeyon: Tsa'ix cubibeyob i t'an ili 

winicob. Uts'at bajche' tsi' ña'tayob. 

29Uts'atax muq'uic i bʌc'ñañoñob ti pejtelel ora cha'an mi' jac'beñonob c t'an 

yic'ot c mandar. Che'ic jini, muq'uix i ñusañob q'uin ti uts'at yic'ot i yalobilob ti 
pejtelel ora. 

30Yom ma' subeñob cha'an mi' cha' sujtelob ti' yototob. 

31Pero jatet wʌ'to ma' cʌytʌl quic'ot cha'an mic subeñet pejtelel c t'an yic'ot c 

mandar, cha'an ma' cʌntesan jini winicob. Subeñob cha'an mi' jac'ob ti jini lum 
woli bʌ cʌq'ueñob, che'en lac Yum. 

32Jini cha'an yom wen tsajaletla cha'an mi la' mel che' bajche' tsi' subeyetla lac 

Yum Dios. Mach yomic mi la' wis xoy la' bijlel, mi ti la' ñojic, mi ti la' ts'ejic. 

33Chʌn cha'lenla xʌmbal ti' bijlel lac Yum che' bajche' tsi' subeyetla, cha'an 

cuxul mi la' wajñel ti pejtelel ora, cha'an mi' jastiyel la' chubʌ'an, cha'an mi' 
tam'esʌntel la' jabilel ya' ti lum baqui mi la' majlel ti chumtʌl. 

Deuteronomio 6 

Jini ñuc bʌ mandar 

1Jiñʌch i mandar yic'ot i cʌntesa Dios yic'ot la' tic'ol tsa' bʌ i subeyon lac Yum 

Dios cha'an mij cʌntesañetla. Yom mi la' jac' ti jini lum baqui mi la' majlel ti 
chumtʌl. 

2Che' jini mi caj la' chʌn bʌc'ñan lac Yum Dios. Mi caj la' jac'ben pejtelel i t'an 

yic'ot i mandar mu' bʌ c subeñetla, jatetla yic'ot la' walobilob, yic'ot i yalobilob 
la' walobilob, cha'an mi' ñajt'an la' jabilel ti pañimil. 

3Ñich'tanla che' jini, israelob, cha'an xuc'ul mi la' jac'ben i mandar lac Yum. Che' 

jini uts'at mi caj la' ñusan q'uin ya' ti la' lum baqui mi' colel pejtelel pʌc'ʌbʌl. Mi 
caj la' p'ojlel ja'el che' bajche' tsi' subeyetla lac Yum Dios, jini jach bʌ i Dios la' 
ñojte'elob. 

4Ubinla israelob: Lac Yum Dios juntiquil jach. 

5C'uxbin lac Dios ti pejtelel la' pusic'al, ti pejtelel la' ch'ujlel, yic'ot ti pejtelel la' 

p'ʌtʌlel. 

6Ts'ijbanla cʌytʌl ti la' pusic'al pejtelel ili t'an mu' bʌ c subeñetla wʌle. 

7Cha' subeñob la' walobilob che' ya' añetla ti la' wotot, yic'ot che' woliyetla ti 

xʌmbal ti bij, yic'ot che' mi la' cajel ti wʌyel, yic'ot che' mi la' cha' ch'ojyel. 

8Ts'ijbanla cʌytʌl ti la' c'ʌb, yic'ot ti la' jol, cha'an mi la' chʌn ña'tan ti pejtelel ora. 

9Muq'uix la' ts'ijban ti' chumte'lel la' wotot yic'ot ti' ti' la' wotot cha'an mi la' chʌn 

q'uel ti pejtelel ora. 

10La' Yum Dios mi caj i pʌyetla ochel ti jini lum tsa' bʌ i wʌn subeyob la' ñojte'el 

Abraham, yic'ot Isaac, yic'ot Jacob. Ya'an ñuc tac bʌ tejclum mach bʌ la' 
wa'chocobalic yic'ot wen bʌ pʌc'ʌbʌl mach bʌ la' pʌc'balic. Che' anix la' cha'an 
mach mi' ñajʌyel la' cha'an lac Yum. 

11Che' but'ulix la' wotot ti chubʌ'añʌl mach bʌ la' we'telic, che' anix i yajñib ja' 

mach bʌ la' melbalic, yic'ot ja'el ts'usubil yic'ot olivote' mach bʌ la' pʌc'balic, mux 
cajel la' c'uxben i wut, mux caj la' ñaj'an. 

12Tsajaletme la che' jini ame ñajʌyic la' cha'an lac Yum tsa' bʌ i loc'sayetla ti' 

lumal Egipto ba'an majtan e'tel. 

13Yom mi la' bʌc'ñan lac Yum Dios. Cojach jini mi caj la' Yuman, cojach jini mi 

caj la' ch'ujutesan. 

14Mach mi la' majlel ba'an i diosob yaño' bʌ winicob yambʌ i lumal, 

15ame mi' mich'leñetla lac Yum Dios am bʌ ti la' tojlel, come tsʌytsʌyña i pusic'al 

che' mi la' cʌy cha'an la' mul. Jini cha'an yom tsajaletla ame i lu' jisañetla. 

16Mach la' wilʌben i pusic'al lac Yum Dios che' bajche' tsa' la' wilʌbe ya' ti 

Masah. 

17Yom wen tsajaletla cha'an mi la' jac' la' tic'ol yic'ot la' cʌntesʌntel yic'ot pejtelel 

i mandar lac Yum Dios. 

18Melela chuqui toj yic'ot chuqui wen ti' tojlel lac Yum, cha'an uts'at mi' yujtel ti 

la' tojlel. Che' jini mi caj la' wochel ti chumtʌl ti jini wen bʌ lum tsa' bʌ i wʌn 
subeyob la' ñojte'el. 

19Che' jini lac Yum mi caj i yʌc' ti jilel la' contrajob ti la' tojlel che' bajche' tsi' wʌn 

subeyetla. 

20Mi caj i c'ajtibeñet la' walobilob: “¿Chuqui i sujmlel jini mandar yic'ot i t'an lac 

Yum yic'ot i cʌntesa tsa' bʌ i subeyetla cha'an mi lac mel?” che'ob. 

21Ti jim bʌ ora mi caj la' suben la' walobilob: “Ti yambʌ ora mozojonla ti Egipto 

ti' tojlel Faraón, pero lac Yum tsi' loc'sayonla ti' p'ʌtʌlel. 

22Jini lac Yum tsi' pʌsʌ ñuc tac bʌ yic'ot bʌbʌq'uen tac bʌ i p'ʌtʌlel ya' ti' tojlel 

Faraón yic'ot i pi'ʌlob ti Egipto. Tsi' chocbeyob tilel cabʌl wocol. Tsa' laj q'uele 
joñonla. 

23Tsi' pʌyʌyonla loq'uel cha'an mi la cochel ti jini lum mu' bʌ caj i yʌq'ueñonla 

che' bajche' tsi' wʌn subeyob lac ñojte'elob. 

24Lac Yum tsi' subeyonla cha'an mi lac jac'ben pejtelel jini mandar, cha'an mi 

lac bʌc'ñan lac Yum Dios, cha'an mi' loq'uel ti uts'at pejtelel chuqui mi caj i yujtel 
ti lac tojlel ti pejtelel ora. Che' jini mi caj i chʌn cʌntañonla ti pañimil. 

25Muq'uix caj i q'uelonla ti toj mi tsa' lac jac'be pejtelel ili mandar ti' tojlel lac Yum 

Dios che' bajche' tsi' subeyonla”, che'etla. 

Deuteronomio 7 

Tsa' subentiyob cha'an ma'anic mi' ch'ujutesañob dios tac ya' ti Canaán 
(Éx. 34.11-17) 

1Lac Yum Dios mi caj i pʌyetla ochel ti la' lum mu' bʌ caj i yʌq'ueñetla. Che' ja'el 

mi caj i choc loq'uel cabʌl tejclumob ti la' tojlel, jiñobʌch: heteojob, gergeseojob, 
amorreojob, cananeojob, ferezeojob, heveojob, jebuseojob. Jiñobʌch wucp'ejl 
tejclum ñumen ñuc bʌ bajche' jatetla, ñumen p'ʌtʌlob ja'el. 

2Lac Yum Dios mi caj i yʌc'ob ti a p'ʌtʌlel cha'an mi la' jisañob. Che' mʌlbilix la' 

cha'an, yom mi' la' junyajlel jisañob ti pejtelob. Mach yomic mi la' laj la' t'an 
yic'otob. Mach yomic mi la' p'untañob. 

3Mach yomic mi la' ñujpuñijel yic'otob. Mach yomic mi la' sijibeñob xch'oc bʌ la' 

walobilob. Mach yomic mi la' c'ajtiben xch'oc bʌ i yalobilob cha'an la' walobilob, 

4ame muq'uic la' wʌc' ti sajtel la' walobilob ti' tojlel lac Yum cha'an mi' 

chujutesañob jini dioste' tac. Che' jini mi caj i mich' q'ueletla lac Yum. Mi caj i 
bʌc' jisañetla. 

5Pero yom mi la' mel che' bajche' jini: Jembenla jini wa'chocobil bʌ baqui mi' 

pulbeñob i majtan i diosob. Xulbenla jini ch'ujul bʌ oy i cha'añob. Yom mi la' laj 
jisʌbeñob i dios Asera. Yom mi la' pul ti pejtelel. 

Ch'ujul bʌ tejclum i cha'an lac Yum 

6Jatetla ch'ujul bʌ tejclumetla i cha'an lac Yum Dios. Come lac Yum Dios tsa'ix 

i yajcayetla ti' tojlel pejtel winicob ti pejtelel lum cha'an mi' yotsañetla ti' cha'an 
bʌ c'uxbibil bʌ i cha'an. 

7Come mach cha'anic ñumen cabʌletla tsi' cʌntayetla yic'ot tsi' yajcayetla. 

Come mero ts'ita'etla ti' tojlel yambʌ tejclumob. 

8Pero cha'an jach tsi' c'uxbiyetla lac Yum tsi' yajcayetla cha'an mi' ts'ʌctesan i 

t'an tsa' bʌ i wʌn subeyob la' ñojte'el. Jini cha'an lac Yum tsi' c'ʌñʌ i p'ʌtʌlel 
cha'an mi' loc'sañetla baqui woliyetla ti majtan e'tel ti yambʌ ora ti' tojlel jini rey 
Faraón ti Egipto. 

9Ña'tanla che' jini Diosʌch lac Yum, jini jach bʌ Dios, xuc'ul bʌ ti pejtelel ora. Mi' 

chʌn ña'tan jini xuc'ul bʌ t'an tsa' tʌ i yʌc'ʌ ti lac tojlel. Mi' pʌsbeñob i yutslel i 
pusic'al jini mu' bʌ i jac'beñob i mandar c'ʌlʌl ti jump'ejl mil i lajm la' p'olbal. 

10Mi' q'uextʌbeñob i mul pejtelob mu' bʌ i ts'a'leñob, mu' bʌ i ñusʌbeñob i t'an. 

Mi caj i jisañob. Ma'anic mi' jalʌtesan i bʌ cha'an mi' yʌq'ueñob i toj i mul. 
Muq'uix i yʌq'ueñob i toj. 

11Jini cha'an mic subeñetla yom mi la' jac'ben i t'an yic'ot pejtelel i mandar mu' 

bʌ c subeñetla wʌle. 

Lac wenlel che' mi lac jac' 
(Lv. 26.3-13; Dt. 28.1-14) 

12Mi muq'uix la' wubin pejtelel jini t'an, mi muq'uix la' wen jac' lac Yum Dios, mi 

cajel i chʌn ña'tan jini xuc'ul bʌ i t'an yic'ot i yutslel i pusic'al che' bajche' tsi' wʌn 
subeyob la' ñojte'elob. 

13Lac Yum mi caj i c'uxbiñetla. Mi caj i yʌq'ueñetla i yutslel i t'an. Mi caj i 

yʌq'uetla ti p'ojlel. Uts'at mi caj i colel chuqui tac mi la' pʌc' ti la' lum. Mi caj i 
p'ojlesʌbeñetla trigo, yic'ot i ya'lel la' ts'usubil, yic'ot aceite, yic'ot i yal tac la' 
wacax, yic'ot la' tiñʌme' ti jini lum mu' bʌ caj i yʌq'ueñetla che' bajche' tsi' wʌn 
subeyob la' ñojte'elob. 

14Ñumen tijicñayetla bajche' pejtelel yan tac bʌ tejclum, come ma'anic ti' la' tojlel 

ch'iton mi xch'oc mach bʌ anic mi caj i yʌc' i yalobil. La' wʌlac' ja'el mi caj i yʌc' 
i yal. 

15Lac Yum mi caj i loc'sʌbeñetla pejtelel la' c'amʌjel. Mi caj i cʌntañetla cha'an 

ma'anic mi la' taj jini c'amʌjel mu' bʌ la' bʌc'ñan am bʌ ti Egipto. Pero muq'uix i 
yʌq'ueñob i c'amʌjel pejtelob mu' bʌ i ts'a'leñetla. 

16Yom mi la' laj jisan jini tejclum tac mu' bʌ caj i yʌq'ueñetla lac Yum Dios. Mach 

yomic mi la' p'untañob. Mach yomic mi la' yuman i diosob, ame chujquiquetla 
che' bajche' ti yac. 

17Mi tsa' caji la' wʌl ti la' pusic'al: “Ñumen cabʌlob che' bajche' joñonla. ¿Bajche' 

mi mejlel lac choc loq'uel?” mi che'etla, 

18mach yomic mi la' bʌc'ñañob. Ña'tanla chuqui tsi' mele lac Yum ti' tojlel Faraón 

yic'ot ti' tojlelob pejtelel jini año' bʌ ti Egipto. 

19Q'uelelix lac cha'an jini bʌbʌq'uen tac bʌ i yejtal tac bʌ i p'ʌtʌlel Dios, yic'ot jini 

ñuc tac bʌ i p'ʌtʌlel tsa' bʌ i c'ʌñʌ che' bʌ tsi' loc'sayonla ti Egipto. Che'ʌch mi 
caj i melbeñetla lac Yum ti' tojlel jini tejclum tac mu' bʌ la' bʌc'ñan. 

20Lac Yum Dios mi caj i bʌc'tesañob jinto mi' laj jilelob yic'ot jini tsa' bʌ puts'iyob 

majlel. 

21Mach la' bʌc'ñañob, come lac Yum Dios an la' wic'ot. Wen ñuc ajñel, wen 

bʌc'ñʌbil. 

22Lac Yum Dios mi cajel i c'unte' jisan la' contrajob ti pejtelelob. Mach mejlic la' 

jisanob ti ora ti' pejtelob, ame p'ojlic jini jontol bʌ bʌte'el cha'an mi' tic'lañetla. 

23Pero lac Yum Dios mi caj i yʌc' ti jilel la' contrajob ti mojt ti mojt ti' la' tojlel 

cha'an mi la' jisañob ti pejtelob. 

24Dios mi caj i yʌc' ti la' c'ʌb i reyob. Jatetla mi caj la' jisʌbeñob i c'aba' ila ti 

pañimil. Ma'anic majqui mi caj i coltan i bʌ ti la' tojlel. 

25Yom mi la' laj pulbeñob i diosob. Mach mi la' mulʌbeñob i plata, mi oro cha'an 

mi la' ch'ʌmben, ame chujquiquetla che' bajche' ti yac. Ts'a'lebil cha'an lac Yum 
Dios jini melbil tac bʌ dios. 

26Mach yomic mi la' wis ch'ʌm tilel ti la' wotot jini ts'a'lebil bʌ ti Dios, ame 

chojquiquetla. Yom mi la' ts'a'len. Yom mi la' choc, come tic'biletla ti lac Yum. 

Deuteronomio 8 

Jini wen bʌ lum mu' bʌ caj la' taj 

1Tsajaletme la. Yom mi la' jac' pejtelel jini mandar mu' bʌ c subeñetla wʌle, 

come jiñʌch la' cuxtilel cha'an mi la' p'ojlel, cha'an mi la' wochel ti chumtʌl ti jini 
lum mu' bʌ caj i yʌq'ueñetla lac Yum che' bajche' tsi' wʌn subeyob la' ñojte'elob. 

2Yom mi la' ña'tan ja'el i wocolel jini bij ya' ti' tiquiñal pañimil ba' tsi' pʌyʌyetla 

tilel lac Yum Dios ili cha'c'al jab. Tsi' ju'sʌbeyet la' pusic'al cha'an mi' yilan mi 
xuc'uletla, cha'an mi la' jac'ben i mandar, o mi mach la' womic la' jac'. 

3Tsi' ju'sʌbeyet la' pusic'al. Tsi' yʌq'ueyetla la' wubin wi'ñal. Tsi' yʌq'ueyetla la' 

c'ux maná mach bʌ cʌmbilic i cha'an la' ñojte'elob, cha'an mi' yʌq'ueñetla la' 
ña'tan mach cojic jach ti waj cuxulob winicob, pero ti jujump'ejl t'an mu' bʌ i yʌl 
Dios. Jiñʌch mu' bʌ i yʌq'uen i cuxtʌlʌl winicob. 

4Ma'anic tsa' tsuculʌyi la' pislel. Ma'anic tsa' sijt'i la' woc anquese tsa' jal'ayetla 

ti xʌmbal ili cha'c'al jab. 

5Yom mi la' wen p'is ti wenta che'ʌch tsi' yʌq'ueyetla wocol lac Yum Dios che' 

bajche' winic mu' bʌ i ju'sʌben i pusic'al i yalobil cha'an c'ux mi' yubin. 

6Jini cha'an yom mi la' wen jac'ben i mandar lac Yum Dios, cha'an mi la' chʌn 

cha'len xʌmbal ti' bijlel, cha'an mi la' bʌc'ñan ti jujump'ejl q'uin. 

7Come lac Yum Dios woli' pʌyetla ochel ti wen bʌ lum baqui an colem ja', yic'ot 

cuxul bʌ ja' mu' bʌ i loq'uel ti joctʌl, yic'ot ti bujtʌl. 

8Jini lum mi' yʌc' ti colel trigo, yic'ot cebada, yic'ot ts'usub, yic'ot higuera, yic'ot 

ch'umac'. Ya'an i wut olivo yic'ot aceite, yic'ot chab. 

9Mi caj la' wen chumtʌl. Mach p'isbilic jach chuqui mi caj la' c'ux. Ma'anic chuqui 

mi caj i wis sʌjlel la' cha'an. Ya'an hierro ti lum, yic'ot cobre ja'el. 

10Muq'uix caj la' wen ñaj'an yic'ot i bʌl la' ñʌc'. Muq'uix cajel la' wʌq'uen wocolix 

i yʌlʌ lac Yum Dios cha'an jini wen bʌ lum tsa' bʌ i yʌq'ueyetla. 

Tsa' xic'bentiyob cha'an ma'anic mi' ñajʌyel i cha'añob lac Yum 

11Tsajin la' bʌ cha'an ma'anic mi' ñajʌyel la' cha'an lac Yum Dios, cha'an ts'ʌcʌl 

mi la' jac'ben pejtelel i mandar yic'ot i t'an woli bʌ c subeñetla wʌle. 

12Ame ñajʌyic la' cha'an lac Yum Dios che' ma'anix chuqui yom la' cha'an che' 

cabʌl chuqui mi la' c'ux, che' wen i t'ojol jax la' wotot, 

13yic'ot che' mi' wen caj ti p'ojlel la' wacax yic'ot la' tiñʌme', yic'ot che' mi' yoñ'an 

la' plata yic'ot oro yic'ot pejtelel chuqui an la' cha'an. 

14Che' jini mi caj la' chañ'esan la' bʌ. Mi caj i ñajʌyel ti la' pusic'al lac Yum Dios 

tsa' bʌ i loc'sayetla ti' lumal Egipto ba' tsa' la' cha'le majtan e'tel. 

15Lac Yum tsi' toj'esayetla ñumel ti colem bʌ i tiquiñal pañimil wen bʌbʌq'uen 

bʌ ya' ba' mi' p'ojlelob lucum yic'ot siñan yujilo' bʌ tsʌnsa, ya' ba' ma'anic ja' 
che' tiquin la' ti'. Lac Yum Dios tsi' yʌq'ueyetla ja' tsa' bʌ i loc'sa ti colem bʌ 
xajlel. 

16Tsi' yʌq'ueyetla la' c'ux jini maná mach bʌ anic tsi' q'ueleyob la' ñojte'elob. Tsi' 

yʌq'ueyetla tsic pusic'al yic'ot i yilʌbentel la' pusic'al cha'an yom i yʌq'ueñetla 
tijicña bʌ ti wi'il bʌ ora. 

17Chʌcʌ q'uele la' bʌ cha'an ma'anic mi la' wʌl ti la' pusic'al: “Cha'an ti lac p'ʌtʌlel 

yic'ot ti lac ñuclel tsa' lac taja pejtelel jini chu'bʌ'añʌl”, ame lon che'iquetla. 

18Pero ña'tanla jiñʌch lac Yum Dios tsa' bʌ i yʌq'ueyetla la' p'ʌtʌlel ti' tajol pejtelel 

la' chu'bʌ'an, cha'an mi' ts'ʌctesan i t'an tsa' bʌ i yʌlʌ ti' tojlel la' ñojte'elob. Wolix 
i ts'ʌctesan wʌle. 

19Mi tsa' ñajʌyi la' cha'an lac Yum Dios, mi tsa' majli la' ñocchocon la' bʌ cha'an 

mi la' ch'ujutesan yambʌ, isujm mic subeñetla mi caj la' jisʌntel. 

20Che' bajche' lac Yum tsi' jisa winicob ti mojt ti mojt cha'an mi' yotsañetla ti' 

lumob, che' ja'el mi caj i jisañetla cha'an mach la' womic la' jac'ben i mandar. 

Deuteronomio 9 

Dios mi caj i chilbeñob i tejclum tac cananeojob 

1Ubinla israelob: Muq'uix cajel la' c'axel ti junwejl Jordán cha'an mi la' chilbeñob 

i tejclum tac winicob ñumen año' bʌ yic'ot ñumen p'ʌtʌlo' bʌ bajche' jatetla. 
Joyolob jini tejclum tac ti chan bʌ ts'ajc. 

2Colem winicob, wen chañob ja'el. I yalobilobʌch anaceojob, cʌmbilix bʌ la' 

cha'an. Ubibilix la' cha'an ili t'an: “¿Majqui mi mejlel i coltan i bʌ ti' tojlel jini 
anaceojob?” che'ob. 

3Jini cha'an yomix mi la' ña'tan, jiñʌch lac Yum Dios mu' bʌ caj i coltañetla. Lajal 

lac Yum bajche' c'ajc yujil bʌ jisaya. Mi caj i jisañob ti la' tojlel. Mi caj i ju'sʌbeñob 
i pusic'al. Mi cajel la' chocob loq'uel ti lum. Mi caj la' tsʌnsañob che' bajche' tsi' 
subeyetla lac Yum Dios. 

4Che' bʌ tsa'ix i jisa jini winicob ti la' tojlel lac Yum, mach mi la' lon al ti la' 

pusic'al: “Cha'an weñonla jini cha'an tsi' pʌyʌyonla tilel lac Yum ilayi ti lum”. 
Mach che'ic yom mi la' lon al, come lac Yum Dios woli' choc loq'uel jini tejclumob 
cha'an wen jontolob. 

5Mach cha'anic tojetla mi cha'anic wen la' pusic'al mi caj la' wochel ti chumtʌl ti 

lum, pero cha'an jontolob. Jini cha'an lac Yum mi caj i chocob loq'uel ti la' tojlel 
cha'an mi' ts'ʌctiyel i t'an tsa' bʌ i wʌn subeyob la' ñojte'elob, Abraham yic'ot 
Isaac yic'ot Jacob. 

Xñusa t'añob israelob ya' ti Horeb 
(Éx. 31.18—32.35) 

6Pero mach cha'anic ti wen bʌ la' melbal mi' yʌq'ueñetla ili lum lac Yum Dios, 

come wen tsʌtsatax la' pusic'al. 

7Yom mi la' chʌn ña'tan. Mach ñajʌyic ti la' pusic'al. Tsa' caji ti mich' lac Yum 

Dios ya' ti colem bʌ i tiquiñal pañimil ti' caj la' mul. C'ʌlʌl ti' tejchibal xʌmbal che' 
bʌ tsa' loq'uiyetla ti' lumal Egipto, c'ʌlʌl wʌle che' c'otemetix la ti' ti' la' lumal, 
tsa'ix la' ñusʌbe i t'an lac Yum. 

8Ya' ti Horeb tsa' la' mich'esa lac Yum. Colel i jisañetla. 

9Che' bʌ tsa' letsiyon ti wits cha'an mic ch'ʌm wechel bʌ xajlel ba' ts'ijbubil i trato 

lac Yum tsa' bʌ i mele ti lac tojlel, tsa' jal'ayon ti wits cha'c'al q'uin yic'ot cha'c'al 
ac'ʌlel. Ma'anic chuqui tsac wis c'uxu, ma'anic chuqui tsac japʌ. 

10Lac Yum tsi' yʌq'ueyon jini cha'q'uejl xajlel tsa' bʌ i ts'ijba ti' c'ʌb. Ts'ijbubil tac 

jini t'an tsa' bʌ i yʌlʌ lac Yum ya' ti' yojlil c'ajc ti pam wits che' bʌ tsa' la' tempa 
la' bʌ ti' yebal wits. 

11Ñumenix cha'c'al q'uin yic'ot cha'c'al ac'ʌlel lac Yum tsi' yʌq'ueyon ili cha'q'uejl 

xajlel ba' ts'ijbubil jini xuc'ul bʌ t'an. 

12Lac Yum tsi' subeyon: Cucuñun ti ora, cucux ti jubel, come tsa'ix sojquiyob jini 

winicob tsa' bʌ a loc'sa ti' lumal Egipto. Tsi' bʌc' cʌyʌyob jini bij tsa' bʌ c 
subeyob. Tsi' meleyob i dios, che'en. 

13Lac Yum tsi' subeyon ja'el: Tsa'ix c wen q'uele ili winicob. Wen tsʌtsob i 

pusic'al. La' c melob che' bajche' an i mul. 

14Tʌts'ʌ a bʌ cha'an mic jisañob. La' jilicob i c'aba' ila ti pañimil. Joñon mi caj c 

p'olet. Mi caj c tech ti a tojlel yaño' bʌ winicob x'ixicob, ñumen oñob, ñumen 
p'ʌtʌlob ja'el, che'en lac Yum. 

15Jini cha'an tsa' bʌc' jubiyon ti wits. Awilan wolix ti lejmel jini wits che' bajche' 

c'ajc. Chucul c cha'an jini cha'q'uejl xajlel ba' ts'ijbubil i t'an lac Yum. 

16Che' bʌ tsaj q'uele la' mul ti' tojlel lac Yum Dios, melbilix la' dios wacax cha'an 

mi la' diosin. Cʌybilix la' cha'an i bijlel lac Yum che' bajche' tsi' wʌn alʌ. 

17Che' jini tsac ch'ʌmʌ jini cha'q'uejl xajlel ti cha'ts'ijt j c'ʌb. Tsac choco jubel. 

Tsa' laj tojp'i ti biq'uit. 

18Che' jini tsac pʌcchoco c bʌ ti' tojlel lac Yum che' bajche' ti ñaxan. Tsac cha' 

cʌyʌ waj cha'c'al q'uin yic'ot cha'c'al ac'ʌlel cha'an ti' caj la' mul. Tsa' la' mele 
chuqui leco ti' wut lac Yum. Tsa' la' techbe i mich'ajel. 

19Joñon tsac bʌc'ña jini tsʌts bʌ i mich'ajel lac Yum. Cujil yomix i jisañetla, pero 

junyajl to tsi' cha' ubibeyon c t'an ti jini q'uin. 

20Lac Yum tsi' mich'le Aarón ja'el. Tsi' ña'ta i tsʌnsan. Jini cha'an tsa'ix c taja ti 

oración ja'el. 

21Che' jini tsac ch'ʌmʌ jini wacax i yejtal bʌ la' mul, jini wacax tsa' bʌ la' mele. 

Tsac pulu ti c'ajc. Tsac bic'ti top'o. Much'ul tsa' cʌle che' bajche' ts'ubejn. Tsac 
choco i ts'ubeñal ti ja' ya' ba' woli' jubel ti wits. 

22Tsa' la' cha' techbe i mich'ajel lac Yum ya' ti Tabera, yic'ot ti Masah, yic'ot ti 

Kibrot Hataava. 

23Ya' ti Cades Barnea ja'el che' bʌ tsi' chocoyetla lac Yum, tsi' subeyetla: 

“Cucula ti chumtʌl ya' ti la' lum tsa' bʌ cʌq'ueyetla”, che'en. Pero ma'anic tsa' la' 
jac'ʌ. Tsa'ix la' ñusʌbe i t'an lac Yum Dios. Ma'anic tsa' la' ñopbe i t'an. 

24Xñusa t'añetla ti' tojlel lac Yum c'ʌlʌl ti jini q'uin che' bʌ tsa' caji j cʌñetla c'ʌlʌ 

wʌle. 

25Jini cha'an tsac cha' pʌcchoco c bʌ ti' tojlel lac Yum cha'c'al q'uin yic'ot cha'c'al 

ac'ʌlel, come lac Yum tsi' yʌlʌ mi caj i lu' jisañetla. 

26Jini cha'an tsac pejca lac Yum ti oración: C Yum Dios, mach a jisan a cha'año' 

bʌ tsa' bʌ a mʌñʌ ti a ñuclel. Tsa' pʌyʌyob loq'uel ti Egipto cha'an cabʌl a 
p'ʌtʌlel. 

27C Yum, ña'tan a winicob Abraham yic'ot Isaac yic'ot Jacob. Mach a 

q'uelbeñob i tsʌtslel i pusic'al ili winicob mach bʌ anic mi' ñopetob. Yom ma' 
ñusʌbeñob jini ñuc bʌ i mul tsa' bʌ i meleyob, 

28ame cajic i yʌlob jini winicob ba' tsa' loc'sayon lojon tilel: “Mach p'ʌtʌlic i Yum. 

Ma'anic tsa' mejli i yʌq'ueñob i lum tsa' bʌ i lon subeyob. Tsi' ts'a'leyob cha'an 
yom mi' tsʌnsañob ya' ti colem bʌ i tiquiñal pañimil. Jini cha'an tsi' loc'sayob ti 
Egipto”, lon che'ob. 

29Pero a cha'añobʌch jini israelob, yajcʌbilo' bʌ a cha'an. Tsa' loc'sayob ti 

Egipto cha'an cʌbʌl a p'ʌtʌlel. Tsa' pʌsbeyob i yejtal tac a p'ʌtʌlel, cho'on tsac 
pejca Dios. 

Deuteronomio 10 

Lac Yum tsi' cha' ts'ijba xuc'ul bʌ t'an 
(Éx. 34.1-10) 

1Ti jim bʌ ora lac Yum tsi' subeyon: Yom ma' cha' toj'esan yambʌ cha'q'uejl 

xajlel che' bajche' ti ñaxan. Mele ja'el jump'ejl Arca ti te'. Yom ma' cha' letsel ti 
wits tic tojlel. 

2Mi caj c ts'ijban ya' ti xajlel jini t'an am bʌ ti ñaxan bʌ xajlel tac. Mux caj a wʌc' 

ti mal Arca, che'en. 

3Che' jini tsac mele Arca ti te' i c'aba' acacia. Tsac cha' toj'esa cha'q'uejl xajlel 

che' bajche' ti ñaxan. Che' jini tsa' letsiyon majlel ti wits yic'ot jini cha'q'uejl xajlel 
tij c'ʌb. 

4Lac Yum tsi' cha' ts'ijba jini t'an am bʌ ti ñaxan. Jini jach bʌ lujump'ejl mandar 

tsa' bʌ i yʌlʌ lac Yum ya' ti' yojlil c'ajc ti Horeb wits che' bʌ tempʌbilob pejtelel 
winicob ti yebal wits. Lac Yum tsi' yʌq'ueyon jini cha'q'uejl xajlel. 

5Tsac sutq'ui c bʌ. Tsa' cha' jubiyon ti wits. Tsa cotsa jini cha'q'uejl xajlel ya' ti 

Arca tsa' bʌ c mele che' bajche' tsi' subeyon lac Yum. Ya'to an c'ʌlʌ wʌle. 

6Tsa' loq'uiyob jini israelob ti Beerot Benejaacán. Tsa' majliyob ti Mosera. Ya' 

tsa' chʌmi Aarón. Ya' tsi' mucuyob. Che' jini tsa' caji i tajben i motomajil Eleazar. 

7Tsa' majliyob ti Gudgoda. Tsa' loq'uiyob ti Gudgoda, tsa' majliyob ti Jotbata, 

jini lum ba'an cabʌl i jajp lum am bʌ i ya'lel. 

8Ti jim bʌ ora lac Yum tsi' wa'choco i p'olbal Leví cha'an mi' ch'ʌmob majlel jini 

Arca ba' lotol jini xuc'ul bʌ t'an i cha'an lac Yum. Tsi' wa'chocoyob cha'an mi' 
chʌn ajñelob ti' tojlel lac Yum, cha'an ja'el mi' subob i yutslel i pusic'al lac Yum 
che' bajche' woli' chʌn melob c'ʌlʌl wʌle. 

9Jini cha'an ma'anic tsa' tem t'oxbentiyob lum levíjob yic'ot i pi'ʌlob. Lac Yum i 

cha'añobʌch, i wentajʌch lum yic'ot chubʌ'añʌl che' bajche' lac Yum tsi' wʌn 
subeyob. 

10Ya' tsa' cʌleyon ti wits che' bajche' ti ñaxan, cha'c'al q'uin yic'ot cha'c'al ac'ʌlel. 

Lac Yum tsi' cha' ñich'tʌbeyon c t'an ti ili ora. Ma'anic tsi' jisayetla. 

11Lac Yum tsi' subeyon: I yorajlelix mi la' cha' tech xʌmbal. Cucu ti ñaxan ti' tojel 

i wut jini winicob cha'an ma' pʌyob ochel ti jini lum woli bʌ cʌq'ueñob che' bajche 
tsac wʌn subeyob la' ñojte'elob, che'en lac Yum. 

Jini yom bʌ mi lac mel 

12Ñich'tanla israelob. ¿Chuqui woli' c'ajtibeñetla lac Yum Dios? Jini jach yom mi 

la' bʌc'ñan lac Yum Dios cha'an mi la' chʌn cha'len xʌmbal ti' bijlel. Yom mi la' 
c'uxbin cha'an mi la' chʌn melben i ye'tel lac Yum Dios ti pejtelel la' pusic'al 
yic'ot ti pejtelel la' ña'tʌbal. 

13Xuc'ul yom mi la' jac' pejtelel i mandar yic'ot pejtelel i t'an woli bʌ c subeñetla 

cha'an mi' yujtel chuqui tac uts'at ti la' tojlel. 

14Come laj i cha'añʌch lac Yum Dios jini panchan c'ʌlʌl ti' chanlel yic'ot pejtelel 

chuqui an ti pañimil yic'ot pejtelel mu' bʌ laj q'uel. 

15Anquese ñuc bʌ Yumʌlʌch, tsi' wen cʌnta lac ñojte'el. C'ux tsi' yubiyob. Jini 

cha'an tsi' yajcayetla, i p'olbaletla. Ma'anic tsi' yajca yan tac bʌ tejclum. 

16Yom mi la' sʌq'uesan la' pusic'al i yejtal bʌ tsep pʌchʌlel. Mach la' chʌn ac' ti 

tsʌts'an la' pusic'al. 

17Come lac Yum Dios i Diosʌch jini diosob, i Yumʌch jini yumʌlob. Wen ñuc lac 

Yum, wen bʌc'ñʌbil. Mach jelchojquic mi' c'uxbin winicob x'ixicob. Mach yujilic i 
ch'ʌmol majtañʌl cha'an mi' ñusan jontolil. 

18Lac Yum mi' coltan meba' alʌlob yic'ot meba' x'ixicob. Mi caj i melob mu' bʌ i 

tic'lañob. Mi' c'uxbin ja'el jini ñajt bʌ ch'oyolob mu' bʌ i cʌyob i lumal cha'an mi' 
chumtʌlob ti lac tojlel. Muq'uix i yʌq'uenob i bʌl i ñʌc' yic'ot i pislel. 

19Che'ʌch yom mi la' mel jatetla ja'el. Yom mi la' c'uxbin jini winicob parte bʌ i 

lumal, come ti yambʌ ora ya' chumuletla ti Egipto mach bʌ mero la' lumalic. 

20Wersa yom mi la' bʌc'ñan lac Yum Dios. Jini jach mi caj la' yuman. Yom mi la' 

tsajcan. Cojach ti' caba' lac Yum yom mi la' wʌc' la' t'an. 

21Jiñʌch yom bʌ mi la' ch'ujutesan. Jiñʌch lac Dios tsa' bʌ i mele jini ñuc tac bʌ 

yic'ot bʌbʌq'uen tac bʌ tsa' bʌ la' q'uele. 

22Lac ñojte'elob tsa' jubiyob majlel ti Egipto yic'ot i yalobilob, lujuntiquil i chʌnc'al 

winicob ti pejtelob. Wʌle cabʌletixla come lac Yum Dios tsa'ix i p'ojlesayetla che' 
bajche' jini ec' tac ti panchan. 

Deuteronomio 11 

I ñuclel lac Yum 

1Jini cha'an yom mi la' c'uxbin lac Yum Dios. Ti pejtelel ora yom mi la' jac'ben i 

t'an tsa' bʌ i yʌlʌ, yic'ot pejtel i cʌntesʌbal, yic'ot i mandar, yic'ot la' tic'ol. 

2La' wujilix bajche' tsi' ju'sʌbeyetla la' pusic'al jini lac Yum Dios, pero maxto anic 

tsi' yubiyob la' walobilob i ju'sʌntel i pusic'al. Cʌmbil la' cha'an i ñuclel lac Yum 
yic'ot i p'ʌtʌlel yic'ot i yejtal i p'ʌtʌlel. 

3Tsa' la' q'uele che' bʌ tsi' pʌsʌ jini bʌbʌq'uen tac bʌ yic'ot ñuc tac bʌ i p'ʌtʌlel 

ti' contra Faraón jini rey ti Egipto yic'ot ti' contra jini año' bʌ ti Egipto. 

4Tsa' la' q'uele chuqui tsa' tumbentiyob jini soldadojob año' bʌ ti Egipto, yic'ot i 

caballo, yic'ot i carreta tac. Tsa' laj jisʌntiyob ti colem ja' i c'aba' Chʌchʌc bʌ 
che' bʌ tsa' tiliyob ti ajñel ti la' pat. Lac Yum tsi' laj jisayob ti ja'. Ma'anix tsi' 
yʌc'ʌyetla ti' c'ʌb. C'ʌlʌ wʌle librejetixla. 

5Tsa'ix la' q'uele pejtel chuqui tac tsi' melbeyetla Dios ti colem bʌ i tiquiñal 

pañimil, c'ʌlʌl che' wʌ'ix añetla wʌle. 

6La' wujil chuqui tsi' mele ti' tojlel Datán yic'ot Abiram, i yalobilob Eliab, tilemo' 

bʌ ti Rubén. Q'uelel la' cha'an bajche' tsi' jambeyob lum che' bʌ tsa' mujquiyob 
ti' wut pejtelel israelob. Tsi' laj mujlayob Datán yic'ot Abiram, yic'ot i yijñamob, 
yic'ot i yalobilob, yic'ot i yototob yic'ot pejtelel i chubʌ'an. 

7Tsa'ix la' q'uele pejtelel ili ñuc tac bʌ tsa' bʌ i mele lac Yum ti cabʌl i p'ʌtʌlel. 

I bendición lac Yum tsa' bʌ wʌn subentiyob 

8Jini cha'an yom ts'ʌcʌl mi la' jac' pejtelel jini mandar woli bʌ c subeñetla, cha'an 

mi la' wutsi p'ʌtesʌntel che' mi la' majlel ti chumtʌl ti jini lum mu' bʌ caj la' ch'ʌm. 

9Che' jini mi caj i ñajt'an la' jabilel ila ti lum mu' bʌ caj i yʌq'ueñetla che' bajche' 

tsi' wʌn subeyob lac ñojte'elob. Che' jini mi' caj ti colel ti uts'at pejtelel pʌc'ʌbʌl. 

10Mach tiquinic jini lum mu' bʌ caj la' taj che' bajche' i lum Egipto ba' tsa' 

loq'uiyetla. Che' bʌ tsa' la' cha'le pac' ti Egipto, tsa'ix la' jambe i bej yoc ja'lel ti 
la' woc cha'an mi' yʌch'esan lum. 

11Ya'an wits yic'ot joctʌl ti jini lum baqui mi caj la' c'axel. Mi' yʌch'an cha'an ja'al. 

12Lac Yum Dios mi' cʌntan jini lum. Pejtel ora woli' q'uel jini lum ti jujump'ejl jab. 

13Mi tsa' la' wen jac'ʌ pejtel i mandar woli bʌ c subeñetla, mi xuc'ul mi la' c'uxbin 

lac Yum Dios, mi xuc'ul mi la' bʌc'ñan ti pejtelel la' pusic'al yic'ot ti pejtelel la' 
ña'tʌbal, 

14muq'uix i choc tilel jini ja'al che' ti' yorajlel, jini seb bʌ ja'al yic'ot jini wi'ilix bʌ 

cha'an mi' wen colel la' pac'. Che' jini mi caj la' wen cha'len c'ajbal. Mi caj la' 
wen taj i ya'lel ts'usub yic'ot aceite. 

15Muq'uix i yʌq'ueñetla ja'el jini jam ti la' jamil cha'an mi' c'ux la' wʌlac'. Jatetla 

ja'el mi caj la' taj cabʌl i bʌl la' ñʌc'. Tijicña mi caj la' wajñel. 

16Jini cha'an yom chʌn xuc'ul la' pusic'al. Mach yomic mi la' tʌts' la' bʌ cha'an 

mi la' ch'ujutesan jini melbil tac bʌ dios. Mach yomic mi la' ñocchocon la' bʌ ti' 
tojlel. 

17Mi che'ʌch mi la' mel che' bajche' tic'biletla, mi caj i mich'an lac Yum. Mi caj i 

ñup' jini tocal cha'an ma'anix mi' chʌn tilel ja'al. Ma'anix mi caj i colel pʌc'ʌbʌl. 
Che' jini mach jalix mi caj la' wajñel ti jini wen bʌ lum tsa' bʌ i yʌq'ueyetla lac 
Yum. 

18Pero yom mi la' chʌn ac' ti la' pusic'al pejtelel c t'an. Mach yomic mi' ñajʌyel 

la' cha'an. Yom mi la' cʌch ti la' c'ʌb ba' mi la' teñe q'uel, yic'ot ja'el ti la' pam 
cha'an mi la' chʌn ña'tan. 

19Yom mi la' chʌn cʌntesan la' walobilob che' buchuletla ti la' wotot, yic'ot che' 

ma' majlel ti xʌmbal ti bij, yic'ot che' mi la' caj ti ñoltʌl, yic'ot che' mi' la' cha' 
ch'ojyel. 

20Yom mi la' ts'ijban ja'el ti' chumte'elel la' wotot, yic'ot ti' ti' la' wotot, 

21cha'an mi' wen tam'esʌntel la' jabilel yic'ot i jabilel la' walobilob ti jini lum mu' 

bʌ i yʌq'ueñetla lac Yum che' bajche' tsi' wʌn subeyob la' ñojte'elob. Che' jini 
tijicñayetla ti pejteletla che' ya' to an jini panchan ti' chañelal pañimil. 

22Come mi ts'ʌcʌl mi la' jac' pejtelel ili mandar mu' bʌ c subeñetla, mi c'ux mi la' 

wubin lac Yum Dios, mi xuc'ul mi la' chʌn ñopben i bijlel cha'an mi la' tsajcan, 

23che' jini lac Yum mi caj i choc loq'uel pejtel jini winicob año' bʌ ti tejclum tac. 

Mi caj la' ch'ʌmben i lum, anquese ñumen p'ʌtʌlob bajche' jatetla. 

24La' cha'añʌch pejtelel jini lum baqui mi caj la' c'otel ti xʌmbal, ya' ti colem bʌ i 

tiquiñal pañimil c'ʌlʌl ti Líbano, yic'ot ya' ti ñoja' i c'aba' Eufrates ba' mi' pasel 
q'uin, c'ʌlʌl ti colem ñajb ya' ba' mi' bʌjlel q'uin. 

25Ma'anic majqui mi caj i wis tic'lañetla, come lac Yum Dios muq'uix caj i 

yʌq'ueñob i bʌc'ñañetla baqui jach mi la' ñumel che' bajche' tsi' wʌn subeyetla. 

26Ña'tanla jini cha'chajp tilem bʌ ti Dios. An bendición yic'ot an i mich'lel Dios. 

Yajcanla. 

27An la' bendición tilem bʌ ti Dios mi tsa' la' chʌn jac'be i t'an lac Yum Dios woli 

bʌ c subeñetla wʌle. 

28Mi caj la' taj wocol cha'an i mich'lel Dios mi tsa' la' ñusʌbe i t'an lac Yum Dios, 

mi tsa' loq'uiyetla ti jini bij woli bʌ c subeñetla cha'an mi la' yajcan majlel i dios 
tac jini winicob parte bʌ i lumal. 

29Che' tsa'ix i pʌyʌyetla ochel ti jini lum lac Yum, che' ch'ʌmbilix ti la' wenta, che' 

jini ya' yom mi' la' sub jini bendición ya' ti wits i c'aba' Gerizim. Jixcu jini wocol 
cha'an i mich'lel, ya' yom mi la' sub ti wits i c'aba' Ebal. 

30Jiñʌch cha'p'ejl wits ti junwejl Jordán ba' mi' bʌjlel q'uin lʌc'ʌl ti Gilgal. An ti' 

t'ejl jini c'olol am bʌ ti More ya' ba' chumulob cananeojob año' bʌ ti Arabá. 

31Mux caj la' c'axel ti Jordán cha'an mi la' chumtʌl ti jini lum woli bʌ i yʌq'ueñetla 

lac Yum Dios. Mux caj la' ch'ʌm cha'an mi la' cha'len chumtʌl. 

32Yom mi la' wen jac'ben pejtelel i t'an yic'ot i mandar lac Yum woli bʌ c 

subeñetla wʌle. 

Deuteronomio 12 

An jach jump'ejl Ch'ujul bʌ Ajñibʌl 

1Ñopola mandar yom bʌ mi la' chʌn jac' ti pejtelel ora ti jini lum woli bʌ i 

yʌq'ueñetla lac Yum, i Dios lac ñojte'elob. Ya' yom mi la' chumtʌl ti pejtelel ora 
che' cuxulet to la. 

2Mi caj la' laj jisan pejtelel jini ajñibʌl tac baqui woli' ch'ujutesañob i dioste' ti' 

chañelal wits, yic'ot ti bujtʌl tac, yic'ot ti' yʌxñʌlel colem te'. 

3Yom mi la' jemben i pulʌntib tac, yic'ot jini wa'al bʌ xajlel tac mu' bʌ i 

ch'ujutesañob. Yom mi la' pul jini ch'ujul bʌ te' i cha'añob. Yom mi' la' jisʌben 
pejtelel i yejtal tac i diosob cha'an ma'anix mi' chʌn ña'tʌntel i c'aba' wʌ' ti lum. 

4Mach che'ic mi caj la' ch'ujutesan lac Yum. 

5Dios mi caj i yajcan i yajñib ba' mi caj i pʌs i ñuclel. Ya' yom mi la' majlel la' 

ch'ujutesan ya' ba' mi caj i chumtʌl lac Yum. 

6Ya' yom mi la' pʌyben tilel i majtan mu' bʌ caj i laj pulel, yic'ot i majtan mu' bʌ 

caj i tsʌnsʌntel, yic'ot la' diezmo, yic'ot la' wofrenda, yic'ot ja'el jini t'an mu' bʌ 
caj la' wʌc', yic'ot jini majtañʌl tilem bʌ ti la' pusic'al, yic'ot i yʌx al la' wacax, 
yic'ot i yʌx al la' tiñʌme'. 

7Ya' mi caj la' c'ux ti' tojlel lac Yum Dios. Che' jini mi caj la' taj tijicña bʌ la' 

pusic'al ti pejtelel la' we'tel, jatetla yic'ot la' pi'ʌlob, come aq'uebiletix la' 
bendición ti lac Yum Dios. 

8Mach che'ic mi caj la' mel bajche' woli la' mel ilayi, come jujuntiquil mi' mel che' 

bajche' yom i pusic'al. 

9C'ʌlʌl wʌle maxto ochemeticla ya' ba' mi caj la' c'aj la' wo ti jini lum mu' bʌ i 

yʌq'ueñetla lac Yum. 

10Pero muq'uix cajel la' c'axel ti Jordán ja'. Mi caj la' chumtʌl ya' ba' mi' 

t'oxbeñetla lum lac Yum Dios. Jini mi caj i yuts'esañob la' contrajob ti la' joytʌlel. 
Mi caj la' cha'len chumtʌl ti ñʌch'ʌl. 

11Yom ts'ʌcʌl mi la' ch'ʌm majlel chuqui mic subeñetla ya' ti' yajñib lac Yum Dios 

yajcʌbil bʌ i cha'an. Ya' yom mi la' ch'ujutesan. Ya' yom mi la' wʌq'uen jini pulbil 
tac bʌ majtañʌl, yic'ot tsʌnsʌbil bʌ majtañʌl, yic'ot la' diezmo, yic'ot la' wofrenda 
tac, yic'ot ja'el pejtel mu' bʌ la' wʌq'uen lac Yum. 

12Mux caj la' wubin tijicña bʌ ti' tojlel lac Yum Dios, jatetla yic'ot pejtel la' 

walobilob, ch'iton bʌ yic'ot xch'oc bʌ, yic'ot ja'el la' winicob, yic'ot la' criadajob, 
yic'ot ja'el jini levíjob, chumulo' bʌ ti tejclum tac, come ma'anic i lum ti la' tojlel. 

13Tsajalet cha'an ma'anic mi' la' wʌq'uen i majtan Dios baqui jach yom la' 

pusic'al. 

14Pero ya' jach yom mi la' wʌc' ti' yajñib lac Yum yajcʌbil bʌ i cha'an ti' tojlel 

junmojt israelob. Ya' yom mi la' wʌq'uen jini pulbil tac bʌ majtañʌl. Ya' yom mi 
la' mel pejtelel chuqui mic subeñetla. 

15Pero ya' ti la' wotot che' la' wom we'elʌl, mi mejlel la' tsʌnsan che' bajche' 

jaycojt la' wom tsa'ix bʌ i yʌq'ueyetla lac Yum Dios. Majqui jach yom i c'ux, mi 
sʌc o mi mach sʌquic, la' i c'ux. 

16Cojach mach yomic mi la' c'uxben i ch'ich'el. Yom mi' la' bec' che' bajche' mi' 

la' bec' jini ja'. 

17Mach yomic mi' la' c'ux ti la' wotot i wut la' pʌc'ʌb tsa'ix bʌ la' wʌc'ʌ cha'an la' 

diezmo, mi la' ts'usub, mi la' waceite, mi jinic i yʌx'al la' wacax, mi la' tiñʌme', 
mi jinic tsa'ix bʌ la' wʌlʌ cha'an mi caj la' wʌq'uen lac Yum. Mach yomic la' bajñel 
c'ʌn jini majtañʌl mi ofrenda tilem bʌ ti la' pusic'al. 

18C'uxula ya' ti' wut lac Yum Dios, ya' ti' yajñib yajcʌbil bʌ i cha'an. Ya' yom mi' 

la' majlel, yic'ot la' walobilob, yic'ot la' winic, yic'ot la' criada, yic'ot jini leví chumul 

bʌ ti la' lum. Che' jini mi caj la' taj i tijicñʌyel la' pusic'al ti lac Yum ti pejtelel 
chuqui mi la' mel. 

19Yom tsajiletla cha'an mi' la' cʌntan jini levíjob che' cuxulet to la. 

20Lac Yum mi caj i ñuq'uesan la' lum che' bajche' tsi' wʌn subeyetla. Che' jini 

che' la' wom la' c'ux we'elʌl mi mejlel la' c'ux. 

21Mi ñajt chumuletla, mi wocol mi la' majlel la' ch'ujutesan i c'aba' lac Yum ti' 

yajñib yajcʌbil bʌ i cha'an, che' jini mi mejlel la' tsʌnsan jini wacax yic'ot la' 
tiñʌme' tsa' bʌ i yʌq'ueyetla lac Yum, pero che'ʌch yom mi la' mel che' bajche' 
tsac subeyetla. Che' jini mi mejlel la' c'ux ti la' wotot pejtelel chuqui la' wom. 

22Mi mejlel la' c'uxe' che' bajche' mi la' c'ux chijmay. Jini sʌc bʌ yic'ot jini mach 

bʌ sʌquic mi mejlel i c'uxob. 

23Pero yom tsajiletla cha'an ma'anic mi' la' c'uxben i ch'ich'el, come i ch'ich'el i 

cuxtʌlelʌch. Jini cha'an mach yomic mi' la' c'uxben i cuxtʌlel yic'ot i bʌc'tal. 

24Mach yomic mi' la' c'ux i ch'ich'el. Yom mi la' bec' ti lum che' bajche' ja'. 

25Mi che'ʌch mi la' mel, mi caj i yujtel ti uts'at pejtel chuqui mi la' mel. Che' yom 

ja'el ti' tojlel la' walobilob ti pejtelel ora. Che' jini mi caj la' mel chuqui uts'at ti' 
wut lac Yum. 

26Pero yom mi la' ch'ʌmben majlel lac Yum jini ch'ujul bʌ majtañʌl yic'ot jini 

ofrenda tac tsa' bʌ la' wʌlʌ mu' bʌ caj la' wʌq'uen lac Yum. Yom mi la' ch'ʌm 
majlel ti' yajñib lac Yum yajcʌbil bʌ i cha'an. 

27Che' jini yom mi la' wʌq'uen jini pulbil tac bʌ majtañʌl, i bʌc'tal yic'ot i ch'ich'el, 

ya' ti' pam jini pulʌntib i cha'an lac Yum Dios. Yom mi la' bec'ben i ch'ich'el ti' 
pam jini pulʌntib i cha'an lac yum Dios. Pero mi mejlel la' c'uxben i bʌc'tal jini 
majtañʌl. 

28Yom mi' la' wen jac' pejtelel jini mandar woli bʌ c subeñetla cha'an uts'at mi 

la' ñusan q'uin jatetla yic'ot pejtel la' walobilob ti pejtelel ora. Come jiñʌch uts'at 
bʌ yic'ot toj bʌ ti' wut lac Yum. 

Tsa' wʌn subentiyob cha'an ma'anic mi' ch'ujutesañob dios tac 

29Che' baqui ora lac Yum Dios mi caj i jisan pejtel jini winicob ya' baqui mi la' 

majlel ti chumtʌl, 

30tsajin la' bʌ ame sojquiquetla lajal bajche'ob. Mach yomic mi la' ñopbeñob i 

diosob ame mi' la ch'ujutesañob. Mach yomic mi la' mel che' bajche' tsi' 
meleyob. 

31Come ts'a'lebil ti' wut lac Yum pejtel chuqui mi' melob ti' c'aba' i diosob. Mi' 

pulob i yalobilob, ch'itoñob yic'ot xch'oc bʌ i yalobilob cha'an i majtan i dios 
tacob. 

32Yom tsajiletla. Jac'ʌla pejtel woli bʌ c subeñetla. Mach yomic mi la' xʌb otsan 

a t'an. Mach yomic mi la' t'ox jisan. 

Deuteronomio 13 

1Che' mi' tilel ti la' tojlel x'alt'an yic'ot jini mu' bʌ i ñajlen chuqui mi' yujtel, mi tsi' 

subeyetla chuqui mi caj i yujtel, 

2anquese mi' ts'ʌctiyel jini tsa' bʌ i yʌlʌ yic'ot i yejtal i p'ʌtʌlel, mux caj la' ña'tan 

mach isujmic mi tsa' caji i subeñetla: “Conla ba'an jini dios tac mach bʌ laj 
cʌñʌyic cha'an mi lac ch'ujutesan”, mi che'en, 

3mach mi la' ñich'tʌben i t'an jini x'alt'an yic'ot jini mu' bʌ i ñajlen chuqui mi' yujtel, 

come lac Yum Dios woli' yilan la' pusic'al cha'an mi' q'uel mi isujm woli la' c'uxbin 
lac Yum Dios ti pejtelel la' pusic'al yic'ot ti pejtelel la' ch'ujlel. 

4Yom mi la' chʌn cha'len xʌmbal ti' bijlel lac Yum Dios. Cojach jini yom mi la' 

bʌc'ñan. Yom mi la' jac'ben i mandar. Jini jach yom mi la' yuman. Yom mi la' 
tsajcan ti pejtelel ora. 

5Jini x'alt'an yic'ot jini mu' bʌ i ñajlen chuqui mi' yujtel muq'uix caj i chʌmel, come 

tsi' subeyetla cha'an mi la' cha'len jontolil ti' tojlel lac Yum Dios tsa' bʌ i 
loc'sayetla ti Egipto. Dios tsi' loc'sayetla ba'an jini majtan e'tel. Jini payxo bʌ 
x'alt'an tsi' ñopo i choquetla loq'uel ti' bijlel lac Yum baqui tsi' cʌntesayetla lac 
Yum. Puts'tanla ili jontolil. Chocola loq'uel ti la' tojlel. 

6Mi tsi' subeyetla la' pi'ʌl, mi i yalobil la' majan ña', mi a walobil, mi a wijñam, mi 

a cʌñʌ bʌ, mi tsi' mucu subeyet: “Conla cha'an mi lac ch'ujutesan yan tac bʌ 
dios”, mi che'ob, mach mi la' jac'beñob. Mi pʌybiletla ba'an i diosob winicob ti 
lʌc'ʌl o ti ñajtʌl, mi maxto bʌ cʌmbilic la' cha'an, mach bʌ anic tsi' cʌñʌyob la' 
ñojte'elob ja'el, mach mi la' jac'beñob i t'an. 

7Mach mi la' ñopben i diosob yan tac bʌ tejclum ti la' joytʌlel, baqui jach añob, 

mi wʌ'i mi ti ñajt bʌ pañimil. 

8Mach yomic mi la' majlel yic'ot jini mu' bʌ i pʌyetla. Mach mi la' ñich'tʌben i t'an. 

Mach mi la' coltan. Mach yomic mi la' to'ol mucben i mul. 

9Pero yom mi la' tsʌnsan. Majqui jach tsa' ilʌbenti i pusic'al, la' i jul ñaxan. Ti 

wi'il yom mi la' jul ti la' pejtelel. 

10Yom mi la' jul ti xajlel jinto mi' chʌmel, come tsi' lon ña'ta i loc'sañetla ti' tojlel 

lac Yum Dios tsa' bʌ i pʌyʌyetla loq'uel ti' lumal Egipto ba'an majtan e'tel. 

11Mi caj i yubiñob pejtelel israelob. Che' jini mi' cajelob ti bʌq'uen. Ma'anix mi 

caj i chʌn melob che' bajche' jini. 

12-14Che' mi' tilelob xjontolilob ti la' tejclum tac ba' woli' pʌyetla lac Yum, mi tsi' 

pʌyʌyob loq'uel jini xchumtʌlob ti' bijlel lac Yum cha'an mi' ch'ujutesañob jini 
dios tac mach bʌ cʌmbilic la' cha'an, che' ubibilix la' cha'an, yom mi la' wen 

c'ajtin ti c'unte' bʌ t'an mi isujm jini t'an. Mi isujm tsa'ix i teche jini jontolil ti 
jump'ejl tejclum, 

15wersa yom mi la' tsʌnsan pejtel chumulo' bʌ ti jini tejclum. Yom mi la' laj 

jisañob ti pejtelob yic'ot pejtel chuqui an i cha'añob, yic'ot i yʌlac'. 

16Che' jini yom mi la' much'quin pejtelel i chubʌ'añob ya' ti calle cha'an mi la' pul 

che' bajche' pulbil bʌ i majtan lac Yum. Che' jini much'ul mi caj i cʌytʌl jini tejclum 
ti pejtelel ora. Ma'anic mi caj i chʌn wa'chocontel jini tejclum. 

17Mach yomic mi la' wis tʌl jini chocbilix bʌ. Che' jini mi caj i lajmel i mich'ajel 

Dios lac Yum cha'an mi' p'untañetla. Che' jini muq'uix i p'ojlesañetla che' bajche' 
tsi' wʌn subeyob la' ñojte'elob. 

18Mi xuc'ul mi la' jac'ben pejtelel i mandar woli bʌ c subeñetla cha'an mi la' mel 

chuqui toj ti' wut lac Yum, mi caj i p'untañetla. 

Deuteronomio 14 

1Come i yalobiletla lac Yum Dios. Mach yomic mi la' tsep la' bʌ. Mach yomic mi 

la' jujchin la' jol ya' ti la' pam cha'an ti' caj jini chʌmeño' bʌ che' bajche' mi' melob 
jini mu' bʌ i ch'ujutesañob jini melbil bʌ dios tac. 

2Come ch'ujul bʌ i tejclumetla lac Yum Dios. Yajcʌbiletla i cha'an, cha'an mi la' 

wajñel ti ch'ujul ti' tojlel lac Yum. Mach che'iquetla bajche' yaño' bʌ tejclumob ti 
pañimil. 

Jini sʌc bʌ yic'ot tic'bil bʌ bʌte'el tac 
(Lv. 11.1-47) 

3-5Mach yomic mi la' c'ux jini bibi' tac bʌ bʌte'el. Ts'a' mi' q'uel Dios. Yom mi la' 

c'ux iliyi: wacax, tiñʌme', chivo, me', gacela, corzo, mate' chivo, íbice, antílope, 
mate' tiñʌme'. 

6Pejtelel jini xac'al bʌ i yoc jini yujil bʌ cha' letsel i buc'bal, mi mejlel la' c'ux. 

7Pero mach yomic mi la' c'ux jini yujil bʌ cha' letsel i buc'bal mi mach xac'alic i 

yoc. Jiñʌch camello, yic'ot t'ul, yic'ot ujchib. Yom mi la' q'uel ti bibi'. 

8Mach yomic mi la' c'ux ja'el jini chitam, anquese xac'al i yoc, pero mach yujilic 

cha' letsel i buc'bal. Jini cha'an mach sʌquic i bʌc'tal. Mach yomic mi la' c'ux. 
Mach yomic mi la' tʌl. 

9Pejtelel chuqui an ti mal ja' mi mejlel la' c'ux, jini an tac bʌ i welo' ja' yic'ot i sujl. 

10Pero pejtelel jini mach bʌ anic i welo' ja' yic'ot i sujl mach yomic mi la' c'ux, 

come bibi'. 

11-18Pejtelel jini sʌc tac bʌ mate'mut mi mejlel la' c'ux. Jiñʌch ili mate'mut mach 

bʌ mejlic la' c'uxe': xiye', xta'jol, azor, gallinazo, milano ti chajp ti chajp, xwachin 
ti chajp ti chajp, avestruz, xcuj, xjoch', pelícano, buitre, somor mujo, cigüeña, 
ja'al pech, abubilla, suts'. 

19-20Ma'anic mi mejlel la' c'ux i chʌñil pañimil yujil tac bʌ wejlel. Jini yajcʌbil tac 

bʌ, jini sʌc bʌ mi mejlel la' c'ux. 

21Mach yomic mi la' c'ux jini chʌmen bʌ alʌc'ʌl mi bʌte'el. Mi mejlel la' wʌq'uen 

jini winicob parte bʌ i lumal chumulo' bʌ ti la' lum. Jini mi mejlel i c'uxob, che' 
ja'el mi mejlel la' chombeñob. Partejetla, ch'ujul bʌ i tejclumetla lac Yum Dios. 
Mach yomic mi la' ch'ʌx jini alʌ chivo ti' ya'lel i chu' i ña'. 

Mandar cha'an jini diezmo 

22Jujump'ejl jab wersa mi caj la' wʌc' diezmo loq'uem bʌ ti pejtelel i wut la' pʌc'ʌb 

mu' bʌ i loq'uel ti la' we'tel. 

23Che' jini mi caj la' c'uxe' ti' tojlel lac Yum Dios ya' ti yajñib yajcʌbil bʌ i cha'an 

ba' mi' ch'ujutesʌntel. Jiñʌch diezmo mu' bʌ i loq'uel ti la' ts'usub yic'ot ti la' 
waceite, yic'ot i yʌx'al wacax yic'ot tiñʌme', cha'an mi la' ñop la' bʌc'ñan lac Yum 
Dios ti pejtelel q'uin. 

24Che' cabʌlix woli' p'ojlel a chubʌ'an cha'an i yutslel i pusic'al Dios, mi wen ñajt 

i yajñib lac Yum yajcʌbil bʌ i cha'an, mi wocol mi la' cuchben majlel i majtan ya' 
baqui mi' ch'ujutesʌntel, 

25che' jini mi mejlel la' chon jini diezmo cha'an mi la' ch'ʌm majlel i tojol ya' ti' 

yajñib lac Yum Dios ya' ba' yom ch'ujutesʌntel. 

26Che' c'otemetla mi caj la' c'ʌn jini taq'uin cha'an mi la' mʌn wacax, mi tiñʌme', 

mi ts'usub, mi i ya'lel ts'usub mi tsaj o mi pa'jesʌbilix, o mi chuqui tac jach a 
wom. Yom mi la' cha'len we'el yic'ot pejtelel a pi'ʌlob ti' tijicñʌyel la' pusic'al ya' 
ti' tojlel lac Yum Dios. 

27Mach yomic mi la' to'ol ñusan jini levíjob chumulo' bʌ ti la' lum. T'oxbeñob ja'el 

la' cha'an bʌ, come ma'anic tsi' tem tajayob i lum la' wic'ot. 

28Ti' jilibal tac u'uxp'ejl jab yom mi la' loc'ben i diezmojlel la' pʌc'ʌb yic'ot la' 

wʌlac' tsa' bʌ coli ti ili jab cha'an mi la' wʌq'ueñob jini mach bʌ anic i cha'anob. 

29Aq'ueñob jini levíjob come ma'añobic i lum ti la' tojlel, che' ja'el jini ch'oyolo' 

bʌ ti yambʌ lum, yic'ot jini meba' alʌlob, yic'ot meba' x'ixicob am bʌ ti la' tejclum. 
Aq'ueñob i bʌl i ñʌc cha'an mi' ñaj'añob. Che' jini mi caj la' wʌq'uentel i yutslel 
lac Yum Dios ti pejtelel la' we'tel. 

Deuteronomio 15 

Jini jabilel che' mi' ñusʌntel bet tac 

1Ti wuwucp'ejl jab wersa mi caj la' ñusʌben la' bʌ la' bet. 

2Che' bajche' jini mi caj la' mel. Jini tsa' bʌ i yʌc'ʌ i taq'uin ti majan ti' tojlel i 

pi'ʌlob mi caj i jisʌben i bet. Mach mejlic i chʌn c'ajtiben i pi'ʌl, come tsa'ix 
ñusʌbenti i bet, come i yorajlelix i ñusʌntel che' bajche' tsi' yʌlʌ lac Yum. 

3Mi mejlel la' chʌn c'ajtiben i q'uexol la' taq'uin jini am bʌ ti yambʌ lum, pero mi 

caj la' ñusʌben i bet la' pi'ʌlob. 

4Pero ya' ti jini lum mu' bʌ caj i yʌq'ueñet Dios ma'anic mi caj i tajtʌl p'ump'un 

bʌ che' xuc'uletla yic'ot Dios, come lac Yum mi caj i yʌq'ueñetla cabʌl bendición 
ya' ba' mi la' majlel ti chumtʌl. 

5Jini jach yom chʌn xuc'ul mi la' wubiben i t'an lac Yum Dios. Yom mi la' jac'ben 

pejtel i mandar woli bʌ c subeñetla. 

6Lac Yum Dios mi caj i yʌq'ueñetla bendición che' bajche' tsi' subeyetla. Muq'uix 

la' wʌq'ueñob ti majan cabʌl tejclumob, pero jatetla mach muq'uic la' c'ajtin ti 
majan. Cabʌl tejclumob mi caj i yochelob ti la' wenta. Yumʌletla ti' tojlelob. 
Ma'anic mi caj la' yumañob. 

7Mi p'ump'un juntiquil la' pi'ʌl ya' ti la' lumal mu' bʌ caj i yʌq'ueñetla lac Yum 

Dios, mach yomic chʌc la' pusic'al. Mach yomic mi la' bi'len che' mi' c'ajtibeñetla 
i coltʌntel. Aq'uen la' chubʌ'an jini p'ump'un bʌ. 

8Yom mi la' wʌq'uen ti majan che' bajche' jayp'is mi' c'ajtibeñet. 

9Tsajin la' bʌ ame tilic jontol bʌ pensar ti la' pusic'al ame la' wʌl: “Wolix i joloñel 

wʌcp'ejl jab. Talix i yorajlel che' mi' ñusʌbentelob i bet”. Mach che'eticla. Mi to'ol 
jach mi' majlel jini p'ump'un bʌ la' pi'ʌl cha'an ma'anic tsa' la' wʌq'ue chuqui 
yom, woli la' ts'a'len. Awilan bʌbʌq'uen mi' pejcan lac Yum cha'an mi' cajtin 
meloñel. Che' jini mi caj la' toj la' mul. 

10Yom mi la' wʌq'uen ti pejtelel la' pusic'al. Mach yomic cha'chajp la' pusic'al 

che' mi la' wʌq'uen. Che' jini muq'uix i yutsi coltañetla lac Yum ti pejtelel la' 
we'tel. 

11Come an p'ump'uño' bʌ la' wic'ot ti pejtelel ora. Jini cha'an wolic subeñetla 

cha'an mi la' coltan la' pi'ʌlob. 

I coltʌntel winicob año' bʌ ti' yum 
(Éx. 21.1-11) 

12Mi tsa' ochi ti a wenta juntiquil a pi'ʌl, mi winic mi x'ixic woli bʌ i chojñel cha'an 

i bet, libre yom ma' choc sujtel ti' yotot che' mi' joloñel wʌcp'ejl jab e'tel. La' 
loq'uic ti libre ti wucp'ejlel jab. 

13-14Che' mi' loq'uel ti a wenta mach a to'o choc sujtel che' meq'uel i c'ʌb. Pero 

yom ma' wʌq'uen tiñʌme' loq'uem bʌ ti a wʌlac', yic'ot trigo loq'uem bʌ ti a cha'an 
bʌ, yic'ot i ya'lel ts'usub lotbil bʌ a cha'an. Lac Yum tsi' yʌq'ueyet pejtel jini. Jini 
cha'an yom ma' wʌq'uen ja'el. 

15Yom mi la' ña'tan bajche' añetla ti yambʌ ora che' añetla ti la' yum ti Egipto, 

pero lac yum Dios tsi' loc'sayetla. Jini cha'an wersa yom ma' jac' ili mandar. 

16Mi mach yomic loq'uel a winic, mi tsi' subeyet: “Mach comic j cʌyet, come c'ux 

mi cubiñet yic'ot año' bʌ ti a wotot. Uts'at bajche' añon ti a wotot”, mi che'en, 

17yom ma' ch'ʌm acuxan cha'an ma' ch'uben i chiquin. Che' jini a winicʌch. Mi' 

chʌn ajñel a wic'ot ti pejtelel ora. Che'ʌch yom ma' melben ja'el a criada mi 
mach yomic loq'uel ti a wenta. 

18Mach yomic cha'chajp a pusic'al che' ma' wʌc' ti libre cha'an mi' sujtel ti' yotot, 

come pejtel x'e'tel yom i tojol cha'an i ye'tel, pero jini tsi' to'ol melbeyet a we'tel 
cha'an tsa' mʌñʌ. Lac Yum muq'uix i wen coltañet ti pejtelel a we'tel. 

I majtan lac Yum 

19Yom mi la' wʌq'uen lac Yum Dios pejtelel i tat bʌ i yʌx'al la' wacax yic'ot la' 

tiñʌme'. Mach yomic mi la' c'ʌn ti e'tel i yʌx'al la' wʌlac'. Mach yomic mi la' 
tsepben i tsutsel i yʌx'al la' tiñʌme' mi la' chivo. 

20Pero muq'uix la' c'ux we'elʌl jujump'ejl jab, jatet yic'ot jini a pi'ʌlob. Ya' yom mi 

la' c'ux ti' wut lac Yum Dios ti jini ajñibʌl yajcʌbil bʌ i cha'an. 

21Mi mach c'oq'uic jini alʌc'ʌl mi xpots', mi mach wenic i yoc, mi yambʌ mach 

bʌ uts'at, mach yomic mi la' wʌq'uen lac Yum Dios. 

22Pero ya' jach yom mi la' c'ux baqui chumuletla. Mi bibi'etla o mi sʌquetla, mi 

mejlel la' c'ux ya' ba' chumuletla che' bajche' mi la' cux gacela yic'ot tat me'. 

23Mach yomic mi la' c'uxben i ch'ich'el. Beq'ue ti lum che' bajche' mi la' bec' ja'. 

Deuteronomio 16 

Jini q'uin tac ti jujump'ejl jab 
(Éx. 23.14-17; 34.18-24) 

1Ti jujump'ejl jab che' ti abril yom mi la' mel q'uin cha'an Pascua ti' tojlel lac Yum 

Dios. Come ti jim bʌ ora lac Yum Dios tsi' loc'sayetla ti Egipto che' ti ac'ʌlel. 

2Yom mi la' ch'ʌmben majlel i majtan lac Yum ti q'uiñijel, mi wacax mi tiñʌme'. 

Yom mi la' tsʌnsʌben lac Yum Dios ya' ti Ch'ujul bʌ Ajñibʌl yajcʌbil bʌ i cha'an 
lac Yum ba' mi caj i ch'ujutesʌntel. 

3Yom mi la' c'ux we'el yic'ot waj mach bʌ anic i levadurajlel. Wucp'ejl q'uin mach 

yomic mi la' c'ux waj am bʌ i levadurajlel cha'an mi la' ña'tan bajche' tsa' 
loq'uiyetla ti' lumal Egipto. Ma'anic tsa' mejli a xʌb otsan i pajel cha'an tsa' bʌc' 
loq'uiyetla. Yom mi la' chʌn ña'tan ti pejtelel ora. 

4Wucp'ejl q'uin mach yomic mi' tajtʌl paj bʌ waj ti la' wotot. Ti ic'ajel che' ti' 

tejchibal q'uiñijel mi caj la' tsʌnsan wacax o mi tiñʌme'. Pero mach mejlic ti cʌytʌl 
i colojbal cha'an yambʌ q'uin. 

5Mach yomic mi la' c'uxben i we'el jini Pascua ti la' wotot. 

6Cojach yom mi la' c'ux ya' ti Ch'ujul bʌ Ajñibʌl yajcʌbil bʌ i cha'an lac Yum Dios. 

Yom mi la' tech jini q'uin che' ti ic'ajel che' woli ti bʌjlel q'uin, come jiñʌch i yorajlel 
che' bʌ tsa' loq'uiyetla ti Egipto. 

7Jini we'elʌl yom mi la' laj pojpon. Che' ujtemix yom mi la' c'ux ya' ti ajñibʌl 

yajcʌbil bʌ i cha'an lac Yum. Che' ti sʌc'ajel mi mejlel la' cha' sujtel ti la' wotot. 

8Wʌcp'ejl q'uin yom mi la' c'ux jini waj mach bʌ anic i pajel. Che' ti' wucp'ejlel 

q'uin yom mi la' tempan la' bʌ ti' tojlel lac Yum Dios ti jujump'ejl tejclum ba' 
chumuletla. Mach yomic mi la' cha'len e'tel ti jini q'uin. 

9Ti jim bʌ ora che' mi la' tech la' tuc' i wut trigo, i tejchibalʌch wucp'ejl semana. 

Che' bʌ tsa'ix ñumi wucp'ejl semana, 

10mi caj la' mel jini ñuc bʌ q'uiñijel i cha'an lac Yum Dios, i q'uiñilel jini semana 

tac. Yom mi la' ch'ʌmben majlel i majtan loc'sʌbil bʌ ti pejtelel chuqui tac tsa' la' 
taja ti la' we'tel che' bajche' jaycujch tsi' yʌq'ueyetla lac Yum Dios. 

11La' ñuc'ac la' pusic'al ti' tojlel lac Yum, jatet yic'ot ch'iton bʌ, yic'ot xch'oc bʌ 

la' walobilob, yic'ot la' winicob, yic'ot la' criada, yic'ot jini levíjob ya' bʌ chumulob 
la' wic'ot, yic'ot jini ñajt bʌ ch'oyolob, yic'ot meba' alʌlob, yic'ot meba' x'ixicob 
am bʌ ti la' tojlel. Ya' yom mi la' tempan la' bʌ ti jini ajñibʌl yajcʌbil bʌ i cha'an 
lac Yum Dios. 

12Ña'tanla bajche' tsa' la' cha'le majtan e'tel ti Egipto. Jac'ʌla ti uts'at pejtel jini 

mandar. 

13Che' ujtemix la' tuc' la' trigo, yic'ot che' mi' yujtel la' yʌts' la' ts'usub, yom mi la' 

mel q'uiñijel. Wucp'ejl q'uin yom mi la' mel jini q'uin che' mi' melob lejchempat 
tac. 

14La' ñuc'ac la' pusic'al, jatet, yic'ot ch'iton bʌ yic'ot xch'oc bʌ la' walobilob, yic'ot 

la' winicob, yic'ot la' criada, yic'ot jini levíjob, yic'ot jini ñajt bʌ ch'oyolob, yic'ot 
meba' alʌlob, yic'ot meba' x'ixicob ya' bʌ chumulob ti la' lumal. 

15Wucp'ejl q'uin yom mi la' cha'len q'uiñijel ya' ti ajñibʌl yajcʌbil bʌ i cha'an lac 

Yum Dios, come lac Yum mi caj i pʌsbeñetla i yutslel ti pejtelel la' we'tel. On mi 
caj la' c'aj. Mi caj la' wubin i tijicñʌyel la' pusic'al. 

16Uxyajl ti jujump'ejl jab mi caj i majlelob winicob yic'ot ch'iton bʌ la' walobilob 

ya' ti ajñibʌl yajcʌbil bʌ i cha'an lac Yum Dios che' ti' q'uiñilel jini waj mach bʌ 
anic i pajel, yic'ot i q'uiñilel jini semana tac, yic'ot i q'uiñilel jini Tabernáculo. 
Mach yomic to'ol meq'uel la' c'ʌb mi' la' tilel. 

17Pero ti jujuntiquiletla ch'ʌmʌla tilel ofrenda ti pejtelel chuqui tsa' aq'uentiyetla 

che' bajche' tsi' coltayetla lac Yum Dios. 

Tsa' wa'choconti jini año' bʌ i ye'tel 

18Yom mi la' wa'chocon jini juezob yic'ot año' bʌ i ye'tel ti pejtelel la' tejclum tac 

mu' bʌ caj i yʌq'ueñetla lac Yum Dios. Aq'ueñob i ye'tel ti meloñel cha'an mi' 
melob i pi'ʌlob ti toj. 

19Mach yomic mi la' jem jini toj bʌ. Mach yomic jelchojc jach mi la' c'uxbin 

winicob. Mach yomic mi la' ch'ʌm la' majtan ti' tojlelob, come jini majtañʌl mi' 
mʌcben i wut jini am bʌ i ña'tʌbal. Mi' socben i t'an jini tojo' bʌ. 

20Pejtelel chuqui toj jiñʌch yom bʌ mi la' tsajcan cha'an mi la' ch'ʌm, cha'an mi 

la' jal'an ti la' lum mu' bʌ caj i yʌq'ueñetla lac Yum Dios. 

21Mach mi la' wa'chocon jini dioste' tac ti' t'ejl jini pulʌntib i cha'an lac Yum Dios. 

22Mach yomic mi la' wa'chocon oy tac mi wa'al bʌ xajlel ti' t'ejl i pulʌntib, come 

ts'a' mi' q'uel lac Yum Dios. 

Deuteronomio 17 

1Mach yomic mi la' tsʌnsʌben lac Yum Dios wacax mi tiñʌme' am bʌ i c'amʌjel, 

mi i p'ajomal, come ts'a'lebil ti lac Yum. 

2-3Ti pejtelel la' tejclum tsa' bʌ i yʌq'ueyetla lac Yum Dios, mi an juntiquil mi 

winic mi x'ixic tsa' bʌ i taja i mul ti' wut lac Yum Dios, mi tsi' ñusʌbe jini xuc'ul bʌ 
i t'an, mi tsa' majli i ch'ujutesan jini dios tac, mi tsi' ñocchoco i bʌ ti' tojlel jini 
q'uin yic'ot ti' tojlel jini uw, yic'ot pejtelel chuqui an tac ti panchan, tic'bilix bʌ, 

4che' an majqui mi' tilel i subeñet, yom mi la' wen c'ajtin mi isujmʌch tsi' mele 

jini leco bʌ ti' tojlel israelob. 

5Mi isujm tsi' mele bajche' jini, yom mi la' choc loq'uel ti la' tejclum jini winic o mi 

x'ixic tsa' bʌ i mele chuqui leco. Yom mi la' jul ti xajlel jinto mi' chʌmel. 

6Mi tsi' q'ueleyob cha'tiquil uxtiquil, wersa yom mi' chʌmel jini xmulil, pero mi tsi' 

q'uele juntiquil jach, ma'anic mi' caj ti chʌmel. 

7Jini tsa' bʌ i q'uelbeyob i mul, la' i jul ñaxan. Che' ti wi'il la' i julob pejtel winicob 

año' bʌ ti tejclum cha'an mi' jilel jontolil ti la' tojlel. 

8Che' mach mejlic a mel a bʌ ya' ti a tejclum cha'an cʌlʌx jax wocol, che' an 

tsʌnsa, o che' mi' lowob i bʌ, o che' mi' cajatañob i chubʌ'an, che' jini yom mi la' 
majlel ya' ti ajñibʌl yajcʌbil bʌ i cha'an lac Yum Dios. 

9Yom mi la' c'otel ba' añob jini motomajob, yic'ot levíjob, yic'ot ba'an jini juez 

woli bʌ i mel i ye'tel. Yom mi la' c'ajtibeñob bajche' yom ujtel meloñel. Mi caj i 
subeñetob. 

10Jini cha'an che'ʌch yom mi la' mel che' bajche' mi' subeñetob jini año' bʌ i 

ye'tel ya' ti ajñibʌl yajcʌbil bʌ i cha'an lac Yum. Yom wen tsajiletla cha'an ts'ʌcʌl 
mi la' mel che' bajche' mi la' cʌntesʌntel. 

11Melela ti ts'ʌcʌl che' bajche' mi' subeñetob. Mach yomic mi la' wis tʌts' la' bʌ 

mi ti la' ts'ejic mi ti la' ñojic. 

12Jini winic mu' bʌ i chañ'esan i bʌ, mach bʌ anic mi' jac'ben i t'an jini motomaj 

woli bʌ ti e'tel ti' tojlel lac Yum Dios, yic'ot ti' tojlel ja'el jini juez, wersa mi caj i 
chʌmel jini winic cha'an mi' lajmel jontolil ti' tojlel israelob. 

13Mi caj i yubiñob pejtel tejclumob. Mi' cajelob ti bʌq'uen. Ma'anix mi caj i chʌn 

chañ'esañob i bʌ ti' tojlel jini año' bʌ i ye'tel. 

Che' mi la' wa'chocon rey 

14Che' ochemetixla ti la' lum woli bʌ i yʌq'ueñetla lac Yum Dios, che' anix ti la' 

wenta cha'an mi la' q'uel, che' jini mi caj la' wʌl: “La comix lac wa'chocon rey 
che' bajche' mi' melob yan tac bʌ tejclum año' bʌ ti lac joytilel”, che'etla. 

15Isujm mic subeñetla, cojach jini yajcʌbil bʌ ti lac Yum Dios mi mejlel la' 

wa'chocon. Jini jach la' pi'ʌl ti chumtʌl mi mejlel la' wotsan ti ye'tel. Mach yomic 
la' wotsan ti e'tel jini ñajt bʌ i lumal mach bʌ la' cʌñʌyic. 

16Mach yomic mi' p'ojlesan i caballo tac jini rey. Mach yomic ja'el mi' choc majlel 

winicob ti Egipto cha'an mi' pʌyob tilel caballo, come lac Yum tsi' yʌlʌ: “Ma'me 
chʌn sujtiquetla ti bij ba' tilemetla”, che'en. 

17Mach yomic mi' pʌy cabʌl i yijñam ame sojquic i pusic'al jini rey. Mach yomic 

mi' tempan cabʌl oro yic'ot plata. 

18Che' mi' buchtʌl ti' ye'tel cha'an mi' cha'len yumʌntel, che' jini yom mi' cha' 

ts'ijban ti jun pejtel jini mandar lotbil bʌ i cha'an jini motomajob levíjob. 

19Yom mi' q'uel jini jun ti pejtelel ora cha'an mi' bʌc'ñan lac Yum Dios cha'an mi' 

ñop, yic'ot cha'an mi' jac' pejtelel i mandar, cha'an ts'ʌcʌl mi' mel che' bajche' 
ts'ijbubil. 

20Che' jini ma'anic mi caj i chañ'esan i bʌ ti' tojlel i pi'ʌlob. Ma'anic mi caj i tʌts' i 

bʌ mi ti ts'ej mi ti' ñoj. Ts'ʌcʌl mi caj i jac' pejtel jini mandar. Che' jini jal mi caj i 
cha'len yumʌl ti Israel yic'ot ja'el i yalobilob. 

Deuteronomio 18 

Jini i chubʌ'an levíjob 

1Jini motomajob yic'ot levíjob i p'olbalo' bʌ Leví, ma'añobic i chubʌ'an che' 

bajche' israelob. Mi caj i c'uxob we'elʌl mu' bʌ i yʌq'uentel lac Yum ti' majtan 
cha'an israelob. 

2Pero ti' tojlel i pi'ʌlob ma'añobic i chubʌ'an. Lac Yum i cha'anʌch Leví che' 

bajche' tsi' wʌn subeyob. 

3Jiñʌch yom bʌ mi' yʌq'uentelob motomajob cha'an israelob che' mi' pʌyob tilel 

i yʌlac' mi wacax mi tiñʌme' cha'an mi' yʌq'ueñob lac Yum. Yom mi' 
yʌq'uentelob i quejlab yic'ot i xʌc'ti' yic'ot i chuyib. 

4Pejtelel jini ñaxan tac bʌ i wut la' pʌc'ʌb, yic'ot i ya'lel la' ts'usub, yic'ot la' 

waceite, yic'ot jini ñaxan tac bʌ i tsutsel la' tiñʌme', yom mi la' wʌq'uen 
motomajob. 

5Come lac yum Dios tsi' yajcayob loq'uel ti' la' tojlel yic'ot i yalobilob cha'an mi' 

chʌn q'uelben i ye'tel lac Yum. Jiñʌch i ye'tel yic'ot i ye'tel i yalobilob ti pejtelel 
ora. 

6-7Che' mi' loq'uel leví ti jump'ejl tejclum ti Israel cha'an mi' majlel ti e'tel ya' ti 

ajñibʌl yajcʌbil bʌ i cha'an lac Yum, mi caj i cha'len i ye'tel ti jump'ejl jach i 
pusic'al ti' c'aba' lac Yum Dios che' bajche' pejtel i pi'ʌlob levíjob ya' bʌ añob ti 
Ch'ujul bʌ Ajñibʌl. 

8Mi wen chumul jini winic o mi mach wen chumulic, lajal mi caj i taj i bʌl i ñʌc' 

yic'ot jini levíjob. 

Mach yomic mi' jac'ob costumbre ti pañimil 

9Che' ya' añetla ti lum woli bʌ i yʌq'ueñetla lac Yum Dios, mach yomic mi la' 

ñop la' mel jontolil che' bajche' yan tac bʌ tejclum. 

10Mach yomic mi' yajñel ti la' tojlel mi juntiquilic mu' bʌ i pul ti c'ajc ch'iton mi 

xch'oc bʌ i yalobil. Mach yomic mi xtic'laya mi xwujt mi jini mu' bʌ i wʌn ña'tan 
chuqui mi caj i yujtel, mi jini mu' bʌ i yʌc' i bʌ ti' wenta ec', 

11mi xpejca cruz mi jini mu' bʌ i yʌc' i bʌ ti' wenta xiba cha'an mi' sub i t'an yic'ot 

cha'an mi' mel ñuc tac bʌ i ye'tel, mi jini yujil bʌ i pejcʌntel ch'ujlelʌl. 

12Come ts'a'lebil ti lac Yum pejtel mu' bʌ i melob che' bajche' jini. Che'ʌch mi' 

melob pejtel xchumtʌlob ya' ba' mi la' majlel ti chumtʌl. Jini cha'an lac Yum woli' 
chocob loq'uel ti la' tojlel. 

13Yom ch'ujul mi la' wajñel ti' tojlel lac Yum Dios ti pejtelel ora. 

14Come ili tejclum tac ya' ba' mi la' majlel ti chumtʌl mi' jac'beñob i t'an xlot año' 

bʌ ti' wenta xiba, pero mach che'ic mi caj la' mel come tic'bil i cha'an lac Yum. 

Tal yambʌ X'alt'an che' bajche' Moisés 

15Lac Yum Dios muq'uix i wa'chocon juntiquil X'alt'an loq'uem bʌ ti la' tojlel che' 

bajche' joñon. Mero la' pi'ʌl. Yom mi la' jac'ben i t'an. 

16Come tsa' la' sube Dios ya' ti Horeb ti jini q'uin che' bʌ tsa' la' tempa la' bʌ: 

“Mach comix c chʌn ubiben lojon i t'an lac Yum Dios. Mach comix c chʌn q'uel 
lojon jini c'ajc, ame chʌmicon lojon”, che'etla. 

17Lac Yum tsi' subeyon: “Uts'at bajche' tsi' cha'leyob t'an. 

18Muq'uix caj c wa'chobeñob X'alt'an loq'uem bʌ ti' pi'ʌlob, lajal bajche' jatet. 

Muq'uix caj cʌq'uen i sub t'an. Mi caj i cha' sub pejtel chuqui mic suben. 

19Majqui jach mi' ts'a'liben i t'an jini X'alt'an mu' bʌ i melbeñon que'tel, mi caj i 

wersa mel i bʌ tic tojlel. 

20Pero mi an x'alt'an mu' bʌ i bajñel ña'tan chuqui mi' sub che' ma'anic tsac 

pejca, mi tsa' caji i yʌl yan tac bʌ t'an tilem bʌ ti dioste', wersa mi' chʌmel jini 
x'alt'an”. Che' tsi' subeyon lac Yum. 

21Mi tsa' la' wʌlʌ ti la' pusic'al: “¿Bajche' mi mejlel laj cʌn i t'an lac Yum?” mi 

che'etla, 

22che'ʌch mi caj la' cʌn. Mi tsi' cha'le t'an x'alt'an ti' c'aba' lac Yum, mi ma'anic 

tsa' ts'ʌctiyi chuqui tsi' yʌlʌ, mi mach che'ic tsa' ujti, mach tilemic i t'an ti lac 
Yum. Tsa' jach i bajñel ña'ta bajche' yom alol jini x'alt'an. Mach mi la' bʌc'ñan. 

Deuteronomio 19 

Jini tejclum tac ba' mi' tajob i coltʌntel 
(Nm. 35.9-28; Jos. 20.1-9) 

1Lac Yum Dios mi caj i laj jisan jini xchumtʌlob ya' ba' mi la' majlel ti chumtʌl 

cha'an mi la' wochel ti' yototob yic'ot i lum. 

2-3Che' ya'ix añetla, che' la' cha'anix jini lum, yom mi la' yajcan uxp'ejl tejclum 

ya' ti' yojlil jini lum woli bʌ i yʌq'ueñetla lac Yum Dios. Yom mi la' wen p'is jini 
lum. Yom mi la' t'ox ti uxmojt jini lum woli bʌ i yʌq'ueñetla lac Yum cha'an mi' 
puts'el majlel ti jini tejclum majqui jach tsi' cha'le tsʌnsa. 

4Che' jini cuxul mi' chʌn ajñel jini stsʌnsa mu' bʌ i puts'el ya'i. Ma'anic mi caj i 

tsʌnsʌntel mi tsi' tsʌnsa i pi'ʌl che' mach tsajalic i cha'an, che' mach ts'a'lebilic i 
cha'an ti yambʌ ora. 

5Mi tsa' majli yic'ot i pi'ʌl ti xot' si', mi tsa' loq'ui jini jacha ya' ti' te'el che' bʌ tsi' 

q'ueche i c'ʌb cha'an mi' xot' si', mi tsa' c'oti ya' ti' tojlel i pi'ʌl, mi tsa' chʌmi, che' 
jini muq'uix i majlel ti puts'el jini winic ya' ti jini tejclum am bʌ ti lʌc'ʌl baqui mi 
caj i coltʌntel. 

6-7Majqui jach mi' tilel i q'uextʌben i mul jini winic mach mejlic. Yom lʌc'ʌl jini 

tejclum ame tajlec ti bij jini stsʌnsa che' woli ti puts'el. Mi tsi' taja che' mich' 
cha'an tsa' chʌmi i pi'ʌl, mi caj i tsʌnsan. Mach i t'ojolic che' jini, come ma'anic i 
mul jini woli bʌ ti puts'el, come mach i contrajic i pi'ʌl. Jini cha'an mic wersa 
subeñetla, yom mi la' yajcan uxp'ejl tejclum ti' yojlil jini lum tac che' t'oxbil ti 
uxmojt jini lum. 

8-10Che' cabʌlix la' lum tsa' bʌ i yʌq'ueyetla lac Yum Dios che' bajche' tsi' wʌn 

subeyob la' ñojte'elob, che' la' cha'anix pejtelel jini tejclum tac che' bajche' tsi' 
subeyob, che' jini yom mi la' wa'chocon yambʌ uxp'ejl tejclum. Lac Yum Dios 
mi caj i ñumen aq'ueñetla i ñuquijib la' lum mi ts'ʌcʌl mi la' jac' pejtelel i mandar 
woli bʌ c subeñetla wʌle. Yom mi la' c'uxbin lac Yum Dios cha'an mi la' chʌn 
cha'len xʌmbal ti' bijlel ti pejtelel q'uin. Che' jini ma'anic mi' caj i bejq'uel i 
ch'ich'el winic mach bʌ anic i mul ti jini lum woli bʌ i yʌq'ueñetla lac Yum Dios. 
Che' jini ma'anic la' mul cha'an mi la' chojquel ti Dios. 

11Pero mi an juntiquil mu' bʌ i ts'a'len i pi'ʌl, mi woli' chijtan, mi tsi' jats'ʌ cha'an 

mi' tsʌnsan, mi tsa' chʌmi, lolom jach mi' majlel ti puts'el ya' ti jini tejclum baqui 
yom coltʌntel. 

12Jini xñoxob ya' ti tejclum wersa mi caj i yʌc'ob ti' wenta i yeran jini tsa' bʌ 

tsʌnsʌnti cha'an mi' wersa chʌmel. 

13Mach yomic mi la' p'untan. Cojach yom mi la' choc loq'uel jini am bʌ i mul 

cha'an mi' chʌmel cha'an mi' q'ueletla ti uts'at lac Yum. 

14Ya' ti lum baqui mi la' majlel ti chumtʌl, jini lum woli bʌ i yʌq'ueñetla lac Yum 

Dios, mach mi la' xoy ochel jini cayajón ba'an i lum yambʌ la' pi'ʌlob ya' ba' tsi' 
ñaxan p'isiyob jini xñoxob. 

Mandar cha'an testigojob 

15Mach yomic mi la' ñopben i t'an juntiquil winic mu' bʌ i jop'ben i mul yambʌ. 

Cojach yom mi la' ñopben i t'an che' an cha'tiquil uxtiquil tsa' bʌ i q'ueleyob jini 
mulil. 

16Mi an juntiquil mu' bʌ i cha'len jop't'an ti' contra i pi'ʌl cha'an woli' mich'len, 

17che' jini yom mi' pʌjyelob jini cha'tiquilob ba' añob motomajob yic'ot juezob 

woli bʌ i melbeñob i ye'tel lac Yum. 

18Jini juezob muq'uix i wen ubiñob. Mi tsi' wen ch'ʌmbeyob isujm woli jach i 

jop'ben i mul i pi'ʌl cha'an mich', 

19yom lajal mi la' melben che' bajche' tsi' ña'ta i melben i pi'ʌl. Che' jini mi caj i 

lajmel jontolil ti la' tojlel. 

20Pejtelel mu' bʌ i yubiñob mi' cajelob ti bʌq'uen. Ma'anix majqui mi caj i chʌn 

mel lajal bajche' jini ti la' tojlel. 

21Mach yomic mi la' p'untan jini yujil bʌ jop' mulil. Che' bajche' tsi' lon ña'ta i 

tic'lan i pi'ʌl che'ʌch yom mi' melbentel. Tsʌnsan jini mu' bʌ i cha'len tsʌnsa. 
Wutʌl i q'uexol wutʌl. Ejʌl i q'uexol ejʌl. C'ʌbʌl i q'uexol c'ʌbʌl. Ocʌl i q'uexol 
ocʌl. Che'ʌch mi caj i q'uextʌbentel i mul. 

Deuteronomio 20 

T'an tac cha'an guerra 

1Che' mi la' loq'uel ti guerra, che' talob ti la' contra winicob yic'ot caballo yic'ot 

carreta tac ñumen bʌ ti tsic che' bajche' jatetla, mach mi la' bʌc'ñañob, come 
lac Yum Dios tsa' bʌ i loc'sayetla ti Egipto woli' coltañetla. 

2Che' i yorajlelix mi la' cha'len guerra, jini motomaj muq'uix i ñaxan wa'tʌl ti' tojlel 

soldadojob cha'an mi' subeñob: 

3“Ubinla israelob: Tempʌbiletla wʌle cha'an mi la' cha'len guerra. Mach yomic 

mi' c'uñ'an la' pusic'al cha'an mi la' bʌc'ñanob. 

4Come lac Yum Dios mi' majlel la' wic'ot ti guerra ti' contra la' contrajob cha'an 

mi' coltañetla”, che'en. 

5Jini año' bʌ i ye'tel mi caj i subeñob jini soldadojob: “Mi an juntiquil winic tsa' 

bʌ i mele tsiji' bʌ i yotot maxto bʌ anic tsi' c'ʌñʌ, la' sujtic ti' yotot, ame chʌmic 
ya' ti guerra, ame ochic yambʌ i yum. 

6Mi an juntiquil winic tsa' bʌ i pʌc'ʌ i ts'usubil maxto bʌ anic tsi' mʌc'be i wut, la' 

sujtic ti' yotot ame chʌmic ya' ti guerra, ame i mʌc'ben i wut yambʌ i yum. 

7Mi an winic tsa' bʌ i c'ajti i yijñam, pero maxto anic tsi' cha'le ñujpuñel, la' sujtic 

ti yotot ame talic yambʌ winic i pʌy jini xch'oc tsa' bʌ i c'ajti. 

8Mi an juntiquil winic yujil bʌ bʌq'uen ti' pusic'al, la' cha' sujtic ti' yotot cha'an 

ma'anic mi' bʌc'tesan jini yaño' bʌ i pi'ʌlob”. Che'ʌch yom mi' yʌlob jini año' bʌ i 
ye'tel. 

9Che' ujtemix ti t'an jini año' bʌ i ye'tel, mi caj i wa'chocoñob i yaj capitañob jini 

soldadojob. 

10Che' mi la' ñochtan jump'ejl tejclum cha'an mi la' cha'len guerra, ñaxan yom 

mi la' subeñob bajche' yom mi' melob cha'an ñʌch'ʌl mi' yajñelob ti la' tojlel. 

11Mi tsi' jac'ʌyob, mi tsi' subeyetla ochel ti tejclum, che' jini mi caj la' ch'ʌm ti la' 

wenta pejtel jini xchumtʌlob. 

12Pero mi mach yomobic i jac'ob, mi wersa yomob guerra ti la' contra, che' jini 

yom mi la' joy mʌctañob. 

13Lac Yum Dios mi caj i yʌc'ob ti la' wenta. Che' jini mi caj la' tsʌnsan pejtel jini 

winicob ti espada. 

14Pero mi caj la' pʌy jini x'ixicob, yic'ot alp'eñelob, yic'ot i yʌlac'. La' cha'añʌch 

pejtel chuqui tac an ti tejclum. Yom mi la' laj ch'ʌm jini tsa' bʌ cʌle i cha'an la' 
contrajob, come tsi' yʌq'ueyetla lac Yum. 

15Che'ʌch yom mi la' melbeñob jini tejclumob año' bʌ ti ñajtʌl. Mach che'ic yom 

mi la' melben jini tejclum tac ya' ti la' lumal yic'ot ti la' joytʌlel. 

16Mach yomic mi la' p'untan mi juntiquilic la' contra ya' ba' mi la' majlel ti chumtʌl 

ti jini lum woli bʌ i yʌq'ueñet lac Yum. 

17Pero ts'ʌcʌl yom mi la' laj jisañob: jini heteojob, yic'ot jini amorreojob, yic'ot jini 

cananeojob, yic'ot jini ferezeojob, yic'ot jini heveojob, yic'ot jini jebuseojob. 
Jiñʌch i mandar lac Yum Dios. 

18Yom mi la' laj jisañob ame sojquiquetla ti yambʌ cʌntesa ts'a'lebil bʌ ti Dios, 

ame la' lon ñopben i melbal tac, come leco bajche' mi' melob ti' tojlel i dioste' 
tac. Jiñʌch ñuc bʌ mulil ti' wut lac Yum Dios. 

19Che' mi la' joy mʌctan jump'ejl tejclum, che' cabʌlix ora woliyetla ti guerra 

cha'an mi la' ch'ʌm, mach yomic mi la' sec' jini te' tac mu' bʌ i yʌc' i wut, come 

yom mi la' mʌc'ben i wut. Mach yomic mi la' bic'ti tsep, come jini te' mach lajalic 
bajche' la' contrajob yom bʌ mi la' tsʌnsan. 

20A cʌñʌyʌch jini te' ti chajp ti chajp. Cojach jini te' mach bʌ yujilic ac'ol i wut mi 

mejlel la' sec'. Mi mejlel la' c'ʌn ti melol jini chan tac bʌ t'uchlibʌl cha'an mi la' 
letsel ti' ts'ajquil tejclum cha'an mi la' mʌl. 

Deuteronomio 21 

Che' mach cʌmbilic majqui tsi' cha'le cʌntesa 

1Che' ya' chumuletla ti lum mu' bʌ i yʌq'ueñetla lac Yum Dios, mi tsa' tajle 

juntiquil xchʌmel ya' ti jamil ti' ojlil bij ti' tojel cha'p'ejl tejclum, mi mach tsiquilic 
majqui tsi' tsʌnsa, 

2che' jini la' loq'uicob ti tejclum tac jini xñoxob yic'ot jini juezob cha'an mi' p'isob 

i ñajtlel tejclum ba' tsa' loq'uiyob c'ʌlʌl ba'an jini xchʌmel. 

3Che' ña'tibilix baqui bʌ tejclum lʌc'ʌl, yom mi' tilelob jini xñoxob jini lʌc'ʌl bʌ 

añob. Yom mi' pʌyob tilel juncojt alʌ xch'oc wacax maxto bʌ c'ʌmbilic ti e'tel. 

4La' i pʌyob majlel jini wacax ba'an ts'ʌmʌcña bʌ ja' ti joctʌl. Ya' ba' maxto anic 

ñoj c'ʌmbil jini lum ya' mi caj i c'ʌsbeñob i bic'. 

5Ya' yom mi' c'otelob jini motomajob, come yajcʌbilob i cha'an lac Yum Dios 

cha'an mi' melbeñob i ye'tel, cha'an mi' subeñob wocolix i yʌlʌ lac Yum. Pejtelel 
chuqui jach mi' yʌlob cha'an meloñel mi caj la' jac'. 

6Pejtelel jini xñoxob año' bʌ ti jini tejclum ti lʌc'ʌl ba' tsa' tajle jini xchʌmel mi caj 

i pocob i c'ʌb ti' pam jini wacax tsa' bʌ tsʌnsʌnti ya' ti joctʌl. 

7Mi caj i subob jini t'an: “Ilij c'ʌb lojon ma'anic tsi' beq'ue jini ch'ich'. C wut lojon 

ma'anic tsi' q'uele. 

8C Yum lojon, ñusʌbeñob i mul jini israelob mʌmbilo' bʌ a cha'an. Mach a 

wʌq'ueñob i toj ili mulil jini israelob. La' ñusʌbentic jini mulil”. Che' yom mi' yʌlob 
jini xñoxob. 

9Che' jini mi caj la' wʌc' ti ñusʌntel jini mulil che' mi la' mel chuqui uts'at ti' wut 

lac Yum. 

Jini yan tac bʌ mandar 

10Che' mi la' majlel ti guerra ya' ba'an la' contra, lac Yum Dios mi caj i yʌc'ob ti 

la' p'ʌtʌlel cha'an mi la' chucob, 

11pero mi tsa' q'uele juntiquil xch'oc wen i t'ojol bʌ, mi tsa' caji a mulan, 

12uts'at ma' pʌy majlel ti a wotot. La' i jujchin i jol. La' i set' i yejc'ach. 

13La' i joch i pislel lʌpbil bʌ i cha'an che' bʌ tsa' chucu. La' i choque'. La' i yuc'tan 

i tat i ña' jump'ejl uw ti a wotot. Ti wi'il mi mejlel ti ñujpuñel a wic'ot. 

14Mi tsa' caji a ts'a'len, la' loq'uic majlel baqui jach yom. Mach yomic ma' chon 

ti taq'uin. Mach yomic ma' wotsan cha'an a mozo, come tsa'ix a pi'le. 

15Mi an juntiquil winic am bʌ cha'tiquil i yijñam, mi c'ux mi' yubin juntiquil che' 

mi' ts'a'len yambʌ, mi ti' cha'ticlelob anix i yalobilob, pero i cha'añʌch jini ts'a'lebil 
bʌ jini ñaxan bʌ alʌl, 

16mach mejlic i ñusan i yalobil jini ts'a'lebil bʌ ba' ora mi' t'oxbeñob i chubʌ'an 

jini ch'iton bʌ i yalobilob. Mach mejlic i chilben i yʌscunlel jini ñaxan bʌ i yalobil 
cha'an mi yʌq'uen ti' wenta jini c'uxbibil bʌ, come ñaxan tsi' yila pañimil i yalobil 
jini ts'a'lebil bʌ. 

17Wersa mi caj i c'uxbin i yalobil jini ts'a'lebil bʌ, come ñoj ñaxan tsi' yila pañimil. 

Muq'uix i yʌq'uentel cha'yajl i ñumel che' bajche' jini yaño' bʌ, come jiñʌch jini 
ascuñʌl bʌ. I tejchibalʌch i p'ʌtʌlel. Jini cha'an ñumen cabʌl mi caj i yʌq'uentel. 

18Mi an juntiquil am bʌ i yalobil wen mich' bʌ, ch'aplomtic bʌ alob mach bʌ anic 

mi' jac'ben i t'an i tat i ña', mi lon tic'bilix, mi ma'anic tsi' jac'ʌ i ju'sʌbentel i 
pusic'al, 

19che' jini i tat i ña' mi caj i pʌyob majlel ba'an jini xñoxob ya' ti' ti' jini tejclum. 

20La' i subeñob jini xñoxob che' bajche' iliyi: “Ili calobil lojon wen yujil mich' yic'ot 

jontolil. Ma'anic mi' jac'beñon lojon c t'an, xwo'lel, yujil lembal”, che'ob. 

21Che' jini pejtelel jini winicob año' bʌ ti' ti' tejclum mi caj i julob ti xajlel. Mi caj i 

chʌmel. Che' jini mi' caj ti lajmel chuqui tac leco ti la' tojlel. Mi caj i yubiñob 
pejtelel israelob, mi' cajelob ti bʌq'uen. 

22Mi an juntiquil tsa' bʌ i mele ñuc bʌ mulil cha'an mi' chʌmel, mi tsa' la' 

joc'choco ti te' cha'an mi la' tsʌnsan, 

23mach yomic mi la' cʌyben i bʌc'tal ya' ti te' ti ac'ʌlel, pero yom mi la' wersa 

mucben i bʌc'tal ti jini jach bʌ q'uin, come chocbil ti Dios juntiquil mu' bʌ i joc'tʌl 
ti te'. Mach yomic mi la' wʌc' ti bib'an la' lum woli bʌ i yʌq'ueñetla lac Yum ya' 
ba' mi la' majlel ti chumtʌl. 

Deuteronomio 22 

1Mi tsa' q'uelbe i wacax mi i tiñʌme' a pi'ʌl che' sajtem, mach yomic che' jach 

ma' q'uel, pero yom ma' chucben majlel jini a pi'ʌl. 

2Mi mach cʌñʌlic a cha'an i yum, o mi ñajt to chumul, yom ma' poj otsʌben i 

yʌlac' ya' ti a potrero. Ya' yom mi' c'ʌlʌ cʌytʌl jinto che' mi' c'otel i sajcan i yum. 
Che' jini mi caj a cha' sutq'uiben. 

3Che' yom ma' mel ja'el mi i burro, mi i bujc, mi chuqui tac jach mi' sʌt a pi'ʌl. 

Yom ma' lotben cha'an ma' cha' aq'uen i yum. 

4Mi tsa' q'uelbe i burro mi i wacax a pi'ʌl che' yajlem ya' ti bij, mach che'ic jach 

yom ma' to'ol ñumel, pero yom ma' coltan a pi'ʌl ti techol. 

5Jini x'ixic mach yomic mi' lʌpben i bujc i wex winicob. Jini winic mach yomic mi' 

lʌpben i pislel x'ixicob, come ts'a'lebil ti lac Yum Dios majqui jach mi' mel che' 
bajche' jini. 

6Che' woliyet ti xʌmbal ñumel ti bij mi tsa' q'uelbe i c'u' mut ti' t'ejl bij, mi ti lum, 

mi ti' c'ʌb te', mi ya'an i tun, mi i yalix, mi pʌctʌbil to i cha'an i ña', mach yomic 
ma' chucben i ña yic'ot i yal. 

7Yom ma' col majlel i ña'. Cojach i yal mi mejlel a pʌy cha'an uts'at chuqui mi' 

yujtel ti a tojlel, cha'an mi' ñajtan a jabilel. 

8Che' ma' mel tsiji' bʌ a wotot, yom ma' joy ts'ajquiben i jol ya' ba' mi la' letsel 

ame yajlic juntiquil, ame anic a mul che' jini. 

9Mach yomic ma' pʌc' a ts'usub ba'an yambʌ pʌc'ʌbʌl cha'an ma'anic mi' 

junyajlel sajtel a we'tel ti multa che' mi' tilelob año' bʌ i ye'tel i lu' chilbeñetob jini 
ts'usub yic'ot jini pʌc'ʌbʌl ja'el. 

10Mach yomic temel ma' c'ʌn ti top' lum jini wacax yic'ot burro. 

11Mach yomic ma' jal cha'chajp puy ti' melol pisil. Mach yomic i tsutsel tiñʌme' 

temel yic'ot lino. 

12Che' ma' mel rebozo cha'an ma' bʌc' a bʌ, yom ma' ts'is jaxbil bʌ puy ya' ti 

jujump'ejl i xujc. 

Jini mandar tac cha'an chuqui toj 

13Che' an juntiquil mu' bʌ i pʌy x'ixic cha'an i yijñam, che' bʌ tsa'ix i pi'le mi tsa' 

caji i jop'ben i mul, 

14mi tsa' to'ol caji i payxo sajcʌben i mul, mi tsi' yʌlʌ: “Mach xch'oquix ili x'ixic 

che' bʌ tsac teche c pi'len”, mi che'en. 

15Che' jini la' tilicob i tat i ña' jini xch'oc. La' i pʌsob i yejtal i ch'oclel ti' tojlel i 

wutob jini xñoxob ya' ti tejclum. 

16I tat jini xch'oc mi caj i subeñob jini xñoxob ya' ti tejclum: “Joñon tsa cʌq'ue 

calobil ili winic cha'an i yijñam. Wʌle wolix i ts'a'len. 

17Wolix i payxo sajcʌben i mul. Woli' yʌl: Mach xch'oquix tsac taja a walobil, 

che'en, pero q'uelbenla i yejtal i ch'oclel jini calobil”, che'en. Che' jini muq'uix i 
t'ʌsben i pislel jini xch'oc bʌ i yalobil ti' tojlel jini xñoxob. 

18Jini xñoxob muq'uix i chucob jini winic cha'an mi' jats'ob ti pʌchi. 

19Muq'uix i yʌq'ueñob i toj multa uxbajc' peso (1,200). Wersa mi caj i yʌq'uen i 

tat jini xch'oc, come tsa'ix i lon to'ol ac'ʌ ti quisin jini xch'oc ti' tojlel jini israelob. 
Jini cha'an mi caj i cʌytʌl cha'an i yijñam. Mach mejlic i choc loq'uel ti' yotot ti 
pejtelel ora. 

20Pero mi isujmʌch jini t'an cha'an mach xch'oquix tsi' taja, 

21che' jini an ti' wenta jini winicob ya' ti tejclum cha'an mi' chucob majlel ya' ti' ti' 

yotot i tat cha'an mi' julob ti xajlel. Che' jini mi' caj ti chʌmel cha'an tsa'ix i mele 
chuqui leco ti' tojlel Israel, come tsi' cha'le i ts'i'lel ti' yotot i tat. Che' jini mi' caj ti 
lajmel jontolil ti la' tojlel. 

22Mi tsa' tajle winic ñolol yic'ot x'ixic am bʌ i ñoxi'al, la' laj chʌmicob, jini winic 

yic'ot jini x'ixic, cha'an mi' jilel chuqui leco ti' tojlel Israel. 

23Mi an juntiquil xch'oc c'ajtibilix bʌ i cha'an winic, mi tsa' c'oti yambʌ winic ya' 

ba'an ti' mal tejclum, mi tsa' xʌ caji ti ñoltʌl yic'ot, 

24che' jini yom mi la' laj bʌ chucob loq'uel ya' ti' ti' jini tejclum cha'an mi la' julob 

ti xajlel. Mi caj i chʌmel jini xch'oc ti' caj cha'an ma'anic tsi' cha'le oñel ya' ti mal 
tejclum. Mi caj i chʌmel jini winic ti' caj cha'an tsi' pi'le jini c'ajtibilix bʌ xch'oc. 
Che'ʌch yom mi la' jisan jontolil ti la' tojlel. 

25Pero mi tsi' wersa pi'le xch'oc juntiquil winic che' an ti cholel, wersa yom mi' 

chʌmel jini winic, come tsi' tic'la jini xch'oc. 

26Pero jini xch'oc ma'anic chuqui mi caj la' tumben, come ma'anic i mul cha'an 

mi' chʌmel, come lajal tsi' yubi i tic'lʌntel che' bajche' juntiquil mu' bʌ i tsʌnsʌntel 
che' ma'anic i mul. 

27Come jini winic tsi' taja ya' ti cholel. Jini xch'oc tsi' cha'le oñel pero ma'anic 

majch tsi' yubibe i yoñel cha'an mi' coltan. 

28Mi mach c'ajtibilic jini xch'oc, mi tsi' taja winic mi tsa' caji ti ñoltʌl yic'ot cha'an 

mi' pi'len, mi an majqui tsi' q'uele, 

29jini winic tsa' bʌ ñole yic'ot jini xch'oc muq'uix i yʌq'uen lujump'ejl i yuxc'al 

sʌsʌc taq'uin i tat jini xch'oc. Pero jini winic muq'uix i pʌy jini xch'oc come tsa'ix 
i pi'le. Mach mejlic i choc loq'uel ti pejtelel ora che' cuxulob to. 

30Mach a pʌyben i yijñam a tat come i pi'ʌlʌch a tat. Mach a wʌc' ti quisin a tat. 

Deuteronomio 23 

Tic'bilob ti ochel 

1Mach mejlic ti ochel ya' ti' tejclum lac Yum jini mach bʌ wenix i winiclel. 

2Mi tsi' cha'le i tsi'lel winic mi x'ixic, mi tsa' tili i yalobil, mach mejlic ti ochel i 

yalobil ti' yotot lac Yum c'ʌlʌl ti lujunlajm i p'olbal. 

3Mach mejlic ti ochel ja'el jini amoñob yic'ot moabob ya' ti' yotot lac Yum c'ʌlʌl 

ti lujunlajm i p'olbal. 

4Come ma'anic tsi' ch'ʌmbeyetla tilel i bʌl la' ñʌc' ya' ti bij che' bʌ tsa' loq'uiyetla 

ti Egipto. Tsi' yʌq'ueyob i majtan jini Balaam (i yalobil Beor am bʌ ti Petor ti 
Mesopotamia) cha'an mi' p'ajetla. 

5Lac Yum Dios ma'anic tsi' ñich'tʌbe i t'an Balaam. Tsi' yʌq'ueyetla i yutslel i 

pusic'al ti' q'uexol i p'ajoñel Balaam, come c'ux mi' yubiñetla lac Yum Dios. 

6Mach yomic mi la' coltan jini amoñob yic'ot jini moabob ti pejtelel ora. 

7Mach yomic mi la' ts'a'len jini edomob, come la' pi'ʌlob. Mach mi la' ts'a'len jini 

egiptojob, come ti yambʌ ora ya' chumuletla ti' lumal. 

8I yuxlajmlel i yalobilob mi' mejlel ti ochel ti' yotot lac Yum. 

Laj c'oc'lel 

9-10Che' mi la' loq'uel ti guerra, yom tsajiletla cha'an mi la' cʌntan la' bʌ ti pejtelel 

chuqui tac leco. Mi an juntiquil ti la' tojlel mach bʌ sʌquic cha'an ti caj tsa' to'ol 
tili chuqui leco ti' winiclel che' ti ac'ʌlel, yom mi' loq'uel ya' ba' añetla. 

11Yom mi' tʌts' i bʌ ti' tojlel jini much'quibilo' bʌ winicob jinto mi' bʌjlel q'uin. Che' 

ti ic'ajel yom mi' cha'len ts'ʌmel. Ti wi'il mi' mejlel ti cha' ochel ya' ba' añetla. 

12Yom mi la' mel jump'ejl ajñibʌl ya' ba' mi la' majlel che' mi la' loq'uel ti' tojlel la' 

pi'ʌlob. 

13Ti jujuntiquiletla yom alʌ pala yic'ot e'tijibʌl la' cha'an, cha'an ma' c'ʌn a pic jini 

lum ba' ma' cha'len wutstʌl. Che' ujtemetix ti wutstʌl ti paxiyal, yom ma' mujlan 
ti lum. 

14Come ya'ʌch an lac Yum Dios la' wic'ot baqui mi la' majlel cha'an mi' 

coltañetla, cha'an mi' yʌq'ueñetla ti la' c'ʌb jini la' contrajob. Jini cha'an sʌc yom 
ya' ba' mi la' much'quin la' bʌ, cha'an ma'anic chuqui bibi' ya'i, ame i tʌts' i bʌ 
lac Yum ti la' tojlel. 

Bajche' yom mi' yajñelob 

15Mi tsa' c'oti ti puts'el juntiquil x'e'tel ti la' tojlel, mach yomic ma' cha' pʌy majlel 

ba'an i yum. 

16Yom ma' wʌc' ti chumtʌl ya' ti a lum baqui mi' mulan. Mach yomic ma' tic'lan. 

17Jini x'ixic yic'ot winic israelo' bʌ, mach yomic mi' choñob i bʌ ti ts'i'lel che' 

bajche' mi' melob jini mu' bʌ i ch'ujutesañob dioste' tac. 

18Mach yomic ma' ch'ʌm tilel i tojol i ts'i'lel x'ixic mi i tojol i ts'i'lel winic cha'an 

ma' toj a bet ti' yotot lac Yum Dios, come ts'a' mi' q'uel lac Yum Dios majqui jach 
mi' mel che' bajche' jini. 

19-20Che' an chuqui ma' wʌq'uen ti majan juntiquil a pi'ʌl, mi taq'uin mi i bʌl i ñʌc' 

mi yambʌ an tac bʌ i c'ʌjñibal mach yomic ma' wersa c'ajtin i jol taq'uin. Cojach 
jini parte bʌ mach bʌ israelic mi mejlel a wersa c'ajtiben i jol taq'uin, pero a pi'ʌl 
mach mejlic a ch'ʌmben i jol taq'uin. Che' jini mi caj i coltañet lac Yum Dios ti 
pejtelel mu' bʌ la' mel ti jini lum woli bʌ i yʌq'ueñet ba' ma' majlel ti chumtʌl. 

21Che' ma' suben lac Yum Dios chuqui mi caj a cha'len, yom ma' mel ti ora, ame 

wersajic ma' mel a bʌ ti' tojlel lac Yum Dios, come mulilʌch mi ma'anic tsa' 
ts'ʌctesa. 

22Pero mi ma'anic tsa' wʌc'ʌ a t'an cha'an chuqui mi caj a mel, ma'anic a mul. 

23Pero mi tsa' wʌc'ʌ a t'an, yom chʌn c'ajal a cha'an cha'an ma' ts'ʌctesan, come 

tsa'ix a sube lac Yum Dios. Jini cha'an yom ma' mel jini tsa' bʌ a wʌlʌ. 

24Che' ma' wochel ti' ts'usubil a pi'ʌl ti chumtʌl, mi mejlel a mʌc'ben i ts'usub 

jinto ma' ñaj'an, pero mach yomic ma' tuc' sujtel ti a wotot. 

25Che' ma' wochel ti tuc' trigo ya' ti' pʌc'ʌb yambʌ i yum, mi mejlel a boc ti a 

c'ʌb, pero mach mejlic a tsep yic'ot machit che' a wom a c'ux. Jasʌl cha'mujch' 
uxmujch'. 

Deuteronomio 24 

Che' mi' cʌyob i bʌ jini ñujpuñijemo' bʌ 

1Che' an winic tsa' bʌ i pʌyʌ i yijñam, mi ma'anic tsa' caji i mulan cha'an ti caj 

an chuqui leco tsi' q'uele ti' tojlel, mi mach yomix i q'uel, wersa mi yʌc' ti melol i 
juñilel cha'an mi' cʌyob i bʌ. Che' jini muq'uix i choc loq'uel ti yotot. 

2Che' loq'uemix jini x'ixic ti' tojlel jini winic, mi mejlel ti ñujpuñel yic'ot yambʌ 

winic. 

3Mi tsi' cha' choco loq'uel jini wi'ilix bʌ i ñoxi'al, mi tsi' cha' aq'ue i juñilel cha'an 

mi' cʌyob i bʌ, mi tsi' choco loq'uel ti' yotot, o mi tic'ʌl tsa' chʌmi jini winic che' 
anto yic'ot jini x'ixic, 

4mach mejlix i chʌn pʌy jini x'ixic jini ñaxan bʌ i ñoxi'al cha'an mi' chʌn ñoxi'alin, 

come tsa'ix ajni yic'ot yambʌ winic. Bibi'ix ti' wut lac Yum. Ts'a' mi' q'uel lac Yum. 
Mach ma' mel chuqui leco ti jini lum woli bʌ i yʌq'ueñetla lac Yum Dios. 

5Che' ujtel jax to ti ñujpuñijel juntiquil winic, mach mejlic ti loq'uel majlel ti guerra. 

Mach yomic ma' wa'chocon ti e'tel, pero yom jump'ejl jab mi' yajñel ya' ti' yotot 
cha'an mi' tijicñesan i pusic'al yic'ot jini xch'oc tsa' bʌ i pʌyʌ. 

Yan tac bʌ mandar 

6Mach yomic ma' ch'ʌmben i yej molino cha'an i q'uexol chuqui ma' wʌc' ti 

majan, come lajalʌch bajche' woli a ch'ʌmben i ch'ujlel i yum. 

7Mi tsa' taja juntiquil am bʌ i mul cha'an tsi' xujch'i yambʌ, mi ch'iton mi xch'oc 

ti' tojlel israelob, mi tsi' yʌc'ʌ ti majtan e'tel, yic'ot mi tsi' choño, wersa yom mi' 
chʌmel jini xujch'. La' jilic ti la' tojlel jini yujil bʌ melol che' bajche' jini. 

8Tsajin a bʌ che' an juntiquil am bʌ leco bʌ i tsoy. Yom ma' jac'ben i t'an 

motomajob levíjob, cha'an ts'ʌcʌl ma' mel bajche' mi' subeñetob. Come tsa'ix 
cʌq'ueyob mandar bajche' yom melol. 

9Ña'tan chuqui tsi' mele lac Yum Dios ti' tojlel Miriam che' bʌ loq'uemetix la ti 

Egipto. 

10Che' an i bet a pi'ʌl mach yomic ma' wochel ti' yotot cha'an ma' ch'ʌm loq'uel 

i chubʌ'an cha'an i q'uexol i bet. 

11Yom jach ma' wa'tʌl ti' ti' i yotot jini winic jinto mi' yʌq'ueñet i q'uexol. 

12Mi wen p'ump'un jini winic, mi tsi' yʌq'ueyet i bujc cha'an ti' caj i bet, mach ma' 

c'ʌn ti wʌyel. 

13Che' maxto bʌjlemic q'uin, yom ma' cha' sutq'uiben i pislel cha'an mi' c'ʌn ti 

wʌyel. Che' jini uts'at mi caj i q'uelet. Uts'at mi caj i q'uelet ja'el lac Yum Dios. 

14Mach yomic ma' p'ump'un tic'lan a winic cha'an p'ump'un, mi a pi'ʌlʌch o mi 

ñajt bʌ ch'oyol tsa' bʌ tili ti chumtʌl ti a tejclum. 

15Ti jujump'ejl q'uin che' ts'ʌctiyemix i ye'tel, yom ma' wʌq'uen i tojol che' maxto 

bʌjlemic q'uin, come p'ump'uñʌch. Tsa'ix i ña'ta ti' pusic'al cha'an mux caj i taj. 
Machic ma' wʌq'uen, mux caj i pejcan lac Yum cha'an jontolet. Che' jini mi caj 
a taj a mul. 

16Mach ma' wʌc' ti chʌmel jini tatʌlob cha'an ti caj i mul i yalobilob, mi jini alobob 

cha'an i mul i tat, come jujuntiquil i bajñel mi' caj ti chʌmel cha'an i bajñel mul. 

17Mach yomic ma' tic'lan jini mach bʌ mero anic i lumal ti la' tojlel yic'ot jini 

meba'o' bʌ. Mach yomic ma' ch'ʌmben i pislel jini meba' x'ixic cha'an i q'uexol i 
bet. 

18Yom ma' chʌn ña'tan bajche' añet ti yambʌ ora che' mozojet ya' ti' lumal 

Egipto. Lac Yum Dios tsi' loc'sayet ya'i. Jini cha'an che'ʌch yom ma' mel bajche' 
mic subeñet. 

19Che' ma' tuc a trigo ya' ti' yajñib, mi tsa' cʌyʌ junsejm jini a trigo, mach chʌn 

majliquet a ch'ʌm tilel. La'ix cʌlec cha'an mi' ch'ʌm jini ñajt bʌ ch'oyolob, yic'ot 
jini meba'ob, yic'ot jini meba' x'ixicob. Che' jini lac Yum Dios mi caj i coltañet ti 
pejtelel a we'tel mu' bʌ a mel. 

20Che' ma' tujc'an majlel jini te' i c'aba' olivo, mach yomic ma' cha' sʌclʌben i 

wut tsa' bʌ cʌle. La' cʌlec cha'an jini ñajt bʌ ch'oyolob, yic'ot jini meba'ob, yic'ot 
meba' x'ixicob. 

21Che' ma' tuc' a ts'usub, mach yomic ma' laj tuc' ti pejtelel. Yom ma' cʌybeñob 

jini ñajt bʌ ch'oyolob, yic'ot jini meba' alʌlob, yic'ot meba' x'ixicob. 

22Ña'tan bajche' añet ti yambʌ ora che' mozojet ti' lumal Egipto. Jini cha'an 

che'ʌch yom ma' mel bajche' mic subeñet. 

Deuteronomio 25 

1Che' woliyob ti leto cha'tiquilob, che' mi' majlel i melob i bʌ ba'an jini juez, an 

ti' wenta jini juez cha'an mi' tsictesan ti toj jini mach bʌ anic i mul. Mi caj i yʌq'uen 
i toj i mul jini tsa' bʌ i mele mulil. 

2Mi wersa yom mi' yubin asiyal jini am bʌ i mul, jini juez muq'uix i yʌc' ti ñoltʌl ti 

lum cha'an mi' jats' ti asiyal. Che'ʌch bajche' c'amel i mul mi caj i jajts'el. 

3Mi mejlel i yubin asiyal cha'c'al ti yajl, pero mach yomic i ñumel, ame muq'uic i 

cʌlʌx peq'uesʌntel ti' tojlel i pi'ʌlob. 

4Mach yomic ma' wʌq'uen i bosal wacax mu' bʌ i t'uchtan loq'uel i wut trigo. 

5Mi tsa' chʌmi winic, mi ma'anic i yalobil i yijñam tsa' bʌ cʌle ti meba, pero mi 

an i pi'ʌlob lajal bʌ i c'aba', mach i cha' pʌy jini x'ixic yambʌ winic parte bʌ i 
c'aba'. La' tilic i mu' jini x'ixic cha'an mi' pʌy cha'an i yijñam. 

6Jini ñaxan bʌ i yalobil mu' bʌ i yilan pañimil yom mi' yotsʌbentel i c'aba' jini 

ñaxan bʌ i ñoxi'al jini x'ixic cha'an ma'anic mi' junyajlel jilel i c'aba' jini winic ti' 
tojlel israel. 

7Pero mi mach yomic i pʌyben i yijñam i yeran jini winic, jini x'ixic muq'uix i 

majlel ya' ba'an jini xñoxob cha'an mi' subeñob: “Jini c mu' mach yomic i pʌyon 
cha'an mi' yʌq'ueñon ch'iton bʌ calobil cha'an mi' ch'ʌmben i c'aba' c ñoxi'al ti 
Israel”, che'en. 

8Jini xñoxob ya' ti tejclum muq'uix i chocob ti pʌyol jini winic cha'an mi' pejcañob. 

Mi wersa mach yomic i pʌy i mu' mi tsi' yʌlʌ: “Mach comic c pʌy”, mi che'en, 

9jini x'ixic muq'uix i majlel ya' baqui an jini winic ti' tojlel jini xñoxob. Muq'uix i 

loc'sʌben i zapato ti' yoc i mu'. Jini x'ixic mi caj i tujbʌben i wut i mu'. Mi caj i 
suben: “Che'ʌch mi' mejlel ti' tojlel jini winic mach bʌ yomic i q'uextʌben i c'aba' 
i yeran ti' tojlel israelob”, che'en. 

10Jini israelob mi caj i yotsʌbeñob i c'aba i yotot ili winic: I yotot jini tsa' bʌ 

jochbenti i xʌñʌb, che'ob. 

11Mi woli' contrajiñob i bʌ cha'tiquil winicob, mi tsa' tili i yijñam juntiquil, mi tsi' 

chucbe i contra ya ti' winiclel, 

12wersa yom ma' tsepben i c'ʌb jini x'ixic. Mach ma' p'untan. 

13-15Ti pejtelel ora che' mi la' cha'len mʌñoñel yic'ot choñoñel, yom ts'ʌcʌl la' 

p'isoñib. Toj yom mi la' p'is. Che' jini mi caj i tam'esʌntel la' jabilel wʌ' ti jini lum 
woli bʌ i yʌq'ueñetla lac Yum. 

16Come ts'a' mi' q'uel lac Yum pejtel mu' bʌ i melob chuqui leco. 

Yom mi' jisañob amalecob 

17Ña'tanla chuqui tsi' melbeyetla Amalec ya' ti bij, che' woliyetla ti loq'uel ti 

Egipto. 

18Tsa' loq'uiyob i tajetla ya' ti bij. Tsi' laj bʌc'tesayob jini c'uño' bʌ soldadojob 

woli bʌ i majlelob ti la' pat che' wen lujbeñetixla cha'an cabʌl xʌmbal. Ma'anic 
tsi' wis bʌc'ñayob lac Yum. 

19Jini cha'an che' mi' yʌq'ueñetla c'aj o lac Yum ti' tojlel pejtel la' contrajob ya' 

ba' mi la' majlel ti chumtʌl ti jini lum mu' bʌ i yʌq'ueñetla, yom mi la' junyajlel 
jisan jini amalecob. Mach yomic mi' ñajʌyel la' cha'an. 

Deuteronomio 26 

Ñaxan tac bʌ i wut pʌc'ʌb 

1Che' ochemetix la ti chumtʌl ti la' lum mu' bʌ i yʌq'ueñetla lac Yum Dios, 

2che' jini yom ma' loc'san pejtelel jini ñaxan tac bʌ i wut a pʌc'ʌb ya' ti a lum tsa' 

bʌ i yʌq'ueyetla lac Yum Dios. Yom ma' wotsan ti a chiquib, cha'an ma' ch'ʌm 
majlel ya' ti ajñibʌl yajcʌbil bʌ i cha'an lac Yum Dios ya' ba' yom ajñel la' wic'ot 
ba' mi' yʌc' ti cʌjñel i c'aba'. 

3Che' ma' c'otel ba'an jini motomaj am bʌ i ye'tel ti jim bʌ ora, mux caj a suben: 

“Wolix c tsictesan wʌle ti' c'aba' lac Yum Dios cha'an tsa'ix ochiyon wʌ' ti lum 
tsa' bʌ i yʌq'ueyonla che' bajche tsi' wʌn subeyob lac ñojte'el”. Che'ʌch yom ma' 
suben. 

4Jini motomaj muq'uix i ch'ʌm jini chiquib am bʌ ti a c'ʌb cha'an mi' yʌc' ya' ti 

pulʌntib i cha'an lac Yum Dios. 

5Che' jini yom ma' sub a bʌ ti' tojlel lac Yum Dios: “Jini c tat jiñʌch arameo tsa' 

bʌ jubi majlel ti Egipto, yic'ot winico' bʌ i yalobilob che' wi'ñayobix, che' ma'anic 
jaytiquilob. Tsa' chumleyob ya'i jinto tsa' wen p'ojliyob. Tsa' ajniyob ti colem 
tejclum. 

6Jini egiptojob tsa' caji' p'ump'un tic'lañonla. Tsi' yʌc'ʌyonla ti mel pusic'al. Cabʌl 

tsi' yʌc'ʌyonla ti to'ol e'tel. 

7Che' jini c'am tsa' lac pejca lac Yum Dios, i Dios lac ñojte'elob. Lac Yum tsi' 

yubibeyon lac t'an. Tsi' q'uele lac wocol che' añonla ti mozo cha'an majtan e'tel. 

8Jini cha'an lac Yum tsi' loc'sayonla ti Egipto ti ñuc bʌ i p'ʌtʌlel. I bajñel tsi' 

coltayonla yic'ot bʌbʌq'uen tac bʌ i yejtal i p'ʌtʌlel tsa' bʌ i pʌsbeyonla. 

9Tsi' pʌyʌyonla tilel ilayi. Tsi' yʌq'ueyonla jini lum wʌ' ba' chumulonla. Wen yujil 

colel pejtelel pʌc'ʌbʌl. Mi' yʌq'ueñonla lech yic'ot chab. 

10Jini cha'an wʌle tsac ch'ʌmʌ tilel ili ñaxan bʌ i wut c pʌc'ʌb ti a tojlel, c Yum”. 

Che' yom ma' suben lac Yum. Ya' yom ma' wʌc' ti' tojlel lac Yum Dios. Yom ma' 
ch'ujutesan lac Yum Dios. 

11Yom ma' wen tijicñesan a pusic'al cha'an pejtelel i bendición lac Yum tsa' bʌ 

i yʌq'ueyet temel yic'ot pejtelel jini año' bʌ ti a wotot, yic'ot levíjob, yic'ot jini ñajt 
bʌ ch'oyolob ya' bʌ añob a wic'ot. 

12Che' ujtemix a wʌc' pejtelel a diezmo che' ti yuxp'ejlel jab, jiñʌch i yorajlel 

diezmo tac yom bʌ ma' t'oxbeñob levíjob, yic'ot jini ñajt bʌ ch'oyolob, yic'ot 
meba' alʌlob, yic'ot meba' x'ixicob. Mi caj i c'uxob ti xchumtʌl tac ba' añetla jinto 
che' tijicñayobix cha'an ñajobix. 

13Che' jini mi caj a wʌl ti' wut lac Yum: “Tsa'ix c loc'sa c diezmo ti cotot. Tsa'ix 

cʌq'ueyob jini levíjob, yic'ot jini ñajt bʌ ch'oyolob, yic'ot meba' alʌlob, yic'ot 
meba' x'ixicob che' bajche' tsa' subeyon ti mandar. Ma'anic tsac ñusʌbeyet a 
t'an. Ma'anic tsa' ñajʌyi c cha'an. 

14Ma'anic tsaj c'uxu a cha'an bʌ che' woliyon ti uc'taya. Ma'anic tsac tʌlʌ che' 

bibi'on. Ma'anic tsa cʌq'ue jini ch'ujlelʌlob. Tsa'ix c mele che' bajche' tsa' 
subeyon. 

15C Yum añet bʌ ti panchan jini Ch'ujul bʌ Ajñibʌl, yom ma' q'uelon. Coltan 

pejtelel a tejclum ti Israel. Yom ma' wʌq'uen i wenlel jini lum tsa' bʌ a wʌq'ueyon 
lojon che' bajche' tsa' wʌn sube c ñojte'el lojon. Jiñʌch wen bʌ lum ba' mi' colel 
pejtelel pʌc'ʌbʌl. Mi' yʌq'ueñon lech yic'ot chab”. Che'ʌch yom ma' suben. 

Ch'ujulob ti' tojlel lac Yum 

16Lac Yum Dios wolix i subeñet wʌle cha'an ts'ʌcʌl yom ma' jac'ben i t'an yic'ot 

i mandar. Yom wen tsajalet cha'an ts'ʌcʌl ma' mel ti pejtelel a pusic'al, yic'ot 
pejtelel a ña'tʌbal. 

17Tsa'ix a tsictesa sajmʌl, jiñʌch a Dios jini lac Yum. Tsa'ix a wʌc'ʌ a t'an cha'an 

muq'uix cajel a chʌn tsajcan majlel. Muq'uix caj a jac'ben i mandar yic'ot i t'an 
yic'ot a tic'ol. Muq'uix cajel a wen ubiben i t'an. 

18Tsa'ix i yʌc'ʌ i t'an lac Yum ja'el. Tsa'ix i yʌlʌ sajmʌl cha'an i tejclumet che' 

bajche' tsi' wʌn subeyet. Jini cha'an mi caj a jac'ben pejtel i mandar. 

19Che' jini mi caj i ñumen aq'uetla ti ñuc cha'an ñumen mi la' taj la' c'uxbintel 

yic'ot la' wenlel ti' tojlel yambʌ tejclum tac. Mi caj la' wochel ti ch'ujul bʌ i tejclum 
lac Yum Dios che' bajche' tsi' yʌlʌ. 

Deuteronomio 27 

Mi caj i ts'ijbuntel jini mandar ti xajlel ya' ti Ebal wits 

1Moisés yic'ot jini xñoxob ti Israel tsi' sube israelob: Yom mi la' jac' pejtelel ili 

mandar mu' bʌ c subeñetla wʌle. 

2Che' ma' c'axel ti junwejl Jordán ja', che' ma' c'otel ti jini lum mu' bʌ i yʌq'ueñetla 

lac Yum Dios, yom ma' ts'ʌl letsel xajlel, jini mero ñuc tac bʌ. Che' jini yom ma' 
bon ti tan. 

3Yom ma' laj ts'ijban tac ili t'an che' ochemetix ti jini lum woli bʌ i yʌq'ueñet lac 

Yum Dios, ya' ba' wen yujil colel pejtelel pʌc'ʌbʌl, jini lum mu' bʌ i yʌq'ueñet 
lech yic'ot chab che' bajche' lac Yum Dios tsi' wʌn subeyob lac ñojte'elob. 

4Che' ñumeñetix ya' ti Jordán, yom ma' ts'ʌl letsel xajlel ya' ti wits i c'aba' Ebal. 

Yom ma' bon ti tan. 

5Ya' yom ma' wa'chocon jump'ejl pulʌntib i cha'an lac Yum Dios, melbil bʌ ti 

xajlel. Mach yomic ma' c'ʌn tsucu taq'uin mi fierro ti melol. 

6Wa'chocon i pulʌntib i majtan lac Yum yic'ot xajlel tac mach bʌ juc'bilic cha'an 

yom ma' pulben i majtan lac Yum Dios. 

7Yom ma' wʌq'uen tsʌnsʌbil bʌ i majtan cha'an i ñʌch'tʌlel a pusic'al. Ya' yom 

ma' c'ux we'elʌl. Yom tijicña a pusic'al ti' tojlel lac Yum Dios. 

8Yom ma' wen ts'ijban pejtel ili mandar ya' ti xajlel, che'en. 

9Che' jini Moisés temel yic'ot motomajob, levíjob, tsi' pejcayob pejtelel israelob: 

Ubin Israel, yom ma' wajñel ti ñʌch'ʌl, come wʌle tsa'ix ochiyet ti' tejclum lac 
Yum Dios. 

10Jini cha'an yom ma' wubiben i t'an lac Yum Dios. Yom ma' jac' pejtel ili t'an 

woli bʌ c subeñet, che'en Moisés. 

Ya' ti wits tac i c'aba' Ebal yic'ot Gerizim 

11Moisés tsi' subeyob ti jini q'uin: 

12Che' c'axemetix la ya' ti Jordán ja', muq'uix i majlelob ti wa'tʌl ti wits i c'aba' 

Gerizim cha'an mi' subob uts bʌ t'an: Simeón, Leví, Judá, Isacar, José, yic'ot 
Benjamín. 

13Muq'uix i majlelob ti wa'tʌl ya' ti wits i c'aba' Ebal cha'an mi' tsictesañob wocol: 

jini Rubén, Gad, Aser, Zabulón, Dan, yic'ot Neftalí. 

14Jini levíjob muq'uix i pejcañob ti c'am bʌ t'an pejtelel israelob. Mi caj i yʌlob: 

15“La' aq'uentic wocol jini winic mu' bʌ i mel dioste' cha'an mi' ch'ujutesan 

anquese mucul jach mi' yʌc'. Lajal i mul mi tsi' c'ʌñʌ te' o mi tsi' c'ʌñʌ plata, 
come ts'a' mi' q'uel lac Yum jini diostac”, che'ob. Pejtelel jini año' bʌ ti tejclum 
mi caj i yʌlob: “Amén”, che'ob. 

16“La' aq'uentic wocol jini mach bʌ anic mi' p'is ti wenta i tat i ña'”. Pejtelel jini 

año' bʌ ti tejclum mi caj i yʌlob: “Amén”, che'ob. 

17“La' aq'uentic wocol jini mu' bʌ i c'axtesan majlel i cayajonlel i lum i pi'ʌl”, 

che'ob. Pejtelel jini año' bʌ ti tejclum mi caj i yʌlob: “Amén”, che'ob. 

18“La' aq'uentic wocol jini mu' bʌ i lotin xpots' cha'an mi' loq'uel ti' bijlel”, che'ob. 

Pejtelel jini año' bʌ ti tejclum mi caj i yʌlob: “Amén”, che'ob. 

19“La' aq'uentic wocol jini mach bʌ anic mi' mel ti uts'at jini ñajt bʌ chumulob, 

yic'ot meba' x'ixicob yic'ot alʌlob”, che'ob. Pejtelel jini año' bʌ ti tejclum mi caj i 
yʌlob: “Amén”, che'ob. 

20“La' aq'uentic wocol jini mu' bʌ i pi'lʌben i yijñam i tat, come i pi'ʌlʌch i tat. 

Woli' yʌc' ti quisin i tat”, che'ob. Pejtelel jini año' bʌ ti tejclum mi caj i yʌlob: 
“Amén”, che'ob. 

21“La' aq'uentic wocol jini mu' bʌ i i pi'len jini alʌc'ʌl tac”, che'ob. Pejtelel jini año' 

bʌ ti tejclum mi caj i yʌlob: “Amén”, che'ob. 

22“La' aq'uentic wocol jini mu' bʌ i pi'len i chich, yic'ot xch'oc bʌ i yalobil i tat, 

yic'ot xch'oc bʌ i yalobil i ña'”, che'ob. Pejtelel jini año' bʌ ti tejclum mi caj i yʌlob: 
“Amén”, che'ob. 

23“La' aq'uentic wocol jini mu' bʌ i pi'len i nij'al”, che'ob. Pejtelel jini año' bʌ ti 

tejclum mi caj i yʌlob: “Amén”, che'ob. 

24“La' aq'uentic wocol jini mu' bʌ i mucu tsʌnsan i pi'ʌl”. Pejtelel jini año' bʌ ti 

tejclum mi caj i yʌlob: “Amén”, che'ob. 

25“La' aq'uentic wocol jini mu' bʌ i ch'ʌm i majtan cha'an mi' tsʌnsan jini mach 

bʌ anic i mul”, che'ob. Pejtelel jini año' bʌ ti tejclum mi caj i yʌlob: “Amén”, 
che'ob. 

26“La' aq'uentic wocol jini mach bʌ anic mi' jac' i mel ili mandar”, che'ob. Pejtelel 

jini año' bʌ ti tejclum mi caj i yʌlob: “Amén”, che'ob. 

Deuteronomio 28 

Jini bendición 
(Lv. 26.3-13; Dt. 7.12-24) 

1Mi uts'at ma' wubiben i t'an lac Yum Dios, mi ts'ʌcʌl ma' mel pejtel jini mandar 

woli bʌ c subeñetla wʌle, lac Yum Dios mi caj i ñumen aq'uet ti ñuc ti' tojlel pejtel 
yan tac bʌ tejclum ti pañimil. 

2-6Mi caj a taj pejtel ili bendición, mi xuc'ul ma' ch'ujbiben i t'an lac Yum Dios: 

Uts'at mi caj a wajñel ila ti tejclum, yic'ot ti a lum. Uts'at mi caj i p'ojlelob a 
walobilob, yic'ot i wut a pʌc'ʌb, yic'ot i yal pejtelel a wʌlac', wacax yic'ot tiñʌme'. 
Uts'at pejtel mu' bʌ a wʌc' ti a chiquib, yic'ot jini mu' bʌ a juch' cha'an ma' c'ux. 
Uts'at chuqui mi caj a taj che' ma' loq'uel ti a we'tel yic'ot che' ma' cha' ochel. 

7Lac Yum mi caj i yʌc' ti jilel a contrajob. Jump'ejl bij mi caj i tilelob i contrajiñet, 

wucp'ejl bij mi caj i pujquelob majlel che' mi' puts'tañetob. 

8Lac Yum mi caj i yʌq'ueñet i bendición ti' yotlel a trigo. Ti pejtelel chuqui tac 

ma' mel ti a c'ʌb mi caj i wen aq'ueñet i bendición lac Yum Dios ya' ti a lum woli 
bʌ i yʌq'ueñet. 

9Lac Yum mi caj i wa'chocoñet ti ch'ujul bʌ i tejclumet che' bajche' tsi' wʌn alʌ, 

mi ts'ʌcʌl ma' jac'ben i mandar lac Yum Dios cha'an ma' cha'len xʌmbal ti' bijlel. 

10Che' jini pejtel jini yambʌ tejclum tac mi caj i q'uelob ñucʌch i p'ʌtʌlel lac Yum 

ti la' tojlel. Jini cha'an mi caj i bʌc'ñañet come i cha'añetla lac Yum. 

11Lac Yum mi caj i wen p'ojlesan a walobilob, yic'ot a wʌlac' tac, yic'ot i wut a 

pʌc'ʌb ya' ti a lum mu' bʌ caj i yʌq'ueñet che' bajche' tsi' wʌn subeyob a 
ñojte'elob. 

12Lac Yum mi caj i loc'sʌbeñet jini uts'at bʌ lotol bʌ ti panchan cha'an mi' 

coltañet. Mi caj i choc jubel ja'al ya' ti a lum che' ti yorajlel, cha'an mi' colel 
pejtelel jini tsa' bʌ a pʌc'ʌ. Mi caj a wʌq'uen ti majan yan tac bʌ tejclum, pero 
jatet ma'anic ma' cajel ti majan. 

13Lac Yum mi caj i yʌq'uetla ti ñaxan ti' tojlel a pi'ʌlob, mach ti wi'ilic. Mi caj a 

wajñel ti' pam, mach ti yebalic, mi xuc'ul ma' chʌn jac'ben i mandar lac Yum 
Dios woli bʌ c subeñetla wʌle. 

14Mach yomic ma' wis cʌy ili t'an woli bʌ c subeñet wʌle ame sajtiquet ti yambʌ 

bij, ame muq'uic a ch'ujutesan jini dioste' tac am bʌ ti pañimil. 

Mi caj i toj i mul jini xnusa mandar 
(Lv. 26.14-46) 

15-19Mi mach a womic a wubiben i t'an lac Yum Dios, mi tsa' ñusʌbe i t'an yic'ot 

i mandar woli bʌ c subeñetla wʌle, mi caj i c'otel ti a tojlel pejtel ili wocol tac: 
Wocol jax mi caj a ñusan q'uin ya' ti a lum yic'ot ya' ti tejclum. Ma'anix mi caj i 
chʌn bujt'el a chiquib. Mach jasʌlic chuqui ma' juch' cha'an ma' c'ux. Ma'anix 
mi' cajelob ti wen colel a walobilob. Ma'anix mi' caj ti colel a pac' ti lum. Ma'anix 
mi' caj ti p'ojlel a wacax yic'ot a tiñʌme'. Bʌbʌq'uen jax baqui ma' majlel, yic'ot 
che' ma' cha' sujtel. 

20Lac Yum mi caj i chocbeñet tilel wocol yic'ot wi'ñal. Wocol jax mi caj a wubin 

c'ʌlʌl jinto ma' jisʌntel, cha'an ti' caj jontol bʌ a melbal cha'an tsa' cʌyʌ lac Yum. 

21Lac Yum mi caj i choc tilel cabʌl chʌmel ti a tojlel c'ʌlʌl jinto ma' sʌc jilel ya' ti 

lum baqui ma' majlel ti chumtʌl. 

22Mi caj i yʌq'ueñet lac Yum jini leco bʌ ojbal i c'aba' labi ojbal, yic'ot jontol bʌ 

c'ajc, yic'ot sijt'el tac, yic'ot yujil bʌ lejmel ti a bʌc'tal, yic'ot i yuchlel a pʌc'ʌb, 
yic'ot jajmel, c'ʌlʌl jinto ma' laj jilel. 

23Jini panchan am bʌ ti chan lajal mi caj a q'uel che' bajche' lamina, yic'ot jini 

lum baqui añetla lajal mi caj a q'uel bajche' fierro. 

24Lac Yum mi caj i choc jubel ts'ubejn i wenta ja'al c'ʌlʌl jinto ma' laj jilel. 

25Lac Yum mi caj i yʌq'uet ti puts'el ti' wutob a contrajob. Junts'ijt bij mi caj a 

loq'uel a taj a contra. Wucp'ejl bij mi caj a majlel ti puts'el ti' tojlel. P'ump'un jax 
mi caj a tic'lʌntel ti jujump'ejl a lumal. 

26Che' ma' chʌmel, jini xta'jol yic'ot bajlum mi caj i c'ux a bʌc'tal. Ma'anix majqui 

mi caj i nijcan loq'uel che' woli' c'ux. 

27Lac Yum mi caj i yʌq'ueñet jini leco bʌ tsoy am bʌ ti Egipto, yic'ot jini chʌcajl 

tac, yic'ol sal, yic'ot leco tac bʌ tsoy mach bʌ anix i ts'ʌcal. 

28Lac Yum mi caj i soc a jol. Mi caj i yʌp a wut. Ma'anix mi caj a ña'tan baqui 

ma' majlel. 

29Ti xinq'uiñil lajlaña mi caj a tʌl pañimil che' bajche' mi' mel jini xpots' ti ac'ʌlel. 

Ma'anic mi caj a seb c'otel baqui a wom majlel. P'ump'un mi caj a tic'lʌntel ti 
pejtelel ora. Mi caj i jilel a chubʌ'an ti xujch'. Ma'anic majqui mi caj i coltañet. 

30Mi caj a lon c'ajtin a wijñam. Yambʌ winic mi caj i ñoltʌl yic'ot. Mi caj a lon 

wa'chocon a wotot. Ma'anic mi caj a c'ʌn. Mi caj a lon pʌc' a ts'usub. Ma'anic mi 
caj a mʌc'ben i wut. 

31Ti' tojel a wut mi caj i tsʌnsʌntel a wacax. Ma'anic mi caj a wʌq'uentel mi 

ts'ita'ic chuqui ma' c'ux. Jini a burro muq'uix i pʌjyel majlel che' woli a q'uel. 
Ma'anix mi caj a chʌn sutq'uibentel. Jini a contrajob mi caj i ch'ʌmob a tinʌme'. 
Ma'anix majch mi caj i coltañet. 

32Jini ch'iton yic'ot xch'oc bʌ a walobilob mi caj i pʌjyelob majlel ti yambʌ tejclum 

che' wola' q'uel. Ma'anix mi caj a chʌn q'uelob. C'ux mi caj a wubin. Ma'anix a 
p'ʌtʌlel cha'an ma' coltañob. 

33Pejtelel i wut a pʌc'ʌb mi caj i c'uxob yambʌ tejclumob mach bʌ a cʌñʌyic. 

P'ump'un jax mi caj a tic'lʌntel ti pejtelel ora. 

34Tonto jax mi caj a majlel cha'an pejtelel jini mu' bʌ a q'uel. 

35Lac Yum mi caj i yʌq'ueñet tsoy an tac bʌ i pujwil ti a woc c'ʌlʌl ti a xinjol. 

Mach i ñopoyic ts'ac. 

36Lac Yum mi caj i pʌyet majlel temel yic'ot a rey wa'chocobil bʌ a cha'an. Mi 

caj i yʌq'uet ti' wenta yambʌ tejclum ba' ma'anic a cʌñʌ bʌ, ba' ma'anic tsi' cʌñʌ 
a ñojte'elob. Ya'i mi caj a ch'ujutesan yan tac bʌ dios melbil bʌ ti te' yic'ot ti 
xajlel. 

37Bʌbʌq'uen mi caj a wubin. Mi caj i wajleñetob. Mi caj i ts'a'leñetob jini winicob 

x'ixicob ti yan tac bʌ tejclum, ya' ba' mi caj i pʌyet majlel lac Yum. 

38Che' ti yorajlel pac' wen on mi caj a cuch majlel la' pac', pero ts'ita' jach mi caj 

a c'aj, come jini sajc' mi caj i jisan. 

39Mi caj a pʌc' a ts'usubil. Mi caj a wen q'uel, pero ma'anic mi caj a wis jap. 

Ma'anic mi caj a tuc', come jini motso' mi caj i laj c'ux. 

40Cabʌl la' cha'an olivote', pero ma'anic mi caj a c'ʌmben i yetsel cha'an ma' 

bon a bʌ, come i wut mi' caj ti laj yajlel. 

41Mi caj a cosan ch'iton yic'ot xch'oc bʌ a walobilob, pero ma'anic mi caj i 

yajñelob a wic'ot, come mi caj i cʌjchelob majlel. 

42Jini xc'ajba sajc' mi caj i laj jisan pejtelel a te' tac yic'ot a pʌc'ʌb. 

43Jini ñajt bʌ ch'oyolob ya' bʌ chumulob ti a lum wen chan mi caj i melob i bʌ ti 

a tojlel, pero jatet pec'atax mi caj a wajñel. 

44Mi caj i yʌq'ueñetob ti majan, pero ma'anic chuqui mi caj a wʌq'uen ti majan. 

Yambʌ mi caj i yajñel ti ñaxan. Jatet mi caj a wajñel ti wi'ipat. 

45Mi caj i tilel ti a tojlel pejtelel ili wocol. Mi caj a ts'a'lentel, c'ʌlʌl jinto ma' jisʌntel 

cha'an ti' caj ma'anic tsa' jac'be i t'an lac Yum Dios. Ma'anic tsa' lotbe pejtel i 
mandar yic'ot pejtelel i t'an tsa' bʌ i subeyet. 

46Jini cha'an mi caj a taj pejtel ili wocol jatet yic'ot a p'olbal cha'an ma' 

cʌntesʌntel, cha'an ma' cha'len bʌq'uen ti pejtelel ora. 

47Cha'an ti' caj ma'anic tsa' melbe chuqui yom lac Yum Dios, mach tijicñayic a 

pusic'al anquese wen chumulet cha'an tsa' wen p'ojli a chubʌ'an. 

48Jini cha'an mi caj a yuman a contrajob mu' bʌ caj i choc tilel lac Yum. Mi caj 

a wubin tiquin ti' yic'ot wi'ñal yic'ot tsʌñal che' ma'anix a pislel. An cʌbʌl chuqui 
mi' cajel ti falta a cha'an. Jini a contra mi caj i yʌq'ueñet al bʌ a cuch jinto mi' 
jisañetla. 

49Lac Yum mi caj i pʌy tilel yambʌ tejclum wen ñajt bʌ chumul ti yambʌ lum. 

Lajal bajche' xiye' mi caj i tilel i xujch'iñet majlel. Yañʌch bʌ i t'an jini winicob. 

50Wen jontolob. Lajal i wutob bajche' bʌte'el ts'i'. Ma'anic mi caj i p'isob ti wenta 

jini xñoxob. Ma'anic mi caj i p'untañob alʌlob. 

51Mi caj i c'uxob i yal a wʌlac', yic'ot pejtel yujil bʌ colel ti a lum jinto ma' sʌc 

jisʌntel. Ma'anic mi caj i wis cʌybeñet a trigo yic'ot i ya'lel ts'usub, yic'ot aceite, 
yic'ot i yal wacax, yic'ot tiñʌme'. Che' jini mi caj i jisañet. 

52Mi caj i joy mʌctañet ti jujump'ejl tejclum, c'ʌlʌl jinto mi' jejmel jini ts'ajc am bʌ 

ti a joytʌlel anquese tsa' lon ña'ta muq'uix i coltañet jini chan bʌ ts'ajc ya' ba' 
chumuletla ti jini lum tsa' bʌ i yʌq'ueyetla lac Yum Dios. 

53Che' wi'ñayet mi caj a c'uxben i bʌc'tal jini ch'iton bʌ yic'ot xch'oc bʌ a 

walobilob tsa' bʌ i yʌq'ueyetla lac Yum Dios, come wen wocol mi caj a wubin 
che' mi' c'otelob a contrajob ti' caj a mul. 

54Jini wen uts bʌ winic ma'anic mi caj i p'untan i yeran yic'ot i yijñam, yic'ot jini 

cha'tiquil uxtiquil i yalobilob am bʌ yic'ot. 

55Che' mi' c'uxben i bʌc'tal i yalobil, ma'anic mi caj i t'oxbeñob i pi'ʌlob anquese 

wi'ñayob jax cha'an ma'anobix i bʌl i ñʌc'. Lajal mi caj i yubiñob wocol ti 
jujump'ejl tejclum cha'an i contrajintelob. 

56Jini wen uts bʌ x'ixic tsa' bʌ i cʌnta i bʌ ti yambʌ ora mach bʌ wis anic t'uchtʌbil 

i cha'an lum i mal i yoc, ma'anix mi' p'untan i ñoxi'al yic'ot i yalobilob. 

57Ma'anic mi caj i wis t'oxbeñob i bʌl i ñʌc'. Ti mucul jach mi caj i c'ux i yalobil, 

yic'ot ja'el i chujyil i yalobil che' ujtel to i yʌc' ti pañimil. Ma'anix chuqui mi' taj i 
c'ux, cha'an cabʌl a tic'lʌntel yic'ot a wocol ti' tojlel a contrajob. 

58Mi ma'anic ma' wen tsajin a bʌ cha'an ma' jac' pejtel ili mandar ts'ijbubil bʌ ti 

ili jun, mi ma'anic ma' bʌc'ñan jini ñuc bʌ lac Yum Dios wen bʌc'ñʌbil bʌ, 

59lac Yum mi caj i choc tilel ba' añetla yic'ot ba' añob la' walobilob bʌbʌq'uen 

tac bʌ c'amʌjel, jini c'amʌjel mach bʌ anix i yujtibal, yic'ot jini jontol tac bʌ 
c'amʌjel mach bʌ yujilic lajmel ti ora. 

60Mi caj i choc tilel pejtel jini jontol tac bʌ c'amʌjel lajal bajche' tsi' yubiyob ti 

Egipto, jini tsa' bʌ a bʌc'ña ti yambʌ ora. Ma'anix mi caj i chʌn cʌyet. 

61Lac Yum mi caj i choc tilel ti a tojlel ja'el pejtel jini jontol bʌ c'amʌjel mach bʌ 

ts'ijbubilic ti ili jun, i juñilel mandar. Mi caj i jisañet. 

62Che' jini mach chʌn lajaletix la bajche' jini ec' am bʌ ti panchan, come ma'anix 

jaytiquil mu' bʌ caj i cʌytʌlob cha'an ti caj ma'anic tsa' la' jac'be i mandar lac 
Yum Dios. 

63Ti yambʌ ora tijicña jax i pusic'al lac Yum tsi' wen coltayetla. Tsi' p'ojlesayetla, 

pero mach che'ic ti jim bʌ ora. Mi caj i yubin i tijicñʌyel i pusic'al ba' ora mi' 
junyajlel jisañetla. Mi caj la' chojquel loq'uel ti lum. 

64Mi caj i pam puquetla ti yan tac bʌ tejclum, ti junwejl pañimil. Ya' mi caj la' 

ch'ujutesan jini dios tac mach bʌ cʌmbilic la' cha'an, mach bʌ cʌmbilic i cha'an 
la' ñojte'elob, jini dios tac melbil bʌ ti te' yic'ot ti xajlel. 

65Ma'anic mi caj a taj c'aj o baqui jach ma' majlel ti yan tac bʌ tejclum. Ma'anic 

mi caj a wubin a tijicñʌyel. Lac Yum mi caj i wen aq'ueñet bʌq'uen. Mi caj i toj 
sajtel a pusic'al. Wen ch'ijiyem jax a pusic'al mi caj a wubin. 

66Ti jujump'ejl q'uin bʌbʌq'uen mi caj a tsʌnsʌntel. Ma' caj ti bʌq'uen ti q'uiñil 

yic'ot ti ac'ʌlel. Mach wen tijicñayic mi caj a wubin come mach a wujilic chuqui 
tal. 

67Che' ti sʌc'ajel mi caj a wʌl: “I t'ojol ic'ajeliquix wʌle”, che'et. Che' ti ic'ajel mi 

caj a wʌl: “I t'ojol sʌc'ajelicax wʌle”, che'et. Come tsiltsilña a pusic'al cha'an 
cabʌl a bʌq'uen cha'an chuqui tac mi caj a q'uel. 

68Lac Yum mi caj i cha' pʌyetla majlel ya' ti Egipto ti jucub. Mi caj la' sujtel ti bij 

baqui tsac subeyetla. Ma'anix mi caj la' chʌn q'uel jini bij, cho'on. Ya'i mi caj la' 
wʌc' la' bʌ ti chojñel, winicob yic'ot x'ixicob, pero ma'anic majqui mi caj i mulan 
i mʌñetla. 

Deuteronomio 29 

I cʌntesʌntel israelob ya' ti Moab 

1Jiñʌch i t'an lac Yum tsa' bʌ i sube Moisés cha'an mi' cha' tsictesʌbeñob jini 

israelob ya' ti' lumal Moab. Jiñʌch xuc'ul bʌ i t'an tsa' bʌ i ñaxan subeyob ya' ti 
wits i c'aba' Horeb. 

2Moisés tsi' pʌyʌ tilel pejtelel jini israelob. Tsi' subeyob: Tsa'ix la' q'uele pejtelel 

chuqui tsi' mele lac Yum ti' tojel la' wut ya' ti Egipto ti' tojlel Faraón yic'ot pejtelel 
año' bʌ i ye'tel ti pejtelel i yumʌntel. 

3Tsa'ix la' q'uele pejtelel jini ñuc tac bʌ i yejtal i p'ʌtʌlel, yic'ot jini bʌbʌq'uen tac 

bʌ. 

4Pero c'ʌlʌl ti ili ora lac Yum maxto anic tsi' yʌq'ueyetla la' ña'tʌbal cha'an mi la' 

ch'ʌmben isujm. Maxto anic mi' c'otel la' wut. Maxto anic mi la' wen ñich'tan. 

5Cha'c'alix jab tsac pʌyʌyetla ñumel ti colem bʌ i tiquiñal pañimil. La' pislel 

maxto anic tsa' ñox'a. La' zapato maxto anic tsa' tsijli ti la' woc. 

6Ma'anic c'uxbil la' cha'an waj, ma'anic japbil la' cha'an i ya'lel ts'usub yic'ot jini 

paj'esʌbil bʌ i ya'lel ts'usub come yom Dios mi la' ña'tan jiñʌch la' Yum jiñʌch la' 
Dios. 

7Che' bʌ tsa' juliyetla ila ti lum, tsa' loq'uiyob i tajetla Sehón jini rey chumul bʌ ti 

Hesbón, yic'ot Og jini rey chumul bʌ ti Basán. Tsa' tiliyob ti guerra ti la' contra, 
pero tsa' lac laj jisayob. 

8Tsa' lac ch'ʌmbeyob i lum. Tsa' la cʌc'ʌ ti' wenta Rubén, yic'ot Gad. Tsa' la 

cʌq'ue ojlil i p'olbal Manasés ja'el. 

9Jini cha'an ts'ʌcʌl yom mi la' jac' pejtelel ili t'an, cha'an uts'at mi' yujtel pejtelel 

chuqui mi la' mel. 

10Wʌle ti ili ora wa'aletla ti la' pejtlel ti' tojlel lac Yum Dios, yic'ot pejtelel jini 

xñoxob, yic'ot año' bʌ i ye'tel, yic'ot pejtel winicob ti Israel, 

11yic'ot pejtel la' walobilob, yic'ot la' wijñamob, yic'ot jini ñajt bʌ ch'oyolob am bʌ 

ti la' tojlel, jini mu' bʌ i xot'beñetla la' si', yic'ot jini mu' bʌ i c'otel i luchbeñetla la' 
wa'al. 

12Wa'aletla wʌle cha'an mi la' ch'ʌm ti la' wenta jini xuc'ul bʌ t'an woli bʌ i 

wa'chocon ti la' tojlel lac Yum Dios. 

13Yomix i wa'chocoñetla ti' tejclum cha'an mi la' Diosin che' bajche' tsi' wʌn 

subeyetla, che' bajche' tsi' subeyob la' ñojte'elob, Abraham yic'ot Isaac yic'ot 
Jacob. 

14Mach la' wic'otic jach wolic mel ili xuc'ul bʌ t'an, che'en, 

15pero yic'ot pejtelel ili maxto bʌ anic la quic'ot, yic'ot ja'el jini wʌ' bʌ añob la 

quic'ot ti' tojlel lac Yum Dios. 

16Come la' wujil bajche' tsa' lac ñusa q'uin ti Egipto. C'ajal la' cha'an bajche' yilal 

jini tejclum tac baqui tsa' ñumiyonla che' bʌ tsa' lac xʌñʌ tilel. 

17Q'uelelix la' cha'an jini leco jax bʌ i melbalob, jini dioste' tac melbil tac bʌ ti te' 

yic'ot ti xajlel, yic'ot ti oro, yic'ot ti plata. 

18Chʌcʌ q'uele la' bʌ ame anic winic mi x'ixic, mi xchumtʌl mu' bʌ i cʌy i tsajcan 

lac Yum Dios cha'an mi' ch'ujutesan jini dios tac c'uxbibil bʌ i cha'añob. Chʌcʌ 
q'uele la' bʌ ame tejchic chuqui leco ti la' pusic'al, ame sujtiquet che' bajche' jini 
te' mu' bʌ i yʌc' i venenojlel. 

19Che'ʌch mi' yujtel ti' tojlel winic mu' bʌ i ñusan i tic'ol. Mi' lon chañ'esan i bʌ. 

Che' mi' yujtel i yubin mi yʌl: “Uts'at añon anquese mic mel chuqui jach com ila 
ti pañimil. Ma'anic muc'on ti bʌq'uen”, lon che'en. Jini mu' bʌ i mel che' bajche' 
jini woli' yʌc' ti jilel i lum. 

20Lac Yum ma'anic mi caj i ñusʌben i mul. Muq'uix cajel i pʌsben i mich'ajel 

yic'ot i tsʌytsʌyñʌyel i pusic'al. Mi caj i yʌq'uen pejtel jini wocol yic'ot c'amʌjel 
ts'ijbubil bʌ ti ili jun. Lac Yum mi caj i junyajlel ac' ti jilel i c'aba' ila ti pañimil. 

21Mi caj i choc loq'uel ti' tojlel israelob cha'an mi' yubin wocol che' bajche' 

ts'ijbubil ila ti xuc'ul bʌ i t'an lac Yum. 

22Jini la' walobilob yic'ot jini ñajt bʌ ch'oyolob mi caj i q'uelob jini leco jax bʌ 

c'amʌjel ti la' tojlel, yic'ot jini wocol chocbil tilel i cha'an lac Yum. 

23Mi caj i q'uelob azufre yic'ot ats'am ti la' lum. Ma'anix pʌc'ʌbʌl, come ma'anix 

chuqui mi caj i chʌn colel, mi pimel, mi te'ic mu' bʌ i yʌc' i wut. Lajal yilal jini lum 
che' bajche' Sodoma, yic'ot Gomorra, yic'ot Adma, yic'ot Zaboim, che' bʌ tsa' 
puli cha'an tsi' junyajlel jisa lac Yum ti' mich'ajel. 

24Pejtelel jini año' bʌ ti yan tac bʌ tejclum mi caj i yʌlob: “¿Chucoch che' tsi' 

mele lac Yum ti' tojlel ili tejclum? ¿Chucoch cʌlʌx i mich'ajel?” che'ob. 

25Mi caj i jac'ob: “Cha'an ti' caj tsi' cʌyʌyob i tsajcan lac Yum Dios, i Diosʌch i 

ñojte'elob. Tsi' ts'a'leyob jini pacto tsa' bʌ i mele yic'ot i tatob che' bʌ tsa' 
loq'uiyob ti Egipto. 

26Tsajni i ch'ujutesañob jini dioste' tac. Mi' ñocchocoñob i bʌ ti' tojlel yan tac bʌ 

dios mach bʌ i cʌñʌyic ti yambʌ ora, jini tic'bil bʌ i cha'an lac Yum Dios. 

27Jini cha'an cʌlʌx i mich'ajel lac Yum ti' contra ili tejclum. Wolix i choc tilel pejtel 

ili wocol ts'ijbubil bʌ ti ili jun. 

28Jini cha'an lac Yum tsi' wets'eyob loq'uel ti' lum cha'an mich'ix, tsʌytsʌyña i 

pusic'al. Tsi' chocoyob majlel ti yambʌ lum ya' baqui añob c'ʌlʌl wʌle”, che'ob. 

29Jini mucul tac bʌ an ti' wenta lac Yum Dios. Pero lac cha'añʌch yic'ot i 

cha'añʌch la calobilob pejtelel jini tsa' bʌ i tsictesʌbeyonla lac Yum ti pejtelel 
ora, cha'an mi lac jac'ben pejtelel i t'an yic'ot i mandar. 

Deuteronomio 30 

Jini yomo' bʌ i taj bendición 

1Che' bʌ tsa'ix ujti pejtelel iliyi ti a tojlel, pejtelel jini bendición yic'ot wocol tsa' 

bʌ c subeyet, mi tsa' cha' c'ajtesa ya' ba' pam pujquemet ti yan tac bʌ tejclum 
baqui tsi' chocoyet majlel lac Yum Dios, mi a womix a cʌy a mul, 

2mi a wom a cha' sutq'uin a bʌ ba'an lac Yum Dios ti pejtelel a pusic'al cha'an 

ma' jac' pejtelel ili mandar woli bʌ c subeñetla, jatet yic'ot a walobilob ti pejtelel 
a pusic'al yic'ot pejtelel a ña'tʌbal, 

3che' jini lac Yum mi caj i cha' coltañet. Mux i cha' aq'ueñet pejtelel chuqui tsa' 

sajti a cha'an. Mi caj i cha' p'untañet. Mi caj i cha' pʌyet loq'uel ba' pam 
pujq'uemetla ti yan tac bʌ tejclum ya' ba' tsi' cʌn chocoyet majlel lac Yum Dios. 

4Anquese pujquemetla ti ñajt tac bʌ pañimil, lac Yum Dios mi caj i cha' pʌyetla 

loq'uel ya' baqui añetla. 

5Lac Yum Dios mi caj i cha' pʌyetla tilel ti jini lum aq'uebilo' bʌ la' ñojte'elob. La' 

cha'anix wʌle. Mi caj i cha' aq'ueñetla la' wenlel. Ñumen mi caj i p'ojlesañetla 
che' bajche' la' ñojte'elob. 

6Lac Yum Dios mi caj i sʌq'uesan a pusic'al yic'ot i pusic'al a walobilob i 

wentajʌch tsep pʌchʌlel, che' ma' c'uxbin lac Yum Dios ti pejtelel a pusic'al, 
yic'ot ti pejtelel a ña'tʌbal, cha'an ma' taj a cuxtilel. 

7Che' jini lac Yum Dios mi caj i yʌq'ueñob pejtel ili wocol la' contrajob, tsa' bʌ i 

ts'a'leyetob, tsa' bʌ i yajñesayetob. 

8Mi caj a sutq'uin a bʌ cha'an ma' cha' mel pejtelel i mandar lac Yum mu' bʌ c 

subeñetla wʌle. 

9Che' jini lac Yum Dios mi caj i coltañetla ti pejtelel chuqui tac mi la' mel. Mi caj 

i p'ojlesan a walobilob. Mi' caj ti p'ojlel a wʌlac', yic'ot a c'ajbal. Lac Yum mi caj 
i cha' ubin i tijicñʌyel i pusic'al che' mi' coltañet che' bajche' tsi' yubi i tijicñʌyel i 
pusic'al ti' tojlel a ñojte'elob. 

10Yom jach ma' jac'ben i mandar ts'ijbubil bʌ ti' juñilel, Yom ma' cha' sutq'uin a 

bʌ ba'an lac Yum Dios ti pejtelel a pusic'al yic'ot ti pejtelel a ña'tʌbal. 

11Come ili mandar woli bʌ c subeñet wʌle mach wocolic ti jac'ol. Mach ñajtic an. 

12Ma'anic ti panchan. Mach yomic ma' wʌl: “¿Majqui mi' mejlel ti letsel ti 

panchan cha'an mi' cha' ch'ʌmbeñonla tilel cha'an mi la cubin, cha'an mi lac 
jac'?” mach che'iquet. 

13Mach ya'ic an jini t'an ti' junwejlel ñajb. Mach yomic ma' wʌl: “¿Majqui mi' 

mejlel ti c'axel ti colem ñajb cha'an mi' ch'ʌmbeñonla tilel, cha'an mi la cubin, 
cha'an mi lac jac'?” mach che'iquet. 

14Come c'ax lʌc'ʌl jax an ti a tojlel jini t'an. An ti a wej yic'ot ti a pusic'al. Yom 

jach ma' jac'. 

15Jini cha'an wʌle tsa'ix c pʌsbeyet i bijlel a cuxtʌlel ba'an bendición, yic'ot i bijlel 

chʌmel ba'an wocol. 

16Wolic xic'beñet wʌle cha'an ma' c'uxbin lac Yum Dios, cha'an ma' cha'len 

xʌmbal ti' bijlel, cha'an ma' jac'ben pejtelel i mandar, yic'ot i cʌntesʌbal. Yom 
ma' wubin a tic'ol cha'an ma' chʌn taj a cuxtilel jatet yic'ot a p'olbal. Che' jini lac 
Yum Dios mi caj i yʌq'ueñet a wenlel ya' ti jini lum baqui ma' majlel ti chumtʌl. 

17Pero mi tsa' sojqui a pusic'al, mi tsa' cʌyʌ a ñich'tʌben i t'an lac Yum, mi tsa' 

sʌtʌ a bʌ, mi tsa' ñocchoco a bʌ ti' tojlel jini dios tac cha'an ma' ch'ujutesan, 

18mic subeñetla wersa mi caj la' chʌmel. Mach cabʌlic ora ya' añetla ti la' lum ti 

junwejl Jordán ja' baqui mi la' majlel ti chumtʌl. 

19Jini cha'an mic wa'chocon jini año' bʌ ti panchan yic'ot ti pañimil che' bajche' 

testigojob ti la' tojlel, cha'an tsa'ix c pʌsbeyetla i bijlel la' cuxtʌlel ba'an 
bendición, yic'ot i bijlel chʌmel ba'an wocol. Jini cha'an yajcan a cuxtʌlel cha'an 
chʌn cuxulet, yic'ot a walobilob. 

20C'uxbin lac Yum Dios. Chʌn nich'tʌben i t'an, chʌn tsajcan. Come jiñʌch a 

cuxtʌlel yic'ot i ñajtesʌntel a jabilel. Che' jini xuc'ul mi caj a chumtʌl ya' ti lum 
mu' bʌ i yʌq'ueñet lac Yum che' bajche' tsi' sube a ñojte'elob, Abraham, yic'ot 
Isaac, yic'ot Jacob, che'en Moisés. 

Deuteronomio 31 

Tsa' wa'choconti Josué ti' q'uexol Moisés 

1Moisés tsa' cha' caji' pejcañob israelob. 

2Tsi' subeyob: Anix wʌcc'al (120) c jabilel. Mach mejlix c chʌn toj'esañetla majlel, 

come lac Yum tsa'ix i subeyon cha'an ma'anic mi caj j c'axel ti Jordán ja'. 

3Pero lac Yum Dios mi caj i toj'esañetla majlel. Mi caj i jisan pejtel jini tejclum ti' 

tojlel la' wut. Mi caj la' chilbeñob i lum. Jini tsiji' bʌ la' capitán jiñʌch Josué che' 
bajche' tsi' yʌc'ʌ mandar lac Yum. 

4Lac Yum mi caj i jisan i yumob jini lum che' bajche' tsi' jisa Sehón yic'ot Og, i 

reyob jini amorreojob, yic'ot i lumal. 

5Lac Yum mi caj i yʌc'ob ti la' wenta jini chumulo' bʌ ya'i. Yom mi la' jisañob che' 

bajche' tsac subeyetla. 

6P'ʌtesan la' bʌ. Yom mi la' ch'ejl'an. Mach yomic mi la' bʌc'ñañob, come lac 

Yum Dios temel mi caj i majlel la' wic'ot. Ma'anic mi caj i cʌyetla. Ma'anic mi caj 
i choquetla. Che' tsi' yʌlʌ Moisés. 

7Moisés tsi' pʌyʌ tilel Josué. Tsi' sube ti' tojlel pejtelel israelob: P'ʌtesan a bʌ. 

Yom ma' wen ch'ejl'esan a bʌ, come mi caj a pʌy majlel ili winicob ya' ti lum che' 
bajche' lac Yum tsi' wʌn subeyob a ñojte'elob. Mi caj i yʌq'ueñetla. Yom ma' 
q'uel cha'an mi' ch'ʌmob jini lum. 

8Lac Yum mi caj i majlel ñaxan ti a tojlel. Mi caj i yajñel a wic'ot. Ma'anic mi caj 

i cʌyet. Jini cha'an mach ma' cha'len bʌq'uen, che'en. 

Yom mi' pejcʌntel jini mandar 

9Che' jini Moisés tsi' ts'ijba ili mandar che' bʌ tsa'ix i subeyob jini winicob. Tsi' 

yʌq'ueyob jini motomajob i p'olbalob Leví tsa' bʌ i q'uecheyob jini Arca ba' lotol 
jini xuc'ul bʌ i t'an lac Yum. Tsi' yʌq'ueyob ja'el jini xñoxob i cha'año' bʌ Israel. 

10-11Tsi' yʌc'ʌ ti' wenta ja'el cha'an mi' pejcañob jini mandar ti c'am bʌ t'an ti' 

tojlel winicob che' mi' joloñel wuwucp'ejl jab. Jiñʌch i yorajlel che' mi' loq'uelob 
ti libre jini cʌchʌlo' bʌ yic'ot che' mi' ñusʌntel bet tac che' ti jini q'uin i cha'an 
Tabernáculo. Che' ti ili ora pejtelel israelob mi caj i tempañob i bʌ ti' tojlel lac 
Yum ya' ti Ch'ujul bʌ Ajñibʌl. 

12Yom ma' tempan jini winicob x'ixicob yic'ot jini ñajt bʌ ch'oyolob cha'an mi' 

yubibeñob i t'an lac Yum Dios cha'an mi' ñopob, cha'an mi' bʌc'ñañob lac Yum, 
cha'an mi' jac'beñob pejtelel i mandar. 

13La' i yubiñob i yalobilob maxto bʌ cʌntesʌbilobic cha'an mi' ñopob ja'el. Che' 

jini mi caj i bʌc'ñañob lac Yum Dios ti pejtelel q'uin che' cuxulet to la ya' ti junwejl 
Jordán ja' ti jini lum baqui mi la' majlel ti chumtʌl. Che' tsi' yʌlʌ Moisés. 

I subal lac Yum ti' tojlel Moisés 

14Lac Yum tsi' sube Moisés: Wʌle lʌc'ʌlix i yorajlel cha'an ma' chʌmel. Pʌyʌ 

majlel Josué ya' ti Tabernáculo baqui mi caj cʌq'uen i ye'tel, che'en. Che' jini 
Moisés tsa' majli yic'ot Josué. Tsi' pijtayob lac Yum. 

15Lac Yum tsi' pʌsʌ i bʌ ya' ti pam Tabernáculo ti wa'al bʌ Tocal. Jini wa'al bʌ 

Tocal tsa' wa'le ya' ti' ti' Tabernáculo. 

16Lac Yum tsi' sube Moisés: Mi caj a majlel ba'an a ñojte'elob. Mi caj a chʌmel. 

Jixcu ili winicob x'ixicob, che' mi' c'otelob ti chumtʌl ya' ba'an yaño' bʌ tejclumob, 
mi caj i tsajcʌbeñob i dioste' tac. Mi caj i cʌyoñob. Mi caj i ñusʌbeñoñob jini 
xuc'ul bʌ t'an tsa' bʌ c mele quic'otob. 

17Jini cha'an mi caj c mich'leñob. Mi caj j cʌyob. Mi caj c mʌy c wut cha'an 

ma'anix mic chʌn q'uelob. Mi caj c jisañob ti cabʌl wocol. Mi caj i yʌlob: “Obol 
jax lac bʌ come ma'anix Dios la quic'ot”, che'ob. 

18Mi caj j cʌyob cha'an ti' caj i mulob cha'an tsi' ch'ujutesayob yambʌ diosob. 

19Wʌle yom ma' ts'ijban ili c'ay. Cʌntesañob cha'an mi' ña'tañob i mul jini 

israelob che' mi' c'ʌyiñob. 

20Che' bʌ tsa'ix c pʌyʌyob ochel ti jini lum mu' bʌ caj cʌq'ueñob che' bajche' tsac 

wʌn sube i ñojte'elob, jini wen uts'at bʌ lum ba' mi caj i mʌc'ob chab yic'ot lech, 
mi caj i ñaj'añob. Mi caj i jujp'elob. Che' jini mi caj i ch'ujutesañob yambʌ i 
diosob. Mi caj i ts'a'leñoñob. Mi caj i ñusʌbeñoñob jini xuc'ul bʌ c t'an. 

21Wen wocol mi caj i yubiñob. Che' jini mi caj i ña'tañob ili c'ay, come ma'anic 

mi caj i ñajʌyel i cha'an i p'olbalob. Anquese maxto ochemobic ti jini lum, wʌn 
ña'tʌbilix c cha'an bajche' añob i pensar. Che' tsi' yʌlʌ lac Yum. 

22Ti jini jach bʌ q'uin Moisés tsi' ts'ijba jini c'ay. Tsi' cʌntesa jini israelob. 

23Lac Yum tsi' yʌq'ue Josué i yalobil Nun ili t'an: Yom ch'ejlet. Yom jump'ejl jach 

a pusic'al. Come jatet mi caj a pʌy ochel jini israelob ti jini lum mu' bʌ caj 
cʌq'ueñob che' bajche' tsac subeyob. Mi caj cajñel a wic'ot, che'en lac Yum. 

Yom mi' lojtel jini mandar ba'an Arca 

24Moisés tsa' ujti i ts'ijban pejtelel ili mandar ti jun. 

25Che' jini Moisés tsi' subeyob jini levíjob mu' bʌ i q'uechob majlel jini Arca (ba' 

lotol jini lujump'ejl mandar): 

26Lotola i juñilel ili mandar ya' ti' t'ejl jini Arca ba' lotol jini trato i cha'an lac Yum 

Dios. Jini mi caj i tsictesʌbeñet la' mul. 

27Come cujil wen tsʌts la' pusic'al, come che' cuxulon to tsa'ix la' tsʌts'esa a 

pusic'al ti' contra lac Yum. ¿Mach ba ñumenic mi caj la' cha'len che' 
chʌmeñonix? 

28Yom mi la' pʌy tilel pejtelel jini xñoxob yic'ot jini año' bʌ i ye'tel. Mi caj c sub 

iliyi ti' tojlelob. Mi caj c pʌy jini año' bʌ ti panchan yic'ot ti pañimil che' bajche' 
testigojob cha'an mi' tsictesʌbeñob i mul. 

29Come cujil che' bʌ tsa'ix chʌmiyon mi caj la' bib'esan la' bʌ ti' wut lac Yum. Mi 

caj la' ñusʌben i mandar lac Yum tsa' bʌ cʌq'ueyet. Che' jini mi caj la' wen ubin 
wocol che' mich'ix lac Yum cha'an la' jontolil. Che' tsi' yʌlʌ Moisés. 

I c'ay Moisés 

30Moisés tsi' yʌlʌ ili c'ay ti' tojlel pejtelel israelob che' tempʌbilob: 

Deuteronomio 32 

1Ñich'tanla añet bʌ la ti panchan yic'ot ti pañimil. Ñich'tʌbeñon c t'an: 

2Lajalʌch j cʌntesa che' bajche' ja'al Mu' bʌ i yajlel ti' pam jini ch'oc to bʌ jam, 

Che' bajche' ja'al ya' ti wits. 

3Mi caj c sub i ñuclel lac Yum. Wen an i ñuclel ti chan. 

4Jiñʌch xajlel. Ts'ʌcʌl i ye'tel. Tojʌch pejtelel mu' bʌ i mel. Xuc'ulʌch, ma'anic i 

mul. 

5Pero jini israelob tsa'ix i socoyob i bʌ. Tsa'ix i cha'leyob mulil. Mach yic'otobix 

lac Yum. Wen tsʌtsob i pusic'al. 

6¿Che' ba yom melol ti' wut lac Yum? Tontojetla. 

¿Mach ba la' tatic jini Dios? 

¿Mach ba jinic tsi' meleyetla? 

¿Mach ba jinic tsi' yʌq'ueyetla la' p'ʌtʌlel? 

7Ña'tanla bajche' añetla ti wajali. C'ajtiben la' tat yic'ot jini xñoxob Cha'an mi' 

tsictesʌbeñetla. 

8Dios tsi' t'oxbeyob i lum pejtelel tejclum tac, Tsi' pucuyob pejtelel winicob 

x'ixicob, Tsi' yʌq'ueyob i cayajonlel tac ba' jaxʌl i lum i yalobilob Israel, 

9Come c'uxbibil Israel i cha'an lac Yum. Jacob i yajcʌbalʌch lac Yum. 

10Lac Yum tsi' cʌntayob ti colem bʌ i tiquiñal pañimil. Ya' ti jochol bʌ lum ba' 

bʌbʌq'uen. Tsi' wen cʌntayob che' bajche' mi laj cʌntan lac wut, 

11Che' bajche' mi' luts' i yal jini xiye'. Mi' cuch majlel i yal ti' wich'. Che'ʌch tsi' 

mele lac Yum. 

12Ti' bajñelil lac Yum tsi' toj'esayob majlel. Ma'anic yambʌ dios ti' tojlel. 

13Dios tsi' yʌq'ueyob israelob uts'at bʌ lum ya' ti' pam jini bujtʌl tac. Tsi' 

yʌq'ueyob i c'uxben i wut. Tsi' yʌq'ueyob i mʌc' chab luchbil bʌ loq'uel ti xajlel, 
Yic'ot olivo aceite ti xajlelol. 

14Tsi' yʌq'ueyob lech yic'ot we'elʌl, Uts'at bʌ tat tiñʌme' tac am bʌ ti Basán, 

Yic'ot wen uts'at bʌ trigo. Tsi' japʌyob i ya'lel ts'usub. 

15Jini israelob tsa' ñaj'ayob, Tsa' wen jujp'iyob. Che' jini tsi' cʌyʌyob i Dios 

anquese i melbalob. Tsi' ts'a'leyob jini Xajlel tsa' bʌ i coltayob. 

16Tsa' caji i tsajcañob yambʌ dioste' tac, Lac Yum tsi' mich'leyob, Tsʌytsʌyña i 

pusic'al tsi' q'ueleyob. 

17Tsi' tsʌnsʌbeyob i majtan tac xibajob mach bʌ diosobic. Tsi' tsajcayob tsiji' bʌ 

dioste' mach bʌ anic tsi' ch'ujutesayob i ñojte'elob. 

18Tsi' cʌyʌyob jini Xajlel tsa' bʌ i meleyob. Tsa' ñajʌyiyob i cha'an jini Dios tsa' 

bʌ i yʌc'ʌyob ti pañimil. 

19Lac Yum tsi' q'uele chuqui woli' melob. Lac Yum tsi' ts'a'leyob, Tsa' caji i 

mich'len i yalobilob. 

20Lac Yum tsi' yʌlʌ: Mi caj j cʌyob. Ya'to tsiquil bajche' mi caj i jilelob, Come wen 

tsʌtsob jax i pusic'al, mach xuc'ulobic. 

21Tsa'ix i techbeyon i tsʌytsʌñʌyel c pusic'al cha'an i dioste' mach bʌ Diosic. 

Joñon mi caj cotsʌbeñob i tsʌytsʌyñʌyel i pusic'al Che' mij c'uxbin yambʌ 
tejclumob año' bʌ ti pañimil, jini cʌybilix bʌ. 

22Jini c mich'lel mi' lejmesan c'ajc Woli bʌ ti lejmel c'ʌlʌl ti' yajñib chʌmeño' bʌ. 

Mi' yʌc' ti pulel pañimil yic'ot pejtelel cholel tac. Mi' yʌc' ti pulel i te'el tac. 

23Mi caj c p'ojlesʌbeñob wocol. 

24Mi caj cʌq'ueñob wi'ñal yic'ot c'ajc, Yic'ot c'amʌjel mu' bʌ caj i tsʌnsañob. Mi 

caj c choc tilel jontol bʌ bʌte'el Cha'an mi' c'uxob ti jay bʌ i yej. Mi caj c jisañob 
yic'ot i venenojlel jontol bʌ lucum, cotcotña bʌ ti lum. 

25Ti pat i yotot an i contrajob mu' bʌ caj i tsʌnsañob ti espada. Ti mal i yotot an 

leco bʌ c'amʌjel. Mi caj i yubiñob bʌq'uen winicob yic'ot xch'ocob, Yic'ot alʌlob 
yic'ot xñoxob. 

26Tsac ña'ta c junyajlel pucob majlel ti ñajt bʌ pañimil Cha'an ma'anix mi' chʌn 

ña'tʌntelob. 

27Pero mach che'ic tsac mele ame i lon chañ'esañob i bʌ i contrajob che' mi' 

jisʌntelob jini israelob, Ame mi' lon alob: “Tsa' mʌjli lac cha'an ti lac bajñel 
p'ʌtʌlel. Mach jinic i ye'tel lac Yum”, ame lon che'icob. 

28Tontojob jini israelob, Ma'añobic i ña'tʌbal. 

29Wen uts'at añobic i ña'tʌbal. Uts'at muq'uic i ch'ʌmbeñob isujm Cha'an mi' 

ña'tañob bajche' mi caj i jilelob. 

30Juntiquil jach i contra mi caj i yajñesan jump'ejl mil israelob. Cha'tiquil jach mi 

caj i puts'tesan lujump'ejl mil, Come jini Xajlel i cha'an israelob tsi' cʌyʌyob. Lac 
Yum tsi' yʌc'ʌyob ti jisʌntel. 

31Come ma'anic i xajlel yambʌ tejclum tac Che' bajche' lac Xajlel. Lolom jach 

mi' pejcañob i dioste' tac. 

32Lajal i mul israelob che' bajche' año' bʌ ti Sodoma yic'ot Gomorra. Ch'aj i 

melbal tac che' bajche' veneno. 

33Mi' japob i venenojlel lucum yubil. 

34Pero tsa'ix c yajcayob, tsa'ix c loto jini israelob che' bajche' letsem bʌ i tojol 

ujʌl. 

35Joñon mi caj j q'uextʌbeñob i mul i contrajob. Mi caj cʌq'ueñob castigo. Mach 

jalix mi caj i yajlelob, che'en. 

36Lac Yum mi caj i coltan jini israelob ti' tojlel i contrajob. Mi caj i p'untan i 

winicob che' ma'añobix i p'ʌtʌlel, Che' ma'anix mi' cʌytʌl, mi libre bʌ, mi mozo 
bʌ. 

37Che' jini lac Yum mi caj i c'ajtibeñob: ¿Bac'an la' dioste'? ¿Bac'an la' xajlel 

cha'an mi la' majlel ti puts'el? 

38¿Bac'an la' dios xajlel? Tsa' la' wʌq'ueyob i majtan tac, lew yic'ot vino. La' i 

coltañetla, la' i yotsañetla ti' wenta. 

39Q'uelela. Joñon la' Dioson. Joñon jach, ma'anic yambʌ. Joñon mi cʌq'uetla ti 

chʌmel. Joñon mi cʌq'ueñetla la' cuxtʌlel. Mic lowetla, mic cha' lajmesañetla. 
Ma'anic majqui mi mejlel i loc'sañetla tic p'ʌtʌlel. 

40Mic letsan j c'ʌb ti panchan cha'an mi cʌc' c t'an, Wersa mi' caj ti ts'ʌctiyel 

come cuxulon ti pejtelel ora. 

41Mi caj c juc' quespada, mi caj c chajpan c bʌ cha'an meloñel. Mi caj cʌq'ueñob 

i castigo j contrajob. Mi caj i tojob i mul jini mu' bʌ i ts'a'leñoñob. 

42Mi caj c julob ti jalʌjb. On mi caj c bec'beñob i ch'ich'el. Mi caj c tsepbeñob i 

bʌc'tal j contrajob ti espada. Chʌctilan i ch'ich'el i jol j contrajob, che'en lac Yum. 

43Ti pejtelel tejclum tac Subula i ñuclel i winicob Dios, Come lac Yum mi caj i 

q'uextʌbeñob i ch'ich'el i cha'año' bʌ. Mi caj i yʌq'ueñob castigo i contrajob. Mi 
caj i sʌq'uesan i winicob x'ixicob yic'ot i lumal. 

44Tsa' caji i c'ʌyiñob jini t'an Moisés yic'ot Josué (i yalobil Nun) ti' tojlel pejtel 

israelob. Tsi' cʌntesayob. 

45-46Che' bʌ tsa' ujti i cʌntesañob, tsi' yʌlʌ Moisés: Ac'ʌla ti la' pusic'al pejtelel ili 

t'an tsa' bʌ j cʌntesayetla ti ili q'uin. Cʌntesan la' walobilob cha'an mi' chʌcʌ 
q'uelob i bʌ cha'an ts'ʌcʌl mi' jac'ob pejtel ili mandar. 

47Come ili mandar tac mach to'ol t'anic jach. La' cuxtʌlelʌch. Mi xuc'ul mi la' jac', 

mi caj la' wen jalijel ti jini lum ya' ti junwejl Jordán ja' baqui mi la' majlel ti chumtʌl. 
Che' tsi' yʌlʌ Moisés. 

Moisés tsi' ñajti q'uele i lumal Canaán 

48-49Ti jini jach bʌ q'uin lac Yum tsi' sube Moisés: Cucu ti letsel ti' jol jini wits i 

c'aba' Nebo am bʌ ti wits i c'aba' Abiram. Wʌ'an ti' lumal Moab am bʌ ti' tojel 
Jericó. Yom ma' ñajtʌ q'uel jini Canaán woli bʌ cʌq'ueñob jini israelob ba' mi caj 
i chumtʌlob. 

50Mi caj a chʌmel ti jini wits. Mi caj a pʌjyel ba'an a ñojte'elob. Mi caj a chʌmel 

che' bajche' tsa' chʌmi Aarón ya' ti wits i c'aba' Hor. Tsa' pʌjyi majlel ba'an i 
ñojte'elob. 

51Ti la' cha'ticlel tsa' la' chañ'esa la' bʌ ya' ti ja' i c'aba' Meriba am bʌ ti Cades 

ya' ti colem bʌ i tiquiñal pañimil i c'aba' Zin. Ma'anic tsa' la' q'ueleyon ti ñuc ti' 
tojlel israelob. 

52Mi caj a q'uel jini lum ti ñajtʌl, pero mach mejlic a wochel ti jini lum woli bʌ 

cʌq'ueñob israelob. Che' tsi' yʌlʌ lac Yum. 

Deuteronomio 33 

Moisés mi' yʌq'ueñob bendición jini israelob 

1Moisés i winic Dios tsi' subu ili bendición ti' tojlel israelob che' mach jalix mi' 

caj ti chʌmel: 

2Lac Yum tsa' tili ba' añonla ya' ti Sinaí wits. Tsi' pʌsʌ i bʌ ti Seir wits, Tsa' tsictiyi 

i ñuclel ya' ti Parán wits, Joyol ti bajc'ʌl ch'ujul bʌ ángelob Año' bʌ ti' ñoj che' 
bajche' lemlemña bʌ c'ajc. 

3C'ux mi' yubin winicob x'ixicob i cha'año' bʌ. Mi' coltan jini mu' bʌ i tsajcañob 

majlel. Buchulob ti a woc mi' ñopob a t'an, 

4Jini mandar tac tsa' bʌ cʌq'ueyob Cha'an mi' jac'ob i yalobilob Jacob. 

5Lac Yum tsi' cha'le yumʌntel ti Israel Che' bʌ tsi' tempayob i bʌ año' bʌ i ye'tel 

ti Israel, loq'uemo' bʌ ti jujunmojt i pi'ʌlob. 

6La' ajnic Rubén ti pejtelel ora, La' p'ojlic i p'olbal. 

7Moisés tsi' yʌlʌ cha'an Judá: C Yum, ubiben i yoración Judá, La' ajnic yic'ot i 

pi'ʌlob ti israel ti jump'ejl i pusic'al. La' q'uejlic ti ñuc. Yom ma' coltan ti' tojlel i 
contrajob. 

8Moisés tsi' yʌlʌ cha'an Leví: Aq'uen Leví jini cha'p'ejl alʌ xajlel i yejtal bʌ i 

ña'tʌntel yic'ot i sujmlel Dios. Tsa' wilʌbe i pusic'al Leví ya' ti Masah yic'ot ya' ti 
Meriba. 

9Tsi' yʌlʌ: Mach j cʌñʌyic c tat c ña', che'en. Tsi' ts'a'le i pi'ʌlob ja'el yic'ot i 

yalobilob cha'an xuc'ul tsa' ajni ti a t'an, c Yum. Mi' c'uxbin jini xuc'ul bʌ a t'an. 

10Mi' cʌntesan i p'olbal Jacob bajche' yom melol yic'ot bajche' yom jac'ol a t'an. 

Mi' yʌq'ueñet a majtan ti pulʌntib cha'an xojocña ma' wubiben i yujts'il jini pulbil 
bʌ majtañʌl. 

11C Yum, aq'ueñob i wenlel yic'ot i p'ʌtʌlel jini levíjob. Ch'ʌmʌ ti wenta jini e'tel 

mu' bʌ i melbeñetob. Yom ma' jisʌbeñob i contrajob cha'an mi' sʌc jilelob. 

12Moisés tsi' yʌlʌ cha'an Benjamín: C'uxbibilet i cha'an lac Yum, Xuc'ul ma' 

wajñel yic'ot. Lac Yum mi' joy cʌntanet ti jujump'ejl q'uin. Mi' yʌq'uet ti chumtʌl 
ti' pusic'al. 

13Moisés tsi' yʌlʌ cha'an José: La' i yajcʌbeñet lac Yum ñuc bʌ bendición tilem 

bʌ ti panchan yic'ot ti lum. Mi' yʌc' jini ye'eb yic'ot bulux ja' 

14Cha'an mi' yʌc' sumuc jax bʌ i wut a pʌc'ʌb Ti' ticwʌlel q'uin yic'ot ti' c'ʌc'al uw. 

15La' i yʌq'ueñet uts'at bʌ pʌc'ʌbʌl jini wits an tac bʌ ti oñiyi c'ʌlʌl ti pejtelel ora. 

16La' i yʌq'ueñet pejtel chuqui tac uts'at mu' bʌ i colel ti pañimil. Lac Yum tsa' 

bʌ i yʌc'ʌ i bʌ ti cʌjñel ti alʌ te' tsa' bʌ puli, mi caj i pʌsbeñet i yutslel i pusic'al. 
Come yumʌl José ti' tojlel i pi'ʌlob. 

17Lajalʌch i p'ʌtʌlel bajche' alʌ wacax, i yʌx al bʌ Yic'ot i xulub jini mate' wacax. 

Mi caj i c'ʌn i p'ʌtʌlel cha'an mi' low jini tejclumob c'ʌlʌl ti' jilibal pañimil. Che' 
yilalob jini bajc'ʌlelob año' bʌ ti Efraín. Che'ʌch yilalob ti mil ti mil jini año' bʌ ti 
Manasés. 

18Moisés tsi' yʌlʌ cha'an Zabulón: Jatet Zabulón, yom ma' wubin i tijicñʌyel a 

pusic'al che' ma' ñumel ti colem te'el. Jatet Isacar, yom ma' wubin i tijicñʌyel a 
pusic'al ya' ti pʌchi bʌ a wotot. 

19Mi caj i pʌyob tilel winicob x'ixicob, Cha'an temel mi' yʌq'ueñob tsʌnsʌbil bʌ i 

majtan lac Yum. Mi' c'uxob jini sumuc bʌ i bʌl i ñʌc' mu' bʌ i chucob ti colem ja' 
yic'ot i yʌc'bal jini ji'. 

20Moisés tsi' yʌlʌ cha'an Gad: Uts'atax i yum Gad mu' bʌ i wen coltan. Lajal i 

p'ʌtʌlel Gad che' bajche' bajlum. Mi' cha'len chijt. Mi' tsilben i bʌc'tal i contra, mi' 
jisʌben i jol. 

21Tsi' yajca uts'at bʌ lum cha'an ya' mi' chumtʌl che' bajche' yom i pusic'al. Lajal 

bajche' yumʌl mu' bʌ i tilel ti ñaxan cha'an mi' yajcan jini ñumen uts'at bʌ Tsa' 
majli yic'ot jini año' bʌ i ye'tel ti' tojlel Israel. Tsi' cha'le chuqui toj che' bajche' 
yom lac Yum. Tsi' wersa subeyob israelob cha'an mi' jac'beñob i t'an lac Yum. 

22Moisés tsi' yʌlʌ cha'an Dan: Lajalʌch Dan bajche' i yal bajlum Mu' bʌ i tijp'el 

loq'uel ya' ti Basán. 

23Moisés tsi' yʌlʌ cha'an Neftalí: Jatet, Neftalí, tijicñayet cha'an pejtelel jini 

bendición tsa' bʌ i yʌq'ueyet lac Yum. A cha'añʌch jini lum am bʌ ti' t'ejl Colem 
bʌ Ñajb yic'ot jini am bʌ ti sur. Chumlen ya'i. 

24Moisés tsi' yʌlʌ cha'an Aser: Aser jiñʌch c'uxbibil bʌ ti' tojlel i yalobilob Israel. 

Wen ñuc ti' tojlel i yerañob. Mi' poc i yoc ti olivo aceite. 

25Yom ma' mel i ñejt'ib a wotot ti tsucu taq'uin yic'ot ti bronce. Yom p'ʌtʌlet c'ʌlʌl 

ma' chʌmel. 

26Ma'anic yambʌ dios che' bajche' i Dios Israel. Mi' t'uchtan jini tocal am bʌ ti 

panchan cha'an mi' tilel i coltañet. Mi' pʌs i ñuclel ya' ti panchan. 

27Jini Dios am bʌ ti pejtelel ora c'ʌlʌl ti oñiyi jiñʌch p'ʌtʌl bʌ a wotot ba' xuc'ul 

ma' wajñel. Mi' ch'uyet ti' c'ʌb mach bʌ yujilic lujb'an ti pejtelel ora. Tsi' yajñesa 
a contrajob ti' tojel a wut che' bʌ tsi' subeyet cha'an ma' jisañob. 

28Jini cha'an wen xuc'ul mi' yajñelob jini israelob ba' ma'anic i tic'lʌntel. Cabʌl 

jax i yixim yic'ot i ya'lel i ts'usub, ba' mulmulña jini ja'al mu' bʌ i choc tilel i Yum. 

29Wen tijicñayetla, israelob, Coltʌbiletla i cha'an lac Yum. Jiñʌch la' mʌctijib mu' 

bʌ i cʌntañetla, Jiñʌch la' waj coltaya i wenta bʌ espada mu' bʌ caj i yʌq'ueñet 
la' yumʌntel. Mi caj i pʌcchocoñob i bʌ la' contrajob ti' tojel la' wut. Mi caj i mʌjlel 
la' cha'an. Tsa' ujti ti t'an Moisés. 

Deuteronomio 34 

Tsa' chʌmi Moisés 

1Tsi' subu i bʌ Moisés ti joctʌl i cha'an Moab. Tsa' caji ti letsel majlel ti' jol wits i 

c'aba' Pisga am bʌ ti Nebo wits, ya' ti' tojel Jericó. Lac Yum tsi' pʌsbe pejtelel i 
lumal Canaán, c'ʌlʌl ti Galaad c'ʌlʌl ti Dan: 

2I lum Neftalí, yic'ot i lum Efraín yic'ot Manasés, yic'ot i lum Judá c'ʌlʌl ti colem 

bʌ Ñajb, 

3yic'ot jini Neguev, yic'ot jini joctʌl Jordán, yic'ot Jericó ba'an cabʌl bonxan te', 

yic'ot i lum Zoar. 

4Lac Yum tsi' sube Moisés: Jiñʌch jini lum woli bʌ cʌq'ueñob israelob che' 

bajche' tsac subeyob Abraham, yic'ot Isaac, yic'ot Jacob. Wʌle, tsa'ix a q'uele, 
pero ma'anic mi caj a wochel ya'i, che'en lac Yum. 

5Jini cha'an tsa' chʌmi Moisés, i winic lac Yum, ya' ti' lumal Moab che' bajche' 

tsi' yʌlʌ lac Yum. 

6Lac Yum tsi' mucu Moisés ti joctʌl ti Betpeor am bʌ ti Moab, pero ma'anic 

majqui mi' ña'tan baqui tsa' mujqui. 

7Anix wʌcc'al (120) i jabilel Moisés che' bʌ tsa' chʌmi, pero c'ʌlʌl wento i wut 

che' bʌ tsa' chʌmi. Ch'ejlto che' bajche' ch'iton winic. 

8Jini israelob tsi' yuc'tayob ya' ti joctʌl i cha'an Moab lujump'ejl i cha'c'al (30) 

q'uin. 

9An cabʌl i ña'tʌbal jini Josué (i yalobil Nun), come Moisés tsi' yʌc'ʌ i c'ʌb ti' 

pam. Jini cha'an jini israelob tsi' jac'beyob i t'an Josué. Tsi' meleyob che' bajche' 
lac Yum tsi' sube Moisés. 

10Ma'anic yambʌ x'alt'an che' bajche' Moisés c'ʌlʌl wʌle, come lac Yum tsi' pejca 

ti' wut. 

11-12Cha'an ti' mandar lac Yum Moisés tsi' cha'le ñuc tac bʌ i ye'tel. Ma'anic 

yambʌ yujil bʌ i melol che' bajche' jini. Tsi' pʌsʌ bʌbʌq'uen bʌ i melbal ti' wut 
Faraón yic'ot ti' wutob pejtelel año' bʌ i ye'tel ti Egipto yic'ot i pi'ʌlob, yic'ot ti' 
wutob jini israelob. Tsi' wen tsictesa ñuc bʌ i p'ʌtʌlel lac Yum. 

Josue 

Josue 1 

Tsi' chajpayob i bʌ cha'an guerra 

1Moisés i winicʌch lac Yum. Che' chʌmenix Moisés, lac Yum tsi' pejca Josué i 

yalobil Nun tsa' bʌ i pi'le Moisés ti' ye'tel: 

2Tsa'ix chʌmi c winic Moisés. Yom ma' chajpan a bʌ wʌle. Yom ma' c'axel ti ili 

colem ja' i c'aba' Jordán a wic'otob pejtel ili israelob. Yom ma' majlel ti jini lum 
mu' bʌ caj cʌq'ueñetla. 

3Tsa'ix cʌq'ueyetla jini lum che' bajche' tsac wʌn sube Moisés. Pejtelel jini lum 

ya' ba' ma' cha'len xʌmbal a cha'añʌch, 

4c'ʌlʌl ya' ti tiquin bʌ lum, yic'ot ya' ti lum i c'aba' Líbano, c'ʌlʌl ti colem ja' i c'aba' 

Eufrates. A cha'añʌch pejtelel i lumal heteojob, c'ʌlʌl ti colem ja' ya' ti' tojel i 
bʌjlibal q'uin. 

5Ma'anic majch mi caj i mʌjlel i cha'an che' mi' contrajiñet, che' wʌ'to añet ti 

pañimil. Che' bajche' tsa' ajniyon quic'ot Moisés mi cajñel quic'otet ja'el. Ma'anic 
mi caj j cʌyet ti a bajñelil. Mach p'ump'unic mi caj j cʌyet. 

6Yom ma' p'ʌtesan a bʌ. Yom ch'ejlet, come mi caj a t'oxben ili lum jini winicob 

x'ixicob cha'an mi' ch'ʌmob. Jiñʌch jini lum mu' bʌ caj cʌq'ueñob che' bajche' 
tsac wʌn sube a ñojte'elob. 

7Cojach yom ma' ch'ejl'esan a bʌ. Yom ch'ejlet cha'an ma' wen jac' pejtelel c 

mandar tsa' bʌ i subeyet c winic Moisés. Toj jach yom ma' majlel. Mach yomic 
ma' xoyben i bijlel Moisés mi ti a ñoj mi ti a ts'ej. Che' jini mi caj i mʌjlel a cha'an 
ti pejtelel chuqui ma' mel. 

8Mach yomic ma' cʌy a sub jini mandar. Yom ma' chʌn ña'tan ti a pusic'al ti 

q'uiñil yic'ot ti ac'ʌlel cha'an ma' jac', cha'an ma' mel pejtelel jini ts'ijbubil bʌ ti 
mandar. Che' jini mi caj a cha'len xʌmbal ti uts'at. Pejtelel mu' bʌ a mel mi caj i 
loq'uel ti uts'at. 

9Jiñʌch c mandar woli bʌ c subeñet. Yom ma' p'ʌt'esan a bʌ. Yom ch'ejlet. Mach 

a cha'len bʌq'uen. Mach yomic ma' lujb'an. Come lac Yum Dios mi caj i yajñel 
a wic'ot baqui jach ma' majlel. Che' tsi' yʌlʌ lac Yum. 

10Josué tsi' yʌq'ueyob mandar jini año' bʌ i ye'tel: 

11Yom mi la' ñumel ti yojlil ya' ba' woli' jijlelob israelob. Yom mi la' subeñob: 

“Chajpanla i bʌl lac ñʌc', come ti yuxp'ejlel q'uin mi caj la' c'axel ya' ti Jordán ja' 
cha'an mi la' wochel ti jini lum mu' bʌ i yʌq'ueñetla lac Yum Dios. Mi caj la' ch'ʌm 
jini lum ti la' wenta”, che'en. 

12Che' ja'el Josué tsi' subeyob jini rubeñob yic'ot jini gadob yic'ot manasesob, i 

pi'ʌlo' bʌ efraíñob: 

13Yom mi la' ña'tan jini t'an tsa' bʌ i subeyetla Moisés jini i winic lac Yum: “Lac 

Yum Dios mi caj i yʌq'ueñetla ili lum. Mi caj la' wajñel ti xuc'ul”, che'en Moisés. 

14La' wijñam yic'ot la' walobilob yic'ot la' wʌlac' mi caj i cʌytʌlob ti ili lum tsa' bʌ 

i yʌq'ueyetla Moisés. Ma'anic mi caj i c'axelob ti Jordán ja'. Pero jatetla yic'ot 
pejtel jini ch'ejlo' bʌ mi caj la' c'axel ñaxan ti' tojel la' pi'ʌlob. Yom chajpʌbiletla 
cha'an guerra. 

15Yom mi la' coltan la' pi'ʌlob israelob jinto lac Yum Dios mi' yʌc'ob ti ochel 

cha'an xuc'ul mi yajñelob che' bajche' jatetla. Mi caj i ch'ʌmob ti wenta i lumob. 
Ti' wi'il mi caj la' cha' sujtel ti la' lumal tsa' bʌ la' ch'ʌmʌ. Jiñʌch la' lumal tsa' bʌ 
i yʌq'ueyetla Moisés i winic lac Yum ti junwejl Jordán ja' ya' ti' tojel i pasibal 
q'uin. Che' tsi' yʌlʌ Josué. 

16Tsi' jac'beyob Josué. Tsi' yʌlʌyob: Mi caj c mel lojon pejtelel mu' bʌ a subeñon 

lojon. Mi caj c majlel lojon baqui jach a wom. 

17Che' bajche' tsac jac'be lojon pejtelel tsa' bʌ i yʌlʌ Moisés, che'ʌch ja'el mi caj 

c jac'beñet lojon. Yom mi' yajñel lac Yum Dios a wic'ot che' bajche' tsa' ajni 
yic'ot Moisés. 

18La' tsʌnsʌntic jini mu' bʌ i ñusʌbeñet a mandar, jini mach bʌ anic mi' jac'beñet 

a t'an ti pejtelel. Cojach yom ma' p'ʌt'esan a bʌ. Yom ch'ejlet. Che' tsi' yʌlʌyob 
jini rubeñob yic'ot gadob yic'ot manasesob. 

Josue 2 

Josué tsí' choco majlel stsajiyajob ya' ti Jericó 

1Josué tsi' choco loq'uel ti Sitim cha'tiquil stsajiyajob. Tsi' chocoyob majlel ti 

mucul. Tsi' subeyob: Yom mi la' joy ñumel ti jini tejclum tac cha'an mi la' q'uel 
bajche' an, che'en. Tsa' majliyob c'ʌlʌl che' bʌ tsa' c'otiyob ti Jericó ya' ti' yotot 
juntiquil ts'i'lel bʌ x'ixic, i c'aba' Rahab. Tsa' ochiyob ti jini otot cha'an mi' jijlelob. 

2Tsa' subenti jini rey ti Jericó: Tsa' juliyob winicob israelob ti ili ac'ʌlel cha'an mi' 

tsajiñob lac tejclum, che'en. 

3Jini rey ti Jericó tsi' choco majlel t'an ba'an Rahab cha'an mi' suben: Pʌybeñon 

tilel jini winicob tsa' bʌ c'otiyob ya' ba' añet, come tsa' jach tiliyob cha'an mi' 
tsajiñob lac tejclum, che'en. 

4Pero jini x'ixic tsi' sube jini cha'tiquil winicob cha'an mi' mujcuñob i bʌ. Jini x'ixic 

tsi' sube i winic rey: Isujm tsa' tiliyob winicob wʌ' ba' añon, pero mach cujilic 
baqui ch'oyolob, che'en. 

5Che' bʌ tsa' ic'a tsac ñup'u i ti' cotot. Tsa' loq'uiyob jini winicob. Mach cujilic 

baqui tsa' majliyob. Sajcanla majlel ti ora. Mux la' tajob, che'en Rahab. 

6Pero che' maxto c'otemic i winic jini rey, jini x'ixic tsi' subeyob letsel ti' jol otot. 

Ya' tsi' mucuyob ba' lʌtsbil jam c'uxbil bʌ i wut. 

7I winicob jini rey tsi' sajcayob majlel ti' bijlel Jordán c'ʌlʌl ba'an c'axibal ti ja'. 

Tsa' ñujpi i ti' tejclum che' bʌ tsa' loq'uiyob majlel ti sajcaya. 

8Che' maxto anic tsa' wʌyiyob jini winicob, jini x'ixic tsa' letsi ya' ti' jol otot i 

subeñob: 

9Cujilʌch la' Yum tsa'ix i yʌq'ueyetla ili lum, come tsa'ix caji c bʌc'ñañet lojon. 

Tsa' toj sajtiyob i pusic'al pejtel xchumtʌlob ti ili lum cha'añetla, 

10come tsa'ix cubi lojon chuqui tsi' melbeyetla la' Yum. Tsi' tsʌc'mesa jini colem 

ja', i c'aba' Chʌchʌc Bʌ, che' bʌ tsa' loq'uiyetla ti Egipto. Tsa'ix cubi lojon chuqui 
tsa' la' tumbe jini cha'tiquil rey, Sehón yic'ot Og, ya' ti junwejl Jordán. Tsa' la' 
jisa jini amorreojob. 

11Tsa' toj sajti c pusic'al lojon che' bʌ tsa cubi lojon. Mach chʌn tijicñayobix i 

pusic'al winicob ti la' tojlel. Come la' Yum Dios Diosʌch ya' ti panchan yic'ot ti 
pañimil. 

12Jini cha'an mij c'ajtibeñetla ti wocol t'an cha'an mi la' wa'chocobeñon la' t'an 

ti' tojlel la' Yum. Che' bajche' tsac p'untayetla che'ʌch yom mi la' melbeñon yic'ot 
c pi'ʌlob ti' yotot c tat. Pʌsbeñon mi isujm mi caj la' coltañon. 

13Ac'ʌ la' t'an cha'an mi la' coltan c tat yic'ot c ña' yic'ot querañob yic'ot pejtelel 

i cha'año' bʌ. Mach mi la' wʌc'on lojon ti tsʌnsʌntel, che'en. 

14Jini winicob tsi' jac'ʌyob: Lajal yom mic chʌmel lojon la' wic'ot mi ma'anic tsa' 

ts'ʌctiyi lojon jini c t'an. Jini jach mach yomic ma' sub chuqui wolic mel lojon. 
Che' tsa'ix i yʌq'ueyon lojon ili lum lac Yum, mi caj j q'uelet lojon ti' yutslel c 
pusic'al lojon ti isujm, che'ob. 

15Che' jini ili x'ixic tsi' cʌchʌ lazo ya' ti q'ueloñib. Tsi' ju'sayob ti lum, come ya'an 

i yotot ti' ts'ajquil tejclum. Ya' tsa' chumle ti ts'ajc. 

16Tsi' subeyob: Cucuxla ti wits cha'an ma'anic mi' tajetla jini woli bʌ i sajcañetla. 

Ya' yom mi la' muc la' bʌ uxp'ejl q'uin, jinto mi' sujtelob jini woli bʌ i sajcañetla. 
Ti wi'il mi mejlel la' majlel ti la' bijlel, che'en. 

17Jini winicob tsi' subeyob: Mi mach isujmic a t'an, librejon lojon cha'an jini t'an 

tsa' bʌ cʌlʌ lojon. 

18Awilan, che' mi cochel lojon ti ili lum, yom ma' cʌch jini lazo ya' ti ventana ba' 

tsa' ju'sayon lojon. Yom ma' tempan ti a wotot a tat yic'ot a ña' yic'ot a werañob 
yic'ot pejtelel i pi'ʌlob a tat. 

19Majqui jach mi' loq'uel ti' ti' a wotot bʌbʌq'uen mi' chʌmel. Mach c mulic lojon. 

Pero c mulʌch lojon majqui jach mi' chʌmel mi tsa' ochi ti a wotot. 

20Mi tsa' tsictesa ti' tojlel jini año' bʌ ti tejlum, mach wersajix mi caj j coltañet 

lojon che' bajche' tsac subeyet lojon, che'ob. 

21Jini x'ixic tsi' yʌlʌ: La' ujtic che' bajche' ma' wʌl, che'en. Che' bʌ tsa' majliyob, 

tsi' cʌchʌ jini chʌchʌc bʌ chij ti q'ueloñib. 

22Che' jini tsa' majliyob c'ʌlʌl ti wits ba' tsa' cʌleyob uxp'ejl q'uin jinto tsa' cha' 

sujtiyob jini tsa' bʌ i yajñesayob. Jini x'ajñesajob tsi' lon sʌclayob ñumel ya' ti 
bij, pero ma'anic tsi' tajayob. 

23Che' jini ili cha'tiquilob tsa' loq'uiyob jubel ti wits. Tsa' c'axiyob ti colem ja'. Tsa' 

sujtiyob ba'an Josué. Tsi' subeyob pejtelel tsa' bʌ ujti ti' tojlelob. 

24Tsi' subeyob: Lac Yum woli' yʌc' ti laj c'ʌb pejtel i lumal. Woli' toj sajtelob i 

pusic'al jini ya' bʌ chumulob, che'ob. 

Josue 3 

Tsa' c'axiyob majlel ti Jordán ja' 

1Che' ti wen sʌc'ajel Josué yic'ot pejtelel winicob israelob tsa' loq'uiyob ya' ti 

Sitim ya' ba' tsa' jijliyob ti lejchempat tac. Tsa' cajiyob ti c'otel ya' ti Jordán ja'. 
Ya' tsa' jijliyob. 

2Che' ñumenix uxp'ejl q'uin jini año' bʌ i ye'tel tsa' ñumiyob majlel ba'an jini 

lejchempat tac. 

3Tsi' yʌq'ueyob mandar jini winicob: Che' mi la' q'uel jini Arca cha'an Xuc'ul bʌ i 

T'an lac Yum Dios yic'ot jini motomajob levíjob woli bʌ i q'uechob majlel, yom 
mi la' loq'uel majlel yic'otob. Tsajcanla majlel. 

4Che' jini mi cajel la' cʌn la' bijlel, ya' ba' maxto anic tsa' ñumiyetla. Yom mi la' 

cʌytʌl ti ñajt ba'an jini Arca che' bajche' lujunc'al i yuxbajc' metro. Mach yomic 
mi la' wen ñochtan, che'en. 

5Josué tsi' sube winicob: La' i sʌq'uesañetla lac Yum, come mi caj i wen pʌs i 

ñuclel ijc'ʌl ti la' tojlel, che'en. 

6Josué tsi' pejca jini motomajob: Ch'uyula majlel jini Arca cha'an Xuc'ul bʌ i 

T'an. Yom ñaxan mi la' majlel ti' tojel winicob, che'en. Tsa' caji' q'uechob majlel 
ti' tojlelob. 

7Che' jini lac Yum tsi' sube Josué: Ti ili q'uin mi caj cʌq'uet ti q'uejlel ti ñuc ti' 

tojlel pejtel israelob cha'an mi' ña'tañob añon a wic'ot. Che' bajche' tsa' ajniyon 
quic'ot Moisés, che' ja'el mi caj cajñel a wic'ot. 

8Yom ma' suben motomajob mu' bʌ i q'uechob majlel Arca: “Che' mi la' c'otel ti' 

ti' ja' i c'aba' Jordán, yom mi la' cʌytʌl ya' ba' maxto tamic”, che'en. 

9Josué tsi' sube israelob: La'la ti lʌc'ʌl. Ñich'tʌbenla i t'an lac Yum Dios. 

10Che' jini mux cajel la' ña'tan an ti la' tojlel jini cuxul bʌ lac Yum Dios. Jiñʌch 

lac ña'tʌntel cha'an mux i choc loq'uel ti la' tojlel jini cananeojob yic'ot heteojob 
yic'ot heveojob yic'ot ferezeojob yic'ot gergeseojob yic'ot amorreojob yic'ot 
jebuseojob. 

11Jini Arca ba' lotol jini xuc'ul bʌ t'an i cha'an i Yum pejtel pañimil mi caj i c'axel 

ti Jordán ja'. Ti wi'il mi caj la' c'axel. 

12Yom mi la' yajcan lajchʌntiquil winicob loq'uemo' bʌ ti jujunmojt winicob ti 

Israel cha'an i ye'tel testigo. 

13Mi caj i yochelob majlel ti Jordán ja' jini motomajob woli bʌ i q'uechob majlel 

jini Arca i cha'an i Yum pejtel pañimil. Che' mi' yochelob, jini ja' am bʌ ti entʌl mi 
caj i jubel majlel. Jini ja' am bʌ ti chan mi caj i lʌmtʌl. Mi caj i tempʌyel ti' chan, 
che'en Josué. 

14Jini winicob x'ixicob tsa' loq'uiyob majlel ba' jijlemob ti pisil tac bʌ otot. Tsa' 

c'axiyob majlel ti Jordán ja'. Ñaxan tsa' majliyob jini motomajob, q'uechel i 
cha'añob jini Arca ba' lotol jini Xuc'ul bʌ T'an. Wi'ilix tsa' majliyob winicob 
x'ixicob. 

15Che' bʌ tsa' c'otiyob ti Jordán ja' jini motomajob q'uechel bʌ i cha'añob jini 

Arca, tsa' ts'ajcuyiyob i yoc ti ja'. Jiñʌch i yorajlel che' mi' ts'ʌjmel loq'uel jini 
Jordán ja' ti' ti'il che' ti' yorajlel mi' tujq'uel trigo. 

16Jini ja' woli bʌ ti jubel tilel tsi' cʌyʌ i xʌmbal. Ñajt to tsa' wa'le che' bajche' 

bujtʌl. Tsa' cʌle ya' ti tejclum i c'aba' Adam am bʌ ti' t'ejl Saretán. Tsa' sʌcʌ jili 
jini ja' woli bʌ i ñumel majlel ti jini joctʌl Arabá c'ʌlʌl ba' mi' yochel ti colem ñajb 
i c'aba' Ats'am. Jini winicob x'ixicob tsa' c'axiyob majlel ti ja'. Tsa' c'otiyob lʌc'ʌl 
ti Jericó. 

17Jini motomajob q'uechel bʌ i cha'an jini Arca ba' lotol jini Xuc'ul bʌ T'an i 

cha'an lac Yum, tsa' wa'leyob ti tiquin lum ya' ti' yojlil Jordán ja'. Che' ya' wa'alob 
jini motomajob ti' yojlil, pejtel jini israelob tsa' lu' c'axiyob ti Jordán ja' che' 
bajche' tiquin bʌ lum. 

Josue 4 

Jini lajchʌmp'ejl xajlel 

1Che' bʌ tsa'ix lu' c'axiyob ti Jordán ja' jini israelob, lac Yum tsi' sube Josué: 

2Yajcan lajchʌntiquil winicob ti' tojlel israelob, jujuntiquil ti jujunmojt israelob. 

3Yom ma' subeñob: Ch'ʌmʌla lajchʌmp'ejl xajlel loq'uem bʌ ti' yojlil Jordán ja' 

ya' ba' tsa' wa'leyob jini motomajob. Yom mi la' ch'ʌm majlel la' wic'ot c'ʌlʌl ba' 
mi caj la' jijlel ti ili ac'ʌlel, che'en. 

4Josué tsi' pʌyʌ jini lajchʌntiquil israelob tsa' bʌ wa'chocontiyob, loq'uemo' bʌ ti 

jujunmojt israelob. 

5Tsi' subeyob: Cucula ti ojlil Jordán ba'an jini Arca i cha'an lac Yum Dios. 

Q'uechela tilel jump'ejl xajlel ti jujuntiquiletla. Yom jump'ejl xajlel cha'an 
jujunmojt israelob. 

6Jiñʌch i yejtal ti la' tojlel che' mi' c'ajtibeñetla la' walobilob: “¿Chuqui i wentʌjlel 

cha'añetla ili xajlel tac?” che'ob. 

7Mi caj la' subeñob: “Tsi' t'oxo i bʌ jini Jordán ja' ti' tojel Arca che' bʌ tsa' c'axiyon 

lojon”, che'etla. Jini xajlel tac mi caj i yʌq'ueñob i chʌn ña'tan jini israelob ti 
pejtelel ora, che'en. 

8Jini winicob tsi' meleyob che' bajche' Josué tsi' subeyob. Tsi' q'uecheyob 

loq'uel lajchʌmp'ejl xajlel ti' yojlil Jordán ja', jump'ejl xajlel cha'an jujunmojt 
israelob. Tsi' q'uecheyob tilel c'ʌlʌl ya' ba' tsa' c'otiyob ti jijlel. Ya' tsi' ju'sayob 
cʌytʌl. 

9Josué tsi' lʌtsʌ cʌytʌl yambʌ ti' yojlil Jordán ja' ya' ba' tsa' wa'leyob motomajob 

q'uechel bʌ i cha'añob jini Arca ba' lotol jini Xuc'ul bʌ T'an. Ya'to an c'ʌlʌl wʌle. 

10Jini motomajob q'uechel bʌ i cha'an Arca tsa' wa'leyob ti' yojlil Jordán ja' c'ʌlʌl 

jinto tsa' ts'ʌctiyi pejtel i t'an lac Yum che' bajche' tsi' sube Josué. Josué tsi' cha' 
subeyob winicob. Tsa' ts'ʌctiyi ti pejtelel che' bajche' Moisés tsi' sube Josué. 
Tsa' c'axiyob ti ora jini winicob x'ixicob. 

11Che' bʌ tsa'ix ujti ti c'axel pejtelel israelob, tsa' c'axiyob jini motomajob yic'ot 

jini Arca i cha'an lac Yum. 

12Jini rubeñob yic'ot gadob yic'ot junmojt manasésob ñaxan tsa' c'axiyob, 

chajpʌbilo' bʌ cha'an guerra. Wi'il tsa' c'axiyob yaño' bʌ israelob che' bajche' 
Moisés tsi' wʌn subeyob. 

13Cha'c'al ti mil soldadojob tsolocña tsa' ñumiyob majlel ti mojt ti mojt. Tsa' 

c'otiyob ti jini joctʌl am bʌ ti' tojel Jericó. 

14Ti jim bʌ ora lac Yum tsi' yʌq'ue i ñuclel Josué. Ñuc tsi' q'ueleyob winicob che' 

bajche' tsa' q'uejli ti ñuc Moisés che' anto ti pañimil. 

15Lac Yum tsi' yʌq'ue Josué tsiji' bʌ i mandar: 

16Subeñob motomajob q'uechel bʌ i cha'añob Arca: “Loq'uenla ti Jordán ja'”. 

Che'ʌch yom ma' subeñob, che'en lac Yum. 

17Jini cha'an Josué tsi' yʌc'ʌ mandar: Loq'uenla ti Jordán ja', che'en. 

18Jini motomajob tsa' cajiyob ti letsel loq'uel q'uechel bʌ i cha'añob jini Arca. 

Che' bʌ tsa' c'otiyob ba' tiquin lum, ti ora tsa' cha' caji ti bujt'el jini ja'. Tsa' cha' 
caji ti ajñel che' bajche' ti ñaxan. 

19Che' ti 25 de marzo jini winicob x'ixicob tsi' cʌyʌyob jini Jordán ja'. Tsa' jijliyob 

ti Gilgal ti' tojel Jericó ba' mi' bʌjlel q'uin. 

20Ya' ti Gilgal Josué tsi' lʌtsʌ cʌytʌl jini lajchʌmp'ejl xajlel tsa' bʌ i ch'ʌmʌ loq'uel 

ti Jordán ja'. 

21Tsi' subeyob israelob: Tal i yorajlel mi caj i c'ajtibeñetla la' walobilob: “¿Chuqui 

i sujmlel ili xajlel tac?” che'ob. 

22Che' jini mi cajel la' cʌntesañob: “Ya' ba' lʌtsʌl ili xajlel jini israelob tsa' c'axiyob 

ti Jordán ja' che' bajche' ti tiquin bʌ lum”, che'etla. 

23Come lac Yum Dios tsi' tsʌc'mesa jini ja' ti' wut israelob c'ʌlʌl tsa' c'axiyob 

majlel, che' bajche' tsi' tsʌc'mesa jini Chʌchʌc bʌ Ñajb ti wajali che' bʌ tsa' 
c'axiyonla. 

24Che' jini winicob x'ixicob ti pejtelel pañimil mi caj i ña'tañob wen p'ʌtʌl lac Yum. 

Mi caj i bʌc'ñañob lac Yum Dios ti pejtelel ora. Che' tsi' yʌlʌ Josué. 

Josue 5 

Tsi' tsepbeyob i pʌchʌlel. Tsi' meleyob Pascua ya' ti' Gilgal 

1I yumob amorreojob ya' ti junwejl Jordán ja' ya' ti bʌjlibal q'uin yic'ot i yumob 

cananeojob año' bʌ ti' ti' jini colem ja' tsa' caji i yubiñob. Lac Yum tsa'ix i 
tsʌc'mesa jini Jordán ja'. Tsa' lu' c'axiyob jini israelob. Che' bʌ tsi' yubiyob tsa' 
toj sajtiyob i pusic'al. Mach chʌn contentojobix tsa' ajniyob come tsi' bʌc'ñayob 
jini israelob. 

2Ti jim bʌ ora lac Yum tsi' sube Josué: Yom ma' mel cuchillo wen jay bʌ. Cha' 

tsepben i pʌchʌlel jini israelob. 

3Josué tsi' mele jini cuchillo jay bʌ i yej. Tsa' caji' tsepbeñob i pʌchʌlel jini 

israelob ya' ti bujtʌl i c'aba' Aralot. 

4Jini cha'an Josué tsi' tsepbeyob i pʌchʌlel, come tsa' chʌmiyob pejtel jini 

winicob tsa' bʌ loq'uiyob ti Egipto yujilo' bʌ guerra. Tsa' chʌmiyob ya' ti jochol 
bʌ lum che' añob ti bij, che' loq'uemobix ti Egipto. 

5Ti pejtelob tsa' bʌ loq'uiyob ti Egipto tsa'ix tsepbentiyob i pʌchʌlel. Pero max to 

tsepbilobic i pʌchʌlel pejtelel jini tsa' bʌ i yilayob pañimil ti jochol bʌ lum che' 
añob ti bij. 

6Come jini israelob tsi' cha'leyob xʌmbal ya' ti jochol bʌ lum cha'c'al jab. Tsa' 

ajniyob ti jochol bʌ lum jinto tsa' lu' chʌmiyob pejtelel jini winicob yujilo' bʌ guerra 
tsa' bʌ loq'uiyob ti Egipto. Come ma'anic tsi' jac'beyob i t'an Dios. Lac Yum tsi' 
yʌc'ʌ i t'an cha'an ma'anic mi caj i q'uelob jini lum mu' bʌ caj i yʌq'ueñob che' 
bajche' tsi' wʌn sube i ñojte'elob. Wen uts'at jini lum. Wen cabʌl mi' yʌc' leche 
yic'ot chab. 

7Lac Yum tsi' ts'ʌctesa i t'an che' bʌ tsi' pʌybeyob i yalobilob cha'an mi' yochelob 

ti jini lum che' bajche' wʌn albil. Josué tsi' tsepbeyob i pʌchʌlel, come ma'anic 
tsa' tsepbentiyob i pʌchʌlel che' añob to ti bij. 

8Che' bʌ tsa'ix laj ujti ti tsepbentelob i pʌchʌlel jini winicob, ya' to tsa' cʌleyob 

ba' jijlemob jinto tsa' lajmiyob. 

9Lac Yum tsi' sube Josué: Tsa'ix c loc'sayetla ya' ba' cabʌl la' wajlentel ti' tojlel 

egiptojob, che'en. Jini cha'an tsa' otsʌbenti i c'aba' jini lum Gilgal c'ʌlʌl wʌle. 

10Che' ya' añob jini israelob ti Gilgal tsi' meleyob q'uin cha'an Pascua che' ti 

ic'ajel che' ti chʌnlujump'ejlel (14) q'uin ti jini jach bʌ uw. Tsi' meleyob ya' ti joctʌl 
lʌc'ʌl ti Jericó. 

11Che' ti yijc'ʌlal che' bʌ tsi' meleyob Pascua, tsi' c'uxuyob waj mach bʌ anic i 

levadurajlel yic'ot i wut jam yic'ot i wut yambʌ pʌc'ʌbʌl. 

12Ti jini jach bʌ q'uin tsa' lajmi jini maná che' bʌ tsa' caji' c'uxob i wut pʌc'ʌbʌl. 

Jini israelob ma'anix tsi' chʌn tajayob jini maná. Ti jini jach bʌ jab tsa' caji i 
c'uxob i wut jini lum ya' ti Canaán. 

Jini winic chucul bʌ i cha'an espada 

13Che' bʌ lʌc'ʌlix tsa' c'oti Josué ya' ti Jericó, tsi' q'uele ya' wa'al juntiquil winic 

ti' tojel. Chucul i cha'an jini winic junts'ijt espada, bots'bil i cha'an ti' yotot. Josué 
tsi' lʌc'tesa i bʌ ya' ba' wa'al. Tsi' c'ajtibe: ¿Jatet ba jini c pi'ʌlet bʌ lojon o jatet 
ba jini i pi'ʌlet bʌ j contra lojon? che'en Josué. 

14Jini winic tsi' jac'ʌ: Tsa' tiliyon che' bajche' i yaj capitán soldadojob i cha'an lac 

Yum, che'en jini winic. Josué tsi' pʌcchoco i bʌ ti' tojlel jini winic. Tsi' yʌlʌ: C 
Yum, a winicon, subeñon chuqui a wom, che'en Josué. 

15Jini capitán am bʌ i ye'tel ti' tojlel i soldadojob lac Yum tsi' sube: Loc'san a 

xʌñʌb, come ch'ujulʌch ili lum ba' wa'alet, che'en. Che'ʌch tsi' mele Josué. 

Josue 6 

Tsi' ch'ʌmʌyob Jericó 

1Ñup'ul jini tejclum Jericó, wen ñup'bil, come tsi' bʌc'ñayob jini israelob. Ma'anic 

majch tsa' mejli ti loq'uel ti ochel. 

2Lac Yum tsi' sube Josué: Q'uele, joñon tsa'ix cʌq'ueyet Jericó, yic'ot i yumob, 

yic'ot pejtelel jini winicob yujilo' bʌ guerra. 

3Yom mi la' joyojtan jini tejclum yic'ot pejtelel jini winicob yujilo' bʌ guerra. Yom 

mi' la' joyojtan junyajl ti jujump'ejl q'uin. Wʌcp'ejl q'uin yom mi la' joyojtan. 

4Yom wuctiquil motomaj cha'an mi' ch'ʌmob majlel wucts'ijt trompeta melbil bʌ 

ti' xulub tat tiñʌme'. La' majlicob ñaxan ti' tojel jini Arca. Che' ti' wucp'ejlel q'uin, 
yom wucyajl mi la' joyojtan. Jini motomajob mi caj i wusob majlel jini trompeta. 

5Che' ti wucyajlel la' i cha'leñob c'am bʌ t'an pejtelel soldadojob che' mi' caj ti 

wustʌl i xulub tat tiñʌme'. Che' mi la' wubin i t'an trompeta mi caj i bʌc' jejmel 
jini ts'ajc am bʌ ti' joytilel jini tejclum. Pejtelel jini soldadojob toj mi caj i yochelob 
ti tejclum ti jujuntiquil. 

6Jini cha'an Josué i yalobil Nun tsi' pʌyʌ tilel jini motomajob. Tsi' yʌq'ueyob 

mandar: Ch'ʌmʌla majlel jini Arca yic'ot jini Xuc'ul bʌ T'an. Yom wuctiquil 
motomajob cha'an mi' ch'ʌmob majlel trompeta melbil bʌ ti' xulub tat tiñʌme'. 
Ñaxan yom mi' majlelob jini wuctiquil motomajob ti' tojel jini Arca, che'en Josué. 

7Tsi' sube ja'el jini soldadojob: Cha'lenla xʌmbal. Joyojtanla jini tejclum. Ñaxan 

yom mi' majlelob jini winicob i cha'an Manasés, Rubén yic'ot Gad. Ti wi'il mi caj 
i majlel jini Arca i cha'an lac Yum, che'en. 

8Awilan che' bʌ tsa' ujti i subeñob, tsa' c'axiyob ti' tojlel lac Yum jini wuctiquil 

motomajob ch'ʌmʌl i cha'añob i trompeta ti jujuntiquil. Ti wi'il tsa' c'axi jini Arca 
ba' lotol jini Xuc'ul bʌ i T'an lac Yum. 

9Ñaxan tsa' majliyob jini winicob chajpʌbilo' bʌ cha'an guerra. Wi'ilix tsa' 

majliyob jini motomajob mu' bʌ i wusob trompeta. Jini xcʌntayajob tsa' tiliyob ti' 
pat jini Arca che' wolix ti wustʌl jini trompeta tac. 

10Josué tsi' subeyob jini soldadojob cha'an ñʌch'ʌl jach mi' cha'leñob xʌmbal 

jinto che' i yorajlelix oñel. 

11Che' jini tsi' q'uecheyob ñumel jini Arca ti' joytʌlel jini tejclum. Junyajl tsi' 

joyojtayob jini tejclum. Che' jini tsa' sujtiyob majlel ba' mi' wʌyʌlob. Ya'i tsi' 
ñusayob jump'ejl ac'ʌlel. 

12Wen seb to tsa' ch'ojyi Josué. Jini motomajob tsi' ch'ʌmʌyob jini Arca i cha'an 

lac Yum. 

13Jini wuctiquil motomajob ch'ʌmʌl bʌ i cha'añob jini wucts'ijt trompeta tac tsa' 

majliyob ti' tojel Arca. Tsi' wusuyob trompeta che' bʌ tsa' majliyob. Wi'il tsa' majli 
jini Arca i cha'an lac Yum. 

14Lajal tsi' cha' joyojtayob jini tejclum ti cha'p'ejlel q'uin. Tsa' cha' sujtiyob ba' 

jijlemob. Che'ʌch tsi' meleyob wʌcp'ejl q'uin. 

15Pero ti wucp'ejlel q'uin tsa' ch'ojjiyob che' seb to. Tsi' joyojtayob jini tejclum 

che' bajche' ti yambʌ q'uin, pero ti ili q'uin wucyajl tsi' joyojtayob. 

16Che' ti wucyajlel, jini motomajob tsi' wusuyob trompeta. Josué tsi' subeyob jini 

soldadojob: Cha'lenla oñel, come lac Yum tsa'ix i yʌq'ueyetla jini tejclum, 
che'en. 

17Tsi' wʌn subeyob: Chocbil jini tejclum ti lac Yum. Pejtelel año' bʌ ti tejclum mi 

caj i jisʌntelob. Cojach jini ts'i'lel bʌ xixic Rahab mi caj i cʌytʌl yic'ot pejtelel año' 
bʌ ti' yotot, come tsi' colta jini winicob tsa' bʌ c choco lojon tilel. 

18Yom mi la' tsajin la' bʌ cha'an mach mi la' mulan jini chocbil bʌ. Mach mi la' 

ch'ʌm, ame la' wʌc' ti chojquel i tejclum Israel ja'el, ame tilic wocol ti lac tojlelob. 

19Mi caj la cʌq'uen lac Yum pejtelel jini oro yic'ot plata, yic'ot p'ejt tac melbil bʌ 

ti c'ʌnc'ʌn taq'uin yic'ot ti tsucul taq'uin. I cha'añʌch lac Yum. Wersa mi caj i 
lotbentel lac Yum, che'en. 

20Jini motomajob tsa' caji i wusob i trompeta. Che' bʌ tsi' yubiyob trompeta tac 

jini soldadojob, tsi' cha'leyob c'am bʌ oñel. Tsa' jejmi tac jini ts'ajc. Jini 
soldadojob tsa' ochiyob majlel ti tejclum. Toj tsa' ochiyob ti jujuntiquil. Tsi' 
ch'ʌmʌyob ti' wenta. 



379 

 

Chol de Tumbalá Bible 
© Bible Society of Mexico. 

  
 

 

21Tsi' jisayob pejtelel am bʌ ti tejclum. Tsi' laj tsʌnsayob ti pejtelob, winicob, 

x'ixicob, ch'itoñob yic'ot xñox. Che' ja'el tsi' tsʌnsayob jini wacax, tiñʌme' yic'ot 
burro. 

22Josué tsi' subeyob jini cha'tiquil winicob tsa' bʌ chojquiyob majlel cha'an mi' 

cʌñob jini lum, cha'an mi' yochelob ti' yotot jini ts'i'lel bʌ x'ixic cha'an mi' pʌyob 
loq'uel Rahab yic'ot pejtelel i pi'ʌlob che' bajche' tsi' yʌq'ueyob i t'an. 

23Jini cha'an jini winicob tsi' pʌyʌyob loq'uel Rahab yic'ot i tat i ña' i yʌscuñob 

yic'otob pejtelel i pi'ʌlob año' bʌ ti' yotot. Tsi' yʌc'ʌyob ti parte ba' tempʌbilob 
israelob. 

24Tsi' puluyob jini tejclum yic'ot pejtelel i bʌl. Jini jach jini plata yic'ot oro yic'ot 

jini p'ejt tac melbil bʌ ti c'ʌnc'ʌn taq'uin yic'ot ti tsucul taq'uin tsi' yotsayob ti' yotot 
lac Yum. 

25Josué ma'anic tsi' tsʌnsa jini ts'i'lel bʌ x'ixic Rahab, yic'ot i pi'ʌlob año' bʌ ti' 

yotot, come tsi' colta jini winicob chocbilo' bʌ majlel cha'an Josué cha'an mi' 
q'uelob jini tejclum. 

26Che' jini Josué tsi' yʌlʌ ti' contra Jericó: Chocbil ti lac Yum jini winic mu' bʌ i 

cha' mel jini tejclum Jericó. Chocbil ti lac Yum yic'ot pejtelel i yalobilob yic'ot 
chuqui tac an ti' yotot, che'en. 

27Lac Yum Dios an yic'ot Josué. Ñuc tsa' q'uejli ti pejtelel pañimil. 

Josue 7 

Tsi' cha'le mulil Acán 

1Jini israelob tsi' ñusʌbeyob i t'an Dios. Acán (i yalobil Carmi, i yalobil bʌ Zabdi, 

i yalobil bʌ Zera tilemo' bʌ ti Judá) tsi' ch'ʌmʌ chuqui tac aq'uebil Dios. Dios tsi' 
mich'le israelob. 

2Che' ya' añob ti Jericó, Josué tsi' choco majlel winicob ba'an jini tejclum i c'aba' 

Hai. Lʌc'ʌl Hai ba'an Betavén, am bʌ ti' tojel Betel ya' ti' pasibal q'uin. Tsi' 
subeyob majlel ti' lumal Hai. 

3Tsa' cha' tiliyob ba'an Josué i subeñob: Mach yomic mi lac majlel ti lac pejtelel. 

Jasʌl jach cha'p'ejl o uxp'ejl mil cha'an mi' cha'leñob guerra ti' contra Hai. Mach 
wocolic mi lac ch'ʌm, come mach cabʌlobic ya' ti Hai, che'ob. 

4Tsa' majliyob ti Hai uxp'ejl mil winicob, pero tsa' puts'iyob ti' tojlel jini ya' bʌ 

chumulob. 

5Jini año' bʌ ti Hai tsi' tsʌnsayob wʌclujuntiquil i cha'c'al (36) israelob. Tsi' 

yajñesayob majlel c'ʌlʌl ti Sebarim. Tsi' tsʌnsayob yaño' bʌ ya' ba' woli' jubelob 
majlel. Che' jini tsa' jili i ch'ejlel i pusic'al israelob. 



380 

 

Chol de Tumbalá Bible 
© Bible Society of Mexico. 

  
 

 

6Josué yic'ot jini añobix bʌ i jabilel tsi' tsiliyob i pislel cha'an tsi' meleyob i 

pusic'al. Tsi' pʌcchocoyob i bʌ ti lum ya' ba'an jini Arca i cha'an bʌ lac Yum c'ʌlʌl 
tsa' ic'a pañimil. Tsi' p'ujp'ujyob ts'ubejn ti' jol cha'an ch'ijiyem i pusic'al. 

7Josué tsi' yʌlʌ: C Yum Dios, ¿chucoch tsa' wʌc'ʌyob ti c'axel ti Jordán ili 

winicob cha'an ma' wʌc'on lojon ti jisʌntel ti' c'ʌb jini amorreojob? Ñumen uts'at 
tsa'ic cʌleyon lojon ya' ti junwejl Jordán. 

8C Yum, ¿chuqui mi mejlel c mel? Come laj contrajob tsa'ix mʌjliyob i cha'an. 

9Che' mi' yubiñob jini cananeojob yic'ot pejtelel chumulo' bʌ ya' ti lum, mi caj i 

joy mʌctañon lojon. Mi caj i jisañon lojon. ¿Chuqui mi caj a mel che' jini, cha'an 
i ñuclel a c'aba'? che'en Josué. 

10Lac Yum tsi' sube Josué: Ch'ojyen. ¿Chucoch ma' pʌcchocon a bʌ? 

11Jini israelob tsa'ix i cha'leyob mulil. Tsa'ix i ñusayob c t'an tsa' bʌ c subeyob. 

Tsa'ix i ch'ʌmʌyob jini tic'bil bʌ c cha'an. Tsa'ix i cha'leyob xujch'. Tsa'ix i xʌbʌ 
tac yic'ot i chubʌ'an. 

12Jini cha'an mach chʌn mʌjlix i cha'añob ti' tojlel i contrajob. I contrajob mi caj 

i yajñesañob, come tsa'ix i yʌc'ʌyob i bʌ ti chojquel tic tojlel. Ma'anix mic chʌn 
ajñel la' wic'ot jinto mi la' jisan jini tsa' bʌ i cha'le xujch'. 

13Sʌq'uesan jini israelob. Yom ma' subeñob: “Sʌq'uesan la' bʌ cha'an mi la' 

tempan la' bʌ ijc'ʌl, come lac Yum i Dios Israel mi' yʌl: Tsa'ix la' xujch'i c cha'an 
bʌ. Mach mʌjlic la' cha'an ti' tojlel la' contrajob jinto mi la' choc loq'uel jini tic'bil 
tac bʌ. 

14Jini cha'an yom mi la' lʌc'tesan la' bʌ ijc'ʌl tic tojlel ti jujunmojt. Jini junmojt mu' 

bʌ c taj, la' i lʌc'tesan i bʌ ti jujump'ejl otot. Jini otot mu' bʌ c taj la' i lʌc'tesan i 
bʌ yic'ot i yalobilob ti jujuntiquil. 

15La' pulic jini winic mu' bʌ i tajtʌl yic'ot jini tic'bil bʌ. La' pulic yic'ot pejtelel i 

chubʌ'an, come tsi' ñusʌbeyon c t'an. Tsi' cha'le mulil ti' tojlel israelob”. Che'ʌch 
yom ma' subeñob, che'en lac Yum. 

16Josué tsa' ch'ojyi che' wen seb to. Tsi' yʌc'ʌyob ti ñumel jini israelob ti 

jujunmojt. Tsi' taja Judá. 

17Tsi' yʌc'ʌyob ti ñumel jini año' bʌ ti Judá ti jujunmojt. Tsi' taja jini Zera. Tsi' 

yʌc'ʌ ti ñumel i pi'ʌlob Zera ti jujump'ejl i yotot. Tsi' taja i yotot Zabdi. 

18Tsi' yʌc'ʌ ti ñumel i p'olbal Zabdi ti jujuntiquil winic. Tsi' taja Acán (i yalobil 

Carmi, i yalobil bʌ Zabdi, i yalobil bʌ Zera, loq'uemo' bʌ ti Judá). 

19Che' jini Josué tsi' sube Acán: Calobil, suben i ñuclel lac Yum i Dios Israel. 

An a mul. Subeñon chuqui tsa' mele. Mach ma' muque'. Che' tsi' yʌlʌ Josué. 

20Acán tsi' jac'be Josué: Isujm, tsac cha'le mulil ti' contra lac Yum i Dios Israel. 

Che'ʌch tsac mele bajche' iliyi: 

21Ya' ti Jericó tsaj q'uele pisil wen letsem bʌ i tojol, ch'oyol bʌ ti Babilonia, yic'ot 

lujump'ejl kilo plata bʌ taq'uin, yic'ot jump'ejl jʌlʌl bʌ oro, ñumen ti ojlil kilo. Tsac 
mula. Tsac ch'ʌmʌ. Ya'ʌch mucbil c cha'an ti mal lum ya' ti mal jini pisil bʌ cotot, 
che'en. 

22Josué tsi' choco majlel ti q'uelol. Ti ajñel tsa' majliyob ya' ti' yotot Acán. Tsi' 

tajayob ya'ʌch mucbil jini pisil yic'ot jini taq'uin ti yebal. 

23Tsi' ch'ʌmʌyob loq'uel ti' yotot. Tsi' ch'ʌmʌyob majlel ba'an Josué yic'ot ba' 

añob pejtelel israelob. Tsi' yʌc'ʌyob ti' tojlel lac Yum. 

24Che' jini Josué yic'ot israelob tsi' pʌyʌyob majlel Acán i yalobil Zera ya' ti joctʌl 

i c'aba' Acor. Tsi' ch'ʌmʌyob majlel ja'el jini plata yic'ot jini pisil yic'ot jini oro 
yic'ot pejtelel i chubʌ'an. Tsi' pʌyʌyob majlel i yixic'alob yic'ot i wacax yic'ot i 
burro yic'ot i tiñʌme'. 

25Josué tsi' yʌlʌ: ¿Chucoch tsa' wʌc'ʌyon lojon ti wocol? Lac Yum mi caj i 

yʌq'ueñet wocol, che'en. Pejtelel jini israelob tsi' juluyob ti xajlel jinto tsa' chʌmi. 
Tsi' puluyob ti c'ajc. 

26Tsi' lʌtsʌyob xajlel ti' pam. C'ʌlʌl ya' to an wʌle. Che' jini tsa' lajmi i mich'lel lac 

Yum. Jini cha'an jini joctʌl mi' pejcʌntel ti Joctʌl Acor c'ʌlʌl wʌle. 

Josue 8 

Tsa' jisʌntiyob jini año' bʌ ti Hai 

1Lac Yum Dios tsi' sube Josué: Mach a cha'len bʌq'uen. Mach ma' lij a bʌ. Pʌyʌ 

majlel pejtelel winicob yujilo' bʌ guerra. Cucula ti guerra ti' contra jini Hai. Joñon 
mi caj cʌq'ueñet jini yumʌl ti Hai, yic'ot i winicob, yic'ot i tejclum, yic'ot i lum. 

2Yom ma' mel che' bajche' tsa' mele ya' ti Jericó. Tsʌnsan jini winicob x'ixicob 

año' bʌ ti Hai yic'ot i yum. Jini i chubʌ'an che' bajche' caballo yic'ot mula, la' 
cha'añʌch. Ya' ba' mi' bʌjlel q'uin, yom ma' joy mʌctan jini tejclum. Che' tsi' yʌlʌ 
lac Yum. 

3Josué tsi' chajpa i bʌ yic'ot jini winicob yujilo' bʌ guerra. Tsi' yajca lujuntiquil i 

cha'c'al mil winicob yujilo' bʌ guerra. Tsi' chocoyob majlel che' ti ac'ʌlel. 

4Tsi' subeyob: Mʌctanla jini tejclum ya' ti' tojel ba' mi' bʌjlel q'uin. Mach mi la' 

ñajt'esan la' bʌ ti jini tejclum. Yom yʌxʌl la' wo. 

5Joñon quic'ot yambʌ soldadojob mi caj c majlel lojon ti' contra jini tejclum. Che' 

woli' loq'uelob tij contra lojon che' bajche' tsi' meleyob ti yambʌ ora, mi caj c 
majlel lojon ti ajñel ti' tojel i wut. 

6Mi caj i tsajcañonla tilel jinto mi' cʌytʌl ti ñajtʌl jini tejclum. Mi caj i lon alob: 

“Woliyob ti puts'el che' bajche' ti ñaxan. Conla ja'el”, che'ob. 

7Che' woliyonix lojon ti puts'el, yom mi la' wochel ti tejclum. Lac Yum Dios mi 

caj i yʌc' ti la' c'ʌb jini tejclum. 

8Che' bʌ tsa'ix ochiyetla, otsʌbenla c'ajc che' bajche' tsi' yʌlʌ lac Yum. Wen 

ña'tanla che' bajche' wolic subeñetla, che'en Josué. 

9Che' jini Josué tsi' choco majlel i winicob ti junwejl jini tejclum ti' tojel i bʌjlibal 

q'uin. Tsa' cʌleyob ti ojlil bij ti' tojel Hai yic'ot Betel. Josué tsi' ñusa ac'ʌlel yic'ot 
yambʌ soldadojob. 

10Tsa' ch'ojyi ti wen sʌc'ajel. Tsi' pʌyʌ tilel jini soldadojob. Tsa' majliyob ti guerra 

ti' contra Hai. Ñaxan tsa' majli Josué yic'ot soldadojob israelob añobix bʌ i 
jabilel. 

11Pejtel jini soldadojob tsa' bʌ majliyob yic'ot Josué tsi' lʌc'tesayob i bʌ ti jini 

tejclum. Tsa' jijliyob ti' tojel norte ba'an jini tejclum. An joctʌl ya' ti ojlil. 

12Josué tsi' choco majlel jo'p'ejl mil winicob cha'an mi' mʌctañob Hai ti' bijlel 

Betel ya' ti' tojel i bʌjlibal q'uin. 

13Che' bʌ tsa' ic'a tsa' ajniyob jini jo'p'ejl mil israelob ti junwejl tejclum. Ya' ti 

norte ti' tojel Hai tsa' ajniyob pejtelel yaño' bʌ israelob yic'ot Josué. Josué tsa' 
cʌle jump'ejl ac'ʌlel ya' ti' yojlil jini joctʌl. 

14Jini yumʌl am bʌ ti Hai tsi' q'uele jini israelob. Tsa' ch'ojyi ti wen sʌc'an yic'ot i 

winicob. Tsa' loq'ui i contrajin jini israelob ti guerra. Pero ma'anic tsi' ña'tayob 
ya' woli' chijtañob yambʌ soldadojob ya' ti' tojel i bʌjlibal q'uin. 

15Josué yic'ot pejtel israelob tsi' lo'loyob. Tsa' cha' puts'iyob majlel ti' bijlel jini 

jochol bʌ lum. 

16Jini winicob año' bʌ ti Hai tsi' tempayob i bʌ cha'an mi' yajñesañob majlel 

Josué yic'ot i winicob. Tsi' cʌyʌyob jini tejclum ti ñajtʌl. 

17Ma'anix tsa' cʌleyob winicob ti Hai. Jochol tsa' cʌle jini tejclum. 

18Che' jini lac Yum tsi' sube Josué: Tuch'u a lanza am bʌ ti a c'ʌb ti' tojel Hai, 

come joñon mi caj cʌq'ueñet jini tejclum, che'en. Josué tsi' tuch'u jini lanza am 
bʌ ti' c'ʌb che' bajche' tsi' yʌlʌ lac Yum. 

19Che' bʌ tsi' tuch'u jini lanza Josué, ti ora tsa' loq'uiyob tilel jini woli bʌ i 

chijtañob Hai. Ti ajñel tsa' ochiyob ti jini tejclum. Tsa' mʌjliyob i cha'an. Ti ora 
jach tsi' yotsʌbeyob i c'ʌc'al jini Hai. 

20Jini winicob tsa' bʌ loq'uiyob ti Hai tsi' sutq'uiyob i wut i q'uel i tejclum. Woli i 

loq'uel cabʌl buts'. Ma'anic tsa' mejliyob ti puts'el, come jini israelob woli bʌ i 
puts'elob majlel tsa' sujtiyob tilel ti' tojlelob. 

21Josué yic'ot jini israelob tsi' q'ueleyob che' bʌ tsa' ochiyob ti tejclum jini tsa' bʌ 

i cha'leyob chijt. Che' wolix i loq'uel buts', tsa' sujtiyob cha'an mi' contrajiñob i 
winicob Hai. 

22Tsa' cha' loq'uiyob ti tejclum jini jo'p'ejl mil israelob cha'an mi' coltañob i 

pi'ʌlob. Tsi' joy mʌctayob i winicob Hai. Ma'anic tsa' mejliyob ti puts'el mi 
juntiquilic. Jini israelob tsi' tsʌnsayob pejtel i contrajob. 

23Cuxul tsa' pʌjyi tilel i yum Hai ba'an Josué. 

24Che' bʌ tsa'ix ujti i tsʌnsañob pejtelel i winicob Hai tsa' bʌ i tajayob ti jochol bʌ 

lum, jini israelob tsa' majliyob ba'an Hai. Tsi' tsʌnsayob ti espada jini ya' to bʌ 
añob ti tejclum. 

25I yonlelob jini tsa' bʌ jisʌntiyob ti jini q'uin jiñʌch lajchʌmp'ejl mil winicob yic'ot 

x'ixicob. Tsa' laj jisʌntiyob jini año' bʌ ti Hai. 

26Come jini Josué maxto anic tsi' ju'sa i c'ʌb yic'ot jini lanza c'ʌlʌl jinto tsi' laj 

tsʌnsayob pejtelel año' bʌ ti Hai. 

27Jini jach tsi' ch'ʌmʌyob jini alʌc'ʌl yic'ot yambʌ chubʌ'añʌl am bʌ ti Hai che' 

bajche' lac Yum tsi' sube Josué. 

28Josué tsi' laj pulu Hai. Tsa' sujti ti misujelʌl. Tsiquil c'ʌlʌl wʌle. 

29Jini i yum Hai tsa' jich'choconti ti te' jinto tsa' ochi ac'ʌlel. Che' iq'uix pañimil 

Josué tsi' yʌc'ʌ i t'an cha'an mi' ju'sʌbeñob i bʌc'tal ti jini te'. Tsi' chocoyob jini 
ch'ujlelʌl ya' ti' ti' jini tejclum. Tsa' p'uchchoconti cabʌl xajlel ti pam ch'ujlelʌl ba' 
tsiquil c'ʌlʌl wʌle. 

Ya' ti wits i c'aba' Ebal 
(Dt. 27.1-26) 

30Ti jim bʌ ora Josué tsi' melbe i pulʌntib i majtan lac Yum i Dios Israel. Tsi' 

mele ya' ti wits i c'aba' Ebal. 

31Ts'ijbubilix cha'an Moisés i winic lac Yum ti' juñilel mandar. Moisés tsi' 

subeyob israelob cha'an mi' melob pulʌntib ti xajlel mach bʌ lajbilic ti tsucul 
taq'uin. Tsi' pulbeyob i majtan lac Yum cha'an ñʌch'ʌlob i pusic'al. 

32Ya' ti' tojlel jini israelob Josué tsi' ts'ijbu ti pam jini xajlel jini lujump'ejl mandar 

che' bajche' ts'ijbubil ti' juñilel Moisés. 

33Ya' wa'alob pejtelel israelob, jini xñoxob yic'ot año' bʌ i ye'tel ti jujunwejl jini 

Arca ti' tojel i wut jini motomajob yic'ot levíjob mu' bʌ i q'uechob majlel jini Arca 
ba' lotol jini Xuc'ul bʌ i T'an lac Yum. Ya' añob ja'el jini ñajt bʌ ch'oyolob tsa' bʌ 
tiliyob ti chumtʌl ti' tojlelob. Lamital ya' añob ti yebal wits i c'aba' Gerizim. Yaño' 
bʌ ya' añob ti yebal wits i c'aba' Ebal. Che'ʌch tsi' meleyob cha'an mi' 
ts'ʌctesañob i mandar Moisés i winic lac Yum cha'an mi' yʌq'uentelob i yutslel i 
t'an lac Yum. 

34Josué tsi' pejca pejtelel i t'an Moisés am bʌ ti' juñilel mandar, pejtel jini albil 

bʌ t'an, jini uts bʌ yic'ot jini wocol bʌ. 

35Ma'anic mi jump'ejlic t'an subebil bʌ ti mandar cha'an Moisés mach bʌ anic 

tsi' q'uele Josué. Tsi' lu' q'uele ti' tojlel pejtelel israelob, winicob yic'ot x'ixicob 
yic'ot alʌlob yic'ot mach bʌ mero i lumalobic ya' bʌ chumulob yic'otob. 

Josue 9 

I lot jini gabaoñob 

1-2Jini yumʌlob am bʌ ti junwejl Jordán ja' ba' mi' bʌjlel q'uin tsi' yubiyob chuqui 

tsa' ujti. Tsi' temeyob i t'an cha'an mi' comol coltañob i bʌ ti contra Josué yic'ot 
israelob. Tsi' tempayob i bʌ jini año' bʌ ti wits yic'ot ti joctʌl yic'ot ti' tojel jini 
colem ñajb c'ʌlʌl ti Líbano, yic'otob heteojob yic'ot amorreojob yic'ot cananeojob 
yic'ot fereseojob yic'ot heveojob yic'ot jebuseojob. 

3Jini winicob año' bʌ ti Gabaón tsi' yubiyob ja'el bajche' tsi' mele Josué ti' tojlel 

Jericó yic'ot ya' ti Hai. 

4Tsi' c'ʌñʌyob i ña'tʌbal. Tsa' majli i c'ajtibeñob israelob cha'an mi' pʌyob ochel 

ti' winicob. Tsi' ch'ʌmʌyob ñoxix bʌ i pislelob. Tsi' ch'ʌmʌyob majlel ti burro 
tsucul bʌ coxtal yic'ot ñoxix bʌ pʌchi i yajñib vino. 

5Tsi' lʌpʌyob ñoxix bʌ zapato. Jini i bʌl i ñʌc' tsa' bʌ i ch'ʌmʌyob majlel wen 

tiquinix, anix i cuxemal. 

6Tsa' c'otiyob ba'an Josué yic'ot jini israelob ya' ti Gilgal. Tsi' subeyob: Tilemon 

lojon ti ñajt bʌ lum. Aq'ueñon lojon j coltʌntel, che'ob. 

7Jini israelob tsi' subeyob jini heveojob: ¿Mach ba wʌ'ic chumuletla ti lʌc'ʌl? 

¿Bajche' mi mejlel c laj lojon c t'an la' wic'ot? che'ob. 

8Pero tsi' subeyob: Joñon lojon a winicon lojon, che'ob. Josué tsi' c'ajtiyob: 

¿Majquiyetla? ¿Baqui ch'oyoletla? che'en. 

9Tsi' jac'ʌyob: Ñajt tilemon lojon. Tsa cubi lojon wen ñuc la' Yum Dios. Tsa cubi 

lojon pejtel chuqui tsi' mele ti Egipto 

10yic'ot pejtelel tsa' bʌ i tumbeyob i yum amorreojob ya' ti junwejl jini Jordán ja' 

ba' mi' pasel q'uin, Sehón i yum Hesbón yic'ot Og i yum Basán am bʌ ti Astarot. 

11Jini ñoxobix bʌ yic'ot pejtelel c pi'ʌlob lojon tsi' subeyon lojon: “Ch'ʌmʌla majlel 

i bʌl la' ñʌc' cha'an mi la' c'ux ti bij. Cucula q'ueleyob. Subeñob i winicon lojon. 
C'ajtibeñob ti wocol t'an cha'an mi' yʌc'ob i t'an, cha'an mi lac tem coltan lac 
bʌ”. Che' tsi' yʌlʌyob jini ñoxobix bʌ. 

12Tsijib to tsac ch'ʌmʌ lojon tilel i bʌl lojon c ñʌc'. Q'uele wʌle tiquinix, cuxix, 

che'ob. 

13Yic'ot i yajñib jini vino tsijib to tsac ch'ʌmʌ lojon tilel, yic'ot c pislel lojon yic'ot 

c zapato lojon. Pero q'uele wʌle, ñoxix cha'an ñajt tsa' tiliyon lojon, che'ob. 

14Jini israelob tsi' c'unte' ñopbeyob i lot. Ma'anic tsi' ñaxan c'ajtibeyob lac Yum. 

15Josué tsi' pejcayob ti uts'at. Tsi' yʌc'ʌ i t'an cha'an ma'anic mi' tsʌnsañob. Jini 

año' bʌ i ye'tel ti Israel tsi' yʌc'ʌyob i t'an ja'el. 

16Che' ñumenix uxp'ejl q'uin tsi' yubiyob ya' jach ch'oyolob ti lʌc'ʌl. 

17Tsa' majliyob jini israelob ti' tejclumob jini winicob. Tsa' c'otiyob ti' yuxp'ejlel 

q'uin ti jini tejclum tac Gabaón, Cafira, Beerot, yic'ot Quiriat Jearim. 

18Jini israelob ma'anic tsi' tsʌnsayob, come jini ñuco' bʌ i ye'tel tsi' wa'chocoyob 

i t'an ti' tojlel lac Yum i Dios Israel. Pero jini israelob tsi' mich'leyob i pi'ʌlob año' 
bʌ i ye'tel. 

19Jini ñuco' bʌ i ye'tel tsi' yʌlʌyob: Tsa'ix cʌc'ʌ lojon c t'an ti' tojlel lac Yum i Dios 

Israel. Jini cha'an ma'anic chuqui mi mejlel lac tumben, che'ob. 

20Tsi' yʌlʌyob: La' ajnicob la quic'ot ame tilic i mich'ajel Dios ti lac tojlel cha'an 

jini t'an tsa' bʌ lac tem mele ti' c'aba' lac Yum, che'ob. 

21Anquese ma'anic mi mejlel lac tsʌnsañob, mi caj i yʌq'uentelob i ye'tel ti xot' 

si' yic'ot ti luch ja' ti lac tojlel, che'ob. Che' jini tsi' lajayob i t'an jini israelob. 

22Josué tsi' pʌyʌyob tilel jini gabaoñob. Tsi' subeyob: ¿Chucoch tsa' lotiyon 

lojon? ¿Chucoch tsa' la' lon alʌ: “Ñajt tilemon lojon”, che'etla, che' lʌc'ʌl jax 
chumuletla? 

23Jini cha'an chocbiletla. Mi caj la' melbeñon lojon que'tel. Mi caj la' xot'beñon 

lojon si'. Mi caj la' luchbeñon tilel ja' cha'an i yotot c Dios. Che' tsi' yʌlʌ Josué. 

24Jini winicob tsi' jac'ʌyob: Tsac mele lojon che' bajche' iliyi, come tsa cubi lojon 

la' Yum Dios tsi' yʌc'ʌ mandar ti' tojlel Moisés cha'an mi la' jisan pejtelel tejclum 
tac. Tsac bʌc'ñayet lojon. Tsa' tiliyon lojon ti a tojlel cha'an ma' p'untañon lojon. 

25Wʌ' añon lojon ti a tojlel. Melbeñon lojon che' bajche' a wom, che'ob. 

26Jini cha'an Josué tsi' p'untayob. Ma'anic tsi' yʌc'ʌyob ti' c'ʌb jini israelob cha'an 

mi' tsʌnsañob. 

27Tsi' yʌq'ueyob i ye'tel ti xot' si' yic'ot luch ja' ti' tojlel jini israelob yic'ot i pulʌntib 

i majtan lac Yum baqui jach tsi' yajca lac Yum. Che'ʌch woli' melob c'ʌlʌl wʌle. 

Josue 10 

I jisʌntelob jini amorreojob 

1Josué tsi' melbe i yum Hai che' bajche' tsi' melbe i yum Jericó. Adonisedec jini 

yumʌl ti Jerusalén tsi' yubi bajche' tsi' jisa jini Hai yic'ot Jericó. Tsi' yubi ja'el 
bajche' tsi' lajayob i t'an jini año' bʌ ti Gabaón yic'ot israelob. 

2Tsa' wen caji ti bʌq'uen jini yumʌl, come wen colem jini tejclum Gabaón, ñumen 

bajche' Hai. Wen ch'ejl jini winicob ti jini tejclum. 

3Jini cha'an Adonisedec tsi' choco majlel jini correo ba'an Hoham jini yumʌl bʌ 

ti Hebrón, yic'ot ba'an Piram yumʌl ti Jarmut, yic'ot ba'an Jafía yumʌl ti Laquis, 
yic'ot ba'an Debir jini yumʌl ti Eglón. 

4Adonisedec tsi' subeyob: Yom mi la' tilel la' coltañon. La' laj contrajin jini año' 

bʌ ti Gabaón, come tsa'ix i temeyob i t'an yic'ot Josué yic'ot jini israelob, che'en. 

5Jini cha'an jini jo'tiquil yumʌlob ti' tojlel amorreojob, i yum Jerusalén, yic'ot i 

yum Hebrón, yic'ot i yum Jarmut, yic'ot i yum Laquis, yic'ot i yum Eglón tsi' 
tempayob i bʌ. Tsa' cajiyob ti xʌmbal majlel cha'an mi' contrajiñob jini tejclum i 
c'aba' Gabaón. 

6Pero jini año' bʌ ti Gabaón tsi' chocbeyob ti subentel Josué am bʌ ti Gilgal: A 

winicon lojon. Awocolic coltañon lojon ti ora. Pejtelel i yumob amorreojob año' 
bʌ ti wits tac tsi' lajayob i t'an cha'an mi' jisañon lojon, che'ob. 

7Jini cha'an tsa' letsi majlel Josué ti Gilgal yic'ot pejtel jini israelob yujilo' bʌ 

guerra. 

8Lac Yum tsi' sube Josué: Mach ma' cha'len bʌq'uen. Mi caj cʌq'ueñet ti a c'ʌb 

pejtel jini winicob. Ma'anic mi juntiquilic a contra mu' bʌ caj i mʌjlel i cha'an, 
che'en lac Yum. 

9Che' jini Josué tsa' loq'ui majlel ti Gilgal yic'ot i winicob. Tsi' cha'leyob xʌmbal 

jump'ejl ac'ʌlel. Ti ora jach tsa' c'otiyob ba' añob jini amorreojob. 

10Lac Yum tsi' yotsʌbeyob i bʌq'uen jini winicob ti' tojlel israelob. Josué tsa' mʌjli 

i cha'an ya' ti Gabaón. Tsi' yajñesayob majlel jini amorreojob c'ʌlʌl ti Bethorón. 
Josué tsi' tsʌnsa jini woliyo' bʌ ti puts'el c'ʌlʌl ti Azeca yic'ot ti Maceda. 

11Che' bʌ woli' puts'elob majlel, lac Yum tsi' choco jubel colem tac bʌ tunija' 

c'ʌlʌl ti Azeca. Ñumen cabʌlob tsa' bʌ chʌmiyob cha'an jini tunija' bajche' jini 
tsa' bʌ tsʌnsʌntiyob ti espada cha'an israelob. 

12Ti jini jach bʌ q'uin che' bʌ lac Yum tsi' yʌc'ʌ jini amorreojob ti' c'ʌb jini israelob, 

Josué tsi' pejca lac Yum ti' tojlel jini israelob: La' wa'lec jini q'uin wʌ' ti Gabaón. 
La' wa'lec jini uw ti jini joctʌl i c'aba' Ajalón, che'en. 

13Jini cha'an tsa' wa'le jini q'uin yic'ot jini uw c'ʌlʌl jinto tsa' ujti i jisañob i 

contrajob che' bajche' ts'ijbubil ti' juñilel Jaser. Jini q'uin wen jal tsa' wa'le ti ojlil 
panchan che' bajche' i ñajtlel jump'ejl q'uin yic'ot jump'ejl ac'ʌlel. 

14Ma'anic yambʌ q'uin che' bajche' iliyi c'ʌlʌl wajali c'ʌlʌl wʌle, come lac Yum 

tsi' jac'be i t'an juntiquil winic. Lac Yum tsi' colta jini israelob ti guerra. 

15Josué yic'ot pejtel israelob tsa' cha' sujtiyob ti Gilgal. 

16Jini jo'tiquil yumʌlob tsa' puts'iyob ti ch'en ya' ti Maceda. 

17Tsa' subenti Josué che' bʌ tsa' tajleyob ya' ti ch'en. 

18Josué tsi' yʌlʌ: Ñolq'uinla majlel colem xajlel ti' ti' jini ch'en. Chocola majlel 

winicob cha'an mi' cʌntañob i ti' jini ch'en ba' añob jini jo'tiquil yumʌlob. 

19Mach la' cʌy la' wajñesan laj contrajob. Yom mi la' jisan jini wi'il pat bʌ. Mach 

yomic mi' cha' sujtelob ti' tejclum tac. Jini lac Yum Dios tsa'ix i yʌc'ʌ ti la' c'ʌb laj 
contrajob, che'en. 

20Che' jini Josué yic'ot jini israelob tsa' ujti i jisan i contrajob. Ma'anic jaytiquil 

tsa' bʌ mejliyob ti puts'el ti tejclum tac. 

21Che' jini, jini soldadojob tsa' cha' sujtiyob ti' ñʌch'tʌlel i pusic'al ba'an Josué 

ya' ti Maceda. Ma'anic majqui tsa' mejli i letsan i t'an ti' contra jini israelob. 

22Josué tsi' yʌlʌ: Jambenla i ti' jini ch'en. Pʌybeñonla loq'uel jini jo'tiquil yumʌlob, 

che'en. 

23Che'ʌch tsi' meleyob. Tsi' loc'sayob ti ch'en jini jo'tiquil yumʌlob, i yumob 

Jerusalén, yic'ot Hebrón, yic'ot Jarmut, yic'ot Laquis, yic'ot Eglón. 

24Che' tsa'ix i pʌybeyob c'otel ba' an Josué, Josué tsi' pʌyʌ tilel pejtelel jini 

israelob. Tsi' subeyob jini ñuco' bʌ i ye'tel cha'an guerra: Ac'ʌla la' woc ti' bic' 
jini yumʌlob, che'en. Jini cha'an tsi' lʌc'tesayob i bʌ. Tsi' yʌc'ʌyob i yoc ti' bic'. 

25Josué tsi' yʌlʌ: Mach la' cha'len bʌq'uen. Mach yomic mi la' lij la' bʌ. Yom 

p'ʌtʌletla. Yom ch'ejletla. Come lac Yum che'ʌch mi caj i melbeñob pejtel mu' 
bʌ la' contrajin, che'en Josué. 

26Josué tsi' tsʌnsayob. Tsi' joc'chocoyob jini ch'ujlelʌl ti jo'tejc te'. Ya' tsa' 

cʌleyob c'ʌlʌl tsa' ic'a. 

27Che' wolix i bʌjlel jini q'uin, Josué tsi' yʌc'ʌ ti ch'ʌjmel jubel ti te' jini yumʌlob. 

Tsi' chocoyob ochel ti jini jach bʌ ch'en ya' ba' tsa' puts'iyob. Tsi' lʌtsʌyob colem 
xajlel ya' ti' ti'. C'ʌlʌl wʌle ya' to an jini xajlel. 

28Ti jini jach bʌ q'uin Josué tsi' ch'ʌmʌ jini tejclum i c'aba' Maceda. Tsi' lu' tsʌnsa 

jini yumʌl yic'ot pejtel jini chumulo' bʌ ti tejclum. Ma'anic majqui tsa' cʌle. Josué 
tsi' tsʌnsa jini yumʌl ti Maceda che' bajche' tsi' tsʌnsa jini yumʌl ya' ti Jericó. 

29Che' jini Josué yic'ot pejtelel israelob tsi' cʌyʌyob Maceda. Tsa' majli i 

contrajiñob Libna. 

30Lac Yum tsi' yʌc'ʌ ti' c'ʌb jini israelob jini yumʌl yic'ot pejtel año' bʌ ti tejclum. 

Tsi' tsʌnsayob pejtelel jini ya' bʌ chumulob. Ma'anic majqui tsa' cʌle. Josué tsi' 
tsʌnsa jini yumʌl che' bajche' tsi' tsʌnsa i yum Jericó. 

31Josué yic'ot pejtelel jini israelob tsa' loq'uiyob ti Libna cha'an mi' majlelob ti 

Laquis. Tsi' contrajiyob ja'el. 

32Lac Yum tsi' yʌc'ʌ ti' c'ʌb jini israelob. Tsa' ochiyob ti Laquis che' ti' cha'p'ejlel 

q'uin. Tsi' tsʌnsayob pejtelel ya' bʌ chumulob che' bajche' tsi' cha'leyob ti Libna. 



388 

 

Chol de Tumbalá Bible 
© Bible Society of Mexico. 

  
 

 

33Horam jini yumʌl ti Gezer tsa' majli i coltan jini año' bʌ ti Laquis. Josué tsi' 

tsʌnsa jini yumʌl yic'ot i winicob. Ma'anix majch tsa' cʌle. 

34Josué yic'ot jini israelob tsa' loq'uiyob ti Laquis cha'an mi' majlelob ti Eglón. 

Tsi' joy mʌctayob. 

35Tsi' contrajiyob. Ti jini jach bʌ q'uin tsa' mʌjliyob i cha'an. Tsi' tsʌnsayob 

pejtelel jini ya' bʌ chumulob che' bajche' tsi' meleyob ya' ti Laquis. 

36Josué yic'ot jini israelob tsa' loq'uiyob ti Eglón cha'an mi' majlelob ti Hebrón. 

Tsi' contrajiyob. 

37Tsa' mʌjliyob i cha'an. Tsi' tsʌnsayob jini yumʌl yic'ot pejtel chumulo' bʌ ti 

Hebrón yic'ot ti jini xchumtʌl tac am bʌ ti' joytilel. Che' bajche' ti Eglón, ma'anix 
majqui tsa' cʌle. Tsi' jisayob pejtelel cuxulo' bʌ che' bajche' lac Yum tsi' 
subeyob. 

38Che' jini Josué yic'otob pejtelel israelob tsa' majliyob ba'an Debir. Tsi' 

contrajiyob. 

39Tsa' mʌjliyob i cha'an. Tsi' tsʌnsayob jini yumʌl yic'ot pejtelel chumulo' bʌ ti 

tejclum yic'ot ti jini xchumtʌl tac am bʌ ti' joytilel. Ma'anix majqui tsa' cʌle. Tsi' 
tsʌnsayob jini año' bʌ ti Debir yic'ot i yum che' bajche' tsi' meleyob ti Hebrón, 
yic'ot ti Libna. 

40Che' bajche' iliyi Josué tsi' jisa pejtelel año' bʌ ti wits tac yic'ot ti Neguev, yic'ot 

ti joctʌl, yic'ot ti bujtʌl. Tsi' tsʌnsa pejtelel jini yumʌlob c'ʌlʌl jinto ma'anix majqui 
tsa' cʌle. Tsi' jisayob pejtelel jini cuxulo' bʌ, come che'ʌch tsi' yʌc'ʌ mandar lac 
Yum i Dios Israel. 

41Josué tsi' tsʌnsa winicob c'ʌlʌl ti Cades Barnea, c'ʌlʌl ti Gaza. Tsi' jisa pejtelel 

año' bʌ ti lumal Gosén c'ʌlʌl ti Gabaón. 

42Tsa' mʌjli i cha'an Josué ti' tojlel pejtelel jini yumʌlob che' ti junyajl jach. Tsi' 

ch'ʌmʌ ti' wenta i lumal. Come lac Yum i Dios Israel tsi' colta jini israelob. 

43Josué tsa' sujti yic'ot pejtelel israelob ya' ba' tsa' jijleyob ti Gilgal. 

Josue 11 

Josué tsa' mʌjli i cha'an ti pejtelel jini lum 

1Che' bʌ tsi' yubi pejtelel iliyi, jini yumʌl Jabín am bʌ ti tejclum i c'aba' Hazor, tsi' 

choco ti subentel Jobab i yum Madón, yic'ot i yum Simrón, yic'ot i yum Acsaf. 

2Che' ja'el tsi' choco ti subentel jini yumʌlob año' bʌ ti wits tac ya' ti norte, yic'ot 

jini yumʌlob año' bʌ ti Arabá am bʌ ti' tojel Cineret, yic'ot jini año' bʌ ti joctʌl tac, 
yic'ot jini año' bʌ ti Dor ti' tojel i bʌjlibal q'uin. 

3Tsi' choco ti subentel jini cananeojob am bʌ ti' pasibal q'uin yic'ot ti' bʌjlibal 

q'uin, yic'ot jini amorreojob, yic'ot jini heteojob, yic'ot jini ferezeojob, yic'ot jini 

jebuseojob am bʌ ti wits, yic'ot jini heveojob am bʌ ti yentʌlal Hermón ti' lumal 
Mizpa. 

4Ti pejtelel iliyi tsa' loq'uiyob majlel yic'ot pejtelel i soldadojob. Wen bajc'ʌlob 

che' bajche' ji' am bʌ ti ñajb, yic'ot cabʌl caballo tac yic'ot carreta tac cha'an 
guerra tujc'ʌbil bʌ majlel ti caballo. 

5Tsi' lajayob i t'an pejtelel ili yumʌlob. Tsa' c'otiyob ti jijlel ti ja' i c'aba' Merom 

cha'an mi' techob guerra ti' contra israelob. 

6Lac Yum tsi' sube Josué: Mach a bʌc'ñañob, come ijc'ʌl che' bajche' ili ora mi 

caj cʌc'ob ti jisʌntel ti' tojlel israelob. Mi caj la' tsepben i chijil i yoc i caballo tac. 
Mi caj la' pul jini carreta tac, che'en. 

7Ti ora jach Josué yic'ot i soldadojob tsi' contrajiyob ya' ti' t'ejl jini ja' am bʌ ti 

Merom. 

8Lac Yum tsi' yʌc'ʌyob ti' c'ʌb jini israelob. Tsi' tsʌnsayob. Tsi' yajñesayob majlel 

c'ʌlʌl ti colem bʌ Sidón, c'ʌlʌl ti Misrefotmaim, c'ʌlʌl ti joctʌl ba'an Mizpa ya' ti' 
pasibal q'uin. Tsi' tsʌnsayob. Ma'anix majqui tsa' cʌle. 

9Josué tsi' mele ti' tojlelob che' bajche' lac Yum tsi' yʌc'ʌ mandar. Tsi' tsepbe i 

chijil i yoc jini caballo tac. Tsi' pulu jini carreta tac. 

10Josué tsi' sutq'ui i bʌ yic'ot i soldadojob cha'an mi' contrajiñob jini año' bʌ ti 

Hazor. Ti wajali jiñʌch ñuc bʌ teclum tac. Josué tsi' ch'ʌmʌ jini tejclum. Tsi' 
tsʌnsa jini yumʌl. 

11Tsi' tsʌnsa pejtelel jini cuxulo' bʌ. Tsi' pulu jini tejclum Hazor. 

12Che'ʌch tsa' mʌjli i cha'an Josué ti' tojlel pejtel jini yumʌlob yic'ot i tejclum tac. 

Tsi' laj jisayob che' bajche' tsi' yʌc'ʌ mandar Moisés i winic lac Yum. 

13Jini israelob ma'anic tsi' puluyob jini tejclum tac an tac bʌ ti bujtʌl. Cojach 

Hazor tsi' pulu Josué. 

14Jini israelob tsi' ch'ʌmʌyob pejtelel jini wacax yic'ot chubʌ'añʌl an tac bʌ ti ili 

tejclum tac. Pero tsi' laj jisayob jini winicob x'ixicob. Ma'anix majqui tsa' cʌle. 

15Che' bajche' lac Yum tsi' yʌq'ue mandar Moisés i winic, Moisés tsi' cha' aq'ue 

mandar Josué. Che'ʌch tsi' mele Josué. Josué tsi' laj ts'ʌctesʌbe i mandar lac 
Yum che' bajche' tsi' sube Moisés. 

16Josué tsi' ch'ʌmʌ ti' wenta pejtelel ili tejclum tac: jini wits tac, pejtelel jini 

Neguev, pejtelel i lumal Gosén, jini joctʌl tac, jini Arabá, jini wits tac yic'ot joctʌl 
tac ti Israel. 

17Tsa' mʌjli i cha'an ti wits ba'an Seir c'ʌlʌl ti Baalgad am bʌ ti joctʌl i cha'an 

Líbano lʌc'ʌl ba'an jini wits i c'aba' Hermón. Tsa' mejli i tsʌnsan pejtelel i yumob 
jini tejclum tac. 

18Jal tsi' cha'le guerra Josué ti' tojlelob. 

19Jini jach jini heveojob año' bʌ ti Gabaón tsi' lajayob i t'an yic'ot Josué. Ma'anic 

yambʌ tejclum tsa' bʌ i yʌc'ʌ i bʌ ti' wenta Josué. Josué tsi' jisayob ti pejtelelob. 

20Come che'ʌch tsi' ña'ta lac Yum cha'an mi' tsʌts'esʌbeñob i pusic'al i contrajob 

israelob cha'an mi' jisañob, cha'an ma'anic mi' p'untʌntelob. Che' jini lac Yum 
tsi' yʌc'ʌyob ti jisʌntel che' bajche' tsi' yʌq'ue mandar Moisés. 

21Ti jim bʌ ora Josué tsi' jisayob jini ch'ejl bʌ winicob año' bʌ ti wits tac, Hebrón, 

Debir, Anab, pejtelel jini wits tac am bʌ ti Judá, pejtelel jini wits tac am bʌ ti 
Israel. Josué tsi' jisayob jini winicob yic'ot i tejclum tac. 

22Tsa'ix i laj jisa jini ch'ejl tac bʌ winicob año' bʌ ti pejtelel jini lum tsa' bʌ i 

ch'ʌmʌyob ti' wenta jini israelob. Jini jach tsa' cʌleyob jini año' bʌ ti Gaza, yic'ot 
ti Gat, yic'ot ti Asdod. 

23Che' jini Josué tsi' ch'ʌmʌ ti' wenta pejtelel jini lum. Tsa' ts'ʌctiyi pejtelel jini 

mandar che' bajche' lac Yum tsi' sube Moisés. Josué tsi' yʌq'ueyob jini lum 
israelob che' bajche' wʌn albil. Tsi' t'oxbeyob lum ti mojt ti mojt. Tsa' lajmi 
guerra. Ñʌch'ʌl tsa' ajniyob. 

Josue 12 

Jini yumʌlob tsa' bʌ jisʌntiyob ti' tojlel Moisés 

1Jini israelob tsi' tsʌnsayob jini yumʌlob. Tsi' ch'ʌmbeyob i lumal tac am bʌ ti 

junwejl jini Jordán ja' ya' ba' mi' pasel q'uin, c'ʌlʌl ti pa' i c'aba' Arnón, c'ʌlʌl ti 
wits i c'aba' Hermón, yic'ot pejtel jini Arabá ba' mi' pasel q'uin. Jiñʌch i c'aba' 
tac jini yumʌlob: 

2Sehón i yum amorreojob chumul bʌ ti Hesbón tsa' bʌ i cha'le yumʌl ti Aroer, 

ya' ti' ti' ja' i c'aba' Arnón am bʌ ti jini joctʌl, yic'ot ti ojlil jini Galaad c'ʌlʌl ti ja' i 
c'aba' Jaboc, ba'an i cayajón jini amoñob. 

3Yic'ot ba'an jini ja' i c'aba' Arabá c'ʌlʌl ti ja' i c'aba' Cineret ba' mi' pasel q'uin, 

c'ʌlʌl ti ja' i c'aba' Arabá, am bʌ i cha'chajplel i c'aba' Ats'am ba' mi' pasel q'uin, 
ti' bijlel Betjesimot yic'ot ba'an Teman am bʌ ti yentʌlal Pisga. 

4Og jini yumʌl am bʌ ti Basán, juntiquil refaím tsa' bʌ colobaji, chumul bʌ ti 

Astarot yic'ot ti Edrei. 

5Tsi' cha'le yumʌl ya' ti wits i c'aba' Hermón yic'ot ti Salca, yic'ot ti Basán c'ʌlʌl 

ti' cayajon Gesur yic'ot Maaca, yic'ot ti ojlil Galaad c'ʌlʌl ti' cayajon Sehén i yum 
Hesbón. 

6Jiñʌch yumʌlob tsa' bʌ tsʌnsʌntiyob cha'an Moisés i winic lac Yum yic'ot jini 

israelob. Moisés tsi' yʌq'ueyob i lum jini rubeñob yic'ot gadob yic'ot jini 
manasesob, i pi'ʌlob jini efraíñob. 

Jini yumʌlob tsa' bʌ jisʌntiyob ti' tojlel Josué 

7Josué yic'ot jini israelob tsi' tsʌnsayob jini yumʌlob ya' ti junwejl Jordán ja' ti' 

tojel i bʌjlibal q'uin. Tsi' ch'ʌmbeyob i lum ti Baalgad am bʌ ti joctʌl i c'aba' 
Líbano c'ʌlʌl ti Seir wits. Josué tsi' t'oxbeyob jini lum jini israelob ti mojt ti mojt. 

8An tac ti wits jini lum, yic'ot ti joctʌl tac, yic'ot ba'an jini ja' i c'aba' Arabá, yic'ot 

ti bujtʌl tac, yic'ot ti jochol bʌ lum, yic'ot ti Neguev. Jiñʌch i lum jini heteojob, jini 
amorreojob, jini cananeojob, jini ferezeojob, jini heveojob, yic'ot jini jebuseojob, 

9-24yic'ot i yumob: I yum Jericó, i yum Hai lʌc'ʌl bʌ ti Betel, i yum Jerusalén, i 

yum Hebrón, i yum Jarmut, i yum Laquis, i yum Eglón, i yum Gezer, i yum Debir, 
i yum Geder, i yum Horma, i yum Arad, i yum Libna, i yum Adulam, i yum 
Maceda, i yum Betel, i yum Tapúa, i yum Hefer, i yum Afec, i yum Sarán, i yum 
Madón, i yum Hazor, i yum Simronmerón, i yum Acsaf, i yum Taanac, i yum 
Meguido, i yum Cedes, i yum Jocneam ya' ti Carmelo, i yum Dor, i yum Goim 
ya' ti Gilgal, i yum Tirsa. An junlujuntiquil i cha'c'al (31) yumʌlob ti pejtelelob. 

Josue 13 

Jini tejclum tac maxto bʌ anic tsi' ch'ʌmʌyob jini israelob 

1Ti jimbʌ ora anix i jabilel Josué. Lac Yum tsi' sube: Anix a jabilel. An to cabʌl 

lum maxto bʌ anic tsi' ch'ʌmʌyob ti' wenta jini israelob. 

2Maxto ch'ʌmbilic i cha'añob: pejtelel i lum filisteojob, pejtelel i lum gesureojob, 

3am bʌ ti Sihor, am bʌ ti' tojel Egipto ba' mi' pasel q'uin, c'ʌlʌl ti' cayajon Ecrón 

am bʌ ti norte. Jiñʌch i lumal cananeojob. An jo'tiquil i yumob filisteojob, jini año' 
bʌ ti Gaza, Asdot, Ascalón, Gat, yic'ot Ecrón, yic'ot pejtelel i lum aveojob am bʌ 
ti sur. 

4Pejtelel i lum jini cananeojob ya' ti joctʌl tac i cha'añʌch jini sidoniojob c'ʌlʌl ti 

Afec, c'ʌlʌl ti cayajon cha'an jini amorreojob. 

5I lum jini giblajob, pejtelel jini Líbano am bʌ ti pasibal q'uin ti Baalgad am bʌ ti 

yentʌlal jini wits i c'aba' Hermón c'ʌlʌl ti yochib Hamat. 

6Mi caj c choc loq'uel pejtelel jini ya' bʌ chumulob ti wits tac ba'an jini Líbano 

c'ʌlʌl ti Misrefotmaim yic'otob pejtelel jini sidoniojob. Yom ma' wʌq'ueñob 
israelob jini lum che' bajche' tsa cʌq'ueyet mandar. 

7T'oxbeñob jini lum jini bolonmojt israelob yic'ot lamital i p'olbal Manasés i pi'ʌl 

bʌ Efraín. 

Jini lum tsa' bʌ aq'uentiyob Manasés, Rubén, yic'ot Gad 

8Come i p'olbal Manasés yic'ot rubeñob yic'ot jini gadob tsa'ix i ch'ʌmbeyob i 

lum tsa' bʌ aq'uentiyob cha'an Moisés ya' ti junwejl Jordán ja' ba' mi' pasel q'uin. 
Come che'ʌch tsi' yʌq'ueyob Moisés i winic lac Yum. 

9Ya' jaxʌl i cayajon ti Aroer ba' mi' ñumel jini ja' i c'aba' Arnón yic'ot ti jini tejclum 

am bʌ ti ojlil jini joctʌl yic'ot pejtelel jini joctʌl ti yojlil Medeba yic'ot Dibón. 

10Tsa' aq'uentiyob ja'el pejtelel i tejclum tac Sehón i yum amorreojob tsa' bʌ i 

cha'le yumʌl ti Hesbón, c'ʌlʌl ti' cayajon amoñob. 

11Tsa' aq'uentiyob jini Galaad, yic'ot i lum gesureojob, yic'ot i lum maacateojob, 

yic'ot pejtelel jini wits Hermón, yic'ot pejtelel Basán c'ʌlʌl ti Salca, 

12yic'ot pejtelel i lumal Og ya' ti Basán, ya' ba' tsi' cha'le yumʌl ti Astarot yic'ot ti 

Edrei. Jini jach Og tsa' cʌle ti' tojlel i pi'ʌlob jini refaíjob. Moisés tsa' mʌjli i cha'an. 
Tsi' laj chocoyob loq'uel. 

13Pero jini israelob ma'anic tsi' chocoyob loq'uel jini gesureojob yic'ot jini 

maacateojob. C'ʌlʌl wʌ'to añob yic'ot jini israelob wʌle. 

Tsa' t'oxbentiyob jini lum 

14Ma'anic tsa' aq'uenti lum i p'olbal Leví. Jini majtañʌl mu' bʌ i yʌq'uentel lac 

Yum i Dios Israel i cha'añʌch Leví che' bajche' tsi' subeyob lac Yum. 

15Moisés tsi' yʌq'ueyob i lum i p'olbal Rubén che' bajche' c'amel jini otot tac. 

16Tsa' aq'uentiyob jini rubeñob jini lum: Jini am bʌ ti Aroer am bʌ ti ti' ja' i c'aba' 

Arnón, yic'ot jini tejclum am bʌ ti ojlil jini joctʌl yic'ot pejtelel jini joctʌl ti junwejl 
Medeba c'ʌlʌl ti Hesbón. 

17Yic'ot pejtelel tejclum tac am bʌ ti joctʌl: Dibón, Bamot Baal, Betbaalmeón, 

18Jahaza, Cademot, Mefaat, 

19Quiriataim, Sibma, Zaretsahar am bʌ ti bujtʌl ti ojlil jini joctʌl, 

20Betpeor, jini wits i c'aba' Pisga, Betjesimot, 

21pejtelel jini tejclum tac am bʌ ti joctʌl, pejtelel jini lum i cha'an Sehón i yum 

amorreojob tsa' bʌ i cha'le yumʌl ti Hesbón. Moisés tsi' tsʌnsa Sehón yic'ot ja'el 
jini yumʌlob ti Madián, Evi, Requem, Zur, Hur, Reba. Jiñʌch yumʌlob ti' tojlel 
Sehón chumulo' bʌ ti lum. 

22Jini israelob tsi' tsʌnsayob ja'el Balaam jini yujil bʌ wujt, i yalobil Beor. Tsi' 

tsʌnsayob yaño' bʌ ja'el. 

23Ya' jaxʌl i lumob jini rubeñob ti Jordán ja'. Pejtelel ili tejclum tac yic'ot xchumtʌl 

tac i cha'añʌch jini rubeñob che' bajche' c'amel i yotot tac. 

24Moisés tsi' yʌq'ueyob i lum i p'olbal Gad che' bajche' i yonlel jini otot tac. 

Jiñʌch i lum: 

25Jazer yic'ot pejtelel i tejclum tac Galaad, ojlil jini lum i cha'an amoñob c'ʌlʌl ti 

Aroer ya' ti' tojel Rabá, 

26ti Hesbón c'ʌlʌl ti Ramat Mizpa yic'ot Betonim, ti Mahanaim c'ʌlʌl ti' cayajon i 

lum Debir, 

27jini Betaram Betnimra yic'ot Sucot yic'ot Zafón am bʌ ti joctʌl. Jiñʌch i 

yumʌntel Sehón tsa' bʌ i cha'le yumʌl ti Hesbón. Ya' jaxʌl ti Jordán ja' c'ʌlʌl ti 
ñajb i c'aba' Cineret ti' tojel Jordán ba' mi' pasel q'uin. 

28Pejtelel ili tejclum tac yic'ot xchumtʌl tac i cha'añʌch jini gadob che' bajche' 

c'amel i yotot tac. 

29Moisés tsi' yʌq'ueyob i lum i p'olbalob Manasés, i pi'ʌl bʌ Efraín, che' bajche' 

c'amel i yotot tac. Jiñʌch i lum: 

30Mahanaim yic'ot pejtelel Basán, pejtelel i lum Og jini yumʌl ti Basán, pejtelel 

jini xchumtʌl tac am bʌ ti Jair ya' ti Basán, an uxc'al xchumtʌl tac. 

31Ojlil jini Galaad, yic'ot Astarot yic'ot Edrei, jiñʌch i tejclum tac Og, yumʌl ti 

Basán. Tsa' aq'uentiyob lamital i yalobilob Maquir (i yalobil bʌ Manasés) che' 
bajche' c'amel i yotot tac. 

32Moisés tsi' t'oxbeyob jini lum jini uxmojt israelob yic'ot lamital i p'olbal 

Manasés. An tac ti joctʌl i c'aba' Moab, ti' tojel Jordán ja' ba' mi' pasel q'uin. 

33Pero ma'anic tsi' yʌq'ue i lum i p'olbal Leví, come lac Yum i Dios Israel i 

cha'anʌch Leví che' bajche' tsi' yʌlʌ. Jini mi caj i coltañob. 

Josue 14 

Tsa' t'oxle Canaán 

1Jiñʌch jini lum tsa' bʌ i ch'ʌmʌyob jini israelob ya' ti Canaán. Jini motomaj 

Eleazar yic'ot Josué i yalobil Nun, yic'ot jini tatʌlo' bʌ tsi' t'oxbeyob jini israelob. 

2Lac Yum tsi' sube Moisés ti mandar cha'an mi' cha'len yajcaya ti alas ti' tojlelob 

jini bolonmojt yic'ot lamital Manasés. Jiñobʌch i p'olbalob Israel. 

3Moisés tsi' yʌq'ueyob i lum jini ojlil i yuxp'ejl tribu ti' tojel Jordán ja' ba' mi' pasel 

q'uin. Pero ma'anic tsi' yʌq'ue i lum jini levíjob. 

4An cha'tiquil i yalobilob José, jiñʌch Manasés yic'ot Efraín, i wentajʌch cha'mojt 

israelob. Jini cha'an ma'anic tsa' aq'uentiyob i lum jini levíjob. Jini jach tsa' 
aq'uentiyob jini tejclum tac ba' tsa' chumleyob. Tsa' aq'uentiyob ja'el potrero tac 
cha'an i yʌlac'ob. 

5Jini israelob tsa' t'oxbentiyob jini lum che' bajche' lac Yum tsi' yʌq'ue mandar 

Moisés. 

Caleb tsa' aq'uenti Hebrón 

6Tsa' c'otiyob i p'olbal Judá ba'an Josué ya' ti Gilgal. Caleb i yalobilʌch Jefone, 

jini cenezeo. Caleb tsi' sube Josué: C'ajal a cha'an chuqui lac Yum tsi' sube 
Moisés i winic Dios ya' ti Cades Barnea. Tsi' yʌq'ueyonla albil bʌ t'an ti lac 
cha'ticlel. 

7Anix cha'c'al c jabilel che' bʌ tsi' chocoyon majlel Moisés i winic lac Yum cha'an 

mij cʌn jini lum. Toj tsac tsictesa. 

8C pi'ʌlob tsa' bʌ majliyob quic'ot tsi' yotsʌbeyob i ch'ijiyemlel i pusic'al winicob 

x'ixicob. Pero joñon xuc'ul tsac tsajca lac Yum Dios ti pejtelel c pusic'al. 

9Ti jim bʌ ora tsi' yʌc'ʌ i t'an Moisés: “Jini lum ya' ba'añet a cha'añʌch. I 

cha'añʌch a walobilob mu' bʌ caj i tilel ja'el, come xuc'ul tsa' ts'ʌctesʌbe chuqui 
yom lac Yum Dios”, che'en. 

10Lac Yum tsa'ix i coltayon che' bajche' tsi' yʌlʌ. Anix jo'p'ejl i yuxc'al (45) jab 

Moisés tsi' yʌlʌ ili t'an tic tojlel che' woliyob ti xʌmbal jini israelob ti colem bʌ i 
tiquiñal lum. Wʌle anix jo'p'ejl i jo'c'al (85) c jabilel. 

11C'ʌlʌl wʌle p'ʌtʌlon to che' bajche' ti jini q'uin che' bʌ tsi' chocoyon majlel 

Moisés. Ch'ejlon to. Mu' to mejlel c cha'len guerra che' bajche' ti wajali. 

12Aq'ueñon wʌle jini lum am bʌ ti wits che' bajche' tsi' yʌlʌ lac Yum. Ya' añob 

jini anaceojob che' bajche' tsa' wubi ti jim bʌ ora. Colem i tejclum tac. Wen 
chajpʌbilob cha'an guerra. Mi cʌl lac Yum mi caj i coltañon. Che' jini mi mejlel c 
chocob loq'uel che' bajche' lac Yum tsi' subu, che'en. 

13Josué tsi' yʌq'ue i yutslel i t'an Caleb. Tsi' yʌq'ue i ch'ʌm jini lum am bʌ ti 

Hebrón. 

14Jini cha'an Hebrón i cha'añʌch Caleb i yalobil Jefone jini cenezeo yic'ot i 

yalp'eñelob c'ʌlʌl wʌle, come xuc'ul tsi' mele jini tsa' bʌ i yʌlʌ lac Yum i Dios 
Israel. 

15I c'aba' Hebrón ti ñaxan jiñʌch Quiriat Arba. Jini Arba jiñʌch ñuc bʌ winic ti' 

tojlel anaceojob. Tsa' ñʌjch'i guerra ti jini tejclum tac. 

Josue 15 

I lum Judá 

1Jiñʌch jini lum tsa' bʌ aq'uenti i p'olbalob Judá che' bajche' c'amel añob ti' yotot 

tac. Ya' jaxʌl i cayajon Edom ti jochol bʌ lum i c'aba' Zin c'ʌlʌl ti Neguev am bʌ 
ti sur, 

2ya' ti' ti' jini Ñajb i c'aba' Ats'am, ya' ba' tsa' majli ja' ti Neguev. 

3I cayajon tsa' c'axi ti sur ya' ba' mi' letsel ti Acrabim. Tsa' ñumi ba'an Zin. Tsa' 

c'axi ti' tojel Cades Barnea ti sur. Tsa' ñumi ba'an Hezrón. Tsa' c'axi ti Adar. 
Tsa' joy ñumi ba'an Carca. 

4Tsa' c'axi ba'an Asmón. Tsa' c'oti ba'an jini ja' am bʌ ti Egipto. Ya' jaxʌl ti colem 

ñajb. Jiñʌch jini cayajon am bʌ ti sur. 

5Jini cayajon am bʌ ti' pasibal q'uin jiñʌch najb i c'aba' Ats'am c'ʌlʌl ya' ba' mi' 

loq'uel jini Jordán ja' ti jini najb. Jini cayajon am bʌ ti norte tsa' c'axi ba'an ñajb 
ya' ba' mi' loq'uel Jordán ja' 

6c'ʌlʌl ti Bethogla. Tsa' c'axi ti Betarabá c'ʌlʌl ti xajlel i cha'an Bohán i yalobil 

Rubén. 

7Tsa' c'axi ti Debir am bʌ ti joctʌl i c'aba' Acor. Tsa' joy ñumi ti norte ba'an Gilgal 

ti' tojel jini wits i c'aba' Adumín am bʌ ti joctʌl ya' ti sur. Tsa' c'axi jini cayajon ya' 
ti ja' ba'an Ensemes. Tsa' c'oti ti Rogel. 

8Tsa' c'axi jini cayajon ba'an jini joctʌl i c'aba' Ben Hinom ti' tojel jini jebuseojob 

ti sur, jiñʌch Jerusalén. Tsa' c'axi ti' jol wits am bʌ ti' tojel Hinom ba' mi' bʌjlel 
q'uin, am bʌ ti joctʌl i c'aba' Refaim ya' ti norte. 

9Che' jini tsa' c'axi loq'uel jini cayajon ti' jol wits c'ʌlʌl tsa' c'oti ti ja' i cha'an 

Neftoa. Tsa' c'axi ba'an jini tejclum tac am bʌ ti wits i c'aba' Efrón. Tsa' c'oti 
ba'an Baala. Jiñʌch Quiriat Jearim. 

10Tsa' ñumi ti Baala c'ʌlʌl tsa' c'oti ti' tojel Seir ba' mi' bʌjlel q'uin. Tsa' c'axi ti' 

tojel jini wits i c'aba' Jearim ti norte. Jiñʌch Quesalón. Tsa' c'axi ti Betsemes 
yic'ot ti Timna. 

11Tsa' ñumi jini cayajon c'ʌlʌl tsa' c'oti ti' tojel jini Ecrón am bʌ ti norte, yic'ot ti 

Sicrón. Tsa' c'axi ti wits i c'aba' Baala. Tsa' c'oti ti Jabneel yic'ot ti ñajb. 

12Ya' jaxʌl ti' bʌjlibal q'uin ba'an colem ñajb. Jiñʌch pejtelel i lum i p'olbalob Judá 

che' bajche' c'amel jini otot tac. 

Caleb tsa' mʌjli i cha'an 
(Jue. 1.10-15) 

13Tsa' aq'uenti lum jini Caleb i yalobil Jefone ti' tojlel jini año' bʌ ti Judá che' 

bajche' lac Yum tsi' sube Josué. Jiñʌch Hebrón ya' ti' lum Quiriat Arba. Jini Arba 
i tatʌch jini anaceojob. 

14Caleb tsi' choco loq'uel jini uxtiquil anaceojob i p'olbalo' bʌ Anac, i c'aba'ob 

Sesai, Ahimán yic'ot Talmai. 

15Caleb tsi' contraji jini año' bʌ ti Debir. I c'aba' wajali jiñʌch Quiriat Sefer. 

16Caleb tsi' yʌlʌ: Jini mu' bʌ i contrajin Quiriat Sefer, mu' bʌ i ch'ʌme', joñon mi 

caj cʌq'uen Acsa jini xch'oc bʌ calobil cha'an i yijñam, che'en. 

17Tsi' ch'ʌmʌ Otoniel i yalobil Cenez i yeran Caleb. Caleb tsi' yʌq'ue i pʌy jini 

xch'oc i c'aba' Acsa. 

18Che' bʌ tsi' pʌyʌ Otoniel, Acsa tsi' xic'be cha'an mi' c'ajtiben lum ti' tojlel i tat. 

Acsa tsa' jubi ti burro cha'an mi' pejcan i tat. Caleb tsi' c'ajtibe: ¿Chuqui a wom? 
che'en. 

19Acsa tsi' jac'ʌ: Awocolic, pʌsbeñon i yutslel a t'an. Tsa'ix a wʌq'ueyon jini tiquin 

bʌ lum am bʌ ti Neguev. Aq'ueñon cuxul bʌ ja' ja'el, che'en. Jini cha'an Caleb 
tsi' yʌq'ue jini cuxul bʌ ja' am bʌ ti chan yic'ot jini am bʌ ti entʌl. 

Jini lum tac am bʌ ti Judá 

20Jiñʌch i lumob tsa' bʌ aq'uentiyob i p'olbal Judá, che' bajche' c'amel jini otot 

tac. 

21-32Jiñʌch i lum Judá ya' ba' jaxʌl ba'an Edom am bʌ ti sur: Cabseel, Edar, 

Jagur, Cina, Dimona, Adada, Cedes, Hazor, Itnán, Zif, Telem, Bealot, Hazor 
Hadata, Queriot, Hezrón (jiñʌch Hazor), Amam, Sema, Molada, Hazargada, 
Hesmón, Betpelet, Hazarsual, Beerseba, Bizotia, Baala, Iim, Esem, Eltolad, 
Quesil, Horma, Siclag, Madmana, Sansana, Lebaot, Silhim, Aín yic'ot Rimón, 
bolomp'ejl i cha'c'al (29) tejclum tac yic'ot jini xchumtʌl tac ti pejtelel. 

33-36Jiñʌch tejclum tac am bʌ ti joctʌl: Estaol, Zora, Asena, Zanoa, Enganim, 

Tapúa, Enam, Jarmut, Adulam, Soco, Azeca, Saaraim, Aditaim, Gedera yic'ot 
Gederotaim, chʌnlujump'ejl (14) tejclum yic'ot jini xchumtʌl tac. 

37-45Zenán, Hadasa, Migdalgad, Dileán, Mizpa, Jocteel, Laquis, Boscat, Eglón, 

Cabón, Lahmam, Quitlis, Gederot, Betdagón, Naama yic'ot Maceda, 
wʌclujump'ejl (16) tejclum yic'ot jini xchumtʌl tac. Libna, Eter, Asán, Jifta, Asena, 
Nezib, Keila, Aczib yic'ot Maresa, bolomp'ejl tejclum tac yic'ot jini xchumtʌl tac. 
Ecrón yic'ot jini xchumtʌl tac. 

46Pejtelel jini tejclum tac an tac bʌ ti ojlil yic'ot Ecrón yic'ot jini ñajb, pejtelel jini 

tejclum tac lʌc'ʌl ba'an Asdod yic'ot jini xchumtʌl tac. 

47Asdod yic'ot jini xchumtʌl tac, Gaza yic'ot jini xchumtʌl tac c'ʌlʌl ti ja' am bʌ ti 

Egipto yic'ot i ti' jini colem bʌ ñajb. 

48-62Jini an tac bʌ ti wits jiñʌch iliyi: Samir, Jatir, Soco, Dana, Quiriatsana (jiñʌch 

Debir), Anab, Estemoa, Anim, Gosén, Holón yic'ot Gilo, junlujump'ejl tejclum 
yic'ot jini xchumtʌl tac. Arab, Duma, Esán, Janum, Bettapúa, Afeca, Humta, 
Quiriat Arba (jiñʌch Hebrón) yic'ot Sior, bolomp'ejl tejclum yic'ot jini xchumtʌl 
tac. Maón, Carmel, Zif, Juta, Jezreel, Jocdeam, Zanoa, Caín, Gabaa yic'ot 
Timna, lujump'ejl tejclum tac yic'ot jini xchumtʌl tac. Halhul, Betsur, Gedor, 
Maarat, Betanot yic'ot Eltecón, wʌcp'ejl tejclum tac yic'ot xchumtʌl tac. Quiriat 
Baal (jiñʌch Quiriat Jearim) yic'ot Rabá, cha'p'ejl tejclum tac yic'ot jini xchumtʌl 
tac. Jini an tac bʌ ti tiquin bʌ lum: Betarabá, Midín, Secaca, Nibsán, Irmelac 
Engadi, wʌcp'ejl tejclum tac yic'ot jini xchumtʌl tac. 

63Jini winicob año' bʌ ti Judá ma'anic tsa' mejli i chocob loq'uel jini jebuseojob 

chumulo' bʌ ti Jerusalén. Lajal woliyob ti chumtʌl ti Jerusalén jini jebuseojob 
yic'otob judíojob c'ʌlʌl wʌle. 

Josue 16 

I lum Efraín yic'ot Manasés 

1Jiñʌch i lumob tsa' bʌ aq'uentiyob i yalp'eñelob José: Jini cayajon tsa' tejchi ya' 

ti Jordán ja' ya' ti Jericó. Tsa' c'axi ti wits tac ya' ti Betel. 

2Che' bʌ tsa' ñumi ti Betel (Luz) tsa' c'oti ti cayajón i cha'an arquijob ya' ti Atarot. 

3Tsa' majli ti' tojel i bʌjlibal q'uin ba'an jini jafletob, c'ʌlʌl ba'an i lum Bethorón 

am bʌ ti entʌl, yic'ot ba'an Gezer. Tsa' c'oti ti ñajb. 

4Ya' tsa' aq'uentiyob i lumob Manasés yic'ot Efraín, i yalobilob José. 

5Jiñʌch i lumob jini efraíñob che' bajche' c'amel jini otot tac: Jini cayajon am bʌ 

ti' pasibal q'uin tsa' ñumi ti Atarotadar c'ʌlʌl ti Bethorón am bʌ ti chan. 

6Tsa' majli ti' tojel i bʌjlibal q'uin c'ʌlʌl ti Micmetat am bʌ ti norte. Xotol tsa' majli 

ba'an Taanatsilo. Tsa' c'axi ti Janoa. 

7Tsa' c'axi ti Atarot yic'ot Naarat. Tsa' ñumi ba'an Jericó. Tsa' c'oti ti Jordán ja'. 

8Tsa' c'axi ba'an Tapúa ti' tojel i bʌjlibal q'uin. Tsa' c'axi ba'an jini pa' i c'aba' 

Caná. Tsa' c'oti ti jini ñajb. Jiñʌch i lumal Efraín che' bajche' c'amel jini otot tac. 

9An i cha'an Efraín ja'el tejclum tac ti' tojlel lamital i p'olbal Manasés. An 

xchumtʌl tac cha'an junjump'ejl lum. 

10Pero ma'anic tsi' chocoyob loq'uel jini cananeojob chumulo' bʌ ti Gezer. Jini 

cananeojob mi' tem chumtʌlob yic'ot efraíñob c'ʌlʌl wʌle. Tsa' wersa ajniyob ti 
mozo ti' tojlel israelob. 

Josue 17 

1Jiñʌch i lumal Manasés, jini ascuñʌl bʌ i yalobil José. Maquir jiñʌch ascuñʌl bʌ 

i yalobil Manasés. I tatʌch Galaad. Wen yujil guerra. Tsa' aq'uenti Maquir jini 
lum i cha'an Galaad yic'ot Basán. 

2Jiñobʌch winic bʌ i yalobilob Manasés: Abiezer yic'ot i yalobilob, Helec yic'ot i 

yalobilob, Asriel yic'ot i yalobilob, Siquem yic'ot i yalobilob, Hefer yic'ot i 
yalobilob, Semida yic'ot i yalobilob. 

3Ma'anic ch'iton bʌ i yalobilob Zelofehad (i yalobil Hefer, i yalobil Galaad, i 

yalobil Maquir, i yalobil Manasés). An xch'oc bʌ i yalobilob. Jiñobʌch Maala, 
Noa, Hogla, Milca, Tirsa. 

4Tsa' majli i pejcañob Eleazar jini motomaj yic'ot Josué i yalobil Nun yic'ot jini 

año' bʌ i ye'tel. Tsi' yʌlʌyob: Lac Yum tsi' yʌq'ue mandar Moisés cha'an lajal 
yom mi cʌq'uentel lojon c lum che' bajche' c pi'ʌlob, che'ob. Jini cha'an tsa' 
aq'uentiyob i lumob lajal bajche' i yerañob i tat, come che'ʌch tsi' yʌlʌ lac Yum 
ti mandar. 

5Tsa' aq'uenti Manasés lujumpejt, yic'ot yambʌ i lumal jiñʌch Galaad yic'ot 

Basán am bʌ ti junwejl Jordán ja'. 

6Come i yixic'alob Manasés tsa' aq'uentiyob i lumob lajal bajche' jini ch'iton bʌ i 

yalobilob. Tsa' aq'uenti i lumal Galaad yambʌ junmojt bʌ Manasés. 

7Jini cayajon i cha'an Manasés tsa' tejchi ba'an Aser. Tsa' c'oti ba'an Micmetat 

am bʌ ti' tojel Siquem ba' mi' pasel q'uin. Tsa' majli ti sur ba'an i pasija' Tapúa. 

8Jini lum i cha'an Tapúa i cha'añʌch Manasés, pero jini tejclum ya' ba' jaxʌl i 

lumal Manasés i cha'añʌch efraíñob. 

9Jini cayajon ya' jaxʌl ti pa' i c'aba' Caná. Tsa' c'ʌlʌl c'oti ti colem ñajb. Lamital 

jini tejclum tac ya' ti sur ti' lumal Manasés i cha'añʌch Efraín. 

10Jini lum am bʌ ti tojel jini sur i cha'añʌch Efraín. Jini am bʌ ti norte i cha'añʌch 

Manasés. Jini cayajon ya' jaxʌl ti colem ñajb. Mi' tajob i bʌ yic'ot Aser am bʌ ti 
norte yic'ot Isacar am bʌ ti' pasibal q'uin. 

11Lamital i p'olbal Manasés tsa' aq'uenti tejclum tac yic'ot xchumtʌl tac ya' ti' 

lumal Isacar yic'ot ti' lumal Aser: Betseán, Ibleam, Dor, Endor, Taanac, 
Meguido, ba'an uxpejt lum. 

12Jini manasesob ma'anic tsa' mejli i ch'ʌmob ili lum tac, come jini cananeojob 

tsi' wen mʌctayob. 

13Che' bʌ tsa' ch'ejl'ayob jini israelob, tsi' yotsayob jini cananeojob ti majtan 

e'tel. Pero ma'anic tsa' mejli i chocob loq'uel. 

14I p'olbalob José tsi' pejcayob Josué: ¿Chucoch ts'ita jach tsa' wʌq'ueyon lojon 

jini lum che' wen oñon lojon? Lac Yum tsa'ix i pʌsbeyon lojon i yutslel i t'an. 

15Josué tsi' jac'beyob: Mi wen oñetla, seq'uela majlel jini te'el cha'an mi la' taj 

la' wajñib ti' lumob jini ferezeojob yic'ot refaíjob, come jini wits i cha'an Efraín 
mach jasʌlic la' cha'an, che'en Josué. 

16I p'olbalob José tsi' yʌlʌyob: Mach jasʌlic c cha'an lojon jini wits. Pejtelel jini 

cananeojob año' bʌ ti joctʌl an i cha'añob carreta tac melbil bʌ ti tsucul taq'uin. 
Ya' chumulob ti Betseán yic'ot ti jini xchumtʌl tac am bʌ ti joytilel, yic'ot ti joctʌl 
i c'aba' Jezreel, che'ob. 

17Che' jini Josué tsi' jac'beyob i p'olbalob José año' bʌ ti Efraín yic'ot ti Manasés. 

Tsi' yʌlʌ: Wen cabʌletla. Wen ch'ejletla. Mach ts'ita'ic jach mi caj la' taj. 

18Mi caj la' ch'ʌm jini lum am bʌ ti wits. Uts'at mi la' sec' jini te'el cha'an ya' mi 

la' chumtʌl, come mi caj la' choc loq'uel jini cananeojob, anquese ch'ejlob, 
anquese melbil ti tsucul taq'uin i carreta tac, che'en. 

Josue 18 

I lum jini yaño' bʌ israelob 

1Tsi' tempayob i bʌ pejtelelob jini israelob ya' ti Silo. Ya' tsi' wa'chocoyob jini 

Tabernáculo, jini pisil bʌ i yotot lac Yum. Tsa'ix i ch'ʌmʌyob jini tejclum tac am 
bʌ ti' joytilel. 

2An to wucmojt israelob maxto bʌ anic tsa' aq'uentiyob i lumob. 

3Jini cha'an Josué tsi' subeyob: ¿Baqui to ora mi caj la' majlel cha'an mi la' 

ch'ʌm ti la' wenta jini lum tsa' bʌ i yʌq'ueyetla lac Yum i Dios la' ñojte'el? 

4Yom mi la' wa'chocon u'uxtiquil ti jujunmojt la' p'olbal. Mi caj cʌq'ueñob i ye'tel 

cha'an mi' ñumelob majlel ti pejtelel jini lum. Mi caj i ts'ijbañob ti jun bajche' an 
jini lum cha'an mi' tsictiyel bajche' yom mi' t'oxtʌl tac. 

5Mi caj i t'oxob jini lum ti wucpejt. Judá mi caj i cʌytʌl ti' tojel jini sur. José mi caj 

i cʌytʌl ti' tojel jini norte. 

6Yom mi la' tsictesan ti jun bajche' yilal jini wucpejt lum. Ch'ʌmbeñon tilel cha'an 

mic t'oxbeñob che' bajche' tsi' yʌc'ʌ i t'an lac Yum Dios. 

7Ma'anic mi caj i tajob i lum jini levíjob, come jini e'tel ti motomaj jiñʌch tsa' bʌ 

aq'uentiyob ti lac Yum. Tsa'ix aq'uentiyob i lum jini Gad, Rubén yic'ot Manasés, 
i pi'ʌl bʌ Efraín, come Moisés i winic lac Yum tsi' yʌq'ueyob i lum ti junwejl 
Jordán ja' ya' ba' mi' pasel q'uin, che'en. 

8Josué tsi' subeyob jini winicob: Yom mi la' ñumel majlel ti pejtelel jini lum. Yom 

mi la' mel i planojlel. Yom mi la' cha' ch'ʌmbeñon tilel. Che' jini mi caj c yajcan 
ti alas ti' tojlel lac Yum wʌ' ti Silo, che'en. 

9Tsa' majliyob jini winicob i xʌñob ñumel jini lum. Tsi' t'oxoyob ti wucpejt. Wi'ilix 

tsa' cha' sujtiyob ba'an Josué ya' ti Silo. 

10Che' jini Josué tsi' cha'le yajcaya ti alas bajche' yom ti' tojlel lac Yum. Tsi' 

t'oxbeyob i lum israelob ti mojt ti mojt che' bajche' yom. 

11Tsa' aq'uenti i lum Benjamín che' bajche' c'amel i yotot tac: Ti ojlil an i lum 

Benjamín. Ti jujunwejl an i lum Judá yic'ot José. 

12Jini cayajon am bʌ ti norte tsa' tejchi ya' ti Jordán ja'. Tsa' c'axi ti' tojel Jericó 

am bʌ ti norte. Tsa' majli ti' tojel i bʌjlibal q'uin ya' ba'an wits. Tsa' c'oti ti tiquin 
bʌ lum i c'aba' Betavén. 

13Tsa' c'axi ti Luz, jiñʌch Betel, ti' tojel sur. Tsa' c'axi ti Atarotadar. Tsa' ñumi ti 

wits tac ti' tojel Bethorón am bʌ ti sur. 

14Xotol tsa' majli ti' bʌjlibal q'uin. Wi'ilix tsa' loq'ui ti Bethorón cha'an mi' majlel 

ti' tojel jini sur. Tsa' c'oti ti Quiriat Baal am bʌ i cha'chajplel i c'aba' Quiriat 
Jearim, jump'ejl tejclum i cha'an Judá. Jiñʌch cayajon am bʌ ti' bʌjlibal q'uin. 

15Jini cayajon am bʌ ti sur tsa' tejchi ti Quiriat Jearim. Tsa' c'axi ti' tojel i bʌjlibal 

q'uin ba'an jini cuxul bʌ ja i c'aba' Neftoa. 

16Tsa' c'axi ti' tojel jini wits ba'an i joctʌl Ben Hinom am bʌ ti' tojel jini joctʌl 

Refaim am bʌ ti norte. Tsa' c'axi ti joctʌl i cha'an Hinom, ti' tojel sur ba' chumulob 
jini jebuseojob ti jini wits. Tsa' c'axi ti jini ja' i cha'an Rogel. 

17Xotol tsa' majli ti' tojel jini norte. Tsa' c'axi ti Ensemes yic'ot ti Gelilot, am bʌ ti' 

tojel Adumín. Tsa' jubi majlel ba'an jini xajlel i cha'an Bohán i yalobil Rubén. 

18Tsa' c'axi ti wits am bʌ ti' tojel jini Arabá am bʌ ti norte. Tsa' jubi majlel ti jini 

ja' i c'aba' Arabá. 

19Tsa' ñumi ti wits ti' tojel Bethogla am bʌ ti norte. Tsa' c'oti ba'an jini colem Ñajb 

Ats'am ya' ti norte ba' mi' loq'uel jini Jordán ja'. Ya' jaxʌl jini cayajon ti sur. 

20Jini Jordán ja' jiñʌch cayajon am bʌ ti' pasibal q'uin. Ya' tsa' aq'uentiyob i 

lumob jini año' bʌ ti Benjamín che' bajche' c'amel i yotot tac. 

21-28Jini año' bʌ ti Benjamín tsa' aq'uentiyob i lum yic'ot tejclum tac che' bajche' 

c'amel i yotot: Jericó, Bethogla, jini joctʌl cha'an Casis, Betarabá, Zemaraim, 
Betel, Avim, Pará, Ofra, Quefar Haamoni, Ofni yic'ot Geba, lajchʌmp'ejl tejclum 
yic'ot jini xchumtʌl tac. Gabaón, Ramá, Beerot, Mizpa, Cafira, Mozah, Requem, 
Irpeel, Tarala, Zela, Elef, Jebús (jiñʌch Jerusalén), Gabaa yic'ot Quiriat. 
Chʌnlujump'ejl (14) tejclum yic'ot jini xchumtʌl tac. Jiñʌch i lumob tsa' bʌ 
aq'uentiyob i p'olbalob Benjamín che' bajche' an i yonlel i yotot tac. 

Josue 19 

1Jini i cha'p'ejlel lum tsa' bʌ yajcʌnti ti alas i cha'añʌch Simeón che' bajche' 

c'amel jini otot tac. Ya'an ti ojlil i lumal Judá. 

2-7Tsa' aq'uentiyob: Beerseba, Seba, Molada, Hazarsual, Bala, Ezem, Eltolad, 

Betul, Horma, Siclag, Betmarcabot, Hazarsusa, Betlebaot yic'ot Saruhén, Aín 
Rimón, Eter yic'ot Asán, jiñʌch wuclujump'ejl (17) tejclum yic'ot jini xchumtʌl tac. 

8Pejtelel jini xchumtʌl tac an tac ti' joytilel ili lum c'ʌlʌl ti Baalatbeer (jiñʌch Ramat 

am bʌ ti Neguev). Jiñʌch i lumob tsa' bʌ aq'uentiyob jini año' bʌ ti Simeón che' 
bajche' c'amel i yotot tac. 

9Lamital i lumal Judá tsa' aq'uenti Simeón, come ñumen tsa' aq'uenti i lum Judá 

che' bajche' tsa' mejli i c'ʌn. Jini cha'an ya'an i lumal Simeón ti' ojlil i lumal Judá. 

10Jini i yuxpejtlel lum tsa' bʌ yajcʌnti ti alas i cha'añʌch Zabulón che' bajche' 

c'amel i yotot tac. Ya' jaxʌl i lumob ba'an Sarid. 

11Tsa' majli jini cayajon ti' tojel i bʌjlibal q'uin c'ʌlʌl ti Marala. Tsa' c'axi ti Dabeset 

c'ʌlʌl ti jini ja' am bʌ ti' tojel Jocneam ba' mi' pasel q'uin. 

12Tsa' loq'ui ti Sarid jini cayajon. Tsa' majli ti' tojel i pasibal q'uin c'ʌlʌl ba' jaxʌl i 

lumal Quislot Tabor. 

13Tsa' c'axi ti Daberat yic'ot ti Jafía. Tsa' majli ti' tojel i pasibal q'uin c'ʌlʌl ti 

Gathefer yic'ot jini Itacazin. Tsa' c'oti ti Rimón ba' xotol tsa' c'axi ti Nea. 

14Tsa' majli jini cayajon ti' tojel jini norte c'ʌlʌl ti Hanatón. Tsa' c'oti ti joctʌl i c'aba 

Jefteel. 

15Ya'an jini tejclum tac: Catat, Naalal, Simrón, Idala, Belén, yic'ot yan tac bʌ, 

lajchʌmpejl ti pejtelel yic'ot jini xchumtʌl tac. 

16Jiñʌch lum tac yic'ot xchumtʌl tac tsa' bʌ aq'uentiyob jini año' bʌ ti Zabulón 

che' bajche' c'amel i yotot tac. 

17Jini i chʌmpejtlel lum tsa' bʌ yajcʌnti ti alas i cha'añʌch Isacar, che' bajche' 

c'amel i yotot tac. 

18-21Tsa' ochi ili tejclum tac: Jezreel, Quesulot, Sunem, Hafaraim, Sihón, 

Anaharat, Rabit, Quisión, Abez, Remet, Enganim, Enhada, Betpases. 

22Tsa' c'axi jini cayajon ba'an Tabor, Sahazima, Betsemes c'ʌlʌl tsa' c'oti ti 

Jordán ja'. Jiñʌch wʌclujump'ejl (16) tejclum yic'ot jini xchumtʌl tac. 

23Jiñʌch i lumal Isacar yic'ot i tejclum tac yic'ot i xchumtʌl tac che' bajche' c'amel 

i yotot tac. 

24I jo'pejtlel lum tsa' bʌ yajcʌnti ti alas i cha'añʌch Aser che' bajche' c'amel i 

yotot tac. 

25-26Tsa' ochi ili tejclum tac: Helcat, Halí, Betén, Acsaf, Alamelec, Amad yic'ot 

Miseal, Carmelo yic'ot Sihor Libnat ya' ti' bʌjlibal q'uin. 

27Jini cayajon tsa' majli ti' tojel i pasibal q'uin c'ʌlʌl ti Betdagón. Tsa' c'axi ti 

Zabulón. Tsa' c'axi ti joctʌl i c'aba' Jefteel ti' tojel jini norte. Tsa' c'oti ti Betemec 
yic'ot Neiel c'ʌlʌl ti Cabul. 

28Tsa' ochi Hebrón, Rehob, Hamón yic'ot Caná c'ʌlʌl ti colem Sidón. 

29Xotol tsa' majli jini cayajon ya' ti Ramá. Tsa' c'oti ti p'ʌtʌl bʌ tejclum i c'aba' 

Tiro. Tsa' c'axi ti Hosah. Tsa' c'oti ti colem ñajb. Tsa' ochi ili tejclum tac: 
Mahalab, Aczib, 

30Uma, Afec, Rehob, yic'ot yan tac bʌ, cha'p'ejl i cha'c'al tejclum tac yic'ot 

xchumtʌl tac ti pejtelel. 

31Jiñʌch i lumal Aser yic'ot i tejclum tac yic'ot i xchumtʌl tac che' bajche' c'amel 

i yotot tac. 

32I wʌcpejtlel lum tsa' bʌ yajcʌnti ti alas i cha'añʌch Neftalí che' bajche' c'amel i 

yotot tac. 

33Tsa' tejchi jini cayajon ya' ti Helef yic'ot ti Alon Saananim. Tsa' c'axi ti Adami 

Neceb yic'ot Jabneel c'ʌlʌl ti Lacum. Tsa' c'oti ti Jordán ja'. 

34Tsa' majli jini cayajon ti' tojel i bʌjlibal q'uin c'ʌlʌl ti Aznot Tabor. Wi'ilix tsa' 

c'axi ti Hucoc. Tsa' c'oti ti Zabulón am bʌ ti Sur. Tsa' c'axi ti Aser am bʌ ti' bʌjlibal 
q'uin. Jaxʌl ba'an Judá ya' ti Jordán ja' am bʌ ti pasibal q'uin. 

35-38Jini lum tac chajpʌbil bʌ cha'an guerra jiñʌch: Sidim, Zer, Hamat, Racat, 

Cineret, Adama, Ramá, Hazor Cedes, Edrei, Enhazor, Irón, Migdalel, Horem, 
Betanat, Betsemes. Jiñʌch bolonlujump'ejl (19) tejclum tac yic'ot jini xchumtʌl 
tac. 

39Jiñʌch i lumal Neftalí yic'ot i tejclum yic'ot jini xchumtʌl tac tsa' bʌ aq'uentiyob 

che' bajche' c'amel i yotot tac. 

40I wucpejtlel lum tsa' bʌ yajcʌnti ti alas i cha'añʌch Dan che' bajche' c'amel i 

yotot tac. 

41-46Jiñʌch i lum tac: Zora, Estaol, Irsemes, Saalabín, Ajalón, Jetla, Elón, 

Timnat, Ecrón, Elteque, Gibetón, Baalat, Jehud, Beneberac, Gatrimón, 
Mejarcón yic'ot Racón, yic'ot jini lum ba'an Jope. 

47Jini año' bʌ ti Dan tsa' chilbentiyob i lum. Che' jini tsa' caji' contrajiñob jini año' 

bʌ ti Lesem. Tsi' tsʌnsayob pejtelel jini ya' bʌ chumulob. Tsi' ch'ʌmʌyob cha'an 
mi' yochelob ti chumtʌl. Tsa' cha' otsʌbenti i c'aba' jini Lesem ti Dan, come Dan 
jiñʌch i c'aba' i ñojte'el. 

48Jiñʌch i lumob tsa' bʌ aq'uentiyob jini año' bʌ ti Dan che' bajche' c'amel jini 

otot tac. Tsa' aq'uentiyob ili lum tac yic'ot jini xchumtʌl tac. 

49Che' bʌ tsa'ix ujti i t'oxob jini lum jini israelob, che' bʌ tsa'ix ujti i pʌtob jini 

cayajón tac, tsi' yʌq'ueyob i lum Josué i yalobil Nun ja'el. 

50Tsi' yʌq'ueyob Josué jini Timnatsera, am bʌ ti wits i cha'an bʌ Efraín, come 

che'ʌch tsi' yʌlʌ lac Yum. Tsi' cha' mele lum. Tsa' chumle ya'i. 

51Jiñʌch i lumob israelob tsa' bʌ i yʌq'ueyob jini motomaj Eleazar yic'ot Josué i 

yalobil Nun. Tsa' t'oxbentiyob che' bʌ tsa' yajcʌbentiyob ti alas. Ya' tsi' meleyob 
ti' ti' jini Tabernáculo am bʌ ti Silo ti' tojlel lac Yum. Che' jini tsa' ujti i t'oxob jini 
lum. 

Josue 20 

Josué tsi' subu jini tejclum tac ba' mi mejlel i coltañob i bʌ 
(Nm. 35.6-34; Dt. 4.41-43; 19.1-13) 

1Lac Yum tsi' sube Josué: 

2Suben jini israelob: Yom mi la' yajcan tejclum tac ba' mi mejlel i coltañob i bʌ 

che' bajche' tsac sube Moisés. 

3Jini mu' bʌ i cha'len tsʌnsa che' ma'anic woli' ña'tan tsʌnsa, mi mejlel i puts'el 

ya'i ame cha' tsʌnsʌntic. 

4Che' an majqui mi' puts'el tilel ti jump'ejl tejclum, la' poj wa'lec ti' ti'. La' i sub i 

bʌ ti' tojlel año' bʌ i ye'tel ti jini tejclum. Mi tsi' lajayob i t'an cha'an mi' yochel ti 
tejclum, la' i yʌq'ueñob baqui mi' chumtʌl yic'otob. 

5Mi tsa' c'oti yambʌ cha'an mi' tsʌnsan jini stsʌnsa, ma'anic mi caj ti ajq'uel ti' 

c'ʌb jini woli bʌ i sʌclan, come mach tsajalic i cha'an che' bʌ tsi' cha'le tsʌnsa. 
Mach i contrajic. 

6Mi caj i cʌytʌl ti jini tejclum jinto mi' mel i bʌ ti' tojlel jini año' bʌ i ye'tel ti lum. 

Che' chʌmenix jini ñuc bʌ motamaj mi mejlel i cha' sujtel ti' lum ya' ba' tsa' puts'i 
loq'uel, che'en. 

7Tsi' yajcayob ili lum tac: Cedes am bʌ ti Galilea ya' ti wits i cha'an Neftalí, 

Siquem am bʌ ti wits i cha'an Efraín, Quiriat Arba (jiñʌch Hebrón) am bʌ ti wits 
i cha'an Judá. 

8Tsi' yajcayob ili tejclum tac ti junwejl Jordán ja' ti' tojel Jericó ba' mi' pasel q'uin: 

Beser am bʌ ti jochol bʌ lum, ti joctʌl i cha'an Rubén, Ramot am bʌ ti Galaad i 
cha'an Gad, Golán am bʌ ti Basán i cha'an Manasés. 

9Jiñʌch tejclum tac tsa' bʌ yajcʌnti ba' mi' mejlelob ti puts'el jini israelob yic'ot 

jini ñajt bʌ ch'oyolob ya' bʌ chumulob yic'otob. Che' jini majqui jach mi' cha'len 
tsʌnsa che' mach tsajalic i cha'an mi mejlel ti puts'el ya'i cha'an ma'anic mi' 
tsʌnsʌntel mi tsa' tili i tsʌnsan i pi'ʌl jini tsa' bʌ tsʌnsʌnti. Ya' yom mi' cʌytʌl jinto 
mi' mel i bʌ ti' tojlel año' bʌ i ye'tel. 

Josue 21 

Jini lum tac i cha'an levíjob 
(1 Cr. 6.54-81) 

1Jini levíjob año' bʌ i ye'tel tsa' c'otiyob ba'an jini motomaj Eleazar, yic'ot ba'an 

Josué i yalobil Nun, yic'ot ba' añob jini israelob año' bʌ i ye'tel ti mojt ti mojt. 

2Tsa' c'otiyob ti Silo am bʌ ti' lumal Canaán. Tsi' yʌlʌyob: Lac Yum tsi' sube 

Moisés cha'an mux cʌq'uentel lojon lum tac baqui mic chumtʌl lojon yic'ot 
potrero tac ja'el cha'an c wacax lojon. Che'ʌch tsi' yʌlʌyob jini levíjob. 

3Jini cha'an jini israelob tsi' yʌq'ueyob levíjob i lum tac yic'ot potrero tac ya' ti' 

tojlelob. 

4Jini coatajob tsa' aq'uentiyob uxlujump'ejl (13) tejclum tac ya' ti Judá, Simeón 

yic'ot Benjamín. Jini levíjob i p'olbalobʌch Aarón. 

5Yambʌ coatajob tsi' tajayob lujump'ejl tejclum ya' ti Efraín, ti Dan, yic'ot ti 

Manasés. Tsa' aq'uentiyob che' bajche' c'amel i yotot tac. Tsa' yajcʌnti tac ti 
alas. 

6Tsa' aq'uentiyob i p'olbalob Gerson uxlujump'ejl tejclum ya' ti Isacar, ti Aser, ti 

Neftalí, yic'ot ti' tojlel lamital i p'olbal Manasés chumul bʌ ti Basán. Tsa' yajcʌnti 
tac ti alas che' bajche' c'amel i yotot tac. 

7I p'olbalob tsa' aq'uentiyob lajchʌmp'ejl tejclum tac ya' ti Rubén, ti Gad yic'ot ti 

Zabulón. 

8Jini israelob tsi' yʌq'ueyob levíjob ili tejclum tac yic'ot i lumob. Tsi' cha'leyob 

yajcaya ti alas. Che'ʌch tsi' meleyob che' bajche' lac Yum tsi' sube Moisés. 

9Jini israelob tsi' yʌq'ueyob levíjob tejclum tac ya' ti Judá yic'ot ti Simeón. 

10Tsa' aq'uentiyob i p'olbalob Aarón jini tsa' bʌ i yila pañimil ti Coat, come ñaxan 

tsi' cha'le yajcaya ti alas cha'an Coat. 

11Tsa' aq'uentiyob Quiriat Arba yic'ot jini potrero tac. Arba i tatʌch Anac. Tsa' 

otsʌbenti i c'aba' ti Hebrón. An ti wits i cha'an Judá. 

12Pero i cha'añʌch Caleb i yalobil Jefone jini jamil tac ti' joytilel tejclum yic'ot jini 

xchumtʌl tac. 

13-15I p'olbalob jini motomaj Aarón tsa' aq'uentiyob Hebrón. Jiñʌch tejclum ba' 

mi' mejlel ti puts'el jini mu' bʌ i cha'len tsʌnsa. Tsa' aq'uentiyob ja'el: Libna yic'ot 
i lum, Jatir yic'ot i lum, Estemoa yic'ot i lum, Holón yic'ot i lum, Debir yic'ot i lum, 

16Aín yic'ot i lum, Juta yic'ot i lum, Betsemes yic'ot i lum, bolomp'ejl tejclum ya' 

ti' lumal ili cha'mojt israelob, Judá yic'ot Simeón. 

17Tsa' aq'uentiyob ja'el jini tejclum tac yic'ot i lum ya' ti Benjamín: Gabaón, 

Geba, 

18Anatot, Almón, chʌmp'ejl tejclum tac. 

19I p'olbal jini motomaj Aarón tsa' aq'uentiyob uxlujump'ejl tejclum tac yic'ot i 

lum. 

20I colojbal jini otot tac cha'an Coat tsa' aq'uentiyob tejclum tac ja'el. Tsa' 

aq'uentiyob i p'olbalob levíjob tsa' bʌ i yilayob pañimil ti Coat. Jintacʌch tejclum 
tsa' bʌ aq'uentiyob ya' ti Efraín. 

21-22Tsa' aq'uentiyob Siquem ya' ti wits i cha'an Efraín. Jiñʌch tejclum ba' mi' 

mejlel ti puts'el jini tsa' bʌ i cha'le tsʌnsa. Tsa' aq'uentiyob ja'el ili tejclum tac 
yic'ot i lum: Gezer, Kibsaim, Bethorón, chʌmp'ejl tejclum ti pejtelel. 

23-24Tsa' aq'uentiyob ili tejclum tac yic'ot i lum ya' ti Dan: Elteque, Gibetón, 

Ajalón, Gatrimón, chʌmp'ejl tejclum. 

25Tsa' aq'uentiyob ili tejclum tac yic'ot i lum ya' ti' tojlel Manasés i pi'ʌl bʌ Efraín: 

Taanac, Gatrimón, cha'p'ejl tejclum. 

26Tsa' aq'uentiyob yambʌ coatajob lujump'ejl tejclum yic'ot i lum. 

27Tsa' aq'uentiyob jini levíjob tsa' bʌ i yilayob pañimil ti' tojlel Gersón jini tejclum 

Golan am bʌ ti Basán yic'ot i lum ba' mi' mejlel ti puts'el jini mu' bʌ i cha'len 
tsʌnsa. Tsa' aq'uentiyob yambʌ tejclum i c'aba' Beestera yic'ot i lum, cha'p'ejl 
tejclum. 

28-29Tsa' aq'uentiyob ili tejlum tac yic'ot i lumob ya' ti Isacar: Cisón, Daberat, 

Jarmut, Enganim, chʌmp'ejl tejclum tac. 

30-31Tsa' aq'uentiyob ili tejclum tac yic'ot i lumob ya' ti Aser: Miseal, Abdón, 

Helcat, Rehob, chʌmp'ejl tejclum tac. 

32Tsa' aq'uentiyob uxp'ejl tejclum yic'ot i lumob ya' ti Neftalí: Cedes am bʌ ti 

Galilea ba' mi' mejlel ti puts'el jini mu' bʌ i cha'len tsʌnsa, Hamotdor, Cartán. 



405 

 

Chol de Tumbalá Bible 
© Bible Society of Mexico. 

  
 

 

33I p'olbalob Gersón tsa' aq'uentiyob uxlujump'ejl tejclum yic'ot i lumob che' 

bajche' c'amel i yotot tac. 

34-35Jini yaño' bʌ i cha'año' bʌ Merari, i p'olbalo' bʌ Leví, tsa' aq'uentiyob 

chʌmp'ejl tejclum yic'ot i lumob ya' ti Zabulón: Jocneam, Carta, Dimna, Naalal. 

36-37Tsa' aq'uentiyob chʌmp'ejl tejclum yic'ot i lumob ya' ti Rubén: Beser, 

Jahaza, Cademot, Mefaat. 

38-39Tsa' aq'uentiyob chʌmpejt lum tac yic'ot i lumob loq'uem tac bʌ ti Gad: 

Ramot am bʌ ti Galaad ba' mi' mejlel ti puts'el jini tsa' bʌ i cha'le tsʌnsa, 
Mahanaim, Hesbón, Jazer. 

40Jini lajchʌmpejt lum tac yic'ot i lumob lum tac tsa' aq'uentiyob i cha'año' bʌ 

Merari, i colobal bʌ levíjob, che' bajche' c'amel i yotot tac. 

41An cha'c'al yic'ot waxʌcp'ejt (48) lum tac yic'ot jini lum an tac bʌ ti' tojlelob 

israelob tsa' bʌ aq'uentiyob ti' wenta levíjob. 

42Ti jujump'ejl lum tac añob i lum. Che'ʌch an ti pejtelel. 

Jini israelob tsi' ch'ʌmʌyob ti' wenta jini lum 

43Jiñʌch bajche' lac Yum tsi' yʌq'ueyob israelob pejtel jini lum che' bajche' tsi' 

wʌn subeyob i ñojte'elob. Ya' ba' tsi' ch'ʌmʌyob ti' wenta jini lum tsa' chumleyob. 

44Lac Yum tsi' yʌq'ueyob i ñʌch'tʌlel ti' tojlel pejtelel año' bʌ ti' joytilel, che' 

bajche' tsi' wʌn subeyob i ñojte'elob. Ma'anic majch tsa' mʌjli i cha'an ti' tojlelob, 
come lac Yum tsi' yʌc'ʌ i contrajob ti' c'ʌb. 

45Ti pejtelel jini wʌn albil bʌ i cha'an lac Yum tsa' ts'ʌctiyi ti uts'at che' ti' tojlel 

israelob bajche' tsi' wʌn subeyob. 

Josue 22 

I pulʌntib majtañʌl ba'an Jordán 

1Josué tsi' pʌyʌ tilel jini rubeñob yic'ot jini gadob yic'ot lamital jini Manasés i 

pi'ʌlob Efraín. 

2Tsi' subeyob: Tsa'ix la' wen jac'ʌ jini tsa' bʌ i subeyetla Moisés i winic lac Yum. 

Tsa'ix la' wen jac'beyon c t'an tsa' bʌ c subeyetla ja'el. 

3Ma'anic tsa' la' cʌyʌ la' pi'ʌlob. C'ʌlʌl ti ili ora tsa'ix la' wen jac'be i t'an la' Yum 

Dios. 

4Lac Yum Dios tsa'ix i yʌq'ueyob la' pi'ʌlob i ñʌch'tʌlel ti' tojlel i contrajob. Jini 

cha'an sujtenixla majlel ti la' chumlib ti jini lum tsa' bʌ i yʌq'ueyetla Moisés i winic 
lac Yum ya' ti junwejl Jordán ja'. 

5Yom tsajaletla cha'an mi la' jac' ti ts'ʌcʌl jini t'an yic'ot jini mandar tsa' bʌ i 

subeyetla Moisés i winic lac Yum. Yom mi la' c'uxbin lac Yum Dios. Cha'lenla 

xʌmbal ti' bijlel. Yom mi la' jac'ben i mandar. Yom mi la' tsajcan majlel. Yom 
xuc'ul mi la' wajñel ti pejtelel la' pusic'al, che'en Josué. 

6Josué tsi' yʌq'ueyob i yutslel i t'an. Tsi' cʌyʌyob ti' bij. Tsa' sujtiyob majlel ti' 

chumlib tac. 

7Moisés tsa'ix i yʌq'ueyob i lum lamital i p'olbalob Manasés (i pi'ʌl bʌ Efraín) ya' 

ti Basán. Jini cha'an Josué tsi' yʌq'ueyob i lum i pi'ʌlob Manasés año' bʌ ti' tojel 
Jordán ja' ya' ti' bʌjlibal q'uin. Josué tsi' yʌq'ueyob i yutslel i t'an ja'el. Tsi' 
chocoyob sujtel ba'an i chumlib tac. 

8Tsi' subeyob: Che' mi la' sujtel majlel ti la' chumlib, yom mi la' t'oxbeñob la' 

pi'ʌlob jini chubʌ'añʌl tsa' bʌ la' taja ti' tojlel la' contrajob, cabʌl wacax, plata, 
oro, c'ʌnc'ʌn taq'uin, cabʌl pisil tac, che'en. 

9Jini rubeñob, yic'ot jini gadob, yic'ot i cha'año' bʌ Manasés tsa' loq'uiyob ti' tojlel 

jini israelob año' bʌ ti Silo am bʌ ti Canaán. Tsa' majliyob ti jini lum am bʌ ti 
Galaad tsa' bʌ aq'uentiyob. Come tsa'ix i ch'ʌmʌyob ti' wenta jini lum che' 
bajche' lac Yum tsi' wʌn sube Moisés. 

10Che' bʌ tsa' c'otiyob ti jini lum am bʌ ti Canaán lʌc'ʌl bʌ ti Jordán ja', jini 

rubeñob yic'ot gadob yic'ot i cha'año' bʌ Manasés tsi' meleyob pulʌntib lʌc'ʌl ti 
Jordán ja'. Colem tsi' meleyob i pulʌntib i majtan Dios cha'an mi' wen tsictiyel. 

11Jini israelob tsi' yubiyob che' bʌ tsi' meleyob jini pulʌntib jini rubeñob yic'otob 

gadob yic'ot manasesob. Melbil jini pulʌntib ti' lumal Canaán lʌc'ʌl ti Jordán ja' 
ti' tojelob jini israelob. 

12Che' bʌ tsi' yubiyob jini israelob, tsi' laj tempayob i bʌ ya' ti Silo cha'an mi' 

contrajiñob ti guerra. 

13Jini israelob tsi' chocoyob majlel Finees i yalobil jini motomaj Eleazar ya' ti' 

lumal Galaad ba' añob jini rubeñob yic'ot gadob yic'otob manasesob. 

14Tsa' majli yic'ot lujuntiquil winicob, loq'uemo' bʌ ti jujunmojt israelob. Ti 

jujuntiquil tatʌlʌch ti' yotot ti' tojlel israelob. 

15Che' bʌ tsa' c'otiyob ba' añob jini rubeñob yic'ot jini gadob yic'ot jini 

manasesob año' bʌ ti Galaad, tsi' subeyob: 

16Pejtelel i cha'año' bʌ lac Yum woli' c'ajtibeñetla: “¿Chucoch tsa' la' ñusʌbe i 

t'an i Dios Israel? Tsa' la' cʌyʌ Dios che' bʌ tsa' la' mele jini pulʌntib, come tsa' 
la' chan'esa la' bʌ ti' tojlel Dios. 

17Ña'tanla bajche' tsa' la' mele mulil ya' ti Peor. An to yom lac sʌq'uesʌntel 

cha'an jini mulil. Jini cha'an tsa' cajiyob ti wen c'amʌjel i cha'año' bʌ lac Yum. 

18¿Chucoch wolix la' cha' cʌy lac Yum ti ili ora? Tsa'ix la' cʌyʌ lac Yum wʌle. 

Jini cha'an ijc'ʌl mi caj i mich'leñob pejtelel i cha'año' bʌ Israel. 

19Mi mach wʌ'ic an lac Yum ti la' tojlel ti ili lum tsa' bʌ la' ch'ʌmʌ, yom mi la' 

c'axel ya' ba'an i lum lac Yum ya' ba' wa'chocobil jini Tabernáculo. Ch'ʌmʌla 
lum tic tojlel lojon. Mach yomic mi la' chan'esan la' bʌ ti' tojlel lac Yum mi tic 
tojlel lojon, come che'ʌch woli la' mel che' mi la' bajñel mel i pulʌntib i majtan 
Dios. Anix i pulʌntib i majtan lac Yum Dios. 

20Na'tanla bajche' Acán (i yalobil Zera) tsi' ñusʌbe i t'an Dios che' bʌ tsi' ch'ʌmʌ 

jini tic'bil bʌ chubʌ'añʌl. Jini cha'an Dios tsi' mich'le pejtelel jini israelob. Mach 
jinic jach Acán tsa' chʌmi cha'an i mul”, che'ob. 

21Che' jini Efraín tsi' jac'ʌyob jini rubeñob yic'ot jini gadob yic'otob manasesob. 

Tsi' subeyob: 

22Jini P'ʌtʌl Bʌ, jini lac Yum Dios, jini P'ʌtʌl Bʌ, jini lac Yum Dios mi' ch'ʌmben 

isujm. La' i ch'ʌmbeñob isujm jini israelob ja'el. Mi tsa'ix c chañ'esa lojon c bʌ ti' 
tojlel Dios, mi tsa'ix c ñusʌbe lojon i t'an, mach la' coltañon lojon. 

23Mi tsa'ix c mele lojon i pulʌntib cha'an mic pulben lojon i majtan, cha'an mi 

cʌq'uen lojon i majtan tac yic'ot majtañʌl cha'an wocolix i yʌlʌ, la' i melon lojon 
lac Yum. 

24Tsa' jach c mele lojon cha'an bʌq'uen, ame talobic la' walobilob i subeñob 

calobil lojon: “¿Chuqui to la' we'tel ti' tojlel lac Yum i Dios Israel? 

25Ya' jaxʌl c lum lojon ti' ti' Jordán ja' che' bajche' lac Yum tsi' yʌlʌ. Jatetla 

rubeñob yic'ot gadob, ma'anic chuqui an la' cha'an ti lac Yum”, ame che'icob. 
Che' jini la' walobilob mi mejlel i tic'ob calobilob lojon cha'an ma'anix mi' chʌn 
bʌc'ñañob lac Yum. 

26Jini cha'an tsac ña'ta lojon c melben lojon jump'ejl i pulʌntib i majtan Dios, 

mach cha'anic mic pulben lojon i majtan mi cha'anic mic tsʌnsʌben lojon i 
majtan. 

27Pero tsac mele lojon cha'an mic chʌn ña'tan lojon Dios quic'ot calobilob lojon. 

Che' jini mi mejlel c tsictesan lojon i cha'añon lojon Dios lajal bajche' jatetla. 
Yom mic ch'ujutesan lojon lac Yum ti' yʌc'ol pulbil bʌ majtañʌl yic'ot ti yʌc'ol ja'el 
yan tac bʌ majtañʌl. Che' jini la' walobilob ma'anic mi caj i subeñob calobilob 
lojon: “Jatetla ma'anic chuqui la' we'tel ti lac Yum”, che'ob. 

28Tsac ña'ta lojon, mi tsi' subeyoñob lojon, o mi tsi' subeyob calobil lojon, mi 

mejlel cʌl lojon: “Ya'an i pulʌntib i majtan lac Yum che' bajche' tsi' meleyob lac 
ñojte'el. Anquese mach cha'anic pulbil bʌ i majtan lac Yum mi cha'anic yambʌ 
i majtan, an i c'ʌjñibal cha'an ma'anic mi lac t'ox lac bʌ”. 

29Ma'anic wolic chañ'esan lojon c bʌ ti' tojlel lac Yum. Ma'anic wolij cʌy lojon lac 

Yum cha'an parte mic melben lojon i pulʌntib cha'an pulbil bʌ i majtan yic'ot 
yambʌ majtañʌl tac. An jach jump'ejl i pulʌntib i majtan lac Yum Dios ya' ti' tojel 
i Tabernáculo. Che' tsi' yʌlʌyob jini rubeñob yic'ot gadob yic'ot manasesob. 

30Jini motomaj i c'aba' Finees yic'ot año' bʌ i ye'tel yic'ot tatʌlob ti' tojlel Israel 

uts'at tsi' yubibeyob i t'an jini rubeñob yic'ot gadob yic'ot manasesob. 

31Finees tsi' yʌlʌ: Wʌle cujil lojon wʌ'ʌch an lac Yum la quic'ot. Ma'anic chuqui 

jontol tsa' la' mele ti' tojlel lac Yum. Ma'anic tsa' la' xic'beyob israelob ti mulil 
cha'an mi' yʌq'uentelob wocol ti' tojlel lac Yum, che'en. 

32Che' jini jini motomaj Finees i yalobil Eleazar yic'ot jini año' bʌ i ye'tel tsi' 

cʌyʌyob rubeñob yic'ot gadob. Tsa' sujtiyob i tsictesʌbeñob jini israelob ya' ti 
Canaán jini t'an tsa' bʌ i yubiyob. 

33Tijicñayob i pusic'al jini israelob che' bʌ tsi' yubiyob. Tsi' subeyob wocolix i 

yʌlʌ Dios. Ma'anix tsi' chʌn ña'tayob i tech guerra ti' contra jini rubeñob yic'ot 
gadob. 

34Jini rubeñob yic'ot jini gadob tsi' yʌlʌyob: Jini i pulʌntib mi' yʌc' ti tsictiyel ti lac 

tojlel cha'an lac tem cha'an jach lac Yum Dios. Tsa' otsʌbenti i c'aba' Testigo 
bʌ Pulʌntib. 

Josue 23 

Jini cojix bʌ i cʌntesʌbal Josué 

1Che' ñumenix cabʌl ora lac Yum tsi' yʌq'ueyob israelob i ñʌch'tʌlel i pusic'al ti' 

tojlel i contrajob año' bʌ ti' joytilel. Anix cabʌl i jabilel Josué. 

2Tsi' pʌyʌ tilel pejtelel israelob yic'ot año' bʌ i ye'tel yic'ot tatʌlob ti Israel yic'ot 

jini juezob yic'ot jini wa'chocobilo' bʌ. Tsi' subeyob: Anix cabʌl c jabilel. 

3Tsa'ix la' q'uele pejtelel tsa' bʌ i mele lac Yum Dios ti' tojlel la' contrajob cha'an 

mi yʌq'ueñetla jini lum, come jiñʌch lac Yum Dios tsa' bʌ i coltayetla ti guerra. 

4Tsa'ix c t'oxbeyetla la' lum ti jujunmojt i p'olbal Israel. Tsac chilbeyob i lumal 

jini winicob x'ixicob tsa' bʌ c jisa ti la' tojlel, yic'ot yaño' bʌ maxto bʌ chocbilob 
loq'uel c'ʌlʌl ti Jordán ja' c'ʌlʌl ti colem ñajb ba' mi' bʌjlel q'uin. 

5Lac Yum Dios tsi' chocoyob loq'uel cha'an mi yʌq'ueñetla. Tsi' chocoyob loq'uel 

cha'an mi' la' ch'ʌmben i lum che' bajche' lac Yum Dios tsi' wʌn aq'ueyetla i t'an. 

6Yom ch'ejletla che' jini. Yom mi la' jac'ben pejtelel i mandar Moisés che' bajche' 

ts'ijbubil. Mach yomic mi la' xoy la' bijlel mi ti la' ñoj mi ti la' tsej. 

7Mach yomic mi la' wajñel la' wic'ot jini winicob x'ixicob tsa' bʌ cʌleyob ti la' tojlel. 

Mach yomic mi la' pejcʌben i dioste'. Mach yomic mi la' taj ti t'an i diosob. Mach 
yomic mi la' ch'ujutesan. 

8Yom xuc'ul mi la' tsajcan lac Yum Dios che' bajche' woli la' mel c'ʌlʌl wʌle. 

9Come lac Yum Dios tsa'ix i chocoyob loq'uel yumʌlob ti la' tojlel, jini p'ʌtʌl tac 

bʌ yic'ot ñuc tac bʌ. Ma'anic majqui tsa' mejli i contrajiñet c'ʌlʌl wʌle. 

10Juntiquil mi mejlel i yajñesan jump'ejl mil, come lac Yum Dios mi' coltañetla ti 

guerra che' bajche' tsi' subeyetla. 

11Yom mi la' cʌntan la' bʌ che' jini. Yom mi la' c'uxbin lac Yum Dios. 

12Mi tsa' la' tʌts'ʌ la' bʌ, mi tsa' cajiyetla ti tem ajñel la' wic'ot jini tsa' bʌ cʌleyob 

ti la' lumal, mi tsa' la' cha'le ñujpuñel la' wic'ot, mi tsa' la' xʌbʌ la' bʌ yic'otob, 

13yom mi la' ña'tan ma'anix mi caj i chʌn chocob loq'uel ti la' tojlel lac Yum Dios. 

Mi caj i soquetla. Mi caj i chuquetla che' bajche' ti yac. Mi caj i ju'sʌbenet la' 
pusic'al che' bajche' ti asiyal. Mi caj i yʌp la' wut cha'an ma'anix mi la' ch'ʌmben 
isujm. Che' jini mi caj la' jilel. 

14Wʌle mi caj c chʌmel che' bajche' pejtelel año' bʌ ti pañimil. Yom mi la' ña'tan 

ti pejtelel la' pusic'al ma'anic chuqui anto yom mi' ts'ʌctiyel ti pejtelel chuqui tsi' 
subeyetla lac Yum Dios. Tsa'ix laj ts'ʌctiyi. 

15Pero che' bajche' tsa'ix ts'ʌctiyi ti la' tojlel pejtel jini t'an tsa' bʌ i wʌn subeyetla 

lac Yum Dios, che'ʌch mi mejlel i yʌq'ueñet la' wubin pejtelel jini wocol tac c'ʌlʌl 
mi' jisañetla loq'uel ti ili uts'at bʌ lum tsa' bʌ i yʌq'ueyetla. 

16Mi tsa'ix la' ñusʌbe jini xuc'ul bʌ i t'an lac Yum Dios tsa' bʌ i yʌq'ueyetla, cha'an 

mi la' tsajcan dioste' tac, cha'an mi la' ch'ujutesan yambʌ dios tac, lac Yum mi 
caj i mich'leñetla. Ora jach mi caj la' jilel ti ili uts'at bʌ lum tsa' bʌ i yʌq'ueyetla. 
Che' tsi' yʌlʌ Josué. 

Josue 24 

Cojix bʌ i t'an Josué 

1Josué tsi' pʌyʌ tilel pejtelel jini israelob cha'an mi' tempañob i bʌ ya' ti Siquem. 

Tsi' pʌyʌ tilel jini año' bʌ i ye'tel yic'ot tatʌlob ti Israel yic'ot juezob yic'ot jini 
wa'chocobilo' bʌ. Tsa' ajñiyob ti' tojlel Dios. 

2Josué tsi' pejcayob ti pejtelelob: Lac Yum i Dios Israel woli' yʌl: “Ti wajali tsa' 

chumleyob la' ñojte'elob ya' ti junwejlel colem ja' i c'aba' Eufrates. Jiñʌch jini 
Taré, i tat Abraham yic'ot Nacor. Tsi' ch'ujutesayob dioste' tac. 

3Joñon tsac pʌyʌ loq'uel la' ñojte'el Abraham ya' ti' junwejlel jini colem ja' 

Eufrates. Tsac pʌyʌ ñumel ti pejtelel i lumal Canaán. Tsac p'ojlesʌbe i p'olbal 
che' bʌ tsa cʌq'ue Isaac. 

4Tsa cʌq'ue Isaac jini Jacob yic'ot Esaú. Tsa cʌq'ue Esaú jini wits tac i c'aba' 

Seir cha'an mi' ch'ʌm ti wenta. Pero Jacob yic'ot i yalobilob tsa' jubiyob majlel ti 
Egipto. 

5Che' jini tsac choco majlel Moisés yic'ot Aarón. Tsa' tejchi wocol ti' tojlel jini 

egiptojob cha'an jini tsa' bʌ c cha'le ti' tojlelob. Ti wi'il tsac cha' pʌyʌ loq'uel c 
cha'año' bʌ. 

6Che' bʌ tsac pʌyʌ loq'uel la' ñojte'elob ti Egipto tsa' c'otiyetla ti colem ja' i c'aba' 

Chʌchʌc bʌ. Jini egiptojob tsi' tsajcayob majlel la' ñojte'elob ti carreta tac yic'ot 
ti caballo tac c'ʌlʌl ti Chʌchʌc bʌ Ñajb. 

7Che' bʌ tsa' la' pejcayon ti c'am bʌ t'an, tsa cotsa ic'yoch'an bʌ pañimil ti ojlil 

ya' ba'an israelob yic'ot jini egiptojob. Tsac pʌyʌyob tilel ti jini colem ñajb cha'an 
mic jisañob ti ja'. Wen jal tsa' chumleyetla ti jochol bʌ lum, 

8c'ʌlʌl tsac pʌyʌyetla ti' lumal jini amorreojob, chumulo' bʌ ti junwejl Jordán ja'. 

Che' bʌ tsi' cha'leyob guerra ti la' tojlel, joñon tsa cʌc'ʌ jini amorreojob ti la' c'ʌb. 
Tsa' la' ch'ʌmʌ ti la' wenta i lumob, come tsac jisayob ti la' tojlel. 

9Ti wajali che' yumʌlʌch Balac i yalobil Zipor ti' tojlel moabob tsa' caji' 

contrajiñob jini israelob. Tsi' choco ti pʌyol Balaam i yalobil Beor cha'an mi' 
ch'ʌquetla. 

10Pero ma'anic tsac jac'be Balaam. Wersa tsi' yʌq'ueyetla i yutslel i t'an. Tsaj 

coltayetla loq'uel ti' c'ʌb Balaam. 

11Ti wi'il tsa' c'axiyetla ti Jordán ja'. Tsa' c'otiyetla ti Jericó. Jini año' bʌ ti Jericó 

tsi' contrajiyetla. Tsa cʌc'ʌyob ti la' wenta. 

12Tsa cotsabeyob i bʌq'uen la' contrajob cha'an mi' bʌc'ñañetla. Jini cha'an tsac 

choco loq'uel jini cha'tiquil i yumob amorreojob. Mach yic'otic la' wespada mi la' 
jalʌjb tsa' la' chocoyob loq'uel. 

13Tsa cʌq'ueyetla jini lum ya' ba' ma'anic tsa' la' cha'le e'tel. Tsa' chumleyetla ti 

otot tac mach bʌ anic tsa' la' wa'choco. Woli la' c'uxben i wut jini pʌc'ʌbʌl yic'ot 
i wut olivote' mach bʌ anic tsa' la' pʌc'ʌ”, che'en lac Yum. 

14Jini cha'an yom mi la' bʌc'ñan lac Yum. Yom mi la' ch'ujutesan ti xuc'ul yic'ot 

ti isujm. Yomix mi la' choc i dioste' tac la' ñojte'elob tsa' bʌ i ch'ujutesayob ya' ti' 
junwejl jini colem ja' i c'aba' Eufrates yic'ot ti Egipto. Yom mi la' ch'ujutesan lac 
Yum. 

15Mi mach uts'atic mi la' q'uel che' mi la' ch'ujutesan lac Yum, yajcanla wʌle 

majqui mi caj la' ch'ujutesan, mi jini dioste' tsa' bʌ i ch'ujutesayob la' ñojte'elob 
ya' ti junwejl jini Eufrates, yic'ot i dioste' amorreojob año' bʌ ti ili lum ba' 
chumuletla. Pero joñon yic'ot jini año' bʌ ti cotot mi caj lac ch'ujutesan lac Yum. 
Che' tsi' yʌlʌ Josué. 

16Jini winicob x'ixicob tsi' yʌlʌyob: Mach yomic mij cʌy lojon lac Yum. Mach 

yomic mic ch'ujutesan lojon jini dioste' tac, 

17come lac Yum Dios jiñʌch tsa' bʌ i pʌyʌyonla loq'uel ti Egipto ba' tsi' cha'leyob 

majtan e'tel lac ñojte'elob. Tsi' pʌsʌ jini bʌbʌq'uen tac bʌ i p'ʌtʌlel. Tsi' 
cʌntayonla ti pejtelel jini bij ba' tsa' ñumiyonla. Tsi' coltayonla ti' tojlel laj 
contrajob. 

18Lac Yum tsi' choco loq'uel pejtelel jini winicob x'ixicob ti' lum tac ba' tsa' 

ñumiyonla. Joñon lojon mi caj lac ch'ujutesan lac Yum, come jiñʌch lac Dios. 
Che' tsi' yʌlʌyob jini israelob. 

19Josué tsi' subeyob jini winicob x'ixicob: Mach mejlic la' ch'ujutesan lac Yum, 

come ch'ujulʌch Dios, bʌc'ñʌbilʌch ja'el. Ma'anic mi caj i ñusʌbeñetla la' mul 
che' mi la' ñusʌben i t'an. 

20Mi tsa' la' cʌyʌ lac Yum, mi tsa' la' ch'ujutesa dioste' tac, mi caj i yʌq'ueñetla 

wocol. Mi caj i cʌyetla. Anquese tsi' pʌsbeyetla i yutslel, mi caj i jisañetla, che'en. 

21Jini winicob x'ixicob tsi' subeyob: Mach che'iqui. Mi caj c ch'ujutesan lojon lac 

Yum, che'ob. 

22Josué tsi' jac'beyob: Jatetla tsa'ix la' subu la' bʌ. Tsa'ix la' yajca lac Yum. Tsa' 

la' wʌlʌ mux caj la' ch'ujutesan lac Yum, che'en. Tsi' yʌlʌyob: Tsa'ix cʌc'ʌ lojon 
c t'an, che'ob. 

23Josué tsi' cha' jac'beyob: Yom mi la' loc'san pejtelel jini dioste' tac am bʌ la' 

wic'ot. Aq'uen la' pusic'al lac Yum Dios i Dios Israel, che'en. 

24Jini winicob tsi' subeyob: Mi caj lac ch'ujutesan lac Yum Dios. Mi caj lac 

jac'ben i t'an, che'ob. 

25Jini cha'an Josué tsi' mele trato yic'otob ti jini jach bʌ q'uin. Ya' ti Siquem tsi' 

yʌq'ueyob i t'an. 

26Josué tsi' ts'ijbu ili t'an ti' juñilel i mandar Dios. Tsi' ch'ʌmʌ jump'ejl colem xajlel 

cha'an mi' wa'chocon ya' ti yebal jini c'olol te'. Jini te' ya'an ti' t'ejl Tabernáculo. 

27Josué tsi' subeyob ti pejtelelob: Testigojʌch ili xajlel, come wʌ'ʌch tsa' tsictiyi 

ba'an ili xajlel pejtelel tsa' bʌ i subeyonla lac Yum. Mi tsa' la' cʌyʌ lac Dios, jini 
xajlel mi caj i tsictesan ti la' tojlel, che'en. 

28Che' jini tsi' chocoyob sujtel, jujuntiquil ti' lumal. 

Tsa' chʌmi Josué yic'ot Eleazar 
(Jue. 2.6-10) 

29Che' bʌ tsa' ujti pejtelel iliyi, tsa' chʌmi Josué (i yalobil Nun), x'e'tel i cha'an 

lac Yum. Anix jo'c'al yic'ot lujump'ejl (110) i jabilel. 

30Tsi' mucuyob ti' lum Josué ya' ti Timnatsera, am bʌ ti wits i c'aba' Efraín, ya' 

ti norte. Jini wits i c'aba' Gaas an ti sur. 

31Jini israelob tsi' meleyob chuqui yom lac Yum che' cuxul to Josué yic'ot che' 

cuxul to jini año' bʌ i ye'tel cʌmbilo' bʌ i cha'an pejtelel tsa' bʌ i cha'le lac Yum 
ti' tojlel israelob. 

32I bʌquel José, tsa' bʌ i ch'ʌmʌyob loq'uel ti Egipto jini israelob, tsi' cha' 

mucuyob ya' ti Siquem. Tsi' mucuyob ti jini lum tsa' bʌ i mʌñʌ Jacob ti' tojlel i 

yalobilob Hamor. Hamor jiñʌch i tat Siquem. Jacob tsi' tojo ti jo'c'al tiñʌme'. Jini 
lum tsa' c'axi ti' wenta i p'olbal José. 

33Tsa' chʌmi Eleazar i yalobil Aarón. Tsi' mucuyob ya' ti jini bujtʌl tsa' bʌ aq'uenti 

Finees i yalobil Eleazar ya' ti wits i cha'an Efraín. 

Jueces 

Jueces 1 

Judá yic'ot Simeón tsi' mʌlbeyob jini rey Adonibezec 

1Che' bʌ tsa' chʌmi Josué, jini israelob tsi' c'ajtibeyob lac Yum: ¿Majqui bʌ 

junmojt israelob yomob ñaxan majlel cha'an mi' cha'leñob guerra ti' contra jini 
cananeojob? che'ob. 

2Lac Yum tsi' jac'ʌ: La' majlicob año' bʌ ti Judá. Joñon tsa'ix cʌc'ʌ jini lum ti' 

wenta. 

3Jini ñuco' bʌ ti Judá tsi' subeyob ñuco' bʌ ti Simeon, i yʌscun bʌ Judá: Yom mi 

la' majlel quic'ot lojon ti jini lum tsa' bʌ aq'uentiyon lojon. La' lac cha'len guerra 
ti' tojlel jini cananeojob. Muq'uix c majlel lojon ja'el la' wic'ot ya' ti jini lum tsa' bʌ 
ajq'ui ti la' wenta. Che' jini, jini año' bʌ ti Simeón tsa' majliyob yic'ot. 

4Tsa' majliyob jini año' bʌ ti Judá. Lac Yum tsi' yʌc'ʌ jini cananeojob yic'ot jini 

fereseojob ti' c'ʌbob. Tsi' mʌlbeyob i contrajob ya' ti Bezec. Tsi' tsʌnsayob 
lujump'ejl mil winicob. 

5Tsi' tajayob jini rey Adoni Bezec ya' ti Bezec. Tsi' cha'leyob guerra ti' contra. 

Tsi' mʌlbeyob jini cananeojob yic'ot jini ferezeojob. 

6Tsa' puts'i jini rey Adoni Bezec. Tsi' yajñesayob majlel. Tsi' chucuyob. Tsi' 

tsepbeyob loq'uel i ña'al i c'ʌb yic'ot i ña'al i yoc. 

7Adoni Bezec tsi' yʌlʌ: Lujuntiquil i chʌnc'al reyob tsepbil bʌ loq'uel i ña'al i c'ʌb 

yic'ot i yoc tsi' lotoyob i xejt'il c waj tsa' bʌ yajli tic mesa. Che' bajche' tsac 
tumbeyob, che'ʌch tsi' yʌq'ueyon c toj Dios, che'en. Tsi' pʌyʌyob majlel ti 
Jerusalén. Ya'i tsa' chʌmi. 

I winicob Judá tsi' ch'ʌmʌyob Jerusalén yic'ot Hebrón 

8I winicob Judá tsi' cha'leyob guerra ti' contra Jerusalén. Tsi' ch'ʌmʌyob 

Jerusalén. Tsi' jisayob jini ya' bʌ chumulob. Tsi' puluyob jini tejclum. 

9Wi'ilix jini soldadojob tsa' majliyob ti guerra ti contra jini cananeojob chumulo' 

bʌ ti wits tac ya' ti sur yic'ot ya' ti joctʌl tac. 

10Jini i winicob Judá tsa' majliyob ti guerra ti' contra jini cananeojob chumulo' bʌ 

ya' ti Hebrón. (I c'aba' ti ñaxan jiñʌch Quiriat Arba.) Tsi' mʌlbeyob jini Sesai, 
Ahimán, yic'ot Talmai. 

Otoniel tsi' mʌlbe Debir. Tsi' ch'ʌmʌ Acsa 
(Jos. 15.15-19) 

11Ti wi'il tsa' majliyob ba'an jini chumulo' bʌ ti Debir. I c'aba' ti ñaxan jiñʌch 

Quiriat Sefer. 

12Tsi' yʌlʌ Caleb: Majqui jach mi' cha'len guerra ti Quiriat Sefer, mi tsi' wersa 

ch'ʌmʌ, joñon mi caj cʌq'uen calobil Acsa cha'an mi' pʌy cha'an i yijñam, che'en. 

13Jini Otoniel i yalobil Cenaz i yijts'iñʌch Caleb. Jiñʌch tsa' bʌ mʌjli i cha'an. Jini 

cha'an Caleb tsi' yʌq'ue Acsa i yixic'al cha'an mi' pʌy. 

14Che' bʌ tsa' c'oti Acsa ba'an Otoniel, tsi' sube cha'an mi' c'ajtiben i lum i tat. 

Che' bʌ tsa' jubi ti burro jini Acsa, Caleb tsi' c'ajtibe: ¿Chuqui a wom? che'en. 

15Acsa tsi' jac'ʌ: Aq'ueñon c majtan. Tsa'ix a wʌq'ueyon lum ya' ti Neguev. 

Aq'ueñon ja'el ba' mi' loq'uel ja', che'en. Jini cha'an Caleb tsi' yʌq'ue lum ba' mi' 
loq'uel ja' ti bujtʌl yic'ot ti joctʌl. 

Tsa' mʌjliyob i cha'añob Judá yic'ot Benjamín 

16I p'olbalob jini ceneo, i nij'al Moisés, tsa' loq'uiyob ti tejclum i c'aba' Palmeras 

temel yic'otob i p'olbal Judá. Tsa' c'otiyob ti' tiquiñal pañimil am bʌ ti Judá, am 
bʌ ti' tojel Arad ya' ti sur. Temel tsa' chumleyob yic'ot ya' bʌ añob ti' lumal. 

17Temel tsa' majliyob i winicob Judá yic'ot i p'olbalob Simeón i yʌscun Judá. 

Tsa' mʌjliyob i cha'an ti' tojlel jini cananeojob año' bʌ ti Safat. Tsi' jisayob jini 
tejclum. Tsi' yotsʌbeyob i c'aba Horma (Jisaya). 

18Tsi' ch'ʌmʌyob ja'el Gasa yic'ot i lum, yic'ot Ascalón yic'ot i lum, yic'ot Ecrón 

yic'ot i lum. 

19Lac Yum tsi' coltayob. Jini cha'an tsa' mejli i mʌlbeñob jini año' bʌ ti wits tac. 

Pero ma'anic tsa' mejli i chocob loq'uel jini año' bʌ ti joctʌl bʌ lum, come añob i 
cha'an carreta tac melbil bʌ ti tsucu taq'uin. 

20Jini tejclum Hebrón tsa' aq'uenti Caleb che' bajche' tsi' yʌlʌ Moisés. Caleb tsi' 

choco loq'uel jini uxtiquil i yalobilob Anac. 

21Jini benjamiñob ma'anic tsi' chocoyob loq'uel ti Jerusalén jini jebuseojob. 

Temel mi' chumtʌlob yic'otob c'ʌlʌl wʌle. 

José tsi' ch'ʌmʌ Betel 

22Che' ja'el i p'olbalob José tsi' cha'leyob guerra ti' contra Betel. Lac Yum an 

yic'otob. 

23I p'olbalob José tsi' chocoyob majlel winicob cha'an mi' tsajiñob pañimil ya' ti 

Betel. I c'aba' ili tejclum ti ñaxan jiñʌch Luz. 

24Jini chocbilo' bʌ majlel tsi' q'ueleyob juntiquil winic woli bʌ ti loq'uel ti jini 

tejclum. Tsi' subeyob: Pʌsbeñon lojon wʌle baqui an mucul bʌ i yochib ili 
tejclum. Che' jini ma'anic mi caj c tsʌnsañet lojon, che'ob. 

25Jini cha'an tsi' pʌsbeyob i yochib jini tejclum. Tsi' tsʌnsayob jini año' bʌ ti 

tejclum. Pero tsi' yʌc'ʌyob ti libre jini winic yic'ot jini año' bʌ ti' yotot. 

26Ti wi'il tsa' majli jini winic ti' lumal heteojob. Tsi' mele jump'ejl tejclum ya'i. Tsi' 

yotsʌbe i c'aba' Luz. Jiñʌch i c'aba' c'ʌlʌl wʌle. 

Manasés yic'ot Efraín tsi' cha'leyob guerra 

27Manasés ma'anic tsi' choco loq'uel jini chumulo' bʌ ti Betseán mi jinic año' bʌ 

ti Taanac yic'ot ti xchumtʌl tac, mi jinic año' bʌ ti Dor yic'ot jini xchumtʌl tac, mi 
jinic año' bʌ ti Ibleam yic'ot jini xchumtʌl tac, mi jinic año' bʌ ti Meguido yic'ot jini 
xchumtʌl tac. Come jini cananeojob wersa yom chumtʌlob ti jini lum. 

28Che' bʌ tsi' ch'ʌmʌyob wersa jini israelob, tsi' yotsayob jini cananeojob ti xic'bil 

bʌ e'tel, pero ma'anic tsi' chocoyob loq'uel. 

29Che' ja'el jini efraiñob ma'anic tsi' chocoyob loq'uel jini cananeojob chumulo' 

bʌ ti Gezer. Temel tsa' chumleyob yic'otob. 

Tsi' ch'ʌmʌyob i lum yambʌ chʌnmojt 

30I polbalob Zabulón ma'anic tsi' chocoyob loq'uel jini chumulo' bʌ ti Quitrón mi 

jinic chumulo' bʌ ti Naalal. Temel tsi' cha'leyob chumtʌl yic'ot jini cananeojob, 
pero tsi' yotsayob ti xic'bil bʌ e'tel. 

31I p'olbalob Aser ma'anic tsi' chocoyob loq'uel jini chumulo' bʌ ti Aco mi jinic 

chumulo' bʌ ti Sidón, mi ti Ahlab, mi ti Aczib, mi ti Helba, mi ti Afec, mi ti Rehob. 

32Tsa' chumleyob jini aserob yic'ot jini cananeojob ti jini lum. Ma'anic tsa' mejli 

i chocob loq'uel. 

33I p'olbalob Neftalí ma'anic tsi' chocoyob loq'uel jini chumulo' bʌ ti Betsemes, 

mi jinic chumulo' bʌ ti Betanat, pero temel tsa' chumleyob yic'otob jini 
cananeojob ti jini lum. Jini chumulo' bʌ ti Betsemes yic'ot ti Betanat tsa' ochiyob 
ti xic'bil bʌ e'tel ti' tojlelob. 

34Jini amorreojob ma'anic tsi' cʌyʌyob ti chumtʌl i p'olbalob Dan ti joctʌl. Tsi' 

chocoyob majlel c'ʌlʌl ti wits tac. 

35Jini amorreojob wersa tsa' chumleyob ti Heres, ti Ajalón yic'ot ti Saalbim, pero 

i p'olbalob José tsi' wersa otsayob jini amorreojob ti xic'bil bʌ e'tel. 

36Ya' jaxʌl i lum jini amorreojob ya' ti jajp wits i c'aba' Siñan. Tsa' ñumi i 

cayajonlel ti Sela c'ʌlʌl ti chan. 

Jueces 2 

I yAngel lac Yum ti Boquim 

1I yAngel lac Yum tsa' loq'ui ti Gilgal. Tsa' letsi majlel ti Boquim. Tsi' yʌlʌ: Joñon 

tsac loc'sayet ti Egipto. Tsa cotsayet ti jini lum che' bajche' tsac sube a 
ñojte'elob. Wersa mi' ts'ʌctesan jini t'an tsa' bʌ c mele la' wic'ot. 

2Pero mach yomic mi la' laj la' t'an yic'ot chumulo' bʌ ti ili lum. Jembenla i yajñib 

i dioste', cho'on. Pero jatetla ma'anic tsa' la' jac'ʌ c t'an. ¿Chucoch tsa' la' cha'le 
bajche' iliyi? 

3Jini cha'an, ma'anic mi caj c choc loq'uel ti la' tojlel jini tejclum tac. Muq'uix i 

yajñel che' bajche' asiyal ti la' tojlel. Jini i diosob mi caj i yʌq'ueñetla cabʌl la' 
wocol. Che' tsi' yʌlʌ i yAngel lac Yum. 

4Che' bʌ tsi' yʌlʌ ili t'an i yAngel lac Yum ti' tojlel i yalobilob israel, c'am tsi' cha'le 

t'an jini tejclum. Tsa' uq'uiyob. 

5Jini cha'an tsi' yotsʌbeyob i c'aba' ili lum Boquim. Ya'i tsi' pulbeyob i majtan lac 

Yum. 

Tsa' chʌmi Josué 
(Jos. 24.29-31) 

6Che' bʌ Josué tsi' subeyob sujtel jini soldadojob, israelob tsa' majli i ch'ʌmob i 

lum ti jujuntiquil. 

7Jini winicob x'ixicob tsi' ch'ujutesayob lac Yum che' cuxul to Josué yic'ot jini 

ñoxo' bʌ tsa' bʌ ajniyob yic'ot Josué. Tsi' q'ueleyob pejtelel jini ñuc bʌ i ye'tel lac 
Yum tsa' bʌ i mele ti' tojlel Israel. 

8Tsa' chʌmi Josué che' anix lujump'ejl i wʌcc'al (110) i jabilel. Josué (i yalobil 

Nun) jiñʌch x'e'tel i cha'an lac Yum. 

9Tsi' mucuyob Josué ya' ti lum i c'aba' Timnatsera am bʌ ti wits i c'aba' Efraín. 

An ti' tojel jini wits i c'aba' Gaas ya' ti norte. 

10Tsa' chʌmiyob pejtelel jini winicob x'ixicob año' bʌ ti jini ora. Ti wi'il tsa' p'ojliyob 

yaño' bʌ mach bʌ cʌñʌlobic i cha'an lac Yum. Ma'anic tsi' cʌñʌyob i ye'tel lac 
Yum tsa' bʌ i mele ti' tojlel israelob. 

Jini israelob tsi' cʌyʌyob Dios 

11Jini israelob tsi' cha'leyob jontolil ti' tojlel lac Yum. Tsa' caji i ch'ujutesañob jini 

dios Baal. 

12Tsi' cʌyʌyob lac Yum, i Dios i ñojte'elob tsa' bʌ i loc'sayob ti' lumal Egipto. Tsi' 

tsajcayob majlel dios tac i cha'an yambʌ tejclumob am bʌ ti' joytilel. Tsi' 
ch'ujutesayob. Tsi' techbeyob i mich'ajel lac Yum. 

13Tsi' cʌyʌyob lac Yum. Tsa' caji i ch'ujutesañob Baal yic'ot Astarot. 

14Tsa' tili i mich'ajel lac Yum ti' contra Israel. Tsi' yʌc'ʌyob ti' c'ʌb xujch'ob tsa' 

bʌ i chilbeyob i chubʌ'an. Tsi' choñoyob ti' c'ʌb i contrajob año' bʌ ti' joytilel. 
Ma'anic tsa' mejliyob ti leto yic'otob i contra. 

15Baqui jach tsa' majliyob, lac Yum tsa' ajni ti' contra cha'an mi' yubiñob wocol, 

come che'ʌch tsi' yʌlʌ lac Yum. Cabʌl tsi' yubiyob wocol che' bajche' tsi' wʌn alʌ 
lac Yum. 

16Lac Yum tsi' yʌq'ueyob juezob tsa' bʌ i coltayob loq'uel ti' c'ʌb i contrajob. 

17Pero ma'anic tsi' jac'beyob i yaj coltayajob ja'el. Tsi' tsajcayob dios tac. Tsi' 

ch'ujutesayob. Tsi' bʌc' cʌyʌyob jini bij tsa' bʌ i xʌñʌyob majlel i ñojte'elob tsa' 
bʌ i jac'beyob i mandar lac Yum. Ma'anic tsi' jac'beyob lac Yum. 

18Che' bʌ lac Yum tsi' choco tilel juez, tsi' coltayob che' cuxul to jini juez. Lac 

Yum tsi' p'unta jini winicob x'ixicob, come tsi' yubibeyob i yajcʌn che' bʌ tsa' 
tic'lʌntiyob cha'an jontolo' bʌ. Lac Yum tsi' coltayob che' cuxul to jini juez. 

19Che' bʌ tsa' chʌmi jini juez, tsa' caji i cha' melob ñaxan bʌ i melbal. Ñumen 

leco tsi' cha'leyob bajche' i ñojte'elob. Tsi' tsajcayob yan tac bʌ dios. Tsi' 
ñocchocoyob i bʌ ti' tojlel. Ma'anic tsi' cʌyʌyob jontol bʌ i melbalob. Mach 
yomobic i cʌy jini bij woli bʌ i tsajcañob. 

20Tsa' lejmi i mich'ajel lac Yum ti' contra Israel. Tsi' yʌlʌ: Ili tejclum tsi' ñusa jini 

xuc'ul bʌ t'an tsa' bʌ c mele yic'ot i ñojte'elob. Ma'anic mi' jac'beñoñob c t'an. 

21Jini cha'an ma'anix mi caj c choc loq'uel jini yan tac bʌ tejclum tsa' bʌ cʌle 

che' bʌ tsa' chʌmi Josué. 

22Mi caj cʌc' ti prueba jini israelob cha'an mi' tsictʌyel mi mux i chʌn jac'beñoñob 

che' bajche' i ñojte'elob, o mi ma'anic, che'en. 

23Jini cha'an lac Yum ma'anic tsi' choco loq'uel ti junyajlel jini tejclum tac. 

Ma'anic tsi' yʌc'ʌyob ti' wenta israelob cha'an mi' jisañob. 

Jueces 3 

Dios ma'anic tsi' choco loq'uel jini tejclum tac 

1Lac Yum tsi' cʌyʌ cabʌl tejclum ti' tojlel israelob cha'an mi' tsictiyel mi mux i 

chʌn jac'beñob lac Yum jini israelob. Maxto i cʌñʌyobic guerra che' bajche' i 
tatob tsa' bʌ ochiyob ti Canaán. 

2Jini cha'an lac Yum tsi' yʌq'ueyob i ñop guerra cha'an mi' pʌsbeñob i ñuclel 

maxto bʌ anic tsi' q'ueleyob. 

3Jiñobʌch i contrajob: jini filisteojob yic'ot jo'tiquil i yumob, jini cananeojob, yic'ot 

jini sidoniojob, yic'ot jini heteojob chumulo' bʌ ti wits i c'aba' Líbano ya' ti jini wits 
Baal Hermón c'ʌlʌl ti Hamat. 

4Lac Yum tsi' cʌyʌyob cha'an mi' yʌc'ob ti prueba Israel, cha'an mi' q'uejlel mi 

muq'uix i jac'ob i mandar lac Yum che' bajche' tsi' sube Moisés ti' tojlel i 
ñojte'elob. 

5Jini cha'an tsa' chumleyob israelob yic'ot cananeojob yic'ot heteojob yic'ot 

amorreojob, yic'ot ferezeojob, yic'ot heteojob, yic'ot jebuseojob. 

6Tsi' pʌyʌyob xch'oc bʌ i yalobilob cha'an i yijñamob i yalobilob. Che' ja'el tsi' 

sijiyob i yalobilob cha'an mi' pʌjyelob. Tsi' ch'ujutesayob jini dioste' tac. 

Otoniel tsi' colta loq'uel israelob ti' c'ʌb Cusan Risataim 

7Jini israelob tsi' cha'leyob jontolil ti' wut lac Yum, come tsa' ñajʌyi i cha'añob 

lac Yum Dios. Tsi' ch'ujutesayob jini baalob yic'ot jini aserajob. 

8Jini cha'an lac Yum tsi' wen mich'leyob. Tsi' yʌc'ʌyob ti' c'ʌb jini rey Cusan 

Risataim, am bʌ ti Mesopotamia. Waxʌcp'ejl jab jini israelob tsa' ajniyob ti' 
wenta Cusan Risataim. 

9Che' jini c'am tsi' pejcayob lac Yum. Lac Yum tsi' yʌc'ʌ juntiquil juez cha'an mi' 

coltañob, jiñʌch Otoniel i yalobil Cenaz, i yijts'in Caleb. 

10I yEspíritu lac Yum tsi' yʌq'ue i p'ʌtʌlel cha'an mi' coltan Israel. Tsa' loq'ui 

majlel ti guerra. Lac Yum tsi' yʌq'ue i jisan Cusan Risataim jini i rey Siria. Otoniel 
tsi' mʌlbe jini Cusan Risataim. 

11Cha'c'al jab tsa' lajmi i tic'lʌntelob jini israelob che' cuxul to Otoniel. Tsa' chʌmi 

Otoniel i yalobil Cenaz. 

Aod tsi' colta loq'uel israelob ti' p'ʌtʌlel Moab 

12Jini israelob tsa' caji' cha' melob chuqui jontol ti' wut lac Yum. Jini cha'an lac 

Yum tsi' yʌc'ʌyob ti' c'ʌb Eglón, i rey Moab. 

13Eglón tsi' laja i t'an yic'ot jini amoñob yic'ot jini amalecob. Tsi' mʌlbeyob jini 

israelob. Tsi' wersa ch'ʌmʌyob jini tejclum i c'aba' Palmeras. 

14Jini israelob tsa' ochiyob ti' wenta Eglón, i rey Moab. Añob ti' wenta 

waxʌclujump'ejl (18) jab. 

15C'am tsi' cha'leyob t'an jini israelob ti' tojlel lac Yum. Lac Yum tsi' yʌq'ueyob 

juntiquil sts'ej c'ʌb cha'an mi' coltañob, jiñʌch Aod i yalobil Gera, i p'olbal 
Benjamín. Jini israelob tsi' chocoyob majlel tojoñel ba'an Eglón rey ti Moab. Tsi' 
yʌc'ʌyob ti' c'ʌb Aod. 

16Aod tsi' mele jump'ejl alʌ machit cha'wejl bʌ i yej. I tamlel jiñʌch junxujc'ubʌyel. 

Tsi' cʌchʌ ti mal i pislel ti ñoj bʌ i ya'. 

17Aod tsi' yʌq'ue tojoñel Eglón rey ti Moab. Wen jujp'em jini Eglón. 

18Che' bʌ ujtemix i yʌc' jini tojoñel, tsi' subeyob sujtel jini winicob tsa' bʌ i 

cuchbeyob tilel jini tojoñel. 

19Pero ya' ba' mi' melob xajlel lʌc'ʌl ti Gilgal tsi' cha' sutq'ui i bʌ cha'an mi' cha' 

majlel ba'an Eglón. Aod tsi' sube: An chuqui com c subeñet ti mucul, che'en. 
Che' jini Eglón tsi' subeyob loq'uel i yaj cʌntayajob. Tsa' laj loq'uiyob. 

20Tsi' bej lʌc'tesa i bʌ Aod, che' buchul jini rey ba' mi' ñusan ticwal ti' cha'p'ejlel 

bʌ piso. Aod tsi' sube: An i t'an Dios com bʌ c sub ti a tojlel, che'en. Tsa' ch'ojyi 
Eglón ba' buchul. 

21Che' jini Aod ti ts'ej bʌ i c'ʌb tsi' loc'sa jini alʌ machit am bʌ ti ñoj bʌ i ya'. Tsi' 

jec'be i ñʌc' Eglón. 

22Pejtelel i yej yic'ot i yoc jini alʌ machit tsa' ochi majlel, come wen jujp'em. 

Ma'anic tsa' mejli i loc'san jini alʌ machit ti' ñʌc'. Jini i lewil tsi' laj pixbe i yoc jini 
machit. Tsa' caji ti c'unte yojlel loq'uel i soyta'. 

23Tsa' loq'ui Aod ti corredor. Tsi' ñup'u i ti' jini otot. Tsi' wen ñete jini puerta. 

24Che' bʌ tsa' loq'ui, tsa' tiliyob i mozojob jini rey. Che' bʌ tsi' q'ueleyob ñup'ul 

jini puerta, tsi' yʌlʌyob: Tic'ʌl woli' c'aj i yo ya' ba' tsʌwan bʌ tsalʌl, che'ob. 

25Ti wi'il tsa' cajiyob ti bʌq'uen, come ma'anic woli' jajmel jini puerta. Tsi' 

ch'ʌmʌyob jump'ejl llave. Tsi' jamʌyob jini otot. Che' bʌ tsa' ochiyob tsi' tajayob 
jini rey ñolol ti lum, chʌmenix. 

26Che' bʌ tsa' jal'ayob, ajñel tsa' loq'ui majlel Aod. Tsa' ñumi ba' mi' melob xajlel. 

Tsa' majli ti puts'el ti Seirat. 

27Che' bʌ tsa' c'oti ya' ti' wits i c'aba' Efraín, tsa' caji i wus jini xulub. Pejtelel 

israelob tsa' jubiyob tilel ti wits tac yic'ot Aod. Tsi' yʌc'ʌ i bʌ ti yumʌntel. 

28Tsi' yʌlʌ: Tsajcañonla, come lac Yum tsa'ix i yʌc'ʌ ti laj c'ʌb pejtelel laj contra 

ti Moab, che'en. Tsi' tsajcayob majlel. Tsi' mʌctayob jini c'axibʌl ya' ti Jordán ba' 
mi' c'axelob jini ch'oyolo' bʌ ti Moab. Ma'anic tsi' yʌc'ʌyob ti c'axel mi juntiquilic. 

29Ti jim bʌ ora tsa' tsʌnsʌntiyob lujump'ejl mil moabob p'ʌtʌlo' bʌ winicob yujilo' 

bʌ guerra ti pejtelel. Ma'anic tsa' mejli ti puts'el mi juntiquilic. 

30Che'ʌch tsa' peq'uesʌnti Moab ti jim bʌ ora ti' p'ʌtʌlel Israel. Chʌnc'al jab 

ma'anix i tic'lʌntelob jini israelob. 

Samgar tsi' colta israelob 

31Wi'ilix Samgar i yalobil Anat tsi' tsʌnsa lujunc'al i cha'bajc' (600) filisteojob 

yic'ot i nico' wacax. Che'ʌch tsi' colta Israel. 

Jueces 4 

Débora yic'ot Barac tsi' jisayob Sísara 

1Che' bʌ tsa' chʌmi Aod, jini israelob tsa' caji i cha' melob chuqui jontol ti' wut 

lac Yum. 

2Jini cha'an lac Yum tsi' yʌc'ʌyob ti' wenta Jabín jini rey ti Canaán tsa' bʌ i mele 

i ye'tel ya' ti Hazor. I yum soldadojob ti Canaán jiñʌch Sísara tsa' bʌ chumle ti 
Harosetgoim. 

3An i cha'an jini rey Jabín jo'c'al i yuxbajc' (900) carreta tac melbil bʌ ti tsucul 

taq'uin. Junc'alix jab woli' yubiñob wocol jini israelob. Jini cha'an c'am tsa' caji i 
pejcañob lac Yum. 

4Jini yumʌl ti Israel ti jim bʌ ora jiñʌch Débora, jini x'ixic bʌ x'alt'an, i yijñam bʌ 

Lapidot. 

5Chumul ti yebal palma am bʌ ti yojlil Ramá yic'ot Betel ti wits i c'aba' Efraín. 

Jini israelob tsa' tiliyob ba'an Débora cha'an mi' toj'esʌntelob. 

6Débora tsi' choco ti pʌyol Barac i yalobil Abinoam am bʌ ti Cedes ti Neftalí. Tsi' 

sube: Lac Yum, i Dios Israel, woli' subeñet: “Tempan a winicob ya' ti wits i c'aba' 
Tabor. Tempan lujump'ejl mil winicob i p'olbal Neftalí yic'ot i p'olbal Zabulón. 

7Joñon mi caj c pʌybeñet tilel Sísara, i yum i soldadojob Jabín, yic'ot pejtelel i 

carreta tac, yic'ot i winicob ya' ti pa' Cisón. Mi caj cʌc'ob ti' a wenta”, che'en lac 
Yum. Che' tsi' yʌlʌ Débora. 

8Barac tsi' jac'ʌ: Mi muc'ʌch a majlel quic'ot, mu' cu c majlel. Mi ma'anic ma' 

majlel, ma'anic mic majlel, che'en. 

9Débora tsi' jac'ʌ: Mu' cu c majlel a wic'ot, pero yambʌ mi caj i q'uejlel ti ñuc 

che' mi' mʌjlel lac cha'an. Come lac Yum woli' yʌc' Sísara ti' c'ʌb x'ixic, che'en. 
Tsa' majli Débora yic'ot Barac che' bʌ tsa' sujti ti Cedes. 

10Barac tsi' tempa majlel lujump'ejl mil winicob i p'olbal Zabulón yic'ot Neftalí. 

Débora tsa' majli yic'otob. 

11Heber, jini ceneo, tsi' tʌts'ʌ i bʌ ti' tojlel yambʌ ceneojob i p'olbalob Hobab i 

nij'al Moisés. Tsa' majli i wa'chocon jini pisil bʌ i yotot ya' ti Zaanaim am bʌ ti 
t'ejl Cedes. 

12Tsa' subenti Sísara majlemix Barac (i yalobil Abinoam) ti' witsilel Tabor. 

13Sísara tsi' tempa pejtelel i carreta tac. An jo'c'al i yuxbajc' (900) i carreta melbil 

bʌ ti tsucu taq'uin yic'ot pejtelel i winicob loq'uemo' bʌ ti Harosetgoim. Tsa' 
c'otiyob ti jini pa' am bʌ ti Cisón. 

14Débora tsi' sube Barac: Ch'ojyen come ti ili q'uin lac Yum mi caj i yʌc' ti a c'ʌb 

jini Sísara. ¿Mach ba wolic i majlel lac Yum ti ñaxan ti' tojel a wut? che'en. Barac 
tsa' jubi ya' ti' wits Tabor yic'ot lujump'ejl mil winicob. 

15Lac Yum tsi' bʌc'tesa majlel Sísara yic'ot i carro tac, yic'ot pejtelel i winicob. 

Sísara tsi' cʌyʌ i carreta. Tsa' puts'i. 

16Barac tsi' tsajca majlel jini carreta tac yic'ot soldadojob c'ʌlʌl ti Aroset-goim. 

Pejtelel i winicob Sísara tsa' tsʌnsʌntiyob. Ma'anic tsa' cʌle mi juntiquilic. 

17Sísara tsa' majli ti ajñel ti pisil bʌ i yotot Jael i yijñam Heber jini ceneo, come 

ma'anic guerra ti' tojlel Jabin i rey Hazor yic'ot Heber. 

18Che' bʌ tsi' q'uele Jael ya'ix tilel Sísara, tsi' sube: La' ti cotot. Mach a cha'len 

bʌq'uen, che'en. Tsa' tili. Tsa' ochi ti' yotot. Jael tsi' moso yic'ot pisil. 

19Sísara tsi' yʌlʌ: Awocolic aq'ueñon ts'ita' ja' cha'an mic jap, come tiquin c ti', 

che'en. Jini Jael tsi' jamʌ i yajñib leche. Tsi' yʌq'ue cha'an mi' jap. Ti wi'il tsi' cha' 
moso. 

20Sísara tsi' sube: Wa'i ti' ti' otot. Mi an majch mi' tilel, mi tsi' c'ajti: “¿Am ba 

majch tsa' ochi ilayi?” mi che'en, suben: “Ma'anic”, che'en Sísara. 

21Jael i yijñam Heber tsi' ch'ʌmʌ jay bʌ i ni' te' yic'ot martillo. Che' wen wʌyʌl 

Sísara tsi' sʌl jec'be jini te' ti' pam c'ʌlʌl tsa' sojli ti lum. Ma'anic tsi' cha' cañʌ i 
wut. Tsa' chʌmi. 

22Barac woli to i tsajcan majlel Sísara. Tsa' c'oti ya' ba'an Jael. Jael tsi' sube: 

La', mi caj c pʌsbeñet jini winic woli bʌ a sʌclan, che'en. Tsa' ochi. Tsi' q'uele 
ya'an Sísara chʌmenix yic'ot i ni' te' ti' pam. 

23Che' jini lac Yum tsi' peq'uesa Jabín, rey ti Canaán, ti' tojlel israelob. 

24I p'ʌtʌlel jini israelob tsa' p'ojli ti' contra Jabín jini rey ti Canaán c'ʌlʌl jinto tsi' 

jisayob. 

Jueces 5 

I c'ay Débora yic'ot Barac 

1Ti jini q'uin Débora yic'ot Barac (i yalobil Abinoam) tsi' cha'leyob c'ay bajche' 

jini: 

2La' sujbic i ñuclel lac Yum. Wen ch'ejlob i yumob israelob. Jini israelob tsi' 

tsajcayob majlel ti guerra. 

3Ubinla reyet bʌ la, ñich'tanla yumʌlet bʌ la. Joñon mi caj j c'ʌyin lac Yum. Mi 

caj j c'ʌyin salmo tac cha'an lac Yum, i Dios Israel. 

4C Yum, che' bʌ tsa' pʌyʌyon lojon loq'uel ti Seir, Che' bʌ tsa' pʌyʌyon lojon 

ñumel ti' lumal edomob, Jini lum tsa' ñijcʌyi, jini panchan ja'el. Jini tocal tsa' 
pʌntʌyi ti ja'. 

5Tsa' nijcʌyi Sinaí wits ti' tojlel lac Yum Cha'an ya'an lac Yum, i Dios Israel. 

6Che' woli ti yumʌntel Samgar i yalobil Anat, Ch'ijiyem jax jini colem bij tac. Jini 

mu' bʌ i xʌñob toj bʌ bij tsi' xʌñʌyob mucubij. 

7Jochol tsa' cʌle jini tejclum tac ti Israel, tsa' t'ox jojmiyob, Jinto tsa' ch'ojyiyon 

Débora. Tsa' caji c mel que'tel che' bajche' juntiquil ña'ʌl i cha'an Israel. 

8Jini israelob tsi' yajcayob tsiji' bʌ dios tac. Tsa' junyajlel pujch'iyob jini israelob. 

Ma'anic i ye'tʌjib soldadojob ti lac tojlel. Ma'anic mʌctʌjib, mi lanza ti' tojlel 
cha'c'al mil israelob. 

9Yumʌlob ti Israel, tijicña mij q'ueletla. Tsa' la' wʌc'ʌ la' bʌ cha'an mi la' majlel 

la' coltan Israel. La' sujbic i ñuclel lac Yum. 

10Yumʌlob c'ʌchʌlo' bʌ ti sʌsʌc bʌ burro, Yic'ot buchulo' bʌ ti' tasil mal, Yic'ot 

xñumelo' bʌ woliyo' bʌ ti xʌmbal ñumel, subenla i ñuclel Dios. 

11Nich'tanla i t'an música ya' ba'an cuxul bʌ ja'. Ya'i mi cajel la' wʌl bajche' tsa' 

mʌjli i cha'an lac Yum. Tsa' mʌjli i cha'an israelob, I cha'año' bʌ lac Yum tsi' 
cha'leyob marcha. Tsa' ñumiyob ti' ti' tac tejclum. 

12Cañʌ a wut, cañʌ a wut, Débora. Cañʌ a wut, cañʌ a wut, c'ʌyin c'ay tac, 

Ch'ojyen, Barac, i yalobilet bʌ Abinoam. Pʌyʌ majlel jini xcʌjchelob a cha'an. 

13Che' jini tsa' cajiyob ti majlel ti guerra jini uts'ato' bʌ. I tejclum lac Yum tsi' xʌnʌ 

majlel i contrajin jini p'ʌtʌlo' bʌ. 

14Jini efraíñob tsa' wersa ochiyob ti joctʌl. Wi'ilix tsa' majli i p'olbalob Benjamín. 

Jini yumʌlob i cha'an Maquir tsa' tiliyob. Jini año' bʌ i ye'tel tsa' loq'uiyob ti 
Zabulón. 

15Jini yumʌlob loq'uemo' bʌ ti Isacar tsa' majliyob yic'ot Débora yic'ot Barac. 

Tsa' ochi Barac ti joctʌl ti' tojlel jini soldadojob. Pero ma'anic tsa' majliyob i 
p'olbal Rubén. Cabʌl tsi' yʌc'ʌyob i t'an tilem bʌ ti pusic'al. 

16¿Chucoch tsa' cʌleyet ti corral tac, cha'an ma' wubin i t'an tiñʌme'? Isujm 

mach tijicñayic i p'olbal Rubén. Cabʌl woli ti t'an i pusic'al. 

17Galaad tsa' cʌle ti junwejl Jordán. 

¿Chucoch tsa' cʌle Dan ti barco tac? Aser tsa' cʌle ti' ti' mar. Tsa' cʌle ba' mi 
c'otel barco. 

18I p'olbalob Zabulón tsi' yʌc'ʌyob i bʌ cha'an mi' chʌmelob. Neftalí ja'el tsi' yʌc'ʌ 

i bʌ ti chʌmel ti bujtʌl tac. 

19Tsa' tiliyob reyob, tsi' cha'leyob leto. Jini reyob ti Canaán tsi' cha'leyob guerra 

ti Taanac, ti' t'ejl jini pasib ja' ti Meguido. Ma'anic tsi' tajayob taq'uin. 

20Ya' ti panchan jini ec' tac tsi' cha'leyob guerra yilal. Ya' ba' woliyob ti xʌmbal 

tsi' cha'leyob guerra ti' contra Sísara. 

21Tsi' jexbayob majlel jini ja' i c'aba' Cisón. C pusic'al, cha'len xʌmbal ti cabʌl a 

p'ʌtʌlel. 

22Ju'ucña tsa' la cubin i yoc caballo Ba' woli' ñumelob jini ch'ejl bʌ caballo. 

23“Chocbil ti' wut Dios jini tejclum Meroz”, che'en i yAngel lac Yum. Chocbilix 

ja'el i pi'ʌlob ti chumtʌl, Come ma'anic tsa' tili i coltañob lac Yum Ti' contra jini 
p'ʌtʌlo' bʌ. 

24Wen tijicña Jael ti' tojlel x'ixicob, I yijñam Heber jini ceneo. Numen tijicña 

bajche' yambʌ x'ixicob mu' bʌ i chumtʌlob ti pisil bʌ otot. 

25Tsi' c'ajtibe ja', tsa' aq'uenti lech. Ti wen bʌ taza tsi' yʌq'ue crema. 

26Tsi' ch'ʌmʌ jay bʌ i ni' te'. Tsi' ch'ʌmʌ martillo ti' ñoj. Tsi' ch'ijbe i jol Sísara. 

Tsi' sʌl jec'be i jol ti te'. 

27Tsa' ñoj yajli ti' yoc, ñʌch'ʌl tsa' cʌle. Ya' ba' tsa' pʌcle, tsa' chʌmi. 

28I ña' Sísara tsa' loq'ui i q'uel ti' ti' otot. Ya' ti' ti' otot tsi' yʌlʌ: “¿Chucoch ma'anic 

tsiquil mi' julel i carreta? 

¿Chucoch mi' jal'an i t'an i yoc carreta?” che'en. 

29Juntiquil xch'oc am bʌ cabʌl i ña'tibal tsi' jac'ʌ. I ña' Sísara tsi' jac'ʌ ja'el: 

30“¿Mach ba wolic i pucbeñob i bʌ jini chubʌ'añʌl tsa' bʌ i ch'ʌmʌyob? Juntiquil 

o cha'tiquil xch'oc cha'an jujuntiquil soldado. Jini ch'ʌlbil bʌ bujcʌl mi caj i ch'ʌm 
tilel Sísara, Joch'bil bʌ bujcʌl am bʌ i ts'ijbal tac Che' bajche' mi' ch'ʌmob año' 
bʌ i ye'tel, che' mi' mʌjlelob i cha'an”, che'en. 

31Che'ʌch yom mi' laj jilelob a contrajob c Yum. Pero jini mu' bʌ i c'uxbiñetob 

yom lajal i p'ʌtʌlel bajche' q'uin che' mi' pasel. Che'ʌch tsi' cha'leyob c'ay. 
Cha'c'al jab ma'anic tsi' yubiyob i tic'lʌntel jini israelob. 

Jueces 6 

I pʌyol Gedeón 

1Jini israelob tsi' cha'leyob chuqui jontol ti' wut lac Yum. Jini cha'an lac Yum tsi' 

yʌc'ʌyob ti' wenta Madián wucp'ejl jab. 

2Che' añobix ti' wenta Madián, tsi' q'ueleyob cabʌl wocol. Cha'an ti caj jini 

madiañob tsa' caji i sʌclañob ch'en tac ti wits ba' mi' yajñelob. 

3Che' bʌ tsi' cha'leyob pac', tsa' tiliyob madiañob yic'ot amalecob, yic'ot yaño' 

bʌ ch'oyolo' bʌ ti' pasibal q'uin cha'an mi' contrajiñob. 

4Che' bʌ tsa' coli pac', tsi' jisayob i wut jini pʌc'ʌbʌl c'ʌlʌl ti Gaza. Ma'anic chuqui 

tsi' cʌybeyob israelob cha'an mi' c'uxob, mi tiñʌme', mi wacax, mi burro. 

5Come motocña tsa' tiliyob yic'ot i wacax yic'ot pisil bʌ otot tac yic'ot camello. 

Jomocñayob che' bajche' sajc'. Tsa' tili i ch'ʌmob pejtelel chubʌ'añʌl ti jini lum. 

6Che' jini tsa' ochi ti pobre pejtelel israelob cha'an ti' caj jini madiañob. C'am tsi' 

pejcayob lac Yum. 

7Che' bʌ tsi' pejcayob lac Yum jini israelob ti c'am bʌ t'an ti' caj madiañob, 

8lac Yum tsi' chocbeyob tilel juntiquil x'alt'an. Tsi' yʌlʌ: Lac Yum, i Dios Israel, 

woli' yʌl: “Joñon tsac loc'sayetla ti Egipto ba' woliyetla ti majtan e'tel. 

9Tsa cʌc'ʌyetla ti libre che' añetla ti' wenta egiptojob, yic'ot che' añetla ti' wenta 

yaño' bʌ tsa' bʌ i tic'layetla. Tsac chocoyob loq'uel ti la' tojlel. Tsa cʌq'ueyetla i 
lum. 

10Tsac subeyetla: A Yumon, a Dioson. Mach mi' la' bʌc'ñan i diosob amorreojob 

ba' woliyetla ti chumtʌl, cho'on, pero ma'anic tsa' la' jac'ʌ c t'an”. Che' tsi' yʌlʌ 
lac Yum, che'en jini x'alt'an. 

11Tsa' tili i yAngel lac Yum. Tsa' buchle ti yebal c'olol am bʌ ti Ofra, i cha'an 

Joás jini abiezer. Jini Gedeón (i yalobil Joás) woli' tijcan trigo ti' yotlel vino. Woli' 
muc jini trigo cha'an ma'anic mi' q'uelob jini madiañob. 

12I yAngel lac Yum tsa' c'oti i pejcan. Tsi' yʌlʌ: Wʌle lac Yum an a wic'ot ti isujm. 

Wen ch'ejlet, che'en. 

13Gedeón tsa' caji i yʌl: Mi isujm wʌ' an lac Yum quic'ot, ¿chucoch tsa' ujti 

pejtelel ili wocol tic tojlel lojon? ¿Bacan tsiquil pejtelel i p'ʌtʌlel tsa' bʌ i pʌsbeyob 
c ñojte'el lojon? Tsi' subeyon lojon bajche' tsi' pʌyʌyob loq'uel ti Egipto. Lac 
Yum tsa'ix i cʌyʌyon lojon. Tsa'ix i yʌc'ʌyon lojon ti jilel ti' c'ʌbob madiañob. Che' 
tsi' yʌlʌ Gedeón. 

14Lac Yum tsi' pʌsbe i yutslel. Tsi' sube: Cucu, c'ʌñʌ ili a p'ʌtʌlel cha'an ma' 

coltan loq'uel jini israelob ti' c'ʌbob madiañob. Come joñonʌch mu' bʌ c choquet 
majlel, che'en lac Yum. 

15Gedeón tsi' yʌlʌ: C Yum, ¿bajche' mi mejlel j coltan jini israelob? Come 

p'ump'uñob c pi'ʌlob i p'olbalob Manasés. Joñon ja'el cojix bʌ i yalobilon c tat, 
che'en. 

16Lac Yum tsi' jac'be: Añon a wic'ot. Mi caj a laj jisan jini madiañob ti pejtelelob, 

che'en. 

17Gedeón tsi' sube: Mi uts'at ma' q'uelon awocolic pʌsbeñon i yejtal a p'ʌtʌlel 

cha'an mic ña'tan ti isujm tsa' pejcayon jatet. 

18Ti wocol t'an mij c'ajtibeñet, mach ma' cʌyon jinto mic cha' julel che' mic 

ch'ʌmbeñet tilel a majtan, che'en. Lac Yum tsi' jac'be: Mi caj c pijtañet jinto ma' 
cha' julel, che'en. 

19Gedeón tsa' ochi i chajpan juncojt alʌ chivo yic'ot waj melbil bʌ ti juncujch 

harina mach bʌ anic i levadurajlel. Tsi' yotsa jini we'elʌl ti chiquib. Tsi' yotsa i 
ya'lel ti p'ejt. Che' bʌ tsa' loq'ui, tsa' caji i yʌq'uen lac Yum ya' ti yebal c'olol. 

20Awilan i yAngel lac Yum tsi' sube: Jini we'elʌl yic'ot jini caxlan waj mach bʌ 

anic i levadurajlel yom ma' wʌc' ila ti pam xajlel. Mulu yic'ot i ya'lel, che'en. 
Che'ʌch tsi' mele che' bajche' tsa' subenti Gedeón. 

21I yAngel lac Yum tsi' sʌts'ʌ i c'ʌb yic'ot jini te' chucul bʌ i cha'an. Che' bʌ tsa' 

c'ʌlʌ c'oti jini te' ya' baqui an jini we'elʌl yic'ot jini waj, tsa' loq'ui c'ajc ya' ti xajlel. 
Tsi' pulu jini we'elʌl yic'ot jini caxlan waj mach bʌ anic i levadurajlel. Che' bʌ tsa' 
ujti jini, tsi' cha' sʌtʌ i bʌ i yAngel lac Yum ti' wut. 

22Che' bʌ tsi' ña'ta Gedeón ti isujm jiñʌch i yAngel lac Yum tsa' bʌ i pejca, tsi' 

yʌlʌ: C Yum Dios, p'ump'uñon come tsa'ix j q'uele lojon c bʌ yic'ot i yAngel c 
Yum che' tic wa'tʌlel. Mi caj c chʌmel, che'en. 

23Lac Yum tsi' jac'be: La' ñʌch'lec a pusic'al. Mach a cha'len bʌq'uen, come 

ma'anic ma' cajel ti chʌmel, che'en. 

24Jini cha'an Gedeón tsa' caji i melben lac Yum i pulʌntib i majtan. Tsi' yotsʌbe 

i c'aba' c Yum Salom mu' bʌ i yʌl ti lac t'an: “Lac Yum mi' ñʌch'tesañonla”. C'ʌlʌl 
wʌle ya'to an ili pulʌntib ya' ti Ofra ba'an jini abiezerob. 

25Awilan ti jini jach bʌ ac'ʌlel lac Yum tsa' caji' pejcan: Loc'san tat wacax ti' 

potrero a tat, juncojt tat wacax am bʌ jump'ejl i jabilel. Yom ma' jem jini pulʌntib 
i cha'an Baal am bʌ ti' yotot a tat. Bic'ti top'o jini dios Asera ya' bʌ lotol ti' t'ejl. 

26Cha' wa'chocobeñon pulʌntib cha'an ma' wʌq'uen i majtan a Yum Dios ti' pam 

jini xuc'ul bʌ xajlel. Tsolol yom jini xajlel tac. Pʌyʌ tilel jini wacax. Yom ma' 
pulbeñon c majtan ya' ti pulʌntib. Pulu jini dioste' Asera che' bajche' si', che'en. 

27Jini cha'an Gedeón tsi' pʌyʌ tilel lujuntiquil x'e'telob i cha'an. Tsa' caji i mel 

che' bajche' tsi' sube lac Yum. Pero cha'an woli' bʌc'ñan i pi'ʌlob i tat yic'ot yaño' 
bʌ ti tejclum, ma'anic tsi' mele ti q'uiñil. Tsi' mele ti ac'ʌlel. 

28Awilan che' ti sʌc'ajel, che' bʌ tsa' cajiyob ti ch'ojyel ya' ti tejclum, tsi' q'ueleyob 

jejmenix jini pulʌntib i cha'an Baal. Tsepbilix jini dioste' i c'aba' Asera am bʌ ti' 
tojel pulʌntib. Tsi' q'ueleyob jini wacax am bʌ jump'ejl i jabilel pulemix ya' ti tsiji' 
bʌ pulʌntib tsa' bʌ poj ujti i mel. 

29Che' jini tsa' caji i c'ajtibeñob i bʌ: ¿Majqui tsi' mele iliyi? che'ob. Che' bʌ tsa' 

wen caji i c'ajtiñob majqui tsi' mele, tsa' subentiyob: Gedeón (i yalobil Joás) 
jiñʌch tsa' bʌ i mele, che'ob. 

30Jini cha'an jini winicob ya' ti tejclum tsa' tili i pejcañob Joás: Pʌyʌ loq'uel a 

walobil cha'an mi' chʌmel. Come tsa'ix i jeme i pulʌntib Baal. Tsa'ix i laj bic'ti 
tsepe jini dios Asera am bʌ ti' tojel jini pulʌntib, che'ob. 

31Jini Joás tsa' caji i subeñob winicob tsa' bʌ c'oti ti' tojlel: ¿Mu' ba cajel la' tech 

leto cha'an mi la' coltan Baal? ¿Mach ba diosic cha'an mi' coltan i bʌ? Majqui 
jach yom i coltan Baal mi caj i chʌmel wʌle. Mi diosʌch jini Baal, la' i bajñel 
cha'len leto ti' contra jini winic tsa' bʌ i jembe i pulʌntib, che'en. 

32Che' jini ti jim bʌ q'uin Joás tsi' yotsʌbe i c'aba' Gedeón ti Jerobaal, mu' bʌ i 

yʌl ti lac t'an: “La' i bajñel cha'len leto jini Baal”, come Gedeón tsi' jembe i 
pulʌntib. 

33Awilan pejtelel jini madiañob yic'ot jini amalecob, yic'ot jini año' bʌ ti' pasibal 

q'uin junsujm jach tsi' tempayob i bʌ. Tsa' majli i tempañob i bʌ ya' ti joctʌl i 
c'aba' Jezreel. 

34Ti jim bʌ ora i yEspíritu lac Yum tsa' c'oti ti' tojlel Gedeón. Tsi' wusu jini xulub. 

Pejtelel jini abiezerob tsa' laj tiliyob. 

35Tsi' choco majlel suboñelob tac ti lumal Manasés. Tsa' caji i much'quiñob i bʌ 

ti' tojlel ja'el. Che' ja'el tsi' choco majlel suboñelob ti Aser, yic'ot ti Zabulón, yic'ot 
ti Neftalí. Jini ya' bʌ chumulob tsa' tiliyob ti' tojlel ja'el. 

36Che' jini Gedeón tsi' sube Dios: Mi isujm mi caj a coltan jini israelob tic tojlel 

che' bajche' tsa' wʌlʌ, 

37mi caj c loc'san i tsutsel tiñʌme' ya' ti pam otot. Che' ti sʌc'ajel mi ach' i tsutsel 

che' wen tiquin lum, mi caj c ña'tan isujm mi caj a coltan Israel tic tojlel che' 
bajche' tsa' subeyon, che'en Gedeón. 

38Awilan che' bʌ tsa' sʌc'a pañimil ti yijc'ʌlal, tsa' caji' yʌts'ben i ya'lel i tsutsel 

tsa' bʌ ach'a. Tsa' bujt'i jump'ejl colem taza. 

39Che' jini Gedeón tsi' cha' sube lac Yum: Machme cajic a mich'leñon c Yum 

cha'an wolic cha' pejcañet yambʌ junyajl. Cojach yambʌ junyajl com j q'uel i 
yejtal a p'ʌtʌlel ya' ti' tsutsel tiñʌme. Awocolic che' mi cʌc' i tsutsel ti pañimil yom 
tiquin mi yajñel. Cojach yom mi' yʌch'an lum ti ye'eb, che'en. 

40Ti jim bʌ ac'ʌlel Dios tsi' mele che' bajche' tsi' c'ajtibe. Wen tiquin tsa' cʌle i 

tsutsel. Cojach jini lum tsa' ach'a ti ye'eb. 

Jueces 7 

Gedeón tsi' jisa madiañob 

1Che' ti yijc'ʌlal wen seb to tsa' ch'ojyi Jorobaal, jiñʌch Gedeón, yic'ot pejtelel 

jini winicob tsa' bʌ pʌjyiyob tilel. Tsa' majliyob c'ʌlʌl ti' loq'uib ja' ya' ti Harod. Ya' 
añob madiañob ti jini bujtʌl i c'aba' More. 

2Lac Yum tsi' sube Gedeón: Ñumenix ti p'is jini soldadojob woli' majlelob a 

wic'ot. Mach mejlic cʌq'ueñetla la' jisan jini madiañob che' cabʌletla ame che' 
jini mi cajel i lon chañ'esañob i bʌ jini israelob, ame cajic i yʌlob: “Tic bajñel 
p'ʌtʌlel tsa' mejli j coltan c bʌ”, ame lon che'ob. 

3Yom ma' subeñob: “Majqui jach an i bʌq'uen ti' pusic'al la' i cʌy ti ora jini wits 

Galaad”, che'en. Che' jini cabʌl winicob tsa' sujtiyob ti ora, cha'p'ejl i cha'c'al mil 
(22,000). Tsa' jach cʌleyob lujump'ejl mil winicob. 

4Lac Yum tsi' cha' sube Gedeón: Cabʌl to a winicob tsa' bʌ cʌleyob. Pʌyʌyob 

majlel ya' ti ja' cha'an mic yajcʌbeñet jini weño' bʌ. Jini yajcʌbil bʌ c cha'an, 
jiñʌch yom bʌ mi' majlel a wic'ot. Pero jini mach bʌ yajcʌbilic c cha'an mach 
mejlic ti majlel a wic'ot, che'en lac Yum. 

5Che' jini tsa' caji ti majlel Gedeón yic'ot pejtelel jini winicob ya' ti ja'. Lac Yum 

tsi' sube Gedeón: Parte yom ma' wʌc' pejtelel jini mu' bʌ i loch'ob ja' ti' c'ʌb 
cha'an mi' japob ja' che' bajche' mi' lec' ja' ts'i'. Che' ja'el parte yom ma' wʌc' 
pejtel jini winicob mu' bʌ i ñoctʌlob ti lum cha'an mi' japob ja'. 

6Jo'lujunc'al (300) winicob tsi' loch'oyob ja' ti' c'ʌb cha'an mi' japob. Pejtelel i 

pi'ʌlob tsa' ñocleyob cha'an mi' japob ja'. 

7Lac Yum tsi' sube Gedeón: Mi caj j c'ʌn ili jo'lujunc'al winicob cha'an mic jisan 

jini madiañob. Jiñobʌch tsa' bʌ i loch'oyob ja' ti' c'ʌb cha'an mi' japob. Mi caj cʌc' 
ti la' c'ʌb jini madiañob. La'ix sujticob majlel ti' yotot yaño' bʌ winicob, che'en lac 
Yum. 

8Gedeón tsi' ch'ʌmʌ jini uc'um tac yic'ot trompeta tac ti' tojlel winicob. Tsi' cha' 

choco majlel ili israelob ti' yototob. Cojach tsa' cʌleyob jini jo'lujunc'al winicob. 
Ya' much'ulob jini madiañob ti joctʌl, ya' ti entʌl. 

9Ti jim bʌ ac'ʌlel lac Yum tsi' pejca: Ch'ojyen ti ora. Cucu ya' ba' much'ulob jini 

madiañob, come tsa'ix cʌc'ʌyob ti a wenta cha'an ma' jisañob. 

10Mi an a bʌq'uen che' ma' bajñel majlel ti' contra, pʌyʌ jubel Fura jini a waj e'tel, 

ya' ba' tempʌbilob jini winicob. 

11Ya'i mi caj a wubin chuqui woli' yʌlob. Che' jini mi caj a wutsi p'ʌt'an cha'an 

ma' contrajiñob. Jini cha'an tsa' jubi majlel yic'ot Fura i yaj e'tel ya' ti' ti' ba' 
much'ulob jini xcʌntayajob i cha'an Madián. 

12Awilan ya' much'ulob ti joctʌl cabʌl madiañob yic'ot amalecob, yic'ot jini tilemo' 

bʌ ti' pasibal q'uin. Lajal i yonlel bajche' sajc'. Ya'an bajc'ʌl camello che' bajche' 
i yonlel i ji'il colem ja'. 

13Che' bʌ tsa' c'oti Gedeón ti lʌc'ʌl, juntiquil winic woli' suben i pi'ʌl chuqui tsi' 

ñajle: Joñon tsac ñajle junc'ojl waj. Woli' jubel tilel ba' much'quibilonla. Tsa' c'ʌlʌl 
jubi ti lac tojlel. Tsʌts tsi' cuju jump'ejl pisil bʌ otot. Tsa' ch'a' yajli, che'en. 

14Yambʌ winic tsi' jac'be: Jiñʌch i p'ʌtʌlel Gedeón (i yalobil Joás ch'oyol bʌ ti 

Israel). Dios tsa'ix i yʌc'ʌ ti' c'ʌb Gedeón pejtelel jini madiañob cha'an mi' 
jisañob, che'en. 

15Gedeón tsi' yubi jini winic che' woli' sub i ñajal yic'ot che' woli' tsictesan i 

sujmlel. Tsi' ñocchoco i bʌ i ch'ujutesan lac Yum. Che' jini tsa' cha' c'oti ba' 
tempʌbilob jini israelob. Tsi' subeyob: Ch'ojyenla ti ora, come lac Yum tsa'ix i 
yʌc'ʌ ti laj c'ʌb pejtelel jini madiañob cha'an mi lac jisañob, che'en Gedeón. 

16Tsa' caji i mel ti uxmojt jini jo'lujunc'al winicob. Ti jujuntiquil tsi' yʌq'ueyob 

trompeta yic'ot uc'um ba' woli' lejmel c'ajc ti mal. 

17Gedeón tsi' subeyob: Yom mi la' wen q'uel bajche' mic mel. Che' ya'ix añon ti 

junwejl ba' much'ulob, che' mic wus jini trompeta, che'ʌch yom mi' la' mel ja'el. 

18Temel mi caj c wus jini trompeta joñon yic'ot jini winicob mu' bʌ i majlelob 

quic'ot. Che' jini yom mi la' wus la' trompeta ya' ti' joytʌlel ba' much'ulob. Yom 
mi la' pejcan ti c'am bʌ t'an: “I cha'añon lac Yum yic'ot Gedeón”, che'etla. Che' 
tsi' yʌlʌ Gedeón. 

19Che' jini tsa' c'oti Gedeón yic'ot jini jo'c'al winicob ya' ti junwejl ba' much'ulob 

jini madiañob. Woli' q'uextañob i bʌ jini xcʌntayajob che' ti' yojlil ac'ʌlel. Che' jini 
tsa' caji i wusob jini trompeta tac. Tsi' top'oyob jini uc'um tsa' bʌ i ch'ʌmʌyob 
majlel. 

20Jini uxmojt soldadojob tsi' wusuyob trompeta. Tsi' top'oyob i yuc'um. Ti ts'ej 

bʌ i c'ʌbob tsi' cha' ch'ʌmʌyob jini nich c'ajc. Ya' ti ñoj bʌ i c'ʌbob tsi' chucuyob 

majlel trompeta woli bʌ i wusob. Tsi' cha'leyob oñel: I yespada lac Yum am bʌ 
ti' wenta Gedeón, che'ob. 

21Che' jini ti jujuntiquil tsa' wa'leyob ti' joytʌlel ba' much'ul jini winicob. Jini 

madiañob tsa' loq'uiyob ti oñel cha'an mi' puts'elob. 

22Che' bʌ tsi' wusuyob trompeta jini jo'lujunc'al israelob, lac Yum tsi' yʌq'ue 

madiañob i wʌlʌc tsʌnsañob i bʌ ti' tojlel i pi'ʌlob ya' ba' tempʌbilob. Jini 
soldadojob tsa' puts'iyob majlel ti Betsita, ya' ti' tojel Zerera, yic'ot c'ʌlʌl ba' jaxʌl 
i lumal Abelmehola ti Tabat. 

23Tsa' pʌjyiyob tilel pejtelel israelob loq'uemo' bʌ ti Neftalí, yic'ot ti Aser, yic'ot ti 

pejtelel Manasés. Tsa' caji i yajñesañob majlel jini madiañob. 

24Gedeón tsi' choco majlel suboñel ti' tojlel pejtelel jini chumulo' bʌ ti wits i c'aba' 

Efraín. Tsi' subeyob: La'la cha'an mi la' mʌctan jini madiañob ya' ba' mi' c'axelob 
ti Jordán ja' c'ʌlʌl ti Bet-bara, che'en. Che' jini pejtelel jini winicob ti Efraín tsa' 
pʌjyiyob tilel. Tsi' mʌctayob jini c'axib ja' am bʌ ti Jordán c'ʌlʌl ti Betbara. 

25Che' jini tsi' chucuyob cha'tiquil i reyob jini madiañob, Oreb yic'ot Zeeb. Tsi' 

tsʌnsayob Oreb ya' ti xajlel i c'aba' Oreb. Jini Zeeb tsa' tsʌnsʌnti ya' baqui mi' 
chajpañob i ya'lel ts'usub i c'aba' Zeeb. Tsi' yajñesayob majlel jini madiañob. 
Wi'ilix tsi' wox cuchbeyob tilel i jol Oreb yic'ot Zeeb ti' tojlel Gedeón ti junwejl jini 
Jordán. 

Jueces 8 

Gedeón tsi' cʌchʌ i rey madiañob 

1Jini winicob ti Efraín tsa' caji i subeñob Gedeón: ¿Chucoch leco jax woli a mel? 

Ma'anic tsa' pʌyʌyon lojon che' bʌ tsa' majliyetla ti guerra ti' contra Madián, 
che'ob. Cabʌl tsa' caji i yʌ'leñob ti tsʌts bʌ t'an. 

2-3Jini cha'an Gedeón tsi' subeyob: Mach yoque anic i c'ʌjñibal jini tsa' bʌ c 

cha'le, pero wen ñuc jini tsa' bʌ la' cha'le. Come lac Yum tsa'ix i yʌc'ʌ ti la' c'ʌb 
jini Oreb yic'ot Zeeb, jini yumʌlo' bʌ ti Madián. Jini cha'an, ¿chuqui i c'ʌjñibal jini 
tsa' bʌ c cha'le? che'en. Che' jini tsa' lajmiyob i mich'ajel che' bʌ tsi' yubiyob ili 
t'an. 

4Tsa' cha' tili Gedeón ti Jordán. Temel tsa' c'axi yic'ot jini jo'lujunc'al i winicob. 

Wen lujbeñobix, pero tsi' chʌn ajñesayob i contrajob. 

5Che' jini tsa' tiliyob ti Sucot. Gedeón tsi' subeyob jini ya' bʌ añob ti Sucot: 

Awocolic mic subeñetla aq'ueñob chuqui mi' c'uxob yic'ot chuqui mi' japob ili 
winicob año' bʌ quic'ot, come wen lujbeñobix. Wolic toj sʌclan lojon jini Zeba 
yic'ot Zalmuna, reyob ti Madián, che'en. 

6Jini año' bʌ i ye'tel ti Sucot tsi' yʌlʌyob: ¿Tsa'ix ba ajq'ui ti la' wenta jini Zeba 

yic'ot Zalmuna? ¿Yom ba mi cʌq'ueñob waj a soldadojob che' maxto anic tsa' 
la' cʌchʌyob? che'ob. 

7Gedeón tsi' jac'beyob: Lac Yum mi caj i yʌc' tij c'ʌb lojon jini Zeba yic'ot 

Zalmuna. Che' jini mi caj c joch'etla ti ch'ix ti pejtelel la' bʌc'tal ya' ti colem bʌ i 
tiquiñal pañimil, che'en. 

8Tsa' caji ti letsel majlel ti Peniel. Che' c'otemobix tsi' c'ajtibeyob i bʌl ñʌc'ʌl. 

Pero jini año' bʌ ti Peniel lajal tsa' caji i yʌlob che' bajche' jini año' bʌ ti Sucot. 

9Gedeón tsi' subeyob jini año' bʌ ti Peniel: Jinto che' tsa'ix mʌjli c cha'an, mux 

caj c cha' sujtel tilel. Mi caj c jem jubel ili chan bʌ ts'ajc, che'en. 

10Ti jim bʌ ora ya' añob Zeba yic'ot Zalmuna ti Carcor temel yic'ot jo'lojuntiquil 

mil soldadojob. Jiñobʌch i colobal jini winicob tilemo' bʌ ti' pasibal q'uin. Tsa' 
tsʌnsʌntiyob che' bajche' wʌcc'al mil winicob yujilo' bʌ guerra. 

11Tsa' letsi tilel Gedeón ya' ti bij baqui mi' ñumelob jini ch'oyolo' bʌ ti Noba yic'ot 

ti Jogbeha ya' ti' pasibal q'uin, chumulo' bʌ ti pisil bʌ otot. Gedeón tsi' jisa jini 
soldadojob che' mach yʌxʌlobic i yo. 

12Che' bʌ tsa' puts'iyob Zeba yic'ot Zalmuna, tsa' caji i wersa ajñesañob majlel 

jinto tsa' mejli i chucob jini cha'tiquil rey ti Madián. Jini yaño' bʌ soldadojob tsa' 
wen cajiyob ti puts'el. 

13Ti jim bʌ ora Gedeón (i yalobil Joás) tsa' cha' sujti ti guerra. Tsa' sujti ti' jajp 

wits i c'aba Heres. 

14Tsi' chucu juntiquil ch'iton winic ch'oyol bʌ ti Sucot. Tsi' c'ajtibe i c'aba' tac jini 

yumʌlob yic'ot jini ñuc bʌ i ye'tel ti Sucot. Tsi' yʌc'ʌ ti ts'ijbuntel ti jun. Ti' pejtelel 
añob wuclujuntiquil i chʌnc'al (77) winicob. 

15Che' bʌ tsa' cha' c'oti Gedeón ya' ti Sucot, tsa' caji i subeñob: Awilan wʌ'ix an 

jini Zeba yic'ot Zalmuna. Tsa' la' wajleyon. Tsa' la' subeyon: “¿Anix ba ti la' c'ʌb 
jini Zeba yic'ot Zalmuna? Yom ba mi cʌq'ueñob i bʌl i ñʌc' la' winicob che' 
lujbeñob?” che'etla, che'en Gedeón. 

16Che' jini tsi' chucu jini año' bʌ i ye'tel ti Sucot. Tsi' ju'sʌbeyob i pusic'al yic'ot 

jini ch'ix yic'ot tsajatun am bʌ ti' tiquiñal pañimil. 

17Che' ja'el tsi' wersa jeme jini chan bʌ ts'ajc ti Peniel. Tsi' tsʌnsayob jini winicob 

ya'i. 

18Gedeón tsi' sube jini Zeba yic'ot Zalmuna: ¿Bajche' yilal jini winicob tsa' bʌ la' 

tsʌnsa ti Tabor? che'en. Tsi' jac'beyob: Che' bajche' jatet. Ti jujuntiquil che'ʌch 
yilal bajche' i yalobil rey, che'ob. 

19Gedeón tsi' subeyob: Querañobʌch jini winicob. Melel mic subeñetla, come 

mic bʌc'ñan jini cuxul bʌ lac Yum, tsa'ic la' wʌc'ʌyob ti sujtel ti' yotot, ma'anic 
mic wersa tsʌnsañetla, che'en. 

20Che' jini tsi' sube Jeter jini ascuñʌl bʌ i yalobil: Ch'ojyen ti ora, tsʌnsañob, 

che'en. Pero jini ch'iton ma'anic tsi' bots'o i machit come tsi' cha'le bʌq'uen, 
come ch'iton to. 

21Zeba yic'ot Zalmuna tsi' subeyob: Ch'ojyen jatet, tsʌnsañon lojon, come 

winiquet lajal bajche' joñon lojon. La' chʌmicon lojon ti a p'ʌtʌlel, che'ob. Jini 
cha'an tsa' tejchi Gedeón. Tsi' tsʌnsa Zeba yic'ot Zalmuna. Tsi' ch'ʌmʌ jini 
uts'atax bʌ tsucu taq'uin am bʌ ti' bic' i camello. 

I yujtibal Gedeón 

22Jini israelob tsi' subeyob Gedeón: La'ix ochiquet tic yum lojon, ti wi'il a walobil 

yic'ot a buts, come tsa'ix a coltayon lojon ti' tojlel jini madiañob, che'ob. 

23Pero Gedeón tsi' subeyob: Mach mejlicon ti ochel ti la' yum, mi calobilic, come 

co jach lac Yum Dios mi caj la' yuman. 

24Pero com c'ajtibeñetla wocol t'an cha'an mi la' wʌq'ueñon jini oro tsa' bʌ la' 

taja ti jujuntiquil, che'en. Come añob i cha'an wen uts'atax bʌ ujʌl melbil bʌ ti 
oro, come ismaelob jini winicob. 

25Tsi' jac'beyob: Ti pejtelel c pusic'al mi cʌq'ueñet lojon, che'ob. Che' jini tsa' 

caji i tʌsob pisil ba' tsi' yʌc'ʌyob jini uya'ʌl tac melbil bʌ ti oro tsa' bʌ i tajayob ti 
jujuntiquil. 

26Ti pejtelel i yalel jini oro tac tsa' bʌ i c'ajti añʌch i tojol che' bajche' lujunc'al mil 

peso. Parte an i ch'ʌjlil tac yic'ot jini xotol tac bʌ tsucu taq'uin yic'ot jini bujcʌl 
tac wen melbil bʌ tsa' bʌ i c'ʌñʌyob jini reyob ti Madián, yic'ot ja'el jini xotol bʌ 
tsucu taq'uin tsa' bʌ i yʌc'ʌyob ti' bic' jini camello. 

27Gedeón tsa' caji i mel jump'ejl efod yic'ot jini oro cha'an mi' choc majlel ti 

cʌntʌntel ya' ti Ofra. Pejtelel jini israelob tsa' caji i ch'ujutesañob jini efod c'ʌlʌl 
jinto tsa' sojqui ja'el Gedeón temel yic'ot i yalobilob. 

28Che'i tsa' jisʌntiyob jini madiañob ti' tojlel israelob. Ma'anix tsa' mejli i chʌn 

ch'ejlesañob i bʌ. Cha'c'al jab ma'anix tsa' tic'lʌntiyob jini israelob che' cuxul to 
Gedeón. 

29Che' bʌ tsa' ujti pejtelel jini, Gedeón tsa' cha' sujti ti' yotot. 

30An lujuntiquil i chʌnc'al i yalobilob Gedeón ti pejtelelob, come cabʌl i yixicob. 

31Tsi' yʌq'ue i yalobil ja'el juntiquil i yixic ya' bʌ an ti Siquem. Tsi' yotsʌbe i c'aba' 

Abimelec. 

32Wen ñoxix tsa' chʌmi Gedeón (i yalobil Joás). Ya' tsa' mujqui ti mucoñibʌl ti' 

t'ejl i tat i c'aba' Joás, ya' ti Ofra ba'an jini abiezerob. 

33Pero che' chʌmenix Gedeón, jini israelob tsa' cha' caji i ch'ujutesañob jini dios 

Baal. Tsi' diosiyob jini Baalberit. 

34Jini israelob ma'anix tsi' chʌn ña'tayob lac Yum Dios. Ma'anix tsi' chʌn 

ña'tayob ja'el mi jiñʌch lac Yum tsa' bʌ i coltayob ti' tojlel i contrajob. 

35Ma'anix tsi' wen pejcayob i yalobilob Jerobaal am bʌ i c'aba' ti Gedeón, 

anquese Gedeón tsi' wen coltayob che' woliyob ti wocol. 

Jueces 9 

I yumʌntel Abimelec 

1Jini Abimelec (i yalobil Jerobaal) tsajni ti Siquem ba'an i pi'ʌlob i ña'. Tsi' 

subeyob: 

2La' wocolic subenla jini winicob ti Siquem: “¿Yom ba mi' cha'leñob yumʌl jini 

lujuntiquil i chʌnc'al i yalobilob Jerobaal? ¿Mach ba yomic mi' yochel juntiquil 
jach ti yumʌl?” che'etla. Yom mi la' wen ña'tan lac pi'ʌl jach lac bʌ, junlajal lac 
ñojte'el yic'ot lac lumal, che'en Abimelec. 

3Jini i yichañob tsa' caji i pejcañob jini winicob año' bʌ ti Siquem che' bajche' 

tsa' subentiyob. Jini winicob tsi' yʌlʌyob uts'at mi yochel Abimelec ti' yumob, 
come i pi'ʌlob i bʌ. 

4Che' jini tsi' yʌq'ueyob lujump'ejl i chʌnc'al sʌsʌc taq'uin loq'uem ti' templo 

Baalberit. Abimelec tsi' c'ʌñʌ jini taq'uin cha'an mi' pʌy jini winicob mach bʌ 
añobic i ña'tʌbal yic'ot mach bʌ añobic i c'ʌjñibal. Tsa'ʌch i jac'ʌyob. 

5Che' bʌ tsa' cha' tili Abimelec ti' yotot i tat ya' ti Ofra, tsi' tsʌnsa pejtel i yerañob 

anquese juntiquil jach i tatob i c'aba' Jerobaal, tsa' bʌ i cʌyʌ lujuntiquil i chʌnc'al 
i yalobilob. Ya' ti jini jach bʌ xajlel tsa' laj tsʌnsʌntiyob. Pero tsa' cʌle Jotam i xut 
alob Jerobaal, come tsa' puts'i. 

6Tsa' caji i laj tempañob i bʌ año' bʌ ti Siquem yic'ot ti Betmilo ya' ba'an jini ñoxix 

bʌ c'olol te' am bʌ ti Siquem cha'an mi' wa'chocoñob Abimelec ti rey. 

7Che' bʌ tsa' subenti Jotam, tsa' majli ti chan bʌ wits i c'aba' Gerizim. C'am tsa' 

caji ti t'an. Tsi' subeyob jini año' bʌ ti Siquem: Yom mi la' ñich'tʌbeñon c t'an 
cha'an che' jini mi' ñich'tañetla lac Yum. 

8Awilan jiñʌch jump'ejl lajiya. Jini te' tac tsi' ña'tayob i yajcan i rey. Tsi' subeyob 

jini olivote': “Cha'len a yumʌntel tic tojlel lojon”, che'ob. 

9Pero jini olivote' tsi' jac'ʌ: “¿Yom ba mij cʌy c mel aceite mu' bʌ i yʌq'uen i 

wenlel Dios yic'ot i wenlel winicob cha'an mi cotsan c bʌ ti' yum yan tac bʌ te'?” 
che'en. 

10Jini te' tac tsi' subeyob higuera te': “Yom ma' wochel jatet tic rey lojon”, che'ob. 

11Jini higuera te' tsi' jac'ʌ: “¿Yom ba mij cʌy c mel jini tsaj bʌ c wut cha'an mi 

cochel ti yumʌl ti' tojlel yan tac bʌ te'?” che'en. 

12Ti wi'il jini te' tac tsi' subeyob i yʌq'uil ts'usub: “Yom ma' cha'len yumʌl jatet tic 

tojlel lojon”, che'ob. 

13Pero jini i yʌq'uil ts'usub tsi' jac'beyob: “¿Yom ba mij cʌy c wut mu' bʌ i mulan 

Dios yic'ot winicob cha'an mi' yumañon yambʌ te'?” che'en. 

14Jini cha'an, jini te' tac tsi' subeyob jini ch'ixte': “Wʌle ch'ixte', cha'len a 

yumʌntel jatet tic tojlel lojon”, che'ob. 

15Jini ch'ixte' tsi' jac'beyob ja'el: “Mi ti isujm woli la' yajcañon cha'an mic cha'len 

yumʌntel ti la' tojlel, la'la tic tojlel. Yom mi la' peq'uesan la' bʌ cha'an mi la' 
wajñel ti cʌxñʌlel. Mi mach la' womic, la' loq'uic c'ajc ba' añon. La' i laj jisan jini 
colem ch'ujte' tac am bʌ ti Líbano”, che'en. Che' tsi' yʌlʌ Jotam. 

16Jotam tsi' chʌn subeyob jini ch'oyolo' bʌ ti Siquem: Jini cha'an wʌle yom mi la' 

ña'tan mi toj, mi uts'at, bajche' tsa' la' mele che' bʌ tsa' la' wa'choco ti rey 
Abimelec. Yom mi la' ña'tan mi woli la' c'uxbin o mi woli la' ts'a'len i pi'ʌlob 
Gedeón. 

17Come c tat tsi' cha'le guerra cha'an mi' coltañetla. Tsi' ña'ta i yʌc' i bʌ ti jilel 

cha'an mi la' loq'uel ti' c'ʌb jini año' bʌ ti Madián. 

18Pero wʌle tsa'ix tejchiyetla ti' contra i pi'ʌlob c tat. Tsa'ix la' tsʌnsa jini ch'iton 

bʌ i yalobilob. Jump'ejl jach xajlel tsa' la' c'ʌñʌ la' tsʌnsan jini lujump'ejl i chʌnc'al 
(70) winicob queraño' bʌ. Tsa'ix la' wa'choco ti rey Abimelec i yalobil bʌ i criada 
Gedeón la' pi'ʌlʌch. 

19¿Che' ba yom melol ti isujm? ¿Uts'at ba chuqui tsa' la' melbe Jerobaal yic'ot i 

yalobilob? Mi jump'ejl la' pusic'al, mi toj, yom mi la' wubin i tijicñʌyel la' pusic'al 
yic'ot Abimelec. Che' ja'el la' i yubin i tijicñʌyel Abimelec la' wic'ot. 

20Pero mi mach wenic bajche' tsa' la' mele, la' tilic c'ajc loq'uem bʌ ba'an 

Abimelec. La' i jisan pejtelel año' bʌ ti Siquem yic'ot año' bʌ ti Milo. La' wersa 
loq'uic tilel c'ajc ja'el ba'an año' bʌ ti Siquem yic'ot ti Milo cha'an mi' jisan jini 
Abimelec. Che' tsi' yʌlʌ Jotam. 

21Jotam tsa' mejli ti colel. Tsa' puts'i majlel c'ʌlʌl ti Beer. Ya' tsa' chʌn ajni cha'an 

woli' bʌc'ñan Abimelec i yʌscun. 

22Uxp'ejl jab tsi' mele i ye'tel Abimelec ti' tojlel israelob. 

23Lac Yum tsi' choco tilel jontol bʌ espíritu cha'an mi' contrajiñob i bʌ Abimelec 

yic'ot jini winicob ya' ti Siquem, 

24cha'an mi' q'uextʌbentel i mul Abimelec yic'ot jini winicob año' bʌ ti Siquem, 

come tsi' tsʌnsayob jini lujuntiquil i chʌnc'al i yerañob Abimelec. 

25Jini winicob año' bʌ ti Siquem tsi' chijtayob Abimelec ya' ti bij tac am bʌ ti wits. 

Tsi' cha'leyob xujch'. Tsa' subenti Abimelec. 

26Jini Gaal (i yalobil Ebed) tsa' tili ti chumtʌl ti Siquem yic'ot i yerañob. Jini año' 

bʌ ti Siquem tsi' q'ueleyob ti ñuc. 

27Tsa' caji i tuc'ob jini ts'usubil. Tsi' pets'eyob jini ts'usub cha'an mi' melob q'uin. 

Tsa' ochiyob ti templo ba'an i dioste' tac. Tsa' cajiyob ti we'el ti uch'el. Tsa' caji 
i wen p'ajob Abimelec. 

28Gaal (i yalobil Ebed) tsi' yʌlʌ: ¿Majqui jini Abimelec? Joñonla chumulon bʌ la 

ti Siquem, ¿chucoch mi lac melben chuqui yom Abimelec? ¿Mach ba i yalobilic 
Jerobaal? ¿Mach ba jinic Zebul i yaj e'tel? Uts'at mi lac melben i ye'tel i winicob 

Hamor come Hamor i tat Siquem. Pero mach yomix mi lac melben i ye'tel 
Abimelec. 

29Uts'atax añobic tic wenta ili winicob. Che'ic jini ti ora jach mic choc loq'uel 

Abimelec. Che'ic jini mic suben Abimelec: “Yom ma' won'esan a soldadojob. 
La' laj contrajin lac bʌ”, cho'on. Che' tsi' yʌlʌ Gaal. 

30Zebul gobernador bʌ ya' ti tejclum tsi' yubibe i t'an. Tsa' wen mich'a cha'an i 

t'an Gaal (i yalobil Ebed), come tsi' yʌlʌ la' tsʌnsʌntic Abimelec. 

31Che' jini, Zebul tsi' mucu choco majlel suboñel ba'an Abimelec. Tsi' sube: 

Awilan jini Gaal temel yic'ot i pi'ʌlob tsa' tili i xic'ob winicob ti Siquem cha'an mi' 
contrajiñetob, che'en. 

32Jini cha'an yom ma' tejchel wʌle ti ac'ʌlel, temel yic'ot a winicob. Pijtanla ti' pat 

tejclum. 

33Che' wolix ti sʌc'an pañimil yom seb ma' tejchel yic'ot a soldadojob. Che' mi' 

loq'uel Gaal yic'ot i winicob ti a contra, jisañob bajche' jach a wom, che'en. 

34Jini cha'an che' ti ac'ʌlel tsa' ch'ojyi Abimelec temel yic'ot pejtelel i winicob. 

Tsi' t'oxoyob i bʌ ti chʌnmojt ti' joytʌlel jini tejclum. 

35Che' bʌ tsa' caji i loq'uel Gaal ti tejclum, che' ya'ix wa'al ti' ti' jini tejclum, tsa' 

bʌc' loq'ui Abimelec yic'ot i soldadojob ya' ba' muculob. 

36Gaal tsi' q'uele jini winicob. Tsi' sube Zebul: Ix añob winicob ti wits. Woli' 

jubelob tilel, che'en. Zebul tsi' jac'be: Lajal wola' q'uel i yʌxñʌlel te'el che' bajche' 
winicob, che'en. 

37Gaal tsa' cha' caji ti t'an: Awilan ix an winicob woli bʌ i jubelob tilel ti wits. 

Yambʌ junmojt woli' ñumelob ba'an jini te' ba' mi' pejcʌntelob jini payxo 
x'alt'añob, che'en. 

38Zebul tsi' jac'be: ¿Mach ba anic tsa' wʌlʌ jatet: “¿Majqui jini Abimelec? 

¿Chucoch mi lac melben chuqui yom?” che'et. Ix añob ili winicob mach bʌ anic 
tsa' p'isi ti wenta. Jini cha'an wʌle yom ma' loq'uel ti guerra yic'otob, che'en. 

39Che' jini Gaal tsi' pʌyʌ loq'uel i winicob Siquem. Tsa' caji ti guerra ti' contra 

Abimelec. 

40Pero Abimelec tsa' caji i yajñesañob majlel. Gaal tsa' caji ti puts'el majlel c'ʌlʌl 

ti' ti' jini tejclum. Cabʌl winicob tsa' lojwiyob 

41Abimelec tsa' cʌle ya' ti Aruma, come Zebul tsi' choco loq'uel Gaal yic'ot i 

pi'ʌlob ti Siquem cha'an ma'anix mi' chʌn chumtʌlob ya'i. 

42Che' ti yijc'ʌlal jini winicob chumulo' bʌ ti Siquem tsa' cha' loq'uiyob ti guerra. 

Tsa' chojqui ti subentel jini Abimelec. 

43Jini cha'an Abimelec tsi' t'oxo i winicob ti uxmojt cha'an mi' chijtañob jini 

tejclum. Che' bʌ tsi' q'uele wolix i loq'uelob tilel jini winicob ya' ti tejclum, tsa' caji 
i tsʌnsañob. 

44Abimelec yic'ot junmojt soldadojob tsi' cha'leyob cabʌl wersa c'ʌlʌl tsa' 

c'otiyob ya' ti' ti' jini tejclum. Jini yambʌ cha'mojt tsi' laj jisayob jini winicob año' 
bʌ ti jamil. 

45Jump'ejl q'uin tsi' cha'le guerra Abimelec ti' contra jini tejclum. Tsi' ch'ʌmʌ. Tsi' 

laj tsʌnsa jini winicob ya' bʌ añob. Jochocña tsa' cʌle jini tejclum. Tsi' p'ujp'uj 
majlel ats'am. 

46Tsi' yubiyob pejtelel ya' bʌ añob ti Migdol lʌc'ʌl ti Siquem. Tsa' ochiyob ti jini 

wen melbil bʌ otot joy mʌcbil bʌ ti ts'ajc am bʌ ti' t'ejl i templo Baalberit. 

47-48Che' bʌ tsa' subenti Abimelec ochemob jini winicob x'ixicob ya' ti ts'ajquibil 

bʌ otot, tsa' letsi majlel ya' ti' wits Salomón yic'ot i soldadojob. Tsa' caji i sec' alʌ 
te'. Tsi' q'ueche majlel junjajc i c'ʌb te' ti' quejlab. Tsi' sube i soldadojob: Jini tsa' 
bʌ c mele, yom mi la' mel ti ora ja'el che' bajche' tsa' la' q'uele. 

49Pejtelel jini winicob tsi' tsepeyob jujunchojp i yopol te'. Tsi' tsajcayob majlel 

Abimelec. Ya' tsa' c'oti i yʌc'ob ti' joytʌlel jini chan bʌ otot. Tsi' tsuc'uyob c'ajc. 
Che' jini tsa' chʌmiyob pejtelel jini año' bʌ ti Migdol Siquem che' bajche' lujunc'al 
i yuxbajc' (1,000) winicob yic'ot x'ixicob. 

50Abimelec tsa' majli ti Tebes. Tsa' caji i cha'leñob guerra. Tsi' ch'ʌmʌ jini 

tejclum. 

51An chan bʌ ts'ajc wen melbil bʌ ti mal jini tejclum. Ya' tsa' puts'iyob jini winicob 

x'ixicob. Tsi' nup'uyob i bʌ. Tsa' letsiyob majlel ti chan bʌ ts'ajc. 

52Tsa' tili Abimelec ya' ba' añob. Tsi' cha'le wersa cha'an mi' c'otel ya' ti' ti' jini 

ts'ajc cha'an mi' tsuc' ti c'ajc. 

53Juntiquil x'ixic tsi' yʌsa jubel ña'atun ti' jol Abimelec. Tsa' toj tojp'i i bʌquel i jol. 

54Ti ora jach Abimelec tsi' pʌyʌ jini x'e'tel i cha'an mu' bʌ i ch'ʌmben majlel i 

ye'tijib cha'an guerra. Tsi' sube: Bots'o a wespada cha'an ma' tsʌnsañon ame 
mi' yʌlob tic tojlel: “X'ixic jach tsi' tsʌnsa”, ame che'icob. Che' tsi' yʌlʌ Abimelec. 
Jini soldado tsi' jeq'ue, tsi' tsʌnsa. 

55Che' bʌ tsi' q'ueleyob chʌmenix Abimelec, tsa' sujtiyob jini israelob ti' yotot ti 

jujuntiquil. 

56-57Che' jini lac Yum tsi' yʌq'ue i toj i mul Abimelec yic'ot jini winicob ti Siquem 

cha'an tsi' tsʌnsa jini lujuntiquil i chʌnc'al (70) i yerañob. Che' jini tsa' ts'ʌctiyi i 
t'an Jotam (i yalobil Jerobaal) tsa' bʌ i yʌlʌ ti' contrajob. 

Jueces 10 

Tola yic'ot Jair tsi' cha'leyob melojel ti Israel 

1Che' chʌmenix Abimelec, jini Tola tsa' caji i coltan israelob. Tola i yalobilʌch 

Fúa, i yalobil Dodo, loq'uem bʌ ti' p'olbal Isacar. Tsa' chumle ti Samir am bʌ ti 
Efraín wits. 

2Uxp'ejl i cha'c'al (23) jab tsi' cha'le yumʌntel ti' tojlel israelob. Tsa' chʌmi. Tsa' 

mujqui ya' ti Samir. 

3Ti wi'il tsa' caji i mel i ye'tel Jair jini ch'oyol bʌ ti Galaad. Cha'p'ejl i cha'c'al jab 

tsi' cha'le yumʌl ti' tojlelob israelob. 

4An lujuntiquil i cha'c'al (30) i yalobilob Jair. Tsi' c'ʌchtayob lujuncojt i cha'c'al 

(30) burro. An i cha'an lujump'ejl i cha'c'al tejclum ja'el otsʌbil bʌ i c'aba' i tejclum 
tac Jair c'ʌlʌl ti ili ora. Ya'an ti' lumal Galaad. 

5Che' bʌ tsa' chʌmi Jair, tsa' mujqui ti Camón. 

Jefté tsi' colta israelob ti' tojlel amoñob 

6Jini israelob tsa' cha' caji i melob chuqui tac jontol ti' wut lac Yum, come tsa' 

cha' caji i ch'ujutesañob jini dios Baal yic'ot Astarot, yic'ot i dios tac Siria, yic'ot 
Sidón, yic'ot Moab, yic'ot amoñob, yic'ot filisteojob. Tsi' junyajlel cʌyʌyob lac 
Yum. Ma'anix tsi' chʌn melbeyob chuqui yom. 

7Jini cha'an lac Yum tsa' caji i contrajiñob. Tsi' yʌc'ʌyob ti c'ʌb filisteojob yic'ot 

ti' c'ʌb amoñob. 

8Waxʌclujump'ejl (18) jab tsi' tic'layob jini israelob año' bʌ ti junwejl Jordán já ti' 

lumob amorreojob ya' ti Galaad. 

9Jini amoñob tsa' c'axiyob ti Jordán cha'an mi' majlelob ti guerra ti' contra Judá 

yic'ot ti' contra Benjamín yic'ot ti' contra Efraín. C'ax p'ump'uñob tsa' tic'lʌntiyob 
jini israelob. 

10Jini cha'an jini israelob c'am tsi' pejcayob lac Yum: Isujm tsa'ix c cha'le lojon 

mulil ti a tojlel, come tsa'ix j cʌyʌ lojon jini mero Dios. Tsac lon ch'ujutesa lojon 
jini Baal, che'ob. 

11Lac Yum tsi' jac'beyob: ¿Mach ba anic tsaj coltayetla che' bʌ tsa' la' wubi la' 

tic'lʌntel ti Egipto ti' tojlel amorreojob, yic'ot ti' tojlel amoñob, yic'ot ti' tojlel 
filisteojob, 

12ti' tojlel año' bʌ ti Sidón, ti' tojlel Amalec, yic'ot ti' tojlel Maón? Che' c'am tsa' 

la' pejcayon, tsaj coltayetla. 

13Pero tsa'ix la' cʌyʌyon cha'an mi la' lon ch'ujutesan dioste'. Jini cha'an ma'anix 

mi caj c chʌn coltañetla wʌle. 

14Cucula, pejcan la' dios tac tsa' bʌ la' yajca. La'ix i coltañetla ti pejtelel la' wocol 

mu' bʌ la' taj. Che' tsi' yʌlʌ lac Yum. 

15Jini israelob tsi' cha' subeyob lac Yum: Isujm tsa'ʌch c cha'le lojon mulil. Mele 

che' bajche' a wom tic tojlel lojon. Cojach mij c'ajtibeñet lojon ti wocol t'an cha'an 
ma' coltañon lojon ti ili q'uin, che'ob. 

16Che' jini tsi' chocoyob loq'uel jini dioste' tac. Tsa' caji i ch'ujutesañob lac Yum. 

Awilan jini lac Yum tsi' mele i pusic'al cha'an i wocol israelob. 

17Tsa' caji i tempañob i bʌ jini amoñob. Tsa' majliyob ti much'tʌl ya' ti Galaad. 

Che' ja'el tsa' caji i tempañob i bʌ jini israelob. Tsa' majliyob ti much'tʌl ya' ti 
Mizpa. 

18Jini ñuc taco' bʌ am bʌ i ye'tel ya' ti Galaad tsi' c'ajtibeyob i bʌ. ¿Majqui mi caj 

i tech guerra ti' tojlel amoñob? Jini mu' bʌ i tech mi caj i yumʌntel ti' tojlel jini 
chumulo' bʌ ti Galaad, che'ob. 

Jueces 11 

Jefté tsi' colta israelob 

1Jefté ch'oyol bʌ ti Galaad jiñʌch juntiquil soldado wen cabʌl bʌ i ch'ejlel. I 

yalobilʌch ts'i'lel bʌ x'ixic. I tat Jefté jiñʌch Galaad. 

2Pero jini mero i yijñam bʌ Galaad an i yalobilob ja'el. Che' bʌ tsi' tajayob i colel, 

tsi' chocoyob loq'uel Jefté. Tsi' subeyob: Ma'anic chuqui mi caj a wis taj ti 
pejtelel i chubʌ'an c tat lojon, come i yalobilet yambʌ x'ixic, che'ob. 

3Jini cha'an Jefté tsa' wersa loq'ui ti' tojlel i yerañob. Tsa' majli ti chumtʌl ya' ti 

lum i c'aba' Tob. Ya' tsa' caji i tempañob jini winicob mach bʌ añobic i ye'tel. 
Temel tsa' cajiyob ti xujch' baqui jach tsa' majliyob. 

4Jini amoñob tsa' caji i contrajiñob israelob. 

5Che' bʌ tsa' cajiyob ti guerra yic'ot jini israelob, jini xñoxob ya' ti Galaad tsa' 

majli i pʌyob tilel Jefté ya' ti lum i c'aba' Tob. 

6Tsi' subeyob: La' quic'ot lojon cha'an ma' wochel tic yum lojon, cha'an mi lac 

cha'len guerra ti' contra jini amoñob, che'ob. 

7Pero Jefté tsi' jac'beyob jini xñoxob ti Galaad: Tsa'ix la' ts'a'leyon. Tsa'ix la' 

chocoyon loq'uel ti' yotot c tat. ¿Chucoch mi la' tilel tic tojlel wʌle che' poj an la' 
wocol? che'en. 

8Jini xñoxob ti Galaad tsi' jac'beyob: Talon lojon c pʌyet cha'an ma' majlel 

quic'ot lojon ti guerra ti' contra jini amoñob. Jini cha'an yom ma' wochel tic yum 
lojon yic'ot ti' yum pejtelel ya' bʌ añob ti Galaad, che'ob. 

9Pero Jefté tsi' jac'beyob: Mi tsa' sujtiyon la' wic'ot cha'an mic pʌyetla majlel ti 

guerra ti' contra jini amoñob, ¿isujm ba mi caj la' wotsañon ti la' yum che' lac 
Yum mi yʌc'ob tij c'ʌb? che'en. 

10Jini xñoxob ti Galaad tsi' cha' subeyob: Lac Yum jiñʌch testigo ti lac tojlel. Mux 

c mel lojon che' bajche' tsac subeyet lojon, che'ob. 

11Jini cha'an Jefté tsi' jac'ʌ. Temel tsa' majliyob. Pejtelel jini winicob tsi' 

wa'chocoyob cha'an mi' yumañob. Jefté tsi' cha' ac'ʌ i t'an ti' tojlel lac Yum ti 
Mizpa. 

12Jini cha'an Jefté tsi' choco majlel suboñelob ba'an i rey jini amoñob. Tsi' 

c'ajtibe chucoch woli' tech guerra ti' lumal Israel. 

13I rey amoñob tsi' sube i winicob Jefté: Jini israelob tsi' chilbeyoñob c lum che' 

bʌ tsa' loq'uiyob tilel ti Egipto. Tsi' chiliyob lum am bʌ ti Arnón ja' c'ʌlʌl ti Jaboc 
yic'ot ti Jordán. Jini cha'an yom ma' sutq'uibeñon c lum lojon ti' yutslel a pusic'al, 
che'en. 

14Jini cha'an Jefté tsi' cha' choco majlel suboñelob ti' tojlel jini rey ya' ti Amón. 

15Tsi' subeyob: Jefté tsi' yʌlʌ: “Jini israelob ma'anic tsi' ch'ʌmbeyob i lum jini 

moabob, mi i lumic amoñob. 

16Come che' bʌ tsa' loq'uiyob ya' ti Egipto tsa' ñumiyob ti jochol bʌ lum c'ʌlʌl tsa' 

c'otiyob ti Chʌchʌc bʌ Ñajb. Che' jini tsa' c'otiyob ti Cades. 

17Awilan jini israelob tsi' chocoyob majlel suboñel ba'an jini rey ti Edom. Tsi' 

subeyob: Awocolic com ñumel lojon ti la' lum, che'ob. Pero jini rey ti Edom 
ma'anic tsi' jac'ʌ. Che' ja'el tsi' chocoyob majlel suboñel ba'an jini rey ti Moab. 
Jini ja'el ma'anic tsi' jac'ʌ. Jini cha'an jini israelob wersa tsa' cʌleyob ya' ti 
Cades. 

18Ti wi'il tsa' caji i xoyob i bijlel ya' ti colem bʌ i tiquiñal pañimil. Tsi' wersa 

xoyoyob i bijlel ya' ti Edom yic'ot ti' lum Moab c'ʌlʌl tsa' c'otiyob ti' tojel Moab ba' 
mi' pasel q'uin. Tsa' c'otiyob ti jijlel ya' ti junwejl jini Arnón ja'. Ma'anic tsa' wis 
ochi ya' ti' lum Moab, come ya' ti Arnón ja' ya' jaxʌl i lumob jini Moab. 

19Che' ja'el, jini israelob tsi' chocoyob majlel suboñel ba'an jini rey Sehón, i rey 

jini amorreojob. Jiñʌch rey ti Hesbón. Tsi' subeyob: Ti wocol t'an mij c'ajtin lojon, 
la' ñumicon lojon ya' ti la' lum cha'an mij c'otel lojon ya' ba' com lojon, che'ob. 

20Pero Sehón ma'anic tsi' wis jac'be i t'an israelob cha'an mi' yʌc'ob ti ñumel ti' 

lumal. Tsa' jach caji i tempan i winicob. Tsa' majliyob ti jijlel ti Jahaza. Tsi' 
cha'leyob guerra ti' contra israelob. 

21Pero lac Yum i Dios israelob tsi' yʌc'ʌ Sehón yic'ot i winicob ti' c'ʌbob israelob. 

Tsi' laj jisayob. Che' jini tsi' ch'ʌmbeyob i lumob jini amorreojob. 

22Tsi' ch'ʌmʌyob pejtelel i lumob amorreojob ti Arnón ja' c'ʌlʌl ti Jaboc, ti colem 

bʌ i tiquiñal pañimil c'ʌlʌl ti Jordán ja'. 

23Awilan lac Yum i Dios israelob tsi' choco loq'uel jini amorreojob ti' lumob 

cha'an mi' yʌq'uen israelob. Jixcu jatet, ¿a wom ba a chilbeñon jini lum? 

24Isujm mi mejlel a ch'ʌm jini lum mu' bʌ i yʌq'ueñet a dios Quemos. Pero 

pejtelel chuqui tac tsi' yʌq'ueyon lojon tic wenta c Yum lojon, wersa mic ch'ʌm 
lojon. 

25Yom ma' ña'tan Balac i yalobil Zipor jini rey ya' ti Moab. Ma'anic tsa' mejli i 

contrajin jini israelob. Ma'anic tsi' cha'le guerra ti' contra. ¿Chucoch, che' jini, 
jatet wola' contrajin jini israelob? 

26Anix jo'lujunc'al (300) jab woliyob ti chumtʌl jini israelob ya' ti Hesbón yic'ot jini 

xchumtʌl tac am bʌ ti' joytʌlel yic'ot ti Aroer yic'ot xchumtʌl tac, yic'ot pejtelel jini 
tejclum am bʌ ti' ti' Arnón ja'. ¿Chucoch ma'anic tsa' toj ch'ʌmʌ ti jim bʌ ora? 

27Jini cha'an ma'anic c mul ti a tojlel, pero an a mul, come wolix a cha'len guerra 

tij contra lojon. Jini cha'an c Yum lojon jiñʌch mu' bʌ caj i melonla. La' i melonla 
bajche' yom, jini israelob, yic'ot ja'el jini amoñob”. Che' tsi' yʌlʌ Jefté, che'ob jini 
subonelob. 

28Pero i rey jini amoñob ma'anic tsi' wen ñich'tʌbe i t'an Jefté che' bʌ tsi' choco 

majlel suboñelob ti' tojlel. 

29Pero jini Ch'ujul bʌ i yEspíritu lac Yum tsa' c'oti ti' tojlel Jefté. Tsa' ñumi majlel 

Jefté ti Galaad yic'ot ti Manasés. Tsa' ñumi ti Mizpa am bʌ ti Galaad. Tsa' c'oti 
ba'an jini amoñob. 

30Jefté tsi' cha'le trato ti' tojlel lac Yum. Tsi' yʌlʌ: Mi awom a wʌc' tij c'ʌb jini 

amoñob, 

31che' jini mi caj cʌq'ueñet a majtan. Che' mi yujtel guerra ti' tojlel amoñob, 

majqui jach mi' ñaxan loq'uel tilel ti cotot cha'an mi' tajon mi caj cʌc' ti' wenta 
lac Yum che' bajche' pulbil bʌ i majtan, che'en. 

32Che' jini Jefté tsa' majli ti guerra ti' contra jini amoñob. Awilan lac Yum tsi' 

yʌc'ʌyob ti jilel ti' tojlel Jefté. 

33Tsi' mʌlbeyob ya' ti Aroer. Tsi' yajñesayob ñumel ti junc'al tejclum c'ʌlʌl tsa' 

c'oti ti Minit ya' ba'an ts'usubil. Wen obolob jax i bʌ tsa' cʌleyob. Che'ʌch tsa' 
caji' wersa ajñelob ti' wenta israelob jini amoñob. 

I yalobil Jefté 

34Tsa' cha' sujti Jefté ti' yotot ya' ti Mizpa. Awilan woli' loq'uel tilel jini xch'oc bʌ 

i yalobil cha'an mi' taje'. Woli ti ñuqui tijp'ejl tilel yic'ot i t'an música cha'an i 
tijicñʌyel. Jiñʌch cojach bʌ i yalobil. Ma'anic yambʌ xch'oc mi ch'iton. 

35Che' bʌ tsi' q'uele, tsi' jet' tsili i bujc Jefté. Tsi' yʌlʌ: Calobil, p'ump'uñon jax. 

Tsa'ix a wʌq'ueyon c wocol, come tsac cha'le trato ti' tojlel lac Yum. Mach mejlix 
c chʌn yʌn c t'an, che'en. 

36Jini xch'oc tsi' jac'be i tat: C tat, tsa'ix a cha'le trato ti' tojlel lac Yum. Mele che' 

bajche' tsa' wʌlʌ cha'an ma' ts'ʌctesan a t'an ti' tojlel, come lac Yum tsa'ʌch i 
yʌq'ueyet a q'uextʌben i mul a contrajob jini amoñob. 

37Pero awocolic jac'beñon ili c t'an. Chocoyon majlel ya' ti wits. Chap'ejl uw yom 

mi cuc'tan c ch'oclel temel yic'ot jini xch'oc bʌ c pi'ʌlob, come mach mejlix cʌc' 
ti pañimil alʌl, che'en. 

38Jini Jefté tsi' sube i yalobil: Cucu, che'en. Che' jini tsa' majli yic'ot i pi'ʌlob. Tsi' 

yuc'tayob i ch'oclel ya' ti chan bʌ wits. 

39Che' bʌ ts'ʌctʌyemix cha'p'ejl uw, tsa' cha' sujti tilel ti' yotot i tat. Jefté tsi' mele 

ti' tojlel i yalobil che' bajche' tsi' yʌlʌ ti trato. Jini xch'oc ma'anic ba' ora tsi' pi'le 
winic. 

40Jini cha'an ti jab ti jab, jini xch'ocob ti Israel mi' majlelob chʌmp'ejl q'uin cha'an 

mi' yuc'tañob i yalobil Jefté jini galaad. 

Jueces 12 

Jefté yic'ot Efraín 

1Tsa' caji i tempañob i bʌ jini winicob ti Efraín. Tsa' c'axiyob majlel ti Zafon ba' 

tsi' subeyob Jefté: ¿Chucoch tsajniyet ti guerra ti' contra amoñob che' ma'anic 
tsa' pʌyʌyon lojon majlel a wic'ot? Jini cha'an mux caj c pulet lojon ti a wotot, 
che'ob. 

2Jefté tsi' jac'beyob: An i mul jini amoñob tic tojlel lojon. Jini cha'an tsac 

pʌyʌyetla, pero ma'anic tsa' tili la' coltañon lojon loq'uel ti' c'ʌbob. 

3Che' bʌ tsaj q'uele mach la' womic la' coltañon lojon, ma'anic tsac bʌc'ña c 

tsʌnsʌntel. Tsa' majliyon ti guerra ti' contra jini amoñob. Che' jini lac Yum tsi' 
yʌc'ʌyob tij c'ʌb. ¿Chucoch wʌle tsa' lon tiliyetla cha'an mi la' cha'len guerra tij 
contra? che'en. 

4Jefté tsi' mich'leyob jini año' bʌ ti Efraín, come tsi' tse'tayob, come tsi' subeyob: 

Chocbiletla, ma'anic la' c'ʌjñibal, che'ob. Jini cha'an Jefté tsi' wets'e tilel pejtelel 
soldadojob ya' ti Galaad. Tsi' cha'le guerra ti' contra Efraín. Jini winicob 
ch'oyolo' bʌ ti Galaad tsi' jisayob jini ch'oyolo' bʌ ti Efraín. 

5Jini cha'an jini galaadob tsi' ch'ʌmʌyob jini c'axib ja' ya' ti Jordán ti' tojel Efraín. 

Ba' ora tsi' yʌlʌ xputs'el ch'oyol bʌ ti Efraín: “Com c'axel”, che'en, wersa tsi' 
c'ajtibeyob jini winicob año' bʌ ti Galaad: “¿Jatet ba efrateo?” che'ob. Mi tsi' 
jac'ʌ: “Ma'anic”, 

6che' jini tsi' wersa subeyob cha'an mi' yʌl jini t'an: “Xibolet”. Jini ch'oyolo' bʌ ti 

Efraín tsi' yʌlʌyob: “Sibolet”, come ma'anic tsa' wen mejli i yʌlob. Che' jini ti ora 
jach tsi' chucuyob. Tsi' tsʌnsayob ya' ti' c'axibʌl Jordán ja'. Ti jim bʌ q'uin tsa' 
jiliyob cha'p'ejl i yuxc'al mil (42,000) winicob ch'oyolo' bʌ ti Efraín. 

7Wʌcp'ejl jab tsi' cha'le yumʌntel Jefté ti' tojlel israelob. Che' bʌ tsa' chʌmi tsa' 

mujqui ti jump'ejl tejclum ya' ti Galaad. 

Ibzán, Elón yic'ot Abdón, yumʌlob ti' tojlel israelob 

8Che' chʌmenix Jefté, tsa' caji i mel i ye'tel ti juez jini Ibzán ti' tojlel israelob ti 

Belén. 

9An lujuntiquil i cha'c'al (30) ch'iton bʌ i yalobilob, yic'ot lujuntiquil i cha'c'al 

xch'oc bʌ i yalobilob ti pejtelel. Tsi' sijiyob jini xch'oc bʌ i yalobilob ti yambʌ 
tejclum tac. Tsi' pʌyʌ tilel yambʌ lujuntiquil i cha'c'al xch'oc ch'oyolo' bʌ ti yambʌ 
tejclum tac cha'an i yalobilob. Wucp'ejl jab tsi' cha'le yumʌl ti' tojlel israelob. 

10Che' bʌ tsa' chʌmi Ibzán, tsa' mujqui ti Belén. 

11Ti wi'il tsi' cha'le yumʌntel Elón ch'oyol bʌ ti Zabulón. Lujump'ejl jab tsi' cha'le 

yumʌntel ti' tojlel israelob. 

12Che' bʌ tsa' chʌmi Elón ch'oyol bʌ ti Zabulón, tsa' mujqui ti Ajalón ya' ti' lum 

Zabulón. 

13Che' jini tsa' caji ti yumʌntel Abdón (i yalobil jini Hilel jini piratón). 

14An cha'c'al i yalobilob Abdón yic'ot lujuntiquil i cha'c'al (30) i butsob. Tsi' 

c'ʌchtayob lujuncojt i chʌnc'al (70) burro. Waxʌcp'ejl jab tsi' cha'le yumʌntel ti' 
tojlel israelob. 

15Tsa' chʌmi Abdón. Tsa' mujqui ti' tejclum i c'aba' Piratón ya' ti' lumal Efraín ti 

jini wits i cha'an Amalec. 

Jueces 13 

Tsi' yila pañimil Sansón 

1Tsa' cha' caji' melob chuqui jontol ti' wut lac Yum jini israelob. Jini cha'an lac 

Yum tsi' yʌc'ʌyob ti' c'ʌbob jini filisteojob cha'c'al jab. 

2An winic ya' ti Zora, loq'uem bʌ ti' p'olbal Dan, i c'aba' Manoa. Awilan to'o wa'al 

jach i yijñam. 

3Tsa' majli i yAngel lac Yum i suben jini x'ixic: Ma'anic a walobil c'ʌlʌl wʌle, pero 

mux caj a cʌntan a walobil. Mi caj a wʌc' ti pañimil alʌ ch'iton. 

4Jini cha'an chʌcʌ q'uele a bʌ. Mach yomic ma' jap paj'esʌbil bʌ i ya'lel ts'usub 

mi lembal mi yan tac bʌ chuqui tac bibi'. 

5Come mi caj a cʌntan a walobil cha'an ma' wʌc' ti pañimil. Ma'anic mi caj i wis 

set'bentel i tsutsel i jol jini ch'iton, come mi caj i yajñel ti nazareo ti' tojlel Dios 
c'ʌlʌl mi' yilan pañimil c'ʌlʌl mi' chʌmel. Mi caj i coltan jini israelob ti' tojlel 
filisteojob, che'en. 

6Jini x'ixic tsa' bʌc' tili i suben i ñoxi'al: Juntiquil i winic Dios tsa' tili i pejcañon. 

Che'ʌch yilal jini winic bajche' i yAngel lac Yum, wen bʌbʌq'uen jax. Ma'anic tsaj 
c'ajtibe baqui ch'oyol. Ma'anic tsi' subeyon chuqui i c'aba'. 

7Tsi' subeyon: “Ma'anic a walobil c'ʌlʌl wʌle, pero mux caj a cʌntan a walobil. 

Mi caj a wʌc' ti pañimil alʌ ch'iton. Jini cha'an mach yomic ma' jap vino mi 
lembal. Che' ja'el mach yomic ma' c'ux chuqui tac bibi', come ili ch'iton mi caj i 
yajñel ti nazareo ti' tojlel lac Yum c'ʌlʌl mi' yilan pañimil c'ʌlʌl mi' chʌmel”, 
che'en. Che' tsi' yʌlʌ jini x'ixic. 

8Che' jini Manoa tsi' pejca lac Yum ti oración: C Yum, ti wocol t'an mij c'ajtibeñet 

la' cha' tilic i winic Dios tic tojlel lojon cha'an mi' cʌntesañon lojon bajche' yom 
mij cosan lojon, che'en. 

9Awilan lac Yum tsi' yubibe i yoración Manoa. I yAngel lac Yum tsa' cha' c'oti ti' 

tojlel jini x'ixic che' ya'an ti cholel, pero mach ya'ic an i ñoxi'al yic'ot. 

10Jini x'ixic ti ajñel tsa' majli i suben i ñoxi'al: Awilan jini winic tsa' bʌ i pejcayon 

ti yambʌ ora tsa'ix cha' tili, che'en. 

11Ti ora jach Manoa tsa' majli yic'ot i yijñam. Che' bʌ tsa' c'oti ba'an jini winic tsi' 

c'ajtibe: ¿Jatet ba tsa' bʌ a pejca jini quijñam? che'en. Jini winic tsi' jac'be: 
Joñon cu, che'en. 

12Manoa tsi' sube: Che' mi' ts'ʌctiyel a t'an, ¿bajche' yom mi' ñusan q'uin jini 

ch'iton? ¿Bajche' yom mij cʌntesan lojon? che'en. 

13I yAngel lac Yum tsi' sube Manoa: La' i mel a wijñam pejtel mu' bʌ c suben. 

14Mach yomic mi' jap mi wisilic jini melbil tac bʌ ti ts'usub, mi lembal. Mach 

yomic mi' wisi c'ux chuqui tac bibi', che'en. 

15Che' jini Manoa tsi' sube i yAngel lac Yum: Ti wocol t'an mic subeñet max to 

yomic ma' poj majlel. Mu' to c chajpʌbeñet lojon alʌ chivo, che'en. 

16I yAngel lac Yum tsi' sube Manoa: Anquese mic poj cʌytʌl, ma'anic mi caj j 

c'ux jini we'elʌl, pero uts'at mi a wom a wʌq'uen pulbil bʌ i majtan lac Yum, 
che'en. Manoa ma'anic tsi' ña'ta mi i yAngelʌch lac Yum jini woli bʌ i pejcan. 

17Manoa tsi' c'ajtibe i yAngel lac Yum: ¿Chuqui a c'aba'? Che' mi' ts'ʌctiyel ili a 

t'an com c tsictesʌbeñob c pi'ʌlob lojon, che'en. 

18I yAngel lac Yum tsi' jac'be: ¿Chucoch ma' c'ajtin j c'aba'? Wen ñuc j c'aba', 

che'en. 

19Che' jini Manoa tsi' chucu tilel juncojt alʌ chivo yic'ot majtañʌl melbil bʌ ti trigo 

cha'an mi' yʌq'uen i majtan lac Yum. Tsi' yʌc'ʌ ti pam xajlel. Manoa yic'ot i 
yijñam tsi' q'ueleyob jini ñuc bʌ i melbal lac Yum che' bʌ tsa' puli jini majtañʌl. 

20Che' woli ti lejmel jini c'ajc ti pulʌntib, che' woli ti letsel ti' tojel panchan, i 

yAngel lac Yum tsa' letsi majlel ti c'ajc am bʌ ti pulʌntib. Che' bʌ tsi' q'ueleyob, 
tsi' pʌcchocoyob i bʌ ti lum Manoa yic'ot i yijñam. 

21Pero i yAngel lac Yum ma'anix tsa' chʌn caji i pʌs i bʌ ti' tojlelob. Che' jini tsa' 

caji i ña'tan Manoa i yAngelʌch lac Yum. 

22Manoa tsi' sube i yijñam: Wersa mi caj lac chʌmel, come tsa'ix laj q'uele Dios, 

che'en. 

23Pero i yijñam Manoa tsi' yʌlʌ: Yomic i tsʌnsañonla lac Yum, ma'anic tsi' ch'ʌmʌ 

ti' wenta jini pulbil bʌ i majtan, yic'ot jini majtañʌl melbil bʌ ti trigo tsa' bʌ la 

cʌq'ue. Che'ic jini ma'anic tsi' pʌsbeyonla ili i yejtal tac i p'ʌtʌlel, ma'anic tsi' 
subeyonla chuqui tac mi caj i yujtel ti lac tojlel, che'en. 

24Che' bʌ tsa' c'oti i yorajlel, tsi' yila pañimil jini ch'iton bʌ i yalobil Manoa. Tsi' 

yotsʌbeyob i c'aba' Sansón. Jini ch'iton tsa' caji ti colel. Lac Yum tsi' wen colta. 

25Awilan i yEspíritu lac Yum tsa' caji' mel i ye'tel ti' tojlel ya' ba' chumul ti Dan, 

ti' yojlil Zora yic'ot Estaol. 

Jueces 14 

Sansón yic'ot jini x'ixic ch'oyol bʌ ti Timnat 

1Sansón tsa' jubi majlel ti Timnat. Awilan tsi' q'uele ya' ti Timnat juntiquil xch'oc 

bʌ i yalobil filisteo. 

2Che' bʌ tsa' cha' sujti ti' yotot, tsi' tsictesʌbe i tat i ña': Tsaj q'uele juntiquil xch'oc 

bʌ i yalobil filisteo ya' ti Timnat. Yom majliquetla cha'an mi la' c'ajtibeñon, 
che'en. 

3I tat yic'ot i ña' tsa' caji i subeñob: ¿Mach ba añobic xch'oc tacob ti' tojlel lac 

pi'ʌlob wʌ' ba' chumulonla? ¿Chucoch ma' majlel a pʌy i yalobil filisteo mach bʌ 
i cʌñʌyic Dios? che'ob. Sansón tsi' wersa sube i tat: Cajtibeñon jini xch'oc, come 
jiñʌch woli bʌ c mulan, che'en. 

4Pero mach yujilobic i tat i ña' mi ch'oyolʌch ti lac Yum pejtelel iliyi, come Dios 

tsi' ña'ta i yʌq'ueñob wocol jini filisteojob. Come ti jim bʌ ora jini filisteojob woli' 
p'ump'un tic'lañob israelob. 

5Sansón tsa' wersa jubi majlel yic'ot i tat i ña' ya' ti Timnat. Che' wolix i c'otelob 

ti' ts'usubilob jini año' bʌ ti Timnat, tsa' loq'ui tilel ti mate'el ch'iton bajlum cha'an 
mi' jisañob. 

6Awilan i yEspíritu lac Yum tsa' c'oti ti' tojlel Sansón. Tsi' bic'ti jisa jini bajlum 

che' bajche' mi' bic'ti t'ojtʌl alʌ chivo. Pero ti jim bʌ ora ma'anic chuqui wisil an 
ti' c'ʌb Sansón. Ma'anic tsi' sube i tat i ña' chuqui tsa' ujti. 

7Che' jini tsa' jubi majlel. Tsa' c'oti i pejcan jini xch'oc. Sansón tsi' mula jini 

xch'oc. 

8Ti wi'il che' bʌ tsa' cha' majli Sansón cha'an mi' pʌy i yijñam, tsa' caji i q'uel ya' 

ti junwejl bij ba' tsi' choco jini bajlum, ya'ix jomjomña i chʌñil chab. Wen cabʌl i 
chʌbil. 

9Tsi' ch'ʌmʌ majlel ti' c'ʌb. Tsa' caji i mʌc' majlel ya' ti bij. Che' bʌ tsa' c'oti i tajob 

i tat i ña', tsi' yʌq'ueyob i colobal, pero ma'anic tsi' subeyob mi loq'uem ti' cuctal 
jini chʌmen bʌ bajlum. 

10Tsa' tili i tat Sansón ti' yotot jini xch'oc. Ya'i Sansón tsi' chajpa wen sumuc bʌ 

i bʌl nʌc'ʌl, che' bajche' i tilel mi' melob ch'iton winicob. 

11Jini filisteojob che' bʌ tsi' q'ueleyob, tsi' pʌyʌyob tilel lujuntiquil i cha'c'al (30) 

ch'iton winicob cha'an mi' tem ajñelob yic'ot Sansón. 

12Sansón tsi' subeyob: Wʌle mi caj c subeñetla jump'ejl t'an. Che' woliyonla ti 

q'uiñijel wucp'ejl q'uin, mi tsa' mejli la' ña'tan i sujmlel jini t'an, che' jini mi caj 
cʌq'ueñetla lujump'ejl i cha'c'al bujcʌl ti lino yic'ot yambʌ lujump'ejl i cha'c'al 
bujcʌl cha'an q'uiñijel. 

13Pero mi ma'anic tsa' mejli la' ña'tan, che' jini jatetla mi caj la' wʌq'ueñon 

lujump'ejl i cha'c'al bujcʌl ti lino, yic'ot yambʌ lujump'ejl i cha'c'al bujcʌl cha'an 
q'uiñijel, che'en. Tsi' jac'beyob: Alʌ jini t'an cha'an mi cubin lojon, che'ob. 

14Sansón tsi' subeyob: Ti' tojlel jini xjisaya tsa' loq'ui we'elʌl. Ti' tojlel jini p'ʌtʌl 

bʌ tsa' loq'ui chuqui tsaj, che'en. Pejtelel jini winicob ma'anic tsa' mejli i wis 
ña'tañob i sujmlel jini t'an ti' yuxp'ejlel q'uin. 

15Ti' chʌmp'ejlel q'uin tsi' subeyob i yijñam Sansón: Suben a ñoxi'al cha'an mi' 

tsictesʌbeñonla i sujmlel ili t'an. Aja machiqui mic pulet lojon temel yic'ot a tat a 
ña'. ¿Tsa' ba la' pʌyʌyon lojon tilel ilayi cha'an mi la' wotsañon lojon ti pobre? 
che'ob. 

16I yijñam Sansón tsi' cha'le uq'uel ti' tojlel. Tsi' sube: Ts'a'atax ma' q'uelon. 

Ma'anic ma' c'uxbiñon, come ma'anic ma' subeñon i sujmlel jini t'an tsa' bʌ a 
subeyob c pi'ʌlob, che'en. Sansón tsi' jac'be: ¿Bajche' mi mejlel c poj 
tsictesʌbeñet, che' maxto anic subebilob c tat yic'ot c ña'? che'en. 

17Tsi' chʌn cha'le uq'uel jini x'ixic che' woliyob to ti q'uiñijel jinto tsa' ts'ʌctiyi jini 

wucp'ejl q'uin. Che' jini tsi' c'un tsictesʌbe i sujmlel jini t'an, come tsi' wersa chʌn 
c'ajtibe. Jini x'ixic tsa' bʌc' majli i cha' subeñob i pi'ʌlob. 

18Che' ti' wucp'ejlel q'uin, che' maxto bʌjlemic q'uin, tsa' tiliyob jini winicob. Tsi' 

yʌlʌyob: Ma'anic yambʌ tsaj bʌ bajche' jini chab. Ma'anic yambʌ p'ʌtʌl bʌ 
bajche' jini bajlum, che'ob. Sansón tsi' jac'beyob: Machic tsa' la' c'ajtibe quijñam, 
ma'anic tsa' mejli la' ña'tan i sujmlel c t'an, che'en. 

19Awilan tsa' c'oti i yEspíritu lac Yum ti' tojlel Sansón yic'ot cabʌl i p'ʌtʌlel. Tsa' 

jubi majlel ya' ti Ascalón. Tsi' tsʌnsa lujuntiquil i cha'c'al winicob. Tsi' 
ch'ʌmbeyob i pislelob yic'ot chuqui tac an i cha'añob. Tsi' yʌq'ueyob jini 
ch'itoñob tsa' bʌ i ña'tayob i sujmlel jini t'an. Tsa' wen mich'a. Tsa' cha' majli ti' 
yotot i tat. 

20I yijñam Sansón tsa' sijinti yic'ot yambʌ winic tsa' bʌ wa'le yic'ot Sansón che' 

bʌ tsa' ñujpuni. 

Jueces 15 

1Che' i yorajlelix mi' tujq'uel trigo, Sansón tsa' tili i jula'tan i yijñam yic'ot juncojt 

alʌ chivo tsa' bʌ i pʌyʌ tilel. Tsi' yʌlʌ: Com ochel cha'an mij q'uel quijñam, che'en. 
Pero i tat xch'oc ma'anic tsi' yʌc'ʌ ti ochel. 

2Tsi' yʌlʌ: Tsa cʌlʌ woli jach a ts'a'len a wijñam. Jini cha'an tsa'ix c sijibe yambʌ. 

Pero ñumen i t'ojol jini xch'oc bʌ i yijts'in bajche' i chich. Pʌyʌ jini ijts'iñil bʌ 
cha'an i q'uexol a wijñam, che'en. 

3Sansón tsi' yʌlʌ: Wʌle ma'anic c mul che' mic tic'lan jini filisteojob, che'en. 

4Jini cha'an Sansón tsa' majli i chuc tilel jo'lujunc'al (300) wax. Tsi' ch'ʌmʌ tilel i 

ñich c'ajc. Tsa' caji i cʌchben i ñej jini wax ti cha'cha'cojt yic'ot te' woli bʌ ti 
lejmel. 

5Che' wolix ti wen lejmel jini c'ajc, tsi' colo jini wax ya' ti' pʌc'ʌbʌl tac jini 

filisteojob. Tsi' laj pulbe pejtelel jini trigo max to bʌ tuc'bilic, yic'ot jini tuc'bil bʌ 
ja'el, yic'ot ja'el olivojil. 

6Jini filisteojob tsi' c'ajtibeyob: ¿Majqui tsi' mele bajche' jini? che'ob. I pi'ʌlob tsi' 

jac'ʌyob: Jiñʌch Sansón i nij'al Timnat, come tsi' chilbe i yijñam. Tsi' yʌc'ʌ ti' 
wenta yambʌ winic. Jini cha'an jini filisteojob tsa' tiliyob ba'an jini x'ixic yic'ot i 
tat. Tsi' puluyob ti cha'ticlel. 

7Sansón tsi' subeyob jini winicob: Cha'an la' mul, ti isujm mi caj cʌq'ueñetla i 

q'uexol jini tsa' bʌ la' mele. Ma'anic mi caj j cʌy c tic'lañetla jinto che' tojbilix la' 
mul, che'en. 

8Jini cha'an Sansón tsi' jisa cabʌl winicob. Ti wi'il tsa' jubi majlel ti chumtʌl ti 

lech'el bʌ i mal xajlel ya' ti Etam. 

Sansón tsi' jisa jini filisteojob ya' ti Lehi 

9Jini filisteojob tsa' letsiyob majlel ti Judá. Ya' tsa' jijliyob. Tsi' pam pucuyob i bʌ 

lʌc'ʌl ti Lehi. 

10Jini winicob ti Judá tsi' c'ajtibeyob: ¿Chucoch tsa' letsiyetla tilel cha'an mi la' 

contrajiñon lojon? che'ob. Tsi' jac'beyob: Tsa' tili j cʌch lojon Sansón, come 
tsa'ix i wen tic'layon lojon. Jini cha'an wersa mij q'uextan lojon chuqui tsi' 
melbeyon lojon, che'ob. 

11Tsa' majliyob uxp'ejl mil winicob i p'olbalob Judá ba'an Sansón ya' ti mal jini 

ch'en am bʌ ti Etam. Tsi' subeyob: ¿Mach ba a wujilic woli lac wersa yuman jini 
filisteojob? ¿Chucoch tsa' techbeyob i mich'ajel tic tojlel lojon? che'ob. Sansón 
tsi' jac'beyob: Tsac tic'la jini filisteojob che' bajche' tsi' tic'layoñob, che'en. 

12Jini cha'an jini winicob tsi' yʌlʌyob: Tsa' tili cʌq'uet lojon ti c'ʌb jini filisteojob, 

che'ob. Sansón tsi' subeyob: Subeñonla ti isujm, ma'anic mi caj la' tsʌnsañon 
jatetla, che'en. 

13Jini winicob tsi' yʌlʌyob ti' pejtelel: Isujm, ma'anic mi caj c tsʌnsañet lojon. 

Cojach com cʌchet lojon cha'an mi cʌq'uet lojon ti c'ʌb jini filisteojob, che'ob. 
Che' jini tsi' cʌchʌyob ti cha't'ujm chij wen tsijib to bʌ, cha'an mi' pʌyob loq'uel ti 
jini xajlel ba' woli ti jijlel. 

14Che' wolix i c'ʌlʌl c'otel ti Lehi, jini filisteojob tsa' tili i tajob. C'am tsi' cha'leyob 

t'an, pero tsa' c'oti i yEspíritu lac Yum ti' tojlel Sansón yic'ot cabʌl i p'ʌtʌlel. Jini 
chij tac cʌchbil bʌ ya' ti' c'ʌb tsa' c'uñ'a. Tsa' ts'ojqui jini lazo tac. Pejtelel i cʌjchil 
tac tsa' laj p'ajti jubel ti' c'ʌb. 

15Sansón tsi' taja ti lum jump'ejl i xʌc'ti' burro mero tsijib to bʌ. Tsi' chucu. Tsi' 

c'ʌñʌ i tsʌnsan jump'ejl mil winicob. 

16Jini cha'an Sansón tsi' yʌlʌ: Yic'ot jach i xʌc'ti' burro tsac p'ul jisayob. Yic'ot i 

xʌc'ti' burro tsa' mejli c tsʌnsan jump'ejl mil winicob, che'en. 

17Che' ujtemix ti t'an tsi' choco i xʌc'ti' burro am bʌ ti' c'ʌb. Tsi' yotsʌbe i c'aba 

jini lum Ramatlehi, mu' bʌ i yʌl ti lac t'an: I witsilel xʌc'ti'ʌl. 

18Che' bʌ wen cabʌl jax i tiquin ti' tsi' pejca lac Yum ti oración: Tsa'ix a wen 

coltayon ti pejtelel jini wocol. ¿Mu' ba caj a wʌc'on ti chʌmel wʌle ti tiquin ti'? 
¿Mu' ba caj c chʌmel ti' tojlel jini mach bʌ i cʌñʌyetobic? che'en. 

19Che' jini Dios tsi' jambe i loq'uib ja' am bʌ ti' jajp lum ya' ti Lehi. Tsa' loq'ui tilel 

ja'. Tsi' japʌ. Tsi' cha' taja i p'ʌtʌlel. Tsa' cha' p'ʌta. Jini cha'an tsi' yotsʌbe i 
c'aba' jini lum Enhacore, mu' bʌ i yʌl ti lac t'an: Cuxul bʌ ja' i cha'an jini mu' bʌ i 
pejcan Dios. Ya'to an ti Lehi c'ʌlʌl wʌle. 

20Junc'al jab tsi' mele i ye'tel Sansón ti' tojlel israelob, pero jini filisteojob cabʌl 

tsi' tic'layob jini israelob. 

Jueces 16 

Sansón ya' ti Gaza 

1Tsa' majli Sansón ti Gaza ba' tsa' caji i q'uel juntiquil sts'i'lel bʌ x'ixic. Tsa' majli 

i pi'len. 

2Tsa' subentiyob jini winicob año' bʌ ti Gaza: Wʌ'ix an Sansón ti lac tejclum, 

che'ob. Che' jini tsa' caji i joy mʌctañob ya' ti' ti'il tejclum. Ñʌch'ʌlob tsi' ñusayob 
ac'ʌlel. Tsi' yʌlʌyob ti' pusic'al: Che' mi' sʌc'ʌn pañimil mi caj lac wersa tsʌnsan, 
che'ob. 

3Pero Sansón tsi' cha'le wʌyel c'ʌlʌl ti' yojlil ac'ʌlel. Tsa' ch'ojyi. Tsi' chucu i 

trancajlel jini tejclum. Tsi' jʌm bots'o loq'uel yic'ot cha'ts'ijtlel i yoyel. Tsi' wel 
q'ueche majlel ti' quejlab. Tsa' majli i cʌy c'ʌlʌl ti pam wits am bʌ ti' tojel Hebrón. 

Sansón yic'ot jini xch'oc Dalila 

4Che' ñumenix cabʌl q'uin, Sansón tsi' mula yambʌ xch'oc ya' ti joctʌl i c'aba' 

Sorec. I c'aba' jini xch'oc jiñʌch Dalila. 

5Tsa' tiliyob filisteojob año' bʌ i ye'tel ba'an jini xch'oc. Tsi' subeyob: Yom ma' 

pejcan ti uts bʌ t'an jini Sansón cha'an ma' c'ajtiben baqui mi' taj cabʌl i p'ʌtʌlel. 
Yom ma' ña'tan ja'el bajche' mi mejlel lac mʌlben, yic'ot bajche' mi mejlel laj 
cʌch. Che' jini ti jujuntiquil mi caj cʌq'ueñet lojon lajchʌmp'ejl mil peso, che'ob. 

6Jini cha'an Dalila tsi' sube Sansón: A wocolic subeñon baqui tilem a p'ʌtʌlel 

come cabʌl jax. Subeñon bajche' mi mejlel ti sajtel cha'an ma' cʌjchel, che'en. 

7Sansón tsi' jac'be: Mi tsa' cʌjchiyon yic'ot wucpojch sʌjy bʌ ch'ajan, che' jini 

lajal mic sujtel bajche' yaño' bʌ winicob, che'en. 

8Jini cha'an jini filisteojob año' bʌ i ye'tel tsi' ch'ʌmbeyob tilel jini wucpojch sʌjy 

bʌ ch'ajan. Dalila tsi' c'ʌñʌ i cʌche' 

9che' mucul jini winicob ya' ti mal i yotot. Tsi' sube Sansón: Ix tilel jini filisteojob 

cha'an mi' tsʌnsañetob, che'en. Ti ora jach tsi' bic'ti ts'oco jini ch'ajan che' 
bajche' mi' ts'ojquel junt'ujm chij che' mi' pulel. Ma'anic tsa' mejli i ña'tañob baqui 
tilem cabʌl i p'ʌtʌlel Sansón. 

10Dalila tsi' cha' sube: Awilan tsa'ix a lotiyon che' bʌ tsa' subeyon yom sʌjy bʌ 

ch'ajan. Wʌle a wocolic subeñon ti isujm bajche' ma' mejlel ti chujquel, che'en. 

11Sansón tsi' jac'be: Mi tsa' cʌjchiyon ti tsiji' bʌ lazo maxto bʌ c'ʌmbilic, muq'uix 

c sujtel che' bajche' yambʌ winicob, che'en. 

12Dalila tsi' ch'ʌmʌ jini wen tsiji' bʌ chij. Tsi' c'ʌñʌ i cʌche'. Tsi' sube: Sansón, 

umba' añob jini filisteojob ti a tojlel, che'en. Ya' ti mal otot woli' chijtañob winicob. 
Pero ti ora jach Sansón tsi' ts'oco jini lazo che' bajche' mi' ts'ojquel alʌ puy. 

13Che' jini Dalila tsi' sube: Woli jach a lotiñon c'ʌlʌl wʌle. Yomix ma' 

tsictesʌbeñon ti isujm baqui tilem a p'ʌtʌlel yic'ot bajche' ma' mejlel ti chujquel, 
che'en. Sansón tsi' yʌlʌ: Mi tsa' jalʌ i tsutsel c jol ti wuct'ujm ba' mi' jajlel pisil 
cha'an tsʌts chucul mi' cʌytʌl, che' jini mi caj c sujtel bajche' yambʌ winicob, 
che'en. 

14Jini cha'an tsʌts tsi' jalbe i jol ya' ti te'. Tsi' sube: Sansón, wʌ'ix añob filisteojob 

cha'an mi' chuquetob, che'en. Pero tsa' cajni i wut. Tsi' jots'o jini te'. Tsa' laj 
tijqui i tsutsel i jol ya' ti te'. 

15Dalila tsa' caji i yʌl: ¿Bajche' isujm ma' subeñon wen c'ux ma' wubiñon, che' 

mach wen lajalic lac pusic'al? Come uxyajlix tsa' lotiyon. Ma'anic wola' 
tsictesʌbeñon baqui tilem a p'ʌtʌlel, che'en. 

16Che' jini ti q'uin ti q'uin tsi' chʌn c'ajtibe. Ma'anic tsi' cʌyʌ i pejcan. Tsa' caji ti 

wen c'ojyel Sansón. 

17Jini cha'an tsi' tsictesʌbe i pusic'al. Tsi' yʌlʌ ti jamʌl: Ma'anic ba' ora tsa' wis 

sejt'i i tsutsel c jol, come nazareojon i cha'an Dios c'ʌlʌl che' cʌntʌbilon to i 
cha'an c ña'. Muq'uic i sejt'el i tsutsel col, che' jini mic sujtel bajche' pejtelel 
winicob, che'en. 

18Yujilix Dalila che' bʌ tsi' subu pejtelel chuqui an ti' pusic'al Sansón. Tsi' choco 

ti pʌyol jini filisteojob año' bʌ i ye'tel. Tsi' subeyob: Yomix mi la' bʌc' tilel, come 
tsa'ix i tsictesʌbeyon pejtelel am bʌ ti' pusic'al, che'en. Jini filisteojob año' bʌ i 
ye'tel tsa' tiliyob ba'an jini x'ixic. Tsi' ch'ʌmʌyob tilel taq'uin ti jujuntiquil. 

19Jini x'ixic tsa' caji' wʌysan Sansón ti' ya'. Tsi' pʌyʌ tilel juntiquil winic cha'an 

mi' set'ben jini wuct'ujm tam bʌ i tsutsel i jol. Che' bʌ tsa' ujti, tsa' caji i tic'lan. 
Tsiquil ma'anix i p'ʌtʌlel, come tsa'ix jili i wersa. 

20Che' jini tsi' cha' sube: Sansón, wʌ'ix añob jini filisteojob, che'en. Che' bʌ tsa' 

cajni i wut Sansón, tsi' lon ña'ta ti' pusic'al: Mi caj j colel che' bajche' ti yan tac 
bʌ ora. Che' tsi' ña'ta. Pero mach yujilic mi cʌybilix i cha'an lac Yum. 

21Jini filisteojob tsi' cʌchʌyob. Tsi' loc'sʌbeyob i bʌc' i wut. Tsi' pʌyʌyob majlel 

c'ʌlʌl ti Gaza. Ya' tsi' cʌchʌyob ti cadena cha'an mi' cha'len juch'bal ti mʌjquibʌl. 

22Pero i tsutsel i jol tsa' cha' caji ti c'unte pasel. 

Tsa' chʌmi Sansón 

23Jini cha'an jini filisteojob año' bʌ i ye'tel tsi' tempayob i bʌ cha'an mi' yʌq'ueñob 

i majtan jini dioste' i c'aba' Dagón. Ya'i tsi' wen meleyob q'uin cha'an tijicñayob. 
Tsi' yʌlʌyob: Lac dios tsa'ix i yʌc'ʌ ti laj c'ʌb laj contra, che'ob. 

24Pejtel jini winicob tsi' q'ueleyob Sansón. Tsi' ch'ujutesayob jini dioste'. Tsi' 

yʌlʌyob: Lac dios tsa'ix i yʌc'ʌ ti laj c'ʌb laj contra tsa' bʌ i jisa lac lumal. Jiñʌch 
tsa' bʌ i tsʌnsa cabʌl lac pi'ʌlob, che'ob. 

25Che' bʌ tsi' wen ubiyob i tijicñʌyel i pusic'al tsi' yʌlʌyob: Pʌyʌla tilel Sansón 

cha'an mi' tijicñesan lac pusic'al, che'ob. Che' jini tsa' majli i pʌyob loq'uel 
Sansón ya' ti' mal jini ñujp'ibʌl. Tsa' caji i wajleñob. Che' bʌ tsi' wa'chocoyob ya' 
ti' nʌc' jini cha'ts'ijt wa'al bʌ ts'ajc tac, 

26Sansón tsi' pejca jini ch'iton woli bʌ i toj'esan majlel: Ac'ʌ j c'ʌb bʌ mic tʌl i 

yoyel otot cha'an mic ñʌctʌl ya' ba' chucul, che'en. 

27Ti jim bʌ ora wen but'ul jini otot ti bajc'ʌl filisteojob yic'ot ja'el jini ñuc taco' bʌ i 

ye'tel. Ya' añob ti' jol otot uxp'ejl mil winicob x'ixicob woli bʌ i q'uelob i wocol 
Sansón woli bʌ i wajleñob. 

28Sansón c'am tsi' pejca lac Yum: C Yum Dios, p'untañon ti ili ora. Ti wocol t'an 

mij c'ajtibeñet p'ʌtesañon ti ili cojix bʌ ora, Dios, cha'an mi cʌq'ueñob i toj i mul 
jini filisteojob, cha'an tsi' loc'sʌbeyon jini cha'p'ejl i bʌc' c wut, che'en. 

29Che' jini Sansón tsi' tsʌy chucu jini cha'ts'ijt i yoyel otot, ya' ba' c'ʌcʌl jini otot 

yic'ot pejtelel i yalel. Jujunts'ijt i c'ʌb tsi' laj bʌ chucu i yoyel otot. 

30Che' jini Sansón tsi' yʌlʌ: La'ix chʌmicon ilayi yic'ot jini filisteojob, che'en. Che' 

jini ti pejtelel i p'ʌtʌlel tsi' c'uchu i bʌ. Tsi' wersa tujc'a i yoyel jini otot. Tsa' yajli 
jini otot ba' añob bajc'ʌl winicob x'ixicob yic'ot jini ñuc taco' bʌ i ye'tel. Ti pejtelel 
tsa' bʌ i tsʌnsa che' bʌ tsa' chʌmi ñumen on che' bajche' tsi' tsʌnsa ti ñaxan. 

31Che' jini tsa' jubiyob tilel i pi'ʌlob yic'ot i yerañob cha'an mi' lotob majlel. Tsa' 

majli i mucob ya' ti' yojlil Zora yic'ot Estaol, ya' ba' mucul i tat i c'aba' Manoa. 
Junc'al jab tsi' cha'le yumʌl Sansón ti' tojlel israelob. 

Jueces 17 

Jini dioste' tac yic'ot jini motomaj Micaía 

1Micaía jiñʌch winic ch'oyol bʌ ti' lumal Efraín ya' ba' puru wits. 

2Jump'ejl q'uin tsi' sube i ña': Tsa cubi che' bʌ tsa' p'aja jini winic tsa' bʌ i 

xujch'ibeyet jo'lujunc'al i yuxbajc' (1,100) sʌsʌc taq'uin. Awilan jini taq'uin anix tij 
c'ʌb. Joñon tsac ch'ʌmʌ, che'en. Jini cha'an i ña' tsi' yʌlʌ: Calobil, la' i yʌq'ueñet 
i yutslel i t'an lac Yum, che'en. 

3Tsi' cha' sutq'uibe jini jo'lujunc'al i yuxbajc' (1,100) sʌsʌc taq'uin. I ña' tsi' yʌlʌ: 

Mux caj cʌq'uen ili taq'uin lac Yum cha'an mi' yotsan ti' wenta calobil. Mi caj cʌc' 
ti' melol dioste' melbil bʌ ti sʌsʌc taq'uin, che'en. 

4Che' bʌ tsi' cha' sutq'uibe i taq'uin, i ña' tsi' ch'ʌmʌ majlel lujunc'al sʌsʌc taq'uin 

ba'an jini xmel dioste'. Tsi' melbe jini dioste' cha'an mi' yʌjq'uel ti' yotot Micaía. 

5An i cha'an Micaía i yotlel dioste' ba' mi' cha'len ch'ujutesaya. Tsi' mele ja'el jini 

efod cha'an mi' pejcan dioste'. Tsi' mele dioste' tac. Tsi' wa'choco juntiquil i 
yalobil cha'an mi' junyajlel mel i ye'tel ti motomaj. 

6Ti jim bʌ ora ñoj ma'anic rey ti' tojlel israelob. Jini israelob tsi' meleyob che' 

bajche' tsi' bajñel ña'tayob ti' pusic'al ti jujuntiquil. 

7Ti jim bʌ ora ya' chumul juntiquil ch'iton winic loq'uem bʌ ti Judá. Jiñʌch leví. 

8Jini winic tsa' loq'ui ti Belén am bʌ ti Judá cha'an mi' majlel ti chumtʌl baqui mi' 

taj e'tel. Che' bʌ tsa' c'oti ti' lumal Efraín ba' puru wits, tsa' c'oti ti' yotot Micaía. 

9Micaía tsi' sube: ¿Baqui ch'oyolet? che'en. Jini leví tsi' jac'be: Ch'oyolon ti 

Belén ti Judá. Wolic sʌclan baqui mi cajñel, che'en. 

10Micaía tsi' sube: Cʌlenix ilayi ti cotot. Mi caj j q'uelet che' bajche' c tat. Mi caj 

a melbeñon e'tel ti motomaj. Lujump'ejl sʌsʌc taq'uin mi caj cʌq'ueñet ti 
jujump'ejl jab yic'ot a pislel, yic'ot chuqui ma' c'ux, che'en. 

11Uts'atʌch tsi' yubi jini leví. Tsa' caji ti ñoj chumtʌl yic'ot Micaía. Tsa' ajni che' 

bajche' mero i tat jini ch'iton winic. 

12Micaía tsi' wa'choco jini leví cha'an mi' cha'len i ye'tel ti motomaj. Ya' tsa' ajni 

ti' yotot Micaía. 

13Micaía tsa' caji i yʌl: Wʌle muq'uix cajel i wen coltañon lac Yum, come mero 

leví c motomaj woli bʌ i mel i ye'tel. 

Jueces 18 

Micaía yic'ot i p'olbal Dan 

1Ti jim bʌ ora ma'anic rey ti' tojlel israelob. Jini i p'olbal Dan woli' sʌclañob lum 

baqui mi' chumtʌlob, come maxto tajbilic i cha'an lum, come ma'anic tsa' 
aq'uentiyob che' bʌ tsi' tajayob lum jini israelob. 

2Jini cha'an i p'olbalob Dan tsi' chocoyob majlel jo'tiquil wen ch'ejlo' bʌ winicob 

loq'uemo' bʌ ti Zora yic'ot ti Estaol. Tsa' majli i q'uelob pañimil cha'an mi' cʌñob 
mi weñʌch jini lum. Jini año' bʌ ti Dan tsi' subeyob: Cucula cha'an mi la' cʌn jini 
lum, che'ob. Ili winicob tsa' majliyob ya' ti wits i c'aba' Efraín c'ʌlʌl ti' yotot Micaía. 
Ya' tsa' caji i c'ajob i yo. 

3Che' bʌ lʌc'ʌlix añob ti' yotot Micaía, ora jach tsi' cʌñʌyob ti' t'an jini winic leví. 

Tsi' c'ajtibeyob: ¿Majqui tsi' pʌyʌyet tilel ilayi? ¿Chuqui an a cha'an ilayi? 
che'ob. 

4Jini winic tsi' jac'beyob: Micaía tsi' yʌq'ueyon pejtel iliyi. Motomajon. Tsa'ix i 

wa'chocoyon cha'an que'tel ti motomaj, che'en. 

5Jini jo'tiquil winicob tsi' subeyob: C'ajtiben Dios mi muc'ʌch c taj lojon jini woli 

bʌ c sʌclan lojon, che'ob. 

6Jini motomaj tsi' jac'beyob: Cucula ti' ñʌch'tʌlel la' pusic'al, come jini woli bʌ la' 

mel an ti' wenta lac Yum, che'en. 

7Che' jini tsa' loq'uiyob majlel jini jo'tiquil winicob. Tsa' c'ʌlʌl c'otiyob ti Lais. Tsi' 

q'ueleyob wen tijicñayob jini ya' bʌ chumulob. Wen chumulob, wen ñʌch'ʌlob. 
Mach chajpʌbilobic cha'an guerra, come ma'añobic i contrajob. Che' ja'el ñajt 
to añob i pi'ʌlob ti Sidón. Ma'anic woli' wen pejcañob i bʌ yic'ot yambʌ tejclum. 

8Tsa' cha' sujtiyob ti' lumal. Che' bʌ cha' c'otemob ti' ti' Zora yic'ot ti Estaol, i 

pi'ʌlob tsi' c'ajtibeyob: ¿Bajche' tsa' ujti? che'ob. Jini winicob tsi' jac'beyob: 

9Conla ti ora cha'an mi lac jisañob, come tsa'ix c wen tsaji lojon bajche' yilal jini 

lum. Tsaj q'uele lojon wen uts'atʌch jini lum. Jixcu jatetla, ¿mach ba ti orajic la' 
wom majlel? Cucula ti ora. Ch'ʌmʌla jini lum, che'ob. 

10Che' mi la' c'otel, mi caj la' taj jini winicob mu' bʌ i yajñelob ti' ñʌch'tilel i 

pusic'al. Wen colem jini lum. Jini cha'an yom mi la' ch'ejl'esan la' bʌ, come lac 
Yum tsa'ix i yʌq'ueyetla jini lum ba' mi' wen ac' i wut. Ma'anic chuqui anto yom, 
che'ob. 

11Jini cha'an tsa' loq'uiyob majlel lujunc'al i cha'bajc' (600) winicob i p'olbalob 

Dan, chajpʌbilo' i bʌ cha'an guerra. Tsa' loq'uiyob ti Zora yic'ot ti Estaol. 

12Tsa' majliyob ti much'tʌl lʌc'ʌl ti Quiriat Jearim ya' ti Judá. Jini cha'an tsi' 

yotsʌbeyob i c'aba' jini lum: I jijlibob Dan. C'ʌlʌl wʌle jini lum mi' pejcʌntel bajche' 
iliyi. An ti' tojel i bʌjlibal q'uin ya' ti Quiriat Jearim. 

13Che' jini tsa' ñumiyob majlel ya' ti wits i c'aba' Efraín. Tsa' c'otiyob c'ʌlʌl ti' 

yotot Micaía. 

14Jini jo'tiquil winicob tsajni bʌ i cʌñob jini lum ya' ti Lais tsi' subeyob i pi'ʌlob: Ti 

ili otot an efod, yic'ot dios tac. Jini cha'an ña'tanla chuqui yom mi la' mel, che'ob. 

15Tsa' majliyob ti' yotot Micaía ya' ba' an jini leví. Tsi' c'ajtibeyob bajche' an. 

16Ya' añob jini lujunc'al i cha'bajc' winicob i p'olbalo' bʌ Dan ya' wa'alob ti jumpat 

ba'an i trancajlel corral. An i cha'añob e'tʌjibʌl cha'an guerra. 

17Jini jo'tiquil winicob tsajniyo' bʌ i tsajin jini lum tsa' c'ʌlʌ ochiyob ti mal i yotot 

Micaía cha'an mi' ch'ʌmob loq'uel jini dios tac yic'ot jini efod. Ya'an jini motomaj 
lʌc'ʌl ti' trancajlel corral yic'ot jini lujunc'al i cha'bajc' winicob chajpʌbilo' bʌ 
cha'an guerra. 

18Tsa' ochiyob jini jo'tiquil ti' yotot Micaía. Tsi' loc'sayob jini dios tac yic'ot jini 

efod. Jini motomaj tsi' c'ajtibeyob: ¿Chuqui woli la' mel? che'en. 

19Tsi' jac'beyob: Ch'abix. Yom jach ñʌch'ʌlet. La' quic'ot lojon cha'an ma' wochel 

ti' wenta c tat lojon yic'ot c motomaj lojon. ¿Uts'at ba che' motomajet ti' yotot 
juntiquil winic? ¿Mach ba ñumen uts'atic che' ma' wochel ti motomaj ti' tojlel 
junmojt israelob? che'ob. 

20Jini motomaj tijicña jax tsi' yubi jini t'an. Tsi' ch'ʌmʌ majlel jini efod yic'ot jini 

dios tac. Xinlʌpʌl tsa' caji ti majlel yic'ot jini winicob. 

21Che' bʌ tsa' sujtiyob ba' tilemob ti xʌmbal, tsa' caji i yʌc'ob jini alobob yic'ot jini 

alʌc'ʌl yic'ot jini cuchʌl ñaxan ti' tojel i wut. 

22Che' ñajtix añob ti' yotot Micaía, yambʌ winicob lʌc'ʌl bʌ i yotot ba'an Micaía 

tsi' tempayob i bʌ cha'an mi' majlelob i taj i p'olbal Dan. 

23C'am tsi' yotayob che' ti ñajtʌl. Jini dañob tsa' sujti i q'uelob Micaía. Tsi' 

subeyob: ¿Chuqui a wom? ¿Chucoch woli a tsʌcleñon lojon yic'ot cabʌl 
winicob? che'ob. 

24Micaía tsi' jac'beyob: Tsa'ix la' xujch'i majlel c dioste' yic'ot c motomaj. Wʌle 

wolix la' majlel. ¿Chuqui to mi' cʌytʌl c cha'an? ¿Chucoch mi la' wʌl: “¿Chuqui 
a wom?” che'etla. Che' tsi' yʌlʌ Micaía. 

25Jini i p'olbalob Dan tsi' subeyob: Mach ma' cha'len cabʌl t'an, come mich'ob c 

winicob. Tsajalet me ame tsʌnsʌntiquet yic'ot a pi'ʌlob ti xʌmbal, che'ob. 

26Jini dañob tsa' cha' majliyob ti xʌmbal. Che' bʌ tsi' q'uele Micaía ñumen 

cabʌlob tsa' jach cha' sujti ti' yotot. 

27Che' jini tsi' ch'ʌmʌyob majlel jini dioste' tsa' bʌ i mele Micaía. Tsi' pʌybeyob i 

motomaj. Tsa' c'otiyob jini dañob ya' ti Lais. Ma'anic xcʌntayajob ti jini tejclum, 
come wen ñʌch'ʌl pañimil, ma'anic bʌq'uen. Jini dañob tsi' jisayob ti espada ti 
pejtelelob. Tsi' puluyob jini tejclum. 

28Ma'anic majch tsi' coltayob, come ñajt to an jini tejclum i c'aba' Sidón. I bajñel 

jach añob. Jini tejclum an ti joctʌl lʌc'ʌl ti Betrehob. Jini dañob tsi' cha' meleyob 
jini tejclum. Ya'i tsa' chumleyob. 

29Jini cha'an tsi' yotsʌbeyob i c'aba' jini tejclum Dan, che' bajche' i c'aba' i 

ñojte'el, i yalobil Israel. I c'aba' jini lum ti ñaxan jiñʌch Lais. 

30Jini dañob tsi' wa'chocoyob jini dioste'. Jonatán i yalobil Gerson i yalobil bʌ 

Moisés yic'ot cha'tiquil i yalobilob Jonatán tsa' ochiyob ti motomaj i cha'an jini 
dañob. Ya' añob c'ʌlʌl tsa' wersa cʌjchiyob majlel ti ñajtʌl jini israelob. 

31Tsi' chʌn ch'ujutesayob jini dioste' tsa' bʌ i yʌc'ʌ ti melol Micaía che' 

wa'chocobil jini Tabernáculo ya' ti Silo. 

Jueces 19 

Jini leví yic'ot i yixic 

1Ti jim bʌ ora maxto anic rey ti' tojlel israelob. Ya' chumul juntiquil leví ñajt bʌ 

ch'oyol. Tsa' tili ti chumtʌl ti' lumal Efraín ba' puru wits. Tsi' pʌyʌ i yixic loq'uem 
bʌ ti Belén ti Judá. 

2Pero i yixic tsa' caji ti mich'. Tsa' cha' sujti ti' yotot i tat ya' ti Belén ti Judá. 

Chʌmp'ejl uw tsa' ajni yic'ot. 

3Tsa' cha' majli i ñoxi'al cha'an mi' cha' pʌy. Tsi' pʌyʌ majlel juntiquil i yaj e'tel, 

yic'ot cha'cojt burro. Tsa' c'ʌlʌ c'oti ti' yotot i nij'al. Tsa' majli i pejcan ti uts bʌ 
t'an cha'an mi' cha' tilel yic'ot. 

4Che' bʌ tsi' q'uele i tat jini x'ixic, wen tijicña tsa' loq'ui tilel i taj. Tsi' sube cʌytʌl. 

Jini cha'an uxp'ejl q'uin ya'an ti' yotot i nij'al. Tsi' tem cha'leyob we'el uch'el. Ya' 
tsi' c'ajayob i yo. 

5Che' ti chʌmp'ejlel q'uin tsa' ch'ojyi cha'an mi' cha' sujtel jini leví, pero i tat jini 

x'ixic tsi' sube: Chʌn c'uxu waj quic'ot. Ti wi'il mi mejlel a majlel, che'en. 

6Che' jini tsa' cajiyob ti buchtʌl ti cha'ticlel ti' we'el ti uch'el. I tat jini x'ixic tsi' 

sube: Yom ma' cʌytʌl cha'an ma' ñusan ili ac'ʌlel ti cotot cha'an ma' tijicñesan 
a pusic'al, che'en. 

7Che' bʌ tsa' cha' tejchi jini winic cha'an mi' sujtel, i tat jini x'ixic tsi' cha' sube 

cʌytʌl. Jini cha'an tsi' cha' ñusa yambʌ jump'ejl ac'ʌlel. 

8Che' ti jo'p'ejlel q'uin seb to tsa' ch'ojyi cha'an mi' sujtel, pero i tat jini x'ixic tsi' 

cha' sube: Yom ma' poj jalijel. Ñaxan yom ma' cha'len we'el. Mi mejlel a sujtel 
ti och'ajel q'uin, che'en. Che' jini tsa' tem buchleyob ti c'ux waj ti' cha'ticlel. 

9Che' jini tsa' tejchi jini winic cha'an mi' sujtel yic'ot i yijñam yic'ot i yaj e'tel. Jini 

i tat jini x'ixic tsi' cha' sube i nij'al: Awilan wolix ti bʌjlel q'uin. Cʌlen to cha'an ma' 
ñusan ili ac'ʌlel wʌle, come iq'uix cajel. Jini cha'an yom to ma' cha' wʌyel ilayi. 
Tijicñesan a pusic'al wʌ'i. Ijc'ʌl to ti wen seb ma' majlel, che'en. 

10Pero jini winic ma'anix tsi' chʌn jac'ʌ i ñusan ac'ʌlel ya' ti' yotot i nij'al. Tsa' caji 

ti sujtel. Tsa' c'oti ya' ti' tojel Jebús (jiñʌch Jerusalén). Woli' pʌy majlel cha'cojt 
jini burro yic'ot x'ixic. 

11Che' bʌ ya'ix añob ti' tojel Jebús, wolix ti bʌjlel jini q'uin. Jini cha'an i yaj e'tel 

tsi' sube: Yom mi la cochel ilayi cha'an mi lac jijlel ila ti' tejclum jebuseojob, 
che'en. 

12Awilan i yum tsi' jac'be: Mach yomic mi lac jijlel ti' tejclum yaño' bʌ winicob 

mach bʌ israelobic. Yom mi lac ñumel majlel ti Gabaa. 

13Conla ti ora cha'an mi lac jijlel ti yambʌ tejclum cha'an mi lac ñusan ac'ʌlel ya' 

ti Gabaa mi ti Ramá, che'en. 

14Che' jini tsa' to ñumiyob ti Jebús. Woli ti bʌjlel q'uin che' bʌ tsa' ochiyob ti 

Gabaa ba'an i lum Benjamín. 

15Che' jini tsa' ochiyob majlel ti yambʌ bij cha'an mi' ñusañob ac'ʌlel ya' ti 

Gabaa. Tsa' c'otiyob ti buchtʌl ya' ti calle, pero ma'anic majch tsi' pʌyʌyob ochel 
ti' yotot cha'an mi' jijlelob. 

16Awilan ti jim bʌ ora woli' sujtel ti' ye'tel juntiquil ñoxix bʌ winic am bʌ i lumal 

ya' ti' lumal Efraín ba puru wits. Ya' chumul ti Gabaa, pero mach mero i lumalic. 
Jini ya' bʌ chumulob ti Gabaa jiñʌch i p'olbal Benjamín. 

17Che' bʌ tsi' sutq'ui i wut jini xñox, tsi' q'uele jini winic am bʌ ti calle. Tsi' sube: 

¿Baqui samiyet? ¿Baqui ch'oyolet? che'en. 

18Tsi' jac'be: Wolic majlel lojon ti Efraín, ba' ch'oyolon. Tsajniyon lojon ti jula' ya' 

ti Belén ti Judá. Woliyonix ti sujtel. Ma'anic majqui yom i pʌyon lojon ochel ti' 
yotot. 

19Añʌch c cha'an lojon jam cha'an c mula yic'ot waj yic'ot vino cha'an mij c'ux 

temel quic'ot quijñam quic'ot caj e'tel. Jini cha'an ma'anic chuqui anto yom c 
cha'an lojon, che'en. 

20Jini ñoxix bʌ winic ti' yʌlʌ: La' ñʌjch'ic a pusic'al. Joñon mi caj cʌq'ueñet pejtel 

chuqui yom a cha'an. Ma'anic mi caj a ñusan ac'ʌlel ila ti jumpat, che'en. 

21Che' jini tsi' pʌyʌ majlel ti' yotot. Tsi' yʌq'ue chuqui mi' c'ux jini burro tac yic'ot 

ja' cha'an mi' pocob i yoc. Tsa' cajiyob ti we'el ti uch'el. 

22Che' wen tijicñayob i pusic'al ya' ti mal otot, jini jontolo' bʌ winicob ya' ti tejclum 

tsa' tili i joy mʌctañob jini otot. Tsa' caji i jats'beñob i ti'. Tsi' pejcayob jini i yum 
otot, ñoxix bʌ winic: Loc'san jini winic woli bʌ i c'aj i yo ti a wotot cha'an mic 
pi'len lojon, che'ob. 

23Jini i yum otot tsa' loq'ui i subeñob: Ti wocol t'an mic subeñetla mach yomic 

mi' la' mel ili jontolil. Tsa'ix c pʌyʌ ochel ili winic ti cotot. Mach yomic mi la' mel 
ili jontolil. 

24Mi caj c loc'sʌbeñetla jini xch'oc to bʌ calobil yic'ot i yixic ili winic cha'an mi la' 

pi'len, cha'an mi la' mel chuqui la' wom, pero mach yomic mi la' tic'lan ili winic, 
che'en. 

25Pero jini winicob ma'anic tsi' chʌn ñich'tʌbeyob i t'an. Jini cha'an jini winic tsi' 

choco loq'uel i yixic. Che' jini tsa' caji i pi'leñob c'ʌlʌl tsa' ñumi ac'ʌlel. C'ʌlʌl ti 
sʌc'ajel tsi' cʌyʌyob i tic'lan. 

26Che' sʌquix cajel, jini x'ixic tsa' to i xʌñʌ ts'ita'. Tsa' ñuc yajli ya' ti' ti' otot. Ya' 

tsa' ñole c'ʌlʌl tsa' wen sʌc'a. 

27Che' bʌ tsa' tejchi ti wʌyel i ñoxi'al, tsi' jamʌ i ti' otot cha'an mi' cha' tech 

xʌmbal. Tsi' can q'uele ya' ñolol jini i yixic ti' ti' jini otot, sʌts'ʌl tac i c'ʌb ti' ñʌc' 
jini ts'ajc. 

28Tsi' sube: Tejchenix cha'an mi lac cha' majlel, che'en. Pero jini x'ixic ma'anix 

tsi' chʌn cha'le t'an. Che' jini tsi' licchoco ti' pam jini burro. Tsa' cha' caji ti xʌmbal 
majlel ti' lumal. 

29Che' bʌ tsa' c'oti ti' yotot, tsi' jʌm ch'ʌmʌ i cuchilu. Tsi' bic'ti tsepe ti 

lajchʌmp'ajc. Tsi' choco majlel ti' jujunmojt i p'olbal israelob. 

30Pejtelel majqui jach tsi' q'uele tsi' yʌlʌyob: Ma'anic ba' ora tsa' laj q'uele bajche' 

iliyi, c'ʌlʌl che' bʌ tsa' letsiyonla tilel ti Egipto c'ʌlʌl wʌle. Jini cha'an yom mi la' 
wen ña'tan chuqui tsa' ujti cha'an mi la' wen sub bajche' yom mi lac mel, che'ob. 

Jueces 20 

Guerra ti' contra Benjamín 

1Tsa' cajiyob ti loq'uel pejtelel jini israelob ti jump'ejl jach i pusic'al. Tsa' caji i 

tempañob i bʌ c'ʌlʌl ti Dan c'ʌlʌl ti Beerseba yic'ot ya' ti' lumal Galaad. Tsa' c'oti 
i tempañob i bʌ ti' tojlel lac Yum ya' ti Mizpa. 

2Pejtelel jini ñuc taco' bʌ i ye'tel loq'uemo' bʌ ti jujunmojt israelob tsi' tempayob 

i bʌ ti' tojlel Dios. Ti pejtelelob añob jumbajc' mil winicob chajpʌbilo' bʌ cha'an 
guerra. 

3Jini benjamiñob tsi' yubiyob tsa'ix letsiyob tilel jini israelob ti Mizpa. Jini israelob 

tsi' c'ajtiyob: ¿Bajche' tsa' tejchi ili wocol? che'ob. 

4I ñoxi'al jini chʌmen bʌ x'ixic tsi' jac'be: Tsa' c'otiyon ti Gabaa ti' lum jini 

benjamiñob cha'an mic poj ñusan ac'ʌlel ya'i temel quic'ot jini quixic. 

5Pero ti ac'ʌlel tsa' c'oti i bʌc'tesañon lojon jini winicob ya' ti Gabaa. Tsi' joy 

mʌctayon lojon ya' ti otot cha'an mi' tsʌnsañon, pero tsi' pi'leyob jini quixic. Jini 
cha'an tsa' chʌmi. 

6Tsac bic'ti tsepe jini quixic. Tsac chocbeyob majlel jujunmojt israelob cha'an 

mi' ña'tañob c'ax leco chuqui tsa' mejli ti' tojlel israelob. 

7Jini cha'an ña'tanla jatetla ti la' pejtelel bajche' yom melol cha'an ili wocol tsa' 

bʌ ujti, che'en. 

8Jini cha'an pejtelel jini winicob ti junsujm bʌ t'an tsi' yʌlʌyob: Ti jujuntiquilonla 

ma'anic mi caj lac bʌc' sujtel ti lac lumal cha'an mi lac majlel ti la cotot. 

9Jiñʌch yom bʌ mi lac tumben Gabaa. Yom mi lac cha'len yajcaya ti alas cha'an 

mi' tsictiyel majqui mi caj i contrajiñob. 

10Mi caj lac loc'san lujuntiquil winicob ti jo'jo'c'al israelob, yic'ot jo'jo'c'al ti 

jujump'ejl mil, yic'ot jujump'ejl mil ti lujump'ejl mil, cha'an mi' sʌclʌbeñob i bʌl i 
ñʌc' jini soldadojob, cha'an ma'anic chuqui yom i cha'añob che' mi' majlelob ti 
Gabaa ti' lum jini benjamiñob. Che' jini mi mejlel i melbenob che' bajche' yom 
cha'an cabʌl i mul tsa' bʌ i meleyob ti' tojlel israelob, che'ob. 

11Che' jini tsi' tempayob i bʌ pejtelel jini israelob cha'an mi' majlelob ti guerra ti' 

contra jini tejclum Gabaa. Junsujm jach i pensarob jini winicob. Tsa' cajiyob ti 
majlel. 

12Jini israelob tsi' chocoyob majlel winicob ba' anob jini benjamiñob. Tsi' 

subeyob: ¿Chuqui jini mulil tsa' bʌ ujti ti la' tojlel? che'ob. 

13Jini cha'an yom mi la' wʌc' tij c'ʌb lojon jini jontol bʌ winicob año' bʌ ti Gabaa, 

cha'an mic tsʌnsan lojon, cha'an mi' jilel jini jontolil ti' tojlelob israelob, che'ob. 
Pero jini benjamiñob ma'anic tsi' wis mulayob jini t'an woli bʌ i yʌlob jini israelob 
i pi'ʌlo' bʌ. 

14Tsa' loq'uiyob benjamiñob ti yantac bʌ tejclum cha'an mi' much'quiñob i bʌ ya' 

ti Gabaa, cha'an mi' cha'leñob guerra ti' contra jini israelob. 

15Añob wʌcp'ejl i cha'c'al mil (26,000) winicob ti pejtelob. Jini benjamiñob tsa' 

loq'uiyob majlel cha'an guerra che' ch'ʌmbilix ti tsic. Che' bʌ tsa' ñumi lista, añob 
jo'lujunc'al i cha'bajc' (700) winicob chumulo' bʌ ti Gabaa. 

16Ti' tojlel pejtelel ili soldadojob añob jo'lujunc'al i cha'bajc' winicob yujilo' bʌ i 

c'ʌñol ts'ej bʌ i c'ʌb. Yujilob julbʌl yic'ot jini sʌrʌntun. Wen toj mi' c'otel tac. 

17Ti pejtelel jini israelob añob jumbajc' mil, laj chajpʌbilob cha'an guerra. 

Partejʌch jini benjamiñob. 

18Ti ora jach tsa' majliyob ti Betel jini israelob cha'an mi' c'ajtibeñob Dios: 

¿Majqui ñaxan mi' majlel ti guerra ti' contra jini benjamiñob? che'ob. Lac Yum 
tsi' jac'beyob: Yom ñaxan mi' letselob jini ch'oyolo' bʌ ti Judá, che'en. 

19-20Ti' yijc'ʌlal che' wen seb to, tsa' majliyob jini israelob cha'an mi' cha'leñob 

guerra ti' contra jini benjamiñob. Tsa' c'otiyob ti' tojel Gabaa. 

21Tsa' loq'uiyob tilel jini benjamiñob año' bʌ ti Gabaa. Tsi' jisayob cha'tiquil i 

cha'c'al mil (22,000) israelob ti jini ñaxan bʌ q'uin. 

22Pero che' bʌ tsa' utsi ch'ejl'ayob jini israelob, tsa' caji i cha' cha'leñob guerra 

ya' ba' tsi' cha'leyob ti ñaxan bʌ q'uin. 

23Jini israelob ñaxan tsa' letsiyob majlel ba'an lac Yum. C'am tsi' cha'leyob 

uq'uel c'ʌlʌl ti ic'ajel. Tsi' c'ajtibeyob lac Yum: ¿Yom to ba mic chʌn cha'len lojon 
guerra ti' tojlel jini benjamiñob, jini c pi'ʌlob lojon? che'ob. Lac Yum tsi' subeyob: 
Cha' letsenla ti guerra ti' contrajob, che'en. 

24Jini cha'an jini israelob tsa' cha' cajiyob ti guerra yic'ot jini benjamiñob che' ti 

yijc'ʌlal. 

25Tsa' loq'uiyob tilel ti guerra jini benjamiñob ti Gabaa. Ti jim bʌ ora tsi' jisayob 

waxʌclujump'el mil (18,000) israelob yujilo' bʌ guerra. 

26Jini cha'an pejtelel jini israelob tsa' majliyob ti Betel. C'am tsi' cha'leyob uq'uel. 

Ya' tsa' buchleyob ti' tojlel lac Yum. Ma'anic chuqui tsi' c'uxuyob ti jini q'uin c'ʌlʌl 
ti ic'ajel. Tsi' yʌq'ueyob pulbil tac bʌ i majtan lac Yum yic'ot i majtan cha'an i 
ñʌch'tilel i pusic'al. 

27Jini israelob tsi' c'ajtibeyob lac Yum ya'i, come ti jim bʌ ora ya'an ti Betel jini 

Arca i cha'an lac Yum. 

28Ya' woli' mel i ye'tel Finees i yalobil Eleazar i yalobil bʌ Aarón. Jiñʌch motomaj 

ti jim bʌ ora. Tsi' yʌlʌyob: ¿Yom ba mic cha' loq'uel lojon ti guerra ti' contra jini 
benjamiñob jini c pi'ʌlob lojon? ¿Mach ba yomic mij cʌy lojon guerra? che'ob. 
Lac Yum tsi' yʌlʌ: Yom mi la' cha' contrajiñob ijc'ʌl, come mi caj cʌc'ob ti la' c'ʌb, 
che'en. 

29Jini cha'an jini israelob tsi' wa'chocoyob winicob cha'an mi' joy mʌctañob 

Gabaa. 

30Che' bʌ tsa' cha' cajiyob ti letsel jini israelob ti' yuxyajlel ti' contra jini 

benjamiñob, tsa' caji' cha' techob guerra ya' ti Gabaa che' bajche' ti ñaxan. 

31Tsa' loq'uiyob ti tejclum jini benjamiñob cha'an mi' q'uelob jini soldadojob. Ñajt 

tsi' tsajcayob majlel jini israelob. Tsa' caji i tsʌnsañob israelob che' bajche' ti 
ñaxan. Tsa' tsʌnsʌntiyob che' bajche' lujuntiquil i cha'c'al (30). Tsi' tsʌnsayob ti' 
bijlel Betel, yic'ot ti yambʌ bij mu' bʌ i letsel majlel ya' ti Gabaa. 

32Jini benjamiñob tsi' yʌlʌyob: Mi caj i mʌjlel lac cha'an che' bajche' ti yambʌ 

ora, che'ob. Pero jini israelob tsi' yʌlʌyob: Yom mi lac puts'el cha'an mi lac pʌyob 
loq'uel ti tejclum, che'ob. 

33-34Che' bʌ tsa' c'otiyob ya' ti Baal Tamar, tsi' sutq'uiyob i bʌ cha'an mi' tajob ti' 

pat. Yaño' bʌ israelob tsa' loq'uiyob ya' ba' muculob lʌc'ʌl ti Gabaa. Tsa' cajiyob 
ti guerra ya' ti' pat jini benjamiñob. Añob lujump'ejl mil soldadojob ti' pat, pero 
jini benjamiñob ma'anic tsi' ña'tayob mi mux caj i jilelob. 

35Lac Yum tsi' jisayob ti' tojlel israelob. Ti jim bʌ q'uin jini israelob tsi' tsʌnsayob 

jo'p'ejl i cha'c'al mil yic'ot jo'c'al (25,100) winicob, año' bʌ i cha'an e'tʌjibʌl cha'an 
guerra. 

36Jini benjamiñob tsi' ña'tayob ma'anix i p'ʌtʌlel ti' tojlel israelob. Tijicñayob i 

pusic'al jini israelob cha'an jini xcʌñañob tsa' bʌ cʌleyob ti' joytʌlel Gabaa. 

37Come che' bʌ tsa' cajiyob ti puts'el yilal ti' tojlel i contrajob, tsi' poj tʌts'ʌyob i 

bʌ tsi' meleyob. Tsa' bʌc' loq'uiyob jini i pi'ʌlob ba muculob. Tsa' majli i 
tsʌnsañob jini año' bʌ ti Gabaa. 

38Jini israelob yic'ot jini muculo' bʌ ti' joytilel tejclum tsi' ñaxan temeyob i t'an 

cha'an mux i letsañob cabʌl buts' che' ochemobix ti Gabaa. 

39Che' q'uelbilix i cha'añob jini buts' jini israelob mi caj i cha' sutq'uiñob i bʌ. Jini 

benjamiñob tsi' tsʌnsayob lujuntiquil i cha'c'al israelob. Tsi' lon alʌyob: Isujm 
wersa mi caj lac jisañob che' bajche' ti yambʌ ora, che'ob. 

40Pero che' jini tsa' caji ti letsel jini buts' ya' ti tejclum. Jini benjamiñob tsa' sujti 

i q'uelob. Woli ti pulel pejtel jini tejclum. 

41Che' jini tsi' cha' sutq'uiyob i bʌ jini israelob. Pejtel jini benjamiñob tsa' cajiyob 

ti wen bʌq'uen, come tsi' q'ueleyob muq'uix cajel i laj jilelob. 

42Tsa' cajiyob ti puts'el ti' tojlel israelob cha'an mi' majlelob ba' jochol lum, pero 

jini israelob tsi' joyoyob. Pejtel jini israelob tsa' loq'uiyob ya' ba' muculob. 

43Che' jini tsi' joy mʌctayob jini benjamiñob. Tsi' yajñesayob. Ma'anic tsi' 

cʌyʌyob. Tsi' tajayob ya' ti' tojel Gabaa, ti' tojel ba' mi' pasel jini q'uin. 

44Che' jini tsa' jiliyob waxʌclujump'ejl mil (18,000) benjamiñob, pejtelel jini wen 

yujilo' bʌ guerra. 

45Lamital tsi' lon chucuyob majlel i puts'el ti jochol bʌ lum ya' ti' ch'eñal xajlel i 

c'aba' Rimón. Tsa' jisʌntiyob jo'p'ejl mil winicob ti bij che' woliyob ti puts'el. Jini 
israelob tsi' yajñesayob majlel c'ʌlʌl ti Gidom ba' tsi' jisayob yambʌ cha'p'ejl mil 
winicob. 

46Ti jim bʌ q'uin tsa' jiliyob ti' tojlel Benjamín jo'p'ejl i cha'c'al mil (25,000) winicob 

chajpʌbilo' bʌ cha'an guerra. 

47Pero lujunc'al i cha'bajc' (600) tsi' wersa chucuyob majlel i puts'el ya' ti jochol 

bʌ lum ba'an i ch'eñal xajlel i c'aba Rimón. Chʌmp'ejl uw tsa' cʌleyob ya'i. 

48Pero jini israelob tsa' cha' cajiyob ti guerra yic'ot jini benjamiñob tsa' bʌ i 

tajayob. Tsi' laj jisayob jini winicob yic'ot i yʌlac'. Tsi' puluyob pejtelel i tejclum. 

Jueces 21 

Tsa' coltʌnti Benjamín 

1Che' ya'to añob jini israelob ti Mizpa, che' maxto loq'uemobic ti guerra, tsi' 

cha'leyob trato. Tsi' yʌlʌyob: Ma'anic mi caj lac sijibeñob la quixic'al jini 
benjamiñob, che'ob. 

2Pero jini israelob tsa' cha' tiliyob ti Betel. Ya' añob c'ʌlʌl ti ic'ajel ti' tojlel lac 

Yum. C'am tsi' cha'leyob t'an ti oración. Tsi' cha'leyob uq'uel. Tsi' yʌlʌyob: 

3C Yum i Dioset bʌ Israel, ¿chucoch leco jax chuqui woli' yujtel ti' tojlel jini 

israelob? come tsa'ix jili junmojt i p'olbal Israel, che'ob. 

4Che' ti yijc'ʌlal seb to tsa' ch'ojyiyob pejtelel jini israelob. Tsi' meleyob pulʌntib 

cha'an mi' pulbeñob i majtan lac Yum, cha'an mi' yʌq'ueñob majtañʌl cha'an i 
ñʌch'tʌlel i pusic'al. 

5Jini israelob tsi' yʌlʌyob: ¿Am ba juntiquil winic, i p'olbal Israel, mach bʌ anic 

tsajni ti' yotot lac Yum? che'ob. Come tsa'ix i cha'leyob trato. Tsi yʌlʌyob wersa 
mi' cajelob ti chʌmel pejtelel jini mach bʌ anic mi' letselob ba'an lac Yum ya' ti 
Mizpa. 

6Jini israelob tsi' wen meleyob i pusic'al, come tsa' caji i ña'tañob: Tsa'ix jili 

junmojt israelob, che'ob. 

7Jini cha'an tsi' c'ajtibeyob: ¿Bajche' mi caj laj coltan jini winicob tsa' bʌ cʌleyob 

cha'an mi' tajob i yijñam? Come tsa'ix lac cha'le trato ti' tojlel lac Yum cha'an 
ma'anic mi caj lac sijibeñob la quixic'al, che'ob. 

8Jini cha'an tsi' yʌlʌyob: ¿Am ba winicob ti' tojlel israelob mach bʌ anic tsa' 

letsiyob ba'an lac Yum ya' ti Mizpa? che'ob. Che' jini tsa' caji' ña'tañob ma'anic 
tsa' letsiyob tilel ba'an lac Yum jini año' bʌ ti Jabes Galaad mi juntiquilic. 

9Come che' bʌ tsa' tsijquiyob jini winicob, tsiquil ma'anic tsa' c'oti mi juntiquilic 

am bʌ ti Jabes Galaad. 

10Jini cha'an jini israelob tsi' chocoyob majlel lajchʌmp'ejl mil winicob wen 

ch'ejlo' bʌ. Tsi' yʌlʌyob: Cucula jisañob ti espada jini winicob chumulo' bʌ ti 
Jabes Galaad. Laj tsʌnsañob ya'i yic'ot jini x'ixicob yic'ot jini alʌlob. 

11Yom mi la' tsʌnsan winicob yic'ot x'ixicob año' bʌ i ñoxi'al, che'ob. 

12Jumbajc' xch'oc tacob maxto bʌ añobic i ñoxi'al tsa' cʌleyob ti Jabes Galaad. 

Che' bʌ tsi' tajayob jini winicob, tsi' pʌyʌyob majlel cha'an mi' jijlelob ti Silo ya' 
ti' lumal Canaán. 

13Che' jini ti ora jach tsi' chocoyob majlel winicob ba'an jini benjamiñob tsa' bʌ 

cʌleyob ya' ti ch'en i c'aba' Rimón. Tsi' tsictesʌbeyob lajmenix guerra. 

14Tsa' cha' tiliyob jini benjamiñob. Tsa' aq'uentiyob jini xch'oc tacob tsa' bʌ 

tajleyob ya' ti Jabes Galaad, pero ma'anic tsa' jastʌyi ti' tojlelob. 

15Jini israelob tsa' caji i wen p'untañob jini benjamiñob, come lac Yum tsi' t'ox 

jisa junmojt israelob. 

16Jini cha'an tsi' yʌlʌyob jini xñoxob ti Israel: ¿Bajche' yom mi laj coltan jini 

benjamiñob maxto bʌ anic tsi' tajayob i yijñam? che'ob. Come tsa'ix laj tsʌnsʌnti 
jini x'ixicob ti Benjamín. 

17Jini cha'an tsi' yʌlʌyob: Yom mi lac sʌclʌbeñob i yijñam jini benjamiñob tsa' to 

bʌ cʌleyob cha'an ma'anic mi' junyajlel jilel junmojt israelob. 

18Pero ti lac tojlel mach mejlic lac sijibeñob la quixic'al cha'an i yijñamob. Come 

tsa'ix lac mele trato. Jini israelob tsi' yʌlʌyob: “La' aq'uentic i wocol jini mu' bʌ i 
sijibeñob i yixic'al jini benjamiñob”, che'ob. 

19Jini cha'an tsi' yʌlʌyob: Ti jujump'ejl jab mi lac mel q'uin ti' tojlel lac Yum ila ti 

Silo am bʌ ti junwejl bij ba' mi' pasel q'uin che' ma' loq'uel ti Betel ya' ti norte 
cha'an ma' majlel ti Siquem, lʌc'ʌl ti Lebona, che'ob. 

20Jini israelob tsi' subeyob jini benjamiñob: Cucula. Mucu la' bʌ ti ts'usubil. 

21Pijtanla ya'i jinto mi la' q'uel jini xch'ocob ch'oyolo' bʌ ti Silo che' woli' loq'uelob 

ti son. Yom mi la' bʌc' loq'uel ba' muculetla ti ts'usubil, cha'an mi la' chucob ti 
jujuntiquiletla, cha'an mi la' pʌyob majlel ti la' lumal. Mi caj i yochelob ti la' 
wijñam. 

22Mi tsa' tiliyob i tatob mi i yerañob cha'an mi' letsañob i t'an, mi caj c subeñob: 

“La'ix majlicob ili xch'ocob, come ma'anic tsa' jastiyi jini xch'ocob ya' ti Jabes 
Galaad cha'an i yijñamob benjamiñob. Ma'anic tsa' la cʌq'ueyob i yijñam. Tsa'ic 
la cʌq'ueyob, an lac mul”, che'ob. 

23Jini cha'an che'ʌch tsa' caji i melob jini benjamiñob. Tsi' pʌyʌyob majlel jini 

xch'ocob cha'an i yijñam. Jujuntiquil an i pi'ʌl. Tsi' pʌyʌyob majlel jini xch'ocob 
tsa' bʌ loq'uiyob ti son. Tsi' cha' meleyob tejclum tac ya' ti' lumal ba' tsa' 
chumleyob. 

24-25Che' jini tsa' laj sujtiyob israelob ti' lumal. Maxto anic rey ti Israel ti jim bʌ 

ora. Ti jujuntiquil winic tsi' mele bajche' tsi' bajñel ña'ta ti' pusic'al. 

Rut 

Rut 1 

Rut yic'ot Noemí 

1Che' woli to i cha'leñob yumʌntel jini juezob, an cabʌl wi'ñal ti' lumal Judá. 

Juntiquil winic ya' bʌ chumul ti Belén ti Judá tsa' majli ti chumtʌl ya' ti' lumal 
Moab yic'ot i yijñam yic'ot cha'tiquil ch'iton bʌ i yalobilob. 

2I c'aba' jini winic jiñʌch Elimelec. I c'aba' i yijñam jiñʌch Noemí. I c'aba' jini 

cha'tiquil i yalobilob jiñʌch Mahlón yic'ot Quelión. Ch'oyolob ti Belén am bʌ i 
cha'chajplel i c'aba' Efrata ya' ti Judá. Tsa' tem majliyob ti' lumal Moab. Ya' tsa' 
cʌleyob. 

3Tsa' chʌmi Elimelec, i ñoxi'al Noemí. Tsa' cʌle ti meba' Noemí yic'ot i yalobilob. 

4Jini cha'tiquil i yalobilob tsi' pʌyʌyob i yijñam chumulo' bʌ ti Moab. I c'aba' 

juntiquil Orfa, i c'aba' yambʌ Rut. Ya' tsa' chumleyob che' bajche' lujump'ejl jab. 

5Tsa' chʌmiyob ja'el Mahlón yic'ot Quelión ti cha'ticlel. Meba'ix tsa' cʌle Noemí 

come ma'anix i yalobil, ma'anix i ñoxi'al. 

6Che' bʌ ya'to an Noemí yic'ot cha'tiquil i yʌ'lib ti' lumal Moab, tsi' yubi cha' añix 

i bʌl i ñʌc' i pi'ʌlob cha'an tsi' p'untayob lac Yum. Tsi' chajpa i bʌ Noemí cha'an 
mi' sujtel ti' lumal. 

7Jini cha'an tsa' caji ti loq'uel ya' ba' chumul cha'an mi' sujtel majlel ti' lumal 

Judá. Jini cha'tiquil i yʌ'lib tsa' caji' pi'leñob majlel ti xʌmbal. 

8Noemí tsi' subeyob: Cucuxla ti sujtel ti la' cha'ticlel ya' ti' yotot la' ña'. La' i 

pʌsbeñetla i yutslel lac Yum che' bajche' tsa' la' pʌsbeyon i yutslel la' pusic'al 
quic'ot calobilob tsa' bʌ chʌmiyob. 

9La' i yʌq'ueñetla lac Yum la' ñoxi'al yic'ot la' wotot ti la' cha'ticlel cha'an tijicña 

mi la' c'aj la' wo, che'en. Noemí tsi' ts'ujts'uyob. C'am tsa' cajiyob ti uq'uel. 

10I yʌ'libob Noemí tsi' subeyob: Isujm mux c majlel lojon quic'otet ba'an a pi'ʌlob, 

che'ob. 

11Noemí tsi' subeyob: Sujtenla calobilob. ¿Chucoch mi la' lon ña'tan majlel 

quic'ot? ¿Mejl ba j cʌntan yambʌ calobilob cha'an mi' pʌyetob? 

12Sujtenla calobilob. Cucuxla. Xñejep'onix. Mach c chʌn tajayix c ñoxi'al. 

Muq'uic c taj yambʌ c ñoxi'al wʌle ti jini jach bʌ ac'ʌlel, muq'uic j cʌntan yaño' 
bʌ calobilob, 

13¿la' wom ba la' pijtañob ti colel che' jini? I yorajlelix mi la' pʌjyel wʌle. ¿La' 

wom ba la' to'ol ajñel? Mach che'ic yom, calobilob. Wen ch'ijiyem c pusic'al 
cha'an woli la' wubin wocol, come lac Yum tsi' chilbeyoñob tijicña bʌ, che'en. 

14Tsi' cha' cha'leyob c'am bʌ uq'uel. Orfa tsi' ts'ujts'u i yʌ'lib cha'an wolix ti sujtel. 

Tsʌts tsi' tul meq'ue i yʌ'lib Rut, come mach yomic i cʌy. 

15Noemí tsi' sube Rut: Awilan tsa'ix sujti a jawʌn ba'an i pi'ʌlob yic'ot i dioste' 

tac. Tsajcan majlel, che'en. 

16Rut tsi' yʌlʌ: Mach a subeñon sujtel cha'an mij cʌyet. Mach a tic'on ti majlel a 

wic'ot, come ya' ba' ma' majlel mic majlel ja'el. Ya' ba' ma' chumtʌl mi caj c 
chumtʌl. Jini a pi'ʌlob mi caj i sujtelob tic pi'ʌlob. Jini a Dios c Diosʌch. 

17Ya' ba' ma' chʌmel mi caj c chʌmel ja'el. Ya'i mi caj c mujquel. Mi tsaj cʌyʌyet 

che' cuxulon to, la' i cʌyon lac Yum. La' i melon ti ñumen p'ump'un. Che' tsi' yʌlʌ 
Rut. 

18Che' bʌ tsi' ña'ta Noemí cha'an ti jump'ejl jach i pusic'al yom i pi'len majlel Rut, 

tsi' cʌyʌ i suben sujtel. 

19Jini cha'an jini cha'tiquil tsa' tem cajiyob ti xʌmbal majlel. Tsa' c'otiyob ti Belén. 

Che' bʌ tsa' ochiyob ti Belén, tsa' cajiyob ti t'an pejtel winicob x'ixicob. Che' bʌ 
tsi' q'ueleyob tsi' yʌlʌyob: ¿Isujm ba jiñʌch Noemí jini? che'ob. 

20Noemí tsi' subeyob: Mach la' pejcañon ti Noemí (jiñʌch tijicña bʌ). Pejcañon 

ti Mara (jiñʌch ch'ijiyem bʌ), come cabʌl tsi' yʌq'ueyon i ch'ijiyemlel c pusic'al 
jini Mach Bʌ Anic I P'isol I P'ʌtʌlel. 

21Ts'ʌcʌlon lojon tsa' majliyon lojon quic'ot lojon c chubʌ'an. C bajñelix tsi' cha' 

pʌyʌyon sujtel lac Yum, jocholix j c'ʌb. ¿Chucoch mi la' pejcañon ti Noemí? 
come tsiquil tsi' yʌq'ueyon wocol lac Yum. Jini Mach Bʌ Anic I P'isol I P'ʌtʌlel 
tsi' yʌq'ueyon i ch'ijiyemlel c pusic'al. Che' tsi' yʌlʌ Noemí. 

22Che' jini tsa' sujti Noemí yic'ot Rut i yʌ'lib ch'oyol bʌ ti Moab. Tsi' cʌyʌyob i 

lumal Moab cha'an mi' sujtelob ti Belén. Tsa' c'otiyob che' ti' tejchibal i yorajlel 
che' mi' tsepob cebada. 

Rut 2 

Rut tsi' tempa cʌlejem bʌ cebada ti' jamil Booz 

1An juntiquil winic wen chumul bʌ, i c'aba' Booz. Jiñʌch i pi'ʌl Elimelec, i ñoxi'al 

Noemí tsa' bʌ chʌmi. Juntiquil jach i ñojte'el ti cha'ticlel. 

2Rut jini ch'oyol bʌ ti Moab tsi' sube Noemí: A wocolic la' majlicon ti jamil cha'an 

mic tempan cʌlejem bʌ cebada. Mux c tsajcan majlel jini stsep cebada mu' bʌ i 
q'uelon ti uts'at, che'en. I yʌ'lib tsi' sube Rut: Cucu calobil, che'en. 

3Jini cha'an tsa' majli Rut. Tsa' c'oti ya' ti jamil. Tsi' tempa majlel cebada ti' pat 

stsep cebadajob. I yum jini jamil ba' tsa' c'oti jiñʌch Booz, lajal bʌ i ñojte'el yic'ot 
Elimelec. 



461 

 

Chol de Tumbalá Bible 
© Bible Society of Mexico. 

  
 

 

4Awilan tsa' c'oti Booz loq'uem bʌ ti Belén. Tsi' sube stsep cebadajob: La' ajnic 

lac Yum la' wic'ot, che'en. Jini stsep cebadajob tsi' cha' sutq'uibeyob cortesía: 
La' i yʌq'ueñet i yutslel lac Yum, che'ob. 

5Booz tsi' c'ajtibe i winic, jiñʌch mu' bʌ i q'uel stsep cebadajob: ¿Majqui i cha'an 

jini xch'oc? che'en. 

6I winic Booz tsi' sube i yum: Jiñʌch xch'oc bʌ x'ixic ch'oyol bʌ ti Moab. Noemí 

tsi' pʌyʌ tilel che' bʌ tsa' loq'ui ti' lumal Moab. 

7Tsi' subeyon: Awocolic, la' c tempan cebada ti jamil. La' c tsajcan majlel jini 

stsep cebadajob cha'an mic tempan jini cʌlejem bʌ, che'en. Tsa' juli che' ti 
sʌc'ajel. C'ʌlʌl wʌle wʌ'to an. Maxto anic tsi' cʌyʌ i ye'tel cha'an mi' sujtel ti' yotot. 
Che' tsi' yʌlʌ i winic Booz. 

8Booz tsi' sube Rut: Ubibeñon xch'oc. Uts'at tsa' tiliyet ilayi. Mach ma' majlel a 

tempan cebada ti yambʌ jamil. Mach ma' cʌy ili lum cha'an yambʌ. Jalijen wʌ'i 
ti' t'ejl x'ixic bʌ x'e'telob c cha'an. 

9Q'uele jini jamil ba' woli' tsepob cebada. Tsajcañob majlel. Tsac subeyob c 

winicob cha'an ma'anic mi' tic'lañetob. Che' tiquinix a ti' cucu ba'an uc'um. Japʌ 
chuqui tsi' luchuyob jini winicob, che'en Booz. 

10Rut tsi' ñocchoco i bʌ ti' t'ejl i yoc, ñucul i jol. Tsi' sube: Wocolix a wʌlʌ, c yum. 

Cabʌl wola' pʌsbeñon i yutslel a pusic'al, anquese yambʌyʌch c lumal ba' 
ch'oyolon, che'en. 

11Booz tsi' sube: Ti isujm tsa cubi pejtel chuqui tsa' melbe a wʌ'lib che' bʌ tsa' 

chʌmi a ñoxi'al c'ʌlʌl wʌle. Tsa cubi bajche' tsa' cʌyʌ a tat a ña' yic'ot a lumal 
cha'an ma' tilel ba'an winicob x'ixicob mach bʌ a cʌñʌyobic. 

12La' i yʌq'ueñet lac Yum a chobejtʌbal cha'an jini tsa' bʌ a mele. Ts'ʌcʌl yom 

ma' wʌq'uentel ti lac Yum, come tsa' wʌc'ʌ a bʌ ti' wenta i Dios Israel cha'an 
ma' taj a coltʌntel ti yebal i wich', che'en. 

13Rut tsi' sube: Cabʌl tsa' pʌsbeyon i yutslel a pusic'al, c yum. Tsa' wen 

ñuq'uesʌbeyon c pusic'al. Wen uts tsa' pejcayon anquese mach añonic ti a 
wenta, come mach a criadajonic, che'en. 

14Che' ti' yorajlel c'ux waj Booz tsi' pʌyʌ Rut: La' wʌ'i. C'uxu waj. Ts'aja a waj ti 

vino, che'en. Tsa' tili ti buchtʌl ba'an stsep cebadajob. Booz tsi' yʌq'ue i c'ux 
woch' bʌ cebada. Tsi' c'uxu jinto tsa' ñaj'a. Tsi' loto i colojbal. 

15Che' bʌ tsa' ch'ojyi Rut cha'an mi' cha' tempan cebada, Booz tsi' sube i 

winicob: La' i tempan ya' ba' tsepbil. Mach mi la' tic'. 

16Tuc'ula loq'uel ts'ita' ti jujunsejt cebada. Yom mi la' t'ox yʌsan majlel cha'an 

mi' lot. Mach mi la' tic', che'en. 

17Rut tsi' tempa c'ʌlʌl ti ic'ajel. Tsi' jats'ʌ jini tempʌbil bʌ cebada cha'an mi' 

loc'sʌben i sujl. Tsi' lotbe i bʌc'. Tsa' bujt'i jump'ejl chiquib. 

18Tsi' q'ueche majlel. Tsa' sujti ti tejclum. Tsi' pʌsbe i yʌ'lib chuqui tsi' tempa. 

Tsi' jiti ja'el i colojbal i bʌl i ñʌc' tsa' bʌ cʌle che' bʌ tsa' ñaj'a. Tsi' yʌq'ue i yʌ'lib. 

19I yʌ'lib tsi' c'ajtibe: ¿Baqui tsa' tempa sajmʌl? ¿Baqui tsa' cha'le e'tel? Uts jini 

winic tsa' bʌ i q'ueleyet ti uts'at, che'en Noemí. Rut tsi' sube i yʌ'lib chuqui tsa' 
ujti ya' ba' tsi' cha'le e'tel. Tsi' yʌlʌ: I c'aba' i yum jini lum ba' tsac cha'le e'tel 
sajmʌl, jiñʌch Booz, che'en. 

20Noemí tsi' sube i yʌ'lib: La' i yʌq'uen i yutslel i pusic'al lac Yum, come uts i 

pusic'al Booz. Lajal mi' pʌsbeñob i yutslel i pusic'al jini cuxulo' bʌ che' bajche' 
tsi' pʌsbeyob lac pi'ʌlob tsa' bʌ chʌmiyob, che'en. Tsi' yʌlʌ ja'el: Jini winic mero 
lac pi'ʌlʌch. Jiñʌch mu' bʌ mejlel i coltañonla, che'en. 

21Rut ch'oyol bʌ ti Moab tsi' yʌlʌ: Booz tsi' subeyon ja'el cha'an mic jalijel ba'an 

x'ixic bʌ x'e'telob i cha'an jinto mi' yujtel i tsepob cebada, che'en. 

22Noemí tsi' sube Rut i yʌ'lib: Calobil, uts'atʌch bajche' mi' yʌl. Yom ma' majlel 

yic'ot x'ixic bʌ x'e'telob i cha'an ame anic majch mi' tic'lañet mi tsa' majliyet ti 
yambʌ jamil, che'en. 

23Jini cha'an tsa' jale Rut ya' ba'an x'ixic bʌ x'e'telob i cha'an Booz. Tsi' tempa 

cebada jinto tsa' ujti i tsepob cebada yic'ot trigo. Tsa' chumle ti' yotot i yʌ'lib. 

Rut 3 

Rut tsi' mele che' bajche' tsi' sube Noemí 

1Noemí tsa' caji i suben: Calobil, ¿mach ba yomic mic sajcʌbeñet a ñoxi'al 

cha'an tijicña ma' wajñel? 

2¿Mach ba mero lac pi'ʌlic jini Booz, i yum jini lum ba' tsa' cha'le e'tel yic'ot x'ixic 

bʌ x'e'telob i cha'an? Awilan, wʌle ti ac'ʌlel mi caj i wejlan i sujl cebada ya' ba' 
mi' jajts'el. 

3Cha'len ts'ʌmel. Boño a bʌ ti xojocña bʌ aceite. Lʌpʌ wen bʌ a pislel. Cucu ti 

otot ba' mi' jats'ob cebada. Ti mucul jach yom ma' pijtan jini winic jinto mi' yujtel 
ti we'el ti uch'el. 

4Che' mi' majlel ti wʌyel yom ma' q'uel baqui ñolol. Ti wi'il yom ma' majlel ya'i. 

Loc'sʌben i mosil ti' yoc. Ñoli' ya'i. Jini mi caj i subeñet chuqui yom ma' mel, 
che'en. 

5Rut tsi' jac'be: Mi caj c mel che' bajche' wola' subeñon, che'en. 

6Tsa' majli ba' mi' jats'ob cebada. Tsi' cha'le che' bajche' tsi' sube i yʌ'lib. 

7Tijicña i pusic'al Booz che' bʌ tsa' ujti ti we'el ti uch'el. Tsa' majli ti wʌyel ti 

junwejl ba' p'uchul i wut jam. Ti wi'il c'unte' tsa' ochi Rut. Tsi' loc'sʌbe i mosil ti' 
yoc. Tsa' ñole ja'el. 

8Ti ojlil ac'ʌlel tsa' cajñi i wut Booz. Tsi' yʌxʌ i yo. Tsi' ts'eje i bʌ. Tsi' yubi ya'an 

x'ixic ñolol ti' t'ejl i yoc. 

9¿Majquiyet? che'en. Jini x'ixic tsi' sube: Joñon Rut x'e'telon a cha'an. Pʌyʌyon 

come jatet mero c pi'ʌlet lojon. An ti a wenta cha'an ma' wa'chocoben i q'uexol 
jini chʌmen bʌ, che'en. 

10Booz tsi' sube: La' i pʌsbeñet i yutslel lac Yum. Wʌle ñumen wola' pʌsben 

Noemí i yutslel a pusic'al che' bajche' ti ñaxan, come ma'anic tsa' majliyet ba'an 
ch'iton bʌ winicob mi wen chumulob o mi ma'anic i chubʌ'an. 

11Mach a mel a pusic'al. Mi caj c melbeñet pejtel chuqui wola' c'ajtibeñon. Come 

cʌmbilet i cha'an pejtel c pi'ʌlob. Laj yujilob uts'at bʌ x'ixiquet. 

12Isujm joñon a pi'ʌlon. Pero an yambʌ ñumen mero a pi'ʌl bajche' joñon. 

13Cʌlejen wʌ'i c'ʌlʌl mi' ñumel ac'ʌlel. Che' ti sʌc'ajel mux c pejcan yambʌ a pi'ʌl. 

Mi yom i coltañet la' i mel. Mi mach yomic i coltañet mi caj j coltañet joñon che' 
bajche' yom, come a pi'ʌlon. Melelʌch chuqui wolic sub come mic bʌc'ñan lac 
Yum. Ñoli' jinto mi' sʌc'an, che'en. 

14Tsa' ñole Rut ti' t'ejl i yoc c'ʌlʌl che' bʌ tsa' ñumi ac'ʌlel. Tsa' ch'ojyi ti wen ic'to 

che' maxto anic tsa' mejli i cʌmbeñob i wut, come Booz tsi' yʌlʌ: Mach yomic 
mi' tsictiyel mi tsa' tili x'ixic wʌ' ba' mi lac jats' cebada, che'en. 

15Tsi' yʌlʌ ja'el: Ch'ʌmʌ tilel a mosil. Tich'i, che'en. Booz tsi' colbe ochel wʌcp'ejl 

i p'isol cebada. Tsi' yʌq'ue i q'uech majlel. Che' jini tsa' sujti Rut ti tejclum. 

16Tsa' c'oti ba'an i yʌ'lib. Tsi' c'ajtibe: ¿Bajche' tsa' ujti, calobil? che'en. Rut tsi' 

sube Noemí ti pejtelel chuqui tsa' ujti. 

17Tsi' yʌlʌ Rut: Tsi' yʌq'ueyon ili wʌcp'is cebada. Tsi' subeyon: “Mach ma' to'ol 

sujtel majlel ba'an a wʌ'lib”. Che' tsi' subeyon Booz, che'en Rut. 

18Tsi' yʌlʌ Noemí: Calobil, pijtan ti' ñʌch'tilel a pusic'al jinto ma' wubin bajche' 

mi' caj ti ujtel, come ili winic ma'anic mi caj i c'aj i yo jinto mi' yujtel i mel pejtel 
chuqui yom. Ti jini jach bʌ q'uin mi caj i mel, che'en. 

Rut 4 

Booz tsa' ñujpuñi yic'ot Rut 

1Booz tsa' letsi majlel ti' ti' tejclum. Tsa' buchle ya'i. Tsa' c'oti winic bʌ i pi'ʌl. 

Jiñʌch tsa' bʌ i ña'ta Booz che' bʌ tsi' pejca Rut. Booz tsi' sube: Jeyaj, la' c pi'ʌl. 
Buchi' ilayi, che'en. Tsa' tili ti buchtʌl. 

2Booz tsi' pʌyʌ tilel lujuntiquil xñoxob año' bʌ i ye'tel ti tejclum. Tsi' subeyob: 

Buchi'la ilayi, che'en. Tsa' buchleyob. 

3Booz tsi' sube jini winic bʌ i pi'ʌl: Cha' julemix Noemí tsajni bʌ ti' lumal Moab. 

Yomix i chomben i lum i ñoxi'al, jiñʌch lac pi'ʌl Elimelec tsa' bʌ chʌmi. 

4Jini cha'an tsac ña'ta c subeñet wʌ' ti' tojlel jini buchulo' bʌ yic'ot ti' tojlel jini 

xñoxob año' bʌ i ye'tel: An ti a wenta cha'an ma' mʌmben i lum lac pi'ʌl tsa' bʌ 
chʌmi. Mʌñʌ mi a wom. Mi mach a womic a mʌn, subeñon come ma'anic yambʌ 

mu' bʌ mejlel i mʌn, cojach joñonla, ñaxañet, wi'il joñon, che'en. I pi'ʌl Booz tsi' 
jac'be: Mux c mʌn joñon, che'en. 

5Booz tsi' sube: Ti jini jach bʌ q'uin che' ma' mʌmben i lum Noemí, mi caj a pʌy 

Rut ja'el jini meba' x'ixic ch'oyol bʌ ti Moab, i yijñam jini tsa' bʌ chʌmi, cha'an 
mi' tilel i yalobil ame lon jilic i c'aba' i ñox'i'al tsa' bʌ chʌmi. Che' jini i yalobil mi 
caj i ch'ʌmben i c'aba' jini chʌmen bʌ. Mi caj i yʌq'uentel i lum, che'en. 

6Jini i pi'ʌl Booz tsi' sube: Mach mejlic c mʌn joñon ame sajtic lamital c chubʌ'an. 

Yom ma' mʌñ jatet jini lum am bʌ tic wenta come mach mejlic c mʌn joñon, 
che'en. 

7Jini israelob che'ʌch tsi' meleyob trato ti wajali che' bʌ tsi' cha'leyob mʌñoñel 

q'uexoñel. I tilel mi' loc'san i xʌñʌb juntiquil winic cha'an mi' yʌq'uen yambʌ 
winic. Che'i tsi' tsictesayob trato ti' tojlel i pi'ʌlob ti Israel. 

8Jini cha'an i pi'ʌl Booz tsi' sube: Mʌñʌ jatet, che'en. Tsi' loc'sa i xʌñʌb. 

9Booz tsi' sube xñoxob año' bʌ i ye'tel yic'ot pejtelel ya' bʌ añob: Jatetla 

testigojetla wʌle. Wolic mʌn pejtel i chubʌ'an c pi'ʌlob tsa' bʌ chʌmiyob: Elimelec 
yic'ot Quelión yic'ot Mahlón. Woli' chombeñon Noemí. 

10Wolic mʌn Rut cha'an quijñam, jini ch'oyol bʌ ti Moab. Jiñʌch i yijñam Mahlón 

tsa' bʌ chʌmi. Wolic mʌn quijñam cha'an mic techben i yalobil ti' c'aba' jini 
chʌmen bʌ. Che' jini mux i ch'ʌmben i c'aba' jini chʌmen bʌ. Mux i yʌq'uentel i 
lum cha'an ma'anic mi' jilel i c'aba' jini chʌmen bʌ ti' tojlel i pi'ʌlob yic'ot ti' yotot. 
Testigojetla wʌle, che'en. 

11Pejtel ya' bʌ tempʌbilob ti' ti' tejclum yic'ot xñoxob año' bʌ i ye'tel tsi' subeyob: 

Testigojon lojon. La' i yʌq'uen lac Yum i p'olbal jini x'ixic woli bʌ a pʌy ti a wotot. 
La' ajñic che' bajche' Raquel yic'ot Lea, jini cha'tiquil tsa' bʌ i cosʌbeyob i 
yalobilob Israel. La' p'ojlic a chubʌ'an ti Efrata. La' tsictiyic a ñuclel ti Belén. 

12La' tilic a p'olbal lajal bajche' i p'olbal Fares, i yalobil Judá yic'ot jini x'ixic 

Tamar. Che'ʌch yom mi' yʌq'ueñet a walobil Dios ti ili x'ixic, che'ob. 

13Booz tsi' pʌyʌ Rut cha'an i yijñam. Tsi' pi'le. Lac Yum tsi' yʌq'ue i cʌntan i 

yalobil. Tsi' yʌc'ʌ ti pañimil ch'iton bʌ i yalobil. 

14Jini x'ixicob tsi' subeyob Noemí: La' lac ch'ujutesan lac Yum come ma'anic tsi' 

cʌyʌyet ti a bajñelil, come tsa'ix i yʌq'ueyet a buts ti ili q'uin. La' cʌjñic i c'aba' ti 
Israel. 

15Mi caj a cha' ch'ejl'an cha'an a buts. Mi caj i ñuq'uesʌbeñet a pusic'al che' 

ñoxetix, come tsa'ix i yʌc'ʌ ti pañimil a wʌ'lib mu' bʌ i c'uxbiñet. Ñumen mi' 
c'uxbiñet Rut bajche' wuctiquil la calobil. Ñumen mi' pʌsbeñet i yutslel i pusic'al, 
che'ob. 

16-17Noemí tsi' pʌyʌ jini alʌl. Tsa' ochi ti xmec' alʌl. Jini x'ixicob ti tejclum tsi' 

yʌlʌyob: Tsa'ix i yila pañimil ch'iton bʌ i yalobil Noemí, che'ob. Tsi' yotsʌbeyob 
i c'aba' Obed. Jiñʌch i tat Isaí. Isaí i tatʌch David. 

18-22Jiñobʌch i p'olbalob Fares: Fares i tatʌch Hesrón. Hesrón i tatʌch Ram. 

Ram i tatʌch Aminadab. Aminadab i tatʌch Naasón. Naasón i tatʌch Salmón. 
Salmón i tatʌch Booz. Booz i tatʌch Obed. Obed i tatʌch Isaí. Isaí i tatʌch David. 

1 Samuel 

1 Samuel 1 

Tsi' yila pañimil Samuel 

1An juntiquil winic i c'aba' Elcana i yalobil Jeroham. (Jini Jeroham i yalobilʌch 

Eliú. Eliú i yalobilʌch Tohu. Tohu i yalobilʌch Zuf jini efrateo.) Ya' ch'oyol Elcana 
ti Ramataim am bʌ ti Zofim ya' ti wits i c'aba' Efraín. 

2An cha'tiquil i yijñam. Juntiquil i c'aba' Ana, jini yambʌ i c'aba' Penina. An i 

yalobilob Penina pero Ana ma'anic i cha'an. 

3Ti jujump'ejl jab i tilel mi' letsel majlel ili winic ti tejclum i c'aba' Silo cha'an mi' 

ch'ujutesan lac Yum, jiñʌch i Yum Panchan yic'ot Pañimil. Tsa' majli i tsʌnsʌben 
i majtan. Ya' añob i yalobilob Elí. Jiñobʌch Ofni yic'ot Finees, motomajob i 
cha'an lac Yum. 

4Che' i yorajlelix mi' tsʌnsʌben i majtan lac Yum, Elcana tsi' yʌq'ue we'elʌl 

Penina, i yijñam, yic'ot pejtelel i yalobilob. 

5Elcana tsi' wen c'uxbi Ana. Tsi' yʌq'ue we'elʌl i wenta cha'an juntiquil jach, 

come lac Yum ma'anic tsi' yʌq'ue i yalobil. 

6Penina tsi' chañ'esa i bʌ ti' tojlel Ana. Tsi' ts'a'le. Tsi' yotsʌbe i ch'ijiyemlel i 

pusic'al, come lac Yum ma'anic tsi' yʌq'ue i yalobil. 

7Che'ʌch tsi' mele Penina ti jujump'ejl jab che' bʌ tsa' letsiyob majlel ti' yotot lac 

Yum. Cabʌl tsi' tic'la. Jini cha'an cabʌl tsi' cha'le uq'uel Ana. Tsi' cʌyʌ waj. 

8Elcana i ñoxi'al tsi' sube: ¿Chucoch ma' cha'len uq'uel? ¿Chucoch ma'anic ma' 

c'ux waj? ¿Chucoch ch'ijiyem a pusic'al che' c'ux mi cubiñet? ¿Mach ba ñumen 
uts'atic ma' q'uelon bajche' lujuntiquil alʌlob? che'en. 

9Che' bʌ tsa' ujti ti we'el yic'ot ti uch'el ya' ti Silo, tsa' ch'ojyi Ana i pejcan lac 

Yum ti oración. Buchul jini motomaj Elí lʌc'ʌl ba'an i yoyel i Templo lac Yum. 

10Wen ch'ijiyem i pusic'al Ana. Tsi' pejca lac Yum. Tsi' wen cha'le uq'uel. 

11Tsi' wa'choco i t'an ti' tojlel lac Yum. Tsi' yʌlʌ: C Yum, i Yumet Panchan yic'ot 

Pañimil, q'ueleyon a mozojon. P'untañon cha'an woli cubin wocol. Mach a 
ñajatesañon, pʌsbeñon i yutslel a pusic'al. A wocolic aq'ueñon juntiquil ch'iton 
bʌ calobil, come a mozojon. Che' jini mi caj c cha' aq'ueñet cha'an mi' melbeñet 
a we'tel ti pejtelel ora. A cha'añʌch mi caj i majlel. Ma'anic mi caj i set'bentel i 
jol. Che'ʌch tsi' pejca lac Yum Ana. 

12Elí woli jach i q'uelben i yej Ana che' jal woli' pejcan lac Yum. 

13Elí tsa' caji i lon ña'tan yʌc jini Ana, come ti' pusic'al jach woli ti t'an. Ma'anic 

c'am i t'an. Jini jach i yej woli' ñijcan i bʌ. 

14Jini cha'an Elí tsi' sube: ¿Bajche' to ora mi caj i c'ajtiyel a wo? Cucux jinto mi' 

c'ajtiyel a cha'an pañimil, che'en. 

15Ana tsi' jac'be: Mach che'ic bajche' wola' wʌl. Ch'ijiyem jax c pusic'al. Ma'anic 

japbil c cha'an vino, mi lembal. Cojach tsac wen tsictesʌbe lac Yum pejtel c 
wocol. 

16Mach a lon q'uelon che' bajche' xlemoñel. Ti' ch'ijiyemlel c pusic'al yic'ot cabʌl 

c wocol tsac pejca lac Yum ti ili ora, che'en Ana. 

17Elí tsi' jac'be: Cucu ti' ñʌch'tʌlel a pusic'al. La' i yʌq'ueñet i Dios Israel pejtelel 

chuqui tsa' c'ajtibe, che'en. 

18Che' jini Ana tsi' yʌlʌ: La' c taj i yutslel a pusic'al. Che' jini tsa' majli. Tsi' c'uxu 

waj, lajmenix i ch'ijiyemlel i pusic'al. 

19Che' ti wen sʌc'ajel tsa' ch'ojyi. Tsi' ch'ujutesa lac Yum. Tsa' sujtiyob ti' yotot 

ya' ti Ramá. Elcana tsi' pi'le Ana i yijñam. Che' jini lac Yum tsa' c'ajtiyi i cha'an i 
yoración Ana. 

20Tsi' yʌq'ue i cʌntan i yalobil. Che' bʌ tsa' ts'ʌctiyi i yorajlel cha'an mi' yʌc' ti 

pañimil i yalobil, Ana tsi' yotsʌbe i c'aba' Samuel. Tsi' yʌlʌ: Jiñʌch calobil tsa' bʌ 
j c'ajtibe lac Yum, che'en. 

21Tsa' letsi majlel jini winic Elcana yic'ot pejtelel año' bʌ ti' yotot cha'an mi' 

tsʌnsʌben i majtan lac Yum, cha'an mi' ts'ʌctesan i t'an. 

22Pero Ana tsi' sube: Maxto anic mic majlel jinto mi' cʌy i chu' calobil. Che' tsa'ix 

i cʌyʌ i chu', muq'uix c pʌy majlel quic'ot ya' ti' tojlel lac Yum cha'an ya'ix mi' 
junyajlel cʌytʌl, che'en. 

23Elcana i ñoxi'al tsi' sube: Mele che' bajche' a wom. Cʌlen jinto che' mi' cʌy i 

chu'. La' ts'ʌctiyic chuqui yom lac Yum, che'en. Tsa' cʌle jini x'ixic. Tsi' cosa i 
yalobil jinto che' tsi' cʌyʌ i chu'. 

24Che' bʌ tsi' cʌyʌ i chu' jini alʌl, Ana tsi' pʌyʌ majlel ti' yotot lac Yum ya' ti Silo. 

Tsi' pʌyʌ majlel ja'el juncojt tat wacax am bʌ uxp'ejl i jabilel yic'ot juncujch 
harina, yic'ot junwojl vino. Alʌl to jini ch'iton che' bʌ tsi' pʌyʌ majlel ti' yotot lac 
Yum ya' ti Silo. 

25Tsi' tsʌnsayob jini wacax. Tsi' pʌyʌyob tilel jini ch'iton ti' tojlel Elí. 

26Che' jini Ana tsi' sube Elí: ¿A cʌñʌyon ba? Joñon tsac pejca lac Yum wʌ' ti a 

t'ejl che' bʌ tsa' q'ueleyon che' woliyon ti oración. 

27Tsaj c'ajtibe lac Yum ili ch'iton. Tsi' yʌq'ueyon che' bajche' tsaj c'ajtibe. 

28Jini cha'an wolic cha' aq'uen lac Yum. I cha'an mi caj i yajñel che' wʌ'to an ti 

pañimil, che'en. Tsa' caji i ch'ujutesañob lac Yum. 

1 Samuel 2 



468 

 

Chol de Tumbalá Bible 
© Bible Society of Mexico. 

  
 

 

I c'ay Ana 

1Ana tsi' subu i ñuclel lac Yum. Tsi' yʌlʌ: Wen tijicña c pusic'al ti lac Yum. Tsi' 

yʌq'ueyon bendición lac Yum. Tijicña c pusic'al come ma'anix mi cubin quisin 
ti' tojlel j contrajob. Tsi' ñuq'uesʌbeyon c pusic'al che' bʌ tsi' coltayon. 

2Ma'anic yambʌ ch'ujul bʌ che' bajche' lac Yum. Come ma'anic yambʌ lajal bʌ 

bajche' Dios. Ma'anic yambʌ Xajlel, jini jach Dios. 

3Mach la' chañ'esan la' bʌ tic tojlel. Mach la' chʌn ts'a'leñon ti la' t'an, Come wen 

yujil lac Yum bajche' añonla. Mi' ch'ʌm ti wenta pejtelel i melbal winicob. 

4Tsa' laj xulbentiyob i jalʌjb jini p'ʌtʌlo' bʌ. Jini c'uño' bʌ tsa' aq'uentiyob i p'ʌtʌlel. 

5Jini año' bʌ i chubʌ'an ti yambʌ ora woliyobix ti majtan e'tel cha'an mi' tajob i 

bʌlob i ñʌc'. Tsa'ix lajmiyob i wi'ñal jini wi'ñayo' bʌ. Jini mach bʌ anic i yalobil 
tsa'ix i meq'ue wuctiquil i yalobil. Jini cabʌlo' bʌ i yalobil i bajñel jax woli' 
cʌytʌlob. 

6Lac Yum mi' tsʌnsañonla, mi' yʌq'ueñonla laj cuxtʌlel. Mi' ju'san majlel winicob 

ti' yajñib chʌmeño' bʌ. Mi' cha' techob ch'ojyel. 

7Lac Yum mi' yotsañob ti pobre. Mi' yʌc'ob ti wen chumtʌl. 

8Mi' ch'uy letsel jini p'ump'un bʌ pʌcʌl bʌ ti ts'ubejn cha'an mi' junyajlel cʌy 

misujelʌl. Mi' yʌc' ti buchtʌl ti' tojlel yumʌlob. Mi' yʌq'uen ñuc bʌ i ye'tel. Lac Yum 
i Yumʌch pañimil. I wa'chocobalʌch pañimil. 

9Mi' cʌntʌben i yoc i cha'año' bʌ, Pero jini jontolo' bʌ mi' laj jilelob ti ic'yoch'an 

bʌ pañimil. Come mach cha'anic ti lac bajñel p'ʌtʌlel mi' mʌjlel lac cha'an. 

10Pejtelel mu' bʌ i contrajiñob lac Yum mi caj i jisʌntelob. Lac Yum ti panchan 

mi' yʌc'ob ti toj mulil. Lac Yum mi' cha'len meloñel ti' tojlel winicob año' bʌ ti 
pañimil. Mi' yʌq'uen i p'ʌtʌlel jini Rey. Mi' yutsi p'ojlesʌben i ñuclel jini Yajcʌbil 
bʌ i cha'an. Che'ʌch tsi' cha'le t'an Ana. 

Samuel tsi' melbe i ye'tel lac Yum 

11Elcana tsa' sujti majlel ti' yotot ti Ramá, pero tsa' cʌle jini ch'iton ti' wenta jini 

motomaj Elí cha'an mi' melben i ye'tel lac Yum. 

12-13Jontolob i yalobilob Elí. Ma'anic tsi' p'isiyob ti wenta lac Yum mi i ye'telic 

motomaj. Ma'anic tsi' meleyob che' bajche' yom Dios. Come i tilel ti Israel ba' 
ora mi' tilelob winicob x'ixicob cha'an mi' tsʌnsʌbeñob i majtan lac Yum, che' 
woli to ti tic'an jini we'elʌl, jini motomaj mi' suben jini x'e'tel i cha'an, cha'an mi' 
yotsan ya' ti perol jini junts'ijt e'tʌjibʌl am bʌ uxts'ijt i ni' cha'an mi' loc'san jini 
we'elʌl. 

14Mi' yotsan ti perol mi ti colem p'ejt mi ti alʌ p'ejt. Che'ʌch mi' chuc loq'uel 

we'elʌl. Pejtelel mu' bʌ i chuc loq'uel yic'ot jini e'tijibʌl uxts'ijt bʌ i ñi' mi' ch'ʌm 
jini motomaj cha'an mi' c'ux ti' yotot. I tilel che'ʌch mi' melob ti' tojlel israelob mu' 
bʌ i tilelob ti Silo cha'an mi' yʌq'ueñob i majtan Dios. 

15Pero i yalobilob Elí mach che'ix tsa' caji i melob. Che' maxto pulbilic i lewil jini 

we'elʌl, tsa' tili x'e'tel bʌ i cha'an motomaj. Tsi' sube jini woli bʌ i yʌq'uen i majtan 
Dios: Aq'ueñon we'elʌl cha'an mic pojpoben jini motomaj, come mach yomic i 
ch'ʌm che' wolix ti lojc we'elʌl ti a tojlel. Jini jach tsij to bʌ yom, che'en. 

16Mi tsi' jac'be jini winic: Ñaxan pulu i lewil. Che' jini ch'ʌmʌ bajche' c'amel a 

wom, mi che'en, jini x'e'tel tsi' yʌlʌ: Mach che'ic yom, ñaxan aq'ueñon. Mi 
ma'anic ma' wʌc' mux c ch'ʌm ti wersa, che'en. 

17Wen ñuc i mul i yalobilob Elí ti' tojlel lac Yum come tsi' ts'a'lebeyob i majtan 

lac Yum. 

18Tsa' caji ti colel jini ch'iton Samuel, lʌpbil i cha'an i bujc motomaj melbil bʌ ti 

fino bʌ pisil. Tsi' melbe i ye'tel lac Yum. 

19Jini i ña' tsi' melbe ch'o'ch'oc bʌ i bujc. Tsi' ch'ʌmbe majlel ti jujump'ejl jab che' 

bʌ tsa' letsi majlel cha'an mi' yʌq'uen lac Yum jini tsʌnsʌbil bʌ i majtan. I tilel 
che'ʌch tsi' meleyob ti jujump'ejl jab. 

20Che' jini Elí tsi' yʌq'ue i yutslel i t'an jini Elcana yic'ot i yijñam. Tsi' yʌlʌ: La' i 

yʌq'ueñet lac Yum a walobilob ti ili x'ixic cha'an i q'uexol jini tsa' bʌ a wʌq'ue lac 
Yum, che'en. Che' jini tsa' sujtiyob majlel ti' yotot. 

21Lac Yum tsi' p'unta Ana. Tsi' cha' aq'ue i cʌntan i yalobil. Tsi' yilayob pañimil 

uxtiquil ch'iton bʌ i yalobilob yic'ot cha'tiquil xch'oc bʌ. Jini ch'iton Samuel tsa' 
coli majlel ti' tojlel lac Yum. 

22Wen ñoxix jini motomaj Elí. Tsi' yubi pejtelel chuqui woli' melob i yalobilob ti' 

tojlel israelob yic'ot bajche' tsi' pi'leyob ti wʌyel jini x'ixicob tsa' bʌ tiliyob ti e'tel 
ti' ti' Tabernáculo. 

23Tsi' tiq'uiyob: ¿Chucoch leco mi la' mel? Come tsa'ix cubibeyob i t'an pejtelel 

winicob cha'an leco bajche' woli la' mel. 

24Mach che'ic yom mi la' mel calobilob. Mach wenic woli cubin. Mi la' yʌsan ti 

mulil i tejclum lac Yum. 

25Che' mi' cha'leñob mulil winicob ti' tojlel i pi'ʌlob, mux i pʌjyelob ti meloñel. 

Pero che' mi' cha'leñob mulil ti' tojlel lac Yum, ¿majqui mi cajel i c'ajtibeñob i 
ñusʌntel i mul? che'en. Pero ma'anic tsi' jac'beyob i t'an i tat, come lac Yum 
tsa'ix i ña'ta i tsʌnsañob. 

26Jini ch'iton Samuel woli to ti colel majlel. Wen uts'at tsa' q'uejli ti' tojlel Dios 

yic'ot ti' tojlel winicob. 

Mi caj i jisʌntel Elí yic'ot i yalobilob 

27Tsa' tili juntiquil i winic Dios ba'an Elí. Tsi' sube: Lac Yum tsi' yʌlʌ: “Joñon tsac 

pʌsʌ c bʌ ba'an a ñojte'elob che' ya' añob ti Egipto ti' tojlel Faraón. 

28Joñon tsac yajca a tat Aarón. Tsa cotsa ti motomaj ti' tojlel jini lajchʌnmojt i 

p'olbal Israel cha'an mi' yʌq'ueñoñob c majtan ti pulʌntib. Tsa cʌq'ue i ch'ʌm 
pejtelel jini ofrenda i cha'an bʌ israelob. 

29¿Chucoch che' jini ma'anic ma' q'uel ti ñuc c majtan yic'ot ofrenda c cha'an? 

¿Chucoch ma' ts'a'len c majtan tac? Ñumen ma' c'uxbin a walobilob che' bajche' 
ma' c'uxbiñon. Jujp'emetixla cha'an yajcʌbil bʌ c majtan tac tsa' bʌ i ch'ʌmbeyon 
tilel c tejclum Israel. 

30Joñon a Yumon i Dioson Israel. Tsa'ix c subeyet: Mi caj i yajñelob i yalobilob 

Leví tic tojlel ti pejtelel ora. Tsac ña'ta che'ʌch mi caj i yajñelob a walobilob ja'el. 
Pero wʌle mic subeñet: Mach chʌn che'ix mi caj c mel. Mi caj j q'uel ti ñuc jini 
mu' bʌ i q'uelon ti ñuc. Pero mi caj c peq'uesan jini mu' bʌ i ts'a'leñon. 

31Tal jini q'uin che' mi caj c chilbeñet a we'tel. Mi caj c chilbeñob i ye'tel ja'el 

pejtelel i p'olbal a tat, jinto che' ma'anix tsiquil xñoxob a wic'ot. 

32Mi caj cʌq'ueñet tsʌytsʌyña bʌ a pusic'al cha'an cabʌl i chubʌ'an jini israelob 

che' mach jasʌlic a cha'an. Mi caj c peq'uesan jini año' bʌ ti a wotot. Mi caj c 
jisañob che' maxto anic tsa' joloñiyob i jabilel. 

33Pejtelel colemo' bʌ ti a wotot mi' cajelob ti chʌmel che' ch'itoñob to. Jini mu' 

bʌ i cʌytʌl mi caj i yubin cabʌl wocol. Mi' cajel i yajpel i wut. Mi caj i jilel i sumuclel 
i bʌl i ñʌc'. 

34Mi caj i ña'tan isujmlelʌch c t'an che' mi' chʌmelob ti jump'ejl jach bʌ q'uin jini 

cha'tiquil a walobilob Ofni yic'ot Finees. 

35Joñon mi caj c yajcan juntiquil xuc'ul bʌ motomaj mu' bʌ caj i mel chuqui mic 

ña'tan tic pusic'al. Mi caj j coltan yic'ot i yalobilob ti pejtelel ora. Mi caj i melbeñon 
que'tel ti' tojlel jini rey tsa' bʌ c yajca. 

36Jini mu' to bʌ i cʌytʌl ti a wotot mi caj i tilel i ñocchocon i bʌ ti' tojlel jini motomaj 

yajcʌbil bʌ c cha'an. Mi caj i c'ajtiben taq'uin yic'ot waj. Mi caj i pejcan ti wocol 
t'an cha'an mi' yʌq'uen i ye'tel cha'an mi' taj ts'ita' i bʌl i ñʌc'”. Che' tsi' yʌlʌ lac 
Yum, che'en jini i winic Dios. 

1 Samuel 3 

Lac Yum tsi' pʌyʌ Samuel 

1Che' ch'iton to Samuel tsa' caji i melben i ye'tel lac Yum ba'an Elí. Ma'anic 

majch tsi' yubibe i t'an lac Yum ti ili ora. Ma'anic chuqui woli' chʌn q'uelob ch'oyol 
bʌ ti panchan. 

2Ñoxix Elí, wolix i yajpel i wut. Jump'ejl ac'ʌlel che' ñolol ti' wʌyib Elí, 

3che' maxto yajpemic i lámpara Dios, ya' ñolol ja'el jini ch'iton Samuel ti' Templo 

lac Yum. 

4Lac Yum tsi' pʌyʌ Samuel. Tsi' jac'ʌ: Um ba' añon, che'en. 

5Ti ajñel tsa' majli ba'an Elí. Tsi' sube: Um ba' añon. ¿Chuqui a wom? ¿Chucoch 

tsa' pʌyʌyon? che'en. Elí tsi' sube: Ma'anic wolic pʌyet, che'en. Tsa' cha' majli 
ti ñoltʌl. 

6Lac Yum tsi' cha' pejca Samuel. Ti ora tsa' cha' ch'ojyi, tsa' majli ba'an Elí. Tsi' 

sube: Um ba'añon. Tsa cubi wola' pʌyon. ¿Chuqui a wom? che'en. Elí tsi' jac'ʌ: 
Calobil, ma'anic wolic pʌyet. Cha' cucux ti ñoltʌl, che'en. 

7Maxto cʌmbilic i cha'an Samuel i t'an lac Yum. Maxto anic ba' ora tsi' yubibe i 

t'an. 

8Lac Yum tsi' cha' pejca Samuel ti' yuxyajlel. Tsa' cha' tejchi, tsa' majli ba'an Elí. 

Tsi' sube: Um ba'añon. ¿Chuqui a wom? Tsa cubi wola' pʌyon, che'en. Che' jini 
tsa' caji i ña'tan Elí, lac Yum woli' pʌy Samuel. 

9Tsi' cha' sube: Cha' cucux ti ñoltʌl. Che' ma' cha' ubiben i t'an che' an majch 

mi' cha' pʌyet, yom ma' jac'ben che' bajche' iliyi: “Subeñon chuqui a wom, c 
Yum, come a winicon. Wolic ñich'tañet”. Che' yom ma' jac'ben, che'en. Che' jini 
Samuel tsa' cha' majli ti ñoltʌl ya' ba' mi' wʌyel. 

10Lac Yum tsa' cha' tili ti wa'tʌl ti' tojlel Samuel. Tsi' cha' pʌyʌ che' bajche' tsi' 

pejca ti ñaxan. Tsi' yʌlʌ: Samuel, Samuel, che'en. Samuel tsi' jac'ʌ: Subeñon 
chuqui a wom c Yum, come a winicon. Wolic ñich'tañet, che'en. 

11Lac Yum tsi' sube: Ubin chuqui mi caj c mel ti' tojlel israelob. Majqui jach mi' 

yubin, mi caj i toj sajtel i pusic'al. 

12Ti jump'ejl jach q'uin mi caj c ts'ʌctesan c t'an ti' contra Elí yic'ot ti' contra i 

yalobilob. Ti jini jach bʌ q'uin che' mi' tejchel que'tel ti' tojlelob mi' joloñel. 

13Tsa'ix c sube Elí cha'an mi caj cʌq'ueñob i toj i mul i yalobilob yic'ot i p'olbalob 

ti pejtelel ora, come ña'tʌbil i cha'an Elí woli' wajleñoñob, pero ma'anic tsi' 
ju'sʌbeyob i pusic'al. 

14Jini cha'an tsa'ix c subeyob Elí yic'ot i pi'ʌlob ma'anix mi caj c ñusʌbeñob i 

mul. Mach mejlic ti ñusʌntel i mul yic'ot pulbil bʌ c majtan, mi yan tac bʌ c 
majtan, che'en lac Yum. 

15Ya' jach ñolol tsa' cʌle Samuel c'ʌlʌl tsa' sʌc'a pañimil. Che' jini tsa' ch'ojyi, tsi' 

jamʌ i yotot lac Yum. Pero woli ti bʌq'uen cha'an i t'an lac Yum. Mach yomic i 
suben Elí jini tsa' bʌ i sube lac Yum. 

16Elí tsi' pʌyʌ Samuel: La', calobil Samuel, che'en. Wʌ' añon, che'en Samuel. 

17Elí tsi' c'ajtibe: ¿Chuqui tsi' subeyet lac Yum? A wocolic subeñon. Mach yomic 

ma' muc. La' i yʌq'ueñet a toj Dios mi ma'anic ma' cha' subeñon pejtelel chuqui 
tsi' subeyet, che'en. 

18Che' jini Samuel tsi' laj tsictesʌbe chuqui tsi' sube lac Yum. Ma'anic chuqui tsi' 

mucu. Elí tsi' jac'be: Jiñʌch lac Yum. La' i mel che' bajche' yom, che'en. 

19Tsi' taja i colel Samuel. Lac Yum tsa' ajni yic'ot ti jujump'ejl q'uin. Jini winicob 

x'ixicob tsi' p'isiyob ti wenta. 

20Pejtelel israelob ya' ti Dan c'ʌlʌl ti Beerseba tsi' ña'tayob jiñʌch xuc'ul bʌ 

x'alt'an i cha'an lac Yum. 

21Tsa' caji i cha' pʌs i bʌ lac Yum ya' ti Silo, come tsi' pejca Samuel. Tsi' yʌc'ʌ i 

bʌ ti cʌjñel ti' t'an. 

1 Samuel 4 

Jini filisteojob tsi' ch'ʌmʌyob jini Arca 

1Tsi' yubibeyob i t'an Samuel pejtelel israelob. Tsa' cajiyob ti guerra ti' contra 

filisteojob. Tsa' loq'uiyob majlel cha'an mi' jijlelob ya' ti Ebenezer. Jini filisteojob 
ya' jijlemob ti Afec. 

2Jini filisteojob tsa' c'oti i tajob israelob ti guerra. Tsa' wen mʌjli i cha'añob. Tsa' 

jisantiyob chʌmp'ejl mil israelob. 

3Che' bʌ tsa' cha' sujtiyob jini israelob ya' ba' jijlemob i pi'ʌlob, jini ñoxobix bʌ 

tsi' yʌlʌyob: ¿Chucoch tsi' yʌc'ʌyonla ti jilel lac Yum ti' tojlel filisteojob? Conla ti 
Silo cha'an mi lac ch'ʌm tilel jini Arca ya' ba' lotol jini xuc'ul bʌ i t'an lac Yum. 
Che' jini lac Yum mi caj i tilel ti lac tojlel cha'an mi' coltañonla, cha'an mi lac 
loq'uel ti' p'ʌtʌlel laj contrajob, lon che'ob. 

4Jini cha'an tsi' chocoyob majlel winicob cha'an mi' ch'ʌmob tilel jini Arca ba' 

lotol jini xuc'ul bʌ i t'an lac Yum. Jiñʌch i Yum Panchan yic'ot Pañimil buchul bʌ 
ti' chañelal querubiñob. Jini cha'tiquil i yalobilob Elí, Ofni yic'ot Finees, tsa' tiliyob 
yic'ot jini Arca i cha'an bʌ lac Yum. 

5Che' bʌ tsa' c'oti jini Arca i cha'an bʌ lac Yum ya' ba' tempʌbilob pejtelel jini 

israelob, tsi' cha'leyob c'am bʌ t'an ti' tijicñʌyelob i pusic'al. Ñajt tsiquilob i t'an. 

6Jini filisteojob tsi' yubiyob jini c'am bʌ t'an. Tsi' yʌlʌyob: ¿Chuqui i sujmlel jini 

ju'ucña bʌ t'an ti' tojlel hebreojob ya' ba' tempʌbilob? che'ob. Tsa' subentiyob: 
Ya' anob yic'ot jini Arca i cha'an bʌ i Yum, che'ob. 

7Che' jini tsa' cajiyob ti bʌq'uen jini filisteojob. Tsa' caji' yʌlob: Tsa'ix c'oti i diosob 

ya' ba' tempʌbilob. ¿Bajchexca mi caj la cujtel? Come ma'anic ba' ujtem ti 
yambʌ ora che' bajche' iliyi. 

8Obol lac bʌ. ¿Majqui mi caj i coltañonla cha'an mi lac loq'uel ti' tojlel p'ʌtʌl bʌ i 

diosob? Come jiñʌch i diosob tsa' bʌ i yʌq'ueyob c'amʌjel jini año' bʌ ti Egipto. 
Tsi' junyajlel jisayob ya' ti colem bʌ i tiquiñal pañimil. 

9Jini cha'an cha'lenla wersa. Pʌsʌ la' p'ʌtʌlel cha'an winiquetla, ame cajic lac 

yuman jini hebreojob che' bajche' tsi' yumayonla ti ñaxan. Yom ch'ejl mi la' mel 
la' bʌ ti guerra, che'ob. 

10Che' jini tsa' cha' cajiyob ti guerra jini filisteojob. Tsa' cha' mʌjliyob i cha'an. 

Pejtelel jini israelob tsi' chucuyob i puts'el. Cabʌl tsa' chʌmiyob. Tsa' jiliyob 
lujuntiquil i cha'c'al mil (30,000) israelob. 

11Jini filisteojob tsi' ch'ʌmʌyob majlel jini Arca i cha'an bʌ lac Yum. Tsa' 

tsʌnsʌntiyob jini cha'tiquil i yalobilob Elí, jiñʌch Ofni yic'ot Finees. 

Tsa' chʌmi Elí 

12Juntiquil winic ch'oyol bʌ ti Benjamín tsa' majli ti ajñel cha'an mi' subeñob i 

pi'ʌlob. Tsa' c'ʌlʌ c'oti ti Silo. Laj tsijlem i pislel. An ts'ubejn ti' jol cha'an i 
ch'ijiyemlel i pusic'al ti jim bʌ q'uin. 

13Che' bʌ tsa' c'oti, tsi' taja Elí ya' buchul ti' t'ejl bij. Woli' chʌcʌ q'uel jini bij, come 

woli ti bʌq'uen cha'an tsi' ch'ʌmʌyob majlel jini Arca i cha'an bʌ lac Yum. Che' 
ochemix ti tejclum jini winic, tsa' caji i sub ñumel chuqui tsa' ujti ti guerra. Tsa' 
cajiyob ti c'am bʌ t'an pejtelel jini xchumtʌlob. 

14Elí tsi' yubibeyob i t'an. Tsi' yʌlʌ: ¿Chucoch woliyob ti c'am bʌ t'an? che'en. Ti 

ora tsa' tili jini winic i suben chuqui tsa' ujti. 

15Anix waxʌclujump'ejl i jo'c'al (98) i jabilel Elí. Ma'anix woli' wen c'otel i wut. 

16Jini winic tsa' caji i suben chuqui tsa' ujti: Joñon tsa' puts'iyon loq'uel ya' ba' 

woliyob ti guerra, che'en. Elí tsi' yʌlʌ: ¿Chuqui tsa' ujti, c'uxbibil bʌ calobil? 
che'en. 

17Jini suboñel tsi' jac'ʌ: Tsa'ix puts'iyob pejtelel jini israelob ti' tojlel filisteojob. 

Cabʌl tsa' chʌmiyob. Tsa'ix chʌmiyob ja'el a walobilob Ofni yic'ot Finees. Jini 
filisteojob tsa'ix i ch'ʌmʌyob majlel jini Arca i cha'an bʌ lac Yum, che'en. 

18Che' bʌ tsi' taja ti t'an jini Arca i cha'an bʌ lac Yum, tsi' ch'a'choco i bʌ Elí. Tsa' 

yajli ti' buchlib ya' ti' t'ejl jini puerta. Tsa' toj p'ijti i bic' come wen an i yalel. Tsa' 
chʌmi. Wen ñoxix. Cha'c'al jab tsi' cha'le i ye'tel ti juez ti' tojlel israelob. 

19Ti jim bʌ ora cʌntʌbil to i yalobil i yʌ'lib Elí, i yijñam bʌ Finees. Lʌc'ʌlix i yorajlel 

mi' yilan pañimil i yalobil. Tsi' yubi ch'ʌmʌlix ti' wenta filisteojob jini Arca i cha'an 
bʌ lac Yum, chʌmenix i ñoxi'al. Tsi' wa'c'uchu i bʌ ti ora. Tsa' caji i yilan pañimil 
i yalobil, come ti jini jach bʌ ora tsa' caji ti tejchel i wocol. 

20Che' bʌ yomix chʌmel jini x'ixic, i pi'ʌlob ya' bʌ añob yic'ot ya' ti' yotot tsi' 

subeyob: Mach a cha'len bʌq'uen, come tsa'ix i yila pañimil ch'iton bʌ a walobil, 
che'ob. Jini x'ixic ma'anic tsi' jac'ʌ, ma'anix tsi' p'isi ti wenta. 

21Tsa' jach i yotsʌbe i c'aba' jini alʌl: Icabod, yom bʌ i yʌl: “Ma'anix i ñuclel 

Israel”. Che'ʌch tsi' yʌlʌ, come tsa'ix chilbentiyob jini Arca i cha'an bʌ lac Yum. 
Meba'ix jini alʌl come chʌmenix i tat yic'ot i tatuch. 

22Jini cha'an tsi' yʌlʌ jini x'ixic che' wolix i chʌmel: Ma'anix i ñuclel Israel, come 

tsa'ix i ch'ʌmʌyob majlel jini Arca i cha'an bʌ Dios, che'en. 

1 Samuel 5 

Jini Arca an ti' lumal filisteojob 

1Che' bʌ tsa' mʌjli i cha'añob jini filisteojob, tsi' ch'ʌmʌyob jini Arca i cha'an bʌ 

lac Yum. Tsi' loc'sayob ti Ebenezer. Tsi' ch'ʌmʌyob majlel ti Asdod. 

2Tsi' yotsayob jini Arca i cha'an bʌ Dios ti' templo Dagón, i dios filisteojob. Tsi' 

cotchocoyob ya' ti' t'ejl. 

3Che' ti yijc'ʌlal che' ti wen sʌc'ajel, tsa' tiliyob jini año' bʌ ti Asdod ti' templo 

Dagón. Tsi' tajayob i dios ñuc yajlemix ti' tojel jini Arca i cha'an bʌ lac Yum. Tsi' 
cha' wa'chocoyob jini Dagón ya' ba'an ti ñaxan. 

4Pero che' ti yijc'ʌlal che' bʌ tsa' ch'ojyiyob, tsi' q'ueleyob cha' ñuc yajlemix 

Dagón ti' tojel jini Arca i cha'an bʌ lac Yum. I jol yic'ot i bic' yic'ot i c'ʌb, laj 
c'ʌscuyemix. To'o i cuctal jax tsa' cʌle. 

5Jini cha'an jini motomajob i cha'an Dagón yic'ot pejtelel jini mu' bʌ i yochelob 

ti' mal jini templo c'ʌlʌl wʌle, ma'anic mi' t'uchtañob jini lum ti' tojel i buchlib 
Dagón ya' ti' yotlel am bʌ ti Asdod. 

6Lac Yum tsi' yʌq'ueyob wocol jini año' bʌ ti Asdod yic'ot ti' joytʌlel. Tsi' tic'layob 

ti wocol bʌ chʌmel. Tsi' yʌq'ueyob chʌcajl. 

7Che' bʌ tsa' caji i ña'tañob chuqui woli' yujtel, jini año' bʌ ti Asdod tsi' yʌlʌyob: 

Mach yomic mi' cʌytʌl la quic'ot jini Arca i cha'an bʌ i Dios israelob, come wolix 
i wen tic'lañonla. Wolix i tic'lan lac dios Dagón ja'el, che'ob. 

8Che' jini tsi' pʌyʌyob tilel jini año' bʌ i ye'tel ti' tojlel filisteojob. Tsi' yʌlʌyob: 

Q'uelela bajche' añonla cha'an jini Arca i cha'an bʌ i Dios israelob. ¿Chuqui 
yom mi lac mel? che'ob. Pejtelel jini winicob tsi' yʌlʌyob: La lac choc majlel ti 
Gat jini Arca i cha'an bʌ i Dios israelob, che'ob. Che' jini tsi' c'axtesayob ti Gat 
jini Arca i cha'an bʌ i Dios israelob. 

9Jini cha'an lac Yum tsa' caji i yʌq'ueñob wocol jini año' bʌ ti Gat. Tsa' caji i 

yubiñob wocol jini winicob yic'ot alobob yic'ot ñoxtacobix bʌ. Tsa' laj p'ojliyob i 
chʌcajl. 

10Jini cha'an tsi' chocoyob majlel ti Ecrón jini Arca i cha'an bʌ Dios. Pero pejtelel 

jini chumulo' bʌ ti Ecrón tsa' cajiyob ti c'am bʌ t'an che' bʌ tsi' q'ueleyob wolix ti 
ch'ʌjmel tilel. Tsi' yʌlʌyob: Yomobix i tsʌnsañonla yic'ot pejtelel lac pi'ʌlob wʌ' ti 
lac tejclum, che'ob. 

11Tsi' chocoyob ti pʌyol pejtelel jini año' bʌ i ye'tel ti' tojlel filisteojob. Tsi' 

subeyob: Yom mi la' choc majlel jini Arca i cha'an bʌ i Dios israelob. Cha' ac'ʌla 
ya' ti' yajñib che' bajche' ti ñaxan cha'an ma'anic mi' tsʌnsañonla yic'ot pejtelel 
lac pi'ʌlob ila ti tejclum, che'ob. Come cabʌl tsa' chʌmiyob ti jujump'ejl tejclum 
ba' tsa' ñumi, come Dios tsi' yʌq'ueyob wocol. 

12Jini mach bʌ anic tsa' chʌmiyob tsa' p'ojliyob i chʌcajl. Tsa' c'ʌlʌ letsiyob i 

yuq'uel ti panchan. 

1 Samuel 6 

Jini filisteojob tsi' cha' sutq'uiyob jini Arca 

1Wucp'ejl uw ya'an jini Arca i cha'an bʌ lac Yum ti' tojlel jini filisteojob. 

2Tsi' pʌyʌyob tilel motomajob yic'ot xwujtob. Tsi' c'ajtibeyob: ¿Chuqui mi mejlel 

lac tumben jini Arca i cha'an i Yum israelob? Subeñon lojon bajche' yom mic 
mel lojon cha'an mic cha' ac' lojon ya' ba'an ti ñaxan, che'ob. 

3Tsi' yʌlʌyob: Yom mi la' cha' choc majlel jini Arca i cha'an bʌ i Dios israelob. 

Pero mach yomic jochol mi la' choc majlel. Yom mi la' wʌq'uen i majtan Dios 
cha'an mi' ñusʌbeñetla la' mul. Che' jini mi la' cajel ti lajmel. Muq'uix cajel la' 
ña'tan chucoch woli' tic'lañetla, che'ob. 

4Tsi' c'ajtibeyob: ¿Chuqui yom mi cʌq'uen lojon jini Dios cha'an mi' ñusʌbeñon 

lojon c mul? che'ob. Tsi' jac'beyob: Yom mi la' wʌq'uen jo'p'ejl chʌcajl melbil bʌ 
ti oro, yic'ot jo'cojt colem tsuc melbil bʌ ti oro come jo'tiquilob i yumob filisteojob. 
Junlajal tsa' la' wubi jini c'amʌjel. 

5Yom mi la' mel i yejtal tac la' chʌcajl, yic'ot i yejtal jini tsuc tac mu' bʌ i tic'lan 

la' lum. Che' jini mi caj la' wʌc' ti ñuc i Dios israelob. Che' jini mi caj i cʌy i tic'lan 
la' diosob yic'ot la' lum. 

6¿Chucoch cabʌl jax mi la' tsʌts'esan la' pusic'al che' bajche' tsi' tsʌts'esayob i 

pusic'al jini año' bʌ ti Egipto yic'ot Faraón? ¿Mach ba anic tsa' cajiyob ti bʌq'uen 
che' bʌ tsi' q'ueleyob ñuc bʌ i p'ʌtʌlel jini Dios? Tsi' wersa coloyob jini israelob. 

7Jini cha'an yom mi la' mel tsiji' bʌ carreta. Yajcanla cha'cojt ña' wacax tsijib 

tojp'em jax to bʌ i yal, maxto bʌ c'ʌmbilic ti e'tel. Yom mi la' cʌch jini wacax ya' 
ti carreta, che' cʌchʌl i yal jini wacax ya' ti' yotlel. 

8Yom mi la' ch'ʌm jini Arca i cha'an bʌ lac Yum. Yom mi la' c'ʌcchocon ya' ti' 

pam jini carreta yic'ot pejtelel jini majtañʌl melbil bʌ ti oro cha'an mi' ñusʌbentel 
lac mul. Otsanla ti jump'ejl cajón te' che' mi la' wʌc' ti carreta yic'ot jini Arca. 
Che'ʌch yom mi la' wʌc' ti majlel. 

9Yom mi la' wen q'uel baqui mi' majlel. Mi ya' mi' letsel majlel ti' bijlel Betsemes, 

muq'uix caj la' ña'tan jiñʌch Dios tsa' bʌ i tic'layonla. Pero mi mach tojic mi' 
majlel, muq'uix la' ña'tan mach Diosic tsa' bʌ i tic'layonla. Yilol jach tsa' ujti, 
che'ob. 

10Che'ʌch tsi' meleyob jini filisteojob che' bajche' iliyi. Tsi' pʌyʌyob tilel cha'cojt 

ña' wacax alʌl to bʌ i yal. Tsi' cʌchʌyob ya' ti carreta. Tsi' ñup'uyob ti otot i yal. 

11Che' jini tsi' c'ʌcchocoyob jini Arca i cha'an bʌ lac Yum ya' ti' pam jini carreta, 

yic'ot jini cajón te' ya' ba' ñup'ul i yejtal bʌ tsuc, melbil bʌ ti oro yic'ot i yejtal tac 
chʌcajl. 



476 

 

Chol de Tumbalá Bible 
© Bible Society of Mexico. 

  
 

 

12Che' jini tsa' caji i cha'leñob xʌmbal jini wacax ti' tojel i bijlel Betsemes. Toj 

jach tsi' xʌñʌyob majlel jini bij. Che' bʌ woliyob ti xʌmbal, woliyob ti oñel majlel. 
Ma'anic tsa' wis ochiyob ti yambʌ bij, mi ti' ñojic mi ti' ts'ejic. Jini filisteojob ñuco' 
bʌ i ye'tel tsi' tsʌcleyob majlel jini carreta c'ʌlʌl ya' ba' jaxʌl i cayajonlel i lumal 
Betsemes. 

13Ti jim bʌ q'uin jini año' bʌ ti Betsemes woli' tuc'ob trigo ya' ti joctʌl. Che' bʌ tsi' 

letsayob i wut, tsi' q'ueleyob jini Arca woli bʌ i jexban tilel jini wacax. Wen 
tijicñayob i pusic'al tsa' caji i yubiñob che' bʌ tsi' q'ueleyob jini Arca. 

14Jini carreta toj jach tsa' c'ʌlʌ c'oti ti' lum Josué chumul bʌ ti Betsemes. Ya' tsa' 

cotle ti' t'ejl jump'ejl colem xajlel. Ya' tsi' bic'ti jatʌyob i te'el jini carreta. Jini 
israelob tsi' tsʌnsayob jini cha'cojt ña' wacax. Tsi' pulbeyob i majtan lac Yum. 

15Che' jini, jini levíjob tsi' ju'sayob jini Arca i cha'an bʌ lac Yum, yic'ot jini cajón 

te' am bʌ ti junwejl ba' lotol jini majtañʌl melbil bʌ ti oro. Tsi' c'ʌcchocoyob ya' ti' 
pam colem xajlel. Jini winicob ti Betsemes tsi' yʌq'ueyob pulbil tac bʌ i majtan 
lac Yum yic'ot yan tac bʌ i majtan. 

16Jini jo'tiquil filisteojob ñuco' bʌ i ye'tel che' bʌ tsi' wen q'ueleyob chuqui tsa' 

ujti, tsa' sujtiyob c'ʌlʌl ti Ecrón ti jini jach bʌ q'uin. 

17Jini filisteojob chumulo' bʌ ti Asdod, ti Gaza, ti Ascalón, ti Gat, yic'ot ti Ecrón 

tsi' yʌc'ʌyob jujump'ejl i yejtal chʌcajl melbil bʌ ti oro cha'an mi' ñusʌbentelob i 
mul, jump'ejl cha'an jujump'ejl tejclum. 

18Lajal ja'el tsi' yʌc'ʌyob i yejtal tac tsuc melbil bʌ ti oro ti jujump'ejl tejclum am 

bʌ ti' wenta jini jo'tiquil yumʌlob, jini ts'ajquibil bʌ tejclum tac joy mʌcbil bʌ ti 
xajlel yic'ot xchumtʌl tac am bʌ ti' joytʌlel mach bʌ joy mʌcbilic. Ya'to an jini 
colem xajlel ba' tsi' c'ʌcchocoyob jini Arca i cha'an bʌ lac Yum ya' ti Betsemes 
ti' lum Josué. 

19Lac Yum tsi' tsʌnsa lamital jini winicob año' bʌ ti Betsemes cha'an tsi' 

q'uelbeyob i mal jini Arca i cha'an bʌ lac Yum. Tsi' tsʌnsa lujuntiquil i chʌnc'al 
(70) winicob. Jini cha'an tsi' wen cha'leyob uq'uel jini ya' bʌ chumulob cha'an on 
tsa' jiliyob i pi'ʌlob. 

20Tsa' caji i yʌlob jini año' bʌ ti Betsemes: ¿Majqui mi mejlel i yajñel ti' tojlel lac 

Yum jini ch'ujul bʌ Dios? ¿Baqui mi mejlel lac choc majlel jini Arca? che'ob. 

21Che' jini tsi' chocoyob majlel winicob ti Quiriat Jearim. Tsi' yʌlʌyob: I yumob 

filisteojob tsi' cʌyʌyob jini Arca i cha'an bʌ lac Yum wʌ' tic lum lojon. La'la 
ch'ʌmʌla majlel ba'an la' pi'ʌlob, che'ob. 

1 Samuel 7 

1Jini cha'an tsa' tiliyob jini año' bʌ ti Quiriat Jearim cha'an mi' ch'ʌmob majlel jini 

Arca i cha'an bʌ lac Yum. Tsi' yotsayob ti' yotot Abinadab ya' ti bujtʌl. Tsi' 

wa'chocoyob Eleazar i yalobil Abinadab cha'an mi' cʌntan jini Arca i cha'an bʌ 
lac Yum. 

2Junc'al jab tsa' jal'a jini Arca ya' ti Quiriat Jearim. Wen ch'ijiyemob i pusic'al jini 

israelob cha'an tsi' yubiyob ñajt an i Yum. 

Samuel jiñʌch xcoltaya ti' tojlel israelob 

3Samuel tsi' pejca pejtelel jini israelob. Tsi' subeyob: Mi ti pejtelel la' pusic'al la' 

wom la' cha' tsajcan lac Yum, chocola loq'uel jini dios tac mu' bʌ i diosiñob 
sajtemo' bʌ, jini Astarot ja'el. Chajpan la' pusic'al cha'an mi la' ch'ujutesan lac 
Yum. Jini jach yom mi la' c'uxbin. Melela chuqui yom. Che' jini mux i coltañetla 
loq'uel ti' wenta jini filisteojob, che'en. 

4Che'ʌch tsi' meleyob jini israelob. Tsi' chocoyob loq'uel jini Astarot yic'ot yan 

tac bʌ i diosob. Tsa' caji i melob chuqui yom lac Yum. Jini jach lac Yum tsi' 
c'uxbiyob. 

5Jini cha'an Samuel tsi' subeyob: Yom mi la' tempan pejtelel israelob ya' ti 

Mizpa. Joñon mi caj c pejcan Dios ti oración cha'an mi' coltañetla, che'en. 

6Che' bʌ tsi' tempayob i bʌ pejtelel israelob ya' ti Mizpa, tsi' luchuyob loq'uel ja'. 

Tsi' beq'ueyob ti' tojlel lac Yum. Jump'ejl q'uin tsi' cha'leyob ch'ajb. Tsi' subuyob 
i mul: Tsa'ix lac cha'le mulil ti' contra lac Yum, che'ob. Samuel tsi' cha'le meloñel 
ti' tojlel israelob ya' ti Mizpa. 

7Tsi' yubiyob jini filisteojob cha'an ya' tempʌbilob israelob ya' ti Mizpa. Ti ora 

jach jini año' bʌ i ye'tel tsa' letsiyob majlel cha'an mi' contrajiñob. Jini israelob 
che' bʌ tsi' yubiyob woli' letselob tilel, tsi' cha'leyob bʌq'uen. 

8Tsa' caji i subeñob Samuel ti wocol t'an: Chʌn pejcan lac Yum Dios cha'an mi' 

coltañonla, ame jiliconla ti' c'ʌb filisteojob, che'ob. 

9Samuel tsi' yʌq'ue i majtan lac Yum. Tsi' pulbe juncojt alʌ tat tiñʌme' woli to bʌ 

ti chu'. Tsi' pejca lac Yum. Lac Yum tsi' yubibe i t'an Samuel. 

10Che' woli to i yʌq'uen i majtan lac Yum, tsa' tiliyob jini filisteojob cha'an mi' 

tsʌnsañob israelob. Pero lac Yum tsi' yʌc'ʌ ti t'an chajc ya' ba' woli' tilelob 
filisteojob. Ti pejtelelob tsa' cajiyob ti bʌq'uen. Tsa' puts'iyob ti' tojlel israelob. 
Tsa' mʌjliyob i cha'an. 

11Jini israelob año' bʌ ti Mizpa tsi' yajñesayob majlel filisteojob. Tsi' tsʌnsayob 

majlel c'ʌlʌl tsa' c'otiyob ti Betcar. 

12Samuel tsi' ch'ʌmʌ jump'ejl xajlel. Tsi' wa'choco ti' yojlil jini bij am bʌ ti' tojel 

Mizpa yic'ot Sen. Tsi' yotsʌbe i c'aba' Ebenezer (Xajlel mu' bʌ i coltañonla), mu' 
bʌ i yʌl ti lac t'an: “C'ʌlʌl ilayi tsi' coltayonla lac Yum”. 

13Lac Yum tsi' ju'sʌbeyob i pusic'al jini filisteojob. Ma'anix ba' ora tsa' chʌn 

ochiyob ti' lumal israelob che' cuxul to Samuel, come lac Yum tsi' chʌn 
contrajiyob. 

14Jini israelob tsi' cha' ch'ʌmʌyob i tejclum tac tsa' bʌ i cʌn ch'ʌmbeyob 

filisteojob c'ʌlʌl ti Ecrón c'ʌlʌl ti Gat. Che' jini tsi' cha' tajayob i lumal tsa' bʌ 
chilbentiyob. Ñʌch'ʌl tsa' ajniyob israelob ti' tojlel jini amorreojob ja'el. 

15Samuel tsa' joy ñumi ti' ye'tel ti pejtel i tejclum tac israelob che' cuxul to. 

16Ti jujump'ejl jab tsi' cha'le i ye'tel ti juez ti' tojlel israelob ti Betel, yic'ot ti Gilgal, 

yic'ot ti Mizpa. 

17Tsa' cha' sujti ti' yotot ti Ramá ya' ba' chumul. Ya' tsi' cha'le meloñel ja'el ti' 

tojlel israelob. Ya' tsi' wa'chocobe i pulʌntib i majtan lac Yum. 

1 Samuel 8 

Jini israelob tsi' c'ajtiyob i rey 

1Che' ñoxix Samuel, tsi' yotsa i yalobilob ti juez ti' tojlel israelob. 

2Jini ñoj ñaxan bʌ i yalobil jiñʌch Joel. Jini ijts'iñʌl bʌ jiñʌch Abías. Tsi' cha'leyob 

meloñel ya' ti Beerseba. 

3Pero mach lajalobic tsi' meleyob che' bajche' i tat. Tsa' jach caji i mulañob 

taq'uin. Tsi' ch'ʌmʌyob tac i majtan. Mach tojic tsi' cha'leyob meloñel. 

4Tsa' caji i tempañob i bʌ pejtelel jini ñoxobix bʌ ti' tojlel israelob. Tsa' majliyob 

ti Ramá ya' ba' chumul Samuel. 

5Tsi' subeyob: Awilan ñoxetix. Leco jax woli' melob a walobilob. Mach lajalobic 

che' bajche'et. Jini cha'an yom ma' wa'chocobeñon lojon c rey cha'an mic 
yuman lojon che' bajche' mi' melob ti yan tac bʌ tejclum, che'ob. 

6Tsa' caji i wen mel i pusic'al Samuel cha'an tsi' c'ajtiyob rey cha'an mi' 

yumañob. Tsa' caji i pejcan lac Yum ti oración. 

7Lac Yum tsi' sube Samuel: Yom ma' wen ñich'tʌbeñob i t'an jini winicob ti 

pejtelel chuqui mi' subeñetob. Mach jatetic woli a ts'a'lentel, pero woli' 
ts'a'leñoñob. Mach chʌn yomobix i yumañon. 

8Che' bʌ tsac loc'sayob ti Egipto c'ʌlʌl wʌle mi' chañ'esañob i bʌ. I tilelʌch mi' 

cʌyoñob cha'an mi' ch'ujutesañob yambʌ diosob. Che'ʌch woli' melob ti a tojlel 
ja'el. 

9Jini cha'an yomix ma' wubibeñob i t'an. Pero tsictesʌbeñob ti jamʌl bajche' mi 

caj i ñusañob wocol ti' tojlel i reyob mu' bʌ caj i yumañob, che'en. 

10Jini cha'an Samuel tsi' cha' pejca jini año' bʌ i ye'tel tsa' bʌ i c'ajtiyob i rey. Tsi' 

subeyob pejtelel i t'an lac Yum. 

11Tsi' yʌlʌ: Che'ʌch mi caj i melbeñetla jini rey mu' bʌ caj la' yuman. Mi caj i pʌy 

majlel la' walobilob cha'an mi' cʌntʌbeñob i carreta tac tujc'ʌbil bʌ majlel ti 
caballo. C'ʌchʌlob ti caballo mi caj i majlelob ti guerra. Yaño' bʌ ajñel mi caj i 
majlelob ti' tojel i carreta i yum. 

12Jini rey mi caj i wa'chocon ñuc taco' bʌ i ye'tel cha'an mi' cʌntañob winicob ti 

mil tac, yic'ot lujuntiquil i yuxc'al tac año' bʌ i ye'tel ti guerra. Yaño' bʌ mi caj i 
top'beñob i lum, mi' cajelob ti c'ajbal. Yaño' bʌ mi caj i melbeñob i ye'tijib cha'an 
guerra yic'ot i te'el tac i carreta. 

13Jini rey mi caj i pʌy ja'el jini xch'oc bʌ la' walobilob cha'an mi' melbeñob 

xojocña bʌ perfume. Yaño' bʌ mi caj i melbeñob i waj yic'ot i bʌl i ñʌc'. 

14Mach jinic jach pero mi caj i chilbeñetla uts'at tac bʌ la' chol, yic'ot la' ts'usubil, 

yic'ot la' wolivojil cha'an mi' yʌq'ueñob x'e'telob i cha'an. 

15Mi caj i ch'ʌm i diezmojlel la' ts'usub yic'ot la' pac', cha'an mi' yʌq'ueñob 

x'e'telob i cha'an. 

16Mi caj i pʌy x'e'telob la' cha'an, yic'ot la' criada, yic'ot wen ch'ejl bʌ ch'iton 

winicob la' cha'an, yic'ot la' burro cha'an mi' c'ʌn i mel i ye'tel. 

17Mi caj i ch'ʌm i diezmojlel la' tiñʌme'. Mi caj la' melbeñob i ye'tel. 

18Ti jim bʌ q'uin mi caj la' cha'len c'am bʌ t'an cha'an cabʌl la' wocol ti' tojlel jini 

rey tsa' bʌ la' lon yajca. Pero ti jim bʌ q'uin ma'anic mi caj i jac'beñetla lac Yum. 
Che' tsi' yʌlʌ Samuel. 

19Jini winicob ma'anic tsi' mulayob i ñich'tʌben i t'an Samuel. Tsi' yʌlʌyob: Mach 

isujmic bajche' wola' wʌl. Wersa mi caj c taj lojon c rey cha'an mic yuman lojon. 

20Com lojon ajñel che' bajche' yan tac bʌ tejclum. Jini c rey lojon mi caj i cha'len 

meloñel tic tojlel lojon. Mi caj i pʌyon lojon ti guerra, che'ob. 

21Samuel tsi' laj ubi pejtelel chuqui tsi' yʌlʌyob. Tsi' cha' sube lac Yum. 

22Lac Yum tsi' sube Samuel: Jac'beñob i t'an. Wa'chocobeñob i rey, che'en. 

Che' jini Samuel tsa' caji i subeñob israelob cha'an mi' laj sujtelob ti' lumal. 

1 Samuel 9 

Dios tsi' yajca Saúl ti rey 

1An ch'ejl bʌ winic ch'oyol bʌ ti Benjamín i c'aba' Cis (i yalobil Abiel, i yalobil bʌ 

Zeror, i yalobil bʌ Becorat, i yalobil bʌ Afía, tilem bʌ ti yalobil Benjamín). 

2An i yalobil i c'aba' Saúl. Wen i t'ojol jini ch'iton, ch'ejl ja'el. Ma'anic yambʌ winic 

ti Israel che' bajche' Saúl ti q'uelol. Ñumen i chanlel che' bajche' pejtelel i pi'ʌlob. 
Ya' jach ti' quejlab mi' c'otelob i pi'ʌlob. 

3Ti jim bʌ ora tsa' sajti i burro tac i tat Saúl. Jini cha'an Cis tsi' sube Saúl: Cucu 

calobil, pʌyʌ majlel juntiquil x'e'tel a wic'ot cha'an ma' sajcan majlel jini burro 
tac, che'en. 

4Che' jini Saúl tsa' caji i sʌclan. Tsa' ñumiyob ya' ti wits am bʌ ti Efraín yic'ot ti' 

lumal Salisa. Ma'anic tsi' tajayob. Tsa' ñumiyob ja'el ti' lumal Saalim. Ma'anic 

tsi' tajayob. Tsa' c'ʌlʌl ñumiyob majlel ti' lumal Benjamín. Pero ma'anic tsi' 
tajayob. 

5Che' bʌ tsa' tiliyob ti' lumal Zuf, Saúl tsa' caji i suben jini x'e'tel i cha'an: Cha' 

conixla ti sujtel, ame cajic i lon ña'tan c tat sajtemonixla ja'el. Che' jini ñumen 
mi caj i yubin i ch'ijiyemal, come ñumen mi' c'uxbiñonla bajche' burro tac, 
che'en. 

6Jini x'e'tel i cha'an tsi' jac'be: An abi juntiquil x'e'tel i cha'an Dios ila ti tejclum. 

Wen ñuc abi jini winic. Ñoj isujm abi i t'an. Mu' abi i ts'ʌctiyel pejtelel chuqui mi' 
yʌl. Conla j q'uel. Tic'ʌl mi mejlel i subeñonla baqui yom mi lac sʌclan majlel, 
che'en. 

7Saúl tsi' sube jini x'e'tel i cha'an: Pero mi tsa' majliyonla, ¿chuqui mi mejlel la 

cʌq'uen jini winic? Come laj jilemix lac waj ya' ti yajñib. Ma'anix chuqui mi mejlel 
la cʌq'uen i winic Dios. ¿Chuqui to mi mejlel la cʌq'uen? che'en. 

8Tsi' jac'ʌ jini x'e'tel i cha'an Saúl: Awilan wʌ' to an c cha'an ts'ita' taq'uin. Mi 

mejlel la cʌq'uen jini x'e'tel i cha'an Dios, cha'an mi' toj'esañonla majlel ti lac 
bijlel, che'en. 

9(Ti wajali che' an chuqui yomob i ña'tan ti' tojlel Dios jini israelob, tsi' yʌlʌyob: 

“Conla j c'ajtiben jini am bʌ i ña'tʌbal”, che'ob. Jini cha'an jini x'alt'añob tsa' 
pejcʌntiyob ti winicob año' bʌ i ña'tʌbal.) 

10Che' jini Saúl tsi' sube jini x'e'tel i cha'an: Uts'at bajche' wola' wʌl. Conla, 

che'en. Che' jini tsa' majliyob ti tejclum ya' baqui chumul jini x'e'tel i cha'an Dios. 

11Che' bʌ woli' letselob majlel ya' ti' witslel tejclum, tsi' tajayob xch'ocob woli bʌ 

i tilelob ti luch ja'. Saúl tsi' c'ajtibeyob: ¿Wʌ' ba an jini am bʌ i ña'tʌbal? che'en. 

12Tsi' jac'beyob: Wʌ'cuyi. Q'uelela ya'an ti la' tojlel, come ujtel to i julel ti tejclum. 

Mux caj i c'uxob we'elʌl jini winicob, come mi caj i yʌq'ueñob i majtan Dios ya' 
ti' pulʌntib. 

13Mux caj la' q'uel che' mi la' wochel ti tejclum. Cucula pejcan che' maxto anic 

mi' majlel ti c'ux waj, come jini winicob woli' pijtañob cha'an mi' cha'leñob we'el 
yic'ot. Come maxto anic mi' poj c'uxob waj jinto che' mi' c'otel i suben wocolix i 
yʌlʌ lac Yum cha'an jini majtañʌl. Ti wi'il mi caj i c'uxob jini pʌybilo' bʌ. Letsenla 
majlel ti ora cha'an mi la' taj, che'ob. 

14Che' jini tsa' letsiyob majli ti tejclum. Che' bʌ tsa' c'otiyob ti' yojlil tejclum, woli' 

tilel Samuel i tajob cha'an temel mi' letselob majlel ya' ti pulʌntib. 

15Che' anto yom jump'ejl q'uin xʌmbal cha'an mi' c'otel Saúl, lac Yum tsi' 

tsictesʌbe Samuel: 

16Ijc'ʌl che' bajche' ili ora mi caj c choc tilel winic ch'oyol bʌ ti Benjamín. Jiñʌch 

yom bʌ ma' bon ti aceite cha'an ma' wa'chocon ti yumʌl ti' tojlel c tejclum Israel. 
Mi caj i coltan c tejclumob cha'an mi' loq'uelob ti' c'ʌb filisteojob, come tsa'ix c 

wen q'uelbeyob i wocol c cha'año' bʌ. Tsa'ix c'oti tic chiquin jini c'am bʌ i t'añob, 
che'en. 

17Lac Yum tsi' sube Samuel che' bʌ tsi' q'uele Saúl: Awilan jiñʌch tsa' bʌ c 

subeyet: “Jiñʌch mu' bʌ caj i cha'len yumʌntel ti' tojlel c tejclumob”, che'en. 

18Saúl tsa' tili ya' ba' wa'al Samuel ti' ti' jini tranca. Tsi' sube: A wocolic, subeñon 

baqui an i yotot jini am bʌ i ña'tʌbal, che'en. 

19Tsi' sube: Joñoñʌch. Conla ti pulʌntib. Letsen ti ñaxan ti' tojel c wut. Yom ma' 

c'ux waj quic'ot. Ijc'ʌl to che' ti sʌc'ajel mi caj c choquet sujtel che' bʌ tsa'ix c 
subeyet pejtelel chuqui a wom a ña'tan. 

20Mach a chʌn mel a pusic'al cha'an jini burro tac tsa' bʌ sajti anix uxp'ejl q'uin, 

come tajlemix. ¿Majqui ñumen c'uxbibil ti' tojlel israelob? ¿Mach ba jatetic yic'ot 
a pi'ʌlob ti' yotot a tat? che'en. 

21Saúl tsi' jac'ʌ: I p'olbalon Benjamín. C'ax ch'o'ch'oc jax Benjamín ti' tojlel i 

yʌscuñob. Jini c tat yic'ot querañob ja'el, ¿mach ba ñumen ch'o'ch'o'cobic ti' 
tojlel i pi'ʌlob ti Benjamín? ¿Chucoch ma' q'uelon ti ñuc che' jini? che'en. 

22Samuel tsi' pʌyʌ majlel Saúl yic'ot jini x'e'tel i cha'an ti mal otot ba' mi' c'uxtʌl 

waj. Tsi' yʌq'ue jini ñaxan bʌ buchlibʌl ti' tojlel jini lujuntiquil i cha'c'al (30) pʌybilo' 
bʌ. 

23Samuel tsi' sube jini xmel waj: Yom ma' ch'ʌm tilel jini yajcʌbil bʌ we'elʌl tsa' 

bʌ cʌq'ueyet cha'an ma' lot, che'en. 

24Che' jini tsi' ch'ʌmbe tilel jump'ejl i ya' we'elʌl ba'an Saúl. Samuel tsi' sube 

Saúl: A cha'anix iliyi. Tsac lotbeyet. C'uxu. Che' maxto pʌybilic lac jula', tsac 
lotbeyet a cha'an bʌ cha'an tsac ña'ta mux caj a tilel a c'ux che' ti' yorajlel, 
che'en. Che' jini Saúl tsi' c'uxu waj yic'ot Samuel ti jim bʌ q'uin. 

25Che' bʌ tsa' cha' jubiyob ti wits, tsa' sujtiyob ti' yotot Samuel. Tsi' cha'leyob 

t'an ya' ti pam otot. 

26Che' ti yijc'ʌlal seb to tsa' ch'ojyiyob. Che' wen sʌc'ajel to, Samuel tsi' pʌyʌ 

Saúl che' ya' ñolol ti' jol jini ts'ajc bʌ i yotot. Tsi' sube: Ch'ojyenix. Mi caj c pi'leñet 
majlel cha'an mij cʌyet ti bij, che'en. Che' jini tsa' ch'ojyi Saúl. Temel tsa' 
loq'uiyob majlel. 

27Che' bʌ wolix i c'otelob ya' ba' jaxʌl tejclum, Samuel tsi' sube Saúl: Suben 

majlel ti ñaxan jini x'e'tel a cha'an. Jixcu jatet yom ma' cʌytʌl jumuc' quic'ot 
cha'an mic subeñet pejtelel i t'an Dios, che'en. Che' jini tsa' ñumi majlel jini 
x'e'tel. 

1 Samuel 10 

Tsa' wa'choconti Saúl ti rey 

1Samuel tsi' ch'ʌmʌ junwojl aceite. Tsi' mulbe ti' jol Saúl. Tsi' ts'ujts'u. Tsi' sube: 

Yajcʌbilet ti lac Yum cha'an ma' wochel ti' yum israelob. 

2Che' wola' sujtel ti bij che' tsa'ix a cʌyʌyon, mi caj a taj cha'tiquil winicob ya' ba' 

mucul Raquel, ba' jaxʌl i lumal Benjamín ti jini xchumtʌl i c'aba' Selsa. Jini 
winicob mi caj i subeñetob: “Tsa'ix tajle jini burro tac tsa' bʌ sajti. Jini a tat tsa'ix 
i cʌyʌ i pensarin jini burro tac. Woli jax i wen mel i pusic'al cha'añet. Woli' 
pensarin bajche' mi caj i taj i yalobil”. Che' mi caj i yʌlob. 

3Che' woliyet ti xʌmbal majlel che' lʌc'ʌlix jini c'olol ya' ti Tabor mi caj i tajet 

uxtiquil winicob. Woli' majlelob ti Betel cha'an mi' pejcañob Dios. Juntiquil woli' 
pʌy majlel uxcojt alʌ chivo. Yambʌ woli' ch'ʌm majlel uxq'uejl waj, yambʌ, 
junwojl vino. 

4Mi caj i yʌq'ueñetob cortesía che' bajche' i tilel mi' melob laj cʌñʌyo' bʌ. Mi caj 

i yʌq'ueñetob cha'q'uejl caxlan waj. Yom ma' ch'ʌm. 

5Ti wi'il mi caj a majlel ya' ti bujtʌl i cha'an bʌ Dios ya' ba'an i yotot tac jini 

soldadojob filisteojob. Che' ma' wochel ti tejclum mi caj a taj junmojt x'alt'añob 
woli bʌ i jubelob ti pulʌntib am bʌ ti bujtʌl. Añob i cha'an salterio yic'ot pandero 
yic'ot flauta, yic'ot arpa tac. Woli' subob i t'an Dios. 

6I yEspíritu lac Yum mi caj i tilel ti a tojlel yic'ot i p'ʌtʌlel. Mi caj a cha'len alt'an 

temel yic'otob. Mach chʌn lajalix mi caj a wajñel che' bajche' ti ñaxan. 

7Che' wolix ti ujtel ti a tojlel iliyi, mele che' bajche' yom, come Dios woli' pi'leñet 

majlel. 

8Yom ma' ñaxan majlel ti Gilgal. Wi'il mic jubel majlel ja'el. Ya' mic tilel c tajet 

cha'an mic pul majtañʌl. Mi caj cʌc' majtañʌl cha'an i ñʌch'tʌlel lac pusic'al. Yom 
ma' pijtañon wucp'ejl q'uin jinto mij c'otel ba' añet cha'an mic pʌsbeñet pejtelel 
chuqui yom ma' mel. Che' tsi' yʌlʌ Samuel. 

9Tsa' ujti che' bajche' tsi' yʌlʌ Samuel. Che' bʌ tsi' sutq'ui i bʌ Saúl cha'an mi' 

sujtel ti' yotot, lac Yum tsi' q'uextʌbe i pusic'al. Pejtelel jini tsa' bʌ pʌsbenti tsi' 
laj q'uele ti ili q'uin. 

10Che' bʌ wolix i c'otelob ya' ti bujtʌl, awilan tsa' tili i tajob junmojt x'alt'añob. 

Che' jini i yEspíritu Dios tsa' tili yic'ot i p'ʌtʌlel ti' tojlel. Tsa' caji ti alt'an temel 
yic'otob. 

11Pejtelel i cʌñʌyo' bʌ tsa' bʌ i q'ueleyob Saúl che' woli' tem cha'len alt'an yic'ot 

x'alt'añob tsi' yʌlʌyob: ¿Chuqui tsa' ujti ti' tojlel i yalobil Cis? ¿Jim ba Saúl yic'ot 
x'alt'añob? che'ob. 

12Juntiquil ya' bʌ chumul tsi' yʌlʌ: ¿Majqui i tatob ili winicob? che'en. Cha'an ti' 

caj iliyi tsa' caji i yʌlob: ¿Jim ba x'alt'an ja'el Saúl? ¿I pi'ʌl ba x'alt'añob? che'ob. 

13Che' bʌ tsi' cʌyʌ i cha'len alt'an, tsa' letsi majlel Saúl ti bujtʌl ba'an jini pulʌntib. 

14Juntiquil i yumijel Saúl tsi' c'ajtibe jini x'e'tel i cha'an: ¿Baqui tsajniyetla? 

che'en. Jini x'e'tel tsi' jac'ʌ: Tsajni c sajcan lojon jini burro tac, come ma'anic 
tsiquil. Tsa' c'ʌlʌ majliyon lojon ba'an Samuel, che'en. 

15I yumijel Saúl tsi' yʌlʌ: Subeñon chuqui tsi' yʌlʌ Samuel, che'en. 

16Che' jini Saúl tsi' sube i yumijel: Ti jamʌl tsi' subeyon lojon tajlemix jini burro, 

che'en. Pero ma'anic tsi' sube chuqui tsi' yʌlʌ Samuel cha'an i yumʌntel. 

17Samuel tsi' tempa tilel pejtelel israelob ti' tojlel lac Yum ya' ti Mizpa. 

18Tsi' subeyob: Che'ʌch woli' yʌl lac Yum i Dios israelob: “Joñon tsac loc'sa 

israelob ya' ti Egipto. Joñon tsaj coltayetla loq'uel ti' c'ʌbob egiptojob ti' tojlel jini 
yumʌlob tsa' bʌ i tic'layetla. 

19Pero jatetla wolix la' cʌyon anquese tsaj coltayetla loq'uel ti pejtelel la' wocol, 

ti pejtelel la' ch'ijiyemlel. Wolix la' wʌl: Mach chʌn comix c yuman lojon Dios. 
Wa'chocobeñon lojon c rey wʌle, che'etla. Jini cha'an yom mi la' wa'tʌl tic tojlel 
ti mojt ti mojt”, che'en lac Yum. Che' tsi' yʌlʌ Samuel. 

20Che' jini Samuel tsi' subeyob tilel pejtelel israelob ti mojt ti mojt. Tsa' yajcʌnti 

junmojt, i c'aba' Benjamín. 

21Samuel tsi' subeyob tilel pejtelel jini benjamiñob ti mojt ti mojt. Dios tsi' yajca 

Matri yic'ot i yalobilob. Ti wi'il Dios tsi' yajca Saúl i yalobil Cis. Pero che' bʌ tsa' 
caji i sajcañob, ma'anic tsi' tajayob. 

22Jini cha'an tsi' c'ajtibeyob lac Yum mi maxto anic tilem jini winic. Lac Yum tsi' 

jac'ʌ: Ya' woli' mujcun i bʌ ya' ba' mi' lojtel jini chubʌ'añʌl, che'en. 

23Ti ajñel tsa' majliyob i pʌy tilel. Che' ya'ix wa'al ti ojlil, ñumen chan jini Saúl 

che' bajche' pejtelel i pi'ʌlob. Ya' jach jaxʌl mi' c'otelob i jolob ti' quejlab. 

24Samuel tsi' subeyob: Q'uelela ili winic tsa' bʌ i yajca lac Yum. Ma'anic yambʌ 

lajal bʌ bajche' ili winic, che'en. Ti pejtelelob tsa' cajiyob ti c'am bʌ t'an: La' 
ñuq'uesʌntic jini rey, che'ob. 

25Samuel tsi' tsictesʌbeyob bajche' mi caj i yumañob i rey. Tsi' ts'ijba ti jun ti' 

tojlel lac Yum. 

26Che' jini Samuel tsi' chocoyob sujtel ti' yototob. Saúl ja'el tsa' sujti ti' yotot ya' 

ti Gabaa. Tsi' pi'leyob majlel jini winicob uts'at bʌ i pusic'al nijcʌbilo' bʌ i cha'an 
lac Yum. 

27Pero an juntiquil cha'tiquil tsʌtso' bʌ i pusic'al. Tsa' caji i yʌlob: ¿Bajche' mi caj 

i coltañonla ili winic? che'ob. Ma'anic tsa' caji i wen p'isob ti wenta. Ma'anic tsi' 
yʌq'ueyob i majtan Saúl. Ñʌch'ʌl jach Saúl. Ma'anic chuqui tsi' yʌlʌ. 

1 Samuel 11 

Saúl tsi' jisa jini amoñob 

1Ti wi'il tsa' caji i tech guerra Nahas jini amón. Tsa' tili yic'ot i soldadojob i 

contrajiñob Jabes am bʌ ti Galaad i cha'an bʌ israelob. Pejtelel jini winicob 
chumulo' bʌ ti Jabes tsi' subeyob Nahas: Yom ma' laj a t'an quic'ot lojon. Che' 
jini mi caj c mel lojon chuqui a wom, che'ob. 

2Pero jontol Nahas jini amón. Tsi' jac'ʌ: Uts'atʌch bajche' woli la' wʌl. Mux lac 

laj lac t'an. Wersa mi la' wʌc' la' bʌ cha'an mic loc'sʌbeñetla jini ñoj bʌ la' wut ti 
jujuntiquiletla. Che' jini mi caj i yubiñob quisin pejtelel israelob, che'en. 

3Jini xñoxob ti Jabes tsi' jac'ʌyob: Aq'ueñon lojon wucp'ejl q'uin cha'an mic choc 

lojon majlel suboñel ti' tojlel pejtelel Israel. Mi ma'anic majqui yom i coltañon 
lojon, che' jini mi caj cʌc' lojon c bʌ ti a wenta, che'ob. 

4Che' bʌ tsa' c'otiyob jini suboñelob ti Gabaa ba' chumul Saúl, tsa' caji i subeñob 

jini t'an pejtelel tejclumob. Che' bʌ tsi' yubiyob, tsa' cajiyob ti uq'uel. Wen c'amob 
i yuq'uel. 

5Ya' tilel Saúl. Woli' toj'esan tilel tat wacax come ujtemix i ye'tel ti jamil. Tsi' 

yubibeyob i t'an i yuq'uel. Tsi' c'ajti: ¿Chuqui tsa' ujti ti' tojlel winicob ya' ti 
tejclum? ¿Chucoch woliyob ti uq'uel? che'en. Tsa' caji i subeñob chuqui tsi' 
yʌlʌyob jini ch'oyolo' bʌ ti Jabes. 

6Che' bʌ tsi' yubi jini t'an Saúl, i yEspíritu Dios tsa' tili ti' tojlel yic'ot i p'ʌtʌlel. Tsa' 

wen mich'a. 

7Tsi' ch'ʌmʌ cha'cojt wacax. Tsi' bic'ti t'ojo. Tsi' choco majlel yic'ot winicob ti 

pejtelel Israel. Tsi' yʌlʌ: Che' lajal mi' caj i tumbentel i tat wacax jini winic mach 
bʌ anic mi' loq'uel majlel yic'ot Saúl yic'ot Samuel ja'el, che'en. Che' jini lac Yum 
tsi' techbeyob i bʌq'uen pejtelel winicob. Ti' pejtelelob tsa' laj tiliyob cha'an mi' 
coltañob Saúl. 

8Saúl tsi' tempayob tilel ti Bezec. An jo'lujunc'al ti mil (300,000) winicob 

loq'uemo' bʌ ti Israel, yic'ot lujump'ejl i cha'c'al mil (30,000) winicob loq'uemo' 
bʌ ti Judá. 

9Tsa' caji' subeñob jini suboñel ch'oyolo' bʌ ti Jabes: Yom mi la' suben la' pi'ʌlob 

año' bʌ ti Jabes ti Galaad: “Ijc'ʌl che' ticʌwix q'uin mi caj la' coltʌntel”. Che'ʌch 
yom ma' subeñob, che'ob. Che' jini tsa' majliyob ti Jabes jini suboñelob. Tsi' 
subeyob i pi'ʌlob. Che' bʌ tsi' yubiyob, toj tijicñayob i pusic'al. 

10Jini cha'an jini año' bʌ ti Jabes tsi' subeyob i contrajob: Ijc'ʌl mi caj cʌc' lojon 

c bʌ ti la' c'ʌb cha'an mi la' mel pejtelel chuqui la' wom tic tojlel lojon, che'ob. 

11Che' ti yijc'ʌlal Saúl tsi' yʌc'ʌ mandar cha'an mi' t'oxob i bʌ ti uxmojt 

soldadojob. Ti sʌc'ajel tsa' ochiyob ba' woli' jijlelob jini amoñob ti' t'ejl tejclum. 
Tsa' caji' jisañob c'ʌlʌl che' ticʌwix q'uin. Jini tsa' bʌ cʌleyob tsa' pam pujquiyob, 
jujuntiquil ti' bijlel. 

12Jini israelob tsi' subeyob Samuel: ¿Baqui an jini winicob mach bʌ yomobic i 

yumañob Saúl? Pʌyʌ tilel jini winicob cha'an mic tsʌnsañob lojon, che'ob. 

13Pero Saúl tsi' jac'ʌ: Ma'anic majqui mi' caj ti chʌmel wʌle cha'an i mul, come 

lac Yum tsa'ix i colta israelob, che'en. 

14Samuel tsi' subeyob jini winicob: La' cula, conla ti Gilgal cha'an mi lac 

wa'chocon jini rey cha'an mi' tech i yumʌntel, che'en. 

15Jini cha'an tsa' majliyob pejtelel jini winicob ti Gilgal. Tsi' wa'chocoyob Saúl ti 

rey ti' tojlel lac Yum. Tsi' yʌq'ueyob i majtan lac Yum cha'an mi' subeñob wocolix 
i yʌlʌ. Tsi' wen ubi i tijicñʌyel i pusic'al Saúl yic'ot pejtelel jini israelob. 

1 Samuel 12 

I subal Samuel 

1Samuel tsi' sube pejtelel israelob: Tsa'ix cubi pejtelel chuqui tsa' la' subeyon. 

Tsa'ix c wa'chocobeyetla la' rey. 

2Jini cha'an q'uelela jini rey woli bʌ i toj'esañetla. Ñoxonix, sʌquix c jol. Wʌ' añob 

calobilob la' wic'ot. Tsa'ix c mele chuqui toj ti la' wut c'ʌlʌl che' alobon to. 

3Wʌ'ix añon wʌle. Yomix mi la' sub ti' tojlel lac Yum, yic'ot ti' tojlel jini yajcʌbil bʌ 

rey, mi an chuqui leco tsac melbeyetla. Subula mi an juntiquil tsa' bʌ c tic'la, mi 
tsac ch'ʌmʌ la' wacax, mi la' burro, mi mach tojic tsac meleyetla, mi tsac ch'ʌmʌ 
c majtan cha'an mij coltan jini am bʌ i mul. Subuxla wʌle. Che' tsi' yʌlʌ Samuel. 

4Jini israelob tsi' yʌlʌyob: Ma'anic tsa' wis tic'layon lojon. Ma'anic chuqui tsa' 

chilbeyon lojon. Ma'anic tsa' ch'ʌmʌ a majtan, che'ob. 

5Samuel tsi' yʌlʌ: Lac Yum jiñʌch testigo c cha'an ti la' tojlel. Jini yajcʌbil bʌ rey 

i cha'an, jiñʌch testigo ja'el ti ili q'uin, come ma'anic chuqui leco tsa' la' taja tic 
tojlel, che'en. Tsi' jac'ʌyob: Melel bajche' ma' wʌl. Jiñʌch testigo Dios, che'ob. 

6Samuel tsi' subeyob: Lac Yum jiñʌch tsa' bʌ i wa'choco Moisés yic'ot Aarón. 

Tsi' pʌyʌ loq'uel la' ñojte'elob ya' ti' lumal Egipto. 

7Jini cha'an yom mi la' wa'tʌl ti' tojlel lac Yum cha'an mic subeñetla pejtelel 

chuqui tac uts'at tsi' melbeyetla yic'ot la' ñojte'elob. 

8Che' bʌ ya'ix an israelob ti Egipto, tsa' caji i yubiñob wocol i p'olbal. Jini la' 

ñojte'elob tsi' pejcayob lac Yum ti c'am bʌ t'an. Jini cha'an lac Yum tsi' 
chocbeyob majlel Moisés yic'ot Aarón tsa' bʌ i loc'sayob ti Egipto. Tsi' pʌyʌyob 
tilel ilayi. 

9Pero tsa' ñajʌyi i cha'añob lac Yum Dios. Jini cha'an Dios tsi' yʌc'ʌyob ti' c'ʌb 

Sísara i yum jini soldadojob loq'uemo' bʌ ti Hazor, yic'ot ti' c'ʌb filisteojob, yic'ot 
ti' c'ʌb jini moabob tsa' bʌ i contrajiyob ti guerra. 

10Jini cha'an tsi' pejcayob lac Yum ti c'am bʌ t'an. Tsi' yʌlʌyob: “Tsa'ix c cha'le 

lojon mulil, come tsaj cʌyʌyet lojon. Tsa'ix c lon ch'ujutesa lojon jini Baal yic'ot 
Astarot. Cha' coltañonix lojon. Che' jini mux c cha' mel lojon chuqui a wom”, 
che'ob. 

11Lac Yum tsi' chocbeyob majlel Jerobaal, Barac, Jefté yic'ot Samuel. Tsi' 

coltayetla loq'uel ti' p'ʌtʌlel la' contrajob am bʌ ti la' joytʌlel. Che' jini cha' 
ñʌch'ʌletixla wʌ' ba' chumuletla. 

12Che' bʌ tsa' la' bʌc'ña Nahas i rey jini amoñob che' woli' contrajiñetla, tsa' la' 

subeyon: “Wersa comix lojon c rey”, che'etla, anquese añʌch la' rey, jiñʌch lac 
Yum Dios. 

13Jini cha'an wʌ'an la' rey tsa' bʌ la' yajca. Jiñʌch tsa' bʌ la' c'ajti. Awilan lac 

Yum tsa'ix i wa'chocobeyetla la' rey. 

14Mi muq'uix caj la' wen bʌc'ñan lac Yum, mach yomic mi la' ñusʌben i t'an. 

Che' jini mi caj la' tsajcan lac Yum Dios jatetla yic'ot jini rey mu' bʌ caj i cha'len 
yumʌl ti la' tojlel. 

15Pero mi ma'anic mi la' wubiben i t'an lac Yum, mi mux la' ñusʌben i t'an, che' 

jini lac Yum mi caj i yʌq'ueñetla wocol che' bajche' tsi' yʌq'ueyob la' ñojte'el. 

16Pijtanla jini ñuc bʌ i melbal lac Yum. Q'uelela chuqui mi caj i mel ti la' tojlel. 

17¿Mach ba i yorajlelix mi' tujq'uel trigo che' ma'anic mi' cha'len ja'al? Joñon mi 

caj c pejcan lac Yum. Mux caj i yʌc' ti t'an chajc. Mi caj i choc tilel ja'al cha'an 
mi la' ña'tan ñucʌch la' mul ti' contra lac Yum cha'an tsa' la' c'ajti la' rey. Che' 
tsi' yʌlʌ Samuel. 

18Che' jini Samuel tsi' pejca lac Yum ti oración ti jini jach bʌ q'uin. Lac Yum tsi' 

choco tilel i t'an chajc yic'ot ja'al. Pejtelel jini winicob tsa' caji i bʌc'ñañob lac 
Yum. Tsi' bʌc'ñayob Samuel ja'el. 

19Ti pejtelelob tsa' caji' subeñob Samuel: A wocolic, pejcan a Yum Dios ti 

oración. C'ajtiben cha'an mi' coltañon lojon ame chʌmicon lojon cha'an pejtelel 
c mul lojon. Melel jontolon lojon. Jini cha'an tsaj c'ajti lojon c rey, che'ob. 

20Samuel tsi' sube jini winicob: Mach la' cha'len bʌq'uen. Melel tsa' la' cha'le 

mulil, pero mach yomic mi la' chʌn tʌts' la' bʌ ti' tojlel lac Yum. Ch'ujutesanla ti 
pejtelel la' pusic'al. 

21Mach la' lon majlel ba'an dios te' tac, come ma'anic chuqui mi' yʌq'ueñetla, 

come ma'anic i c'ʌjñibal. 

22Ma'anic mi caj i bajñel cʌy i tejclum lac Yum ame ts'a'lentic jini ñuc bʌ i c'aba', 

come woli' ña'tan ti' pusic'al bajche' yom i yotsañetla ti' tejclum. 

23Joñon ja'el mi caj c chʌn coltañetla ti oración. Machiqui, mic taj c mul ti' contra 

lac Yum. Mi caj j cʌntesañetla ti jini wen bʌ bij, jini toj bʌ. 

24Chʌcʌ q'uele la' bʌ cha'an mi la' wen bʌc'ñan lac Yum, cha'an mi la' 

ch'ujutesan ti pejtelel la' pusic'al. P'isila ti wenta jini ñuc tac bʌ i ye'tel tsa' bʌ i 
melbeyetla. 

25Pero mi tsʌts to la' pusic'al mi la' chʌn cha'len jontolil jatetla yic'ot jini la' rey, 

p'ump'un mi caj la' cʌytʌl. Che' tsi' yʌlʌ Samuel. 

1 Samuel 13 

Guerra ti' tojlel filisteojob 

1Ñumenix jump'ejl jab i yumʌntel Saúl. Ti' cha'p'ejlel jab che' woli ti yumʌntel, 

2tsa' caji i yajcan uxp'ejl mil winicob. Cha'p'ejl mil tsa' ajni yic'ot Saúl ya' ti 

Micmas ya' ti wits i c'aba' Betel. Jump'ejl mil ya' añob yic'ot Jonatán ya' ti Gabaa 
ti' lumal benjamiñob. Jini i colobal winicob tsa' cha' chojquiyob sujtel ti tejclum, 
jujuntiquil ti' yotot. 

3Jonatán tsi' tsʌnsa junmojt filisteojob año' bʌ ti Geba. Tsa' caji' yubiñob ti' 

pejtelel i lumal jini filisteojob. Che' jini Saúl tsi' yʌc'ʌ ti wustʌl jini trompeta ti 
pejtelel Israel, come tsi' yʌlʌ wersa mi' yubiñob chuqui tsa' ujti. 

4Pejtelel israelob tsi' yubiyob tsa'ix mʌjli i cha'an Saúl ti' contra jini filisteojob. 

Jini cha'an jini filisteojob ts'a' mi' q'uelob israelob. Saúl tsi' tempa tilel winicob 
ya' ti Gilgal. Tsi' chajpayob i bʌ cha'an guerra. 

5Jini filisteojob ja'el tsa' caji i tempañob i bʌ cha'an mi' cha'leñob guerra ti' contra 

Israel. An i cha'añob lujump'ejl i cha'c'al mil (30,000) carreta, yic'ot wʌcp'ejl mil 
(6,000) winicob c'ʌchʌlo' bʌ ti caballo, yic'ot cabʌl winicob lajal bʌ i yonlel bajche' 
i ji'il colem ja'. Tsa' caji' ñochtañob tilel jini israelob año' bʌ ti Micmas ti' tojel 
Betavén ba' mi' pasel q'uin. 

6Jini israelob che' bʌ tsi' q'ueleyob i yonlel i contrajob, tsa' cajiyob ti bʌq'uen 

come obolobix i bʌ. Tsa' caji i mucob i bʌ ti ch'en tac yic'ot ti' jajp tac lum, yic'ot 
ti mate'el yic'ot ti xajlelol tac cha'an mi' puts'tañob i contra. 

7Yaño' bʌ tsa' c'axiyob ti junwejl Jordán ti' lumal Gad yic'ot ti Galaad. Pero Saúl 

tsa' cʌle ti Gilgal. Pejtelel jini winicob tsa' bʌ i tsʌcleyob tsiltsilñayob ti bʌq'uen. 

8Saúl tsi' pijta Samuel wucp'ejl q'uin. Tsi' pijta che' bajche' tsi' sube Samuel, 

pero maxto anic tsa' tili ti Gilgal. Tsa' c'unte' cajiyob ti sujtel jini winicob. 

9Che' jini Saúl tsi' yʌlʌ: Ch'ʌmbenla tilel i majtan lac Yum cha'an mic pulben 

yic'ot yan tac bʌ i majtan, che'en. Che' jini tsa' caji' bajñel pul jini majtañʌl. 

10Che' ujtel jax to i pul jini majtañʌl, awilan tsa' caji' q'uel ya'ix tilel Samuel. Che' 

jini Saúl tsa' majli i taj cha'an mi' yʌq'uen cortesía. 

11Pero Samuel tsi' c'ajtibe: ¿Chuqui tsa' cha'le? che'en. Saúl tsi' jac'ʌ: Tsaj 

q'uele wolix i laj sujtelob c winicob, cha'an ma'anic tsa' juliyet che' bajche' tsa' 
wʌlʌ. Awilan ya'ix tempʌbilob ti Micmas jini filisteojob. 

12Tsac ña'ta mux caj i tilel jini filisteojob cha'an mi' jisañoñob ila ti Gilgal che' 

max to anic tsaj c'ajtibe i coltaya lac Yum. Jini cha'an tsac bajñel xiq'ui c bʌ 
cha'an mic pulben i majtan lac Yum, che'en. 

13Samuel tsi' yʌlʌ: Leco jax chuqui tsa' mele. Ma'anic tsa' jac'be i mandar lac 

Yum Dios che' bajche' tsi' subeyet. Tsa'ic a jac'be i t'an lac Yum, tsi' coltayet 
cha'an ma' chʌn cha'len yumʌl ti Israel, jatet yic'ot a walobilob ti pejtelel ora. 

14Pero wʌle, mach chʌn che'ix. Mach jalix mi caj a chilbentel a yumʌntel. Lac 

Yum tsa'ix i sajca juntiquil winic uts'at bʌ ti' wut cha'an mi' yochel ti ñuc bʌ yumʌl 
ti' tojlel i tejclum, come ma'anic tsa' jac'be i mandar che' bajche' tsi' subeyet, 
che'en. 

15Che' jini Samuel tsa' loq'ui ti Gilgal cha'an mi' majlel ti Gabaa ba'an 

benjamiñob. Jixcu Saúl tsa' caji i cha' tempan tilel jini winicob ya'to bʌ añob 
yic'ot. Añob jax lujunc'al i chabajc' (600) che' ti' pejtelelob. 

16Jonatán, i yalobil Saúl, yic'ot jini winicob ya'to bʌ añob, tsa' cʌleyob ya' ti 

Gabaa ti' lumal Benjamín. Jixcu jini filisteojob ya'ix tempʌbilob ti Micmas. 

17Tsa' loq'uiyob ti guerra uxmojt filisteojob cha'an mi' tic'lañob israelob. Junmojt 

tsi' xʌñʌyob majlel i bijlel Ofra ti' lumal Sual. 

18Yambʌ junmojt tsi' xʌñʌyob majlel i bijlel Bethorón. I yuxmojtlel tsa' letsiyob 

majlel ti bujtʌl am bʌ ti' chañelal jini joctʌl i c'aba' Zeboim ya' ti' tojel i tiquiñal 
pañimil. 

19Ma'anic mi juntiquilic yujil bʌ pʌc'ol tsucu taq'uin ti pejtelel i lumal Israel, come 

jini filisteojob tsi' tiq'uiyob jini hebreojob cha'an mach mi' melob lanza yic'ot 
espada tac. 

20Jini cha'an wersa tsa' majliyob israelob ba'an filisteojob cha'an mi' juc'beñob 

i yej machit, i jachaj, i yazadón, yic'ot e'tijibʌl mu' bʌ i c'ʌñob ti top' lum yic'ot ti 
c'ajbal. 

21Wʌcp'ejl peso tsi' c'ajtibeyob i tojol cha'an mi' juc'beñob i yej azadón yic'ot i 

yej jini mu' bʌ i c'ʌñob ti top' lum. Uxp'ejl peso cha'an mi' juc'ob jini jacha yic'ot 
e'tijibʌl. 

22Jini cha'an che' ti' yorajlel guerra ma'añobic i yespada mi i lanzajic jini israelob 

año' bʌ ti' wenta Saúl yic'ot Jonatán. Jini jach Saúl yic'ot i yalobil, añob i cha'an. 

23Awilan ya' añob ti' bijlel Micmas junmojt filisteojob. Tsa' c'ʌlʌl c'otiyob ti wits ti' 

tojel Micmas. 

1 Samuel 14 

1Jonatán tsa' caji' suben jini x'e'tel i cha'an mu' bʌ i ch'ʌmben majlel i ye'tijib 

cha'an guerra: Conla, la' c'axiconla ya' ti wits ba' tempʌbilob jini filisteojob, 
che'en. Pero ma'anic tsi' sube i tat. 

2Ya' tsa' cʌle Saúl ti yebal granado te' am bʌ ti Migrón ti' junwejlel Gabaa, yic'ot 

lujunc'al i chabajc' (600) winicob. 

3Ya'an ja'el Ahías (i yalobil Ahitob, i yʌscun Icabod). (Jini Ahitob i yalobilʌch 

Finees i yalobil bʌ Elí, jini motomaj i cha'an lac Yum ti Silo.) Ahías lʌpʌl i cha'an 
jini bujcʌl cha'an i ye'tel Dios. Ma'anic majch tsi' ña'ta mi mach chʌn ya'ix an 
Jonatán. 

4Ya' ti' bijlel filisteojob ba' yom ñumel Jonatán cha'an mi' majlel i tajob, an 

cha'p'ejl colem xajlel, jay ts'ucan bʌ i ni' ti jujunwejl bij. Jump'ejl xajlel i c'aba' 
Boses, jini yambʌ i c'aba' Sene. 

5Ya' wa'al jump'ejl xajlel ti norte ti' tojel Micmas. Yambʌ an ti sur ti' tojel Gabaa. 

6Jonatán tsi' sube jini x'e'tel i cha'an mu' bʌ i ch'ʌmben majlel e'tijibʌl cha'an 

guerra: Conla ti ñumel ya' ba' añob jini mach bʌ tsepbilobic i pʌchʌlel. Tic'ʌl mux 
i coltañonla lac Yum, come cabʌl i p'ʌtʌlel jini lac Yum. Mi' c'ʌn winicob ti' ye'tel. 
Mi cabʌlob o mi ma'anic jaytiquil, junlajal ti' wut, che'en. 

7Jini i yaj cuch e'tijibʌl tsi' jac'ʌ: Concula. Mele pejtelel chuqui a wom. Jump'ejl 

jach lac pusic'al. Ya'to mij coltañet ti pejtelel chuqui ma' mel, che'en. 

8Jonatán tsi' yʌlʌ: Conla ti c'axel ya' ba' mi caj i q'uelonla jini filisteojob. 

9Mi tsi' subeyonla: “Pijtañon lojon jinto mij c'otel lojon ya' ba' añetla”, mi che'ob, 

ya' jach mi caj lac wa'tʌl lac pijtañob. Che' jini ma'anic mi caj lac letsel majlel lac 
tajob. 

10Pero mi tsi' subeyonla: “Letsenla tilel ilayi”, mi che'ob, mux caj lac letsel. Che' 

jini mux i mʌjlel lac cha'an, come lac Yum tsa'ix i yʌc'ʌyob ti laj c'ʌb cha'an mi 
lac jisañob. Mi caj lac ña'tan wolix i coltañonla lac Yum, che'en Jonatán. 

11Tsa' majliyob ba' tsi' q'ueleyob filisteojob. Jini filisteojob tsi' yʌlʌyob: Awilan 

wolix i cha' loq'uelob jini hebreojob ya' ba' muculob ti ch'en tac ba' tsa' puts'iyob, 
che'ob. 

12Tsi' subeyob Jonatán yic'ot i yaj cuch e'tijibʌl: Yom mi la' letsel tilel ba' añon 

lojon. An chuqui com c subeñet lojon, che'ob. Che' jini Jonatán tsi' sube i yaj 
cuch e'tijibʌl: Yom ma' letsel tilel tic pat. Come lac Yum tsa'ix i yʌc'ʌyob ti' c'ʌb 
Israel, che'en. 

13Tsa' ts'ujyi letsel Jonatán. Tsa' letsi ja'el jini xcuchijel ti' pat. Jonatán tsi' jats'ʌ 

majlel jini filisteojob ti jujuntiquil. Jini i yaj cuch e'tijibʌl tsa' bʌ majli ti' pat i yum 
tsi' tsʌnsayob. 

14Ya' ba' tsa' c'otiyob ti ñaxan ti' tejchibal guerra, Jonatán yic'ot i yaj cuch e'tijibʌl 

tsi' tsʌnsayob che' bajche' junc'al winicob. Pam pujquem tsi' cʌyʌyob jini 
ch'ujlelʌlob ya' ti xajlelol. 

15Che' jini tsa' cajiyob ti wen bʌq'uen pejtelel jini filisteojob ya' ba' añob. Tsa' tili 

i yujquel lum ja'el. Pejtelel winicob tsa' toj sajtiyob i pusic'al. 

16Jini i yaj q'ueloñelob Saúl año' bʌ ti Gabaa ti' lumal Benjamín tsi' q'ueleyob 

tʌctʌcñayob jini winicob ya' ba' woli yujquel lum. 

17Che' jini Saúl tsi' sube i winicob ya' ti Gabaa: Yom mi la' wen q'uel mi an majch 

tsa' loq'ui ti lac tojlel, che'en. Che' jini tsa' caji' q'uelob, mach ya'ic an Jonatán 
yic'ot i winic mu' bʌ i ch'ʌmben majlel i ye'tijib cha'an guerra. 

18Saúl tsi' sube Ahías: Ch'ʌmʌ tilel jini Arca i cha'an bʌ lac Yum, che'en. Come 

ti jim bʌ ora ya'an jini Arca ti' tojlel jini israelob. 

19Che' bʌ woli to ti t'an Saúl yic'ot jini motomaj, woli' p'ojlel ju'ucña bʌ t'an ba' 

woliyob ti wocol jini filisteojob. Ju'ucña tsi' yubibeyob i t'an. Jini cha'an Saúl tsi' 
sube jini motomaj: Tʌts'ʌ a c'ʌb, cʌyʌx, che'en. 

20Saúl tsi' tempa pejtelel jini winicob ya' bʌ añob. Tsi' pʌyʌyob ya' baqui woliyob 

ti guerra. Che' bʌ tsa' caji i q'uelob, awilan woli' jats'ob i bʌ ti espada jini 
filisteojob. Sojquemob i jol cha'an bʌq'uen. 

21Jini hebreojob tsa' bʌ cʌjchiyob majlel cha'an jini filisteojob ti yambʌ ora cha'an 

mi' coltañob ti' ye'tel, tsa' tiliyob i coltan i pi'ʌlob israelob am bʌ ti' wenta Saúl 
yic'ot Jonatán. 

22Jini israelob tsa' bʌ cʌn puts'iyob ya' ti te'el i c'aba' Efraín tsa' tiliyob ja'el che' 

bʌ tsi' yubiyob woliyobix ti puts'el jini filisteojob. Tsa' caji' yajñesañob ja'el. 

23Che' jini lac Yum tsi' wen colta jini israelob ti jim bʌ q'uin. Tsa' c'ʌlʌ c'otiyob ti 

guerra ti Betavén. 

24Pero pejtelel jini israelob tsi' yubiyob wocol ti jini q'uin, come Saúl tsi' wʌn 

subeyob: Majqui jach mi' c'ux i bʌl i ñʌc' che' anto q'uin, che' maxto anic tsa' 
mʌjli lac cha'an ti guerra, mux i chojquel ti Dios jini winic, che'en. Jini cha'an 
ma'anic chuqui tsi' wis c'uxuyob ti jini q'uin. 

25Tsa' ñumiyob ti jumpejt te'el ba' wen cabʌl chab ti' petol jini lum. 

26Pero ma'anic majch tsa' mejli i jap, come añob i bʌq'uen ame chojquicob ti 

Dios che' bajche' tsi' yʌlʌ Saúl. 

27Pero ma'anic ubibil i cha'an Jonatán chuqui tsi' yʌlʌ i tat che' bʌ tsi' tiq'uiyob. 

Tsi' letsa i te' cha'an mi' yʌch'esan yic'ot i ya'lel chab. Che' jini tsi' yotsa ti' yej. 
Tsa' caji ti ch'ejl'an. Tijicñayix pañimil tsi' yubi. 

28Che' jini tsa' tili winic i suben: Tsi' yʌlʌ a tat ti' tojlel pejtelel israelob cha'an 

muc' abi i chojquel ti Dios majqui jach mi' c'ux i bʌl i ñʌc', che'en. Jini cha'an 
c'uñobix i pusic'al. Yomobix chʌmel ti wi'ñal. 

29Jonatán tsi' jac'ʌ: Jini c tat woli jach i tic'lan winicob. Q'ueleyon wʌle. Cha' 

tijicñayix pañimil woli cubin cha'an ili ts'ita' chab tsa' bʌ c mʌc'ʌ. 

30Uts'at tsa'ic i laj c'uxuyob i bʌl ñʌc'ʌl tsa' bʌ i cʌyʌyob laj contrajob che' bʌ tsa' 

puts'iyob. Che'iqui ñumen tsa' mejli lac jisan jini filisteojob, che'en. 

31Anquese anto yom i p'ʌtʌlel jini soldadojob israelo' bʌ ti jim bʌ q'uin, pero 

wersa tsa' mejli i jisañob filisteojob ti Micmas c'ʌlʌl ti Ajalón. 

32Che' bʌ tsa' bʌjli q'uin jini winicob tsa' caji' ch'ʌmob i chubʌ'anob i contrajob. 

Tsi' ch'ʌmʌyob tiñʌme' tac, yic'ot wacax, yic'ot alʌ wacax. Tsa' caji' tsʌnsañob 
cha'an mi' bʌc' c'uxob yic'ot i ch'ich'el. 

33Tsa' tili winic i suben Saúl: Jini winicob woli' cha'leñob mulil ti' contra lac Yum. 

Woli' c'uxob we'elʌl yic'ot i ch'ich'el, che'en. Saúl tsa' caji i tic' i winicob: Woli la' 
cha'len mulil. La'la ts'ʌlbeñon letsel ñuc tac bʌ xajlel wʌ'i, che'en. 

34Tsi' yʌlʌ ja'el: Yom mi la' puc la' bʌ ti' tojlel soldadojob. Subeñob ti pejtelelob, 

la' i pʌyob tilel ña' wacax yic'ot tiñʌme'. Wʌ' yom mi la' tsʌnsan ilayi cha'an mi 
la' c'ux, pero mach yomic mi la' c'ux we'elʌl yic'ot i ch'ich'el. Jiñʌch mulil ti' contra 
lac Yum, che'en. Che' jini ti jujuntiquilob tsa' caji' pʌyob tilel i wacax ti jini ac'ʌlel. 
Ya' tsi' tsʌnsayob. 

35Saúl tsi' melbe lac Yum jump'ejl pulʌntib. Jiñʌch ñaxan bʌ pulʌntib tsa' bʌ i 

melbe lac Yum. 

36Saúl tsa' caji' yʌl: La' lac chʌn ajñesan majlel jini filisteojob wʌle ti ac'ʌlel c'ʌlʌl 

mi' sʌc'an cha'an mi lac laj jisañob, che'en. Tsi' jac'ʌyob: La' ujtic che' bajche' 
ma' wʌl, che'ob. Pero tsi' yʌlʌ jini motomaj: La'ix lac lʌc'tesan lac bʌ ba'an Dios, 
che'en. 

37Jini cha'an Saúl tsi' c'ajtibe Dios: ¿Yom ba mi cajñesan lojon jini filisteojob? 

¿Mu' ba caj a wʌc'ob ti' c'ʌb israelob? che'en. Pero Dios ma'anic tsi' jac'be i t'an 
ti jini q'uin. 

38Jini cha'an Saúl tsi' yʌlʌ: La'la pejtelel ñuc tac bʌ la' we'tel ila ti tejclum cha'an 

mi lac wen q'uel majqui an i mul ti lac tojlel. 

39Isujm mic subeñetla come cuxul lac Yum tsa' bʌ i colta israelob: Majqui an i 

mul, la' chʌmic. Anquese mi jinic calobil Jonatán am bʌ i mul wersa mi' chʌmel, 
che'en. Pero ma'anic majqui tsi' jac'be. 

40Saúl tsi' sube pejtelel israelob: Mux lac t'ox lac bʌ. Ya' yom mi la' wa'tʌl jatetla. 

Joñon yic'ot calobil Jonatán wʌ' ti yambʌ junwejl, che'en. Tsi' jac'ʌyob jini 
winicob: Che'ʌch yom che' bajche' wola' wʌl, che'ob. 

41Saúl tsi' sube lac Yum: C Yum i Dioset israelob, yom ma' wen tsictesʌbeñon 

lojon majqui an i mul, che'en. A wilan lac Yum tsi' tsictesa: Jini yaño' bʌ 
ma'añobic i mul. Jatet Saúl yic'ot a walobil Jonatán an ti la' wenta jini mulil, 
che'en. 

42Saúl tsi' yʌlʌ: Quilala majqui an i mul, mi joñon o mi calobil Jonatán, che'en. 

Awilan tsa' tsictiyi añʌch i mul Jonatán. 

43Saúl tsi' sube i yalobil: Subeñon chuqui tsa' mele, che'en. Jonatán tsi' tsictesa 

i bʌ: Isujm, tsa'ix c mula ts'ita' jini chab. Tsa cotsa ti quej i ni' te' chucbil bʌ c 
cha'an. Um ba' añon cha'an mic chʌmel, che'en. 

44Saúl tsi' jac'ʌ: Wersa mi caj a chʌmel. La' i yʌq'ueñon wocol Dios, mi ma'anic 

mi cʌq'uet ti chʌmel, Jonatán, che'en. 

45Pero jini soldadojob tsi' subeyob Saúl: ¿Yom ba mi' chʌmel Jonatán? Jiñʌch 

tsa' bʌ i colta israelob cha'an mi' mʌjlel lac cha'an. Isujm mic subeñet lojon, 
come cuxul lac Yum: Ma'anic mi' cajel ti yajlel ti lum mi junt'ujmic i tsutsel i jol, 
come lac Yum tsi' wen colta. Jini cha'an tsi' mʌlbe laj contrajob, che'ob. Che'ʌch 
tsi' coltayob Jonatán pejtelel i pi'ʌlob cha'an ma'anic mi' yʌjq'uel ti chʌmel. 

46Jini cha'an Saúl tsi' cʌyʌ i tsʌclen majlel jini filisteojob. Tsa' laj sujtiyob majlel 

ti' lumal jini filisteojob. 

47Che' wolix ti yumʌntel Saúl ti' tojlel israelob, tsi' cha'le guerra yic'ot pejtelel i 

contrajob año' bʌ ti' joytʌlel, jini moabob, jini amoñob, jini edomob, yic'ot jini 
yumʌlob ti Soba, yic'ot jini filisteojob. Baqui jach tsa' majli Saúl tsa' mʌjli i cha'an. 

48Tsi' mele ñuc tac bʌ i ye'tel. Tsi' mʌlbe jini amalecob. Tsi' colta jini israelob. 

Tsi' jisa i contrajob woli bʌ i tic'lañob. 

49I yalobilob Saúl jiñobʌch Jonatán, Isúi yic'ot Malquisúa. An cha'tiquil i yixic'al 

ja'el, Merab jini chichʌl, yic'ot Mical jini ijts'iñʌl bʌ. 

50I yijñam Saúl jiñʌch Ahinoam (i yixic'al Ahimaas). Jini ñuc bʌ i yaj cʌnta 

soldado, jiñʌch Abner (i yalobil Ner, jini Ner i yumijel Saúl). 

51Jini Cis, i tat Saúl, yic'ot Ner i tat Abner jiñobʌch i yalobilob Abiel. 

52Ti pejtelel i jabilel Saúl, tsi' chʌn cha'le guerra ti' tojlel filisteojob. Baqui jach 

tsa' tajle p'ʌtʌl bʌ winic ch'ejl bʌ i pusic'al, Saúl tsi' pʌyʌ cha'an mi' yochel ti 
soldado. 

1 Samuel 15 

Tsa' chojqui Saúl cha'an tsi' ñusa t'an 

1Samuel tsi' sube Saúl: Lac Yum tsi' chocoyon tilel cha'an mic wa'chocoñet ti 

rey ti' tojlel Israel. Jini cha'an yomix ma' wen ñich'tʌben i t'an lac Yum. 

2Lac Yum i Dios Panchan yic'ot Pañimil woli' yʌl: “Joñon mi caj cʌq'ueñob wocol 

jini amalecob cha'an tsi' tic'layob israelob che' bʌ tsi' mʌcbeyob i bijlel che' 
loq'uemobix ti Egipto. 

3Jini cha'an yomix ma' majlel a tsʌnsan jini amalecob. Jisan pejtelel chuqui añob 

i cha'an. Mach ma' wis p'untañob mi winicob mi x'ixicob, mi alʌlob anquese 
woliyob to ti chu', mi wacax, mi tiñʌme', mi camello, mi burro. Laj jisañob”, 
che'en. 

4Jini cha'an Saúl tsi' tempa tilel winicob ya' ti Telaim, lujunc'al mil soldadojob 

yic'ot lujump'ejl mil winicob loq'uemo' bʌ ti Judá. 

5Che' bʌ woli' tilel Saúl ti colem tejclum i cha'an amalecob, tsi' subeyob wa'tʌl 

xq'uelojelob ya' ti joctʌl. 

6Tsi' choco majlel winicob cha'an mi' subeñob jini ceneojob: Cucula ti loq'uel 

wʌ' ba'añetla. Yom mi la' tʌts' la' bʌ ba'an jini amalecob, ame jisʌntiquetla 
yic'otob. Com j coltañetla cha'an uts tsa' la' pʌsʌ la' bʌ ti' tojlel israelob che' bʌ 
tsa' letsiyob loq'uel ti Egipto, che'en Saúl. Jini cha'an tsi' tʌts'ʌyob i bʌ jini 
ceneojob ti' tojlel amalecob. 

7Saúl tsi' jisa majlel amalecob c'ʌlʌl ti Havila, c'ʌlʌl ti Shur, am bʌ ti' tojel Egipto 

ba' mi' pasel q'uin. 

8Saúl tsi' chucu Agag i rey amalecob. Cuxul to tsi' cʌchʌ. Tsi' laj jisayob i 

contrajob, winicob yic'ot x'ixicob. 

9Pero ma'anic tsi' tsʌnsayob Agag yic'ot jini wen tac bʌ tiñʌme', yic'ot jini uts'at 

tac jax bʌ wacax, yic'ot pejtelel yan tac bʌ alʌc'ʌl wen jujp'em tac bʌ. Tsi' 
lotoyob. Ma'anic tsi' jisayob. Pero jini mach bʌ ch'ejlic tsi' jisayob ti pejtelel. 

10Tsa' c'oti i t'an lac Yum ba'an Samuel: 

11Ch'ijiyem c pusic'al cha'an tsa cotsa ti rey jini Saúl, come tsa'ix i tʌts'ʌ i bʌ tic 

tojlel. Ma'anic woli' jac'beñon c t'an, che'en. Tsi' wen mele i pusic'al Samuel. 
Jump'ejl ac'ʌlel c'ʌlʌl tsa' sʌc'a tsi' pejca lac Yum ti c'am bʌ t'an. Tsi' cha'le 
uq'uel. 

12Wen seb tsa' ch'ojyi Samuel cha'an mi' majlel i taje' Saúl. Jini winicob tsi' 

subeyob: Tsa'ix c'oti Saúl ti Carmel ya' ba' tsi' wa'choco jini wa'al bʌ xajlel cha'an 
mi' yʌc' i bʌ ti ña'tʌntel. Ti' wi'il tsi' xoyo i bijlel. Tsa' majli ti Gilgal, che'ob. 

13Samuel tsa' majli ba'an Saúl. Saúl tsi' yʌlʌ: La' i yʌq'ueñet lac Yum i yutslel i 

t'an. Joñon tsa'ix c jac'be i mandar lac Yum, che'en. 

14Pero Samuel tsi' sube: ¿Chucoch woli cubiben i t'an jini tiñʌme' tac, yic'ot i 

yuq'uel jini wacax? che'en. 

15Saúl tsi' jac'ʌ: Jini winicob tsi' chilbeyob jini amalecob. Tsi' lotoyob jini uts'at 

tac bʌ alʌc'ʌl cha'an mi' yʌq'ueñob tsʌnsʌbil bʌ i majtan lac Yum Dios. Pejtelel 
jini yan tac bʌ tsa'ix c laj jisa lojon, che'en. 

16Samuel tsi' sube Saúl: Pijtan to. Mi caj c subeñet chuqui tsi' yʌlʌ lac Yum 

sajmʌl ti ac'ʌlel, che'en. Saúl tsi' jac'ʌ: Subeñon, che'en. 

17Samuel tsi' yʌlʌ: Che' pec' tsa' q'uele a bʌ, ¿mach ba anic tsa' ochiyet ti' rey 

ti' tojlel jini lajchʌnmojt israelob? Lac Yum tsi' yajcayet cha'an ma' wochel ti' rey 
Israel. 

18Che' bʌ tsi' chocoyet majlel lac Yum, tsi' wersa subeyet cha'an ma' jac'ben i 

t'an. Tsi' subeyet: “Yom ma' laj jisan jini xmulilob ti' lumal Amalec jinto mi laj 
chʌmelob jini amalecob”. 

19¿Chucoch ma'anic tsa' jac'be i t'an lac Yum? Tsa' loto jini chubʌ'añʌl. Che' jini 

tsa'ix a cha'le ñuc bʌ mulil ti' contra lac Yum, che'en. 

20Saúl tsi' jac'be Samuel: Tsa' cu c jac'be i t'an lac Yum. Tsa' majliyon ya' ba' 

tsi' subeyon c Yum. Cojach tsac pʌyʌ tilel Agag i rey jini amalecob. Pejtelel jini 
yaño' bʌ tsac laj jisayob. 

21Pero jini winicob tsi' yajcayob pejtelel jujp'em tac bʌ tiñʌme' yic'ot wacax mu' 

bʌ caj i wersa tsʌnsʌntel cha'an mi cʌq'uen lojon tsʌnsʌbil bʌ i majtan Dios wʌ' 
ti Gilgal, che'en. 

22Samuel tsi' yʌlʌ: ¿Tijicña ba mi' q'uel lac Yum jini pulbil bʌ i majtan yic'ot 

tsʌnsʌbil bʌ i majtan che' ma'anic wola' jac'ben i t'an? Yom cu mi la cʌq'uen 
tsʌnsʌbil bʌ i majtan Dios. Pero ñumen yom mi lac jac'ben i t'an. 

23Jini mu' bʌ i ñusʌben i t'an Dios lajalʌch i mul bajche' xwujt. Lajal i mul jini 

tsʌts bʌ i pusic'al bajche' jini mu' bʌ i ch'ujutesan dioste' tac. Tsa'ix a ñusʌbe i 
t'an lac Yum. Jini cha'an chojquemetix loq'uel ti a yumʌntel. Ma'anix mi caj a 
chʌn ajñel ti rey, che'en. 

24Saúl tsi' sube Samuel: Isujm tsac taja c mul. Tsac ñusʌbe i t'an lac Yum yic'ot 

a t'an cha'an mic tajben i yutslel i t'an winicob. Jini cha'an tsac jac'beyob i t'an. 

25A wocolic ñusʌbeñon c mul. Mach a cʌyon. La' quic'ot che' mic cha' sujtel 

cha'an mic majlel c ch'ujutesan lac Yum, che'en. 

26Pero Samuel tsi' sube Saúl: Ma'anic mic majlel a wic'ot, come tsa'ix a ts'a'le i 

t'an lac Yum. Jini cha'an lac Yum tsa'ix i chilbeyet a yumʌntel ti' tojlel Israel, 
che'en. 

27Che' bʌ tsi' sutq'ui i bʌ Samuel, Saúl tsi' chucu ti' bujc Samuel. Tsi' jet' tsilbe i 

bujc. 

28Samuel tsi' sube: Lac Yum tsa'ix i chilbeyet a yumʌntel ti Israel. Tsa'ix i yʌq'ue 

yambʌ winic ñumen wen bʌ bajche'et. 

29Jini Dios i ñuclel bʌ Israel mach yujilic lot. Ma'anic mi' yʌn i t'an, come mach 

lajalic Dios bajche' winic mu' bʌ i cha' wi'il q'uextan i t'an, che'en. 

30Saúl tsi' yʌlʌ: Isujm tsa'ix c taja c mul, pero ti wocol t'an mij c'ajtibeñet cha'an 

ma' q'uelon ti ñuc ti' tojlel jini xñoxtacob ila tic tejclum yic'ot ti' tojlel israelob. 
Che' jini mi caj c ch'ujutesan a Yum Dios, che'en. 

31Jini cha'an Samuel tsi' pi'le majlel. Saúl tsi' ch'ujutesa lac Yum. 

32Samuel tsi' yʌlʌ: Pʌybeñon tilel Agag i rey amalecob, che'en. C'unte' tsa' c'oti 

ba'an Samuel jini Agag. Tijicña i wut che' bʌ tsi' yʌlʌ: Melel, ma'anix bʌq'uen. 
Tsa'ix ñumi i yorajlel chʌmel, che'en. 

33Samuel tsi' yʌlʌ: Che' bajche' tsa' tsʌnsa winicob cha'an mi' sujtelob ti meba' 

i ña'ob, che' ja'el mic tsʌnsañet wʌle. Meba'ix mi caj i cʌytʌl a ña', ma'anix i 
yalobil, che'en. Che' jini Samuel tsi' bic'ti tsepe Agag ti' tojlel lac Yum ya' ti 
Gilgal. 

34Tsa' sujti Samuel ya' ti Ramá. Saúl tsa' majli ti Gabaa. 

35C'ʌlʌl che' bʌ tsa' chʌmi Samuel ma'anix ba' ora tsi' chʌn q'uele Saúl. Pero tsi' 

chʌn mele i pusic'al cha'an i mul Saúl. Lac Yum tsi' mele i pusic'al ja'el cha'an 
tsi' lon otsa ti rey ti' tojlel israelob. 

1 Samuel 16 

Lac Yum tsi' yajca David 

1Lac Yum tsi' sube Samuel: ¿Jayp'ejl to q'uin mi caj a chʌn mel a pusic'al cha'an 

Saúl, cha'an tsa'ix c chilbe i yumʌntel ti' tojlel israelob? But'u a xulub ti aceite. 
Ch'ʌmʌ majlel a wic'ot. Mi caj c choquet majlel ba'an Isaí ti Belén, come tsa'ix 
c yajca juntiquil i yalobil Isaí cha'an mi' yochel ti rey, che'en. 

2Samuel tsi' jac'ʌ: ¿Bajche' mi mejlel c mel jini? Mi tsa' caji i yubin Saúl che' ya' 

añon, mi caj i tsʌnsañon, che'en. Lac Yum tsi' sube: Yom ma' pʌy majlel juncojt 
xch'oc wacax. Subeñob: “Tsa' tili c tsʌnsʌben i majtan lac Yum”. Che'ʌch yom 
ma' subeñob. 

3Pʌyʌ majlel Isaí ya' ba' ma' tsʌnsʌbeñon c majtan. Ya'i mi caj c pʌsbeñet 

chuqui mi caj a mel. Mux caj a mul ti aceite jini yajcʌbil bʌ c cha'an mu' bʌ caj c 
pʌsbeñet, che'en lac Yum. 

4Che'ʌch tsi' mele Samuel che' bajche' tsi' sube lac Yum. Che' bʌ tsa' c'oti ti 

Belén, jini xñoxob ti tejclum tsa' loq'ui i tajob, tsiltsilñayob ti bʌq'uen. Tsi' 
yʌlʌyob: ¿Tsa' ba tili a wʌq'ueñon lojon i yutslel a t'an? che'ob. 

5Samuel tsi' jac'ʌ: La' ñʌch'lec la' pusic'al. Tsa' tili c tsʌnsʌben i majtan lac Yum. 

Yom mi la' sʌq'uesan la' bʌ cha'an temel mi la cʌq'uen i majtan lac Yum, che'en. 
Samuel tsi' sʌq'uesa Isaí ja'el yic'ot i yalobilob. Tsi' pʌyʌyob ya' baqui yom i 
tsʌnsan majtañʌl. 

6Che' bʌ tsa' tiliyob, Samuel tsi' wen q'uele Eliab. Tsi' ña'ta: Wʌ'ix wa'al Eliab ti' 

tojlel lac Yum. Jiñʌch i yajcʌbal lac Yum, lon che'en. 

7Pero lac Yum tsi' sube Samuel: Mach a lon q'uelben i wut yic'ot i bʌc'tal jini 

winic, come tsa'ix c ñusa. Ma'anic mic ch'ʌm tic wenta anquese wen i t'ojol jax, 
anquese wen chan. Joñon mach lajalic mij q'uel che' bajche' winicob. Cojach 
mi' q'uelbeñob i bʌ i wut pero joñon mij q'uelbeñob i pusic'al, che'en. 

8Che' jini Isaí tsi' pʌyʌ tilel Abinadab cha'an mi' ñumel ti' tojlel Samuel, pero tsi' 

yʌlʌ: Mach yajcʌbilic i cha'an lac Yum ja'el iliyi, che'en. 

9Che' jini Isaí tsi' choco ñumel Sama, pero tsi' yʌlʌ: Mach yajcʌbilic i cha'an lac 

Yum iliyi, che'en. 

10Isaí tsi' choco ñumel wuctiquil i yalobilob ti' tojlel Samuel. Pero Samuel tsi' 

sube Isaí: Lac Yum ma'anic tsi' yajcayob, che'en. 

11Samuel tsi' c'ajtibe Isaí: ¿Cojix ba a walobilob iliyi? che'en. Isaí tsi' jac'ʌ: Anto 

yambʌ. Jiñʌch ijts'iñʌl bʌ mu' bʌ i cʌntan tiñʌme', che'en. Jini cha'an Samuel tsi' 
sube Isaí: Pʌyʌ tilel, come mach mejliconla ti buchtʌl jinto mi' tilel ilayi, che'en. 

12Jini cha'an Isaí tsi' pʌyʌ tilel jini ijts'iñʌl bʌ. Chʌcwaxan i wut. Wen i t'ojol i wut. 

Wen uts'at ti q'uelol. Lac Yum tsi' yʌlʌ: Ch'ojyen ti ora. Wa'chocon ti' ye'tel come 
jiñʌch iliyi. 

13Samuel tsi' ch'ʌmʌ jini xulub but'ul bʌ ti aceite. Tsi' bombe i jol ti' tojlel i 

yʌscuñob. Ti jim bʌ ora jini Ch'ujul bʌ Espíritu i cha'an lac Yum tsa' c'oti ti' tojlel 
David. Samuel tsa' cha' sujti ti Ramá. 

David mi' ñijcan música ba'an Saúl 

14I yEspíritu lac Yum tsi' tʌts'ʌ i bʌ ba'an Saúl. Jini jontol bʌ espíritu chocbil bʌ 

tilel cha'an lac Yum tsa' caji i tic'lan. 

15Jini x'e'telob i cha'an Saúl tsi' subeyob: Awilan wolix i tic'lañet jontol bʌ espíritu 

chocbil bʌ tilel cha'an Dios. 

16Subeñob jini x'e'telob a cha'an, cha'an mi' sʌclañob juntiquil yujil bʌ i ñijcʌntel 

arpa. Che' wen ch'ijiyem a pusic'al cha'an jini jontol bʌ espíritu chocbil bʌ tilel i 
cha'an Dios, mi' caj ti lajmel a wocol che' mi' ñijcʌntel jini arpa, che'ob. 

17Jini cha'an Saúl tsi' sube jini x'e'telob i cha'an: Yom mi la' sʌclan juntiquil wen 

yujil bʌ i ñijcʌntel arpa. Pʌyʌ tilel ba' añon, che'en. 

18Juntiquil x'e'tel tsi' yʌlʌ: Q'uelbilix c cha'an juntiquil i yalobil Isaí ti Belén, wen 

yujil bʌ i ñijcʌntel arpa. Cabʌlʌch i pusic'al. Wen ch'ejl ja'el. Lac Yum mi' coltan, 
che'en. 

19Jini cha'an Saúl tsi' choco majlel winicob cha'an mi' subeñob Isaí: Chocbeñon 

tilel David woli bʌ i cʌntan tiñʌme', che'en. 

20Isaí tsi' p'ʌtʌ ti juncojt burro cabʌl caxlan waj, yic'ot jump'ejl pʌchi but'ul bʌ ti' 

ya'lel ts'usub, yic'ot juncojt alʌ chivo. Tsi' laj choco majlel ti' wenta David i yalobil 
cha'an mi' yʌq'uen Saúl. 

21Jini cha'an David tsa' tili ba'an Saúl. Tsa' caji' melben i ye'tel. Saúl tsi' c'uxbi 

David. Tsi' yʌq'ue i ye'tel ti' tojlel. 

22Tsi' choco majlel winic cha'an mi' suben Isaí: Awocolic mij c'ajtibeñet, la' to 

cʌlec David quic'ot, come wolix i wen ñuq'uesʌbeñon c pusic'al, che'en. 

23Ba' ora tsa' tili i tic'lan Saúl jini jontol bʌ espíritu chocbil bʌ tilel ti Dios, David 

tsa' caji i jats' jini arpa. Saúl tsa' cha' caji i yubin i tijicñʌyel yic'ot i c'oc'lel. Jini 
jontol bʌ espíritu tsi' cʌyʌ i tic'lan. 

1 Samuel 17 

David tsi' tsʌnsa Goliat 

1Jini filisteojob tsa' caji' tempañob i winicob ya' ti Soco am bʌ ti Judá cha'an mi' 

cha'leñob guerra. Tsa' jijliyob ti Efesdamim ti' yojlil bij ti' tojel Soco yic'ot Azeca. 

2Saúl yic'ot pejtelel jini winicob ti Israel tsa' caji' tempañob i bʌ ja'el. Tsa' jijliyob 

ti joctʌl i c'aba' Ela. Tsa' caji' chajpañob i bʌ cha'an guerra ti' contra filisteojob. 

3Ya' añob jini filisteojob ti jump'ejl chan bʌ wits ti' tojel i wut israelob. Much'ulob 

jini israelob ti yambʌ wits. Xinlʌpʌl jini joctʌl ti' tojlelob. 

4Tsa' tili ti wa'tʌl ti joctʌl juntiquil colem bʌ winic, filisteo bʌ, i c'aba' Goliat ch'oyol 

bʌ ti Gat. Uxp'ejl metro i chanlel jini winic. 

5C'ʌcbil ti' jol i pixol melbil bʌ ti bronce. Laj melbil i bujc ti bronce. Jo'c'al kilo i 

yalel i bujc. 

6Melbil ti bronce i wex. Q'uechel i cha'an i puñal melbil bʌ ti bronce. 

7Wen ñuc i te'el i lanza che' bajche' i te'el jalbal. Junlujump'ejl kilo i yalel i jol i 

lanza melbil bʌ ti tsucu taq'uin. Jini tsa' bʌ i cuchbe i ye'tijib cha'an guerra tsa' 
majli ti ñaxan ti' tojel i wut. 

8Ñajt to tsa' wa'le. Tsa' caji' pejcañob israelob ti c'am bʌ t'an: ¿Chucoch tsa' la' 

tempa tilel cabʌl soldadojob? Joñon mi caj c cha'len leto ti' wenta jini filisteojob. 
Yom mi la' yajcan juntiquil cha'an mi' cha'len leto ti la' wenta. Che' jini mi caj laj 
contrajin lac bʌ. 

9Mi tsa' mejli i cha'len leto quic'ot, mi tsa' mʌjli i cha'an, che' jini mi caj cochel 

lojon ti la' winic. Pero mi tsa' mʌjli c cha'an, che' jini mi caj la' yumañon lojon, mi 
caj la' melbeñon lojon que'tel. 

10Quila to la mi ch'ejletla. Yom mi la' chocbeñon tilel juntiquil cha'an mi' 

contrajiñon ti leto. Che' tsi' yʌlʌ Goliat. 

11Saúl yic'ot pejtelel israelob tsi' yubibeyob i t'an. Tsa' wen cajiyob ti bʌq'uen. 

12Mach ya'ic an David i yalobil jini efrateo i c'aba' Isaí chumul bʌ ti Belén ti Judá. 

An waxʌctiquil i yalobilob Isaí. Ñoxix Isaí che' woli ti yumʌntel Saúl. 

13Jini uxtiquil ascuñʌlo' bʌ i yalobil majlemobix yic'ot Saúl ti guerra. Jiñobʌch 

Eliab, Abinadab yic'ot Sama. 

14David jiñʌch ñoj ijts'iñʌlix bʌ. Jini uxtiquil ascuñʌlo' bʌ tsi' tsʌcleyob majlel Saúl 

ti guerra. 

15Sujtemix David i cʌntan i tiñʌme' i tat ya' ti Belén. 

16Awilan cha'c'al q'uin tsa' loq'ui ba'an filisteojob jini colem bʌ winic. Lajal tsi' 

mele ti jujump'ejl sʌc'ajel yic'ot ti jujump'ejl ic'ajel. 

17Isaí tsi' sube David: Yomix ma' ch'ʌmbeñob majlel a wʌscuñob jo'p'ejl i cha'c'al 

kilo tiq'uesʌbil bʌ i wut jam yic'ot lujunq'uejl caxlan waj. Ch'ʌmbeñob majlel ti 
ora ya' ba' much'quibilob soldadojob. 

18Wʌ'an ja'el lujump'ejl queso melbil bʌ ti' chu' wacax. Yom ma' wʌq'uen i yum 

xquerrajob. Cucu q'uele bajche' añob a wʌscuñob cha'an ma' cha' tilel a 
subeñon, che'en. 

19Saúl yic'ot i yʌscuñob David yic'ot pejtelel jini soldadojob israelo' bʌ ya' añob 

ti joctʌl i c'aba' Ela ba' woli' cha'leñob guerra ti' contra filisteojob. 

20Seb to tsa' ch'ojyi David. Tsi' cʌyʌ i tiñʌme' ti' wenta juntiquil xcʌnta tiñʌme'. 

Tsi' chajpa i cuch che' bajche' tsi' sube Isaí. Tsa' caji ti xʌmbal majlel. Tsa' c'oti 
ya' ba' much'ulob jini soldadojob che' wolix i loq'uelob ti guerra jini soldadojob. 
Tsi' cha'leyob c'am bʌ t'an cha'an mi' cha' tejchel guerra. 

21Che' jini tsa' caji' chajpañob i bʌ israelob yic'ot filisteojob cha'an guerra. Woli' 

q'uelob i bʌ ti jujunwejl. 

22David tsi' cʌyʌ i cuch ti' wenta jini woli bʌ i tempan i bʌl ñʌc'ʌl. Ora tsa' majli i 

q'uel ya' ba' woliyob ti guerra. Tsa' c'oti ba'an i yʌscuñob cha'an mi' yʌq'ueñob 
cortesía. 

23Che' ya'to woliyob ti t'an, tsa' cha' loq'ui ba'an i pi'ʌlob jini colem winic i c'aba' 

Goliat ch'oyol bʌ ti Gat. C'am tsi' cha'le t'an che' bajche' tsi' mele ti ñaxan. David 
tsi' yubibe i t'an. 

24Jini israelob che' bʌ tsi' q'ueleyob, tsa' puts'iyob majlel cha'an bʌq'uen. 

25Tsi' yʌlʌyob: ¿Mach ba anic tsa' q'uele jini winic woli bʌ i tilel ilayi? Woli' tilel 

cha'an mi' ts'a'len israelob. Majqui jach mi' tsʌnsan jini winic mi caj i yʌq'uentel 
xch'oc bʌ i yalobil rey cha'an i yijñam. Tijicña mi caj i yajñelob i pi'ʌlob ti' yotot i 
tat che' mach chʌn añobix ti' wenta i yʌc' servicio yic'ot tojoñel, che'ob. 

26David tsa' caji' c'ajtiben jini ya' bʌ añob: ¿Chuqui mi caj i yʌq'uentel jini winic 

mu' bʌ i mʌjlel i cha'an ti' tojlel jini sajtem bʌ filisteo? ¿Yom ba mi lac bʌc'ñan ili 
winic woli bʌ i tic'lan Israel? ¿Chuqui i ye'tel ti' tojlel jini soldadojob i cha'an bʌ 
lac Yum? che'en. 

27Jini winicob tsa' cha' caji' subeñob chuqui mi caj i yʌq'uentel jini winic mu' bʌ 

i mʌl. 

28Tsa' wen mich'a Eliab i yʌscun che' bʌ tsi' yubibe i t'an David che' woli' pejcan 

winicob. Tsa' caji' yʌ'len: ¿Chucoch tsa' tiliyet ilayi? ¿Majqui woli' cʌntan jini 
cha'cojt uxcojt tiñʌme'? Cʌñʌl c cha'an bajche' an a pusic'al. A wom jach tilel a 
to'ol ñusan q'uin. Jini cha'an tsa' tili a q'uel guerra, che'en. 

29David tsi' jac'ʌ: ¿Chuqui c mul? ¿Mach ba t'anic jach woliyon? che'en. 

30Tsi' tʌts'ʌ i bʌ ti' tojlel. Tsa' majli ba'an yambʌ winicob. Tsi' cha' c'ajtibe jini jach 

bʌ t'an. Lajal tsi' cha' subeyob jini winicob che' bajche' ti ñaxan. 

31Tsa' caji' yubin Saúl chuqui tsi' yʌlʌ David. Che' jini tsi' choco majlel winicob 

cha'an mi' pʌyob tilel David. 

32David tsi' sube Saúl: Mach yomic mi' melob i pusic'al israelob mi juntiquilic 

cha'an i t'an Goliat. A winicon. Mic majlel joñon cha'an mic taje' ti guerra ili 
filisteo, che'en. 

33Saúl tsi' sube David: Maxto mejliquet ti majlel ti guerra yic'ot jini filisteo, come 

ch'itoñet jax to. Pero jini Goliat wen yujil guerra c'ʌlʌl che' alob to, che'en. 

34David tsi' jac'be Saúl: C yum, xcʌnta tiñʌme'on i cha'an c tat. Che' bʌ tsa' c'oti 

bajlum yic'ot jini bʌte'el ts'i' cha'an mi' c'ux jini tiñʌme', 

35ti ora jach tsa cajñesa. Tsac jats'ʌ. Tsac cha' chilbe jini alʌ tiñʌme'. Che' bʌ 

tsi' sutq'ui i bʌ cha'an mi' c'uxon tsac chucbe i tsucti'. Tsac lowo. Tsac tsʌnsa. 

36Tsa'ix c tsʌnsa bajlum tac yic'ot bʌte'el tac. Lajal mi caj c tsʌnsan jini winic 

filisteo mach bʌ anic mi' ñop Dios. Come tsa'ix i lon bʌc'tesa jini soldadojob i 
cha'an jini cuxul bʌ Dios. 

37Lac Yum tsi' coltayon ti' tojlel jini bajlum yic'ot jini bʌte'el. Mi caj i coltañon ja'el 

ti' tojlel ili filisteo. Che' tsi' yʌlʌ David. Jini cha'an Saúl tsi' sube: Cucu che' jini. 
La' majlic lac Yum a wic'ot, che'en. 

38Saúl tsa' caji' pʌsben i bujc soldado mu' bʌ i lʌp ti guerra. Tsi' c'ʌcbe ti' jol 

David i pixol melbil bʌ ti bronce. Tsi' lʌpbe bujcʌl melbil bʌ ti tsucu taq'uin. 

39David tsi' cʌchʌ jini machit ti' pam i bujc. Tsa' caji' ñop xʌmbal che' lʌpʌl i 

cha'an i pislel soldado come maxto anic ñopbil i cha'an. David tsa' caji' suben 
Saúl: Mach mejlicon ti xʌmbal yic'ot iliyi, come mach ñʌmʌlonic, che'en. Jini 
cha'an David tsa' caji cha' joch ti pejtelel. 

40Tsi' cha' ch'ʌmʌ i barate'. Tsi' yajca jo'p'ejl xajlel ya' ti' ti' pa'. Tsi' yotsa jini 

xajlel tac ti' sewal chim che' bajche' xcʌnta tiñʌme'. Chucul i cha'an jini pʌrʌntun, 
tsa' caji ti xʌmbal majlel cha'an mi' taj jini filisteo. 

41Jini filisteo ja'el tsa' caji ti xʌmbal tilel ti' tojlel David. Ñaxan tsa' tili jini mu' bʌ i 

cuchben i mʌctijib Goliat. 

42Jini filisteo tsi' t'ojt'o q'uele David che' woli' tilel. Ma'anic tsi' p'isi ti wenta come 

alʌ ch'iton jax to tsi' q'uele. Chʌcwaxan i wut. Che' ja'el wen i t'ojol jax. 

43Tsa' caji' yʌ'len David: ¿Ts'i'on ba cha'an ma' tilel a tajon yic'ot te'? che'en. 

Tsa' caji' p'aj ti leco bʌ t'an ti' c'aba' i dios tac. 

44Tsi' sube ja'el: La' ilayi. Mi caj cʌc' a bʌc'tal cha'an mi' c'ux xta'jol yic'ot bʌte'el, 

che'en. 

45David tsi' jac'be jini filisteo: Talet tij contra yic'ot espada, yic'ot lanza, yic'ot 

puñal. Pero talon ti a contra yic'ot i p'ʌtʌlel i Yum Panchan yic'ot Pañimil. Jiñʌch 
i Dios Israel woli bʌ a lon ts'a'len. 



500 

 

Chol de Tumbalá Bible 
© Bible Society of Mexico. 

  
 

 

46C Yum lojon mi caj i yʌq'uet tij c'ʌb. Mi caj c tsʌnsañet. Mi caj c set' t'oj loq'uel 

a jol. Wʌle jach mi caj i tilel xta'jol yic'ot bʌte'el cha'an mi' c'uxbeñob i bʌc'tal 
filisteojob. Che' jini mi caj i ña'tañob ti pejtelel tejclum wʌ'an Dios yic'ot Israel. 

47Pejtelel jini wʌ' bʌ tempʌbilob mi caj i ña'tañob ja'el jiñʌch c Yum lojon mu' bʌ 

i coltañon. Jini guerra an ti' wenta c Yum lojon. Mux caj i yʌq'uet tij c'ʌb lojon. 
Che' tsi' yʌlʌ David. 

48Tsa' ujti i chajpan i bʌ jini filisteo. Tsa' cha' caji ti tilel i taj David. Ti ora David 

tsa' majli i taj jini filisteo. 

49Tsi' yotsa i c'ʌb ti' sewal chim cha'an mi' loc'san jini alʌ xajlel. Tsi' julu. Tsa' 

c'oti ti' pam Goliat. Ya' tsa' wox cʌle jini xajlel. Tsa' ñuc yajli jubel ti lum. 

50Che'ʌch tsa' mʌjli i cha'an David. Tsi' mʌlbe jini filisteo yic'ot jach i pʌrʌntun. 

Tsi' lowo anquese ma'anic i yespada. Tsi' tsʌnsa. 

51Ti ajñel tsa' majli David ba'an jini filisteo. Tsi' jʌm bots'be loq'uel i yespada ti' 

yotot. Tsi' set' t'ojbe i bic'. Jini filisteojob che' bʌ tsi' q'ueleyob chʌmenix i yum, 
tsa' laj puts'iyob. 

52Ti ora jini israelob yic'ot i pi'ʌlob loq'uemo' bʌ ti Judá tsa' caji' yajñesañob 

majlel c'ʌlʌl ti Ecrón. C'am tsi' cha'leyob oñel. Jini lojwemo' bʌ filisteojob yic'ot 
jini chʌmeño' bʌ tsa' cʌleyob ti bij ba' tsa' ñumiyob c'ʌlʌl ti Saaraim c'ʌlʌl ti Gat 
yic'ot ti Ecrón. 

53Jini cha'an tsi' sutq'uiyob i bʌ israelob. Tsa' caji' chilbeñob pejtelel i chubʌ'an 

tsa' bʌ cʌle ya' ba' tsa' jijliyob jini filisteojob. 

54David tsi' ch'ʌmbe tilel i jol jini filisteo ti Jerusalén. Tsi' yotsa ti jini pisil bʌ i 

yotot jini e'tijibʌl i cha'an Goliat yic'ot i pislel. 

55Saúl tsi' q'uele che' bʌ tsa' majli David i taj jini filisteo. Tsi' c'ajtibe Abner jini 

ñuc bʌ i ye'tel ti' tojlel soldadojob: ¿Majqui i tat jini ch'iton? che'en. Abner tsi' 
jac'ʌ: Ti isujm mic subeñet c rey, mach cujilic majqui i tat, che'en. 

56Jini rey tsi' yʌlʌ: C'ajtibeñob i pi'ʌlob majqui i tat, che'en. 

57Che' sujtelix woli David, che' ujtel to i jisan jini filisteo, chucbebil i cha'an i jol 

jini filisteo. Abner tsi' pʌyʌ tilel ba'an Saúl. 

58Saúl tsi' c'ajtibe: Calobil, ¿majqui a tat? che'en. David tsi' jac'ʌ: I yalobilon Isaí 

chumul bʌ ti Belén, che'en. 

1 Samuel 18 

David yic'ot Jonatán 

1Jonatán i yalobil Saúl tsi' yubibe i t'an David che' woli' pejcan Saúl. Tsa' caji' 

wen c'uxbin David che' bajche' tsi' bajñel c'uxbi i bʌ. Junsujm jach tsa' ajni i 
pusic'al Jonatán bajche' i pusic'al David. 

2Ti jini jach bʌ q'uin Saúl tsi' sube cʌytʌl David ti' yotot. Ma'anix tsi' yʌc'ʌ ti sujtel 

ti' yotot i tat. 

3Jonatán tsi' wa'choco i t'an ti' tojlel David cha'an c'ux tsi' yubi. 

4Tsi' wel jocho i bujc. Tsi' yʌq'ue David yic'ot yan tac bʌ i bujc, yic'ot i yespada, 

yic'ot i jalʌjb yic'ot i cajchiñʌc'. 

5David tsa' majli baqui jach tsi' sube Saúl. Pejtelel ora tsa' mʌjli i cha'an. Jini 

cha'an Saúl tsi' yʌq'ue i ye'tel ti xcʌnta soldadojob. Pejtelel winicob uts'at tsi' 
q'ueleyob yic'ot ja'el jini x'e'telob i cha'an Saúl. 

I tsʌytsʌyñʌyel i pusic'al Saúl ti' tojlel David 

6Che' ujtemix i tsʌnsan jini filisteo, David tsa' sujti yic'ot soldadojob. Saúl woli' 

majlel ti ñaxan. Jini x'ixicob tsa' tiliyob i taj, loq'uemo' bʌ ti pejtelel jini tejclum ti 
Israel. Jini yujilo' bʌ son tsa' caji' ñijcañob música yic'ot c'ay yic'ot ñuqui tijp'el 
tac. Tsa' tili i tajob jini rey Saúl. 

7Che' bʌ woliyob ti son jini x'ixicob, tsa' cajiyob ti c'ay. Tsi' yʌlʌyob: Saúl tsi' 

jisayob ti mil ti mil. David tsi' jisayob ti pic ti pic, che'ob. 

8Tsa' wen mich'a Saúl che' bʌ tsi' yubi. Tsa' caji i yʌl ti' pusic'al: Woli' yʌq'ueñob 

David ti pic ti pic tac, joñon cojach ti mil ti mil. Wʌle ts'ita' jax yom cha'an mi' 
yochel ti rey. Che' tsi' ña'ta. 

9-10Che' ti yijc'ʌlal tsa' c'oti ti' tojlel Saúl jini jontol bʌ espíritu chocbil bʌ tilel ti 

Dios. Che' jini Saúl tsa' caji ti capa wots'ol bʌ t'an ti' yotot. David tsa' cha' caji' 
ñijcan jini arpa che' bajche' ti yambʌ ora. Chucul i cha'an i lanza jini Saúl. 

11Tsi' ñopo i ts'ʌp jul ti lanza. Tsi' yʌlʌ: Mi caj c ts'ʌp jul David ya' ti' ñʌc' ts'ajc, 

che'en. Pero ma'anic tsa' mejli. Cha'yajl tsi' tʌts'ʌ i bʌ David. Tsa' loq'ui ti' tojlel. 

12Saúl tsa' caji' bʌc'ñan David. Come tsi' q'uele an lac Yum yic'ot. Pero lac Yum 

tsa'ix i cʌyʌ Saúl. 

13Che' jini Saúl tsi' choco loq'uel David ti' yotot. Tsi' yotsa ti yumʌl ti' tojlel 

lujunc'al i yuxbajc' (1,000) soldadojob. Tsa' caji ti cʌjñel ti cabʌl tejclum tac baqui 
jach tsa' ñumi. 

14Tsa' loq'ui ti uts'at, come lac Yum an yic'ot. 

15Saúl tsi' q'uele wen xuc'ul woli' mel i ye'tel. Jini cha'an ñumen tsi' bʌc'ña. 

16Pejtelel israelob yic'ot jini año' bʌ ti Judá wen c'ux tsa' caji' yubiñob David, 

come ñaxan tsa' majli ti' tojel soldadojob che' bʌ tsi' pʌyʌyob majlel ti guerra. 

17Saúl tsa' caji' suben David: Wʌ'an xch'oc bʌ calobil i c'aba' Merab. Mi caj 

cʌq'ueñet cha'an a wijñam. Chʌn ch'ejl yom ma' cha'len guerra tic tojlel yic'ot ti' 
tojlel lac Yum, che'en. Pero tsi' lon ña'ta Saúl: Mach comic c tsʌnsan joñon. La' 
i tsʌnsañob jini filisteojob, che'en. 

18David tsi' sube: C rey, mach ñuconic. Mach cʌmbilic c tat ti pejtelel Israel 

cha'an mic ñij'alin jini rey, che'en. 

19Pero che' i yorajlelix mi' sijintel jini Merab cha'an i yijñam David, ma'anic tsi' 

pʌyʌ David, come tsa' aq'uenti yambʌ cha'an i yijñam. Tsi' pʌyʌ Adriel jini 
chumul bʌ ti Meholat. 

20Pero Mical jini xch'oc bʌ i yalobil Saúl tsa' caji' c'uxbin David. Che' bʌ tsi' yubi 

Saúl, uts'at tsa' caji' q'uel, come tsi' ña'ta i yʌc' ti chʌmel. 

21Tsi' yʌlʌ: Mi caj cʌq'uen David calobil Mical. Cha'an ti' caj Mical, mi caj i 

tsʌnsʌntel ti' tojlel filisteojob, che'en. Jini cha'an Saúl tsi' sube David ti' 
cha'yajlel: Wersa mi caj a wochel tic ñij'al, che'en. 

22Jini cha'an Saúl tsi' sube jini x'e'telob i cha'an, cha'an mi' mucu pejcañob 

David. Tsi' yʌlʌ: Subenla: “C'ux mi' yubiñet jini rey. C'ux mi cubiñet lojon ja'el. I 
yorajlelix ma' ñij'alin jini rey”. Che'ʌch yom mi la' suben, che'en Saúl. 

23Jini x'e'telob i cha'an Saúl tsa' majli i subeñob David jini t'an. Tsi' jac'ʌ: 

Woliyetla ti alas t'an. Mach ñuconic. Ma'anic cabʌl c chubʌ'an. ¿Yom ba mic 
ñij'alin jini rey? che'en. 

24Jini x'e'telob i cha'an Saúl tsa' cha' c'otiyob i suben bajche' tsi' sube David. 

25Saúl tsi' yʌlʌ: Cha' suben David bajche' iliyi: “Mach abi yomic taq'uin jini rey. 

Yom jach abi ma' ch'ʌmben tilel jo'c'al i pʌchʌlel jini filisteojob cha'an mi' 
q'uextʌbentelob i jontolil ti' tojlel jini rey”. Che'ʌch yom mi la' suben, che'en Saúl. 
Pero woli jach i ña'tan bajche' mi caj i yʌc' ti chʌmel David ti' c'ʌb filisteojob. 

26Jini x'e'telob i cha'an Saúl tsi' subeyob David bajche' tsi' yʌlʌ Saúl. Uts'at tsi' 

jac'ʌ David cha'an mi' yochel ti' ñij'al jini rey. 

27David tsa' majli yic'ot i winicob. Tsi' tsʌnsa lujunc'al filisteojob. Ts'ʌcʌl tsi' 

ch'ʌmbeyob c'otel i pʌchʌlel cha'an mi' yʌq'uen jini rey cha'an mi' mejlel ti ochel 
ti' ñij'al che' bajche' tsi' sube Saúl. Jini cha'an Saúl tsi' yʌq'ue jini xch'oc bʌ i 
yalobil i c'aba' Mical cha'an i yijñam. 

28Saúl tsi' wen ña'ta an lac Yum yic'ot David. Tsi' q'uele ja'el wen c'ux woli' yubin 

David Mical, jini xch'oc bʌ i yalobil. 

29Jini cha'an tsa' utsi caji ti bʌq'uen Saúl. Tsa' caji' contrajin David c'ʌlʌl jinto 

tsa' chʌmi Saúl. 

30Ti jujunyajl che' bʌ tsa' cha' cajiyob ti tilel jini ñuc taco' bʌ filisteojob, tsa' loq'ui 

i tajob ti guerra David. Ñumen tsi' mʌlʌ bajche' yaño' bʌ capitán. Jini cha'an tsa' 
wen caji ti cʌjñel c'ʌlʌl ti ñajtʌl cha'an wen ñuc i ye'tel. 

1 Samuel 19 

Saúl tsi' ña'ta i tsʌnsan David 

1Saúl tsi' sube Jonatán i yalobil yic'ot pejtelel x'e'telob i cha'an, cha'an mi' 

tsʌnsañob David. Pero ma'anic tsi' jac'ʌ Jonatán come c'uxatax tsi' yubi David. 

2Jonatán tsi' sube: Yom i tsʌnsañet c tat. Jini cha'an yom ma' tsajin a bʌ. 

Pijtañon ijc'ʌl ti sʌc'ajel ya' ba' ma' puts'el cha'an ma' muc a bʌ. 

3Ya' talon quic'ot c tat lʌc'ʌl ba' añet ti jamil. Che' mic pejcan lojon c bʌ mi caj c 

ña'tan chuqui mi caj i tumbeñet. Ti wi'il mic cha' subeñet, che'en. 

4Che' jini Jonatán tsa' caji' suben i tat: Uts'at i pusic'al David. Mach yomic ma' 

tic'lan David jini xuc'ul bʌ a winic, come ma'anic chuqui leco tsi' melbeyet. Uts'at 
pejtelel chuqui woli' mel. 

5Colelix i tsʌnsʌntel che' bʌ tsi' tsʌnsa jini filisteojob. Lac Yum tsi' c'ʌñʌ cha'an 

mi' coltan jini israelob che' bajche' tsa' q'uele ja'el. Tijicña a pusic'al tsa' wubi. 
¿Chucoch che' jini mi caj a cha'len ñuc bʌ mulil? che'en. 

6Saúl tsi' wen ñich'tʌbe i t'an Jonatán. Tsi' yʌlʌ: Melel mic subeñet, come cuxul 

lac Yum, ma'anic mi caj i tsʌnsʌntel David, che'en. 

7Che' jini Jonatán tsi' pʌyʌ tilel David cha'an mi' cha' suben pejtelel jini t'an. Tsi' 

cha' pʌyʌ majlel ya' ti' yotot i tat. David tsi' cha' melbe i ye'tel jini rey che' bajche' 
ti yambʌ ora. 

8Tsa' cha' caji guerra. David tsa' loq'ui majlel cha'an mi' contrajin jini filisteojob. 

Tsa' mʌjli i cha'an. Cabʌl tsi' jisayob jinto tsa' laj puts'iyob. 

9Tsa' cha' c'oti ti' tojlel Saúl jini jontol bʌ espíritu chocbil bʌ tilel cha'an lac Yum. 

Ya' buchul Saúl ti' yotot, chucbil i cha'an i lanza. David woli' jats' jini arpa. 

10Saúl tsi' ñopo i sʌl jec' David ya' ti' ñʌc' ts'ajc. Pero ma'anic tsa' mejli. David 

tsi' tʌts'ʌ i bʌ. Cojach jini ts'ajc tsi' taja. Che' jini David tsa' puts'i majlel. 

11Ti jini jach bʌ ac'ʌlel Saúl tsi' choco majlel winicob ti' yotot David cha'an mi' 

joy q'uelob cha'an mi' tsʌnsañob David che' ti sʌc'ajel. Pero Mical i yijñam David 
tsi' tsictesʌbe i ñoxi'al. Tsi' sube: Mi ma'anic ma' puts'el wʌle, ijc'ʌl mux caj a 
tsʌnsʌntel, che'en. 

12Jini cha'an Mical tsi' colta David cha'an mi' loq'uel ti ventana. Tsi' ju'sa ti lazo. 

Che' jini tsa' puts'i majlel. 

13Mical tsi' ch'ʌmʌ i yejtal winic lajal bʌ i chanlel bajche' winic. Tsi' ñolchoco ya' 

ti' wʌyib. Tsi' yʌq'ue i c'ʌnjol melbil bʌ ti' tsutsel chivo. Tsi' moso ti pisil. 

14Saúl tsi' choco majlel winicob ti' yotot David cha'an mi' chucob. Pero i yijñam 

tsi' yʌlʌ: Mach c'oq'uic, che'en. 

15Saúl tsi' cha' choco majlel yambʌ winicob cha'an mi' wersa pʌyob tilel. Tsi' 

subeyob: Pʌybeñonla tilel David ti' wʌyib cha'an mic tsʌnsan, che'en. 

16Che' bʌ tsa' ochiyob jini soldadojob, tsi' tajayob jini melbil bʌ i yejtal winic, 

c'ʌcʌl i jol ti' c'ʌnjol melbil bʌ ti' tsutsel chivo. 

17Jini cha'an Saúl tsi' c'ajtibe i yalobil Mical: ¿Chucoch tsa' lotiyon? Tsa'ix a 

wʌc'ʌ ti colel j contra, che'en. Mical tsi' sube lot: Come tsi' subeyon: “Mi ma'anic 
ma' coltañon ti majlel, mi caj c tsʌnsañet”. Che' tsi' subeyon David, che'en Mical. 

18Che' jini tsa' puts'i David. Tsa' majli ba'an Samuel ya' ti Ramá. Tsi' sube 

pejtelel chuqui tsi' melbe Saúl. Jini cha'an tsa' tem majliyob ti chumtʌl ya' ti 
Naiot. 

19An majqui tsi' sube Saúl: Ya' chumul ti Naiot ti Ramá, che'en. 

20Jini cha'an Saúl tsi' choco majlel winicob cha'an mi' chucob tilel David. Pero 

ya' tsa' caji' q'uelob junmojt x'alt'añob woliyo' bʌ ti alt'an yic'ot Samuel. Jini 
Espíritu i cha'an bʌ lac Yum tsa' c'oti ti' tojlel jini winicob. Tsa' caji' cha'leñob 
alt'an ja'el. 

21Che' bʌ tsi' yubi Saúl, tsi' cha' choco majlel yambʌ winicob ti' cha'yajlel. Lajal 

tsa' cajiyob ti alt'an ja'el. Ti' yuxyajlel tsi' choco majlel winicob. Pero lajal jach 
tsa' cha' ujti. 

22Jini cha'an tsa' caji ti majlel Saúl ja'el ya' ti Ramá. Che' bʌ tsa' c'oti ya' ti colem 

pozo am bʌ ti Secú, tsi' c'ajtibe winicob: ¿Baqui an Samuel yic'ot David? che'en. 
Tsi' jac'ʌyob: Ya' añob ti Naiot ti Ramá, che'ob. 

23Che' bʌ tsa' caji ti majlel Saúl ya' ti Naiot ti Ramá, awilan jini Espíritu i cha'an 

bʌ lac Yum tsa' c'oti ti' tojlel Saúl ja'el. Tsa' caji' cha'len alt'an ja'el che' woli ti 
xʌmbal majlel c'ʌlʌl jinto tsa' c'oti ti Naiot ti Ramá. 

24Tsi' jocho i pislel. Tsi' cha'le alt'an ti' tojlel Samuel. Pits'il tsa' ajni jump'ejl q'uin 

yic'ot jump'ejl ac'ʌlel. Jini cha'an tsa' caji i yʌlob jini winicob: ¿Jim ba i pi'ʌl 
x'alt'añob jini Saúl? che'ob. 

1 Samuel 20 

David yic'ot Jonatán tsi' wen c'uxbiyob i bʌ 

1Ti ajñel tsa' loq'ui David ti Naiot am bʌ ti Ramá. Tsa' c'oti ba'an Jonatán. Tsi' 

sube: ¿Chuqui tsac mele? ¿Chuqui c mul? ¿Chucoch yom i tsʌnsañon a tat? 
che'en. 

2Tsi' sube: Mach yomic. Ma'anic mi caj a chʌmel. Jini c tat ma'anic chuqui mi 

caj i mel che' ma'anic mi' ñaxan subeñon. Mi ñuc mi ch'o'ch'oc mux c laj 
tsictesʌbeñet. Ma'anic mi' mucbeñon c tat chuqui woli' ña'tan i mel. Melel mic 
subeñet, che'en Jonatán. 

3Pero David tsi' cha' ac'ʌ i t'an: Wen yujil a tat c'ux ma' wubiñon. Jini cha'an mi 

caj i yʌl: “Ma'anic mi caj c suben Jonatán ame ch'ijiyemic i pusic'al mi caj i 
yubin”, che' mi caj i yʌl. Pero isujmʌch jini mu' bʌ c subeñet, come mic bʌc'ñan 
lac Yum. Cujil bʌbʌq'uen mic chʌmel, che'en. 

4Jonatán tsi' sube David: Subeñon chuqui a wom mic melbeñet. Muc'ʌch j 

coltañet, che'en. 

5David tsi' jac'be: Ña'tan che' jini, ijc'ʌl jiñʌch tsiji' bʌ uw. An c mul ti' tojlel a tat 

che' ma'anic mic buchtʌl yic'ot che' i yorajlelix c'ux waj. Mach talonic. Mi caj c 
muc c bʌ cha'p'ejl q'uin ti mate'el. Chabi to mic tilel ti och'ajel q'uin. 

6Mi tsi' ña'tayon a tat, yom ma' suben: “Tsi' c'ajtibeyon ti wocol t'an David cha'an 

yom sujtel ti Belén ti' yotot i tat, come ya' woli' tempañob i bʌ i pi'ʌlob cha'an mi' 
melob jini q'uin cha'an tsʌnsʌbil bʌ majtañʌl che' bajche' i tilel ti jujump'ejl jab”. 
Che'ʌch yom ma' suben. 

7Mi uts'at mi' yubin a t'an, uts'at añon ti' tojlel che' jini. Pero mi tsa' mich'a, ña'tan 

che' jini yomʌch i tsʌnsañon. 

8Yom xuc'ulet quic'ot, come tsa'ix lac laja lac t'an ti' tojlel lac Yum. Mi an c mul, 

tsʌnsañon jatet. Mach wersajix ma' pʌyon majlel ba'an a tat, che'en. 

9Jonatán tsi' sube: Ma'anic a mul. Mi caj j coltañet. Mi tsa cubi woli' ña'tan jontolil 

ti a tojlel, mic bʌc' tsictesʌbeñet, che'en. 

10Che' jini David tsi' sube Jonatán: ¿Bajche' mi caj a tsictesʌbeñon mi tsi' 

jac'beyet ti mich' bʌ t'an jini a tat? che'en. 

11Jonatán tsi' yʌlʌ: Conla ti jamil. Mux c subeñet, che'en. Che' jini temel tsa' 

majliyob ti jamil. 

12Jonatán tsi' sube David: Testigojʌch lac Yum i Dios Israel. Ijc'ʌl che' ti ili ora o 

mi chabi mi caj c pejcan c tat che' mi' c'ajtibeñon baqui añet. Che' jini mi caj c 
chocbeñet t'an cha'an ma' ña'tan. 

13Mi woli' ña'tan i tic'lañet c tat, mi caj c tsictesʌbeñet cha'an ma' puts'el ti' 

ñʌch'tʌlel a pusic'al. Mi ma'anic mic mel che' bajche' wolic subeñet, la' c toj yic'ot 
Dios. La' ajnic lac Yum a wic'ot che' bajche' tsa' ajni yic'ot c tat. 

14-15Che' cuxulon to xuc'ul mi caj a pʌsbeñon i yutslel a pusic'al. Che' ja'el mi 

tsa' chʌmiyon mi cajel a chʌn p'untan c pi'ʌlob. Lac Yum mi caj i jisan a contrajob 
ila ti pañimil. Che' laj jisʌbilobix, mach a cʌy a pʌsbeñon lojon i yutslel a pusic'al. 

16Lac Yum mi caj i yʌq'ueñet a toj a mul ti' c'ʌbob a contrajob mi ma'anix ma' 

chʌn p'untañon lojon, che'en Jonatán. Che'ʌch tsi' lajayob i t'an ti' tojlel lac Yum 
Jonatán yic'ot David. 

17Jonatán tsi' c'ajtibe David cha'an mi' cha' ac' i t'an, come wen c'ux tsi' yubi. 

Lajal tsi' c'uxbi che' bajche' tsi' bajñel c'uxbi i bʌ. 

18Jonatán tsi' sube: Ijc'ʌl an tsiji' bʌ uw. Mi cajel i ña'tan Saúl majlemetix come 

jochol a buchlib. 

19Uxi yom ma' jubel tilel baqui tsa' mujcu a bʌ ti yambʌ ora che' an a bʌq'uen ti' 

tojlel c tat. Pijtañon lʌc'ʌl ya' ba' ts'ʌlʌl xajlel. 

20Mi caj c choc majlel uxts'ijt i te'el jalʌjb ya' ti a t'ejl. Mi caj c mel che' bajche' 

wolic chajpan c bʌ cha'an julbʌl. 

21Mi caj c suben majlel jini ch'iton cha'an mi' taj i te'el jalʌjb. Mi tsac sube: “Ya'an 

i te'el jalʌjb lʌc'ʌl ba'añet. Ch'ʌmʌ tilel”, mi cho'on, yom ma' tilel che' jini, come 
ma'anic bʌq'uen. Isujmʌch mu' bʌ c subeñet come mic bʌc'ñan lac Yum. 
Ma'anic a contrajintel che' jini. 

22Pero mi tsac sube jini ch'iton: “Ñajt to an i te'el jalʌjb ya' ba' wa'alet”, mi cho'on, 

cucux coltan a bʌ, che' jini, come lac Yum tsa'ix i chocoyet majlel. 

23Chʌn ña'tan lac t'an wa'chocobil bʌ lac cha'an. Tsa'ix i yubi lac Yum am bʌ ti 

lac tojlel ti pejtelel ora, che'en Jonatán. 

24David tsi' mucu i bʌ ti jamil. Che' bʌ tsa' c'oti i yorajlel jini tsiji' bʌ uw, tsa' 

buchle jini rey ti c'ux waj. 

25Ya' buchul che' bajche' ti pejtelel ora ti' buchlib lʌc'ʌl ti ts'ajc. Wa'al Jonatán ti' 

ñoj i tat. Ya' buchul Abner ti' ts'ej Saúl. Jochol tsa' cʌle i buchlib David. 

26Ti jim bʌ q'uin ma'anic chuqui tsi' yʌlʌ Saúl come tsi' lon ña'ta an chuqui tsa' 

ujti: Tic'ʌl mach sʌq'uesʌbilic David. Isujm mach sʌq'uesʌbilic, lon che'en ti' 
pusic'al. 

27Pero che' ti' yijc'ʌlal jini tsiji' bʌ uw, jochol tsa' cha' cʌle i buchlib David. Saúl 

tsi' c'ajtibe Jonatán i yalobil: ¿Chucoch ma'anic tilem ti c'ux waj i yalobil Isaí? 
Sajmʌl yic'ot ac'bi ma'anic tsiquil, che'en. 

28Jonatán tsi' jac'be: David tsi' c'ajtibeyon ti wocol t'an cha'an yom majlel ti 

Belén. 

29Tsi' subeyon: “A wocolic mic subeñet, la' majlicon quic'ot c pi'ʌlob tic tejclum. 

Come woli' tsʌnsʌbeñob i majtan Dios. Wersa woli' pʌyon majlel cʌscun. A 
wocolic com ma' chocon majlel c jula'tan c pi'ʌlob”, che'en. Jini cha'an ma'anic 
tsa' tili ti buchtʌl wʌ' ti mesa ti' tojlel rey, che'en Jonatán. 

30Che' jini Saúl tsa' mich'le Jonatán. Tsi' sube: Lajalet che' bajche' a ña' mach 

bʌ yujilic jac'ol. Lajal ma' chan'esan a bʌ. ¿Mach ba cujilic tsa' mele a bʌ ti 
amigo yic'ot i yalobil Isaí? Mi caj a wubin quisin. Che' ja'el wola' wʌc' ti quisin a 
ña'. Cujil bajche' mi caj i yujtel. 

31Che' cuxul to David ila ti pañimil ma'anic mi caj a cha'len yumʌntel. Mach 

xuc'ulic mi caj i yajñel a yumʌntel. Choco majlel winicob cha'an mi' pʌyob tilel 
ba' añon. Wersa mi' cajel ti chʌmel, che'en Saúl. 

32Jonatán tsi' jac'be: ¿Chucoch mi' cajel ti chʌmel? ¿Chuqui i mul? che'en. 

33Saúl tsi' choco junts'ijt lanza cha'an mi' tsʌnsan i yalobil. Che' jini tsi' ch'ʌmbe 

isujm Jonatán melelʌch wolix i ña'tan i tsʌnsan David. 

34Wen mich' tsa' ch'ojyi ti mesa Jonatán. Ma'anix tsa' chʌn tili ti c'ux waj ti' 

yijc'ʌlal jini tsiji' bʌ uw. Ch'ijiyem i pusic'al cha'an ti' caj David come jontol Saúl 
ti' tojlel. 

35Che' ti yambʌ q'uin ti sʌc'ajel tsa' loq'ui Jonatán ti jamil ti' yorajlel che' bajche' 

tsi' wʌn sube David. Tsa' majli alʌ ch'iton yic'ot. 

36Jonatán tsi' sube jini ch'iton: Cucu ti ajñel. Sʌclan i te'el jini jalʌjb mu' bʌ caj c 

choc, che'en. Che' woli' ti ajñel jini ch'iton, ñajt to tsi' choco. Tsi' ñusa jini ch'iton. 

37Che' bʌ tsa' c'oti jini ch'iton ya' baqui an i te'el jalʌjb tsa' bʌ i choco Jonatán, 

Jonatán tsi' sube ti c'am bʌ t'an: Mach ya'ic an i te'el jalʌjb ya' ba' wa'alet. Ñajt 
to an, che'en. 

38Tsi' cha' ota jini ch'iton: Cha'len ajñel. Se'ñun. Mach yomic ma' wa'tʌl, che'en. 

Che' jini tsi' tempa i te'el jalʌjb. Tsa' tili i cʌyben i yum. 

39Cojach Jonatán yic'ot David tsi' ch'ʌmbeyob isujm. Pero jini ch'iton ma'anic 

tsi' ña'ta chuqui i ye'tel. 

40Jonatán tsi' yʌq'ue i jalʌjb jini ch'iton. Tsi' sube: Cucux, ch'ʌmʌ majlel ya' ti 

tejclum, che'en. 

41Che' majlemix jini ch'iton, tsa' loq'ui David ya' ba' mucul ti' pat jini much'ul bʌ 

xajlel. Tsi' pʌcchoco i bʌ uxyajl ti' tojlel Jonatán. Tsi' ts'ujts'uyob i bʌ. Tsi' 
cha'leyob uq'uel. Jal tsa' mejli i tic' i bʌ ti uq'uel David. 

42Jonatán tsi' sube: Cucu ti' ñʌch'tʌlel a pusic'al. Come ti lac cha'ticlel tsa'ix la 

cʌc'ʌ lac t'an ti' c'aba' lac Yum. Lac Yum mi caj i yajñel ti lac tojlel yic'ot ti' tojlel 
lac p'olbal, che'en. Che' jini tsa' majli David. Tsa' sujti ti tejclum Jonatán. 

1 Samuel 21 

Tsa' puts'i loq'uel David ba'an Saúl 

1Tsa' majli David ti Nob ya' ba'an jini motomaj Ahimelec. Tsa' toj sajti i pusic'al 

Ahimelec che' bʌ tsi' taja. Tsi' sube: ¿Chucoch wola' tilel ti a bajñelil? ¿Chucoch 
ma'anic majqui woli' pi'leñet tilel? che'en jini motomaj Ahimelec. 

2David tsi' jac'be: Jini rey tsi' yʌq'ueyon tic wenta junchajp que'tel. Mach yomic 

i suben yambʌ winic jini que'tel woli bʌ i yʌq'ueñon tic wenta. Jini cha'an woli' 
chocon tilel. Jini cha'an tsac choco majlel c winicob. Tsac subeyob baqui yom 
mic cha' tempan lojon c bʌ. 

3Wʌle, ¿chuqui an a cha'an? Aq'ueñon jo'q'uejl caxlan waj mi an a cha'an, o mi 

ñumen an a cha'an, a wocolic, aq'ueñon. Che' tsi' yʌlʌ David. 

4Jini motomaj tsi' jac'be: Ma'anic c cha'an jini caxlan waj mu' bʌ mejlel a c'ux. 

Cojach jini ch'ujul bʌ caxlan waj i cha'an lac Yum. Mi mejlel cʌq'ueñetla mi tsa'ix 
i cʌntayob i bʌ a winicob ti' tojlel i yijñamob, che'en. 

5David tsi' jac'be: Isujm, ñajt añob quijñam lojon tic tojlel lojon che' bajche' c tilel 

che' woliyon lojon ti xʌmbal. Sʌcon lojon. Ch'ujul c bʌc'tal lojon. Ñumen ch'ujul 
wʌle ti ili xʌmbal, che'en. 

6Jini cha'an jini motomaj tsi' yʌq'ue jini ch'ujul bʌ caxlan waj, come ma'anic 

yambʌ waj, jini jach mu' bʌ i pʌsbentel lac Yum. Ujtel to i tʌts'ob ili waj cha'an 
tsi' yʌc'ʌyob yambʌ waj ticʌw bʌ ti' tojlel lac Yum. 

7Ti jim bʌ q'uin ya' woli' sʌq'uesan i bʌ ti' tojlel lac Yum juntiquil i yaj e'tel Saúl 

ch'oyol bʌ ti Edom, i c'aba' Doeg. Jiñʌch ñaxan bʌ xcʌnta wacax i cha'an Saúl. 

8David tsi' c'ajtibe Ahimelec: ¿Mach ba anic a cha'an lanza mi espada? come 

wersa yom mi' yujtel ti ora i ye'tel jini rey. Jini cha'an ma'anic tsa' mejli c ch'ʌm 
tilel quespada yic'ot yambʌ e'tijibʌl cha'an guerra, che'en. 

9Jini motomaj tsi' sube: Cojach i yespada jini Goliat jini filisteo tsa' bʌ a tsʌnsa 

ya' ti joctʌl ti Ela. Wʌ' pixbil c cha'an ti pisil ti' pat i bujc motomaj. Mi a wom a 
ch'ʌm, ch'ʌmʌ, come ma'anic yambʌ, che'en. Tsi' yʌlʌ David: Ma'anic yambʌ 
lajal bajche' jini. Aq'ueñon, che'en. 

10Tsa' puts'i David ti jim bʌ q'uin come tsi' bʌc'ña Saúl. Tsa' majli ba'an Aquis 

jini rey ti Gat. 

11I winicob Aquis tsi' yʌlʌyob: ¿Mach ba jinic David? Tsi' cha'leyob c'ay yic'ot 

son che' bʌ tsi' yʌlʌyob: “Saúl tsi' lowo ti mil ti mil, pero David tsi' lowo ti pic ti 
pic”, che'ob. Che' tsi' yʌlʌyob jini winicob. 

12David tsi' yʌc'ʌ ti' pusic'al jini t'an. Tsa' ochi cabʌl i bʌq'uen ti' tojlel Aquis jini 

rey ti Gat. 

13Tsi' cuyu i bʌ che' bajche' sojquem i jol. Tsi' mele che' bajche' sojquem bʌ 

winic ti' tojlelob. Tsi' lajchi tac i ti' tac otot. Tsi' poj loc'sa tac i ya'lel i yej ti' tsucti'. 

14Aquis tsi' sube i winicob: Q'uelela ili winic. Sojquem i jol. ¿Chucoch tsa' la' 

pʌyʌ tilel ilayi? 

15¿Mach ba añobic sojquemo' bʌ i jol ti lac lumal? ¿Chucoch tsa' la' pʌybeyon 

tilel iliyi? ¿Yom ba mi' tilel ti chumtʌl ti lac lumal? che'en Aquis. 

1 Samuel 22 

1Ti ora tsa' loq'ui ti puts'el David. Tsa' majli ba'an jini ch'en i cha'an Adulam. 

Che' bʌ tsi' ña'tayob i tat yic'ot i yʌscuñob, tsa' tiliyob baqui an. 

2Tsa' c'otiyob ja'el pejtelel jini ch'ijiyemo' bʌ i pusic'al yic'ot año' bʌ i bet, yic'ot 

año' bʌ i wocol. David tsa' ochi ti' yumob. Tsi' taja che' bajche' jumbajc' i winicob. 

3David tsa' loq'ui ti Adulam. Tsa' majli ti Mizpa am bʌ ti Moab. Tsi' c'ajtibe 

permiso jini rey ti Moab cha'an mi' yajñelob i ña' i tat ya' ti' lumal. Tsi' sube: A 
wocolic la' ajnicob a wic'ot jinto mic ña'tan bajche' mi cajel i coltañon Dios, 
che'en. 

4Jini cha'an David tsi' pʌyʌyob tilel. Tsi' cʌyʌyob ti' wenta jini rey ti Moab. Jal 

tsa' ajniyob ya'i jinto tsa' caji ti chumtʌl David ba' wen xuc'ul. 

5Pero jini x'alt'an Gad tsi' sube David: Mach yomic ma' wajñel ti Mizpa. Cucu ti 

Judá, che'en. Jini cha'an tsa' majli ti chumtʌl ti te'el i c'aba' Haret. 

Saúl tsi' tsʌnsa motomajob año' bʌ ti Nob 

6Tsi' yubi Saúl ya'an David yic'ot i winicob ti Judá. Ya' buchul Saúl ti yebal c'olol 

te' am bʌ ti bujtʌl ti Gabaa, chucul i cha'an i lanza ti' c'ʌb. Ya' añob i winicob 
ja'el. 

7Saúl tsi' subeyob: Ubinla wʌle, jatetla benjamiñob. Mero c pi'ʌletla. ¿Mu' ba la' 

lon ña'tan mux caj la' wʌq'uentel lum yic'ot pʌc'ʌbʌl che' mi la' yuman i yalobil 
Isaí? ¿Mu' ba caj i yotsañetla ti ñuc bʌ e'tel ti' tojlel jump'ejl mil yic'ot ti' tojlel 
jo'c'al winicob? 

8Ti pejteletla an chuqui leco woli la' ña'tan. Woli la' contrajiñon. Ma'anic majch 

tsi' subeyon che' bʌ tsi' temeyob i t'an calobil yic'ot i yalobil Isaí. Ma'anic majch 
mi' p'untañon come ma'anic majch mi' subeñon chuqui woli' mel calobil. Cujil 
tsi' xiq'ui c winic tij contra cha'an mi' chijtañon che' bajche' wʌle, che'en Saúl. 

9Ya' wa'al Doeg jini ch'oyol bʌ ti Edom yic'ot yaño' bʌ x'e'telob i cha'an Saúl. 

Tsi' sube: Joñon tsaj q'uele i yalobil Isaí ya' ti Nob. Tsa' c'oti ya' ba'an Ahimelec 
(i yalobil Ahitob). 

10Ahimelec tsi' pejca lac Yum cha'an mi' coltan. Tsi' yʌq'ue caxlan waj. Tsi' 

yʌq'ue ja'el i yespada Goliat jini filisteo, che'en. 

11Jini cha'an jini rey tsi' choco majlel winicob cha'an mi' pʌyob Ahimelec (i 

yalobil Ahitob) yic'ot pejtelel año' bʌ ti' yotot, yic'ot pejtelel motomajob año' bʌ ti 
Nob. Ti pejtelelob tsa' tiliyob ya' ba'an jini rey. 

12Saúl tsi' yʌlʌ: Ubin wʌle i yalobilet bʌ Ahitob, che'en. Ahimelec tsi' jac'be: Um 

ba'añon c yum, che'en. 

13Che' jini Saúl tsi' c'ajtibe: ¿Chucoch woli a tem a t'an yic'ot i yalobil Isaí cha'an 

ma' contrajiñon? Tsa' wʌq'ue waj yic'ot espada. Tsa' c'ajtibe Dios cha'an mi' 
coltan. Che' jini tsa' tejchi tij contra. Jini cha'an wolix i chijtañon wʌle, che'en 
Saúl. 

14Ahimelec tsi' jac'be jini rey: Ti pejtelel a waj e'telob, ¿am ba yambʌ xuc'ul bʌ 

che' bajche' David, a ñij'al? Jiñʌch capitán cha'an jini xcʌntayajob a cha'an. Wen 
c'uxbibil i cha'an pejtelel jini año' bʌ ti a wotot. 

15¿Cojax to ba tsac pejcʌbe Dios cha'an mi' coltan? Ma'anic. Mach a lon pʌc'on 

ti jontolil. Jini año' bʌ ti cotot ja'el ma'añobic i mul. Ma'anic tsac wis ña'ta lojon 
mi woli' yujtel chuqui tac leco, che'en Ahimelec. 

16Pero jini rey tsi' sube: Ahimelec, wersa mi caj a chʌmel jatet yic'ot pejtelel jini 

año' bʌ ti a wotot, che'en. 

17Che' jini, jini rey tsi' sube jini xcʌntayajob ya' bʌ wa'alob: Cucula tsʌnsanla 

pejtelel jini motomajob i cha'an lac Yum come ti pejtelelob mi' coltañob David. 

Ña'tʌbilobʌch i cha'an an i mul David che' bʌ tsa' puts'i majlel, pero ma'anic tsi' 
subeyoñob, che'en. Pero i winicob jini rey ma'anic tsi' sʌts'ʌyob i c'ʌb cha'an mi' 
tsʌnsañob jini motomajob i cha'an lac Yum. 

18Jini rey tsi' sube Doeg: Jatet Doeg, tsʌnsan jini motomajob, che'en. Doeg jini 

ch'oyol bʌ ti Edom tsa' majli i tsʌnsan jini motomajob. Ti jim bʌ ora tsi' tsʌnsa 
jo'tiquil i jo'c'al (85) winicob, motomajob mu' bʌ i lʌpob jini bujcʌl melbil bʌ ti lino 
bʌ pisil. 

19Tsi' yʌc'ʌ ti jisʌntel Nob i tejclum jini motomaj. Tsi' tsʌnsa ti espada pejtelel jini 

winicob yic'ot x'ixicob yic'ot alʌlob yic'ot jini woliyob to bʌ ti chu', yic'ot wacax, 
yic'ot burro, yic'ot tiñʌme'. 

20Pero Abiatar, juntiquil i yalobil Ahimelec i yalobil bʌ Ahitob, tsa' mejli ti puts'el 

majlel ba'an David. 

21Abiatar tsi' laj tsictesʌbe David. Tsi' sube bajche' tsi' tsʌnsa i motomajob lac 

Yum jini Saúl. 

22David tsi' sube Abiatar: Cha'an tsi' coltayoñob jini cha'an tsa' laj tsʌnsʌntiyob 

jini año' bʌ ti' yotot a tat. Ti jini q'uin che' bʌ tsaj q'uele ya'an Doeg jini ch'oyol 
bʌ ti Edom tsac ña'ta mi caj i tsictesʌben Saúl. 

23Cʌlen quic'ot. Mach a cha'len bʌq'uen. Jini mu' bʌ i sʌclañon cha'an mi' 

tsʌnsañon woli' sʌclañet ja'el. Pero uts'at añet che' ma' wajñel quic'ot. Che' tsi' 
yʌlʌ David. 

1 Samuel 23 

Ya'an David ti' tiquiñal pañimil 

1Jini filisteojob tsa' cajiyob ti leto ti Keila. Tsi' xujch'iyob trigo ya' ba' mi' jajts'el. 

2Che' bʌ tsi' yubi David, tsi' pejca lac Yum. Tsi' yʌlʌ: ¿Yom ba mic majlel ti 

guerra yic'ot filisteojob? che'en. Lac Yum tsi' jac'be: Cucu, cha'len guerra ti' 
contra filisteojob. Coltan jini año' bʌ ti Keila, che'en. 

3Pero jini año' bʌ yic'ot David tsi' subeyob: Mach yomic mi lac majlel ti Keila. 

Bʌbʌq'uen mi lac chʌmel wʌ' ti Judá. Ñumen wocol mi tsa' majli laj contrajin jini 
filisteojob ya' ti Keila, che'ob. 

4Jini cha'an David tsi' cha' c'ajtibe lac Yum. Lac Yum tsi' jac'be: Juben majlel ti 

Keila. Joñon mi caj cʌc' ti a c'ʌb jini filisteojob, che'en. 

5Jini cha'an tsa' majli David yic'ot pejtelel i winicob. Tsi' cha'leyob guerra yic'ot 

filisteojob ti Keila. Tsi' laj ch'ʌmbeyob i wacax. Tsi' wen jisayob. Che'i David tsi' 
colta jini año' bʌ ti Keila. 

6Abiatar i yalobil Ahimelec tsa' puts'i tilel ba'an David ti Keila. Tsi' ch'ʌmʌ tilel 

jini bujcʌl cha'an motomaj. 

7Saúl tsi' yubi ya'ix majlem David ti Keila. Tsa' caji' bajñel ña'tan: Dios tsa'ix i 

yʌq'ueyon tij c'ʌb, come tsa'ix i bajñel ñup'u i bʌ ti jini tejclum am bʌ i puertajlel 
yic'ot i ñejt'il tac, che'en. 

8Saúl tsi' tempa pejtelel jini soldadojob cha'an mi' majlelob ti guerra ti Keila 

cha'an mi' chucob David yic'ot i winicob. 

9David tsi' yubi woli' tilel Saúl ti' contra. Tsi' sube Abiatar jini motomaj: Ch'ʌmʌ 

tilel jini bujcʌl, che'en. 

10David tsi' cha'le oración. Tsi' yʌlʌ: C Yum i Dios Israel, a winicon. Tsa'ix cubi 

yom tilel Saúl ti' contra Keila cha'an mi' jisan, cha'an yom i jisañon lojon. 

11¿Chuqui mi caj i melob jini winicob ti Keila? ¿Mu' ba caj i yʌc'oñob ti' c'ʌb j 

contrajob? ¿Mu' ba caj i jubel tilel Saúl che' bajche' tsa cubi? C Yum i Dioset 
Israel, mic subeñet ti wocol t'an, tsictesʌbeñon, come a winicon, che'en. Lac 
Yum tsi' yʌlʌ: Mu'cu caj i jubel Saúl, che'en. 

12Tsi' c'ajtibe David: ¿Mu' ba cajel i yʌc'oñob quic'ot c winicob ti' c'ʌb Saúl jini 

chumulo' bʌ ti Keila? che'en. Lac Yum tsi' jac'ʌ: Mu'cu caj i yʌq'uetla, che'en. 

13Jini cha'an David tsa' loq'ui ti Keila yic'ot i winicob. Añob lujunc'al i cha'bajc' 

(600) ti pejtelelob. Tsi' cha'leyob xʌmbal baqui jach tsa' mejliyob. Che' bʌ tsi' 
ña'ta Saúl loq'uemix David ti Keila ma'anix chuqui tsi' mele. 

14David tsa' ajni ya' ti' tiquiñal pañimil i c'aba' Zif ba' wen mʌctʌbil ti xajlelol ya' 

ti wits. Saúl tsi' sʌcla David ti pejtelel q'uin. Pero Dios ma'anic tsi' yʌq'ue ti' c'ʌb. 

15David tsa' ajni ti Hores ya' ti' tiquiñal pañimil ti Zif come yujil woli' sʌclan Saúl 

cha'an mi' tsʌnsan. 

16Tsa' tili Jonatán i yalobil Saúl ba'an David ya' ti Hores. Tsi' p'ʌt'esa ti Dios. 

17Tsi' sube: Mach a cha'len bʌq'uen, come ma'anic mi caj i tajet Saúl jini c tat. 

Jatet mi caj a wochel ti yumʌl ti' tojlel Israel. Joñon mi caj cochel ti a waj coltaya. 
Jini c tat Saúl yujilix iliyi, che'en. 

18Comol tsi' yʌc'ʌyob i t'an ti' tojlel lac Yum. Jonatán tsa' majli ti' yotot. David 

tsa' cʌle ya' ti Hores. 

19Che' ya'an Saúl ti Gabaa, jini año' bʌ ti Zif tsi' subeyob: Ubibil c cha'an lojon 

cha' wʌ'ix an David ti lac lum. Ya' mucul ti xajlelol tac ti Hores. An ti bujtʌl i c'aba' 
Haquila am bʌ ti' tojel i tiquiñal pañimil ya' ti sur. 

20Jini cha'an mi a wom jubel majlel ti ora, c rey, mi caj cʌc' David ti a c'ʌb, 

che'ob. 

21Saúl tsi' yʌlʌ: La' i yʌq'ueñetla i tijicñʌyel la' pusic'al lac Yum come tsa'ix la' 

p'untayon. 

22Cucula ti ñaxan. Wen q'uelela jini lum ba' mucul. Pejcanla jini tsa' bʌ i q'uele, 

come cujil wen p'ip' jini David. Mi' wen cʌntan i bʌ. 

23Wen tsajinla. Yom mi la' wen cʌn jini ch'en ba' mi' muc i bʌ. Cha' sujtenla tilel 

cha'an mi la' subeñon baqui mero mucul. Che' jini muq'uix c majlel la' wic'ot. Mi 
wʌ'to an ti ili pañimil David, mi cajel c sʌclan ti pejtelel xchumtʌl tac ti Judá. Che' 
tsi' yʌlʌ Saúl. 

24Ñaxan tsa' majliyob ti Zif i winicob Saúl. David yic'ot i winicob ya' añob ti joctʌl 

i c'aba' Maón ya' ti Arabá ti sur. 

25Tsa' majli Saúl yic'ot i winicob cha'an mi' sʌclan. Tsa' tsictesʌbenti David. Jini 

cha'an tsi' mujcu i bʌ ba'an colem xajlel tac. Tsa' cʌle ya' ti joctʌl i c'aba' Maón. 
Che' bʌ tsi' yubi Saúl, tsi' tsajca majlel David ya' ti joctʌl Maón. 

26Saúl woli' majlel ti junwejl jini wits. Jixcu David yic'ot i winicob, ya' añob ti 

yambʌ junwejl. David yic'ot i winicob tsi' cha'leyob wersa cha'an mi' puts'tañob 
Saúl. Pero Saúl yic'ot i winicob tsi' joy mʌctayob cha'an mi' chucob. 

27Ti jim bʌ ora tsa' tili juntiquil suboñel ba'an Saúl. Tsi' sube: La' ti ora come 

tsa'ix ochiyob filisteojob ti lac lumal, che'en. 

28Saúl tsi' cʌyʌ i sajcan David. Tsa' majli i contrajin jini filisteojob. Jini cha'an tsi' 

yotsʌbeyob i c'aba' jini xajlel tsa' bʌ i mʌctayob: T'oxoñib. 

29David tsi' cʌyʌ jini joctʌl, tsa' letsi majlel. Tsa' caji ti jijlel ya' ti ch'en tac ba' wen 

mʌctʌbil ya' ti Engadi. 

1 Samuel 24 

David ma'anic tsi' tsʌnsa Saúl ti Engadi 

1Saúl tsi' cʌyʌ i yajñesan jini filisteojob. Tsa' subenti: Ya' mucul David ti' tiquiñal 

pañimil i c'aba' Engadi. 

2Tsi' pʌyʌ majlel uxp'ejl mil winicob yajcʌbilo' bʌ ti Israel. Tsa' majli i sʌclañob 

David yic'ot i winicob ya' ba'an xajlelol i c'aba' Mate' Chivo ya' ti' tojel i pasibal 
q'uin. 

3Che' woli ti xʌmbal majlel, Saúl tsa' c'oti ba' an corral cha'an tiñʌme'. Ya'an tam 

bʌ ch'en ba' tsa' ochi cha'an mi' majlel ti wutstʌl. Ya' mucul David ti' mal jini 
ch'en yic'ot i winicob. 

4I winicob David tsi' subeyob: Tsa'ix c'oti i yorajlel. Lac Yum wolix i yʌc' a contra 

ti a c'ʌb cha'an ma' melben bajche' jach a wom, che'en. Ti mucul jach tsa' majli 
David ba' wutsul Saúl. Tsi' c'unte' tsepbe junxujt' i ti' i bujc Saúl. 

5Che' bʌ tsa' ujti i tsep, tsa' caji' mel i pusic'al cha'an tsi' tsepbe jini junxujt' i bujc 

Saúl. 

6Tsi' sube i winicob: Mach yomic Dios. Ma'anic chuqui mi caj c tumben c yum, 

come yajcʌbilʌch ti lac Yum. Mach yomic mic wis tic'lan come lac Yum tsi' 
wa'choco ti' ye'tel, che'en. 

7Che' jini David tsi' mʌcta i winicob cha'an ma'anic mi' techob i bʌ ti' contra Saúl. 

Tsa' ch'ojyi Saúl. Tsa' loq'ui ti ch'en. Tsa' majli ti' bijlel. 

8Che' jini David tsa' loq'ui ja'el ya' ti ch'en. Tsi' cha'le oñel ti' pat Saúl: C yum 

rey, che'en. Saúl tsi' sutq'ui i bʌ cha'an mi' q'uel. David tsi' c'uchchoco i bʌ ti 
lum. 

9David tsi' sube: ¿Chucoch ma' ñop che' mi' lon subob a winicob an i mul David 

ti a tojlel? Ma'anic wolij contrajiñet. 

10Q'uele bajche' lac Yum tsi' yʌc'ʌyet tij c'ʌb ya' ti ch'en. C winicob tsi' xiq'uiyon 

cha'an mic tsʌnsañet. Pero tsac p'untayet. Tsa cʌlʌ: Mach mejlic c tic'lan c yum 
come yajcʌbilʌch i cha'an lac Yum, cho'on. 

11C tat, q'uele i xujt'il a bujc. Che' bʌ tsac tsepbe i xujt'il a bujc, ¿chucoch 

ma'anic tsac tsʌnsayet? Ña'tan che' jini, ma'anic c jontolil. Ma'anic tsac cha'le 
mulil ti a tojlel. ¿Chucoch woli a sʌclañon cha'an ma' chilbeñon j cuxtʌlel? 

12La' i melonla lac Yum. La' i q'uextʌbeñet a mul. Pero joñon ma'anic mi caj c 

tic'lañet. 

13Che' bajche' tsi' yʌlʌyob wajali lac ñojte'elob: “Ti' tojlel xjontolil mi' tejchel 

jontolil”, che'ob. Jini cha'an mach muq'uic c tic'lañet. 

14Reyet ti Israel. ¿Majqui wola' contrajin? ¿Majqui wola' wajñesan? ¿Mach ba 

joñonic? ¿Chʌmen ts'i'on ba? ¿Ch'ʌcon ba? 

15Jini cha'an, la' i melonla lac Yum come jiñʌch Xmeloñel. La' i wen q'uelon. La' 

i coltañon. La' i yʌc'on ti colel ti a c'ʌb. Come wen yujil toj bʌ meloñel. Che' tsi' 
yʌlʌ David. 

16Che' bʌ tsa' ujti ti t'an David, Saúl tsi' yʌlʌ: ¿Jim ba a t'an calobil David? 

che'en. Tsa' caji ti uq'uel. 

17Saúl tsi' yʌlʌ: Ñumen tojet calobil che' bajche' joñon. Tsa'ix a pʌsbeyon a 

wutslel. Pero jontol tsac pʌsʌ c bʌ ti a tojlel. 

18Tsa'ix a p'untayon ti' yutslel a pusic'al. Come lac Yum tsi' yʌc'ʌyon ti a c'ʌb. 

Isujm, ma'anic tsa' tsʌnsayon. 

19Cujil ma'anic wola' contrajiñon, come mach che'ic mi lac melben laj contrajob 

che' mi lac tajyob che' mach yʌxʌlic i yo. ¿Mu' ba la cʌc'ob ti colel ti laj c'ʌb? 
Jini cha'an, la' i wen pʌsbeñet i yutslel lac Yum cha'an tsa' p'untayon. 

20Cujil mi caj a wochel ti yumʌl. Pejtelel israelob mi caj i tajob i wenlel ti a 

yumʌntel. 

21Jini cha'an com ma' wʌc' a t'an ti' tojlel lac Yum cha'an ma'anic ma' choc 

loq'uel calobilob che' yumʌletix, ame junyajlel jisʌntic j c'aba', che'en Saúl. 

22David tsi' yʌq'ue i t'an. Che' jini tsa' sujti Saúl, pero tsa' cha' majli David yic'ot 

i winicob ya' ti ch'en ba' wen mʌcbilob. 

1 Samuel 25 

David yic'ot Abigail 

1Tsa' chʌmi Samuel. Tsi' tempayob i bʌ pejtelel israelob. Tsi' yuc'tayob. Tsi' 

mucuyob ya' ba'an i yotot ti Ramá. David tsa' majli ti' tiquiñal pañimil i c'aba' 
Parán. 

2Ya'an wen chumul bʌ winic ti Maón. An i cha'an ñuc bʌ i lum ya' ti Carmel. 

Cabʌl i chubʌ'an. An i cha'an uxp'ejl mil tiñʌme' yic'ot jump'ejl mil chivo. Woli' 
set'ben loq'uel i tsutsel i tiñʌme' ya' ti Carmel. 

3I c'aba' jini winic jiñʌch Nabal. I c'aba' i yijñam jiñʌch Abigail. Jini x'ixic wen an 

i ña'tʌbal. Che' ja'el wen i t'ojol jax. Pero jini winic tsʌts i pusic'al. Jontol ja'el. I 
p'olbalʌch Caleb. 

4David tsi' yubi woli' set'ben i tsutsel i tiñʌme' Nabal. 

5Tsi' choco majlel lujuntiquil i winicob. Tsi' sube x'e'telob i cha'an: Letsenla 

majlel ti Carmel. Che' mi la' c'otel ba'an Nabal, aq'uenla cortesía tij c'aba'. 

6Mi caj la' suben: “La' ajniquet ti' ñʌch'tʌlel a pusic'al temel yic'ot a pi'ʌlob. 

7Tsa cubi wolix a tsepben i tsutsel a tiñʌme'. Ña'tan che' jini, cabʌl tsa' ajniyob 

a waj cʌnta tiñʌme'ob quic'ot lojon. Ma'anic tsac tic'la lojon. Ma'anic chuqui tsac 
chilbeyob lojon che' ya'añob quic'ot lojon ti Carmel. 

8Melel chuqui mic sub. C'ajtiben x'e'telob a cha'an. Mi cajel i subob. A wocolic 

la' i tajob i yutslel a t'an ili ch'iton winicob come tilemon lojon che' woliyetla ti 
q'uiñijel. Mij c'ajtibeñet ti wocol t'an cha'an ma' wʌq'ueñon lojon ts'ita' i bʌl lojon 
c ñʌc' ja'el. Aq'uen a walobil David yic'ot i winicob come x'e'telon lojon a cha'an”. 
Che' yom mi la' suben Nabal, che'en David. 

9Che' bʌ tsa' c'otiyob ili ch'iton winicob chocbilo' bʌ majlel i cha'an David, tsi' 

subeyob Nabal pejtelel ili t'an ti' c'aba' David. Tsa' ujtiyob ti t'an. Tsa' ñʌjch'iyob. 

10Nabal tsi' jac'beyob: ¿Majqui jini David? Mach j cʌñʌyic i yalobil Isaí. Añobix 

cabʌl x'e'telob mu' bʌ i puts'elob loq'uel ti' wenta i yumob. 

11Q'uele c waj yic'ot c ja'al yic'ot we'elʌl tsa' bʌ c chajpʌbeyob c winicob woli bʌ 

i set'beñob i tsutsel c tiñʌme'. ¿Yom ba mic chilbeñob cha'an mic t'oxbeñob 
winicob mach bʌ cʌñʌlobic c cha'an? Mach cujilic baqui ch'oyoletla. Che' tsi' 
yʌlʌ Nabal. 

12Jini ch'iton winicob chocbilo' bʌ majlel cha'an David tsa' cha' sujtiyob ti' bijlel. 

Che' bʌ tsa' tiliyob ba'an David, tsi' subeyob pejtelel ili t'an. 

13Jini cha'an David tsi' sube i winicob: Cʌchʌla la' wespada ti la' ñʌc' ti la' 

pejtelel, che'en. Che' jini tsi' cʌchʌyob i yespada. Tsi' pi'leyob majlel David 
jumbajc' winicob. Tsi' cʌyʌyob lujunc'al winicob cha'an mi' cʌntʌbeñob i 
chubʌ'an. 



515 

 

Chol de Tumbalá Bible 
© Bible Society of Mexico. 

  
 

 

14Pero juntiquil x'e'tel i cha'an Nabal tsa' majli i suben Abigail i yijñam Nabal. 

Tsi' yʌlʌ: David tsi' choco tilel suboñelob ya' ti' tiquiñal pañimil cha'an mi' 
yʌq'ueñob cortesía c yum, pero tsa' jach i yʌ'le. 

15Pero jini winicob tsi' wen pʌsbeyon lojon i yutslel i pusic'al. Ma'anic tsi' tic'layon 

lojon. Ma'anic chuqui tsac cha'le lojon falta ti pejtelel q'uin che' ya' añob quic'ot 
lojon ya' ba' tsaj cʌnta lojon jini tiñʌme' ti jamil. 

16Tsi' mʌctayon lojon che' bajche' ts'ajc ti q'uiñil yic'ot ti ac'ʌlel, ti pejtelel q'uin 

che' bʌ tsaj cʌnta lojon tiñʌme' ya' ba' añob. 

17Jini cha'an ña'tan bajche' yom ma' mel, come jontol c yum. Bʌbʌq'uen mi caj 

i jisʌntel yic'ot pejtelel i pi'ʌlob cha'an i jontolil. Ma'anic majch mi mejlel i pejcan, 
che'en. 

18Ti ora Abigail tsi' ch'ʌmʌ lujunc'al caxlan waj yic'ot cha'p'ejl i yajñib vino melbil 

bʌ ti pʌchi yic'ot jo'cojt tiñʌme' tic'anix bʌ yic'ot jo'cujch trigo, yic'ot jo'c'al ti pets 
tiquesʌbil bʌ ts'usub yic'ot lujunc'al ti pets i wut higuera te' tiquinix bʌ. Tsi' laj 
letsʌbe ti' pat i burro tac cha'an mi' cuch majlel. 

19Abigail tsi' sube x'e'telob i cha'an: Ñaxan yom mi la' majlel ti' tojel c wut. Mux 

c tsʌcleñetla majlel, che'en. Ma'anic chuqui tsi' sube i ñoxi'al. 

20C'ʌchʌl ti burro Abigail woli' jubel majlel ti wits che' bʌ tsi' q'uele wolix i tilel 

David yic'ot i winicob. Tsi' tajyob i bʌ. 

21David tsi' yʌlʌ ti' pusic'al che' maxto i q'uele: Lolom jach tsaj cʌntʌbe pejtelel i 

chubʌ'an jini Nabal ya' ti' tiquiñal pañimil. Ma'anic chuqui tsac chilbe. Tsac wen 
colta. Pero wʌle jontol woli' q'uextʌbeñon pejtelel chuqui tsac melbe, che'en. 

22Mich' David tsi' yʌc'ʌ i t'an: La' i tic'lañon Dios mi ma'anic mic tsʌnsan pejtelel 

jini winicob año' bʌ ti' wenta Nabal ti wʌle jach bʌ ac'ʌlel, che'en. 

23C'ʌchʌl Abigail che' bʌ tsi' q'uele David. Tsa' bʌc' wa'le ti lum. Tsi' ñocchoco i 

bʌ ti' tojlel David. 

24Tsi' pʌcchoco i bʌ ti' yoc. Tsi' yʌlʌ: C yum, ac'ʌ tic wenta ili mulil. Joñon a 

mozojon. Poj ñich'tʌbeñon c t'an. Mux c laj sub. 

25Mach a p'is ti wenta i mul jini jontol bʌ winic Nabal, come lajal i sujmlel i c'aba' 

che' bajche' i pusic'al Nabal. Tonto i sujmlel i c'aba', tonto i pusic'al ja'el. Joñon 
a mozojon. Ma'anic tsaj q'uele jini winicob tsa' bʌ a choco tilel. 

26Tijicña a pusic'al mi caj a wubin come lac Yum tsi' tiq'uiyet ti tsʌnsa che' 

mich'et, ame a bajñel q'uextʌben i mul Nabal. Cuxul lac Yum mu' bʌ caj i laj 
jisan a contrajob yic'ot jini yomo' bʌ' i jisañet. 

27Q'uele ja'el a majtan, c yum. Tsac chajpʌbeyet ja'el pejtelel jini majtañʌl. La' 

aq'uenticob a winicob woli bʌ i coltañetob. 

28A wocolic, ñusʌbeñon c mul cha'an wolic pejcañet. Lac Yum mi caj i 

xuc'chocobeñet a yumʌntel mach bʌ yujilic jilel ti pejtelel ora. Woli' coltañet ti 
guerra come i winiquet. Woli a melben i ye'tel che' ma' cha'len guerra. Tojet ti' 
tojlel c'ʌlʌl che' alʌlet to. 

29Majqui jach mi' tic'lañet, mach mejlic i tsʌnsañet, come lac Yum Dios an a 

wic'ot. Junsujm jach a cuxtʌlel yic'ot i cuxtʌlel. Mi caj i cʌntañet. Dios mi caj i 
jisan a contrajob. Mi caj i chocob loq'uel che' bajche' tun ti' yojlil i pʌchʌlel 
pʌrʌntun. 

30Lac Yum mi caj i ts'ʌctesʌbeñet pejtelel i t'an tsa' bʌ i wʌn alʌ. Mi caj i yotsañet 

ti yumʌl ti Israel. 

31Che' jini tijicñayet mi tsa' cʌnta a bʌ, pero mach tijicñayetic mi tsa' cha'le 

tsʌnsa, mi tsa' bajñel q'uextʌbe i mul a contra. Che' mi' yʌq'ueñet lac Yum i 
tijicñʌyel a pusic'al, yom ma' ña'tañon come xuc'ulon a wic'ot. Che' tsi' yʌlʌ 
Abigail. 

32Che' jini David tsi' sube Abigail: La' sujbic i ñuclel lac Yum i Dios Israel tsa' bʌ 

i chocoyet tilel wʌle cha'an ma' tajon ti bij. 

33Wocolix i yʌlʌ Dios, an cabʌl a pusic'al. Tsa' tili a lajmesan c mich'ajel. Machic 

tsa' tiliyet, tsac cha'le tsʌnsa, tsaj q'uextʌbe i jontolil jini winic. 

34Isujm mu' bʌ c subeñet, come mic bʌc'ñan lac Yum i Dios Israel tsa' bʌ i 

coltayon cha'an ma'anic mic tic'lañet. Machic tsa' bʌc' tili a tajon, ma'anic majch 
mi' cʌytʌl mi juntiquilic i winic Nabal. Ijc'ʌl che' ti sʌc'ajel laj chʌmeñobix machic 
tsa' tili a mʌctañon, che'en. 

35Che' jini David tsi' ch'ʌmʌ pejtelel i majtan tsa' bʌ i ch'ʌmbe tilel Abigail. Tsi' 

sube: Cha' cucux ti a wotot ti' ñʌch'tʌlel a pusic'al, come tsa'ix c jac'beyet a t'an. 
Tsa'ix c p'isiyet ti wenta, che'en. 

36Abigail tsa' cha' majli ti' yotot. Ya'an Nabal. Wolix i mel q'uin che' bajche' ñuc 

bʌ yumʌl. Yʌquix Nabal. Wen tijicña tsi' yubi. Jini cha'an ma'anic chuqui tsi' sube 
jinto ti' yijc'ʌlal. 

37Ti yijc'ʌlal che' cha' c'ajalix i yo Nabal, i yijñam tsi' sube pejtelel chuqui tsa' 

ujti. Tsa' tsʌts'a i pusic'al che' bajche' jump'ejl xajlel. 

38Ñumenix lujump'ejl q'uin, lac Yum tsi' yʌc'ʌ ti bʌc' chʌmel ti ora. Tsa' chʌmi 

Nabal. 

39Che' bʌ tsi' yubi David chʌmenix Nabal, tsi' yʌlʌ: La' sujbic i ñuclel lac Yum, 

come tsi' cha'le toj bʌ meloñel. Tsi' cʌntayon cha'an ma'anic mic cha'len jontolil. 
Lac Yum tsi' q'uextʌbe i jontolil Nabal, che'en. David tsi' choco majlel i winicob 
ba'an Abigail cha'an mi' pʌy cha'an i yijñam. 

40I winicob David tsa' c'otiyob ba'an Abigail ti Carmel. Tsi' subeyob: David tsi' 

chocoyon lojon tilel c pʌyet majlel cha'an ma' wochel ti' yijñam, che'ob. 

41Tsa' ch'ojyi. Tsi' ñucchoco i wut ti lum. Tsi' yʌlʌ: Yom cu. Um ba' añon. Muq'uix 

c peq'uesan c bʌ c melbeñob i ye'tel i winicob c yum, che'en. 

42Ti ora tsi' chajpa i bʌ Abigail. Tsi' pʌyʌ majlel jo'tiquil i criadajob. C'ʌchʌl tsa' 

majli ti burro. Tsi' tsʌcle majlel i winicob David. Tsa' ochi ti' yijñam David. 

43Anix yambʌ i yijñam David i c'aba' Ahinoam ch'oyol bʌ ti Jezreel. Che' jini 

cha'tiquilobix i yijñam. 

44Come majlemix Mical jini ñaxan bʌ i yijñam David. Saúl, i tat Mical, tsi' yʌq'ue 

Palti (i yalobil Lais ch'oyol bʌ ti Galim) cha'an i yijñam. 

1 Samuel 26 

David ma'anic tsi' tsʌnsa Saúl ya' ti Zif 

1Winicob loq'uemo' bʌ ti Zif tsa' tiliyob ba'an Saúl ti Gabaa. Tsi' subeyob: Ya'ix 

mucul David ti bujtʌl i c'aba' Haquila ti' tojel i tiquiñal pañimil ba' mi' pasel q'uin. 

2Che' jini Saúl tsa' jubi majlel ya' ti' tiquiñal pañimil i c'aba' Zif. Tsi' pʌyʌ majlel 

uxp'ejl mil winicob yajcʌbilo' bʌ ti Israel cha'an mi' sʌclañob David ya' ti' tiquiñal 
pañimil. 

3Tsa' jijli Saúl ti bujtʌl i c'aba' Haquila ti' t'ejl jini bij ya' ti' tojel i tiquiñal pañimil. 

Ya'an David ti' tiquiñal pañimil. Yujil wolix i sʌclan Saúl. 

4Jini cha'an David tsi' choco majlel xq'uelojelob. Che' jini tsa' caji' ña'tan ti isujm 

lʌc'ʌlix an Saúl. 

5Ti ora jach tsa' majli David ti jini wits ba' tsa' jijli Saúl. Tsi' q'uele baqui jijlemob 

Saúl yic'ot Abner i yalobil Ner. Jini Abner jiñʌch ñuc bʌ i yum soldadojob. Joyol 
Saúl ti' soldadojob ya' ba' wʌyʌlob. 

6David tsi' sube Ahimelec jini heteo yic'ot Abisai (i yalobil Sarvia) i yʌscun Joab: 

¿Majqui yom majlel quic'ot ya' ba' jijlem Saúl? che'en. Abisai tsi' yʌlʌ: Joñon, 
che'en. 

7Ti ac'ʌlel tsa' ch'ojyiyob David yic'ot Abisai ya' ba' wʌyʌlob soldadojob. Wʌyʌl 

Saúl. Ts'ʌpʌl i cha'an i lanza ya' ti' t'ejl i jol. Ya' ñolol Abner ti' t'ejl i yum yic'ot 
pejtelel soldadojob ti' joytʌlel Saúl. 

8Abisai tsi' sube David: Dios tsa'ix i yʌq'ueyet a contra. Jini cha'an la' c ts'ʌb jec' 

yic'ot jini lanza. Ti junyajl jach mi caj c jec'. Jasʌl junyajl. Ma'anic mi caj c jec' 
cha'yajl, che'en. 

9David tsi' jac'be Abisai: Mach a tic'lan. Come jini mu' bʌ i tic'lan jini yajcʌbil bʌ 

i cha'an lac Yum mi caj i toj i mul, che'en. 

10Tsi' cha' alʌ David: Isujm woli bʌ c subeñet che' bajche' cuxul lac Yum. Lac 

Yum mi caj i low. Machiqui, yʌlol jach mi' caj ti chʌmel che' i yorajlelix, o mi' caj 
ti chʌmel ti guerra. 



518 

 

Chol de Tumbalá Bible 
© Bible Society of Mexico. 

  
 

 

11La' i tic'on lac Yum ame mic tic'lan jini yajcʌbil bʌ i cha'an. Pero ch'ʌmʌ jini 

lanza yic'ot jini ja' am bʌ ti' t'ejl. Conixla, che'en. 

12David tsi' ch'ʌmʌ majlel jini lanza yic'ot jini ja' am bʌ ti' t'ejl i jol Saúl. Tsa' 

majliyob. Ma'anic majqui tsi' q'ueleyob. Ma'anic majqui cañal i wut. Ma'anic 
majqui tsi' ña'ta, come lac Yum tsi' yotsʌbeyob tam bʌ i wʌyel. 

13Che' jini tsa' letsi majlel David ti yambʌ wits. Ñajt tsa' wa'le ti' pam jini bujtʌl. 

14David tsi' yota jini soldadojob yic'ot Abner i yalobil Ner. Tsi' yʌlʌ: Abner, ¿mach 

ba anic ma' jac'? che'en. Che' jini Abner tsi' jac'ʌ: ¿Majquiyet mu' bʌ a wotan c 
rey? che'en. 

15David tsi' jac'ʌ: ¿Mach ba jatetic jini ñuquet bʌ winic? ¿Mach ba cabʌlic a 

c'ʌjnibal ti Israel? ¿Chucoch ma'anic tsa' wen cʌnta jini rey? Come tsa' tili winic 
i tsʌnsan a yum, jini rey. 

16Ili tsa' bʌ a mele mach uts'atic. Isujm woli bʌ c subeñet che' bajche' cuxul lac 

Yum. Mi caj a chʌmel, come ma'anic tsa' wen cʌnta jini rey yajcʌbil bʌ i cha'an 
lac Yum. Q'uele wʌ'an tij c'ʌb i lanza jini rey yic'ot i buxil i ya'al tsa' bʌ c chilbe. 
Che' tsi' yʌlʌ David. 

17Saúl tsi' cʌmbe i t'an David. Tsi' yʌlʌ: ¿Mach ba jinic a t'an calobil David? 

che'en. David tsi' jac'ʌ: Joñon cu c yum, reyet bʌ c cha'an, che'en. 

18Tsi' cha' alʌ: ¿Chucoch woli a wajñesañon? ¿Chuqui tsac tumbeyet? ¿Am ba 

chuqui jontol tsac melbeyet? 

19Jini cha'an mij c'ajtibeñet ti wocol t'an, ñich'tʌbeñon. Mi jiñʌch lac Yum tsa' bʌ 

i chocoyet tilel tij contra, la' i ch'ʌm i majtan tic tojlel. Pero mi jiñobʌch winicob 
tsa' bʌ i chocoyet tilel cha'an ma' tsʌnsañon, la' chojquicob loq'uel cha'an lac 
Yum. Come woli' chocoñob loq'uel tic lum yic'ot ti' tojlel c pi'ʌlob i cha'año' bʌ 
lac Yum. Woli' xic'oñob cha'an mic majlel c ch'ujutesan yan tac bʌ dios. 

20Mach yomic mic tsʌnsʌntel ti yambʌ lum ba' mach cʌmbilic lac Yum. I rey 

israelob wolix i sʌclan ñumel ch'ʌc yilal che' bajche' winicob mi' sʌclañob xchʌlʌl 
ti mate'el. Che' tsi' yʌlʌ David. 

21Saúl tsi' jac'ʌ: Tsa'ix c cha'le mulil. Sujten, calobil David. Ma'anix mi caj c 

tic'lañet, come sajmʌl tsa' pʌsbeyon i yutslel a pusic'al. Tontojon. Ñucʌch c 
sajtemal, che'en. 

22David tsi' jac'ʌ: Wʌ'an a lanza. La' tilic juntiquil a winic cha'an mi' ch'ʌmbeñet 

majlel. 

23Lac Yum mi caj i yʌq'ueñob i majtan jini tojo' bʌ winicob xuc'ulo' bʌ i pusic'al. 

Sajmʌl lac Yum tsi' yʌc'ʌyet tij c'ʌb, pero joñon ma'anic tsac letsa j c'ʌb ti a 
contra, come yajcʌbilet i cha'an lac Yum. 

24P'isi ti wenta chuqui tsac mele. Ma'anic tsac tsʌnsayet. La' i p'untañon c Yum 

che' bajche' tsac p'untayet cha'an chʌn cuxul mi cajñel. La' i yʌc'on ti colel ti 
pejtelel wocol, che'en David. 

25Saúl tsi' sube: Tijicñayet, calobil David. Come ti isujm mi caj a cha'len ñuc bʌ 

a melbal. Mi caj i mʌjlel a cha'an, che'en. Che' jini David tsa' majli ti' bijlel. Saúl 
tsa' sujti ti' yotot. 

1 Samuel 27 

David ti' tojlel filisteojob 

1David tsa' caji' yʌl ti' pusic'al: Mach jalix mi caj c chʌmel, come ti jujump'ejl q'uin 

bʌbʌq'uen mi' tsʌnsañon Saúl. Yom mic puts'el majlel ba'an filisteojob cha'an 
ma'anix mi' chʌn ña'tañon Saúl. Anquese mi' chʌn sʌclañon ti pejtelel i lumal 
Israel, mach i tajayonic. Che' tsi' ña'ta David. 

2Jini cha'an David yic'ot jini lujunc'al i cha'bajc' (600) i winicob tsa' c'axiyob 

majlel ba'an Aquis (i yalobil Maoc) jini yumʌl ti Gat. 

3Tsa' chumle David yic'ot i winicob ba'an Aquis ya' ti Gat. Ya' añob yic'ot i pi'ʌlob 

yic'ot i yalobilob. Ya'an David yic'ot cha'tiquil i yijñam, Ahinoam jini jezreel yic'ot 
Abigail tsa' bʌ cʌle ti meba' che' bʌ tsa' chʌmi Nabal ch'oyol bʌ ti Carmel. 

4Tsa' subenti Saúl majlemix David ti Gat. Jini cha'an Saúl ma'anix tsa' chʌn caji 

i sʌclan. 

5David tsi' sube Aquis: Mi uts'at ma' q'uelon, la' aq'uenticon cajñib ti jump'ejl alʌ 

tejclum cha'an mic chumtʌl ya'i. ¿Chuqui to i ye'tel mic chʌn chumtʌl ti jini ñuc 
bʌ tejclum? che'en. 

6Jini cha'an ti jim bʌ q'uin Aquis tsi' yʌq'ue jini tejclum Siclag. Jini cha'an Siclag 

i cha'anix i reyob Judá c'ʌlʌl wʌle. 

7Jump'ejl jab yic'ot chʌmp'ejl uw ya' chumul David ti' lumal filisteojob. 

8An i tajol tsa' loq'ui David yic'ot i winicob cha'an mi' contrajiñob jini gesurob, 

yic'ot jini gezrob, yic'ot jini amalecob, jini chumulo' bʌ ti xchumtʌl tac, c'ʌlʌl ti 
Shur yic'ot ti' bijlel Egipto ba' chumulob c'ʌlʌl ti oñiyi. 

9David tsi' jisa pejtelel jini xchumtʌl. Tsi' laj tsʌnsa winicob x'ixicob. Tsi' ch'ʌmʌ 

majlel tiñʌme', wacax, burro tac, camello yic'ot i pislelob winicob x'ixicob. Che' 
jini tsa' cha' sujti majlel ba'an Aquis. 

10Che' bʌ tsi' c'ajtibe Aquis: ¿Baqui tsa' cha'le guerra sajmʌl? David tsi' jac'be: 

Ya' ti Neguev ti Judá, yic'ot ya' ti Neguev Jerameel, yic'ot ya' ti Neguev ba'an 
ceneojob, che'en. 

11David tsi' laj tsʌnsayob. Ma'anic tsi' cʌyʌ mi juntiquilic winic x'ixic cha'an mi' 

pʌy majlel ti Gat. Tsi' yʌlʌ: Ame anic majch mi' sub chuqui tsac mele, che'en. 
Che'ʌch tsi' mele David ti pejtelel ora che' ya' chumul ti' lumal filisteojob. 

12Jini Aquis tsi' ñopo pejtelel chuqui tsi' sube David. Tsi' ña'ta Aquis: Jini cha'an 

woli ti ts'a'lentel David ti' tojlel israelob. Jini cha'an wersa mi caj i yajñel la 
quic'ot. Mi caj i coltañon. Che' tsi' lon ña'ta Aquis. 

1 Samuel 28 

1Ti jim bʌ ora jini filisteojob tsi' tempayob i winicob cha'an mi' cha'leñob guerra 

ti' contra israelob. Aquis tsi' sube David: Yom ma' majlel quic'ot ti guerra yic'ot 
a winicob, che'en. 

2David tsi' jac'be Aquis: Uts'at. Mi caj a q'uel bajche' mi caj j coltañet lojon. A 

winicon, che'en. Aquis tsi' sube David: Mi caj c wa'chocoñet ti xcʌntaya c 
cha'an, cha'an ma' cʌntañon ti pejtelel ora, che'en. 

Saúl yic'ot jini xwujt bʌ x'ixic ti Endor 

3Chʌmenix Samuel. Tsi' yuc'tayob jini israelob. Tsi' mucuyob ya' ba'an i yotot ti 

Ramá. Chocbilix loq'uel ti jini lum pejtelel xch'ʌcoñelob yic'ot xwujtob cha'an ti' 
mandar Saúl. 

4Tsi' tempayob i bʌ jini filisteojob. Tsa' c'otiyob ti jijlel ya' ti Sunem. Saúl tsi' 

tempa jini israelob. Tsa' c'otiyob ti jijlel ya' ti Gilboa. 

5Che' bʌ tsi' q'uele Saúl ba' jijlemob jini filisteojob, tsa' caji ti wen bʌq'uen. 

6Saúl tsi' pejca lac Yum, pero lac Yum ma'anic tsi' jac'be, mi ti' ñajalic, mi ti 

x'alt'añobic, mi ti Urimic (xajlel mu' bʌ i pejcan motomaj cha'an mi' ña'tan chuqui 
yom Dios). 

7Jini cha'an Saúl tsi' sube jini x'e'telob i cha'an: Sʌclʌbeñonla juntiquil xwujt 

cha'an mic majlel j c'ajtiben chuqui yom mic mel, che'en. I winicob tsi' subeyob: 
An juntiquil x'ixic ti Endor, jiñʌch xwujt, che'ob. 

8Tsi' q'uexta i pislel Saúl cha'an ma'anic mi' yʌc' i bʌ ti cʌjñel. Tsa' majli yic'ot 

cha'tiquil i winicob ba'an jini x'ixic che' ac'ʌlelix. Tsi' sube: Com ma' coltañon. 
¿Mejl ba a pʌy tilel i ch'ujlel ch'ujlelʌl cha'an mi' subeñon chuqui mi caj i yujtel 
tic tojlel? Mic subeñet majqui com j q'uel, che'en. 

9Jini x'ixic tsi' sube: Awujil chuqui tsi' mele Saúl. Tsi' laj choco loq'uel xwujtob 

yic'ot jini mu' bʌ i pejcañob ch'ujlelʌl. ¿Chucoch che' jini, ma' tilel cha'an ma' 
chucon ti yac cha'an mic chʌmel? che'en. 

10Saúl tsi' yʌq'ue i t'an: Isujm mic subeñet, che' bajche' cuxul lac Yum. Ma'anic 

a mul mi tsa' mele, che'en. 

11Jini x'ixic tsi' c'ajtibe: ¿Majqui a wom mic pʌybeñet tilel? che'en. Saúl tsi' 

jac'be: Com ma' pʌybeñon tilel Samuel, che'en. 

12Jini x'ixic che' bʌ tsi' q'uele Samuel, tsi' cha'le oñel. Tsi' yʌlʌ: 

13Jatet Saúl, ¿chucoch tsa' lotiyon? che'en. Jini rey tsi' sube: Mach a cha'len 

bʌq'uen. ¿Chuqui woli a q'uel? che'en. Jini x'ixic tsi' yʌlʌ: Tsaj q'uele winic lajal 
bʌ i wut che' bajche' dios. Woli ti loq'uel ti lum, che'en. 

14Saúl tsi' c'ajti: ¿Bajche' yilal? che'en. Jini x'ixic tsi' jac'ʌ: Ñoxix bʌ winic yilal 

mosol ti pʌl bʌ i bujc, che'en. Saúl tsi' ña'ta jiñʌch Samuel. Tsi' ju'sa i wut ti lum. 
Tsi' pʌcchoco i bʌ. 

15Samuel tsi' pejca Saúl: ¿Chucoch wola' tic'lañon? ¿Chucoch tsa' pʌyʌyon 

tilel? che'en. Saúl tsi' jac'ʌ: Wen wocol añon, come jini filisteojob woli' cha'leñob 
guerra tij contra. Dios tsa'ix i tʌts'ʌ i bʌ tic tojlel. Ma'anix mi' chʌn jac'beñon, mi 
ti' t'anic x'alt'an, mi tic ñajalic. Jini cha'an tsac pʌyʌyet tilel cha'an ma' subeñon 
chuqui yom mic mel, che'en Saúl. 

16Samuel tsi' yʌlʌ: ¿Chucoch ma' c'ajtibeñon che' tsa'ix i tʌts'ʌ i bʌ lac Yum ti a 

tojlel? Tsa'ix sujti ti a contra. 

17Lac Yum tsa'ix i chilbeyet a yumʌntel che' bajche' tsi' wʌn subeyet. Tsa'ix i 

yʌq'ue yambʌ winic, jiñʌch David. Tsa'ix ujti che' bajche' tsi' yʌlʌ lac Yum, che' 
bajche' tsac subeyet. 

18Ma'anic tsa' jac'be i t'an lac Yum. Ma'anic tsa' jisa jini amalecob che' bʌ tsi' 

mich'leyob lac Yum. 

19Jini cha'an lac Yum mi caj i yʌc' israelob ti' c'ʌb filisteojob. Ijc'ʌl mi caj a 

tsʌnsʌntel yic'ot a walobilob. Mi caj la' tilel wʌ' ba'añon. Lac Yum mi caj i yʌc' ti' 
c'ʌb filisteojob pejtelel jini soldadojob ti Israel, che'en. 

20Che' jini Saúl tsa' yajli ti lum, come tsi' wen cha'le bʌq'uen cha'an i t'an 

Samuel. Ma'anix i p'ʌtʌlel come jump'ejl q'uin yic'ot jump'ejl ac'ʌlel ma'anic tsi' 
c'uxu waj. 

21Jini x'ixic tsa' majli ba'an Saúl. Tsi' q'uele cabʌlix i wocol. Tsi' sube: Tsa'ix c 

jac'beyet a t'an anquese bʌbʌq'uen mic chʌmel. Tsa'ix c mele che' bajche' tsa' 
subeyon. 

22Awocolic mele che' bajche' mic subeñet. Mi caj cʌq'ueñet ts'ita' waj cha'an 

ma' p'ʌt'an, cha'an che' jini mi mejlel a cha' xʌn majlel jini bij, che'en. 

23Pero ma'anic tsi' jac'ʌ i c'ux. Jini i winicob yic'ot jini x'ixic tsa' caji i xic'beñob 

jinto tsi' jac'beyob. Tsa' ch'ojyi. Tsa' buchle ti' wʌyibʌl. 

24Ti ora jini x'ixic tsi' tsʌnsa juncojt alʌ wacax jujp'em bʌ am bʌ ti' yotot. Tsi' 

ch'ʌmʌ harina. Tsi' xʌc'ʌ. Tsi' tiq'uesa caxlan waj mach bʌ anic i levadurajlel. 

25Tsi' ch'ʌmʌ tilel ya' ba'an Saúl yic'ot i winicob. Tsi' c'uxuyob. Che' bʌ ujtemix 

ti we'el tsa' cha' majliyob che' ti ac'ʌlel. 

1 Samuel 29 

Jini filisteojob ma'anix tsi' p'isiyob ti wenta David 

1Jini filisteojob tsi' tempayob i soldadojob ya' ti Afec. Jini israelob tsa' jijliyob ya' 

ba'an i loq'uib ja' ti Jezreel. 

2Jini yumʌlob i cha'an filisteojob tsi' techeyob marcha yic'ot jini soldadojob ti 

mojt ti mojt ti jo'jo'c'al yic'ot ti jujump'ejl mil. David yic'ot i winicob woli' tilelob ti 
wi'il pat yic'ot Aquis. 

3Jini yumʌlob i cha'an filisteojob tsi' yʌlʌyob: ¿Chuqui woli' melob ilayi jini 

hebreojob? che'ob. Aquis tsi' jac'beyob: Jiñʌch David tsa' bʌ i colta jini rey Saúl 
ya' ti Israel ti yambʌ ora. Jump'ejlix jab wʌ'an quic'ot. Ma'anic chuqui leco tsi' 
mele tic tojlel c'ʌlʌl che' bʌ tsa' caji ti chumtʌl quic'ot c'ʌlʌl wʌle, che'en. 

4Jini yumʌlob i cha'an filisteojob tsa' mich'ayob ti' contra Aquis. Tsi' subeyob: 

Choco sujtel jini winic. La' cha' majlic ya' ba' tsa' wʌq'ue i yajñib. Mach yomic 
mi' majlel la quic'ot ame sujtic ti laj contra che' woliyonixla ti guerra. Bʌbʌq'uen 
mi' tsʌnsañonla. Mi che'i, ¿mach ba uts'atic mi caj i cha' q'uejlel ti' wut Saúl? 

5¿Mach ba jinic David? Jini x'ixicob tsi' c'ʌyiyob che' bʌ tsi' cha'leyob son. Tsi' 

yʌlʌyob: “Saúl tsi' tsʌnsa ti mil tac, pero David tsi' tsʌnsa ti pic ti pic”, che'ob. 

6Aquis tsi' pʌyʌ David. Tsi' sube: Isujm mic subeñet che' bajche' cuxul lac Yum. 

Tojet. Tijicñayon mi tsa' mejliyet ti majlel quic'ot, come ma'anic chuqui jontol tsa' 
mele tic tojlel c'ʌlʌl che' bʌ tsa' tiliyet ti chumtʌl quic'ot c'ʌlʌl wʌle. Pero i yumob 
filisteojob, mach uts'atic mi' q'ueletob. 

7Cucu ti sujtel ti' ñʌch'tʌlel a pusic'al, ame mich'acob i yumob filisteojob, che'en 

Aquis. 

8David tsi' jac'be: ¿Chuqui tsac cha'le? ¿Chuqui c jontolil? ¿Mach ba tojic 

chuqui tsac mele c'ʌlʌl che' bʌ tsa' tiliyon ti chumtʌl a wic'ot c'ʌlʌl wʌle? 
¿Chucoch ma'anic ma' pʌyon majlel cha'an mij coltañet ti guerra ti' tojlel a 
contrajob? che'en David. 

9Aquis tsi' jac'be: Cujil uts'atet che' bajche' juntiquil i yángel Dios, pero i yumob 

filisteojob tsi' wersa subeyoñob mach yomic ma' majlel ti guerra quic'ot lojon. 

10Ti sʌc'ajel yom seb to ma' ch'ojyel yic'ot i winicob a Yum woli bʌ i pi'leñetob ti 

xʌmbal. Yom ma' cha' pʌyob majlel ti jini tejclum tsa' bʌ cʌq'ueyet, che'en Aquis. 

11Seb to tsa' ch'ojyi David yic'ot i winicob cha'an mi' cha' majlelob ti' lumal 

filisteojob. Jini filisteojob tsa' majliyob ti Jezreel. 

1 Samuel 30 

David tsi' jisa amalecob 

1Tsa' c'otiyob David yic'ot i winicob ti Siclag che' ti yuxp'ejlel q'uin. Che' ya'to 

añob ti bij, tsa' tiliyob jini amalecob ti Neguev yic'ot ti Siclag. Tsi' laj jisayob 
Siclag. Tsi' puluyob ti c'ajc. 

2Tsi' pʌyʌyob majlel jini x'ixicob yic'ot pejtelel jini ya' bʌ añob, jini ch'o'ch'oco' bʌ 

yic'ot jini ñuco' bʌ. Pero ma'anic majqui tsa' tsʌnsʌnti. Tsa' jach i pʌyʌyob majlel 
che' majlemobix winicob. 

3Che' bʌ tsa' c'oti David yic'ot i winicob, pulbilix jini tejclum. Pʌybilobix majlel i 

yijñamob yic'ot ch'iton bʌ i yalobilob yic'ot xch'oc tac bʌ i yalobilob. 

4C'am tsi' cha'leyob uq'uel David yic'ot i winicob. Tsi' cha'leyob uq'uel jinto che' 

ma'añobix i p'ʌtʌlel. 

5Tsa' pʌjyi majlel ja'el i yijñamob David ti' cha'ticlelob, Ahinoam jini jezreel, yic'ot 

Abigail tsa' bʌ cʌle ti meba' che' bʌ tsa' chʌmi Nabal chumul bʌ ti Carmel. 

6David tsi' wen mele i pusic'al, come jini winicob yomobix i julob ti xajlel cha'an 

wen ch'ijiyemob i pusic'al cha'an i yalobilob. Pero David tsi' p'ʌt'esa i bʌ ti lac 
Yum Dios. 

7David tsi' sube jini motomaj Abiatar i yalobil Ahimelec: Awocolic ch'ʌmʌ tilel jini 

efod, che'en. Abiatar tsi' ch'ʌmbe tilel i bujc motomaj. 

8David tsi' pejca lac Yum. Tsi' c'ajtibe: ¿Yom ba mic tsajcan majlel ili xujch'ob? 

¿Mu' ba caj c tajob? che'en. Lac Yum tsi' jac'be: Cucu tsajcañob majlel. Mu' cu 
caj a tajob. Che' jini mi caj a coltan jini tsa' bʌ pʌjyiyob majlel, che'en. 

9Jini cha'an David tsa' majli yic'ot lujunc'al i cha'bajc' (600) winicob i pi'ʌlo' bʌ. 

Tsa' c'otiyob ba'an i ch'eñal ja' i c'aba' Besor. 

10Ya' tsa' jijli David yic'ot jumbajc' winicob, come tsa' cʌleyob jini lujunc'al i 

pi'ʌlob ti' pat. Lujbeñobix. Ma'anix tsa' mejliyob ti c'axel ya' ti' ch'eñal ja' ti Besor. 

11Tsi' tajayob ti jamil juntiquil winic ch'oyol bʌ ti Egipto. Tsi' pʌyʌyob tilel ba'an 

David. Tsi' yʌq'ueyob waj. Tsi' yʌq'ueyob i jap ja'. 

12Tsi' yʌq'ueyob pechbil bʌ i wut higuera te' yic'ot cha'pajl tiquesʌbil bʌ ts'usub. 

Che' bʌ tsa' ujti i c'ux tsa' cha' ch'ejl'a, come uxp'ejlix q'uin yic'ot uxp'ejl ac'ʌlel 
ma'anic c'uxbil i cha'an waj, mi japbilic i cha'an ja'. 

13David tsi' c'ajtibe: ¿Majquiyet? ¿Majqui a yum? ¿Baqui ch'oyolet? che'en. Tsi' 

jac'ʌ jini ch'iton winic ch'oyol bʌ ti Egipto: I mozojon juntiquil amalec. Anix uxp'ejl 
q'uin tsi' cʌyʌyon c yum come tsa' c'amayon. 

14Tsac cha'le lojon xujch' ti Neguev ti' lumal jini cereteojob yic'ot ti Judá, yic'ot 

ti' lumal Caleb. Tsac tsuc'u lojon ti c'ajc Siclag, che'en. 

15Tsi' c'ajtibe David: ¿Mejl ba a pʌyon majlel ba'an a pi'ʌlob tsa' bʌ i cha'leyob 

xujch'? che'en. Tsi' jac'be: Aq'ueñon a t'an ti Dios cha'an ma'anic ma' tsʌnsañon 
yic'ot ma'anic ma' wʌc'on ti' c'ʌb c yum. Che' jini muc'ʌch mejlel c pʌyet majlel 
ba' motocñayob ili winicob, che'en. 

16Tsi' pʌyʌ majlel. Che' bʌ tsa' c'otiyob, awilan pam pujquemob ya' ti lum. 

Woliyob ti we'el ti uch'el yic'ot ti q'uiñijel cha'an i tijicñʌyelob i pusic'al cha'an i 



524 

 

Chol de Tumbalá Bible 
© Bible Society of Mexico. 

  
 

 

xujch'ob, come wen cabʌl chuqui tsi' chilbeyob filisteojob yic'ot jini chumulo' bʌ 
ti Judá. 

17Che' bʌ tsa' c'oti che' ti ic'ajel, tsa' caji i tsʌnsañob c'ʌlʌl jinto tsa' cha' ic'a che' 

ti yijc'ʌlal. Wen cabʌl tsi' jisayob. Cojach tsa' puts'iyob jumbajc' winicob c'ʌchʌlo' 
bʌ ti camello tac. 

18David tsi' cha' ch'ʌmʌ pejtelel jini tsa' bʌ i cʌn ch'ʌmʌyob amalecob. Tsi' cha' 

pʌyʌ jini cha'tiquil i yijñam. 

19Ma'anic chuqui tsa' sajti, mi jinic ch'o'ch'oc tac bʌ, mi jinic colem tac bʌ. Tsi' 

cha' pʌyʌ tilel pejtel i yalobilob, ch'itoñob yic'ot xch'ocob. Ti pejtelel i chubʌ'an 
tsi' cha' ch'ʌmʌ. 

20Tsi' cha' pʌyʌ pejtelel jini tiñʌme' tac yic'ot wacax tac. Jini i winicob tsi' cha' 

nijcayob sujtel. Tsi' yʌlʌyob: I cha'añʌch David cha'an ñuc bʌ i ye'tel, che'ob. 

21Tsa' sujti David ba' tempʌbilob jini lujunc'al winicob tsa' bʌ cʌleyob ya' ti 

junwejl i ch'eñal ja' i c'aba' Besor che' ma'anix tsa' chʌn mejli i tsajcañob majlel 
cha'an c'unix pañimil. Jini winicob tsa' majli i tajob tilel David yic'ot i pi'ʌlob 
cha'an mi' yʌq'ueñob cortesía ti' tijicñʌyelob i pusic'al. David tsi' pejcayob ti uts 
bʌ t'an. 

22Añob jontolo' bʌ tsa' bʌ majliyob yic'ot David. Tsi' subeyob i bʌ: Ma'anic tsa' 

majliyob la quic'ot. Jini cha'an ma'anic mi caj la cʌq'ueñob chubʌ'añʌl tsa' bʌ 
lac ch'ʌmʌ tilel. Jini jach i yijñamob yic'ot i yalobilob la' i pʌyob majlel. La' 
sujticob che' jocholob i c'ʌb, che'ob. 

23Pero David tsi' subeyob: C pi'ʌlob, mach che'ic yom mi la' mel, come tilem ti 

lac Yum jini chubʌ'añʌl. Tsi' coltayonla ti' tojlel laj contrajob. Tsi' yʌc'ʌyob ti laj 
c'ʌb. 

24Mach yomic mi lac mel che' bajche' woli la' ña'tan come mach tojic. Yom lajal 

mi' t'oxbentelob winicob mu' bʌ i cʌytʌlob yic'ot chubʌ'añʌl che' bajche' jini 
soldadojob mu' bʌ i cha'leñob guerra. 

25Lajal mi caj i yʌq'uentelob ti pejtelelob, che'en David. Jini cha'an jiñʌch ley ti' 

tojlel israelob c'ʌlʌl ti ili ora. 

26Che' bʌ tsa' c'oti David ya' ti Siclag, tsi' chocbeyob majlel i majtan jini xñoxob 

año' bʌ ti Judá. Tsi' yʌlʌ: Wʌ'an ts'ita' la' majtan woli bʌ c chocbeñetla tilel 
loq'uem bʌ ti chubʌ'añʌl tsa' bʌ c chilbeyob i contrajob lac Yum, che'en. 

27-31Che' ja'el tsi' chocbeyob majlel i majtan tac jini año' bʌ ti Betel, Ramot am 

bʌ ti Neguev, Jatir, Aroer, Sifmot, Estemoa, Racal, Jerameel, Horma, Corasán, 
Atac, Hebrón, yic'ot ti pejtelel tejclum tac ba' tsa' c'oti tac ti jijlel yic'ot i winicob. 

1 Samuel 31 

Tsa' chʌmi Saúl yic'ot i yalobilob 
(1 Cr. 10.1-12) 

1Jini filisteojob tsi' cha'leyob guerra ti' contra israelob. Tsa' mʌjli i cha'añob. Tsa' 

puts'iyob jini israelob. Tsa' cʌleyob jini chʌmeño' bʌ ti wits i c'aba' Gilboa. 

2Jini filisteojob tsi' yajñesayob majlel Saúl yic'ot i yalobilob. Tsi' tsʌnsayob 

uxtiquil i yalobilob Saúl: Jonatán, Abinadab yic'ot jini Malquisúa. 

3Wen tsʌts tsa' ujti jini guerra ti' tojlel Saúl. Cha'tiquil uxtiquil yujilo' bʌ i c'ʌñol 

jalʌjb tsi' lowoyob Saúl. 

4Saúl tsi' sube i winic woli bʌ i chucben majlel i ye'tijib cha'an guerra: Bots'o a 

wespada cha'an ma' junyajlel tsʌnsañon ame tilic i wajleñon jini sajtemo' bʌ 
cha'an mi' p'ump'un tic'lañoñob, che'en. Pero ma'anic tsi' jac'be come woli ti 
bʌq'uen. Jini cha'an Saúl tsi' ch'ʌmʌ jini espada. Tsi' wʌlʌc jeq'ue i bʌ. 

5I winic Saúl tsi' tsʌnsa i bʌ yic'ot i yespada ja'el che' bʌ tsi' q'uele chʌmenix i 

yum. Lajal tsa' chʌmi yic'ot Saúl. 

6Ti jini jach bʌ q'uin tsa' chʌmi Saúl yic'ot uxtiquil i yalobilob yic'ot jini tsa' bʌ i 

cuchbe majlel i ye'tijib yic'ot i pi'ʌlob ti guerra. 

7Pejtelel jini israelob año' bʌ ti joctʌl yic'ot ti junwejl Jordán ja' tsi' yubiyob bajche' 

tsa' puts'iyob israelob yic'ot bajche' tsa' chʌmi Saúl temel yic'ot i yalobilob. Tsi' 
cʌyʌyob i tejclum tac. Tsa' puts'iyob ja'el. Tsa' cajiyob ti ochel jini filisteojob ti 
xchumtʌl tac. Tsi' chucuyob. 

8Che' ti yijc'ʌlal tsa' tili i xujch'iñob majlel jini xchʌmelob. Tsi' tajbeyob i bʌc'tal 

Saúl yic'ot uxtiquil i yalobilob, ya' ñololob ti wits i c'aba' Gilboa ba' tsa' yajliyob. 

9Tsi' set' t'ojbeyob i bic' Saúl. Tsi' chocoyob majlel suboñelob ti pejtelel i lumal 

filisteojob cha'an mi' tsictesʌbeñob i pi'ʌlob baqui jach tempʌbilob ti' yotot tac i 
dioste'ob. 

10Tsi' yotsayob i ye'tijib ya' ti' mal i templo tac Astarot. Tsi' joc'chocobeyob i 

bʌc'tal Saúl ya' ti ñʌc' ts'ajc' ti Betsan. 

11Jini año' bʌ ti Jabes ti Galaad tsi' yubiyob chuqui tsi' tumbeyob Saúl. 

12Jini cha'an pejtelel jini ch'ejlo' bʌ winicob tsi' tempayob i bʌ. Tsa' caji' cha'leñob 

xʌmbal ti ic'ajel c'ʌlʌl tsa' ñumi ac'ʌlel. Tsi' ch'ʌmbeyob jubel i bʌc'tal Saúl yic'ot 
i bʌc'tal i yalobilob ya' ba' joc'ol ti' ñʌc' ts'ajc ti Betsan. Tsi' ch'ʌmʌyob sujtel c'ʌlʌl 
ti Jabes ba' tsi' puluyob. 

13Pero tsi' mucbeyob i bʌquel ti yebal juntejc c'olol te' ya' ti Jabes. Tsi' cha'leyob 

ch'ajb wucp'ejl q'uin. 

2 Samuel 

2 Samuel 1 

David tsi' yubi chʌmenix Saúl 

1Che' bʌ tsi' cha'le guerra David ti' contra amalecob, tsa' mʌjli i cha'an. Tsa' jijli 

cha'p'ejl q'uin ya' ti Siclag. 

2Che' anix uxp'ejl q'uin i chʌmel Saúl, tsa' tili juntiquil winic tsa' bʌ loq'ui ba' 

tempʌbilob Saúl yic'ot i winicob. Laj tsijlem i bujc, an ts'ubejn ti' jol. Tsa' c'oti 
ba'an David. Tsi' pʌcchoco i bʌ. 

3David tsi' c'ajtibe: ¿Baqui tilemet? che'en. Tsa' mejliyon ti puts'el ti' tojlel jini 

soldadojob israelo' bʌ, che'en. 

4David tsi' sube: ¿Chuqui tsa' ujti? A wocolic yom ma' subeñon, che'en. Jini 

winic tsi' jac'ʌ: Pejtelel winicob tsa' laj puts'iyob. Chʌmenobix cabʌl winicob. 
Tsa'ix chʌmiyob ja'el Saúl yic'ot Jonatán i yalobil, che'en. 

5David tsi' sube jini winic tsa' bʌ tili i tsictesʌben chuqui tsa' ujti: ¿Bajche' ma' 

ña'tan mi tsa'ix chʌmi Saúl yic'ot i yalobil Jonatán? che'en. 

6Jini winic tsi' jac'ʌ: Come loq'uemonix ti Gilboa ba' tsac taja Saúl, ñuc ye'el i 

cha'an i lanza. Woli' tilel carreta tac ti' contra yic'ot winicob c'ʌchʌlo' bʌ ti caballo. 

7Saúl tsi' sutq'ui i wut ti' pat, tsi' q'ueleyon. Tsi' pʌyʌyon. “Wʌ' añon”, cho'on tsac 

jac'ʌ. 

8Tsi' c'ajtibeyon: “¿Majquiyet?” che'en. Tsac jac'ʌ: “Joñon amalecon”, cho'on. 

9Che' jini tsi' subeyon: “Mic subeñet ti wocol t'an, yom ma' tilel tic tojlel cha'an 

ma' tsʌnsañon. Cuxulon to, pero ts'ita jax yom cha'an mic chʌmel”, che'en. 

10Jini cha'an tsac ñochta, tsac tsʌnsa, come tsac ña'ta mach mejlix ti chʌn 

cuxtʌyel che' lojwemix. Jini cha'an tsac jochbe i corona am bʌ ti' jol yic'ot jini 
xotol bʌ am bʌ ti' c'ʌb. Wʌ'ix an. Tsac ch'ʌmbeyet tilel, c yum, che'en. 

11Che' bʌ tsi' yubi iliyi, David tsi' jet' tsili i bujc. Che'ʌch tsi' meleyob ja'el pejtelel 

i winicob. 

12Tsi' cha'leyob uq'uel. Tsi' wen meleyob i pusic'al. Ma'anic chuqui tsi' c'uxuyob. 

Ma'anic chuqui tsi' japʌyob c'ʌlʌl tsa' ochi ac'ʌlel cha'an tsʌnsʌbilobix ti guerra 
Saúl yic'ot Jonatán i yalobil Saúl, yic'ot jini israelob i cha'año' bʌ lac Yum. 

13David tsi' sube jini winic tsa' bʌ i tsictesʌbe jini t'an: ¿Baqui ch'oyolet? che'en. 

Tsi' jac'ʌ: Ch'oyolon ti' lumal jini amalecob, che'en. 

14David tsi' sube: ¿Mach ba anic ma' bʌc'ñan Dios? ¿Bajche' tsa' mejli a 

tsʌnsan jini winic yajcʌbil bʌ i cha'an lac Yum? che'en. 

15Jini cha'an David tsi' pʌyʌ tilel juntiquil soldado. Tsi' sube: Tsʌnsan jini winic, 

che'en. Jini soldado tsi' jats'ʌ jini winic, tsi' tsʌnsa. 

16David tsi' sube: La' ajnic ti a wenta a bajñel ch'ich'el. Come tsa'ix a wʌlʌc subu 

a bʌ cha'an tsa' tsʌnsa jini winic yajcʌbil bʌ i cha'an lac Yum. 

David tsi' yuc'ta Saúl yic'ot Jonatán 

17-18David tsi' wen cha'le uq'uel cha'an tsa' chʌmi Saúl yic'ot Jonatán i yalobil 

Saúl. Tsi' yʌc'ʌ mandar cha'an mi' cʌntesʌntelob pejtel año' bʌ ti Judá jini c'ay 
ts'ijbubil bʌ ti' juñilel Jaser: 

19Tsa'ix jili i ñuclel jini israelob ti' joytʌlel. Tsa'ix jiliyob jini ch'ejl bʌ winicob. 

20Mach yomic mi la' tsictesan ya' ti Gat Yic'ot ya' ti tejclum Ascalón, Ame 

tijicñayic mi yubiñob jini filisteojob, Ame mi' tse'tañonla jini winicob mach bʌ anic 
mi' cʌñob Dios. 

21P'ump'un jax jini wits tac am bʌ ti Gilboa, Mach chʌn talix ja'al yic'ot tijil ti 

pejtelel q'uin. Mach i chʌn ac' i wut jini lum ti a witsilel. Come ya'i tsa' bib'esʌnti 
i mʌctijib jini p'ʌtʌlo' bʌ. Tsa'ix jili i yumʌntel Saúl, wa'chocobil bʌ ti Dios. 

22Jini jalʌjb i cha'an bʌ Jonatán tsi' wen tsʌnsa i contra ti pejtelel ora. Tsi' 

loc'sʌbe i ch'ich'el winicob. Jini i yespada Saúl ma'anic ba' ora tsa' to'o sujti ti' 
yotot. 

23Wen p'untʌbilob Saúl yic'ot Jonatán. Wen c'uxbibilob ja'el. Ma'anic tsi' wis 

t'oxoyob i bʌ c'ʌlʌl che' bʌ tsa' chʌmiyob. Ñumen sejbob ti xʌmbal bajche' xiye'. 
Ñumen p'ʌtʌlob bajche' bajlum. 

24X'ixicob ti Israel, uc'tanla Saúl, tsa' bʌ i wen ch'ʌlʌyetla ti la' pislel yic'ot ti oro. 

25Q'uelela bajche' tsa' jiliyob jini ch'ejl bʌ winicob ti guerra. P'ump'un jax tsa' 

chʌmi Jonatán. 

26Wen ch'ijyem jax c pusic'al, c'uxbibil bʌ quermano Jonatán. Ñumen c'ux tsa 

cubi a c'uxbiya bajche' i c'uxbiya x'ixicob. 

27Tsa'ix jiliyob jini ch'ejl bʌ winicob. Tsa'ix jisʌntiyob i ye'tijib ti guerra. Che'ʌch 

ts'ijbubil ti' juñilel Jaser. 

2 Samuel 2 

David tsa' wa'choconti ti rey cha'an Judá 

1Che' bʌ ujtemix pejtel iliyi, David tsi' pejca lac Yum: ¿Yom ba mic letsel majlel 

ti jump'ejl i tejclum Judá? che'en. Lac Yum tsi' sube: Cucu ti letsel, che'en. David 
tsi' cha' c'ajti: ¿Baqui yom mic majlel? che'en. Lac Yum tsi' sube: Yom ma' 
majlel ti Hebrón, che'en. 

2Jini cha'an David tsa' majli yic'ot jini cha'tiquil i yijñam, Ahinoam jini jezreel, 

yic'ot Abigail i yijñam bʌ Nabal ch'oyol bʌ ti Carmel. 

3David tsi' pʌyʌ majlel ja'el i winicob tsa' bʌ ajniyob yic'ot. Tsa' majliyob yic'ot i 

yijñamob ja'el. Ya' tsa' ajniyob ti tejclum i c'aba' Hebrón. 

4Tsa' tiliyob winicob chumulo' bʌ ti Judá. Tsi' wa'chocoyob David ti rey ti' tojlel 

pejtel año' bʌ ti Judá. Tsi' tsictesʌbeyob David bajche' tsi' p'untayob Saúl jini 
ch'oyolo' bʌ ti Jabes ti Galaad come tsajni i mucob Saúl. 

5Che' jini David tsi' chocbeyob majlel cortesía jini año' bʌ ti' Jabes ti Galaad: 

C'ax uts'atetla ti' tojlel lac Yum, come tsa' la' pʌsbe Saúl ñuc bʌ la' c'uxbiya che' 
bʌ tsa' la' mucu. 

6Jini cha'an wʌle la' i cuxbiñetla lac Yum ti' xuc'tʌlel i pusic'al. Joñon ja'el mi caj 

c melbeñetla chuqui uts'at cha'an ili ñuc bʌ e'tel tsa' bʌ la' mele. 

7Jini cha'an wʌle yom p'ʌtʌletla, yom ch'ejletla, come tsa'ix chʌmi Saúl jini la' 

yum. Jini año' bʌ ti Judá tsa'ix i wa'chocoyoñob cha'an mi cochel ti rey ti' tojlelob, 
che'en. 

I yalobil Saúl tsi' cajata i yumʌntel Saúl 

8Pero Abner i yalobil Ner, ñuc bʌ yumʌl ti' tojlel i soldadojob Saúl, tsi' pʌyʌ 

Isboset i yalobil Saúl. Tsi' pʌyʌ majlel c'ʌlʌl ti Mahanaim. 

9Ya'i tsi' wa'choco ti rey ti' tojlel año' bʌ ti Galaad, yic'ot Gesuri, yic'ot Jezreel, 

yic'ot Efraín, yic'ot Benjamín, yic'ot pejtelel jini israelob. 

10Anix cha'c'al i jabilel Isboset i yalobil Saúl che' bʌ tsa' caji i cha'len yumʌl ti' 

tojlel israelob. Cha'p'ejl jab tsi' cha'le yumʌl. Pero pejtelel jini año' bʌ ti Judá tsi' 
tsajcayob David. 

11Ojlil i waxʌcp'ejl jab David tsi' cha'le yumʌl ya' ti Hebrón ti tojlel jini año' bʌ ti 

Judá. 

12Abner i yalobil Ner tsa' loq'ui ti Mahanaim yic'ot pejtelel jini soldadojob i cha'an 

Isboset (i yalobil Saúl). Tsa' c'otiyob ti Gabaón. 

13Joab (i yalobil bʌ Sarvia) yic'ot jini soldadojob i cha'an David tsa' loq'uiyob ti 

Hebrón. Tsa' c'oti i tajob i bʌ ya' ti' tojel jini ts'ajquibil bʌ ja' ti Gabaón. I winicob 
David tsa' wa'leyob ti junwejl. I contrajob tsa' wa'leyob ti yambʌ junwejl. 

14Abner tsi' sube Joab: Mi uts'at ma' wubin, subeñob tilel jini ch'iton winicob 

cha'an mi' cha'leñob leto quic'ot lojon, che'en. Joab tsi' jac'ʌ: Yom cu. La' 
majlicob, che'en. 

15Che' jini tsa' yajcʌntiyob lajchʌntiquil i winicob Isboset, benjamiñob, yic'ot 

lajchʌntiquil i winicob David. 

16Ti jujuntiquil tsi' chucu i contra ti' tsutsel i jol. Tsi' sʌl jec'be i ch'il'at ti espada. 

Che'i tsa' chʌmiyob ti pejtelelob. Jini cha'an tsa' otsʌnti i c'aba' jini lum ti Gabaón 
ba' tsa' yajliyob, Helcat Hazurim. Jiñʌch i yajñib espada jay bʌ i yej. 

17Wen bʌbʌq'uen jax ili querra ti jini q'uin. Abner yic'ot jini israelob ma'anic tsa' 

mʌjliyob i cha'an, come i soldadojob David tsi' jisayob. 

18Ya' añob uxtiquil i yalobilob Sarvia: Joab yic'ot Abisai yic'ot Asael. Ili Asael 

wen ajñel yujil xʌmbal che' bajche' chijmay. 

19Asael tsa' caji i yajñesan Abner. Ma'anic tsi' wis tʌts'ʌ i bʌ, mi ti' ts'ejic mi ti' 

ñojic. 

20Tsi' sutq'ui i bʌ Abner. Tsi' yʌlʌ: ¿Mach ba jatetic Asael? che'en Abner. Jini 

tsi' jac'ʌ: Joñon cu, che'en. 

21Abner tsi' sube: Yom ma' tʌts' a bʌ ti a ñoj o mi ti a ts'ej. Yom ma' chuc yambʌ 

winic. Chilben pejtelel chuqui an i cha'an, che'en. Pero Asael ma'anic tsi' jac'ʌ i 
tʌts' i bʌ. 

22Abner tsi' cha' sube Asael ti cha'yajlel: Yom ma' tʌts' a bʌ tic tojlel. ¿Yom ba 

mic tsʌnsañet? ¿Bajche' mi caj c cha' pejcan a wʌscun Joab? che'en. 

23Che' jini Abner tsi' sutq'ui i c'ʌb ti' pat cha'an mi' sʌl jec' Asael che' ma'anic tsi' 

tʌts'ʌ i bʌ. Tsa' sʌl ñumi ti' ch'i'lat c'ʌlʌ ti junwejl i pat. Ya' tsa' yajli. Ya' tsa' 
wa'leyob pejtelel jini xñumelob woli bʌ i tilelob. Ya' jach tsa' cʌleyob ba' ñolol i 
bʌc'tal Asael. 

24Pero Joab yic'ot Abisai tsa' caji i sajcañob Abner. Wolix ti ic'an che' bʌ tsa' 

c'otiyob ya' ti bujtʌl i c'aba' Amma am bʌ ti' tojel Gía, ti' bijlel Gabaón. 

25Tsi' tempayob i bʌ jini benjamiñob ti' tojlel Abner cha'an mi' melob ti junmojt 

jach i soldadojob. Ya' tsa' ajniyob ti bujtʌl i c'aba' Amma. 

26Abner tsi' sube Joab: ¿Jala to ba mi caj i chʌn jilelob winicob ti espada? 

¿Mach ba a wujilic woli jach lac p'ojlesan wocol? Che' ti' yujtibal cabʌlix lac 
ch'ijiyemlel. ¿Baqui to ora mi caj a subeñob a soldadojob cha'an mi cʌy i 
yajñesañob i pi'ʌlob? che'en. 

27Joab tsi' jac'ʌ: Tsa'ic a wʌn subu che' bajche' wʌle ma'anic tsa' tejchi guerra 

sajmʌl ti sʌc'ajel. Che'ic jini lu' sujtemonix lojon ti cotot. Melel che' bajche' cuxul 
Dios, che'en. 

28Jini cha'an Joab tsi' wusu jini xulub. Ti pejtelel winicob tsi' cʌyʌyob leto. 

Ma'anix tsi' chʌn cha'leyob guerra yic'ot israelob. 

29Abner yic'ot pejtelel i pi'ʌlob ti jump'ejl ac'ʌlel tsa' ñumiyob majlel ya' ti Arabá. 

Tsa' c'axiyob ti Jordán ja'. Tsa' ñumiyob ti pejtelel Bitrón c'ʌlʌl tsa' c'otiyob ti 
Mahanaim. 

30Joab tsi' much'q'ui pejtel jini winicob che' bʌ tsi' cʌyʌ i yajñesan Abner. Woli 

jach ti falta Asael yic'ot bolonlujuntiquil (19) i winicob David. 

31Pero i winicob David tsa'ix i mʌlbeyob i winicob Benjamín yic'ot i winicob 

Abner. Tsi' tsʌnsayob waxʌclujunc'al (360) winicob. 

32Tsi' q'uecheyob majlel i bʌc'tal Asael. Tsi' mucuyob ya' ti Belén ba' mucbil i 

tat. Jump'ejl ac'ʌlel tsi' cha'le xʌmbal Joab yic'ot i winicob. Wolix i sʌc'an pañimil 
che' bʌ tsa' c'otiyob ti Hebrón. 

2 Samuel 3 

1Cabʌl guerra tsa' ujti ti' tojlel i pi'ʌlob Saúl yic'ot i pi'ʌlob David, pero chʌn p'ʌtʌl 

to tsa' ajni David che' bʌ tsa' caji i c'unte c'un'an i pi'ʌlob Saúl. 

I yalobilob David tsa' bʌ i yilayob pañimil ti Hebrón 
(1 Cr. 3.1-4) 

2Jini ascuñʌl bʌ i yalobil David jiñʌch Amnón (i yalobil Ahinoam ch'oyol bʌ ti 

Jezreel). 

3I cha'ticlel bʌ i yalobil jiñʌch Quileab (i yalobil Abigail tsa' bʌ cʌle ti meba' che' 

bʌ tsa' chʌmi Nabal ch'oyol bʌ ti Carmel). I yuxticlel i yalobil jiñʌch Absalón (i 
yalobil Maaca, i yalobil Talmai, jini rey ti Gesur). 

4I chʌncticlel i yalobil jiñʌch Adonías (i yalobil Haguit). I jo'ticlel i yalobil jiñʌch 

Sefatías (i yalobil Abital). 

5I wʌcticlel i yalobil jiñʌch Itream (i yalobil Egla i yijñam David). Pejtelel iliyi tsi' 

yilayob pañimil ti Hebrón. 

Abner tsi' wa'choco i t'an ti' tojlel David 

6Che' woliyob to ti guerra i pi'ʌlob Saúl ti' contra David, Abner tsa' caji ñuc'an ti' 

tojlel i pi'ʌlob Saúl. 

7An juntiquil x'ixic i c'aba' Rizpa (i yalobil Aja). Jiñʌch i yixic Saúl. Isboset tsi' 

sube Abner: ¿Chucoch tsa' c'oti a pejcan i yixic c tat? che'en. 

8Abner tsa' wen mich'a cha'an jini t'an tsa' bʌ i yʌlʌ Isboset. Abner tsi' yʌlʌ: 

¿Ts'i'on ba cha'an mic lemben i c'ʌb Judá? C'ʌlʌ wʌle tsa'ix c wen colta i pi'ʌlob 
Saúl. Ma'anic tsa cʌc'ʌyetla ti' c'ʌb David. Wʌle wolix a pʌc'on ti mulil yic'ot jini 
x'ixic. 

9Mux caj a toj yic'ot Dios. Mi caj j coltan David cha'an mi' ts'ʌctiyel i t'an lac Yum 

tsa' bʌ i sube David. 

10Come lac Yum tsi' yʌq'ue David i yumʌntel Saúl. Mi caj i yochel ti' wenta. 

David mi caj i cha'len yumʌl ti Israel yic'ot ti Judá c'ʌlʌl ti Dan c'ʌlʌl ti Beerseba. 
Che' tsi' yʌlʌ Abner. 

11Jini Isboset ma'anic bajche' tsa' mejli i jac'ben i t'an Abner, come woli' wen 

bʌc'ñan. 

12Che' jini Abner tsi' choco majlel winicob i suben David: ¿Majqui i cha'an 

pejtelel ili lum? Yom mi lac tem lac t'an. Mi caj c cha'len wersa cha'an mi' 
yochelob ti a wenta pejtelel israelob, che'en. 

13David tsi' sube: Uts'at, mux c laje' c t'an quic'otet. Pero junchajp jach mic wʌn 

c'ajtibeñet. Mach ma' to'ol tilel a q'uelon jinto ma' ñaxan pʌy tilel Mical i yalobil 
Saúl, che'en. 

14David tsi' choco majlel winicob ba'an Isboset (i yalobil Saúl) cha'an mi' suben: 

Cha' chocbeñon tilel quijñam Mical, come jiñʌch tsa' bʌ c taja ti' q'uexol jo'c'al i 
pʌchʌlel filisteojob. Jiñʌch i tojol c'ajtibil bʌ cha'an a tat, che'en. 

15Che' jini Isboset tsi' chocbe majlel. Tsi' chili loq'uel jini x'ixic ti' tojlel i ñoxi'al i 

c'aba' Paltiel (i yalobil Lais). 

16I ñoxi'al Mical tsa' caji i tsʌclen majlel che' bʌ woli ti xʌmbal majlel. Woli ti 

uq'uel majlel c'ʌlʌl tsa' c'oti ti Bahurim. Abner tsi' sube: Cucux ti sujtel, che'en. 
Che' jini tsa' sujti jini winic. 

17Abner tsi' cha'le t'an yic'ot jini xñoxob año' bʌ ti' lumal Israel. Tsi' yʌlʌ: Anix 

ora la' wom la' wotsan David ti rey ti la' tojlel. 

18Cha'lenix la mecu, come lac Yum tsa'ix i yʌlʌ: “Mi caj j c'ʌn David cha'an mic 

loc'san Israel ti' c'ʌb filisteojob yic'ot ti' c'ʌb pejtelel i contrajob”, che'en. 

19Che' ja'el Abner tsi' pejca jini año' bʌ ti Benjamín. Tsa' majli Abner ti Hebrón 

ba'an David cha'an mi' suben pejtelel chuqui tac yomob i mel jini israelob yic'ot 
jini benjamiñob. 

20Che' bʌ tsa' c'oti ba'an David yic'ot junc'al winicob, David tsi' chajpʌbeyob i 

bʌl i ñʌc' Abner yic'ot pejtelel i winicob tsa' bʌ i pi'leyob tilel. 

21Abner tsi' sube David: Mux c majlel c pejcan pejtelel israelob cha'an mi' temob 

i t'an, cha'an mi' yotsañetob ti rey ti' tojlelob. Che' jini mi mejlel a subeñob 
pejtelel chuqui a wom, che'en. Che' jini tsi' cʌyʌyob i bʌ David yic'ot Abner. Tsa' 
majli Abner ti' ñʌch'tʌlel i pusic'al. 

Joab tsi' tsʌnsa Abner 

22Awilan wolix i sujtelob i soldadojob David yic'ot Joab. Woli' ch'ʌmob tilel cabʌl 

chubʌ'añʌl tsa' bʌ i tajayob ti guerra. Pero mach ya'ix an Abner yic'ot David ya' 
ti Hebrón, come majlemix ti' ñʌch'tʌlel i pusic'al. 

23Che' bʌ tsa' c'oti Joab yic'ot pejtelel jini soldadojob tsajniyo' bʌ yic'ot ti guerra, 

tsa' subenti cha'an tsi' pejca jini rey Abner i yalobil Ner, pero cha' sujtemix ti' 
ñʌch'tilel i pusic'al. 

24Joab tsa' majli ba'an rey. Tsa' caji i yʌ'len: ¿Chuqui tsa' mele? Come wʌle 

tsa'ix tili Abner i pejcañet. ¿Chucoch tsa' wʌc'ʌ ti sujtel? 

25Wen cʌmbil a cha'an Abner (i yalobil Ner). Tsa' jach tili i lotiñet cha'an mi' cʌn 

baqui ma' loq'uel, yic'ot baqui ma' wochel, yic'ot pejtelel chuqui ma' mel, che'en. 

26Che' bʌ loq'uemix Joab ba'an David, tsi' cha' choco winicob cha'an mi' pʌyob 

Abner. Tsi' tajayob ba'an jini pozo i c'aba' Sira. Tsi' cha' pʌyʌyob, pero mach 
wis yujilic David chuqui woli' yujtel. 

27Che bʌ tsa' cha' c'oti Abner ya' ti Hebrón, Joab tsi' mucu pʌyʌ Abner cha'an 

mi' bajñel pejcan ba'an colem tranca. Ya'i tsi' q'uextʌbe i mul cha'an tsi' 
tsʌnsʌbe i yeran, Asael. Tsi' sʌl jeq'ue ti' yojlil i ch'il'at. Che' jini tsa' chʌmi Abner. 

28Che' bʌ tsi' yubi David chuqui tsa' ujti, tsi' yʌlʌ: Mic sub ti' tojlel Dios, mach c 

mulic, mach i mulic c pi'ʌlob ja'el cha'an tsa' tsʌnsʌnti Abner (i yalobil Ner). 

29La' ajnic ti' wenta Joab yic'ot pejtelel año' bʌ ti' yotot. Ti pejtelel ora la' ajnic 

c'amʌjel ti' yotot, yic'ot leco tac bʌ i tsoy, yic'ot tiquin tac bʌ i yoc. Uts'at mi' laj 
chʌmelob ti espada yic'ot ti wi'ñal jini año' bʌ ti' yotot Joab, che'en. 

30Abner tsi' tsʌnsa Asael ti guerra ya' ti Gabaón. Jini cha'an Joab yic'ot Abisai i 

yeran tsi' tsʌnsayob Abner. 

31Pero David tsi' sube Joab yic'ot pejtelel jini año' bʌ ti tejclum: Yom mi la' tsil 

la' bujc. Yom mi la' mel la' pusic'al cha'an tsa' chʌmi Abner, che'en. David tsi' 
cha'le xʌmbal majlel ti' pat jini ch'ujlelʌl. 

32Che' jini tsi' q'uecheyob majlel i bʌc'tal Abner c'ʌlʌl ti Hebrón cha'an mi' 

mucob. Jini rey c'am tsi' cha'le uq'uel yic'ot pejtelel jini año' bʌ ti tejclum. 

33Ch'ijiyem jax tsi' cha'le t'an. Tsi' yʌlʌ: ¿Che' ba yom mi' chʌmel Abner che' 

bajche' mi' chʌmel juntiquil mach bʌ anix i c'ʌjñibal? 

34Ma'anic ba' ora tsa' cʌjchi a c'ʌb yic'ot a woc. Pero tsa' tsʌnsʌntiyet che' 

bajche' xñujp'el ti' p'ʌtʌlel jontol bʌ winicob, che'en. 

35Pejtelel i pi'ʌlob ti tejclum tsi' wersa subeyob David cha'an mi' c'ux i waj che' 

q'uiñil to. Pero David tsi' yʌlʌ: La' i coltañon lac Yum. Ma'anic chuqui mi caj j 
c'ux jinto mi' bʌjlel q'uin, che'en. 

36Che' bʌ tsi' yubibeyob i t'an David pejtelel winicob x'ixicob, uts'at tsi' q'ueleyob 

David yic'ot pejtelel chuqui tac tsi' mele. 

37Ti pejtelel jini tejclum tac ti pejtelel Israel tsi' ch'ʌmbeyob isujm mach i mulic 

jini rey che' bʌ tsa' chʌmi Abner (i yalobil Ner). 

38Jini rey tsi' sube x'e'telob i cha'an: ¿Mach ba la' wujilic? Jiñʌch ñuc bʌ yumʌl 

ti' lumal Israel jini tsa' bʌ chʌmi. 

39C'uñonix wʌle, anquese yajcʌbilon cha'an mi cochel ti yumʌl, come ili winicob 

(i yalobilo' bʌ Sarvia) wen tsʌtsob i pusic'al tic tojlel. Lac Yum la' i yʌq'ueñob i 
toj i mul jini mu' bʌ i cha'leñob jontolil. Che' tsi' yʌlʌ David. 

2 Samuel 4 

Tsa' tsʌnsʌnti Isboset 

1Che' bʌ tsi' yubi Isboset (i yalobil Saúl) chʌmenix Abner, tsa' caji ti bʌq'uen. 

Pejtelel jini israelob tsi' cha'leyob bʌq'uen. 

2An i cha'an Isboset cha'tiquil i yumob soldadojob. Juntiquil jiñʌch Baana. 

Yambʌ jiñʌch Recab i yalobilobʌch Rimón chumul bʌ ti Beerot. Ochem Beerot 
ti' wenta Benjamín. 

3Jini ch'oyolo' bʌ ti Beerot tsa' ñumiyob majlel ti Gitaim. C'ʌlʌl wʌle ya' añob che' 

bajche' xjula'ob, come mach mero i lumalic. 

4An ja'el juntiquil i yalobil Jonatán mach bʌ wenic i yoc. An jax to jo'p'ejl i jabilel 

che' bʌ tsi' yubiyob ti Jezreel chʌmeñobix Saúl yic'ot Jonatán. Ti jim bʌ ora jini 
xmec' alʌl tsi' meq'ue majlel ti puts'el. Che' bʌ woli ti ajñel majlel, tsi' yʌsa jini 
alʌl. Tsa' asiyi i yoc. I c'aba' jini alʌl jiñʌch Mefiboset. 

5Recab yic'ot Baana (i yalobilob Rimón ch'oyol bʌ ti Beerot) tsa' ochiyob ya' ti' 

yotot Isboset ya' ba' ñolol ti' wʌyib woli' c'aj i yo che' ti xinq'uiñil. 

6-7Tsa' ochiyob ti mal cha'an mi' q'uechob loq'uel trigo tsi' poj meleyob. Pero ti 

cha'ticlel tsi' lowoyob Isboset ti' ñʌc'. Tsi' set' t'ojbeyob i bic'. Tsi' wox 
ch'ʌmbeyob majlel i jol. Tsa' puts'iyob majlel. Tsi' tsajcayob majlel jini Arabá 
c'ʌlʌl tsa' c'otiyob ti Hebrón. 

8Tsi' yʌq'ueyob David i jol Isboset. Tsi' subeyob: Wʌ'ix an i jol Isboset (i yalobil 

Saúl) tsa' bʌ i contrajiyet, yom bʌ i tsʌnsañet. Lac Yum tsa'ix i q'uextʌbe i mul 
Saúl yic'ot i p'olbal ti a tojlel, che'ob. 

9Pero David tsi' jac'be Recab yic'ot Baana (i yalobilo' bʌ Rimón chumul bʌ ti 

Beerot): Lac Yum tsi' coltayon ti pejtelel wocol. ¿Mach ba anic mi la' bʌcñan jini 
cuxul bʌ Dios? 

10Che' bʌ tsa' tili winic i subeñon chʌmenix Saúl, tsi' lon ña'ta mi caj cʌq'uen i 

majtan che' bʌ tsa' tili i subeñon. Pero tsac chucu, tsa cʌc'ʌ ti tsʌnsʌntel ti Siclag 
cha'an i q'uexol i t'an tsa' bʌ i subeyon. 

11Ñumen mi caj cʌq'ueñob i toj i mul xjontolilob mu' bʌ i tsʌnsañob toj bʌ winic 

ti' yotot che' an ti' wʌyib, che'en. ¿Mach ba yomic mi cʌc' ti la' wenta cha'an mi 
la' tojben i ch'ich'el? ¿Mach ba yomic mic junyajlel jisañetla ila ti pañimil? 
che'en. 

12Che' jini David tsi' yʌc'ʌ i t'an. Jini x'e'telob i cha'an tsi' tsʌnsayob. Tsi' set' 

t'ojbeyob loq'uel i c'ʌb yic'ot i yoc. Ya' tsi' jich' ac'ʌyob ti' tojel jini ts'ajquibil bʌ ja' 
ya' ti Hebrón. Tsi' ch'ʌmbeyob i jol Isboset. Tsa' majli i mucob ya' ba' tsa' mujqui 
i bʌc'tal Abner. 

2 Samuel 5 

Tsa' wa'choconti David ti' rey israelob 
(1 Cr. 11.1-3) 

1Tsa' c'oti i pejcañob David ya' ti Hebrón pejtelel israelob ti mojt ti mojt. Tsi' 

yʌlʌyob: Wʌ' añon lojon. Junsujm jach c bʌc'tal lojon yic'ot a bʌc'tal. Junsujm 
jach c bʌquel lojon yic'ot a bʌquel. 

2Come ti yambʌ ora che' woli to i cha'len yumʌl Saúl tic tojlel lojon, jatet tsa' 

majliyet ti guerra yic'ot soldadojob. Tsa' cha' sujtiyob a wic'ot. Mach jinic jach, 
pero lac Yum tsi' subeyet ja'el: “Yom ma' cʌntʌbeñon c tejclum Israel. Mux caj 
a cha'len ñuc bʌ yumʌl ti' tojlelob”, che'en lac Yum. Che' tsi' yʌlʌyob israelob. 

3Che' jini tsa' c'otiyob ti Hebrón pejtelel jini xñoxob. Jini rey David tsi' laja i t'an 

yic'otob ti' wut lac Yum. Tsi' wa'chocoyob David ti rey ti' tojlel israelob. 

4Anix lujump'ejl i cha'c'al i jabilel David che' bʌ tsa' caji i tech i yumʌntel. Cha'c'al 

jab tsi' cha'le i yumʌntel. 

5Ojlil i waxʌcp'ejl jab tsi' cha'le i yumʌntel ti Hebrón ti' tojlel año' bʌ ti Judá. 

Uxlujump'ejl i cha'c'al (33) jab tsi' cha'le i yumʌntel ti Jerusalén ti' tojlel pejtel 
Israel yic'ot Judá. 

David tsi' ch'ʌmʌ Sion 
(1 Cr. 11.4-9) 

6Tsa' majli ti guerra jini rey David yic'ot i winicob ti contra Jerusalén ba' 

chumulob jini jebuseojob. Come jini jebuseojob tsi' subeyob David: Mach mejlic 
a wochel ilayi, come jini xpots' yic'ot mach bʌ weñobic i yoc mi caj i choquetob 
loq'uel, che'ob. Tsi' lon ña'tayob mach mejlic ti ochel David. 

7-8Pero David tsi' subeyob i soldadojob: Cucula ti letsel ti' bej yoc ja' c'ʌlʌl mi la' 

c'otel ti tejclum. Yom mi la' tsʌnsan jini xpots' bʌ yic'ot mach bʌ weñobic i yoc. 
Muc' abi i choquetla loq'uel, che'en. Che' jini David tsi' ch'ʌmʌ jini wen melbil bʌ 
tejclum i c'aba' Sion. Jiñʌch i tejclum David. Jini cha'an mi la cʌl: Jini xpots'ob 
yic'ot mach bʌ weñobic i yoc mi' mʌjlelob i cha'an, cho'onla. 

9Jini cha'an David tsa' caji ti chumtʌl ti jini wen melbil bʌ tejclum. Tsi' yotsʌbe i 

c'aba' I Tejclum David. Tsi' ts'ajqui wen tac bʌ otot c'ʌlʌl ti Milo c'ʌlʌl ti' yojlil 
tejclum. 

10Che' jini tsa' utsi p'ojli i p'ʌtʌlel David. Jini lac Yum Dios, jini Yumʌl ti Panchan 

yic'ot ti Pañimil, an yic'ot David. 

Hiram tsi' choco majlel x'ac' jun ba'an David 
(1 Cr. 14.1-2) 

11Hiram i rey jini año' bʌ ti Tiro, tsi' choco majlel x'ac' juñob ba'an David. Tsi' 

choco majlel ch'ujte', yic'ot xjuc' te'ob yujilo' bʌ i melol otot, yic'ot yujilo' bʌ i 
ts'ajquintel otot, cha'an mi' melbeñob i yotot David. 

12Jini cha'an David tsi' ña'ta isujm lac Yum tsi' wa'choco ti rey. Tsi' ñuq'uesʌbe 

i yumʌntel come c'ux tsi' yubi Israel, jini tejclum yajcʌbil bʌ i cha'an. 

I yalobilob David tsa' bʌ i yilayob pañimil ti Jerusalén 
(1 Cr. 3.5-9; 14.3-7) 

13Che' bʌ tsa' loq'ui David ti Hebrón cha'an mi' chumtʌl ti Jerusalén, tsa' to i cha' 

pʌyʌ yan tac bʌ i yijñam David. Tsi' yila pañimil ch'iton bʌ yic'ot xch'oc bʌ i 
yalobilob. 

14Jiñʌch i c'aba' i yalobilob tsa' bʌ i yilayob pañimil ti Jerusalén: Samúa, Sobab, 

Natán, Salomón, 

15Ibhar, Elisúa, Nefeg, Jafía, 

16Elisama, Eliada yic'ot Elifelet. 

David tsi' jisa jini filisteojob 
(1 Cr. 14.8-17) 

17Che' bʌ tsi' yubiyob filisteojob wa'chocobilix David ti rey ti' tojlel israelob, tsa' 

caji i contrajiñob David yic'ot pejtelel i soldadojob. Che' bʌ tsi' yubi David, ti ora 
tsa' majli ba' wen ts'ajquibil. 

18Tsa' tiliyob jini filisteojob. Tsa' pam jijliyob ti joctʌl i c'aba' Refaim. 

19David tsi' pejca lac Yum: ¿Yom ba mic majlel c cha'len guerra ti' contra 

filisteojob? ¿Mu ba caj a wʌc'ob tij c'ʌb? che'en. Lac Yum tsi' sube David: Cucu 
come ti isujm mi caj c'ʌc' jini filisteojob ti a c'ʌb, che'en. 

20Che' jini tsa' majli David ba'an Baal Perazim. Ya'i tsi' mʌlʌ David. Tsi' yʌlʌ: Lac 

Yum tsa'ix i jisʌbeyon j contrajob ti' tojel c wut che' bajche' but'ja' mu' bʌ i pajmel 
loq'uel ti' ti' pa', che'en. Jini cha'an tsa' otsʌbenti i c'aba' Baal Perazim. 

21Ya' tsi' cʌyʌyob i dioste'ob. David yic'ot i soldadojob tsi' laj puluyob. 

22Pero tsa' cha' tiliyob ti guerra jini filisteojob. Tsa' cha' ochiyob ti joctʌl i c'aba' 

Refaim. 

23David tsi' cha' c'ajtibe lac Yum. Lac Yum tsi' yʌlʌ: Mach yomic ma' letsel 

majlel. Yom mi la' joy mʌctañob ti' pat ya' ti' tojel jini bálsama te'. 

24Che' ma' wubin t'an che' bajche' xʌmbal ti' pam jini bálsama te', ti jim bʌ ora 

yom ma' cha'len wersa, come che' jini loq'uemonix ti' tojel a wut cha'an mic jisan 
jini filisteojob. Che' tsi' yʌlʌ lac Yum. 

25Che'ʌch tsi' mele David che' bajche' tsi' sube lac Yum. Tsi' laj jisa jini filisteojob 

c'ʌlʌl ti Geba, c'ʌlʌl ba' mi la cochel ti Gezer. 

2 Samuel 6 

David tsi' lon ñopo i ch'ʌm majlel jini Arca ya' ti Jerusalén 
(1 Cr. 13.5-14) 

1David tsi' cha' much'qui pejtel jini yajcʌbilo' bʌ ti' tojlel israelob, lujuntiquil i 

cha'c'al mil (30,000) winicob. 

2Tsi' teche xʌmbal yic'ot pejtelel jini yajcʌbilo' bʌ winicob ti Israel. Tsa' majliyob 

ti Baala ti Judá cha'an mi' ch'ʌmob tilel jini Arca i cha'an lac Yum. Jiñʌch Arca 

ba' mi' tsictiyel i c'aba' lac Yum, i Yum Panchan yic'ot Pañimil, buchul bʌ ti' 
yumʌntel ti' tojlel jini querubiñob. 

3Tsi' c'ʌcchocoyob jini Arca ti' pam jump'ejl tsiji' bʌ carreta. Tsi' ch'ʌmʌyob 

loq'uel ti' yotot Abinadab, ya' ti bujtʌl. Uza yic'ot Ahío i yalobilob Abinadab woli' 
toj'esañob majlel jini carreta ba' c'ʌcʌl jini Arca i cha'an Dios. 

4Che' bʌ tsi' cʌyʌyob i yotot Abinadab am bʌ ti bujtʌl, Ahío tsa' majli ti ñaxan ti' 

tojel jini Arca. 

5David yic'ot pejtelel israelob woliyob ti son ti' tojlel lac Yum cha'an mi' 

ch'ujutesañob yic'ot c'ay, yic'ot arpa, yic'ot salterio, yic'ot pandero, yic'ot flauta, 
yic'ot címbalo. 

6Pero che' bʌ tsa' c'otiyob ba' mi' jats'ob trigo ti' lum Nacón, jini wacax tsi' p'ojqui 

i yoc. Colel i yajlel. Jini cha'an Uza tsi' sʌts'ʌ i c'ʌb ya' ba'an i yArca lac Yum. 
Tsʌts tsi' chucu. 

7Che' jini tsa' bʌc' c'oti i mich'lel lac Yum ti' tojlel Uza. Ti ora jach tsa' chʌmi ya' 

ti' t'ejl jini Arca. 

8Che' jini tsa' mich'a David che' bʌ tsi' tsʌnsa Uza lac Yum. Jini cha'an tsa' 

otsʌbenti i c'aba' jini ajñibʌl Pérezuza. Che'ʌch i c'aba' c'ʌlʌl wʌle. 

9Ti jim bʌ q'uin David tsa' caji i wen bʌc'ñan lac Yum. Tsi' yʌlʌ: ¿Bajche' mi 

mejlel i tilel tic tojlel jini Arca i cha'an lac Yum? che'en. 

10Mach chʌn yomix i ch'ʌm tilel jini Arca ya' ti Jerusalén. Jini cha'an tsi' xoyoyob 

i bijlel. Tsa' majliyob ti' yotot Obed Edom jini geteo. 

11Ya' tsa' cʌle jini Arca i cha'an lac Yum ti' yotot Obed Edom jini geteo uxp'ejl 

uw. Lac Yum tsi' wen colta Obed Edom yic'ot pejtelel año' bʌ ti' yotot. 

David tsi' ch'ʌmʌ majlel jini Arca ti Jerusalén 
(1 Cr. 15.1—16.6) 

12An majqui tsi' sube David: Lac Yum woli' wen coltan jini año' bʌ ti' yotot Obed 

Edom yic'ot pejtelel chuqui tac an i cha'an, cha'an ti' caj jini Arca i cha'an Dios, 
che'en. Jini cha'an tsa' majli David ti' tijicñʌyel i pusic'al cha'an mi' loc'san ti' 
yotot Obed Edom, cha'an mi' cha' ch'ʌm tilel ti Jerusalén. 

13Che' an jax to wʌcxajc tsi' yʌc'ʌyob i yoc jini woli bʌ i q'uechob majlel jini Arca, 

tsa' wa'leyob ti bij. David tsa' caj i tsʌnsʌben i majtan lac Yum, juncojt tat wacax 
yic'ot tat tiñʌme'. 

14David tsi' chʌn cha'le tijp'ejl ti' tijicñʌyel i pusic'al ti' tojlel lac Yum, lʌpbil i cha'an 

jump'ejl bujcʌl lino bʌ pisil. 

15Tijicñayob i pusic'al tsi' cha' ch'ʌmʌyob sujtel jini Arca i cha'an lac Yum. Tsi' 

wusuyob majlel trompeta tac, tsi' cha'leyob c'ay. 

16Che' bʌ woli' c'otel ti Jerusalén jini Arca i cha'an lac Yum, ya' wa'al Mical i 

yixic'al Saúl ti ventana. Tsi' q'uele che' woli ti ñuqui tijp'el David ti' tojlel lac Yum. 
Mical i yijñam David tsi' mucu ts'a'le i ñoxi'al ti' pusic'al. 

17Che' jini tsi' yotsayob jini Arca i cha'an lac Yum ya' ti' yojlil i mal Tabernáculo. 

David tsi' wa'choco. Tsi' pulbe tsʌnsʌbil bʌ i majtan lac Yum. 

18Che' bʌ ujtemix i yʌq'uen pulbil bʌ i majtan lac Yum, David tsi' yʌq'ue i yutslel 

i t'an pejtelel winicob ti' c'aba' lac Yum. 

19Tsa' caji i pucbeñob waj yic'ot we'elʌl, yic'ot tiquin bʌ ts'usub jini israelob. Che' 

ujtemix ti pejtelel, jini winicob x'ixicob tsa' sujtiyob majlel ti' yotot ti jujuntiquilob. 

20Tsa' sujti majlel David ti' yotot cha'an mi' yʌc' i yutslel i t'an. Pero Mical tsa' tili 

i taj David. Tsi' yʌlʌ: ¿I t'ojol ba chuqui tsa' mele sajmʌl? ¿Che' ba yom mi' mel 
i rey israelob? Che' bʌ tsa' jocho a pislel ti' wut jini xch'ocob, tsa' pʌsʌ a bʌ 
bajche' tonto bʌ winic, che'en. 

21David tsi' jac'be Mical: Che'ʌch tsac cha'le ti' tojlel lac Yum tsa' bʌ i yajcayon 

che' cuxul to a tat yic'ot pejtelel i pi'ʌlob. Tsi' yʌq'ueyon c yumʌntel ti' tojlel Israel 
i tejclum lac Yum. Jini cha'an yom tijicña mic pʌs c bʌ ti' tojlel lac Yum. 

22Tijicñayon che' mi cʌc' ti ñuc lac Yum anquese ts'a'lebilon. Mach ñuquic mij 

q'uel c bʌ, pero jini xch'ocob woli bʌ a taj ti a t'an mi caj i q'ueloñob ti ñuc, che'en. 

23Mical i yixic'al Saúl ma'anic i yalobil. Jochol tsa' cʌle c'ʌlʌl tsa' chʌmi. 

2 Samuel 7 

Jini xuc'ul bʌ t'an tsa' bʌ i mele Dios yic'ot David 
(1 Cr. 17.1-27) 

1Tsa' c'axi ti chumtʌl jini rey David ti ñuc bʌ i yotot. Lac Yum tsi' c'unte' lajmesa 

guerra ti' tojlel i contrajob ti jujunwejl. 

2Jini rey tsi' sube jini x'alt'an Natán: Q'uele bajche' añon wʌle come wʌ' 

chumulon ti colem otot melbil bʌ ti ch'ujte', pero jini Arca i cha'an lac Yum an 
jach ti juntsajl melbil bʌ ti pisil, che'en. 

3Natán tsi' sube jini rey: Mele pejtel chuqui a wom, come lac Yum woli' coltañet, 

che'en. 

4Awilan ti jini jach bʌ ac'ʌlel tsa' tili i t'an lac Yum ba'an Natán. Tsi' sube: 

5Cucu suben c winic David: “Jiñʌch i t'an a Yum: ¿Mu' ba caj a melbeñon cotot 

cha'an c chumlib? 

6Come ti isujm ma'anic ba' ora tsa' wis ajniyon ti otot c'ʌlʌl che' bʌ tsac loc'sa 

jini israelob ti Egipto. Ya jach ti pisil bʌ otot tsac cha'le xʌmbal quic'ot c cha'año' 
bʌ. 

7Che' bʌ tsac pi'leyob majlel baqui jach tsac sube jini israelob, ¿tsa' ba j 

c'ajtibeyob cotot jini año' bʌ i ye'tel ti' tojlel israelob? Ma'anic tsac sube mi 
juntiquilic cha'an mi' melbeñon cotot ti ch'ujte'”. 

8Jini cha'an suben c winic David: “Che'ʌch woli' yʌl i Yum Panchan yic'ot 

Pañimil: Joñon tsac loc'sayet ti a we'tel ya' ba' tsa' cʌnta tiñʌme'. Tsa cotsayet 
ti' yum israelob cha'an ma' cʌntan c tejclum. 

9Tsa'ix ajniyon quic'otet baqui jach tsa' ñumiyet. Tsa'ix c jisa pejtelel winicob 

tsa' bʌ tiliyob ti a contra. Mi caj cʌc' ti cʌjñel a c'aba' ti' tojlel ñuc bʌ winicob ti 
pañimil. 

10Mux caj cʌq'ueñob i lum c winicob ba' mi' cajelob ti chumtʌl. Ya'i mi caj i 

yajñelob ti pejtelel q'uin. Ma'anic majqui mi caj i chʌn loc'sañob. Jini xjontolilob 
mach mejlix i chʌn tic'lañob che' bajche' ti ñaxan 

11che' bʌ tsac wa'choco juezob ti' tojlel c tejclum israel c'ʌlʌl wʌle. Mi caj cʌq'uet 

ti chumtʌl ti ñʌch'ʌl ti' tojlel a contrajob. Lac Yum wolix i subeñet mi caj i 
xuc'chocoñet yic'ot a p'olbal ti a we'tel ti' tojlel israelob. 

12Che' ts'ʌctʌyemix a jabilel, che' ma' majlel a c'aj a wo ba'an a tatob, che' jini 

mi caj c tech juntiquil a walobil cha'an mi' mel jini e'tel ti a q'uexol. Muq'uix caj 
cʌq'uen i yumʌntel. 

13Jini a walobil mi caj i wa'chocobeñon cotot tij c'aba'. Joñon mi caj cʌq'uen i 

yumʌntel ti pejtelel ora. 

14Mi caj i tatiñon. Mi caj i yochel ti calobil. Mi tsa' caji i ñusʌbeñon c t'an, mi caj 

cʌq'uen i tsico' pusic'al yic'ot asiyal che' bajche' mi' melob winicob ti pañimil che' 
mi' toj'esañob i yalobilob. 

15Pero ma'anic mi caj j cʌy j c'uxbin a walobil che' bajche' tsaj cʌyʌ j c'uxbin 

Saúl che' bʌ tsac loc'sa ti' ye'tel. 

16Mi caj cʌq'ueñob i ye'tel a polbal cha'an mi' cha'leñob yumʌntel tic tojlel ti 

pejtelel ora. Che'ʌch mi caj c melbeñet cha'an xuc'ul ma' wajñel ti a buchlib 
yic'ot a p'olbal ti pejtelel ora”. Che'ʌch yom ma' suben David, che'en lac Yum. 

17Natán tsi' sube David pejtelel chuqui tac tsi' yubi yic'ot chuqui tac tsi' q'uele. 

18Tsa' ochi David ti' tojlel lac Yum. Tsi' yʌlʌ: C Yum Dios, wen uts'atax jini mu' 

bʌ caj a melbeñon quic'ot calobilob. Anquese ma'anic c bajñel ñuclel lojon, tsa' 
pʌsbeyon i yutslel a pusic'al c'ʌlʌl wʌle. 

19Come tsa' yajcayon che' maxto anic j c'ʌjñibal. Tsa' wa'chocoyon ti rey. Pero 

wʌle ñumen cabʌl mi caj a pʌsbeñon i yutslel a pusic'al ti' tojlel c p'olbalob ti 
pejtelel ora. C Yum Dios, mach che'ic mi' melob winicob bajche' jini. 

20¿Chuqui to yom mic subeñet? A winicon, c Yum Dios. 

21Cujil wolix a mel pejtel jini ñuc tac bʌ cha'an mi' ts'ʌctiyel a t'an, cha'an che'ʌch 

yom a pusic'al. Tsa'ix a wʌn subeyon. 

22Come wen ñuquet, c Yum Dios. Ma'anic yambʌ Dios che' bajche' jatet. Jatet 

jach Dioset. 

23Ma'anic yambʌ tejclum c'uxbibil bʌ bajche' Israel wʌ' ti pañimil. Come tsa' 

loc'sa ti wocol cha'an mi' ñochtañet. Tsa' pʌyʌyob cha'an ma' wʌc' ti ñuc i c'aba'. 
Tsa' pʌsbeyob i yejtal tac a p'ʌtʌlel cha'an mi' bʌc'ñañetob. Tsa'ix a mʌñʌyob 
loq'uel ti' lumal Egipto. Tsa'ix a choco jubel yan tac bʌ tejclum yic'ot i diosob. 

24Isujm jatet c Yum tsa' wa'choco jini israelob a cha'año' bʌ cha'an mi' yochelob 

ti a tejclum ti pejtelel ora. Jatet c Yum tsa' wotsa a bʌ ti' Dios. 

25Jini cha'an wʌle, c Yum Dios, ts'ʌctesan a t'an ti' tojlel c p'olbal ti pejtelel ora 

che' bajche' tsa' wʌlʌ. 

26La' q'uejlic ti ñuc a c'aba' ti pejtelel ora. La' i subob winicob: “Jini Yumʌl am bʌ 

pejtelel i p'ʌtʌlel jiñʌch i Dios israelob”, che'ob che' wa'chocobilob c p'olbalob tic 
buchlib ti a tojlel. 

27Come i Yumet Panchan yic'ot Pañimil, i Dioset Israel. Tsa' subeyon mi caj a 

coltañon quic'ot c p'olbalob cha'an mic cha'len lojon yumʌntel. Jini cha'an 
ñuquix c pusic'al wolic pejcañet ti oración. 

28C Yum Dios, isujm Dioset ti pejtelel ora. Isujm pejtelel a t'an. Tsa'ix a wʌn 

subeyon chuqui mi caj a melbeñon ti uts'at. 

29Jini cha'an a wocolic aq'ueñob i yutslel a pusic'al jini año' bʌ ti cotot cha'an 

mic chʌn ajñel lojon ti a tojlel ti pejtelel ora. Come tsa'ix a wʌc'ʌ a t'an, c Yum 
Dios. Tsa'ix a pʌsbeyon lojon i yutslel a pusic'al. Jini cha'an tijicñayon lojon ti 
pejtelel ora, che'en David. 

2 Samuel 8 

Tsa' mʌjli i cha'an David ti' tojlel i contrajob 
(1 Cr. 18.1-13) 

1David tsi' c'unte' jisa jini filisteojob. Tsa' wen mʌjli i cha'an. Tsi' ch'ʌmʌ 

Metegama, jini colem tejclum am bʌ ti' wenta filisteojob. 

2Tsi' jisa Moab. Tsi' subeyob ñoltʌl ti lum. Che' tsololob, tsi' p'isiyob ti lazo. Ti' 

cha'p'islel tsa' tsʌnsʌntiyob. Jump'is tsa' coli. Ma'anic tsa' tsʌnsʌntiyob, pero tsa' 
ochiyob ti' winic David. Tsa' caji i yʌc'ob i tojoñel ti jujump'ejl jab. 

3David tsi' jisa ja'el Hadadezer i yalobil Rehob, jini rey ti Soba, che' bʌ tsa' caji 

i ch'ejl'esan i bʌ ya' ti colem ja' Eufrates. 

4David tsi' chilbeyob chʌmbajc' yic'ot jo'c'al (1,700) winicob c'ʌchʌlo' bʌ ti 

caballo, yic'ot junc'al mil (20,000) winicob woliyo' bʌ ti xʌmbal ti' yoc. David tsi' 

tsepbe i chijil i ya' jini caballo tac woli bʌ i tujc'an majlel jini carreta. Tsa' jax i 
cʌyʌ jo'c'al cha'an mi' tujc'an majlel carreta. 

5Jini siriajob año' bʌ ti Damasco tsa' tili i coltañob Hadadezer jini rey ti Soba. 

David tsi' jisayob ja'el che' bajche' cha'p'ejl i cha'c'al mil (22,000) winicob. 

6Che' jini David tsi' wa'choco xcʌntayajob ya' ti Damasco ti' tojlel jini siriajob 

cha'an mi' yotsañob ti' winic David, cha'an mi' yʌq'ueñob i tojoñel. Awilan lac 
Yum tsi' wen colta David baqui jach tsa' ñumi. 

7David tsi' ch'ʌmʌ jini mʌctijib melbil bʌ ti oro tsa' bʌ i c'ʌñʌyob i winicob 

Hadadezer. Tsi' ch'ʌmʌ tilel ti Jerusalén, 

8yic'ot ja'el cabʌl bronce tsa' bʌ i chilbeyob jini año' bʌ ti Beta yic'ot ti Berotai, i 

tejclum Hadadezer. 

9Tsi' yubi Toi, jini rey am bʌ ti Hamat, laj jisʌbilob i soldadojob Hadadezer ti' 

wenta David. 

10Jini cha'an Toi tsi' choco majlel i yalobil Joram ba'an jini rey David cha'an mi' 

yʌq'uen cortesía ti' ñʌch'tʌlel i pusic'al yic'ot i yutslel i t'an, cha'an tsa' mʌjli i 
cha'an ti guerra ti' contra Hadadezer. Come ti jim bʌ ora i contrajob i bʌ Toi 
yic'ot Hadadezer. Che' jini Joram tsi' ch'ʌmʌ majlel oro, yic'ot plata, yic'ot bronce 
cha'an mi' yʌq'uen David. 

11-12David tsi' yʌq'ue lac Yum pejtelel chuqui tac tsi' taja ti guerra, yic'ot jini oro 

yic'ot tsucu taq'uin tsa' bʌ i ch'ʌmʌ ti' tojlel jini siriajob, yic'ot jini moabob, yic'ot 
jini amoñob, yic'ot jini filisteojob, yic'ot jini amalecob, yic'ot ti' tojlel jini 
Hadadezer, i yalobil Rehob jini rey am bʌ ti Soba. 

13Che'i tsi' wen taja i ñuclel David. Tsi' jisa waxʌclujump'ejl mil (18,000) ch'oyolo' 

bʌ ti Edom ya' ti joctʌl i c'aba' Ats'am. 

14Tsi' wa'choco xcʌntayajob ya' ti Edom ti' joytʌlel jini tejclum tac. Che' jini tsa' 

ochiyob jini edomob ti' winic David. Lac Yum tsi' wen colta David baqui jach tsa' 
ñumi. 

X'e'telob i cha'an David 
(2 S. 20.23-26; 1 Cr. 18.14-17) 

15David tsi' cha'le yumʌl ti' tojlel pejtel Israel. Tsi' cha'le toj bʌ meloñel. 

16Joab (i yalobil Sarvia) tsa' ochi ti yumʌl ti' tojlel soldadojob. Josafat (i yalobil 

Ahilud) tsa' ochi ti secretario. 

17Sadoc (i yalobil Ahitob) yic'ot Ahimelec (i yalobil Abiatar) tsa' ochiyob ti 

motomaj. Seraías tsa' ochi ti sts'ijbujel. 

18Benaía (i yalobil Joiada) tsa' ochi ti' yum jini cereteojob yic'ot jini peleteojob. I 

yalobilob David tsa' ochiyob ti xcʌntaya ti' wenta Benaía. 

2 Samuel 9 

David tsi' pʌsbe i yutslel i pusic'al Mefiboset 

1David tsi' yʌlʌ: ¿Anto ba majqui tsa' cʌle ti' yotot Saúl cha'an mi cʌq'uen i yutslel 

c pusic'al ti' q'uexol Jonatán? che'en. 

2An juntiquil xq'uel e'tel ti' yotot Saúl i c'aba' Siba. Tsa' pʌjyi tilel ba'an David. 

Jini rey tsi' c'ajtibe: ¿Jatet ba Siba? che'en. Tsi' jac'be: Joñon cu, che'en. 

3Jini rey tsi' c'ajtibe: ¿Cuxul to ba juntiquil i pi'ʌl Saúl cha'an mic pʌsben i yutslel 

c pusic'al che' bajche' Dios woli' pʌsbeñon? che'en. Siba tsi' jac'be: Cuxul cu 
juntiquil i yalobil Jonatán mach bʌ wenic i yoc, che'en. 

4Jini rey tsi' c'ajtibe: ¿Baqui an? che'en. Siba tsi' jac'be: Ya'an ti' yotot Maquir (i 

yalobil Amiel am bʌ ti Lodebar), che'en. 

5Jini cha'an jini rey David tsi' choco ti pʌyol ti' yotot Maquir. 

6Tsa' c'oti Mefiboset (i yalobil Jonatán i yalobil bʌ Saúl) ba'an David. Tsi' 

pʌcchoco i bʌ, pero David tsi' sube: Mefiboset, che'en. Tsi' jac'ʌ: Wʌ' añon a 
winicon, che'en. 

7David tsi' sube: Mach a cha'len bʌq'uen, come ti isujm mi caj c pʌsbeñet i 

yutslel c pusic'al cha'an tsaj c'uxbi a tat, Jonatán. Mi caj c cha' sutq'uibeñet 
pejtelel i lumal a tatuch Saúl. Mi caj a cha'len we'el quic'ot tic mesa ti pejtelel 
ora, che'en. 

8Mefiboset tsi' cha' c'uchchoco i bʌ. Tsi' yʌlʌ: Cabʌl jax i yutslel a pusic'al tic 

tojlel anquese ma'anic j c'ʌjñibal. Lajalon bajche' chʌmen bʌ ts'i', pero wola' 
p'untañon, che'en. 

9David tsi' pʌyʌ tilel Siba, i winic Saúl. Tsi' sube: Q'uele i yalobil a yum. Tsa'ix 

cʌq'ue pejtelel chuqui tac tsa' cʌle am bʌ ti' wenta Saúl ti yambʌ ora. 

10Jatet yic'ot a walobilob yic'ot a winicob mi caj la' melben i ye'tel ti' chol. Mi caj 

la' mʌc'lan i yalobilob a yum ti pejtelel ora, pero Mefiboset mi caj i cha'len we'el 
quic'ot ti pejtelel ora, che'en. Ti jim bʌ ora an jo'lujuntiquil i yalobilob Siba yic'ot 
junc'al i winicob. 

11Siba tsi' sube: Ts'ʌcʌl mi cajel c mel che' bajche' tsa' wʌlʌ, che'en. Che' jini 

Mefiboset tsi' c'uxu waj ya' ti' mesa David che' bajche' i yalobilob rey. 

12An juntiquil ch'iton bʌ i yalobil Mefiboset i c'aba' Micaía. Siba yic'ot pejtelel i 

pi'ʌlob año' bʌ ti' yotot tsa' ochiyob ti' winic Mefiboset. 

13Ya' tsa' chumle Mefiboset ti Jerusalén, come tsi' c'uxu waj ti' mesa jini rey. 

Mach wenic i yoc ti cha'ts'ijtlel. 

2 Samuel 10 

Tsa' jisʌntiyob jini amoñob yic'ot siriajob 
(1 Cr. 19.1-19) 

1Che' bʌ tsa' chʌmi i rey jini amoñob, tsa' caji ti yumʌntel i yalobil Nahas i c'aba' 

Hanún. 

2David tsi' yʌlʌ: Mi caj cʌq'uen i yutslel c pusic'al Hanún, come wen uts'at 

bajche' tsi' cha'le i tat quic'ot, che'en. Jini cha'an David tsi' choco majlel jini 
x'e'telob i cha'an, cha'an mi' ñuq'uesʌbeñob i pusic'al Hanún cha'an tsa' chʌmi 
i tat. Pero che' bʌ tsa' c'otiyob jini x'e'telob i cha'an David ba'an jini amoñob, 

3awilan jini ñuc taco' bʌ i ye'tel ti' tojlel amoñob tsa' caji i subeñob jini rey Hanún: 

¿Mu' ba a lon ña'tan woli' choc tilel winicob David cha'an c'ux tsi' yubi a tat? 
¿Cha'an ba mi' ñuq'uesʌbeñet a pusic'al tsi' chocoyob tilel? ¿Mach ba' tsa'ic i 
chocoyob tilel ti tsajiya cha'an mi' ña'tan bajche' añonla ila ti tejclum cha'an mi' 
jisañonla? che'ob. 

4Jini cha'an Hanún tsi' chucu i winicob David. Tsi' quech jujchibeyob junwejl i 

tsucti'. Ya' jaxʌl tsi' tsepbeyob i pislel ti' chañelal i ya'. Che' jini tsi' chocoyob 
sujtel. 

5Che' bʌ tsi' yubi David, tsi' choco majlel winicob cha'an mi' tajob ti bij ba' ñajtʌ 

wa'alob ti' ti' tejclum, come mach yomobic ochel cha'an quisin. Tsi' subeyob 
cʌytʌl ti Jericó jinto che' cha' pasemobix i tsucti'. Che' jini uts'at mi' cha' sujtelob. 

6Che' bʌ tsi' q'ueleyob jini amoñob leco jax i melbal ti' tojlel David, tsa' majli i 

pʌyob tilel junc'al mil winicob siriajob año' bʌ ti Betrehob yic'ot ti Soba. Tsi' 
pʌyʌyob tilel ja'el i winicob jini rey ti Maaca, jump'ejl mil winicob yic'ot 
lajchʌmp'ejl mil winicob ch'oyolo' bʌ ti Istob. 

7-8Che' bʌ tsi' yubi David, tsi' choco majlel Joab yic'ot pejtelel jini soldadojob. 

Jini amoñob tsa' caji i chajpañob i bʌ cha'an guerra ya' ti' ti' i tejclum. Jini siriajob 
choyolo' bʌ ti Soba, yic'ot ti Rehob, yic'ot ti Istob, yic'ot ti Maaca tsi' chajpayob 
i bʌ ya' ti' pat tejclum. 

9Che' bʌ tsi' q'uele Joab woli' contrajiñob ti guerra ti cha'wejlel, tsi' choco majlel 

jini soldadojob ñumen chajpʌbilo' bʌ cha'an guerra cha'an mi' contrajiñob jini 
siriajob. Tsa' majli Joab yic'otob. 

10I colojbal soldadojob tsa' ajq'uiyob ti' wenta Abisai i yeran Joab. Abisai tsi' 

tsoloyob cha'an mi' majlel i tajob jini amoñob. 

11Joab tsi' yʌlʌ: Mi cabʌl i p'ʌtʌlel jini siriajob tic tojlel, mi tsa' caji' mʌlob, yom 

ma' tilel a coltañon, pero mi tsa' caji' mʌlob jini amoñob ti a tojlel, mi caj j 
coltañet. 

12Yom ch'ejlet. La' lac cha'len wersa cha'an mi laj coltan lac pi'ʌlob yic'ot i lumal 

lac Yum. La' i mel lac Yum pejtelel chuqui uts'at ti' wut. Che' tsi' yʌlʌ Joab. 

13Che' jini tsa' majli Joab yic'ot pejtelel i winicob cha'an mi' cha'len guerra ti' 

contra jini siriajob. Tsi' chucuyob i puts'el. 

14Che' bʌ tsi' q'ueleyob jini amoñob bajche' tsa' puts'iyob jini siriajob, tsi' bʌc' 

chucuyob i puts'el ja'el ti' tojlel Abisai. Tsi' tajayob i coltʌntel ti mal tejclum. Che' 
jini Joab tsa' sujti ti Jerusalén. 

15-16Jini siriajob che' bʌ tsi' q'ueleyob ma'anic tsa' mʌjli i cha'an, tsa' cha' caji i 

tempañob i bʌ. Jini cha'an Hadadezer tsi' pʌyʌ tilel jini año' bʌ ti junwejl colem 
ja' i c'aba' Eufrates. Jini soldadojob tsa' c'otiyob ti Helam. I yum jini soldadojob 
jiñʌch Sobac, jini wa'chocobil bʌ i cha'an Hadadezer. 

17Che' bʌ tsi' yubi David, tsi' laj tempa pejtelel jini israelob. Tsa' c'axiyob ya' ti 

Jordán. Tsa' c'otiyob ya' ti Helam. Jini siriajob tsa' caji i chajpañob i bʌ cha'an 
guerra ti' contra David. 

18Pero tsa' cha' puts'iyob ti' tojlel israelob. David tsi' tsʌnsa jo'lujunc'al i cha'bajc' 

(700) mu' bʌ i ñijcañob carreta tac, yic'ot cha'c'al mil (40,000) winicob c'ʌchʌlo' 
bʌ ti caballo. Tsi' tsʌnsa ja'el Sobac jini ñuc bʌ yumʌl cha'an soldadojob. 

19Yaño' bʌ woli bʌ i coltañob Hadadezer, che' bʌ tsi' q'ueleyob woli' mʌjlel i 

cha'an Israel, tsi' c'ajtibeyob David ti wocol t'an cha'an mi' lajmel guerra. Jini 
cha'an tsa' ochiyob ti' winicob. Jini siriajob ma'anix tsi' chʌn coltayob amoñob 
c'ʌlʌl wʌle. 

2 Samuel 11 

David tsa' yajli ti mulil 

1Che' ti' tejchibal jabil che' i tilel mi' loq'uelob ti guerra jini reyob, David tsi' choco 

majlel soldadojob i cha'an. Tsa' majliyob ja'el i yumob soldadojob ti' wenta Joab, 
jiñʌch ñumen ñuc bʌ. Tsa' majli i jisañob jini amoñob. Tsi' joy mʌctayob ya' ti 
Rabá, pero ya' jach tsa' cʌle David ti Jerusalén. 

2Awilan ti jump'ejl q'uin che' wolix i yic'an, David tsa' loq'ui ti xʌmbal ti q'uiyil bʌ 

i jol i yotot. Tsi' ñajti q'uele' juntiquil x'ixic woli bʌ ti ts'ʌmel, wen i t'ojol jax. 

3David tsi' c'ajti majqui jini x'ixic. Tsa' subenti jiñʌch Betsabé i yixic'al Eliam, i 

yijñam Urías jini heteo. 

4David tsi' choco ti pʌyol. Jini x'ixic tsa' tili ba'an David. Ya' tsa' wʌyi yic'ot ti' 

yotot. Che' bʌ ujtemix i pi'leñob i bʌ, tsa' cha' sujti ti' yotot. 

5Tsa' caji i cʌntan i yalobil jini x'ixic. Tsi' choco ti subentel David: Wolix j cʌntan 

calobil, che'en. 

6David tsi' chocbe mandar Joab: Chocbeñon tilel Urías jini heteo, che'en. Jini 

cha'an Joab tsi' choco sujtel Urías ba'an David. 

7Che' c'otemix Urías, David tsi' c'ajtibe bajche' yilal Joab, yic'ot bajche' yilal 

pejtelel jini winicob ti guerra. 

8David tsi' sube Urías: Cucux ti sujtel ti a wotot. Cucu ti ts'ʌmel, che'en. Che' 

woli to ti loq'uel Urías ti' yotot jini rey, tsa' chocbenti majlel i majtan. 

9Pero Urías ya' jach tsa' caji ti wʌyel ya' ti' corredor jini rey yic'ot pejtelel jini 

x'e'telob i cha'an rey. Ma'anic tsa' jubi majlel ti' yotot. 

10An majqui tsi' sube David: Ma'anic tsajni ti' yotot Urías, che'en. Che' jini David 

tsi' c'ajtibe Urías: ¿Mach ba ñajtic tsa' tiliyet? ¿Chucoch ma'anic tsa' sujtiyet ti 
a wotot? che'en. 

11Urías tsi' jac'be David: Isujm ma'anic tsajniyon ti cotot come jini Arca, yic'ot 

israelob, yic'ot c pi'ʌlob ti Judá, ma'añobic ti' yotot, yic'ot c yum Joab, yic'ot 
pejtelel x'e'telob i cha'an. Ya' añob ti guerra wʌle. ¿Uts'at ba mic majlel ti we'el 
ti cotot? ¿Yom ba mic sujtel ba'an quijñam? che'en. Anquese che'ʌch ma' 
subeñon mach mejlic c jac', che'en. 

12David tsi' sube Urías: Yom to ma' cʌytʌl ti cotot wʌle. Ijc'ʌl to yom ma' sujtel, 

che'en. Jini cha'an ya'to tsa' cʌle Urías ti Jerusalén ti jim bʌ q'uin. 

13David tsi' pʌyʌ ti' yotot cha'an mi' cha'len we'el yic'ot. Tsi' yʌq'uesa Urías. Che' 

iq'uix pañimil tsa' cha' c'axi ti wʌyel yic'ot i winicob i yum ya' ti corredor, pero 
ma'anic tsa' majli ti' yotot. 

David tsi' yʌc'ʌ ti tsʌnsʌntel Urías 

14Che' ti yijc'ʌlal David tsi' choco majlel jump'ejl carta ba'an Joab ti' c'ʌb Urías. 

15Ya' ti carta tsi' sube cha'an mi' choc majlel Urías ba' wen bʌbʌq'uen jini guerra. 

Tsi' sube ja'el ñajt jach yom mi' cʌytʌl Urías ti' bajñelil cha'an mi' tsʌnsʌntel. 

16Jini cha'an Joab tsi' yʌc'ʌ ba' wen bʌbʌq'uen jini guerra. Tsi' choco majlel ti 

ñaxan jini Urías. 

17Ti jim bʌ ora tsa' loq'uiyob ti jini tejclum winicob cha'an mi' contrajiñob Joab ti 

guerra. Awilan tsa'ix chʌmiyob juntiquil cha'tiquil i winicob David yic'ot ja'el Urías 
jini heteo. 

18Joab tsi' choco majlel suboñel ba'an David cha'an mi' suben pejtelel chuqui 

tsa' ujti ti' tojlelob ya' ti guerra. 

19Joab tsi' sube jini suboñel che' bajche' iliyi: Che' mi' yujtel a laj tsictesan ti' 

tojlel jini rey pejtelel chuqui tsa' ujti, 

20mi tsa' caji ti mich' jini rey, mi tsi' subeyet: “¿Chucoch cʌlʌx tsa' majliyetla c'ʌlʌl 

ti' ti' tejclum? ¿Mach ba la' wujilic muq'uix i juletla jini año' bʌ ti ts'ajc? 

21¿Majqui tsi' tsʌnsa jini Abimelec (i yalobil Jerobaal)? ¿Mach ba tsa'ic i tsʌnsa 

juntiquil x'ixic tsa' bʌ i choco jubel ña'atun? Che' jini tsa' chʌmi ya' ti Tebes. 
¿Chucoch tsa' la' cʌlʌx lʌc'tesa la' bʌ ya' ti' tojlelob?” Mi che'en David, che' jini 
yom ma' suben chʌmenix ja'el Urías jini heteo. Che' tsi' yʌlʌ Joab. 

22Tsa' majli jini suboñel cha'an mi' tsictesʌben David pejtelel chuqui tsi' yʌlʌ 

Joab. 

23Jini suboñel tsi' sube jini rey che' bajche' iliyi: Tsa' tiliyob j contra lojon c'ʌlʌl ti' 

ti' tejclum. 

24Jini mu' bʌ i c'ʌñob jalʌjb tsi' tsʌnsayob a winicob. Tsa'ix chʌmiyob cha'tiquil 

uxtiquil a winicob, yic'ot a winic Urías, che'en. 

25David tsi' sube jini winic: Suben Joab cha'an mach yomic mi' mel i pusic'al 

cha'an ili tsa' bʌ ujti. Come jini espada yujilʌch jisaya. An i tajol mi' jisan juntiquil 
ti lac ts'ej. An i tajol mi' jisan yambʌ ti lac ñoj. Jini cha'an cha'lenla wersa yic'ot 
pejtelel a winicob cha'an mi la' jisan jini tejclum. Suben uts'at mi caj i mʌjlel i 
cha'an, che'en David. 

26Che' bʌ tsi' ña'ta i yijñam Urías che' chʌmenix i ñoxi'al wen ch'ijiyem tsa' caji i 

yubin. 

27Che' bʌ ujtemix i yorajlel uc'taya, David tsi' choco ti pʌyol cha'an mi' tilel ti' 

yotot. Tsa' ochi ti' yijñam. Tsi' yʌq'ue David i yalobil, pero lac Yum tsi' q'uele 
mach uts'atic chuqui tsi' mele David. 

2 Samuel 12 

Natán tsi' tsictesʌbe i mul David 

1Lac Yum tsi' choco majlel Natán ba'an David. Che' bʌ tsa' c'oti ya' ti' yotot, tsa' 

caji i suben jini t'an: An cha'tiquil winic ti jump'ejl tejclum. Juntiquil an cabʌl i 
chubʌ'an, yambʌ wen p'ump'un jax. 

2Jini wen chumul bʌ an cabʌl i tiñʌme' yic'ot i wacax. 

3Pero jini p'ump'un bʌ an jach juncojt i yalʌ ña'al tiñʌme' tsa' bʌ i mʌñʌ, tsa' bʌ 

i cosa. Ya'ʌch tsa' coli ti' yotot yic'ot i yalobilob. Ya'ʌch tsi' c'uxu i bʌl i ñʌc' ti' 
ch'ejew. Tsi' japʌ ti taza. Tsi' meq'ue. Tsi' c'uxbi che' bajche' mi laj c'uxbin la 
calobil. 

4Tsa' tili winic ti jula' ti' yotot jini wen chumul bʌ winic. Pero i yum jini otot mach 

yomic i tsʌnsan i tiñʌme' yic'ot i wacax cha'an mi' yʌq'uen i c'ux i jula'. Tsa' majli 
i chucben i yalʌ ña' tiñʌme' jini p'ump'un bʌ cha'an mi' yʌq'uen i c'ux, che'en 
Natán. 

5David tsi' wen mich'le jini winic tsa' bʌ i ch'ʌmʌ jini tiñʌme'. Tsi' sube Natán: Ti 

isujm mic subeñet come cuxul lac Yum, an i mul jini winic tsa' bʌ i mele che' 
bajche' jini. Yom mi' tsʌnsʌntel, che'en. 

6Yom mi' q'uextʌben ti chʌncojt tiñʌme' jini tsa' bʌ i ch'ʌmʌ, come ma'anic tsi' 

p'unta, che'en. 

7Che' jini Natán tsi' sube David: Jiñʌch a mul come che'ʌch tsa' mele jatet. Lac 

Yum i Dios israelob tsi' yʌlʌ: “Joñon tsac wa'chocoyet ti' rey israelob. Tsaj 
coltayet loq'uel ti' c'ʌb Saúl. 



546 

 

Chol de Tumbalá Bible 
© Bible Society of Mexico. 

  
 

 

8Tsa cʌq'ueyet a wotot. Tsa'ix cotsa ti a wenta i yijñamob Saúl tsa' bʌ a yuma. 

Tsa'ix cʌq'ueyet a we'tel ti rey ti Israel yic'ot ti Judá. Mi mach jasʌlic iliyi, mic 
ñumen aq'ueñet pejtelel chuqui tac yom. 

9¿Chucoch ma'anic tsa' p'isi ti wenta i t'an a Yum? ¿Chucoch tsa' mele chuqui 

leco ti' tojlel? Come tsa' wʌc'ʌ ti chʌmel Urías jini heteo. Tsa' choco majlel ti 
tsʌnsʌntel ti' tojlel jini amoñob. Tsa' pʌybe i yijñam. 

10Jini cha'an mi caj i chʌn ujtel guerra ti a tojlel ti pejtelel ora, come tsa' 

ts'a'leyon. Tsa' pʌybe i yijñam Urías”, che'en lac Yum. 

11Jiñʌch i t'an lac Yum: “Awilan muq'uix cajel i p'ojlel a wocol ti a wotot. Mi caj c 

chilbeñet a wijñamob cha'an mic cha' aq'ueñob a pi'ʌlob mu' bʌ caj i pʌyob. Mi 
caj i ñoltʌlob ti q'uiñil ti pañimil. 

12Jixcu jatet, tsa' mele iliyi ti mucul, pero joñon mi caj c pʌs ti jamʌl ti' wut pejtelel 

israelob”. Che' tsi' yʌlʌ lac Yum, che'en Natán. 

13David tsi' sube: Tsa'ix c cha'le mulil ti' contra lac Yum, che'en. Natán tsi' sube: 

Lac Yum tsa'ix i ñusʌbeyet a mul. Ma'anic ma' cajel ti chʌmel. 

14Pero cha'an tsa' wʌc'ʌ ti ts'a'lentel lac Yum ti' tojlel i contrajob, muq'uix i 

chʌmel a walobil tsa' bʌ i yila pañimil, che'en. 

15Tsa' sujti majlel Natán ti' yotot. Lac Yum tsi' yʌq'ue i wocol i yalobil David tsa' 

bʌ i yʌq'ue jini x'ixic i yijñam bʌ Urías. 

16David tsi' pejca lac Yum ti oración cha'an mi' lajmel jini ch'iton. Ma'anic chuqui 

tsi' wis c'uxu David. C'ʌlʌl tsa' ñumi ac'ʌlel, ya' jach ñolol ti to'o lum. 

17Tsa' majliyob jini xñoxob año' bʌ ti' yotot cha'an mi' techob ch'ojyel David ya' 

ti lum, pero ma'anic tsi' jac'beyob. Ma'anic tsi' tem c'uxu waj yic'otob. 

18Ti' wucp'ejlel q'uin tsa' chʌmi jini ch'iton. Jini x'e'telob i cha'an David woliyob 

ti bʌq'uen. Mach yomobic i tsictesʌben jini rey cha'an chʌmenix i yalobil. Tsi' 
subeyob i bʌ: Che' cuxul to jini alʌl, mach yomic i jac'beñonla lac t'an. Che' mi 
lac suben chʌmenix i yalobil, ¿mach ba muq'uic i ñumen ac' i bʌ ti wocol jini 
rey? che'ob. 

19Pero David tsi' q'uele woliyobix ti t'an jini x'e'telob i cha'an. Che' jini tsi' ña'ta 

chʌmenix jini alʌl. Jini cha'an David tsi' c'ajtibeyob: ¿Tsa'ix ba chʌmi alʌl? 
che'en. Tsi' jac'ʌyob: Tsa'ix cu, che'ob. 

20Tsa' tejchi ch'ojyel David. Tsi' cha'le ts'ʌmel. Tsi' boño i bʌ. Tsi' q'uexta i pislel. 

Ti wi'il tsa' ochi ti' yotot lac Yum cha'an mi' ch'ujutesan. Tsa' cha' tili ti' yotot. Tsi' 
c'ajti i bʌl i ñʌc' cha'an mi' c'ux. 

21Awilan tsi' c'ajtibeyob jini x'e'telob i cha'an: ¿Bajche' isujm woli a mel che' 

bajche' jini? che'ob, come che' woli ti ajcʌn jini alʌl, tsa' wen cha'le uq'uel. 
Ma'anic chuqui tsa' c'uxu. Pero wʌle che' chʌmenix, tsa'ix tejchiyet ch'ojyel 
cha'an ma' c'ux i bʌl a ñʌc', che'ob. 

22David tsi' jac'ʌ: Isujm tsa'ix c wen mele c pusic'al che' woli to ti ajcʌn jini ch'iton, 

come tsac ña'ta tic'ʌl mu' to i p'untañon lac Yum cha'an mi' cha' aq'uen i c'oc'lel 
jini alʌl. 

23Pero wʌle tsa'ix chʌmi. ¿Chuqui to i ye'tel mic chʌn cha'len ch'ajb? ¿Mejl ba 

c cha' cuxtesan? Joñon mi caj c majlel baqui majlem, pero mach chʌn mejlix ti 
tilel tic tojlel, che'en David. 

24Che' jini David tsa' caji i ñuq'uesʌben i pusic'al Betsabé i yijñam. Tsi pi'le. Tsa' 

caji' cʌntan i yalobil. Tsi' yʌc'ʌ ti pañimil i yalobil. Tsi' yotsʌbe i c'aba' Salomón. 
Awilan lac Yum tsi' wen c'uxbi jini ch'iton. 

25Lac Yum tsi' cha' choco majlel jini x'alt'an Natán cha'an mi' yotsʌben i c'aba' 

Jedidías, cha'an c'ux tsi' yubi lac Yum. 

David tsi' chucu Rabá 
(1 Cr. 20.1-3) 

26Ti jim bʌ ora Joab tsi' cha'le guerra ti' contra jini amoñob. Tsi' ch'ʌmʌ jini colem 

tejclum i c'aba' Rabá ba' chumul i rey. 

27Tsi' choco majlel suboñel ba'an David. Tsi' sube: Tsa'ix c ch'ʌmʌ jini ts'ʌmʌl 

bʌ ja' am bʌ ti Rabá. 

28Yom ma' tempan pejtelel jini soldadojob ya' to bʌ añob a wic'ot cha'an ma' tilel 

ti' contra Rabá cha'an ma' ch'ʌm. Mach yomic mic ch'ʌm joñon ame muq'uic i 
q'ueloñob ti ñuc, che'en. 

29Che' jini David tsi' laj tempa jini winicob. Tsi' pʌyʌyob majlel ti' contra Rabá. 

Tsi' chʌn cha'leyob guerra jinto tsa' mʌjli i cha'an David. Tsi' ch'ʌmʌ ti' wenta jini 
tejclum. 

30David tsi' loc'sʌbe i corona jini rey. An i yalel che' bajche' jump'ejl talento oro. 

An ja'el pʌc'bil bʌ ujʌl ti corona wen i t'ojol bʌ, letsem tac bʌ i tojol. Tsa'ix aq'uenti 
i c'ʌc David. Ti jini q'uin an cabʌl chuqui tsi' loc'o David ya' ti tejclum. 

31Tsi' choco loq'uel jini chumulo' bʌ ti tejclum. Tsa' caji i c'ʌñob ti e'tel ti pic lum 

yic'ot ti p'el te' yic'ot fierro bʌ e'tijibʌl tac. Tsi' yʌq'ueyob ja'el i ye'tel cha'an mi' 
pulob ladrillo. Che'ʌch tsi' melbeyob jini amoñob ti pejtelel i tejclum. Che' jini 
David tsa' cha' sujti ti Jerusalén yic'ot pejtelel i winicob. 

2 Samuel 13 

Amnón yic'ot Tamar 

1An xch'oc bʌ i yalobil David i c'aba' Tamar. Jiñʌch i yijts'in Absalón, wen i t'ojol 

jax. An yambʌ i yalobil David i c'aba' Amnón. Jini tsa' caji i mulʌben i yijts'in 
Absalón. 

2Amnón tsi' wen mula Tamar. Colelix i taj c'am'ʌjel cha'an tsi' chʌn pensari. 

Quisintic tsi' yubi cha'an mi' pejcan, come wen xch'oc to. 

3An juntiquil i yamigo Amnón, i c'aba' Jonadab (i yalobil Simea, i yʌscun David). 

Awilan wen p'ip'atax i pusic'al jini Jonadab. 

4Jonadab tsi' sube: ¿Chucoch ti q'uin ti q'uin woli a yaj'an? Subeñon, che'en. 

Amnón tsi' jac'be: Isujm wolic wen mel c pusic'al cha'an wolic wen mulan Tamar 
i yijts'in Absalón jini queran, che'en. 

5Jonadab tsi' sube: Cucu ti ñoltʌl ti a wʌyib, cha'an ma' pʌs a bʌ che' bajche' 

c'amet. Che' mi' tilel i q'uelet a tat, suben bajche' iliyi: “La' poj tilic Tamar cha'an 
mi' yʌq'ueñon chuqui mij c'ux wʌ' ba' ñololon tic wʌyib”, che'en. 

6Che' jini tsa' ñole Amnón. Wen c'am tsa' caji i mel i bʌ. Che' bʌ tsa' tili i q'uel 

jini rey, Amnón tsa' caji i suben i tat: Awocolic poj choco tilel Tamar, cha'an mi' 
melbeñon ts'ita' i bʌl c ñʌc cha'an mij c'ux, che'en. 

7Che' bʌ tsa' c'oti David ti' yotot, tsi' choco majlel Tamar cha'an mi' melben i 

waj. 

8Che' bʌ tsa' c'oti Tamar ti' yotot Amnón ya' ba' ñolol i yʌscun, tsa' caji i melben 

pan. Tsi' xʌc'ʌ ti' tojel i wut Amnón. 

9Che' mejlemix jini pan tsi' ch'ʌmbe majlel ya' ba ñolol, pero Amnón ma'anic tsi' 

jac'ʌ i c'ux. Tsa' jach caji i subeñob loq'uel pejtelel x'e'telob. Jini cha'an tsa' 
loq'uiyob. 

10Amnón tsa' caji i suben Tamar: Ch'ʌmʌ tilel jini pan ilayi tic wʌyib cha'an ma' 

wotsʌbeñon ti quej, che'en. Tamar tsi' ch'ʌmbe majlel pan ya' ba' ñolol. 

11Ba' ora tsa' c'oti i yʌq'uen ya' baqui ñolol, Amnón tsi' chucu Tamar. Tsi' sube: 

La' ñoleconla, che'en. 

12Jini xch'oc tsi' jac'ʌ: Mach comic. Leco jax muq'uet ti t'an, come mach i t'ojolic 

mi' yujtel ti' tojlel israelob bajche' iliyi. Mach a mel chuqui quisintic jax. 

13Come ¿majqui to mi caj i pʌyon mi tsa' lac pi'le lac bʌ? che'en. Jixcu jatet ¿a 

wom ba pejcʌntel ti tonto ti Israel? Jini cha'an mic subeñet ñaxan pejcan lac tat. 
Mi cʌl mux i jac'beñet a t'an, che'en. 

14Pero Amnón ma'anix tsi' chʌn jac'be i t'an. Tsi' wersa tujc'a ochel ti' wʌyib. 

Che' bʌ tsi' ñolchoco tsa' caji ti ñoltʌl yic'ot. 

15Amnón tsa' caji i wen mich'len Tamar. Ts'ita' tsi' c'uxbi ti ñaxan, pero che' bʌ 

tsa' ujti i pi'len, tsa' caji i wen ts'a'len. Jini cha'an Amnón tsa' caji' suben: Cucux 
ti a wotot, che'en. 

16Jini xch'oc tsi' cha'le uq'uel: ¿Chucoch ma' chocon loq'uel? ¿Mach ba ñumen 

anic a mul che' ma' chocon loq'uel che' bajche' ti ñaxan che' bʌ tsa' pejcayon? 
che'en. Utsijax tsa' caji ti mich' Amnón. 

17Amnón tsi' pʌyʌ tilel jini x'e'tel i cha'an. Tsi' sube: Choco loq'uel ili x'ixic ti 

jumpat. Yom ma' wen ñup' jini otot. 

18Jini ch'iton tsi' choco loq'uel jini xch'oc. Lʌpbil i cha'an i pislel wen i t'ojol bʌ i 

ts'ijbal, che' bajche' i tilel mi' lʌpob jini xch'oc bʌ i yalobilob rey. 

19Tamar tsi' ch'ʌmʌ i tʌñil c'ajc. Tsi' p'ujp'u ti' jol. Tsi' jet' tsili i bujc. Che' woli ti 

xʌmbal tsa' caji i ñup'ye' majlel i jol. Tsa' caji ti uq'uel majlel. 

Absalón tsi' q'uextʌbe i mul Amnón 

20Absalón tsa' caji i c'ajtiben i yijts'in: ¿Jim ba a wʌscun Amnón tsa' bʌ i pi'leyet? 

Quijts'in, mach yomic ma' mel a pusic'al, come a wʌscuñʌch, che'en. Ch'ijiyem 
jax i pusic'al Tamar. Tsa' cʌle ya' ti' yotot Absalón. 

21Che' bʌ tsi' yubi David pejtel jini tsa' bʌ ujti, tsa' wen mich'a. 

22Absalón ma'anic tsi' letsa i t'an ti' contra Amnón, pero mich' i pusic'al cha'an 

tsa' pi'lebenti i yijts'in. 

23Che' bʌ ñumenix cha'p'ejl jab, Absalón tsi' pʌyʌ tilel winicob yujilo' bʌ i tsepol 

i tsutsel tiñʌme'. Che' ya' añob ti Baal Hazor am bʌ ti' tojel Efraín, Absalón tsa' 
caji i pʌy tilel pejtelel i yalobilob rey. 

24Tsa' majli ba'an rey. Tsi' sube: Wʌle an c winicob yujilo' bʌ i tsepol i tsutsel 

tiñʌme'. Jini cha'an ti wocol t'an mic subeñet yom ma' tilel ti c'ux waj yic'ot 
querañob, che'en. 

25Jini rey tsi' jac'be: Calobil mach mejlicon lojon ti laj majlel, ame cabʌlic mi cʌc' 

lojon e'tel ti a wotot cha'an i bʌl lojon c ñʌc', che'en. Absalón tsa' caji i wersa 
pʌy majlel, pero ma'anic tsi' jac'ʌ majlel. Tsa' jach i yʌq'ue i yutslel i t'an cha'an 
tijicña mi' c'otel i cha'len q'uiñijel. 

26Absalón tsi' yʌlʌ: Mi mach mejliquet ti majlel, che' jini a wocolic yom ma' choc 

majlel quic'ot jini queran Amnón, che'en. Jini rey tsi' jac'ʌ: ¿Chuqui i ye'tel mi' 
majlel a wic'ot? che'en. 

27Absalón tsi' wersa c'ajtibe cha'an mi' choc majlel Amnón. Tsi' yʌc'ʌ i t'an jini 

rey. Che' jini tsa' majli Amnón yic'ot pejtelel i yerañob. 

28Absalón tsi' sube jini x'e'telob i cha'an: Yom mi la' chʌcʌ q'uel Amnón che' 

wen tijicña jax woli' yubin che' woli' jap vino. Che' mic subeñetla: “Tsʌnsanla 
Amnón”, mi cho'on, ti ora jach yom mi la' tsʌnsan. Mach yomic mi la' wis cha'len 
bʌq'uen, come joñon woliyon ti mandar. Tsa'ix c subeyetla, ch'ejl'esan la' bʌ, 
che'en. 

29-30Che'ʌch tsi' meleyob jini x'e'telob i cha'an Absalón che' bajche' tsa' 

subentiyob. Pejtelel jini yaño' bʌ i yalobilob rey ti ora jach tsa' loq'uiyob ti puts'el 
ti mula tac. Che' woli to i xʌñob sujtel ya' ti bij, ju'ucñayob ti t'an. Tsa' caji i yubin 
jini rey David. Woli' yʌlob: Absalón tsi' laj tsʌnsa i yalobilob jini rey. Ma'anix tsa' 
cʌle mi juntiquilic, che'ob. 

31Ti ora jach tsa' tejchi ch'ojyel jini rey David. Tsi' jet' tsili i pislel. Tsi' ñolchoco i 

bʌ ti lum yic'ot pejtelel jini x'e'telob i cha'an ya' bʌ añob ti' yotot. 

32Jini Jonadab (i yalobil Simea i yʌscun David) tsi' sube: Mach isujmic tsa' laj 

chʌmi a walobilob. Jini jach tsa' chʌmi Amnón. Tsi' yʌc'ʌ i t'an a walobil Absalón 
cha'an mi' q'uextʌben i mul Amnón tsa' bʌ i pi'le Tamar i yijts'in Absalón. 

33Jini cha'an c rey mach yomic ma' mel a pusic'al cha'an jini t'an, come mach 

isujmic tsa' laj chʌmiyob a walobilob. Jini jach Amnón tsa' chʌmi, che'en. 

34Tsa' puts'i Absalón. Che' bʌ tsi' letsa i wut jini xcʌnta tejclum, tsi' q'uele woli' 

tilelob cabʌl winicob ti bij am bʌ ti wits ya' ti pat. 

35Jonadab tsi' sube jini rey: Ixix tilel a walobilob. Isujmʌch che' bajche' tsac 

subeyet, che'en. 

36Che' poj ujtel jax to i suben, tsa' caji i q'uel ya'ix c'otel i yalobilob jini rey. C'am 

tsi' cha'leyob uq'uel. Tsi' cha'le uq'uel ja'el jini rey yic'ot i yaj e'telob. 

37-39Ti jim bʌ ora puts'emix majlel Absalón ba'an Talmai (i yalobil jini rey Amiud 

ya' ti Gesur). Jini rey David jal tsi' yuc'ta i yalobil. Uxp'ejl jab tsa' jale Absalón 
ya' ti Gesur. David yomix i cha' q'uel bajche' yilal Absalón, come tsa' c'unte' 
ñʌch'chocobenti i pusic'al che' chʌmenix Amnón. 

2 Samuel 14 

Joab tsi' cha'le wersa cha'an mi' cha' pʌy sujtel Absalón 

1Joab tsi' yubi wolix i cha' mel i pusic'al jini rey cha'an Absalón. 

2Tsi' pʌyʌ tilel juntiquil x'ixic wen p'ip bʌ i pusic'al ch'oyol bʌ ti Tecoa. Joab tsi' 

sube: Yom ma' mel a bʌ che' bajche' meba'. Che'ʌch yom ma' lʌp a pislel cha'an 
mi' tsictiyel i ch'ijiyemlel a pusic'al. Mach yomic ma' bon a bʌ ti xojocña bʌ 
perfume. Yom wen ch'ijiyem ma' pʌs a bʌ ti' tojlel jini rey che' bajche' meba' anix 
bʌ ora woli' yuc'tan i pi'ʌl. 

3Yom ma' majlel ba'an jini rey cha'an ma' suben chuqui mic subeñet. Che' tsi' 

yʌlʌ Joab. 

4Che' bʌ tsa' c'oti jini x'ixic ba'an jini rey, tsi' ñocchoco i bʌ ti' tojlel. Tsi' yʌlʌ: C 

rey, a wocolic p'untañon, che'en. 

5-6Jini rey tsi' c'ajtibe: ¿Chuqui a wom? che'en. Jini x'ixic tsi' yʌlʌ: Joñon 

meba'onix. Anix ora tsa' chʌmi c ñoxi'al. Añob cha'tiquil calobilob. Tsa' majliyob 
ti paxyal ti cholel. Tsa' cajiyob ti leto. Come i bajñelob, ma'anic majqui tsi' 
tiq'uiyob. Juntiquil tsi' tsʌnsa i yeran. 

7Awilan, pejtelel c pi'ʌlob woli' wersa subeñoñob cha'an mi cʌc' ti tsʌnsʌntel jini 

tsa' bʌ i tsʌnsa i yeran. Mi tsa' ujti bajche' jini, mij cʌytʌl tic bajñelil. Che' jini 
muq'uix i ñajʌyel i c'aba' c ñoxi'al. Che' tsi' yʌlʌ jini x'ixic. 

8Jini rey tsi' sube: Cucux ti sujtel ti a wotot. Muq'uix caj c mel pejtelel chuqui tsa' 

subeyon, che'en. 

9Jini x'ixic tsi' sube: Wocolix a wʌlʌ, c rey. Pejtelel jini mulil la' ajnic tic wenta 

quic'ot c pi'ʌlob. Mach yomic mi' wis ajñel jini mulil ti a wenta, che'en. 

10Jini rey tsi' sube: Mi an majqui mi' chʌn cajel ti t'an ti a contra, yom ma' 

pʌybeñon tilel ilayi. Ma'anix chuqui mi caj i tumbeñet, che'en. 

11Pero mach jasʌlic tsi' yubi jini x'ixic. Tsi' chʌn cha'le t'an: Ti wocol t'an mic 

subeñet, c rey, c'ajtibeñon i yutslel lac Yum Dios. Mach yomix mi' chʌn tic'lʌntel 
jini calobil cha'an i q'uexol tsa' bʌ i mele, che'en. Jini rey tsi' jac'ʌ: Melelʌch 
come cuxul lac Yum, ma'anic mi caj i yajlel mi junt'ujmic i tsutsel i jol, che'en. 

12Jini x'ixic tsi' yʌlʌ: Awocolic, c rey, com to c subeñet yambʌ jump'ejl t'an, 

che'en. Jini rey tsi' yʌlʌ: Subu, che'en. 

13Jini x'ixic tsi' yʌlʌ: ¿Chucoch mach che'ic ma' coltan pejtelel i winicob Dios? 

Che' bʌ tsa' wʌc'ʌ a t'an tic tojlel, tsa' bajñel tsictesa a mul, come ma'anic wola' 
cha' pʌy tilel jini puts'em bʌ a walobil. 

14Isujm wersa mi lac chʌmel ti lac pejtelel. Lajalonla bajche' ja' mu' bʌ i yajlel ti 

lum, mach bʌ mejlix ti cha' lujchel. Mi ma'anic ma' bʌc' pʌy tilel Absalón, mux i 
junyajlel sajtel ti a tojlel. Pero Dios mi' sajcan majlel jini sajtemo' bʌ. 

15Jini cha'an tsa' tili c subeñet pejtelel jini t'an, come c pi'ʌlob tsi' bʌc'tesayoñob. 

Jini cha'an tsac ña'ta tilel c pejcan jini rey. “Tic'ʌl mi muq'uix i jac'beñon c t'an”, 
cho'on tic pusic'al. 

16Tsac ña'ta ja'el isujm muq'uix cajel a coltañon loq'uel ti' p'ʌtʌlel jini yomo' bʌ i 

jisañon quic'ot calobil ti' tojlel Israel i tejclum Dios. 

17Jini cha'an mic subeñet, c yum, cha'an yom ma' wʌc' a t'an cha'an mi' cha' 

tilel i ñuclel c pusic'al, come reyet wʌle. Lajalet bajche' juntiquil i yángel Dios 
mu' bʌ mejlel i ña'tan chuqui wen yic'ot chuqui jontol. Jini cha'an la' ajnic a wic'ot 
lac Yum Dios. Che' tsi' yʌlʌ jini x'ixic. 

18David tsi' sube jini x'ixic: Mach comic ma' wis mucbeñon mi ts'ita'ic jini mu' bʌ 

cajel j c'ajtibeñet, che'en. Jini x'ixic tsi' jac'ʌ: Muq'uix c laj subeñet, c rey, che'en. 

19Jini rey tsi' c'ajtibe: ¿Mach ba jinic Joab tsa' bʌ i subeyet tilel ilayi? che'en. Jini 

x'ixic tsi' jac'be: Jincuyi. Isujm che' bajche' tsa' subeyon c rey. Joab tsi' 
chocoyon tilel. Tsi' laj cʌntesayon bajche' yom mic subeñet. 

20Jini cha'an tsi' chocoyon tilel a winic Joab cha'an mi' q'uextʌyel a pusic'al. 

Cabʌl a ña'tʌbal che' bajche' juntiquil i yángel Dios. Wen a wujil chuqui an ti 
pañimil. Che' tsi' yʌlʌ jini x'ixic. 

21Jini rey tsi' choco ti pʌyol Joab. Tsi' sube: Wʌle tsa'ix c ña'ta bajche' yom mic 

mel. Cucu, cha' pʌyʌ tilel Absalón, che'en. 

22Joab tsi' ñocchoco i bʌ ti' tojlel rey. Tsi' yʌq'ue i yutslel i t'an. Joab tsi' yʌlʌ: 

Wʌle cujilix tsa'ix c taja i yutslel a pusic'al, c yum rey, come tsa'ix a melbeyon 
chuqui tsaj c'ajtibeyet, che'en. 

23Ti ora tsa' majli Joab ti Gesur cha'an mi' pʌy tilel Absalón ti Jerusalén. 

24Pero jini rey tsi' yʌlʌ: Che' mi' julel calobil, la' majlic ti' yotot. Mach comic mi' 

tilel i q'uelon, che'en. Jini cha'an che' bʌ tsa' c'oti Absalón, toj jach tsa' majli ti' 
yotot. Ma'anic tsa' majli ba'an jini rey. 

Absalón tsi' contraji David 

25Ti jim bʌ ora ma'anic yambʌ winic ti Jerusalén wen i t'ojol bʌ bajche' Absalón, 

come c'ʌlʌl ti' xin jol, c'ʌlʌl ti' mal i yoc, ma'anic chuqui wis leco. 

26Junyajl ti jujump'ejl jab tsi' yʌc'ʌ ti loq'uel i jol, come tsa' wen tam'a. An i yalel 

i tsutsel i jol che' bajche' ojlil i cha'p'ejl kilo. 

27Tsi' yila pañimil uxtiquil ch'iton bʌ i yalobil Absalón yic'ot juntiquil xch'oc i c'aba' 

Tamar. Che' colemix wen i t'ojol jax. 

28Cha'p'ejl jab ya'an Absalón ti Jerusalén. Ma'anic tsi' wis q'uelbe i wut jini rey. 

29Jini cha'an Absalón tsi' pʌyʌ tilel Joab cha'an mi' majlel i pejcan jini rey, pero 

Joab ma'anic tsi' jac'ʌ tilel ti' yotot Absalón. Ti' cha'yajlel tsi' cha' pʌyʌ, pero 
ma'anic tsi' wis jac'ʌ majlel Joab. 

30Che' jini Absalón tsi' sube jini x'e'telob i cha'an: Cucula ti' jamil Joab ya' ba' 

pʌc'bil i cebada. Yom mi la' majlel la' wotsʌben c'ajc, che'en. Jini cha'an tsa' 
majliyob i winicob Absalón i yotsan c'ajc. 

31Che' bʌ tsi' q'uele Joab pulemix i jamil, tsa' tili i pejcan Absalón. Tsi' sube: 

¿Chucoch tsi' puluyob c jamil a winicob? che'en. 

32Absalón tsi' jac'be: Come anix cha'yajl uxyajl tsac pʌyʌyet tilel cha'an mic 

choquet majlel ba'an rey, pero ma'anic tsa' jac'ʌ. Cucu c'ajtiben chucoch tsi' to'o 
chocoyon ti pʌyol ti Gesur. Come ñumen uts'at tsa'ic cʌleyon ti Gesur. Lolom 
jach mic to'ol ajñel ilayi ba' ma'anic mij q'uelben i wut rey. Mi añʌch c mul, la' i 
tsʌnsañon, che'en. 

33Joab tsa' majli i suben jini rey chuqui tsa' ujti. David tsi' choco ti pʌyol Absalón. 

Che' bʌ tsa' c'oti Absalón ba'an jini rey, tsi' ñocchoco i bʌ. David tsi' ts'ujts'u 
Absalón. 

2 Samuel 15 

1Ti wi'il Absalón tsi' mʌñʌ carreta yic'ot caballo tac. Tsi' pʌyʌ lujuntiquil i yuxc'al 

(50) winicob mu' bʌ i cha'leñob xʌmbal ti' tojel i wut. 

2Jini Absalón seb to tsa' ch'ojyi ti jujump'ejl q'uin cha'an mi' majlel ti wa'tʌl ya' ti' 

ti' tejclum. Che' bʌ tsa' tili winic cha'an mi' pejcan rey, cha'an mi' c'ajtin meloñel, 
Absalón tsi' c'ajtibe jini winic: ¿Baqui ch'oyolet? che'en. Jini winic tsi' jac'ʌ: Wʌ' 
jach chumulon ila ti' lumal israelob, che'en. 

3Absalón tsi' sube: Wen tsiquil bajche' an a wocol, pero ma'anic majqui mi caj i 

ñich'tʌbeñet a t'an ti' tojlel jini rey. 

4Anic que'tel ila ti tejclum, muq'uix c wen coltan winicob mi woliyob ti wocol o 

mi woliyob ti leto, che'en. 

5Che' an majqui tsa' c'oti i ñocchocon i bʌ ti' tojlel, Absalón tsi' meq'ue ch'ojyel, 

tsi' ts'ujts'u. 

6Jayjayajl che' bʌ tsa' tili winic i tsictesan i wocol ti' tojlel jini rey, Absalón tsi' 

wersa sajca i c'uxbintel ti' tojlel winicob. Che' jini tsi' q'uextʌbeyob i pusic'al 
israelob. Ma'anix tsi' chʌn c'uxbiyob David. 

7Che' ñumenix chʌmp'ejl jab, Absalón tsi' sube jini rey: Ti wocol t'an mij 

c'ajtibeñet chocoyon majlel ti Hebrón cha'an mic ts'ʌctesan c t'an tsa' bʌ c sube 
lac Yum. 

8Come jiñʌch tsa' bʌ cʌlʌ che' ya'to añon ti Gesur ti Siria: “Muq'uic i cha' pʌyon 

majlel ti Jerusalén lac Yum, mi caj c ch'ujutesan ya' ti Hebrón”, cho'on. Che' tsi' 
yʌlʌ Absalón. 

9Jini rey tsi' sube: Cucu ti' ñʌch'tʌlel a pusic'al, che'en. Che' jini Absalón tsa' caji 

ti majlel ti Hebrón. 

10Tsi' mucu choco majlel suboñel ti' tojlel pejtelel jini israelob ti Hebrón: Che' mi 

la' wubin i t'an trompeta, yom mi la' wʌl: “Yumʌlix Absalón ti Hebrón”, che'etla. 
Che' tsi' yʌlʌ Absalón. 

11Tsi' pʌyʌ majlel lujunc'al winicob ch'oyolo' bʌ ti Jerusalén. Mach ña'tʌbilic i 

cha'an jini winicob chuqui woli' ña'tan Absalón, come ma'anic tsi' tsictesʌbeyob. 

12Che' woli to i yʌc' majtañʌl Absalón, tsi' choco ti pʌyol Ahitofel jini gilón, i yaj 

consejero David chumul bʌ ti tejclum i c'aba' Gilo. Ahitofel tsi' cʌyʌ David cha'an 
mi' tsajcan Absalón. Tsa' utsi caji ti p'ojlel jini winicob tsa' bʌ caji i tsajcañob 
Absalón. 

13Tsa' c'oti t'an ba'an David: Jini israelob wolix i tsajcañob Absalón, che'en. 

14Che' jini David tsi' sube i pi'ʌlob ya' bʌ añob ti Jerusalén: Conla ti puts'el. Mi 

ma'anic mi lac majlel ti ora, mux caj i tilel Absalón cha'an mi' laj jisañonla yic'ot 
jini año' bʌ ti tejclum, che'en. 

15Jini winicob tsi' subeyob: Conla, muq'uix c jac'beñet lojon ti pejtelel chuqui ma' 

subeñon lojon, che'ob. 

16Tsa' loq'ui jini rey temel yic'ot i pi'ʌlob año' bʌ ti' yotot. Tsa' jax cʌleyob 

lujuntiquil i yixic cha'an mi' cʌntañob jini otot. 

17Che' bʌ tsa' c'oti jini rey ti cojix bʌ otot yic'ot pejtelel woli bʌ i pi'leñob majlel, 

tsa' poj cʌleyob. 

18Jini x'e'telob i cha'año' bʌ David tsa' wa'leyob ti' t'ejl che' bʌ tsa' ñumiyob jini 

cereteojob, yic'ot peleteojob, yic'ot geteojob. Jiñobʌch xcʌntayajob. Tsa' 
ñumiyob yic'ot lujunc'al i cha'bajc' (600) winicob ch'oyolo' bʌ ti Gat. 

19Jini rey tsi' sube Itai: ¿Chuqui wola' cha'len ilayi? Cha' cucux ti sujtel ba'an jini 

tsiji' bʌ rey, come yañʌch bʌ lum baqui ch'oyolet, ajñesʌbilet loq'uel ti a lumal. 

20Come maxto anic ora tsa' juliyet. Jini cha'an mach yomic ma' ñusan wocol 

quic'ot ti bij. Mach wen ña'tʌbilic c cha'an lojon baqui mi caj j c'otel lojon. Jini 
cha'an yom ma' cha' sujtel. Pʌyʌ majlel a pi'ʌlob a wic'ot. La' i wen coltañet 
majlel lac Yum, che'en David. 

21Jini Itai tsi' jac'be: Melel mic subeñet, come cuxul lac Yum Dios, come cuxulet 

c rey. Baqui jach ma' majlel, mic majlel ja'el. Mi mux caj a chʌmel, o mi mux caj 
a colel, mi caj j coltañet, che'en. 

22David tsi' sube Itai: Uts'at bajche' wola' ña'tan. Conla, che'en jini rey. Jini 

cha'an Itai yic'ot i pi'ʌlob tsa' majliyob yic'ot i winicob. 

23C'am woliyob ti uq'uel ti pejtelel xchumtʌl tac. Tsa' tsictiyi ti ñajtʌl. Che' ya' 

wa'al jini rey tsa' c'axiyob ti junwejl ja' i c'aba' Cedrón. Pejtelel jini winicob tsa' 
ñumiyob majlel ti' bijlel jini colem bʌ i tiquiñal pañimil. 

24Tsa' majli Sadoc ja'el yic'ot pejtelel jini levíjob woli bʌ i q'uechob majlel jini 

Arca ba' lotol Xuc'ul bʌ i T'an lac Yum. Tsa' poj wa'leyob yic'ot jini Arca ti' tojlel 
Abiatar jinto tsa' laj loq'uiyob winicob ti tejclum. 

25-26Jini rey tsi' sube Sadoc: Cha' q'uechex majlel jini Arca i cha'an lac Yum ya' 

ti tejclum. Mi uts'at mi' q'uelon lac Yum ti' yutslel i pusic'al, muq'uix i cha' pʌyon 
tilel cha'an mic cha' q'uel jini Arca ya' ti' yajñib. Pero mi mach yomix i q'uelon c 
Yum, che' jini wʌ' añon cha'an mi' melbeñon chuqui yom, che'en David. 

27Jini rey tsi' cha' sube: ¿Mach ba cabʌlic a ña'tʌbal? Yom ma' cha' sujtel ti 

tejclum yic'ot Abiatar. Pʌyʌ majlel Ahimaas a walobil yic'ot Jonatán (i yalobil 
Abiatar). 

28Yom ma' cha' chocob tilel. Joñon mi caj c poj pijtañob ya' ba' mi laj c'axel ti ja' 

ti' bijlel jini colem bʌ i tiquiñal pañimil. Jinto mi' cha' julelob mi caj cubin chuqui 
woli' yujtel ti tejclum, che'en. 

29Che' jini Sadoc yic'ot Abiatar tsi' cha' q'uecheyob majlel jini Arca i cha'an bʌ 

lac Yum ya' ti Jerusalén. Ya' tsa' cʌleyob. 

30Tsi' cha'le uq'uel David che' bʌ tsa' letsi majlel ya' ti ñʌcʌcña bʌ wits ba'an 

olivote'. Che' woli' letsel majlel, ma'anic i pixol mi i warachic. Pejtelel jini winicob 
tsa' bʌ i tsʌcleyob majlel woliyob ti uq'uel ja'el. 

31An majqui tsa' tili i suben David ya'an Ahitofel yic'ot i consejerojob Absalón. 

Jini cha'an David tsi' cha'le oración: C Yum, yom ma' socben i pensar Ahitofel, 
che'en. 

32Che' bʌ David tsa' c'oti ya' ti' pam wits baqui mi' ch'ujutesʌntel Dios, tsa' tili i 

taj Husai jini arquita, laj tsijlemtic jax i bujc. An ts'u'bejn ti' jol. 

33David tsi' sube: Mi tsa' pi'leyon ti majlel, wocol jax mi caj cubin. 

34Pero cucu suben Absalón: “C rey, a winiconix wʌle. Mi caj j coltañet ti pejtelel 

ora che' bajche' tsaj colta a tat c'ʌlʌl wʌle. Mi caj c melbeñet pejtelel chuqui ma' 
wʌl”. Che'ʌch yom ma' suben. Che' jini mi mejlel a jemben i t'an Ahitofel. 

35Mi caj i yajñelob a wic'ot jini motomaj Sadoc yic'ot Abiatar. Pejtelel chuqui ma' 

wubin ti' tojlel jini rey yom ma' cha' suben jini motomaj Sadoc yic'ot Abiatar. 

36Ya'ʌch añob Ahimaas (i yalobil Sadoc) yic'ot Jonatán (i yalobil Abiatar). 

Subeñob pejtelel chuqui tac mi' yʌl jini rey cha'an mi' cha' tilelob i subeñon. Che' 
tsi' yʌlʌ David. 

37Che' jini tsa' majli Husai ya' ti Jerusalén. Jiñʌch i yamigo David. Ti jim bʌ ora 

che' woli to i c'otel Absalón ya' ti Jerusalén, tsa' c'oti Husai ja'el. 

2 Samuel 16 

1Che' bʌ tsa' ts'ita' letsi ti wits David, tsa' caji i q'uel ya'ix tilel Siba i yaj e'tel 

Mefiboset. Woli' ch'ʌm tilel cha'cojt burro cuchbil bʌ i cha'an lujunc'al pan yic'ot 
jo'c'al ti pajl tiquin bʌ ts'usub, yic'ot jo'c'al ti pajl ts'usub mach bʌ tiquinic, yic'ot 
jump'ejl lata i ya'lel ts'usub. 

2Jini rey tsi' c'ajtibe: ¿Chuqui i ye'tel iliyi? che'en. Siba tsi' jac'ʌ: A majtañʌch ili 

burro tac cha'an mi' c'ʌchtañob majlel a pi'ʌlob. Ch'ʌmʌ jini pan ja'el yic'ot i wut 
te' cha'an mi' c'uxob jini x'e'telob a cha'an. Jini i ya'lel ts'usub la' i japob ti bij jini 
mu' bʌ i lujb'añob, che'en. 

3Jini rey tsi' c'ajtibe: ¿Baqui an i yalobil a yum? che'en. Siba tsi' jac'ʌ: Ya' tsa' 

cʌle ti Jerusalén. Come woli' yʌl wersa mi caj i sutq'uibeñob jini israelob i 
yumʌntel i tatuch, che'en. 

4Jini rey tsi' cha' sube Siba: Awilan a cha'añʌch pejtelel chuqui an i cha'an 

Mefiboset, che'en. Siba tsi' ñocchoco i bʌ. Tsi' yʌlʌ: Wocolix a wʌlʌ, c rey. Yom 
ma' q'uelon ti uts'at, che'en. 

5Che' bʌ woli' c'otel David ti Bahurim, tsa' tili Simei (i yalobil Gera). Jiñʌch i pi'ʌl 

Saúl. Woli' p'aje' tilel David. 

6Tsa' caji i jul ti xajlel David yic'ot x'e'telob i cha'an ti pejtelelob. 

7Simei wen c'am woli' cha'len p'ajoñel ti' contra David. Woli' yʌl: Loq'uen ti ora 

xjontolil, stsʌnsajet. 

8Lac Yum wolix i yʌq'ueñet a toj pejtelel a mul cha'an tsa' chilbe i ye'tel Saúl. 

An ti a wenta bajche' tsa' chʌmi Saúl yic'ot i pi'ʌlob. Jini cha'an lac Yum tsa'ix i 
yʌq'ue a yumʌntel ti' wenta a walobil Absalón. Wʌle ujux awilal cha'an a jontolil 
yic'ot cha'an a tsʌnsa, che'en Simei. 

9Abisai (i yalobil Sarvia) tsi' sube jini rey: ¿Chucoch leco mi' tilel i p'ajet ili tuwen 

ts'i'? Subeñon majlel cha'an mic set' t'ojben i bic', che'en. 

10Jini rey tsi' jac'ʌ: Mach che'ic yom. Isujm leco woli' p'ajon. Tic'ʌl mi lac Yum 

tsi' sube cha'an mi' p'ajon. ¿Bajche' mi mejlel c tic' che' jini? che'en David. 

11Jini mero calobil yomix i tsʌnsañon. Mi che'ʌch mi' mel calobil, ¿mach ba 

yomic mi' p'ajon j contra? Come lac Yum tsi' sube jini benjamín cha'an mi' 
p'ajon. 

12Tic'ʌl mi muq'uix i p'untañon lac Yum cha'an wolic ts'a'lentel, che'en David. 

13Ya' ti' t'ejl bij baqui tsa' ñumi an bujtʌl. Che' woliyob ti xʌmbal majlel David 

yic'ot i winicob, jini Simei woli' p'aj majlel ya ti' ts'ejtʌlel jini wits. Tsi' julu ja'el ti 
xajlel yic'ot ti lum tac. 

14Che' bʌ c'otemobix ti Jordán ja', jini rey yic'ot i pi'ʌlob ti xʌmbal tsa' caji i c'ajob 

i yo, come wen lujbeñobix. 

15Absalón yic'ot Ahitofel yic'ot pejtelel jini winicob tsa' ochiyob ti Jerusalén. 

16Husai jini amigo i cha'an David tsa' c'oti i taj Absalón. Tsi' yʌlʌ: La' sujbic i 

ñuclel c rey, che'en. 

17Absalón tsi' c'ajtibe Husai: ¿Jim ba i xuc'tilel a pusic'al yic'ot a yum? ¿Chucoch 

ma'anic tsa' pi'le majlel? che'en. 

18Husai tsi' jac'be: Mi caj cajñel quic'otet come reyetix yajcʌbil bʌ i cha'an lac 

Yum ti' tojlel pejtelel israelob. Mi caj c tsʌclañet. 

19¿Mach ba yomic mic yumañet? ¿Mach ba i yalobiletic David? Che' bajche' 

tsac wen melbe i ye'tel a tat, che' ja'el mi caj c melbeñet a we'tel, che'en. 

20Che' jini Absalón tsi' sube Ahitofel: Yom ma' tsictesʌbeñon chuqui tac yom mi 

lac mel, che'en. 

21Ahitofel tsi' sube: Yom ma' majlel ba'an i yixicob a tat, come ya' tsi' cʌyʌyob ti 

cʌn otot. Che' mi' yubiñob pejtelel año' bʌ ti tejclum, mi caj i ña'tañob tsa'ix a 
ts'a'le a tat. Mach mejlix a cha' uts'esan a bʌ yic'ot. Che' jini mi cajel i ñumen 
p'ʌt'añob pejtelel a winicob, che'en. 

22Tsa' caji i wa'chocobeñob pisil bʌ i yotot Absalón ya' ti q'uiyil bʌ i jol i yotot i 

tat. Absalón tsa' caji ti ajñel yic'ot i yixicob i tat ti' wutob pejtelel israelob. 

23Ti jimbʌ ora Absalón tsi' c'ajtibe consejo Ahitofel, come cabʌlʌch i ña'tʌbal 

che' bajche' tilem ti Dios. Che' bajche' tsi' colta David ti yambʌ ora tsa' caji' 
coltʌben i yalobil. 

2 Samuel 17 

I consejo Ahitofel yic'ot Husai 

1Ahitofel tsi' sube Absalón: La' c bʌc' yajcan lajchʌntiquil mil winicob cha'an mi' 

loq'uelob wʌle ti ac'ʌlel cha'an mi' contrajiñob David ti guerra. 



557 

 

Chol de Tumbalá Bible 
© Bible Society of Mexico. 

  
 

 

2Che' jini mi caj c taj che' wen lujb i bʌc'tal, che' wen ch'ijiyem. Mi caj c tʌts' 

loq'uel David ba'an i pi'ʌlob. Mi' cajelob ti puts'el. Che' jini mi mejlel a tsʌnsan 
jini rey che' i bajñel. Muq'uix caj a cha'len rey ti Israel ti' q'uexol a tat. 

3Che' jini mi caj c cha' pʌy tilel ba'añet pejtelel jini winicob, come juntiquil jach 

jini woli bʌ a contrajin. Jini cha'an che' mi' jaq'uetob pejtel winicob, ñʌch'ʌl mi 
caj i yajñelob. Che' tsi' yʌlʌ Ahitofel. 

4Uts'at tsi' yubi ili t'an Absalón yic'ot pejtelel jini xñoxtaco' bʌ año' bʌ ti Jerusalén. 

5Absalón tsi' yʌlʌ: Pʌyʌ tilel ja'el Husai jini arquita cha'an mi la cubin chuqui mi' 

subeñonla, che'en. 

6Che' bʌ tsa' tili Husai, Absalón tsi' sube pejtelel i t'an Ahitofel. Tsi' c'ajtibe: 

¿Bajche' ma' ña'tan jatet? ¿Yom ba mi lac jac'ben jini t'an? Mi mach yomic, 
subeñon, che'en. 

7Che' jini Husai tsi' jac'be Absalón: Mach uts'atic jini t'an tsa' bʌ ujti i subeñet 

Ahitofel, che'en. 

8Come cʌmbilix a cha'an a tat yic'ot pejtelel i winicob. Wen ch'ejlob ti guerra, 

cojco to wʌle, wen mich'ob, lajalob bajche' bajlum tsa' bʌ chilbenti i yal. Che'ʌch 
ja'el a tat come wen ñʌmʌl ti guerra. Mach jijlic yic'ot i yonlel i soldadojob ti ili 
ac'ʌlel. 

9Tic'ʌl mi puts'em ti mal ch'en. Mi tsa' bʌc' tsʌnsʌnti cha'tiquil uxtiquil a winicob 

che' woli jax to i tejchel jini guerra, mi caj i yʌlob: “Woli' mʌjlel i cha'an David. 
Wolix i jisañonla cha'an woli lac tsajcan Absalón”, che'ob. 

10Anquese wen p'ʌtʌlob jini winicob bajche' bajlum, mi' cajelob ti bʌq'uen, come 

cʌmbilix i cha'an pejtelel israelob wen yujil guerra a tat yic'ot pejtelel i winicob. 

11Jini cha'an mic subeñet, la' i tempañob i bʌ pejtelel israelob ti a tojlel, jini año' 

bʌ ti Dan c'ʌlʌl ti Beerseba. Yom wen cabʌl jini winicob che' bajche' i ji'il colem 
ja'. Che' jini mi caj a pʌyob majlel jatet, che'en. 

12Mi caj lac tajob baqui jach añob. Mux caj lac pam ñumel ti' tojlelob che' bajche' 

mi' yajlel ye'eb ti pañimil. Che' jini ma'anix mi caj i colel David yic'ot i pi'ʌlob mi 
juntiquilic. 

13Mi tsa' ochi i tajob i coltʌntel ti jump'ejl tejclum, che' jini pejtelel israelob mi caj 

i ch'ʌmob tilel lazo cha'an mi' jexbañob majlel i ts'ajquil tejclum. Mux i chojquel 
ti joctʌl jinto che' jocholix mi' cʌytʌl jini otot tac. Che' tsi' yʌlʌ Husai. 

14Absalón yic'ot pejtelel jini israelob tsi' yʌlʌyob: Uts'at bajche' tsi' ña'ta Husai 

jini arquita. Mach uts'atic tsi' cʌn ña'ta Ahitofel, che'ob. Come lac Yum tsi' ña'ta 
i jem jini uts'at bʌ i t'an Ahitofel cha'an mi' yʌc' ti wocol Absalón. 

15Jini cha'an Husai tsa' majli i laj suben jini motomaj Sadoc yic'ot Abiatar: 

Che'ʌch tsi' cha'le t'an jini Ahitofel ti' tojlel Absalón yic'ot ti' tojlel jini xñoxo' bʌ. 

Pero mach che'ic tsac subeyob. Absalón yic'ot x'e'telob i cha'an tsi' ñopoyoñob, 
che'en. 

16Tsi' yʌlʌ ja'el: Jini cha'an yom mi la' se'ñun la' bʌ cha'an mi la' choc majlel 

suboñel ti' tojlel David, cha'an ma'anic mi' cʌytʌl ya' ti' ti' jini ja'. Wʌle ti ac'ʌlel 
yom mi' c'axel ti ora cha'an ma'anic mi' tsʌnsʌntel yic'ot pejtelel woli bʌ i pi'leñob 
majlel, che'en. 

17Ti jim bʌ ora Jonatán yic'ot Ahimaas woli' pijtañob suboñel ya' ti' tojel jini ja' i 

c'aba' Rogel. Juntiquil criada tsa' majli i tsictesʌbeñob jini t'an, ame anic majch 
mi' q'uelob ti tejclum. Che' bʌ tsi' yubiyob jini cha'tiquilob, ti ora jach tsa' majli i 
subeñob David. 

18Pero juntiquil ch'iton tsi' q'ueleyob. Tsa' majli i bʌc' suben Absalón, pero jini 

cha'tiquilob ti ora jach tsi' chucuyob loq'uel i yajñel. Tsa' c'otiyob ti' yotot juntiquil 
winic am bʌ ti Bahurim. Ya'an tocbil bʌ pozo ti patio ti' t'ejl i yotot. Ya' tsa' bʌc' 
ochiyob Ahimaas yic'ot Jonatán. 

19Che' jini tsa' loq'ui ti otot i yijñam jini winic. Tsa' tili i mʌcben i ti' jini pozo. Tsi' 

ts'ita' p'ujp'u trigo ya' ti' pam. Jini cha'an ma'anic tsi' wis ña'tayob mi an majqui 
ochem ya'i. 

20Che' bʌ tsa' c'otiyob i winicob Absalón ya' ti otot, tsi' c'ajtibeyob jini x'ixic: 

¿Baqui tsa' majliyob Ahimaas yic'ot Jonatán? che'en. Jini x'ixic tsi' jac'ʌ: Tsa'ix 
c'axiyob ya' ti' junwejl ja', che'en. Ti ora jach tsa' majliyob jini winicob cha'an mi' 
sʌclañob. Che' ma'anic tsi' tajayob tsa' cha' sujtiyob ti Jerusalén. 

21Che' cha' sujtemobix i winicob Absalón, tsa' cha' loq'uiyob Ahimaas yic'ot 

Jonatán. Tsa' majli i tsictesʌbeñob David chuqui woli' yujtel. Tsi' subeyob: Yom 
mi la' se'ñun la' bʌ cha'an mi la' c'axel ti ja', come Ahitofel woli' suben Absalón 
cha'an mi' bʌc' tilel i contrajiñet, che'ob. 

22Ti ora tsa' cajiyob ti c'axel ti Jordán ja' David yic'ot pejtelel i winicob. Che' ti 

sʌc'ajel ma'anix majch tsa' cʌle mi juntiquilic. 

23Che' bʌ tsi' q'uele Ahitofel ma'anic woli' jac'beñob i t'an, tsa' cha' sujti majlel ti' 

yotot ya' ti' tejclum. Tsa' ujti i wʌn q'uel pejtel chuqui an ti' yotot. Che' jini tsi' 
jich'i i bʌ. Tsa' chʌmi. Tsi' mucuyob ya' ba' tsa' mujqui i tat. 

Guerra ti' tojlel David yic'ot Absalón 

24Che' bʌ tsa' c'axi Absalón yic'ot israelob ya' ti Jordán ja', c'otemix David c'ʌlʌl 

ti Mahanaim. 

25Absalón tsi' wa'choco ti e'tel Amasa ti' q'uexol Joab cha'an mi' cʌntan 

soldadojob. I tat Joab jiñʌch Itra jini ismael tsa' bʌ i pʌyʌ Abigail (i yalobil 
Nahas). Tsi' pi'le ja'el Sarvia (i ña' Joab). Jini Sarvia i yijts'iñʌch Abigail. 

26Tsa' c'oti Absalón ti Galaad yic'ot pejtelel jini israelob. 

27Che' bʌ tsa' c'oti David ti Mahanaim, tsa' tili i taj Sobi (i yalobil Nahas ch'oyol 

bʌ ti Rabá ba'an jini amoñob), yic'ot Maquir (i yalobil Amiel ch'oyol bʌ ti 
Lodebar), yic'ot Barzilai jini am bʌ ti Galaad ti Rogelim. 

28-29Tsi' ch'ʌmbeyob tilel i majtan David, pojp tac, yic'ot tsuts, yic'ot taza tac, 

yic'ot poc' tac, yic'ot trigo, yic'ot cebada, yic'ot harina, yic'ot bu'ul, yic'ot lenteja, 
yic'ot chab, yic'ot lew, yic'ot queso. Tsi' yʌq'ueyob David yic'ot i pi'ʌlob cha'an 
mi' c'uxob, come tsi' ña'tayob mux i chʌmelob ti wi'ñal yic'ot tiquin ti' cha'an 
cabʌl xʌmbal. 

2 Samuel 18 

Tsa' chʌmi Absalón 

1David tsi' tsolo i soldadojob. Tsi' wa'choco jini mu' bʌ i q'uelob soldadojob. Tsi' 

t'oxoyob tac ti jujump'ejl mil yic'ot ti jo'jo'c'al. 

2Tsi' t'oxoyob ti uxmojt. Tsa' caji i chocob majlel ti guerra. Jini junmojt tsa' majli 

yic'ot Joab. I cha'mojtlel tsa' majli yic'ot Abisai i yʌscun Joab (i yalobil Sarvia). I 
yuxmojtlel tsa' majli yic'ot Itai jini geteo. Tsi' yʌlʌ jini rey: Muq'uix c majlel ja'el ti 
guerra la' wic'ot, che'en. 

3Pero jini winicob tsi' subeyob: Mach yomic ma' majlel, come mi tsa' puts'iyon 

lojon ma'anic mi caj i p'ison lojon ti wenta jini laj contrajob. Anquese mic chʌmel 
lojon ti ojlil, ma'anic chuqui mi' cha'len. Pero jatet wen ñuc a c'ʌjñibal che' 
bajche' lujump'ejl mil winicob. Jini cha'an yom ma' cʌytʌl ti tejclum cha'an ma' 
chocbeñon lojon tilel j coltʌntel lojon ya' baqui mic majlel lojon, che'ob. 

4Jini cha'an jini rey tsi' yʌlʌ: Uts'at bajche' mi la' wʌl. Muq'uix c jac'beñetla, 

che'en. Che' jini tsa' wa'le jini rey ya' ti' ti' jini tejclum. Tsa' loq'uiyob jini 
soldadojob ti mojt ti mojt, ti jo'jo'c'al, yic'ot ti jujump'ejl mil tac. 

5Jini rey tsi' sube Joab, yic'ot Abisai, yic'ot Itai: Yom tsajiletla ame anic majqui 

mi' yʌc' ti wocol ch'iton bʌ calobil Absalón, che'en. Pejtelel jini soldadojob tsi' 
yubiyob che' bʌ tsi' subeyob jini rey cha'an ma'anic mi' tsʌnsañob Absalón. 

6Tsa' tejchi guerra ti te'el tac i c'aba' Efraín. 

7Pejtelel i winicob David tsa' wen mʌjli i cha'añob. Cabʌl israelob tsa' jiliyob ti 

jini guerra. Ti pejtelel tsa' chʌmiyob che' bajche' junc'al mil winicob. 

8Tsa' ñumi jini guerra c'ʌlʌl ti ñajtʌl. Cabʌl jini winicob tsa' jiliyob ya' ti te'el. Mach 

cabʌlobic tsa' jiliyob ti espada. 

9I winicob David tsa' bʌc' c'oti i q'uelob Absalón. C'ʌchʌcña woli' tilel Absalón ti 

mula. Tsa' caji ti puts'el Absalón, pero che' bʌ tsa' ñumi jini mula ti yebal juntejc 
te' ba' cabʌl jax i c'ʌb, tsa' joc' cʌle i tsutsel i jol ti' xʌc' jini te'. Tsa' ts'uy cʌle che' 
ñumenix jini mula. 

10Juntiquil soldado tsa' bʌ i q'uele Absalón ya' ba' joc'ol tsa' majli i suben Joab: 

Ya' tsa' joc' cʌle Absalón ti' xʌc' jini te', che'en. 

11Joab tsi' sube: Mi tsa' q'uele, ¿chucoch ma'anic tsa' bʌc' tsʌnsa? che'en. 

Tsa'ic a tsʌnsa tsa cʌq'ueyet lujump'is plata yic'ot jump'ejl cajch'iñʌc', che'en. 

12Jini winic tsi' jac'be Joab: Tsa'ic a lon aq'ueyon mil sʌcʌc taq'uin, ma'anic tsac 

tsʌnsʌbe i yalobil rey, come tsa cubi lojon i mandar jini rey che' bʌ tsi' subeyet 
jic'ot Abisai, yic'ot Itai: “A wocolic pʌsbenla i yutslel la' pusic'al jini ch'iton bʌ 
calobil Absalón”, che'en David. 

13Tsa'ic c tsʌnsa, muq'uix c wersa tsictiyel come mach mejlic lac wis lotin lac 

rey. Tsa'ic c mele bajche' jini, tsa' wʌc'ʌyon ti wocol jatet. Che' tsi' yʌlʌ jini 
soldado. 

14Joab tsi' sube: Wolic lon ñusan q'uin ti t'an, che'en. Ti ora jach tsi' loc'sa uxts'ijt 

i te'el i jalʌjb. Tsi' ts'ʌp julu ti' pusic'al Absalón che' mero cuxul to ya' ti xʌc' jini 
te'. 

15Ti ora jach tsa' tiliyob lujuntiquil i soldadojob Joab cha'an mi' junyajlel 

tsʌnsañob Absalón. 

16Joab tsi' wusu jini trompeta cha'an mi' cʌy i tsʌcleñob majlel i contrajob. 

17Tsi' chocoyob i bʌc'tal Absalón ti joctʌl ya' ti te'el. Tsi' mʌcʌyob ti wen colem 

tac bʌ xajlel. Pejtelel jini israelob tsa' cajiyob ti puts'el majlel cha'an mi' sujtelob 
ti' yototob. 

18Che' cuxul to Absalón, tsi' wa'choco jump'ejl ts'ajc ya' ti joctʌl i cha'an bʌ rey 

come tsi' yʌlʌ: Ma'anic calobil cha'an mi' chʌn ña'tʌntel j c'aba', che'en. Jini 
cha'an tsi' yotsʌbe i c'aba' jini ts'ajc, I ts'ajc Absalón. C'ʌlʌl ti ili ora che'ʌch mi' 
pejcʌntel. 

19Ahimaas (i yalobil Sadoc) tsi' yʌlʌ: La' majlicon ti ora cha'an mic tsictesʌben 

lac rey, come lac Yum tsa'ix i yʌc'ʌ ti jilel laj contrajob, che'en. 

20Joab tsi' yʌlʌ: Mach yomic ma' majlel jatet. Ti yanto bʌ ora mi mejlel a ch'ʌm 

majlel t'an pero mach wʌleyic, come chʌmenix i yalobil rey, che'en. 

21Joab tsi' sube juntiquil winic etíope: Cucux, suben jini rey chuqui tsa' q'uele, 

che'en. Jini winic tsi' c'uchchoco i bʌ ti' tojlel Joab. Tsa' caji ti majlel ti ajñel ba'an 
rey. 

22Ahimaas i yalobil Sadoc tsi' cha' sube Joab: La' ujtic chuqui tac yom ujtel tic 

tojlel, pero wersa com majlel ti' pat jini etíope, che'en. Joab tsi' sube: Calobil, 
¿chucoch ma' lon majlel ti ajñel? Cʌxti wenic jini t'an mu' bʌ caj a sub, che'en. 

23Jini Ahimaas tsi' jac'ʌ: La' ujtic chuqui mi' caj ti ujtel. Wersa mic majlel, che'en. 

Joab tsi' sube: Cucu che' jini, che'en. Jini cha'an ti ajñel tsa' majli Ahimaas ti bij 
mu' bʌ i ñumel ti joctʌl ba'an jini Jordán ja'. Tsi' cha' ñusa jini etíope tsa' bʌ 
ñaxan chojqui majlel. 

24Ti jim bʌ ora buchul David ya' ti' tojel i ti' tejclum. Ya' wa'al jini xcʌntaya ti' jol i 

yotot am bʌ ti chañelal jini ts'ajc. Che' bʌ tsi' letsa i wut, tsi' can q'uele woli' tilel 
ti ajñel juntiquil winic. 

25Jini xcʌntaya ora jach tsi' tsictesbe jini rey. Jini rey tsi' yʌlʌ: Mi juntiquil jach 

jini tal bʌ ti ajñel an chuqui yom i tsictesan, che'en. Woli' lʌc'tesan tilel i bʌ. 

26Ti ora jini xcʌntaya tsi' q'uele woli' tilel ti ajñel yambʌ. Tsi' bʌc' sube jini mu' bʌ 

i cʌntan i ti' tejclum: Woli' tilel yambʌ winic, che'en. Jini rey tsi' yʌlʌ: An chuqui 
yom i sub jini winic ja'el, che'en. 

27Jini xcʌntaya tsi' yʌlʌ: Wolij q'uel bajche' mi' cha'len ajñel jini ñaxan bʌ. Lajal 

yilal bajche' Ahimaas (i yalobil Sadoc), che'en. Jini rey tsi' yʌlʌ: Uts'at jini winic. 
Woli' ch'ʌmbeñonla tilel wen bʌ t'an, che'en. 

28Ahimaas c'am tsi' pejca jini rey: Laj uts'at ti pejtelel, che'en. Tsi' c'uchchoco i 

bʌ ti' tojlel jini rey. Tsi' yʌlʌ: La' sujbic i ñuclel lac Yum Dios, come tsa'ix mʌjli 
lac cha'an ti guerra ti' tojlel jini tsa' bʌ i contrajiyet, c yum, che'en. 

29Jini rey tsi' c'ajtibe: ¿Uts'at ba an Absalón? che'en. Ahimaas tsi' jac'ʌ: Che' bʌ 

tsi' chocoyon tilel a winic Joab, tsaj q'uele jomolob winicob, pero mach cujilic 
chuqui tsa' ujti, che'en. 

30Jini rey tsi' yʌlʌ: Wa'i to ilayi, che'en. Tsa' caji ti wa'tʌl ti' ts'ejtʌl jini rey. 

31Ti wi'il tsa' c'oti jini etíope. Tsi' yʌlʌ: C rey uts'at bajche' tsa' ujti. Lac Yum tsa'ix 

i laj jisa pejtelel jini tsa' bʌ i contrajiyetob, che'en. 

32Jini rey tsi' c'ajtibe: ¿Uts'at ba an Absalón? che'en. Jini winic tsi' jac'ʌ: La' 

tsʌnsʌnticob pejtelel a contrajob che' bajche' tsa' tsʌnsʌnti Absalón, che'en. 

33Tsa' toj sajti i pusic'al David. Ti ora tsa' letsi majlel ti jini otot am bʌ ti' chañelal 

ts'ajc. Tsi' cha'le uq'uel. Tsi' yʌlʌ: ¡Bajche' tsa' ujtiyet calobil Absalón, calobil 
Absalón! che'en. Uts'at tsa'ic chʌmiyon cha'añet cha'an ma'anic ma' chʌmel, 
calobil. Che' tsa' uq'ui David. 

2 Samuel 19 

Joab tsi' toj'esa David 

1An majqui tsi' sube Joab: Jini rey woli ti wen uq'uel cha'an tsa' tsʌnsʌnti 

Absalón, che'en. 

2Ti jim bʌ q'uin tsa' wen caji i melob i pusic'al pejtelel winicob, come tsi' yubiyob 

woli ti wen uq'uel jini rey cha'an tsa' tsʌnsʌnti Absalón. 

3Ti mojt ti mojt tsa' cajiyob ti sujtel jini winicob ya' ti tejclum, che' bajche' 

soldadojob mu' bʌ i cha'leñob bʌq'uen che' mi' puts'elob ti guerra. 

4Pero jini rey tsi' mucu i wut. C'am tsi' chʌn uc'ta Absalón: ¡Bajche' tsa' ujtiyet, 

calobil, bajche' tsa' ujtiyet, Absalón, calobil! che'en David. 

5Joab tsa' majli ba'an jini rey. Tsi' sube: Wʌle tsa'ix a quisintesayob pejtelel a 

winicob tsa' bʌ i coltayetob yic'ot a walobilob, jini xch'oc tac bʌ a walobilob, yic'ot 
ja'el winicob, yic'ot a wijñamob, yic'ot a wixicob, che'en. 

6Wolix a cha' c'uxbin jini tsa' bʌ i contrajiyetob, pero wolix a ts'a'len jini mu' bʌ i 

c'uxbiñetob. Wolix a pʌsbeñon lojon, uts'at tsa'ic chʌmiyon lojon tic pejtelel 
lojon, jini yumʌlob yic'ot pejtel a winicob. Pero mach uts'atic che' chʌmen 
Absalón. Mu' jach a c'uxbin Absalón. Ma'anic ma' wis p'ison lojon ti ñuc. 

7Jini cha'an yom ma' majlel ti ora cha'an ma' pejcan jini winicob ti uts'at, come 

mic subeñet mi ma'anic ma' bʌc' loq'uel a pejcañob ti' tojlel lac Yum, wʌle jach 
mi caj i laj majlelob. Ma'anic majqui mi caj i cʌytʌl a wic'ot. Che' jini cabʌl jax mi 
caj a wubin wocol. Mero ts'ita' tsa' wubi che' ch'itoñet to c'ʌlʌl wʌle. Che' tsi' yʌlʌ 
Joab. 

Tsa' sujti David ti Jerusalén 

8Jini cha'an jini rey tsa' majli ti buchtʌl ti' ti' jini tejclum. Tsa' subentiyob jini 

winicob cha'an ya'ix buchul jini rey ya' ti' ti' tejclum. Tsa' cha' tiliyob ba'an jini 
rey. Pero jini israelob tsa' bʌ i tsʌcleyob majlel Absalón laj puts'emobix majlel ti' 
yotot ti jujuntiquil. 

9Pejtelel jini tejclumob woliyob ti a'leya. Woli' yʌlob: Jini lac rey tsa'ix mejli i 

coltañonla ti' tojlel laj contrajob yic'ot ti' tojlel jini filisteojob, pero wʌle tsa'ix puts'i 
ti' tojlel i yalobil Absalón cha'an bʌq'uen. 

10Tsa' lac yajca Absalón pero tsa'ix chʌmi ti guerra. ¿Chucoch ma'anic mi lac 

cha' pʌy tilel jini rey? che'ob. 

11David tsi' choco majlel t'an ba'an jini motomajob Sadoc yic'ot Abiatar. Tsi' 

subeyob majlel i c'ajtibeñob jini xñoxob ti Judá: ¿Mach ba yomix mi la' cha' pʌy 
ochel jini rey ti' yotot? Come pejtel la' pi'ʌlob ti Israel yomobix i cha' otsañob ti' 
yotot. 

12Jatetla querañetla, c bʌc'taletla, c bʌqueletla. “¿Chucoch wi'ilix mi la' wʌc' la' 

t'an cha'an mi la' wotsan ti' yotot?” che'en. 

13Pejcanla Amasa ti uts bʌ t'an. Suben: “Lac pi'ʌl lac bʌ. Junlajal lac bʌc'tal yic'ot 

lac bʌquel. La' q'uic'ot. Mux awilan cha'an cuxul lac Yum, mi caj a wochel ti a 
we'tel ti' wenta Joab. Mach loq'uiquet ti a we'tel ti pejtelel ora”, che'en David. 

14Che' jini Amasa tsi' wersa ac'ʌyob i ñopben i t'an David ti junsujm jach i 

pusic'al. Tsi' chocbeyob majlel t'an jini rey cha'an mi' sujtel yic'ot pejtelel i 
winicob. 

15Tsa' cha' c'oti jini rey ya' ti Jordán ja'. Jini chumulo' bʌ ti Judá tsa' tiliyob c'ʌlʌl 

ti Gilgal cha'an mi' pi'leñob ti c'axel jini rey ti Jordán. 

16Simei (i yalobil Gera), jini benjamín ch'oyol bʌ ti Bahurim, tsa' tili ti ajñel yic'ot 

jini loq'uemo' bʌ ti Judá cha'an mi' taj jini rey David. 

17Jump'ejl mil winicob ch'oyolo' bʌ ti Benjamín tsa' tiliyob yic'ot Simei. Tsa' tili 

Siba ja'el, i winic Saúl, yic'ot ch'iton bʌ i yalobilob ti jo'lujunticlel, yic'ot junc'al i 
yaj e'telob. Ti ajñel tsa' tili i tajob jini rey ya' ti Jordán. 

18Tsa' caji i t'umob ja' cha'an mi' c'axtesañob ñumel ti ja' i pi'ʌlob, yic'ot i 

chubʌ'an jini rey. Simei (i yalobil Gera) tsa' caxi ti ja' ti' tojel i pasibal q'uin. 

19Tsa' caji i suben jini rey: Awocolic mach a chʌn c'ajatesan c jontolil tsa' bʌ c 

mele che' bʌ tsa' loq'uiyet ti Jerusalén. Mach a chʌn p'is ti wenta. 

20Come ti isujm mulilʌch jini tsa' bʌ c mele. Jini cha'an ti pejtelel i p'olbal José 

ñaxañon tsa' tili c tajet majlel, che'en. 

21Pero Abisai (i yalobil Sarvia) tsi' yʌlʌ: ¿Mach ba yomic mi' wersa tsʌnsʌntel 

Simei cha'an tsa'ix i p'aja jini yajcʌbil bʌ i cha'an lac Yum? che'en. 

22David tsi' jac'ʌ: Mach che'ic yom ma' subeñon, i yalobil Sarvia. Leco bajche' 

wola' ña'tan. J contrajet yilal. ¿Jim ba i yorajlel wʌle cha'an mi' chʌmel juntiquil 
israel? ¿Mach ba cujilic reyon ti Israel? che'en. 

23Jini rey tsi' sube Simei: Mach chʌmiquet, che'en. Tsi' wa'choco i t'an jini rey. 

24Mefiboset (i buts Saúl) tsa' tili i taj David che' woli' sujtel ti' yotot. Maxto anic 

tsi' poco i yoc. Maxto jujchibilic i tsucti'. Maxto q'uextʌyemic i pislel c'ʌlʌl ti jini 
q'uin che' bʌ tsa' loq'ui David ti Jerusalén ti' tejchibal guerra c'ʌlʌl tsa' sujti ti 
uts'at. 

25Tsa' loq'ui Mefiboset ti Jerusalén cha'an mi' tilel i taj jini rey. David tsi' sube: 

¿Chucoch ma'anic tsajniyet quic'ot, Mefiboset? che'en. 

26Mefiboset tsi' jac'ʌ: Ma'anic tsa' mejliyon c rey, come c winic tsi' lotiyon. Tsac 

sube cha'an mi' chajpʌbeñon juncojt burro, cha'an mic majlel ba'an c rey, come 
mach mejlicon ti xʌmbal. 

27Tsi' wulwul a'leyon ti a tojlel, c yum. Pero cujil lajalet c rey bajche' juntiquil i 

yángel Dios. Jini cha'an yom ma' mel che' bajche' a wom. 

28Come machic tsa' p'untayon lojon che' bʌ tsa' chʌmi c tat laj chʌmeñonix lojon, 

pero ma'anic tsa' wʌc'ʌyon lojon ti chʌmel. Tsa' pʌyʌyon cha'an mic ten cha'len 
we'el a wic'ot ti a mesa. ¿Mach ba cabʌlic i yutslel a pusic'al? Jasʌlon, che'en 
Mefiboset. 

29Jini rey tsi' jac'be: ¿Chuqui i ye'tel cabʌl t'an? che'en. Cujilix bajche' yom 

melol. Jatet yic'ot Siba mi caj la' t'oxben la' bʌ jini lum, che'en. 

30Mefiboset tsi' sube: La' i laj ch'ʌm Siba, come tijicñayon cha'an tsa' cha' tiliyet 

ti uts'at ti a yumʌntel ila ti a wotot, che'en. 

31Che' ja'el Barzilai jini chumul bʌ ti Galaad tsa' loq'ui ti Rogelim. Tsa' jubi majlel 

i taj jini rey. Tsi' pi'le majlel c'ʌlʌl ti Jordán ja'. 



564 

 

Chol de Tumbalá Bible 
© Bible Society of Mexico. 

  
 

 

32Anix chʌnc'al i jabilel Barzilai. Jiñʌch tsa' bʌ i laj aq'ue chuqui yom jini rey che' 

ya'an ti Mahanaim, come wen chumul jini winic. 

33Jini rey tsi' sube Barzilai: La' c'axiconla. Mux caj cʌntañet ti cotot ti Jerusalén, 

che'en. 

34Pero Barzilai tsi' sube: Wen ñoxonix. Mach jalix mi caj c chʌmel. Mach 

mejlonix ti majlel a wic'ot ti Jerusalén. 

35Come anix chʌnc'al c jabilel. Mach mejlix j cʌn chuqui tac uts'at yic'ot jini mach 

bʌ uts'atic. Mach mejlic cubin i sumuclel chuqui mij c'ux, yic'ot chuqui mic jap. 
Mach mejlix cubiben i c'ay jini xc'ayob. ¿Chucoch mic to'o aq'uen i ye'tel c rey? 

36Mu' to c ts'ita' xʌn majlel jini bij ya' ti junwejl Jordán ja' cha'an mij cʌyet. Mach 

yomic mic ch'ʌm c chobejtʌbal ti a tojlel. 

37A wocolic la' cha' sujticon ti cotot tic tejclum ya' ba' muculob c tat yic'ot c ña'. 

Ya'ix mic mujquel ja'el. Pero wʌ'an jini calobil Quimam. Pʌyʌ a wic'ot. Yom ma' 
melben bajche' jach a wom cha'an mi' taj i c'ʌjñibal. Che' tsi' yʌlʌ Barzilai. 

38Jini rey tsi' yʌlʌ: Yom cu mic pʌy majlel quic'ot. Mi caj j cosan ti uts'at che' 

bajche' a wom. Pejtelel chuqui ma' c'ajtibeñon mi caj c mel, che'en David. 

39Tsa' laj c'axiyob winicob ti Jordán ja'. Che' bʌ c'axemix ja'el jini rey, tsi' ts'ujts'u 

Barzilai. Che' jini tsi' choco sujtel ti' yotot yic'ot i yutslel i t'an. 

40Jini rey tsa' majli ti Gilgal. Quimam tsi' pi'le majlel. Ti pejtelel i winicob Judá 

yic'ot lamital i winicob Israel tsi' pi'leyob majlel. 

41Tsa' caji' tilel jini yambʌ ojlil israelob ba'an David. Tsi' yʌlʌyob: ¿Chucoch ñuc 

woli' pʌsob i bʌ ti a tojlel jini winicob ti Judá? Tsajni i pʌyetob tilel yic'ot a pi'ʌlob, 
yic'ot a waj e'telob cha'an mi' yotsañob i bʌ ti ñuc ti a wut, che'ob. 

42Pejtelel i winicob Judá tsi' jac'beyob israelob: ¿Mach ba yomic mic pʌy lojon 

tilel? ¿Mach ba i pi'ʌlonic lojon jini rey? ¿Chuqui i ye'tel mi la' cha'len mich' 
bajche' jini? ¿Tsa' ba j c'uxbe lojon i chubʌ'an jini rey? ¿Am ba chuqui tsac 
ch'ʌmbe lojon? che'ob. 

43Jini israelob tsa' caji i yʌ'leñob: Joñon lojon lujunmojton lojon. Jatet junmojtet 

jach la. Jini cha'an yom mij q'uejlel lojon ti ñuc ti tojlel David, pero tsa' la 
ñusayon. ¿Chucoch ma'anic tsa' p'isiyon lojon ti wenta? Joñon lojon ñaxan tsa' 
caji c cha' pʌy lojon tilel jini rey ti' yotot, che'ob. Mich'atax tsi' jac'ʌyob jini 
chumulo' bʌ ti Judá. Tsi' cʌlʌx cha'leyob a'leya. 

2 Samuel 20 

Tsi' chan'esa i bʌ Seba 

1Ti jim bʌ ora ya'an juntiquil ch'aplon bʌ winic i c'aba' Seba (i yalobil Bicri). 

Jiñʌch benjamín. Tsi' wusu trompeta. Tsi' subeyob israelob: Ma'anic chuqui mi 

caj la cʌq'uentel ti' tojlel David (i yalobil Isaí). Jini cha'an conla ti sujtel ti la cotot, 
che'en Seba. 

2Jini israelob tsa' caji i laj cʌyob David cha'an mi' tsʌcleñob Seba. Pero jini 

chumulo' bʌ ti Judá tsi' chʌn tsʌcleyob David. Tsi' pi'leyob ti xʌmbal c'ʌlʌl ti 
Jordán ja', c'ʌlʌl tsa' c'otiyob ti Jerusalén. 

3Che' bʌ tsa' c'oti David ti Jerusalén, tsi' pʌyʌ tilel jini lujuntiquil i yixicob tsa' bʌ 

i cʌyʌyob ti cʌn otot. Tsi' yʌc'ʌyob ti cʌntʌntel. Tsi' yʌq'ueyob chuqui tac yom, 
pero ma'anix tsi' chʌn pi'leyob. Che' jax joy ñup'ulob ti pejtelel q'uin tsa' ajniyob 
che' bajche' xmeba'ob jinto tsa' chʌmiyob. 

4Jini rey tsi' sube Amasa: Yom ma' tempan tilel pejtelel jini soldadojob ti Judá. 

Ila ti uxp'ejl q'uin yom laj wʌ' añob a wic'ot, che'en. 

5Jini cha'an tsa' majli Amasa cha'an mi' tempañob tilel, pero tsa' jal'a. Ma'anic 

tsa' tiliyob che' ti' yorajlel. 

6Jini cha'an David tsi' sube Abisai: Jini Seba i yalobil Bicri muq'uix cajel i ñumen 

p'ol lac wocol che' bajche' Absalón. Ti ora yom ma' pʌy majlel jini xcʌntayajob 
c cha'an, cha'an mi la' wajñesan Seba ame ochic ti ts'ajquibil bʌ tejclum tac ba' 
mi caj i coltan i bʌ, che'en David. 

7Abisai yic'ot Joab tsa' majliyob ti ajñel yic'ot jini yajcʌbilo' bʌ xcʌntayajob i 

cha'año' bʌ Joab, yic'ot pejtel jini ch'ejlo' bʌ winicob i cha'año' bʌ David. Tsa' 
loq'uiyob ti Jerusalén cha'an mi' chucob Seba (i yalobil Bicri). 

8Che' c'otemobix ya' ba'an colem xajlel ti Gabaón, tsa' c'oti ja'el Amasa. Jini 

Joab lʌpbil i cha'an i bujc soldado, cʌchbil alʌ machit ya' ti' pat. Che' bʌ tsa' majli 
i yʌq'uen cortesía Amasa, Joab tsi' loc'sa jini machit ti' yotot. 

9-10Joab tsi' sube: ¿Uts'at ba añet? che'en. Joab tsi' ñewbe majlel i tsucti' Amasa 

ti' tojel i ñoj cha'an mi' ts'ujts'un. Pero Amasa ma'anic tsi' tsaji i bʌ. Ma'anic tsi' 
q'uele jini alʌ machit chucbil bʌ i cha'an Joab ti ts'ej bʌ i c'ʌb. Joab tsi' jeq'ue ti' 
ñʌc'. Tsa' caji ti loq'uel i soyta'. Tsa' ñol yajli ya' ti lum. Chʌmen tsa' junyajlel 
cʌle. Joab yic'ot Abisai i yijts'in tsa' majliyob cha'an mi' sʌclañob Seba. 

11Joab tsi' sube wa'tʌl juntiquil i winic ba'an ch'ujlelʌl. Jini winic tsi' cha'le oñel: 

Majqui jach mi' c'uxbin David la' ñumic majlel yic'ot Joab, che'en. 

12Awilan ya' ñolol Amasa ti' yojlil bij, wen pʌjq'uem ti' ch'ich'el. Pejtelel xñumelob 

ya jach tsa' wa'leyob. I winic Joab che' bʌ tsi' q'uele ya jach wa'alob woli' q'uelob 
jini xchʌmel, tsi' tʌts'ʌ ya' ti bij. Tsi' moso ti pisil. 

13Che' bʌ loc'sʌbilix ti bij, tsa' ñumiyob pejtelel jini woli bʌ i tsʌcleñob Joab 

cha'an mi' majlel i chucob Seba (i yalobil Bicri). 

14Pero jini Seba laj ñumenix ti Israel c'ʌlʌl ti tejclum i c'aba' Abel am bʌ ti 

Betmaaca. Cabʌl woli' tempan majlel i pi'ʌlob. 

15Che' bʌ tsa' c'otiyob i soldadojob Joab ya' ti Abel Betmaaca, tsi' joy mʌctayob 

jini tejclum. Tsi' cha'leyob wersa cha'an mi' melob i letsib, cha'an mi' letselob ti' 
ts'ajquil jini tejclum. 

16Juntiquil x'ixic am bʌ cabʌl i ña'tʌbal ya' ti tejclum c'am tsa' caji ti t'an: La' 

wocolic pʌyla tilel Joab ilayi cha'an mic cha'len lojon t'an, che'en. 

17Che' lʌc'ʌlix yom c'otel Joab ya' ba'an, jini x'ixic tsi' c'ajtibe: ¿Jatet ba jini Joab? 

che'en. Tsi' jac'ʌ: Joñon cu, che'en. Jini x'ixic tsa' caji i suben: Ñich'tañon, 
che'en. Joab tsi' jac'ʌ: Wolic ñich'tañet, che'en. 

18Jini x'ixic tsi' sube Joab: Ti wajali tsi' yʌlʌyob winicob: “Majqui jach yom i 

toj'esʌntel, la' majlic ti Abel”, che'ob. Che' jini tsa' mejli ti toj'esʌntel, come cabʌl 
c ña'tibal lojon. 

19Wʌ' chumulon lojon ila ti' lumal Israel. Pec'on lojon. Mic wen bʌc'ñan lojon lac 

Yum. Pero jatet wolix a ña'tan a jisan jini tejclum mu' bʌ i cabʌl coltan Israel. 
¿Chuqui i ye'tel mi caj a lon jisañon lojon i cha'añon bʌ lac Yum? Che' tsi' yʌlʌ 
jini x'ixic. 

20-21Joab tsi' jac'ʌ: Ma'anic wolic ña'tan c jisañetla i cha'añet bʌ la lac Yum. Pero 

woli jach c sʌclan lojon juntiquil winic i c'aba' Seba (i yalobil Bicri) ch'oyol bʌ ti 
bujtʌl ya' ti Efraín, come tsa'ix i mele chuqui leco ti' contra jini rey David. Jini 
cha'an yom mi la' wʌc' tic wenta lojon. Che' jini muq'uix c cha' sujtel lojon, 
che'en. Jini x'ixic tsi' sube Joab: Pijtanla ya'i. Muq'uix cajel c wox chocbeñet 
lojon loq'uel i jol ti' pat jini ts'ajc, che'en. 

22Ti ora tsa' majli jini x'ixic ba'an i pi'ʌlob. Tsi' pejcayob ti uts'at bʌ i ña'tʌbal. 

Che' jini tsi' set' t'ojbeyob i jol Seba. Tsa' wox chocbenti loq'uel i jol ya' baqui 
woli' pijtan Joab. Tsi' cha' wusu i trompeta Joab cha'an mi' cʌyob i contrajin jini 
tejclum. Tsa' cha' sujtiyob jini soldadojob ba' chumulob ti jujuntiquil. Joab tsa' 
majli ti Jerusalén ba'an jini rey. 

Jini i yaj e'telob David 
(2 S. 8.15-18; 1 Cr. 18.14-17) 

23Joab jiñʌch ñuc bʌ yumʌl ti' tojlel pejtelel soldadojob. Benaía jiñʌch i yum 

xcʌntayajob i cha'an rey. 

24Adoram jiñʌch am bʌ ti' wenta cha'an mi' q'uel pejtelel jini xic'bil bʌ x'e'telob. 

Josafat (i yalobil Ahilud) jiñʌch secretario. 

25Seva jiñʌch sts'ijbujel. Sadoc yic'ot Abiatar jiñobʌch motomajob. 

26Ira jini jaireo jiñʌch i motomaj David. 

2 Samuel 21 

Wocol ti' caj gabaoñob 

1Che' woli ti yumʌntel David, tsa' caji wi'ñal uxp'ejl jab ya' ti' lumal. David cabʌl 

tsi' cajtibe lac Yum chuqui i sujmlel. Awilan, lac Yum tsi' sube cha'an ti' caj i mul 
Saúl, come jini tsi' bec'beyob i ch'ich'el jini gabaoñob. 

2Jini rey tsi' choco ti pʌyol jini gabaoñob cha'an mi' pejcañob. Awilan mach 

israelobic jini gabaoñob. Jiñobʌch amorreojob. Jini israelob tsi' cʌn 
wa'chocoyob i t'an ti yambʌ ora yic'otob, pero Saúl tsi' ñopo i jisañob. Tsi' ña'ta 
i ñuq'uesan i lumal Israel yic'ot Judá. 

3David tsi' subeyob jini gabaoñob: ¿Bajche' mi mejlel ti tojtʌl i mul Saúl cha'an 

mi la' c'ajtiben Dios i yutslel i t'an ti' tojlel pejtel Israel? che'en. 

4Jini gabaoñob tsi' jac'ʌyob: Ma'anic mij c'ajtin lojon oro mi plata cha'an i q'uexol 

jini wocol tsa' bʌ i melbeyon lojon Saúl. Mach comic lojon mi' chʌmel mi 
juntiquilic israel, che'ob. David tsi' jac'ʌ: ¿Chuqui la' wom mic melbeñet? 
Muq'uix c mel, che'en. 

5-6Jini gabaoñob tsi' jac'beyob: Saúl tsi' ñopo i jisañon lojon quic'ot c pi'ʌlob 

lojon. Jini cha'an yom mi la' wʌq'ueñon lojon wuctiquil i yalobilob cha'an mic 
jich'e lojon ti' tojlel lac Yum ya' ti Gabaa i tejclum Saúl, che'ob. Jini rey tsi' 
jac'beyob: Muq'uix cʌq'ueñetla, che'en. 

7David ma'anic tsi' choco majlel Mefiboset (i yalobil Jonatán i yalobil bʌ Saúl), 

cha'an jini t'an tsa' bʌ i yʌq'ue Jonatán ti' tojlel lac Yum. 

8Pero tsi' pʌybeyob cha'tiquil i yalobilob Saúl tsa' bʌ i cʌnta Rizpa (i yalobil Aja), 

i c'aba'ob Armoni yic'ot Mefiboset. Tsi' pʌybeyob ja'el jo'tiquil i yalobilob Mical, i 
yixic'al Saúl. Jini jo'tiquil i yalobilobʌch Adriel (i yalobil bʌ Barzilai chumul bʌ ti 
Meholat). 

9Jini rey tsi' choco majlel jini wuctiquil i yalobilob Saúl ba' añob jini gabaoñob. 

Tsi' jich'iyob ya' ti bujtʌl ti' tojlel lac Yum. Che'ʌch tsa' chʌmiyob jini wuctiquilob 
che' ti ñaxan bʌ q'uin che' mi' tuc'ob cebada. 

10Rizpa (i yalobil Aja) tsi' lich'i jump'ejl coxtal ya' ti' pam xajlel cha'an mi' wʌytan 

che' bʌ tsa' tejchi i tuc' cebada. Ya' tsa' cʌle jinto tsa' yajli ñaxan bʌ ja'al. Ma'anic 
tsi' wis ac'ʌ ti t'uchtʌl mi' juncojtic te'lemut ya' ti ch'ujlelʌl tac. Ma'anic tsi' yʌc'ʌ ti 
ochel bʌte'el ti ac'ʌlel. 

11An majqui tsi' sube David chuqui woli' mel Rizpa. 

12-14David tsi' yʌc'ʌ i t'an cha'an mi' mujquel i bʌquel jini winicob ya' ti' t'ejl i 

mucoñib Cis jini i tat Saúl. Tsi' c'ajtibeyob jini winicob ti Jabes Galaad i bʌquel 
Saúl yic'ot Jonatán. Come tsa'ix i chiliyob jini ch'ujlelʌl tac ya' ba' joc'chocobilob 
ti Betsan che' bʌ tsi' tsʌnsayob jini filisteojob ya' ti Gilboa. Jini winicob ti Jabes 
Galaad tsi' ch'ʌmbeyob sujtel i bʌquel Saúl, yic'ot i bʌquel Jonatán, yic'ot i 
bʌquel pejtelel tsa' bʌ jijch'iyob. Tsi' mucuyob i bʌquel Saúl yic'ot i bʌquel 
Jonatán ti' lumal benjamiñob ti Zela ya' baqui tsa' mujqui i tat i c'aba' Cis. 

Che'ʌch tsi' laj meleyob che' bajche' tsi' subeyob jini rey. Che' jini Dios tsa' caji 
i jac'ben i yoración cha'an mi' cha' ac' i wut jini lum. 

Tsi' jisayob jini filisteojob 
(1 Cr. 20.4-8) 

15Jini filisteojob tsa' cha' cajiyob ti guerra yic'ot israelob. Jini cha'an David tsa' 

majli ti guerra yic'ot i soldadojob, pero ti jim bʌ ora David tsa' lujb'a. 

16Juntiquil colem bʌ filisteo i c'aba' Isbibenob chucbil bʌ i lanza am bʌ i yalel 

jo'p'ejl kilo bronce, ts'ita' colel i tsʌnsan David. 

17Pero ti jim bʌ ora Abisai (i yalobil Sarvia) tsa' c'oti i coltan David. Tsi' tsʌnsa 

jini filisteo. Jini cha'an jini winicob tsa' caji i subeñob David: Mach yomix ma' 
chʌn loq'uel ti guerra ti pejtelel ora ame a wʌc' ti jisʌntel i ñuclel israelob, che'ob. 

18Mach jalic tsa' cha' ujti guerra ti' contra jini filisteojob ya' ti Gob. Sibecai jini 

husat tsi' tsʌnsa Saf, juntiquil wen colem bʌ winic. 

19Che' bʌ tsa' cha' ujti guerra ya' ti Gob ti' contra jini israelob, jini Elhanán (i 

yalobil Jaare Oregim ch'oyol bʌ ti Belén) tsi' tsʌnsa Goliat jini geteo, chucbil bʌ 
i cha'an wen colem bʌ lanza. Che'ʌch bontʌl i c'ʌb lanza bajche' te' mu' bʌ i 
c'ʌñob ti jalbal. 

20-21Che' bʌ tsa' cha' ujti yambʌ guerra ya' ti Gat, ya'an juntiquil winic wen chan 

bʌ, am bʌ wʌcts'ijt i yal i c'ʌb ti jujunts'ijt i c'ʌb, yic'ot wʌcts'ijt i yal i yoc ti 
jujunwejl. Ili winic tsi' techbe i mich'ajel israelob. Pero Jonatán (i yalobil i yeran 
David, i c'aba' Simea) tsi' tsʌnsa jini colem winic. 

22Ili chʌncticlelob ya' lu' ch'oyolob ba'an colem winicob ya' ti Gat. Pejtel ili 

winicob tsa' yajliyob ti' c'ʌb i winicob David. 

2 Samuel 22 

I c'ay David 
(Sal. 18) 

1Jiñʌch i c'ay David tsa' bʌ i c'ʌyibe lac Yum che' ti jini q'uin che' bʌ lac Yum tsi' 

colta loq'uel ti' p'ʌtʌlel pejtelel i contrajob yic'ot ti' p'ʌtʌlel Saúl: 

2Lajalʌch lac Yum bajche' ch'entun ba' mi lac puts'el. Jiñʌch cotot ts'ajquibil bʌ 

yilal. Jiñʌch caj coltaya. 

3Lajal Dios bajche' wen xuc'ul bʌ xajlel baqui mic majlel ti puts'el. Jiñʌch c 

mʌctʌjib, jini p'ʌtʌl bʌ mu' bʌ i coltañon. Lajalʌch lac Yum bajche' chan bʌ ts'ajc 
ba' mi cochel. Jiñʌch xcoltaya c cha'an mu' bʌ i coltañon loq'uel ti' p'ʌtʌlel jini 
jontolo' bʌ. 

4Mic pejcan lac Yum cha'an uts'at. Coltʌbilonix ti' tojlel j contrajob. 

5Che' colel c chʌmel tsa' ochiyon ti ja' yilal. Yom i jisañon jini c'ax bʌbʌq'uen bʌ 

che' bajche' colem ja'. 

6Che' colel c chʌmel tsa' cʌn chujquiyon yilal. Jini yom bʌ i chucon ti' p'ʌtʌlel tsi' 

tajayon. 

7Che' añon ti wocol tsac pejca c Yum. Tsac cha'le oñel ti' tojlel Dios. Tsi' 

yubibeyon c t'an ya' ti' Templo. Tsa' c'oti coñel ya' ba'an Dios. 

8Tsi' nijca i bʌ jini lum, tsa' tili i yujquel lum. Ba' buchul jini panchan tsa' bujchi. 

Tsi' nijca i bʌ cha'an i mich'ajel Dios. 

9Wusiña i ni' Dios yilal cha'an i mich'ajel, Che' bajche' c'ajc woli bʌ ti lejmel tsa' 

loq'ui ti yej yilal. Tsi' tsuc'u xutunte'. 

10Lac Yum tsi' ju'sa tilel tocal, tsi' pʌsʌ i p'ʌtʌlel. Wen i'ic' ya' ti' yebal i yoc. 

11Tsa' wejli tilel yic'ot querubín, Tsa' wejli tilel ti ic'. 

12Joyol lac Yum ba' wen pim tocal. Wen i'ic' jax, wen pim jini tocal cuchul bʌ i 

cha'an ja'al. 

13Jini i c'ʌc'al i wut lac Yum mi' tsuc' c'ajc ti' tojel. 

14Lac Yum tsi' yʌc'ʌ i t'an chajc ti panchan, Jini c'ax ñuc bʌ tsi' yʌc'ʌ i t'an. 

15Tsi' choco tac tilel chajc, Tsi' yajñesa i contrajob David. 

16Che' jini tsa' tsictiyi i bijlel tac ja', tsa' tsictiyi i buchlib tac wits. Che' bʌ tsi' cha'le 

tic'oñel lac Yum, wusiña jax i ni' yilal. 

17Tsa' loq'ui lac Yum ti panchan, Tsi' chucuyon, tsi' loc'oyon ti colem ja'. 

18Tsi' chucuyon loq'uel ti' p'ʌtʌlel j contra, Ti' tojlelob mu' bʌ i ts'a'leñoñob. 

Ñumen i p'ʌtʌlel j contrajob bajche' c p'ʌtʌlel. 

19Tsa' tiliyob i contrajiñon ti' yorajlel c wocol, Pero tsi' xuc'chocoyon lac Yum. 

20Tsi' yʌc'ʌyon ti colel cha'an mi cajñel ti xuc'ul. Tsi' pʌyʌyon loq'uel ti wocol, 

Come c'ux mi' yubiñon. 

21Lac Yum tsi' yʌq'ueyon c chobejtʌbal cha'an tojon. Cha'an toj c melbal, jini 

cha'an tsi' yʌq'ueyon c chobejtʌbal. 

22Come tsa'ix c tsajcʌbe majlel i bijlel lac Yum. Ma'anic tsac cha'le mulil, ma'anic 

tsaj cʌyʌ Dios. 

23Tsa'ix cʌc'ʌ tic pusic'al pejtelel i meloñel. Ma'anic tsac chocbe ts'ijbubil bʌ i 

mandar. 

24Tsa' ajniyon ti toj ti' tojlel lac Yum. Tsaj cʌnta c bʌ cha'an ma'anic mic cha'len 

mulil. 

25Jini cha'an lac Yum tsi' yʌq'ueyon c chobejtʌbal cha'an tojon, Cha'an toj c 

melbal ti' wut Dios. 

26Ma' pʌsben a wutslel jini winic uts'at bʌ i pusic'al, Ma' pʌsben i xuc'tilel a 

pusic'al jini xuc'ul bʌ i pusic'al. 

27Jini sʌc bʌ mi caj i ña'tan sʌquet, Pero mich' ma' pʌsben a bʌ jini jontol bʌ. 

28Ma' coltan jini tic'lʌbilo' bʌ, Ma' peq'uesan jini chan bʌ mi' lon mel i bʌ. 

29C Yum Dios, ma' wʌq'ueñon j c'ʌc'al che' añon ti ic'ch'ipan bʌ pañimil. 

30Cha'an ti a p'ʌtʌlel mi' mʌjlel c cha'an, anquese cabʌl j contrajob. Cha'an ti 

jatet c Dios mi mejlel c tijp'el ñumel ti junwejl i ts'ajquil j contrajob. 

31Ts'ʌcʌlʌch chuqui mi' mel Dios, Isujmʌch i t'an lac Yum. I mʌctʌjibʌch pejtel 

mu' bʌ i yʌc'ob i bʌ ti' wenta. 

32¿Majqui Dios? ¿Mach ba jinic lac Yum? Jincuyi. 

¿Am ba yambʌ xuc'ul bʌ bajche' Dios? Ma'anic. 

33Jiñʌch Dios mu' bʌ i yʌq'ueñon c p'ʌtʌlel. Mi' toj'esan majlel jini xuc'ul bʌ i 

pusic'al yic'ot lac Yum. 

34Sejb mi' mel coc che' bajche' i yoc me'. Dios mi' cʌntañon ba' bʌbʌq'uen mic 

yajlel. 

35Mi' cʌntesañon cha'an ch'ejl mic cha'len guerra, Mi' yʌq'ueñon c sʌts' p'ʌtʌl bʌ 

jalʌjb. 

36Jatet tsa'ix a wʌq'ueyon j coltʌntel i wenta c mʌctʌjib. Ma' ñuq'uesañon ti' 

yutslel a pusic'al. 

37Tsa' chajpʌbeyon i yajñib coc. Tsa' p'ʌtesa coc. 

38Tsa cajñesa j contrajob, tsac tajayob. Jinto tsac laj jisayob tsa' sujtiyon. 

39Tsac lowoyob, ma'anic tsa' chʌn mejliyob ti tejchel. Tsa' yajliyob ti' t'ejl coc. 

40Tsa'ix a wʌq'ueyon c p'ʌtʌlel cha'an guerra. Tsa' jats'ʌ jini tsa' bʌ tejchiyob tij 

contra. 

41Jatet tsa' bʌc'tesa j contrajob jinto tsa' puts'iyob majlel. Tsac jisa jini mu' bʌ i 

ts'a'leñoñob. 

42Tsi' lon cha'leyob oñel. Ma'anic majch tsi' coltayob. Tsi' pejcayob lac Yum, 

pero ma'anic tsi' jac'beyob. 

43Tsac bic'tesa j contrajob che' bajche' ts'ubejn mu' bʌ i wujtan letsel ic'. Tsac 

t'uchtayob che' bajche' i bibi'lel calle. 

44Tsa'ix a coltayon loq'uel ti' tojlel jini winicob woliyo' bʌ ti leto. Tsa'ix a wotsayon 

ti yumʌl ti' tojlel jujumpejt colem tejclum. Winicob x'ixicob mach bʌ j cʌñʌyobic 
ti yambʌ ora wolix i melbeñoñob que'tel. 

45Che' mi' yubibeñoñob c t'an, mi caj i jac'beñoñob. Jini ñajt bʌ ch'oyolob mi caj 

i yumañoñob. 

46Jini ñajt bʌ ch'oyolob tsi' cha'leyob bʌq'uen. Tsiltsilña tsa' loq'uiyob ba' 

mʌcʌlob. 

47Cuxul lac Yum. Wocolix i yʌlʌ come jiñʌch xuc'ul bʌ Xajlel. La' sujbic i ñuclel 

Dios mu' bʌ i coltañon. 

48Diosʌch mu' bʌ i q'uextʌbeñob i mul j contrajob, Jiñʌch mu' bʌ i jultesʌbeñob 

i pusic'al winicob x'ixicob cha'an mi' jac'beñoñob. 

49Jatet ma' coltañon loq'uel ti' p'ʌtʌlel j contrajob. Melel ma' chan'esañon ti' tojlel 

jini mu' bʌ i tejchelob tij contra. Tsa' pʌyʌyon loq'uel ti' p'ʌtʌlel jini jontolo' bʌ. 

50Jini cha'an, c Yum, mux c sub a ñuclel ya' ti jujumpejt colem tejclum tac. Mi 

caj j c'ʌyibeñet a c'aba'. 

51Cha'an ti jatet mi' mʌjlel i cha'an jini tsa' bʌ a wa'choco ti rey. Ma' pʌsben a 

wutslel jini yajcʌbil bʌ a cha'an, Jiñʌch David yic'ot i p'olbal ti pejtelel ora. 

2 Samuel 23 

Jini cojix bʌ i t'an David 

1Jiñʌch cojix bʌ i t'an David: Jiñʌch i t'an David (i yalobil Isaí), jini winic tsa' bʌ 

wa'choconti ti ñuc bʌ i ye'tel. Jini yajcʌbil bʌ cha'an i Dios Jacob, jini wen yujil 
bʌ c'ay ti' tojlel israelob. 

2Jini Ch'ujul bʌ i Ch'ujlel lac Yum tsa'ix i cha'le t'an tic tojlel. Anix i t'an ti quej. 

3Jini i Dios Israel tsa'ix i yʌlʌ jini t'an. Jini xuc'ul bʌ ti' tojlel israelob tsa'ix i 

pejcayon: “Jini mu' bʌ i cha'len yumʌl ti toj mi caj i ch'ʌm i ye'tel ti' tojlel winicob. 
An i yumʌntel come mi' bʌc'ñan Dios. 

4Mi caj i tilel che' bajche' i sʌclel pañimil che' ti sʌc'ajel, Che' mi' loq'uel q'uin 

che' ma'anic tocal, Che' mi' pasel jam ti lum che' ñumenix ja'al”, che'en. 

5Melelʌch, xuc'chocobilʌch cotot ti Dios, Come tsa'ix i mele pacto quic'ot ti 

pejtelel ora. Tsa'ix ña'tʌnti. Tsa'ix ochi i sellojlel. Jiñʌch mu' bʌ i coltañon. Jiñʌch 
mu' bʌ i yʌq'ueñon c wenlel. 

6Pero jini xjontolilob mi caj i chojquelob che' bajche' ch'ix. Ma'anic majqui mi' 

lot. 

7Che' an majqui yom i chuc ch'ix, muq'uix i c'ʌn tsucul taq'uin o mi yambʌ 

e'tijibʌl. Mi caj i laj pulelob ti c'ajc ya' ba' chumulob. Che' tsi' yʌlʌ David. 

Jini ch'ejl bʌ i winicob David 
(1 Cr. 11.10-47) 



572 

 

Chol de Tumbalá Bible 
© Bible Society of Mexico. 

  
 

 

8Jiñʌch i c'aba'ob jini ch'ejl bʌ winicob tsa' bʌ i pi'leyob ti guerra David: Joseb 

Basebet jini tacmon, jini ñuc bʌ i ye'tel ti' tojlel i yumob soldadojob. An i 
cha'p'ejlel i c'aba' Adino jini ezne. Tsi' tsʌnsa cha'bajc' winicob ti junyajl jach, 

9yic'ot ja'el Eleazar (i yalobil Dodo, i buts Ahohi). Jiñʌch i pi'ʌl jini uxtiquil ch'ejl 

bʌ i winicob David. Che' bʌ tsa' puts'iyob jini israelob, David yic'ot ili uxtiquilob 
tsi' bajñel contrajiyob jini filisteojob. 

10Ti jini jach bʌ ora Eleazar tsi' chʌn tsʌnsa filisteojob jinto che' moch'ol jax tsa' 

cʌle i c'ʌb ya' ti' yoc i machit. Lac Yum tsi' wen colta. Tsa' cha' sujtiyob tilel 
pejtelel yaño' bʌ soldadojob, pero cha'an jach mi' chilbeñob i chubʌ'an jini 
filisteojob tsa' bʌ tsʌnsʌntiyob. 

11-12Yambʌ ch'ejl bʌ winic i cha'an David jiñʌch Sama (i yalobil Age, jini arar). 

Che' bʌ tsi' techeyob guerra jini filisteojob, jini israelob tsa' laj puts'iyob. Pero 
jini Sama tsa' wa'le ti' bajñelil ti pʌc'ʌb i c'aba' lentejas. Tsi' lowo cabʌl filisteojob. 
Lac Yum tsi' colta cha'an mi' mʌjlel i cha'an. 

13Añob lujuntiquil i cha'c'al jini ñuco' bʌ i ye'tel. Che' ti' yorajlel c'ajbal tsa' tiliyob 

uxtiquil ba'an David ya' ti ch'en i c'aba' Adulam am bʌ ti joctʌl i c'aba' Refaim. 

14Ti jim bʌ q'uin ya'an David ti ch'en ba' mach mejlic i tajob i contrajob, come 

jini filisteojob tsi' ch'ʌmʌyob jini tejclum Belén. 

15David tsi' yʌlʌ: Tijicñayon aniquix to bajche' mic taj c cha' jap ja' am bʌ ti pozo 

ti Belén, che'en. 

16Jini uxtiquil wen ch'ejlo' bʌ tsa' wersa ñumiyob ya' ba' añob filisteojob. Tsa' 

ochiyob ti tejclum cha'an mi' luchob jini ja' am bʌ ti' tojel i ti' Belén. Tsi' 
ch'ʌmbeyob tilel David, pero ma'anic tsi' jac'ʌ i jap. Tsi' beq'ue che' bajche' i 
wentajlel i majtan lac Yum. 

17David tsi' yʌlʌ: C Yum, mach mejlic c jap ili ja'. ¿Mu' ba mejlel c japbeñob i 

ch'ich'el jini winicob tsajniyo' bʌ ba' bʌbʌq'uen mi' chʌmelob? che'en. Jini cha'an 
ma'anic tsi' japʌ David. Che'ʌch tsi' cha'leyob ili uxtiquil ch'ejl bʌ winicob. 

18Abisai i yeran Joab (i yalobil Sarvia), jiñʌch ñuc bʌ yumʌl ti' tojlel jini lujuntiquil 

i ch'ac'al. Tsi' tsʌnsa jo'lujunc'al (300) i contrajob ti junyajlel. Ñuc tsa' q'uejli yic'ot 
jini uxtiquil ch'ejlo' bʌ. 

19Jini cha'an tsa' aq'uenti i ye'tel ti' tojlel jini lujuntiquil i cha'c'al, pero ma'anic tsi' 

taja i ñuclel jini uxtiquilob. 

20Jini Benaía (i yalobil Joiada), jiñʌch wen ch'ejl bʌ winic ja'el. Ch'oyol ti 

Cabseel. Tsi' tsʌnsa jini cha'tiquil wen p'ʌtʌlo' bʌ (i yalobilo' bʌ Adriel am bʌ ti 
Moab). Tsi' tsʌnsa ja'el juncojt bajlum am bʌ ti ch'en che' bʌ tsa' yajli i ña'al 
tsʌñal. 

21Tsi' tsʌnsa ja'el juntiquil soldado ch'oyol bʌ ti Egipto. Ti jim bʌ q'uin chucbil i 

cha'an i lanza ti' c'ʌb jini egipto, pero Benaía cojach tsi' ch'ʌmʌ majlel i te' ti' 

c'ʌb. Tsa' mejli i chilben i lanza. Tsi' c'ʌñʌ i wʌlʌc tsʌnsan jini winic ch'oyol bʌ ti 
Egipto. 

22-23Che'ʌch tsi' mele Benaía (i yalobil Joiada). Jini cha'an ñumen ñuc tsa' caji 

ti q'uejlel ti' tojlel jini lujuntiquil i cha'c'al, pero ma'anic tsi' taja i ñuclel jini 
uxtiquilob. Jini cha'an tsa' wa'choconti ti' ye'tel cha'an mi' q'uel jini xcʌntayajob 
i cha'an David. 

24Jini Asael i yeran Joab, i cha'añʌch jini lujuntiquil i cha'c'al. Yaño' bʌ jiñobʌch: 

Elhanán (i yalobil Dodo) ch'oyol bʌ ti Belén, 

25Sama yic'ot Elica ch'oyolo' bʌ ti Harod, 

26Heles ch'oyol bʌ ti Palti, yic'ot Ira (i yalobil Iques) ch'oyol bʌ ti Tecoa, 

27Abiezer ch'oyol bʌ ti Anatot, yic'ot Mebunai ch'oyol bʌ ti Husat, 

28Salmón ch'oyol bʌ ti Ahohi, yic'ot Maharai ch'oyol bʌ ti Netofat, 

29Heleb (i yalobil Baana) ch'oyol bʌ ti Netofat, yic'ot Itai (i yalobil Ribai) ch'oyol 

bʌ ti Gabaa am bʌ ti Benjamín, 

30Benaía ch'oyol bʌ ti Piratón, yic'ot Hidai ch'oyol bʌ ti ja' am bʌ ti Gaas, 

31Abialbón ch'oyol bʌ ti Arbat, yic'ot Azmavet ch'oyol bʌ ti Bahurim, 

32Eliaba ch'oyol bʌ ti Saalbón, yic'ot Jonatán (i yalobil Jasén), 

33Sama yic'ot Ahíam (i yalobil Sarar) ch'oyolo' bʌ ti Arar, 

34Elifelet (i yalobil Ahasbai, i yalobil Maaca), yic'ot Eliam (i yalobil Ahitofel) 

ch'oyolo' bʌ ti Gilón, 

35Hezrai ch'oyol bʌ ti Carmel, yic'ot Paarai ch'oyol bʌ ti Arba, 

36Igal (i yalobil Natán), ch'oyol bʌ ti Soba, yic'ot Bani ch'oyol bʌ ti Gad, 

37Selec ch'oyol bʌ ti Amón, yic'ot Naharai ch'oyol bʌ ti Beerot, i yaj cʌñan Joab 

(i yalobil Sarvia), 

38Ira yic'ot Gareb ch'oyolo' bʌ ti Itra, 

39Urías jini heteo. Ti pejtelelob añob wuclujuntiquil i cha'c'al (37). 

2 Samuel 24 

David tsi' tsiqui winicob 
(1 Cr. 21.1-27) 

1Tsa' cha' caji ti mich' lac Yum yic'ot pejtelel israelob. Tsi' ña'ta i yʌq'ueñob 

wocol. Tsi' yotsa ti' pusic'al David cha'an mi' choc ñumel x'e'telob i cha'an, 
cha'an mi' melob censo ti tejclum tac. 

2Jini cha'an jini rey tsi' sube Joab yic'ot jini soldadojob ñuco' bʌ i ye'tel cha'an 

mi' ñumelob ti pejtelel i lumal Israel c'ʌlʌl ti Dan c'ʌlʌl ti Beerseba, cha'an mi' 
q'uelob jaytiquilob jini winicob cha'an yom i ña'tan David. 

3Joab tsi' jac'be jini rey: La' i p'ojlesan lac Yum Dios i yonlel a winicob ti jo'jo'c'al 

che' bajche' añonla che' cuxulet to, pero ¿chucoch wersa a wom ili censo? 
che'en. 

4Pero tsa' wersa chojqui majlel Joab yic'ot jini ñuc taco' bʌ i ye'tel cha'an mi' 

tsicob jini winicob. Tsa' loq'uiyob ti' tojlel jini rey. 

5Che' bʌ tsa' c'axiyob ya' ti Jordán ja', tsa' c'oti i techob i tsicol winicob ya' ti 

joctʌl i c'aba' Aroer. Tsa' majliyob ti Gad yic'ot ti Jazer. 

6Che' bʌ tsa' ujti ya'i, tsa majliyob ti Galaad yic'ot ti tejclum i c'aba' Hodsi. Tsa' 

ñumiyob ya' ti Danjaán yic'ot ti' joytʌlel Sidón. 

7Tsa' majliyob ti Tiro jini ts'ajquibil bʌ tejclum. Tsa' ñumiyob ba'an pejtelel i 

lumalob jini heveojob yic'ot jini cananeojob. Che' jini tsa' c'otiyob c'ʌlʌl ti Neguev 
ti Judá c'ʌlʌl ti Beerseba. 

8Che' ujtemobix ti laj ñumel ya' ti tejclum tac, tsa' cha' sujtiyob ti Jerusalén. 

Bolomp'ejl uw yic'ot junc'al q'uin tsi' xʌñʌyob ti pejtelel jini tejclum tac. 

9Joab tsa' c'oti i yʌq'uen jini rey i juñilel jini winicob tsa' bʌ chujquiyob ti censo. 

Ti pejtelel Israel añob cha'bajc' mil (800,000) winicob ch'ejlo' bʌ cha'an guerra. 
Jini año' bʌ ti Judá añob jo'c'al i cha'bajc' mil (500,000) winicob ti pejtelelob. 

10Che' bʌ tsa'ix ujti i tsicob jini winicob, David tsa' caji' ña'tan i mul. Tsi' sube lac 

Yum: C Yum tsa'ix c taja c mul ti a tojlel. Leco chuqui tsac mele. Ti wocol t'an 
mij c'ajtibeñet cha'an ma' ñusʌbeñon c mul, come tsa'ix c lon ñusa a t'an, 
che'en. 

11Che' bʌ tejchemix ch'ojyel ti wʌyel David che' ti sʌc'ajel, tsa' tili i t'an lac Yum 

ba'an jini x'alt'an Gad, jini am bʌ i ña'tʌbal ti' tojlel David. Tsa' subenti: 

12Cucu suben David: “Che'ʌch woli' yʌl lac Yum: An uxchajp jini wocol woli bʌ 

cʌc'. Wersa mi caj a yajcan junchajp cha'an mic chocbeñet tilel”, che'en. 

13Jini cha'an Gad tsa' tili ba'an David cha'an mi' suben jini t'an. Tsi' sube: ¿A 

wom ba mi' tilel wi'ñal wucp'ejl jab ila ti lac lumal? ¿A wom ba puts'el uxp'ejl uw 
ti' tojlel a contrajob mu' bʌ i contrajiñetob? ¿A wom ba mi' yujtel chʌmel uxp'ejl 
q'uin ti lac lumal? Yom ma' wen ña'tan bajche' yom, cha'an mic cha' suben lac 
Yum tsa' bʌ i chocoyon tilel, che'en Gad. 

14David tsi' jac'be Gad: Wen cabʌl jax wolic mel c pusic'al. La' i yʌq'ueñonla 

wocol lac Yum come cabʌlʌch i c'uxbiya. Pero mach yomic mic yajlel ti' p'ʌtʌlel 
j contrajob, che'en. 

15Che' jini lac Yum tsi' choco tilel c'amʌjel tsa' bʌ i tsʌnsa israelob. Tsa' tejchi ti 

sʌc'ajel. Tsa' jal'a uxp'ejl q'uin. Tsa' chʌmiyob lujump'ejl i chʌnc'al mil (70,000) 
winicob ti Dan c'ʌlʌl ti Beerseba. 

16Che' bʌ tsi' chajpa i bʌ jini ángel cha'an mi' jisan jini año' bʌ ti Jerusalén, lac 

Yum tsi' cha' mele i pusic'al. Tsi' sube jini ángel: Jasʌlix wʌle. Cʌyʌx a jisan jini 
winicob, che'en. Awilan ya'ix wa'al jini ángel i cha'an lac Yum ti patio ba' mi' 
jajts'el trigo. Jini patio i cha'añʌch Arauna jini jebuseo. 

17David tsi' q'uele jini ángel. Tsi' sube lac Yum: Tsac cha'le mulil joñon, pero ili 

tiñʌme'ob, ¿chuqui tsi' meleyob? Yom ma' jisañon quic'ot c pi'ʌlob, che'en 
David. 

18Gad tsa' tili ba'an David ti jini jach bʌ q'uin cha'an mi' suben: Yom ma' majlel 

cha'an ma' ts'ʌlben letsel i pulʌntib lac Yum ya' ti patio i cha'an bʌ Arauna jini 
jebuseo, ya' ba' mi' jajts'el trigo, che'en. 

19Jini cha'an tsa' majli David cha'an mi' mele' che' bajche' tsi' sube lac Yum. 

20Che' bʌ tsi' q'uele Arauna, ya'ix woli' tilel jini rey yic'ot pejtelel jini x'e'telob i 

cha'an, tsa' tili i tajob. Tsi' pʌcchoco i bʌ ti lum ti' tojel jini rey. 

21Arauna tsi' sube jini rey: ¿Chucoch tsa' tiliyet? che'en. David tsi' jac'be: Tsa' 

tili c mʌn a patio ba' ma' jats' jini trigo cha'an com c melben lac Yum jump'ejl 
pulʌntib, cha'an mi' lajmel jini c'amʌjel woli' bʌ i tsʌnsan winicob, che'en. 

22Arauna tsi' sube David: Yom ma' c'ʌn pejtelel chuqui tac a wom am bʌ tic 

wenta. Wʌ'an wacax cha'an mi' pulel, yic'ot ja'el jini te' am bʌ i c'ʌjñibal cha'an 
mic jats' trigo yic'ot cha'an mic top' lum. Yom ma' lu' ch'ʌm cha'an i si'il jini 
majtañʌl, che'en. 

23Muq'uix cʌq'ueñet pejtelel iliyi. La' i q'uel jini majtañʌl ti uts'at lac Yum Dios, 

che'en. 

24Pero jini rey tsi' sube Arauna: Ma'anic mic ch'ʌm ti che jach che' bajche' c 

majtan. Muq'uix c tojbeñet, come mach comic c pulben i majtan lac Yum Dios 
mach bʌ anic i tojol, che'en. Jini cha'an David tsi' tojo jini patio yic'ot jini tat 
wacax. Tsi' tojo lujump'ejl i yuxc'al (50) plata. 

25Che' jini David tsi' wa'chocobe i pulʌntib lac Yum. Tsi' pulbe i majtan tac lac 

Yum. Tsi' yʌq'ue majtañʌl ja'el cha'an mi' yuts'esʌben i pusic'al. Che' jini tsa' 
lajmi jini c'amʌjel woli bʌ i tsʌnsañob. 

1 Reyes 

1 Reyes 1 

Abisag tsi' melbe chuqui yom David 

1Che' cabʌlix i jabilel David, c'uñix pañimil cha'an i ñoxlel. Cabʌl tsi' yubi tsʌñal 

anquese wen bʌc'bil ti cabʌl i mosil. 

2Jini cha'an winicob tsi' subeyob: C yum rey, la' sʌclʌntic juntiquil xch'oc cha'an 

mi' coltañet ti pejtelel chuqui a wom. Mi caj i q'uixñesañet che' mi' wʌyel awic'ot. 
Che' jini mi caj a q'uixñan, che'ob. 

3Jini cha'an tsi' sʌclayob xch'oc wen i t'ojol bʌ ti' lumal Israel, jinto tsi' tajayob 

ya' ti Sunem juntiquil xch'oc i c'aba' Abisag. Tsi' pʌybeyob tilel jini rey. 

4Jini xch'oc wen i t'ojol jax. Tsa' caji ti e'tel ti' tojlel rey. Tsi' cʌnta jini rey, pero 

ma'anic tsi' pi'le. 

Adonías tsi' mula i yochel ti rey 

5Juntiquil i yalobil David i c'aba' Adonías (am bʌ i ña' i c'aba Haguit) tsa' caji i 

chañ'esan i bʌ. Tsi' yʌlʌ: Joñon mi caj cochel ti yumʌl i q'uexol c tat, che'en. Tsi' 
ch'ʌmʌ tilel carreta tac, yic'ot winicob c'ʌchʌlo' bʌ ti caballo, yic'ot lujuntiquil i 
yuxc'al (50) winicob tsa' bʌ i pi'leyob ti xʌmbal. 

6I tat Adonías ma'anic tsi' ju'sʌbe i pusic'al i yalobil che' alob to. Ma'anic tsi' 

sube: ¿Chucoch tsa' mele tac bajche' iliyi? che'en. Ili winic wen i t'ojol jax ti 
q'uelol, jiñʌch i yijts'in Absalón. 

7Adonías tsa' caji' pʌy Joab (i yalobil Sarvia) yic'ot jini motomaj i c'aba' Abiatar. 

Tsi' temeyob i t'an Joab yic'ot Abiatar cha'an mi' coltañob, cha'an mi' yotsañob 
ti rey. 

8Pero xuc'ulob to yic'ot David jini motomaj Sadoc, yic'ot Benaía (i yalobil 

Joiada), yic'ot jini x'alt'an i c'aba' Natán, yic'ot Simei, yic'ot Rei, yic'ot jini ch'ejl 
bʌ winicob i cha'an bʌ David. Ma'anic tsi' cʌyʌyob i yum. 

9Adonías tsa' majli ya' ti' t'ejl jini colem xajlel i c'aba' Zohelet am bʌ ti' tojel Rogel. 

Tsi' tsʌnsa tiñʌme' yic'ot wacax yic'ot jujp'em bʌ alʌc'ʌl. Tsi' pʌyʌ pejtelel i 
yerañob, i yalobilo' bʌ jini rey David, yic'ot pejtelel año' bʌ i ye'tel ch'oyolo' bʌ ti 
Judá. 

10Pero ma'anic tsi' pʌyʌ ti q'uiñijel jini x'alt'an i c'aba' Natán, mi Benaía, mi 

Salomón, mi xcʌntayajob i cha'an rey. 

11Jini x'alt'an Natán tsa' majli i suben Betsabé i ña' Salomón: ¿Mach ba anic 

tsa' wubi tsa'ix ochi ti rey Adonías i yalobil Haguit? Mach yujilic ja'el c yum 
David, che'en. 

12Jini cha'an mi caj c subeñet bajche' yom ma' mel mi a wom a cʌntan a bʌ 

yic'ot a walobil Salomón, ame chʌmiquetla. 

13Cucuñun ti ora cha'an ma' suben jini rey David: “¿Mach ba anic tsa' subeyon 

mi caj i cha'len yumʌl calobil Salomón che' chʌmeñetix? Jini mi caj i yochel ti a 
q'uexol. ¿Mach ba isujmic? Jini cha'an ¿chucoch woli ti yumʌl jini Adonías?” 
Che' yom ma' suben David. 

14Che' wola' pejcan jini rey, joñon mi caj cochel ti' tojlel rey cha'an mic suben i 

sujmʌch a t'an, che'en Natán. 

15Natán yic'ot Betsabé tsa' ochiyob ba' ñolol jini rey. Wen ñoxix jini rey. Abisag 

jini ch'oyol bʌ ti Sunem woli' cʌntan. 

16Betsabé tsi' ñochchoco i bʌ ba'an jini rey. Tsi' yʌq'ue cortesía. Jini rey tsi' 

c'ajtibe: ¿Chuqui a wom? che'en. 

17Betsabé tsi' jac'ʌ: C yum, mi cʌl c'ajal to a cha'an chuqui tsa' subeyon ti' tojlel 

lac Yum Dios. La calobil Salomón mi caj i yochel ti yumʌl che' ma' chʌmel. 
Salomón mi caj i cha'len yumʌntel ti a q'uexol. ¿Mach ba isujmic? 

18Pero wʌle tsa'ix ochi Adonías ti yumʌl. Maxto anic ubibil a cha'an. 

19Tsa'ix i tsʌnsa cabʌl wacax, yic'ot jujp'em bʌ alʌc'ʌl, yic'ot cabʌl tiñʌme'. Tsa'ix 

i pʌyʌ pejtelel a walobilob, yic'ot jini motomaj Abiatar, yic'ot Joab i yum 
soldadojob. Jini jach Salomón ma'anic tsi' pʌyʌ. 

20Wʌle c yum, pejtelel jini israelob woli' pijtañob a t'an. Yom ma' tsictesan majqui 

mi caj i cha'len yumʌntel ti a q'uexol che' chʌmeñetix. 

21Machiqui mi caj c taj lojon c wocol, joñon quic'ot la calobil Salomón, che' 

chʌmeñetix. Mi caj i contrajiñon lojon. Che' jini mi caj c tsʌnsʌntel lojon, che'en 
Betsabé. 

22Che' woli to ti t'an Betsabé yic'ot jini rey, tsa' c'oti jini x'alt'an Natán ba' añob. 

23I winic jini rey tsi' sube: Wʌ'an jini x'alt'an Natán, che'en. Natán tsi' lʌc'tesa i 

bʌ ba'an jini rey. Tsi' ñocchoco i bʌ ti' tojlel. 

24Tsi' sube: C yum rey, ¿tsa' ba a wʌc'ʌ a t'an cha'an mi' yochel ti rey Adonías 

che' chʌmeñetix, cha'an mi' ch'ʌm i ye'tel ti a q'uexol? 

25Come sajmʌl tsa' majli i tsʌnsan wacax, yic'ot cabʌl jujp'em bʌ alʌc'ʌl, yic'ot 

cabʌl tiñʌme'. Tsi' pʌyʌ majlel pejtelel a walobilob, yic'ot Joab i yum soldadojob, 
yic'ot ja'el jini motomaj Abiatar. Wʌle temel woliyob ti c'ux waj. Wolix i yʌlob: 
“La' q'uejlic ti ñuc jini rey Adonías. La' jal'ac ti' ye'tel”, che'ob. 

26Cojach joñon quic'ot jini motomaj Sadoc, yic'ot Benaía (i yalobil Joiada), yic'ot 

Salomón a walobil ma'anic tsi' pʌyʌyon lojon. 

27¿Che' ba tsa' wʌc'ʌ a t'an cha'an mi' mel che' bajche' iliyi? Come ma'anic tsi' 

yubiyob a winicob majqui mi caj i ch'ʌm a we'tel che' chʌmeñetix, che'en Natán. 

David tsi' tsictesa mi caj i yochel ti rey Salomón 

28Jini rey David tsi' yʌlʌ: Pʌyʌ tilel Betsabé, che'en. Jini cha'an Betsabé tsa' cha' 

ochi ti mal ba'an jini rey. Tsa' wa'le ti' tojel i wut. 

29Jini rey David tsi' yʌlʌ: Isujm chuqui tsac subeyet, come mic bʌc'ñan lac Yum 

tsa' bʌ i coltayon ti pejtelel c wocol. 

30Tsa'ix c subu ti' tojlel lac Yum i Dios Israel: “Jini la calobil Salomón mi caj i 

cha'len yumʌl che' mic chʌmel. Salomón mi caj i yumʌntel tij q'uexol che' bajche' 
tsa cʌlʌ”. Jini cha'an la' ujtic ti ora che' bajche' tsac subeyet, che'en David. 

31Betsabé tsi' ñocchoco i bʌ ti lum ti' tojlel. Tsi' yʌlʌ: Cuxul yom mi' yajñel ti 

pejtelel ora jini rey David, che'en. 

32Jini rey tsi' yʌlʌ: Pʌyʌla tilel jini motomaj Sadoc, yic'ot jini x'alt'an Natán, yic'ot 

Benaía (i yalobil Joiada), che'en. Che' bʌ tsa' pʌjyiyob, tsa' tiliyob ti ora ba'an 
jini rey David. 

33David tsi' subeyob: Pʌyʌla majlel Salomón yic'ot jini xcʌntayajob c cha'an. 

Yom c'ʌchʌl mi' majlel Salomón tic mula. Pʌyʌla majlel ti Gihón. 

34Come ya' añob jini motomaj Sadoc yic'ot jini x'alt'an Natán. Mi caj i 

wa'chocoñob Salomón cha'an mi' yochel ti rey ti' tojlel pejtelel israelob. Wusula 
jini trompeta. Cha'lenla c'am bʌ t'an cha'an cuxul mi' yajñel ti pejtelel ora jini rey 
Salomón. Che'ʌch yom mi la' mel. 

35Yom mi la' pʌy sujtel cha'an mi' la' buchchocon tic buchlib cha'an mi' yumʌntel 

tij q'uexol, come tsa'ix c yajca cha'an mi' cha'len yumʌl ti' tojlel Israel yic'ot ti' 
tojlel Judá. Che' tsi' yʌlʌ David. 

36Benaía (i yalobil Joiada) tsi' sube: Che'ʌch yom. La' ujtic che' bajche' yom lac 

Yum Dios, i Dios jini c rey. 

37La' i coltan Salomón lac Yum che' bajche' tsi' coltayet. La' utsi p'ojlic i ñuclel 

Salomón ñumen bajche' i ñuclel i tat, che'en Benaía. 

38Jini cha'an tsi' pʌyʌyob majlel Salomón, yic'ot jini motomaj Sadoc, yic'ot jini 

x'alt'an Natán, yic'ot Benaía, yic'ot jini xcʌntayajob i cha'an David. C'ʌchʌl tsa' 
majli Salomón ti' mula i tat. Tsi' pʌyʌyob majlel ti Gihón. 

39Jini motomaj Sadoc tsi' ch'ʌmʌ jini xulub am bʌ ti Tabernáculo but'ul bʌ ti 

aceite. Tsi' mulbe i jol Salomón. Tsi' wusuyob trompeta. Pejtelel jini x'ajñelob 
tsi' yʌlʌyob: Cuxul yom mi' yajñel jini rey Salomón ti pejtelel ora, che'ob. 

40Che' jini tsa' caji i laj tsajcañob majlel ti Jerusalén. Tsi' wusuyob flauta. Wen 

tijicñayob ti pejtelelob. Ju'ucñayob ti t'an che' bajche' i yujquel lum. 

41Ya' ba' ujtemobix ti we'el Adonías yic'ot jini winicob woli bʌ i tsʌcleñob, tsa' 

caji i yubiñob chuqui woli ti ujtel. Joab tsi' yubibe i t'an trompeta. Tsi' yʌlʌ: 
¿Chuqui woli' melob ya' ti tejclum che' ju'ucñayob jax? che'en. 

42Che' woli to ti t'an, tsa' ochi Jonatán (i yalobil jini motomaj Abiatar). Adonías 

tsi' sube: Ochen come wen winiquet. Anix a pusic'al. Mi cʌl mi caj a subeñon 
lojon wen bʌ t'an, che'en. 

43Jonatán tsa' c'oti i suben Adonías: Ma'anic, come lac rey David tsa'ix i 

wa'choco ti rey Salomón. 

44Tsi' choco majlel ti Gihón, yic'ot jini motomaj Sadoc, yic'ot jini x'alt'an Natán, 

yic'ot Benaía (i yalobil Joiada), yic'ot jini xcʌntayajob i cha'an rey. C'ʌchʌl tsa' 
majli Salomón ti' mula jini rey David. 

45Jini motomaj Sadoc yic'ot jini x'alt'an Natán tsi' wa'chocoyob ti rey ya' ti Gihón. 

Sujtelix woliyob. Wen tijicñayob i pusic'al. Ju'ucñayob ti pejtelel jini tejclum. 

46-47Wʌle tsa'ix buchle Salomón ti' q'uexol i tat cha'an mi' mel i yumʌntel. Pejtelel 

i winicob rey tsa' majli i yʌq'ueñob i yutslel i t'an jini rey David cha'an ñuc woli' 
q'uelbeñob i yalobil. Tsi' yʌlʌyob: “Lac Yum Dios la' i ñumen aq'uen i ñuclel a 
walobil Salomón che' bajche' tsi' yʌq'ueyet. La' i ñumen coltan ti' ye'tel che' 
bajche' tsi' coltayet”, che'ob. Jini rey David tsi' licchoco i bʌ ti' tojlel Dios ya' ti' 
wʌyib. 

48David tsi' yʌlʌ: “La' sujbic i ñuclel lac Yum i Dios Israel, come wʌle tsa'ix i 

yʌq'ueyon j q'uexol mu' bʌ caj i cha'len yumʌntel che' cuxulon to”, che'en David. 
Che' tsi' yʌlʌ Jonatán. 

49Che' bʌ tsi' yubiyob jini t'an, tsa' cajiyob ti bʌq'uen pejtelel jini pʌybilo' bʌ i 

cha'an Adonías ti c'ux waj. Ti ora jach tsa' ch'ojyiyob. Ti jujuntiquil tsa' loq'uiyob 
majlel. 

50Adonías tsi' wen bʌc'ña Salomón. Tsa' majli ti puts'el ti Tabernáculo cha'an 

mi' chucben i xulub jini pulʌntib. 

51Tsa' tsictesʌbenti Salomón cha'an tsa' majli Adonías i chucben i xulub jini 

pulʌntib cha'an bʌq'uen. Adonías tsi' yʌlʌ: Subenla jini rey Salomón cha'an 
ma'anic mi' tsʌnsañon, che'en. Che'ʌch tsa' subenti. 

52Salomón tsi' jac'ʌ: Mi xuc'ul mi' yajñel tic tojlel, ma'anic mi caj i tic'lʌntel, pero 

mi tsa' caji i mel chuqui jontol, wersa mi caj i chʌmel, che'en. 

53Jini rey Salomón tsi' choco ti pʌyol che' ya'an ti' t'ejl jini pulʌntib. Che' bʌ tsa' 

c'oti ba'an Salomón, tsi' c'uchchoco i bʌ Adonías. Salomón tsi' sube: Cucux ti a 
wotot, che'en. 

1 Reyes 2 

I mandar David ti' tojlel Salomón 

1Che' lʌc'ʌlix i yorajlel cha'an mi' chʌmel David, tsi' wen cʌntesa Salomón i 

yalobil. Tsi' yʌlʌ: 

2Joñon muq'uix cajel c chʌmel che' bajche' i tilel mi lac chʌmel. Ch'ejl'esan a 

bʌ, yom p'ʌtʌlet. 

3Jac'ben i mandar a Yum Dios. Yom ma' chʌn cha'len xʌmbal ti pejtelel i bijlel. 

Yom ma' chʌn jac'ben i t'an yic'ot i cʌntesa, yic'ot i tic'ojel, che' bajche' ts'ijbubil 
i cha'an Moisés. Che' jini uts'at mi caj i yujtel pejtel chuqui ma' ña'tan a mel ila 
ti pañimil. 

4Mi che'ʌch ma' mel, lac Yum mi caj i ts'ʌctesan i t'an tsa' bʌ i subeyon. Mi xuc'ul 

mi' cha'leñob i ye'tel jini calobilob yic'ot c p'olbal ti pejtelel i pusic'al, ma'anic mi 
caj i chilbentel i ye'tel ti' tojlel israelob. 

5Tsa'ix a q'uele chuqui tsi' tumbeyon Joab (i yalobil Sarvia). Tsi' tsʌnsa jini 

cha'tiquil ñuc bʌ yumʌlob año' bʌ i ye'tel ti' tojlel soldadojob ti Israel. Jiñobʌch 
Abner (i yalobil Ner) yic'ot Amasa (i yalobil Jeter). Anquese ma'anic guerra, tsi' 
cha'le che' bajche' ti guerra. Jini cha'an an ti' wenta Joab cha'an mi' toj i mul. 

6Jini cha'an yom ma' melben che' bajche' an i melbal. Mach yomic ma' to'ol 

ñusʌben i mul ili winic. Mach yomic yilol jach mi' chʌmel che' sʌquix i jol. 

7Pero coltan i yalobilob Barzilai jini galaad. La' i c'uxob waj yic'ot a pi'ʌlob, come 

tsi' pʌsbeyon i yutslel i pusic'al che' bʌ tsa' puts'iyon ti' tojlel a wʌscun Absalón. 

8Mach mi' ñajiyel a cha'an i mul Simei (i yalobil Gera), jini benjamín ch'oyol bʌ 

ti Bahurim. Simei tsi' p'ajayon ti jontol bʌ t'an che' wolic majlel ti Mahanaim. Che' 
sujtel woliyon, tsi' tajayon ti' ti' Jordán. Tsac sube ti' tojlel lac Yum: “Ma'anic mi 
caj c tsʌnsañet”, cho'on. 

9Jini cha'an mach ma' to'ol ñusʌben i mul, come a wujilix bajche' yom ma' mel. 

La' chʌmic cha'an i mul anquese ñoxix. Che' tsi' yʌlʌ David. 

Tsa' chʌmi David 
(1 Cr. 29.26-30) 

10Tsa' chʌmi David. Tsa' mujqui ya' ti Jerusalén. 

11Cha'c'al jab tsi' cha'le yumʌl David ti Israel. Wucp'ejl jab tsi' cha'le yumʌl ti 

Hebrón. Uxlujump'ejl i cha'c'al (33) jab tsi' cha'le yumʌl ti Jerusalén. 

12Salomón tsa' ochi ti rey i q'uexol i tat. Jini rey Salomón tsa' q'uejli ti ñuc ti 

pejtelel Israel. 

Salomón tsa' xuc'le ti' ye'tel 

13Adonías (i yalobil Haguit) tsa' majli ba'an Betsabé i ña' Salomón. Betsabé tsi' 

c'ajtibe: ¿Tsa' ba tili a tech wocol? che'en. Adonías tsi' yʌlʌ: Ma'anic, che'en. 

14An chuqui com j c'ajtibeñet, che'en. Betsabé tsi' yʌlʌ: Subeñon, che'en. 

15Adonías tsi' yʌlʌ: Awujil tsa' cajiyon ti yumʌntel i q'uexol c tat. Pejtelel jini 

israelob tsi' lon ña'tayob reyon, pero tsa' laj q'uextiyi che' bʌ tsa' ochi ti rey 
queran, come che'ʌch yom lac Yum. 

16An jach junchajp com bʌ c'ajtibeñet. Mach cabʌlic. Mach a tic'on, che'en. 

Betsabé tsi' yʌlʌ: ¿Chuqui a wom? che'en. 

17Adonías tsi' yʌlʌ: Suben jini rey Salomón cha'an mi' yʌq'ueñon Abisag jini 

ch'oyol bʌ ti Sunam cha'an quijñam. Mi caj i jac'beñet come i ña'et, che'en. 

18Betsabé tsi' yʌlʌ: Mi caj c mel che' bajche' wola' c'ajtibeñon, che'en. 

19Jini cha'an tsa' majli Betsabé ba'an jini rey Salomón cha'an mi' tsictesʌben i 

t'an Adonías. Jini rey tsa' tejchi ti' buchlib. Tsi' licchoco i bʌ ti' tojlel i ña'. Tsa' 
cha' buchle ti' buchlib rey. Tsa' ch'ʌjmi tilel yambʌ buchlibʌl cha'an i ña'. Tsa' 
buchle ti' ñoj. 

20Betsabé tsi' yʌlʌ: An junchajp com bʌ j c'ajtibeñet. Jac'beñon, che'en. Jini rey 

tsi' yʌlʌ: C'ajtibeñon, c ña'. Mi caj cʌq'ueñet, che'en. 

21Jini i ña' tsi' sube: Aq'uen a wʌscun Adonías jini xch'oc Abisag ch'oyol bʌ ti 

Sunam cha'an i yijñam, che'en. 

22Jini rey Salomón tsi' sube i ña': ¿Chucoch wola' c'ajtiben i yijñam Adonías? 

Mi tsa cʌq'ue Abisag cha'an i yijñam, mux i chilbeñon c yumʌntel ja'el come 
cʌscun. Mi caj i coltañob jini motomaj Abiatar yic'ot Joab (i yalobil Sarvia), 
che'en. 

23-24Jini rey Salomón tsi' wa'choco i t'an ti' tojlel lac Yum. Tsi' yʌlʌ: La' i coltañon 

Dios. Adonías mi caj i chʌmel ti wʌle jach cha'an tsi' teche i bʌ tij contra. Melel 
chuqui mic subeñet, come mic bʌc'ñan lac Yum tsa' bʌ i wa'chocoyon ti que'tel 
ti' q'uexol c tat David. Tsa'ix i wa'chocoyon tic yumʌntel che' bajche' tsi' yʌlʌ, 
che'en. 

25Jini rey Salomón tsi' sube Benaía (i yalobil Joiada) cha'an mi' tsʌnsan 

Adonías. Che' jini tsa' chʌmi. 

26Jini rey Salomón tsi' sube jini motomaj Abiatar: Cucu ti Anatot ti a wotot. Mi 

mejlel c tsʌnsañet cha'an a mul cha'an tsa' colta Adonías, pero ma'anic mi caj 
c tsʌnsañet wʌle, come tsa' ch'ʌmʌ tilel jini Arca i cha'an bʌ lac Yum ti' tojel c 
tat. Tsa' ñusa wocol ja'el ti' ye'tel c tat David che' bʌ tsi' ñusa wocol, che'en. 

27Salomón tsi' loc'sa Abiatar ti' motomajil. Che' jini tsa' ts'ʌctʌyi i t'an lac Yum 

tsa' bʌ i yʌlʌ ya' ti Silo ti' contra i p'olbal Elí. 

28Che' bʌ tsi' yubi Joab bajche' tsa' ujti Abiatar, tsa' majli ti puts'el ya' ti mal 

Tabernáculo, come tsi' xʌ' tsajca Adonías anquese ma'anic tsi' tsajca Absalón. 
Tsi' chucbe i xulub jini pulʌntib. 

29Tsa' subenti Salomón cha'an tsa' puts'i Joab ba'an jini pulʌntib am bʌ ti 

Tabernáculo i cha'an bʌ lac Yum. Salomón tsi' sube Benaía: Cucuñun ti ora 
cha'an ma' tsʌnsan Joab, che'en. 

30Che' bʌ tsa' ochi Benaía ya' ti mal i Tabernáculo lac Yum, tsi' sube: Jini rey 

tsi' yʌlʌ loq'uen ya'i, che'en. Pero Joab tsi' yʌlʌ: Ma'anic. La' chʌmicon ilayi, 



582 

 

Chol de Tumbalá Bible 
© Bible Society of Mexico. 

  
 

 

che'en. Ti ora jach tsa' majli Benaía i cha' tsictesʌben jini rey chuqui tsi' yʌlʌ 
Joab. 

31Jini rey tsi' yʌlʌ: La' ujtic che' bajche' tsi' yʌlʌ. Tsʌnsan, mucu. La' i toj i mul, 

come an i mul tic tojlel yic'ot ti' tojlel c tat cha'an tsi' bec'beyob i ch'ich'el winicob 
mach bʌ anic i mul. 

32Lac Yum mi caj i q'uextʌben i jontolil cha'an tsi' tsʌnsa cha'tiquil winicob 

ñumen uts'at bʌ i pusic'al yic'ot i melbal. Ma'anic tsi' sube c tat David, pero Joab 
to'ol jach tsi' tsʌnsa Abner (i yalobil Ner), i yum soldadojob ti Israel, yic'ot Amasa 
(i yalobil Jeter), i yum soldadojob ti Judá. 

33La' cʌlec ti' wenta Joab i ch'ich'el ili winicob. La' cʌlec ti' wenta i p'olbal Joab 

ti pejtelel ora. Pero yom sʌc mi' q'uelonla lac Yum. La' i q'uel ti toj c tat David, 
yic'ot i p'olbal, yic'ot i yumʌntel ti pejtelel ora. Che' tsi' yʌlʌ Salomón. 

34Ti ora jach tsa' majli Benaía cha'an mi' tsʌnsan Joab. Tsi' mucu ya' ti' t'ejl i 

yotot am bʌ ti tiquiñal pañimil. 

35Awilan jini rey Salomón tsi' wa'choco Benaía ti' yum soldadojob ti' q'uexol 

Joab. Che' ja'el tsi' wa'choco ti motomajil jini Sadoc ti' q'uexol jini motomaj 
Abiatar. 

36-37Jini rey tsi' choco ti pʌyol Simei. Tsi' sube: Yom ma' wa'chocon a wotot wʌ' 

ti Jerusalén cha'an wʌ'ix ma' chumtʌl. Mach yomic ma' loq'uel ti tejclum mi 
junyajlic. Mi tsa' loq'uiyet cha'an ma' c'axel ti jini ja' i c'aba' Cedrón, mi caj 
cʌq'uet ti chʌmel. Che' jini mi caj a toj a mul, che'en Salomón. 

38Simei tsi' jac'be jini rey: Uts'at bajche' wola' wʌl. Che'ʌch mi caj c mel, che'en. 

Jini cha'an cabʌl q'uin tsa' chumle Simei ti Jerusalén. 

39Che' i yuxp'ejlix jab i chumtʌl ya'i, tsa' puts'iyob majlel cha'tiquil i winicob Simei 

ba'an Aquis jini rey ti Gat. Tsa' subenti Simei: Majlemobix ti Gat a winicob, 
che'ob. 

40Ti ora jach tsi' chajpa i burro Simei. Tsa' majli ba'an Aquis ya' ti Gat cha'an mi' 

taj i winicob. Ya' tsi' tajayob, tsi' cha' pʌyʌyob sujtel. 

41Tsa' subenti Salomón cha'an tsajnix ti Gat jini Simei, pero cha' c'otemix ti 

Jerusalén. 

42Jini rey tsi' choco ti pʌyol Simei. Tsi' sube: ¿Mach ba anic tsac wʌn subeyet 

ti' tojel lac Yum mi caj a tsʌnsʌntel che' ma' loq'uel ilayi? che'en. Jatet tsa' wʌlʌ 
mi caj a jac', come uts'at bajche' tsac subeyet. 

43¿Chucoch mach c'ajalic a cha'an, cha'an tsa' wʌc'ʌ a t'an ti' tojlel lac Yum 

cha'an mi caj a mel che' bajche' tsac subeyet? 

44Jini rey tsi' sube ja'el: Wen awujil ti a pusic'al jontol tsa' melbe c tat David. La' 

i q'uextʌbeñet a jontolil lac Yum. 

45Pero la' q'uejlic ti uts'at c yumʌntel ti' wut lac Yum. La' jal'ac ti pejtelel ora i 

yumʌntel c tat David ti' tojlel lac Yum. 

46Jini cha'an jini rey tsi' sube Benaía cha'an mi' pʌy loq'uel Simei cha'an mi' 

tsʌnsan. Che'ʌch tsi' mele. Tsa' wen ch'ejl'a i yumʌntel Salomón. 

1 Reyes 3 

Tsa' ñujpuñi Salomón yic'ot i yalobil Faraón 

1Salomón tsi' teme i t'an yic'ot Faraón rey bʌ ti Egipto. Tsi' pʌyʌ ti' yijñam i yalobil 

Faraón. Tsi' pʌyʌ ti chumtʌl ti Jerusalén, i tejclum David. Ya' tsa' chumleyob 
jinto tsa' ujti i wa'chocon i yotot, yic'ot i Templo lac Yum, yic'ot i ts'ajquil 
Jerusalén. 

2Jini israelob tsi' chʌn tsʌnsayob majtañʌl ya' ti bujbujtʌl, come maxto melbilic i 

yotot lac Yum. 

Tsi' c'ajti i ña'tʌbal Salomón 
(2 Cr. 1.1-13) 

3Salomón tsi' c'uxbi lac Yum. Tsi' jac'be i mandar David i tat. Tsi' chʌn tsʌnsa 

majtañʌl ya' ti bujtʌl tac. Tsi' chʌn pulu pom ya'i. 

4Jini rey tsa' majli ti Gabaón ba' wa'chocobil jini ñuc bʌ pulʌntib ti bujtʌl ba' i tilel 

mi' yʌq'uen tsʌnsʌbil bʌ i majtan Dios. Jump'ejl mil tsʌnsʌbil bʌ i majtan tsi' 
pulbe lac Yum ti jini pulʌntib. 

5Ti jump'ejl ac'ʌlel che' ya'an Salomón ti Gabaón, tsi' q'uele lac Yum ti' ñajal. 

Dios tsi' sube: C'ajtibeñon chuqui a wom, che'en. 

6Salomón tsi' jac'be: Cabʌl tsa' p'unta jini c tat David. A winicʌch. Che' wʌ'an ti 

pañimil tsi' chʌn tsajcayet ti isujm ti pejtelel i pusic'al. Toj i pusic'al yic'ot i melbal 
ti a tojlel. Jatet tsa' wen pʌsbe i yutslel a pusic'al che' bʌ tsa' wʌq'ue i yalobil 
cha'an mi' ch'ʌmben i ye'tel ti' q'uexol. 

7Wʌle c Yum Dios, tsa'ix a wa'chocoyon cha'an mi cochel ti rey ti' q'uexol c tat 

David, pero ch'itoñon to. Mach cujilic bajche' mi caj c mel mi bajche' mi caj i 
yujtel. 

8Wʌ' añon ti' tojlel a cha'año' bʌ yajcʌbilo' bʌ a cha'an. Wen cabʌlob. Mach 

mejlicob ti tsijquel cha'an cabʌlob. 

9Yom ma' wʌq'ueñon cabʌl c ña'tʌbal cha'an mic cha'len yumʌl ti' tojlelob, 

cha'an mic wen yajcan chuqui uts'at, come ma'anic majqui mi mejlel i bajñel 
cha'len yumʌl ti' tojlel pejtel a cha'año' bʌ, che'en Salomón. 

10Lac Yum uts'atax tsi' yubi iliyi che' bʌ tsi' c'ajtibe wen bʌ i ña'tʌbal. 

11Dios tsi' sube: Ma'anic tsa' c'ajtibeyon cabʌl a jabilel ti pañimil, mi cabʌl a 

chubʌ'an. Ma'anic tsa' c'ajtibeyon cha'an mic jisan a contrajob. Tsa' jach a 
c'ajtibeyon a ña'tʌbal cha'an ma' cha'len meloñel ti uts'at. 

12Jini cha'an mi caj c mel che' bajche' tsa' c'ajtibeyon. Mi caj cʌq'ueñet i p'ip'lel 

a pusic'al yic'ot cabʌl a ña'tʌbal. Ñumen ti p'is mi caj cʌq'ueñet che' bajche' 
yaño' bʌ. Ma'anic yambʌ lajal bʌ i ña'tʌbal ti oñiyi c'ʌlʌl wʌle, mi ti talto bʌ ora. 

13Mi caj cʌq'ueñet ja'el jini mach bʌ anic tsa' c'ajtibeyon, cabʌl a chubʌ'an yic'ot 

a ñuclel. Che' jini ma'anic yambʌ rey ti pañimil lajal bʌ bajche' jatet. 

14Mi xuc'ul ma' chʌn tsajcañon, mi uts'at ma' jac' pejtel c t'an yic'ot c mandar 

che' bajche' tsi' mele a tat David, mi caj cʌq'ueñet cabʌl a jabilel ti pañimil. Che' 
tsi' yʌlʌ Dios. 

15Che' bʌ tsa' cajni i wut Salomón, tsi' ña'ta chuqui tsi' ñajle. Tsa' sujti ti 

Jerusalén. Tsa' c'oti ya' ti tojel jini Arca ba' lotol jini xuc'ul bʌ t'an i cha'an lac 
Yum. Tsi' yʌq'ue lac Yum pulbil bʌ i majtan yic'ot jini majtañʌl cha'an i ñʌch'tʌlel 
i pusic'al. Che' ja'el tsi' mele ñuc bʌ q'uin. Tsi' pʌyʌ pejtelel año' bʌ i ye'tel. 

I ña'tʌbal yic'ot i ñuclel Salomón 

16Tsa' c'otiyob cha'tiquil sts'i'lel bʌ x'ixicob ti' tojlel jini rey Salomón. 

17Juntiquil tsi' yʌlʌ: C yum rey, chumulon lojon ti jump'ejl jach otot. Tsac meq'ue 

calobil che' añon lojon cha'tiquil ti jump'ejl otot. 

18Che' i yuxp'ejlix q'uin tsac meq'ue calobil, ili c pi'ʌl ja'el tsi' meq'ue i yalobil ya' 

ba' chumulon lojon. Ma'anic yambʌ ya' ti otot, c bajñel lojon. 

19Ti jump'ejl ac'ʌlel tsa' chʌmi i yalobil, come tsi' wʌyta. 

20Tsa' ch'ojyi ti' yojlil ac'ʌlel. Tsi' chilbeyon calobil che' wen wʌyʌlon. Tsi' yotsa 

jini chʌmen bʌ i yalobil tic wʌyib quic'ot. 

21Che' bʌ tsa' cajni c wut che' ic'to cha'an mic tsu'san calobil, tsaj q'uele 

chʌmenix. Jinto che' bʌ tsa' wen sʌc'a pañimil, tsa' caji j q'uel mach jinic calobil 
tsa' bʌ cʌc'ʌ ti pañimil, che'en. 

22Jini yambʌ x'ixic tsi' yʌlʌ: Jiñʌch calobil ili cuxul bʌ. Jini chʌmen bʌ jiñʌch a 

walobil, che'en. Pero jini ñaxan bʌ x'ixic tsi' yʌlʌ: Mach isujmic. Jiñʌch a walobil 
jini chʌmen bʌ. Jini cuxul bʌ jiñʌch calobil, che'en. Tsi' yʌ'leyob i bʌ jini cha'tiquil 
x'ixicob ti' tojlel jini rey. 

23Jini rey tsi' yʌlʌ: Ili x'ixic mi' yʌl: “Jini calobil jiñʌch jini cuxul bʌ. Jini chʌmen bʌ 

jiñʌch a walobil”, che'en. Yambʌ x'ixic mi' yʌl: “Mach isujmic. Jiñʌch a walobil 
jini chʌmen bʌ. Jiñʌch calobil ili cuxul bʌ”, che'en. 

24Jini rey tsi' yʌc'ʌ mandar: Ch'ʌmbeñon tilel junts'ijt espada, che'en. Tsi' 

ch'ʌmbeyob tilel. 

25Jini rey tsi' yʌlʌ: Set' t'ojo ti ojlil ili cuxul bʌ alʌl cha'an ma' wʌq'ueñob ojlil ti 

jujuntiquil, che'en. 

26Jini mero i ña' jini cuxul bʌ alʌl tsi' p'unta i yalobil. Tsi' yʌlʌ: Mach che'ic yom, 

c yum. La' i ch'ʌm calobil ili x'ixic, pero mach a tsʌnsan, che'en. Pero jini yambʌ 

x'ixic tsi' yʌlʌ: La' i tsep che' bajche' tsi' yʌlʌ. Che' jini mach c cha'anic, mach a 
cha'anic ja'el, che'en. 

27Jini rey Salomón tsi' yʌlʌ: Aq'uen ili ñaxan bʌ x'ixic jini cuxul bʌ alʌl. Mach a 

tsʌnsan, come i cha'añʌch, che'en. 

28Tsa' caji' yubiñob ti pejtelel i lumal bajche' tsi' cha'le meloñel jini rey Salomón. 

Jini cha'an tsi' bʌc'ñayob, come tsi' q'ueleyob añʌch i ña'tʌbal tilem bʌ ti Dios, 
come toj tsi' cha'le meloñel. 

1 Reyes 4 

Tsa' wa'choconti año' bʌ i ye'tel 

1-6Jini rey Salomón tsa' caji i cha'len yumʌl ti pejtelel i lumal. Jiñʌch i c'aba'ob 

jini año' bʌ i ye'tel ti' tojlel: Azarías (i yalobil Sadoc) jiñʌch ñuc bʌ motomaj. 
Elihoref yic'ot Ahías (i yalobilob Sisa) jiñobʌch sts'ijbayajob. Josafat (i yalobil 
Ahilud) jiñʌch xcʌntaya jun. Benaía (i yalobil Joiada) jiñʌch ñuc bʌ i yum 
soldadojob. Sadoc yic'ot Abiatar, jiñobʌch motomajob. Azarías (i yalobil Natán) 
i yaj coltaya Salomón. Zabud (i yalobil Natán) jiñʌch i motomaj rey, i yamigo 
ja'el. Ahisar, jiñʌch xq'uel e'tel ti' yotot jini rey. Adoniram (i yalobil Abda) jiñʌch 
am bʌ ti' wenta cha'an mi' q'uel e'tel ti bij tac yic'ot ti otot tac cha'an gobierno. 

7An ti' wenta lajchʌntiquil año' bʌ i ye'tel cha'an mi' c'ajtiñob tilel i bʌl i ñʌc' jini 

rey ti' tojlel jujunmojt israelob. Tsa' t'oxbentiyob i ye'tel jini lajchʌntiquilob. Ti 
jujunmojt israelob an ti' wenta cha'an mi' we'sañob jini rey jump'ejl uw ti 
jujump'ejl jab. 

8-19Jini lajchʌntiquilob jiñobʌch i c'aba': I yalobil Hur, an i ye'tel ti' tojlel jini año' 

bʌ ti wits Efraín. I yalobil Decar, ti' tojlel jini año' bʌ ti Macaz, yic'ot ti Saalbim, 
yic'ot ti Betsemes, yic'ot ti Elón, yic'ot ti Bethanán. I yalobil Hesed, ti' tojlel jini 
año' bʌ ti Arubot, yic'ot ti Soco, yic'ot ti' pejtelel i lumal Hefer. I yalobil Abinadab 
(tsa' bʌ i cha'le ñujpuñel yic'ot Tafat i yalobil Salomón), ti' tojlel jini año' bʌ ti' 
lumal Dor. Baana (i yalobil Ahilud), ti' tojlel jini año' bʌ ti Taanac, yic'ot Meguido, 
yic'ot pejtel Betseán lʌc'ʌl bʌ ti Saretán, am bʌ ti' yentʌlal Jezreel, yic'ot pejtel i 
lumal Betseán c'ʌlʌl ti Abelmehola c'ʌlʌl ti Jocmeam. I yalobil Geber, ti' tojlel jini 
año' bʌ ti Ramot am bʌ ti Galaad, yic'ot i tejclum tac Jair (i yalobil Manasés) ya' 
ti Galaad, yic'ot i lumal Argob am bʌ ti Basán. An uxc'al tejclum joy ts'ajquibil 
bʌ, an tac bʌ colem bʌ tranca melbil bʌ ti bronce. Ahinadab (i yalobil Iddo) an i 
ye'tel ti' tojlel jini año' bʌ ti Mahanaim. Ahimaas, tsa' bʌ i cha'le ñujpuñijel yic'ot 
Basemat (i yalobil Salomón) an i ye'tel ti' tojlel jini año' bʌ ti Neftalí. Baana (i 
yalobil Husai), ti' tojlel jini año' bʌ ti Aser yic'ot ti Alot. Josafat (i yalobil Parúa), 
ti' tojlel jini año' bʌ ti Isacar. Simei (i yalobil Ela), ti' tojlel jini año' bʌ ti Benjamín. 
Geber (i yalobil Uri), ti' tojlel jini año' bʌ ti' lumal Galaad, yic'ot i lumal Sehón, i 
rey amorreojob, yic'ot i lumal Og, i rey Basán. Ili lajchʌntiquilob añob ti' wenta 
yambʌ yumʌl. 

I ña'tʌbal yic'ot i chubʌ'an Salomón 

20Ti ili ora cabʌlob jini winicob x'ixicob ti Israel yic'ot ti Judá. Cabʌl i chubʌ'an 

ja'el. Wen tijicñayob jax. 

21Jini rey Salomón tsi' cha'le yumʌl c'ʌlʌl ti' colem ja' i c'aba' Eufrates, c'ʌlʌl ba' 

jaxʌl i lumal filisteojob, c'ʌlʌl ba' jaxʌl i lumal egiptojob. Che' ja'el jini mach bʌ 
israelobic tsi' yumayob Salomón ti pejtelel ili lum. Tsi' yʌc'ʌyob i tojoñel ti' tojlel 
Salomón, anquese mach israelobic. Tsi' melbeyob i ye'tel c'ʌlʌl jinto tsa' chʌmi. 

22Jini i bʌl ñʌc'ʌl tsa' bʌ i c'uxuyob ti' yotot Salomón ti jujump'ejl q'uin jiñʌch: 

lujunc'al (200) ti cujch trigo chʌmen bʌ juch'bil, jumbajc' ti cujch trigo ques bʌ 
juch'bil, 

23lujuncojt jujp'em bʌ wacax, junc'al anto bʌ ti potrero, jo'c'al tiñʌme', yic'ot 

chijmay, yic'ot me', yic'ot gacela, yic'ot mut tac. 

24Salomón tsi' cha'le yumʌl ti pejtelel i lumal am bʌ ti' tojel jini Eufrates ja' ba' 

mi' bʌjlel q'uin c'ʌlʌl ti Tifsa, c'ʌlʌl ti Gaza. Ñʌch'ʌl i lumal, ma'anic guerra. 

25Che' cuxul to Salomón wen xuc'ul tsa' ajniyob jini año' bʌ ti Israel yic'ot ti Judá 

c'ʌlʌl ti Dan, c'ʌlʌl ti Beerseba. Ti jujump'ejl xchumtʌl wen an i yotot yic'ot i 
pʌc'ʌb. 

26An i cha'an cha'c'al mil caballo mu' bʌ i tujc'an majlel carreta. An lajchʌmp'ejl 

mil (12,000) xñijca carretajob. 

27-28Ti jujump'ejl uw jini año' bʌ i ye'tel ti jujunmojt israelob tsi' yʌq'ueyob i bʌl i 

ñʌc' Salomón yic'ot i pi'ʌlob. Tsi' yʌq'ueyob i buc'bal i caballo ja'el. 

29Dios tsi' yʌq'ue i ña'tʌbal yic'ot i p'ip'lel i pusic'al Salomón. Tsi' wen ña'ta 

pañimil Salomón. Wen cabʌl i pusic'al. 

30Ñumen an i ña'tʌbal bajche' pejtel yambʌ winicob ya' ti' pasibal q'uin yic'ot ti 

Egipto. 

31Ñumen an i ña'tʌbal che' bajche' Etán jini ezra, yic'ot Hemán, yic'ot Calcol, 

yic'ot Darda (i yalobilob Mahol). Pam cʌmbil i ña'tʌbal ti pejtelel pañimil. 

32Salomón tsi' ts'ijba uxp'ejl mil ch'o'ch'oc bʌ t'an ñuc bʌ i sujmlel, yic'ot jump'ejl 

mil c'ay yic'ot jo'p'ejl i ñumel. 

33Tsi' wen ña'ta bajche' an ti pañimil pejtel cuxul tac bʌ, jini bʌte'el, yic'ot 

te'lemut, yic'ot lucum, yic'ot chʌy, yic'ot te', jini colem ch'ujte' am bʌ ti Líbano, 
yic'ot ja'el pejtel ch'o'ch'oc tac bʌ che' bajche' jini hisopo mu' bʌ i ñot colel ti pam 
xajlel. 

34Ti pejtelel pañimil jini reyob yic'ot i winicob tsa' c'otiyob cha'an mi' yubibeñob 

i t'an Salomón cha'an cabʌl i ña'tʌbal. 

1 Reyes 5 

I trato Salomón yic'ot Hiram 
(2 Cr. 2.1-18) 

1Jini rey ti Tiro i c'aba' Hiram tsi' choco tilel i winicob ba'an Salomón che' bʌ tsi' 

yubi wa'chocobilix ti rey ti' q'uexol i tat, come jini Hiram tsi' wen c'uxbi David 
che' cuxul to. 

2-3Salomón tsi' chocbe majlel t'an jini Hiram: Awujil tsi' ña'ta i wa'chocon otot ti' 

c'aba' lac Yum Dios jini c tat, pero ma'anic tsa' mejli come cabʌl jax tsa' ujti 
guerra ti' tojlel. Pero lac Yum tsi' yʌq'ue i t'uchtan pejtelel i contrajob. 

4Wʌle lac Yum Dios tsi' yʌc'ʌyon ti ajñel ti ñʌch'ʌl ti' tojlel winicob. Ma'anic j 

contra lojon. Ma'anic bʌq'uen. 

5Jini cha'an joñon mi caj c wa'chocoben i yotot lac Yum Dios che' bajche' tsa' 

subenti c tat David: “Jini a walobil mu' bʌ caj i cha'len yumʌntel ti a q'uexol mi 
caj i wa'chocobeñon cotot”. Che' tsi' yʌlʌ c Yum. 

6Jini cha'an awocolic, Hiram, suben a winicob cha'an mi' sec'beñoñob ch'ujte' 

am bʌ ti Líbano. C winicob mi caj i comol cha'leñob e'tel yic'ot a winicob. Mi caj 
c tojbeñob i ye'tel a winicob che' bajche' c'amel a wom, come isujm ma'anic 
majch yujil i p'elol te' che' bajche' a winicob año' bʌ ti Sidón, che'en Salomón. 

7Tijicña i pusic'al Hiram che' bʌ tsi' yubibe i t'an jini rey Salomón. Tsi' yʌlʌ: Wen 

ñuc lac Yum, come tsi' yʌq'ue David juntiquil i yalobil am bʌ cabʌl i ña'tʌbal ti' 
tojlel i pi'ʌlob. Cabʌlob woli' yumañob, che'en. 

8Hiram tsi' chocbe majlel t'an jini rey Salomón: Tsa'ix cubi a t'an tsa' bʌ a 

chocbeyon tilel. Mi caj cʌq'ueñet pejtelel jini te' tsa' bʌ a c'ajtibeyon. 

9C winicob mi caj i loc'sañob jini te' ila ti Líbano. Mi caj i ch'ʌmob majlel ya' ti 

colem ja'. Mi caj c bel cʌch lojon jini te' cha'an mic chocbeñet jubel ya' baqui a 
wom. Subeñon baqui a wom cha'an ya'i mi' cha' jitob. Ya' mi mejlel i loc'ob a 
winicob cha'an mi' ch'ʌmob majlel. Yom jach ma' wʌq'ueñon i bʌl lojon c ñʌc' 
cha'an mij c'ux lojon. Jiñʌch c tojol. Che' tsi' yʌlʌ Hiram. 

10Hiram tsi' yʌq'ue Salomón jini ch'ujte' yic'ot ciprés che' bajche' c'amel yom. 

11Salomón tsi' yʌq'ue i bʌl ñʌc'ʌl cha'an i tojol, junc'al mil ti cujch trigo ti jujump'ejl 

jab, yic'ot junc'al mil tambo olivo aceite. 

12Lac Yum tsi' wen aq'ue i ña'tʌbal Salomón che' bajche' tsi' sube. Tijicña tsa' 

ajniyob Salomón yic'ot Hiram, come junlajalob i t'an ti cha'ticlelob. 

13Jini rey Salomón tsi' wersa xiq'uiyob ti e'tel lujump'ejl i cha'c'al mil (30,000) 

winicob ti Israel. 

14Lujump'ejl mil tsi' choco majlel ya' ti Líbano ti jujump'ejl uw. Tsi' q'uexeyob i 

bʌ jini uxmojt israelob. Jump'ejl uw ya' añob ti Líbano, cha'p'ejl uw tsa' cʌleyob 
ti' yotot. Tsa' cʌle ti' wenta Adoniram cha'an mi' q'uelob. 

15Salomón tsi' wa'choco yambʌ lujump'ejl i chʌnc'al mil (70,000) xcuchijelob, 

yic'ot chʌnc'al mil albañil, 

16yic'ot yambʌ uxp'ejl mil yic'ot jo'lujunc'al (3,300) xq'uel e'telob. 

17Tsi' c'oloyob loq'uel jini colem tac bʌ xajlel letsem tac bʌ i tojol cha'an i c'ʌclib 

jini Templo. Tsi' wen toj'esayob jini xajlel. 

18Jini winicob ch'oyolo' bʌ ti Gebal tsi' coltayob i winicob Salomón yic'ot i winicob 

Hiram. Tsi' p'eleyob tabla, tsi' toj'esayob tabla, tsi' c'oloyob loq'uel xajlel cha'an 
i Templo lac Yum. 

1 Reyes 6 

Salomón tsi' wa'choco jini Templo 
(2 Cr. 3.1-14) 

1Anix jumbajc' yic'ot chʌnc'al jab che' bʌ loq'uemobix jini israelob ti Egipto. Wolix 

i majlel ti chʌmp'ejl jab i yumʌntel jini rey Salomón. Ti jini jach bʌ jab Salomón 
tsa' caji i wa'chocon i yotot lac Yum. 

2Jini i p'isol Templo jiñʌch lujump'ejl i cha'c'al (30) metro i tamlel, yic'ot lujump'ejl 

metro i xujc. Jo'lujump'ejl (15) metro i chanlel. 

3An i lejch' otot ya' ti' tojel jini Templo, lujump'ejl metro i tamlel lajal bajche' i xujc 

otot, yic'ot jo'p'ejl metro i xujc jini coyerol. 

4Tsi' mele q'ueloñib ti Templo. Tsi' yʌq'ue tac i majc ti jumpat yic'ot yambʌ ti 

mal. 

5Tsi' mele jini tsalʌl tac ti jujunwejl i tamlel jini Templo, yic'ot ti' joytilel jini ts'ajc 

ti jumpat. 

6I xujc jini tsalʌl tac am bʌ ti yebal jiñʌch ojlil i yuxp'ejl metro. I xujc jini tsalʌl tac 

am bʌ ti' cha'lajmlel otot jiñʌch uxp'ejl metro. I xujc jini tsalʌl am bʌ ti' yuxlajmlel 
otot jiñʌch ojlil i chʌmp'ejl metro. I cucujlel tac jini otot bichbich ñumen ts'ita' tac, 
cha'an ya'i mi' yʌc'ob i cucujlel jini tsalʌl am bʌ ti' cha'wejlel jini Templo. 

7Ya' baqui tsi' c'oloyob loq'uel jini xajlel tsi' toj'esayob. Jini cha'an che' bʌ tsi' 

wa'chocoyob, ma'anic tsi' c'ʌñʌyob martillo mi jacha mi yambʌ tsucul taq'uin. 

8Ya' ti' tojel i ñoj jini otot an i ti' jini tsalʌl tac am bʌ ti yebal. Quejpʌctic jini letsibʌl 

ti' cha'lajmlel otot yic'ot ti' yuxlajmlel. 

9Salomón tsa' ujti i wa'chocon jini otot. Puro ch'ujte' jini cucujl tac yic'ot i yoyel 

otot yic'ot jini bojte' ti' mal ts'ajc. 

10An ojlil i yuxp'ejl metro i chanlel jini tsalʌl tac am bʌ ti' cha'wejlel jini Templo. 

Lajal i chanlel ti jujunlajm. Ya' jach ñotol jini ch'ujte' bʌ i cucujlel yic'ot i ts'ajquil 
Templo. 

11-12Tsa' tili i t'an lac Yum ba'an Salomón che' woli' wa'chocon jini Templo. Tsi' 

yʌlʌ: Mi xuc'ul ma' chʌn jac'beñon c t'an yic'ot j cʌntesa yic'ot pejtel c mandar, 
mi caj c ts'ʌctesan c t'an ti a tojlel che' bajche' tsac sube David a tat. 

13Mi caj c chʌn ajñel ti' tojlel pejtelel israelob. Ma'anic mi caj j cʌyob, che'en. 

14Salomón tsa' ujti i mel jini otot. 

15Tsi' c'ʌñʌ ch'ujte' bʌ tabla tac cha'an mi' ñotben i mal jini otot, c'ʌlʌl ti' yebal 

c'ʌlʌl ti' cucujlel jini otot. Tsi' c'ʌñʌ ciprés bʌ tabla tac cha'an i pisojlel. 

16Che' ja'el ti' mal jini otot tsi' mele yambʌ tsalʌl lujump'ejl metro i tamlel, 

lujump'ejl metro i xujc, lujump'ejl metro i chanlel. Tsi' yʌc'ʌ jini ch'ujte' bʌ tabla 
tac ya' ti' yebal i mal c'ʌlʌl ti' jol tsalʌl. Jiñʌch jini C'ax Ch'ujul bʌ Ajñibʌl. 

17Jini ñaxan bʌ i mal jini Templo am bʌ ti tojel jini C'ax Ch'ujul bʌ Ajñibʌl an 

junc'al (20) metro i tamlel. 

18Xot mʌcbil ti tabla jini cha'tsajlel i mal. T'obil jini tabla ba' tsi' meleyob i yejtal 

nich pimel yic'ot nich te'. Ya' ti mal ma'anic tsiquil jini xajlel, come xot mʌcbil ti 
ch'ujte'. 

19Ya' ti C'ax Ch'ujul bʌ Ajñibʌl mi' yajñel jini Arca ba' lotol jini xuc'ul bʌ i t'an lac 

Yum. 

20Lujump'ejl metro i tamlel jini C'ax Ch'ujul bʌ Ajñibʌl, lujump'ejl metro i xujc, 

lujump'ejl metro i chanlel. Laj tep'bil ti oro, che' ja'el tep'bil ti oro jini pulʌntib 
melbil bʌ ti ch'ujte'. 

21-22Salomón tsi' tep'e ti oro i mal jini otot yic'ot jini pulʌntib. Tsi' ñup'u cʌytʌl i ti' 

jini C'ax Ch'ujul bʌ Ajñibʌl ti cadena melbil bʌ ti oro. 

23-28Tsi' mele cha'tiquil i yejtal ángelob ti olivote'. Jujuntiquil an i chanlel jo'p'ejl 

metro. Ti jujuntiquil añob i wich' ojlil i yuxp'ejl metro. Jo'p'ejl metro i tamlel che' 
tich'il i wich'. Junlajalob ti cha'ticlel. Lajal i chanlel, lajal i tamlel i wich'. Tsi' 
yotsayob jini melbil bʌ ángelob ti' mal Templo. Ti junwejl i wich' tsi' tajayob bojte'. 
Ti ojlil tsi' tajayob i bʌ i wich'. Laj tep'bil ti oro jini ángelob ja'el. 

29T'obil tac i bojte'lel Templo ti cha'tsajlel i mal. Tsi' meleyob i yejtal tac ángelob 

yic'ot bonxan, yic'ot i nich pimel. 

30Tsi' tep'eyob jini piso ti oro ti cha'p'ejl i mal. 

31-32Tsi' meleyob cha'q'uejl ñujp'il i ti' cha'an i puertajlel jini C'ax Ch'ujul bʌ 

Ajñibʌl. Ya' ti' cha'q'uejl bʌ i puerta melbil bʌ ti olivote' tsi' meleyob i yejtal tac 
ángel yic'ot bonxan yic'ot i nich pimel. Tsi' laj tep'eyob ti oro. 

33Tsi' c'ʌñʌyob olivote' cha'an i chumte'lel i ti' Templo. 

34An cha'q'uejl i puertajlel Templo melbil ti cipreste'. An bisagre ti jujunq'uejl i ti'. 

35Ya' ti' puertajlel Templo tsi' meleyob i yejtal tac ángel yic'ot bonxan, yic'ot i 

nich pimel. Tsi' laj tep'eyob ti oro. 

36Uxlajm i pimlel i ts'ajquil jini patio yic'ot junlajm ch'ujte'. 

37Tsi' ts'ʌlʌyob letsel i yebal Templo che' ti mayo che' wolix i majlel ti chʌmp'ejl 

jab i ye'tel Salomón. 

38Tsa' ujti i melob Templo che' ti noviembre che' ti junlujump'ejl jab i ye'tel 

Salomón. Tsa' ñumi wucp'ejl jab ti melol. 

1 Reyes 7 

Yan tac bʌ otot tsa' bʌ i mele Salomón 

1Salomón tsi' ñusa uxlujump'ejl (13) jab cha'an i melol i yotot. 

2Jump'ejl i mal otot i c'aba' Líbano. I tamlel jini tsalʌl jiñʌch lujump'ejl i yuxc'al 

(50) metro. I xujc jiñʌch jo'p'ejl i cha'c'al (25) metro. Jo'lujump'ejl (15) metro i 
chanlel. An chʌntsolom i chunte'lel tac ba' tsa' ajni i cucujlel ch'ujte' tac bʌ. 

3-4An jo'p'ejl i yuxc'al (45) i ventanajlel. An jo'lujump'ejl ventana ti jujump'ejl i xujc 

ti' yuxp'ejlel i xujc. An jo'lujump'ejl ventana ti yebal. An yambʌ jo'lujump'ejl 
ventana ti' cha'p'ejlel piso. An yambʌ jo'lujump'ejl ventana ti' yuxp'ejlel piso. 

5An i marcajlel jujump'ejl ventana yic'ot jujump'ejl i puertajlel, joy lajal i ñuclel. 

Junlajal mi' lajal q'uelob i bʌ jini ventana tac. 

6An yambʌ i mal i c'aba' I Corredor Jini Oy Tac. An jo'p'ejl i cha'c'al metro i 

tamlel. An jo'lujump'ejl metro i xujc. An i corredor yic'ot i yoyel ba' tsa' ajni i 
cucujlel cha'an i jol. 

7An yambʌ i mal ba' tsi' cha'le meloñel. Ya' tsa' buchle Salomón cha'an mi' 

cha'len meloñel. Joy ñotbil ti ch'ujte' bʌ tabla i pisojlel c'ʌlʌl ti' jol. 

8Tsa' chumle Salomón ti' pat jini tsalʌl ba' tsi' cha'le meloñel. An i patiojlel joy 

melbil bʌ yic'ot tsalʌl tac. Jujump'ejl tsalʌl ñotbil ti tabla tac bʌ ch'ujte'. Che' ja'el 
tsi' mele yambʌ cha'an juntiquil i yijñam i yalobil bʌ Faraón. 

9Tsi' mele jini otot tac ti colem bʌ xajlel wen letsem tac bʌ i tojol, wʌn c'olbil 

taquix ti p'isol. Tsa' c'ʌjni tac c'ʌlʌl ti' patiojlel otot c'ʌlʌl ti' colem bʌ i patiojlel. 

10Jini xajlel tac tsa' bʌ i c'ʌñʌyob cha'an i buchlib jini otot tac jiñʌch chʌmp'ejl 

yic'ot jo'p'ejl metro i ñuclel ti' jujunwejl i xujc tac. 

11Jini colem tac bʌ xajlel am bʌ ti ts'ajc tac ti p'isol jach c'olbil tac. Ñotbebil tabla 

tac bʌ ch'ujte' ja'el. 

12An uxlʌjts i ts'ajquil jini colem bʌ patio. An i cucujlel ja'el puro ch'ujte' tac, che' 

bajche' melbil i patiojlel Templo yic'ot i corredor i yotot Salomón. 

Tsa' caji ti e'tel Hiram 
(2 Cr. 2.13-14; 3.15-17) 

13Salomón tsi' pʌyʌ tilel winic chumul bʌ ti Tiro, i c'aba' Hiram, wen yujil bʌ e'tel 

ti bronce. 

14I yalobilʌch meba' x'ixic ch'oyol bʌ ti Neftalí. Ch'oyol ti Tiro i tat. Yujil e'tel i tat 

ti bronce. Jini cha'an tsa' majli jini winic i melben i ye'tel Salomón. 

15Tsi' mele cha'tejc i yoyel jini otot ti bronce. Bolomp'ejl metro i chanlel. Wʌcp'ejl 

metro i bonticlel jini oy. Tocol i mal oy, an i pimlel che' bajche' chʌnts'ijt i yal 
c'ʌbʌl. 

16-22Wox melbil i ñi' jini cha'p'ejl oy melbil bʌ ti bronce. Wen uts'at melbil che' 

bajche' i nich pimel. Melbil ti bronce ja'el. I chanlel i ch'ʌjlil i ñi' jiñʌch ojlil i yuxp'ejl 
metro. I colemlel jiñʌch cha'p'ejl metro. Ti jujump'ejl i ch'ʌjlil i ñi' oy an wucp'ejl 
wen uts'at bʌ cadena melbil ti bronce, yic'ot jumbajc' ch'umac' melbil bʌ ti 
bronce, cha' tsolom melbil che' ti' joytilel tac. Hiram tsi' wa'choco jini cha'tejc i 
yoyel ya' ti' tojel i ti' Templo. An i c'aba' jini am bʌ ti sur jiñʌch Jaquín. I c'aba' 
jini am bʌ ti norte jiñʌch Boaz. 

Jini e'tijibʌl tac ti Templo 
(2 Cr. 4.1—5.1) 

23Hiram tsi' xot mele i yajñib ja' ti bronce, ojlil i yuxp'ejl metro i tamlel, jo'p'ejl 

metro i p'isol i pam, che' joy p'isbil i ti' jiñʌch jo'lujump'ejl metro. 

24Joy ch'ʌlbil tac i ti' ti'il, ti cha'tsolom, melbil ti bronce. 

25Buchul jini i yajñib ja' ti lajchʌncojt melbil tac bʌ tat wacax, joy cotolob jini 

wacax tac. I ñej an ti mal. Uxcojt sujtem majlel ti norte, uxcojt sujtem majlel ba' 
mi' bʌjlel q'uin, uxcojt sujtem majlel ti sur, uxcojt sujtem majlel ba' mi' pasel 
q'uin. 

26I pimlel i yajñib ja' jiñʌch che' bajche' diez centímetros. Xetel i ti'. Mi' yochel ja' 

ya'i cha'c'al mil litro. 

27-30Tsi' mele yambʌ i yajñib ja' yic'ot lujump'ejl i buchlib. Cha'p'ejl metro ti 

jujunwejl i xujc tac. Ojlil i cha'p'ejl metro i chanlel. An i xijc'unte'el tac cha'an i 
tsʌtsijib. Ch'ʌlbil jini i xijc'unte'el tac ti' yejtal tac bajlum yic'ot ti wacax yic'ot ti 
ángelob. Ti' chañelal yic'ot ti' yebal jini i ch'ʌjlil tac an xotol tac bʌ i ch'ʌjlil. Ti 
jujump'ejl i buchlib an chʌmp'ejl xotol tac bʌ i yoc melbil bʌ ti bronce. Ti 
jujump'ejl i xujc an jujunts'ijt i yoyel tac melbil bʌ ti bronce. Xot ch'ʌlbil tac ti 
jujunts'ijt. 

31Ti' pam jini i buchlib ja' an xotol bʌ ba' mi' buchtʌl i yajñib ja'. Loq'uem tac ojlil 

metro ti jujunwejl i xujc. An xotol tac bʌ i ch'ʌjlil ti' pat ba' mi' buchtʌl i yajñib ja'. 
I buchlib i yajñib ja' mach xotolic, an tac i xujc junlajal i p'isol. 

32Ti jujump'ejl i yajñib ja' an chʌmp'ejl xotol tac bʌ i yoc. Che' ti cha'cha'p'ejl i 

yoc an junts'ijt i te'el mu' bʌ i laj tajben i yojlil, melbil ti bronce. Ti jujump'ejl xotol 
tac bʌ i yoc an i chanlel che' bajche' jo'lujump'ejl i chʌnc'al (75) centímetro. 

33Che' yilal bajche' i yoc carreta mu' bʌ i c'ʌñob ti guerra. Pejtelel tsa' bʌ c'ʌjni 

tac ti melol jini i yajñib ja' puro bronce. 

34An xijc'unte'lel ti jujump'ejl i xujc melbil ti bronce. 

35An jump'ejl xit melbil bʌ ti' chanelal i buchlib ja' melbil bʌ ti bronce. An i welticlel 

che' bajche' jo'p'ejl i yuxc'al centímetro. 

36Ya' tsuyul yic'ot jini i buchlib ja' melbil tac ti bronce ja'el i yejtal tac ángelob, 

yic'ot bajlum, yic'ot bonxan. 

37Jini lujump'ejl i buchlib ja' junlajal melbil ti bronce, junlajal i p'isol ja'el. 

38Che' bʌ tsa' ujti i mel pejtel iliyi, tsa'ix caji i mel ti bronce lujump'ejl ba' mi' 

lʌmtʌl tac ja'. Tsi' buchchoco ya' ba' tsi' melbe tac i buchlib. Jini jujump'ejl i yajñib 
ja' an chʌmp'ejl i xujc. Jujump'ejl i xujc an che' bajche' cha'p'ejl metro. Ya' ti 
jujump'ejl i yajñib ja' tsa' ochi che' bajche' cha'bajc' litro ja'. 

39Ya' ti' ts'ejtʌlel jini otot tsi' yʌc'ʌ jini jo'p'ejl i yajñib ja' tsa' bʌ i mele. Ya' ti' yambʌ 

junwejlel jini otot tsi' yʌc'ʌ yambʌ jo'p'ejl i yajñib ja'. Ya' ti xo'tʌl ti' tojel sureste 
tsi' yʌc'ʌ jini colem bʌ i yajñib ja' jini bon melbil bʌ. 

40Hiram tsi' mele ja'el jini p'ejt tac, yic'ot pala tac, yic'ot poquic'ʌbʌl. Che' jini tsa' 

ujti i c'un mel pejtel jini e'tel ti' Templo lac Yum tsa' bʌ i yʌq'ue Salomón ti' wenta 
Hiram. 

41-46Iliyi jiñʌch tsa' bʌ i mele Hiram: Cha'tejc i yoyel, cha'p'ejl i jol i yoyel, i ch'ʌjlil 

tac i jol, jumbajc' ch'umac' cha'tsolom ac'bil ti jol jujuntejc i yoyel, lujump'ejl i 
buchlib i yajnib ja' mu' bʌ mejlel lac ñijcan majlel, yic'ot lujump'ejl i yajñib ja', 
jump'ejl colem bʌ i yajñib ja', yic'ot lajchʌncojt melbil bʌ tat wacax ba' mi' buchtʌl 
i yajñib ja', p'ejt tac, yic'ot pala tac, yic'ot poc' tac. Pejtelel iliyi melbil tac ti 
bronce. Ya' tsa' mejli ti' joctʌlel Jordán ja', xinlʌpʌl ti Sucot yic'ot Saretán. 

47I p'isol i yalel che' ti pejtelel ñumen che' bajche' tsa' mejli i p'isob. 

48Pejtel jini e'tijibʌl tsa' bʌ i c'ʌñʌyob ti Templo melbil tac ti puro oro. Tep'bil ti 

puro oro i pulʌntib pom yic'ot jini mesa ba' mi' pʌsbentel waj lac Yum. 

49-50Melbil ti puro oro ja'el pejtelel iliyi: Jini jo'p'ejl i buchlib jini lámpara tac am 

bʌ ti ñoj yic'ot jo'p'ejl am bʌ ti ts'ej am bʌ ya' ti' tojel jini C'ax Ch'ujul bʌ Ajñibʌl, 
yic'ot i yejtal i nich pimel, yic'ot lecho' c'ajc, yic'ot taza tac, yic'ot mu' bʌ i c'ʌñob 
i yʌp c'ajc, yic'ot poc' tac, yic'ot cuchara tac, yic'ot semet tac ba' mi' yajlel i nich 
c'ajc, yic'ot i bisagrajlel i puertajlel jini C'ax Ch'ujul bʌ Ajñibʌl, yic'ot i bisagrajlel 
i puertajlel jini Templo. 

51Che' bʌ tsa' ujti i mel pejtelel jini e'tel ti Templo, Salomón tsi' yʌc'ʌ ti cʌntʌntel 

ti Templo pejtel jini letsem tac bʌ i tojol i cha'an bʌ i tat tsa' bʌ i yʌq'ue Dios: 
plata, yic'ot oro, yic'ot e'tijibʌl. 

1 Reyes 8 

Salomón tsi' c'axtesa majlel Arca ya' ti Templo 
(2 Cr. 5.2-14) 

1Salomón tsi' tempa tilel ti Jerusalén pejtelel jini xñoxob yic'ot ñuco' bʌ i ye'tel 

ti' tojlel israelob cha'an mi' loc'sañob jini Arca ba' lotol jini Xuc'ul bʌ i T'an lac 

Yum ya' ti Tabernáculo am bʌ ti Sion, i tejclum David, cha'an mi' c'axtesañob ti 
Templo. 

2Pejtelel jini israelob temel tsa' c'otiyob ba'an Salomón che' i yorajlel mi' melob 

jini q'uin cha'an Tabernáculo che' ti octubre. 

3-4Che' jini tsi' cha'leyob q'uiñijel. Jini motomajob tsi' ch'ʌmʌyob tilel jini Arca 

yic'ot pejtel jini ch'ujul bʌ e'tijibʌl tac am bʌ ti' mal jini Tabernáculo. 

5Jini rey Salomón yic'ot pejtelel israelob tsi' tempayob i bʌ ya' ti' tojel jini Arca. 

Tsi' tsʌnsayob cabʌl tiñʌme' yic'ot wacax cha'an i majtan Dios. Ma'anic tsa' mejli 
ti tsicol jini alʌc'ʌl, come c'ax cabʌl. 

6Jini motomajob tsa' c'oti i yotsañob jini Arca ya' ti' mal jini Ch'ujul bʌ Templo 

ya' ti C'ax Ch'ujul bʌ Ajñibʌl. Tsi' yʌc'ʌyob jini Arca ti ojlil i mal, ti' yebal i wich' 
jini ángelob. 

7Come laj bʌ lich'il i wich'ob ya' ti pam jini Arca. Ya' tsa' ajni jini Arca yic'ot jini 

cha'ts'ijt q'uechlintib ti' yebal i wich' ángelob. 

8Wen tam jini cha'ts'ijt te'. Tsa' ts'ita' tsictiyi i ñi' i te'el Arca ya' ti Ch'ujul bʌ 

Ajñibʌl, pero mach tsiquilic ti jumpat. Ya'to an wʌle che' woli' ts'ijbuntel ili jun. 

9Ma'anic yambʌ i bʌl jini Arca. Cojach an jini cha'q'uel xajlel tsa' bʌ i yotsa 

Moisés che' bʌ tsi' yʌc'ʌ xuc'ul bʌ i t'an lac Yum ti Horeb ti' tojlel jini israelob che' 
loq'uemobix ti' lumal Egipto. 

10Che' bʌ tsa' loq'uiyob jini motomajob ya' ti Ch'ujul bʌ Ajñibʌl, tsa' bujt'i ti tocal 

i yotot lac Yum. 

11Jini cha'an jini motomajob ma'anic tsa' mejli i chʌn cha'leñob i ye'tel ti mal 

cha'an jini tocal. Tsa' loq'uiyob ti jumpat, come tsa' wen bujt'i otot ti' ñuclel lac 
Yum. 

Tsa' aq'uenti ti wenta Dios jini Templo 
(2 Cr. 6.1—7.10) 

12-13Salomón tsi' cha'le oración: C Yum, a melbalʌch jini q'uin ti panchan, pero 

tsa' wʌlʌ jiñʌch a wajñib jini pim bʌ tocal. C Yum, tsa'ix c wa'chocobeyet wen 
uts'atax bʌ a wotot, a wajñib ba' mi mejlel a chumtʌl ti pejtelel ora. Che' tsi' 
cha'le oración Salomón. 

14Tsi' sutq'ui i bʌ jini rey ba' wa'alob winicob x'ixicob. Tsi' yʌq'ueyob i yutslel i 

t'an pejtelel israelob. 

15Tsi' yʌlʌ: La' sujbic i ñuclel lac Yum i Dios israelob tsa' bʌ i pejca c tat David. 

Cha'an ti' p'ʌtʌlel tsa'ix ts'ʌctiyi pejtel iliyi. Dios tsi' sube c tat David: 

16“C cha'añob jini israelob. Che' bʌ tsac loc'sayob ya' ti Egipto, ma'anic tsac 

yajca i yajñib c Templo, pero tsac yajca winic cha'an mi' yochel ti' yum israelob”, 
che'en lac Yum. 

17Jini c tat David tsi' wʌn ña'ta ti' pusic'al i wa'chocoben i yotot lac Yum i Dios 

Israel. 

18Pero lac Yum tsi' sube c tat David: “Uts'at a pusic'al cha'an tsa' ña'ta a 

wa'chocobeñon cotot. 

19Pero yambʌ mi caj i wa'chocobeñon cotot, mach jatetic. Jini a walobil mi caj i 

wa'chocobeñon cotot”, che'en lac Yum. 

20Lac Yum tsa'ix i mele che' bajche' tsi' yʌlʌ, come tsac taja que'tel ti' q'uexol c 

tat David cha'an mic cha'len yumʌl ti' tojlel israelob. Tsa'ix ujti c melben i yotot 
lac Yum i Dios israelob. 

21Tsa'ix c mele ja'el i yajñib Arca ba' lotol jini xuc'ul bʌ i t'an lac Yum tsa' bʌ i 

yʌq'ue lac ñojte'elob che' bʌ tsi' loc'sayob ya' ti Egipto. Che' tsi' yʌlʌ Salomón. 

22-23Tsa' wa'le Salomón ti' tojel jini pulʌntib i cha'an lac Yum. Ti' wutob pejtelel 

israelob tsi' letsa i c'ʌb ti panchan. Tsi' yʌlʌ: C Yum i Dioset israelob, ma'anic 
yambʌ Dios che' bajche' jatet, mi ti panchan mi ti' yebal panchan. Come xuc'ulet 
yic'ot a t'an. Ma' chʌn c'uxbin a cha'año' bʌ mu' bʌ i chʌn tsajcañetob ti pejtelel 
i pusic'al. 

24Tsa'ix a ts'ʌctesa a t'an ti cabʌl a p'ʌtʌlel che' bajche' tsa' sube c tat David. 

Wolij q'uel lojon ti ili ora. 

25Wʌle, c Yum i Dioset bʌ israelob, ts'ʌctesan ja'el yambʌ a t'an tsa' bʌ a sube 

c tat David, come tsa' sube: “Mi xuc'ul mi' chʌn jac'ob c mandar a walobilob mi 
caj cʌq'ueñet a q'uexol mu' bʌ caj i cha'len yumʌl ti pejtelel ora ti' tojlel israelob. 
Yom xuc'ul mi' ñopoñob che' bajche' tsa' ñopoyon”, che'et. 

26Jini cha'an wʌle, c Yum, i Dioset bʌ israelob, ts'ʌctesan a t'an tsa' bʌ a sube 

a winic David. 

27¿Isujm ba mi' caj ti ajñel Dios ti pañimil? Awilan mach ñuquic ma' q'uel 

panchan cha'an ya' ma' chumtʌl. Ch'o'ch'oc jax jini otot tsa' bʌ c wa'chocobeyet. 

28Ubibeñon coración ti' yutslel a pusic'al, c Yum Dios, come a winicon. Ti wocol 

t'an mic pejcañet. 

29Q'uele ili Templo ti q'uiñil ti ac'ʌlel, come tsa' wʌlʌ mi caj a wajñel ilayi. Jini 

cha'an yom ma' wubibeñon coración wʌ' ti' tojel a wotot. 

30A cha'añon. A cha'añob ja'el pejtelel israelob. Jini cha'an yom ma' wubibeñon 

lojon coración che' an chuqui mij c'ajtibeñet lojon ti' tojel a wotot. Ya' ba' 
chumulet ti panchan yom ma' ñich'tañon lojon. Che' ma' wubiñon lojon yom ma' 
ñusʌbeñon lojon c mul. 

31Che' an juntiquil mu' bʌ i taj i mul ti' tojlel i pi'ʌlob, mi tsa' tili i tsictesan i bʌ ti' 

tojel a pulʌntib, mi tsi' yʌc'ʌ i t'an ti a tojlel cha'an ma'anic i mul, 

32che' jini yom ma' ñich'tʌben i t'an ti panchan. Yom ma' mel che' bajche' an i 

melbal. Mi an i mul jini winic, la' ajnic ti' wenta cha'an mi' toj. Mi isujm ma'anic i 
mul, la' ajnic ti uts'at. 

33-34Che' mi' yubiñob wocol a cha'año' bʌ ti' tojlel i contrajob cha'an tsi' ñusayob 

a t'an, mi tsi' cha' sutq'uiyob i bʌ ti a tojlel cha'an mi' c'ajtiñob i ñusʌntel i mul 
wʌ' ti' tojel a wotot, yom ma' ñich'tʌbeñob i t'an ya' ti panchan. Yom ma' 
ñusʌbeñob i mul. Cha' pʌyʌyob tilel ti jini lum tsa' bʌ a wʌq'ueyob i ñojte'elob. 

35Mi tsa' mʌjqui jini panchan cha'an ma'anic mi' chʌn tilel ja'al ti' caj i mul, 

p'untañob che' mi' cha' sutq'uiñob i bʌ ti' tojel ili Templo cha'an mi' pejcañetob 
ti wocol t'an. Mi tsi' cʌyʌyob i mul che' bʌ tsa' ju'sʌbeyob i pusic'al, 

36ñich'tʌbeñob i t'an ya' ti panchan. Ñusʌbeñob i mul a winicob israelob. 

Cʌntesañob ti jini wen bʌ bij. Cha' choco tilel ja'al ti ili lum tsa' bʌ a wʌq'ueyob. 

37Che' an wi'ñal ila ti pañimil, o mi jontol tac bʌ c'amʌjel, o mi i chʌnil pʌc'ʌbʌl 

che' bajche' jini sajc' mu' bʌ i mʌctan pañimil, o mi an i tic'lʌntel a cha'año' bʌ ti 
jump'ejl tejclum cha'an i contrajob, o mi tal bʌbʌq'uen bʌ c'amʌjel, 

38che' jini yom ma' ñich'tʌbeñob i yoración majqui jach mi' pejcañet che' mi' 

yubin i ñijcʌntel i pusic'al. Mi tsi' sʌts'beyet i c'ʌb ti tojel ili Templo, 

39yom ma' ñich'tʌben i t'an ya' ti panchan. Yom ma' ñusʌben i mul. Aq'uen che' 

bajche' yom i melbal, come jatet ma' cʌmbeñob i pusic'al pejtelel winicob 
x'ixicob ti pañimil. 

40Che' jini mi caj i bʌc'ñañetob ti pejtelel ora ti jini lum tsa' bʌ a wʌq'ue c ñojte'el 

lojon. 

41-42Jini ñajt bʌ chumulob mach bʌ israelobic mi caj i yubiñob wen ñucʌch a 

c'aba', ñuc a melbal. Che' mi' tilelob i pejcañetob ti' tojel ili Templo, 

43yom ma' q'uelob ya' ba' chumulet ti panchan. Ubibeñob i t'an jini ñajt bʌ 

chumulob. Mele che' bajche' mi' c'ajtibeñet cha'an mi' laj cʌñob a c'aba' ti 
pejtelel pañimil cha'an mi' bʌc'ñañetob che' bajche' mic bʌc'ñañet lojon. La' i 
ña'tañob ma' wʌc' a bʌ ti cʌjñel wʌ' ti Templo tsa' bʌ c wa'choco. 

44Che' ma' subeñob majlel ti guerra jini israelob ti' tojlel i contrajob, mi tsi' 

sutq'uiyob i wut ti' tojel a tejclum Jerusalén, ti' tojel ili Templo tsa' bʌ c wa'choco 
cha'an i c'uxbintel a c'aba', mi tsi' pejcayetob ti oración, 

45yom ma' wubibeñob i yoración ya' ti panchan. Coltañob ti jini wocol. 

46Mi tsi' cha'leyob mulil ti a tojlel, come an lojon c mul tic pejtelel lojon, mach 

ma' cʌyob che' mich'et che' ma' wʌc'ob ti' c'ʌb i contrajob cha'an mi' cʌjchelob 
majlel ti yambʌ lum, mi ti ñajt mi ti lʌc'ʌl. 

47Mi tsa' caji i cha' ña'tañetob ya' ti yambʌ lum baqui mi' majlelob, mi tsi' cha' 

sutq'uiyob i bʌ cha'an mi' pejcañetob ti oración, mi tsi' yʌlʌyob: “Tsac cha'le 
lojon mulil ti a contra. Tsac mele lojon chuqui jontol”, mi che'ob, 



596 

 

Chol de Tumbalá Bible 
© Bible Society of Mexico. 

  
 

 

48ubibeñob i t'an che' mi' cha' sutq'uiñob i bʌ ti a tojlel ti pejtelel i pusic'al. Mi tsi' 

pejcayetob ti oración che' woli' ñajti q'uelob jini lum tsa' bʌ a wʌq'ue i ñojte'elob, 
yic'ot jini tejclum tsa' bʌ a yajca, yic'ot a wotot tsa' bʌ c wa'choco, 

49yom ma' ñich'tʌbeñob i t'an ya' ba' chumulet ti panchan. Yom ma' wʌq'ueñob 

chuqui woli' c'ajtiñob. 

50Ñusʌbeñob i mul jini winicob tsa' bʌ i cha'leyob mulil ti a tojlel yic'ot jini tsa' bʌ 

i ñusʌbeyetob a t'an. Cha' utsesʌbeñob i pusic'al i yumob tsa' bʌ i cʌchʌyob 
majlel, cha'an mi' p'untañob. 

51Come i p'olbalobʌch jini tsa' bʌ a loc'sayob ti Egipto ba' tsi' yubiyob cabʌl 

wocol. 

52Ubin coración yic'ot i yoración a tejclum Israel. Ubibeñob i t'an che' mi' 

pejcañetob ti wocol t'an. 

53Come tsa' yajcayob ti' tojlel pejtel winicob, c Yum Dios, cha'an a cha'añʌch 

mi' yajñelob che' bajche' tsa' sube Moisés che' bʌ tsa' loc'sa c ñojte'el lojon ti 
Egipto. 

54Tsa' ujti ti oración Salomón. Tsa' ch'ojyi ya' ba' ñocol ti' t'ejl jini pulʌntib i cha'an 

lac Yum, sʌts'ʌl i c'ʌb ti' tojel panchan. 

55Ti c'am bʌ t'an tsi' yʌq'ue i yutslel i t'an pejtelel israelob: 

56La' sujbic i ñuclel lac Yum, come tsi' yʌq'ueyob i ñʌch'tʌlel i pusic'al israelob 

che' bajche' tsi' subeyob. Ma'anic mi jump'ejlic i t'an mach bʌ ts'ʌctʌyemic ti 
pejtelel i t'an tsa' bʌ i sube Moisés i yaj e'tel. 

57La' ajnic lac Yum Dios la quic'ot che' bajche' tsa' ajni yic'ot lac ñojte'elob. Mach 

yomic mi' cʌyonla ti pejtelel ora. 

58La' i ñijcʌbeñonla lac pusic'al che' bajche' tsi' melbeyob lac ñojte'elob cha'an 

mi lac chʌn cha'len xʌmbal ti' tojlel, cha'an mi lac jac'ben i mandar yic'ot i t'an 
yic'ot i cʌntesa. 

59Jini cha'an la' i ch'ʌm ti' wenta lac Yum ti q'uiñil ti ac'ʌlel pejtel chuqui tsaj 

c'ajtibe cha'an mi' chʌn coltañon yic'ot pejtelel israelob. 

60Che' jini pejtel winicob ti pañimil mi caj i ña'tañob Yumʌlʌch Dios. Ma'anic 

yambʌ Dios. 

61Jini cha'an yom jump'ejl jach lac pusic'al ti' tojlel lac Yum Dios cha'an mi lac 

chʌn jac'ben pejtel i t'an yic'ot i mandar che' bajche' woli lac mel wʌle. Che' tsi' 
yʌlʌ Salomón. 

62-63Jini cha'an jini rey yic'ot pejtelel israelob tsa' caji i tsʌnsʌbeñob i majtan lac 

Yum cha'an mi' ch'ʌm ti wenta jini Templo. Jiñʌch majtañʌl tac mu' bʌ i yʌc' i 
ñʌch'tilel lac pusic'al. Tsi' tsʌnsayob cha'p'ejl i cha'c'al mil tat wacax (22,000) 

yic'ot wʌcc'al mil (120,000) tiñʌme'. Che'ʌch tsi' meleyob i q'uiñilel i yotot lac 
Yum jini rey yic'ot pejtelel israelob. 

64Ti jini jach bʌ q'uin jini rey tsi' yʌq'ue lac Yum jini patio am bʌ ti' tojel i yotot lac 

Yum cha'an ya' mi' pulbentel i majtan, come ch'o'ch'oc jax jini pulʌntib melbil bʌ 
ti bronce am bʌ ti' tojel lac Yum. Mach ochic ti pejtelel. Tsi' yʌq'ue lac Yum ja'el 
jini majtañʌl melbil bʌ ti trigo, yic'ot cha'an i ñʌch'tilel i pusic'al. Wen on jini 
majtañʌl. 

65Ti jim bʌ ora Salomón tsi' mele ñuc bʌ q'uiñijel temel yic'ot pejtelel israelob. 

Cabʌl winicob tsi' tempayob i bʌ tilemo' bʌ ti' joytilel Israel. Cha'p'ejl semana tsi' 
cha'leyob q'uiñijel ti' tojlel lac Yum Dios cha'an jini Templo. 

66Che' ti' waxʌcp'ejlel q'uin Salomón tsi' subeyob sujtel jini israelob ti' yotot. 

Pejtelel jini israelob tsi' yʌq'ueyob i yutslel i t'an jini rey. Wen tijicñayob i pusic'al 
tsa' sujtiyob majlel ti' yotot, come tsi' q'ueleyob i yutslel i pusic'al lac Yum ti' tojlel 
David yic'ot pejtelel israelob. 

1 Reyes 9 

I trato lac Yum ti' tojlel Salomón 
(2 Cr. 7.11-22) 

1Che' jini Salomón tsa' ujti i mel jini Templo yic'ot uts'atax bʌ i yotot, yic'ot pejtel 

yan tac bʌ tsa' bʌ i ña'ta i mel. 

2-3Lac Yum tsi' cha' pʌsʌ i bʌ ti' tojlel che' bajche' tsi' pʌsʌ i bʌ ya' ti Gabaón. 

Lac Yum tsi' sube: Tsa'ix cubibeyet a woración. Ch'ujul jini Templo tsa' bʌ a 
mele, come tsac ch'ʌmʌ tic wenta. Wʌ' mi caj cajñel ti pejtelel ora. Mi caj c chʌn 
cʌntan. Tijicña mij q'uel. 

4Mi xuc'ul ma' chʌn tsajcañon che' bajche' tsi' tsajcayon a tat David, mi ti jump'ejl 

jach a pusic'al ma' jac' pejtel jini c t'an yic'ot j cʌntesa, 

5mi caj c xuc'chocobeñet a yumʌntel ti' tojlel israelob ti pejtelel ora che' bajche' 

tsac sube a tat David: “Mi caj cʌq'ueñet a q'uexol tilem bʌ ti a p'olbal cha'an mi' 
cha'len yumʌl ti pejtelel ora ti' tojlel israelob”, cho'on tsac sube. 

6Pero mi tsa' cʌyʌyon, jatet yic'ot a walobilob, mi ma'anic mi la' jac'beñon c 

mandar yic'ot c t'an tsa' bʌ c subeyetla, mi che'ʌch mi la' mel cha'an la' wom la' 
ch'ujutesan yan tac bʌ dios, 

7che' jini mi caj c loc'san israelob wʌ' ti' lumal tsa' bʌ cʌq'ueyob. Mi caj c sʌc 

jisan ili ch'ujul bʌ Templo ba' tsa cʌc'ʌ c bʌ ti cʌjñel. Che' jini mi caj i wajlentelob 
israelob. 

8Ili Templo mi caj i jejmel. Majqui jach mi' ñumel ilayi ba' p'ul jembil ili xajlel mi 

caj i yʌl: “¿Chucoch tsa' jejmi? Jini lac Yum ¿mach ba anic tsi' c'uxbi i lum yic'ot 
i Templo?” che'ob. 

9Mi caj i yʌlob: “I mulʌch i winicob cha'an tsi' cʌyʌyob i Yum Dios tsa' bʌ i loc'sa 

i ñojte'elob ya' ti' lumal Egipto. Tsi' ch'ujutesayob dioste' tac, tsi' yumayob. Jini 
cha'an lac Yum tsi' yʌq'ueyob pejtel ili wocol”. Che' mi caj i yʌlob. Che' tsi' yʌlʌ 
lac Yum. 

Yambʌ i melbal Salomón 
(2 Cr. 8.1-18) 

10Junc'al jab tsa' jal'a ti melol jini Templo yic'ot i yotot Salomón. Che' ujtemix i 

mel, 

11-12Salomón tsi' yʌq'ue jini rey Hiram am bʌ ti Tiro junc'al tejclum an tac bʌ ti 

Galilea. Jiñʌch i tojol jini ch'ujte' yic'ot ciprés yic'ot oro tsa' bʌ i yʌc'ʌ Hiram. Tsa' 
c'ʌjni pejtel iliyi cha'an i melol jini Templo yic'ot i yotot Salomón. Hiram tsa' tili i 
q'uel jini tejclum tac, pero ma'anic tsi' mula. 

13Tsi' yʌlʌ: Mach uts'atic mij q'uel iliyi, queran. Ma'anix i c'ʌjñibal ili tejclum tac, 

che'en. Jini cha'an tsa' pejcʌnti jini lum ti jumpejt lum mach bʌ anic i c'ʌjñibal. 

14Pejtel jini oro tsa' bʌ i yʌq'ue Salomón an i tojol che' bajche' cha'c'al millón ti 

peso. 

15Salomón tsi' wersa wets'e tilel winicob cha'an mi' melob Templo, yic'ot i yotot, 

yic'ot Milo, yic'ot i ts'ajquilel Jerusalén, yic'ot uxp'ejl tejclum i c'aba' Hazor, yic'ot 
Meguido, yic'ot Gezer. 

16Gezer jiñʌch tejclum tsa' bʌ puli ti c'ajc ti guerra ti oñiyi. Tsa' mʌjli i cha'an jini 

rey am bʌ ti Egipto. Tsi' tsʌnsa jini israelob. Ti wi'il tsi' yʌc'ʌ jini tejclum ti' wenta 
xch'oc bʌ i yalobil. Jiñʌch i majtan che' bʌ tsa' ñujpuñi yic'ot Salomón. 

17-18Salomón tsi' cha' mele jini Gezer, yic'ot Bethorón am bʌ ti entʌl, yic'ot 

Baalat, yic'ot Tadmor am bʌ ti colem bʌ i tiquiñal pañimil ti' lumal Judá. 

19Tsi' mele ja'el cabʌl tejclum ba' mi' lojtel trigo yic'ot carreta tac cha'an guerra. 

Tsi' mele tejclum tac ba' mi' yajñelob soldadojob mu' bʌ i c'ʌchtañob caballo, 
yic'ot xñijca carretajob. Tsi' mele cabʌl otot ja'el ya' ti Jerusalén yic'ot ti Líbano 
yic'ot ti pejtelel i lumal. 

20-21Ti jujump'ejl lum ba' tsa' mʌjli i cha'an, Salomón tsi' wets'e tilel winicob ti 

e'tel. Jiñobʌch tsa' bʌ colobajiyob ti' tojlel i pi'ʌlob, amorreojob, yic'ot heteojob, 
yic'ot ferezeojob, yic'ot heveojob, yic'ot jebuseojob. Come jini israelob ma'anic 
tsi' lu' jisayob che' bʌ tsi' cha'leyob guerra ti Canaán. C'ʌlʌl wʌle che'ʌch mi' 
melob israelob. 

22Salomón ma'anic tsi' yotsayob ti mozo jini israelob. Tsa' ochiyob ti soldadojob, 

ti' yumob soldadojob, ti xc'ʌchta caballojob, yic'ot ti xñijca carretajob. Laj añob i 
ye'tel. 

23An lujump'ejl i waxʌcc'al i cha'bajc' (550) winicob ti Israel tsa' bʌ ochiyob ti' 

yumob x'e'telob. 

24Tsa' chumle i yixic'al Faraón ya' ti' tejclum David. Che' melbilix i yotot Salomón 

tsi' c'axtesa tilel i yijñam ti tsijib bʌ i yotot tsa' bʌ i melbe ya' ti Jerusalén. Ti wi'il 
tsi' mele ts'ajquibil bʌ i yotot tac soldadojob i c'aba' Milo. 

25Che' ujtemix ti mejlel jini Templo, Salomón tsa' caji i yʌq'uen i majtan tac lac 

Yum uxyajl ti jujump'ejl jab ya' ba' tsi' mele pulʌntib. Tsi' yʌq'ue lac Yum pulbil 
tac bʌ i majtan, yic'ot majtañʌl cha'an i tijicñʌyel i pusic'al, yic'ot pom. 

26Salomón tsi' mele cabʌl colem barco ya' ti Ezión Geber lʌc'ʌl ti Elot am bʌ ti' 

ti' Chʌchʌc bʌ Colem Ñajb ya' ti' lumal Edom. 

27-28Hiram tsi' choco tilel x'e'telob yujilo' bʌ i ñijcʌntel barco cha'an mi' coltañob 

i winicob Salomón. Tsajniyob ti Ofir cha'an mi' ch'ʌmbeñob tilel oro jini Salomón. 
I tojol ti pejtelel jiñʌch che' bajche' lujump'ejl i waxʌc'al (150) millón ti peso. 

1 Reyes 10 

X'ixic bʌ yumʌl ti Sabá tsi' jula'ta Salomón 
(2 Cr. 9.1-12) 

1Jini x'ixic bʌ yumʌl chumul bʌ ti Sabá tsi' yubi an cabʌl i ñuclel Salomón cha'an 

ñuc bʌ i ye'tel ti' tojlel lac Yum. Jini cha'an tsa' tili i cʌmben i ña'tʌbal cha'an yom 
i ch'ʌmben isujm jini wocol tac bʌ ti ña'tʌntel. 

2Tsa' c'oti ti Jerusalén jini x'ixic bʌ yumʌl yic'ot cabʌl camello tac. Tsi' p'ʌtbeyob 

i cuch camello cha'an mi' ch'ʌm tilel xojocña bʌ perfume, yic'ot cabʌl oro, yic'ot 
wen uts'at tac bʌ xajlel. Che' bʌ tsa' c'oti ba'an Salomón jini x'ixic, tsi' sube 
pejtelel chuqui tsi' ña'ta ti' pusic'al. 

3Salomón tsi' jac'be pejtelel chuqui tsi' c'ajtibe. Ma'anic mi junchajpic mach bʌ 

anic tsa' mejli i jac' jini rey Salomón. 

4Che' jini tsi' ña'ta jini x'ixic wen cabʌl i ña'tʌbal Salomón. Tsi' q'uele ja'el wen i 

t'ojol jax jini otot tsa' bʌ i mele. 

5Tsi' q'uele ja'el pejtelel chuqui tac mi' c'uxob yic'ot bajche' tsi' cha'leyob e'tel i 

yaj e'telob, yic'ot i pislel mu' bʌ i lʌpob, yic'ot bajche' tsi' ñusʌbeyob i bʌl i ñʌc' 
jini rey. Tsi' q'uele bajche' tsi' yʌq'ueyob cabʌl i majtan tac Dios ya' ti' yotot. Tsa' 
toj sajti i pusic'al. 

6Jini x'ixic bʌ yumʌl tsi' sube Salomón: Isujm che' bajche' tsa cubi tic lumal. An 

cabʌl a ña'tʌbal. 

7Ma'anic tsac ñopo jinto tsa' tili j q'uel. Cujil wʌle ma'anic tsa' subentiyon lamital, 

come cabʌl jax a ña'tʌbal yic'ot a chubʌ'an ñumen bajche' tsa cubi. 

8Tijicñayob jax jini israelob. Tijicñayob jini x'e'telob a cha'an mu' bʌ i ñich'tañob 

a t'an cha'an cabʌl a ña'tʌbal. 

9La' sujbic i ñuclel a Yum Dios tsa' bʌ i yajcayet cha'an ma' wochel ti' yum 

israelob. Tsiquil cabʌl jax i c'uxbiya lac Yum ti pejtelel ora come tsi' yʌq'ueyet a 

ña'tʌbal cha'an ma' cha'len meloñel ti toj. Uts'at bajche' ma' cha'len yumʌntel ti' 
tojlel i cha'año' bʌ, che'en. 

10Tsi' yʌq'ue i majtan jini rey Salomón, cha'c'al millón peso ti oro, yic'ot cabʌl 

xojocña bʌ perfume, yic'ot wen i t'ojol tac bʌ xajlel. Ma'anic ba' ora tsa' c'oti 
cabʌl xojocña bʌ perfume ba'an Salomón che' bajche' tsi' ch'ʌmʌ tilel jini x'ixic 
bʌ yumʌl ch'oyol bʌ ti Sabá. 

11I barco tac Hiram tsi' ch'ʌmʌyob c'otel oro tilem bʌ ti Ofir yic'ot wen tac bʌ te' 

i c'aba' sándalo yic'ot wen i t'ojol tac bʌ xajlel. 

12Jini rey Salomón tsi' c'ʌñʌ jini te' cha'an mi' melben i yoyel i yotot lac Yum. Tsi' 

c'ʌñʌ ja'el ti' melol jini arpa tac yic'ot yan tac bʌ música am bʌ i ch'ajñal mu' bʌ 
i c'ʌñob xc'ayob. Ma'anic yambʌ i t'ojol bʌ te' lajal bajche' jini sándalo c'ʌlʌl wʌle. 

13Salomón tsi' q'uextʌbe i majtan x'ixic bʌ yumʌl ch'oyol bʌ ti Sabá. Tsi' yʌq'ue 

pejtel chuqui yom i pusic'al yic'ot yan tac bʌ majtañʌl tsa' bʌ i yajcʌbe ti' yutslel 
i pusic'al. Tijicña tsa' cha' sujti majlel ti' lumal yic'ot i winicob. 

I ñuclel Salomón yic'ot i chubʌ'an 
(2 Cr. 9.13-24) 

14Ti jujump'ejl jab Salomón tsa' aq'uenti oro am bʌ i tojol che' bajche' lujunc'al 

yic'ot lujump'ejl i yuxc'al (250) millón ti peso. 

15Che' ja'el tsi' ch'ʌmbeyob i tojoñel jini xchoñoñelob. Tsi' cha'le ganar ti 

choñoñel ti' tojlel jini reyob ti Arabia. An ja'el chuqui tsi' ch'ʌmbeyob tilel jini año' 
bʌ i ye'tel ti Israel yic'ot ti Judá. 

16-17Salomón tsi' c'ʌñʌ lamital cha'an mi' mel lujunc'al mʌctijibʌl tac cha'an 

guerra. Ti jujump'ejl mʌctijibʌl tsi' c'ʌñʌ oro am bʌ i tojol che' bajche' jo'lujump'ejl 
i chʌnc'al mil peso. Tsi' mele ja'el jo'lujunc'al (300) yambʌ e'tijibʌl cha'an guerra. 
Ti jujump'ejl tsi' c'ʌñʌ oro am bʌ i tojol che' bajche' junc'al mil peso. Tsi' loto ti 
colem bʌ i yotot i c'aba' Líbano. 

18Tsi' mele ti marfil i buchlib cha'an i ye'tel. Tsi' tep'e ti oro. 

19An wʌcquejp letsibʌl ya' ti buchlib. Xotol i pat, an i c'ʌb ja'el. Ti jujunwejl an i 

yejtal tac bajlum. 

20Che' ja'el ti jujump'ejl letsibʌl an cha'cojt i yejtal tac bajlum, lajchʌncojt ti 

pejtelel. Ti pejtelel pañimil ma'anic yambʌ i t'ojol jax bʌ buchlibʌl che' bajche' 
iliyi. 

21Pejtelel i vaso Salomón puro oro. Pejtel latu tac am bʌ ti tsalʌl i c'aba' Líbano 

melbil tac ti puro oro. Ma'anic tsi' c'ʌñʌyob plata come mach letsemic i tojol. 

22Cabʌlʌch i barco Salomón yic'ot Hiram. Tsi' coltayob i bʌ ti' ye'tel ti colem ñajb. 

U'uxp'ejl jab tsa' c'oti cabʌl colem barco. Tsi' cuchu tilel cabʌl oro, yic'ot plata, 
yic'ot marfil, yic'ot colem bats', yic'ot chʌc mut. 

23Cabʌl i ña'tʌbal Salomón yic'ot i chubʌ'an, ñumen bajche' yaño' bʌ reyob ti 

pañimil. 

24Winicob tilemo' bʌ ti cabʌl lum ti pañimil tsa' c'otiyob cha'an mi' yubibeñob i 

t'an Salomón cha'an cabʌl i ña'tʌbal tilem bʌ ti Dios. 

25Ti jujuntiquilob tsi' yʌq'ueyob tojoñel ti jujump'ejl jab, plata, yic'ot oro, yic'ot 

uts'atax bʌ pisil, perfume, yic'ot i ts'ʌcal i bʌl ñʌc'ʌl, yic'ot caballo yic'ot mula. 

Caballo yic'ot carreta tac 
(2 Cr. 1.14-17; 9.25-28) 

26Salomón tsi' tempa cabʌl caballo yic'ot carreta tac, yic'ot cabʌl xc'ʌchta 

caballojob. An lujunc'al i chʌmbajc' (1,400) carreta tac ti pejtelel, yic'ot 
lajchʌmp'ejl mil xc'ʌchta caballojob. Ojlil tsa' chumleyob ya' ti tejclum ba' lotol 
carreta tac. Ojlil tsa' chumleyob ti Jerusalén lʌc'ʌl ba'an jini rey. 

27Ti jim bʌ ora lajal i yonlel plata che' bajche' xajlel ya' ti Jerusalén. On jini 

ch'ujte'. Tsa' caji ti q'uejlel che' bajche' i yonlel sicómoro. 

28I winicob Salomón tsi' mʌmbeyob tilel caballo tac ti Egipto yic'ot ti Turquía. 

29Juncojt carreta melbil bʌ ti Egipto an i tojol ya' ti Jerusalén che' bajche' jo'p'ejl 

mil peso. I tojol caballo jiñʌch lujunc'al i jo'bajc' (1,800) peso. Salomón tsi' cha' 
choño lamital jini caballo ti' tojlel jini reyob, heteojob yic'ot siriajob. 

1 Reyes 11 

I mul Salomón 

1Salomón mach cojic jach tsi' pʌyʌ ti' yijñam i yalobil Faraón. Tsi' cha'le ñujpuñel 

yic'ot yaño' bʌ ch'oyolo' bʌ ti Moab, yic'ot ti Amón, yic'ot ti Edom, yic'ot ti Sidón, 
yic'ot ti Het, 

2anquese tic'bil cha'an mi' pʌyob ti' yijñam jini ch'oyolo' bʌ ti yan tac bʌ lum. 

Come i tilel jini x'ixicob mi' subeñob i ñoxi'al cha'an mi' ch'ujutesan dioste' tac. 
Pero Salomón ma'anic tsi' jac'ʌ i tic'ol. 

3An jo'lujunc'al i cha'bajc' (700) i yijñam Salomón ti pejtelelob. Che' ja'el an 

jo'lujunc'al (300) i majan ijñam. I yijñamob Salomón tsa' caji i socbeñob i pusic'al 
cha'an mi' cʌy lac Yum. 

4Che' anix i jabilel Salomón, i yijñamob tsi' xiq'uiyob cha'an mi' ch'ujutesan i 

diosob. Ma'anic tsi' ñopo lac Yum Dios che' bajche' tsi' ñopo i tat David. 

5Salomón tsi' ch'ujutesa Astoret jini x'ixic bʌ dios mu' bʌ i c'uxbiñob sidoñob, 

yic'ot Milcom, jini leco bʌ i dios amoñob. 

6Che' jini mach tojic tsi' mele. Tsi' cʌyʌ lac Yum. Ma'anic tsi' tsajca che' bajche' 

David i tat. 

7Tsi' melbe i yotlel dioste' i c'aba' Quemos ya' ti Olivo wits am bʌ ti' tojel 

Jerusalén. Jiñʌch leco bʌ i dios moabob. Tsi' melbe i yotlel Moloc, i dios 
amoñob. 

8Tsi' mele ja'el pulʌntib tac ba' mi' pulob pom i yijñamob, ba' mi' tsʌnsʌbeñob i 

majtan tac i diosob. 

9-10Lac Yum tsi' wen mich'le Salomón, come tsi' tʌts'ʌ loq'uel i bʌ ba'an lac Yum 

i Dios Israel. Cha'yajl tsi' wʌn sube cha'an ma'anic mi' ch'ujutesan yambʌ 
diosob. Pero ma'anic tsi' jac'ʌ i tic'ol. 

11Jini cha'an lac Yum tsi' sube Salomón: Tsa' ñusʌbeyon c mandar. Jini cha'an 

mi caj c chilbeñet a yumʌntel cha'an ti' caj a mul. Mi caj cʌq'uen juntiquil x'e'tel 
a cha'an. 

12-13Cha'an i c'uxbintel a tat ma'anic mi caj c mel che' cuxulet to. Mi caj c chilben 

i yumʌntel a walobil. Mi caj j cʌyben a walobil junmojt israelob cha'an c'ux mi 
cubin David yic'ot Jerusalén, jini tejclum tsa' bʌ c yajca. Che' tsi' yʌlʌ lac Yum. 

14Lac Yum tsi' yʌq'ue i p'ʌtʌlel Hadad cha'an mi' contrajin Salomón. Hadad i 

yalobilʌch jini rey ti Edom. 

15Che' cuxul to David tsajni ti Edom yic'ot Joab cha'an mi' mucob jini soldadojob 

israelo' bʌ tsa' bʌ chʌmiyob ti guerra. Ti jim bʌ ora jini israelob tsa' yʌlʌ i laj 
jisañob jini winicob año' bʌ ti Edom. 

16Tsa' cʌleyob jini soldadojob israelo' bʌ wʌcp'ejl uw che' bʌ tsi' jisayob jini 

winicob ti Edom. 

17Pero cuxul tsa' cʌle Hadad yic'ot cha'tiquil uxtiquil año' bʌ i ye'tel tsa' bʌ 

puts'iyob. Jini año' bʌ i ye'tel tsi' pʌyʌyob majlel Hadad ti Egipto come alob to. 

18Tsa' loq'uiyob ti Madián, tsa' c'otiyob ti Parán. Ya'i tsi' tajayob yaño' bʌ. Temel 

tsa' majliyob ti Egipto. Faraón tsi' yʌq'ueyob otot yic'ot i bʌl i ñʌc'. 

19Hadad tsa' ajni ti jump'ejl i pusic'al yic'ot Faraón. Faraón tsi' yʌq'ue i mu' 

cha'an i yijñam. Jiñʌch i yijts'in Tahpenes i yijñam bʌ Faraón. 

20Tsa' tili ti pañimil ch'iton bʌ i yalobil i c'aba' Genubat. Tsa' caji ti colel ti' yotot 

Faraón yic'ot i yalobilob Faraón. 

21Ya' ti Egipto Hadad tsa' caji i yubin chʌmenix David yic'ot Joab. Tsi' c'ajtibe 

wocol t'an Faraón cha'an mi' sujtel ti Edom. 

22Faraón tsi' c'ajtibe: ¿Chucoch a wom majlel? ¿Chuqui anto yom ilayi? che'en 

Faraón. Hadad tsi' jac'ʌ: Ma'anic chuqui anto yom. Che' jach com majlel ba'an 
c pi'ʌlob, che'en Hadad. 

23Dios tsa' caji i yʌq'uen i p'ʌtʌlel yambʌ i contra Salomón, i c'aba' Rezón (i 

yalobil Eliada) tsa' bʌ puts'i loq'uel ti' tojlel i yum. I yum jiñʌch Hadadezer rey ti 
Soba. 

24Rezón tsa' ochi ti' yum xujch'ob. Che' bʌ David tsi' jisa Soba, tsa' puts'iyob 

majlel ti Damasco. Ya'i tsi' yotsa i bʌ ti rey Rezón. 

25Ti pejtelel i jabilel Salomón, jini Rezón yic'ot Hadad tsi' contrajiyob, come tsi' 

ts'a'leyob israelob. Rezón tsi' cha'le yumʌl ti Siria. 

26Jeroboam (i yalobil Nabat) jiñʌch yambʌ i contra Salomón ch'oyol bʌ ti Sereda 

am bʌ ti Efraín. Meba' i ña' i c'aba' Zerúa. 

27-28Jeroboam tsa' caji i contrajin Salomón. Salomón tsi' wa'choco jini Milo i 

tejclum soldadojob. Tsi' cha' weñ'esa i ts'ajquil jini tejclum tsa' bʌ i mele David i 
tat. Tsi' yʌq'ue i ye'tel Jeroboam che' bʌ tsi' q'uele ch'ejl i pusic'al, cabʌl i 
ña'tʌbal. Tsi' yʌq'ue i ye'tel cha'an mi' q'uel x'e'telob, i p'olbalo' bʌ José, junmojt 
bʌ israelob. 

29Ti jump'ejl q'uin che' woli' loq'uel majlel ti Jerusalén Jeroboam, tsi' taja jini 

x'alt'an i c'aba' Ahías ch'oyol bʌ ti Silón, lʌpbil bʌ i cha'an tsiji' bʌ i bujc. Tsa' caji 
i pejcañob i bʌ ya' ti bij. I bajñel jach ya' añob. 

30Ahías tsi' wʌc' tsili i bujc lʌpbil bʌ i cha'an, lajchʌntsijl i bujc. 

31Ahías tsi' sube Jeroboam: Ch'ʌmʌ lujuntsijl, come lac Yum i Dios Israel woli' 

yʌl: “Mi caj c chilben i yumʌntel Salomón. Mi caj cʌq'ueñet lujunmojt israelob. 

32Junmojt jach mi caj i cʌytʌl ti' wenta Salomón cha'an ti' caj David yic'ot 

Jerusalén. Come tsac yajca Jerusalén ti' tojlel pejtelel Israel. 

33Che'ʌch mic mel cha'an tsi' cʌyʌyon Salomón. Tsi' ch'ujutesa Astoret, jini x'ixic 

bʌ dios i cha'an sidoñajob, yic'ot Quemos i dios moabob, yic'ot Milcom i dios 
amoñob. Ma'anic tsi' jac'ʌ c mandar. Ma'anic woli' mel chuqui toj tic wut. Ma'anic 
woli' jac'beñon c t'an che' bajche' David i tat. 

34Pero ma'anic mi caj c chilben i yumʌntel che' cuxul to cha'an ti' caj mij c'uxbin 

c winic David tsa' bʌ c yajca, come tsi' jac'beyon c t'an yic'ot c mandar. 

35Che' woli ti yumʌntel i yalobil, mi caj c chilben lujunmojt israelob. Mi caj 

cʌq'ueñet. 

36Mi caj cʌq'uen junmojt israelob cha'an c'ux mi cubin c winic David tsa' bʌ c 

yajca. Jini cha'an ma'anic mi caj i yajpel i c'ʌc'al David ya' ba' tsa cʌc'ʌ j c'aba' 
ti Jerusalén. 

37Mi caj c wa'chocoñet ti rey ti' tojlel israelob. 

38Mi xuc'ul ma' jac' pejtel c mandar cha'an ma' mel chuqui uts'at tic wut che' 

bajche' tsi' mele c winic David, che' jini mi caj cajñel a wic'ot. Mi caj cʌq'ueñob 
i yumʌntel a walobilob ti' tojlel Israel ti pejtelel ora che' bajche' tsac sube David. 

39Pero mi caj c poj peq'uesan i p'olbal David cha'an ti' caj i mul Salomón, pero 

mach ti pejtelelic ora”, che'en lac Yum Dios. Che' tsi' yʌlʌ jini x'alt'an Ahías. 

40Che' bʌ tsi' ña'ta Salomón tsi' ñopo i tsʌnsan Jeroboam, pero tsa' puts'i ba'an 

Sisac jini rey am bʌ ti Egipto. Ya' tsa' jal'a jinto tsa' chʌmi Salomón. 

Tsa' chʌmi Salomón 
(2 Cr. 9.29-31) 

41An i juñilel Salomón ba' ts'ijbubil pejtel i melbal yic'ot pejtel i subal mu' bʌ i 

tsictesan i ña'tʌbal. 

42Cha'c'al jab tsi' cha'le yumʌl Salomón ya' ti Jerusalén ti' tojlel pejtelel israelob. 

43Tsa' chʌmi che' bajche' i ñojte'elob. Tsa' mujqui ya' ti Jerusalén ti' tejclum 

David i tat. Che' jini tsa' caji i cha'len yumʌl Roboam i yalobil. 

1 Reyes 12 

Xñusa t'añob jini israelob 
(2 Cr. 10.1—11.4) 

1Roboam tsa' majli ti Siquem ba' tsa' majliyob pejtelel israelob cha'an mi' 

wa'chocoñob ti rey. 

2Ti jim bʌ ora Jeroboam (i yalobil Nabat) tsi' yubi chuqui tsa' ujti. Ya'to an ti 

Egipto ba' tsa' puts'i che' bʌ tsi' bʌc'ña jini rey Salomón. 

3Pero jini israelob tsi' chocoyob ti pʌyol. Che' jini tsa' cha' sujti Jeroboam ti' 

lumal. Tsa' majli yic'ot bajc'ʌl i pi'ʌlob cha'an mi' pejcañob Roboam. Tsi' 
subeyob: 

4A tat tsi' teñeyon lojon ti cabʌl e'tel. Yomix ma' t'ox c wocol lojon. Mach yomic 

lajal ma' mel che' bajche' a tat. Che' jini mi caj c yumañet lojon, che'ob. 

5Roboam tsi' jac'beyob: Mi caj c ña'tan bajche' yom. Cucuxla. Che' ñumenix 

uxp'ejl q'uin mi caj c subeñetla, che'en. Che' jini tsa' cha' sujtiyob ti' yotot. 

6Jini rey Roboam tsi' c'ajtibeyob jini xñoxob tsa' bʌ i pi'leyob ti e'tel jini rey 

Salomón: ¿Chuqui yom mic suben ili winicob? che'en. 

7Jini xñoxob tsi' jac'beyob: Mi mux a mel che' bajche' mi' yʌlob ili winicob, mi 

uts ma' pʌs a bʌ ti' tojlelob, che' jini mi caj i yumañetob ti pejtelel ora, che'ob. 

8Pero Roboam ma'anic tsi' mula ili t'an. Che' jini tsi' pejca ch'itoñob to bʌ i pi'ʌlob 

tsa' bʌ coliyob yic'ot. 

9Tsi' c'ajtibeyob: ¿Chuqui yom mic subeñob ili winicob tsa' bʌ i subeyon cha'an 

mic t'oxbeñob i wocol cha'an ma'anic mic mel che' bajche' c tat? che'en 
Roboam. 

10I pi'ʌlo' bʌ ti colel tsi' subeyob: Yom ma' suben ili winicob: “Mi tsa' la' wubi 

wocol ti' tojlel c tat, ñumen mi caj la' wubin tic tojlel. 

11Isujm, c tat tsi' yʌq'ueyetla wocol bʌ e'tel, pero ñumen cabʌl mi caj 

cʌq'ueñetla. C tat tsi' jats'ʌyetla ti asiyal, pero joñon mi caj cʌq'uetla ti c'uxtʌl ti 
siñan”. Che' yom ma' subeñob, che'ob jini ch'itoñob to bʌ i pi'ʌlob. 

12Che' ti' yuxp'ejlel q'uin tsa' cha' c'oti Jeroboam yic'ot i winicob ba'an Roboam 

che' bajche' tsi' yʌc'ʌ i t'an Roboam: Che' ñumenix uxp'ejl q'uin mi caj c 
subeñetla, che'en. 

13Jini rey tsʌts tsi' pejca jini winicob. Ma'anic tsi' jac'beyob i t'an jini xñoxob. 

14Tsi' jac'beyob i t'an jini ch'itoñob to bʌ i pi'ʌlob ti colel. Tsi' yʌlʌ: Isujm tsi' 

yʌq'ueyetla wocol e'tel c tat, pero ñumen cabʌl mi caj cʌq'ueñetla. C tat tsi' 
jats'ʌyetla ti asiyal, pero joñon mi caj cʌq'uetla ti c'uxtʌl ti siñan, che'en Roboam. 

15Jini rey ma'anic tsi' jac'beyob i wocol t'an jini winicob. Che'ʌch tsa' ujti cha'an 

mi' ts'ʌctiyel i t'an lac Yum che' bajche' tsi' yʌlʌ jini x'alt'an Ahías ch'oyol bʌ ti 
Silón. 

16-17Che' bʌ tsi' ña'tayob jini israelob ma'anic woli' jac'beñob i wocol t'an jini rey, 

tsi' yʌlʌyob: ¿Chuqui tsac taja lojon ti' yumʌntel David? ¿Chuqui to i ye'tel mi 
lac yuman i p'olbal David? Israelob, cha' conla ti la cotot. La' i bajñel yumañob 
Roboam i pi'ʌlob. Che' tsi' yʌlʌyob. Tsi' chocbeyob majlel ili t'an. Che' jini tsa' laj 
sujtiyob jini israelob ti' yotot. Roboam tsi' cha'le yumʌl ti' tojlel junmojt israelob 
chumulo' bʌ ti Judá. 

18Jini rey Roboam tsi' choco majlel Adoram i yum jini x'e'telob cha'an mi' wets'ob 

tilel winicob. Pero jini israelob tsi' juluyob ti xajlel. Che' jini tsa' chʌmi. Jini cha'an 
jini rey Roboam ti ora jach tsa' letsi ti carreta cha'an mi' majlel ti puts'el ti 
Jerusalén. 

19Jini cha'an t'oxolob to jini israelob ti' tojlel i p'olbal David c'ʌlʌl wʌle. 

20Che' bʌ tsi' yubiyob pejtelel israelob cha' c'otemix Jeroboam ya' ba'an 

israelob, tsi' chocoyob majlel winicob cha'an mi' pʌyob tilel. Che' jini tsi' 
wa'chocoyob ti rey ti' tojlel pejtelel israelob. Cojach junmojt tsi' chʌn tsajcayob i 
p'olbal David ya' ti Judá. 

21Che' bʌ tsa' juli Roboam ti Jerusalén, tsi' pʌyʌ tilel pejtel i p'olbal Judá yic'ot 

pejtel i p'olbal Benjamín, bolonc'al mil (180,000) winicob yujilo' bʌ guerra. Tsi' 
ña'ta wersa mi caj i cha'len guerra ti' contra jini lujunmojt israelob cha'an mi' 
ch'ʌmob ti' wenta. 

22Pero lac Yum tsi' pejca Semaías i winic Dios. Tsi' sube: 

23Suben jini rey Roboam (i yalobil Salomón) yic'ot i winicob ya' ti Judá yic'ot ti 

Benjamín yic'ot yaño' bʌ: 

24“Mach yomic mi la' wʌlʌc majlel ti guerra ti' contra la' pi'ʌlob israelo' bʌ. Cha' 

cucuxla ti la' wotot come joñon tsac t'oxoyob”, che'en lac Yum. Che' tsi' yʌlʌ jini 

x'alt'an Semaías. Jini winicob tsi' jac'beyob i t'an lac Yum. Tsa' cha' sujtiyob ti' 
yotot che' bajche' tsa' subentiyob. 

I mul Jeroboam 

25Jeroboam tsi' cha' wen mele jini ts'ajquibil bʌ tejclum Siquem am bʌ ti Efraín 

wits ya' ba' chumul. Ti wi'il tsi' cha' mele jini ts'ajquibil bʌ tejclum i c'aba' Penuel. 

26Jeroboam tsa' caji i ña'tan ti' pusic'al: Bʌbʌq'uen mi caj i cha' chilbeñon c 

yumʌntel i pi'ʌlob David. 

27Che' mi' letselob pejtel c winicob ya' ti Jerusalén cha'an mi' pulbeñob i majtan 

lac Yum, bʌbʌq'uen mi caj i ña'tañob ti' pusic'al cha'an mi' cha' tsajcañob jini 
rey Roboam. Che' jini mi caj i tsʌnsañoñob cha'an mi' cha' yumañob jini 
Roboam i rey judíojob. Che' tsi' ña'ta Jeroboam. 

28Jini cha'an tsi' teme i t'an yic'ot año' bʌ i ye'tel cha'an mi' mel cha'cojt i yejtal 

alʌ tat wacax melbil bʌ ti oro. Tsi' sube pejtel winicob: Mach wersajix mi la' chʌn 
letsel majlel ti Jerusalén, come awilan wʌ'ix an la' dios tsa' bʌ i loc'sayetla ti' 
lumal Egipto, che'en. 

29Tsi' yʌc'ʌ juncojt i yejtal alʌ tat wacax ya' ti Betel. Tsi' yʌc'ʌ yambʌ ti Dan. 

30Che' jini tsi' xiq'ui ti mulil jini israelob. Tsi' ñopbeyob i t'an. Tsi' ch'ujutesayob i 

yejtal wacax ya' ti Betel yic'ot ti Dan. 

31Jeroboam tsi' mele ja'el i yotlel diosob ya' ti bujbujtʌl. Tsi' wa'choco motomajob 

mach bʌ levíjobic. 

32Che' ti' tejchibal noviembre Jeroboam tsi' mele ñuc bʌ q'uin cha'an 

Tabernáculo, lajal bajche' mi' melob ya' ti Jerusalén. Tsa' majli ti Betel ba' lotol 
i yejtal alʌ tat wacax cha'an mi' yʌq'uen i majtan i dios tac ya' ti pulʌntib. Che' 
ja'el tsi' wa'choco motomajob cha'an mi' melob i ye'tel ya' ti bujbujtʌl am bʌ ti 
Betel. 

33Leco tsi' mele Jeroboam che' bajche' tsi' bajñel ña'ta ti' pusic'al. Tsi' pʌyʌ jini 

israelob ti q'uiñijel ya' ti Betel. Tsi' tsʌnsa alʌc'ʌl ti pulʌntib. Tsi' pulbe pom. 

1 Reyes 13 

Juntiquil x'alt'an tsi' tiq'ui Jeroboam 

1Che' ya' wa'al Jeroboam ti' t'ejl i pulʌntib wacax ba' woli' pulben pom, tsa' tili 

winic ch'oyol bʌ ti Judá, chocbil tilel ti Dios. Tsa' c'oti ti Betel. 

2Cʌntesʌbil ti lac Yum tsi' cha'le t'an ti' contra jini pulʌntib. Tsi' yʌlʌ: Ubin i t'an 

lac Yum: “Mi caj i yilan pañimil juntiquil i p'olbal David i c'aba' Josías. Josías mi 
caj i yʌc' ti ili pulʌntib i bʌquel jini payxo motomajob mu' bʌ i pulob pom ilayi. Mi 
caj i pulben i bʌquel jini payxo bʌ motomajob ti ili pulʌntib”, che'en lac Yum. 
Che' tsi' yʌlʌ jini x'alt'an. 

3Tsi' subu ja'el bajche' mi caj i ña'tañob mi tilem ti lac Yum ili t'an: “Mi caj i jajwel 

ili pulʌntib. Mi caj i pujquel majlel i tʌñil c'ajc am bʌ ti mal”, che'en. Che' tsi' yʌlʌ 
jini x'alt'an. 

4Jini rey Jeroboam tsi' yubibe i t'an i winic Dios ti' contra jini pulʌntib am bʌ ti 

Betel. Jeroboam tsi' tuch'u jini x'alt'an. Tsi' yʌlʌ: Chucu jini winic, che'en. Ti ora 
jach tsa' tuch' señ'a i c'ʌb. 

5Tsa' jajwi jini pulʌntib. Tsa' pam pujqui i tʌñil c'ajc am bʌ ti mal. Che'i tsa' 

ts'ʌctiyi i t'an i winic lac Yum che' bajche' tsi' yʌlʌ lac Yum. 

6Jini rey tsi' c'ajtibe jini x'alt'an cha'an mi' pejcan i Dios cha'an mi' q'uejlel ti 

uts'at: Cha'len oración cha'an mi' cha' lajmel j c'ʌb, che'en. I winic Dios tsi' mele 
che' bajche' tsa' c'ajtibenti. Che' jini tsa' cha' lajmi i c'ʌb jini rey. Tsa' cha' ajni 
che' bajche' ti ñaxan. 

7Jini rey tsi' sube i winic Dios: Conla ti cotot cha'an ma' c'ux waj quic'ot. Mi caj 

cʌq'ueñet a majtan, che'en. 

8Pero i winic Dios tsi' jac'ʌ: Anquese mux a wʌq'ueñon ojlil a wotot, ma'anic mic 

majlel a wic'ot. Ma'anic mi caj c cha'len we'el uch'el ilayi. 

9Come lac Yum tsi' tiq'uiyon ame anic chuqui mij c'ux mic jap ilayi. Tsi' subeyon 

ja'el cha'an mach ya'ic mic cha' sujtel ba' tsa' tiliyon. Che' tsi' yʌlʌ jini x'alt'an. 

10Jini cha'an tsa' sujti majlel ti yambʌ bij, mach ya'ic ba' tsa' tili. 

11Ya' chumul ti Betel ñoxix bʌ x'alt'an. I yalobilob tsi' subeyob pejtel chuqui tsi' 

cha'le i winic Dios ya' ti Betel ti jim bʌ q'uin yic'ot pejtel chuqui tsi' sube rey jini 
x'alt'an. 

12I tat tsi' c'ajtibeyob: ¿Baqui bʌ bij tsa' cha' sujti? che'en. Tsi' pʌsʌyob ti' c'ʌb 

ya' ba' tsa' majli i winic Dios tilem bʌ ti Judá. 

13-14Jini ñoxix bʌ x'alt'an tsi' sube i yalobilob: Chajpʌbeñon jini burro, che'en. 

Tsi' chajpʌbeyob. C'ʌchʌl tsa' majli i taj i winic Dios ya' ba' woli' sujtel. Tsa' c'oti 
i taj ya' ba' buchul ti' yebal c'olol te'. Tsi' c'ajtibe: ¿I winiquet ba Dios tilemet bʌ 
ti Judá? che'en. Tsi' jac'ʌ: Joñon cu, che'en. 

15-16Jini ñoxix bʌ x'alt'an tsi' sube: Conla ti cotot ti c'ux waj, che'en. Jini yambʌ 

tsi' jac'ʌ: Mach mejlicon come tic'bilon ti we'el uch'el ilayi. Jini cha'an ma'anic 
mic majlel awic'ot, 

17come lac Yum tsi' subeyon: “Mach yomic ma' cha'len we'el uch'el ya'i. Mach 

yomic ma' cha' sujtel majlel ba' tsa' tiliyet”, che'en lac Yum. Che' tsi' yʌlʌ x'alt'an. 

18Jini ñoxix bʌ winic tsi' sube: X'alt'añon ja'el che' bajche'et. Juntiquil i yángel 

lac Yum tsi' subeyon cha'an mic pʌyet ti cotot ti we'el uch'el, che'en. 

19Jiñʌch lot pero jini winic ch'oyol bʌ ti Judá tsi' ñopo. Tsa' majli yic'ot. Tsi' cha'le 

we'el uch'el. 

20Che' buchulob to ti mesa, tsa' c'oti i t'an lac Yum ti' tojlel jini ñoxix bʌ x'alt'an. 

21Ti c'am bʌ t'an tsi' sube i winic Dios tilem bʌ ti Judá: Jiñʌch i t'an lac Yum: 

“Tsa' ñusʌbe i t'an a Yum Dios. Ma'anic tsa' jac'be i mandar. 

22Come tsa'ix cha' sujtiyet tilel ti we'el uch'el wʌ' ba' tic'bilet. Jini cha'an ma'anic 

mi caj a mujquel ti a lumal ba' muculob a ñojte'elob”, che'en lac Yum. Che' tsi' 
yʌlʌ jini ñoxix bʌ x'alt'an. 

23Che' bʌ ujtemix ti we'el jini ñoxix bʌ x'alt'an, tsi' chajpʌbe i burro jini x'alt'an 

tsa' bʌ i jac'ʌ i pʌyol ti' yotot. 

24Che' woli' majlel ti bij i winic Dios, tsi' taja bajlum. Jini bajlum tsi' tsʌnsa. Tsa' 

chʌmi jini x'alt'an. Cotol jini burro yic'ot jini bajlum ti' t'ejl jini ch'ujlelʌl ya' ba' ñolol 
ti bij. 

25Cha'tiquil uxtiquil xñumelob tsa' c'oti i tajob ti bij. Ya' cotocña jini bajlum ti' t'ejl 

ch'ujlelʌl. Tsa' majli i subob ti tejclum ba' chumul jini ñoxix bʌ x'alt'an. 

26Jiñʌch tsa' bʌ i cha' pʌyʌ tilel ti' yotot. Che' bʌ tsi' yubi, tsi' yʌlʌ: Jiñʌch i winic 

Dios tsa' bʌ i ñusʌbe i t'an lac Yum. Lac Yum tsi' sube jini bajlum cha'an mi' 
tsʌnsan. Tsi' tsʌnsa cha'an mi' ts'ʌctiyel i t'an lac Yum, che'en jini ñoxix bʌ 
x'alt'an. 

27-28Tsi' sube i yalobilob cha'an mi' chajpʌbeñob i burro. C'ʌchʌl tsa' majli. Tsi' 

taja jini ch'ujlelʌl ti bij. Cotol jini burro yic'ot jini bajlum ti' t'ejl ch'ujlelʌl. Jini bajlum 
ma'anic tsi' c'uxu jini ch'ujlelʌl. Ma'anic tsi' tic'la burro ja'el. 

29Jini x'alt'an tsi' ch'uybe letsel i bʌc'tal i winic Dios. Tsi' yʌc'ʌ ti' pat burro cha'an 

mi' ch'ʌm majlel ti tejclum cha'an mi' yuc'tañob. 

30Tsi' mucu ya' ti mucoñibʌl i cha'an bʌ. Tsi' yuc'tayob. Tsi' yʌlʌyob: Mach 

cha'leyajix, quijts'in, quijts'in, che'ob. 

31Che' jini tsi' mucuyob. Jini x'alt'an tsi' sube i yalobilob: Che' mic chʌmel, yom 

mi la' mucon wʌ' ba' mucul i winic Dios. Yom ma' wʌc' c bʌquel ti' t'ejl i bʌquel i 
winic Dios, 

32come mi caj i ts'ʌctiyel i t'an lac Yum tsa' bʌ ajli ti' contra jini pulʌntib am bʌ ti 

Betel, ti' contra jini bujbujtʌl ba' mi' ch'ujutesañob dioste' tac ti pejtelel tejclum ti 
Samaria. Che' tsi' yʌlʌ jini ñoxix bʌ x'alt'an. 

33Jeroboam ma'anic tsi' cʌyʌ i mel jontolil bajche' jach yom i pusic'al. Tsi' chʌn 

wa'choco motomajob loq'uemo' bʌ ti jujunmojt israelob cha'an mi' cha'leñob 
ch'ujutesaya ti bujbujtʌl. Tsa' ochiyob ti motomaj jini mach bʌ levíjobic. 

34Jini cha'an Dios tsi' jisa i p'olbal Jeroboam. Che' jini tsa' chilbenti i yumʌntel. 

1 Reyes 14 

Ahías tsi' subu t'an ti' contra Jeroboam 

1Tsa' c'am'a i yalobil Jeroboam i c'aba' Abías. 

2Jeroboam tsi' sube i yijñam: Yʌñʌ a wut, lʌpʌ yambʌ a bujc cha'an ma'anic mi' 

cʌñetob winicob x'ixicob, cha'an ma'anic mi' tsictiyel mi quijñamet. Cucu ti Silo 
ba'an jini x'alt'an i c'aba' Ahías. Jiñʌch tsa' bʌ i subeyon mi caj cochel ti rey ti' 
tojlel israelob. 

3Ch'ʌmʌ majlel lujunlʌjts pan yic'ot tiquin bʌ ts'usub yic'ot junwojl chab. Aq'uen 

jini x'alt'an. Jini mi caj i subeñet mi mu'to i c'oc'an la calobil. Che' tsi' yʌlʌ 
Jeroboam. 

4Che'ʌch tsi' mele i yijñam Jeroboam. Tsa' majli ti' yotot Ahías ya' ti Silo. Ñoxix 

Ahías. Ma'anix mi' c'otel i wut. 

5Lac Yum tsi' sube: Tal i yijñam Jeroboam cha'an mi' c'ajtibeñet mi mu'to i 

c'oc'an i yalobil come c'am, che'en lac Yum. Tsi' sube ja'el bajche' yom mi' 
jac'ben. 

6Che' bʌ tsa' c'oti jini x'ixic yʌñʌl bʌ i wut yic'ot i pislel cha'an mach yomic i yʌc' 

i bʌ ti cʌjñel, Ahías tsi' yubi ya' ch'ojch'ojña tilel i yoc ti' ti' otot. Tsi' pejca: Ochen, 
i yijñam Jeroboam. ¿Chucoch tsa' yʌñʌ a bʌ? Mi caj c subeñet ch'ijiyem bʌ t'an. 

7Cucu suben Jeroboam: “Jiñʌch i t'an lac Yum i Dios Israel: Tsac yajcayet ti' 

tojlel israelob. Tsac wa'chocoyet cha'an ma' cha'len yumʌl ti' tojlel c cha'año' 
bʌ. 

8Tsac chilbe i yumʌntel i p'olbal David cha'an mi cʌq'ueñet. Pero ma'anic tsa' 

jac'beyon c mandar che' bajche' tsi' jac'ʌ c winic David. David tsi' tsajcayon ti 
pejtelel i pusic'al. Tsi' cha'le chuqui toj tic wut. 

9Ñumen jontolet che' bajche' pejtel yumʌlob. Cʌlʌx jax c mich'ajel, come tsa' 

mele i yejtal dios tac. Tsa' ch'ujutesa. Tsa' cʌyʌyon. 

10Jini cha'an mi caj cʌq'ueñob wocol año' bʌ ti' yotot Jeroboam. Mi caj c jisan 

pejtel ch'iton bʌ i yalobilob cha'an ma'anic mi' cʌytʌl mi juntiquilic. Mi caj c misun 
loq'uel ti Israel pejtel i cha'año' bʌ Jeroboam che' bajche' mi' misuntel loq'uel i 
ta' alʌc'ʌl. 

11Jini mu' bʌ i chʌmel ti mal tejclum mi caj i c'uxtʌl ti ts'i'. Jini mu' bʌ i chʌmel ti 

bij mi caj i c'uxtʌl ti xta'jol. Jiñʌch i t'an lac Yum. 

12Cucux ti a wotot. Che' ma' wochel ti tejclum, mi caj i chʌmel a walobil. 

13Mi caj i yuc'tañob pejtelel israelob. Mi caj i mucob. Pero cojach jini mi caj i 

mujquel. Come ti' tojlel pejtelel a pi'ʌlob ti' yotot Jeroboam cojach jini tsa' q'uejli 
ti uts'at ti' wut Dios. 

14Lac Yum mi caj i wa'chocon yambʌ rey ti' tojlel israelob. Jini mi caj i tsʌnsan 

pejtel i p'olbal Jeroboam. 

15Lac Yum mi caj i yʌq'uen wocol Israel che' bajche' amʌy jats'bil bʌ ti ja'. Mi caj 

i boc loq'uel che' bajche' te'. Mi caj i loc'sañob ti jini uts'at bʌ lum tsa' bʌ i 
yʌq'ueyob i ñojte'elob. Mi caj i laj pucob majlel ti junwejl Eufrates, come tsi' 
meleyob i yejtal dios tac. Tsi' techbeyob i mich'ajel lac Yum. 

16Jini cha'an lac Yum mi caj i cʌy israelob cha'an ti' caj i mul Jeroboam, cha'an 

tsi' xiq'ui ti mulil jini israelob”. Che' yom ma' suben, che'en Ahías. 

17Jini cha'an tsa' sujti ti Tirsa i yijñam Jeroboam. Che' woli' c'otel ti' ti' i yotot, 

tsa' chʌmi i yalobil. 

18Tsi' mucuyob. Pejtelel israelob tsi' yuc'tayob che' bajche' lac Yum tsi' sube jini 

x'alt'an Ahías. 

19Ts'ijbubil ti' juñilel i reyob Israel yan tac bʌ i melbal Jeroboam yic'ot bajche' 

tsa' ujti guerra ti' tojlel. 

20Jeroboam tsi' cha'le yumʌntel cha'p'ejl i cha'c'al jab. Che' bʌ tsa' chʌmi 

Jeroboam, tsi' ch'ʌmbe i ye'tel i yalobil i c'aba' Nadab. 

I yumʌntel Roboam 
(2 Cr. 12.1-16) 

21Ya' ti Judá tsi' cha'le yumʌl Roboam (i yalobil Salomón). Anix jump'ejl i yuxc'al 

(41) i jabilel che' bʌ tsa' caji ti yumʌntel. Wuclujump'ejl (17) jab tsi' cha'le yumʌl 
ya' ti Jerusalén, jini tejclum tsa' bʌ i yajca lac Yum ti' tojlel pejtel Israel cha'an 
mi' cʌjñel i c'aba'. I ña' Roboam jiñʌch Naama ch'oyol bʌ ti Amón. 

22Jini año' bʌ ti Judá ja'el tsi' cha'leyob jontolil ti' wut lac Yum. Tsi' techbeyob i 

mich'ajel lac Yum cha'an cabʌl i mul, ñumen bajche' i ñojte'elob. 

23Tsi' wa'chocoyob oy ba' mi' cha'leñob ch'ujutesaya ya' ti bujbujtʌl. Tsi' 

meleyob dios tac. Tsi' yʌc'ʌyob ti jujump'ejl chan bʌ bujtʌl yic'ot ti yebal jujuntejc 
jupul bʌ te'. 

24An winicob ti Judá tsa' bʌ i pi'leyob i bʌ ti' ts'i'lel. Jini chumulo' bʌ ti Judá leco 

tsi' meleyob che' bajche' tsi' meleyob jini ñaxan bʌ i yumob jini lum. Lac Yum 
tsi' chocoyob loq'uel cha'an i mul cha'an mi' ch'ʌmob i lum jini israelob. 

25Che' ti' jo'p'ejlel i jabilel i yumʌntel Roboam, jini rey ti Egipto i c'aba' Sisac tsi' 

teche guerra ti' contra Jerusalén. 

26Tsi' loc'sa jini letsem tac bʌ i tojol am bʌ ti' yotot lac Yum yic'ot ti' yotot jini rey. 

Tsi' lu' xujch'i majlel yic'ot jini mʌctʌjibʌl cha'an guerra tsa' bʌ i mele Salomón ti 
oro. 

27Roboam tsi' mele yambʌ mʌctʌjibʌl ti bronce cha'an i q'uexol. Tsi' yʌq'ueyob 

i yumob xcʌntayajob mu' bʌ i cʌntañob i ti' i yotot rey. 

28Che' bʌ tsa' majli jini rey ti' yotot lac Yum, jini xcʌntayajob tsi' ye'eyob majlel 

jini mʌctʌjib. Che' bʌ tsa' sujti tsi' cha' lotoyob ti' yajñib. 

29Ts'ijbubil ti' juñilel i reyob Judá jini yan tac bʌ i melbal Roboam yic'ot pejtel 

tsa' bʌ ujti che' woli' mel i ye'tel. 

30Tsi' contrajiyob i bʌ Roboam yic'ot Jeroboam che' cuxulob to. 

31(I ña' Roboam jiñʌch Naama jini ch'oyol bʌ ti Amón.) Che' bʌ tsa' chʌmi 

Roboam, tsa' mujqui ba' mucul i ñojte'elob ya' ti Jerusalén. I yalobil i c'aba' 
Abiam tsi' ch'ʌmbe i ye'tel. 

1 Reyes 15 

I yumʌntel Abiam 
(2 Cr. 13.1-22) 

1Che' ti' waxʌclujump'ejl (18) i jabilel i yumʌntel Jeroboam (i yalobil Nabat), 

Abiam tsa' wa'choconti ti rey ti Judá. 

2Uxp'ejl jab tsi' cha'le yumʌl ti Jerusalén. I ña' Abiam jiñʌch Maaca, i yixic'al 

Abisalom. 

3Abiam tsi' cha'le mulil lajal bajche' i tat. Ma'anic tsi' ñopo lac Yum Dios ti 

jump'ejl i pusic'al che' bajche' David i ñojte'el. 

4Pero cha'an ti' caj David, lac Yum Dios tsi' yʌq'ue i p'olbal tsa' bʌ i cha'le i ye'tel 

ti' q'uexol ya' ti Jerusalén, come David tsi' c'uxbi lac Yum. 

5Tsi' cha'le chuqui uts'at ti' wut lac Yum. Ma'anic tsi' ñusʌbe i t'an lac Yum ti 

pejtelel i jabil, cojach tsi' ñusa che' bʌ tsi' taja i mul ti' tojlel Urías jini heteo. 

6Che' yumʌlʌch Abiam ti Judá, tsi' chʌn contrajiyob i bʌ ti guerra jini israelob. 

7Ts'ijbubil ti' juñilel i reyob Judá yan tac bʌ i melbal Abiam yic'ot pejtel tsa' bʌ 

ujti ti' yumʌntel. 

8Che' bʌ tsa' chʌmi Abiam, tsa' mujqui ya' ti Jerusalén. I yalobil i c'aba' Asa tsi' 

ch'ʌmbe i ye'tel. 

I yumʌntel Asa 
(2 Cr. 14.1-5; 15.16-19) 

9Che' ñumenix bolonlujump'ejl (19) i jabilel i yumʌntel Jeroboam jini rey ti Israel, 

Asa tsa' wa'choconti ti rey ti Judá. 

10Tsi' cha'le yumʌl ti Jerusalén jump'ejl i yuxc'al (41) jab. 

11Asa tsi' mele chuqui uts'at ti' wut lac Yum che' bajche' David i ñojte'el. 

12Tsi' choco loq'uel ti' lumal jini winicob tsa' bʌ i laj bʌ pi'leyob i bʌ. Tsi' choco 

pejtel jini dioste' tac tsa' bʌ i meleyob i tatob. 

13Tsi' chilbe i ye'tel x'ixic bʌ yumʌl i c'aba' Maaca, i chuchu', come tsi' mele 

dioste' i c'aba' Asera. Asa tsi' tsepe. Tsi' pulu ya' ti' bijlel ja' i c'aba' Cedrón. 

14Ma'anic tsi' jisa i yajñib tac dioste' ti bujbujtʌl, pero xuc'ul tsi' ñopo lac Yum ti 

pejtelel i jabilel. 

15Asa tsi' loto jini mʌctʌjibʌl tac ti Templo cha'an mi' q'uejlel. Jiñʌch mʌctʌjibʌl 

melbil bʌ ti bronce tsa' bʌ i yʌq'ue lac Yum i tatuch. Ya' tsi' loto ja'el jini p'ejt tac 
melbil bʌ ti plata yic'ot ti oro. 

Asa yic'ot Benadad tsi' coltayob i bʌ 
(2 Cr. 16.1-10) 

16Asa tsi' chʌn cha'le guerra yic'ot Baasa jini rey ti Israel. 

17Baasa tsi' wen ñup'u jini tejclum i c'aba' Ramá cha'an mach chʌn mejlix ti 

ñumel jini año' bʌ ti Judá. 

18Jini cha'an Asa tsi' ch'ʌmʌ pejtel jini oro yic'ot plata tsa' bʌ cʌle ti' yotot lac 

Yum yic'ot ti' yotot rey. Tsi' yʌc'ʌ ti' c'ʌb i winicob cha'an mi' ch'ʌmbeñob majlel 
Benadad ya' ba' chumul ti Damasco. Benadad jiñʌch i yalobil Tabrimón, i yalobil 
bʌ Hezión jini rey ti Siria. 

19Asa tsi' choco ti subentel ja'el: La' lac laje' lac t'an che' bajche' lac tatob. Wolic 

chocbeñet majlel plata yic'ot oro cha'an a majtan. Yom ma' jem a t'an yic'ot 
Baasa jini rey ti Israel cha'an mi' cʌy i contrajiñon ti guerra, che'en Asa. 

20Benadad uts'at tsi' yubibe i t'an jini rey Asa. Tsi' yʌq'ue mandar i yumob 

soldadojob cha'an mi' majlelob ti guerra ti' contra i tejclum tac Israel. Che' jini 
tsi' cha'leyob guerra ti' contra Ijón, yic'ot Dan, yic'ot Abelbet Maaca, yic'ot pejtel 
Cineret, yic'ot pejtel tejclum tac am bʌ ti Neftalí. 

21Che' bʌ tsi' yubi Baasa, tsi' cʌyʌ i cha' mel jini tejclum i c'aba' Ramá. Tsa' sujti 

ti Tirsa. 

22Jini rey Asa tsi' yʌc'ʌ i t'an cha'an mi' pʌjyelob tilel pejtelel winicob ti Judá. Tsi' 

comol jemeyob jini xajlel tac yic'ot te' ya' ti Ramá tsa' bʌ i c'ʌñʌyob israelob 
cha'an i mʌjquil Ramá. Asa tsi' c'ʌñʌ cha'an mi' wen mel ti uts'at jini tejclum 
Geba am bʌ ti Benjamín yic'ot Mizpa. 

Tsa' chʌmi Asa 
(2 Cr. 16.11-14) 

23Ts'ijbubil ti' juñilel i reyob Judá pejtel yan tac bʌ i melbal Asa yic'ot bajche' tsi' 

mele tejclum tac. Che' ñoxix tsa' caji i tejchel i c'amʌjel i yoc. 

24Tsa' chʌmi Asa. Tsa' mujqui ba' mucul i ñojte'elob ya' ti' tejclum David. Josafat 

i yalobil tsi' ch'ʌmbe i ye'tel i tat. 

I yumʌntel Nadab 

25Che' ñumenix jump'ejl jab i yumʌntel Asa, tsa' wa'choconti ti rey Nadab i 

yalobil Jeroboam ya' ti Israel. Tsi' cha'le yumʌl cha'p'ejl jab. 

26Tsi' cha'le jontolil ti' wut lac Yum che' bajche' i tat. Tsi' ch'ujutesa dios tac. Tsi' 

xiq'ui ti mulil jini israelob. 

27Baasa (i yalobil Ahías i p'olbal Isacar) tsa' caji i contrajin Nadab. Nadab tsi' 

pʌyʌ majlel jini israelob ti guerra ya' ti Gibetón, jump'ejl tejclum i cha'an bʌ 
filisteojob. Che' woli ti guerra ti' contra Gibetón, 

28Baasa tsi' tsʌnsa Nadab. Tsi' chilbe i yumʌntel che' i yuxp'ejlel jab i yumʌntel 

Asa, jini rey ti Judá. 

29Che' bʌ ochemix ti rey, Baasa tsi' tsʌnsa pejtel i pi'ʌlob Jeroboam. Ma'anic 

tsa' cʌle mi juntiquilic. Che'i tsa' ts'ʌctiyi i t'an lac Yum tsa' bʌ subenti jini x'alt'an 
Ahías ch'oyol bʌ ti Silo. 

30Che'ʌch tsa' ujti cha'an ti' caj i mul Jeroboam, cha'an tsi' xiq'ui ti mulil jini 

israelob. Tsi' techbe i mich'ajel lac Yum i Dios Israel. 

31Laj ts'ijbubil ti' juñilel i reyob israelob chuqui tsa' ujti che' bʌ tsi' cha'le yumʌl 

Nadab. 

32Ma'anic tsa' lajmi guerra ti' tojlel Asa yic'ot Baasa jini rey ti Israel. 

I yumʌntel Baasa 

33Che' ti' yuxp'ejlel jab i yumʌntel Asa, rey bʌ ti Judá, tsa' wa'choconti Baasa (i 

yalobil Ahías) ti' rey jini israelob ya' ti Tirsa. Tsi' cha'le yumʌl chʌmp'ejl i cha'c'al 
(24) jab. 

34Tsi' cha'le jontolil ti' wut lac Yum. Tsi' mele che' bajche' i melbal Jeroboam. 

Tsi' xiq'ui jini israelob cha'an mi' ch'ujutesañob dioste' tac. 

1 Reyes 16 

1Lac Yum tsi' sube jini x'alt'an Jehú (i yalobil Hanani) cha'an mi' cha' suben 

Baasa: 

2Tsa cʌq'ueyet a ñuclel, Baasa, che' mach cʌmbiletic. Tsac wa'chocoyet ti' yum 

israelob, pero lajal tsa' mele che' bajche' Jeroboam. Tsa' xiq'ui ti mulil israelob. 
Tsa' techbeyon c mich'ajel cha'an cabʌl a mul. 

3Wʌle mi caj c jisan a p'olbal che' bajche' tsac jisʌbe i p'olbal Jeroboam. 

4-7Jini a pi'ʌlob mu' bʌ i chʌmelob ti tejclum mi caj i c'uxtʌlob ti ts'i'. Jini mu' bʌ i 

chʌmelob ti jochol bʌ lum, jini xta'jol mi caj i c'uxob, che'en lac Yum. Che'ʌch 
tsa' subenti Baasa come tsi' techbe i mich'ajel lac Yum cha'an ti' caj i jontolil. 
Anquese lac Yum tsi' jisa i p'olbal Jeroboam cha'an ti' caj i mul, lajal tsi' cha'le 
jontolil Baasa che' bajche' Jeroboam. Tsa' chʌmi Baasa. Ya' tsa' mujqui ti Tirsa. 
Ts'ijbubil ti' juñilel i reyob Israel jini yan tac bʌ i melbal Baasa yic'ot chuqui tsa' 
ujti ti' tojlel. Tsa' ochi ti rey i yalobil i c'aba' Ela. 

I yumʌntel Ela yic'ot Zimri 

8Che' ti wʌcp'ejl i cha'c'al (26) jab i ye'tel Asa i rey Judá, tsa' caji ti yumʌntel Ela 

(i yalobil Baasa) ti Israel. Tsi' cha'le yumʌl cha'p'ejl jab ya' ti Tirsa. 

9An i winic Ela i c'aba' Zimri am bʌ ti' wenta lamital jini xñijca carretajob. Zimri 

tsa' caji i tem i t'an yic'ot i winicob cha'an mi' chilben i ye'tel Ela. Ti jump'ejl q'uin 
ya'an jini rey ti' yotot Arsa ya' ti Tirsa. Jini Arsa jiñʌch jini x'ac' e'tel ti' yotot rey. 
Che' woli' yʌc'an jini rey, 

10tsa' c'oti Zimri i lowe'. Tsi' tsʌnsa. Che' jini tsi' yotsa i bʌ ti rey ti Israel che' ti' 

wucp'ejl i cha'c'al (27) i jabilel i yumʌntel jini Asa am bʌ ti Judá. 

11Zimri tsi' tsʌnsa pejtel i pi'ʌlob jini rey Ela, yic'ot pejtelel i cʌñʌ bʌ ja'el. Ma'anic 

tsa' cʌle mi juntiquilic winic. 

12Zimri tsi' laj jisa pejtelel i pi'ʌlob Baasa che' bajche' lac Yum tsi' sube jini 

x'alt'an Jehú. 

13Tsa' ujti pejtel iliyi cha'an ti' caj i mul Baasa, ti' caj i mul i yalobil i c'aba' Ela. 

Tsi' xiq'uiyob ti mulil israelob cha'an mi' ch'ujutesañob dioste' tac. Tsi' techbeyob 
i mich'ajel lac Yum i Dios Israel. 

14Ts'ijbubil ti' juñilel i reyob Israel pejtel i melbal Ela. 

15-16Wucp'ejl jach q'uin tsi' cha'le yumʌntel Zimri. Jini soldadojob israelo' bʌ 

woliyob ti guerra ti' contra Gibetón, jump'ejl tejclum i cha'an filisteojob, che' bʌ 
tsi' yubiyob chʌmenix i rey come Zimri tsi' tsʌnsa. Tsi' temeyob i t'an cha'an mi' 
yotsañob ti rey Omri, i yum soldadojob. 

17Jini cha'an Omri tsi' pʌyʌ majlel jini soldadojob año' bʌ ti Gibetón. Tsa' majli i 

joy mʌctañob Tirsa i tejclum jini rey. 

18Che' bʌ tsi' q'uele Zimri tsa'ix chijli jini tejclum, tsa' ochi ti mal jini colem bʌ i 

yotot. Tsi' tsuc'u ti c'ajc. Ya' tsa' chʌmi ti c'ajc. 

19Come Zimri tsi' cha'le jontolil che' bajche' Jeroboam ja'el. Tsi' ch'ujutesa 

dioste' tac. Tsi' xiq'ui ti mulil jini israelob. 

20Ochem ti' juñilel i reyob israelob yan tac bʌ i melbal Zimri yic'ot bajche' tsi' 

mele ti' tojlel Ela. 

I yumʌntel Omri 

21Tsi' t'oxoyob i bʌ jini israelob ti cha'mojt. Ojlil tsi' tsajcayob Omri. Ojlil tsi' 

tsajcayob Tibni (i yalobil Ginat). 

22I winicob Omri tsa' mʌjliyob i cha'an. Tsa' tsʌnsʌnti Tibni. Tsa' ochi ti rey Omri. 

23-24Che' ñumenix lujump'ejl i cha'c'al (30) jab i yumʌntel Asa ti Judá, tsa' caji ti 

yumʌntel Omri ti Israel. Wʌcp'ejl jab tsi' cha'le yumʌl ya' ti Tirsa. Wʌcp'ejl jab tsi' 
cha'le yumʌl ti Samaria. Tsi' mʌñʌ jini wits i c'aba' Samaria am bʌ i yum i c'aba' 
Semer. Tsi' tojbe lujump'ejl i yuxc'al mil (50,000) peso. Tsi' mele tejclum ya'i. 
Tsi' yotsʌbe i c'aba' Samaria cha'an mi' ña'tʌntel i c'aba' Semer. 

25Cabʌl tsi' cha'le jontolil Omri ñumen bajche' yambʌ reyob. 

26Tsi' ch'ujutesa dioste' tac che' bajche' Jeroboam. Tsi' xiq'ui jini israelob ti lajal 

bʌ mulil. Tsi' techbeyob i mich'ajel lac Yum i Dios Israel. 

27Ts'ijbubil ti' juñilel i reyob israelob jini yan tac bʌ i melbal Omri. 

28Che' bʌ tsa' chʌmi Omri tsa' mujqui ya' ti Samaria. I yalobil i c'aba' Acab tsi' 

ch'ʌmbe i ye'tel ti rey. 

I yumʌntel Acab 

29Che' ñumenix waxʌclujump'ejl i cha'c'al (38) jab i yumʌntel Asa ti Judá, tsa' 

caji ti yumʌntel Acab. Acab tsi' cha'le yumʌntel cha'p'ejl i cha'c'al (22) jab ti 
Samaria. 

30Pero tsi' mele jontolil ti' wut lac Yum ñumen bajche' pejtelel i reyob Israel. 

31Mach jinic jach, pero tsi' cha'le ñuc bʌ mulil che' bʌ tsi' pʌyʌ Jezabel cha'an i 

yijñam. Jiñʌch i yixic'al Etbaal i rey sidoñob. Acab tsa' caji i ch'ujutesan Baal. 

32Ñaxan tsi' melbe i yotlel yic'ot i pulʌntib Baal ya' ti Samaria. 

33Ti wi'il tsa' caji i mel yan tac bʌ dioste'. Ñumen tsi' techbe i mich'ajel lac Yum 

i Dios Israel che' bajche' yaño' bʌ i reyob Israel. 

34Che' woli ti yumʌntel Acab, juntiquil winic ch'oyol bʌ ti Betel i c'aba' Hiel tsi' 

cha' mele Jericó. Che' bʌ tsi' melbe i ts'ajquil i yebal otot, tsa' chʌmi Abiram jini 
ascuñʌl bʌ i yalobil. Che' bʌ tsi' melbe i ti' tac tejclum, tsa' chʌmi Segub, jini 
ijts'iñʌl bʌ i yalobil. Che' jini tsa' ujti che' bajche' lac Yum tsi' sube Josué (i yalobil 
Nun). 

1 Reyes 17 

Elías tsi' wʌn subu jini jajmel 

1Elías jini x'alt'an ch'oyol bʌ ti Galaad tsi' sube jini rey Acab: Melel mic subeñet 

come mic bʌc'ñan lac Yum i Dios Israel, jini cuxul bʌ Dios mu' bʌ c ch'ujutesan. 
Mic melben i ye'tel. Ma'anic mi' cajel ti chʌn tilel ja'al mi ye'ebic ti ili jabil tac jinto 
mic cha' ac' c t'an. Che' tsi' yʌlʌ Elías. 

2-3Lac Yum tsi' sube Elías: Tʌts'ʌ a bʌ ilayi. Cucu ti' tojel i pasibal q'uin. Ajñen 

ba'an i xʌc' jini Jordán ja' i c'aba' Querit. 

4Japben i ya'lel jini pa'. C'uxu chuqui mi' ch'ʌmbeñet c'otel jini x'ac'xi', come 

tsa'ix cʌq'ue mandar cha'an mi' we'sañet, che'en lac Yum. 

5Che'ʌch tsi' mele Elías che' bajche' lac Yum tsi' sube. Ya' tsa' ajni lʌc'ʌl ti' ti' 

pa' i c'aba' Querit ti' tojel Jordán ba' mi' pasel q'uin. 

6Jini x'ac'xi' tsi' ch'ʌmbe c'otel waj yic'ot we'elʌl ti sʌc'ajel ti ic'ajel. Tsi' japʌ ja' 

ya' ti pa'. 

7Che' ñumenix cabʌl q'uin tsa' tiqui jini pa', come jamʌl to pañimil. Tsa' lajmi 

ja'al che' bajche' tsi' yʌlʌ Elías. 

Elías yic'ot jini meba' x'ixic 

8-9Lac Yum tsi' sube Elías: Cucu ti tejclum ya' ti Sidón i c'aba' Sarepta. Ajñen 

ya'i. Tsa'ix c sube juntiquil meba' x'ixic cha'an mi' we'sañet, che'en lac Yum. 

10Jini cha'an tsa' majli Elías ti Sarepta. Che' bʌ tsa' c'oti ti ochibʌl ti Sarepta, 

ya'an meba' x'ixic woli bʌ i tempan si'. Tsi' c'ajtibe jump'ejl tsima ja'. 

11Che' woli' majlel jini x'ixic cha'an mi' ch'ʌmben tilel ja', Elías tsi' sube: Awocolic 

ch'ʌmbeñon tilel ja'el ts'ita' waj cha'an mij c'ux, che'en. 

12Jini x'ixic tsi' jac'ʌ: Melel chuqui mic subeñet come mic bʌc'ñan a Yum Dios. 

Ma'anic mi ts'ita'ic waj ti cotot. Cojach an c cha'an jumujch' harina ya' ti' poq'uil 
c waj, yic'ot ts'ita' aceite ya' ti' yajñib. Tsa' tili c tempan majlel ts'ita' si' cha'an 
mic mel jini waj cha'an mij c'ux junyajl jach yic'ot calobil. Che' jini mi caj c chʌmel 
lojon ti wi'ñal, che'en jini meba' x'ixic. 

13Pero Elías tsi' sube: Mach a cha'len bʌq'uen. Cucu, melbeñon ts'ita' waj. 

Ch'ʌmbeñon tilel cha'an mij c'ux. Ñaxañon, ti wi'il jatetla. 

14Come lac Yum i Dios Israel tsi' yʌlʌ ma'anic mi' caj ti sʌjlel jini harina am bʌ ti' 

poq'uil. Ma'anic mi' caj ti jilel jini aceite ya' ti' yajñib jinto mi' cha' choc tilel ja'al 
lac Yum, che'en Elías. 

15Jini cha'an jini x'ixic tsi' mele che' bajche' tsi' sube Elías. Cabʌl q'uin tsi' cha'le 

we'el Elías ti' yotot jini x'ixic yic'ot i yalobil. 

16Ma'anic tsa' sʌjli jini harina am bʌ ti' poq'uil. Ma'anic tsa' jili jini aceite am bʌ ti' 

yajñib, che' bajche' tsi' sube Elías. 

17Pero ti jump'ejl q'uin tsa' caji ti c'am'an i yalobil jini meba' x'ixic. Tsa' jujch'i. 

Tsa' chʌmi. 

18Jini x'ixic tsi' sube Elías: Jatet i winiquet bʌ Dios, ¿chuqui tsac melbeyet? 

¿Tsa' ba tiliyet cha'an ma' tsictesʌbeñon c mul, cha'an ma' wʌc' ti chʌmel jini 
calobil? che'en. 

19Elías tsi' jac'ʌ: Aq'ueñon a walobil, che'en. Elías tsi' loch' mec'be i yalobil jini 

x'ixic. Tsi' meq'ue majlel ya' ti' cha'lajmlel otot ba' mi' wʌyel. Tsi' ñolchoco jini 
ch'ujlelʌl ti' wʌyib. 

20Ti c'am bʌ t'an tsi' pejca lac Yum ti oración: C Yum Dios, ¿chucoch tsa' 

tsʌnsʌbe i yalobil ili x'ixic wʌ' ba' jijlemon? che'en. 

21Uxyajl tsi' pʌcchoco i bʌ ti' pam jini alob. Ti c'am bʌ t'an tsi' cha' pejca lac Yum: 

C Yum Dios, awocolic mij c'ajtibeñet, cha' otsʌben i ch'ujlel ti' bʌc'tal, che'en. 

22Lac Yum tsi' yubibe i yoración Elías. Tsa' cha' juli i ch'ujlel. Tsa' cha' cuxtiyi 

jini alob. 

23Che' jini Elías tsi' cha' pʌyʌ jubel ba'an i ña'. Tsi' yʌlʌ: Q'uele a walobil, cha' 

cuxulix, che'en. 

24Jini meba' tsi' jac'ʌ: Wʌle cujil i winiquet Dios. Tilem ti Dios chuqui ma' wʌl, 

che'en. 

1 Reyes 18 

Elías tsa' sujti i q'uel Acab 

1Ñumenix uxp'ejl jab lac Yum tsi' sube Elías: Cucu ba'an Acab. Suben mi caj c 

cha' choc tilel ja'al, che'en. 

2Jini cha'an Elías tsa' majli i suben Acab. Ti jim bʌ ora wen woli wi'ñal ya' ti 

Samaria. 

3-4Abdías jiñʌch x'ac' e'tel ti' yotot Acab. Abdías tsi' wen tsajca lac Yum. Che' 

bʌ tsi' ñopo i tsʌnsan jini x'alt'añob i cha'an lac Yum jini Jezabel, Abdías tsi' 
colta jo'c'al x'alt'añob. Tsi' t'oxoyob ti cha'mojt, ti lujuntiquil i yuxc'al (50) tac. Tsi' 
mucuyob ti ch'en. Tsi' yʌq'ueyob chuqui mi' c'uxob yic'ot chuqui mi' japob. 

5Tsa' tili Elías cha'an mi' q'uel Acab ti jini jach bʌ q'uin che' woli' loq'uel i 

sʌclañob ja'. Jini rey tsi' sube Abdías: Cucu ti ñumel ti pejtelel lum. Yom ma' 
sʌclan jam ba'an pa' am bʌ i ya'lel, ame laj chʌmic cʌlac' ti wi'ñal. 

6Tsi' t'oxoyob i bʌ cha'an mi' pam ñumelob ti lum. Tsa' majli Acab ti jump'ejl bij. 

Abdías tsa' majli ti yambʌ bij. 

7Che' woli' majlel Abdías tsa' c'oti Elías i taj. Abdías tsi' cʌñʌ ti ora. Tsi' ñocchoco 

i bʌ ti' tojel. Tsi' yʌlʌ: ¿Mach ba jatetic, c yum Elías? che'en. 

8Elías tsi' jac'ʌ: Joñon cu. Cucu, suben a yum: “Wʌ'ix an Elías”. Che' yom ma' 

suben, che'en. 

9Pero Abdías tsi' jac'ʌ: ¿Chuqui c mul cha'an ma' chocon majlel ba'an Acab 

cha'an mi' tsʌnsañon? 

10Melel chuqui mic subeñet, come mic bʌc'ñan lac Yum Dios. Jini rey tsi' choco 

majlel winicob ti pejtelel colem tejclum ti pejtelel i lumal cha'an mi' sʌclañet. 
Che' bʌ tsi' subeyob: “Mach wʌ'ic an Elías ilayi”, che'ob, jini rey Acab tsi' wersa 
subeyob cha'an mi' wa'chocoñob i t'an ti' tojlel Dios. 

11Awilan wolix a subeñon: “Cucu, suben a yum: Wʌ'ix an Elías”, che'et. 

12Pero che' mic majlel, jini i yEspíritu lac Yum mi caj i pʌyet majlel ba' ma'anic 

mic ña'tan. Che' mi' tilel Acab i sʌclañet, che' ma'anic mi' tajet, mi caj i 
tsʌnsañon, anquese c'ʌlʌl che' ch'itoñon to tsac wen tsajca lac Yum. 

13¿Maxto ba anic tsa' subentiyet chuqui tsac mele che' bʌ tsi' tsʌnsa jini 

x'alt'añob i cha'an lac Yum jini Jezabel? Tsac subeyob puts'el ya' ti ch'en. Tsac 
t'oxoyob ti lujuntiquil i yuxc'al. Tsac we'sayob ti waj. Tsa cʌq'ueyob ja'. 

14Wʌle wola' subeñon: “Cucu, suben jini rey: Wʌ'ix an Elías”, che'et. Mi tsac 

mele bajche' jini, mi caj i tsʌnsañon. Che' tsi' yʌlʌ Abdías. 

15Pero Elías tsi' jac'ʌ: Mi cʌc' c t'an ti' c'aba' lac Yum Dios am bʌ ti panchan 

come mi cajñel ti' tojlel. Ti wʌle jach mi caj c pʌsben c bʌ Acab, che'en Elías. 

16Jini cha'an Abdías tsa' majli i suben Acab. Ti ora tsa' tili Acab ba'an Elías. 

17Che' bʌ tsi' q'uele, Acab tsi' sube: ¿Jatet ba woli bʌ a tic'lan Israel? che'en. 

18Elías tsi' jac'ʌ: Mach joñonic. Ma'anic wolic tic'lan Israel. Jatet yic'ot a pi'ʌlob 

woli la' tic'lan Israel, come tsa'ix la' ñusʌbe i t'an lac Yum. Tsa'ix la' tsajca jini 
dios Baal. 

19Wʌle tempan pejtelel israelob. Pʌyʌyob majlel ya' ti wits i c'aba' Carmelo, 

yic'ot jini lujuntiquil i yuxc'al i cha'bajc' (450) x'alt'añob i cha'an Baal, yic'ot jini 
jumbajc' x'alt'añob i cha'an Asera mu' bʌ i c'uxob waj ti' wenta Jezabel. 

Elías ya' ti Carmelo 

20Che' jini Acab tsi' pʌyʌ majlel pejtelel israelob yic'ot jini x'alt'añob. Tsi' 

tempayob ya' ti wits i c'aba' Carmelo. 

21Elías tsi' c'ajtibeyob: ¿Jayp'ejl to q'uin mi caj la' chʌn ajñel ti cha'chajp la' 

pensar? Mi jiñʌch Dios jini lac Yum, tsajcanla. Mi jiñʌch lac Yum jini Baal, 
tsajcanla, che'en. Ma'anic tsa' mejli i jac'ob. 

22Elías tsi' cha' subeyob: Ma'anic yambʌ x'alt'an i cha'an lac Yum, cojachix 

joñon, pero an jumbajc' yic'ot lujuntiquil i yuxc'al x'alt'añob i cha'an Baal. 

23Pʌyʌla tilel cha'cojt tat wacax. Jini x'alt'añob i cha'an bʌ Baal la' i yajcañob 

juncojt. La' i bic'ti t'ojob. La' i yʌc'ob ti pam si', pero mach yomic mi' yotsʌbeñob 
c'ajc ti' yebal. Jini yambʌ juncojt mi caj c chajpan joñon. Mi caj cʌc' ti pam si', 
pero ma'anic mi caj cotsʌben c'ajc, che'en. 

24Yom mi la' pejcan la' dios. Mi caj c pejcan c Yum ja'el. Jini dios mu' bʌ i jac', 

mu' bʌ i choc tilel c'ajc jiñʌch Dios, che'en. Ti pejtelelob tsi' yʌlʌyob che'ʌch 
yom. 

25Elías tsi' subeyob jini x'alt'añob i cha'an bʌ Baal: Yajcanla juncojt wacax, 

chajpanla. Ñaxañetla, come cabʌletla. Pejcan la' dios Baal, pero mach yomic 
mi la' wotsan c'ajc ti' yebal i majtan, che'en. 

26Che' jini tsi' ch'ʌmʌyob jini tat wacax tsa' bʌ i yʌq'ueyob. Tsi' pejcayob Baal ti 

sʌc'ajel c'ʌlʌl ti xinq'uiñil. Tsi' yʌlʌyob: Baal, jac'beñon lojon, che'ob. Pero 
ma'anic tsi' jac'ʌ. Tsi' cha'leyob tijp'el ti' joytilel i pulʌntib i majtan Baal. 

27Che' xinq'uiñilix, Elías tsa caji i wajleñob: Ñumen tsʌts yom mi la' pejcan, 

come jiñʌch a dios. Tic'ʌl mi woli ti t'an yic'ot i pi'ʌlob o woli' mel i ye'tel o majlem 
ti bij, o wʌyʌl. Yom mi la' ñijcan ch'ojyel, che'en Elías. 

28Tsa' utsi cajiyob ti c'am bʌ t'an. Tsi' lowoyob i bʌ ti cuchillo yic'ot lanza tac che' 

bajche' i tilel mi' melob jinto tsa' bejq'ui i ch'ich'el. 

29Tsa' ñumi xinq'uiñil. Tsi' chʌn cha'leyob oñel c'ʌlʌl tsa' bʌjli q'uin che' ti' yorajlel 

pulo' majtañʌl. Ma'anic tsi' jac'ʌ. Ma'anic t'an. Ma'anic c'ajc. 

30Tsi' yʌlʌ Elías: Lʌc'tesan la' bʌ tic tojlel, che'en. Tsi' lʌc'tesayob i bʌ. Elías tsi' 

cha' melbe i pulʌntib i majtan Dios, come jejmenix. 

31Tsi' ch'ʌmʌ lajchʌmp'ejl xajlel jujump'ejl i wentajlel jujunmojt i p'olbal Jacob, 

jini Jacob tsa' bʌ cha' otsʌbenti i c'aba' Israel che' bajche' tsi' yʌlʌ Dios. 

32Elías tsi' c'ʌñʌ jini xajlel tac ti' melol jump'ejl pulʌntib cha'an mi' c'uxbintel i 

c'aba' lac Yum. Tsi' mele i bijlel yoc ja' ti' joytʌlel che' bajche' i tamlel cha'cujch 
pac'. 

33Tsi' ts'ʌlʌ jini si'. Tsi' jacu jini tat wacax. Tsi' yʌc'ʌ ti pam si'. 

34Tsi' c'ajti tilel chʌmp'ejl uc'um ja'. Tsi' subeyob: Mulu jini majtañʌl am bʌ ti pam 

si', che'en. Che'ʌch tsi' cha'leyob. Tsi' yʌlʌ: Cha' mele, che'en. Tsi' cha' 
meleyob. Tsi' yʌlʌ: Cha' mele, che'en. Tsi' cha' meleyob ti' yuxyajlel. 

35Tsa' ts'ʌjmi jini ja' ti' joytʌlel i pulʌntib majtañʌl. Tsa' bujt'i i yoc ja'lel. 

36Che' bʌ tsa' c'oti i yorajlel cha'an mi' pulbentel i majtan lac Yum, tsi' lʌc'tesa i 

bʌ Elías. Tsi' yʌlʌ: C Yum, i Dioset bʌ Abraham yic'ot Isaac yic'ot Israel, la' 
tsictiyic wʌle a winicon ti isujm. Tsac laj mele che' bajche' tsa' subeyon. 

37Jac'beñon c t'an. La' i cʌñetob ili winicob, come jatet jach Dioset, c Yumet 

lojon. La' ñijcʌbenticob i pusic'al cha'an mi' cha' sutq'uiñob i bʌ ba'añet, che'en. 

38Tsa' bʌc' tili c'ajc chocbil tilel ti lac Yum. Tsa' puli i majtan Dios yic'ot si' yic'ot 

xajlel yic'ot lum. Jini ja' tsa' laj tsʌc'mi. 

39Che' bʌ tsi' q'ueleyob pejtel jini winicob, tsi' pʌcchocoyob i bʌ. Tsi' yʌlʌyob: 

Lac Yum jiñʌch Dios, lac Yum jiñʌch Dios, che'ob. 

40Elías tsi' yʌlʌ: Chucula i winicob Baal cha'an ma'anic mi' puts'elob mi 

juntiquilic, che'en. Tsi' chucuyob. Elías tsi' pʌyʌ majlel jini x'alt'añob i cha'an 
Baal ya' ti pa' i c'aba' Cisón ba' tsi' tsʌnsayob ti pejtelelob. 

Elías tsi' c'ajti ja'al 

41Elías tsi' sube Acab: Cucux ti a wotot. Cha'len we'el uch'el, come tsiquil i t'an 

ja'al woli bʌ tilel, che'en. 

42Acab tsa' majli ti we'el uch'el. Elías tsa' letsi ti wits i c'aba' Carmelo. Tsi' 

ñocchoco i bʌ ti lum ti oración. Tsi' yʌc'ʌ i wut ti' pix. 

43Tsi' sube jini x'e'tel i cha'an: Cucu, q'uele ya' ba' mi' bʌjlel q'uin, che'en. Tsa' 

majli i q'uel. Ma'anic chuqui tsiquil. Wucyajl tsi' sube Elías cha'an mi' majlel i 
q'uel. Wucyajl tsa' majli. 

44Tsi' yʌlʌ: Tsaj q'uele che'ʌch wistʌl tocal che' bajche' i patstilel i c'ʌb winic. 

Woli' loq'uel letsel ti colem ñajb, che'en. Jini cha'an tsi' sube: Cucu suben Acab: 

“Chajpan a carreta. Cucu ti ora, ame i mʌctañet ti bij jini colem ja'al”. Che'ʌch 
yom ma' suben, che'en Elías. 

45Ti ora tsa' mʌjqui jini panchan ti tocal wets'bil tilel ti ñuqui ic'. Tsa' wen tili ja'al. 

Acab tsa' majli ti carreta ti' bijlel Jezreel. 

46Lac Yum tsi' wen p'ʌtesa Elías. Tsi' cʌchʌ i bʌ. Ñaxan tsi' cha'le ajñel majlel 

Elías ti' tojlel i carreta Acab c'ʌlʌl tsa' c'oti ti Jezreel. 

1 Reyes 19 

Elías tsa' puts'i majlel ti Horeb 

1Acab tsi' sube Jezabel pejtel chuqui tsi' mele Elías yic'ot bajche' tsi' tsʌnsa ti 

espada jini x'alt'añob i cha'an Baal. 

2Che' jini Jezabel tsi' choco majlel x'ac'jun ba'an Elías. Tsi' yʌlʌ: Mi caj c 

tsʌnsañet che' bajche' tsa' tsʌnsa yaño' bʌ. Ijc'ʌl chʌmeñetix che' bajche' ili ora. 
Machic jini, joñon mic ch'ʌm tic wenta cha'an mic toj ti' tojlel c dios, che'en. 

3Elías tsi' bʌc'ña. Tsa' puts'i cha'an ma'anic mi' tsʌnsʌntel. Tsa' c'oti ti Beerseba 

am bʌ ti Judá. Ya' tsi' cʌyʌ i winic. 

4Tsa' majli ti ñajt bʌ i tiquiñal pañimil jump'ejl q'uin ti xʌñol. Tsa' c'oti ti buchtʌl 

ti' yebal juntejc te' i c'aba' enebro. Tsi' cha'le oración cha'an mi' chʌmel. Tsi' 
yʌlʌ: Jasʌlix, c Yum, tsʌnsañonix, come mach ñumen weñonic bajche' c ñojte'el, 
che'en. 

5Tsa' ñole ti' yebal jini enebro. Tsa' wʌyi. Juntiquil ángel tsi' ñijca. Tsi' sube: 

Ch'ojyen, c'uxu a waj, che'en. 

6Tsi' q'uele ya'an ti' tojel i jol junq'uejl colem bʌ waj tic'an bʌ yic'ot jump'ejl tsima 

ja'. Tsi' c'uxu, tsi' japʌ, tsa' cha' wʌyi. 

7I yángel lac Yum tsa' cha' tili ba'an. Tsi' sube: Ch'ojyen, c'uxu a waj, come wen 

ñajt baqui ma' majlel, che'en. 

8Tsa' cha' ch'ojyi. Tsi' c'uxu waj, tsi' japʌ ja'. Tsa' wen p'ʌt'a che' bʌ tsi' c'uxu 

waj. Tsi' xʌñʌ majlel cha'c'al q'uin cha'c'al ac'ʌlel c'ʌlʌl tsa' c'oti ti Horeb, i wits 
Dios. 

9Ya' tsa' ochi ti ch'en ba' tsi' ñusa jump'ejl ac'ʌlel. Tsa' c'oti i t'an lac Yum ti' 

tojlel: ¿Chuqui woli a mel ilayi? che'en. 

10Elías tsi' jac'ʌ: Tsac wen melbeyet a we'tel i Yumet bʌ Panchan yic'ot Pañimil. 

Jini israelob tsi' laj tsʌnsayob jini x'alt'añob a cha'an ti oñiyi c'ʌlʌl wʌle. Tsi' 
cʌyʌyob jini xuc'ul bʌ a t'an. Tsi' jemeyob i pulʌntib a majtan. Tsi' tsʌnsayob 
x'alt'añob a cha'an. C bajñel jach tsa' cʌleyon. Woli' sʌclañoñob ja'el cha'an mi' 
tsʌnsañoñob, che'en. 

11Lac Yum tsi' jac'ʌ: Loq'uen ti pam lum. Wa'i' ti jini wits ti' tojel c wut, che'en. 

Awilan tsa' ñumi lac Yum ya'i. Jump'ejl tsʌts bʌ ic' tsi' jawʌ jini wits. Ti' p'ʌtʌlel 

Dios tsa' tojp'i xajlel, pero mach ya'ic an lac Yum ya' ti jini ic'. Tsa' tili i yujquel 
lum, pero mach ya'ic an lac Yum ti jini yujquel. 

12Tsa' tili c'ajc, pero mach ya'ic an lac Yum ti c'ajc. Che' bʌ tsa' ujti jini, tsa' tili 

c'un bʌ t'an. 

13Che' bʌ tsi' yubi Elías, tsi' mʌcʌ i wut ti pisil. Tsa' wa'le ti' ti' jini ch'en. Che' jini 

tsa' caji' yubiben i t'an juntiquil: ¿Chuqui woli a mel ilayi, Elías? che'en. 

14Tsi' jac'ʌ: Tsac wen melbe i ye'tel c Dios i Yum Panchan yic'ot Pañimil, pero 

jini israelob tsi' cʌyʌyob jini xuc'ul bʌ a t'an. Tsi' jemeyob i pulʌntib a majtan. Tsi' 
tsʌnsayob jini x'alt'añob a cha'an. C bajñel jax tsa' cʌleyon. Woli' sʌclañoñob 
ja'el cha'an mi' tsʌnsañoñob, che'en. 

15Lac Yum tsi' sube: Cha' sujten majlel ti' bijlel Damasco ba' tiquin pañimil. Che' 

ma' c'otel mi caj a wa'chocon jini Hazael cha'an mi' yochel ti rey ti Siria. 

16Yom ma' wa'chocon ja'el Jehú (i yalobil Nimsi) cha'an mi' yochel ti' rey 

israelob. Wa'chocon ja'el Eliseo (i yalobil Safat) ch'oyol bʌ ti Abelmehola cha'an 
mi' yochel ti x'alt'an ti a q'uexol. 

17Mi caj i chʌmelob cabʌl winicob. Jini mach bʌ anic mi' tsʌnsʌntel ti' yespada 

Hazael, Jehú mi caj i tsʌnsan. Jini mu' bʌ i puts'el ti' tojlel Jehú, Eliseo mi caj i 
tsʌnsan. 

18Pero joñon mi caj j cʌntan jini wucp'ejl mil israelob mach bʌ anic tsi' 

ñocchocoyob i bʌ ti' tojlel Baal, mach bʌ anic tsi' ts'ujts'uyob, che'en. 

Tsa' pʌjyi Eliseo 

19Che' bʌ tsa' majli Elías, tsi' taja Eliseo (i yalobil Safat). Woli' c'ʌn chʌncojt i 

cha'c'al (24) tat wacax cha'an mi' top' lum. Eliseo an ti wi'ipat. Woli' toj'esan 
majlel. Elías tsi' moso ti' bʌjq'uil. 

20Eliseo tsi' cʌyʌ jini tat wacax. Ti ajñel tsi' tsajca majlel Elías. Tsi' yʌlʌ: Awocolic 

la' ñaxan majlic c ts'ujts'un c tat c ña'. Ti wi'il mi caj c tsajcañet majlel, che'en. 
Elías tsi' yʌlʌ: Cucu. Ma'anic wolic mʌctañet, che'en Elías. 

21Che' bʌ tsa' sujti Eliseo, tsi' pʌyʌ majlel cha'cojt tat wacax cha'an mi' tsʌnsan. 

Tsi' pulu jini arado. Tsi' c'ʌñʌ cha'an mi' tiq'uesan jini we'elʌl. Tsi' yʌq'ueyob 
cha'an mi' c'uxob jini año' bʌ ti tejclum. Ti wi'il tsa' caji i tsajcan majlel Elías. 
Che' jini Eliseo tsa' ochi ti xcʌnt'an ti' tojlel Elías. 

1 Reyes 20 

Acab tsi' jisa jini siriajob 

1Benadad jini rey ti Siria tsi' tempa pejtelel i soldadojob. Tsi' pʌyʌyob majlel 

yic'ot lajchʌntiquil i cha'c'al (32) reyob, yic'ot caballo, yic'ot carreta. Che' jini tsi' 
joy mʌctayob Samaria cha'an mi' jisañob. 

2Benadad tsi' choco majlel suboñel ti Samaria cha'an mi' subeñob Acab jini rey 

ti Israel: 

3Ubin chuqui mi' yʌl Benadad: “C cha'añʌch a plata, yic'ot a woro, yic'ot i t'ojol 

jax bʌ a wijñamob, yic'ot jini uts'at bʌ ch'iton bʌ a walobilob”, che'en. 

4Acab jini rey ti Israel tsi' jac'ʌ: C yumet, c reyet, isujm bajche' ma' wʌl. A 

cha'añon. A cha'añʌch pejtel c chubʌ'an ja'el, che'en Acab. 

5Tsa' cha' c'otiyob i subeñob Acab: Ubin chuqui mi' yʌl Benadad: “Aq'ueñon a 

plata, yic'ot a woro, yic'ot a wijñamob, yic'ot ch'iton bʌ a walobilob. 

6Ijc'ʌl che' bajche' ti ili ora mi caj c choc tilel c winicob cha'an mi' tsajiñob a wotot 

yic'ot i yototob a winicob. Mi caj i ch'ʌmbeñon tilel pejtel jini ñuc tac bʌ i c'ʌjñibal”. 
Che' tsi' yʌlʌ Benadad, che'en jini suboñel. 

7Che' jini i rey Israel tsi' pʌyʌ tilel pejtel xñoxob año' bʌ ti Israel. Tsi' subeyob: 

Awilan, Benadad woli' tech leto. Ma'anic tsac letsa c t'an che' bʌ tsi' c'ajtibeyon 
quijñamob, yic'ot calobilob, yic'ot c plata, yic'ot coro, che'en Acab. 

8Pejtelel jini xñoxob yic'ot winicob x'ixicob tsi' jac'ʌyob: Mach ma' wʌc' a t'an. 

Mach yomic ma' jac', che'ob. 

9Jini cha'an Acab tsi' sube jini suboñel i cha'an bʌ Benadad: Yom ma' suben 

Benadad: “Tsa cʌc'ʌ c t'an che' ti ñaxan. Pero jini woli bʌ a c'ajtibeñon wʌle 
ma'anic mi caj i yujtel”. Che' yom mi la' suben, che'en Acab. Jini suboñel tsa' 
sujti i suben i yum chuqui tsi' yʌlʌ Acab. 

10Benadad tsi' cha' choco ti subentel Acab: La' i p'ajoñob c diosob mi ma'anic 

tsa' mejli c jisan Samaria, che'en. 

11Acab jini rey ti Israel tsi' choco majlel i q'uexol i t'an: Yom ma' suben Benadad: 

“¿Yom ba ma' chañ'esan a bʌ che' maxto tsiquilic mi mux i mʌjlel a cha'an?” 
che'en. 

12Tsa' subenti Benadad ili t'an che' woli' jap lembal yic'ot i reyob ya' ti 

lejchempat. Ti ora tsi' cha'le mandar cha'an mi' majlelob jini soldadojob i techob 
guerra ti' contra Samaria. Che'i tsi' meleyob. 

13Awilan juntiquil x'alt'an tsa' c'oti ba'an Acab jini rey ti Israel. Tsi' sube: Jiñʌch 

i t'an lac Yum: “¿Mu' ba a q'uel jini motocña bʌ soldadojob? Mi caj cotsañob ti 
a wenta cha'an mi' yumañetob. Che' jini mi caj a ña'tan joñon a Yumon”, che'en 
lac Yum. Che' tsi' yʌlʌ jini x'alt'an. 

14Acab tsi' c'ajtibe: ¿Majqui mi caj i cha'len guerra yic'otob? che'en. Jini x'alt'an 

tsi' jac'ʌ: Jini ch'iton winicob mu' bʌ i coltañob año' bʌ i ye'tel, che'en. Acab tsi' 
yʌlʌ: ¿Majqui mi caj i tech guerra? che'en. Jini x'alt'an tsi' jac'ʌ: Jatet mi caj a 
tech guerra, che'en. 

15Che' jini Acab tsi' pʌyʌ lujunc'al yic'ot lajchʌntiquil i cha'c'al (232) ch'iton 

winicob. Ti wi'il tsa' tili jini winicob israelob, wucp'ejl mil ti pejtelel. 



623 

 

Chol de Tumbalá Bible 
© Bible Society of Mexico. 

  
 

 

16Benadad woli' jap lembal yic'ot jini lajchʌntiquil i cha'c'al (32) reyob tsa' bʌ i 

temeyob i t'an cha'an mi' coltañob. Che' ti xinq'uiñil tsa' loq'uiyob majlel ti guerra 
i soldadojob Acab. 

17Ñaxan tsa' loq'uiyob ti Samaria jini ch'iton winicob. Tsa' subenti Benadad 

cha'an tsa'ix loq'ui junmojt ti Samaria. 

18Benadad tsi' yʌlʌ: Mi tsa' loq'uiyob tilel cha'an mach yomobic guerra, chucula. 

Mi tsa' loq'uiyob tilel cha'an guerra, chucula. Mach la' tsʌnsañob, che'en. 

19-20Ñaxan tsa' loq'uiyob ti Samaria jini ch'iton winicob. Tsa' majliyob soldadojob 

ti' pat ch'iton winicob. Ti jujuntiquilob tsi' tsʌnsayob i contra. Tsa' puts'iyob jini 
siriajob. Jini israelob tsi' yajñesayob. Benadad jini rey ti Siria tsa' puts'i ti caballo 
yic'ot lamital xc'ʌchta caballojob. 

21Che' jini Acab tsa' c'oti i chucben i caballo yic'ot carreta tac. Tsi' wen jisa jini 

siriajob. 

22Tsa' c'oti jini x'alt'an ba'an Acab. Tsi' sube: Yom ma' wen chajpan a 

soldadojob yic'ot a lumal. Wen ña'tan bajche' yom ma' mel. Che' bajche' ili ora 
ti yambʌ jabil jini rey ti Siria mi caj i cha' tilel i tech guerra ti a contra, che'en. 

23I winicob Benadad tsi' subeyob i yum: I dios israelob mi' yajñel ti bujtʌl tac. 

Jini cha'an tsa' mʌjli i cha'añob. Yom mi lac majlel ti guerra ya' ti joctʌl cha'an 
mi' mʌjlel lac cha'an. 

24Anto yambʌ yom bʌ ma' mel. Chilbeñob i ye'tel jini reyob ti' tojlel soldadojob 

a cha'an. Wa'chocon yambʌ yumʌlob ti' q'uexol cha'an mi' ch'ʌmbeñob i ye'tel. 

25Pʌyʌ tilel yambʌ soldadojob i q'uexolob tsa' bʌ sajtiyob cha'an cha' cabʌlonla 

che' bajche' ti ñaxan. Pʌyʌ tilel jini yujilo' bʌ c'ʌchtʌl ti caballo. Cha' mele carreta 
tac che' bajche' ti ñaxan. Yom mi lac majlel ti guerra ti joctʌl. Che' jini mux i 
mʌjlel lac cha'an, che'ob. Benadad tsi' wen ubibeyob i t'an. Che'ʌch tsi' mele. 

26Ti yambʌ jab Benadad tsi' cha' tempa jini siriajob. Tsi' pʌyʌyob majlel ti Afec 

cha'an mi' techob guerra ti' contra israelob. 

27Jini israelob ja'el tsi' tempayob i bʌ ti mojt ti mojt. Tsoltsolña tsa' caji ti majlel 

jini israelob c'ʌlʌl tsi' tajayob i bʌ yic'ot siriajob. Che' yilalob israelob bajche' 
cha'mojt alʌ chivo ti' tojlel i contrajob, come wen witsilob jini siriajob. 

28I winic Dios tsa' cha' c'oti ba'an Acab jini rey ti Israel. Tsi' sube: Chocbilon tilel 

ti Dios cha'an mic subeñet: “Jini siriajob mi' lon ña'tañob ya' jach mi' yajñel la' 
Yum ti bujtʌl tac. Ma'anic mi' yajñel ti joctʌl tac lon che'ob. Jini cha'an mi caj i 
mʌjlel a cha'an ti' tojlel pejtel jini siriajob cha'an ma' wen ña'tan Dioson”, che'en 
lac Yum. Che' tsi' yʌlʌ x'alt'an. 

29Wucp'ejl q'uin laj bʌ añob jini soldadojob ba' woli' ñajtʌ q'uelob i bʌ. Che' ti' 

wucp'ejlel q'uin tsa' caji jini guerra. Jini israelob tsi' jisayob jo'c'al ti mil siriajob ti 
jump'ejl jach q'uin. 

30I colojbal tsa' majliyob ti puts'el ba'an i ts'ajquil Afec. Pero tsa' yajli i ts'ajquil. 

Tsi' tsʌnsa yambʌ wucp'ejl i cha'c'al mil (27,000). Benadad tsa' puts'i majlel ti 
jump'ejl tejclum ba' tsa' ochi ti' mal jump'ejl otot. 

31I winicob tsi' subeyob Benadad: Tsa'ix la cubi mi' cha'leñob p'untaya jini reyob 

ti Israel. La' lac lʌp coxtal. La' laj cʌch lac bʌ ti lazo, i yejtal i ch'ijiyemlel lac 
pusic'al. Conla ba'an Acab cha'an mi laj q'uel mi mu'to i yʌq'uet ti colel, che'ob. 

32Jini cha'an tsa' majliyob ba'an i rey Israel. Tsi' c'ajtibeyob: Awocolic la' colic 

jini rey Benadad, mach a tsʌnsan, che'ob. Acab tsi' jac'ʌ: ¿Cuxul to ba? Jiñʌch 
queran, che'en. 

33Ora jach jini winicob tsi' ña'tayob ma'anic mi caj i yʌc' ti chʌmel Benadad. Tsi' 

cha' jac'ʌyob ti ora: Cuxul cu a weran Benadad, che'ob. Acab tsi' subeyob: 
Cucula, pʌyʌla tilel, che'en. Che' bʌ tsa' c'oti Benadad, Acab tsi' pʌyʌ letsel ti 
carreta i cha'an. 

34Benadad tsi' sube Acab: Mi caj c cha' aq'ueñet jini tejclum tac tsa' bʌ i 

chilbeyet c tat. Che' ja'el mi mejlel a wa'chocon choñoñibʌl tac ya' ti Damasco 
che' bajche' tsi' mele c tat ti Samaria, che'en. Acab tsi' sube: Mux caj j colet, 
che' jini, che'en. Che' bʌ tsi' temeyob i t'an, Acab tsi' colo. 

35Che' ujtemix iliyi lac Yum tsi' sube juntiquil x'alt'an cha'an mi' suben i pi'ʌl ti 

e'tel cha'an mi' lowe'. Che'ʌch tsi' sube i pi'ʌl, pero ma'anic tsi' jac'ʌ. 

36Jini cha'an jini x'alt'an tsi' sube: Tsa' ñusʌbe i mandar lac Yum. Jini cha'an mi 

caj i tsʌnsañet bajlum che' ma' cʌyon, che'en. Che'ʌch tsa' ujti. Che' bʌ tsa' 
majli, tsi' c'uxu bajlum. 

37Jini x'alt'an tsi' sube yambʌ winic: Lowoyon ti a wespada, che'en. Tsi' jac'ʌ, 

tsi' lowo. 

38Jini x'alt'an tsi' pijta jini rey ya' ti bij. Tsi' mʌc cʌchʌ i wut ti pisil cha'an ma'anic 

mi' cʌjñel. 

39Che' woli ti ñumel jini rey, jini x'alt'an tsi' pejca: C yum, che' bʌ tsajniyon ba' 

wen woli' yujtel guerra, juntiquil soldado tsi' pʌybeyon tilel juntiquil xcʌjchel. Tsi' 
subeyon: “Cʌntʌbeñon jini xcʌjchel ame puts'ic. Mi tsa' puts'i, mi caj a tsʌnsʌntel 
jatet, o mux caj a tojbeñon jo'p'ejl i cha'c'al mil (25,000) peso”, che'en. 

40Pero che' woliyon ti e'tel, tsa' puts'i jini xcʌjchel, che'en x'alt'an. Jini rey tsi' 

jac'ʌ: Jiñʌch a mul. Wersa mi caj a toj, che'en jini rey Acab. 

41Jini x'alt'an tsi' loc'sa jini pisil am bʌ ti' wut. Jini rey tsi' cʌñʌ jiñʌch x'alt'an. 

42Jini x'alt'an tsi' sube: Lac Yum woli' yʌl: “Tsac ña'ta wersa mi caj i chʌmel jini 

winic Benadad. Pero jatet tsa' colo. Jini cha'an wersa mi caj a tsʌnsʌntel ti' 
q'uexol jini winic. A winicob mi caj i tsʌnsʌntelob ti' q'uexol i winicob”, che'en lac 
Yum. Che' tsi' yʌlʌ jini x'alt'an. 

43Jini rey Acab mich' tsa' sujti ti' yotot ya' ti Samaria. Wʌlwʌlña i pusic'al. 

1 Reyes 21 

Acab tsi' chilbe i ts'usubil Nabot 

1Tsa' caji' taj i mul Acab ti' tojlel Nabot ch'oyol bʌ ti Jezreel. An i ts'usubil Nabot 

ya' ti' tojel i yotot jini rey Acab ti Samaria. 

2Acab tsi' sube Nabot: Aq'ueñon a ts'usubil cha'an mic pʌq'ue yan tac bʌ pimel, 

come lʌc'ʌl jach an cotot ti' t'ejl. Mi caj cʌq'ueñet yambʌ a ts'usubil ñumen wem 
bʌ, o mic toj ti taq'uin mi a wom, che'en Acab. 

3Nabot tsi' jac'be Acab: La' i coltañon lac Yum. Ma'anic mi caj cʌq'ueñet i lum c 

ñojte'el, che'en. 

4Wen ch'ijyem jax i pusic'al Acab. Wen mich' tsa' cha' sujti ti' yotot cha'an 

ma'anic tsi' jac'ʌ i chon Nabot jini ch'oyol bʌ ti Jezreel, come tsi' sube: Ma'anic 
mi caj cʌq'ueñet i lum c ñojte'el, che'en. Ma'anix tsi' chʌn c'uxu waj Acab. Tsa' 
majli ti ñoltʌl ti' wʌyib. Tsi' mʌyʌ majlel i wut ti' ñʌc' bojte'. 

5Jezabel, i yijñam, tsa' c'oti ba' ñolol. Tsi' c'ajtibe: ¿Chuqui woli a pensarin? 

¿Chucoch mach a womix we'el? che'en. 

6Acab tsi' jac'be i yijñam: Cha'an ma'anic tsi' jac'ʌ i chombeñon i ts'usubil Nabot 

che' bʌ tsaj c'ajtibe. Tsac sube mi caj cʌq'uen i q'uexol mi yom, pero tsa' jach i 
subeyon: “Ma'anic mi caj cʌq'ueñet c ts'usubil”, che'en. Che' tsi' yʌlʌ Acab. 

7Jezabel tsi' jac'be: ¿Isujm ba i reyet israelob? Ch'ojyen, c'uxu a waj. Tijicñesan 

a pusic'al, come joñon mi caj cʌq'ueñet i ts'usubil Nabot ch'oyol bʌ ti Jezreel, 
che'en. 

8I yijñam Acab tsi' mele jump'ejl carta ti' c'aba' Acab i ñoxi'al. Tsi' yʌq'ue i 

sellojlel. Che' jini tsi' choco majlel jini carta ba'an jini xñoxob yic'ot año' bʌ i ye'tel 
ya' ti' tejclum Nabot. 

9Jezabel tsi' yʌlʌ ti carta: Yom mi la' tem cha'len ch'ajb. Yom mi la' pʌy tilel 

Nabot cha'an mi la' wa'chocon ti' tojlel i pi'ʌlob. 

10La' tilicob cha'tiquil jontol bʌ winicob cha'an mi' jop'beñob i mul Nabot. La' i 

yʌlob ti' tojel i wut: “Tsa'ix a p'aja Dios yic'ot jini rey”. Che' yom mi' yʌlob. Che' 
jini yom mi la' choc loq'uel Nabot ti tejclum cha'an mi la' jul ti xajlel cha'an mi' 
chʌmel, che'en. 

11Jini xñoxob yic'ot jini año' bʌ i ye'tel ti tejclum tsi' jac'beyob i t'an Jezabel che' 

bajche' tsi' subeyob ti jun. 

12Tsi' yʌc'ʌyob i t'an cha'an mi' cha'leñob ch'ajb. Che' jini tsi' pʌyʌyob tilel Nabot 

cha'an mi' wa'chocoñob. 

13Tsa' c'otiyob jini cha'tiquil jontol bʌ winicob. Tsa' buchleyob ti' tojlel i wut 

Nabot. Jini cha'tiquil tsi' yʌlʌyob: Nabot tsi' p'aja Dios. Tsi' p'aja jini rey, che'ob. 
Tsi' pʌyʌyob loq'uel ti jini tejclum. Tsi' juluyob ti xajlel. Che' jini tsa' chʌmi Nabot. 

14Che' bʌ ujtemix iliyi tsi' chocbeyob majlel t'an Jezabel: Chʌmenix Nabot 

cha'an tsa' jujli ti xajlel, che'ob. 

15Che' bʌ tsi' yubi Jezabel chʌmenix Nabot, ti ora jach tsi' sube Acab: Tejchen 

ti ora. Cucu ch'ʌmben i ts'usubil Nabot ch'oyol bʌ ti Jezreel, come chʌmenix i 
yum jini lum mach bʌ yomic i chon, che'en. 

16Che' bʌ tsi' yubi Acab chʌmenix Nabot, ti ora jach tsa' majli i ch'ʌmben i 

ts'usubil cha'an mi' ch'ʌm ti' wenta. 

17-18Pero ti jim bʌ ora lac Yum tsi' pejca jini x'alt'an Elías: Tejchen ti ora. Cucu 

q'uele Acab i rey Israel am bʌ ti Samaria, come ya'ix an ti' ts'usubil jini Nabot. 
Tsa' majli i ch'ʌm ti' wenta. 

19Yom ma' suben ili t'an: “Lac Yum woli' yʌl: Tsa' tsʌnsa winic. Tsa' chilbe i lum. 

Ya' ba' tsi' lembe i ch'ich'el Nabot jini ts'i' ya' talob ts'i' i lembeñet a ch'ich'el 
ja'el”. Che' yom ma' suben, che'en lac Yum. Che'ʌch tsi' mele Elías. 

20Acab tsi' sube Elías: Tsa'ix a cha' tajayon, j contrajet, che'en. Elías tsi' jac'be: 

Tsa' cu c tajayet, come tsa'ix a wʌc'ʌ a bʌ cha'an ma' mel chuqui jontol ti' wut 
lac Yum. 

21Awilan lac Yum mi caj i chocbeñet tilel tsʌts bʌ wocol. Mi caj i wets'et majlel 

che' bajche' misujelʌl. Mi caj i laj jisan pejtel ch'iton bʌ a walobilob año' bʌ ti 
Israel. 

22Lajal mi caj i melbeñet che' bajche' tsi' melbe Jeroboam (i yalobil Nabat), che' 

bajche' tsi' melbe Baasa (i yalobil Ahías) cha'an ti' caj tsa' techbe i mich'ajel lac 
Yum. Tsa' xiq'ui ti mulil jini israelob. 

23Lac Yum tsi' yʌlʌ mi caj i toj i mul Jezabel ja'el. Jini ts'i' mi caj i c'uxben i bʌc'tal 

a wijñam ya' ti Jezreel. 

24Mi caj i c'uxbeñob i bʌc'tal a walobilob mu' bʌ i chʌmelob ti tejclum. Jini xta'jol 

mi caj i c'uxbeñob i bʌc'tal a pi'ʌlob mu' bʌ i chʌmelob ti jochol bʌ lum, che'en 
Elías. 

25Come ti isujm ma'anic yambʌ bajche' Acab tsa' bʌ i yʌc'ʌ i bʌ cha'an mi' mel 

chuqui jontol ti' wut lac Yum, come i yijñam tsi' xiq'ui ti maña jax bʌ i melbal. 

26Wen jontol bajche' tsi' mele. Tsi' ch'ujutesa jini dios tac che' bajche' tsi' 

meleyob jini amorreojob tsa' bʌ i jisayob lac Yum ti' tojlel israelob. 

27Acab tsi' yubibe i t'an Elías. Tsi' jet' tsili i pislel. Tsa' caji i lʌp coxtal ti q'uiñil 

yic'ot ti ac'ʌlel. Tsi' cha'le ch'ajb. Wen ch'ijiyem tsa' caji ti ajñel. 

28Ti jim bʌ ora lac Yum tsi' cha' pejca jini x'alt'an Elías: 

29¿Tsa' ba a q'uele bajche' woli' peq'uesan i bʌ Acab tic tojlel? Cha'an ti' caj tsi' 

peq'uesa i bʌ tic tojlel, ma'anic mi caj cʌq'uen ili wocol che' cuxul to. Mux caj 
cʌq'uen wocol i yalobilob Acab, che'en lac Yum. 

1 Reyes 22 

Micaías tsi' wʌn tsictesa bajche' mi caj i jisʌntel Acab 
(2 Cr. 18.1-34) 

1Uxp'ejl jab ma'anic tsa' ujti guerra ti' tojlelob siriajob yic'ot israelob. 

2Che' ti yuxp'ejlel jab, Josafat, jini rey ti Judá, tsa' jubi majlel ba'an jini rey ti 

Israel. 

3Jini rey ti Israel tsa' caji i suben i yaj e'telob: ¿Mach ba la' wujilic lac cha'añʌch 

jini tejclum Ramot am bʌ ti Galaad? Ma'anic chuqui woli lac wis cha'len cha'an 
mi lac chilben jini rey ti Siria, che'en. 

4Jini cha'an i rey israelob tsi' sube Josafat: ¿A wom ba majlel ti guerra quic'ot 

cha'an mi lac cha' ch'ʌm Ramot am bʌ ti Galaad? che'en. Josafat tsi' jac'ʌ: 
Junlajalonla. C winicob mi mejlel i coltañetob yic'ot j caballo ja'el, che'en. 

5Josafat tsi' yʌlʌ: Ñaxan c'ajtiben lac Yum bajche' yom mi lac mel, che'en. 

6I rey israelob tsa' caji i tempan jumbajc' x'alt'añob. Tsi' c'ajtibeyob: Subeñon mi 

yom mic majlel ti guerra ti' contra Ramot ti Galaad, o mi mach yomic, che'en. 
Jini payxo bʌ x'alt'añob tsi' jac'beyob: Yomcu ma' majlel, come lac Yum mi caj 
i yʌc' ti a c'ʌb, che'ob. 

7Pero Josafat tsi' yʌlʌ: ¿Mach ba anic juntiquil x'alt'an i cha'an lac Yum ilayi 

cha'an mi mejlel laj c'ajtiben? che'en. 

8Jini rey ti Israel tsi' jac'be: Ancu juntiquil x'alt'an i cha'an lac Yum, jiñʌch 

Micaías (i yalobil Imla). Mu'cu mejlel laj c'ajtiben, pero ts'a' mij q'uel jini winic, 
come ti pejtelel ora ma'anic mi' subeñon chuqui wen. Jini jach tsʌts tac bʌ mi' 
subeñon, che'en. Josafat tsi' sube Acab: Mach ma' cha'len t'an che' bajche' jini. 
Pʌyʌ, che'en. 

9Acab tsi' pʌyʌ tilel juntiquil i yaj e'tel. Tsi' sube: Cucu pʌyʌ tilel ti ora Micaías (i 

yalobil Imla), che'en. 

10Ya' buchul Acab i rey israelob temel yic'ot Josafat jujuntiquil ti' buchlib cha'an 

i ye'tel, lʌpbil i cha'añob i pislel rey. Ya' tsa' c'ajpan buchleyob ti' tojel jini patio 
ba' mi' jajts'el trigo ya' ti' ti' tejclum. Pejtelel jini payxo bʌ x'alt'añob tsi' chʌn 
cha'leyob alt'an ti' tojlelob. 

11Jini Sedequías (i yalobil Quenaana) tsi' chajpa cha'ts'ijt xulub melbil bʌ ti tsucu 

taq'uin. Tsi' yʌlʌ: Lac Yum tsi' yʌlʌ: “Ili xulub i yejtalʌch a p'ʌtʌlel ti' contra jini 
siriajob. An i c'ʌjñibal cha'an mi la' laj jisañob”, che'en. 

12Pejtelel jini payxo bʌ x'alt'añob tsi' temeyob i t'an. Tsi' yʌlʌyob: Cucula ti 

Ramot ti Galaad, come mux i mʌjlel a cha'an, come lac Yum tsa'ix i yʌc'ʌ ti la' 
c'ʌb, che'ob. 

13Jini winic tsa' bʌ c'oti i pʌy Micaías tsi' sube: Pejtel jini yambʌ x'alt'añob wen 

uts'at bajche' woliyob ti t'an ti' tojlel jini rey. Jini cha'an yom ma' laj a t'an yic'otob 
cha'an uts'at mi' q'uelet jini rey, che'en. 

14Jini Micaías tsi' jac'be: Joñon mi caj c suben che' bajche' mi' subeñon Dios, 

come mic bʌc'ñan lac Yum, che'en. 

15Che' bʌ tsa' c'oti Micaías ba'an Acab, jini rey tsi' c'ajtibe: ¿Yom ba mic majlel 

ti guerra ya' ti Ramot ti Galaad, o mach ba yomic? che'en. Micaías tsi' pejca ti 
wajal bʌ t'an: Yomcu. Cucu ti guerra, come mi caj i mʌjlel a cha'an, come lac 
Yum mi caj i yʌc' ti a c'ʌb, che'en. 

16Jini rey tsi' sube: ¿Jayyajl yom mic subeñet cha'an ma' tsictesʌbeñon ti isujm 

chuqui tsi' yʌlʌ lac Yum? che'en. 

17Jini x'alt'an Micaías tsi' jac'ʌ: Tsaj q'uele pejtelel jini israelob pam pujquemob 

ti wits che' bajche' tiñʌme' mach bʌ anic i yaj cʌntaya. Tsa cubi i t'an lac Yum: 
“Ma'añobix i yum ili winicob. La'ix cha' sujticob ti' yotot ti' ñʌch'tilel i pusic'al”, 
che'en lac Yum. Che' tsi' yʌlʌ Micaías. 

18I rey israelob tsi' sube Josafat i rey Judá: ¿Mach ba anic tsac subeyet? 

Ma'anic mi' subeñon chuqui uts'at ili winic, jini jach tsʌts bʌ t'an mi' subeñon, 
che'en. 

19Pero Micaías tsi' cha' alʌ: Yom ma' ñich'tʌben i t'an lac Yum. Tsaj q'uele lac 

Yum ya' buchul ti panchan. Pejtelel ya' bʌ añob ti panchan junlajal wa'alob ti' 
ñoj ti' ts'ej. 

20Lac Yum tsi' yʌlʌ: “¿Majqui mi caj i pʌy majlel jini rey Acab cha'an mi' majlel ti 

Ramot ti Galaad cha'an mi' tsʌnsʌntel?” che'en. Tsa' caji' jac'ob ti jujuntiquilob 
ti chajp ti chajp. 

21Juntiquil ángel tsa' tili ti wa'tʌl ti' tojel lac Yum. Tsi' sube: “Joñon mi caj c pʌy 

majlel”, che'en. 

22Lac Yum tsi' c'ajtibe: “¿Bajche' mi caj a pʌy majlel?” che'en. Jini ángel tsi' 

jac'ʌ: “Mi caj cotsan ti' pusic'al i winicob Acab espíritu yujil bʌ lot”, che'en. Jini 
cha'an lac Yum tsi' sube: “Uts'at mi mejlel. Cucu, che' jini. Mele che' bajche' 
wola' ña'tan”, che'en lac Yum. 

23Isujm lac Yum tsi' yotsa ti' pusic'al jini x'alt'añob a cha'an jini espíritu yujil bʌ 

lot. Che' jini lac Yum mi caj i chocbeñet tilel wocol, che'en Micaías. 

24Sedequías (i yalobil Quenaana) tsa' tili i po'ch'in Micaías. Tsi' yʌlʌ: ¿Bajche' 

tsa' mejli i bajñel pejcañet i yEspíritu lac Yum che' ma'anic chuqui tsac wis ubi? 
che'en. 

25Micaías tsi' jac'ʌ: Mu'to caj a q'uel che' mi' yujtel. Ti jim bʌ ora mi caj a wochel 

ti xo'tʌl ti puts'el, che'en. 

26Acab, i rey israelob, tsi' yʌlʌ: Pʌyʌla majlel jini Micaías ba'an jini ajcal Amón 

ya' ba'an calobil Joás. 

27Yom mi la' subeñob: “Jini rey tsi' yʌc'ʌ mandar cha'an mi la' wotsan ti 

mʌjquibʌl. Aq'uen ts'ita' jach chuqui mi' jap chuqui mi' c'ux jinto mic cha' sujtel 
ti uts'at”. Che' yom mi la' suben, che'en Acab. 

28Micaías tsi' jac'ʌ: Mi uts'at ma' cha' sujtel che' ujtemet ti guerra, mi caj la' 

ña'tan che' jini, mach jinic lac Yum tsa' bʌ i pejcayon, che'en. Micaías tsi' yʌlʌ 
ti' tojlel pejtelel jini wa'alo' bʌ: Yom mi la' p'is ti wenta jini tsa' bʌ cʌlʌ, che'en. 

29Pero i rey israelob yic'ot Josafat i rey Judá temel tsa' majliyob ti guerra ti' 

contra Ramot ti Galaad. 

30I rey israelob tsi' sube Josafat: Mi caj c lʌp i pislel soldado che' mic majlel ti 

guerra, pero jatet lʌpʌ a pislel ti rey, che'en. Che' jini mucul jach tsa' majli ti 
guerra Acab i rey israelob. 

31Pero i rey siriajob tsi' yʌq'ue mandar jini lajchʌntiquil i cha'c'al (32) i yum 

soldadojob ti carreta tac: Mach la' cha'len contra yic'ot winicob mi soldadojob 
mi i yumob. Cojach yom ma' tsʌnsan i rey israelob, che'en. 

32-33I yum soldadojob che' bʌ tsi' q'ueleyob ya'an Josafat, tsi' yʌlʌyob: Jiñʌch i 

yum jini israelob, che'ob. Che' bʌ tsa' c'otiyob cha'an mi' contrajiñob, Josafat tsi' 
bʌc' cha'le c'am bʌ oñel cha'an mi' tsictesan i bʌ. Jini cha'an ma'anic chuqui tsi' 
tumbeyob Josafat, come tsi' q'ueleyob mach jinic Acab. 

34Pero juntiquil winic tsi' choco majlel i te'el jalʌjb che' ma'anic tsi' tojbi. Toj tsi' 

taja Acab i rey israelob ya' ba' tsuyul i bujc melbil bʌ ti tsucu taq'uin. Jini rey tsi' 
sube i pi'ʌl woli bʌ i ñijcan carreta: Yom ma' sutq'uin carreta cha'an ma' 
loc'sañon ti guerra, come lojwemonix. Mach chʌn mejlicon, che'en. 

35Ti jim bʌ q'uin che' cabʌl woli' jats'ob i bʌ ti guerra, jini i rey israelob tsa' mejli 

i q'uel jini siriajob ya' bʌ ñʌc buchul ti carreta. Tsa' bejq'ui cabʌl i ch'ich'el. Ya' 
tsa' ts'ʌm cʌle ti mal carreta. 

36-37Che' bʌjlemix jini q'uin, tsa' caji ti ñumel ti' tojlel israelob juntiquil soldado 

tsa' bʌ i yʌlʌ ti c'am bʌ t'an: Cha' sujtenla ti la' wotot ti jujuntiquiletla, come 
chʌmenix jini rey, che'en. Tsi' ch'ʌmbeyob sujtel i bʌc'tal jini rey cha'an mi' 
mucob ti Samaria. 

38Tsi' pocoyob jini carreta ya' ti ja' am bʌ ti Samaria ba' mi' cha'leñob ts'ʌmel 

sts'i'lel bʌ x'ixicob. Tsa' c'oti ts'i' i lemben i ch'ich'el. Che'ʌch tsa' ts'ʌctiyi i t'an 
lac Yum che' bajche' tsi' yʌlʌ. 

39Jini yan tac bʌ i melbal Acab, yic'ot pejtel tsa' bʌ ujti, yic'ot jini otot melbil bʌ ti 

marfil tsa' bʌ i wa'choco, yic'ot pejtel jini tejclum tac tsa' bʌ i wa'choco, laj 
ts'ijbubilix ti' juñilel i reyob israelob. 

40Ya' tsa' mujqui Acab ba' tsa' mujquiyob i ñojte'elob. Tsa' caji i cha'len yumʌl 

Ocozías i yalobil Acab. 

I yumʌntel Josafat 
(2 Cr. 20.31-37) 

41Wolix i majlel ti chʌmp'ejl jab i yumʌntel Acab jini rey ti Israel che' bʌ tsa' 

wa'choconti ti rey Josafat (i yalobil Asa) ya' ti Judá. 

42Anix jo'lujump'ejl i cha'c'al (35) i jabilel Josafat che' bʌ tsa' caji ti yumʌl. Tsi' 

cha'le yumʌl ya' ti Jerusalén jo'p'ejl i cha'c'al (25) jab. I ña' jiñʌch Azuba (i yalobil 
Silhi). 

43Josafat tsi' mele chuqui wen che' bajche' Asa i tat. Tsi' jac'be i t'an lac Yum. 

Pero ma'anic tsi' jisa i yotlel tac dioste' ya' ti bujbujtʌl. Jini winicob x'ixicob tsi' 
chʌn tsʌnsayob alʌc'ʌl tac. Tsi' puluyob pom ya' ti bujbujtʌl. 

44Josafat tsi' teme i t'an yic'ot jini rey ti Israel. 

45Ts'ijbubil ti' juñilel i reyob Judá pejtel chuqui tsa' ujti ti' yumʌntel Josafat, yic'ot 

jini guerra tac. 

46Josafat tsi' choco loq'uel ti jini lum pejtel jini winicob mu' bʌ i laj bʌ pi'leñob i 

bʌ, mach bʌ anic tsa' chojquiyob loq'uel che' woli ti yumʌntel Asa i tat. 

47-48Ma'anic i rey jini año' bʌ ti Edom. An jach i gobernador am bʌ ti' wenta 

Josafat. Josafat tsi' mele cabʌl colem barco tac cha'an mi' majlel i cuch tilel oro 
loq'uem bʌ ti Ofir. Pero ma'anic tsa' c'oti tac, come tsa' laj jejmi barco ya' ti Ezión 
Geber. 

49Ocozías (i yalobil Acab) tsi' sube Josafat: La' majlicob c winicob yic'ot a 

winicob cha'an temel mi' majlelob ti colem barco tac, che'en. Pero Josafat 
ma'anic tsi' jac'ʌ. 

50Tsa' chʌmi Josafat. Tsa' mujqui ba' muculob i ñojte'elob ya' ti' tejclum David. 

Joram i yalobil tsi' ch'ʌmbe i ye'tel. 

I yumʌntel Ocozías ti Israel 

51Che' ti' wuclujump'ejl (17) jab i yumʌntel Josafat ti Judá, tsa' wa'choconti 

Ocozías (i yalobil Acab) ti rey ti Israel. Tsi' cha'le i yumʌntel ya' ti tejclum i c'aba' 
Samaria. 

52Ocozías tsi' mele chuqui jontol ti' wut lac Yum. Lajal tsi' mele che' bajche' i tat 

i ña', che' bajche' Jeroboam (i yalobil Nabat), tsa' bʌ i xiq'ui ti mulil jini israelob. 

53Ocozías tsi' ch'ujutesa Baal. Tsi' techbe i mich'ajel lac Yum i Dios Israel che' 

bajche' tsi' mele i tat. 

2 Reyes 

2 Reyes 1 

Tsa' chʌmi Ocozías 

1Che' chʌmenix Acab, jini moabob tsa' caji' contrajiñob Israel. Tsi' cʌyʌ i yʌc'ob 

i tojoñel. 

2Tsa' yajli Ocozías ya' ti' ventanajlel i yotot am bʌ ti' cha'lajmlel. Tsa' wen lojwi. 

Ya'an i yotot ti Samaria. Tsi' choco majlel i winicob ti Ecrón ba'an Baalzebub i 
dios cha'an mi' c'ajtiben mi mu'to i lajmel. 

3Pero i yángel lac Yum tsi' sube jini x'alt'an Elías: Cucu taja i winicob jini rey 

chumul bʌ ti Samaria. Subeñob: “Lac Yum tsi' yʌlʌ: ¿Mach ba anic Dios ti 
Israel? ¿Chucoch mi la' majlel la' pejcan Baalzebub, i dios Ecrón? 

4-5Jini cha'an ma'anix mi caj i chʌn tejchel jini rey ti' wʌyib. Wersa mi caj i 

chʌmel”, che'en lac Yum. Che' yom ma' subeñob, che'en. Jini cha'an Elías tsa' 
majli i subeñob. I winicob Ocozías tsa' cha' sujtiyob ba'an i rey. ¿Chucoch tsa' 
cha' sujtiyetla ti ora? che'en jini rey. 

6I winicob tsi' yʌlʌyob: Tsac taja lojon juntiquil ya' ti bij. Tsi' subeyon lojon: “Cha' 

sujtenla ba'an jini rey tsa' bʌ i chocoyetla tilel. Subenla: Lac Yum Dios woli' yʌl: 
¿Chucoch woli a pejcan Baalzebub i dios Ecrón? ¿Mach ba anic Dios ti Israel? 
Jini cha'an ma'anix mi caj a chʌn tejchel ti a wʌyib. Wersa mi caj a chʌmel, 
che'en lac Yum”. Che' tsi' subeyon lojon jini winic, che'ob. 

7Jini rey tsi' c'ajtibeyob: ¿Bajche' yilal jini winic tsa' bʌ la' taja? che'en. 

8Tsi' jac'ʌyob: Jiñʌch winic am bʌ cabʌl i tsutsel, cʌchbil ti' cajchiñʌc' melbil bʌ 

ti pʌchi, che'ob. Jini rey tsi' yʌlʌ: Cujil jiñʌch x'alt'an Elías, che'en. 

9Jini rey tsi' choco majlel lujuntiquil i yuxc'al (50) soldadojob yic'ot i yum cha'an 

mi' chucob Elías. Tsi' tajayob ya' ba' buchul ti bujtʌl. I yum soldadojob tsi' sube 
Elías: Jatet x'e'telet i cha'an Dios. Jini rey tsi' yʌc'ʌ mandar. Wersa ma' majlel 
quic'ot lojon, che'en. 

10Pero Elías tsi' yʌlʌ: Mi x'e'telon i cha'an Dios, la' loq'uic c'ajc ti panchan cha'an 

mi' jisañetla, che'en. Ti ora tsa' loq'ui tilel chajc. Tsi' laj jisayob. 

11Ti wi'il jini rey tsi' cha' choco majlel yambʌ lujuntiquil i yuxc'al soldadojob yic'ot 

i yum. Jini yumʌl tsi' sube Elías: Jatet x'e'telet i cha'an Dios. Jini rey tsi' yʌc'ʌ 
mandar. Wersa mi caj a majlel quic'ot lojon ti ora, che'en. 

12Elías tsi' yʌlʌ: Mi x'e'telon i cha'an Dios, la' loq'uic c'ajc ti panchan cha'an mi' 

jisañetla, che'en. Ti ora tsa' loq'ui tilel chajc. Dios tsi' laj jisayob. 

13Jini rey tsi' cha' choco majlel yambʌ lujuntiquil i yuxc'al soldadojob yic'ot i yum. 

Che' bʌ tsa' c'otiyob, i yum soldadojob tsi' ñocchoco i bʌ ti' tojlel Elías. Tsi' sube: 

Jatet x'e'telet i cha'an Dios. Ti wocol t'an mij c'ajtibeñet, p'untañon lojon. 
Pʌsbeñon lojon i yutslel a pusic'al, yic'ot ili lujuntiquil i yuxc'al a winicob. 

14Come cha'yajl tsa' loq'ui c'ajc ti panchan. Tsi' jisa jini cha'mojt soldadojob 

yic'ot i yumob. Jini cha'an a wocolic p'untañon lojon, che'en. 

15Che' jini, i yángel lac Yum tsi' sube Elías: Yom ma' majlel a wic'ot ili winicob. 

Mach a bʌc'ñañob, che'en. Jini cha'an Elías tsa' majli ba'an jini rey Ocozías. 

16Elías tsi' sube jini rey: Tsi' yʌlʌ lac Yum Dios: “Tsa' choco majlel a winicob 

ba'an jini Baalzebub i dios Ecrón. Jini cha'an ma'anix mi caj a chʌn tejchel ti a 
wʌyib wʌ' ba' ñololet. Wersa mi caj a chʌmel”. Che'ʌch tsi' yʌlʌ lac Yum, che'en 
Elías. 

17Tsa' chʌmi Ocozías rey bʌ ti Israel che' bajche' tsi' yʌlʌ Elías cha'an mi' 

ts'ʌctiyel i t'an lac Yum. Tsa' caji i cha'len i yumʌntel Joram, i yeran Ocozías, 
come ma'anic ch'iton bʌ i yalobil Ocozías. Tsi' teche i ye'tel Joram che' woli' 
majlel ti' cha'p'ejlel jab i yumʌntel Joram i yalobil Josafat ya' ti Judá. 

18Ts'ijbubil ya' ti' juñilel i reyob Israel pejtelel i melbal jini rey Ocozías. 

2 Reyes 2 

Tsa' pʌjyi letsel Elías ti panchan 

1Lac Yum tsi' ña'ta c'otemix i yorajlel cha'an mi' pʌy letsel Elías ti panchan ti 

sutujt ic'. Tsa' loq'uiyob ti Gilgal Elías yic'ot Eliseo. 

2Elías tsi' sube Eliseo: Cʌlejen ilayi, come lac Yum tsi' subeyon majlel ti Betel, 

che'en. Eliseo tsi' yʌlʌ: Ti' c'aba' jini cuxul bʌ lac Yum mic subeñet ma'anic mi 
caj j cʌyet che' cuxulet to, che'en. Jini cha'an temel tsa' majliyob ti Betel. 

3Tsa' loq'uiyob ti Betel ch'iton x'alt'añob cha'an mi' pejcañob Eliseo: ¿Tsa' ba a 

wubi? Lac Yum mi caj i pʌy letsel a yum, che'ob. Eliseo tsi' jac'ʌ: Tsa' cu, 
ch'ʌbixla, che'en. 

4Elías tsi' sube Eliseo: Poj cʌlejen ila ti Betel, come lac Yum tsi' chocoyon majlel 

ti Jericó, che'en. Eliseo tsi' yʌlʌ: Ti' c'aba' jini cuxul bʌ Dios ma'anic mi caj j 
cʌyet, che'en. Jini cha'an temel tsa' majliyob ti Jericó. 

5Tsa' loq'uiyob ti Jericó ch'iton x'alt'añob cha'an mi' pejcañob Eliseo: ¿Tsa' ba 

a wubi? Lac Yum mi caj i pʌy letsel Elías, che'ob. Eliseo tsi' jac'ʌ: Tsa' cu, 
ch'ʌbixla, che'en. 

6-7Elías tsi' cha' sube Eliseo: A wocolic cʌlejen ilayi, come lac Yum woli' chocon 

majlel ti Jordán ja', che'en. Eliseo tsi' yʌlʌ: Ti' c'aba' jini cuxul bʌ Dios, ma'anic 
mi caj j cʌyet cha'an ma' bajñel cha'len xʌmbal, che'en. Jini cha'an temel tsa' 
majliyob ti Jordán ja'. Che' bʌ tsa' majliyob, tsi' tsajcayob majlel lujuntiquil i 
yuxc'al (50) ch'iton x'alt'añob. Tsa' ñajti wa' cʌleyob i q'uelob Elías yic'ot Eliseo 
ya' ti' ti' Jordán ja'. 

8Elías tsi' ch'ʌmʌ i bʌjq'uil. Tsi' pʌcula. Tsi' c'ʌñʌ i jats' jini ja'. Che' jini tsi' t'oxo i 

bʌ jini ja'. Tsa' c'axiyob ba' tiquin. 

9Che' c'axemobix ti ja', Elías tsi' sube Eliseo: C'ajtibeñon chuqui yom mic 

melbeñet che' wʌ'to añon, come lac Yum mi caj i pʌyon majlel, che'en. Eliseo 
tsi' jac'ʌ: Aq'ueñon i p'ʌtʌlel quespíritu lajal bajche' a cha'an, pero cha'yajl i 
ñumel com, che'en. 

10Elías tsi' jac'ʌ: Wocol jini woli bʌ a c'ajtin, pero mi tsa' q'ueleyon ba' ora mic 

pʌjyel majlel, mux a wʌq'uentel. Mi ma'anic tsa' q'ueleyon, ma'anic mi caj a 
wʌq'uentel, che'en. 

11Che' temel woliyob ti xʌmbal, woliyob ti t'an. Ti ora tsa' jubi tilel carreta tujc'ʌbil 

bʌ i cha'an caballo, che' yilal bajche' c'ajc. Ya' tsa' c'oti ti' yojlilob. Che' jini tsa' 
t'oxleyob. Jini sutujt ic' tsi' pʌyʌ majlel Elías ti panchan. 

12Che' bʌ tsi' can q'uele Eliseo, c'am tsi' cha'le t'an: C tat, c tat. Awilan i carreta 

Israel yic'ot xñijca carretajob, che'en. Tsa' sʌc jili. Ma'anix tsi' chʌn q'uele. Tsi' 
ch'ʌmʌ i bʌjq'uil. Tsi' jet' tsili ti ojlil. 

Eliseo tsi' ch'ʌmbe i ye'tel Elías 

13-14Tsi' lotbe i bʌjq'uil Elías tsa' bʌ yajli ti lum. Che' jini tsa' cha' majli ti' ti' Jordán 

ja'. Tsi' c'ʌñʌ i bʌjq'uil Elías cha'an mi' jats' jini ja'. Tsi' yʌlʌ: ¿Baqui an lac Yum 
i Dios Elías? che'en. Che' bʌ tsi' jats'ʌ jini ja', tsi' t'oxo i bʌ. Che' jini tsa' c'axi 
Eliseo. 

15Che' bʌ tsi' q'ueleyob jini ch'iton x'alt'añob ch'oyolo' bʌ ti Jericó, tsi' yʌlʌyob: 

Tsa'ix cʌybenti Eliseo i ch'ujlel Elías, che'ob. Tsa' c'oti i tajob. Tsi' ñocchocoyob 
i bʌ ti' tojlel. 

16Tsi' yʌlʌyob: Wʌ'an quic'ot lojon lujuntiquil i yuxc'al ch'ejl bʌ winicob. Yom ma' 

wʌc' a t'an cha'an mi' majlel i sʌclañob a yum Elías. Tic'ʌl mi lac Yum tsi' pʌyʌ 
majlel Elías ya' ti chan bʌ wits o mi ya' ba' japal lum, che'ob. Pero Eliseo tsi' 
yʌlʌ: Mach la' chocob majlel, che'en. 

17Pero jini winicob wersa tsi' chʌn xiq'uiyob. Che' jini tsa' caji i yubin quisin 

Eliseo. Jini cha'an tsi' jac'beyob: Chocoyob majlel che' jini, che'en. Jini cha'an 
tsa' majliyob jini lujuntiquil i yuxc'al winicob. Uxp'ejl q'uin tsi' lon ñopoyob i 
sʌclan, pero ma'anic tsi' tajayob. 

18Ya'to an Eliseo ti Jericó che' bʌ tsa' sujtiyob. Tsi' subeyob: ¿Mach ba anic 

tsac subeyetla mach yomic mi la' majlel? che'en. 

19Jini año' bʌ i ye'tel ti Jericó tsa' c'oti i subeñob Eliseo: Wen uts'atax ili tejclum 

ba' chumulon lojon che' bajche' ma' q'uel wʌle, pero jini ja' mach wenic. Jini 
cha'an woli' chocob i yalobilob jini x'ixicob che' maxto i yorajlelic mi' yilan 
pañimil, che'ob. 

20Eliseo tsi' subeyob: Ch'ʌmbeñonla tilel jump'ejl tsiji' bʌ poc'. Ya' ti' mal yom mi 

la' wotsan ats'am, che'en. Tsi' ch'ʌmbeyob tilel. 

21Tsa' majli Eliseo ti' jol jini ja'. Tsi' yotsa ats'am. Tsi' yʌlʌ: Lac Yum tsa'ix i 

wen'esa ili ja'. Ma'anix i chʌmel. Ma'anix mi caj i chocob i yalobilob cha'an ti' caj 
jini ja', che'en. 

22Wen uts'at tsa' cʌle jini ja' che' bajche' tsi' yʌlʌ jini x'alt'an Eliseo. 

23Tsa' loq'ui ti Jericó, tsa' majli ti Betel. Che' woli to ti xʌmbal majlel, tsi' taja 

ch'itoñob ch'oyolo' bʌ ti Betel. Tsa' caji' wajleñob cha'an ma'anic i tsutsel i jol. 

24Eliseo tsi' sutq'ui i wut cha'an mi' q'uelob. Tsi' subeyob ti' c'aba' lac Yum mi 

caj i tajob wocol. Tsa' bʌc' loq'ui tilel ti mate'el cha'cojt ña' oso. Tsi' jisayob 
cha'tiquil i yuxc'al (42) ch'itoñob. 

25Eliseo tsa' loq'ui ya'i; tsa' majli ti wits i c'aba' Carmelo. Ti wi'il tsa' cha' sujti ti 

Samaria. 

2 Reyes 3 

I yumʌntel Joram ti Israel 

1Joram, i yalobil Acab, tsa' caji i tech i yumʌntel ti' tojlel israelob, che' woli' majlel 

ti waxʌclujump'ejl (18) jab i ye'tel Josafat rey bʌ ti Judá. Lajchʌmp'ejl jab tsi' 
cha'le i yumʌntel Joram ya' ti Samaria. 

2Wen jontol jini Joram, pero ñumen jontol i tat i ña', come Joram tsi' loc'sa i 

yejtal Baal tsa' bʌ i wa'choco i tat. 

3Pero lajal tsi' mele che' bajche' Jeroboam i yalobil Nabat, come tsi' xiq'ui jini 

israelob cha'an mi' ch'ujutesañob dioste' tac. 

Eliseo tsi' wʌn subu mi caj i jisʌntel Moab 

4Jini rey Mesa am bʌ ti Moab wen yujil i cosʌntel tiñʌme'. Ti jujump'ejl jab wersa 

tsi' chocbe majlel joc'al mil alʌ tiñʌme' jini rey ti Israel, yic'ot i tsutsel joc'al mil 
tat tiñʌme', jiñʌch i tojoñel. 

5Che' bʌ tsa' chʌmi Acab, jini rey ti Moab tsa' caji i chañ'esan i bʌ ti' tojlel 

israelob. Mach chʌn yomix i yʌc' i tojoñel. 

6-8Jini cha'an Joram tsa' caji i tempan pejtelel jini soldadojob israelob. Tsi' 

chocbe majlel t'an jini Josafat rey bʌ ti Judá. Tsi' sube: Jini rey ti Moab woli' 
contrajiñon. Awocolic la' coltañon ti guerra ti' contra Moab, che'en. Jini rey ti 
Judá tsi' jac'ʌ: Talon cha'an mij coltañet, come lac pi'ʌlʌch lac bʌ. Mi cʌq'ueñet 
pejtelel c winicob yic'ot j caballo tac cha'an mi' coltañetob. Subeñon baqui yom 
mi lac majlel ti guerra, che'en Josafat. Jini rey ti Israel tsi' jac'ʌ: Ya' yom mi lac 
ñumel majlel ti' bijlel colem bʌ i tiquiñal lum am bʌ ti Edom, che'en Joram. 

9Jini cha'an tsa' loq'uiyob ti guerra jini israelob, yic'ot jini año' bʌ ti Judá, yic'ot 

jini año' bʌ ti Edom ja'el. Tsi' cha'leyob xʌmbal wucp'ejl q'uin ya' ti colem bʌ i 
tiquiñal lum. Tsa' jiliyob i ya'al jini xguerrajob. Ma'anix ja' cha'an i yʌlac'ob ja'el. 

10Joram jini rey bʌ ti Israel c'am tsi' yʌlʌ: Mach cha'leyajix. ¿Tsa' ba i pʌyʌyonla 

tilel lac Yum cha'an mi' yʌc'onla ti' c'ʌb jini moabob? che'en. 

11Josafat tsi' jac'ʌ: ¿Mach ba anic ilayi juntiquil x'alt'an i cha'an lac Yum mu' bʌ 

mejlel i coltañonla? che'en. Juntiquil winic israel bʌ tsi' jac'ʌ: Wʌ'an Eliseo i 
yalobil Safat, jini tsa' bʌ i tem cha'le e'tel yic'ot Elías, che'en. 

12Josafat tsi' jac'ʌ: Uts'at Eliseo. Mi mejlel i subeñonla i t'an lac Yum, che'en. 

Jini cha'an tsa' majli i pejcañob Eliseo jini uxtiquil reyob, i rey israelob, yic'ot i 
rey Judá, yic'ot i rey Edom. 

13Eliseo tsi' sube i rey israelob: ¿Chucoch ma' tilel a pejcañon? Cucu ba'an jini 

xlot bʌ x'alt'añob tsa' bʌ i ñopoyob a tat a ña', che'en. Joram i rey israelob tsi' 
yʌlʌ: Mach che'ic yom come jiñʌch lac Yum tsa' bʌ i pʌyʌyon lojon tilel cha'an 
mi' jisañon lojon ti' c'ʌb jini moabob, che'en. 

14Eliseo tsi' jac'ʌ: Cuxul Dios mu' bʌ c Yuman. Machic wʌ'an Josafat i rey Judá, 

ma'anic mic p'iset ti wenta. 

15Wʌle pʌybeñon tilel juntiquil yujil bʌ i ñijcʌntel música, che'en. Tsa' tili juntiquil 

i ñijcan. Che' bʌ woli' ñijcʌntel música, lac Yum tsi' pejca Eliseo. Eliseo tsi' yʌlʌ: 

16-17Mi' yʌl lac Yum: “Piquila cabʌl bej yoc ja' ila ti colem bʌ i tiquiñal lum ba' mi 

mejlel i tempʌyel ja'. Ma'anic mi caj la' wubin ic', mi ja'al, pero ili joctʌl mi caj i 
bujt'el ti ja'. Mi caj la' jap jatetla yic'ot la' wʌlac'”, che'en. 

18Cabʌl to mi caj i pʌsbeñetla i yutslel i pusic'al lac Yum Dios. Mi caj i yʌc' ti la' 

c'ʌb jini moabob. 

19Mi caj la' jisan pejtelel p'ʌtʌl tac bʌ i tejclum yic'ot wen melbil bʌ i bijlel, yic'ot 

pejtelel wen tac bʌ te', yic'ot i yajñib i ya'al. Mi caj la' lu' ts'ibubeñob i lumal ti 
xajlel, che'en Eliseo. 

20Ti yijc'ʌlal che' bʌ tsa' sʌc'a pañimil, che' ti' yorajlel jini majtañʌl, tsa' caji i 

q'uelob wolix i loq'uel tilel ja' ya' ti' bijlel Edom. Pejtel jini lum tsa' bujt'i ti ja' ba' 
tsi' piquiyob. 

21Jini año' bʌ ti Moab tsi' yubiyob talob uxtiquil reyob ti guerra. Ti ora jach tsi' 

tempayob i bʌ pejtel winicob yujilo' bʌ i c'ʌñol espada. Tsa' majli i tsolob i bʌ ya' 
ba' jaxʌl i lumal. 

22Che' ti wen sʌc'ajel tsa' caji ti ts'ʌjyel q'uin ya' ti ja'. Jini año' bʌ ti Moab tsi' 

ñajtʌ q'ueleyob jini ja'. Che' yilal bajche' ch'ich'. 

23Tsi' yʌlʌyob: Jiñʌch ch'ich'. Jini reyob tsa'ix sujti i wʌlʌc tsʌnsañob i bʌ. Jini 

cha'an conla wʌle cha'an mi lac ch'ʌmbeñob i chubʌ'an, che'ob. 

24Pero che' bʌ tsa' c'otiyob ba' tempʌbilob jini israelob, jini israelob tsa' loq'uiyob 

ti ora cha'an mi' tsʌnsañob jini moabob. Tsa' puts'iyob jini loq'uemo' bʌ ti Moab. 
Pero jini israelob tsi' yajñesayob majlel c'ʌlʌl ti' lumal Moab. 

25Tsi' jisayob jini tejclum tac. Tsi' ts'ibubeyob jini wen bʌ lum ti xajlel. Tsi' laj 

mʌcbeyob i bijlel tac i ya'al. Tsi' sec'beyob wen tac bʌ i te' yujil bʌ ac'ol i wut. 
Tsi' laj jisayob. Cojax tsa' cʌle jini tejclum Kir Hareset. Pero ti wi'il tsi' jisayob 
ja'el. 

26Jini rey ti Moab tsi' q'uele wolix i mʌjlel i cha'an i contrajob. Tsi' pʌyʌ tilel 

jo'lujunc'al i cha'bajc' (700) winicob wen yujilo' bʌ i c'ʌñol espada cha'an mi' 
wersa ñumelob ba'an i rey Edom, pero ma'anic tsa' mejliyob. 

27Jini cha'an i rey Moab tsi' pʌyʌ tilel jini ñoj ascuñʌl bʌ i yalobil i tilel bʌ mi' 

yochel ti rey ti' q'uexol i tat. Tsi' tsʌnsa cha'an majtañʌl ti' pam jini chan bʌ ts'ajc. 
Tsa' toj sajtiyob i pusic'al jini israelob che' bʌ tsi' ñajtʌ q'ueleyob ili leco bʌ i 
melbal. Tsa' cajiyob ti sujtel ti' lumal. 

2 Reyes 4 

Jini aceite i cha'an bʌ meba' x'ixic 

1I yijñam juntiquil x'alt'an tsa' c'oti i pejcan Eliseo. Tsi' yʌlʌ: Tsa'ix chʌmi c 

ñoxi'al. Che' cuxul to tsi' wen bʌc'ña lac Yum Dios. Che' bʌ tsa' chʌmi, an i bet. 
Tsa' tili i yum jini taq'uin cha'an mi' c'ajtin. Mi ma'anic mic tojben, mi caj i pʌy 
majlel jini cha'tiquil calobil ti' mozo, che'en. 

2Eliseo tsi' yʌlʌ: Subeñon chuqui a wom mic melbeñet. ¿Bajche' to c'amel an i 

bʌl la' ñʌc' ti la' wotot? che'en. Jini meba' x'ixic tsi' jac'ʌ: Ma'anic chuqui an c 
cha'an, cojach jump'ejl p'ejt olivo aceite, che'en. 

3Eliseo tsi' sube: Cucu ba'an a pi'ʌlob. C'ajtibeñob p'ejt ti majan. Yom ma' 

tempan cabʌl jochol bʌ p'ejt. 

4Che' ma' sujtel ti a wotot, ochen ti mal yic'ot a walobilob. Ñup'u i ti'. Otsan jini 

aceite a cha'an ti jochol bʌ p'ejt. Che' mi' bujt'el jujump'ejl p'ejt, yom ma' lot, 
che'en Eliseo. 

5Che'ʌch tsi' mele jini x'ixic. Jini ch'iton bʌ i yalobilob tsi' ch'ʌmbeyob tilel jochol 

tac bʌ p'ejt. Jini x'ixic tsi' yotsa aceite ti jujump'ejl p'ejt. 

6Che' laj bujt'emix jini p'ejt, tsi' sube i yalobilob: Ch'ʌmbeñon tilel yambʌ p'ejt, 

che'en. Tsi' yʌlʌyob: Ma'anix yambʌ p'ejt, che'ob. Che' jini tsa' lajmi ti p'ojlel jini 
aceite. 

7Jini xmeba' tsa' majli i suben jini x'alt'an chuqui tsa' ujti. Eliseo tsi' sube: Cucu 

choño jini aceite cha'an ma' tojben i bet a ñoxi'al. I tojol jini aceite mi caj i jastʌyel 
cha'an ma' c'ʌn jatet yic'ot a walobilob, che'en. 

Eliseo yic'ot x'ixic ch'oyol bʌ ti Sunem 

8Ti jump'ejl q'uin tsa' majli Eliseo ti Sunem. Ya'an juntiquil wen chumul bʌ x'ixic. 

Jini x'ixic tsi' pʌyʌ ochel ti we'el ya' ti' yotot. Che' bajche' jayjayajl tsa' ñumi ya'i 
tsa' ochi ti we'el. 

9Jini x'ixic tsi' sube i ñoxi'al: Cujil jiñʌch ch'ujul bʌ x'etel i cha'an Dios jini winic 

mu' bʌ i ñumel ilayi. 

10La' lac chajpʌben i mal otot ya' ti' cha'lajmlel cha'an ya' mi' julel i c'aj i yo. La' 

laj c'axtesʌben wʌyibʌl yic'ot mesa, yic'ot buchlibʌl, yic'ot candil. Che' mi' jijlel ti 
la cotot, ya' mi mejlel i c'aj i yo, che'en. 

11Junyajl che' woli' ñumel Eliseo, tsa poj jal'a cha'an mi' c'aj i yo ba' chajpʌbil. 

12Eliseo tsi' sube i yaj e'tel i c'aba' Giezi: Pʌyʌ tilel jini x'ixic, che'en. Che' bʌ tsa' 

pʌjyi jini x'ixic, tsa' tili ba'an jini x'alt'an. 

13Eliseo tsi' sube jini x'e'tel i cha'an: Suben ili x'ixic: “Wʌle tsa'ix a wen mele ili 

ñuc bʌ e'tel tic tojlel lojon. Tsa' pʌsbeyon i yutslel a pusic'al. Jini cha'an subeñon 
lojon chuqui mi mejlel cʌq'ueñet lojon. ¿Am ba chuqui mi mejlel j c'ajtiben lojon 
jini rey yic'ot jini capitán cha'an soldadojob?” che'en. Jini x'ixic tsi' jac'be: 
Ma'anic chuqui anto yom c cha'an ti' tojlel c pi'ʌlob, che'en. 

14Eliseo tsi' c'ajtibe Giezi: ¿Chuqui mi mejlel la cʌq'uen? che'en. Giezi tsi' jac'ʌ: 

Ma'anic i yalobil ili x'ixic. Wen ñoxix i ñoxi'al, che'en. 

15Eliseo tsi' sube Giezi: Cha' pʌyʌ tilel jini x'ixic, che'en. Giezi tsa' cha' majli i 

pʌy tilel jini x'ixic. Che' bʌ tsa' cha' c'oti, ya' jax tsa' wa'le ya' ti' ti' jini tsalʌl. 

16Eliseo tsi' sube: Che' bajche' ili ora ti yambʌ jab, mi caj a mec' a walobil, 

che'en. Jini x'ixic tsi' yʌlʌ: Mach a lotiñon, c yum. I winiquet Dios, che'en. 

17Awilan jini x'ixic tsa' caji i cʌntan i yalobil. Tsi' yila pañimil che' bajche' tsi' sube 

Eliseo. 

18Che' ñuquix jini ch'iton tsa' majli yic'ot i tat ba' woliyob ti c'ajbal. 

19Jini ch'iton tsa' caji i suben i tat: Wen c'uxix c jol. Wen c'ux, che'en. I tat tsi' 

sube jini x'e'tel i cha'an: Cuchbeñon majlel calobil ba'an i mamá, che'en. 

20Tsi' cuchu majlel. I mamá tsi' meq'ue c'ʌlʌl tsa' chañ'a q'uin. Che' xinq'uiñilix, 

tsa' chʌmi jini ch'iton. 

21Ti ora jach tsa' letsi majlel jini x'ixic ba'an i wʌyib jini x'e'tel i cha'an lac Yum 

Dios. Ya' tsi' ñolchoco jini ch'iton. Tsi' ñup'u i ti' tsalʌl. Tsa' loq'ui majlel. 

22Tsi' choco ti pʌyol i ñoxi'al. Tsi' sube: Awocolic chocbeñon tilel winic yic'ot 

burro. Come mi caj c majlel ti ora cha'an mic pejcan jini x'alt'an i cha'an lac Yum 
Dios. Mu' jach c cha' sujtel wʌle, che'en. 

23I ñoxi'al tsi' jac'be: ¿Chucoch ma' majlel a q'uel wʌle? Mach i yorajlelic 

q'uiñijel, mach i yorajlelic c'aj o, che'en. Pero jini x'ixic tsi' yʌlʌ: La' majlicon come 
che'ʌch yom, che'en. 

24Che' chajpʌbilix jini burro tsi' sube jini winic: Conla ti ajñel. Mach yomic ma' 

cʌy xʌmbal jinto che' mic subeñet, che'en. 

25Che' jini tsa' majli jinto tsa' c'oti ya' ba'an i winic Dios ya' ti wits i c'aba' 

Carmelo. Eliseo tsa' caji i q'uel che' ñajt to i tilel. Ti ora tsi' sube Giezi i yaj e'tel: 
Ixix tilel jini x'ixic ch'oyol bʌ ti Sunem, che'en. 

26Cucu taja tilel. C'ajtiben mi uts'at an yic'ot i ñoxi'al yic'ot i yalobil, che'en. Che' 

bʌ tsa' c'oti Giezi ba'an jini x'ixic, tsi' c'ajtibe. Jini x'ixic tsi' yʌlʌ: Uts'at cu, che'en. 

27Che' bʌ tsa' c'oti ba'an Eliseo, tsi' ñocchoco i bʌ cha'an mi' mec'ben i yoc. 

Pero tsa' tili Giezi cha'an mi' tic'. Eliseo tsi' sube: La' to ajnic, come wen ch'ijiyem 
jax i pusic'al. Lac Yum ma'anic tsi' tsictesʌbeyon i wocol, che'en. 

28Jini x'ixic tsa' caji ti uq'uel. Tsi' yʌlʌ: ¿Tsa' ba j c'ajtibeyet calobil? ¿Mach ba 

anic tsac subeyet mach yomic ma' lon aq'ueñon c pijtan jini tijicña bʌ? che'en. 

29Eliseo tsi' sube Giezi i yaj e'tel: Chajpan a bʌ cha'an ma' majlel ti ajñel. Ch'ʌmʌ 

majlel jini c barate' a wic'ot. Mi tsa' taja winic ti bij mach a pejcan. Mi an majqui 
mi' yʌq'ueñet cortesía ti bij, mach a jac'ben. Che' c'otemetix yom ma' wʌc' jini 
barate' ti' wut jini ch'iton, che'en. 

30I ña' jini ch'iton tsi' sube Eliseo: Ti' c'aba' jini cuxul bʌ lac Yum mic subeñet, 

wersa ma' majlel quic'ot, che'en. Eliseo tsi' jac'ʌ. Ti ora jach tsa' caji' tsajcan 
majlel jini x'ixic. 

31Pero ñaxan tsa' majli i yaj e'tel Eliseo. Tsi' yʌc'ʌ jini barate' ti' wut jini ch'iton, 

pero ma'anic tsa' cha' cuxtʌyi. Jini cha'an tsa' cha' sujti i taj i yum. Tsi' sube: 
Ma'anic tsa' cha' ch'ojyi jini ch'iton, che'en. 

32Che' bʌ tsa' c'oti Eliseo, tsi' q'uele ya' sʌts' ñolol i bʌc'tal jini alob ti' wʌyib. 

33Tsa' ochi ya' ba' sʌts'ʌl jini ch'ujlelʌl. Tsi' ñup'u i ti' tsalʌl. Tsi' pejca ti oración 

lac Yum Dios. 

34Tsa' letsi ya' ti wʌyibʌl ba' ñolol jini ch'ujlelʌl. Tsa' pʌcle ti' pam jini ch'iton. Tsi' 

yʌc'ʌ i yej ba'an i yej. Tsi' yʌc'ʌ i c'ʌb ba'an i c'ʌb jini ch'iton, che' jini tsa' caji ti 
c'unte' q'uixñan i bʌc'tal jini ch'iton. 

35Che' bʌ tsa' ch'ojyi Eliseo, tilel ñumel tsi' cha'le xʌmbal ya' ti mal. Tsa' cha' 

majli i pʌcchocon i bʌ ti' pam jini ch'iton. Wucyajl tsi' cha'le ja'tsin jini ch'iton. 
Tsa' cha' cajni i wut. 

36Eliseo tsi' pʌyʌ Giezi. Tsi' sube: Pʌyʌx tilel i ña', che'en. Che' jini tsa' majli i 

pʌy tilel. Che' woli jax to i yochel i ña', Eliseo tsi' sube: Pʌyʌx a walobil, che'en. 

37Jini x'ixic tsa' ochi. Tsi' pʌcchoco i bʌ ti lum. Tsi' meq'ue i yalobil. Tsi' pʌyʌ 

majlel. 

Eliseo tsi' colta x'alt'añob 

38Eliseo tsa' cha' majli ya' ti Gilgal che' woli cabʌl wi'ñal ti jini lum. Ti jump'ejl 

q'uin che' woli' cʌntesan x'alt'añob, tsi' sube Giezi: Yom ma' ch'ʌm tilel p'ejt 
cha'an ma' melbeñob chuqui mi' c'uxob jini x'alt'añob, che'en. 

39Juntiquil tsa' loq'ui majlel ti cholel cha'an mi' ch'ʌm tilel pimel. Tsi' taja mate'el 

ch'um. Tsi' tempa ti' pislel. Che' bʌ tsa' c'oti, tsa' caji i bic'ti tsep ya' ti p'ejt, pero 
ma'anic tsi' ña'ta mach c'uxbilic. 

40Tsa' caji i yʌc'ob ya' ti mesa cha'an mi' c'uxob jini winicob, pero che' woli to i 

c'uxob, tsa' caji i subeñob Eliseo: I winiquet Dios, an veneno wʌ' ti p'ejt, che'ob. 
Ma'anix tsi' chʌn c'uxuyob. 

41Eliseo tsi' subeyob: Ch'ʌmʌla tilel harina, che'en. Tsi' ch'ʌmbeyob tilel. Eliseo 

tsi' ch'ʌmʌ. Tsi' p'ujp'u ochel ya' ti' mal p'ejt. Tsi' subeyob: Cha' luchula cha'an 
mi' c'uxob, che'en. Cha' uts'atix jini ch'ujm. 

42Ti jump'ejl q'uin tsa' c'oti winic ch'oyol bʌ ti Baal Salisa. Tsi' ch'ʌmbe tilel Eliseo 

juncujch tsijib to bʌ ixim, yic'ot junc'al pan melbil bʌ ti tsijib harina. Eliseo tsi' 
sube Giezi: Aq'ueñob i c'ux jini x'alt'añob, che'en. 

43Giezi tsi' yʌlʌ: ¿Bajche' mi caj i jastʌyel cha'an mi' c'uxob jo'c'al winicob? 

che'en. Eliseo tsi' cha' alʌ: Aq'ueñob cha'an mi' c'uxob, come lac Yum tsi' yʌlʌ: 
“Mi caj i c'uxob ti' pejtelelob. Mi caj i colobajel”, che'en lac Yum. Che' tsi' yʌlʌ 
Eliseo. 

44Jini cha'an Giezi tsi' yʌc'ʌ ya' ba' woliyob ti we'el. Ti' pejtelelob tsa' caji' c'uxob. 

Che' bʌ tsa' ujtiyob ti we'el tsa' colobaji che' bajche' tsi' yʌlʌ lac Yum. 

2 Reyes 5 

Eliseo yic'ot Naamán 

1Naamán jiñʌch i yum soldadojob ya' ti Siria. Tsi' q'uele ti ñuc jini rey. Lac Yum 

tsi' colta Naamán ti guerra cha'an mi' mʌjlel i cha'an. Wen ñuc Naamán, pero 
tsa' coli leco bʌ i c'amʌjel ti' pʌchʌlel. 

2Junmojt soldadojob tsa' loq'uiyob ti Siria. Che' bʌ tsa' sujtiyob, tsi' xujch'iyob 

majlel xch'ocob ch'oyolo' bʌ ti Israel. Juntiquil xch'oc tsa' caji ti e'tel ti' yotot 
Naamán yic'ot i yijñam. 

3Jini xch'oc tsi' sube i yijñam Naamán: Muq'uic i majlel c yum Naamán ba'an jini 

x'alt'an ya' ti Samaria, mi mejlel i lajmesʌben leco bʌ i tsoy, che'en. 

4Naamán tsa' majli i suben jini rey chuqui tsi' yʌlʌ jini xch'oc ch'oyol bʌ ti Israel. 

5Jini rey ti Siria tsi' sube Naamán: Yom ma' majlel a q'uel jini x'alt'an. Mi caj c 

chocben majlel jun jini rey ti Israel, che'en. Che' jini tsa' loq'ui majlel Naamán. 
Tsi' ch'ʌmʌ majlel plata am bʌ i tojol che' bajche' lujunc'al yic'ot lujump'ejl i 
yuxc'al mil (250,000) peso, yic'ot oro am bʌ i tojol jo'lujunc'al i cha'bajc' yic'ot 
lujump'ejl i yuxc'al mil (750,000) peso, yic'ot lujumpajc bujcʌl. 

6Che' ja'el tsi' ch'ʌmʌ majlel jini jun cha'an mi' yʌq'uen jini rey ti Israel. Ya' ti jun 

tsi' yʌlʌ: Com ma' ña'tan wolic chocbeñet tilel ili c winic Naamán cha'an ma' 
lajmesʌben leco bʌ i tsoy, che'en. 

7Che' bʌ tsa' ujti i q'uel jini jun jini rey ti Israel, tsi' jet' tsili i bujc. Tsi' yʌlʌ: ¿Dioson 

ba cha'an mi cʌq'uen i cuxtʌlel winicob, cha'an mi cʌc'ob ti chʌmel ja'el? 
¿Chucoch mi' choc tilel ba' añon juntiquil winic am bʌ leco bʌ i tsoy? Q'uelela 
bajche' woli' ña'tan i jop'beñon c mul cha'an mi' contrajiñon. Che' tsi' yʌlʌ jini rey 
ti Israel. 

8Tsi' tsili i bujc. Che' bʌ tsi' yubi Eliseo, tsi' choco ti subentel jini rey: ¿Chucoch 

tsa' tsili a bujc? La' tilic Naamán ba' añon cha'an mi' ña'tan añʌch x'alt'an ti 
Israel, che'en Eliseo. 

9Tsa' majli Naamán yic'ot i caballo tac yic'ot carreta tac. Tsa' c'oti ti wa'tʌl ti' ti' i 

yotot Eliseo. 

10Eliseo tsi' choco majlel i winic cha'an mi' suben: Cucu ti ts'ʌmel ti Jordán. 

Wucyajl yom ma' choc ochel a bʌ ti ja'. Che' jini mi caj i lajmel a tsoy. Sʌc mi 
caj a cʌytʌl, che'en. 

11Tsa' wen mich'a Naamán. Tsa' caji ti majlel. Tsi' yʌlʌ: Tsac lon ña'ta mi cajel i 

tilel i q'uelon. Mi caj i pejcan i Yum Dios. Mi caj i tich' i c'ʌb tic pam ya' ba' 
wa'alon. Che' jini mi' caj ti lajmel jini c tsoy, che'en. 

12Jini Abana ja' yic'ot Farfar ja' mu' bʌ i ñumel ti Damasco, ¿mach ba ñumen 

wenic che' bajche' pejtelel ja' ti Israel? Mi tsa' majli c poc c bʌ ya' ti jini ja', ¿mach 
ba anic mic lajmel ja'el? che'en. Jini cha'an wen mich' tsa' caji ti majlel. 

13Pero jini x'e'telob i cha'an tsi' subeyob: C yum lojon, tsa'ic i subeyet jini x'alt'an 

chuqui wocol ti melol, ¿mach ba anic tsa' mele? Jini cha'an yom ma' mel 
anquese mach wocolic jini tsa' bʌ i subeyet. Tsa' jach i subeyet cha'an ma' poc 
a bʌ ya' ti ja'. Che' jini mi caj a lajmel, che'ob. 

14Jini cha'an tsa' majli Naamán ya' ti Jordán. Wucyajl tsi' choco ochel i bʌ che' 

bajche' tsi' sube jini x'alt'an Eliseo. Che' jini tsa' junyajlel lajmi jini leco bʌ i tsoy 
am bʌ ti' bʌc'tal. Lajal tsa' cʌle che' bajche' i pʌchʌlel alʌl. 

15Che' lajmenix, tsa' cha' majli ba'an i winic Dios. Tsa' c'otiyob ti wa'tʌl ti' tojlel 

jini x'alt'an. Naamán tsi' sube Eliseo: Cujilix ma'anix yambʌ Dios ti pañimil, 
cojach ti Israel. Jini cha'an a wocolic yom ma' ch'ʌm a majtan woli bʌ c 
pʌsbeñet, come a winicon, che'en Naamán. 

16Eliseo tsi' jac'ʌ: Ti' c'aba' jini cuxul bʌ lac Yum am bʌ quic'ot, ma'anic mi caj c 

ch'ʌm, che'en. Naamán tsi' wersa sube cha'an mi' ch'ʌm, pero Eliseo ma'anic 
tsi' jac'ʌ. 

17Naamán tsi' sube: Awocolic aq'ueñon cha'cujch a lum che' jini, cha'an mic mel 

pulʌntib. Come ma'anix mi caj cʌq'uen i majtan yambʌ dios, cojach mi caj 
cʌq'uen i majtan jini cuxul bʌ Dios. 

18La' i ñusʌbeñon c mul lac Yum Dios che' wersa mij coltan c rey ba' ora mi' 

yochel ti' templo Rimón cha'an mi' ch'ujutesan i dios. Che' mi' licchocon i bʌ tij 
quejlab, la' i ñusʌbeñon c mul lac Yum Dios che' mij c'uchchocon c bʌ ja'el 
quic'ot c rey ya' ti' templo Rimón. 

19Eliseo tsi' sube: Cucu ti' ñʌch'tʌlel a pusic'al, che'en. Tsa' majli Naamán. 

20Giezi jini x'e'tel i cha'an Eliseo, i winic Dios, tsa' caji i ña'tan ti' pusic'al: Ma'anic 

chuqui tsi' ch'ʌmʌ c yum ti pejtelel majtañʌl tsa' bʌ i ch'ʌmʌ tilel Naamán. Wʌle 
mi caj c majlel ti ajñel cha'an mic ch'ʌmben ts'ita' jini majtañʌl, che'en. 

21Jini cha'an Giezi tsa' majli ti ajñel ba'an Naamán. Che' bʌ tsi' sutq'ui i wut 

Naamán, tsi' can q'uele woli' tilel ti ajñel. Che' jini tsa' jubi ti' carreta cha'an mi' 
pejcan: ¿Chuqui tsa' ujti? ¿Uts'at ba? che'en. 

22Giezi tsi' jac'ʌ: Uts'at cu, che'en. Jini c yum tsi' chocoyon tilel cha'an mic 

subeñet tsa' c'otiyob cha'tiquil ch'iton x'alt'añob ch'oyolo' bʌ ti Efraín wits. Jini 
cha'an a wocolic aq'ueñon plata jo'p'ejl i cha'c'al mil (25,000) peso, yic'ot 
cha'pajc jini bujcʌl, che'en Giezi. 

23Naamán tsi' yʌlʌ: Uts'at, a wocolic ch'ʌmʌ lujump'ejl i yuxc'al mil (50,000) peso 

jini plata, che'en. Tsi' xiq'ui cha'an mi' ch'ʌm. Che' jini tsi' but'be jini plata ti 
cha'p'ejl mucujc. Tsi' cʌchbe i ti'. Tsi' yʌq'ue ja'el cha'pajc bujcʌl. Tsi' choco 
majlel cha'tiquil i winic cha'an mi' cuchbeñob majlel ti' tojel i wut. 

24Che' bʌ tsa' c'oti ti bujtʌl che' ñajt to i yotot Eliseo, Giezi tsi' ch'ʌmʌ jini 

majtañʌl. Tsi' subeyob jini winicob cha'an mi' cha' majlelob ba'an i yum. Giezi 
tsi' loto jini cha'p'ejl mucujc plata ya' ti' mal i yotot. 

25Che' jini tsa' majli ba'an i yum. Che' bʌ tsa' ochi ti' yotot, Eliseo tsi' c'ajtibe: 

¿Baqui tsajniyet? che'en. Giezi tsi' jac'ʌ: Ma'anic ba' tsajniyon, che'en. 

26Eliseo tsi' sube: ¿Mach ba tsa'ic j q'ueleyet tic ch'ujlel che' bʌ tsajniyet ba'an 

Naamán, che' bʌ tsa' jubi ti' carreta cha'an mi' pejcañet? Mach i yorajlelic wʌle 
cha'an mi' ch'ʌjmel plata, yic'ot bujcʌl, yic'ot aceite, yic'ot ts'usub, yic'ot tiñʌme', 
yic'ot wacax, yic'ot mozojob. 

27Jini cha'an mi caj i c'axel ti a bʌc'tal i tsoy Naamán cha'an mi' toyet yic'ot a 

p'olbalob ti pejtelel ora, che'en. Che' bʌ tsa' majli Giezi, tsa' loq'ui leco bʌ i tsoy 
ti' pʌchʌlel, wen sʌsʌc bajche' i ña'al tsʌñal. 

2 Reyes 6 

Eliseo tsi' yʌc'ʌ ti letsel jacha ti ja' 

1-2Jini x'alt'añob tsi' subeyob Eliseo: Ch'o'ch'oc jax jini otot ba' mic wʌyel lojon 

ila ba' chumulonla. Com ma' wʌc' a t'an cha'an mic mel lojon yambʌ. La' 
majlicon lojon ti Jordán. Yom mic loc' lojon jujunts'ijt te' ti jujuntiquilon lojon 
cha'an mic mel lojon c chumlib, che'ob. Eliseo tsi' subeyob: Cucula che' jini, 
che'en. 

3Juntiquil tsi' yʌlʌ: Conla quic'ot lojon, a wocolic, che'en. Eliseo tsi' jac'ʌ: Yom 

cu, mic majlel la' wic'ot, che'en. 

4Che' bʌ tsa' c'otiyob ya' ti Jordán, tsa' caji i sec'ob jini te'. 

5Che' woli' sec' te' juntiquil, tsi' t'ʌn colo i jacha. Tsa' pech yajli majlel ti ja'. C'am 

tsi' cha'le t'an jini winic. Tsi' yʌlʌ: C yum, tsa'ix yajli ochel jacha ti ja'. Mach c 
cha'anic, c majan jach jini jacha, che'en. 

6I winic Dios tsi' c'ajtibe: ¿Baqui tsa' ochi? che'en. Jini winic tsa' majli i pʌsben 

baqui tsa' ochi. Eliseo tsi' tsepe junts'ijt te'. Tsi' choco ochel ba' tsa' yajli jacha. 
Ti ora jach tsi' ch'uyu letsel jini jacha ti ja'. 

7Eliseo tsi' sube: Ch'ʌmʌ ti ora, che'en. Jini winic tsi' ch'ʌmʌ. 

Eliseo yic'ot siriajob 

8Jini rey ti Siria tsi' chʌn cha'le guerra ti' contra Israel. I tilel mi' suben i winicob 

cha'an mi' tempañob i bʌ ya' ba' woli' ña'tan i tech. 

9Pero i winic Dios tsi' choco ti subentel jini rey ti Israel. Tsi' sube: Mach yomic 

mi la' ñumel ya'i, come jini siriajob mi caj i c'otelob ya'i, che'en. 

10Jini rey tsi' choco majlel winic cha'an mi' q'uel mi isujm che' bajche' tsi' yʌlʌ 

Eliseo. Tsi' q'uele isujm. Cha'yajl uxyajl Eliseo tsi' colta jini rey che' bajche' jini. 

11Jini rey ti Siria tsi' mele i pusic'al cha'an chuqui woli' yujtel. Tsi' pʌyʌ tilel 

x'e'telob i cha'an. Tsi' c'ajtibeyob: Juntiquil wʌ' ti lac tojlel an i mul. ¿Majqui woli' 
mucu pejcan jini israelob? ¿Majqui woli' suben i rey Israel jini woli bʌ c mel? 
che'en. 

12Juntiquil x'e'tel i cha'an tsi' jac'ʌ: Mach joñonic lojon. Jini woli bʌ i tsictesʌben 

i rey Israel chuqui wola' mel, jiñʌch Eliseo ya' bʌ an ti Israel. Pejtel a t'an mu' bʌ 
a mucu al ti a wotot, Eliseo mi' cha' suben jini rey ti Israel, che'en. 

13Jini rey ti Siria tsi' sube: Cucula, q'uelela baqui an cha'an cʌchʌl mi la' 

pʌybeñon tilel, che'en. Tsa' subenti ya'an Eliseo ti Dotán. 

14Jini rey ti Siria tsi' choco majlel cabʌl winicob c'ʌchʌlo' bʌ ti caballo, yic'ot ti 

carreta, yic'ot cabʌl soldadojob. Tsa' majli i joy mʌctañob jini tejclum che' ti 
ac'ʌlel. 

15Che' bʌ tsa' sʌc'a pañimil, tsa' ch'ojyi i winic Eliseo. Tsi' can q'uele pañimil. 

Awilan joyol jini tejclum ti soldadojob, yic'ot cabʌl caballo yic'ot carreta tac. Jini 
x'e'tel tsi' sube i winic Dios: ¡C yum! ¿Chuqui mi caj lac mel wʌle? che'en. 

16Eliseo tsi' jac'ʌ: Mach a cha'len bʌq'uen, come ñumen cabʌlob jini mu' bʌ i 

coltañonla che' bajche' i yonlel laj contrajob, che'en. 

17Eliseo tsi' cha'le oración: C Yum, camben i wut c winic cha'an mi' q'uelob, 

che'en. Lac Yum tsi' cambe i wut i winic Eliseo. Tsa' caji' q'uel, awilan joyolob ti 
cabʌl c'ajc. Che' yilal tac bajche' caballo yic'ot carreta, pam pujquem ya' ti wits. 

18I soldadojob siriajob tsa' cajiyob ti xʌmbal tilel cha'an mi' yochelob ti Dotán. 

Eliseo tsi' cha' pejca lac Yum ti oración: C Yum, otsañob ti xpots' ili soldadojob, 
che'en. Che' jini lac Yum Dios tsi' yotsayob ti xpots' jini soldadojob che' bajche' 
Eliseo tsi' c'ajtibe. 

19Che' jini Eliseo tsa' caji i subeñob jini soldadojob ch'oyolo' bʌ ti Siria: Mach 

jinic bij iliyi, mach jinic ili tejclum. Tsajcañonla tilel. Joñon mi caj c pʌyetla majlel 
ba'an jini winic woli bʌ la' sʌclan, che'en. Che' jini Eliseo tsi' pʌyʌyob majlel ti 
Samaria. 

20Che' bʌ tsa' c'otiyob ti Samaria, Eliseo tsi' sube lac Yum: Cambeñob i wut ili 

winicob cha'an mi' q'uelob pañimil, che'en. Lac Yum tsi' cambeyob i wut jini 
winicob. Che' cañal i wut, tsi' q'ueleyob ya' añob ti Samaria. 

21Jini rey ti Israel tsi' c'ajtibe Eliseo: ¿Yom ba mic tsʌnsañob? che'en. 

22Eliseo tsi' jac'ʌ: Mach yomic. ¿Mu' ba lac tsʌnsan xcʌjchelob che' mi' yujtel 

guerra? che'en. Wʌle ñusʌbenla waj yic'ot ja'. Chocoyob sujtel ti' lumal, che'en. 

23Jini cha'an tsa' caji i chajpʌbeñob cabʌl chuqui mi' c'uxob. Che' ujtemobix ti 

we'el ti uch'el, tsi' chocoyob sujtel ti' lumal ba'an i rey. Che' jini ma'anix tsa' chʌn 
c'otiyob jini siriajob ti guerra ti' contra Israel. 

Tsa' joy mʌctʌnti Samaria 

24Che' ti yanto bʌ jab Benadad i rey Siria tsi' tempa bajc'ʌl soldadojob. Tsa' 

letsiyob tilel ti Samaria cha'an mi' joy mʌctañob jini israelob. 

25Ti' caj jini guerra tsa' cajiyob ti cabʌl wi'ñal ya' ti Samaria, come cabʌl q'uin tsi' 

joy mʌctayob tejclum jini soldadojob. Tsa' laj sʌjli chuqui tac mi' c'uxob. Che' jini 
tsa'ix caji ti chojñel i jol burro ti lujunc'al i cha'bajc' (600) peso cha'an mi' c'uxob. 
Tsa' chojni ojlil litro i ta' x'ujcuts ti lujump'ejl i cha'c'al (30) peso. 

26Ti jump'ejl q'uin i rey Israel woli' ñumel ya' ti' ñʌc' jini ts'ajc. Juntiquil x'ixic tsi' 

pʌyʌ. Tsi' sube: Coltañon c rey, che'en. 

27Jini rey tsi' yʌlʌ: Mi ma'anic mi' coltañet lac Yum, ¿bajche' mi caj j coltañet 

joñon? Ma'anic c cha'an vino, ma'anic i bʌl c ñʌc' ja'el. 

28¿Chuqui a wom? che'en. Jini x'ixic tsi' yʌlʌ: Ili x'ixic tsi' subeyon: “Pʌyʌ tilel a 

walobil cha'an mi laj c'ux wʌle. Ijc'ʌl mi caj laj c'ux calobil ja'el”, che'en. 

29Jini cha'an tsac ch'ʌxʌ lojon calobil. Tsaj c'uxu lojon. Che' ti yijc'ʌlal tsac sube 

jini x'ixic: “Pʌyʌx tilel a walobil cha'an mi laj c'ux”, cho'on. Pero jini x'ixic tsi' mucu 
i yalobil, che'en. 

30Jini rey tsi' jet' tsili i bujc che' bʌ tsi' yubi. Jini winicob ya' bʌ añob tsi' q'ueleyob 

che' bʌ tsi' tsili i bujc. Lʌpʌl i cha'an coxtal ya' ti' mal i bujc jini rey. 

31Jini rey tsi' yʌlʌ: La' i tsʌnsañon Dios mi ma'anic tsac set' t'ojbe loq'uel i jol 

Eliseo wʌle, che'en. 

32Ti jim bʌ ora ya' buchul Eliseo ti' yotot yic'ot jini xñoxob ti Israel. Jini rey tsi' 

choco majlel i winic cha'an mi' pʌy. Pero che' maxto c'otemic jini winic, Eliseo 
tsi' sube jini xñoxob: Awilan jini stsʌnsa tsi' choco tilel i winic cha'an mi' set' 
t'ojbeñon c jol. Che' mi' julel jini winic, yom tsʌts ñup'ul i ti' otot. Mach la' wʌc' ti 
ochel, come tal i yum ti' pat, che'en Eliseo. 

33Che' woli to ti t'an Eliseo, tsa' c'oti jini winic. Ti wi'il pat tsa' tili jini rey. Mich' tsi' 

cha'le t'an jini rey. Tsi' yʌlʌ: Ch'oyol ti lac Yum pejtelel ili wocol. Lolom jach mic 
chʌn pijtan j coltʌntel ti' tojlel lac Yum, che'en. 

2 Reyes 7 

1Eliseo tsi' jac'ʌ: Ubin i t'an lac Yum: “Ijc'ʌl che' bajche' ili ora mi caj i tojtʌl jini 

ojlil lata harina yic'ot jump'ejl lata cebada ti lajchʌmp'ejl peso ya' ti' ti' Samaria”, 
che'en. 

2Juntiquil am bʌ i ye'tel mu' bʌ i coltan jini rey tsi' sube i winic Dios: A lot. Muq'uic 

i yʌc' i t'an lac Yum ti panchan cha'an mi' yujtel che' bajche' jini, mach ts'ʌctiyic, 
che'en. Eliseo tsi' sube: Mu'to caj a q'uel che' mi' yujtel, pero jatet ma'anic mi 
caj a c'ux, che'en. 

3Ya' ti' ti' jini tejclum Samaria tsi' pejcayob i bʌ chʌntiquil winicob año' bʌ leco 

bʌ i tsoy. Tsi' yʌlʌyob: ¿Chucoch mi lac to'ol ñusan q'uin ilayi c'ʌlʌl mi lac chʌmel 
ti wi'ñal? 

4Muq'uic la cochel ti tejclum, mi lac chʌmel ja'el ti wi'ñal. Conla ba' tempʌbilob 

jini siriajob. La'ix la cʌc' lac bʌ ti' wenta. Mi ma'anic mi' tsʌnsañonla, cuxul mi la 
cajñel, pero mi tsi' tsʌnsayonla, la'ix chʌmiconla, che'ob. 

5Che' wolix i yochel ac'ʌlel, tsa' cajiyob ti majlel ya' ba' tempʌbilob jini siriajob. 

Che' bʌ tsa' c'otiyob, ma'anic majqui ya'an mi juntiquilic. 

6Come lac Yum tsi' yʌq'ueyob jini siriajob i yubiñob i t'an tac carreta yic'ot i 

yuq'uel caballo, yic'ot i t'an bajc'ʌl winicob. Che' bʌ tsi' yubiyob tsa' caji i 
subeñob i bʌ jini siriajob: Awilan jini rey ti Israel tsa'ix i pʌyʌ tilel jini heteojob 
yic'ot jini egiptojob cha'an mi' jisañonla ti guerra, che'ob. 

7Tsa' toj sajtiyob i pusic'al. Tsa' puts'iyob. Tsi' laj cʌyʌyob jini pisil bʌ i yototob, 

yic'ot i caballo, yic'ot i burro, yic'ot pejtelel i chubʌ'an. Ñajt tsa' majliyob ti puts'el. 

8Che' bʌ tsa' c'otiyob jini stsoyob ya' ba' tsa' jijliyob jini siriajob, tsa' cajiyob ti 

ochel ti jujump'ejl pisil bʌ otot. Tsi' cha'leyob we'el uch'el. Tsi' ch'ʌmʌyob loq'uel 
oro yic'ot plata yic'ot bujcʌl tac. Tsa' majli i mucob jini chubʌ'añʌl. Tsa' cha' 
sujtiyob cha'an yambʌ i cuch. 

9Che' jini tsa' caji i yʌlob: Mach uts'atic chuqui woli lac mel. Wolix lac bajñel taj 

i tijicñʌyel lac pusic'al. Yom mi lac t'oxben lac pi'ʌlob. Mi tsa' lac mucu c'ʌlʌl mi' 
sʌc'an, che' jini bʌbʌq'uen mi lac taj wocol. Jini cha'an conla c suben jini rey 
chuqui tsa' ujti, che'ob. 

10Jini cha'an tsa' majli i subeñob jini xcʌnta tejclumob. Tsi' yʌlʌyob: Tsajniyonix 

lojon ya' ba' tsa' jijliyob jini siriajob. Awilan ma'anic tsiquil mi juntiquilic soldado. 
Cojach ya' cʌchʌl jini caballo yic'ot burro. Tsi' laj cʌyʌyob i chubʌ'an ti' yotot. 
Ñʌch'ʌcña pañimil, che'ob. 

11Jini xcʌnta tejclumob tsa' majli i tsictesʌbeñob rey ti c'am bʌ t'an. 

12Wen ic'to tsa' ch'ojyi jini rey. Che' bʌ tsi' yubi chuqui tsa' ujti, tsi' sube jini 

x'e'telob i cha'an: Mux caj c subeñetla chuqui tsi' melbeyonla jini siriajob. Yujilob 
woliyonla ti wi'ñal. Jini cha'an tsa'ix poj loq'uiyob ti' yotot. Tsa'ix majliyob ti 
mate'el ba' woli' chijtañonla. Ba' ora mi lac loq'uel majlel mi caj i tsʌnsañonla. 
Che' jini mi caj i yochelob ti lac tejclum, che'en. 

13Juntiquil x'e'tel i cha'an tsi' sube: Yom mi lac choc majlel xq'uelojelob yic'ot 

jo'cojt caballo anto bʌ lac cha'an wʌ' ti tejclum. Mi ma'anic mi' tsʌnsʌntelob, che' 
jini junlajalob che' bajche' joñonla, pero mi tsa' jiliyob junlajalob che' bajche' jini 
israelob tsa' bʌ chʌmiyob. Jini cha'an la' lac chocob majlel cha'an mi laj q'uel mi 
isujm, che'en. 

14Jini cha'an tsi' chocoyob majlel cha'tiquil xñijca carretajob yic'ot chʌncojt 

caballo cha'an mi' q'uelob mi isujm tsa'ix majliyob jini siriajob. 

15Tsajni i sajcañob majlel c'ʌlʌl ti Jordán ja'. Pejtelel jini bij pam pujquem ti bujcʌl 

tac yic'ot ti chubʌ'añʌl tsa' bʌ i chocoyob jini siriajob. Che' bʌ tsi' q'ueleyob, tsa' 
bʌc' sujtiyob cha'an mi' subeñob jini rey. 

16Tsa' caji' loq'uelob majlel pejtelel chumulo' bʌ ti Samaria. Tsi' laj cuchbeyob 

sujtel i chubʌ'an jini siriajob. Tsa' caji i choñob ojlil lata i nich harina ti 
lajchʌmp'ejl peso yic'ot jump'ejl lata cebada ti lajchʌmp'ejl peso che' bajche' tsi' 
yʌlʌ lac Yum. 

17Jini rey tsi' wa'choco cʌytʌl ti' ti' jini tejclum jini winic am bʌ i ye'tel cha'an mi' 

coltan. Che' jini tsa' caji' cʌntan i trancajlel jini tejclum. Jini xñumelob ñet'ecña 
bʌ woli' loq'uelob ti tejclum tsi' chocoyob. Tsi' t'uchtayob ya' ti' ti' tejclum. Che' 
jini tsa' chʌmi. Tsa' tsʌnsʌnti che' bajche' tsi' subu i winic Dios che' bʌ tsa' majli 
i chuc. 

18Che' jini tsa' ts'ʌctiyi i t'an jini x'alt'an tsa' bʌ i yʌlʌ: “Juben i tojol mi caj i chojñel 

jini harina yic'ot cebada che' ti yijc'ʌlal”. 

19Jini am bʌ i ye'tel cha'an mi' coltan jini rey tsi' jac'ʌ, pero ma'anic tsi' ñopo. Tsi' 

yʌlʌ: “Muq'uic i yʌc' i t'an lac Yum ti panchan cha'an mi' yujtel che' bajche' jini, 
mach ts'ʌctiyic”, che'en. Pero Eliseo tsi' sube: “Mu'to caj a q'uel che' mi' yujtel, 
pero jatet ma'anix mi caj a c'ux”, che'en. 

20Che'ʌch tsa' ujti, come jini winicob tsi' chocoyob che' woliyob ti loq'uel ya' ti' ti' 

jini tejclum. Che' jini tsa' chʌmi. 

2 Reyes 8 

Tsa' cha' aq'uenti i chubʌ'an jini ch'oyol bʌ ti Sunem 

1Eliseo tsi' sube i ña' jini ch'iton tsa' bʌ cha' cuxtiyi: Pʌyʌ majlel a pi'ʌlob. Yom 

ma' majlel ti chumtʌl ba' uts'at ma' q'uel pañimil, come lac Yum mi caj i choc 
tilel wi'ñal. Wucp'ejl jab mi caj i jal'an, che'en. 

2Jini cha'an jini x'ixic tsi' mele che' bajche' tsi' sube i winic Dios. Tsi' pʌyʌ majlel 

i pi'ʌlob. Wucp'ejl jab tsa' chumleyob ya' ti' lum filisteojob. 

3Che' ñumenix wucp'ejl jab, tsa' cha' tili jini x'ixic ti' lumal. Tsa' majli i pejcan jini 

rey cha'an mi' cha' ch'ʌm ti' wenta i yotot yic'ot i lum tsa' bʌ i cʌyʌ. 

4Che' bʌ tsa' ochi jini x'ixic ba'an rey, ya' woli ti t'an jini rey yic'ot Giezi i winic 

Eliseo. Jini rey woli' c'ajtiben Giezi: Subeñon pejtelel chuqui tac ñuc tsi' mele 
Eliseo, che'en. 

5Che' woli to i suben bajche' tsi' cha' teche jini ch'iton tsa' bʌ chʌmi, awilan tic'ʌl 

tsa' c'oti i ña' jini ch'iton tsa' bʌ cha' aq'uenti i cuxtʌlel. Jini cha'an jini Giezi tsi' 
yʌlʌ: C yum rey, jiñʌch i ña' jini ch'iton tsa' bʌ i cha' teche Eliseo, che'en. 

6Jini rey tsi' c'ajtibe jini x'ixic: ¿Isujm ba tsa' cha' aq'uenti i cuxtʌlel a walobil? 

che'en. Isujm cu, che'en jini x'ixic. Jini rey tsi' pʌyʌ tilel juntiquil i yaj e'tel. Tsi' 
sube cha'an mi' cha' aq'uen i lum jini x'ixic yic'ot i pʌc'ʌb yic'ot pejtelel chuqui 
an i cha'an. 

I yumʌntel Hazael ti Siria 

7Ti wi'il Eliseo tsa' majli ti Damasco, colem tejclum ti Siria. Ti jim bʌ ora tsa' 

c'am'a Benadad rey bʌ ti Siria. Tsa' subenti jini rey c'otemix Eliseo. 

8Jini rey tsi' sube Hazael: Cucu ch'ʌmben majlel i majtan i winic Dios. Suben 

cha'an mi' c'ajtiben i Yum mi mu'to c lajmel ti ili c'amʌjel, che'en. 

9Hazael tsi' ch'ʌmbe majlel cabʌl i majtan, wen uts'at bʌ ti chajp ti chajp loq'uem 

bʌ ti Damasco. Tsi' pʌyʌ majlel cha'c'al camello yic'ot i cuch. Che' jini tsa' c'oti 
ba'an Eliseo. Tsi' sube: A walobil Benadad rey bʌ ti Siria tsi' chocoyon tilel 
cha'an mij c'ajtibeñet mi mu'to i lajmel ti jini c'amʌjel woli bʌ i yubin. Che' tsi' yʌlʌ 
Hazael. 

10Eliseo tsi' yʌlʌ: Cucu suben: “Mu' cu caj a lajmel”, che'et. Pero c Yum tsa'ix i 

subeyon mi caj i wersa chʌmel, che'en jini Eliseo. 

11I winic Dios tsa' caji i t'ojt'oj q'uelben i wut Hazael. Che' jini tsa' caji ti chʌc'an 

i wut Hazael. Tsa' caji ti uq'uel Eliseo. 

12Tsi' yʌlʌ Hazael: C yum, ¿chucoch ma' cha'len uq'uel? che'en. Eliseo tsi' yʌlʌ: 

Come cujil mi caj a tic'lan jini israelob. Mi caj a pulben wen melbil bʌ i yototob. 
Mi caj a tsʌnsʌbeñob ch'iton bʌ i yalobilob. Mi caj a pajq'uiñob ti xajlel jini 
alobob. Mi caj a p'o'ob jini x'ixicob cʌntʌbilo' bʌ i cha'an i yalobil, che'en. 

13Hazael tsi' jac'ʌ: ¿Ts'i'on ba cha'an mic mel che' bajche' jini? che'en. Eliseo 

tsi' yʌlʌ: Lac Yum tsi' subeyon mi caj a wochel ti rey ti Siria, che'en. 

14Tsa' cha' sujti Hazael ba'an i yum. Jini rey Benadad tsi' c'ajtibe: ¿Chuqui tsi' 

subeyet Eliseo? che'en. Hazael tsi' yʌlʌ: Tsi' subeyon mi caj a lajmel, che'en. 

15Pero che' ti yijc'ʌlal Hazael tsi' ch'ʌmʌ jump'ejl tsuts. Tsi' ts'aja ti ja'. Tsi' mʌcbe 

i wut Benadad jinto tsa' chʌmi. Che' jini tsa' caji ti yumʌntel Hazael. 

I yumʌntel Joram ti Judá 
(2 Cr. 21.1-20) 

16Che' woli' majlel ti jo'p'ejl jab i yumʌntel Joram i yalobil Acab ya' ti Israel, tsa' 

caji i tech i yumʌntel yambʌ Joram i yalobil bʌ Josafat ya' ti Judá. 

17Anix lajchʌmp'ejl i cha'c'al i jabilel jini Joram che' bʌ tsa' caji i tech i yumʌntel. 

Waxʌcp'ejl jab tsi' cha'le yumʌl ya' ti Jerusalén. 

18Pero lajal tsi' mele che' bajche' Acab, che' bajche' yaño' bʌ reyob ti Israel, 

come tsi' pʌybe xch'oc bʌ i yalobil Acab. Tsi' cha'le jontolil ti' wut lac Yum. 

19Anquese jontol i melbal Joram, lac Yum ma'anic tsi' jisa Judá, come c'ajal i 

cha'an chuqui tsi' sube David cha'an mi caj i cʌntan i p'olbal ti pejtelel ora. 

20Che' ti yorajlel i yumʌntel Joram, tsa' caji i chañ'esañob i bʌ jini año' bʌ ti 

Edom. Tsi' cʌyʌyob i yuman jini rey ti Judá. Tsa' caji' bajñel wa'chocoñob i rey. 

21Jini cha'an Joram tsa' c'axi ti Jordán cha'an mi' tech guerra ti' contra Zair. Pero 

jini soldadojob ch'oyolo' bʌ ti Edom ti ora jach tsi' joy mʌctayob Joram. Che' ti 
ojlil ac'ʌlel tsa' mejli ti cha' c'axel ñumel jini Joram yic'ot i soldadojob. Che' jini 
tsa' loq'uiyob ba'an i contrajob. Pero i soldadojob Joram tsi' cʌyʌyob. Tsa' 
puts'iyob. 

22Jini cha'an c'ʌlʌl wʌle ma'anix woli' yumañob Judá jini año' bʌ ti Edom. Ti jim 

bʌ ora Libna tsi' cʌyʌ i yuman Judá ja'el. 

23Ts'ijbubil ti' jun i reyob Judá pejtelel yan tac bʌ i melbal jini Joram. 

24-25Tsa' chʌmi Joram. Tsa' mujqui ya' ba' mucul i ñojte'elob ya' ti' tejclum David, 

jiñʌch Jerusalén. 

I yumʌntel Ocozías ti Judá 
(2 Cr. 22.1-6) 

Che' ti' lajchʌmp'ejlel jab i yumʌntel Joram i yalobil bʌ Acab jini rey ti Israel, tsa' 
ochi ti rey Ocozías i yalobil Joram rey bʌ ti Judá. 

26Anix cha'p'ejl i cha'c'al (22) i jabilel Ocozías che' bʌ tsa' caji i tech i yumʌntel. 

Jump'ejl jach jab tsi' cha'le i ye'tel ya' ti Jerusalén. I c'aba' i ña' jiñʌch Atalía, i 
buts jini Omri rey bʌ ti Israel. 

27Wen jontol jini Ocozías. Tsi' mele che' bajche' pejtelel i p'olbal Acab, come tsi' 

cha'le ñujpuñijel yic'ot i yixic'al Acab. 

28Ocozías tsi' laja i t'an yic'ot Joram jini rey ti Israel cha'an comol mi' majlelob ti 

guerra ti' contra Hazael rey bʌ ti Siria. Tsi' cha'leyob guerra ya' ti Ramot am bʌ 
ti Galaad. Jini siriajob tsi' lowoyob Joram. 

29Tsa' majli Joram ti Jezreel cha'an mi' ts'ʌcʌntel. Che' ya'an Joram ti Jezreel, 

Ocozías jini rey ti Judá tsa' majli i jula'tan, come i ja'an. 

2 Reyes 9 

Tsa' wa'choconti Jehú ti rey ti Israel 

1Jini x'alt'an Eliseo tsi' pʌyʌ tilel i yalobil juntiquil x'alt'an. Tsi' sube: Yom ma' 

chajpan a bʌ cha'an ma' majlel ti Ramot am bʌ ti Galaad. Ch'ʌmʌ majlel ili aceite 
a wic'ot. 

2Che' ma' c'otel mi caj a taj Jehú (i yalobil Josafat i yalobil bʌ Nimsi). Yom ma' 

pʌy ochel ti' mal otot. 

3Che' jini mulben i jol yic'ot jini aceite am bʌ ti a c'ʌb. Suben: “Lac Yum tsa'ix i 

wa'chocoyet ti rey ti Israel”, che'et. Che' mi' yujtel a mel jini, yom ma' sujtel ti 
ora. Che' tsi' yʌlʌ Eliseo. 

4Jini cha'an tsa' majli jini x'alt'an ti Ramot ti Galaad che' bajche' tsi' sube Eliseo. 

5Che' bʌ tsa' c'oti, tsi' taja Jehú ba' buchul yic'ot i yumob soldadojob. Jini x'alt'an 

tsi' sube: C yum, com c subeñet jump'ejl t'an, che'en. Jini Jehú tsi' jac'ʌ: ¿Majqui 
mi caj a suben jini t'an? che'en. Tsi' sube: Jatet, che'en. 

6Jini cha'an Jehú tsi' cʌyʌ i pi'ʌlob. Tsa' ochi ti otot yic'ot jini x'alt'an. Che' jini, 

jini x'alt'an tsi' mulbe i jol ti aceite. Tsi' sube: Jiñʌch i t'an lac Yum i Dios Israel: 
“Joñon tsa'ix c wa'chocoyet ti rey ti Israel. 

7Yom ma' tsʌnsan pejtel i pi'ʌlob Acab cha'an ma' q'uextʌben i mul Jezabel, 

come tsi' tsʌnsa jini x'alt'añob c cha'an yic'ot cabʌl c winicob. 

8Yom mi' laj jilelob jini año' bʌ ti' yotot Acab, pejtelel winicob yic'ot pejtelel ch'iton 

winicob ja'el. 

9Mi caj c jisan jini año' bʌ ti' yotot Acab che' bajche' tsac jisa jini año' bʌ ti' yotot 

Jeroboam (i yalobil Nabat), yic'ot jini año' bʌ ti' yotot Baasa (i yalobil Ahía). 

10Ma'anix mi caj i mujquel i bʌc'tal Jezabel. Mi caj i c'uxtʌl ti ts'i' ya' ti Jezreel”. 

Che' tsi' yʌlʌ lac Yum, che'en jini x'alt'an. Tsi' jamʌ i ti' otot. Tsa' loq'ui ti ajñel. 

11Jehú tsa' cha' majli ba'an i winicob jini rey. Juntiquil tsi' c'ajtibe: ¿Chuqui tsa' 

tili i mel jini winic sojquem bʌ i jol? che'en. Pero Jehú tsi' jac'ʌ: La' cʌñʌyʌch jini 
winic. La' wujil chuqui i ye'tel, che'en. 

12Jini winicob tsi' jac'ʌyob: Mach cujilic lojon. Subeñon lojon, che'ob. Jehú tsi' 

subeyob: Tsi' subeyon: “Lac Yum tsi' yʌlʌ: Joñon tsac wa'chocoyet ti rey ti 
Israel”. Che' tsi' yʌlʌ jini x'alt'an, che'en Jehú. 

13Ti ora jach tsa' caji i ch'ʌmob tilel i pislel cha'an mi' tajsibeñob i buchlib Jehú 

ya' ba' quejpʌctic. Tsa' caji i wusob trompeta. Tsi' yʌlʌyob ti c'am bʌ t'an: Jehú 
jiñʌch rey, che'ob. 

Jehú tsi' tsʌnsa Joram 

14Jehú (i yalobil Josafat, i yalobil Nimsi) tsa' caji i contrajin jini rey Joram. Jini 

Joram tsajni ti Ramot ti Galaad yic'ot soldadojob israelo' bʌ cha'an mi' coltañob 
i lumal, come jini Hazael rey bʌ ti Siria tsi' choco tilel soldadojob cha'an mi' 
chilbeñob i lumal Joram. 

15Che' bʌ tsa' lojwi Joram ti guerra, tsa' sujti ti Jezreel cha'an mi' lajmel. Jehú 

tsi' sube i winicob ya' bʌ añob yic'ot: Mi mach la' womic chʌmel, tsajaletme la. 
Bʌbʌq'uen mi an majqui mi majlel i suben jini rey ti Jezreel, che'en. 

16Ti ora jach tsa' ochi Jehú ti carreta cha'an mi' majlel ti Jezreel cha'an mi' taj 

jini rey Joram. Ti jim bʌ ora ñolol to Joram, come maxto lajmenic i lojwel. Ya'an 
ja'el Ocozías i rey Judá woli bʌ i jula'tan Joram. 

17Ya'an jini xcʌnta tejclum ti chan bʌ ts'ajc ti Jezreel. Tsi' ñajti q'uele woli' tilel 

Jehú yic'ot i soldadojob. Jini xcʌntaya c'am tsa' caji i yʌl: Talob soldadojob. 
Wolic ñajti q'uelob, che'en. Joram tsi' yʌlʌ: Choco majlel winic ti' c'ʌchlib. Ti ajñel 
yom mi' majlel cha'an mi' cʌn majqui. Tic'ʌl mi laj cʌñʌyʌch. Bʌbʌq'uen mi jiñʌch 
laj contra, che'en. 

18Jini cha'an c'ʌchʌl tsa' majli winic cha'an mi' cʌn majquiyob. Che' bʌ tsa' c'oti 

i tajob, tsi' subeyob: Jini rey woli' c'ajtin majquiyetla. Subeñon mi j contrajet 
lojon, o mi jump'ejl la' pusic'al quic'ot lojon, che'en. Jehú tsi' jac'ʌ: Mach a 
wentajic. Tsajcañon tilel tic pat, che'en. Jini xcʌnta tejclum tsi' sube Joram: 
Tsa'ix c'oti jini xq'uelojel, pero ma'anic mi' sujtel, che'en. 

19Ti ora jach tsi' choco majlel yambʌ xq'uelojel. Che' bʌ tsa' c'oti jini winic tsi' 

subeyob: Jini rey yom i ña'tan mi j contrajet lojon o mi jump'ejl la' pusic'al quic'ot 
lojon, che'en. Jehú tsi' jac'ʌ: Mach a wentajic. Tsajcañon tilel tic pat, che'en. 

20Jini xcʌntaya tsi' bʌc' sube rey: Tsa'ix lon c'oti yambʌ xq'uelojel, pero ma'anic 

mi' sujtel. Che'ʌch yilal jini woli bʌ i tilel bajche' Jehú i yalobil Nimsi, come wen 
ajñel yujil xʌmbal ti carreta, che'en. 

21Joram tsi' yʌlʌ: Chajpʌbeñon carreta ti ora, che'en. Che' chajpʌbilix carreta 

tsa' majli ti ajñel Joram rey bʌ ti Israel yic'ot Ocozías rey bʌ ti Judá cha'an mi' 
tajob Jehú. Tsa' c'oti i tajob ya' ti' lum Nabot am bʌ ti Jezreel. 

22Joram tsi' sube: ¿Chuqui wola' ña'tan Jehú? ¿Jump'ejl ba a pusic'al quic'ot 

lojon? che'en Joram. Jehú tsi' jac'ʌ: ¿Bajche'ca jump'ejl lac pusic'al che' cabʌl 
tsi' p'ojlesa jontolil a ña' Jezabel ti Israel? che'en Jehú. 

23Joram tsi' sut'qui i caballo. Tsa' caji ti puts'el. Tsi' sube jini rey Ocozías: Yomix 

i tsʌnsañonla, che'en. 

24Jehú tsi' bʌc' sʌts'ʌ i jalʌjb cha'an mi' jul. Toj tsa' c'oti i ñi' i te'el jalʌjb ti' pat 

Joram. Tsi' jec'be i pusic'al. Che' jini tsa' chʌmi Joram. Tsa' yajli ya' ti' mal 
carreta. 

25Jehú tsi' sube Bidcar i yum jini soldadojob: Lotben i bʌc'tal Joram. Choco ya' 

ti' lum Nabot ya' ti Jezreel. Ña'tan chuqui tsi' yʌlʌ lac Yum che' bʌ tsa' lac tsajca 
majlel Acab i tat Joram. Lac Yum tsi' yʌlʌ: 

26“Wʌ' ti' lum Nabot mi caj j q'uextʌbeñet a mul Acab, cha'an tsa' tsʌnsa Nabot 

yic'ot i yalobilob”, che'en lac Yum. Jini cha'an wʌle chocben i bʌc'tal Joram ya' 
ti' lum Nabot che' bajche' tsi' yʌlʌ lac Yum, che'en Jehú. 

Jehú tsi' tsʌnsa Ocozías 
(2 Cr. 22.7-9) 

27Jini rey Ocozías tsi' q'uele chuqui tsa' ujti. Tsa' puts'i majlel ti' bijlel Bethagaan. 

Jehú tsi' yajñesa. Tsi' sube i soldadojob: Julula ja'el, che'en. Che' jini tsi' juluyob 
ya' ti' mal i carreta che' woli' letsel majlel ti' bijlel Gur lʌc'ʌl ti Ibleam. Pero 
Ocozías tsa' to puts'i majlel c'ʌlʌl ti Meguido ba' tsa' chʌmi. 

28Jini x'e'telob i cha'an tsi' ch'ʌmbeyob majlel i bʌc'tal ti Jerusalén ba' tsi' 

mucuyob ya' ba' muculob i ñojte'elob ti' tejclum David. 

29Tsi' teche i yumʌntel jini rey Ocozías ya' ti Judá che' junlujump'ejl jab i 

yumʌntel jini rey Joram am bʌ ti Israel. 

Tsa' tsʌnsʌnti jini Jezabel 

30Tsa' c'oti Jehú ti Jezreel. Jezabel tsi' yubi chuqui woli' yujtel. Che' jini tsa' caji 

i bon i wut. Tsi' wen ch'ʌlʌ i jol. Tsa' buchle ya' ti q'ueloñib. 

31Tsi' q'uele Jehú che' bʌ tsa' c'oti ti' yotot rey. Jezabel tsi' pejca ti c'am bʌ t'an: 

¿Chuqui wola' ña'tan stsʌnsa? Lajalet bajche' Zimri tsa' bʌ i tsʌnsa i yum, 
che'en Jezabel. 

32Jehú tsi' letsa i wut. Tsi' q'uele Jezabel ya' ba' buchul ti q'ueloñib. Jehú tsi' 

yʌlʌ: ¿Majqui yom i coltañon? che'en. Cha'tiquil uxtiquil x'e'telob i cha'año' bʌ 
rey, tsi' pʌsʌyob i bʌ ya' ti ventana. 

33Jehú tsi' yʌlʌ ti c'am bʌ t'an: Chocola jubel ti lum, che'en. Che' jini tsi' xit 

chocoyob jubel Jezabel ya' ti ventana. Chʌcpac'an tsa' cʌle i ch'ich'el ya' ti' ñʌc' 
jini ts'ajc yic'ot ti lum. Ya' tsi' t'uchtayob jini c'ʌchʌlo' bʌ tsa' bʌ ñumiyob. 

34Tsa' ochi Jehú ti' mal jini otot cha'an mi' cha'len we'el uch'el. Che' ñajix Jehú 

tsi' yʌlʌ: Yomix mi la' q'uel jini x'ixic ts'a'lebil bʌ ti Dios. Mucula come i yalobilʌch 
rey, che'en. 

35Che' bʌ tsa' majli i mucob, ma'anix chʌn tsiquil i bʌc'tal, cojax i bʌquel i jol 

yic'ot i yoc yic'ot jini pach'al bʌ i c'ʌb. 

36Tsa' cha' sujtiyob cha'an mi' subeñob i yum. Jehú tsi' subeyob: Jiñʌch tsa' bʌ 

i yʌlʌ lac Yum che' bʌ tsi' cha'le t'an ti' tojlel jini x'alt'an Elías. Come tsi' yʌlʌ: “Ya' 
ti' lum Nabot ti Jezreel mi caj i c'uxtʌl ti ts'i' i bʌc'tal Jezabel. 

37I bʌc'tal Jezabel mi caj i jilel che' bajche' ta' ti pam lum ya' ti Jezreel. Ma'anic 

majqui mi caj i cʌmben i bʌc'tal Jezabel che' mi' q'uel”. Che' tsi' yʌlʌ Elías, 
che'en Jehú. 

2 Reyes 10 

Jehú tsi' laj jisa jini año' bʌ ti' yotot Acab 

1Ya' ti Samaria an lujuntiquil i chʌnc'al (70) i yalobilob jini rey Acab. Jini cha'an 

Jehú tsi' ts'ijbubeyob majlel carta jini año' bʌ i ye'tel ya' ti Jezreel yic'ot jini año' 
bʌ ti' wenta cha'an mi' cosañob i yalobilob Acab ya' ti Samaria. Tsi' yʌlʌ ti jun: 

2-3Che' mi la' q'uel ili jun, ña'tanla an ti la' wenta cha'an mi la' yajcan jini wen 

chajpʌbil bʌ i yalobil Acab, cha'an mi la' buchchocon ti' ye'tel ti' q'uexol i tat. 
Che' jini mi caj la' cha'len guerra cha'an mi la' coltan jini mu' bʌ la' wa'chocon. 
Come an la' cha'an cabʌl carreta yic'ot caballo yic'ot wen melbil bʌ la' tejclum, 
yic'ot e'tijibʌl cha'an guerra. Che' tsa' subentiyob ti carta. 

4Tsa' cajiyob ti cabʌl bʌq'uen. Tsi' yʌlʌyob: Awilan, tsi' tsʌnsa cha'tiquil reyob. 

Mi ma'anic tsa' mejli i coltañob i bʌ jini reyob, ¿bajche' mi caj i mʌjlel lac cha'an? 
che'ob. 

5Jini xq'uel e'telob ti' yotot rey, yic'ot jini yumʌl ti Samaria yic'ot jini año' bʌ i 

ye'tel, yic'ot jini año' bʌ ti' wenta cha'an mi' cosañob i yalobilob Acab, tsi' 
chocoyob majlel winicob cha'an mi' subeñob Jehú: A winicon lojon. Muc'ʌch c 
mel lojon pejtel chuqui ma' subeñon lojon. Mach comic c bajñel wa'chocon lojon 
c rey. Cha'len yumʌl jatet, mu'to c yumañet lojon, che'ob. 

6Jehú tsi' cha' chocbeyob tilel i q'uexol jini jun. Tsi' yʌlʌ: Mi jump'ejl la' pusic'al 

quic'ot, mi uts'at mi la' jac'beñon c t'an, yom mi la' wojwox ch'ʌmbeñon tilel i 
jolob i yalobilob la' yum. La'la ti Jezreel ijc'ʌl che' bajche' ti ili ora, che'en Jehú. 
Ya' añob ti Samaria jini lujuntiquil i chʌnc'al ch'itoñob yic'ot jini xñoxob am bʌ ti' 
wenta cha'an mi' cosañob. 

7Che' bʌ tsa' c'oti jini carta, tsi' pʌyʌyob tilel i yalobilob rey. Tsi' tsʌnsayob jini 

lujuntiquil i chʌnc'al ch'itoñob. Pejtelel i jolob tsi' wojwox otsayob ti cabʌl chiquib. 
Che' jini tsi' chocoyob majlel ti Jezreel. 

8Jini suboñel tsa' c'oti i suben Jehú: Tsa'ix juli i jolob i yalobilob jini rey, che'en. 

Jehú tsi' yʌlʌ: P'ulchoconla ti cha'p'ujch ya' ti' ti' jini tejclum c'ʌlʌl mi' sʌc'an, 
che'en. 

9Che' bʌ tsa' sʌc'a tsa' tili i q'uel. Tsi' sube pejtelel winicob: Mach la' mulic. Joñon 

tsaj contraji c yum Joram. Tsac tsʌnsa. Pero ¿majqui tsi' tsʌnsa pejtel i 
yalobilob? 

10Lac Yum tsi' tsʌnsayob, come yom mi la' ña'tan wersa mi' ts'ʌctiyel pejtel i t'an 

lac Yum tsa' bʌ i yʌlʌ ti' tojlel Acab. Tsi' jisa pejtel i p'olbalob che' bajche' tsi' 
yʌlʌ jini x'alt'an Elías. Che' tsi' yʌlʌ Jehú. 

11Che' ja'el tsi' laj tsʌnsa i pi'ʌlob Acab año' bʌ ti Jezreel yic'ot pejtel año' bʌ i 

ye'tel, yic'ot pejtel i cʌñʌyo' bʌ, yic'ot motomajob. Jehú tsi' laj jisayob ti 
pejtelelob. 

12Tsa' loq'ui ya'i cha'an mi' majlel ti Samaria. Che' woli ti xʌmbal majlel ti bij, tsa' 

c'oti ti jump'ejl alʌ otot ba' mi' jijlelob xcʌnta tiñʌme'ob. 

13Ya' ti bij tsi' taja i pi'ʌlob Ocozías rey bʌ ti Judá. Jehú tsi' c'ajtibeyob: 

¿Majquiyetla? che'en. Jini winicob tsi' jac'ʌyob: I pi'ʌlon lojon jini rey Ocozías. 
Mic majlel cʌq'ueñob cortesía i yalobilob Acab yic'ot i yalobilob Jezabel, che'ob. 

14Jehú tsi' sube i winicob: Chucula, che'en. Tsi' laj tsʌnsayob ti pejtelelob, 

cha'tiquil i yuxc'al (42) winicob. Tsi' chocoyob jini ch'ujlelʌl ti ch'en. Ma'anic tsi' 
p'unta mi juntiquilic. 

15Jehú tsa' loq'ui ya'i. Ya' ti bij tsi' taja Jonadab (i yalobil Recab). Jehú tsi' yʌq'ue 

cortesía. Tsa' caji i suben: ¿Jump'ejl ba a pusic'al quic'otet? che'en. Jonadab 
tsi' jac'ʌ: Che'cuyi, che'en. Jehú tsi' sube: Mi che'ʌchi, la' lac chucben lac bʌ laj 
c'ʌb, che'en. Tsi' yʌq'ue i c'ʌb. Temelix tsa' majliyob ti carreta. 

16Jehú tsi' sube: Conla. Yom ma' q'uel jini tsa' bʌ c melbe lac Yum, che'en. Che' 

jini Jonadab tsi' pi'le majlel ya' ti carreta. 

17Che' bʌ tsa' c'oti Jehú ya' ti Samaria, tsa' caji i jisan i pi'ʌlob Acab tsa' bʌ 

cʌleyob. Tsi' laj jisayob che' bajche' tsi' yʌlʌ lac Yum, che' bajche' tsi' yʌlʌ jini 
x'alt'an Elías. 

Jehú tsi' laj jisa i winicob Baal 

18Jehú tsi' laj tempa winicob. Tsa' caji i subeñob: Acab ts'ita' jach tsi' ch'ujutesa 

Baal, pero joñon cabʌl mi caj c ch'ujutesan. 

19Jini cha'an pʌyʌla tilel ti ora pejtelel jini x'alt'añob i cha'an Baal, yic'ot i winicob, 

yic'ot i motomajob. Mach yomic mi' cʌytʌl mi juntiquilic, come ñuc jini majtañʌl 
mu' bʌ caj cʌq'uen Baal. Majqui jach mi' cʌy i bʌ, wersa mi caj i chʌmel, che'en. 
Jehú tsi' yʌlʌ ili t'an cha'an mi' yʌc jini winicob, cha'an mi' jisan pejtelel mu' bʌ i 
ch'ujutesañob Baal. 

20-21Jehú tsi' choco majlel suboñelob ti pejtelel Israel. Tsi' pʌyʌ tilel pejtelel mu' 

bʌ i ch'ujutesañob Baal. Che' jini tsa' c'otiyob pejtelel jini x'e'telob i cha'an Baal. 
Ma'anic majch tsa' cʌle mi juntiquilic. Tsa' ochiyob ya' ti' templo Baal, jinto tsa' 
wen bujt'i ti jujunwejl i mal jini templo. 

22Jehú tsi' sube jini am bʌ ti' wenta jini bujcʌl tac: Ch'ʌmʌla tilel jini bujcʌl cha'an 

mi' lʌpob jini x'e'telob i cha'an Baal, che'en. 

23Che' jini Jehú yic'ot Jonadab (i yalobil Recab) temel tsa' ochiyob ti' templo 

Baal. Tsi' subeyob jini x'e'telob i cha'an Baal: Wʌle yom mi la' wen q'uel, ame 
ochic juntiquil mach bʌ anic mi' ñop Baal. Jini jach yom mi' yochelob jini x'e'telob 
i cha'an Baal, che'en. 

24Jini x'alt'añob i cha'an Baal tsa' caji' tsʌnsañob alʌc'ʌl tac. Tsa' caji' pulob 

cha'an majtañʌl. Jehú tsi' wa'choco chʌnc'al winicob cha'an mi' joy wa'tʌlob ya' 
ti' joytʌlel templo. Tsi' subeyob: An ti la' wenta cha'an mi la' laj tsʌnsañob. Mi 
tsa' coli juntiquil, wersa mi' chʌmel jini tsa' bʌ i colo, che'en. 

25Jehú tsa' ujti i pul majtañʌl cha'an mi' yʌc jini winicob i cha'año' bʌ Baal. Tsa' 

loq'ui i pejcan jini xcʌntayajob i cha'an yic'ot i yum soldadojob. Tsi' subeyob: 
Ochenixla ti mal cha'an mi la' tsʌnsañob ti pejtelelob. Mach la' cʌy mi juntiquilic, 
che'en. Che' jini tsi' laj tsʌnsayob ti espada. Che' ujtemix i laj tsʌnsañob, tsa' 
caji i jexbañob loq'uel jini ch'ujlelʌlob. Tsa' ochiyob ti yambʌ i mal i templo Baal. 

26Tsa' caji i loc'sañob pejtelel oy tac i yejtal bʌ Baal am bʌ ti' templo. Tsi' laj 

puluyob. 

27Tsi' xuluyob i yejtal tac Baal. Tsi' jisʌbeyob i c'ʌjñibal i templo Baal. Tsa' sujti 

ti' yotlel ta'jibʌl c'ʌlʌl wʌle. 

28Jehú che'ʌch tsi' laj jisa i ch'ujutesʌntel Baal ya' ti Israel. 

29Pero mach tojic i melbal, come lajal tsi' mele che' bajche' Jeroboam (i yalobil 

bʌ Nabat), tsa' bʌ i yʌsa ti mulil israelob. Tsi' chʌn ch'ujutesa jini alʌ tat wacax 
melbil tac bʌ ti oro am bʌ ti Betel yic'ot ti Dan. 

30Lac Yum tsi' sube Jehú: Tsa' wen jac'ʌ chuqui tsac subeyet. Tsa' laj jisa jini 

año' bʌ ti' yotot Acab che' bajche' tsac ña'ta. Jini cha'an mi caj i wa'chocontelob 
ti rey ti' tojlel Israel a walobilob, yic'ot a buts, yic'ot i yalobil a buts, che'en. 

31Pero Jehú ma'anic tsi' pejca lac Yum ti pejtelel i pusic'al, come tsi' chʌn 

ch'ujutesa jini wacax tsa' bʌ i mele Jeroboam, tsa' bʌ i yʌsa ti mulil jini israelob. 

32-33Ti jim bʌ ora lac Yum tsa' caji' t'oxben i lumal Israel. Hazael tsa' tili i tic'lan 

Israel. Tsa' mʌjli i cha'an ya' ti junwejl Jordán. Tsi' chilbeyob pejtel i lumal 
Galaad, yic'ot Gad, yic'ot Rubén, yic'ot lamital Manasés, c'ʌlʌl ti' ti' Aroer am bʌ 
ti' tojel jini pa' i c'aba' Arnón, yic'ot pejtel i lum Galaad yic'ot Basán. 

34Ts'ijbubil ti' juñilel i reyob Israel pejtel yan tac bʌ i melbal Jehú. 

35Tsa' chʌmi Jehú che' bajche' i tatob. Tsi' mucuyob ya' ti Samaria. Tsa' caji i 

cha'len i yumʌntel Joacaz i yalobil Jehú. 

36Waxʌcp'ejl i cha'c'al (28) jab tsi' cha'le yumʌl ti' tojlel israelob ya' ti Samaria. 

2 Reyes 11 

Tsi' cajata yumʌntel jini Atalía 
(2 Cr. 22.10—23.21) 

1Che' bʌ tsi' q'uele Atalía chʌmenix i yalobil i c'aba' Ocozías, tsa' caji i tsʌnsan 

pejtelel i yalobilob Ocozías. 

2Jini Josaba i yixic'al jini rey Joram, i chich Ocozías, tsi' mucu pʌyʌ loq'uel Joás 

i yalobil Ocozías ame tsʌnsʌntic yic'ot i pi'ʌlob. Tsi' mucu yic'ot i yaj mec' alʌl 
ya' ti' yotlel cuchʌl ti Templo ba' ma'anic tsa' mejli ti ochel Atalía. 

3Ya' tsa' coli ba' mujcubil. Wʌcp'ejl jab tsa' ajni ba' ma'anic tsa' mejli i tsʌnsan i 

chuchu'. Wʌcp'ejl jab tsi' cha'le yumʌl Atalía. 

4Che' ti' wucp'ejlel jab i yumʌntel Atalía, jini motomaj i c'aba' Joiada tsi' tempa i 

yumob xcʌntayajob yic'ot i yumob jini soldadojob. Joiada tsi' subeyob cha'an 
mi' yochelob ti Templo. Ya' tsi' temeyob i t'an. Joiada tsi' pʌsbeyob ch'iton bʌ i 
yalobil jini rey. 

5Tsi' subeyob: Yom mi la' t'ox la' bʌ ti uxmojt. Jini mu' bʌ i cha'leñob cʌntaya 

che' ti' yorajlel c'aj o mi caj i q'uelbeñob i yotot rey. 

6-8Yambʌ cha'mojt mi caj i q'uel jini Templo. Xinlʌpʌl yom mi la' wʌc' jini rey. Ti 

jujuntiquiletla yom mi la' ch'ʌm tilel la' wespada. Mi tsi' ñopo ochel juntiquil ya' 
ba' wa'al jini ch'iton, an ti la' wenta cha'an mi la' tsʌnsan. Yom mi la' cʌntan 
majlel jini rey baqui jach mi' majlel, che'en Joiada. 

9I yum soldadojob tsi' mele che' bajche' tsi' yʌlʌ jini motomaj Joiada. Ti 

jujuntiquilob tsa' caji i cha'leñob cʌntaya che' ti' yorajlel. Jini tsa' bʌ ochiyob ti 
cʌntaya ti' yorajlel c'aj o yic'ot jini tsa' bʌ loq'uiyob ti cʌntaya ti' q'uiñilel c'aj o tsa' 
tiliyob ba'an jini motomaj. 

10Joiada tsi' yʌq'ueyob i lanza yic'ot i mʌctijib jini xcʌntayajob. Jiñʌch jini e'tijibʌl 

tac cha'an guerra tsa' bʌ i c'ʌñʌ jini rey David, lotbil bʌ ti Templo. 

11Tsi' tsoloyob i bʌ jini xcʌntayajob ti' tojel jini Templo. Ti jujuntiquilob tsi' 

ch'ʌmʌyob majlel i ye'tijib cha'an guerra. Tsi' joy mʌctayob jini rey cha'an mi' 
cʌntañob. 

12Joiada tsi' pʌyʌ loq'uel jini ch'iton bʌ rey. Tsi' yʌq'ue i corona ti' jol. Tsi' yʌq'ue 

i copiajlel jini lujump'ejl mandar. Tsi' bombe i jol ti aceite cha'an mi' wa'chocon 
ti rey. Ti pejtelelob tsi' jats'ʌyob i c'ʌb. Tsi' yʌlʌyob ti c'am bʌ t'an: Yom jal cuxul 
jini rey, che'ob. 

13Che' bʌ tsi' yubi Atalía che' wen ju'ucñayob jini winicob ti tejclum, tsa' tili ba' 

tempʌbilob ti' tojel jini Templo. 

14Tsa' c'oti i q'uel jini rey ba' wa'al ti' tojel i yoyel Templo che' bajche' i tilel mi' 

melob jini reyob. Ya' añob xcʌntayajob yic'ot jini mu' bʌ i wusob trompeta tac ti' 
t'ejl jini rey. Pejtelel jini winicob x'ixicob wen tijicñayob woli' yubiñob. Woli' 
wusob jini trompeta tac. Che' bʌ tsi' q'uele Atalía, tsi' jet' tsili i pislel. C'am tsa' 
caji i yʌl: Tsa'ix i juch' teq'ueyoñob, che'en. 

15Jini motomaj Joiada tsi' sube i yumob xcʌntayajob: Chocola loq'uel jini x'ixic 

ila ti Templo. Mach yomic mi la' tsʌnsan wʌ' ti' mal Templo. Mi an majqui mi' 
ñop i coltan, tsʌnsanla ti espada, che'en. 

16Jini cha'an tsi' wersa pʌyʌyob loq'uel. Tsi' pʌyʌyob majlel ba'an i yotlel caballo 

i cha'an rey. Ya'i tsi' tsʌnsayob Atalía. 

17Joiada tsi' mele trato ti' tojlel lac Yum. Tsi' yʌc'ʌ i t'an jini rey cha'an mi caj i 

jac'ben lac Yum. Che' ja'el tsi' yʌlʌyob pejtelel winicob. Mi caj i jac'beñob lac 
Yum. Mi caj i c'uxbiñob jini rey. 

18Pejtelel jini winicob tsa' majliyob ba'an i templo Baal. Tsa' caji i jemob i templo 

Baal. Tsi' bic'ti xuluyob i yejtal tac dioste'. Che' ja'el tsi' tsʌnsayob jini motomaj 
i c'aba' Matán ya' ti' t'ejl i pulʌntib i majtan Baal. Jini motomaj Joiada tsi' 
wa'choco xcʌntayajob ya' ti' Templo Dios. 

19Tsi' pʌyʌ tilel i yumob xcʌntayajob yic'ot pejtelel winicob. Tsi' comol pʌyʌyob 

loq'uel jini rey ti' Templo lac Yum. Tsa' ñumiyob majlel ti' ti' i yotot jini 
xcʌntayajob. Che' jini tsi' pʌyʌyob ochel jini rey ti' yotot i ñojte'el. Tsa' letsi ti 
buchtʌl ya' ti' buchlib rey. 

20Wen tijicña tsi' yubiyob pejtelel winicob x'ixicob. Ñʌch'ʌl tsa' ajni tejclum tac 

che' bʌ tsa' chʌmi Atalía. 

21An jax to wucp'ejl i jabilel jini Joás che' bʌ tsa' caji ti yumʌl. 

2 Reyes 12 

I yumʌntel Joás ti Judá 
(2 Cr. 24.1-27) 

1Che' ti' wucp'ejlel jab i ye'tel Jehú, tsa' caji i tech i yumʌntel jini rey Joás. 

Cha'c'al (40) jab tsi' cha'le i yumʌntel ya' ti Jerusalén. I c'aba' i ña' jiñʌch Sibia 
ch'oyol bʌ ti Beerseba. 

2Wen uts'at chuqui tsi' mele Joás ti' wut lac Yum, come jini motomaj Joiada tsi' 

wen cʌntesa. 

3Pero ma'anic tsi' junyajlel jisa jini pulʌntib tac am bʌ ti bujbujtʌl, come jini 

winicob ya'to tsi' chʌn puluyob majtañʌl yic'ot pom ya'i. 

4-5Joás tsa' caji i suben jini motomajob cha'an mi' tempañob ofrenda, cha'an mi' 

cha' wen mejlel jini Templo. Tsi' yʌlʌ: Yom mi la' tempan jini taq'uin mu' bʌ i 
yʌc'ob wʌ' ti' Templo lac Yum yic'ot jini taq'uin mu' bʌ i yʌc'ob tilemo' bʌ ti' 
pusic'al cha'an mi' cha' wen mejlel i Templo Dios ba' wolix i jejmel tac, che'en 
Joás. 

6Che' ñumenix uxp'ejl i cha'c'al (23) jab i ye'tel jini rey Joás, jini motomajob 

maxto anic tsi' yʌc'ʌyob ti wen melol jini Templo. 

7Jini cha'an jini rey tsi' pʌyʌ tilel jini ñuc bʌ motomaj Joiada yic'ot yaño' bʌ 

motomajob. Tsi' subeyob: ¿Chucoch ma'anic tsa' la' cha' mele jini Templo ba' 
jejmen tac? Ma'anix mi caj la' chʌn c'ʌn jini taq'uin i cha'an bʌ Templo che' 
bajche' woli la' bajñel jisan. Yom mi la' c'ʌn pejtelel jini ofrenda tac cha'an mi' 
cha' mejlel jini Templo, che'en. 

8Jini cha'an jini motomajob tsi' temeyob i t'an cha'an ma'anix mi' caj i chʌn 

ch'ʌmob jini taq'uin mu' bʌ i ch'ʌmob tilel xñopt'añob. Tsi' ña'tayob mi caj i cha' 
wen melob jini Templo i cha'an lac Yum. 

9Jini c'ax ñuc bʌ motomaj Joiada tsi' mele jump'ejl cajón. Tsi' melbe i majc. Tsi' 

yʌc'ʌ ya' ti' t'ejl jini pulʌntib ti' tojlel lac ñoj ba' mi la cochel ti' Templo lac Yum 
Dios. Jini xcʌnta templojob tsi' yotsayob ti cajón pejtelel jini taq'uin tsa' bʌ i 
yʌc'ʌyob winicob x'ixicob. 

10Che' bʌ tsa' on'a jini taq'uin ti cajón, tsi' pʌyʌyob tilel i yaj ts'ijbaya rey yic'ot 

jini ñuc bʌ motomaj. Tsi' tsiquiyob jini taq'uin tsa' bʌ tempʌyi ya' ti' yotot lac Yum. 
Tsi' lotoyob. 

11-12Tsi' c'axtesayob jini taq'uin ba'an jini xq'uel e'telob ti' yotot lac Yum. Tsi' 

c'ʌñʌyob cha'an mi' tojob jini xjuc'te'ob, yic'ot albañilob, yic'ot jini tsa' bʌ i pʌsʌ 
bajche' mi' cha' wen mejlel i Templo lac Yum. Tsi' c'ʌñʌyob ja'el cha'an mi' 
mʌñob te' yic'ot wen melbil bʌ xajlel yic'ot pejtel chuqui anto yom cha'an mi' cha' 
mejlel ti uts'at i yotot lac Yum. 

13-14Jini taq'uin tsa' bʌ ch'ʌjmi tilel ti' yotot Dios ma'anic tsa' c'ʌjni cha'an mi' 

mejlel jini taza tac ti tsucu taq'uin, mi cuchillojic, mi colem taza tac, mi trompeta 
tac, mi yambʌ e'tijibʌl melbil bʌ ti oro yic'ot ti plata. Pero ti pejtelel jini taq'uin tsa' 
c'ʌjñi cha'an i melol i yotot Dios. Come jini taq'uin tsa' aq'uenti ti' wenta jini woli 
bʌ i melob jini e'tel. 

15Ma'anic majch tsi' cha' c'ajtibeyob xq'uel e'telob mi anto jini taq'uin, come tsi' 

laj c'ʌñʌyob cha'an mi' cha' wen melob i yotot lac Yum, come weñob i pusic'al. 

16Pero jini taq'uin tsa' bʌ i yʌc'ʌyob winicob cha'an majtañʌl cha'an mi' 

ñusʌbentelob i mul ma'anic tsa' otsʌnti ya' ti cajón cha'an i melol Templo. Tsa' 
aq'uenti ti' wenta jini motomajob cha'an mi' c'ʌñob. 

17Ti jim bʌ ora Hazael jini rey ti Siria tsa' tili ti guerra ti' contra Gat. Tsi' ch'ʌmʌ 

ti' wenta jini tejclum. Tsa' caji i contrajin Jerusalén ja'el. 

18Jini cha'an Joás jini rey ti Judá tsi' laj ch'ʌmʌ loq'uel jini letsem tac bʌ i tojol 

tsa' bʌ i yʌq'ueyob Dios jini reyob Josafat yic'ot Joram yic'ot Ocozías, tsa' bʌ i 
cha'leyob yumʌl ti Judá. Tsi' ch'ʌmʌ ja'el jini oro am bʌ ti' yotot lac Yum yic'ot ti' 
yotot rey. Tsi' chocbe majlel jini rey Hazael ya' ti Siria. Che' jini Hazael tsa' cha' 
sujti majlel ti' lumal. 

19Ts'ijbubil ti' juñilel i reyob Judá pejtelel i melbal Joás yic'ot yan tac bʌ tsa' bʌ 

ujti che' bʌ tsi' cha'le yumʌntel. 

20Jini x'e'telob i cha'an tsi' lajayob i t'an ti' contra. Tsi' tsʌnsayob Joás ya' ti' yotot 

ti Milo am bʌ ti' bijlel Sila. 

21Jini tsa' bʌ i tsʌnsayob jiñobʌch Josacar (i yalobil Simeat) yic'ot Jozabad (i 

yalobil Somer). Tsa' mujqui Joás ya' ba' mucul i ñojte'elob ti Jerusalén, i tejclum 
David. Che' jini tsa' caji i cha'len yumʌntel Amasías ti' q'uexol i tat. 

2 Reyes 13 

I yumʌntel Joacaz 

1Che' ti' yuxp'ejlel i cha'c'al (23) jab i ye'tel jini Joás (i yalobil Ocozías), rey bʌ ti 

Judá, tsi' teche i yumʌntel jini rey Joacaz (i yalobil Jehú) ti Israel. Tsi' cha'le 
yumʌl wuclujump'ejl (17) jab. 

2Pero tsi' mele jontolil ti' wut lac Yum Dios che' bajche' tsi' mele Jeroboam (i 

yalobil Nabat) tsa' bʌ i yʌsa ti mulil israelob. 

3Jini cha'an lac Yum tsi' mich'le jini israelob. Tsi' yʌc'ʌyob ti' c'ʌb Hazael rey bʌ 

ti Siria yic'ot ti' c'ʌb Benadad (i yalobil Hazael). 

4Pero Joacaz tsa' caji i pejcan lac Yum ti oración. Lac Yum tsi' yubibe i yoración, 

come tsi' q'uele cabʌl i wocol israelob cha'an i tic'lʌntel ti' tojlel jini rey ti Siria. 

5Jini cha'an lac Yum tsi' colta jini israelob. Tsi' coloyob ti' p'ʌtʌlel Siria. Jini 

israelob tsa' cha' cajiyob ti wen chumtʌl ti ñʌch'ʌl che' bajche' ti ñaxan. 

6Pero ma'anic tsi' cʌyʌyob i mel chuqui leco che' bajche' tsi' mele Jeroboam tsa' 

bʌ i yʌsa ti mulil jini israelob. Tsi' chʌn ch'ujutesayob jini dios Asera am bʌ ti 
Samaria. 

7Hazael tsi' wen jisʌbe i p'ʌtʌlel Israel. Tsa' jach cʌleyob ti' wenta Joacaz 

lujuntiquil i yuxc'al (50) winicob yujilo' bʌ c'ʌchtʌl ti caballo, yic'ot lujuncojt 
carreta, yic'ot lujump'ejl ti mil soldadojob. Jini rey ti Siria tsi' jisa cabʌl israelob. 
Tsi' t'uchtayob che' bajche' jini ts'ubejn am bʌ ti lum. 

8Ts'ijbubil ti' juñilel i reyob Israel yan tac bʌ i melbal Joacaz. 

9Tsa' chʌmi Joacaz che' bajche' i tatob. Tsi' mucuyob ya' ti Samaria. 

I yumʌntel Joás ti Israel 

10Joás tsa' caji ti yumʌntel ti' q'uexol i tat. Joás tsa' caji i cha'len i yumʌntel ti 

Samaria che' wuclujump'ejl i cha'c'al (37) jab i yumʌntel Joás am bʌ ti Judá. 
Wʌclujump'ejl (16) jab tsi' cha'le i ye'tel. 

11Joás tsi' mele chuqui jontol ti' wut lac Yum. Ma'anic tsi' cʌyʌ i mel chuqui leco 

che' bajche' tsi' mele Jeroboam tsa' bʌ i yʌsa ti mulil jini israelob. Tsi' chʌn 
ch'ujutesa dioste'. 

12Ts'ijbubil ti' juñilel i reyob Israel pejtel i melbal Joás, yic'ot i ñuclel, yic'ot 

bajche' tsa' ujti guerra ti' contra Amasías rey bʌ ti Judá. 

13Tsa' chʌmi Joás che' bajche' i tatob. Tsa' mujqui ya' ti Samaria. Tsa' caji i 

yumʌntel Jeroboam ti' q'uexol i tat. 

I yujtibal i ye'tel Eliseo 

14Ti jim bʌ ora tsa' c'am'a jini x'alt'an Eliseo. Lʌc'ʌlix i yorajlel cha'an mi' chʌmel. 

Tsa' c'oti Joás i rey Israel ba'an Eliseo. Tsa' caji ti uq'uel. Tsi' yʌlʌ: C tat, c tat, i 
p'ʌtʌlelet Israel, che'en. 

15Eliseo tsi' sube: Ch'ʌmʌ tilel a jalʌjb yic'ot i te'el, che'en. Joás tsi' ch'ʌmʌ tilel i 

jalʌjb yic'ot i te'el. 

16-17Eliseo tsi' sube jini rey: Jamʌ jini q'ueloñib am bʌ ti' pasibal q'uin, che'en. 

Che' jini tsi' jamʌ. Eliseo tsi' cha' sube: Sʌts'ʌ jini jalʌjb, che'en. Eliseo tsi' yʌc'ʌ 
i c'ʌb ba'an i c'ʌb jini rey. Eliseo tsi' sube: Choco i te'el jalʌjb, che'en. Jini rey tsi' 
choco. Eliseo tsi' yʌlʌ: Jiñʌch i jalʌjb lac Yum mu' bʌ caj i coltañetla ti' contra jini 
siriajob, come mi caj i mʌjlel a cha'an ya' ti Afec. 

18Wʌle yom ma' ch'ʌm i te'el tac jalʌjb tsa' bʌ cʌle. Jats'ʌ ti lum, che'en. Jini rey 

tsi' ch'ʌmʌ i te'el tac jalʌjb. Uxyajl jach tsi' jats'ʌ ti lum. Tsi' cʌyʌ i jats'. 

19Pero i winic Dios tsi' mich'le jini rey. Tsi' sube: Tsa'ic a jats'ʌ jo'yajl wʌcyajl, 

che' jini tsa' mejli a laj jisan jini siriajob. Pero wʌle cojach uxyajl mi caj i mʌjlel a 
cha'an. Che' tsi' yʌlʌ Eliseo. 

20Tsa' chʌmi Eliseo. Tsa' mujqui. Ti jujump'ejl jab tsa' ñumiyob ti' lumal Israel 

xujch'ob ch'oyolo' bʌ ti Moab. 

21Junyajl che' bʌ tsa' majli israelob i mucob ch'ujlelʌl, tsi' can q'ueleyob woli' 

tilelob jini xujch'ob. Che' jini tsi' bʌc' chocoyob cʌytʌl jini ch'ujlelʌl ya' ba' tsa' 
mujqui Eliseo. Che' bʌ tsa' c'oti ti yajlel jini ch'ujlelʌl ya' ti' mal ba' mucul Eliseo, 
tsa' cha' cuxtiyi jini xchʌmel. Ti ora jach tsa' cha' ch'ojyi. 

22Che' woli ti yumʌntel Joacaz ma'anic tsa' lajmi wocol ti Israel. Hazael jini rey 

ti Siria tsi' wen tic'la jini israelob. 

23Pero lac Yum tsi' pʌsbeyob i yutslel i pusic'al jini israelob. Ma'anic tsa' laj 

jiliyob. Tsi' p'untayob Dios come tsi' q'uele ti ñuc jini xuc'ul bʌ i t'an yic'ot i tatob. 
Tsi' chʌn ña'ta Abraham yic'ot Isaac yic'ot Jacob. Jini cha'an ma'anic tsi' 
junyajlel cʌyʌyob c'ʌlʌl wʌle. 

24Tsa' chʌmi Hazael jini rey ti Siria. Tsa' ochi ti rey Benadad ti' q'uexol i tat. 

25Joás jini rey ti Israel (i yalobil Joacaz), tsi' cha' ch'ʌmʌ ti' wenta jini tejclum tac 

tsa' bʌ cʌn chilbenti i tat che' bʌ tsi' cha'le guerra Hazael ti' contra Joacaz. Uxyajl 
tsa' mʌjli i cha'an Joás ti' tojlel jini siriajob. 

2 Reyes 14 

I yumʌntel Amasías 
(2 Cr. 25.1-28) 



659 

 

Chol de Tumbalá Bible 
© Bible Society of Mexico. 

  
 

 

1Che' ti' cha'p'ejlel jab i ye'tel jini rey Joás ya' ti Israel, tsa' caji i tech i yumʌntel 

jini rey Amasías ti Judá. 

2An jo'p'ejl i cha'c'al (25) i jabilel che' bʌ tsa' ochi ti rey Amasías. Tsi' cha'le i 

ye'tel bolomp'ejl i cha'c'al (29) jab ya' ti Jerusalén. I c'aba' i ña' jiñʌch Joadán 
ch'oyol bʌ ti Jerusalén. 

3Amasías tsi' mele chuqui wen ti' tojlel lac Yum, anquese mach wen lajalic tsi' 

mele bajche' i ñojte'el David. Pero tsi' mele che' bajche' Joás i tat. 

4Pero ma'anic tsi' junyajlel jeme jini pulʌntib tac am bʌ ti bujbujtʌl. Jini cha'an 

jini israelob tsi' chʌn puluyob majtañʌl tac yic'ot pom ya' ti pulʌntib. 

5Che' wen anix ti' ye'tel Amasías, tsi' tsʌnsa jini winicob tsa' bʌ i tsʌnsa Joás i 

tat. 

6Ma'anic tsi' tsʌnsʌbeyob i yalobilob, come ya' ti' juñilel i mandar Moisés tsi' yʌlʌ 

Lac Yum mach yomic mi' tsʌnsʌntel jini tatʌl cha'an i mul i yalobilob, mi jinic 
alobob mi' tsʌnsʌntelob cha'an i mul tatʌlob, pero ti jujuntiquil mi' chʌmel cha'an 
i bajñel mul. Che'ʌch ts'ijbubil. 

7Amasías tsi' tsʌnsa lujuntiquil ti mil año' bʌ ti Edom ya' ti joctʌl i c'aba' Ats'am. 

Tsi' ch'ʌmʌ jini tejclum Sela che' bʌ tsa' mʌjli i cha'an ti guerra. Tsi' cha' otsʌbe 
i c'aba' Jocteel. Che'ʌch i c'aba' c'ʌlʌl wʌle. 

8Amasías tsi' choco majlel suboñel ba'an Joás jini rey ti Israel. Tsi' sube: La' laj 

contrajin lac bʌ ti guerra, che'en. 

9Joás rey bʌ ti Israel tsi' chocbe ili lajiya Amasías rey bʌ ti Judá. Tsi' sube: Jini 

ch'ix am bʌ ti Líbano tsi' sube jini ch'ujte': “Aq'ueñon xch'oc bʌ a walobil”, che'en 
jini ch'ix. Pero tsa' ñumi majlel jini jontol bʌ bʌte'el ya' ti Líbano. Tsi' laj jisa jini 
ch'ix. 

10Isujm tsa' jisa Edom. Wʌle chan wola' mel a bʌ cha'an tsa' mʌjli a cha'an. Pero 

ajñen ti a wotot ba' tijicñayet. ¿Chucoch ma' bajñel sajcan a wocol, cha'an ma' 
jilel yic'ot pejtel a pi'ʌlob ti Judá? che'en Joás rey bʌ ti Israel. 

11Pero Amasías ma'anic tsi' jac'ʌ i tic'ol. Jini cha'an tsa' letsi tilel Joás rey bʌ ti 

Israel cha'an mi' contrajin. Tsi' tajayob i bʌ ti guerra ti jump'ejl i tejclum ti Judá i 
c'aba' Betsemes. 

12Tsa' wen mʌjli i cha'an israelob. Jini año' bʌ ti Judá tsa' puts'iyob ti' tojlel jini 

israelob. Ti jujuntiquilob tsa' sujtiyob ti' yotot. 

13Joás rey bʌ ti Israel tsi' wersa chucu Amasías rey bʌ ti Judá. Tsa' majli yic'ot 

i soldadojob ti Jerusalén. Tsi' jemeyob jini ts'ajc am bʌ ti' ti' jini puerta i c'aba' 
Efraín c'ʌlʌl ti puerta i c'aba' i Xujc, lujunc'al metro ti pejtelel. 

14Joás tsi' wersa pʌyʌ majlel lamital judíojob ti cʌjchel. Tsi' laj ch'ʌmʌ jini oro 

yic'ot plata, yic'ot pejtelel mu' bʌ i c'ʌjñel ti' yotot lac Yum, yic'ot i chubʌ'an tac 
jini rey Amasías. Tsa' cha' sujti majlel ti Samaria. 

15Ts'ijbubil ti' juñilel i reyob Israel pejtelel i ye'tel tsa' bʌ i mele Joás, yic'ot bajche' 

tsa' ujti guerra ti' contra Amasías rey bʌ ti Judá. 

16Tsa' chʌmi Joás che' bajche' i tatob. Tsa' mujqui ya' ba' mucul i reyob Israel 

ya' ti Samaria. Tsa' caji i cha'len yumʌl Jeroboam ti' q'uexol i tat. 

17Amasías jini rey bʌ ti Judá cuxul to tsa' ajni yambʌ jo'lujump'ejl jab che' 

chʌmenix Joás. 

18Ts'ijbubil ti' juñilel i reyob Judá pejtelel i melbal Amasías. 

19I winicob Amasías tsa' caji i contrajiñob ya' ti Jerusalén. Jini cha'an tsa' puts'i 

majlel Amasías ti Laquis. Pero jini winicob tsi' yajñesayob majlel. Tsi' tsʌnsayob 
ya' ti Laquis. 

20Tsi' ch'ʌmbeyob sujtel i bʌc'tal ti caballo. Tsa' mujqui ya' ba' muculob i tatob 

ya' ti Jerusalén i tejclum David. 

21Pejtelel jini winicob ti Judá tsi' wa'chocoyob ti rey Azarías (i yalobil Amasías) 

ti' q'uexol i tat. An wʌclujump'ejl (16) i jabilel Azarías che' bʌ tsa' ochi ti rey. 

22Azarías tsi' cha' wen mele jini tejclum i c'aba' Elat. Tsi' cha' otsa ti' wenta Judá. 

I yumʌntel jini Jeroboam 

23Che' ti' jo'lujump'ejlel jab i ye'tel Amasías rey bʌ ti Judá, tsa' caji ti yumʌntel 

Jeroboam (i yalobil Joás) ti Israel. Jeroboam tsi' cha'le yumʌl jump'ejl i yuxc'al 
(41) jab ya' ti Samaria. 

24Tsi' mele jontolil ti' wut lac Yum che' bajche' tsi' mele jini ñaxan bʌ rey 

Jeroboam (i yalobil bʌ Nabat) tsa' bʌ i yʌsa ti mulil israelob. 

25Jeroboam tsi' cha' ch'ʌmʌ ti' wenta i lumal Israel c'ʌlʌl ti' yochib Hamat c'ʌlʌl ti 

jini colem ñajb i c'aba' Ats'am, che' bajche' tsi' yʌlʌ lac Yum i Dios Israel, che' 
bajche' tsi' yʌlʌ jini x'e'tel i cha'an Dios i c'aba' Jonás i yalobil Amitai. Jiñʌch jini 
x'alt'an ch'oyol bʌ ti Gathefer. 

26Lac Yum Dios tsi' q'uele wen cabʌl i wocol jini israelob. Ma'anic mi juntiquilic 

winic tsa' bʌ mejli i coltañob. 

27Pero lac Yum ma'anic tsi' ña'ta i junyajlel jisan jini israelob. Tsi' p'ʌtesa 

Jeroboam cha'an mi' coltañob. 

28Ts'ijbubil ti' juñilel i reyob Israel pejtelel i melbal Jeroboam, yic'ot pejtelel i 

ñuclel yic'ot bajche' tsa' ujti guerra ba' ora Israel tsi' cha' ch'ʌmʌ ti' wenta jini 
Damasco yic'ot Hamat, jini tejclum tac tsa' bʌ cʌn ochi ti' wenta Judá. 

29Tsa' chʌmi Jeroboam. Tsa' mujqui ya' ba' muculob jini reyob ti Israel. Tsa' caji 

i cha'len yumʌntel Zacarías ti' q'uexol i tat. 

2 Reyes 15 

I yumʌntel Azarías 

(2 Cr. 26.3-5; 2 Cr. 16—23) 

1-2An wʌclujump'ejl (16) i jabilel Azarías che' bʌ tsa' caji i yumʌntel ti Judá ti' 

q'uexol Amasías i tat. I ña' jiñʌch Jecolías ch'oyol bʌ ti Jerusalén. Lajchʌmp'ejl 
i yuxc'al (52) jab tsi' cha'le i yumʌntel ya' ti Jerusalén. Tsi' teche i ye'tel che' 
wucp'ejl i cha'c'al (27) jab i ye'tel Jeroboam ya' ti Israel. 

3Azarías tsi' mele chuqui uts'at ti' wut lac Yum Dios che' bajche' tsi' mele 

Amasías i tat. 

4Pero ma'anic tsi' junyajlel jisa jini pulʌntib tac am bʌ ti bujbujtʌl. Jini winicob tsi' 

chʌn puluyob majtañʌl tac yic'ot jini pom ti pulʌntib. 

5Jini cha'an lac Yum tsi' yʌq'ue i chʌmel Azarías. Tsa' caji ti leco bʌ tsoy. Ma'anic 

tsa' lajmi i tsoy c'ʌlʌl jinto tsa' chʌmi. Jini cha'an parte i yotot ba' tsa' chumle. 
Jotam i yalobil tsa' caji i melben i ye'tel che' cuxul to Azarías i tat. Tsi' cha'le 
yumʌl ti Judá. 

6Ts'ijbubil ti' juñilel i reyob Judá pejtelel i melbal Azarías. 

7Tsa' chʌmi Azarías. Tsa' mujqui ya' ba' mucul i ñojte'elob ya' ti' tejclum David. 

Che' jini tsa' wa'choconti ti rey jini Jotam ti' q'uexol i tat. 

I yumʌntel Zacarías 

8Zacarías, i yalobil Jeroboam, tsi' teche i ye'tel ti Israel che' ti waxʌclujump'ejl i 

yuxc'al (38) jab i ye'tel Azarías rey bʌ ti Judá. Wʌcp'ejl jach uw tsi' cha'le i ye'tel. 

9Tsi' mele jontolil ti' wut lac Yum che' bajche' tsi' mele i ñojte'elob. Ma'anic tsi' 

cʌyʌ i mel che' bajche' tsi' mele Jeroboam tsa' bʌ i yʌsa ti mulil israelob. 

10Salum, i yalobil Jabes, tsa' caji i mich'len Zacarías. Tsi' teme i t'an yic'ot yaño' 

bʌ. Tsi' tsʌnsa ya' ti Ibleam. Che' jini tsi' chilbe i ye'tel. 

11Ts'ijbubil ti' juñilel i reyob Israel pejtelel i melbal Zacarías. 

12Che' jini tsa' ts'ʌctiyi i t'an lac Yum Dios tsa' bʌ i sube Jehú: “Mi caj i 

yumʌntelob ti Israel a walobilob c'ʌlʌl ti' chʌnlajmlel a p'olbal”, che'en. Che'ʌch 
tsa' ujti. 

I yumʌntel Salum 

13Salum, i yalobil Jabes, tsa' caji ti yumʌntel ti Israel che' bolonlujump'ejl i 

cha'c'al (39) jab i ye'tel Uzías rey bʌ ti Judá. Jump'ejl jach uw tsi' cha'le i ye'tel 
ya' ti Samaria. 

14Manahem, i yalobil Gadi, tsa' loq'ui ti Tirsa, tsa' c'oti ti Samaria. Tsi' tsʌnsa 

Salum. Tsi' cha'le yumʌntel ti' q'uexol Salum tsa' bʌ i tsʌnsa. 

15Ts'ijbubil ti' juñilel i reyob Israel pejtelel i melbal Salum yic'ot bajche' tsi' chilbe 

i yumʌntel Zacarías. 

16Manahem tsi' laj jisa jini chumulo' bʌ ti Tifsa yic'ot ti jini xchumtʌl tac ti' joytʌlel 

Tirsa. Wen jontol tsi' tic'la jini mach bʌ anic tsi' p'isiyob ti' wenta. Tsi' pulbeyob i 
tejclum. Tsi' laj p'o'oyob x'ixicob cʌntʌbil bʌ i cha'an i yalobil. 

I yumʌntel Manahem 

17Manahem tsi' teche i ye'tel ti Israel che' bolonlujump'ejl i yuxc'al (39) jab i ye'tel 

Azarías ya' ti Judá. Lujump'ejl jab tsi' cha'le i ye'tel ya' ti Samaria. 

18Pero Manahem tsi' mele jontolil ti' wut lac Yum. Tsi' ch'ujutesa dioste' tac che' 

bajche' tsi' mele Jeroboam tsa' bʌ i yʌsa ti mulil jini israelob. 

19Jini rey ti Asiria i c'aba' Pul tsa' tili ti guerra ya' ti Israel. Manahem tsi' yʌq'ue 

Pul jo'p'ejl i cha'c'al (25) millón jini taq'uin cha'an mi' taj i coltʌntel ti' tojlel. Che' 
jini Pul tsa' cha' sujti ti' lumal. 

20Manahem tsa' caji i xic'beñob pejtelel jini wen chumulo' bʌ ti Israel cha'an mi' 

yʌc'ob i tojoñel. Ti jujuntiquil tsi' wersa aq'ueyob jo'p'ejl i cha'c'al mil (25,000) 
peso tojoñel. 

21Ts'ijbubil ti' juñilel i reyob Israel pejtelel i melbal Manahem. 

22Tsa' chʌmi Manahem. Tsa' mujqui ya' ba' mucul i ñojte'elob. Tsa' caji ti 

yumʌntel i yalobil i c'aba' Pekaía. 

I yumʌntel Pekaía 

23Pekaía i yalobil Manahem tsi' teche i ye'tel ti Israel che' lujump'ejl i yuxc'al (50) 

jab i ye'tel Azarías. Uxp'ejl jab tsi' cha'le i ye'tel ya' ti Samaria. 

24Pekaía tsi' mele jontolil ti' wut lac Yum, come ma'anic tsi' cʌyʌ i mel che' 

bajche' Jeroboam tsa' bʌ i yʌsa ti mulil jini israelob. 

25Peka (i yalobil Remalías, i yumʌch i soldadojob Pekaía) tsi' laja i t'an yic'ot 

lujuntiquil i yuxc'al (50) winicob ch'oyolo' bʌ ti Galaad. Tsi' tsʌnsayob jini rey 
Pekaía ya' ti' yotot ti Samaria. Tsa' tsʌnsʌntiyob ja'el Argob yic'ot Arie. Che' jini 
tsa' caji i cha'len i yumʌntel Peka. 

26Ts'ijbubil ti' juñilel i reyob Israel pejtelel i melbal Pekaía. 

I yumʌntel Peka 

27Peka, i yalobil Remalías, tsi' teche i ye'tel ti Israel che' lajchʌmp'ejl i yuxc'al 

(52) jab i ye'tel Azarías ya' ti Judá. Junc'al jab tsi' cha'le i ye'tel ya' ti Samaria. 

28Peka tsi' mele jontolil ti' wut lac Yum. Ma'anic tsi' cʌyʌ i mel che' bajche' tsi' 

mele Jeroboam i yalobil Nabat, jini tsa' bʌ i yʌsa ti mulil jini israelob. 

29Che' woli ti yumʌntel Peka, tsa' tili Tiglat Pileser i rey asiriajob. Tsi' chilbe cabʌl 

tejclum: Ijón, Abel Betmaaca, Janoa, Cedes, Hazor, Galaad, Galilea, yic'ot 
pejtelel i lumal Neftalí. Cʌchʌl tsi' pʌyʌyob majlel jini israelob ti Asiria. 

30Oseas (i yalobil Ela) tsi' tsʌnsa Peka. Che' jini tsi' chilbe i yumʌntel. Tsi' teche 

i ye'tel ti Israel che' junc'alix jab i ye'tel Jotam i yalobil Uzías rey bʌ ti Judá. 

31Ts'ijbubil ti' juñilel i reyob Israel pejtelel i melbal Peka. 

I yumʌntel Jotam 
(2 Cr. 27.1-9) 

32-33Jotam, i yalobil jini rey Uzías, tsi' teche i ye'tel ti Judá che' cha'p'ejlix jab i 

ye'tel Peka i yalobil Remalías ya' ti Israel. An jo'p'ejl i cha'c'al jab (25) che' bʌ 
tsa' ochi ti rey Jotam. Wʌclujump'ejl (16) jab tsi' cha'le yumʌl ti Jerusalén. I ña' 
jiñʌch Jerusa (i yalobil Sadoc). 

34Jotam tsi' mele chuqui uts'at ti' wut lac Yum che' bajche' tsi' mele Uzías i tat. 

35Pero ma'anic tsi' jisa jini pulʌntib tac am bʌ ti bujbujtʌl ba' tsi' chʌn cha'leyob 

ch'ujutesaya jini winicob x'ixicob. Ti jim bʌ ora Jotam tsi' mele i ti' Templo am 
bʌ ti chan. 

36Ts'ijbubil ti' juñilel i reyob Judá pejtelel i melbal Jotam. 

37Ti jim bʌ ora lac Yum tsa' caji i choc tilel Rezín i rey Siria, yic'ot Peka i rey 

Israel cha'an mi' contrajiñob Judá. 

38Tsa' chʌmi Jotam. Tsa' mujqui ya' ba' muculob jini reyob ti' tejclum David. 

Acaz tsa' caji ti yumʌntel ti' q'uexol i tat. 

2 Reyes 16 

I yumʌntel Acaz 
(2 Cr. 28.1-27) 

1Acaz i yalobil Jotam tsi' teche i ye'tel ti Judá che' anix wuclujump'ejl (17) jab i 

ye'tel Peka, i yalobil Remalías, ya' ti Israel. 

2Junc'al i jabilel Acaz che' bʌ tsa' wa'choconti ti rey. Wʌclujump'ejl jab tsi' cha'le 

i ye'tel ti Jerusalén. Jontol i melbal. Ma'anic tsi' tsajca lac Yum che' bajche' tsi' 
mele David i ñojte'el. 

3Tsi' mele jontolil che' bajche' tsi' meleyob i reyob Israel. Tsi' pulu i yalobil cha'an 

i majtan jini dioste' tac che' bajche' tsi' meleyob jini chocbilo' bʌ loq'uel ti' lumal 
Israel cha'an ti' caj leco bʌ i melbal. 

4Tsi' pulu majtañʌl tac yic'ot pom ya' ti bujbujtʌl, ti pulʌntib am bʌ ti yebal colem 

te'. 

5Rezín rey bʌ ti Siria, yic'ot Peka (i yalobil Remalías) rey bʌ ti Israel, tsa' caji i 

contrajiñob Acaz ti guerra. Tsi' joy mʌctayob Jerusalén, pero ma'anic tsa' mejli 
i ch'ʌmob. 

6Ti jim bʌ ora jini rey Rezín tsi' cha' ch'ʌmʌ jini tejclum i c'aba' Elat. Tsi' yʌc'ʌ ti' 

wenta Siria. Tsi' choco loq'uel jini judíojob. Jini edomob tsa' tiliyob ti chumtʌl ti 
Elat. C'ʌlʌl wʌle ya' chumulob. 

7Acaz tsi' chocbe majlel t'an Tiglat Pileser rey bʌ ti Asiria. Tsi' yʌlʌ: Awocolic 

coltañon loq'uel ti' c'ʌb i rey Siria, yic'ot ti' c'ʌb i rey Israel, come woli' 
contrajiñoñob ti guerra. Che' tsi' yʌlʌ Acaz. 

8Acaz tsi' ch'ʌmʌ jini plata yic'ot oro ya' ba' lotol ti' Templo lac Yum, yic'ot jini 

taq'uin am bʌ ti' yotot reyob. Tsi' chocbe majlel jini rey am bʌ ti Asiria. 

9I rey Asiria tsi' jac'ʌ. Tsa' majli i contrajin Damasco ya' ti Siria. Tsi' chili ti guerra. 

Tsi' choco loq'uel jini ya' bʌ chumulob. Tsi' pʌyʌyob majlel ti Kir. Tsi' tsʌnsa 
Rezín i rey Siria. 

10Acaz tsa' majli i taj Tiglat Pileser rey bʌ ti Asiria ya' ti Damasco. Che' ya'an 

Acaz ti Damasco tsi' q'uele jump'ejl pulʌntib cha'an dioste'. Tsi' wen q'uele 
bajche' melbil yic'ot i p'isol. Tsi' chocbe majlel i yejtal pulʌntib jini motomaj i 
c'aba' Urías cha'an mi' yʌc' ti melol yambʌ lajal bʌ. 

11-12Jini cha'an jini motomaj Urías tsi' mele pulo' majtañʌl. Lajal tsi' mele che' 

bajche' tsa' subenti, lajal i p'isol, mero lajal bajche' jini am bʌ ti Damasco. Urías 
tsi' mele che' ya'to an jini rey Acaz ti Damasco. Che' bʌ tsa' c'oti Acaz tsi' q'uele 
melbilix. Tsa' caji i tech i c'ʌn. 

13Acaz tsi' pulu alʌc'ʌl yic'ot majtañʌl melbil bʌ ti harina. Tsi' bec'be jini japbil tac 

bʌ majtañʌl. Tsi' tsijcʌbe i ch'ich'el jini alʌc'ʌl ya' ti pulo' majtañʌl. 

14Tsi' loc'sa jini pulo' majtañʌl melbil bʌ ti bronce am bʌ ti' tojel Templo. Tsi' 

yʌc'ʌ ti' t'ejl jini tsiji' bʌ pulʌntib ya' ti norte. 

15Jini rey Acaz tsi' sube jini motomaj Urías: Mi caj a c'ʌn jini tsiji' bʌ pulʌntib 

cha'an pejtelel ili majtañʌl tac i cha'an bʌ rey yic'ot i cha'an bʌ winicob x'ixicob: 
jini pulbil bʌ majtañʌl che' ti sʌc'ajel, yic'ot jini majtañʌl bʌ harina che' ti ic'ajel, 
yic'ot jini japbil tac bʌ majtañʌl. Yom ma' tsijcan jini tsiji' bʌ pulʌntib ti' ch'ich'el 
jini majtañʌl tac. Cʌybeñon jini pulʌntib melbil bʌ ti bronce cha'an mic bajñel 
c'ʌn che' an chuqui com j c'ajtiben. Che' tsi' yʌlʌ jini Acaz. 

16Che'ʌch tsi' mele jini motomaj Urías che' bajche' tsi' sube jini rey Acaz. 

17Jini rey tsi' laj bic'tesa i buchlib tac i yajñib ja' ya' ti Templo. Tsi' loc'sa jini 

colem bʌ i yajñib ja'. Tsi' yʌc'ʌ ti pam xajlel. 

18Che' ja'el tsi' loc'sa i yopol i bijlel Templo ba' mi' ñumelob che' ti' yorajlel c'aj 

o, yic'ot ochibʌl ti Templo mu' bʌ i bajñel c'ʌn jini rey. Che'ʌch tsi' mele cha'an 
mi' yʌq'uen i majtan jini rey ti Asiria. 

19Ts'ijbubil ti' juñilel i reyob Judá pejtelel i melbal Acaz. 

20Tsa' chʌmi Acaz. Tsa' mujqui ya' ba' muculob i ñojte'elob ti' tejclum David am 

bʌ ti Jerusalén. Ezequías tsa' caji ti yumʌntel ti' q'uexol i tat. 

2 Reyes 17 

Tsa' jisʌnti Samaria 

1Oseas, i yalobil Ela, tsi' teche i ye'tel ti Israel che' lajchʌmp'ejlix jab i ye'tel Acaz 

ya' ti Judá. Bolomp'ejl jab tsi' cha'le i yumʌntel ti Samaria. 

2Tsi' mele jontolil, pero mach lajalic bajche' tsi' meleyob yambʌ reyob ti Israel. 

3Salmanasar jini rey ti Asiria tsa' tili i contrajin Oseas ti guerra. Oseas tsa' caji i 

yuman Salmanasar. Tsi' chocbe majlel tojoñel. 

4Salmanasar, jini yumʌl ti Asiria, tsi' yubi bajche' woli' ña'tan i tʌts' i bʌ Oseas ti' 

wenta Asiria. Oseas tsi' choco majlel suboñel ba'an So jini rey bʌ ti Egipto. 
Ma'anix tsi' chʌn chocbe majlel tojoñel jini rey ti Asiria che' bajche' tsi' mele ti 
yan tac bʌ jab. Jini cha'an jini rey ti Asiria tsi' chucu Oseas. Tsi' yotsa ti 
mʌjquibʌl. 

5Jini rey ti Asiria tsi' cha'le xʌmbal ñumel ti pejtelel i lumal Israel yic'ot i 

soldadojob. Uxp'ejl jab tsi' joy mʌcta Samaria. 

6Che' bolomp'ejl jab i ye'tel Oseas, tsa' mʌjli i cha'an jini rey ti Asiria. Tsa' ochi 

ti Samaria. Cʌchʌl tsi' pʌyʌ majlel jini israelob c'ʌlʌl ti Asiria. Tsi' yotsayob ya' ti 
Halah, yic'ot ti Habor ti' tojel jini colem ja' i c'aba' Gozán, yic'ot ya' ti colem 
tejclum tac am bʌ ti Media. 

7Tsa' ujti pejtelel iliyi cha'an ti' caj i mul jini israelob ti' wut lac Yum Dios tsa' bʌ 

i loc'sayob ti' lumal egiptojob ti' p'ʌtʌlel Faraón rey bʌ ti Egipto. Tsi' cʌyʌyob 
Dios. Tsi' ch'ujutesayob jini melbil tac bʌ mach bʌ Diosic. 

8Tsi' ñopoyob i mel che' bajche' tsi' meleyob jini winicob x'ixicob ts'a'lebilo' bʌ ti 

lac Yum tsa' bʌ wʌn chojquiyob loq'uel ti jini lum. 

9An cabʌl chuqui tsi' meleyob ti mucul jach ti' contra lac Yum Dios. Tsi' 

melbeyob i pulʌntib i dioste' ti pejtelel i lumal Israel. 

10Tsi' meleyob wa'al bʌ xajlel tac yic'ot dioste' tac ya' ti bujbujtʌl, yic'ot ti yebal 

jini yʌxte' ti pejtelel i lumal. 

11Tsi' pulbeyob i majtan diostac ya' ti bujbujtʌl che' bajche' tsi' meleyob jini 

winicob tsa' bʌ i jisayob lac Yum ti' tojlel Israel. Cabʌl tsi' techbeyob i mich'ajel 
lac Yum ti' caj pejtelel i jontolil. 

12Tsi' ch'ujutesayob dios tac, anquese tic'bil i cha'an lac Yum. 

13Pero lac Yum tsi' chʌn tsictesʌbeyob i mul jini israelob yic'ot Judá. Tsi' 

chocbeyob tilel jini x'alt'añob yic'ot jini cʌntesʌbilo' bʌ ti Dios tsa' bʌ i subeyob: 
“Cʌyʌx la' mul. Jac'benla c t'an yic'ot c mandar che' bajche' tsac subeyob la' 
ñojte'elob ti' tojlel jini x'alt'añob. Che'ʌch woli yʌl lac Yum”, che'ob. 

14Pero ma'anic tsi' jac'beyob. Wen tsʌtsob jax i pusic'al che' bajche' i ñojte'elob 

mach bʌ anic tsi' ñopoyob lac Yum Dios. 

15Tsi' ñusʌbeyob i mandar lac Yum yic'ot jini xuc'ul bʌ t'an tsa' bʌ i mele yic'ot i 

ñojte'elob. Ma'anic tsi' jac'beyob i t'an. Tsa' jach i bajñel sajcayob jini lolom tac 

bʌ am bʌ ti pañimil. Tsa' sojquiyob. Lajal tsi' meleyob che' bajche' i tilel mi' melob 
jini mach bʌ i cʌñʌyobic Dios, anquese tic'bilob ti Dios. 

16Tsi' ñusʌbeyob pejtelel i mandar i Yum Dios. Tsi' bajñel meleyob i diosob ti 

oro, cha'cojt wacax yic'ot yantac bʌ dios quisintic jax bʌ ti q'uelol. Tsi' 
ch'ujutesayob jini q'uin, yic'ot uw, yic'ot ec'. Tsi' ch'ujutesayob Baal ja'el. 

17Tsi' puluyob ti c'ajc jini ch'iton bʌ yic'ot xch'oc bʌ i yalobilob cha'an i majtan 

Moloc. Tsi' pejcayob jini xch'ʌcojelob yic'ot xtic'layajob. Tsi' junyajlel cʌyʌyob i 
bijlel Dios cha'an mi' melob chuqui leco ti' wut lac Yum cha'an mi' techbeñob i 
mich'ajel. 

18Jini cha'an lac Yum tsi' chocoyob loq'uel ti' tojlel. Cojach tsa' cʌle jini junmojt 

am bʌ ti Judá. 

19Pero jini año' bʌ ti Judá ja'el ma'anic tsi' jac'beyob i mandar lac Yum Dios. 

Lajal tsi' meleyob che' bajche' tsi' meleyob jini israelob. 

20Jini cha'an lac Yum tsi' cʌyʌ jini israelob. Tsi' chocbeyob tilel wocol. Tsi' 

yʌc'ʌyob ti' c'ʌb i contrajob cha'an mi' chojquelob loq'uel ti' tojlel. 

21Come tsi' t'oxoyob i bʌ jini israelob ti' tojlel i p'olbal David. Jini lujunmojt 

israelob tsi' wa'chocoyob ti rey Jeroboam (i yalobil Nabat) tsa' bʌ i xiq'uiyob ti 
mulil cha'an mi' cʌyob i bijlel lac Yum. Tsi' yʌsayob ti ñuc bʌ i sajtemal. 

22Jini israelob tsi' tsajcʌbeyob pejtelel i sajtemal Jeroboam. Ma'anic tsi' cʌyʌyob 

i mul. 

23Jini cha'an lac Yum tsi' wets'eyob loq'uel che' bajche' tsi' subeyob jini 

x'alt'añob i cha'an. Jini cha'an tsa' cʌjchiyob majlel jini israelob c'ʌlʌl ti Asiria ba' 
chumulob c'ʌlʌl wʌle. 

Jini asiriajob tsi' cha'leyob chumtʌl ya' ti Samaria 

24Jini rey ti Asiria tsi' pʌyʌ tilel winicob ch'oyolo' bʌ ti Babilonia, yic'ot ti Cuta, 

yic'ot ti Ava, yic'ot ti Hamat, yic'ot ti Sefarvaim, cha'an mi' yʌc'ob ti chumtʌl ya' 
ti Samaria ti' q'uexol jini israelob. Tsi' ch'ʌmʌyob ti' wenta Samaria yic'ot pejtel i 
tejclum tac Israel. 

25Che' bʌ tsa' cajiyob ti chumtʌl ya'i, ma'anic tsi' ch'ujutesayob lac Yum. Jini 

cha'an tsi' choco tilel bajlum ti' tojlelob cha'an mi' lamital jisañob. 

26Jini winicob tsi' chocbeyob ti subentel jini rey ya' ti Asiria: Tsa' tiliyon lojon ti 

chumtʌl ti Samaria, pero mach j cʌñʌyic lojon i dios jini lum yic'ot i mandar. Tsi' 
choco tilel bajlum cha'an mi' jisañon lojon, come ma'anic wolic ch'ujutesan lojon, 
che'ob. 

27Jini rey ti Asiria tsi' yʌc'ʌ i t'an cha'an mi' cha' chojquel sujtel ti Samaria 

motomaj tsa' bʌ pʌjyi loq'uel ti Samaria cha'an mi' cʌntesañob bajche' an i dios 
jini lum yic'ot i mandar. 

28Jini cha'an tsa' c'oti ti Samaria juntiquil motomaj tsa' bʌ cʌjchi majlel. Tsa' caji 

i chumtʌl ya' ti Betel. Tsa' caji i cʌntesan winicob bajche' yom mi' ch'ujutesañob 
lac Yum. 

29Pero jini winicob ch'oyolo' bʌ ti Asiria tsi' chʌn ch'ujutesayob i dios tac. Tsi' 

yʌc'ʌyob ya' ti' yotlel tsa bʌ i meleyob jini samaritanojob ti bujbujtʌl. 

30Jini babiloniajob tsi' diosiyob jini Sucotbenot. Jini ch'oyolo' bʌ ti Cuta tsi' 

diosiyob jini Nergal. Jini ch'oyolo' bʌ ti Hamat tsi' diosiyob Asima. 

31Jini aveojob tsi' diosiyob Nibhaz yic'ot Tartac. Jini ch'oyolo' bʌ ti Sefarvaim tsi' 

puluyob ti c'ajc i yalobilob cha'an mi' ch'ujutesañob jini dios Adramelec yic'ot 
Anamelec. Jiñʌch tsa' bʌ i diosiyob Sefarvaim. 

32Tsi' ch'ujutesayob lac Yum ja'el. Pero tsi' bajñel wa'chocoyob i motomaj 

cha'an mi' pulbeñob i majtan ya' ti pulʌntib tac am bʌ ti bujbujtʌl. 

33Tsi' ch'ujutesayob lac Yum, pero tsi' chʌn ch'ujutesayob i diosob ja'el che' 

bajche' i tilel ti' lumal ba' ch'oyolob. 

34C'ʌlʌl ti ili ora mi' chʌn melob che' bajche' jini. Ma'anic mi' bʌc'ñañob lac Yum. 

Ma'anic mi' jac'beñob i t'an yic'ot i mandar che' bajche' lac Yum tsi' cʌntesa i 
p'olbal Jacob tsa' bʌ otsʌbenti i c'aba' Israel. 

35Come lac Yum tsi' yʌq'ueyob xuc'ul bʌ i t'an. Tsi' subeyob: Mach la' bʌc'ñan 

yambʌ dios. Mach la' ch'ujutesan. Mach yomic mi la' pulben i majtan. 

36Ch'ujutesañon, come la' Yumon tsa' bʌ c loc'sayetla ti Egipto ti cabʌl c p'ʌtʌlel. 

Bʌc'ñañon. Pulbeñon c majtan. 

37Yom chʌn c'ajal la' cha'an ti pejtelel ora jini c mandar yic'ot c t'an yic'ot la' 

tic'ol, yic'ot la' cʌntesʌntel tsa' bʌ cʌc'ʌ ti ts'ijbuntel cha'an mi la' jac'. Mach yomic 
mi la' bʌc'ñan yambʌ dios. 

38Mach yomic mi' wis ñajʌyel la' cha'an ti pejtelel ora jini xuc'ul bʌ c t'an tsa' bʌ 

cʌq'ueyetla. Mach mi la' ch'ujutesan yambʌ dios. 

39Pero yom mi la' chʌn bʌc'ñañon, come la' Yumon la' Dioson. Tsaj coltayetla 

loq'uel ti' tojlel pejtelel la' contrajob, che'en. 

40Pero ma'anic tsi' jac'ʌyob. Tsi' cha'leyob che' bajche' ti ñaxan. 

41Jini winicob ch'oyolo' bʌ ti Babilonia tsi' bʌc'ñayob lac Yum, pero tsi' chʌn 

ch'ujutesayob i diosob ja'el. C'ʌlʌl wʌle che'ʌch mi' chʌn melob i p'olbalob che' 
bajche' tsi' meleyob i ñojte'elob. 

2 Reyes 18 

I yumʌntel Ezequías 
(2 Cr. 29.1-2) 

1-3Ezequías (i yalobil Acaz) tsi' teche i ye'tel ti Judá che' uxp'ejlix jab i ye'tel 

Oseas rey bʌ ti Israel. Bolomp'ejl i cha'c'al (29) jab tsi' cha'le i yumʌntel ti 
Jerusalén. An jo'p'ejl i cha'c'al (25) i jabilel che' bʌ tsi' teche i ye'tel. I ña' jiñʌch 
Abi (i yalobil Zacarías). Uts'at chuqui tsi' mele ti' wut lac Yum che' bajche' tsi' 
mele i ñojte'el David. 

4Ezequías tsi' jeme jini pulʌntib am bʌ ti bujbujtʌl. Tsi' laj top'o jini wa'al tac bʌ i 

yejtal tac Asera. Tsi' c'ʌsʌ jini lucum melbil bʌ ti bronce tsa' bʌ i mele Moisés, 
come jini israelob tsa' caji i ch'ujutesañob. Tsi' pulbeyob pom ti tojlel, anquese 
bronce jach. 

5Ezequías tsi' ñopo lac Yum i Dios Israel ti pejtelel i pusic'al. Ma'anic yambʌ rey 

ti Judá ti pejtelel ora lajal bʌ bajche' Ezequías. Ma'anic mi juntiquilic i p'olbal tsa' 
bʌ i mele che' bajche' jini. 

6Tsi' chʌn tsajca lac Yum. Ma'anic tsi' tʌts'ʌ i bʌ ti' tojlel. Tsi' wen jac'be i mandar 

lac Yum che' bajche' tsi' subu Moisés. 

7Lac Yum tsi' colta ti pejtelel chuqui tsi' ña'ta i mel Ezequías. Tsi' cʌyʌ i yʌq'uen 

i tojoñel jini rey ti Asiria. Ma'anic tsi' chʌn jac'be i mandar. 

8Tsa' mʌjli i cha'an ti guerra ti' tojlel filisteojob c'ʌlʌl ti Gaza yic'ot ti' joytʌlel. Tsi' 

jisa jini xchumtʌl tac yic'ot jini colem tejclum wen ts'ajquibil bʌ. 

Tsa' pujch'i Samaria 

9Che' cha'p'ejl jab i yumʌntel Ezequías, che' wucp'ejl jab i yumʌntel jini rey ti 

Israel, tsa' caji i cha'len guerra Salmanasar i rey asiriajob ti' contra Israel. Jini 
asiriajob tsi' joy mʌctayob Samaria. 

10Che' ñumenix uxp'ejl jab guerra, tsa' mʌjli i cha'añob. Tsa' jili i yumʌntel Israel 

che' wʌcp'ejl jab i yumʌntel Ezequías, che' bolomp'ejl jab i yumʌntel Oseas am 
bʌ ti Israel. 

11Jini rey ti Asiria tsi' cʌchʌ majlel jini israelob ya' ti Asiria. Tsi' yotsayob ya' ti 

Halah yic'ot ti Habor am bʌ ti' t'ejl colem ja' i c'aba' Gozán yic'ot ti' tejclum tac 
jini mediajob. 

12Come ma'anic tsi' jac'beyob i t'an lac Yum Dios. Tsi' juch' t'uchtayob jini xuc'ul 

bʌ i t'an lac Yum, yic'ot pejtelel i t'an lac Yum che' bajche' tsi' yʌc'ʌ mandar 
Moisés i winic Dios. 

Senaquerib tsi' chili Judá 
(2 Cr. 32.1-19; Is. 36.1-22) 

13Che' chʌmp'ejl jab i yumʌntel Ezequías am bʌ ti Judá, tsa' tili Senaquerib i rey 

Asiria cha'an mi' cha'len guerra ti' contra Judá. Tsi' ch'ʌmʌ pejtelel jini wen p'ʌtʌl 
bʌ tejclum tac ti Judá. 

14Ezequías i rey Judá tsi' chocbe majlel t'an i rey Asiria che' ya'an ti Laquis. Tsi' 

yʌlʌ: Tsa'ix c taja c mul. Mach a chʌn tic'lañon. Pejtelel chuqui ma' subeñon 

muc'ʌch c mel, che'en. Senaquerib i rey asiriajob tsi' c'ajtibe Ezequías junc'al ti 
millón peso. 

15Ezequías tsi' yʌq'ue pejtelel jini plata am bʌ ti Templo yic'ot jini lotol bʌ ti' yotot 

rey. 

16Tsi' loc'sa ja'el jini oro tep'bil bʌ ti' puertajlel jini Templo yic'ot jini tep'bil bʌ oro 

am bʌ ti' yoyel. Tsi' laj loc'sa cha'an mi' yʌq'uen i rey Asiria. 

17Che' bʌ tsi' ch'ʌmʌ pejtel iliyi, i rey Asiria tsa' caji ti guerra ti' contra Ezequías. 

Tsi' choco tilel jini ñuc bʌ i yum soldadojob yic'ot jini ñuc bʌ tesorero, yic'ot jini 
año' bʌ i ye'tel, yic'ot cabʌl soldadojob. Tsa' loq'uiyob ti Laquis cha'an mi' tilel i 
contrajiñob Jerusalén. Tsa' jijliyob ti t'ejl colem bij ti jini jamil ba' tsi' sʌq'uesayob 
pisil jini tejclumob, lʌc'ʌl ti' bijlel ja'. 

18Jini ch'oyolo' bʌ ti Asiria tsi' pʌyʌ jini rey Ezequías, pero ma'anic tsa' tili. Tsi' 

choco majlel año' bʌ i ye'tel cha'an mi' pejcañob. Jiñʌch Eliaquim (i yalobil 
Hilcías) jini xq'uel e'tel, yic'ot Sebna jini sts'ijbujel, yic'ot Joa am bʌ i ye'tel ti' 
tojlel Ezequías. 

19I yum soldadojob i cha'an jini rey ti Asiria tsi' chocbe majlel t'an Ezequías. Tsi' 

yʌlʌ: Jini wen ñuc bʌ rey ti Asiria woli' yʌl: “¿Chuqui to woli a pijtan? Ma'anix 
majqui mi caj i coltañet. 

20-21Mach yomic ma' lon ñopben i t'an a pi'ʌlob come to'o t'an. Mach mejlic i 

coltañet. ¿Majqui mi caj i coltañet ti guerra? ¿Jim ba Egipto ma' wʌl? Mach 
jiniqui come lajal Egipto bajche' xujlem bʌ amʌy. Majqui jach mi' lon ña'tan i 
coltan i bʌ ti c'ʌscujem bʌ barate', mi caj i sʌl jec'ben i c'ʌb. Mach a ñopben i 
t'an jini Faraón rey bʌ ti Egipto. Mach mejlic i coltañet. 

22Mi tsa' subeyon: Mi caj i coltañon lojon c Yum Dios, mi che'et, lolom jach ma' 

ñop Dios come jiñʌch tsa' bʌ jisʌbenti i pulʌntib am bʌ ti bujbujtʌl, come 
Ezequías tsi' wersa subeyetla cha'an mi la' ch'ujutesan wʌ' ti Jerusalén. 

23Wʌle teme la' t'an yic'ot c yum, jini rey ti Asiria. Mu'to cʌq'ueñet cha'p'ejl mil 

caballo mi añʌch a winicob mu' bʌ i c'ʌchtañob. 

24Ma'anic jaytiquil a soldadojob. Mach mejlic a cha'len guerra mi ti' tojlel junmojt 

soldadojob i cha'an bʌ c rey, come woli la' pijtan la' coltʌntel ti Egipto. 

25¿Mach ba tsa'ic i subeyon tilel lac Yum Dios cha'an mic jisañetla? Lac Yum 

Dios tsi' subeyon: Cucu jisan jini tejclum, che'en”. Che'ʌch woli' yʌl jini ñuc bʌ 
rey Senaquerib, che'en i yum soldadojob. 

26Eliaquim (i yalobil Hilcías) yic'ot Sebna yic'ot Joa tsi' subeyob jini winic: A 

wocolic pejcañon lojon ti' t'an arameo, come jini mic ch'ʌmben lojon isujm. Mach 
a pejcañon lojon tic t'an lojon cha'an mi' yubiñob ili tejclumob año' bʌ ti' pam 
ts'ajc, che'ob. 

27Jini i yum soldadojob tsi' yʌlʌ: Mach cha'anic jach mic pejcañet yic'ot a yum 

tsi' chocoyon tilel c yum, pero cha'an mic pejcañob ja'el jini winicob año' bʌ ti' 
pam ts'ajc. Come temel mi caj la' mʌc' la' ta'. Mi caj la' jap la' pich, che'en jini 
yumʌl ch'oyol bʌ ti Asiria. 

28Che' jini, i yum soldadojob tilem bʌ ti Asiria tsa' caji ti c'am bʌ t'an ti' t'an jini 

winicob ti Judá. Tsi' yʌlʌ: Ubinla i t'an jini rey, jini wen ñuc bʌ rey ti Asiria: 

29“Mach la' ñopben i lot Ezequías, come mach mejlic i coltañetla. 

30Mach la' jac'ben i t'an che' mi' lon subeñetla cha'an mi la' ñop la' Yum mu' bʌ 

caj i coltañetla loq'uel ti' c'ʌb i rey Asiria. 

31-32Mach la' jac'ben i t'an jini Ezequías. Ac'ʌ la' bʌ tic wenta. Che' jini ñʌch'ʌl 

mi caj la' chʌn ajñel ti la' lumal. Ti wi'il mi caj c pʌyetla majlel ti yambʌ lum uts'at 
bʌ che' bajche' iliyi ba'an wen bʌ c'ajbal, yic'ot trigo, yic'ot i ya'lel ts'usub, yic'ot 
olivote', yic'ot chab. Mi uts'at mi la' jac' c t'an, ma'anic mi caj la' chʌmel. Mach 
la' jac'ben i t'an Ezequías come woli' lotiñetla che' mi' subeñetla: Lac Yum mi 
caj i coltañonla, lon che'en. 

33¿Am ba juntiquil dios ti pañimil tsa' bʌ mejli i coltan loq'uel i cha'año' bʌ ti' c'ʌb 

jini rey ti Asiria? Ma'anic. 

34¿Baqui an i dios Hamat yic'ot i dios Arfad? ¿Baqui an i dios Sefarvaim, yic'ot 

i dios Hena yic'ot i dios Iva? ¿Tsa' ba mejli i coltañob jini año' bʌ ti Samaria? 

35Ti pejtelel i diosob ma'anic mi juntiquilic ti pañimil tsa' bʌ mejli i coltan i winicob 

che' bʌ tsac chilbeyob i lum. La' Yum ja'el mach mejlic i coltan Jerusalén”, 
che'en. 

36Ñʌch'ʌl tsa' cʌleyob jini winicob wa'alo' bʌ ti' pam ts'ajc, come tsi' yʌc'ʌ mandar 

jini rey Ezequías cha'an mi' ñʌjch'elob. 

37Eliaquim (i yalobil Hilcías) jini xq'uel e'tel yic'ot Sebna jini sts'ijbujel, yic'ot Joa 

(i yalobil Asaf) am bʌ i ye'tel ti' tojlel Ezequías, tsa' majliyob ba'an Ezequías. 
Tsi' tsiliyob i bujc. Tsa' c'oti i subeñob chuqui tsi' yʌlʌ jini ch'oyol bʌ ti Asiria. 

2 Reyes 19 

Tsa' c'oti Judá ti' c'ʌb Senaquerib 
(2 Cr. 32.20-23; Is. 37.1-38) 

1Jini rey Ezequías tsi' wʌc' tsili i bujc che' bʌ tsi' yubi jini t'an. Tsi' lʌpʌ coxtal i 

yejtal i ch'ijiyemlel i pusic'al. Tsa' majli ti' yotot lac Yum. 

2Ezequías tsi' sube Eliaquim jini xq'uel e'tel, yic'ot Sebna jini sts'ijbujel, yic'ot jini 

xñoxob motomajob tsa' bʌ i lʌpʌyob coxtal cha'an mi' majlelob ba'an jini x'alt'an 
Isaías. Subenla: 

3“Woli' yʌl Ezequías: Wʌle an cabʌl wocol ti lac tojlel, cabʌl lac wajlentel, lac 

ts'a'lentel. Che'ʌch añonla bajche' x'ixic woli bʌ ti bajq'uel mach bʌ anic i p'ʌtʌlel 
cha'an mi' yʌc' ti pañimil i yalobil. 

4-5Mi tsi' yubi a Yum Dios, tic'ʌl mi caj i jac'ben i t'an jini winic chocbil bʌ tilel 

cha'an i rey Asiria tsa' bʌ i p'aja jini cuxul bʌ Dios. Awocolic c'ajtiben a Yum ti 
oración cha'an mi' coltan jini winicob x'ixicob cuxulob to bʌ”. Che'ʌch yom ma' 
suben, che'en Ezequías. Che' tsi' yʌlʌyob jini suboñelob che' bʌ tsa' c'otiyob 
ba'an Isaías. 

6Isaías tsi' jac'ʌ: Lac Yum woli' yʌl: “Subenla la' yum: Mach a cha'len bʌq'uen 

cha'an jini t'an tsa' bʌ a wubi che' bʌ tsi' p'ajayoñob jini ch'oyolo' bʌ ti Asiria. 

7Joñon mi caj c bʌc'tesan jini rey ti Asiria. Mi caj i mel i pusic'al cha'an ch'ijiyem 

bʌ t'an tilem bʌ ti' yotot. Mi caj i sujtel majlel ti' lumal. Che' mi' c'otel ti' lumal, mi 
caj cʌc' ti tsʌnsʌntel”, che'en lac Yum. Che' tsi' yʌlʌ Isaías. 

8Jini yumʌl tilem bʌ ti Asiria tsa' majli i taj i rey ba' woli ti guerra ti Libna, come 

tsi' yubi loq'uemix ti Laquis. 

9I rey Asiria tsi' yubi talix Tirhaca i rey Etiopía cha'an mi' contrajin Asiria ti 

guerra. Jini cha'an tsi' chocbe majlel jun Ezequías. 

10Tsi' sube: Mach ma' ñopben i t'an a Yum Dios che' mi' subeñet mach mejlic c 

ch'ʌm Jerusalén, come i lot. 

11Tsa'ix a wen ubin bajche' tsi' jisayob cabʌl tejclum tac i reyob Asiria. Jixcu 

jatet, ¿mu'to ba caj a bajñel colel ma' wʌl? 

12C tatob tsi' jisayob Gozán, Harán, Resef, yic'ot Edén am bʌ ti' lumal Telasar. 

¿Tsa' ba mejli i coltañob i diosob? 

13¿Baqui an i rey Hamat, yic'ot i rey Arfad, yic'ot i reyob jini colem tejclum tac i 

c'aba' Sefarvaim, Hena yic'ot Iva? che'en. 

14Ezequías tsi' ch'ʌmʌ jini jun chocbil bʌ tilel cha'an jini rey ti Asiria. Che' bʌ tsa' 

ujti i q'uel, tsa' majli ti' yotot lac Yum. Tsi' t'ichi jini jun ti' tojlel lac Yum. 

15Che' jini tsa' caji ti oración Ezequías. Tsi' yʌlʌ: C Yum i Dioset bʌ Israel, mu' 

bʌ a yumʌntel ti tojlel ángelob, jatet jach i Dioset jini reyob ti pejtelel pañimil. 
Jatet tsa' mele panchan yic'ot pañimil. 

16C Yum, c'uchchocon a bʌ cha'an ma' ñich'tʌbeñon c t'an. Caña a wut c Yum. 

Q'ueleyon. Ñich'tʌben ja'el i t'an Senaquerib. Woli' p'ajet cuxul bʌ Dios. 

17I sujmʌch c Yum, tsi' jisayob cabʌl colem tejclum jini reyob ti Asiria. 

18Tsa'ix i yotsayob ti c'ajc i diosob, come mach mero diosobic. I melbal jach 

winicob, melbil bʌ ti te' yic'ot ti xajlel. Jini cha'an tsi' jisayob. 

19Wʌle c Yum, c Dios lojon, a wocolic coltañon lojon cha'an mi' ña'tañob jini 

yumʌlob ti pejtelel pañimil jatet jach Dioset, c Yum. Che' tsi' cha'le oración 
Ezequías. 

20Jini x'alt'an Isaías tsi' chocbe majlel t'an Ezequías: Lac Yum i Dios Israel tsi' 

yʌlʌ: “Tsa'ix cubi chuqui tsa' c'ajtibeyon yic'ot chuqui tsi' yʌlʌ Senaquerib jini rey 
ti Asiria”, che'en. 

21Jiñʌch woli bʌ i yʌl lac Yum ti' contra Senaquerib: “Jini xch'oc bʌ calobil Sion 

woli' ts'a'leñet. Woli' juch' t'uchtan a t'an. 

22Come jiñʌch Dios tsa' bʌ a wʌ'le tsa' bʌ a p'aja. Tsa' chañ'esa a bʌ ti' tojlel jini 

Ch'ujul Bʌ ti Israel. 

23Tsa' wʌlʌ: Cha'an ti cabʌl carreta tsa' mejliyon ti letsel ila ti chan bʌ wits yic'ot 

ti Líbano. Tsac seq'ue jubel jini chan bʌ ch'ujte' yic'ot wen tac bʌ cipreste'. Tsac 
chili lum yic'ot pʌc'ʌbʌl c'ʌlʌl ti ñajt bʌ i cayajonlel. 

24Tsac japʌ ja' ti cabʌl pozo tsa' bʌ c chilbeyob i yum. Tsac jisʌbe i p'ʌtʌlel Egipto 

che' bʌ tsac cha'le xʌmbal ñumel, che'et. Che' jini wola' chañ'esan a bʌ. 

25¿Mach ba a wujilic, joñon tsa cʌq'ueyet a p'ʌtʌlel ti jisaya? Ti oñiyi tsac 

chajpayet cha'an ma' mel iliyi. Wʌle woli cʌc' ti melol che' bajche' tsac ña'ta. 
Joñon tsa cʌc'ʌ c t'an cha'an ma' chil jini p'ʌtʌl tac bʌ tejclum. 

26Jini cha'an tsa' jili i p'ʌtʌlel jini tejclum tac. Tsa' sajti i pusic'al ti bʌq'uen. 

Lajalʌch tsa' sujtiyob bajche' pimel mu' bʌ i pulel ti q'uin, che' bajche' jamil mu' 
bʌ i pulel ti ticʌw ic'. 

27Wen cujil bajche' añet ti a lumal. Cujil bajche' ma' mel ti' tojlel yan tac bʌ 

tejclum. Cujil bajche' ma' ts'a'leñon, ma' p'ajon. 

28Cha'an ti' caj tsa' chañ'esa a bʌ tic tojlel mi caj cotsʌbeñet c mʌtc'ʌb ti a ñi' 

yic'ot freno ti a wej. Mi caj c cha' aq'uet ti sujtel ya' ba' tsa' tiliyet. 

29An chuqui mi caj c melbeñet cha'an ma' ña'tan isujm mi caj i yujtel che' bajche' 

wolic subeñet. Ti ili jabil jini winicob x'ixicob c cha'año' bʌ mi caj i c'uxob jini to'ol 
pasem bʌ trigo. Ti yambʌ jab mi caj i lotob i wut jini to'ol pasem bʌ trigo cha'an 
pac'. Che' ti' yuxp'ejlel jab wen on mi caj i yʌc' i wut. 

30C cha'año' bʌ chumulo' bʌ ti Judá mi caj i cha' p'ʌtañob. Xuc'ul mi caj i 

chumtʌlob ti' lum. Mi caj i cha' ac'ob i wut cha'an Dios che' bajche' te' wen ts'ʌpʌl 
bʌ ti lum. 

31Anquese i colojbaletla c winicob x'ixicob, mi caj la' wen p'ʌtan ti Jerusalén wʌ' 

ti Sion wits. Chajpʌbil la' Yum cha'an mi' yʌc' ti ujtel iliyi. 

32Woli cʌq'uen mandar jini rey ti Asiria. Ma'anic mi caj i yochel ila ti Jerusalén. 

Ma'anic mi caj i contrajin ti guerra mi ti junts'ijtic i te'el i jalʌjb mi yambʌ e'tijibʌl 
cha'an guerra. 

33Ti jini jach bʌ bij ba' tsa' tili mi caj i cha' sujtel ti' lumal”. Jiñʌch i t'an lac Yum: 

34“Joñon mi caj j coltan Jerusalén cha'an c'ux mi cubin David. Jini cha'an mi caj 

c p'untan”. Che' tsi' yʌlʌ lac Yum, che'en Isaías. 

35Ti jini jach bʌ ac'ʌlel i yángel lac Yum tsa' c'oti ya' ba' jijlemob jini asiriajob. 

Tsi' jisayob. Che' bʌ tsa' sʌc'a pañimil chʌmeñobix jo'tiquil i lujunc'al mil 
(185,000) asiriajob. 

36Jini cha'an tsa' cha' majli jini rey Senaquerib ti Asiria. Tsa' sujti ti Nínive. 

37Tsa' ochi ti' templo i dios i c'aba' Nisroc. Che' bʌ woli' ch'ujutesan i dios, tsa' 

tili cha'tiquil i yalobilob i c'aba' Adramelec yic'ot Sarezer. Tsi' wʌlʌc tsʌnsayob i 
tat. Tsa' puts'iyob majlel ti' lumal Ararat. Yambʌ i yalobil Senaquerib i c'aba' 
Esarhadón tsi' cha'le yumʌl ti' q'uexol i tat. 

2 Reyes 20 

I c'amʌjel Ezequías 
(2 Cr. 32.24-26; Is. 38.1-22) 

1Ti jim bʌ ora tsa' c'ama Ezequías. Colelix i chʌmel. Jini x'alt'an Isaías (i yalobil 

Amoz) tsa' c'oti i suben: Woli' yʌl lac Yum: “Mele chuqui anto yom melol ti a 
wotot, come mux caj a chʌmel”, che'en. 

2-3Ezequías tsi' mʌyʌ i wut ti' ñʌc' bojte'. Tsa' caji i pejcan lac Yum ti oración. 

Tsi' c'ajti ti wocol t'an: Awocolic ña'tañon, c Yum. Xuc'ul tsac cha'le xʌmbal ti a 
tojlel ti pejtelel c pusic'al. Tsac mele chuqui uts'at ti a wut, che'en. Tsa' caji ti 
cabʌl uq'uel Ezequías. Wen ch'ijiyem i pusic'al. 

4Che' woli' loq'uel Isaías ya' ti patio, lac Yum tsi' cha' sube: 

5Cucu ba'an Ezequías jini yumʌl bʌ ti' tojlel c tejclum. Suben: “Lac Yum, i Dios 

a ñojte'el David, woli' yʌl: Tsa'ix cubi a woración. Tsa'ix j q'uele ja'el i ya'lel a 
wut. Awilan mi caj c lajmesañet. Ti yuxp'ejlel q'uin mi caj a cha' ochel tic Templo. 

6Mi caj c ñajtesʌbeñet a jabilel. Mi caj cʌq'ueñet yambʌ jo'lujump'ejl jab. Mi caj 

c wen coltañet yic'ot ili tejclum. Ma'anic mi caj cʌq'uetla ti' c'ʌb jini asiriajob. Mi 
caj c mel pejtelel iliyi cha'an i c'uxbintel j c'aba', cha'an c'ux mi cubin c winic 
David ja'el”. Che' tsi' yʌlʌ lac Yum, che'en Isaías. 

7Isaías tsi' sube Ezequías cha'an mi' c'ajtin tilel sa' melbil bʌ ti higo. Tsi' chʌc' 

mulbe i tsoy. Che' jini tsa' lajmi. 

8Che' maxto lajmenic Ezequías, tsi' c'ajtibe Isaías i yejtal i p'ʌtʌlel cha'an mi' 

ña'tan mi isujm mu'to i lajmesan lac Yum cha'an mi' majlel ti Templo che' ti 
yuxp'ejlel q'uin. 

9Isaías tsi' jac'ʌ: Lac Yum mi caj i pʌsbeñet i yejtal i p'ʌtʌlel ti q'uelo' q'uin. ¿A 

wom ba mi' sujtel jini axñal lujunquejp, o a wom ba mi' ñumel lujunquejp? 
che'en. 

10Ezequías tsi' jac'ʌ: Mach wocolic mi' ñumel lujunquejp. Mach che'ic yom. La' 

sujtic lujunquejp, che'en. 

11Jini x'alt'an Isaías tsi' c'ajtibe lac Yum ti oración. Lac Yum tsi' jac'ʌ. Tsa' cha' 

sujti lujunquejp ti q'uelo' q'uin. 

Tsa' tiliyob winicob ch'oyolo' bʌ ti Babilonia 
(2 Cr. 32.27-31; Is. 39.1-8) 

12Ti jim bʌ ora Merodac Baladán (i yalobil Baladán) rey bʌ ti Babilonia, tsi' choco 

tilel winicob cha'an mi' yʌq'ueñob Ezequías jun yic'ot majtañʌl, come tsi' yubi 
c'amʌch. 

13Che' bʌ tsa' c'otiyob ba'an Ezequías, tsi' pʌyʌyob ochel ti mal. Tsi' pʌsbeyob 

pejtel jini letsem tac bʌ i tojol, plata yic'ot oro, yic'ot xojocña bʌ ts'ac, yic'ot i 
yotlel tac juloñib. Tsi' wen q'ueleyob bajche' c'amel an i chubʌ'an Ezequías. Tsi' 
laj pʌsbeyob Ezequías. 

14Jini x'alt'an Isaías tsa' c'oti ba'an jini rey Ezequías. Tsi' c'ajtibe: ¿Chuqui tsi' 

subeyetob jini winicob? ¿Baqui ch'oyolob? che'en. Ezequías tsi' jac'ʌ: ¡Ah! wen 
ñajt ba' tsa' tiliyob. Ch'oyolob ti Babilonia, che'en. 

15Isaías tsi' c'ajtibe: ¿Chuqui tsi' q'ueleyob ti a wotot? che'en. Ezequías tsi' jac'ʌ: 

Tsi' q'ueleyob pejtel chuqui an c cha'an. Tsac pʌsbeyob pejtelel c chubʌ'an, 
che'en. 

16Jini x'alt'an Isaías tsi' sube Ezequías: Ubiben i t'an lac Yum: 

17“Tal jump'ejl q'uin, che' mi caj i cuchob majlel ti Babilonia pejtel jini am bʌ ti a 

wotot yic'ot pejtelel chuqui tsi' tempayob a tatob c'ʌlʌl wʌle. Ma'anic chuqui mi' 
caj ti wis cʌytʌl. 

18Lamital a walobilob mi caj i pʌjyelob majlel. Mi caj i yotsañob ti capon cha'an 

mi' cha'leñob e'tel ya' ti yotot jini rey ti Babilonia”, che'en Isaías. 

19Ezequías tsi' sube: Uts'at bajche' wola' wʌl mi che'ʌch yom lac Yum, che'en. 

Mach wocolic tsi' yubi come tsi' yʌlʌ ti' pusic'al: Uts'at cu mi tijicñayon c'ʌlʌl mic 
chʌmel. Che' tsi' ña'ta Ezequías. 

Tsa' chʌmi Ezequías 
(2 Cr. 32.32-33) 

20Ts'ijbubil ti' juñilel i reyob Judá pejtelel i melbal Ezequías, yic'ot bajche' tsi' 

ts'ajqui jini colem bʌ i yajñib ja', yic'ot bajche' tsi' pʌyʌ ochel ja' ya' ti colem 
tejclum. 

21Tsa' chʌmi Ezequías. Tsa' mujqui ba' muculob i ñojte'elob. Tsa' caji ti 

yumʌntel Manasés ti' q'uexol i tat. 

2 Reyes 21 

I yumʌntel Manasés ti Judá 
(2 Cr. 33.1-20) 

1-2Manasés tsa' caji ti yumʌntel ti Judá che' lajchʌmp'ejl i jabilel. Jo'lujump'ejl i 

yuxc'al (55) jab tsi' cha'le yumʌl ti Jerusalén. I ña' jiñʌch Hepsiba. Jontol i melbal 
Manasés. Lajal tsi' mele che' bajche' jini tejclumob tsa' bʌ i chocoyob loq'uel lac 
Yum cha'an mi' yochelob jini israelob. 

3-5Tsi' cha' melbe i pulʌntib i diosob ya' ti bujbujtʌl ba' jembil i cha'an Ezequías 

i tat. Tsi' cha' melbe i pulʌntib tac Baal. Tsi' wa'choco ja'el i yejtal i dios i c'aba' 
Asera che' bajche' tsi' mele Acab i rey Israel. Tsi' wa'choco pulʌntib tac ya' ti' 
Templo lac Yum ba' tsi' ch'ujutesayob jini q'uin, yic'ot uw, yic'ot ec'. Jiñʌch i 
Templo lac Yum tsa' bʌ i yajca cha'an mi' tsictesan i ñuclel. 

6Tsi' pulu juntiquil ch'iton bʌ i yalobil ti pulʌntib cha'an i majtan dioste'. Tsi' pejca 

xch'ʌcojelob. Tsi' wa'choco xwujtob yic'ot jini año' bʌ i ña'tʌbal tilem bʌ ti xiba. 
Tsi' yutsi mele chuqui tac leco ti' wut lac Yum. Tsi' techbe i mich'ajel lac Yum. 

7Tsi' yotsa ti Templo jini quisintic jax bʌ i yejtal jini dios Asera tsa' bʌ i mele. Ya' 

ti' Templo lac Yum tsi' yotsa. Tsa' wʌn subentiyob David yic'ot Salomón i yalobil: 
“Mi caj cʌc' j c'aba' ti ili Templo wʌ' ti Jerusalén ti pejtelel ora. Jiñʌch c tejclum 
tsa' bʌ c yajca ti' tojlel pejtelel jini tejclum tac ti Israel. 

8Mi xuc'ul mi' jac'beñoñob c mandar che' bajche' tsi' subeyob Moisés, ma'anic 

mi caj c chocob loq'uel ti ili lum tsa' bʌ cʌq'ueyob i ñojte'elob”. Che' tsa' 
subentiyob. 

9Pero ma'anic tsi' jac'ʌyob. Manasés tsi' yutsi xiq'uiyob ti jontolil. Ñumen an i 

mul bajche' jini tejclumob tsa' bʌ chojquiyob loq'uel ti' tojlelob. 

10Jini cha'an lac Yum tsi' sube jini x'alt'añob: 

11Leco bajche' woli' mel Manasés jini rey ti Judá. Bi'iticax i melbal. Ñumen jontol 

bajche' jini amorreojob wʌ' bʌ chumulob ti ñaxan. Cabʌl tsi' yʌsa ti mulil jini año' 
bʌ ti Judá, come tsi' xiq'uiyob ti' c'uxbintel jini melbil tac bʌ diosob. 

12Jini cha'an mi caj c chocbeñob tilel wen bʌbʌq'uen tac bʌ wʌ' ti Jerusalén 

yic'ot ti Judá. Majqui jach mi' yubin mi caj i cha'len bʌq'uen. 

13Mi caj c jisañob che' bajche' tsac jisa Samaria yic'ot pejtel i p'olbal Acab. Mi 

caj c junyajlel jisan Jerusalén che' bajche' ti but'ja'. 

14Mi caj c choc loq'uel i colojbal winicob mu' bʌ i cʌytʌlob. Mi caj cʌc'ob ti' c'ʌb i 

contra. Mi caj i chilbentelob i chubʌ'an. 

15Cha'an ti' caj tsi' meleyob chuqui tac leco tic wut tsi' techbeyoñob c mich'ajel 

c'ʌlʌl che' bʌ tsa' loq'uiyob i ñojte'elob ti Egipto c'ʌlʌl wʌle. Che'ʌch tsi' yʌlʌ lac 
Yum ti' tojlel jini x'alt'añob. 

16Lac Yum tsi' yʌlʌ ja'el: Manasés tsi' tsʌnsa cabʌl i pi'ʌlob mach bʌ añobic i 

mul. Tsa' bujt'i Jerusalén ti tsʌnsʌbilo' bʌ i cha'an. Tsi' xiq'ui ti mulil jini año' bʌ 
ti Judá. 

17Ts'ijbubil ti' juñilel i reyob Judá pejtelel i melbal Manasés, yic'ot i mul tsa' bʌ i 

mele. 

18Tsa' chʌmi Manasés. Tsa' mujqui ba' muculob i ñojte'elob ya' ti pʌc'ʌbʌl am 

bʌ ti pat i yotot ya' ti' pʌc'ʌb Uza. Tsa' caji ti yumʌl Amón ti' q'uexol i tat. 

I yumʌntel Amón 
(2 Cr. 33.21-25) 

19-20An cha'p'ejl i cha'c'al (22) i jabilel Amón che' bʌ tsi' teche i yumʌntel ti Judá. 

Cha'p'ejl jab tsi' cha'le i ye'tel ti Jerusalén. I ña' jiñʌch Mesulemet i yalobil Haruz 
ch'oyol bʌ ti Jotba. Amón tsi' mele jontolil ti' wut lac Yum che' bajche' Manasés 
i tat. 

21Lajal tsi' mele che' bajche' i tat. Tsi' ch'ujutesa jini quisintic jax bʌ dioste' tac. 

22Tsi' cʌyʌ lac Yum, i Dios i ñojte'elob. Ma'anic tsi' ñopbe i bijlel lac Yum Dios. 

23I winicob jini rey Amón tsi' wʌlʌc tsʌnsayob ya' ti' yotot. 

24Jini chumulo' bʌ ti jini lum tsi' tsʌnsayob jini winicob tsa' bʌ i contrajiyob jini 

rey Amón. Tsi' wa'chocoyob ti rey Josías ti' q'uexol i tat. 

25Ts'ijbubil ti' juñilel i reyob Judá pejtel i melbal Amón. 

26Tsa' mujqui ya' ti pʌc'ʌbʌl i cha'an Uza. Tsa' caji ti yumʌntel i yalobil i c'aba' 

Josías. 

2 Reyes 22 

I yumʌntel Josías 
(2 Cr. 34.1-2) 

1-2An waxʌcp'ejl i jabilel Josías che' bʌ tsi' teche i yumʌntel ti Judá. Junlujump'ejl 

i cha'c'al (31) jab tsi' cha'le i yumʌntel. I ña' jiñʌch Jedida (i yalobil Adaía ch'oyol 
bʌ ti Boscat). Uts'at chuqui tsi' mele Josías ti' wut lac Yum. Tsi' tsajcʌbe i melbal 
jini rey David i ñojte'el. Ts'ʌcʌl tsi' jac'be i t'an lac Yum. 

Tsa' tajle i juñilel mandar 
(2 Cr. 34.8-33) 

3-4Che' waxʌcp'ejl jab i ye'tel Josías, tsi' choco majlel Safán jini sts'ijbujel ya' ti 

Templo. Safán jiñʌch i yalobil Azalía i yalobil bʌ Mesulam. Tsa' chojqui majlel 
cha'an mi' suben jini ñuc bʌ motomaj Hilcías: “Yom abi ma' tempan jini taq'uin 
tsa' bʌ i yʌc'ʌyob winicob x'ixicob ya' ti' ti' Templo cha'an i majtan Dios. 
Ulmesan. 

5-6Aq'ueñob jini año' bʌ ti' wenta cha'an mi' cha' wen mejlel jini Templo, cha'an 

mi' tojob jini xjuc'te'ob yic'ot albañilob. La' i mʌñob te' ja'el yic'ot xajlel. 

7Mach ma' cha' c'ajtibeñob bajche' tsa' jili jini taq'uin mu' bʌ a wʌq'ueñob, come 

toj mi' melob, uts'atob i pusic'al”. Che'ʌch yom ma' suben jini ñuc bʌ motomaj, 
che'en Josías. 

8Safán tsi' mele che' bajche' tsa' subenti. Jini ñuc bʌ motomaj Hilcías tsi' sube 

jini sts'ijbujel Safán: Tsac taja jun ti Templo ba' ts'ijbubil i mandar Dios, che'en. 
Hilcías tsi' yʌq'ue jini jun. Safán tsi' wen q'uele. 

9-10Tsa' majli ba'an jini rey cha'an mi' suben bajche' woli' yujtel jini e'tel ti 

Templo. Tsi' sube: Jini taq'uin tsa' bʌ i yʌc'ʌyob winicob x'ixicob tsa'ix ajq'ui ti' 
wenta jini x'e'telob. Jini ñuc bʌ motomaj tsi' yʌq'ueyon jun tsa' bʌ i taja ti Templo, 
che'en. Che' jini Safán tsa' caji i pejcan jini jun ti' tojlel jini rey. 

11Jini rey tsi' wen ubi pejtel jini t'an am bʌ ti' juñilel jini mandar. Tsi' jet' tsili i bujc 

cha'an bʌq'uen. 

12Jini rey tsi' yʌq'ue mandar jini motomaj Hilcías, yic'ot jini sts'ijbaya Safán yic'ot 

Asaía i yaj e'tel rey yic'ot Ahicam (i yalobil Safán) yic'ot Acbor (i yalobil Micaías). 

13Tsi' subeyob: Cucula c'ajtiben lac Yum chuqui yom mic mel cha'an mi' 

coltʌntelob pejtel jini tejclumob ti pejtelel Judá. Ma'anic tsa' lac jac'be i mandar 
ili jun. Ma'anic tsi' jac'ʌyob lac ñojte'el ja'el. Jini cha'an wen mich' lac Yum. Che' 
tsi' yʌlʌ Josías. 

14Jini cha'an tsa' majli jini motomaj: Hilcías, Ahicam, Acbor, Safán yic'ot Asaía 

cha'an mi' pejcañob jini x'ixic bʌ x'alt'an i c'aba' Hulda. Jiñʌch i yijñam Salum (i 
yalobil Ticva, i yalobil bʌ Harhas) jini xcʌnta bujcʌl ti' yotot rey. Tsi' tajayob ti 
Jerusalén ti junwejl Templo ba' mi' bʌjlel q'uin. 

15-16Hulda tsi' subeyob i t'an lac Yum, i Dios Israel: Subenla la' rey tsa' bʌ i 

chocoyetla tilel ba' añon: “Lac Yum woli' yʌl: Joñon mi caj c jisan ili tejclum yic'ot 
ili winicob x'ixicob che' bajche' ts'ijbubil ti jini jun, che' bajche' tsi' q'uele ti jun jini 
rey ti Judá. 

17Come tsi' cʌyʌyoñob. Tsi' pulbeyob pom jini mach bʌ Diosic. Tsi' techbeyoñob 

c mich'ajel. Mach lajmic c mich'ajel. 

18-19Pero mi caj c p'untañet, come tsa' q'uexta a pusic'al. Tsa' peq'uesa a bʌ tic 

tojlel che' bʌ tsa' q'uele jini jun, che' bʌ tsa' wubi chuqui mi caj i yujtel ti' contra 
ili tejclum. Tsa' jet' tsili a bujc. Tsa' cajiyet ti uq'uel tic tojlel. Joñon ja'el tsa cubi 
a t'an. 

20Jini cha'an ma'anic mi caj i yujtel ili wocol che' cuxulet to. Ma'anic mi caj a 

q'uel ili wocol mu' bʌ caj c choc tilel ti ili lum. Che' tsi' yʌlʌ lac Yum”. Che'ʌch 
yom mi la' suben jini rey, che'en Hulda. 

2 Reyes 23 

Wen bʌx Josías ti' tojlel Dios 
(2 Cr. 34.3-7) 

1-2Che' bʌ tsi' yubi jini rey, tsi' choco ti pʌyol pejtelel jini xñoxob año' bʌ ti Judá 

yic'ot ti Jerusalén. Temel tsa' majliyob ya' ti' Templo lac Yum, jini rey yic'ot 
motomajob yic'ot x'alt'añob, yic'ot pejtelel tejclum tac, jini ch'o'ch'oc bʌ yic'ot jini 

ñuco' bʌ. Che' tempʌbilob, jini rey tsa' caji i pejcañob pejtel jini xuc'ul bʌ t'an am 
bʌ ti jun tsa' bʌ tajle ya' ti' yotot lac Yum. 

3Tsa' wa'le jini rey ya' ti' tojel oy ti' tojlel winicob x'ixicob. Ti pejtelelob tsi' 

yʌc'ʌyob i t'an ti' tojlel lac Yum cha'an mi caj i wen tsajcañob, mi caj i wen 
jac'beñob pejtel i mandar. 

4Jini rey tsi' sube jini ñuc bʌ motomaj Hilcías yic'ot yambʌ motomajob yic'ot 

xcʌntayajob ti Templo cha'an mi' jisañob pejtelel jini e'tijibʌl tac tsa' bʌ i 
melbeyob Baal, yic'ot jini dios Asera, yic'ot jini q'uin, yic'ot uw, yic'ot ec' tac. Tsi' 
laj puluyob ya' ti junwejl Jerusalén ya' ti joctʌl i c'aba' Cedrón. Tsi' ch'ʌmbeyob 
majlel i tʌñil ya' ti Betel. 

5Josías tsi' choco loq'uel jini motomajob tsa' bʌ i ch'ujutesayob dioste' tac. 

Yambʌ reyob ti Judá tsi' wa'chocoyob cha'an mi' pulob pom ya' ti bujbujtʌl ti 
pejtelel Judá yic'ot ti Jerusalén. Tsi' pulbeyob pom Baal, yic'ot jini q'uin, yic'ot 
jini uw, yic'ot pejtel jini ec'. 

6Josías tsi' loc'sa ti' Templo lac Yum jini melbil bʌ dios Asera quisintic jax bʌ ti 

q'uelol. Tsi' ch'ʌmʌ majlel ti ja' i c'aba' Cedrón ba' tsi' pulu ya' ti junwejl 
Jerusalén. Tsi' cuju jinto tsa' sujti ti ts'ubejn. Tsi' choco i ts'ubeñal ya' ti campo 
santo ba' muculob jini mach bʌ i pi'ʌlobic. 

7Tsi' jisa ja'el pejtel otot an tac bʌ ti' joytʌlel Templo ba' tsi' cha'leyob i ts'i'lel 

winicob ya' ba' mi' jalbeñob i mosil jini dios Asera x'ixicob. 

8Tsi' choco ti pʌyol i motomajob lac Yum pujquemo' bʌ ti' tejclum tac Judá 

cha'an mi' tilelob ti chumtʌl ti Jerusalén. Tsi' jeme jini bujbujtʌl ba' tsi' puluyob 
pom jini motomajob ti Geba c'ʌlʌl ti Beerseba. Tsi' jeme ja'el jini pulʌntib tac ya' 
ti' yochibʌl i yotot Josué jini gobernador ti jini tejclum. An ti lac ts'ej che' mi la 
cochel ti' ti' jini tejclum. 

9Jini motomajob ma'anic tsi' cha'leyob i ye'tel ya' ba' mi' pulbentel i majtan lac 

Yum ti Jerusalén, pero tsi' pi'leyob ti c'ux waj jini motomajob ti Jerusalén. 

10Josías tsi' jembe i pulʌntib jini dios Tofet, am bʌ ti joctʌl i cha'an bʌ i yalobilob 

Hinom. Che' jini ma'anix majch tsa' chʌn mejli i pul i yalobil cha'an i majtan 
Moloc. 

11Tsi' jisa jini caballo yic'ot carreta tac tsa' bʌ i yʌc'ʌyob jini reyob ti Judá cha'an 

i ch'ujutesʌntel jini q'uin ya' ba' mi la cochel ti' Templo lac Yum, lʌc'ʌl ba' mi' 
wʌyel Natán Melec juntiquil x'e'tel i cha'an rey. Tsi' pulu jini carreta tac. 

12Josías tsi' jeme ja'el jini pulʌntib tac tsa' bʌ i meleyob i reyob Judá ya' ti' jol i 

yotot rey ti' chañelal i tsalʌl Acaz. Tsi' jeme ja'el jini cha'p'ejl pulʌntib tsa' bʌ i 
wa'choco Manasés am bʌ ti jini cha'p'ejl patio ti' Templo lac Yum. Tsi' bic'ti top'o. 
Tsi' choco majlel i xejt'il tac ya' ti joctʌl i c'aba' Cedrón. 

13Tsi' jisa ja'el i yotlel dioste' tac am bʌ ti bujbujtʌl ti' tojel Jerusalén ya' ba' mi' 

pasel q'uin yic'ot ya' ti sur. Salomón tsi' melbe i yotlel Astoret i dios jini sidoñob 

ts'a'lebil bʌ ti Dios, yic'ot i yotlel Quemos i dios Moab, ts'a'lebil bʌ ti Dios, yic'ot 
i yotlel Milcom i dios amoñob, ts'a'lebil bʌ ti Dios. 

14Josías tsi' laj xulu pejtel i yoyel tac yic'ot i yejtal tac dios quisintic jax bʌ ti 

q'uelol. Ya' ba' tsi' boco loq'uel ti lum tsi' choco ochel i bʌquel ch'ujlelʌl. 

15Tsi' jeme jini pulʌntib am bʌ ti bujtʌl ya' ti Betel tsa' bʌ i wa'choco Jeroboam, i 

rey Israel tsa' bʌ i yʌsa ti mulil israelob. Josías tsi' sutq'ui ti ts'ubejn jini xajlel 
tac. Tsi' pulu i yejtal tac Asera jini quisintic jax bʌ dios. 

16Che' bʌ tsi' sutq'ui i bʌ Josías, tsi' q'uele mucoñibʌl ya' ti wits. Tsi' choco ti 

ch'ʌjmel tilel jini bac tac. Tsi' pulu ya' ti pulʌntib am bʌ ti Betel. Che' jini tsa' 
ts'ʌctiyi i t'an lac Yum che' bajche' tsi' wʌn subu i winic Dios. 

17Josías tsi' c'ajti: ¿Majqui i cha'an jini mucoñibʌl am bʌ i ts'ajquil? che'en. Jini 

chumulo' bʌ ti tejclum tsi' jac'ʌyob: Jiñʌch i mucoñibʌl i winic Dios ch'oyol bʌ ti 
Judá. Tsi' wʌn subu che'ʌch mi caj a mel che' bajche' tsa' ujti a mel ti' tojlel i 
pulʌntib Jeroboam wʌ' ti Betel, che'en. 

18Josías tsi' jac'ʌ: La' to ajnic. Mach la' ñijcan i bʌquel, che'en. Jini cha'an 

ma'anic tsi' tic'layob i bʌquel ya' ba' mucul yic'ot i bʌquel jini x'alt'an ch'oyol bʌ 
ti Samaria. 

19Josías tsi' jisa pejtelel i yotlel dioste' tac am bʌ ti bujbujtʌl ti Samaria, i melbal 

i reyob Israel tsa' bʌ i techbeyob i mich'ajel lac Yum. Lajal tsi' mele Josías ti 
Samaria che' bajche' ti Betel. 

20Tsi' tsʌnsa pejtel i motomajob dios tac ya' ti' pulʌntib i dios. Ya' tsi' pulbeyob i 

bʌquel winicob. Che' ujtemix tsa' cha' sujti ti Jerusalén. 

Josías tsi' mele i q'uiñilel Pascua 
(2 Cr. 35.1-19) 

21Josías tsi' yʌc'ʌ mandar cha'an mi' melob i q'uiñilel Pascua che' bajche' 

ts'ijbubil ti' juñilel jini xuc'ul bʌ t'an. 

22Ma'anic yambʌ Pascua lajal bajche' jini ti' tojlel jini juezob ti Israel mi ti' tojlel 

yambʌ rey ti Judá c'ʌlʌl wʌle. 

23Tsi' meleyob jini Pascua ya' ti Jerusalén che' ti' waxʌclujump'ejlel (18) jab i 

yumʌntel Josías. 

I mich'ajel lac Yum ti' contra Judá 

24Josías tsi' laj jisa jini xwujtob, yic'ot xch'ʌcojelob yic'ot xtic'layajob, yic'ot 

dioste' tac, yic'ot pejtelel chuqui bibi' jax ti q'uelol ya' ti Judá yic'ot ti Jerusalén. 
Come Josías tsi' ñopo i mel pejtel jini mandar ts'ijbubil bʌ ti jini jun tsa' bʌ i taja 
ti' Templo lac Yum jini ñuc bʌ motomaj Hilcías. 

25Ma'anic yambʌ rey che' bajche' Josías tsa' bʌ i yʌc'ʌ i bʌ ti' wenta lac Yum ti 

pejtelel i pusic'al, ti pejtelel i ña'tʌbal, ti pejtelel i p'ʌtʌlel, che' bajche' ts'ijbubil ti' 
mandar Moisés. Ma'anic yambʌ lajal bʌ ti' tojlel i ñojte'elob mi ti' tojlel i yalobilob. 

26Pero ma'anic tsa' lajmi i mich'ajel lac Yum ti' contra Judá, cha'an ti' caj pejtel 

jini leco tac bʌ i melbal Manasés. 

27Come lac Yum tsi' yʌlʌ: Mi caj c choc loq'uel Judá tic tojlel che' bajche' tsac 

choco loq'uel Israel. Mi caj c junyajlel cʌy Jerusalén tsa' bʌ c yajca yic'ot jini 
Templo ba' tsac tsictesa i ñuclel j c'aba'. 

Tsa' chʌmi Josías 
(2 Cr. 35.20-27) 

28Ts'ijbubil ti' juñilel i reyob Judá pejtel i melbal Josías. 

29Ti jim bʌ ora Necao jini rey ti Egipto tsa' majli i contrajin jini rey ti Asiria ya' ti 

colem ja' i c'aba' Eufrates. Josías tsa' majli i taj jini rey ti Egipto ti' bijlel Asiria. 
Jini rey Necao tsi' tsʌnsa ya' ti Meguido che' bʌ tsi' q'uele. 

30I winicob Josías tsi' ñolchocobeyob i bʌc'tal ti' mal carreta ba' tsa' chʌmi. Tsi' 

pʌyʌyob sujtel ti Jerusalén. Tsi' mucuyob ti mucoñibʌl yajcʌbil bʌ i cha'an. Jini 
tejclumob tsi' yajcayob Joacaz i yalobil Josías. Tsi' wa'chocoyob ti rey ti' q'uexol 
i tat. 

I yumʌntel Joacaz 
(2 Cr. 36.1-4) 

31-32An uxp'ejl i cha'c'al (23) i jabilel Joacaz che' bʌ tsa' caji ti yumʌntel ti Judá. 

Uxp'ejl uw tsi' cha'le yumʌl ti Jerusalén. I c'aba' i ña' jiñʌch Hamutal i yalobil 
Jeremías ch'oyol bʌ ti Libna. Tsi' mele jontolil ti' wut lac Yum che' bajche' tsi' 
meleyob i ñojte'elob. 

33Jini Faraón Necao tsi' chilbe i ye'tel Joacaz ya' ti Jerusalén. Cʌchʌl tsi' pʌyʌ 

majlel ya' ti Ribla ti' lumal Hamat. Necao tsi' c'ajtibeyob multa jini año' bʌ ti Judá, 
uxp'ejl millón peso. 

34Necao jini rey ti Egipto, tsi' yotsa ti rey ti Jerusalén jini Eliaquim (i yalobil 

Josías). Tsi' q'uextʌbe i c'aba' ti Joacim. Joacaz jini ascuñʌl bʌ tsa' pʌjyi majlel 
ti Egipto ba' tsa' chʌmi. 

35Joacim tsi' c'ajtibeyob tojoñel i winicob ti pejtelel Judá cha'an mi' yʌq'uen 

Faraón Necao. 

I yumʌntel Joacim 
(2 Cr. 36.5-8) 

36-37An jo'p'ejl i cha'c'al (25) i jabilel Joacim che' bʌ tsa' caji ti yumʌntel ti Judá. 

Junlujump'ejl jab tsi' cha'le yumʌl ti Jerusalén. I ña' jiñʌch Zebuda i yalobil 
Pedaías ch'oyol bʌ ti Ruma. Joacim tsi' mele jontolil ti' wut lac Yum che' bajche' 
tsi' meleyob i ñojte'elob. 

2 Reyes 24 



681 

 

Chol de Tumbalá Bible 
© Bible Society of Mexico. 

  
 

 

1Che' woli ti yumʌl Joacim tsa' tili ti guerra Nabucodonosor rey bʌ ti Babilonia. 

Joacim tsa' ochi ti' wenta. Pero che' ñumenix uxp'ejl jab, tsa' caji i tʌts' i bʌ ti' 
contra Nabucodonosor. 

2Lac Yum tsi' choco tilel cabʌl soldadojob: caldeojob, siriajob, moabob yic'ot 

amoñob cha'an mi' jisañob Judá, cha'an mi' ts'ʌctiyel i t'an lac Yum che' bajche' 
tsi' subeyob jini x'alt'añob. 

3Isujm tsa' tili ili wocol ti' tojlel Judá cha'an ti' t'an lac Yum, come tsi' ña'ta i jisan 

jini año' bʌ ti Judá cha'an ti' caj i mul Manasés. 

4Come Manasés tsi' tsʌnsa cabʌl winicob mach bʌ añobic i mul ya' ti Jerusalén. 

Lac Yum ma'anic tsi' ñusʌbe i mul. 

5Ts'ijbubil ti' juñilel i reyob Judá pejtel i melbal Joacim. 

6Tsa' chʌmi Joacim. Tsa' caji ti yumʌntel Joaquín ti' q'uexol i tat. 

7Jini rey ti Egipto ma'anix tsa' chʌn tili ti guerra ti' contra Judá. Come jini rey ti 

Babilonia tsi' jisʌbe i p'ʌtʌlel. Tsi' ch'ʌmʌ pejtelel jini lum am bʌ ti' wenta Egipto 
ya' ti colem ja' ti Egipto c'ʌlʌl ti colem ja' i c'aba' Eufrates. 

Tsa' pʌjyiyob majlel ti Babilonia 
(2 Cr. 36.9-10) 

8An waxʌclujump'ejl (18) i jabilel Joaquín che' bʌ tsa' caji ti yumʌntel ti Judá. 

Uxp'ejl uw tsi' cha'le yumʌl ti Jerusalén. I ña' jiñʌch Nehusta i yalobil Elnatán, 
ch'oyol bʌ ti Jerusalén. 

9Wen jontol chuqui tsi' cha'le ti' wut lac Yum che' bajche' tsi' mele i tat. 

10Tsa' tili i contrajiñob Jerusalén i soldadojob jini rey Nabucodonosor rey bʌ ti 

Babilonia. Tsi' joy mʌctayob Jerusalén. 

11-12Che' joyol Jerusalén ti soldadojob tsa' c'oti jini rey Nabucodonosor loq'uem 

bʌ ti Babilonia. Joaquín, jini rey ti Judá, yic'ot i ña', yic'ot x'e'telob i cha'an, yic'ot 
jini ñuco' bʌ i ye'tel, tsi' yʌc'ʌyob i bʌ ti' wenta i rey Babilonia. Che' waxʌcp'ejl 
jab i ye'tel jini rey ti Babilonia, tsa' cʌjchi majlel Joaquín. 

13Tsi' loc'sa pejtel letsem tac bʌ i tojol am bʌ ti' yotot lac Yum, yic'ot jini taq'uin 

am bʌ ti' yotot rey. Tsi' laj bic'ti xut'u jini oro am bʌ ti' yotot lac Yum tsa' bʌ i mele 
Salomón i rey israelob. 

14Nabucodonosor tsi' pʌyʌ majlel pejtel jini año' bʌ ti Jerusalén, pejtel ñuco' bʌ 

i ye'tel, yic'ot jini ch'ejl bʌ soldadojob, yic'ot pejtel wen yujilo' bʌ e'tel. Lujump'ejl 
mil ti pejtelob. Cojach tsa' cʌleyob jini p'ump'uño' bʌ winicob x'ixicob. 

15Tsi' cʌchʌ majlel Joaquín ti Babilonia yic'ot i ña', yic'ot i yijñam, yic'ot i pi'ʌlob 

ti e'tel, yic'ot ñuco' bʌ i ye'tel ti jini lum. 

16Tsi' pʌyʌ majlel ja'el wucp'ejl mil soldadojob wen ch'ejlo' bʌ yic'ot lujunc'al i 

yuxbajc' (1,000) yujilo' bʌ e'tel ti te' yic'ot ti tsucu taq'uin. Jini rey ti Babilonia tsi' 
laj pʌyʌyob majlel. 

17Tsi' wa'choco ti rey yambʌ i yalobil Josías i c'aba' Matanías ti' q'uexol Joaquín. 

Tsi' q'uextʌbe i c'aba' ti Sedequías. Sedequías i yumijelʌch Joaquín. 

Tsa' jisʌnti i yumʌntel Judá 
(2 Cr. 36.11-16; Jer. 52.1-3) 

18-19An jump'ejl i cha'c'al (21) i jabilel Sedequías che' bʌ tsa' caji ti yumʌntel. 

Junlujump'ejl jab tsi' cha'le yumʌl ti Jerusalén. I c'aba' i ña' jiñʌch Hamutal i 
yixic'al Jeremías am bʌ ti Libna. Tsi' mele jontolil ti' tojlel lac Yum che' bajche' 
tsi' mele jini rey Joacim. 

20Cabʌl tsa' tejchi i mich'ajel lac Yum ti' tojlel jini año' bʌ ti Jerusalén yic'ot ti 

Judá. Jini cha'an tsi' chocoyob loq'uel ti' tojlel. Jini rey Sedequías tsa' caji i 
contrajin jini rey am bʌ ti Babilonia. 

2 Reyes 25 

Tsa' jisʌnti Jerusalén 
(Jer. 39.1-7; 52.3-11) 

1Che' bolomp'ejl jab i ye'tel Sedequías, che' ti 25 de marzo, tsa' c'oti ti Jerusalén 

Nabucodonosor rey bʌ ti Babilonia yic'ot cabʌl soldadojob. Tsi' joyoyob 
Jerusalén. Tsi' meleyob chan tac bʌ ts'ajc cha'an mi' contrajiñob jini año' bʌ ti 
tejclum. 

2Cha'p'ejl jab tsi' joy mʌctayob jini tejclum. 

3Tsa' wen p'ojli wi'ñal ya' ti tejclum jinto tsa' jili i bʌlob i ñʌc' ti pejtel jini lum. 

4Che' ti 24 de julio tsi' jemeyob jini ts'ajc am bʌ ti' joytʌlel jini tejclum. Tsa' puts'i 

Sedequías jini rey ti Judá che' bʌ tsi' q'uele jamʌlix jini tejclum. Tsa' puts'i yic'ot 
i soldadojob che' ti ac'ʌlel. Tsa' loq'uiyob ti' ti' tejclum am bʌ ti' ts'ej jini pʌc'ʌbʌl 
ba'an cha'p'ejl ts'ajc. Anquese joyol jini tejclum i cha'an babiloniajob, jini rey tsa' 
wersa puts'i majlel ti' bijlel Arabá. 

5Jini soldadojob ch'oyolo' bʌ ti Babilonia tsi' yajñesayob majlel. Tsi' tajayob ya' 

ti joctʌl lʌc'ʌl ti Jericó. Tsa' pam pujquiyob i soldadojob jini rey Sedequías. I 
bajñel tsa' cʌle. Tsa' puts'iyob. 

6Tsa' c'oti i chucob jini rey. Tsi' pʌyʌyob majlel ti Ribla ti' tojlel jini yumʌl ch'oyol 

bʌ ti Babilonia. Tsi' mele i bʌ ti' tojlel. 

7Tsi' tsʌnsʌbeyob i yalobilob Sedequías ti' tojel i wut i tat. Tsi' loc'sʌbeyob i bʌc' 

i wut Sedequías. Cʌchbil ti cadena tsi' pʌyʌyob majlel ti Babilonia. 

Tsa' wersa pʌjyiyob majlel ti Babilonia 
(2 Cr. 36.17-21; Jer. 39.8-10; 52.12-30) 

8Tsa' c'oti ti Jerusalén jini Nabuzaradán che' ti 22 de julio che' bolonlujump'ejl 

(19) jab i ye'tel Nabucodonosor, jini rey ti Babilonia. 

9Tsi' pulbe i yotot lac Yum yic'ot i yotot jini rey. Pejtelel jini otot tac ti tejclum tsa' 

laj puli, yic'ot ja'el i yototob jini año' bʌ i ye'tel. 

10Pejtel jini soldadojob ch'oyolo' bʌ ti Babilonia yic'ot jini capitán tsi' jemeyob jini 

ts'ajc am bʌ ti' joytilel Jerusalén. 

11Jini Nabuzaradán tsi' yʌc'ʌ i t'an cha'an mi' pʌyob majlel jini winicob x'ixicob 

tsa' bʌ cʌleyob ti tejclum, yic'ot jini tsa'ix bʌ i yʌc'ʌyob i bʌ ti' wenta i rey 
Babilonia, yic'ot pejtelel jini wen yujilo' bʌ e'tel ti chajp ti' chajp. 

12Tsi' cʌyʌyob jini p'ump'uño' bʌ cha'an mi' cha'leñob e'tel ti ts'usubil yic'ot ti 

lum. 

13Jini ch'oyolo' bʌ ti Babilonia tsi' buchbeyob i yoyel Templo melbil bʌ ti bronce. 

Tsi' laj xuluyob. Che' ja'el tsi' laj jemeyob jini colem bʌ i yajñib ja' melbil bʌ ti 
bronce yic'ot i buchlib. Tsi' ch'ʌmʌyob majlel ti Babilonia pejtelel jini bronce. 

14Tsi' ch'ʌmʌyob majlel ja'el jini ch'ejew tac yic'ot alʌ pala tac, yic'ot yambʌ 

e'tijibʌl melbil bʌ ti bronce, 

15yic'ot jini tsucu taq'uin letsem bʌ i tojol, yic'ot oro, yic'ot plata, am bʌ i c'ʌjñibal 

cha'an e'tel ti Templo. 

16Mach p'isbilic i yalel jini cha'ts'ijt i yoyel Templo melbil bʌ ti bronce, yic'ot jini 

colem bʌ i yajñib ja', yic'ot i buchlib tsa' bʌ i mele Salomón ti' yotot lac Yum. 

17I chanlel i yoyel Templo jiñʌch waxʌcp'ejl metro. I tamlel i jol jini oy jiñʌch ojlil 

i cha'p'ejl metro. Melbil ti bronce jini oy yic'ot i jol. An i ch'ʌjlib i jol che' bajche' 
chim yilal joyol bʌ ti' yejtal tac granada melbil bʌ ti bronce. Junlajal jini cha'ts'ijt 
oy, junlajal i jol. 

18I yum soldadojob tsi' cʌchʌ majlel jini ñuc bʌ motomaj i c'aba' Seraías yic'ot 

jini motomaj i c'aba' Sofonías, yic'ot uxtiquil xcʌntayajob. 

19Ya' ti tejclum tsi' cʌchʌ ja'el jini ñuc bʌ i yum soldadojob yic'ot jo'tiquil tsa' bʌ i 

pi'leyob ti ñumel jini rey Sedequías, yic'ot jini ñuc bʌ sts'ijbaya am bʌ ti' wenta 
cha'an mi' pʌy loq'uel pejtel año' bʌ i ye'tel ti guerra, yic'ot uxc'al winicob tilemo' 
bʌ ti Judá tsa' bʌ tajleyob ti tejclum. 

20Jini capitán Nabuzaradán tsi' pʌyʌyob majlel ti Ribla ba'an i rey Babilonia. 

21Jini rey tsi' bajbeyob ti asiyal. Tsi' yʌc'ʌyob ti tsʌnsʌntel ti' lumal Hamat. 

Che'ʌch tsa' pʌjyiyob majlel jini winicob x'ixicob año' bʌ ti Judá. 

Jini tsa' bʌ cʌleyob tsa' puts'iyob ti Egipto 

22Nabucodonosor, rey bʌ ti Babilonia, tsi' yotsa ti gobernador jini Gedalías (i 

yalobil Ahicam, i yalobil bʌ Safán). Tsa' aq'uenti i ye'tel Gedalías ti' tojlel jini tsa' 
bʌ cʌleyob ti Judá. 

23Che' bʌ tsi' yubiyob i yumob soldadojob woli ti gobernador Gedalías, tsa' majli 

i q'uelob ya' ti Mizpa. Jiñobʌch Ismael (i yalobil Netanías), Johanán (i yalobil 
Carea), Seraías (i yalobil Tanhumet jini ch'oyol bʌ ti Netofat), yic'ot Jaazanías 
(i yalobil winic ch'oyol bʌ ti Maaca) yic'ot pejtelel i pi'ʌlob ili winicob. 

24Gedalías tsi' pejcayob ti uts bʌ t'an: Mach yomic mi la' bʌc'ñan la' yuman jini 

ch'oyolo' bʌ ti Caldea. Chumlenla wʌ'i. Yumanla jini rey ti Babilonia. Che' jini 
uts'at mi caj la' wajñel, che'en. 

25Pero che' ti' wucp'ejlel uw tsa' tili Ismael i p'olbal bʌ jini reyob ti Judá yic'ot 

lujuntiquil winicob. Tsi' tsʌnsayob Gedalías yic'ot pejtel i pi'ʌlob ya' ti Mizpa, 
yic'ot babiloniajob. 

26Che' jini pejtelel jini año' bʌ ti tejclum, ch'o'ch'oco' bʌ yic'ot ñuco' bʌ, yic'ot i 

yumob soldadojob tsa' puts'iyob majlel ti Egipto cha'an tsa' caji i bʌc'ñañob jini 
babiloniajob. 

Tsa' loq'ui ti libre Joaquín 
(Jer. 52.31-34) 

27Che' wuclujump'ejl i cha'c'al (37) jab cʌchʌl ti Babilonia Joaquín i rey Judá, 

tsa' caji' p'untʌntel cha'an jini rey ti Babilonia i c'aba' Evil Merodac. Che' ti' 
wucp'ejlel i cha'c'al (27) tsic ti' lajchʌmp'ejlel uw, ti jini jach bʌ jab che' bʌ tsi' 
teche i ye'tel jini rey ti Babilonia, tsi' yʌc'ʌ ti libre jini rey Joaquín. Tsi' loc'sa ya' 
ti cárcel. 

28Tsi' pʌsbe Joaquín i c'uxbiya. Ñumen ñuc tsa' q'uejli Joaquín che' bajche' 

pejtelel yambʌ reyob tsa' bʌ cʌjchiyob majlel ti Babilonia. 

29Tsa' q'uextʌbenti i pislel tsa' bʌ i lʌpʌ ti cárcel. Tsi' c'uxu waj yic'ot jini rey am 

bʌ ti Babilonia c'ʌlʌl jinto tsa' chʌmi. 

30Jini rey ti Babilonia tsi' yʌq'ue pejtelel chuqui yom ti jujump'ejl q'uin c'ʌlʌl jinto 

tsa' chʌmi. 

1 Cronicas 

1 Cronicas 1 

I p'olbal Adán 
(Gn. 5.1-32; 10.1-32; 11.10-26) 

1-4Jiñobʌch winicob tsa' bʌ ajniyob ti cajibal pañimil: Adán, Set, Enós, Cainán, 

Mahalaleel, Jared, Enoc, Matusalén, Lamec, Noé, Sem, Cam, Jafet. 

5-7Jini ch'iton bʌ i yalobilob Jafet jiñobʌch: Gomer, Magog, Madai, Javán, Tubal, 

Mesec, Tiras. Jini ch'iton bʌ i yalobilob Gomer: Askenaz, Rifat, Togarma. Jini 
ch'iton bʌ i yalobilob Javán: Elisa, Tarsis, Quitim, Dodanim. 

8Jini ch'iton bʌ i yalobilob Cam: Cus, Mizraim, Fut, Canaán. 

9Jini ch'iton bʌ i yalobilob Cus: Seba, Havila, Sabta, Raama, Sabteca. Jini 

ch'iton bʌ i yalobilob Raama: Seba yic'ot Dedán. 

10Yambʌ i yalobil Cus jiñʌch Nimrod tsa' bʌ wen q'uejli ti ñuc ti pañimil. 

11-12I p'olbalob Mizraim jiñobʌch: Jini ludimob, jini anamimob, jini lehabimob, jini 

naftuhimob, jini patrusimob, jini caftorimob jini casluhimob. Jini casluhimob 
jiñobʌch i ñojte'elob jini filisteojob. 

13-16Jini ch'iton bʌ i yalobilob Canaán jiñobʌch Sidón jini ascuñʌl bʌ yic'ot Het. 

Canaán jiñʌch i ñojte'el ja'el jini jebuseojob, jini amorreojob, jini gergeseojob, 
jini heveojob, jini araceojob, jini sineojob, jini arvadeojob, jini zemareojob, yic'ot 
jini hamateojob. 

17Jini ch'iton bʌ i yalobilob Sem jiñobʌch: Elam, Asur, Arfaxad, Lud, Aram, Uz, 

Hul, Geter, Mesec. 

18I yalobil Arfaxad jiñʌch Sela. I yalobil Sela jiñʌch Heber. 

19An cha'tiquil ch'iton bʌ i yalobilob Heber, Peleg yic'ot Joctán. An i sujmlel i 

c'aba' Peleg, t'oxbil, come tsa' t'oxleyob winicob x'ixicob año' bʌ ti pañimil ti t'an 
tac che' cuxul to Peleg. 

20-23Jini ch'iton bʌ i yalobilob Joctán jiñobʌch Almodad, Selef, Hazarmavet, 

Jera, Adoram, Uzal, Dicla, Ebal, Abimael, Seba, Ofir, Havila, Jobab. 

24-27I yalobil Sem jiñʌch Arfaxad. I yalobil Arfaxad jiñʌch Sela. I yalobil Sela 

jiñʌch Heber. I yalobil Heber jiñʌch Peleg. I yalobil Peleg jiñʌch Reu. I yalobil 
Reu jiñʌch Serug. I yalobil Serug jiñʌch Nacor. I yalobil Nacor jiñʌch Taré. I 
yalobil Taré jiñʌch Abram (ti wi'il tsa' otsʌbenti i c'aba' Abraham). 

I p'olbalob Ismael, yic'ot Cetura, yic'ot Esaú 
(Gn. 25.1-6, 12-18; 36.1-43) 

28-31I yalobilob Abraham jiñobʌch Isaac yic'ot Ismael. I yalobilob Ismael 

jiñobʌch: Nebaiot jini ascuñʌl bʌ, yic'ot Cedar, Adbeel, Mibsam, Misma, Duma, 
Massa, Hadad, Tema, Jetur, Nafis, Cedema. 

32Che' ja'el Cetura, i yixic Abraham, tsi' yʌc'ʌ ti pañimil: Zimram, Jocsán, Medán, 

Madián, Isbac, Súa. Jini ch'iton bʌ i yalobilob Jocsán jiñobʌch Seba yic'ot 
Dedán. 

33Jini ch'iton bʌ i yalobilob Madián jiñobʌch: Efa, Efer, Hanoc, Abida, Elda. Ti 

pejtelel iliyi jiñoch i yalobilob Cetura jini i yixic Abraham. 

34I yalobil Abraham jiñʌch Isaac. An cha'tiquil ch'iton bʌ i yalobilob Isaac, Esaú 

yic'ot Israel. 

35Jini ch'iton bʌ i yalobilob Esaú jiñobʌch Elifaz, Reuel, Jeús, Jaalam, Coré. 

36Jini ch'iton bʌ i yalobilob Elifaz jiñobʌch Temán, Omar, Zefo, Gatam, Cenaz, 

Timna, Amalec. 

37Jini ch'iton bʌ i yalobilob Reuel jiñobʌch Nahat, Zera, Sama, Miza. 

38-39An yambʌ ch'iton bʌ i yalobilob Esaú: Lotán, Sobal, Zibeón, Aná, Disón, 

Ezer, Disán. An xch'oc bʌ i yalobil Esaú jiñʌch Timna. Jini ch'iton bʌ i yalobilob 
Lotán jiñobʌch Hori yic'ot Homam. 

40Jini ch'iton bʌ i yalobilob Sobal jiñobʌch Alván, Manahat, Ebal, Sefo, Onam. 

Jini ch'iton bʌ i yalobilob Zibeón jiñobʌch Aja yic'ot Aná. 

41Jini ch'iton bʌ i yalobil Aná jiñʌch Disón. Jini ch'iton bʌ i yalobilob Disón 

jiñobʌch Amram, Esbán, Itrán, Querán. 

42Jini ch'iton bʌ i yalobilob Ezer jiñobʌch Bilhán, Zaaván, Jaacán. Jini ch'iton bʌ 

i yalobilob Disán jiñobʌch Uz yic'ot Arán. 

43Jini reyob tsa' bʌ i cha'leyob i yumʌntel ya' ti Edom che' maxto anic rey ti Israel 

jiñobʌch Bela i yalobil Beor tsa' bʌ chumle ti tejclum i c'aba' Dinaba. 

44Che' chʌmenix Bela, tsa' caji ti yumʌntel Jobab i yalobil Zera, ch'oyol bʌ ti 

Bosra. 

45Che' chʌmenix Jobab, tsa' caji ti yumʌntel jini Husam, ch'oyol ba'an temañob. 

46Che' chʌmenix Husam, tsa' caji ti yumintel Hadad (i yalobil Bedad) jini tsa' bʌ 

i jisa Madián ya' ti' lumal Moab. Hadad tsa' caji ti yumʌntel ti tejclum i c'aba' Avit. 

47Che' chʌmenix Hadad, tsa' caji ti yumintel Samla ch'oyol bʌ ti Masreca. 

48Che' chʌmenix Samla, tsa' caji ti yumintel Saúl ch'oyol bʌ ti Rehobot am bʌ ti' 

t'ejl jini colem ja' i c'aba' Eufrates. 

49Che' chʌmenix Saúl, tsa' caji ti yumʌntel Baalhanán (i yalobil Acbor). 

50Che' chʌmenix Baalhanán, tsa' caji ti yumintel Hadad ya' ti tejclum i c'aba' Pai. 

I c'aba' i yijñam jiñʌch Mehetabel xch'oc bʌ i yalobil Matred, i yalobil bʌ Mezaab. 

51-54Che' bʌ tsa' chʌmi Hadad, jiñobʌch reyob año' bʌ ti Edom: Timna, Alva, 

Jetet, Aholibama, Ela, Pinón, Cenaz, Temán, Mibzar, Magdiel, Iram. 

1 Cronicas 2 

I p'olbalob Israel 
(Gn. 35.22-26) 

1-2Jiñobʌch ch'iton bʌ i yalobilob Israel: Rubén, Simeón, Leví, Judá, Isacar, 

Zabulón, Dan, José, Benjamín, Neftalí, Gad, Aser. 

I p'olbalob Judá 

3An uxtiquil ch'iton bʌ i yalobilob i yijñam Judá, i c'aba' Batsúa ch'oyol bʌ ti 

Canaán: Er, Onán, yic'ot Sela. Er jiñʌch ñoj ñaxan bʌ i yalobil Judá. Jontol jax 
ili winic ti' wut lac Yum. Jini cha'an tsi' tsʌnsa. 

4Judá tsi' pi'le Tamar i yʌ'lib. Tsi' yʌc'ʌ ti pañimil Fares yic'ot Zera. An jo'tiquil 

ch'iton bʌ i yalobilob Judá ti pejtelel. 

5Jini ch'iton bʌ i yalobilob Fares jiñobʌch Hezrón yic'ot Hamul. 

6I yalobilob Zera jiñobʌch Zimri, Etán, Hemán, Calcol, Dara. 

7I yalobil Carmi, jiñʌch Acán. Jiñʌch tsa' bʌ i tic'la israelob, come tsi' xujch'ibe i 

chubʌ'an Dios. Cabʌl tsi' tic'layob israelob. 

8Azarías jiñʌch i yalobil Etán. 

9Jini ch'iton bʌ i yalobilob Hezrón jiñobʌch Jerameel, Ram, yic'ot Quelubai. 

10Ram i tatʌch Aminadab. Aminadab i tatʌch Naasón, juntiquil yumʌl bʌ ti Judá. 

11Naasón i tatʌch Salmón. Salmón i tatʌch Booz. 

12Booz i tatʌch Obed. Obed i tatʌch Isaí. 

13Jini ascuñʌl bʌ i yalobil Isaí jiñʌch Eliab. I cha'ticlel bʌ i yalobil jiñʌch Abinadab. 

I yuxticlel bʌ jiñʌch Simea. 

14I chʌnticlel bʌ jiñʌch Natanael. I jo'ticlel bʌ jiñʌch Radai. 

15I wʌcticlel bʌ jiñʌch Ozem. I wucticlel bʌ jiñʌch David. 

16An xch'oc bʌ i yalobilob ja'el, jiñobʌch Sarvia yic'ot Abigail. An uxtiquil ch'iton 

bʌ i yalobilob Sarvia, jiñobʌch Abisai, Joab, Asael. 

17I ñoxi'al Abigail jiñʌch Jeter ch'oyol bʌ ti' lumal Ismael. Abigail tsi' yʌc'ʌ ti 

pañimil Amasa. 

18Caleb (i yalobil Hezrón) tsi' pʌyʌ cha'tiquil i yijñam, jiñobʌch Azuba yic'ot 

Jeriot. I yalobilob Azuba jiñʌch Jeser, Sobab, Ardón. 

19Che' bʌ chʌmenix Azuba, Caleb tsi' pʌyʌ Efrata cha'an i yijñam. Efrata tsi' 

yʌc'ʌ ti pañimil Hur. 

20Hur i tatʌch Uri. Uri i tatʌch Bezaleel. 

21Che' anix uxc'al i jabilel Hezrón, tsi' pʌyʌ i yalobil Maquir cha'an i yijñam. Tsi' 

yila pañimil Segub. (Maquir i tatʌch Galaad ja'el.) 

22Segub i tatʌch Jair. Jair tsi' cha'le yumʌl ti' tojlel uxp'ejl i cha'c'al (23) tejclum 

tac an tac bʌ ti Galaad. 

23Pero Gesur yic'ot Aram tsi' chilbeyob Jair jini tejclum tac. Tsi' chiliyob ja'el 

Kenat yic'ot uxc'al colonia tac an tac bʌ ti' joytʌlel. Ti pejtelel i p'olbalob Maquir 
(i tat Galaad). 

24Che' bʌ chʌmenix Hezrón, Caleb tsi' pʌyʌ Efrata, jini cʌybil bʌ ti meba' che' bʌ 

tsa' chʌmi i tat Caleb. Tsi' yʌc'ʌ ti pañimil Asur. Asur i tatʌch Tecoa. 

25Jiñʌch ch'iton bʌ i yalobilob Jerameel jini ascuñʌl bʌ i yalobil Hezrón: Ram, 

Buna, Orén, Ozem, Ahías. 

26An yambʌ i yijñam Jerameel i c'aba' Atara. Jiñʌch i ña' Onam. 

27Jini ch'iton bʌ i yalobilob Ram jiñobʌch Maaz, Jamín, Equer. 

28Jini ch'iton bʌ i yalobilob Onam jiñobʌch Samai yic'ot Jada. Jini ch'iton bʌ i 

yalobilob Samai jiñobʌch Nadab yic'ot Abisur. 

29Jini ch'iton bʌ i yalobilob Abisur yic'ot Abihail i yijñam jiñobʌch Ahbán yic'ot 

Molid. 

30Jini ch'iton bʌ i yalobilob Nadab jiñobʌch Seled yic'ot Apaim. Seled tsa' chʌmi 

che' ñoj ma'anic i yalobil. 

31Pero an i yalobil Apaim i c'aba' Isi. Isi i tatʌch Sesán. Sesán i tatʌch Ahlai. 

32An cha'tiquil i yalobilob Jada i yijts'in bʌ Samai, jiñobʌch: Jeter yic'ot Jonatán. 

Jeter tsa' chʌmi che' ñoj ma'anic i yalobil. 

33Pero an cha'tiquil ch'iton bʌ i yalobilob Jonatán, jiñobʌch Pelet yic'ot Zaza. I 

p'olbalʌch Jerameel. 

34-35Ma'anic ch'iton bʌ i yalobilob Sesán, pero an xch'oc bʌ i yalobilob. Sesán 

tsi' siji juntiquil xch'oc bʌ i yalobil cha'an mi' yochel ti' yijñam Jarha jini i winic 
ch'oyol bʌ ti Egipto. Tsi' yila pañimil i yalobil i c'aba' Atai. 

36-41Atai i tatʌch Natán. Natán i tatʌch Zabad. Zabad i tatʌch Eflal. Eflal i tatʌch 

Obed. Obed i tatʌch Jehú. Jehú i tatʌch Azarías. Azarías i tatʌch Heles. Heles 
i tatʌch Elasa. Elasa i tatʌch Sismai. Sismai i tatʌch Salum. Salum i tatʌch 
Jecamías. Jecamías i tatʌch Elisama. 

42Jini ascuñʌl bʌ i yalobil Caleb i yeran Jerameel jiñʌch Mesa. Mesa i tatʌch Zif. 

Zif i tatʌch Maresa. Maresa i tatʌch Hebrón. 

43Jini ch'iton bʌ i yalobilob Hebrón jiñobʌch Coré, Tapúa, Requem, Sema. 

44Sema i tatʌch Raham. Raham i tatʌch Jorcoam. Requem i tatʌch Samai. 

45Samai i tatʌch Maón. Maón i tatʌch Betsur. 

46Efa i yixic Caleb tsi' yʌc'ʌ ti pañimil Harán, yic'ot Mosa, yic'ot Gazez. Harán i 

tatʌch Gazez. 

47Jini ch'iton bʌ i yalobilob Jahdai jiñobʌch Regem, Jotam, Gesam, Pelet, Efa, 

Saaf. 

48-49An yambʌ i yixic Caleb i c'aba' Maaca. Tsi' yʌc'ʌ ti pañimil Seber, yic'ot 

Tirhana, yic'ot Saaf (i tat Madmana), yic'ot Seva (i tat Macbena yic'ot Gibea). 
An xch'oc bʌ i yalobil Caleb ja'el, i c'aba' Acsa. 

50Jini ch'iton bʌ i yalobilob Hur (jini ascuñʌl bʌ i yalobil Caleb yic'ot Efrata) jiñʌch 

Sobal (i tat Quiriat Jearim), 

51yic'ot Salma (i tat Belén), yic'ot Haref (i tat Betgader). 

52Jini ch'iton bʌ i yalobilob Sobal jiñobʌch Quiriat Jearim yic'ot Haroe. Jiñʌch i 

ñojte'el lamital jini manahetob. 

53I pi'ʌlob jini quiriat jearimob jiñobʌch jini itrajob, yic'ot jini futob, yic'ot jini 

sumatob, yic'ot jini misrajob. Jiñobʌch i ñojte'elob jini zoratob yic'ot jini estaolob. 

54I p'olbalob Salma jiñobʌch Belén i yalobil, yic'ot jini netofatob, yic'ot jini Atrot 

Betjoab, yic'ot ojlil jini manahetob, yic'ot jini zoratob. Jini xts'ijbayajob chumulo' 
bʌ ti Jabes i p'olbalʌch Salma. 

55Jiñobʌch jini tirateojob, yic'ot jini simeatejob, yic'ot jini sucateojob. Ti pejtelel 

jiñobʌch ceneojob i p'olbalo' bʌ Hamat. Hamat i ñojte'el ja'el i pi'ʌlob Recab. 

1 Cronicas 3 

I yalobilob David 
(2 S. 3.2-5; 5.13-16; 1 Cr. 14.3-7) 

1Jiñʌch i yalobilob David tsa' bʌ i yilayob pañimil ti Hebrón. Jini ñoj ñaxan bʌ i 

yalobil jiñʌch Amnón. I ña' jiñʌch Ahinoam jini ch'oyol bʌ ti Jezreel. Jini i 
cha'ticlel bʌ i yalobil David jiñʌch Daniel. I ña' jiñʌch Abigail jini ch'oyol bʌ ti 
Carmel. 

2I yuxticlel i yalobil jiñʌch Absalón. I ña' jiñʌch Maaca i yixic'al bʌ jini Talmai rey 

bʌ ya' ti Gesur. I chʌnticlel i yalobil jiñʌch Adonías. I ña' jiñʌch Haquit. 

3Jini i jo'ticlel i yalobil jiñʌch Sefatías. I ña' jiñʌch Abital. Jini i wʌcticlel i yalobil 

jiñʌch Itream. I ña' jiñʌch Egla. 

4Ti' wʌcticlel i yalobilob tsi' yilayob pañimil ya' ti Hebrón, come ojlil waxʌcp'ejl 

jab tsi' cha'le i reyintel ya' ti Hebrón. Che' jini tsi' q'uexta i tejclum. Tsa' majli ti 
Jerusalén ba' tsi' cha'le i reyintel yambʌ uxlujump'ejl i cha'c'al (33) jab. 

5Che' ya'ix an ti Jerusalén i yijñam David i c'aba' Betsúa (i yalobil bʌ Amiel) tsi' 

yʌc'ʌ ti pañimil ch'iton bʌ i yalobilob. Jiñobʌch Simea, Sobab, Natán, yic'ot 
Salomón. 

6-8Che' ja'el an yambʌ bolontiquil i yalobilob David. Jiñobʌch Ibhar, Elisama, 

Elifelet, Noga, Nefeg, Jafía, Elisama, Eliada, Elifelet. 

9An to yambʌ i yalobilob i yijñamob mach bʌ ñujpuñijemic yic'ot. Mach ochemic 

ti ili jun i c'aba' tac i yalobilob. An xch'oc bʌ i yalobil David ja'el. Jiñʌch Tamar. 

I p'olbalob Salomón 

10-14I p'olbalob jini rey Salomón jiñobʌch: Roboam, Abías, Asa, Josafat, Joram, 

Ocozías, Joás, Amasías, Azarías, Jotam, Acaz, Ezequías, Manasés, Amón, 
Josías. 

15I yalobilob Josías jiñobʌch Johanán, Joacim, Sedequías, Salum. 

16I yalobilob Joacim jiñobʌch Jeconías yic'ot Sedequías. 

17-18I yalobilob jini rey Jeconías che' cʌntʌbil ti otot cha'an soldado jiñobʌch iliyi: 

Asir, Salatiel, Malquiram, Pedaías, Senazar, Jecamías, Hosama, Nedabías. 

19-20I tat Zorobabel yic'ot Simei jiñʌch Pedaías. I yalobilob Zorobabel jiñobʌch 

iliyi: Mesulam, Hananías, Hasuba, Ohel, Berequías, Hasadías, Jusab Hesed, 
yic'ot Selomit jini xch'oc bʌ i yalobil. 

21-22I yalobilob Hananías jiñobʌch Pelatías yic'ot Jesaías. I yalobil Jesaías 

jiñʌch Refaías. I yalobil Refaías jiñʌch Arnán. I yalobil Arnán jiñʌch Abdías. I 
yalobil Abdías jiñʌch Secanías. I yalobil Secanías jiñʌch Semaías. I yalobilob 
Semaías jiñobʌch Hatús, Igal, Barías, Nearías, Safat. 

23An uxtiquil i yalobil Nearías: Elioenai, Ezequías, Azricam. 

24An wuctiquil i yalobil Elioenai: Hodavías, Eliasib, Pelaías, Acub, Johanán, 

Dalaías, Anani. 

1 Cronicas 4 

I p'olbalob Judá 

1Jini ch'iton bʌ i yalobilob Judá jiñobʌch Fares, Hezrón, Carmi, Hur, Sobal. 

2I yalobil Sobal jiñʌch Reaía. I yalobil Reaía jiñʌch Jahat. I yalobil Jahat jiñʌch 

Ahumai yic'ot Lahad. Jiñobʌch i pi'ʌlob jini zoratob. 

3-4I p'olbalob Etam jiñobʌch iliyi: Jezreel, Isma, Ibdas, Hazelelponi jini xch'oc bʌ 

i yalobil, Penuel (i ñojte'el Gedor), Ezer (i ñojte'el Husa). Jini ascuñʌl bʌ i yalobil 
Hur jiñʌch Efrata jini tsa' bʌ i teche Belén. 

5I tat Tecoa jiñʌch Asur. I yijñam Asur jiñʌch Hela yic'ot Naara. 

6Naara tsi' yʌc'ʌ ti pañimil Ahuzam, Hefer, Temeni, Ahastari. 

7Hela tsi' yʌc'ʌ ti pañimil Zeret, Jezoar, Etnán. 

8I tat Anub yic'ot Zobeba jiñʌch Cos. Jiñʌch i ñojte'el ja'el i pi'ʌlob Aharhel i 

yalobil bʌ Harum. 

9Ñumen an i ña'tʌbal Jabes bajche' pejtelel i yerañob. I ña' tsi' yotsʌbe i c'aba' 

ti Jabes come wocol jax tsi' yubi che' bʌ tsi' yʌc'ʌ ti pañimil. 

10Jini Jabes tsi' pejca i Dios Israel ti oración: Awocolic aq'ueñon i yutslel a 

pusic'al. Coltañon ti que'tel. Yom ma' wajñel quic'ot ti pejtelel chuqui mic mel. 
Coltañon cha'an ma'anic mi' tajon mulil mi wocol. Che'ʌch tsi' c'ajtibe Jabes. 
Che' jini lac Yum tsi' yʌq'ue jini tsa' bʌ i c'ajtibe. 

11-12I p'olbal Reca jiñobʌch iliyi: Quelub (i yeran Súa) i tatʌch Mehir. I yalobil 

Mehir jiñʌch Estón. I yalobilob Estón jiñʌch Betrafa, Paseah, Tehina. I yalobil 
Tehina jiñʌch Irnahas. 

13I yalobilob Cenaz jiñobʌch Otoniel yic'ot Seraías. I yalobilob Otoniel jiñobʌch 

Hatat yic'ot Meonotai. 

14I yalobil Meonotai jiñʌch Ofra. I yalobil Seraías jiñʌch Joab. Joab jiñʌch i 

ñojte'el jini chumulo' bʌ ya' ti Carisim. Che'ʌch tsa' otsʌbenti i c'aba' come 
yujilob e'tel ti tsucu taq'uin. 

15I yalobilob Caleb (i yalobil Jefone) jiñobʌch Iru, Ela, Naam. I yalobil Ela jiñʌch 

Cenaz. 

16I yalobilob Jehalelel jiñobʌch Zif, Zifa, Tirías, Asareel. 

17I yalobilob Esdras jiñobʌch Jeter, Mered, Efer, Jalón. Mered tsi' cha'le 

ñujpuñel yic'ot Bitiah jini ch'oyol bʌ ti Egipto. I yalobilob Bitiah jiñobʌch Miriam, 
Samai, Isba. Isba jiñʌch i ñojte'el Estemoa. 

18Jini i yijñam Estemoa ch'oyol ti Judá. Tsi' yʌc'ʌ ti pañimil Jered (i ñojte'el jini 

gedorob), yic'ot Heber (i ñojte'el jini socojob), yic'ot Jecutiel (i ñojte'el jini 
zanoajob). 

19I yijñam Hodías jiñʌch i yijts'in Naham. Juntiquil i yalobil jiñʌch i tat Keila jini 

garm. Yambʌ i yalobil jiñʌch Estemoa jini maacateo. 

20I yalobilob Simón jiñobʌch Amnón, Rina, Benhanán, Tilón. I yalobilob Isi 

jiñobʌch Zohet yic'ot Benzohet. 

21-22I yalobilob Sela (i yalobil bʌ Judá) jiñobʌch: Er (i tat Leca), Laada (i tat 

Maresa), jini winicob x'ixicob ya' ti Betasbea mu' bʌ i jalob lino bʌ pisil, yic'ot 
Joacim, yic'ot i pi'ʌlob Cozeba, yic'ot Joás, yic'ot Saraf (jini tsa' bʌ i cha'le yumʌl 
ti Moab che' maxto anic tsa' sujti majlel ti Lehem). Loq'uemix pejtelel i c'aba' ti 
jun an tac bʌ ti wajali. 

I p'olbalob Simeón 

23Ili winicob wen yujilob melol jini p'ejt tac melbil bʌ ti lum, yic'ot e'tel ti pʌc'ʌbʌl 

tac. Ti pejtelel tsi' melbeyob i ye'tel jini reyob. 

24I yalobilob Simeón jiñobʌch Nemuel, Jamín, Jarib, Zera, Saúl. 

25I yalobil Saúl jiñʌch Salum. I yalobil Salum jiñʌch Mibsam. I yalobil Mibsam 

jiñʌch Misma. 

26Misma i tatʌch Hamuel (i tat Zacur; Zacur i tatʌch Simei). 

27An wʌclujuntiquil (16) ch'iton bʌ i yalobilob Simei. Che' ja'el an wʌctiquil xch'oc 

bʌ i yalobilob. Pero mach tanto añobic i yalobilob i yerañob Simei bajche' i 
pi'ʌlob ti Judá. 

28-31Jini tejclum tac ya' ba' tsa' chumleyob jiñobʌch: Beerseba, Molada, 

Hazarsual, Bilha, Ezem, Tolad, Betuel, Horma, Siclag, Betmarcabot, 
Hazarsusim, Betbirai, Saaraim. Ili tejclum tac tsa' ajniyob ti' wentajob jinto che' 
ti' yorajlel David. 

32-33Jini tejclum tac ya' ba' tsa' chumleyob i p'olbalob jiñobʌch Etam, Aín, Rimón, 

Toquén, Asán. An tac ja'el alʌ colonia tac ti' joytʌlel ili tejclum tac c'ʌlʌl ti Baal. 
Ts'ijbubil i c'aba' tac iliyi ti' juñilel jini winicob ti mojt ti mojt. 

34-39Lamital jini yumʌlob tsa' majliyob ti' tojel jini Gedor ba' mi' pasel q'uin cha'an 

mi' sʌclañob potrero tac cha'an i yʌlac'ob come tsa' wen p'ojliyob. Jiñobʌch i 
c'aba'ob: Mesobab, Jamlec, Josías, Joel, Jehú, Elioenai, Jaacoba, Jesohaía, 
Asaías, Adiel, Jesimiel, Benaía, Ziza (i yalobil Sifi, i yalobil Alón, i yalobil 
Jedaías, i yalobil Simri, i yalobil Semaías). 

40-41Tsi' tajayob jini wen c'oc tac bʌ jamil baqui ñʌch'ʌl pañimil, pero jini lum tac 

i cha'añʌch i p'olbalob Cam. Jini cha'an che' ti' yorajlel jini rey Ezequías am bʌ 
ti Judá, jini yumʌlob tsi' wersa chilbeyob i p'olbalob Cam jini lum tac. Tsi' jisa 
tac i yotot. Tsi' tsʌnsayob jini ya' bʌ chumulob. Tsa' ochiyob ti' wenta. 

42Ti wi'il jo'c'al i cha'bajc' (500) i p'olbalob Simeón tsa' majliyob ti wits i c'aba' 

Seir (jini yumʌlob jiñobʌch i yalobilob Isi: Pelatías, Nearías, Refaías, Uziel). 

43Che' jini tsi' laj jisayob jini tsa' bʌ cʌleyob ti' tojlel Amalec. Tsa' cajiyob ti 

chumtʌl ya'i c'ʌlʌl wʌle. 

1 Cronicas 5 

I p'olbalob Rubén 

1Jini ascuñʌl bʌ i yalobil Israel jiñʌch Rubén. Pero tsi' pi'lʌbe juntiquil i yijñam i 

tat. Jini cha'an tsa' aq'uenti José i yʌscunlel Rubén. Jini cha'an Rubén ma'anic 
tsa' ochi ti' listajlel i p'olbal Israel che' bajche' ascuñʌl bʌ i yalobil. 

2Anquese tsa' aq'uenti i yʌscunlel José, ñumen p'ʌtʌl tsa' ajni Judá. Wen an i 

ñuclel ti Israel. Tsa' tsictiyi juntiquil ñuc bʌ Yumʌl ti Judá. 

3Jini ch'iton bʌ i yalobil Rubén jini ascuñʌl bʌ i yalobil Israel jiñobʌch Hanoc, 

Falú, Hezrón, Carmi. 

4I p'olbalob Joel jiñobʌch: Semaías i yalobil, yic'ot Gog i buts, yic'ot Simei i 

yalobil i buts. 

5I yalobil Simei jiñʌch Micaía. I yalobil Micaía jiñʌch Reaía. I yalobil Reaía jiñʌch 

Baal. 

6I yalobil Baal jiñʌch Beera jini yumʌl bʌ cha'an i tribu Rubén. Tsa' wersa pʌjyi 

ti Asiria cha'an ti' mandar jini rey i c'aba' Tiglat Pileser. 

7-8I pi'ʌlob Beera tsa' cajiyob ti ochel ti' yumob ti jujunmojt i pi'ʌlob. Jiñobʌch tsa' 

bʌ ochi ti' listajlel i p'olbal Beera: Jeiel, Zacarías, Bela (i yalobil Azaz, i buts 
Sema, i yalobil i buts Joel). I p'olbalob Rubén tsa' chumleyob ya' ti Aroer c'ʌlʌl 
ti Nebo wits yic'ot ti Baalmeón. 

9Joel tsi' p'olo wacax. Tsi' yʌc'ʌ tac ti buc'bal i wacax ti' tojel ba' mi' pasel q'uin 

c'ʌlʌl ti' ti' tiquin lum, c'ʌlʌl ti colem ja' i caba' Eufrates, come cabʌl wacax ti 
Galaad. 

10Che' an ti rey Saúl jini winicob i p'olbalo' bʌ Rubén tsa' mʌjliyob i cha'an ti 

guerra ti' contra jini agareñob. Tsa' cajiyob ti chumtʌl ti pisil tac bʌ i yotot ya' ti 
Galaad ti' tojel ba' mi' pasel q'uin. 

I p'olbalob Gad 

11Jini i p'olbalob Gad tsa' cajiyob ti chumtʌl ti' tojel i p'olbal Rubén. Tsa' ajniyob 

ti' lumal Basán c'ʌlʌl ti Salca. 

12Ñuc tsa' q'uejli Joel ti' lumal Basán. Ñuc ja'el jini Safán, pero mach lajalic yic'ot 

Joel. Ñuc ja'el jini Jaanai yic'ot Safat. 

13I pi'ʌlob tsa' ochiyob ti yumʌlob ti jujump'ejl otot. Jiñobʌch Micael, Mesulam, 

Seba, Jorai, Jacán, Zía, Heber. 

14I p'olbalob Buz che' bajche' an i p'olbal jiñobʌch Jahdo, Jesisai, Micael, 

Galaad, Jaroa, Huri, Abihail. 

15Ahí (i yalobil Abdiel, i buts Guni) jiñʌch i yum i pi'ʌlob. 

16Tsa' chumleyob ti Galaad yic'ot ti Basán yic'ot ti pejtelel jamil tac an tac bʌ ti 

Sarón. 

17Pejtelel ili winicob tsa' ochiyob ti' listajlel i p'olbalob Gad che' ti' yorajlel jini rey 

Jotam ti Judá yic'ot ti' yorajlel jini rey Jeroboam ti Israel. 

Jini ojlil i yuxmojt i p'olbal Israel 

18Añob 44,760 soldadojob ti' tojlelob i p'olbalob jini Rubén, yic'ot Gad yic'ot ojlil 

tribu cha'an Manasés. Ti' pejtelelob añob i ye'tijibob cha'an guerra, wen 
chajpʌbilob ja'el. 

19Ili winicob tsi' cha'leyob guerra ti' contra jini agareñob, yic'ot ti' contra Jetur, 

yic'ot ti' contra Nafis, yic'ot ti' contra Nodab. 

20C'am tsi' c'ajtibeyob Dios cha'an mi' coltʌntelob. Dios tsi' coltayob, come tsi' 

ñopoyob. Che' jini tsa' jisʌntiyob jini agareñob yic'ot pejtelel i pi'ʌlob ti guerra. 

21Tsi' chilbeyob lujump'ejl i yuxc'al mil camello tac, yic'ot lujunc'al mil yic'ot 

lujump'ejl i yuxc'al mil tiñʌme', yic'ot cha'p'ejl mil burro, yic'ot jo'c'al mil winicob. 

22Tsa' chʌmiyob cabʌl i contrajob ti guerra, come Dios tsi' coltayob. Jini cha'an 

i p'olbalob Rubén tsa' chumleyob ti' lumal jini agareñob jinto tsa' wersa pʌjyiyob 
majlel ti Babilonia. 

23Tsa' p'ojli jini ojlil tribu cha'an Manasés c'ʌlʌl ti Basán c'ʌlʌl ti Baal Hermón, 

yic'ot Senir, yic'ot wits i c'aba' Hermón. 

24Jini yumʌlob cha'an jujunmojt i pi'ʌlob jiñobʌch Efer, Isi, Eliel, Azriel, Jeremías, 

Hodavías, Jahdiel. Wen ch'ejlob ti guerra yic'ot ti e'tel jini winicob ti jujuntiquilob. 

25Ma'anic tsi' tsajcʌbeyob i Dios i ñojte'elob. Jini jach tsi' tsajcʌbeyob i dioste' 

tac winicob tsa' bʌ i jisa tac lac Yum. 

26Jini cha'an i Dios Israel tsi' choco tilel Pul i rey asiriajob (jini yambʌ i c'aba' 

jiñʌch Tiglat Pileser) cha'an mi' wersa ochel ti' lumal Israel. Tsi' wersa pʌyʌ 
majlel i p'olbalob Rubén, yic'ot Gad, yic'ot jini ojlil i p'olbal Manasés c'ʌlʌl ti 
Halah, yic'ot ti Habor, yic'ot ti Hara, yic'ot ba'an jini colem ja' i c'aba' Gozán. Ya' 
añob c'ʌlʌl wʌle che' woli ti ts'ijbuntel ili jun. 

1 Cronicas 6 

I p'olbalob Leví 

1Jini ch'iton bʌ i yalobilob Leví jiñobʌch Gersón, Coat, Merari. 

2Jini ch'iton bʌ i yalobilob Coat jiñobʌch Amram, Izhar, Hebrón, Uziel. 

3I yalobilob Amram jiñobʌch Aarón, Moisés, María. Jini ch'iton bʌ i yalobilob 

Aarón jiñobʌch Nadab, Abiú, Eleazar, Itamar. 

4-15Jini ascuñʌl bʌ i p'olbalob Aarón ti jujunmojt i p'olbalob jiñobʌch: Eleazar i 

tatʌch Finees, Finees i tatʌch Abisúa, Abisúa i tatʌch Buqui, Buqui i tatʌch Uzi, 
Uzi i tatʌch Zeraías, Zeraías i tatʌch Meraiot, Meraiot i tatʌch Amarías, Amarías 
i tatʌch Ahitob, Ahitob i tatʌch Sadoc, Sadoc i tatʌch Ahimaas, Ahimaas i tatʌch 
Azarías, Azarías i tatʌch Johanán, Johanán i tatʌch Azarías (jini ñuc bʌ 
motomaj ti' Templo Salomón ya' ti Jerusalén), Azarías i tatʌch Amarías, 
Amarías i tatʌch Ahitob, Ahitob i tatʌch Sadoc, Sadoc i tatʌch Salum, Salum i 
tatʌch Hilcías, Hilcías i tatʌch Azarías, Azarías i tatʌch Seraías, Seraías i tatʌch 
Josadac. (Tsa' wersa pʌjyi majlel che' bʌ lac Yum tsi' choco majlel ti cʌjchel jini 
año' bʌ ti Judá yic'ot ti Jerusalén. Nabucodonosor tsi' pʌyʌ majlel.) 

16I yalobilob Leví jiñobʌch Gersón, Coat, Merari. 

17Jini ch'iton bʌ i yalobilob Gersón jiñobʌch Libni, Simei. 

18Jini ch'iton bʌ i yalobilob Coat jiñobʌch Amram, Izhar, Hebrón, Uziel. 

19-21Jini ch'iton bʌ i yalobilob Merari jiñobʌch Mahli, Musi. I p'olbalob Gersón ti 

jujump'ejl otot jiñobʌch Libni, Jahat, Zima, Joa, Iddo, Zera, Jeatrai. 

22-24I p'olbalob Coat jiñobʌch Aminadab, Coré, Asir, Elcana, Ebiasaf, Asir, 

Tahat, Uriel, Uzías, Saúl. 

25-27I p'olbalob Elcana jiñobʌch Amasai, Ahimot, Elcana, Zofai, Nahat, Eliab, 

Jeroham, Elcana. 

28Jini ch'iton bʌ i yalobilob Samuel jiñobʌch Joel jini ascuñʌl bʌ, yic'ot Abías. 

29-30Jini ch'iton bʌ i yalobilob Merari jiñobʌch Mahli, Libni, Simei, Uza, Simea, 

Haguía, Asaías. 

Jini xc'ayob wa'chobilo' bʌ ti Templo cha'an David 

31Jini rey David tsi' wa'chocoyob jini mu' bʌ i techob c'ay tac ti Tabernáculo che' 

bʌ tsi' yotsa Arca ya'i. 

32Che' bʌ tsi' mele jini Templo Salomón ya' ti Jerusalén, jini xc'ayob tsa' caji i 

melob i ye'tel ti Templo. 

33-38Jini tsa' bʌ i techeyob c'ay tac yic'ot i ñojte'elob jiñobʌch: Hemán jini yujil bʌ 

c'ay i p'olbalʌch Coat. I ñojte'elob jiñobʌch: Joel, Samuel, Elcana III, Jeroham, 
Eliel, Toa, Zuf, Elcana II, Mahat, Amasai, Elcana I, Joel, Azarías, Sofonías, 
Tahat, Asir, Ebiasaf, Coré, Izhar, Coat, Leví, Israel. 

39-43Jini tsa' bʌ i colta Hemán jiñʌch Asaf. I ñojte'elob Asaf jiñobʌch: Berequías, 

Simea, Micael, Baasías, Malquías, Etni, Zera, Adaía, Etán, Zima, Simei, Jahat, 
Gersón, Leví. 

44-47Jini i cha'ticlel bʌ tsa' bʌ i colta Hemán jiñʌch Etán, i p'olbal bʌ Merari tsa' 

bʌ wa'le ti' ts'ej. I ñojte'elob Merari jiñobʌch: Quisi, Abdi, Maluc, Hasabías, 
Amasías, Hilcías, Amsi, Bani, Semer, Mahli, Musi, Merari, Leví. 

48I pi'ʌlob iliyi jiñobʌch pejtelel yaño' bʌ levíjob. Tsa' aq'uentiyob yambʌ e'tel ti 

Tabernáculo. 

I p'olbalob Aarón 

49Cojach Aarón yic'ot i p'olbalob tsa' ochiyob ti motomajob. An ti' wenta cha'an 

mi' tsʌnsañob alʌc'ʌl tac cha'an mi' pulbeñob i majtan tac Dios. Tsi' pulbeyob 
pom ja'el. An ti' wenta ja'el pejtelel jini e'tel am bʌ ti Ch'ujul bʌ Ajñibʌl, yic'ot 
pejtelel jini e'tel cha'an jini q'uin che' mi' ñusʌbentelob i mul israelob. Tsi' 
meleyob ti pejtelel che' bajche' tsi' yʌc'ʌ mandar Moisés i winic Dios. 

50-53I p'olbalob Aarón jiñobʌch Eleazar, Finees, Abisúa, Buqui, Uzi, Zeraías, 

Meraiot, Amarías, Ahitob, Sadoc, Ahimaas. 

Jini tejclum tac i cha'an bʌ levíjob 
(Jos. 21.1-42) 

54Jini tejclum tac yic'ot jini lum tsa' bʌ aq'uentiyob ti' wenta i p'olbalob Aarón 

yic'ot Coat jiñʌch iliyi: 

55-57Hebrón am bʌ ti Judá yic'ot jini lum am bʌ ti' joytʌlel (jini lum tac tsa' aq'uenti 

Caleb i yalobil Jefone). 

58-59Tsa' aq'uentiyob i p'olbalob Aarón ja'el ili tejclum tac yic'ot i lum tac: Libna, 

Jatir, Estemoa, Hilén, Debir, Asán, Betsemes. 

60Uxlujump'ejl (13) yambʌ tejclum tac yic'ot i lum tsa' aq'uentiyob jini motomajob 

cha'an i p'olbalob Benjamín. Tsa' aq'uentiyob ja'el jini Geba, Alemet, Anatot. 

61Tsi' cha'leyob yajcaya ti alas cha'an mi' yʌq'uentelob i lum yaño' bʌ i p'olbalob 

Coat. Tsa' aq'uentiyob lujump'ejl tejclum an tac bʌ ti' lumal lamital i p'olbal 
Manasés. 

62Tsa' aq'uentiyob i p'olbalob Gersón ti jujunmojt uxlujump'ejl tejclum tac ya' ti 

Basán. Tsi' cha'leyob yajcaya ti alas cha'an mi' ch'ʌmbeñob jini lum ti' lumal 
Isacar, Aser, Neftalí, Manasés. 

63Tsa' aq'uentiyob i p'olbalob Merari lajchʌmp'ejl tejclum tac. Tsi' cha'leyob 

yajcaya ti alas cha'an mi' tajob lum loq'uem tac bʌ ti' lumal Rubén, Gad, 
Zabulón. 

64-65Che' ja'el tsi' cha'leyob yajcaya ti alas cha'an mi' yʌq'uentelob i tejclum tac 

yic'ot i lum tac jini levíjob. Tsi' ch'ʌmʌyob tac ti' lumal Judá, Simeón, Benjamín. 
Tsi' cha' otsabeyob i c'aba' tac jini tejclum. 

66-69Jini i p'olbalob Efraín tsi' yʌq'ueyob i p'olbalob Coat jini tejclum tac yic'ot i 

lum ba' mi' mejlelob ti puts'el majlel stsʌnsajob, jiñobʌch: Siquem am bʌ ti wits 
i c'aba' Efraín, Gezer, Jocmeam, Bethorón, Ajalón, Gatrimón. 

70Lamital i p'olbal Manasés tsi' yʌq'ueyob i tejclum tac yic'ot i lum i p'olbalob 

Coat ti jujunmojt. Jiñobʌch Aner, Bileam. 

71Lamital i p'olbal Manasés tsi' yʌq'ueyob i tejclum tac yic'ot i lum i p'olbalob 

Gersón. Jiñobʌch Golán am bʌ ti Basán, Astarot. 

72-73Tsa' aq'uentiyob i p'olbalob Gersón tejclum tac yic'ot jini lum an tac bʌ ti' 

joytʌlel jujump'ejl tejclum ya' ti' lumal Isacar. Jiñobʌch Cedes, Daberat, Ramot, 
Anem. 

74-75I p'olbalob Aser tsi' yʌq'ueyob tejclum tac yic'ot jini lum an tac bʌ ti' joytʌlel 

jujump'ejl tejclum. Jiñobʌch Masal, Abdón, Hucoc, Rehob. 

76I p'olbalob Neftalí tsi' yʌq'ueyob tejclum tac yic'ot jini lum an tac bʌ ti' joytʌlel 

jujump'ejl tejclum. Jiñobʌch iliyi: Cedes am bʌ ti Galilea, Hamón, Quiriataim. 



697 

 

Chol de Tumbalá Bible 
© Bible Society of Mexico. 

  
 

 

77I p'olbalob Zabulón tsi' yʌq'ueyob tejclum tac i p'olbalob Merari cha'an mi' 

puts'elob ya'i jini stsʌnsajob. Jiñobʌch Rimón, Tabor. 

78-79I p'olbalob Rubén año' bʌ ti' junwejlel Jordán ja' am bʌ ti' tojel Jericó tsi' 

yʌq'ueyob tejclum tac yic'ot i lum an tac bʌ ti' joytʌlel jujump'ejl tejclum. Jiñobʌch 
Beser am bʌ ti potrero tac, Jaza, Cademot, Mefaat. 

80-81I p'olbalob Gad tsi' yʌq'ueyob tejclum tac yic'ot i lum an tac bʌ ti' joytʌlel 

jujump'ejl tejclum. Jiñobʌch Ramot am bʌ ti Galaad, Mahanaim, Hesbón, Jazer. 

1 Cronicas 7 

I p'olbalob Isacar 

1Jini ch'iton bʌ i yalobilob Isacar jiñobʌch Tola, Fúa, Jasub, Simrón. 

2Jini ch'iton bʌ i yalobilob Tola tsa' bʌ ochiyob ti yumʌl ti jujunmojt i p'olbal 

jiñobʌch Uzi, Refaías, Jeriel, Jahmai, Jibsam, Semuel. Che' ti' yorajlel jini rey 
David tsa' loq'uiyob soldadojob (22,600) ti' tojlelob i p'olbalob Tola. 

3Jini ch'iton bʌ i yalobilob Uzi jiñʌch Israhías. Jini ch'iton bʌ i yalobilob Israhías 

jiñobʌch Micael, Obadías, Joel, Isías. 

4Che' ti' yorajlel David añob wʌclujump'ejl i cha'c'al mil (36,000) soldadojob i 

p'olbalo' bʌ Uzi, come ti jujuntiquil añob cha'tiquil uxtiquil i yijñam yic'ot cabʌl i 
yalobilob. 

5Ti' tojlel i p'olbalob Isacar an wucp'ejl i jo'c'al mil (87,000) che'ejlo' bʌ 

soldadojob chajpʌbilo' bʌ cha'an guerra. Tsa' laj ochiyob ti lista. 

I p'olbalob Benjamín 

6Jini ch'iton bʌ i yalobilob Benjamín jiñobʌch Bela, Bequer, Jediael. 

7Jini ch'iton bʌ i yalobilob Bela jiñobʌch Ezbón, Uzi, Uziel, Jerimot, Iri. Ili jo'tiquil 

soldado wen ch'ejlob. I yumobʌch i pi'ʌlob ti jujunmojt. Tsa' ochiyob ti' yumob 
jini cha'p'ejl i cha'c'al mil yic'ot chʌnlujump'ejl i cha'c'al (22,034) soldadojob. Ti 
pejtelel tsa' ochiyob ti' listajlel cha'an i p'olbalob Bela. 

8Jini ch'iton bʌ i yalobilob Bequer jiñobʌch Zemira, Joás, Eliezer, Elioenai, Omri, 

Jerimot, Abías, Anatot, Alamet. 

9Che' ti' yorajlel David añob junc'al mil yic'ot lujunc'al (20,200) soldadojob ti' 

tojlelob i p'olbalob Bequer. 

10Jini ch'iton bʌ i yalobil Jediael jiñʌch Bilhán. Jini ch'iton bʌ i yalobilob Bilhán 

jiñobʌch Jeús, Benjamín, Aod, Quenaana, Zetán, Tarsis, Ahisahar. 

11Ili winicob i yumobʌch i p'olbalob Jediael ti jujunmojt. Añob wuclujump'ejl mil 

yic'ot lujunc'al (17,200) soldadojob ti' tojlelob che' ti' yorajlel David. 

12Jini ch'iton bʌ i yalobilob Hir jiñobʌch Supim, Hupim. Aher jiñʌch i tat Husim. 

I p'olbalob Neftalí 

13Neftalí jiñʌch i yalobil Bilha i yixic Jacob. Jini ch'iton bʌ i yalobilob Neftalí 

jiñobʌch Jahzeel, Guni, Jezer, Salum. 

I p'olbalob Manasés 

14Jini ch'iton bʌ i yalobilob Manasés yic'ot i yijñam mach bʌ ñujpujñemic yic'ot, 

jiñobʌch iliyi: Asriel, Maquir. Maquir jiñʌch i tat Galaad. 

15Maquir tsi' c'ajtibeyob i yijñam Hupim yic'ot Supim. I chich Maquir jiñʌch 

Maaca. Yambʌ i p'olbal Maquir jiñʌch Zelofehad. An jach xch'oc bʌ i yalobilob 
Zelofehad. 

16I yijñam Maquir am bʌ i c'aba' ja'el Maaca tsi' yʌc'ʌ ti pañimil ch'iton bʌ i yalobil 

jiñʌch Peres. I c'aba' i yeran jiñʌch Seres. Jini ch'iton bʌ i yalobilob jiñobʌch 
Ulam yic'ot Requem. 

17Jini ch'iton bʌ i yalobil Ulam jiñʌch Bedán. Laj i yalobilobʌch Galaad. I 

butsobʌch Maquir. I yalobilobʌch i buts Manasés. 

18I chich Maquir jiñʌch Hamolequet. Tsi' yʌc'ʌ ti pañimil Isod, Abiezer, Mahala. 

19Jini ch'iton bʌ i yalobilob Semida jiñobʌch Ahián, Siquem, Likhi, Aniam. 

I p'olbalob Efraín 

20-21Jini ch'iton bʌ i yalobilob Efraín jiñobʌch Sutela, Bered, Tahat, Elada, Tahat, 

Zabad, Sutela, Ezer, Elad. Elad yic'ot Ezer tsi' ñopo i xujch'iñob wacax, pero jini 
winicob ya'i tsi' tsʌnsayob. 

22Efraín i tat ili chatiquilob, jal tsi' yuc'tayob. I pi'ʌlob tsa' caji i ñuq'uesʌbeñob i 

pusic'al. 

23Ti wi'il i yijñam tsa' caji i cʌntan i yalobil. Tsi' yʌc'ʌ ti pañimil ch'iton bʌ i yalobil. 

Efraín tsi' yotsʌbe i c'aba' Bería am bʌ i sujmlel ch'ijiyem bʌ, cha'an jini wocol 
tsa' bʌ ujti. 

24Jini xch'oc bʌ i yalobil Efraín jiñʌch Seera. Tsi' mele jini Bethorón am bʌ ti 

entʌl yic'ot am bʌ ti chan. Tsi' mele Uzenseera ja'el. 

25-27I p'olbalob Efraín jiñobʌch iliyi: Refa i tatʌch Resef, Resef i tatʌch Telah, 

Telah i tatʌch Tahán, Tahán i tatʌch Laadán, Laadán i tatʌch Amiud, Amiud i 
tatʌch Elisama, Elisama i tatʌch Nun, Nun i tatʌch Josué. 

28Ili winicob ya' jaxʌl tsa' chumleyob ti junwejl i cayajonlel Betel yic'ot ti yambʌ 

tejclum tac. Ya' jaxʌl ja'el ba' mi' pasel q'uin ba'an Naarán, yic'ot ba' mi' bʌjlel 
q'uin ba'an Gezer yic'ot i colonia tac, yic'ot ti yambʌ junwejl ba'an Siquem yic'ot 
i colonia tac c'ʌlʌl ti Gaza yic'ot i colonia tac. 

29Jini año' bʌ ti Manasés i p'olbalobʌch José i yalobil bʌ Israel. Tsa' chumleyob 

ti ili tejclum tac: Betseán, Taanac, Meguido, Dor. 

I p'olbalob Aser 

30Jini ch'iton bʌ i yalobilob Aser jiñobʌch Imna, Isúa, Isúi, Bería, yic'ot xch'oc bʌ 

i yalobil jiñʌch Sera. 

31Jini ch'iton bʌ i yalobilob Bería jiñobʌch Heber, Malquiel. Malquiel i tatʌch 

Birzavit. 

32I yalobilob Heber jiñobʌch Jaflet, Somer, Hotam, yic'ot xch'oc bʌ i yalobil i 

c'aba' Súa. 

33Jini ch'iton bʌ i yalobilob Jaflet jiñobʌch Pasac, Bimhal, Asvat. 

34Jini ch'iton bʌ i yalobilob i yeran i c'aba' Semer jiñobʌch Ahí, Rohga, Jehúba, 

Aram. 

35Jini ch'iton bʌ i yalobilob i yeran i c'aba' Hotam jiñobʌch Zofa, Imna, Seles, 

Amal. 

36-37Jini ch'iton bʌ i yalobilob Zofa jiñobʌch Súa, Harnefer, Súal, Beri, Imra, 

Beser, Hod, Sama, Silsa, Itrán, Beera. 

38Jini ch'iton bʌ i yalobilob Itrán jiñobʌch Jefone, Pispa, Ara. 

39Jini ch'iton bʌ i yalobilob Ula jiñobʌch Ara, Haniel, Rezia. 

40Pejtelel iliyi i p'olbalobʌch Aser. I yumobʌch i pi'ʌlob ti jujunmojt. Wen yujilob 

guerra. Añob i ye'tel ti jujuntiquil. Añob wʌcp'ejl i cha'c'al mil (26,000) i p'olbalob 
yujilo' bʌ guerra ochemo' bʌ ti lista. 

1 Cronicas 8 

I p'olbalob Benjamín 

1-2Jini ch'iton bʌ i yalobilob Benjamín jiñobʌch iliyi: Jini ñaxan bʌ jiñʌch Bela. I 

cha'ticlel bʌ jiñʌch Asbel. I yuxticlel jiñʌch Ahara. I chʌnticlel jiñʌch Noha. I 
jo'ticlel jiñʌch Rafa. 

3-5Jini ch'iton bʌ i yalobilob Bela jiñobʌch Adar, Gera, Abiud, Abisúa, Naamán, 

Ahoa, Gera, Sefufán, Hiram. 

6-7Jini ch'iton bʌ i yalobilob Aod jiñobʌch yumʌlob cha'an jujunmojt i pi'ʌlob ya' 

bʌ chumulob ti Geba. Tsa' chujquiyob che' woliyob ti guerra. Tsa' wersa 
pʌjyiyob majlel ti Manahat. Jiñobʌch Naamán, Ahías, Gera (tsa' otsʌbenti i 
c'aba' Heglam); Gera i tatʌch Uza yic'ot Ahiud. 

8-10Saharaim tsi' yʌq'ueyob i juñilel cha'an mux i cʌyob i bʌ yic'ot i yijñam i c'aba' 

Husim yic'ot Baara. Jini tsiji' bʌ i yijñam i c'aba' Hodes tsi' yʌc'ʌ ti pañimil i 
yalobilob ya' ti Moab. Jiñobʌch Jobab, Sibia, Mesa, Malcam, Jeúz, Saquías, 
Mirma. Pejtelel iliyi tsa' ochiyob ti yumʌlob i pi'ʌlob ti jujunmojt. 

11I yijñam i c'aba' Husim tsi' yʌc'ʌ ti pañimil Abitob yic'ot Elpaal. 

12Jini ch'iton bʌ i yalobilob Elpaal jiñobʌch Heber, Misam, Semed (tsi' mele Ono, 

Lod yic'ot colonia tac). 

13Jini yambʌ i yalobilob jiñobʌch Bería yic'ot Sema, jini yumʌlob chumulo' bʌ ti 

Ajalón. Tsi' chocoyob loq'uel jini chumulo' bʌ ti Gat. 

14An yambʌ i yalobilob Elpaal jiñobʌch Ahío, Sasac, Jeremot. 

15-16Jini ch'iton bʌ i yalobilob Bería jiñobʌch Zebadías, Arad, Ader, Micael, Ispa, 

Joha. 

17-18An yambʌ i yalobilob Elpaal jiñobʌch Zebadías, Mesulam, Hizqui, Heber, 

Ismerai, Jezlías, Jobab. 

19-21Jini ch'iton bʌ i yalobilob Simei jiñobʌch Jaquim, Zicri, Zabdi, Elienai, Ziletai, 

Eliel, Adaías, Beraías, Simrat. 

22-25Jini ch'iton bʌ i yalobilob Sasac jiñobʌch Ispán, Heber, Eliel, Abdón, Zicri, 

Hanán, Hananías, Elam, Anatotías, Ifdaías, Peniel. 

26-27Jini ch'iton bʌ i yalobilob Jeroham jiñobʌch Samserai, Seharías, Atalías, 

Jaresías, Elías, Zicri. 

28Ili winicob chumulo' bʌ ti Jerusalén yumʌlobʌch ti' tojlelob i pi'ʌlob ti jujunmojt. 

29Jehiel i tat bʌ Gabaón tsa' chumle ya' ti tejclum i c'aba' Gibeon. I yijñam jiñʌch 

Maaca. 

30-32Jini ascuñʌl bʌ i yalobil Jehiel jiñʌch Abdón. Jini yambʌ i yalobilob jiñobʌch 

Zur, Cis, Baal, Nadab, Gedor, Ahío, Zequer, Miclot (Miclot i tatʌch Simea). Ti 
pejtelelob tsa' chumleyob lʌc'ʌl ba'an i pi'ʌlob ti Jerusalén. 

33Ner i tatʌch Cis. Cis i tatʌch Saúl. Jini ch'iton bʌ i yalobilob Saúl jiñobʌch 

Jonatán, Malquisúa, Abinadab, Esbaal. 

34Jini ch'iton bʌ i yalobil Jonatán jiñʌch Mefiboset (Merib Baal). Mefiboset i 

tatʌch Micaía. 

35Jini ch'iton bʌ i yalobilob Micaía jiñobʌch Pitón, Melec, Tarea, Acaz. 

36Acaz i tatʌch Joada. Joada i tatʌch: Alemet, Azmavet, Zimri. Zimri i tatʌch 

Mosa. 

37Mosa i tatʌch Bina. Bina i tatʌch Rafa; Rafa i tatʌch Elasa; Elasa i tatʌch Azel. 

38An wʌctiquil ch'iton bʌ i yalobilob Azel, jiñobʌch Azricam, Bocru, Ismael, 

Searías, Obadías, Hanán. 

39An uxtiquil ch'iton bʌ i yalobilob i yeran Azel i c'aba' Esec, jiñobʌch iliyi: jini 

ascuñʌl bʌ jiñʌch Ulam, i cha'ticlel bʌ jiñʌch Jehús, i yuxticlel bʌ jiñʌch Elifelet. 

40Ch'ejlob ti guerra jini ch'iton bʌ i yalobilob Ulam. Wen yujilob julbʌl ti jalʌjb. An 

lujump'ejl i waxʌcc'al (150) ch'iton bʌ i yalobilob yic'ot i butsob ili winicob. Ti 
pejtelel i p'olbalobʌch Benjamín. 

1 Cronicas 9 

Jini tsa' bʌ i cha' sujtiyob ti Babilonia 
(Neh. 11.1-24) 

1Ochem tac ti' jun i reyob Israel i c'aba' tac pejtelel i ñojte'elob jini israelob. Tsa' 

wersa pʌjyiyob majlel ti Babilonia jini año' bʌ ti Judá, come tsi' ch'ujutesayob 
dioste' tac. 

2Jini tsa' bʌ ñaxan sujtiyob tilel cha'an mi' cha' cajel ti chumtʌlob ti' tejclum tac, 

jiñobʌch i p'olbalob Israel yic'ot jini motomajob, jini levíjob, yic'ot jini mu' bʌ i 
coltañob ti Templo. 

3Ti wi'il lamital jini tilemo' bʌ ti Judá, Benjamín, Efraín yic'ot Manasés tsa' 

c'otiyob ti Jerusalén. Jiñobʌch iliyi: 

4I pi'ʌlob Utai (i yalobil bʌ Amiud, i yalobil bʌ Omri, i yalobil bʌ Imri, i yalobil bʌ 

Bani) loq'uemo' bʌ ti' pi'ʌlob Fares (i yalobil bʌ Judá). 

5Tsa' sujtiyob ja'el Asaías, jiñʌch ascuñʌl bʌ i yalobil Silón, yic'ot i yalobilob. 

6Tsa' sujtiyob i yalobilob Zera, yic'ot Jeuel, yic'ot i pi'ʌlob. An lujunc'al i cha'bajc' 

yic'ot lujump'ejl i jo'c'al (690) ti pejtelel. 

7-8Jini i p'olbalob Benjamín tsa' bʌ sujtiyob jiñobʌch iliyi: Salú (i yalobil bʌ 

Mesulam, i yalobil Hodavías, i yalobil Asenúa); Ibneías (i yalobil bʌ Jeroham); 
Ela (i yalobil bʌ Uzi, i yalobil Micri); Mesulam (i yalobil bʌ Sefatías, i yalobil 
Reuel, i yalobil Ibnías). 

9Ili winicob i yumobʌch i pi'ʌlob ti jujunmojt. Tsa' sujtiyob jo'c'al i yuxbajc' yic'ot 

wʌclujump'ejl i yuxc'al (956) ti pejtelelob tilemo' bʌ ti Benjamín. 

10-11Jini motomajob tsa' bʌ sujtiyob ja'el jiñobʌch iliyi: Jedaías, Joiarib, Jaquín, 

Azarías (i yalobil bʌ Hilcías, i yalobil Mesulam, i yalobil Sadoc, i yalobil Meraiot, 
i yalobil Ahitob). Azarías jiñʌch ñuc bʌ xcʌntaya cha'an Templo. 

12Yambʌ motomaj tsa' bʌ sujti jiñʌch Adaía i yalobil bʌ Jeroham, i yalobil Pasur, 

i yalobil Malquías. Yambʌ motomaj jiñʌch Masai (i yalobil bʌ Adiel, i yalobil 
Jazera, i yalobil Mesulam, i yalobil Mesilemit, i yalobil Imer). 

13Ti pejtelel jini motomajob tsa' bʌ sujtiyob jiñobʌch jo'c'al i jo'bajc' yic'ot uxc'al 

(1,760), wen nuco' bʌ i c'ʌjñibal winicob. 

14Jini levíjob tsa' bʌ sujtiyob jiñobʌch Semaías (i yalobil bʌ Hasub, i yalobil 

Azricam, i yalobil Hasabías, i p'olbal bʌ Merari). 

15-16Yambʌ levíjob tsa' bʌ sujtiyob jiñobʌch iliyi: Bacbacar, Heres, Galal, 

Matanías (i yalobil bʌ Micaía, i yalobil Zicri, i yalobil Asaf); Obadías (i yalobil bʌ 
Semaías, i yalobil Galal, i yalobil Jedutún); Berequías (i yalobil bʌ Asa, i yalobil 
Elcana, tsa' bʌ chumle ti' lumal netofatob). 

17-18Jini tsa' bʌ i cʌntayob i ti' tejclum jiñobʌch iliyi: Salum (jiñʌch ñuc bʌ 

xcʌntaya), Acub, Talmón, Ahimán. Levíjobʌch ti pejtelel. An to ti' wenta cha'an 
mi' cʌntañob i ti' i yotot jini rey am bʌ ti tojel ba' mi' pasel q'uin. 

19Salum jiñʌch i yalobil Coré, i yalobil Ebiasaf, i yalobil Coré. An ti' wenta Salum 

yic'ot i pi'ʌlob jini corejob cha'an mi' q'uelob jini majtañʌl tac ti Templo, cha'an 
mi' cʌntañob jini Ch'ujul bʌ Ajñibʌl, che' bajche' i ñojte'elob tsi' cʌntayob jini 
Tabernáculo. 

20Jini ñaxan bʌ yumʌl cha'an jini corejob jiñʌch Finees i yalobil bʌ Eleazar. Lac 

Yum an yic'ot. 

21Ti jimbʌ ora jini xcʌnta ti' Tabernáculo jiñʌch Zacarías i yalobil Meselemías. 

22Ti jimbʌ ora an lujunc'al yic'ot lajchʌntiquil (212) xcʌnta ti' Tabernáculo. Tsa' 

yajcʌntiyob ti' tojlel colonia tac ba' ch'oyolob i ñojte'elob. Tsa' wa'chocontiyob i 
cha'an David yic'ot Samuel cha'an xuc'ulob. 

23An ti' wenta jini xcʌntayajob yic'ot i p'olbalob cha'an mi' cʌntañob jini 

Tabernáculo. 

24Tsa' aq'uentiyob i ye'tel cha'an mi' cʌntañob jini Templo ti jujunwejl ya' ba' mi' 

pasel q'uin, yic'ot ba' mi' bʌjlel q'uin, yic'ot ti norte, yic'ot ti sur. 

25I pi'ʌlob jini motomajob año' bʌ ti colonia tac mi' q'uex tacob i bʌ ya' ti e'tel ti 

Tabernáculo. Ti jujunmojt mi' yajñel wucp'ejl q'uin. 

26An chʌntiquil wen ñuc bʌ xcʌnta ti' templojob, levíjob ti pejtelel. Añob ti' wenta 

cha'an mi' cʌntañob jini tsalʌl tac ba' mi' wʌyelob yic'ot ba' lotbil jini e'tijibʌl tac 
wen uts'atax bʌ am bʌ ti' Tabernáculo Dios. 

27Jini ñuctaco' bʌ i ye'tel tsa' chumleyob ti lʌc'ʌl Tabernáculo. Tsi' jamʌyob i ti' 

jujump'ejl sʌc'ajel. 

28Lamital tsa' aq'uentiyob i ye'tel cha'an mi' cʌntañob jini e'tijibʌl mu' bʌ i c'ʌjñel 

cha'an majtañʌl yic'ot cha'an ch'ujutesaya. Tsi' tsiquiyob che' bʌ tsa' c'ʌjni jini 
e'tijibʌl tac. 

29Jini yaño' bʌ añob ti' wenta cha'an mi' cʌntañob i bʌl Templo yic'ot pejtelel am 

bʌ i c'ʌjñibal, che' bajche' harina, yic'ot i ya'lel ts'usub, yic'ot pom, yic'ot aceite. 

30Yaño' bʌ motomajob tsi' chajpayob jini pom yic'ot jini xojocña bʌ perfume. 

31Tsa' aq'uenti ti' wenta Matatías cha'an mi' mel jini waj cha'an majtañʌl tac. 

Matatías jiñʌch leví, ascuñʌl bʌ i yalobil Salum jini coré. 

32An ti' wenta lamital i p'olbal Coat cha'an mi' chajpañob jini waj mu' bʌ i 

pʌsbentel lac Yum ti jujump'ejl semana che' i yorajlel c'aj o. 

33-34Jini xc'ayob levíjobʌch ti pejtelel. Tsa' chumleyob ti Templo ya' ti Jerusalén. 

An i ye'tel ti q'uiñil ti ac'ʌlel. Ma'anic yambʌ i ye'tel, cojach iliyi. Tsa' yajcʌntiyob 
loq'uel ti' yotot tac levíjob. 

I ñojte'elob Saúl 

35-37I yijñam Jehiel jiñʌch Maaca. Tsa' chumleyob ti Gabaón. Jini ch'iton bʌ i 

yalobilob jiñobʌch iliyi: Gabaón, Abdón (jini ascuñʌl bʌ), Zur, Cis, Baal, Ner, 
Nadab, Gedor, Ahío, Zacarías, Miclot. 

38Tsa' chumle Miclot ya' ti Jerusalén yic'ot i yalobil i c'aba' Simeam lʌc'ʌl ba'an 

i pi'ʌlob. 

39Ner i tatʌch Cis. Cis i tatʌch Saúl. Saúl i tatʌch Jonatán, yic'ot Malquisúa, 

yic'ot Abinadab, yic'ot Esbaal. 

40Jonatán jiñʌch i tat Merib Baal. Merib Baal jiñʌch i tat Micaía. 

41I yalobilob Micaía jiñobʌch iliyi: Pitón, Melec, Tarea, Acaz. 

42Acaz jiñʌch i tat Jara. Jara jiñʌch i tat Alemet, Azmavet, Zimri. Zimri jiñʌch i 

tat Mosa. 

43I yalobilob Mosa jiñobʌch iliyi: Bina, Refaías, Elasa, Azel. 

44Jini wʌctiquil ch'iton bʌ i yalobilob Azel jiñobʌch Azricam, Bocru, Ismael, 

Searías, Obadías, Hanán. 

1 Cronicas 10 

Tsa' chʌmi Saúl yic'ot i yalobilob 
(1 S. 31.1-13) 

1Jini filisteojob tsi' contrajiyob ti guerra jini israelob. Jini israelob tsa' puts'iyob 

majlel. Tsa' tsʌnsʌntiyob ya' ti wits i c'aba' Gilboa. 

2Jini filisteojob tsi' tajayob Saúl yic'ot i yalobilob Jonatán, Abinadab, yic'ot 

Malquisúa. Tsi' laj tsʌnsayob. 

3Cabʌl tsa' contrajinti Saúl ti guerra. Jini filisteojob yujilo' bʌ jalʌjb tsi' juluyob 

Saúl. 

4Saúl c'am tsi' pejca jini xcʌntaya i cha'an: Tsʌnsañon yic'ot a wespada ame i 

tic'lañoñob jini winicob mach bʌ cʌmbilobic i cha'an Dios, che'en Saúl. Pero 
cha'an bʌq'uen ma'anic tsi' jac'ʌ i winic. Jini cha'an Saúl tsi' loc'sa i bajñel 
espada. Tsi' wʌlʌc yʌsa i bʌ ti' ni' i yespada. 

5Jini xcʌntaya i cha'an Saúl, che' bʌ tsi' q'uele chʌmenix i yum, tsi' wʌlʌc tsʌnsa 

i bʌ ja'el. 

6Che' jini tsa' chʌmi Saúl yic'ot uxtiquil jini ch'iton bʌ i yalobilob ti junyajlel. Ti 

jump'ejl jach q'uin tsa' bʌc' lu' jili i yumʌntel Saúl. 

7Jini israelob año' bʌ ti joctʌl ya' ti entʌl tsi' yubiyob bajche' tsa' puts'iyob jini 

soldadojob israelo' bʌ. Tsi' yubiyob chʌmeñobix Saúl yic'ot i yalobilob. Jini 
cha'an tsi' cʌyʌyob i tejclum tac. Tsa' puts'iyob ja'el. Jini filisteojob tsa' c'otiyob 
ti chumtʌl ti' tejclum tac israelob. 

8Che' ti' yijc'ʌlal jini filisteojob tsa' cha' majliyob i chilbeñob i chubʌ'an jini 

ch'ujlelʌl tac. Tsi' tajayob i bʌc'tal Saúl yic'ot i yalobilob. 

9Tsi' loc'sʌbeyob i bujc Saúl melbil bʌ ti tsucu taq'uin. Tsi' tsepbeyob loq'uel i 

bic'. Tsi' chocoyob majlel winicob cha'an mi' pʌsob ñumel i jol Saúl ti pejtelel 
tejclum tac. Tsi' cha'leyob q'uiñijel ti' tojlel i dios tac. 

10Tsi' joc'chocobeyob i bujc Saúl melbil bʌ ti tsucu taq'uin ti' bojte'lel i templo i 

dioste' tac. Tsi' joc'chocobeyob i jol ja'el ti' bojte'lel i templo Dagón. 

11Che' bʌ tsi' yubiyob jini año' bʌ ti Jabes Galaad chuqui tsi' tumbeyob i bʌc'tal 

Saúl jini filisteojob, 

12jini ch'ejl bʌ soldadojob ya'i tsa' majli i cha' q'uechob tilel i bʌc'tal Saúl yic'ot i 

bʌc'tal jini uxtiquil i yalobilob. Tsi' mucuyob ti' yebal jini c'ololte' ya' ti Jabes. 
Wucp'ejl q'uin tsi' yuc'tayob. Tsi' cha'leyob ch'ajb. 

13Tsa' chʌmi Saúl cha'an tsi' ñusʌbe i t'an lac Yum, cha'an tsi' pejca jini x'ixic 

yujil bʌ wujt. 

14Ma'anic tsi' c'ajtibe lac Yum chuqui yom i mel. Jini cha'an lac Yum tsi' tsʌnsa. 

Tsi' yʌq'ue i yumʌntel David i yalobil Isaí. 

1 Cronicas 11 

Tsa' wa'choconti David ti rey ti Israel 
(2 S. 5.1-5) 

1Che' jini, jini año' bʌ i ye'tel ti Israel tsa' majliyob ba'an David ya' ti Hebrón. Tsi' 

subeyob: A pi'ʌlon lojon. 

2Anquese tsa' ajni ti rey Saúl, jatet tsa' pʌyʌ majlel ti guerra jini soldadojob c 

cha'an lojon. Tsa' cha' pʌyʌyob sujtel ti uts'at. Jini lac Yum Dios tsi' subeyet: “Mi 
caj a wochel ti xcʌnta tiñʌme' ti' tojlel c cha'año' bʌ, jini israelo' bʌ. Mi caj a 
wochel ti' rey”. Che' tsi' yʌlʌ lac Yum, che'ob jini israelob. 

3Jini cha'an David tsi' laja i t'an yic'otob ti' tojlel lac Yum. Tsi' boñoyob ti aceite 

cha'an mi' wa'chocontel ti' rey Israel che' bajche' lac Yum tsi' sube Samuel. 

David tsi' wersa ch'ʌmʌ ti' wenta Sion 
(2 S. 5.6-10) 

4Che' jini David yic'ot jini año' bʌ i ye'tel tsa' majliyob ti Jerusalén (i c'aba' Jebús 

ti ñaxan). Ya' tsa' chumleyob jini jebuseojob c'ʌlʌl wajali. 

5-6Pero jini jebuseojob ma'anic tsi' yʌc'ʌyob permiso cha'an mi' yochelob ti 

chumtʌl jini israelob ti Jerusalén. Jini cha'an David tsi' wersa ch'ʌmʌ jini wen 
melbil bʌ tejclum i c'aba' Sion. Ti wi'il tsa' otsʌbenti i c'aba' i Tejclum David. 
David tsi' subeyob i winicob: Jini mu' bʌ i ñaxan tsʌnsan juntiquil jebuseo, mi 
caj c wa'chocon ti yumʌl ti' tojlel soldadojob, che'en. Joab, i yalobil bʌ Sarvia, 
tsa' ñaxan letsi majlel. Jini cha'an tsa' wa'choconti ti yumʌl ti' tojlel i soldadojob 
David. 

7Tsa' chumle David ti jini wen melbil bʌ tejclum. Jini cha'an jini jumpejt lum am 

bʌ ti Jerusalén tsa' otsʌbenti i c'aba' ti' Tejclum David. 

8Tsi' joy ñuq'uesa jini Jerusalén ti' joytʌlel jini wen melbil bʌ tejclum. Joab tsi' 

cha' mele Jerusalén ba' tsa' jejmi. 

9Tsa' caji ti wen q'uejlel ti ñuc David. Tsa' wen ch'ejl'a, come i Yum am bʌ 

pejtelel i p'ʌtʌlel tsa' ajni yic'ot. 

Jini ch'ejl bʌ i winicob David 
(2 S. 23.8-39) 

10Jiñʌch i c'aba'ob jini winicob ch'ejlo' bʌ tsa' bʌ i pi'leyob ti guerra David (che' 

ja'el tsi' xic'beyob i pusic'al pejtelel israelob cha'an mi' wa'chocoñob David ti rey 
che' bajche' tsi' wʌn alʌ lac Yum): 

11Jasobeam (i yalobil bʌ jini ch'oyol bʌ ti Hacmoni) jiñʌch yumʌl ti' tojlel jini 

Uxtiquil Ch'ejl bʌ i winic David. Junyajl tsi' c'ʌñʌ i lanza i tsʌnsan jo'lujunc'al 
(300) winicob. 

12Jini i cha'ticlel am bʌ ti' tojlel jini Uxtiquil Ch'ejl bʌ i winic jiñʌch Eleazar i yalobil 

Dodo jini ahoh. 

13Eleazar ya'an yic'ot David che' woli ti guerra ti' contra jini filisteojob ya' ti 

Pasdamim. Jini soldadojob israelob tsa' wa'leyob ba'an colem pʌc'ʌbʌl ti 
cebada. Tsa' cajiyob ti puts'el jini israelob. 

14Pero Eleazar tsa' wersa wa'le ti' yojlil jini pʌc'ʌbʌl. Ma'anic tsa' puts'i. Tsa' caji 

i tsʌnsan cabʌl filisteojob. Lac Yum tsi' colta. Jini cha'an tsa' wen mʌjli i cha'an. 

15Ti yambʌ ora uxtiquil loq'uemo' bʌ ti jini Lujuntiquil i Cha'c'al (30) winicob tsa' 

majliyob ba'an David che' ya'an ti puts'el ti jini ch'en am bʌ ti Adulam. Jini 
filisteojob woli' jijlelob ya' ti joctʌl cha'an Refaim. 

16David an ti wen melbil bʌ ajñibʌl. Lamital jini filisteojob añob ti Belén. 

17David tsi' yʌlʌ: Aniquix to bajche' mic taj c cha' jap jini ja' loq'uem bʌ ti pozo 

am bʌ ti' ti' Belén, che'en. 

18-19Awilan, jini Uxtiquil wen Ch'ejlo' bʌ tsa' wersa ñumiyob ya' ba' añob 

filisteojob. Tsa' ochiyob majlel ti tejclum cha'an mi' luchob jini ja' am bʌ ti' tojel i 
ti' Belén. Tsi' ch'ʌmbeyob tilel David, pero ma'anic tsi' jac'ʌ i jap. Tsi' beq'ue che' 
bajche' i majtan lac Yum. David tsi' yʌlʌ: C Yum, mach mejlic c jap ili ja'. ¿Mu' 
ba mejlel c japbeñob i ch'ich'el jini winicob tsajniyo' bʌ ba' bʌbʌq'uen mi' 
chʌmelob? che'en. Jiñʌch bajche' tsi' meleyob jini Uxtiquil Ch'ejl bʌ winicob. 

20Abisai, i yeran Joab, jiñʌch jini ñuc bʌ yumʌl ti' tojlelob jini Lujuntiquil i Cha'c'al, 

tsi' tsʌnsa jo'lujunc'al (300) i contrajob ti junyajlel. Ñuc tsa' q'uejli ti' tojlel jini 
Lujuntiquil i Cha'c'al. 

21Jini cha'an tsa' ochi ti' yum jini Lujuntiquil i Cha'c'al, pero ma'anic tsi' tajbe i 

ñuclel jini Uxtiquilob. 

22Jini Benaía, i yalobil Joiada, jiñʌch wen ch'ejl bʌ winic ja'el. Ch'oyol ti Cabseel. 

Tsi' tsʌnsa jini cha'tiquil wen p'ʌtʌlo' bʌ ch'oyolo' bʌ ti Moab. Tsi' tsʌnsa ja'el 
juncojt bajlum am bʌ ti ch'en che' bʌ tsa' yajli i ña'al tsʌñal. 

23Jini ja'el tsi' tsʌnsa juntiquil soldado ch'oyol bʌ ti Egipto am bʌ ojlil i yuxp'ejl 

metro i chanlel. Pim i lanza che' bajche' jini te' mu' bʌ i c'ʌñob cha'an jalbal. 
Pero Benaía cojach tsi' ch'ʌmʌ majlel i te' ti' c'ʌb. Tsa' majli i chilben i lanza. Tsi' 
c'ʌñʌ i wʌlʌc tsʌnsan jini winic ch'oyol bʌ ti Egipto. 

24-25Jini cha'an Benaía ñumen tsa' q'uejli ti ñuc che' bajche' jini Lujuntiquil i 

Cha'c'al, pero ma'anic tsi' tajbe i ñuclel jini Uxtiquilob. David tsi' yotsa ti yumʌl 
ti' tojlel jini xcʌntayajob i cha'an. 

26-47Yambʌ ch'ejl bʌ soldadojob i cha'año' bʌ David jiñobʌch iliyi: Asael (i yeran 

Joab), Elhanan (i yalobil Dodo) ch'oyol bʌ ti Belén, Samot ch'oyol bʌ ti Harod, 
Heles ch'oyol bʌ ti Pelón, Ira (i yalobil Iques) ch'oyol bʌ ti Tecoa, Abiezer ch'oyol 
bʌ ti Anatot, Sibecai ch'oyol bʌ ti Husat, Ilai ch'oyol bʌ ti Ahoh, Maharai ch'oyol 
bʌ ti Netofat, Heled (i yalobil Baana) ch'oyol bʌ ti Netofat, Itai (i yalobil Ribai) 
jiñʌch benjamín ch'oyol bʌ ti Gabaa, Benaía ch'oyol bʌ ti Piratón, Hurai ch'oyol 
ba'an ja' i c'aba' Gaas, Abiel ch'oyol bʌ ti Arbat, Azmavet ch'oyol bʌ ti Barhum, 
Eliaba ch'oyol bʌ ti Saalbón, i yalobilob Hasem ch'oyolo' bʌ ti Gizon, Jonatán (i 
yalobil Sage) ch'oyol bʌ ti Arar, Ahíam (i yalobil Sacar) ch'oyol bʌ ti Arar, Elifal 
(i yalobil Ur), Hefer ch'oyol bʌ ti Mequerat, Ahías ch'oyol bʌ ti Pelón, Hezro 
ch'oyol bʌ ti Carmel, Naarai (i yalobil Ezbai), Joel (i yeran Natán), Mibhar (i 
yalobil Hagrai), Selec ch'oyol bʌ ti Amón, Naharai ch'oyol bʌ ti Beerot, jiñʌch 
tsa' bʌ i cuchbe majlel i bujc Joab melbil bʌ ti tsucu taq'uin cha'an guerra, Ira 
ch'oyol bʌ ti Itra, Gareb ch'oyol bʌ ti Itra, Urías ch'oyol bʌ ti Het, Zabad (i yalobil 
Ahlai), Adina (i yalobil Siza) i p'olbal bʌ Rubén, jiñʌch loq'uem bʌ ti junlujump'ejl 
i cha'c'al (31) i yumob jini i p'olbal Rubén, Hanán (i yalobil Maaca), Josafat 
ch'oyol bʌ ti Mitna, Uzías ch'oyol bʌ ti Astarot, Sama yic'ot Jehiel (i yalobilob 
Hotam) ch'oyolo' bʌ ti Aroer, Jediael (i yalobil Simri), Joha (i yeran) ch'oyol bʌ ti 
Tiza, Eliel ch'oyol bʌ ti Mahavi, Jerebai yic'ot Josavía (i yalobilob Elnaam), Itma 
ch'oyol bʌ ti Moab, Eliel, Obed, Jaasiel ch'oyol bʌ ti Mesoba. 

1 Cronicas 12 

I soldadojob David 

1-2Che' bʌ woli' coltan i bʌ David ya' ti Siclag cha'an woli' contrajin jini Saúl i 

yalobil Cis, tsa' c'otiyob ba'an David winicob wen ch'ejlo' bʌ ti guerra cha'an mi' 
coltañob. Ti' pejtelelob wen yujilob jalʌjb yic'ot julbʌl ti pʌrʌntun. Yujilob i c'ʌño' 
ts'ej bʌ i c'ʌb yic'ot i ñoj. Laj loq'uemob ti' p'olbal Benjamín che' bajche' Saúl. 

3-7I yum jiñʌch Ahiezer, i yalobil Semaa, ch'oyol bʌ ti Gabaat. Jini yaño' bʌ 

winicob jiñobʌch iliyi: I yeran Ahiezer i c'aba' Joás, Jeziel yic'ot Pelet (i yalobilob 
Azmavet), Beraca, Jehú ch'oyol bʌ ti Anatot, Ismaías ch'oyol bʌ ti Gabaón 
(jiñʌch ch'ejl bʌ soldado ñumen bajche' jini Lujuntiquil i cha'c'al), Jeremías, 
Jahaziel, Johanán, Jozabad ch'oyol bʌ ti Gedera, Eluzai, Jerimot, Bealías, 

Semarías, Sefatías ch'oyol bʌ ti Haruf, Elcana, Isías, Azareel, Joezer yic'ot 
Jasobeam (jiñobʌch corejob); Joela yic'ot Zebadías (i yalobilob Jeroham) 
ch'oyolo' bʌ ti Gedor. 

8-13Wen ch'ejlo' bʌ winicob yujilo' bʌ guerra loq'uemo' bʌ ti p'olbal Gad tsa' 

c'otiyob ja'el ba'an David. Tsi' tajayob ya' ti tiquin lum. Wen yujilob i c'ʌñol 
mʌctʌjibʌl yic'ot lanza. An i wutob che' bajche' bajlum yilal. Yujilob ajñel che' 
bajche' me': Jini yumʌl jiñʌch Ezer, i cha'ticlel yumʌl jiñʌch Obadías, i yuxticlel 
yumʌl jiñʌch Eliab, i chʌnticlel yumʌl jiñʌch Mismana, i jo'ticlel yumʌl jiñʌch 
Jeremías, i wʌcticlel yumʌl jiñʌch Atai, i wucticlel yumʌl jiñʌch Eliel, i waxʌcticlel 
yumʌl jiñʌch Johanán, i bolonticlel yumʌl jiñʌch Elzabad, i lujunticlel yumʌl 
jiñʌch Jeremías, i junlujunticlel yumʌl jiñʌch Macbanai. 

14Ili winicob i yumobʌch soldadojob. Lajal i c'ʌjñibal juntiquil mach bʌ ñuquic 

che' bajche' jo'c'al yaño' bʌ soldadojob. Lajal i c'ʌjñibal jini ch'ejl bʌ che' bajche' 
lujunc'al i yuxbajc' (1,000) yaño' bʌ soldadojob. 

15Tsa' c'axiyob majlel ti Jordán ja' che' but'ul. Tsa' mʌjliyob i cha'an ti jini joctʌl 

an bʌ ti jujunwejl jini Jordán ja' ba' mi' pasel q'uin, yic'ot ba' mi' bʌjlel q'uin. 

16Tsa' c'otiyob ba'an David yaño' bʌ winicob loq'uemo' bʌ ti Benjamín yic'ot ti 

Judá. 

17David tsa' loq'ui i tajob. Tsi' subeyob: Mi tsa' tili la' coltañon, uts'at mi la' cʌytʌl 

quic'ot. Pero mi tsa' jach tili la' yojch'oñon, cha'an mi la' subon ba'an j contrajob 
che' ma'anic c mul, che' jini la' i q'ueletla i Dios lac tatob cha'an mi' meletla. Che' 
tsi' yʌlʌ David. 

18Che' jini tsa' c'oti jini Ch'ujul bʌ Espíritu ti' tojlel Amasai, i yum jini Lujuntiquil i 

Cha'c'al. Amasai tsi' yʌlʌ: David, i yalobilet Isaí, tsa' tili j coltañet lojon. La' 
ñʌch'lec a pusic'al. La ajnic ti tijicña a pusic'al temel yic'ot a winicob, come an 
a wic'ot jini Dios, che'en. Che' jini David tsi' ch'ʌmʌyob ti' wenta. Tsa' caji i 
yotsañob ti' yumob soldadojob. 

19Lamital jini winicob loq'uemo' bʌ ti Manasés tsi' cʌyʌyob jini soldadojob 

israelob cha'an mi' majlel i coltañob David. Tsa' c'otiyob ba'an David che' wolix 
i loq'uel ti guerra yic'ot jini filisteojob cha'an mi' contrajiñob Saúl. Pero i yumob 
filisteojob mach yomobic mi' majlel David yic'otob ti guerra. Tsi' ña'tayob 
bʌbʌq'uen mi' cʌy jini filisteojob cha'an mi' cha' coltan Saúl. Jini cha'an tsi' 
subeyob David: Cucu ti sujtel yic'ot a winicob, che'ob. 

20Jiñobʌch winicob loq'uemo' bʌ ti Manasés tsa' bʌ majli i coltañob David che' 

woli' majlel ti Siclag: Adnas, Jozabad, Jediaiel, Micael, Jozabad, Eliú, Ziletai. Ti 
jujuntiquil ili winicob yumʌlobʌch ti' tojlel jujump'ejl mil soldadojob i cha'año' bʌ 
Manasés. 

21Wen ch'ejlob jini winicob. Wen yujilob guerra. Tsi' coltayob David che' bʌ tsa' 

majli ti guerra ti Siclag ti' contra jini amalecob. 

22Ti jujump'ejl q'uin tsa' c'otiyob winicob ba'an David cha'an mi' coltañob. Che' 

jini tsa' wen on'ayob. Jiñobʌch i soldadojob Dios. 

23Jiñʌch i listajlel jini winicob tsa' bʌ c'otiyob ti Hebrón ba'an David. Tsa' tili i 

wa'chocoñob ti rey ti' q'uexol Saúl, cha'an mi' ts'ʌctʌyel i t'an lac Yum. 

24-37Loq'uemob ti Judá: wuclujumbajc' (6,800) soldadojob chajpʌbilo' bʌ yic'ot 

mʌctʌjibʌl tac, yic'ot lanza tac. Loq'uemob ti Simeón: wucp'ejl mil yic'ot jo'c'al 
(7,100) wen ch'ejlo' bʌ soldadojob. Loq'uemob ti Leví: junlujumbajc' yic'ot 
lujunc'al (4,600). Loq'uemob ti motomajob, i p'olbalo' bʌ Aarón: bolombajc' yic'ot 
jo'c'al (3,700) soldadojob año' bʌ ti' wenta Sadoc, ch'iton winic, wen ch'ejlo' bʌ. 
Añob ti' wenta ja'el Joiada. Jini Joiada yic'ot cha'tiquil i cha'c'al i pi'ʌlob i 
yumobʌch jini motomajob yujilo' bʌ guerra. Loq'uemob ti Benjamín (ya' loq'uem 
Saúl ja'el): uxp'ejl mil (3,000). (I yonlelob tsi' chʌn coltayob Saúl.) Loq'uemob ti 
Efraín: junc'al mil yic'ot cha'bajc' (20,800) wen ch'ejl bʌ soldadojob. Ti jujuntiquil 
tsa' q'uejli ti ñuc ti' tojlel i pi'ʌlob. Loq'uemob ti ojlil i p'obal Manasés: tsa' c'otiyob 
waxʌclujump'ejl mil (18,000) cha'an mi' wa'chocoñob David ti rey. Loq'uemob ti 
Isacar: lujunc'al (200) i yumob yic'ot i pi'ʌlob. Ti pejtelel añob i ña'tʌbal. Yujilob 
chuqui yom ti' tojlel Israelob. Loq'uemob ti Zabulón: lujump'ejl i yuxc'al mil 
(50,000) wen chajpʌbilob cha'an guerra, ch'ʌmʌlob i cha'an i ye'tijibob, 
jump'ejlob jach i pusic'al cha'an mi' coltañob David. Loq'uemo' bʌ ti Neftalí: 
jump'ejl mil (1,000) yumʌlob, yic'ot wuclujump'ejl i cha'c'al mil (37,000) 
soldadojob ch'ʌmʌlob i cha'an mʌctʌjibʌl tac yic'ot lanza tac. Loq'uemo' bʌ ti 
Dan: waxʌcp'ejl i cha'c'al mil yic'ot lujunc'al i cha'bajc' (28,600) soldadojob 
chajpʌbilo' bʌ cha'an guerra ti' pejtelelob. Loq'uemo' bʌ ti Aser: cha'c'al mil 
(40,000) soldadojob chajpʌbilo' bʌ cha'an guerra. Loq'uemo' bʌ ti' junwejlel 
Jordán ja' ba' añob i p'olbal Rubén yic'ot Gad yic'ot jini ojlil i p'olbal Manasés: 
wʌcc'al mil (120,000) soldadojob chajpʌbilo' bʌ yic'ot pejtelel jini e'tijibʌl tac 
cha'an guerra. 

38Pejtelel ili winicob chajpʌbilo' bʌ cha'an guerra tsa' c'otiyob ba'an David ya' ti 

Hebrón cha'an mi' wa'chocoñob ti rey. Pejtelel israelob junsujmob jach i pensar 
cha'an mi' wa'chocoñob ti rey jini David. 

39Uxp'ejl q'uin tsi' cha'leyob we'el uch'el, come i pi'ʌlob tsi' chajpʌbeyob. 

40Jini winicob ch'oyolo' bʌ ti lʌc'ʌl yic'ot ti ñajtʌl c'ʌlʌl ti Isacar yic'ot ti Zabulón 

yic'ot ti Neftalí tsi' ch'ʌmʌyob tac tilel ti burro, yic'ot ti camello, yic'ot ti tat wacax, 
yic'ot ti mula, cabʌl harina, yic'ot higo, yic'ot tiquesʌbil bʌ ts'usub, yic'ot i ya'lel 
ts'usub, yic'ot aceite, yic'ot wacax, yic'ot tiñʌme'. Come ti pejtelel jini israelob 
wen tijicñayob i pusic'al. 

1 Cronicas 13 

David yom i ch'ʌm tilel Arca ti Jerusalén 

1David tsi' ñaxan ubibeyob i t'an jini yumʌlob año' bʌ ti' wenta jujump'ejl mil 

soldadojob, yic'ot jini yumʌlob ti jo'joc'al bʌ soldadojob, temel yic'ot pejtelel i 
yumob soldadojob. 

2David tsi' subeyob jini tempʌbilo' bʌ israelob: Mi che'ʌch la' wom, mi che'ʌch 

yom lac Yum Dios ja'el, mi caj lac choc ti pʌyol jini lac pi'ʌlob tsa' bʌ cʌleyob ti 
yan tac bʌ tejclum ti Israel. La tilicob motomajob yic'ot levíjob ja'el. 

3Yom mi lac cha' ch'ʌm tilel jini Arca i cha'an bʌ lac Dios cha'an mi' yajñel la 

quic'ot, come che' bʌ tsa' wa'choconti ti rey Saúl c'ʌlʌl wʌle ma'anix tsa' laj 
q'uele', che'en David. 

4Che' jini pejtelel jini israelob tsi' yʌlʌyob che'ʌch yom, come uts'at tsi' yubibeyob 

i t'an David. 

David tsi' ñopo i ch'ʌm tilel jini Arca 
(2 S. 6.1-11) 

5David tsi' tempa pejtelel jini israelob ti pejtelel i lumal cha'an mi' majlel i 

ch'ʌmob tilel jini Arca am bʌ ti Quiriat Jearim. 

6Che' jini David temel yic'ot pejtelel israelob tsa' majliyob ya' ti Baala (jiñʌch 

Quiriat Jearim) am bʌ ti Judá cha'an mi' cha' c'axtesañob jini Arca i cha'an bʌ 
Dios am bʌ i yumʌntel ti' tojlel querubiñob. 

7Tsi' ch'ʌmʌyob loq'uel ti' yotot Abinadab. Tsi' yotsayob majlel jini Arca ti tsiji' bʌ 

carreta. Uza yic'ot Ahío tsi' toj'esayob majlel jini tat wacax woli bʌ i tujc'añob 
majlel carreta. 

8Che' jini David yic'ot pejtelel israelob tsi' ñuq'uesʌbeyob i c'aba' lac Yum ti c'ay 

yic'ot ti son. Tsi' ñijcayob arpa tac, yic'ot salterio, yic'ot lajte', yic'ot címbalo, 
yic'ot trompeta tac. 

9Pero che' bʌ tsa' c'otiyob ti Quidón ba' mi' jajts'el trigo, jini tat wacax tsa' caji i 

p'ojquiñob majlel i yoc. Colel i yajlel tac. Jini cha'an Uza ti ora tsi' sʌts'ʌ i c'ʌb 
cha'an mi' chuc jini Arca. 

10Che' jini lac Yum tsi' mich'le Uza. Ti ora tsa' chʌmi cha'an ti' caj tsi' sʌts'ʌ i c'ʌb 

ba'an jini Arca. Jini cha'an tsa' chʌmi Uza ti' tojlel lac Yum. 

11Tsa' mich'a David cha'an tsi' tsʌnsa Uza lac Yum. Jini cha'an tsi' yotsʌbe i 

c'aba' jini ajñibʌl Perez Uza ba' tsa' chʌmi Uza. Che'ʌch mi' yʌlob c'ʌlʌl ti ili ora. 

12Che' jini David tsa' caji i bʌc'ñan Dios. Tsi' yʌlʌ: ¿Bajche'ca mi caj c ch'ʌm tilel 

jini Arca i cha'an bʌ Dios? che'en. 

13Ma'anic tsi' ch'ʌmʌ tilel jini Arca ti Jerusalén. Ya' jach tsi' cʌyʌ ti' yotot Obed 

Edom jini geteo. 

14Jini Arca i cha'an bʌ Dios tsa' ajni uxp'ejl uw ba'an Obed Edom yic'ot i pi'ʌlob. 

Lac Yum tsi' wen coltayob. Tsi' yʌq'ueyob i wenlel. 

1 Cronicas 14 

Hiram tsi' choco majlel suboñelob ba'an David 
(2 S. 5.11-12) 

1Hiram i rey jini año' bʌ ti Tiro tsi' choco majlel suboñelob ba'an David. Tsi' 

choco majlel ch'ujte' yic'ot albañilob yic'ot carpinterojob cha'an mi' melbeñob i 
yotot David. 

2Che' jini David tsi' ña'ta che' bʌ tsa' ochi ti rey ti' tojlel jini israelob, 

wa'chocobilʌch i cha'an lac Yum cha'an mi' tajob i wenlel jini israelob. 

I yalobilob David tsa' bʌ i yilayob pañimil ti Jerusalén 
(2 S. 5.13-16; 1 Cr. 3.5-9) 

3Tsi' pʌyʌ yambʌ i yijñam jini David ya' ti Jerusalén. Tsi' yilayob pañimil ch'iton 

bʌ yic'ot xch'oc bʌ i yalobilob David. 

4-7Jiñʌch i c'aba' tac i yalobilob tsa' bʌ i yilayob pañimil ti Jerusalén: Samúa, 

Sobab, Natán, Salomón, Ibhar, Elisúa, Elpelet, Noga, Nefeg, Jafía, Elisama, 
Beeliada, Elifelet. 

David tsi' jisa jini filisteojob 
(2 S. 5.17-25) 

8Che' bʌ tsi' yubiyob jini filisteojob wa'chocobilix David ti rey ti Israel, tsa' 

letsiyob tilel cha'an mi' wersa chucob David. Pero David tsi' yubi wolix i tilelob. 
Jini cha'an tsi' tempa i soldadojob. 

9Jini filisteojob woli' jisañob ñumel jini joctʌl bʌ lum i c'aba' Refaim. 

10David tsi' c'ajtibe lac Yum ti oración: Mi tsa' majli j contrajin jini filisteojob ti 

guerra, ¿mu' ba caj a coltañon? che'en. Lac Yum tsi' jac'ʌ: Mu' cu caj j coltañet, 
che'en. 

11Jini cha'an David tsa' majli i contrajin jini filisteojob ya' ti Baal Perazim. Tsi' laj 

jisayob. Che' jini David tsi' yʌlʌ: Dios tsa'ix i c'ʌñʌyon cha'an mic laj misun majlel 
jini filisteojob che' bajche' but'ja' mu' bʌ i poc majlel misujelʌl, che'en. Jini cha'an 
tsi' yotsʌbe i c'aba' jini lum ti Baal Perazim (mu' bʌ i yʌl ti lac t'an, mi' laj misuntel 
majlel). 

12Jini filisteojob tsi' cʌyʌyob i dioste' tac. David tsi' yʌc'ʌ mandar cha'an mi' pulob 

ti c'ajc. 

13Ti wi'il jini filisteojob tsa' cha' ochiyob ti jini joctʌl. 

14David tsi' cha' c'ajtibe Dios bajche' yom mi' mel. Dios tsi' sube: Yom mi la' joy 

majlel jini filisteojob. Che' jini mi mejlel a contrajiñob ti guerra ya' ba'an jini te' i 
c'aba' balsamera. 

15Che' ma' wubin jini ju'ucña bʌ ya' ti balsamera te', yom ma' majlel ba' añob ti 

ora, come mi caj j coltañet cha'an ma' jisan jini filisteojob. Che' tsi' yʌlʌ Dios. 

16Che' jini David tsi' mele che' bajche' Dios tsi' sube. Tsi' laj jisa jini filisteojob 

c'ʌlʌl ti Gabaón c'ʌlʌl ti Gezer. 

17Tsa' pam tsictiyi ti' joytʌlel i lumal chuqui tac ñuc woli' mel David. Lac Yum tsi' 

yotsʌbeyob i bʌq'uen jini tejclumob cha'an mi' p'isob ti' wenta David. 

1 Cronicas 15 

David tsi' c'axtesa tilel jini Arca ti Jerusalén 
(2 S. 6.12-23) 

1David tsi' wa'choco i yotot tac ti Jerusalén. Tsi' chajpa jump'ejl tsiji' bʌ 

Tabernáculo cha'an jini Arca i cha'an bʌ Dios. 

2David tsa' caji i yʌc' jini mandar: Che' mi laj c'axtesan tilel jini Arca, cojach jini 

levíjob mi mejlel i q'uechob tilel, come wa'chocobilob jini levíjob cha'an mi' 
q'uechob jini Arca, cha'an mi' melbeñob i ye'tel ti pejtelel ora, che'en. 

3David tsi' laj wets'eyob tilel pejtelel jini israelob ya' ti Jerusalén, cha'an mi' tem 

c'axtesañob tilel jini Arca ti tsiji' bʌ Tabernáculo. 

4-10David tsi' pʌyʌ tilel i p'olbalob Aarón yic'ot jini levíjob. Jiñobʌch iliyi: 

120 loq'uemo' bʌ ti' p'olbal Coat, Uriel jiñʌch i yum. 220 loq'uemo' bʌ ti' p'olbal 
Merari, Asaías jiñʌch i yum. 130 loq'uemo' bʌ ti' p'olbal Gersón, Joel jiñʌch i 
yum. 200 loq'uemo' bʌ ti' p'olbal Elizafán, Semaías jiñʌch i yum. 80 loq'uemo' 
bʌ ti' p'olbal Hebrón, Eliel jiñʌch i yum. 112 loq'uemo' bʌ ti' p'olbal Uziel, 
Aminadab jiñʌch i yum. 

11Che' jini David tsi' pʌyʌ tilel jini motomajob, Sadoc yic'ot Abiatar, yic'ot jini ñuc 

bʌ motomajob, yic'ot i yumob levíjob: Uriel, Asaías, Joel, Semaías, Eliel, 
Aminadab. 

12David tsi' subeyob: Jatetla i yumetla levíjob. Sʌq'uesan la' bʌ, temel yic'ot 

pejtelel la' pi'ʌlob, cha'an mi la' c'axtesan tilel jini Arca ti' yajñib tsa' bʌ c chajpa. 

13Lac Yum tsi' jats'ʌyonla ti yambʌ ora, come ma'anic tsa' la' q'ueche tilel, 

che'en David. 

14Che' jini tsa' caji i sʌq'uesañob i bʌ jini motomajob yic'ot jini levíjob cha'an mi' 

ch'ʌmbeñob tilel jini Arca i cha'an bʌ lac Yum i Dios israelob. 

15Jini levíjob tsa' caji i q'uechob tilel jini Arca ti' quejlab yic'ot cha'ts'ijt te', che' 

bajche' tsi' wʌn subu Moisés cha'an ti' mandar lac Yum. 

16David tsi' subeyob jini año' bʌ i ye'tel ti' tojlel levíjob, cha'an mi' wa'chocoñob 

jini yujilo' bʌ c'ay yic'ot yujilo' bʌ i ñijcʌntel música, yic'ot salterio, yic'ot arpa, 
yic'ot címbalo, cha'an mi' ñijcañob cha'an i tijicñʌyelob i pusic'al. 

17I yumob jini yujilo' bʌ música jiñobʌch Hemán (i yalobil Joel), Asaf (i yalobil 

Berequías), Etán (i yalobil Cusaías). Loq'uemob ti' p'olbal Merari. 

18I yaj coltayajob i yumob música jiñobʌch iliyi: Zacarías, Jaaziel, Semiramot, 

Jehiel, Uni, Eliab, Benaía, Maasías, Matatías, Elifelehu, Micnías, Obed Edom, 
Jeiel, jini xcʌntati' templojob. 

19Tsa' wa'chocontiyob Hemán, yic'ot Asaf, yic'ot Etán cha'an mi' ñijcañob 

címbalo tac melbil bʌ ti bronce. 

20Tsa' wa'chocontiyob Zacarías, Aziel, Semiramot, Jehiel, Uni, Eliab, Maasías, 

Benaía cha'an mi' cha'leñob c'ay che' woli' ñijcʌntel arpa. 

21Jini xñijca arpajob jiñobʌch: Matatías, Elifelehu, Micnías, Obed Edom, Jeiel, 

Azazías. 

22Jini tsa' bʌ i cʌntesa c'ay jiñʌch Quenanías, i yum levíjob. Wen yujil música. 

23Jini xcʌntayajob cha'an Arca jiñobʌch Berequías yic'ot Elcana. 

24Tsa' yajcʌntiyob motomajob mu' bʌ i ñijcañob trompeta cha'an ñaxan mi' 

majlelob ti marcha. Jiñobʌch iliyi: Sebanías, Josafat, Natanael, Amasai, 
Zacarías, Benaía, Eliezer. Obed Edom yic'ot Jehías tsi' cʌntayob jini Arca. 

25Che' jini David yic'ot jini año' bʌ i ye'tel ti Israel yic'ot jini ñuc bʌ yumʌlob cha'an 

soldadojob tsa' majliyob ti' tijicñʌyel i pusic'al ya' ti' yotot Obed Edom cha'an mi' 
ch'ʌmob majlel jini Arca ti Jerusalén. 

26Dios ma'anic tsi' jisa jini levíjob tsa' bʌ i q'uecheyob majlel jini Arca. Jini cha'an 

tsi' yʌq'ueyob Dios wuccojt tat wacax yic'ot wuccojt tiñʌme' cha'an tsʌnsʌbil bʌ 
i majtan. 

27David lʌpbil i cha'an lino bʌ bujcʌl, yic'ot jini levíjob woli bʌ i q'uechob majlel 

Arca, yic'ot jini xc'ayob, yic'ot Quenanías mu' bʌ i tech c'ay. Lʌpbil i cha'an David 
ja'el jump'ejl efod melbil bʌ ti lino bʌ pisil. 

28Che'ʌch tsi' ch'ʌmʌyob tilel jini Arca ti Jerusalén jini año' bʌ i ye'tel ti Israel. 

Tsi' cha'leyob c'am bʌ t'an ti' tijicñʌyel i pusic'al. Tsi' wusuyob trompeta tac. Tsi' 
jats'ʌyob címbalo tac, yic'ot arpa tac, yic'ot salterio. 

29Che' woli' c'otel jini Arca ti Jerusalén, jini Mical i yixic'al Saúl, tsi' ñajtʌ q'uele 

ti ventana che' bʌ woli ti ñuqui tijp'ejl David. Che' jini Mical tsa' caji i ts'a'len ti' 
pusic'al. 

1 Cronicas 16 

1Tsi' ch'ʌmʌyob tilel jini Arca i cha'an bʌ lac Yum. Tsi' yotsayob ti Tabernáculo 

chajpʌbil bʌ i cha'an David. Ya'i tsi' pulbeyob tsʌnsʌbil bʌ i majtan tac Dios. Tsi' 
yʌq'ueyob ja'el majtañʌl tac cha'an i tijicñʌyel i pusic'al. 

2Che' ujtemix i yʌc' pejtelel jini majtañʌl tac, David tsi' yʌq'ueyob i yutslel i t'an 

pejtelel jini winicob ti' c'aba' lac Yum. 

3Tsa' caji i pucbeñob jujump'ejl caxlan waj pejtelel winicob x'ixicob. Che' ja'el 

tsi' yʌq'ueyob we'elʌl yic'ot tiquin bʌ ts'usub. 

4David tsi' wa'choco yajcʌbil bʌ levíjob cha'an mi' yʌq'ueñob wocolix i yʌlʌ lac 

Yum i Dios Israel ya' ti' tojel jini Arca i cha'an bʌ lac Yum, cha'an mi' c'ajtibeñob 
Dios i yutslel i t'an ti' tojlel winicob x'ixicob. 

5Jini Asaf jiñʌch i yum jini yujilo' bʌ música. Jini mu' bʌ i coltañob jiñʌch iliyi: 

Zacarías, Jeiel, Semiramot, Jehiel, Matatías, Eliab, Benaía, Obed Edom, Jeiel. 
Tsi' ñijcayob salterio yic'ot arpa. Jini Asaf tsi' ñijca címbalo. 

6Che' ja'el jini motomaj Benaía yic'ot Jahaziel tsi' wusuyob trompeta ti' tojel jini 

Arca i cha'an bʌ lac Yum. 

Salmo i cha'an David cha'an mi' suben wocolix i yʌlʌ Dios 
(Sal. 105.1-15; 96.1-13; 106.47-48) 

7Ti jim bʌ ora David tsa' caji i yʌc' ti c'ʌyintel coro tac ti Tabernáculo cha'an mi' 

c'ʌyibeñob wocolix i yʌlʌ lac Yum. Asaf tsi' pʌsbeyob c'ay jini motomajob cha'an 
mi' tem cha'leñob c'ay. 

8Subenla wocolix i yʌlʌ lac Yum, pejcanla ti' c'aba'. Pucbenla i melbal lac Yum 

ya' ti' tojlel winicob x'ixicob ti pejtelel colem tejclum. 

9Cha'lenla c'ay ti' tojlel lac Yum. C'ʌyibenla i ñuclel. Subula pejtelel jini ñuc bʌ i 

melbal. 

10Ñuq'uesan la' pusic'al cha'an ch'ujul i c'aba' lac Yum. Yom tijicña mi' yubiñob 

jini mu' bʌ i sajcañob lac Yum. 

11Sajcan lac Yum am bʌ i p'ʌtʌlel. Ñochtanla ti pejtelel ora. 

12Ña'tʌbenla i yejtal tac i p'ʌtʌlel, jini bʌbʌq'uen tac bʌ Tsa' bʌ i mele yic'ot jini 

t'an tsa' bʌ i yʌc'ʌ ti' contra egiptojob. 

13Jatetla i p'olbaletla Abraham i winic lac Yum. I yalobiletla Jacob, i yajcʌbaletla 

Dios. 

14Jiñʌch lac Yum Dios, i Yumʌch winicob x'ixicob ti pejtelel pañimil. 

15Ti pejtelel ora ña'tʌbilix i cha'an i t'an tsa' bʌ i yotsa ti trato, Jini t'an tsa' bʌ i 

subeyob winicob x'ixicob yic'ot i yalobilob ti lajm ti lajm cha'an mi' chʌn ña'tañob 
ti pejtelel ora. 

16Jiñʌch tsa' bʌ i yʌq'ue Abraham, jini xuc'ul bʌ t'an tsa' bʌ i yʌq'ue Isaac, 

17Jini jach bʌ t'an tsa' bʌ i yʌq'ue Jacob ti mandar. Mach jilic ti pejtelel ora jini 

xuc'ul bʌ i t'an lac Yum aq'uebil bʌ Israel. 

18Tsi' yʌlʌ lac Yum: “Mi caj cʌq'ueñet i lumal Canaán cha'an a cha'añʌch”, 

che'en. 

19Che' maxto cabʌlic lac pi'ʌlob, che' ñumel jach tsa' ñumiyob ya'i, come mach 

i cha'añobic jini lum, 

20Tsi' cha'leyob xʌmbal ñumel ti jujump'ejl colem tejclum. Tsa' loq'uiyob ti 

jump'ejl colem tejclum, tsa' cha' ochiyob ti yambʌ. 

21Lac Yum Dios ma'anic tsi' yʌc'ʌyob ti tic'lʌntel, Tsi' tiq'ui reyob tsa' bʌ i ñaxan 

tic'layob. 

22Tsi' yʌlʌ: “Mach mi la' mʌctan jini yajcʌbilo' bʌ c cha'an, Mach mi la' tic'lan jini 

x'alt'añob c cha'an”, che'en. 

23C'ʌyinla lac Yum pejtelel añet bʌ la ti pañimil. Subula ti jujump'ejl q'uin bajche' 

mi' coltañonla. 

24Subula i ñuclel lac Yum ti' tojlel winicob x'ixicob ti pejtelel pañimil. Subula jini 

uts'at bʌ i melbal ti' tojlel pejtelel winicob x'ixicob. 

25Come ñucʌch lac Yum, yom mi' wen sujbel i ñuclel. Yom mi lac wen bʌc'ñan 

Dios ñumen bajche' mi' bʌc'ñʌntelob dioste' tac. 

26Come dioste' jach pejtelel i dios tac winicob x'ixicob mach bʌ anic mi' cʌñob 

Dios. Pero lac Yum tsi' mele panchan. 

27Cabʌlʌch i c'uxbintel yic'ot i ñuclel ti' tojel i wut. I t'ojol jax jini ch'ujul bʌ i yajñib 

ba' mi' pʌs i p'ʌtʌlel. 

28Ch'ujutesanla lac Yum pejtel winicob x'ixicob ti jujunmojtetla. Subenla i ñuclel 

yic'ot i p'ʌtʌlel. 

29Subenla i ñuclel i c'aba' lac Yum che' bajche' yom mi' subentel. Ch'ʌmbenla 

tilel i majtan, ochenla ti' pam i yotot. Ch'ujutesanla lac Yum ti sʌq'uesʌbil bʌ la' 
pusic'al. 

30Yom tsiltsilñayetla ti' tojlel lac Yum pejteletla añet bʌ la ti pañimil. 

Wa'chocobilix jini pañimil, mach mejlic ti ñijcʌntel. 

31La' i yubin tijicña jini panchan, la' i yubin tijicña jini pañimil. Subula ti' tojlel jini 

sajtemo' bʌ: “Mi' cha'len yumʌl lac Yum”. 

32La' i cha'len c'am bʌ t'an jini colem ñajb yic'ot i bʌl. Yom tijicña jini cholel yic'ot 

pʌc'ʌbʌl. 

33Pejtelel jini te'el ti jujuntejc mi' cajel ti c'ay yilal ti' tojlel lac Yum, come tal i 

melob jini año' bʌ ti pañimil. 

34Subenla wocolix i yʌlʌ lac Yum, come uts'atʌch. Come mach jilic i yutslel ti 

pejtelel ora. 

35C Yum Dios lojon, coltañon lojon. Tempañon lojon loq'uel ba' chuculon lojon 

ti yan tac bʌ lum, Cha'an mic subeñet lojon wocolix a wʌlʌ come ch'ujul a c'aba', 
Cha'an mi' ñuc'an lojon c pusic'al che' mic sub lojon a ñuclel. 

36C Yum, la' ch'ujutesʌntiquet c'ʌlʌl ti pejtelel ora. I Diosetʌch israelob mach bʌ 

anic a cajibal mi a jilibal. Che' tsi' cha'leyob c'ay. Tsi' yʌlʌyob, Amén, pejtelel 
winicob x'ixicob. Tsi' subuyob i ñuclel lac Yum. 

Tsa' cʌle jini Arca ti' wenta jini levíjob cha'an mi' chʌcʌ q'uelob 

37David tsi' wa'choco cʌytʌl Asaf temel yic'ot i pi'ʌlob cha'an mi' chʌn q'uelob ti 

jujump'ejl q'uin chuqui tac yom melol ya' ti Tabernáculo. 

38Tsa' wa'choconti ja'el Obed Edom (i yalobil Jedutún) yic'ot Hosa, yic'ot 

waxʌctiquil i chʌnc'al (68) i pi'ʌlob cha'an mi' cha'leñob cʌñʌn. 

39Tsi' chʌn ch'ujutesayob lac Yum ya' ti ñoxi' Tabernáculo am bʌ ti Gabaón. 

David tsi' cʌyʌ ya'i jini motomaj Sadoc, yic'ot i pi'ʌlob ti motomajiyel cha'an mi' 
melbeñob i ye'tel lac Yum. 

40Jiñobʌch mu' bʌ i tsʌnsañob alʌc'ʌl cha'an mi' pulbeñob i majtan lac Yum ti 

pulʌntib ti jujump'ejl sʌc'ajel yic'ot ti ic'ajel che' bajche' lac Yum tsi' wʌn subeyob 
israelob ti mandar. 

41David tsi' wa'choco Hemán, yic'ot Jedutún, yic'ot cha'tiquil uxtiquil yaño' bʌ 

cha'an mi' yʌq'ueñob wocolix i yʌlʌ lac Yum cha'an i c'uxbiya yic'ot i yutslel i t'an 
am bʌ ti pejtelel ora. 

42Tsi' ñijcayob trompeta tac yic'ot címbalo tac che' bʌ tsi' cha'leyob c'ay. Tsa' 

wa'chocontiyob ti xcʌntayajob i yalobilob Jedutún. 

43Che' jini pejtelel jini israelob tsa' cajiyob ti sujtel ti' yotot. David tsa' cha' sujti 

majlel ti' yotot cha'an mi' yʌq'ueñob i yutslel i t'an i pi'ʌlob. 

1 Cronicas 17 

Albil bʌ i t'an Dios ti' tojlel David 
(2 S. 7.1-29) 

1Che' ya'ix chumul David ti' yotot, tsa' caji i suben jini x'alt'an Natán: Joñon 

chumulon ti otot melbil bʌ ti ch'ujte', pero jini Arca i yejtal bʌ i trato lac Yum an 
jach ti pisil bʌ otot, che'en. 

2Che' jini Natán tsi' sube: Uts'at ma' mel pejtelel chuqui woli a ña'tan, come an 

a wic'ot lac Yum, che'en. 

3Ti jini jach bʌ ac'ʌlel lac Yum tsi' sube Natán: 

4Yom ma' suben c winic David: “Jatet ma'anic mi caj a wa'chocobeñon cotot 

cha'an mic cha'len chumtʌl. 

5Come che' bʌ tsac loc'sa jini israelob ti Egipto c'ʌlʌl wʌle ma'anic ba' ora tsa' 

chumleyon ti otot. Cojach tsa' ajniyon ti pisil bʌ otot. 

6Baqui jach tsa' ñumiyon quic'ot jini israelob, ma'anic ba' ora tsac sube mi 

juntiquilic i yum jini israelob cha'an mi' melbeñon c Templo ti ch'ujte'. Joñon tsac 
wa'chocoyob cha'an mi' cʌntañob c tejclum Israel”, che'en. 

7Yom ma' suben c winic David: “Lac Yum am bʌ ti panchan woli' yʌl: Joñon tsac 

pʌyʌyet che' xcʌnta tiñʌme'et cha'an ma' wochel ti yumʌl ti' tojlel c tejclum Israel. 

8Ti pejtelel ora tsa' chʌn ajniyon a wic'ot baqui jach tsa' ñumiyet. Pejtelel a 

contrajob tsac jisayob ti a tojlel. Mi caj cʌc' ti q'uejlel ti ñuc a c'aba' che' bajche' 
i c'aba' jini ñuco' bʌ ti pañimil. 

9Che' ja'el mi caj cʌq'ueñob i lum jini israelob ba' mi' chumtʌlob ti pejtelel ora. 

Ma'anix mi caj i chʌn loq'uelob. Ma'anix mi caj i chʌn jisʌntelob cha'an jontol bʌ 
tejclum tac che' bajche' ti yambʌ ora, 

10c'ʌlʌl che' bʌ tsi' cha'leyob i ye'tel jini juezob. Mi caj c jisʌbeñob i p'ʌtʌlel 

pejtelel a contrajob. Mic subeñet ja'el mi caj c wa'chocobeñet a p'olbal cha'an 
mi' yochelob ti rey. 

11Che' ma' chʌmel, mi caj c wa'chocon juntiquil a walobil cha'an mi' ch'ʌm a 

yumʌntel. 

12Jini mi caj i wa'chocobeñon cotot. Mi caj c wa'chocoben i yumʌntel c'ʌlʌl ti 

pejtelel ora. 

13Mi caj i tatiñon. Mi caj i yochel ti calobil. Ma'anic ba' ora mi caj c wis cʌye' che' 

bajche' tsaj cʌyʌ Saúl. 

14Ti pejtelel ora mi caj c buchchocon ti cotot. Ma'anic i yujtibal i ye'tel mu' bʌ caj 

cʌq'uen. Ti pejtelel ora mi caj i yajñel i yumʌntel”. Che' tsi' yʌlʌ lac Yum, che'en 
Natán. 

15Natán tsi' cha' sube David pejtelel chuqui tsa' subenti ti lac Yum. 

16Che' jini tsa' ochi majlel ti mal i yotot lac Yum jini rey David. Tsa' caji i pejcan 

Dios ti oración: C Yum Dios, ¿chuqui to que'tel, yic'ot chuqui to i c'ʌjñibal c 
pi'ʌlob cha'an tsa' wʌq'ueyon pejtelel iliyi? che'en. 

17Wen ñuc jini tsa'ix bʌ a mele tic tojlel. Pero jini tsa' bʌ a subeyon ñumen ñuc 

che' bajche' tsa'ix bʌ a mele. Che' ja'el c Yum Dios, tsa' wʌlʌ mi caj i yochelob 
ti rey c p'olbalob. 

18C Yum, ¿chuqui to mi mejlel cʌl? A wujil ma'anic j c'ʌjñibal. Pero tsa'ix a 

wʌq'ueyon c ñuclel. 

19Tsa'ix a wʌq'ueyon pejtelel ili c ñuclel, cha'an ti' caj tsa' wen c'uxbiyon, cha'an 

che'ʌch a wom. 

20C Yum, ma'anic yambʌ lajal bʌ bajche' jatet. Ma'anic yambʌ Dios ti pañimil. 

Ma'anic ba' tsa cubi lojon yambʌ. 

21¿Am ba yambʌ tejclum ti pañimil che' bajche' a tejclum Israel? Tsa'ix a 

pʌyʌyob loq'uel ti Egipto cha'an ma' wʌc' ti tsictiyel a p'ʌtʌlel ti' tojlelob. Tsa'ix a 
jisayob jini año' bʌ ti Canaán che' bʌ tsa' chajpʌbeyob i tejclum a cha'año' bʌ. 

22Jatet tsa' wa'choco a tejclum Israel cha'an mi' yochel ti a tejclum ti pejtelel ora. 

Jatet c Yum tsa'ix ochiyet ti' Dios. 

23Jini cha'an wʌle c Yum, yom ma' ts'ʌctesan jini t'an tsa' bʌ a subeyon yic'ot c 

p'olbal cha'an mic cha'len lojon yumʌntel. La' ujtic che' bajche' tsa' wʌlʌ. 

24La' chʌn ñuq'uesʌntic a c'aba' ti pejtelel ora, cha'an mi' chʌn subob: “I Yum 

panchan jiñʌch i Dios israelob”, che'ob. Jini cha'an la' chʌn ajnic ti uts'at ti a wut 
jini calobilob yic'ot c p'olbalob. 

25Wʌle ti' xuc'tʌlel c pusic'al mic pejcañet ti oración, come jatet c Yum tsa' 

subeyon mi caj a wʌc' ti q'uejlel ti ñuc jini c p'olbal. 

26Jini cha'an c Yum, jatet Diosetʌch tsa' bʌ a subeyon ili t'an. 

27La' aq'uenticob i yutslel a t'an c p'olbalob ti pejtelel ora. Come che' ma' wʌc' i 

yutslel a t'an mi' yajñel c'ʌlʌl ti pejtetel ora. Che' tsi' cha'le oración David. 

1 Cronicas 18 

Tsa' mʌjli i cha'an guerra tac jini David 
(2 S. 8.1-14) 

1Che' ujtemix pejtelel iliyi, David tsi' jisa jini filisteojob. Tsa' ochiyob ti' wenta 

yic'ot jini tejclum Gat yic'ot i soldadojob. 

2Che' ja'el tsa' ochiyob ti' wenta David jini año' bʌ ti Moab. Pejtelel jini moabob 

tsa' caji i cha'leñob tojoñel ti' tojlel David. 

3Che' bʌ woli to i majlel ya' ti tojel Eufrates jini rey Hadadezer cha'an mi' ch'ʌm 

jini tejclum ya' ti' t'ejl jini ja' i c'aba' Eufrates, David tsi' chilbe i lum Hadadezer. 

4David tsi' ch'ʌmbe jump'ejl mil carreta, yic'ot wucp'ejl mil soldadojob c'ʌchʌlo' 

bʌ ti caballo, yic'ot junc'al mil soldadojob mach bʌ c'ʌchʌlobic. David tsi' yʌc'ʌ ti 
tsepol i chijil i ya' jini caballo tac woli bʌ i tujc'an majlel carreta. Cojach tsi' cʌyʌ 
lujunc'al caballo cha'an mi' c'ʌn. 

5Che' bʌ tsa' tiliyob jini siriajob ti Damasco cha'an mi' coltañob Hadadezer ti 

guerra, David tsi' tsʌnsa cha'tiquil i cha'c'al mil (22,000) soldadojob. 

6Tsi' wa'choco xcʌntayajob ti Damasco am bʌ ti Siria. Che' jini, tsa' ochiyob jini 

siriajob ti' wenta David. Tsa' caji i yʌq'ueñob i tojoñel. Come lac Yum tsi' wen 
colta David baqui jach tsa' ñumi. 

7David tsi' chilbeyob i mʌctijibob melbil bʌ ti oro woli bʌ i c'ʌñob i winicob 

Hadadezer. Tsi' c'ʌlʌ ch'ʌmʌ c'otel ti Jerusalén. 

8David tsi' ch'ʌmʌ tilel ja'el cabʌl bronce loq'uem bʌ ti Tibhat yic'ot ya' ti Cun, i 

tejclum tac jini Hadadezer. (Ti wi'il bʌ ora Salomón tsi' c'ʌñʌ ili bronce cha'an 
mi' mel i yajñib ja' yic'ot i yoyel Templo, yic'ot e'tijibʌl tac.) 

9Tsa' caji' yubin Toi i rey jini año' bʌ ti Hamat che' ch'ʌmbilob ti' wenta David jini 

soldadojob i cha'an Hadadezer. 

10Tsi' choco majlel i yalobil i c'aba' Adoram ba'an jini rey David cha'an mi' majlel 

i yʌq'uen cortesía yic'ot i yutslel i t'an. Tsi' chocbe majlel cabʌl i majtan tac melbil 
bʌ ti oro yic'ot ti plata yic'ot bronce. 

11Jini rey David tsi' yʌq'ue ti' wenta lac Yum pejtelel iliyi yic'ot jini oro tac yic'ot 

jini plata tac tsa' bʌ i taja ti Edom, yic'ot ti Moab yic'ot Amón, yic'ot i lumal 
filisteojob yic'ot i lumal Amalec. 

12Mach jinic jach, pero jini Abisai (i yalobil Sarvia) tsi' jisa waxʌclujump'ejl mil 

(18,000) edomob ya' ti joctʌl i c'aba' Ats'am. 

13Tsi' wa'choco xcʌntayajob ti pejtelel Edom. Jini idumeojob tsa' caji i yʌq'ueñob 

i tojoñel David, come lac Yum tsi' wen colta David baqui jach tsa' ñumi. 

X'e'telob i cha'an David 
(2 S. 8.15-18; 20.23-26) 

14David tsi' cha'le i yumʌntel ti pejtelel Israel. Toj tsa' caji i cha'len meloñel ti' 

tojlel winicob. 

15Jini Joab (i yalobil Sarvia) tsa' ochi ti' yum soldadojob. Josafat (i yalobil Ahilud) 

tsa' ochi ti sts'ijbujel. 

16Sadoc (i yalobil jini Ahitob), yic'ot Abimelec (i yalobil Abiatar) tsa' ochiyob ti 

motomaj. Savsa tsa' ochi ti x'e'tel i cha'an rey. 

17Benaía (i yalobil Joiada) i yumʌch jini cereteojob yic'ot jini peleteojob tsa' bʌ 

ochiyob ti xcʌntayajob i cha'an rey. I yalobilob rey David tsa' aq'uentiyob ñuc bʌ 
i ye'tel cha'an mi' coltañob i tat. 

1 Cronicas 19 

Tsa' jisʌntiyob jini amoñob yic'ot siriajob 
(2 S. 10.1-19) 

1Che' bʌ tsa' chʌmi Nahas i rey jini amoñob, tsa' caji i tajben i ye'tel i yalobil i 

c'aba' Hanún. 

2-3David tsi' yʌlʌ: Mi caj c pʌsben i yutslel c pusic'al Hanún, come wen c'uxatax 

tsa cubi lojon c bʌ yic'ot i tat, che'en. Che' jini David tsi' choco majlel x'e'telob i 
cha'an, cha'an mi' ñuq'uesʌbeñob i pusic'al i yalobil Nahas. Pero che' bʌ tsa' 
c'otiyob i winicob David (ti' lumal Amón ba'an jini Hanán), jini ñuco' bʌ i ye'tel i 
cha'an Hanún tsa' caji i subeñob: Mach a lon ñopben i t'an David. ¿C'ux ba mi' 
yubin a tat? Ma'anic tsi' choco tilel i winicob cha'an mi' ñuq'uesʌbeñet a pusic'al. 
Tsa' jach tiliyob che' bajche' xyojch'ob cha'an mi' tsajiñob jini pañimil wʌ' ba' 
chumulonla, che'ob. 

4Jini cha'an Hanún tsa' caji i tsepbeñob i tsucti' i winicob David. Tsi' t'ox 

tsepbeyob i pislel c'ʌlʌl jaxʌl ti' ya'. Che' jini tsi' cha' chocoyob sujtel. 

5Che' bʌ tsi' yubi David chuqui tsa' ujti, tsi' chocbeyob majlel xtajoñelob tsa' bʌ 

c'oti i tajob. Tsi' subeyob cʌytʌl ya' ti Jericó jinto mi' cha' colelob i tsucti', come 
quisintic tsi' yubiyob. 

6Che' bʌ tsi' ña'tayob jini amoñob yic'ot jini rey Hanún, wen mich' David cha'an 

chuqui tsi' tumbeyob i winicob, tsi' chocoyob majlel taq'uin ti Mesopotamia, 
yic'ot ti Siria, yic'ot ti Maaca, yic'ot ti Soba, bajc'ʌl plata am bʌ i tojol ti 25 millón 
peso cha'an mi' c'ajtiñob i coltʌntel ti guerra. Tsi' c'ajtiyob tilel soldadojob, yic'ot 
carreta tac, yic'ot c'ʌchʌlo' bʌ ti caballo. 

7Che' jini tsa' c'otiyob lajchʌmp'ejl i cha'c'al mil (32,000) carreta yic'ot pejtelel i 

soldadojob jini rey Maaca. Tsa' majliyob ti jijlel ya' ti joctʌl i c'aba' Medeba. Ya' 
tsa' much'leyob ja'el i soldadojob Hanún loq'uemo' bʌ ti tejclum tac. 

8Che' bʌ tsi' yubi David, tsi' choco majlel Joab yic'ot pejtelel jini ch'ejlo' bʌ 

soldadojob i cha'an. 

9Tsa' c'oti i tajob che' woli' tilelob i soldadojob amoñob ti' contra. Tsa' caji i 

techob jini guerra ya' ti' ti' tejclum i c'aba' Medeba. Jini reyob tsa' bʌ tili i coltañob 
Hanún ya' tsa' much'leyob ti jamil lʌc'ʌl ti Medeba. 

10Joab tsi' q'uele i contrajob ti' tojel i wut yic'ot ti' pat. Tsa' caji i t'ox i soldadojob. 

Tsi' choco majlel junmojt cha'an mi' cha'leñob guerra ti' contra jini siriajob. 

11Joab tsi' yʌq'ue ti' wenta Abisai i yeran lamital jini israelob. Tsi' subeyob cha'an 

mi' cha'leñob guerra yic'ot jini amoñob. 

12Tsi' yʌlʌ: Mi ñumen p'ʌtʌlob jini siriajob tic tojlel, la' coltañon, pero mi ñumen 

tsa' caji i mʌlob jini amoñob ti a tojlel, mi caj j coltañet. 

13Yom ch'ejlet. La' lac cha'len wersa cha'an mi laj coltan lac tejclum, jiñʌch i 

tejclum lac Yum. La' i mel lac Yum che' bajche' yom. Che' tsi' yʌlʌ Joab. 

14Che' jini Joab tsi' bej xʌñʌ majlel ba'an jini siriajob cha'an mi' jisañob ti guerra. 

Pero pejtelel jini siriajob tsi' chucuyob majlel i puts'el. 

15Jini amoñob che' bʌ tsi' q'ueleyob tsa'ix puts'iyob jini siriajob, tsa' majliyob ti 

puts'el ja'el ti jini jach bʌ tejclum. Che' jini tsa' cha' sujtiyob ti Jerusalén Joab 
yic'ot i yeran yic'ot pejtelel i soldadojob. 

16Jini siriajob che' bʌ tsi' q'ueleyob tsa'ix yajliyob ti' c'ʌb jini israelob, tsi' 

chocoyob ti pʌyol yaño' bʌ soldadojob año' bʌ ti junwejl colem ja' i c'aba' 
Eufrates ba' mi' pasel q'uin. Jini Sofac jiñʌch i yum i soldadojob Hadadezer. 

17-18Che' bʌ tsi' yubi David, tsi' choco ti wejts'el pejtelel israelob. Tsa' c'axiyob ti 

junwejl Jordán ja' jini israelob. Tsa' caji i cha'leñob guerra yic'ot jini siriajob. 
David tsi' cha' puts'tesayob majlel jini siriajob. Jini israelob tsi' tsʌnsayob 
wucp'ejl mil soldadojob c'ʌchʌlo' bʌ ti carreta, yic'ot cha'c'al mil winicob woli bʌ 
i xʌñob ti' yoc. Che' ja'el tsi' tsʌnsa Sofac i yum jini soldadojob. 

19Jini siriajob i winicob Hadadezer tsi' q'ueleyob wolix i jisʌntelob. Tsi' pejcayob 

David cha'an yomix mi' cʌyob jini guerra. Tsa' ochiyob ti' winic David. Jini cha'an 
jini siriajob ma'anix tsi' chʌn coltayob jini amoñob ti guerra. 

1 Cronicas 20 

David tsi' ch'ʌmʌ ti' wenta Rabá 
(2 S. 12.26-31) 

1Che' ti' tejchibal jabil, che' i tilel mi' cha' loq'uelob ti guerra jini reyob, Joab tsa' 

loq'ui yic'ot pejtelel i soldadojob. Tsa' c'oti i jisañob i tejclum tac amoñob. Tsi' 
joy mʌctayob Rabá. Pero David ya' jach tsa' cʌle ti Jerusalén. Joab tsi' chili 
pejtelel Rabá. 

2Che' jini David tsi' jʌm chilbe loq'uel i corona jini rey am bʌ ti Rabá. Melbil ti oro 

yic'ot letsem tac bʌ xajlel. An i yalel jini corona chʌnlujump'ejl i cha'c'al (34) kilo. 
Tsa' ajq'ui jini corona ti' jol David. Mach jinic jach pero tsi' loc'o cabʌl chubʌ'añʌl 
ya' ti tejclum. 

3Tsa' caji i yʌc'ob ti majtan e'tel pejtel jini winicob amoñob mach bʌ anic tsi' 

tsʌnsayob cha'an mi' p'elob te', yic'ot cha'an mi' cha'leñob c'ajbal, yic'ot cha'an 
mi' cha'leñob aq'uin. Che'ʌch tsi' mele David ti tojlel amoñob. Che' jini David 
tsa' sujti ti Jerusalén yic'ot pejtelel i soldadojob. 

I winicob David tsi' tsʌnsayob jini colem bʌ winicob 
(2 S. 21.18-22) 

4Ti wi'il tsa' tejchi guerra ti' tojlel israelob ya' ti Gezer ti' contra jini filisteojob. Jini 

Sibecai ch'oyol bʌ ti Husat tsi' tsʌnsa Sipai, juntiquil i yalobil colem bʌ winic. 
Che' jini, jini filisteojob tsa' ochiyob ti' wenta David. 

5Pero tsa' cha' tejchi guerra ti' tojlel jini filisteojob. Jini Elhanán (i yalobil Jair) tsi' 

tsʌnsa Lahmi i yeran Goliat jini colem bʌ winic. An i lanza ñuc bʌ i te'el che' 
bajche' mi' c'ʌñob ti jalbal. 

6-7Tsa' cha' tejchi guerra ya' ti Gat, ba'an juntiquil colem bʌ winic am bʌ wʌcts'ijt 

i yal i c'ʌb yic'ot wʌcts'ijt i yal i yoc. (I yalobilʌch colem bʌ winicob ja'el.) Jini 
winic tsa' caji i bʌc'tesan israelob. Jini tsa' tsʌnsʌnti cha'an Jonatán (i yalobil jini 
Simea) i yeran David. 

8Pejtelel jini colem bʌ winicob i yalobilobʌch jini chumulo' bʌ ti Gat. Tsa' laj 

tsʌnsʌntiyob cha'an David yic'ot i soldadojob. 

1 Cronicas 21 

David tsi' yotsayob ti censo pejtelel winicob x'ixicob 
(2 S. 24.1-25) 

1Ti jim bʌ ora jini xiba (Satanás) tsa' caji i contrajin Israel. Tsa' caji i xic'ben 

David cha'an mi' tsicob pejtelel israelob. 

2Che' jini David tsa' caji i suben Joab yic'ot jini ñuc taco' bʌ i ye'tel: Cucula c'ʌlʌl 

ti Beerseba yic'ot c'ʌlʌl ya' ti Dan cha'an mi la' chuc ti censo jini israelob. Che' 
ujtemix ti pejtelel, yom mi la' tilel la' subeñon, che'en David. 

3Joab tsi' yʌlʌ: La' i p'ojlesan lac Yum bajc'ʌl winicob. A cha'añʌch ti' pejtelel. 

¿Chucoch woli a ña'tan a mel jini? Jiñʌch mulil ti' tojlel israelob, che'en Joab. 

4Pero jini rey David tsi' wersa choco majlel Joab. Jini cha'an ti wersa tsa' caji i 

pam xʌn ñumel i lumal Israel. Tsa' cha' sujti ti Jerusalén cha'an mi' suben David 
jaytiquil winicob tsi' yotsa ti censo. 

5Tsa' tajleyob ti Israel jump'ejl millón yic'ot jo'c'al mil (1,100,000) winicob mu' bʌ 

i mejlel ti majlel ti guerra. Ti Judá añob jumbajc' yic'ot lujump'ejl i chʌnc'al mil 
(470,000) mu' bʌ i majlelob ti guerra. 

6Jini levíjob ma'anic tsa' ch'ʌjmiyob ti tsic yic'ot jini benjamiñob, come ch'ijiyem 

i pusic'al Joab cha'an i t'an jini rey. 

7Che' ja'el lac Yum mach uts'atic tsi' q'uele i tsicol winicob. Jini cha'an lac Yum 

tsi' yʌq'ueyob wocol jini israelob. 

8Pero David tsi' sube lac Yum: Joñon tsac taja c mul ti a tojlel che' bʌ tsac tsiqui 

winicob. A wocolic ñusʌbeñon c mul, come tsac mele chuqui jontol, che'en. 

9Lac Yum tsi' sube Gad, jini am bʌ i ña'tʌbal ti' tojlel David: 

10-11Yom ma' suben David: “Lac Yum tsi' yʌlʌ an uxchajp wocol woli bʌ i 

pʌsbeñet cha'an ma' yajcan junchajp. 

12Ña'tan baqui bʌ yom, mi uxp'ejl jab wi'ñal, o mi uxp'ejl uw mi la' tic'lʌntel ti' 

tojlel la' contrajob, o mi uxp'ejl q'uin jontol bʌ c'amʌjel che' mi caj i ñumel ti lum 
i yángel lac Yum”. Che' tsi' yʌlʌ lac Yum. Jini cha'an yom ma' ña'tan chuqui yom 
mic suben jini tsa' bʌ i chocoyon tilel, che'en Gad. 

13Che' jini David tsi' sube Gad: Wen wocol jax mic yajcan. Wen ch'ijiyem jax c 

pusic'al. Jini cha'an, la' i yʌq'ueñonla wocol lac Yum che' bajche' yom. La' i 
p'untañonla, come mach p'isbilic i c'uxbiya ti pejtelel pañimil, pero mach uts'atic 
mi lac yajlel ti' c'ʌb winicob, che'en. 

14Che' jini lac Yum tsi' choco tilel jontol bʌ c'amʌjel ti' tojlel israelob. Ti jim bʌ 

q'uin tsa' chʌmiyob lujump'ejl i chʌnc'al mil (70,000) winicob x'ixicob. 

15Lac Yum tsi' choco majlel i yángel cha'an mi' jisa Jerusalén, pero lac Yum tsi' 

cha' p'unta jini winicob. Tsi' cha' tiq'ui jini ángel: Cʌyʌx, mach a chʌn jisañob, 
che'en. Ti jimbʌ ora i yángel lac Yum ya'ix an ti' t'ejl i patio Ornán jini jebuseo 
ya' ba' mi' jats' i trigo. 

16Che' bʌ tsi' ts'ita' letsa i wut David ti panchan, tsi' q'uele ya' wa'al i yángel lac 

Yum ya' ti yojlil pañimil, bots'bil i cha'an i yespada ti' c'ʌb cha'an mi' jisan jini 
año' bʌ ti Jerusalén. David yic'ot jini xñox taco' bʌ ya' ti tejclum tsi' ñocchocoyob 
i bʌ. Tsi' lʌpʌyob coxtal. 

17Che' jini David tsa' caji' pejcan Dios: Tilem tic bajñel pusic'al tsac mele i tsicol 

winicob. C mulʌch. Jiñʌch ñuc bʌ c sajtemal. Pero ma'anic i mul ili winicob 
x'ixicob año' bʌ tic wenta. C Yum Dios, la' c toj joñon quic'ot c pi'ʌlob, pero 
p'untan a tejclumob ame laj jilicob ti ili wocol, che'en David. 

18Jini cha'an i yángel lac Yum tsi' sube Gad cha'an mi' majlel i tsictesʌben 

David, yomʌch mi' chajpʌben lac Yum jump'ejl pulʌntib ya' ti' patio Ornán jini 
jebuseo. 

19-20Jini cha'an David tsa' majli i q'uel Ornán ba' woli' jats' trigo. Che' bʌ tsi' 

sutq'ui i bʌ Ornán, tsi' q'uele jini ángel. Ti ora tsa' puts'iyob jini chʌntiquil i 
yalobilob ya' bʌ tem añob yic'ot ti jats' trigo. 

21Tsi' cʌyʌ i ye'tel Ornán che' bʌ tsi' q'uele ya' woli' tilel jini rey. Tsa' majli i 

ñocchocon i bʌ ba'an David. 

22Che' jini David tsi' sube: Chombeñon ili a patio cha'an mic wa'chocoben i 

pulʌntib i majtan lac Yum cha'an mi' tijq'uelob ti chʌmel jini winicob ti ili tejclum. 
Yom ma' subeñon bajche' i tojol, che'en David. 

23Ornán tsi' sube: Che jach ma' ch'ʌm. Yom ma' mel che' bajche' tsa' ña'ta. 

Muq'uix cʌc' ja'el jini wacax cha'an mi' pulbentel lac Yum ti' majtan, yic'ot si', 
yic'ot trigo cha'an majtañʌl. Joñon mi cʌc' ti pejtelel, che'en Ornán. 

24David tsi' jac'be: Mach comic tic majtan. Muc'ʌch c tojbeñet che' bajche' 

c'amel a wom, come mi caj cʌq'uen lac Yum ti' majtan. Ma'anic mi caj c pulben 
tsʌnsʌbil bʌ i majtan lac Yum che' ma'anic tsac wis tojo, che'en. 

25Che' jini David tsi' yʌq'ue Ornán lujump'ejl i yuxc'al mil (50,000) peso oro i tojol 

jini lum yic'ot jini wacax. 

26Che' jini David tsa' caji i wa'chocoben i pulʌntib i majtan lac Yum. Tsa' caji i 

pulben tsʌnsʌbil bʌ i majtan lac Yum yic'ot yambʌ majtañʌl cha'an i tijicñʌyel i 
pusic'al. Tsa' caji i pejcan lac Yum ti oración. Lac Yum tsi' choco tilel c'ajc ti 
panchan cha'an mi' pul jini majtañʌl. 

27Che' jini lac Yum tsi' tiq'ui jini Angel woli bʌ ti jisaya. Ti ora jach tsi' cha' otsa' 

i yespada ti' yotot. 

Ya' ba' tsi' meleyob Templo 

28Che' bʌ tsi' q'uele David bajche' lac Yum tsi' jac'be i yoración, David tsi' cha' 

aq'ue tsʌnsʌbil bʌ i majtan. 

29Ya' an ti bujtʌl i c'aba' Gabaón jini pisil bʌ i yotot lac Yum yic'ot jini pulʌntib 

tsa' bʌ i mele Moisés ya' ti tiquiñal pañimil. 

30Pero David ma'anix tsa' mejli ti majlel i pejcan Dios ya'i, come tsa' wen ochi i 

bʌq'uen cha'an jini Angel tsa' bʌ i jisa cabʌl winicob. 

1 Cronicas 22 

1Che' jini David tsi' yʌlʌ: Uts'at mi' yajñel i Templo Dios ilayi, ba' mi' pulob 

majtañʌl jini israelob, che'en. 

I chajpʌntel Templo 

2Jini cha'an David tsi' yʌc'ʌ mandar cha'an mi' wejts'elob tilel pejtelel jini ñajt bʌ 

ch'oyolob mach bʌ israelobic, ya' bʌ chumulob ti Israel. Tsi' yʌc'ʌ mandar cha'an 
mi' chajpañob xajlel tac cha'an mi' mejlel i Templo Dios. 

3Che' ja'el David tsi' chajpa cabʌl lawux cha'an i puertajlel tac jini otot, yic'ot 

cha'an mi' tʌc'ob jini te' tac. Tsi' chajpa cabʌl bronce mach bʌ anix i p'isol i yalel. 

4Jini año' bʌ ti Tiro yic'ot ti Sidón tsi' ch'ʌmbeyob tilel cabʌl ch'ujte'. 

5David tsi' yʌlʌ: Ch'iton to jini calobil Salomón. Maxto anic i ña'tʌbal. Jini i yotot 

Dios mu' bʌ caj ti mejlel, yom wen i t'ojol yic'ot wen ñuc cha'an mi' q'uejlel ti ñuc 
ti pejtelel pañimil. Jini cha'an joñon mi caj j q'uel chuqui tac yom, che'en. Jini 
cha'an David tsi' wʌn chajpa ti pejtelel che' cuxul to. 

6David tsi' pʌyʌ tilel Salomón. Tsi' sube cha'an mi' wa'chocoben i yotot lac Yum 

i Dios israelob. 

7David tsi' sube Salomón: Calobil, tsac lon ña'ta c wa'chocoben i yotot lac Yum 

Dios. 

8Tsa' tili i t'an lac Yum ba' añon cha'an mach joñonic mi caj c mel. Tsi' yʌlʌ: 

“Cabʌl tsa' cha'le tsʌnsa baqui jach tsa' majliyet ti guerra. Jini cha'an mach 
mejlic a wa'chocobeñon cotot, come tsaj q'uele wen cabʌl tsa' cha'le tsʌnsa. 

9Awilan mi caj i yilan pañimil juntiquil a walobil. Ñʌch'ʌl mi caj i yajñel, come 

joñon mi caj c ñʌch'chocobeñob i contrajob ti' tojlel. Jini cha'an mi caj i 
yotsʌbentel i c'aba' ti Salomón (an i ñʌch'tʌlel i pusic'al). Che' ti' yorajlel i 
yumʌntel mi caj cʌc'ob ti ajñel ti ñʌch'ʌl pejtelel jini israelob. Mi caj cʌq'ueñob i 
c'aj i yo. 

10Salomón mi caj i wa'chocobeñon cotot. Mi' caj ti ochel ti calobil. Mi caj i tatiñon. 

Mi caj cʌq'uen i ye'tel i yalobilob yic'ot i p'olbalob ti' tojlel israelob c'ʌlʌl ti pejtelel 
ora”, che'en. 

11Jini cha'an wʌle calobil, la' i wen coltañet lac Yum cha'an ma' ch'ejl'esan a bʌ 

cha'an ma' wa'chocoben i Templo lac Yum che' bajche' tsi' subeyon. 

12La' i wen aq'ueñet lac Yum i tojel yic'ot i ña'tʌbal, yic'ot a yumʌntel cha'an ma' 

jac'ben pejtelel i t'an yic'ot i mandar. 

13Che' jini mi caj a wen coltʌntel, mi tsa' jac'be pejtelel i t'an yic'ot i subal lac 

Yum tsa' bʌ i wʌn subeyob israelob ti' tojlel Moisés. Ch'ejl'esan a bʌ, yom 
p'ʌtʌlet. Mach yomic ma' cha'len bʌq'uen. Mach yomic mi' c'uñ'an a pusic'al. 

14Joñon tsa'ix c cha'le wersa cha'an mic tempan jo'c'al mil talento oro cha'an 

ma' melben i yotot lac Yum, yic'ot jump'ejl millón talento jini plata, yic'ot bronce, 

yic'ot tsucu taq'uin mach bʌ anic i p'isol i yalel, come c'ax cabʌl. Mach jinic jach 
pero tsac tempa ja'el jini xajlel yic'ot te' tac. Jini cha'an mux caj a wa'chocon 
jatet. 

15Come cabʌlix a winicob mu' bʌ mejlel i tsepob te', yic'ot albañilob, yic'ot 

carpinterojob, yic'ot yambʌ winicob chajpʌbilo' bʌ cha'an jujunchajp e'tel. 

16Wen yujilob e'tel ti oro, yic'ot ti plata, yic'ot ti bronce yic'ot ti tsucu taq'uin. Jini 

cha'an tejchen ti ora cha'an ma' tech jini e'tel. Lac Yum la' i wen coltañet, che'en. 

17David tsi' sube jini ñuc taco' bʌ i ye'tel ti' tojlel israelob cha'an mi' coltañob 

Salomón. 

18An la' wic'ot lac Yum Dios tsa' bʌ i yʌc'ʌyetla ti ajñel ti ñʌch'ʌl ti' tojlel la' 

contrajob, che'en. Come jini tsi' yʌq'ueyon tic wenta pejtelel jini winicob 
chumulo' bʌ ti yan tac bʌ tejclum. Pejtelel jini tejclum tac tsa'ix ochi ti' wenta lac 
Yum yic'ot ti' wenta i winicob. 

19Jini cha'an wʌle ti jump'ejl jach la' pusic'al yom mi la' sʌclan lac Yum Dios. 

Ch'ojyenla cha'an mi la' wa'chocoben jini ch'ujul bʌ i yotot lac Yum Dios, cha'an 
ya'i mi la' ch'ʌmben majlel jini Arca ba' lotol i trato lac Yum, yic'ot pejtelel jini 
ch'ujul bʌ uch'ibʌl tac i cha'an bʌ Dios. Ti pejtelel mi caj i ch'ʌjmel ochel ti' 
Templo lac Yum Dios, che'en David. 

1 Cronicas 23 

Tsa' aq'uentiyob i ye'tel jini levíjob 

1Che' cabʌlix i jabilel jini David, tsi' wa'choco ti rey ti Israel i yalobil i c'aba' 

Salomón. 

2Tsi' tempa pejtelel jini ñuc taco' bʌ i ye'tel ti Israel, yic'ot jini motomajob yic'ot 

jini levíjob. 

3Tsa' cajiyob ti tsijquel jini levíjob añobix bʌ lujump'ejl i cha'c'al jab yic'ot 

ñumeñobix bʌ ti lujump'ejl i cha'c'al jab. Ti pejtelel añob waxʌclujuntiquil i 
cha'c'al mil (38,000). 

4-5Ti' tojlelob mi caj i loq'uelob chʌntiquil i cha'c'al mil (24,000) cha'an mi' q'uelob 

jini e'tel tac ti' melol jini Templo. Wʌcp'ejl mil mi caj i yochelob ti yumʌl yic'ot ti 
juezob. Che' ja'el mi caj i yochelob chʌmp'ejl mil ti xcʌntayajob, yic'ot chʌmp'ejl 
mil mu' bʌ i ñuq'uesañob lac Yum ti música. 

6David tsi' t'oxoyob ti uxmojt che' bajche' i yalobilob Leví. Jiñobʌch Gersón yic'ot 

Coat yic'ot Merari. 

7Yambʌ cha'mojt tsa' otsʌbentiyob i c'aba' Laadán yic'ot Simei (i p'olbalob 

Gersón). 



725 

 

Chol de Tumbalá Bible 
© Bible Society of Mexico. 

  
 

 

8-9Tsa' cha' t'oxleyob ti yambʌ wʌcmojt, uxmojt ti' wenta i yalobilob Laadán. 

Jiñobʌch Jehiel, Zetam yic'ot Joel. Yambʌ uxmojt ti' wenta i yalobilob Simei: 
jiñobʌch Selomit, Haziel, Harán. Jiñobʌch i yumob otot tac. 

10-11Tsa' cha' t'oxleyob levíjob ti' wenta i yalobilob Simei. Jiñobʌch Jahat, Zina, 

Jeús yic'ot Bería. Pero ma'añobic cabʌl i yalobil Jeús yic'ot Bería. Jini cha'an 
tsa' tsijquiyob che' bajche' junmojt. 

12Tsa' t'oxle i p'olbal Coat ti chʌnmojt ti' wenta i yalobilob. Jiñobʌch Amram, 

Izhar, Hebrón, Uziel. 

13Amram jiñʌch i tat Aarón yic'ot Moisés. Jini Aarón temel yic'ot i yalobilob tsa' 

wa'chocontiyob ti ch'ujul bʌ i ye'tel cha'an mi' yʌq'ueñob i majtan tac lac Yum, 
cha'an mi' melob i ye'tel, yic'ot cha'an mi' subeñob wocolix i yʌlʌ lac Yum c'ʌlʌl 
ti pejtelel ora. 

14-15Tsa' tem ch'ʌjmiyob ti tsic i yalobilob Moisés, i winic lac Yum yic'ot jini 

levíjob. Jini i yalobilob Moisés jiñobʌch Gersón yic'ot Eliezer. 

16I yalobil jini Gersón jiñʌch Sebuel am bʌ i ye'tel. 

17I yalobil Eliezer, jiñʌch Rehabías jini yumʌl. Ma'anic yambʌ i yalobil Eliezer, 

pero wen cabʌlob i yalobilob Rehabías. 

18I yalobil Izhar jiñʌch Selomit jini yumʌl. 

19I yalobil Hebrón jiñʌch Jerías jini yumʌl, i cha'ticlel jiñʌch Amarías, i yuxticlel 

jiñʌch Jahaziel, i chʌnticlel jiñʌch Jecamán. 

20I yalobilob Uziel jiñʌch Micaía jini yumʌl, i cha'ticlel jiñʌch Isías. 

21I yalobilob Merari jiñobʌch Mahli yic'ot Musi. I yalobilob Mahli jiñobʌch Eleazar 

yic'ot Cis. 

22Eleazar tsa' chʌmi che' ma'anic ch'iton bʌ i yalobil, cojach xch'ocob. Cis tsi' 

siji i yalolobilob yic'otob i yumijelob. 

23I yalobilob Musi jiñobʌch Mahli, yic'ot Edar yic'ot Jeremot. 

24Pejtelel iliyi jiñobʌch i p'olbalob Leví. Tsa' ochiyob ti censo che' bajche' 

jaytiquilob i p'olbal i ñojte'elob jini año' bʌ ti jujunc'al i jabilel yic'ot ñumenobix bʌ 
i jabilel. Jiñobʌch jini tsa' bʌ cajiyob ti e'tel ya' ti Templo. 

25Come David tsi' yʌlʌ: Lac Yum i Dios israelob tsa'ix i yʌc'ʌyonla ti ajñel ti 

ñʌch'ʌl. Mi caj i chumtʌl ti Jerusalén c'ʌlʌl ti pejtelel ora. 

26Che' jini mach wersajix mi' chʌn ch'ʌmob majlel jini pisil bʌ otot jini levíjob, 

yic'ot jini uch'ijibʌl tac am bʌ ti' wenta. Che' tsi' yʌlʌ David. 

27Che' bʌ tsi' tsiquiyob i p'olbalob Leví, jiñʌch junchajp jini cojix bʌ i melbal David 

che' cuxul to. 

28An ti' wenta levíjob i p'olbalo' bʌ Aarón cha'an mi' coltañob jini motomajob ya' 

ti Templo che' mi' tsʌnsʌbeñob i majtan tac Dios. An ti' wenta ja'el cha'an mi' 
cʌntañob Templo, cha'an mi' sʌq'uesañob chuqui yom sʌq'uesʌntel. 

29Tsi' chajpayob waj ja'el mu' bʌ i pʌsbentel Dios, yic'ot i ñich harina cha'an 

majtañʌl, yic'ot jini waj mach bʌ paj'esʌbilic, yic'ot ch'ilbil tac bʌ, yic'ot jini 
woch'esʌbil tac bʌ. Che' ja'el tsi' chajpayob jini p'isoñib tac. 

30Ti jujump'ejl sʌc'ajel yic'ot ti ic'ajel tsa' ochiyob ti' tojlel lac Yum cha'an mi' 

c'ʌyibeñob wocolix i yʌlʌ. 

31Tsi' coltayob motomajob ja'el ti jujunyajl che' bʌ tsi' pulbeyob lac Yum jini 

tsʌnsʌbil bʌ alʌc'ʌl tac. Tsi' coltayob che' ti yorajlel c'aj o yic'ot che' ti tsijib uw, 
yic'ot ti ñuc tac bʌ q'uinijel. Ti pejtelel ora ts'ʌcʌl tsa' c'otiyob jini levíjob che' 
bajche' yom cha'an ili e'tel ti' tojel lac Yum. 

32Tsi' cʌntayob jini Tabernáculo yic'ot jini Templo. Tsi' chʌn coltayob jini 

motomajob ti pejtelel i ye'tel ti' yotot lac Yum. 

1 Cronicas 24 

1Jini motomajob (jini i p'olbalob Aarón) tsa' t'oxleyob ti cha'mojt. Tsa' 

aq'uentiyob i c'aba' i yalobilob, Eleazar yic'ot Itamar. 

2Jini Nadab yic'ot Abiú i yalobilob Aarón ja'el pero tsa' chʌmiyob ti' tojlel i tat. 

Ma'añobic i yalobilob. Cojach Eleazar yic'ot Itamar tsa' caji i cha'leñob i 
motomajiyel. 

3David tsi' laja i t'an yic'ot Sadoc i p'olbal bʌ Eleazar, yic'ot Ahimelec i p'olbal bʌ 

Itamar. Che' jini tsi' t'oxo i p'olbalob Aarón cha'an mi' q'uexob i bʌ ti' ye'tel Dios. 

4Ti' tojlel i p'olbalob Eleazar ñumen cabʌl jini ñuctaco' bʌ i ye'tel che' bajche' i 

p'olbalob jini Itamar. Jini cha'an tsi' t'oxo ti wʌclujunmojt i p'olbalob Eleazar. Tsi' 
t'oxo ti waxʌcmojt i p'olbalob Itamar. 

5Tsi' cha'leyob yajcaya ti alas cha'an mi' tajob i ye'tel ti jujunmojt, come añob 

ñuc taco' bʌ i ye'tel cha'an Dios ti' tojlel i p'olbalob Eleazar, yic'ot ti' tojlel i 
p'olbalob Itamar. 

6Jini Semaías i yalobil bʌ leví i c'aba' Natanael, tsa' aq'uenti i ye'tel ti sts'ijbaya. 

Tsa' caji i chucbeñob ti jun i c'aba' jini winicob ti' tojlel jini rey yic'ot ti' tojlel jini 
ñuc taco' bʌ i ye'tel: jini motomaj Sadoc, Ahimelec i yalobil Abiatar, i yumob jini 
motomajob yic'ot jini levíjob. Cha'mojt loq'uemo' bʌ ti Eleazar yic'ot junmojt ti 
Itamar tsa' wa'chocontiyob ti' ye'tel. 

7-18Tsi' cha'leyob yajcaya ti alas cha'an mi' yʌq'uentelob i ye'tel ti jujunmojt. I 

yum jini junmojt jiñʌch Joiarib, i yum jini i cha'mojtlel jiñʌch Jedaías, i yum jini i 
yuxmojtlel jiñʌch Harim, i yum jini i chʌnmojtlel jiñʌch Seorim, i yum jini i 
jo'mojtlel jiñʌch Malquías, i yum jini i wʌcmojtlel jiñʌch Mijamín, i yum jini i 
wucmojtlel jiñʌch Cos, i yum jini waxʌcmojtlel jiñʌch Abías, i yum jini i 

bolonmojtlel jiñʌch Jesúa, i yum jini i lujunmojtlel jiñʌch Secanías, i yum jini i 
junlujunmojtlel jiñʌch Eliasib, i yum jini i lajchʌnmojtlel jiñʌch Jaquim, i yum jini 
i yuxlujunmojtlel jiñʌch Hupa, i yum jini i chʌnlujunmojtlel jiñʌch Jesebeab, i yum 
jini i jo'lujunmojtlel jiñʌch Bilga, i yum jini i wʌclujunmojtlel jiñʌch Imer, i yum jini 
i wuclujunmojtlel jiñʌch Hezir, i yum jini i waxʌclujunmojtlel jiñʌch Afses, i yum 
jini i bolonlujunmojtlel jiñʌch Petaías, i yum jini i junc'alel ti mojt jiñʌch Hezequiel, 
i yum jini i jump'ejlel i cha'c'al ti mojt jiñʌch Jaquín, i yum jini i cha'p'ejlel i cha'c'al 
ti mojt jiñʌch Gamul, i yum jini i yuxp'ejlel i cha'c'al ti mojt jiñʌch Delaía, i yum 
jini i chʌmp'ejlel i cha'c'al ti mojt jiñʌch Maazías. 

19Ti jujunmojt tsi' meleyob i ye'tel ti Templo che' bajche' tsa' aq'uenti i ye'tel 

cha'an lac Yum i Dios Israel ti' tojlel i ñojte'el i c'aba' Aarón. 

20I p'olbal Leví jiñobʌch iliyi: Amram; i p'olbal Amram jiñʌch Subael. I yalobil 

Subael jiñʌch Jehedías. 

21Rehabías yic'ot i pi'ʌlob. Jini ascuñʌl bʌ i yalobil Rehabías jiñʌch Isías. 

22Izhar yic'ot i pi'ʌlob, Selomot, yic'ot i p'olbal i c'aba' Jahat. 

23Jini ch'iton bʌ i yalobilob Hebrón jiñobʌch iliyi: Jerías jini ascuñʌl bʌ i yalobil, 

Amarías jini i cha'ticlel bʌ i yalobil, Jahaziel jini i yuxticlel bʌ i yalobil, Jecamán 
jini i chʌnticlel i yalobil. 

24-25I yum i pi'ʌlob Uziel jiñʌch i yalobil Uziel i c'aba' Micaía. Yambʌ yumʌlob 

jiñobʌch Samir yic'ot Isías i butsob Uziel, yic'ot i yalobil Isías i c'aba' Zacarías. 

26-27I yumob i pi'ʌlob Merari jiñobʌch i yalobilob i c'aba' Mahli yic'ot Musi. Beno 

i yalobil bʌ Jaazías jiñʌch i yum i pi'ʌlob Jaazías, yic'ot Soham, Zacur, Ibri. 

28-29I p'olbal Mahli jiñʌch Eleazar yic'ot Cis. Ma'anic ch'iton bʌ i yalobilob 

Eleazar. An i yalobil Cis i c'aba' Jerameel. 

30Jini ch'iton bʌ i yalobilob Musi jiñobʌch iliyi: Mahli, Edar, Jerimot. Jiñobʌch i 

p'olbalob Leví ti mojt ti mojt. 

31Che' bajche' tsi' cha'leyob yajcaya ti alas i p'olbal Aarón, che' ja'el tsi' meleyob 

i p'olbal Leví cha'an mi' yʌq'uentelob i ye'tel, mi wen ñuc bʌ mi ch'och'oc bʌ. Tsi' 
cha'leyob yajcaya ti' tojlel jini rey David, yic'ot ti' tojlel Sadoc, yic'ot Ahimelec, 
yic'ot jini ñuc taco' bʌ i ye'tel ti' tojlel motomajob yic'ot levíjob. 

1 Cronicas 25 

Jini xc'ayob yic'ot jini mu' bʌ i ñijcañob música tac 

1David yic'ot jini año' bʌ i ye'tel ti Tabernáculo tsi' wa'chocoyob winicob cha'an 

mi' cha'leñob subt'an che' woli ti ñijcʌntel jini arpa, yic'ot címbalo tac yic'ot 
salterio. I cha'añob Asaf, yic'ot Hemán, yic'ot Jedutún ili winicob. Jiñobʌch i 
c'aba' tac yic'ot i ye'tel: 

2Asaf jini x'alt'an ti' tojlel rey, yic'ot i yalobilob: Zacur, José, Netanías, Asarela. 

3Jedutún tsi' teche i yʌq'uen wocolix i yʌlʌ lac Yum che' woli ti ñijcʌntel jini arpa. 

Jini ch'iton bʌ i yalobilob jiñobʌch iliyi: Gedalías, Zeri, Jesaías, Hasabías, 
Matatías, Simei. 

4-5Hemán jiñʌch i motomaj rey. I yalobilob Hemán año' bʌ ti' wenta jiñobʌch iliyi: 

Buquías, Matanías, Uziel, Sebuel, Jeremot, Hananías, Hanani, Eliata, Gidalti, 
Romantiezer, Josbecasa, Maloti, Hotir, Mahaziot. (Dios tsi' yʌq'ue 
chʌnlujuntiquil (14) ch'iton bʌ i yalobilob yic'ot uxtiquil xch'oc bʌ i yalobilob.) 

6-7Tsi' ñijcayob címbalo, yic'ot salterio, yic'ot arpa tac. Jini Asaf tsi' teche música 

che' woli' ñijcañob música tac ti Tabernáculo. Asaf, yic'ot Jedutún, yic'ot Hemán 
temel tsa' ajniyob ti' wenta jini rey David. Ili uxtiquil yic'ot i pi'ʌlob wen yujilob 
c'ay ti' tojlel lac Yum. Añob chʌnlujunc'al yic'ot waxʌcp'ejl (288) ti pejtelel. Laj 
yujilob música. 

8Tsi' cha'leyob yajcaya ti alas cha'an mi' wa'chocoñob jini xc'ayob che' ti' 

yorajlel, mi ñuc bʌ mi ch'o'ch'oc bʌ winic, mi anix i jabilel, mi maxto anic i jabilel. 

9-31Ti ñaxan tsi' yajcayob José loq'uem bʌ ti' pi'ʌlob Asaf. Ti cha'yajlel tsi' 

yajcayob Gedalías yic'ot lajchʌntiquil i yalobilob yic'ot i yerañob. Ti' yuxyajlel, 
Zacur yic'ot lajchʌntiquil i yalobilob yic'ot i yerañob. Ti' chʌnyajlel, Izri yic'ot 
lajchʌntiquil i yalobilob yic'ot i yerañob. Ti' jo'yajlel, Netanías yic'ot lajchʌntiquil 
i yalobilob yic'ot i yerañob. Ti' wʌcyajlel, Buquías yic'ot lajchʌntiquil i yalobilob 
yic'ot i yerañob. Ti' wucyajlel, Jesarela yic'ot lajchʌntiquil i yalobilob yic'ot i 
yerañob. Ti' waxʌcyajlel, Jesahías yic'ot lajchʌntiquil i yalobilob yic'ot i yerañob. 
Ti' bolonyajlel, Matanías yic'ot lajchʌntiquil i yalobilob yic'ot i yerañob. Ti' 
lujunyajlel, Simei yic'ot lajchʌntiquil i yalobilob yic'ot i yerañob. Ti' junlujunyajlel, 
Azareel yic'ot lajchʌntiquil i yalobilob yic'ot i yerañob. Ti' lajchʌnyajlel, Hasabías 
yic'ot lajchʌntiquil i yalobilob yic'ot i yerañob. Ti' yuxlujunyajlel, Subael yic'ot 
lajchʌntiquil i yalobilob yic'ot i yerañob. Ti' chʌnlujunyajlel, Matatías yic'ot 
lajchʌntiquil i yalobilob yic'ot i yerañob. Ti' jo'lujunyajlel, Jeremot yic'ot 
lajchʌntiquil i yalobilob yic'ot i yerañob. Ti' wʌclujunyajlel, Hananías yic'ot 
lajchʌntiquil i yalobilob yic'ot i yerañob. Ti' wuclujunyajlel, Josbecasa yic'ot 
lajchʌntiquil i yalobilob yic'ot i yerañob. Ti' waxʌclujunyajlel, Hanani yic'ot 
lajchʌntiquil i yalobilob yic'ot i yerañob. Ti' bolonlujunyajlel, Maloti yic'ot 
lajchʌntiquil i yalobilob yic'ot i yerañob. Ti' junc'alel bʌ tsi' yajcayob Eliata yic'ot 
lajchʌntiquil i yalobilob yic'ot i yerañob. Ti' jump'ejlel i cha'c'al, Hotir yic'ot 
lajchʌntiquil i yalobilob yic'ot i yerañob. Ti' cha'p'ejlel i cha'c'al, Gidalti yic'ot 
lajchʌntiquil i yalobilob yic'ot i yerañob. Ti' yuxp'ejlel i cha'c'al, Mahaziot yic'ot 
lajchʌntiquil i yalobilob yic'ot i yerañob. Ti' chʌmp'ejlel i cha'c'al, Romantiezer 
yic'ot lajchʌntiquil i yalobilob yic'ot i yerañob. 

1 Cronicas 26 

Xcʌntayajob yic'ot año' bʌ i ye'tel 

1Tsi' wa'chocoyob jini mu' bʌ i cʌntañob Templo, loq'uemo' bʌ ti' pi'ʌlob Asaf ti' 

p'olbalob Coré. I yum xcʌntayajob jiñʌch Meselemías, i yalobil bʌ Coré. 

2-3Jiñobʌch i yalobilob: Zacarías jini ascuñʌl bʌ, Jediael jini i cha'ticlel bʌ, 

Zebadías jini i yuxticlel bʌ, Jatniel jini i chʌnticlel bʌ, Elam jini i jo'ticlel bʌ, 
Johanán jini i wʌcticlel bʌ, Elioenai jini i wucticlel bʌ. 

4-5Tsa' wa'chocontiyob i yalobilob Obed Edom ja'el cha'an xcʌntayajob ti 

Templo. Jiñobʌch iliyi: Semaías jini ascuñʌl bʌ, Jozabad jini i cha'ticlel bʌ, Joa 
jini i yuxticlel bʌ, Sacar jini i chʌnticlel bʌ, Natanael jini i jo'ticlel bʌ, Amiel jini i 
wʌcticlel bʌ, Isacar jini i wucticlel bʌ, Peultai jini i waxʌcticlel bʌ. Dios tsi' yʌq'ue 
cabʌl i yutslel i pusic'al yic'ot pejtelel jini ch'iton bʌ i yalobilob. 

6-7Wen ñucob i yalobilob Semaías ti pejtelel. Añob i ye'tel ti' tojlel i pi'ʌlob. 

Jiñobʌch iliyi: Otni, Rafael, Obed, Elzabad. Wen ch'ejlob i yerañob ja'el, Eliú 
yic'ot Samaquías. 

8Ti pejtelel i p'olbalob Obed Edom añob cha'p'ejl i chʌnc'al (62), wen ch'ejlo' bʌ 

winicob. 

9Ch'ejlob ja'el i yalobilob Meselemías. Añob waxʌclujuntiquil (18). 

10Hosa i p'olbal bʌ Merari tsi' wa'choco Simri cha'an mi' yajñel ti yumʌl ti' tojlel i 

yalobilob, anquese mach ascuñʌlic. 

11Jini yaño' bʌ i yalobilob jiñobʌch iliyi: Hilcías jini i cha'ticlel bʌ, Tebalías jini i 

yuxticlel bʌ, Zacarías jini i chʌnticlel bʌ. Añob uxlujuntiquil (13) ch'iton bʌ i 
yalobilob yic'ot i yerañob jini Hosa. 

12Tsa' otsʌbenti i c'aba' tac jini xcʌntayajob cha'an Templo ti mojt ti mojt che' 

bajche' an i c'aba' i yumob. An ti' wenta cha'an mi' cha'leñob e'tel ti Templo che' 
bajche' yaño' bʌ levíjob. 

13Che' jini tsi' cha'leyob yajcaya ti alas cha'an mi' wa'chocoñob mu' bʌ caj i 

cʌntañob i ti' tac Templo, mi ñuc bʌ mi ch'o'ch'oc bʌ. 

14Jini tsa' bʌ caji i cʌntañob i ti' Templo am bʌ ti' tojel i pasibal q'uin jiñʌch 

Selemías yic'ot i pi'ʌlob. Tsi' yajcayob ja'el Zacarías cha'an mi' cʌntan i ti' otot 
am bʌ ti norte. Wen an i ña'tʌbal Zacarías. 

15Ti' tojel jini sur tsa' cʌle ti' wenta jini Obed Edom. An ti' wenta i yalobilob cha'an 

mi' q'uelob chuqui tac yom ya' ti' yotot Dios. 

16Ti' tojel i bʌjlibal q'uin tsa' cʌle ti' wenta jini Supim yic'ot jini Hosa, yic'ot ti ti' i 

c'aba' Salequet, ya' ti' chañelal jini bij. 

17Ti jujump'ejl q'uin tsa' wa'chocontiyob wʌctiquil levíjob cha'an mi' q'uelob i ti' 

Templo ba' mi' pasel q'uin, yic'ot chʌntiquil ti norte, yic'ot chʌntiquil ti sur. Tsa' 
ajniyob cha'tiquil ti otot ba' lotol tac chuqui mi' c'ʌjñel. 

18Ya' ti' ti' Templo am bʌ ti' bʌjlibal q'uin tsa' ajniyob chʌntiquil ti jujump'ejl q'uin. 

Tsa' ajniyob chʌntiquil ti bij am bʌ ti' chañelal, yic'ot cha'tiquil lʌc'ʌl bʌ ti Templo. 

19Ti' pejtelel ili xcʌntayajob loq'uemob ti' p'olbal Coré yic'ot Merari. 

20-22Yaño' bʌ levíjob año' bʌ ti' wenta Ahías tsa' aq'uentiyob ti' wenta cha'an mi 

yotsañob ti Templo jini majtañʌl tac tsa' bʌ i yʌq'ueyob lac Yum jini winicob 
x'ixicob. Jini levíjob jiñobʌch Zetam yic'ot Joel, i yalobilo' bʌ Jehieli loq'uemo' bʌ 
ti' p'olbal Laadán i yalobil bʌ Gersón. 

23-24Jini Sebuel i yalobil Gersón i buts bʌ Moisés, jiñʌch ñuc bʌ xcʌnta taq'uin. 

Tsi' q'uele pejtelel jini x'e'telob año' bʌ ti' wenta Amram, Izhar, Hebrón, Uziel. 

25I p'olbalob Eliezer ti jujunlajm jiñobʌch Rehabías, Jesaías, Joram, Zicri, 

Selomit. 

26Jini Selomit temel yic'ot i pi'ʌlob tsa' wa'chocontiyob cha'an mi' q'uelob jini 

majtañʌl tsa' bʌ aq'uenti lac Yum cha'an jini rey David, yic'ot año' bʌ i ye'tel ti 
Israel, yic'ot i yumob soldadojob. 

27Come ili winicob tsi' yʌc'ʌyob jini chubʌ'añʌl tsa' bʌ i chiliyob ti guerra cha'an 

mi' c'ʌjñel ti Templo jini chubʌ'añʌl tsa' bʌ i chiliyob ti guerra. 

28Tsa' cʌle ti' wenta Selomit temel yic'ot i pi'ʌlob pejtelel jini yan tac bʌ 

chubʌ'añʌl tsa' bʌ aq'uenti lac Yum cha'an jini x'alt'an Samuel, yic'ot jini Saúl i 
yalobil Cis, yic'ot Abner i yalobil Ner, yic'ot Joab i yalobil Sarvia, yic'ot majqui 
tac jach tsi' yʌc'ʌ majtañʌl. 

29Tsa' wa'choconti Quenanías temel yic'ot i yalobilob (loq'uemo' bʌ ti Izhar) 

cha'an mi' yochelob ti yumʌl yic'ot juezob ti Israel. 

30Jini i lum Israel am bʌ ti' tojel Jordán ja' ba' mi' bʌjlel q'uin tsa' aq'uenti ti' wenta 

Hasabías yic'ot i pi'ʌlob. Añob 1,700 ch'ejlo' bʌ ti' pejtelel. An ti' wenta bajche' 
mi' yajñelob israelob ti' tojlel Dios yic'ot ti' tojlel rey. Tsi' cha'leyob meloñel ja'el. 

31-32Jerías jiñʌch i yum 2,700 ñuc bʌ winicob loq'uemo' bʌ ti' p'olbal Hebrón. 

Añob ti' wenta cha'an mi' cha'leñob yumʌntel ti' tojlel i p'olbal Rubén yic'ot Gad 
yic'ot jini ojlil i p'olbal Manasés. An ti' wenta bajche' mi' yajñelob winicob x'ixicob 
ti' wut Dios. Tsi' cha'leyob meloñel ja'el. Wen añob i ña'tʌbal ili winicob. Tsa' 
wa'chocontiyob ya' ti Jazer am bʌ ti Galaad che' cha'c'alix jab woli' cha'len i 
yumʌntel David. 

1 Cronicas 27 

Yan tac bʌ x'e'telob i cha'an David 

1Tsa' t'oxle jini soldadojob israelo' bʌ ti lajchʌnmojt. Añob 24,000 soldadojob 

yic'ot yumʌlob ti jujunmojt. Tsa' pʌjyi jujunmojt cha'an mi' cha'leñob i ye'tel 
jump'ejl uw ti jujump'ejl jab. Jiñʌch i listajlel ti jujunmojt yic'ot i yumob: 

2-3I yum jini ñaxan bʌ junmojt jiñʌch Jasobeam (i yalobil Zabdiel). Añob 

chʌmp'ejl i cha'c'al (24,000) soldadojob ti' wenta. Tsi' cha'leyob e'tel ti ñaxan bʌ 
uw ti jujump'ejl jab. 

4I yum i cha'mojtlel jiñʌch Dodai (i p'olbal Ahoh). Añob 24,000 soldadojob ti' 

wenta. Tsi' cha'leyob e'tel ti' cha'p'ejlel bʌ uw ti jujump'ejl jab. Jini yumʌl tsa' bʌ 
i colta Dodai jiñʌch Miclot. 

5-6I yum jini i yuxmojtlel jiñʌch Benaía. Añob 24,000 soldadojob ti' wenta. Tsi' 

cha'leyob e'tel ti' yuxp'ejlel bʌ uw ti jujump'ejl jab. (Benaía jiñʌch i yalobil jini ñuc 
bʌ motomaj i c'aba' Joiada. Benaía i yumʌch jini Lujuntiquil i Cha'c'al ñuc bʌ 
yumʌlob ti' tojlel i soldadojob David.) I yalobil Benaía i c'aba' Amisabad tsi' 
ch'ʌmbe i ye'tel Benaía ti' tojlel soldadojob. 

7I yum jini i chʌnmojtlel jiñʌch Asael (i yeran Joab). Añob 24,000 soldadojob ti' 

wenta. Tsi' cha'leyob e'tel ti' chʌmp'ejlel uw ti jujump'ejl jab. Ti wi'il i yalobil Asael 
i c'aba' Zebadías tsi' q'uexola i tat. 

8I yum jini i jo'mojtlel bʌ jiñʌch Samhut ch'oyol bʌ ti Izrah. Añob 24,000 

soldadojob ti' wenta. Tsi' cha'leyob e'tel ti' jo'p'ejlel bʌ uw ti jujump'ejl jab. 

9I yum jini i wʌcmojtlel bʌ jiñʌch Ira (i yalobil Iques ch'oyol bʌ ti Tecoa). Añob 

24,000 soldadojob ti' wenta. Tsi' cha'leyob e'tel ti' wʌcp'ejlel bʌ uw ti jujump'ejl 
jab. 

10I yum jini i wucmojtlel bʌ jiñʌch Heles ch'oyol bʌ ti Pelón am bʌ ti Efraín. Añob 

24,000 soldadojob ti' wenta. Tsi' cha'leyob e'tel ti' wucp'ejlel bʌ uw ti jujump'ejl 
jab. 

11I yum jini i waxʌcmojtlel bʌ jiñʌch Sibecai (i p'olbal bʌ Husat ch'oyol bʌ ti Zera). 

Añob 24,000 soldadojob ti' wenta. Tsi' cha'leyob e'tel ti' waxʌcp'ejlel bʌ uw ti 
jujump'ejl jab. 

12I yum jini i bolonmojtlel bʌ jiñʌch Abiezer (i p'olbal bʌ Benjamín ch'oyol bʌ ti 

Anatot). Añob 24,000 soldadojob ti' wenta. Tsi' cha'lyeob e'tel ti' bolomp'ejlel bʌ 
uw ti jujump'ejl jab. 

13I yum jini i lujunmojtlel bʌ jiñʌch Maharai ch'oyol bʌ ti Netofat am bʌ ti Zera. 

Añob 24,000 soldadojob ti' wenta. Tsi' cha'leyob e'tel ti' lujump'ejlel bʌ uw ti 
jujump'ejl jab. 

14I yum jini junlujunmojtlel bʌ jiñʌch Benaía ch'oyol bʌ ti Piratón am bʌ ti Efraín. 

Añob 24,000 soldadojob ti' wenta. Tsi' cha'leyob e'tel ti' junlujump'ejlel bʌ uw ti 
jujump'ejl jab. 

15I yum jini lajchʌnmojtlel bʌ jiñʌch Heldai ch'oyol bʌ Netof am bʌ ti' lumal 

Otoniel. Añob 24,000 soldadojob ti' wenta. Tsa' cha'leyob e'tel ti' lajchʌmp'ejlel 
bʌ uw ti jujump'ejl jab. 

16-22Jini ñuc bʌ yumʌlob ti' tojlel jujunmojt i p'olbalob Israel jiñobʌch iliyi: Cha'an 

Rubén, jiñʌch Eliezer (i yalobil Zicri). Cha'an Simeón, jiñʌch Sefatías (i yalobil 
Maaca). Cha'an Leví, jiñʌch Hasabías (i yalobil Kemuel). Cha'an i p'olbalob 
Aarón, jiñʌch Sadoc. Cha'an Judá, jiñʌch Eliú (i yeran jini rey David). Cha'an 
Isacar, jiñʌch Omri (i yalobil Micael). Cha'an Zabulón, jiñʌch Ismaías (i yalobil 

Abdías). Cha'an Neftalí, jiñʌch Jerimot (i yalobil Azriel). Cha'an Efraín, jiñʌch 
Oseas (i yalobil Azazías). Cha'an ojlil i p'olbal Manasés, jiñʌch Joel (i yalobil 
Pedaías). Cha'an jini yambʌ ojlil Manasés am bʌ ti Galaad, jiñʌch Iddo (i yalobil 
Zacarías). Cha'an Benjamín, jiñʌch Jaasiel (i yalobil Abner). Cha'an Dan, jiñʌch 
Azareel (i yalobil Jeroham). 

23Pero David ma'anic tsi' ch'ʌmʌ ti tsic jini maxto bʌ anic junc'al i jabilel, come 

lac Yum Dios tsi' wʌn sube cha'an mi caj i p'ojlesan jini israelob che' bajche' ec' 
ti panchan. 

24Joab (i yalobil Sarvia) tsa' caji i ñop i tsic, pero ma'anic tsa' ujti i tsic, come 

tsa'ix tili jini wocol ti' tojlel israelob cha'an i mich'lel lac Yum. Che' jini ma'anic 
tsi' laj otsa ti jun jini rey David jaytiquilob jini winicob ti pejtelel. 

25Ti jim bʌ ora jini Azmavet (i yalobil Adiel) an i ye'tel ti ñuc bʌ xcʌnta taq'uin ti' 

tojlel jini rey David. Jini Jonatán (i yalobil Uzías) tsa' cʌle ti' wenta cha'an mi' 
cʌntan pejtelel taq'uin yic'ot chubʌ'añʌl ti wen melbil bʌ tejclum tac ti pejtelel 
Israel. 

26Jini Ezri (i yalobil Quelub) tsa' cʌle ti' wenta cha'an mi' q'uel pejtelel e'tel ti 

cholel tac i cha'an bʌ rey. 

27Jini Simei ch'oyol bʌ ti Ramat tsa' cʌle ti' wenta cha'an mi' cʌntan jini ts'usubil 

tac i cha'an rey. Jini Zabdi ch'oyol bʌ ti Sifmi tsa' ajni ti' wenta cha'an mi' q'uel 
pejtelel jini e'tel cha'an i chajpʌntel i ya'lel ts'usub yic'ot bajche' mi' lojtel. 

28Jini Baalhanán ch'oyol bʌ ti Geder tsa' cʌle ti' wenta jini olivojil, yic'ot jini 

higuerajil an tac bʌ ti joctʌl lʌc'ʌl ba'an i lumal filisteojob. Tsa' cʌle ti' wenta Joás 
cha'an mi' q'uel ba' mi' lojtel tac jini aceite. 

29Jini wacax tac am bʌ ya' ti Sarón tsa' cʌle ti' wenta Sitrai ch'oyol bʌ ti Sarón. 

Jini wacax tac am bʌ ya' ti joctʌl, tsa' cʌle ti' wenta cha'an mi' q'uel jini Safat (i 
yalobil Adlai). 

30Jini Obil ch'oyol bʌ ti' lumal Ismael tsa' cʌle ti' wenta cha'an mi' q'uel jini 

camello tac. Jini Jehedías ch'oyol bʌ ti Meronot tsa' cʌle ti' wenta cha'an mi' 
q'uel jini burro tac. 

31Jini Jaziz jini agareño tsa' cʌle ti' wenta cha'an mi' q'uel jini tiñʌme' tac. Jini 

winicob ti pejtelelob jiñobʌch tsa' bʌ i melbeyob i ye'tel jini rey David. 

32Jonatán, i yumijel David, an i ña'tʌbal ti pejtelel e'tel tac. Jiñʌch consejero i 

cha'an David. Yujilix ts'ijb. Uts i pusic'al jini winic. Jonatán yic'ot Jehiel (i yalobil 
Hacmoni) tsi' cʌntesayob i yalobilob jini rey David. 

33Ahitofel tsa' wa'choconti cha'an i yaj toj'esaya jini rey David. Jiñʌch ñuc bʌ i 

consejero. Husai jini arqui tsa' cʌle ti' yaj toj'esaya jini rey David. 

34Joiada (i yalobil Benaía) yic'ot Abiatar tsi' ch'ʌmbeyob i ye'tel Ahitofel che' bʌ 

tsi' cʌyʌ. Joab tsa' ochi ti' yum jini soldadojob. 

1 Cronicas 28 

Salomón tsi' tajbe i yumʌntel i tat David 

1David tempa c'otel ti Jerusalén pejtel jini ñuc taco' bʌ i ye'tel. Jiñobʌch iliyi: I 

yumob israelob ti jujunmojt yic'ot i yumob soldadojob ti jujunmojt, yic'ot jini 
wa'chocobilo' bʌ ti xcʌntaya año' bʌ ti' wenta pejtel chuqui tac an ti' tojlel jini rey 
yic'ot i yalobilob, yic'ot pejtel yaño' bʌ woliyo' bʌ ti yumʌntel. 

2Che' jini tsa' xit' ch'ojyi jini rey David. Che' wa'alix tsa' caji ti t'an: C pi'ʌlob mu' 

bʌ la' ñich'tʌbeñon c t'an, tsac ña'ta c wa'chocon otot ba' mi mejlel i yajñel jini 
Arca ba' lotol i trato lac Yum, cha'an ya' mi' chumtʌl lac Yum Dios. Tsa'ix ujti c 
laj chajpan pejtelel chuqui yom cha'an mi' mejlel jini Templo. 

3Pero lac Yum Dios tsi' subeyon: “Mach yomic ma' wa'chocobeñon cotot, come 

tsa'ix a wen cha'le guerra jatet. Tsa' bec'be cabʌl i ch'i'ch'el winicob”, che'en. 

4Pero lac Yum i Dios Israel tsa'ix i yajcayon ti' tojlel pejtelel c ñojte'elob, cha'an 

mic cha'len yumʌl joñon quic'ot c p'olbalob ti pejtelel ora ti' tojlel Israelob. Come 
tsi' yajca Judá cha'an mi' yochel ti yumʌl. Ti' tojlel Judá lac Yum tsi' yajca i yotot 
c tat. Ti' tojlel i yalobilob c tat tsi' yajcayon cha'an mi' wa'chocoñon ti rey ti' tojlel 
pejtelel israelob. 

5Ti' tojlel pejtelel jini calobilob (come lac Yum tsi' yʌq'ueyon cabʌl calobilob), 

tsa' yajcʌnti Salomón cha'an mi' cha'len i yumʌntel tij q'uexol ti Israel. 

6Lac Yum tsi' chʌn subeyon: “Jini a walobil Salomón mi caj i wa'chocbeñon 

cotot, come tsac yajca cha'an calobil. Mi caj i tatiñon. 

7Mi caj c buchchocon ti' yumʌntel yic'ot i yalobil ti pejtelel ora mi chʌn xuc'ul mi' 

jac' pejtelel c mandar yic'ot c subal ti pejtelel ora che' bajche' ti ili ora”. Che' tsi' 
yʌlʌ lac Yum, che'en David. 

8David tsi' sube Salomón: Wʌle ti' tojlel pejtelel jini israelob, i cha'año' bʌ lac 

Yum, yic'ot ti' wut Dios, wolij cʌntesañet cha'an ma' jac' ti xuc'ul pejtelel i mandar 
lac Yum Dios, cha'an ma' ch'ʌm ti a wenta jini uts'at bʌ pañimil, cha'an ma' cʌy 
ti' wenta a walobilob ti wi'il bʌ ora, cha'an mi' cha'leñob i yumʌntel ti pejtelel ora. 

9Jini cha'an, calobil Salomón, yom ma' wen cʌn Dios, i Dios a ñojte'el. 

Ch'ujutesan ti pejtelel a pusic'al yic'ot ti' tijicñʌyel a pusic'al. Come lac Yum mi' 
wen cʌmben i pusic'al winicob x'ixicob. Mi' cʌmbeñob i pensar. Che' ma' sajcan 
lac Yum, mi caj a taj. Pero mi tsa' cʌyʌ, mi caj i junyajlel cʌyet. 

10Jini cha'an wʌle chʌcʌ q'uele a bʌ, come lac Yum tsa'ix i yajcayet cha'an ma' 

wa'chocoben jini ch'ujul bʌ i yotot. Wʌle yom ma' ch'ejl'esan a bʌ cha'an ma' 
wujtesan jini e'tel. Che' tsi' yʌlʌ David. 

11Che' jini David tsi' laj aq'ue i yalobil Salomón i planojlel jini Templo, yic'ot i 

patio, yic'ot ba' mi' lojtel tac jini chubʌ'añʌl, yic'ot i mal tac jini otot, yic'ot jini 
tsalʌl tac, yic'ot jini Arca ba' mi' ñusʌntel mulil. 

12Che' ja'el tsi' cʌybe i planojlel tac i patio jini Templo, yic'ot jini tsalʌl tac ti' 

joytʌlel, yic'ot ba' mi' lojtel chuqui tac an i cha'an lac Yum, yic'ot ba' mi' yotsʌntel 
jini majtañʌl tac. David tsi' yʌq'ue ti pejtelel che' bajche' tsa' pʌsbenti ti Espíritu. 

13Che' ja'el David tsi' sube Salomón bajche' yom i ye'tel jini motomajob yic'ot 

levíjob ti jujunmojt. Tsi' sube baqui lotol jujunchajp e'tijibʌl cha'an i ye'tel lac 
Yum ya' ti Templo. 

14David tsi' yʌlʌ bajche' c'amel yom mi' c'ʌjñel i yalel jini oro yic'ot plata cha'an 

pejtelel mu' bʌ i c'ʌjñel tac. 

15Tsi' p'isbe ja'el i yalel jini oro cha'an mi' mejlel jini lámpara tac yic'ot ba' mi' 

ts'ʌjbel c'ajc tac. Che' ja'el tsi' p'isbe i yalel jini plata cha'an jujump'ejl i te'el c'ajc 
yic'ot ba' mi' ts'ʌjbel c'ajc. Ts'ʌcʌl tsi' laj aq'ue che' bajche' onlel yom. 

16Che' ja'el tsi' p'isbe i yalel oro cha'an mi' mejlel jini mesa ba' mi' pʌsbentel waj 

lac Yum yic'ot yan tac bʌ mesa melbil bʌ ti oro. Tsi' p'isbe i yalel plata cha'an 
mi' mejlel jini mesa tac ti plata. 

17Che' ja'el tsi' p'isbe i yalel jini fino bʌ oro cha'an mi' mejlel jini jec'o' we'elʌl ba' 

mi' joc'tʌl jini we'elʌl, yic'ot cha'an poc' tac, yic'ot vaso tac, yic'ot taza tac melbil 
bʌ ti oro yic'ot ti plata. 

18Che' ja'el tsi' p'isbe i yalel jini oro cha'an mi' mejlel jini pulʌntib ba' mi' pulel 

pom, yic'ot i yejtal ángelob sʌts'ʌlo' bʌ i wich' mu' bʌ i mosob jini Arca ba' lotol i 
trato lac Yum. 

19David tsi' sube Salomón: Lac Yum tsi' pʌsbeyon bajche' yom mejlel jini otot. 

Ts'ijbubil bajche' yom mejlel jini e'tel tac ti pejtelel, che'en. 

20Jini cha'an David tsi' sube i yalobil Salomón: Yom bʌxet. Yom ch'ejlet. Cha'len 

wersa cha'an jini e'tel. Mach a cha'len bʌq'uen yic'ot pensar, come lac Yum 
Dios, jini c Dios, mi caj i yajñel a wic'ot. Ma'anic mi caj i cʌyet. Mi caj i coltañet 
jinto mi' yujtel ti mejlel i yotot lac Yum. 

21Wʌ' añob jini motomajob yic'ot jini levíjob mu' bʌ caj i cha'leñob e'tel ti Templo 

ti mojt ti mojt yic'ot pejtelel mu' bʌ i c'ʌñob i pusic'al ti e'tel, jini año' bʌ i ña'tʌbal 
ti jujunchajp e'tel, yic'ot jini soldadojob, yic'ot pejtelel israelob. Mi caj i laj 
jac'beñetob a t'an. Che' tsi' yʌlʌ David. 

1 Cronicas 29 

1Ti wi'il David tsi' pejca pejtelel jini israelob. Tsi' subeyob: Ch'iton to jini calobil 

Salomón tsa' bʌ yajcʌnti cha'an lac Yum. Maxto anic cabʌl i pusic'al. Wen ñuc 
jini e'tel, come jini Templo mach lajalic bajche' i yotot winicob, pero i yototʌch 
lac Yum Dios. 

2Joñon ti pejtelel c ch'ejlel tsac chajpa pejtelel chuqui yom cha'an i Templo lac 

Dios. Tsac tempa oro cha'an mi' mejlel chuqui tac yom ti oro, yic'ot plata cha'an 
chuqui tac yom mejlel ti plata, yic'ot bronce, yic'ot tsucu taq'uin, yic'ot te', yic'ot 

cabʌl ónice bʌ xajlel, yic'ot c'ax uts'at bʌ xajlel, yic'ot letsem bʌ i tojol i ch'ʌjlil 
tac, yic'ot cabʌl mármol. 

3Cha'an tic pusic'al jach woli cʌc' pejtelel c chubʌ'an letsem bʌ i tojol cha'an i 

melol i Templo Dios. Partejʌch pejtelel yan tac bʌ tsa'ix bʌ c tempa. 

4Ti pejtelel an uxp'ejl mil talento jini oro tilem bʌ ti Ofir, yic'ot wucp'ejl mil talento 

jini plata cha'an mi' tejp'el i ts'ajquil jini otot. Wen i t'ojol che' ti pejtelel. 

5Jini oro yic'ot plata mi caj i c'ʌjñel cha'an pejtelel yom bʌ melol ti oro yic'ot ti 

plata, yic'ot cha'an i ch'ʌjlil tac. Wʌle ¿majqui yom i yʌq'uen i majtan lac Yum? 
La' i yʌc' ti jump'ejl i pusic'al, che'en. 

6-7Che' jini pejtelel jini ñoxob, yic'ot jini ñuc taco' bʌ i ye'tel ti jujunmojt i p'olbal 

israelob, yic'ot i yum soldadojob, temel yic'ot pejtelel jini x'e'telob i cha'an rey, 
tsa' caji i yʌc'ob jini majtañʌl tac tilemo' bʌ ti' pusic'al. Ti pejtelel tsa' tempʌyi 
jo'p'ejl mil talento yic'ot lujump'ejl dracma jini oro, yic'ot lujump'ejl mil talento jini 
plata, yic'ot jumbajc' tonelada jini bronce, yic'ot jump'ejl mil tonelada jini tsucu 
taq'uin. 

8Ti pejtelel año' bʌ i cha'an jini c'ax uts'at bʌ xajlel, tsi' yʌc'ʌyob cha'an i yotot 

Dios. Tsi' yʌq'ueyob ti' wenta Jehiel (i p'olbal Gersón) jini ñuc bʌ xcʌnta taq'uin. 

9Che' jini wen tijicña tsi' yubiyob pejtelel jini winicob, come ti pejtelel tsi' yʌc'ʌyob 

che' bajche' tilem ti' pusic'alob. Jujuntiquil tsi' yʌq'ueyob i majtan lac Yum. 
Tijicña jax tsi' yubi jini rey David. 

10David tsi' subu i ñuclel lac Yum ti' tojlel pejtelel jini israelob. Tsi' yʌlʌ: La' sujbic 

a ñuclel c Yum, i Dioset bʌ Israel, come ñuquet ti oñiyi yic'ot ti pejtelel ora. 

11A cha'añʌch a ñuclel yic'ot a p'ʌtʌlel, yic'ot a c'uxbintel, yic'ot a yumʌntel, yic'ot 

pejtelel chubʌ'añʌl. Come laj a cha'añʌch ti panchan yic'ot ti pañimil. C Yum a 
cha'añʌch a yumʌntel. Mi' yujtel che' bajche' a wom ti pejtelel pañimil. 

12Pejtel c chubʌ'an lojon yic'ot c ñuclel lojon ya' ch'oyol ba' añet. Jatet jach 

yumʌlet. Tilemʌch ti a pusic'al che' ma' wʌq'ueñob i p'ʌtʌlel winicob, che' ma' 
coltañob. 

13Jini cha'an wʌle c Yum Dios, mic ñuq'uesan lojon a c'aba'. Mic subeñet lojon 

wocolix a wʌlʌ. 

14Come ¿majquiyon? ¿Chuqui j c'ʌjñibal lojon cha'an ma' ch'ʌm a majtan mu' 

bʌ cʌq'ueñet lojon? Come laj a cha'añʌch c chubʌ'an lojon. Chuqui tac jach mi 
cʌq'ueñet lojon, jatet tsa' wʌn aq'ueyon lojon. 

15Come xñumelon lojon jach. Ma'anic chuqui an c cha'an lojon ti a tojlel. Che' 

bajche' tsa' chʌmiyob c ñojte'elob, che'ʌch ja'el mi caj c chʌmel lojon, che' 
bajche' jini axñal mu' bʌ i cha'len xʌmbal ti ora. 

16Jini cha'an wʌle c Yum Dios, pejtelel jini tsa' bʌ c tempa lojon cha'an mi' mejlel 

jini ch'ujul bʌ a wotot, laj tilemʌch ti a tojlel. A cha'añʌch. 

17C Yum Dios, cujil jatet ma' cʌmben i pusic'al winicob x'ixicob. Uts'at ma' 

q'uelob che' mi' melob chuqui uts'at ti jump'ejl i pusic'al. Ti pejtelel c pusic'al 
tsa'ix cʌq'ueyet ili a majtan. Che' ja'el ti pejtelelob woli' yʌq'ueñetob a majtan ti' 
tijicñʌyel i pusic'al. 

18C Yum Dios, i Dioset bʌ Abraham yic'ot Isaac yic'ot c ñojte'el lojon Israel, chʌn 

aq'ueñob i yutslel i pusic'al a winicob, cha'an mi' chʌn sʌclañetob ti pejtelel ora. 

19Xuc'chocoben i pusic'al jini calobil Salomón, cha'an mi' chʌn jac'beñet a 

mandar yic'ot a t'an yic'ot a subal ti pejtelel ora, cha'an ts'ʌcʌl mi' melob pejtel 
chuqui tac yom, cha'an mi' yujtel i wa'chocontel a wotot. Come jini cha'an tsa'ix 
c chajpa ti pejtelel c pusic'al. Che' tsi' yʌlʌ David. 

20David tsi' sube jini tempʌbilo' bʌ winicob: Subenla i ñuclel lac Yum Dios, 

che'en. Che' jini pejtelel israelob tsa' caji i subeñob i ñuclel lac Yum i Dios i 
ñojte'elob. Tsi' c'uchchocoyob i bʌ ti' tojlel lac Yum yic'ot ti' tojlel jini rey. 

21Tijicñayob tsa' caji i tsʌnsʌbeñob i majtan tac lac Yum. Che' ti yijc'ʌlal tsi' 

pʌyʌyob tilel jump'ejl mil alʌ tat wacax, yic'ot jump'ejl mil tat tiñʌme', yic'ot 
jump'ejl mil alʌ tiñʌme' cha'an tsʌnsʌbil bʌ i majtan tac lac Yum. Jini israelob tsi' 
yʌc'ʌyob ja'el majtañʌl tac mu' bʌ i jajpel, yic'ot cabʌl yan tac bʌ majtañʌl. 

22Ti jim bʌ q'uin tsi' cha'leyob we'el uch'el ti' tojlel lac Yum yic'ot cabʌl i 

tijicñʌyelob i pusic'al. Ti cha'yajlel tsi' wa'chocoyob ti rey jini Salomón i yalobil 
David. Tsi' boñoyob ti xojocña bʌ ts'ac come yajcʌbil i cha'an lac Yum cha'an 
mi' yochel ti rey ti' tojlel israelob. Tsa' wa'choconti ti motomaj jini Sadoc. 

23Che' jini lac Yum tsi' yajca Salomón cha'an mi' buchtʌl ti' yumʌntel David i tat. 

Wen uts'at tsa' caji i mel i ye'tel. Pejtelel israelob tsa' caji i jac'beñob i t'an. 

24Pejtelel jini ñuc taco' bʌ i ye'tel yic'ot i yumob soldadojob temel yic'ot pejtelel 

i yalobilob David tsa' caji i melbeñob chuqui yom jini rey Salomón. 

25Lac Yum tsa' caji i wen coltan jini Salomón. Pejtelel jini israelob tsi' wen 

p'isiyob ti wenta. Ñumen ñuc tsa' q'uejli che' bajche' i tat. 

Tsa' chʌmi David 
(1 R. 2.10-12) 

26-27Cha'c'al jab tsa' ajni David ti rey ti Israel. Wucp'ejl jab tsi' cha'le i yumʌntel 

ya' ti Hebrón. Uxlujump'ejl i cha'c'al (33) jab tsi' cha'le i yumʌntel ya' ti Jerusalén. 

28Che' bʌ tsa' chʌmi anix cabʌl i jabilel, wen ñoxix, cabʌl i chubʌ'an. An cabʌl i 

ñuclel. Salomón tsa' caji i cha'len i yumʌntel ti' q'uexol i tat. 

29Pejtelel i melbal tac David tsa' bʌ i mele ti ñaxan yic'ot ti wi'il bʌ ora, laj 

ts'ijbubilʌch ya' ti' jun jini x'alt'an Samuel yic'ot ti' jun jini x'alt'an Natán, yic'ot ti' 
jun jini x'alt'an Gad. 

30Ts'ijbubil ti ili jun tac pejtelel i ye'tel, yic'ot i p'ʌtʌlel, yic'ot bajche' tsi' ñusa q'uin 

ti' tojlel jini israelob yic'ot ti' tojlel yan tac bʌ colem tejclum. 

2 Cronicas 

2 Cronicas 1 

Salomón mi' c'ajtin i ña'tʌbal 
(1 R. 3.3-15) 

1Wa'chocobilix Salomón i yalobil David ti' ye'tel ti rey. Lac Yum Dios tsi' yʌq'ue 

cabʌl i ñuclel. 

2-3Salomón tsi' pʌyʌ majlel ti Gabaón i yumob soldadojob yic'ot jini juezob, yic'ot 

pejtel año' bʌ i ye'tel ti' tojlel jujunmojt israelob. Ya' tsa' letsi ti bujtʌl ba'an jini 
Tabernáculo tsa' bʌ i mele Moisés, i winic lac Yum, ti colem bʌ i tiquiñal lum. 

4(Ti jim bʌ ora mach ya'ic an jini Arca, come jini rey David tsi' loc'sa ti Quiriat 

Jearim. Tsi' c'axtesa ti Jerusalén baqui tsi' chajpʌbe pisil bʌ i yotot.) 

5-6Pero jini pulʌntib melbil bʌ ti bronce tsa' bʌ i mele Bezaleel (i yalobil Uri, i 

yalobil Hur), ya'to an ti' tojel i Tabernáculo lac Yum. Jini cha'an Salomón yic'ot 
pejtelel jini israelob tsi' tempayob i bʌ ya'i. Tsi' pulbeyob jump'ejl mil tsʌnsʌbil 
bʌ i majtan lac Yum. 

7Ti jini jach bʌ ac'ʌlel Dios tsi' pʌsbe i bʌ Salomón. Tsi' sube: C'ajtibeñon chuqui 

a wom mi cʌq'ueñet, che'en. 

8Salomón tsi' sube: C Yum Dios, tsa' wen pʌsbe i yutslel a pusic'al c tat David 

che' bʌ tsa' wa'chocoyon ti rey ti' q'uexol c tat. 

9Jini cha'an, c Yum Dios, ts'ʌctesan a t'an tsa' bʌ a sube c tat David, come tsa' 

wotsayon ti yumʌl ti' tojlel bajc'ʌl winicob x'ixicob lajal bʌ i yonlel bajche' ts'ubejn. 

10Jini cha'an aq'ueñon c ña'tʌbal yic'ot cabʌl c pusic'al cha'an mic cha'len yumʌl 

bajche' yom ti' tojlelob, come ma'anic majqui mi mejlel i bajñel cha'len yumʌntel 
ti' tojlel ili ñuc bʌ a tejclum, che'en Salomón. 

11Lac Yum tsi' sube: Uts'at tsa' c'ajtibeyon iliyi. Ma'anic tsa' c'ajtibeyon cabʌl a 

chubʌ'an mi a ñuclel mi cabʌl a jabilel mi a p'ʌtʌlel cha'an ma' t'uchtan a 
contrajob, pero tsa' c'ajtibeyon a ña'tʌbal yic'ot cabʌl a pusic'al cha'an ma' mel 
a we'tel ti uts'at ti' tojlel c tejclum Israel. 

12Jini cha'an woli cʌq'ueñet a ña'tʌbal yic'ot cabʌl a pusic'al. Mi caj cʌq'ueñet 

ja'el a chubʌ'an yic'ot a wenlel yic'ot a ñuclel ñumen bajche' tsi' tajayob yaño' 
bʌ. Ma'anic mi caj i buchtʌl ti a yumʌntel yambʌ rey lajal bʌ i ñuclel bajche' jatet. 
Che' tsi' yʌlʌ lac Yum. 

13Salomón tsa' sujti ti Jerusalén che' bʌ tsa' ujti i yʌq'uen i majtan Dios ti' tojel 

jini Tabernáculo ya' ti Gabaón. Tsa' caji i mel i ye'tel ti rey ti' tojlel pejtelel 
israelob. 

Salomón tsi' mʌñʌ cabʌl caballo yic'ot carreta 
(1 R. 10.26-29; 2 Cr. 9.25-28) 

14Salomón tsa' caji i tempan cabʌl carreta yic'ot winicob yujilo' bʌ c'ʌchtʌl ti 

caballo. An jump'ejl mil yic'ot jumbajc' (1,400) carreta ti pejtelel. An lajchʌmp'ejl 
mil (12,000) jini c'ʌchʌlo' bʌ. Tsi' yʌc'ʌ lamital ti' tejclum tac carreta. Lamital tsi' 
yʌc'ʌ ti Jerusalén i tejclum jini rey. 

15Salomón tsi' tempa cabʌl oro yic'ot plata, lajal i yonlel bajche' i xajlelal 

Jerusalén. Tsi' tempa cabʌl ch'ujte', wen on che' bajche' jini sicómoro te' ya' ti 
Sefela. 

16Tsi' choco majlel i winicob ti Egipto cha'an mi' mʌñob tilel cabʌl caballo. 

17Ti jim bʌ ora jo'p'ejl mil peso i tojol jump'ejl carreta ya' ti Egipto. Uxbajc' peso 

i tojol juncojt caballo. Tsi' cha' chombeyob caballo i reyob heteyojob yic'ot 
siriajob. 

2 Cronicas 2 

I trato Salomón yic'ot Hiram 
(1 R. 5.1-18; 7.13-14) 

1Salomón tsa' caji i wa'chocoben i yotot lac Yum yic'ot i bajñel otot. 

2Tsi' yotsa ti e'tel lujuntiquil i chʌnc'al mil (70,000) xcuchijelob yic'ot chʌnc'al mil 

(80,000) xtoj'esa xajlelob. Tsi' wa'choco bolombajc' (3,600) xq'uel e'telob. 

3Salomón tsi' chocbe majlel t'an jini rey Hiram ya' ti Tiro. Tsi' sube: Coltañon 

che' bajche' tsa' colta c tat David che' bʌ tsa' chocbe tilel ch'ujte' cha'an i melol 
i yotot. 

4Joñon mi caj c wa'chocoben i Templo lac Yum Dios, mu' bʌ caj cʌq'uen lac 

Yum cha'an mi mejlel cʌq'uen lojon i majtan ti sʌc'ajel, yic'ot ti ic'ajel, yic'ot ti' 
yorajlel c'aj o, yic'ot che' mi' pasel uw, yic'ot ti ñuc tac bʌ i q'uiñilel lac Yum Dios, 
cha'an mi' pulbentel pom yic'ot tsʌnsʌbil bʌ i majtan xojocña bʌ i yujts'il che' 
bajche' yom melol ti Israel ti pejtelel ora. 

5Wen ñuc jini otot mu' bʌ caj c wa'chocon. Wen ñuc lac Dios. Ma'anic yambʌ 

ñuc bʌ ti' tojlel jini diosob. 

6Pero ¿majqui mi mejlel i melben i yotot jini ñuc bʌ Dios mu' bʌ i but' i chañelal 

panchan? Mach ñuconic cha'an mic wa'chocoben i yotot, pero jiñʌch i yotot ba' 
mi caj c ch'ujutesan lojon. 

7Jini cha'an chocbeñon tilel winicob yujilo' bʌ e'tel ti oro yic'ot ti plata yic'ot ti 

bronce yic'ot ti tsucu taq'uin. Choco tilel ja'el jini yujilo' bʌ jalbal ti chʌchʌc bʌ 
yic'ot ti yʌyʌx bʌ puy. La' i comol cha'leñob e'tel yic'ot c winicob ti Judá yic'ot ti 
Jerusalén yajcʌbilo' bʌ i cha'an c tat David. 

8Chocbeñon tilel te' ch'oyol bʌ ti Líbano, ch'ujte' yic'ot ciprés yic'ot wen tac bʌ 

te', come a winicob wen yujilob i p'elol te'. C winicob mi caj i comol cha'leñob 
e'tel yic'ot a winicob 

9cha'an mi' loc'ob cabʌl te', come wen melbil yom jini colem otot mu' bʌ caj c 

wa'chocon. Yom wen i t'ojol jax. 

10Mi caj cʌq'ueñob a winicob junc'al mil costal trigo yic'ot junc'al mil tambo 

cebada, yic'ot junc'al mil tambo i ya'lel ts'usub, yic'ot junc'al mil tambo olivo 
aceite. Che' tsi' yʌlʌ Salomón. 

11Ti ora jach jini rey Hiram am bʌ ti Tiro tsi' chocbe majlel jun Salomón. Tsi' yʌlʌ: 

Tsiquil wen c'uxbibilob jini israelob ti Dios. Jini cha'an lac Yum tsi' yotsayet ti 
rey ti' tojlelob. 

12La' ñuq'uesʌntic lac Yum i Dios israelob tsa' bʌ i mele panchan yic'ot pañimil. 

Tsa'ix i yʌq'ue David juntiquil i yalobil wen toj bʌ, wen cabʌl bʌ i pusic'al yic'ot i 
ña'tʌbal cha'an ili e'tel. Uts'at mi caj a wa'chocoben i Templo lac Yum. Uts'at mi 
caj a mel a wotot ja'el ba' ma' cha'len yumʌl. 

13Wolic chocbeñet majlel juntiquil c winic cabʌl bʌ i ña'tʌbal, wen yujil bʌ e'tel, 

jini wen ñuc bʌ Hiramabi. 

14I yalobilʌch x'ixic judea ch'oyol bʌ ti Dan yic'ot winic loq'uem bʌ ti Tiro. Wen 

fino i ye'tel ti oro yic'ot ti plata yic'ot ti bronce yic'ot ti tsucu taq'uin. Che' ja'el 
wen yujil e'tel ti xajlel yic'ot te'. Yujil jalbal ja'el. Yujil i melol pejtelel chuqui mi 
lac suben. Yujil i yotsʌbentel i ts'ijbal pisil ti chʌchʌc yic'ot ti c'ʌnc'ʌn. Mi caj i 
cha'len e'tel yic'ot a winicob yic'ot jini winicob yajcʌbilo' bʌ i cha'an a tat David. 

15Jini cha'an, c yum, choco tilel jini trigo, yic'ot cebada, yic'ot aceite, yic'ot i ya'lel 

ts'usub che' bajche' tsa' wʌlʌ. 

16Mi caj c loc'san lojon jini te' ya' ti Líbano che' bajche' c'amel a wom. Mi caj c 

ts'ʌl cʌch lojon jini te' cha'an mic chocbeñet lojon majlel ya' ti colem ja' c'ʌlʌl ti 
Jope. Ya' mi caj i ch'ʌmob a winicob cha'an mi' jexbañob majlel ti Jerusalén. 
Che' tsi' yʌlʌ Hiram. 

17Salomón tsi' tsiqui pejtelel jini ñajt bʌ ch'oyolob chumulo' bʌ ti Jerusalén che' 

bajche' tsi' mele David i tat. Ti pejtelelob añob 153,600 winicob. 

18Tsi' yotsayob ti e'tel lujump'ejl i chʌnc'al mil xcuchijelob yic'ot chʌnc'al mil xp'el 

te'ob yic'ot xtoj'esa xajlelob, yic'ot bolonc'al xq'uel e'telob. 

2 Cronicas 3 

Salomón mi' wa'chocon jini Templo 
(1 R. 6.1-38) 

1Che' lu' chajpʌbilix, Salomón tsa' caji i tech i wa'chocontel i yotot lac Yum ya' 

ti wits i c'aba' Moríah am bʌ ti Jerusalén. Jiñʌch i patiojlel Ornán jini jebuseo, 
ba' tsi' jats'ʌ trigo, ya' ba' lac Yum tsi' pʌsbe i bʌ David. David tsi' ña'ta ya' yom 
wa'chocontel jini Templo. 

2Salomón tsa' caji i tech i wa'chocon Templo che' ti 17 de abril che' i chʌmp'ejlel 

jab i reyintel. 

3Jiñʌch i p'isol i yebal tsa' bʌ i mele Salomón: Lujump'ejl i cha'c'al (30) metro i 

ñajtlel, lujump'ejl metro i xujc. 

4I lejch' jini otot am bʌ ti c'ajpam jini colem otot, an i ñajtlel lujump'ejl metro, lajal 

bajche' i xujc otot. Uxc'al metro i chanlel. Tsi' laj tep'e ti oro i mal jini otot. 

5Tsi' mele jini colem bʌ i mal otot yic'ot i tablajlel ciprés. Tsi' tep'e ti oro. Tsi' 

t'obo tac i yejtal i yopol ch'ib yic'ot cadena. 

6Tsi' ch'ʌlbe i mal otot yic'ot alʌ xajlel tac wen i t'ojol bʌ. Tsi' c'ʌñʌ oro ch'oyol 

bʌ ti Parvaim. 

7Tsi' laj tep'e ti oro jini otot: i cucujlel, yic'ot i yoyel, yic'ot i ñʌc' tac jini tsalʌl ti 

pejtelel i tablajlel, yic'ot i ti' tac jini otot ba' tsi' meleyob i yejtal tac ángelob. 

8Ti mal jini Templo tsi' mele jini C'ax Ch'ujul bʌ Ajñibʌl. Joy lajal i ñajtlel yic'ot i 

xujc, lujump'ejl metro. Tsi' laj tep'e ti oro am bʌ i tojol lujunc'al ti millón peso. 

9Jini lawux melbil bʌ ti oro an i yalel uxc'al gramo jujunts'ijt. Tsi' tep'e ti oro ja'el 

jini tsalʌl tac am bʌ ti' cha'lajmlel otot ya' ti chan. 

10Ya' ti' mal jini C'ax Ch'ujul bʌ Ajnibʌl tsi' wa'choco cha'tiquil ángelob melbil bʌ 

ti te' tep'bil bʌ ti oro. 

11-13Ya' wa'alob i yejtal ángelob ti' tojel jini Ch'ujul bʌ Ajñibʌl. Tich'bilob i wich' 

tsi' tajayob i bʌ ti ojlil. Tsa' c'ʌlʌl c'otiyob ti' tablajlel otot ti jujunwejl. 

14Ya' ti' tojel i wut tsi' joc'choco pisil wen fino bʌ melbil bʌ ti lino, jalbil bʌ ti yʌjyʌjx 

bʌ yic'ot ti chʌchʌc bʌ puy. Ya' jalbil i yejtal tac ángelob ti jini pisil. 

Jini cha'ts'ijt i yoyel 
(1 R. 7.15-22) 

15Ti' tojel jini otot tsi' mele cha'ts'ijt i yoyel, wuwucp'ejl metro i chanlel. Yambʌ 

ojlil i yuxp'ejl metro i chanlel i jol jini oy. 

16Tsi' mele cadena tac cha'an i ch'ʌjlil i jol ti' cha'ts'ijtlel. Lʌpʌl ti cadena tac 

jo'c'al granada melbil bʌ ti bronce. 

17Tsi' wa'choco jini oy ti' tojel Templo, junts'ijt ti' ñoj, yambʌ ti' ts'ej. Tsi' yotsʌbe 

i c'aba' Jaquín jini am bʌ ti' ñoj yic'ot Boaz jini am bʌ ti' ts'ej. 

2 Cronicas 4 

Jini mu' bʌ i c'ʌjñel tac ti Templo 
(1 R. 7.23-51) 

1Tsi' mele ja'el jump'ejl pulʌntib ti bronce am bʌ i ñajtlel lujump'ejl metro, yic'ot 

lujump'ejl metro i xujc. I chanlel jiñʌch jo'p'ejl metro. 

2Tsi' mele ja'el joyol bʌ i yajñib ja'. I ñajtlel jo'p'ejl metro. Wen toj xotocña i yajñib 

ja'. An ojlil i yuxp'ejl metro i chanlel yic'ot jo'lujump'ejl metro i joytʌlel. 

3Tsi' melbeyob i c'ʌclib i yajñib ja' yic'ot i yejtal tac tat wacax melbil bʌ ti bronce. 

Ya' c'ʌcʌl i yajñib ja' ti' pat jini melbil tac bʌ wacax. Cha'tsolom tsa' mejli i yejtal 
tac wacax. Junsujm jach tsi' meleyob ti bronce i yajñib ja' yic'ot i yejtal tac 
wacax. 

4Ya' c'ʌcʌl i yajñib ja' ti lajchʌncojt tat wacax. Uxcojt ti' tojel norte, uxcojt ti' tojel 

i bʌjlibal q'uin, uxcojt ti' tojel sur, yic'ot uxcojt ti' tojel i pasibal q'uin. 

5Jumpajch' c'ʌbʌl i pimlel i yajñib ja'. Xujlup'tic i ti' che' bajche' i nich pimel. Mi' 

yochel 110,000 litro ja' ti' mal. 

6Che' ja'el tsi' mele yambʌ lujump'ejl i yajñib ja'. Jo'p'ejl tsi' yʌc'ʌ ti' ñoj jini colem 

bʌ, jo'p'ejl ti' ts'ejtilel cha'an ya'i mi' pocob jini majtañʌl. Pero jini motomajob tsi' 
c'ʌñʌyob jini colem bʌ i yajñib ja' cha'an mi' pocob i bʌ. 

7Tsi' mele ja'el jump'ejl i yajñib c'ajc yic'ot oro. Tsi' yʌc'ʌ ya' ti Templo, jo'p'ejl ya' 

ti' ñoj, jo'p'ejl ti' ts'ejtʌlel. 

8Tsi' mele ja'el jump'ejl mesa cha'an mi' yʌc' ti Templo. Jo'p'ejl ti' ñoj, jo'p'ejl ti' 

ts'ejtilel. Che' ja'el tsi' mele jo'c'al colem taza tac ti puro oro. 

9Tsi' mele ja'el patio cha'an motomajob, yic'ot colem patio cha'an pejtelel mu' 

bʌ i c'otelob. Tsi' wa'choco i ti' tac jini patio melbil bʌ ti bronce. 

10Jini colem bʌ i yajñib ja' tsi' yʌc'ʌ ya' ti sureste ti' t'ejl jini Templo. 

11Hiram tsi' mele taza tac, yic'ot alʌ pala tac, yic'ot colem taza tac. Tsi' laj ujtesa 

pejtelel jini e'tel ti' yotot lac Yum Dios che' bajche' yom jini rey Salomón. 

12-16Cha'ts'ijt oy yic'ot i ch'ajñal tac, i ch'ʌjlil tac i jol, cha'p'ejl cadena cha'an i 

ch'ʌjlil i jol, jumbajc' granada, jo'c'al tac bʌ ya' ti jini cha'tsolom cadena, i c'ʌclib 
tac i yajñib ja', jini colem bʌ i yajñib ja' c'ʌcʌl bʌ ti lajchʌncojt i yejtal tat wacax, 
jini p'ejt tac yic'ot alʌ pala tac, yic'ot rocol tac bʌ. Hiram tsi' laj mele ti bronce 
pejtelel iliyi. Jiñʌch tsa' bʌ i yʌc'ʌ ti melol jini rey Salomón. 

17-18Jini rey Salomón tsi' yulmesa jini bronce ya' ti joctʌl bʌ lum ti Jordán, ya' 

baqui an sʌsʌc lumil. Jini lum xinlʌpʌl an ti' tojel Sucot yic'ot Seredata. Ma'anic 
majch tsa' mejli i ña'tan bajche' c'amel i yalel jini bronce tsa' bʌ ujti ti c'ʌjñel 
cha'an jini e'tel. 

19Pero puro oro tsa' c'ʌjñi ya' ti Templo. Come Salomón tsi' yʌlʌ cha'an mi' 

c'ʌjñel puro oro cha'an jini pulʌntib, yic'ot pejtelel e'tijibʌl tac, yic'ot jini mesa ba' 
mi' pʌsbentel waj lac Yum. 

20Laj melbil ti oro tac ja'el i yajñib tac c'ajc, yic'ot jini lámpara tac cha'an mi' 

tsujq'uel ya' ti c'ax Ch'ujul bʌ Ajñibʌl. 

21Melbil ti oro i nich tac te', yic'ot jini chucoñib tac, 

22yic'ot i ñʌc' tac bojte', yic'ot jini colem taza tac, yic'ot jini cuchara tac, yic'ot i 

yajñib pom, laj melbil ti oro. Che' ja'el i ti' otot ba' mi la cochel ti Templo melbil 
ti oro, yic'ot i ti' jini C'ax Ch'ujul bʌ Ajñibʌl. 

2 Cronicas 5 

1Che' jini Salomón tsa' ujti i mel i yotot Dios. Tsi' yotsa pejtel i bʌl Templo tsa' 

bʌ i yʌq'ue lac Yum jini rey David. Tsi' laj loto yic'ot i chubʌ'an jini rey letsem tac 
bʌ i tojol. 

Salomón tsi' c'axtesa majlel jini Arca ya' ti Templo 
(1 R. 8.1-11) 

2Salomón tsi' pʌyʌ tilel ti Jerusalén pejtelel jini xñoxob yic'ot jini ñuco' bʌ i ye'tel 

ti jujunmojt i p'olbal Israel cha'an mi' loc'sañob jini Arca am bʌ ti Tabernáculo ti' 
tejclum David c'ʌlʌl ti Sion ti wits, cha'an mi' q'uechob tilel ti Templo. 

3Tsi' meleyob q'uin che' ti' yorajlel i q'uiñilel Tabernáculo, che' ti octubre. 

4-5Che' c'otemix pejtel jini xñoxob ti Israel, jini levíjob tsa' caji i loc'sañob jini Arca 

ya' ti Tabernáculo. Tsi' q'uecheyob tilel jini Arca yic'ot pejtelel jini ch'ujul bʌ 
e'tijibʌl. 

6Jini rey Salomón yic'ot pejtelel israelob tsa' bʌ i tempayob i bʌ ti' tojlel jini Arca 

tsi' yʌq'ueyob lac Yum tsʌnsʌbil tac bʌ i majtan. Ma'anic tsa' mejli ti tsijquel 
come cabʌlob. 

7-8Jini motomajob tsi' q'uecheyob ochel jini Arca ya' ti C'ax Ch'ujul bʌ Ajñibʌl ti 

mal Templo. Xinlʌpʌl tsi' yʌc'ʌyob ba' wa'al ángelob tich'bil bʌ i wich'. Ya' mosbil 
jini Arca yic'ot i te'el ti' yebal i wich'. 

9Wen tam cha'ts'ijt bara cha'an Arca. Ya' ti Ch'ujul bʌ Ajñibʌl tsa' ts'ita' tsictiyi i 

ñi' bara ba' tsa' xic'le ti pisil. Pero ma'anic tsa' tsictiyi ti jumpat. Ya'to an c'ʌlʌl 
wʌle che' woli' ts'ijbuntel ili jun. 

10Ma'anic i bʌl jini Arca, cojach jini cha'q'uejl xajlel tsa' bʌ i yotsa Moisés ya' ti 

Horeb che' bʌ tsi' mele trato lac Yum yic'ot jini israelob tsa' bʌ loq'uiyob ti Egipto. 

11-12Che' bʌ tsi' sʌq'uesayob i bʌ jini motomajob, tsi' ch'ujutesayob Dios. Jini 

levíjob tsi' ch'ujutesayob lac Yum ti c'ay che' bʌ tsa' loq'uiyob jini motomajob ti 
jini C'ax Ch'ujul bʌ Ajñibʌl. Tsi' cha'leyob c'ay Asaf, yic'ot Hemán, yic'ot Jedutún, 
yic'ot i yalobilob i yerañob, lʌpʌlob i cha'an lino bʌ pisil wen fino bʌ. Ya' tsa' 
wa'leyob ti' t'ejl jini pulʌntib ti' pasibal q'uin. Añob i cha'an címbalo, yic'ot salterio, 
yic'ot arpa tac. Añob wʌcc'al motomajob tsa' bʌ i wusuyob trompeta. 

13-14Jini xc'ayob yic'ot xñijca músicajob tsi' tem ch'ujutesayob Dios. Tsi' subeyob 

wocolix i yʌlʌ ti c'ay. Tsi' wusuyob trompeta. Tsi' ñijcayob címbalo yic'ot yan tac 
bʌ música che' bʌ tsi' ch'ujutesayob lac Yum: Come wen uts'atax lac Yum, 
come ti pejtelel ora an i yutslel i pusic'al, che'ob. Ti jini jach bʌ ora tsa' bujt'i ti 

tocal i yotot lac Yum. Ma'anix tsa' chʌn mejli i melob i ye'tel motomajob cha'an 
i sʌclel jini tocal. 

2 Cronicas 6 

Tsi' yʌc'ʌyob ti' wenta Dios jini Templo 
(1 R. 8.12-66) 

1Salomón tsa' caji i pejcan lac Yum ti oración. Tsi' yʌlʌ: C Yum, tsa' wʌlʌ ya' 

chumulet ba' i'ic' pañimil. 

2Pero tsa'ix c melbeyet a Templo ba' ma' chumtʌl ti pejtelel ora, che'en. 

3Tsi' sutq'ui i bʌ jini rey cha'an mi' yʌq'uen i yutslel i t'an pejtelel israelob ya' bʌ 

wa'alob. 

4Salomón tsi' subeyob: La' sujbic i ñuclel lac Yum i Dios Israel. Come ti' p'ʌtʌlel 

tsa'ix i ts'ʌctesa i t'an tsa' bʌ i sube c tat David. 

5-6Come lac Yum tsi' sube David: “Che' bʌ tsac loc'sa c tejclum ti' lumal Egipto, 

c'ʌlʌl wʌle ma'anic tsac yajca mi jump'ejlic tejclum ti pejtelel a lumal cha'an mi 
cʌc' ti wa'chocontel cotot cha'an i ch'ujutesʌntel j c'aba', yic'ot ja'el ma'anic tsac 
yajca winic ti Israel cha'an mic wa'chocon ti rey ti' tojlel c tejclum Israel. Pero 
wʌle tsa'ix c yajca Jerusalén. Ya' mi caj cʌc' ti ñuc j c'aba'. Tsa'ix c yajca c winic 
David: Jatet mi caj a wochel ti rey”, che'en. 

7C tat David tsa' caji' ña'tan i wa'chocoben i yotot lac Yum, i Dios israelob. 

8Pero lac Yum tsi' sube: “Uts'at bajche' tsa' ña'ta cha'an a wom a 

wa'chocobeñon cotot, 

9pero mach mejliquet. Jini mu' bʌ caj i wa'chocobeñon jini cotot, jiñʌch a 

walobil”, che'en lac Yum. 

10Wʌle lac Yum tsa'ix i ts'ʌctesa i T'an tsa' bʌ i sube c tat, come ochemon ti rey 

ti Israel ti' q'uexol c tat che' bajche' lac Yum tsi' yʌlʌ. 

11Tsa'ix c wa'chocobe i yotot lac Yum i Dios israelob. Tsac ch'ʌmʌ ochel jini 

Arca ba' lotol jini Trato tsa' bʌ i mele lac Yum yic'ot israelob, che'en Salomón. 

12-13Ya' wa'al Salomón ti' tojlel pejtel israelob ti t'uchlibʌl melbil bʌ ti bronce joy 

lajal bʌ melbil ti ojlil i yuxp'ejl metro. An ojlil i cha'p'ejl metro i chanlel. Ya'i tsi' 
ñocchoco i bʌ Salomón ti' tojlel pejtelel israelob. Tsi' letsa i c'ʌb ti panchan ti 
oración. 

14Tsi' yʌlʌ: C Yum Dios, i Dioset israelob, ma'anic yambʌ Dios ti panchan yic'ot 

ti pañimil bajche' jatet. Ma' chʌn ña'tan a t'an, ma' chʌn pʌsbeñob i yutslel a 
pusic'al a cha'año' bʌ mu' bʌ i tsajcañetob ti pejtelel i pusic'al. 

15Come tsa' ts'ʌctesa a t'an che' bajche' tsa' sube c tat David. Tsa' mele che' 

bajche' tsa' wʌlʌ. Wʌle wolij q'uel lojon. 

16Jini cha'an c Yum, i Dios israelob, ts'ʌctesan ja'el a t'an che' bajche' tsa' sube 

c tat David: “Ma'anic mi caj i jilel a p'olbal mu' bʌ caj i yumʌntel ti a buchlib, mi 
xuc'ul mi' chʌn jac'ob c mandar a walobilob che' bajche' jatet”, che'et. 

17Jini cha'an, c Yum, i Dios israelob, ts'ʌctesan ili t'an tsa' bʌ a sube c tat David. 

18¿Isujm ba mi' chumtʌl Dios yic'ot winicob ti pañimil? Come mach ñuquic 

panchan ti a tojlel. Mach ochic pejtelel a ñuclel. Jini cha'an, ¿bajche' mi mejlel 
a wochel ti ili otot tsa' bʌ c mele? 

19Pero yom ma' wubin coración come wolic pejcañet ti wocol t'an. C Yum Dios, 

yom ma' ñich'tañon come a winicon. Mele che' bajche' wolij c'ajtibeñet. 

20Q'uele a wotot ti q'uiñil yic'ot ti ac'ʌlel wʌ' ba' mi caj a wʌc' ti cʌjñel a c'aba' 

che' bajche' tsa' wʌlʌ. 

21Ubibeñon coración quic'ot pejtel a cha'año' bʌ ti Israel wʌ' ti' tojel a wotot. 

Ñich'tʌbeñon lojon c t'an ya' ba' chumulet ti panchan. Ñusʌbeñon lojon c mul 
che' ma' wubiñon lojon. 

22Che' an majch mi' cha'len mulil, mi tsa' wersa pʌjyi tilel cha'an mi' tsictesan i 

bʌ wʌ' ti pulʌntib, mi tsi' yʌlʌ ma'anic i mul, 

23ñich'tan ti panchan. Aq'uen i tojol i mul jini xlot. Sutq'uiben i jontolil. Pero mele 

ti uts'at jini mach bʌ anic i mul. 

24Che' mi' jisʌntelob israelob cha'an ti' caj i mul ti a tojlel, mi tsi' cha' sutq'uiyob 

i bʌ ba' añet cha'an mi' cha' tsajcañetob, 

25yom ma' wubibeñob i t'an ya' ti panchan che' mi' pejcañetob ti oración wʌ' ti a 

wotot. Ñusʌbeñob i mul. Cha' aq'ueñob ili lum tsa' bʌ a wʌq'ueyob i ñojte'elob. 

26Che' ma'anix mi' jubel ja'al cha'an ti' caj c mul lojon, mi tsac sutq'ui lojon c wut 

ti' tojel ili Templo cha'an mic pejcañet lojon ti oración, cha'an mic cha' diosiñet 
lojon, mi tsaj cʌyʌ lojon c mul che' jusʌbil lojon c pusic'al ti wocol, 

27yom ma' ñich'tañon lojon ya' ti panchan. Ñusʌbeñon lojon c mul. Pʌsbeñon 

lojon jini toj bʌ bij ba' yom mic cha'len lojon xʌmbal. Cha' chocbeñon lojon tilel 
ja'al wʌ' ti c lumal lojon tsa' bʌ a wʌq'ueyon lojon. 

28Che' mi' tilel wocol ti pañimil, mi wi'ñal mi c'amʌjel, mi i chʌmel c pʌc'ʌb lojon, 

mi sajc' o mi joy mʌcʌl c tejclum lojon cha'an guerra, 

29yom ma' wubibeñob i yoración a cha'año' bʌ majqui jach woli ti wocol, come 

ti jujuntiquil mi' bajñel cʌn i wocol. Mi tsi' pejcayet ti' tojel ili otot, 

30yom ma' ñich'tʌbeñob i t'an ya' ba' chumulet ti panchan. Ñusʌben i mul. 

Sutq'uiben che' bajche' an i melbal, come jatet ma' laj cʌmbeñob i pusic'al ti 
pejtelelob. 

31Che' jini ti pejtelel ora mi caj i bʌc'ñañetob. Mi caj i chʌn cha'leñob xʌmbal ti a 

bijlel che' cuxulob to ila ti pañimil. 



745 

 

Chol de Tumbalá Bible 
© Bible Society of Mexico. 

  
 

 

32Q'uele ja'el jini ñajt bʌ ch'oyolob mach bʌ israelobic che' mi' tilel i 

ch'ujutesañetob cha'an ñuc a c'aba', che' mi' sutq'uiñob i wut ti' tojel a Templo 
cha'an mi' pejcañetob ti oración. 

33Yom ma' ñich'tʌbeñob i t'an ya' ba' chumulet ti panchan. Yom ma' wʌq'ueñob 

che' bajche' mi' c'ajtibeñetob. Che' jini wen ñuc mi caj i q'ueletob pejtel winicob. 
Mi caj i bʌc'ñañetob che' bajche' a tejclum Israel. Mi caj i ña'tañob a cha'añʌch 
ili Templo tsa' bʌ c mele. 

34Che' ma' chocob majlel ti guerra a winicob ti' tojlel i contrajob, mi tsi' sutq'uiyob 

i wut ti' tojel ili tejclum Jerusalén tsa' bʌ a yajca yic'ot ti' tojel ili Templo cha'an 
mi' pejcañetob ti oración, 

35yom ma' ñich'tʌbeñob i yoración ya' ti panchan. Coltañob ti' wocol. 

36Mi tsi' cha'leyob mulil ti a contra, come a wujil ma'anic mi juntiquilic winic mach 

bʌ anic mi' cha'len mulil, mi tsa' caji a mich'leñob, mi tsa' wʌc'ʌyob ti' c'ʌb i 
contra cha'an mi' cʌchob majlel ti yambʌ lum mi ñajt mi lʌc'ʌl, 

37-38mi tsi' ña'tayob i mul ya' ba' tsa' cʌjchiyob majlel, mi tsi' sutq'uiyob i bʌ ti' 

tojel ili lum tsa' bʌ a wʌq'ueyob i ñojte'elob ti' tojel ili tejclum yic'ot ili Templo tsa' 
bʌ c mele, mi tsi' c'ajtibeyetob ti pejtelel i pusic'al: “Ñusʌbeñon lojon c mul”, mi 
che'ob, 

39yom ma' jac'beñob i yoración ya' ba' chumulet ti panchan. Coltañob ya' ba' 

chujquemob ti wocol. Ñusʌbeñob i mul a cha'año' bʌ año' bʌ i mul ti a tojlel. 

40Wʌle, c Yum Dios, mij c'ajtibeñet ti wocol t'an, p'isi ti a wenta pejtel coración 

lojon ti ili Templo. 

41La', c Yum Dios, c'aja a wo ti a chumlib yic'ot jini Arca i yejtal bʌ a p'ʌtʌlel. C 

Yum Dios, la' i tajob i coltʌntel a motomajob. La' i yubiñob i tijicñʌyel pejtel a 
cha'año' bʌ cha'an i yutslel a pusic'al. 

42C Yum Dios, mach a mʌyben a wut jini yajcʌbil bʌ a cha'an. Ña'tan pejtel i 

yutslel a pusic'al tsa' bʌ a pʌsbe a winic David. 

2 Cronicas 7 

1-2Che' bʌ tsa' ujti ti oración Salomón, tsa' jubi tilel c'ajc ti panchan. Tsi' laj pulu 

jini majtañʌl ya' ti pulʌntib. Ma'anix tsa' chʌn mejliyob ti ochel ti' yotot Dios jini 
motomajob, come tsa' bujt'i jini Templo yic'ot i ñuclel lac Yum. 

3Che' bʌ tsi' q'ueleyob i ñuclel, tsi' pʌcchocoyob i bʌ ti lum jini israelob. Tsi' 

ch'ujutesayob lac Yum. Tsi' subeyob wocolix i yʌlʌ: Come wen uts'at lac Yum, 
come ti pejtelel ora an i yutslel i pusic'al, che'ob. 

4-5Che' jini tsa' caji i melbeñob i q'uiñilel jini Templo. Jini rey yic'ot pejtelel jini 

tempʌbilo' bʌ tsa' caji i tsʌnsʌbeñob i majtan lac Yum. Salomón tsi' yʌc'ʌ 
cha'p'ejl i cha'c'al mil (22,000) wacax, yic'ot wʌcc'al mil (120,000) tiñʌme'. 

6Jini motomaj tsi' meleyob i ye'tel. Jini levíjob tsi' ñijcayob música melbil bʌ i 

cha'an David cha'an mi' ñuq'uesʌntel lac Yum. Tsi' cha'leyob c'ay ti' tojlel lac 
Yum: Come ti pejtelel ora an i yutslel i pusic'al, che'ob, che' bajche' tsi' cha'le 
ch'ujutesaya David. Jini motomajob tsi' wusuyob trompeta tac ti' tojlel lac Yum 
che' wa'alob pejtelel israelob. 

7Salomón tsi' yʌc'ʌ ti' wenta lac Yum jini patio am bʌ ti' tojel jini Templo ba' tsi' 

pulbeyob i majtan lac Yum, come wen on jini majtañʌl. Ma'anic tsa' mejli i laj 
pul ya' ti jini pulʌntib melbil bʌ ti bronce. 

8Wucp'ejl q'uin tsi' cha'le q'uiñijel Salomón yic'ot pejtelel israelob. Cabʌlob tsa' 

bʌ i tempayob i bʌ cha'an i q'uiñilel lejchempat. Tsa' c'otiyob ja'el jini ch'oyolo' 
bʌ ti Hamat yic'ot yambʌ tejclum tac c'ʌlʌl ti jini pa' am bʌ ti Egipto. 

9Che' ti waxʌcp'ejlel q'uin tsi' cha' tempayob i bʌ pejtelel jini winicob, come 

wucp'ejl q'uin tsi' meleyob i q'uiñilel jini pulʌntib. 

10Che' ti wucp'ejl tsic ti octubre tsi' chocoyob sujtel pejtelel jini winicob ti' lumal. 

Tsi' yubiyob i tijicñʌyel i pusic'al cha'an cabʌl i bendición lac Yum Dios ti' tojlel 
David yic'ot Salomón, yic'ot pejtelel jini israelob. 

I trato lac Yum yic'ot Salomón 
(1 R. 9.1-9) 

11Che'ʌch tsa' ujti i mel jini Templo yic'ot i yotot Salomón. Tsa' mejli i lu' mel 

che' bajche' yom i pusic'al. 

12Ti jump'ejl ac'ʌlel tsa' tsictiyi lac Yum ti' tojlel Salomón. Tsi' sube: Tsa'ix c 

ñich'tʌbeyet a woración. Tsa'ix c yajca ili Templo cha'an wʌ'i mi caj c ch'ʌm c 
majtan. 

13Mi tsaj cʌyʌ c choc tilel ja'al, mi tsac choco tilel sajc' cha'an mi' jisan pejtelel 

pʌc'ʌbʌl, mi tsac choco tilel jontol bʌ c'amʌjel ti' tojlel c winicob x'ixicob, 

14yom mi' peq'uesañob i bʌ. Mi tsa' caji i pejcañoñob ti oración, mi tsi' cʌyʌyob 

i jontolil yic'ot leco bʌ i melbalob cha'an mi' tsajcañon, che' jini mi caj c 
ñich'tʌbeñob i yoración wʌ' ba'añon ti panchan. Mi caj c ñusʌbeñob i mul. Mi 
caj c lajmesʌbeñob i wocol cha'an i mul. 

15Mi caj c chʌcʌ ubin la' woración ti ili otot. Mi caj j q'ueletla. 

16Come tsa'ix c yajca ili Templo. Tsa'ix c sʌq'uesa ja'el cha'an cotot ba' mi caj 

cajñel ti pejtelel ora. Mi caj j q'uele' ti pejtelel ora come tsac ch'ʌmʌ tic wenta tic 
pusic'al. 

17Mi ti pejtelel ora ma' chʌn tsajcañon che' bajche' a tat David, mi xuc'ul ma' mel 

ti pejtelel jini mu' bʌ c subeñet, 

18joñon mi caj c xuc'chocon a yumʌntel ti a tojlel yic'ot ti' tojlel a p'olbalob ti 

pejtelel ora che' bajche' tsac sube a tat David ti xuc'ul bʌ t'an: “Ti pejtelel ora a 
p'olbal mi caj i cha'len yumʌntel ti a buchlib ti' tojlel israelob”, cho'on tsac sube. 

19Pero mi mach xuc'uleticla quic'ot, mi tsa' la' cʌyʌ la' jac'beñon c subal yic'ot c 

mandar cha'an mi la' ch'ujutesan jini mach bʌ diosic, 

20che' jini mi caj c choquetla ti la' lum tsa' bʌ cʌq'ueyetla. Mi caj c jisan ili Templo 

tsa' bʌ c sʌq'uesa cha'an i ch'ujutesʌntel j c'aba'. Mi caj la' wajlentel, mi caj la' 
wʌjq'uel ti quisin ti' tojlel yan tac bʌ tejclum. 

21Majqui jach mi' ñumel che' mi' q'uel jejmenix ili i t'ojol jax bʌ cotot mi caj i toj 

sajtel i pusic'al. Mi caj i yʌl: “¿Chucoch woli' yʌc' ti ts'a'lentel i yotot yic'ot i lum 
jini lac Yum?” che'en. 

22Yambʌ mi caj i jac': “Cha'an tsi' cʌyʌyob lac Yum i Dios tsa' bʌ i loc'sa ti Egipto 

i ñojte'elob. Wʌle wolix i tsajcañob ñumel yambʌ dios tac cha'an mi' 
ch'ujutesañob. Jini cha'an lac Yum woli' chocbeñob tilel pejtel ili wocol ti' caj i 
mulob”, che'en. Che' tsi' sube Salomón jini lac Yum. 

2 Cronicas 8 

Yan tac bʌ i ye'tel Salomón 
(1 R. 9.10-28) 

1Che' junc'alix jab i yumʌntel Salomón, wa'chocobilix jini Templo yic'ot i yotot. 

2Tsa' caji i cha' wen mel jini tejclum tac tsa' bʌ i yʌq'ue Hiram. Ya'i tsi' yʌc'ʌyob 

ti chumtʌl israelob. 

3Salomón tsa' majli i tech guerra ti' contra Hamat ti Soba. Tsi' t'uchta jini tejclum. 

4Tsi' cha' mele jini tejclum i c'aba' Tadmor ya' ti colem bʌ i tiquiñal lum. Tsi' mele 

tejclum tac ya' ti Hamat. 

5Che' ja'el tsi' wen ñup'u ti ts'ajc jini tejclum tac ba' lotol i chubʌ'an ya' ti Bethorón 

am bʌ ti chan yic'ot am bʌ ti entʌl. Tsi' melbe chan tac bʌ ts'ajc, yic'ot i ti' tac, 
yic'ot i c'ʌtlib. 

6Che' ja'el tsi' mele Baalat yic'ot yan tac bʌ tejclum ba' lotol i bʌl ñʌc'ʌl yic'ot 

carreta tac yic'ot caballo yic'ot e'tijibʌl. Ts'ʌcʌl tsi' laj mele pejtelel chuqui tsi' 
ña'ta i mel Salomón ya' ti Jerusalén, yic'ot ti Líbano, yic'ot ti yan tac bʌ lum am 
bʌ ti' wenta. 

7-8Tsi' yotsa ti majtan e'tel jini heteojob, yic'ot amorreojob, yic'ot ferezeojob, 

yic'ot heveojob, yic'ot jebuseojob tsa' bʌ colobajiyob che' bʌ tsa' jiliyob i pi'ʌlob 
ti guerra. Jini israelob mi' yotsañob ti majtan e'tel c'ʌlʌl wʌle. 

9Pero Salomón ma'anic tsi' c'ʌñʌ ti majtan e'tel jini israelob. Tsi' yʌq'ueyob i 

ye'tel ti soldado, yic'ot ti xcʌnta caballojob cha'an guerra. 

10Salomón tsi' wa'choco lujunc'al yic'ot lujuntiquil i yuxc'al (250) año' bʌ i ye'tel 

ti' tojlel israelob. 

11Che' melbilix i yotot, Salomón tsi' pʌyʌ majlel i yijñam ya' ba' chumul ti' tejclum 

David cha'an mi' chumtʌl ti tsiji' bʌ i yotot tsa' bʌ i wa'chocobe, come tsi' yʌlʌ: 

Ma'anic mi caj i chumtʌl quijñam ti' yotot c tat David i rey israelob, come ya' tsa' 
poj ajni jini Arca i cha'an bʌ lac Yum. Wen ch'ujul jini ajñibʌl, che'en. 

12Salomón tsa' caji i pulben tsʌnsʌbil bʌ i majtan lac Yum ya' ti pulʌntib tsa' bʌ 

i wa'chocobe lac Yum ti' tojel jini corredor cha'an Templo. 

13Ti jujump'ejl q'uin tsi' yʌq'ue che' bajche' jaycojt yom, che' bajche' ts'ijbubil ti' 

mandar Moisés, ti' q'uiñilel tac c'aj o, yic'ot ti' pasibal uw, yic'ot ti ñuc tac bʌ 
q'uiñijel uxyajl ti jab. Jiñʌch i q'uiñilel Pascua, yic'ot i q'uiñilel Semana tac, yic'ot 
i q'uiñilel Lejchempat. 

14Tsi' pʌsbeyob i ye'tel motomajob ti jujuntiquil che' bajche' tsi' teche i mel 

David. Tsi' yʌq'ueyob i ye'tel levíjob cha'an mi' ñuq'uesañob lac Yum, cha'an 
ja'el mi' coltañob jini motomajob ti' ye'tel ti jujump'ejl q'uin. Tsi' wa'choco 
xcʌntayajob ya' ti' ti' jini Templo che' bajche' tsi' yʌc'ʌ mandar David, i winic 
Dios. 

15Ma'anic tsi' cʌyʌyob i jac'ob i mandar David, pero uts'at tsi' meleyob i ye'tel 

jini motomajob, yic'ot levíjob, yic'ot jini mu' bʌ i cʌntañob chuqui tac an ti' yotot 
lac Yum. 

16Salomón tsa' ujti i mel pejtelel jini e'tel tsa' bʌ i teche cha'an i yotot lac Yum. 

17-18Tsa' majli ti Ezión Geber yic'ot ti Elot, cha'p'ejl tejclum am bʌ ti' ti' ñajb ya' ti 

Edom. Come Hiram tsi' chocbe tilel Salomón colem barco tac yic'ot xñijca 
barcojob. I winicob Hiram tsi' comol cha'leyob e'tel ti barco yic'ot i winicob 
Salomón. Tsajniyob ti Ofir ti' wenta Salomón. Tsi' cha' ch'ʌmbeyob tilel 
waxʌcc'al millón peso jini oro. 

2 Cronicas 9 

Yumʌl i c'aba' Sabá mi' jula'tan Salomón 
(1 R. 10.1-13) 

1Che' bʌ tsi' yubi jini x'ixic bʌ rey ya' ti Sabá cabʌlʌch i ña'tʌbal Salomón, tsa' 

majli ti Jerusalén cha'an mi' c'ajtiben chuqui tac wocol ti ña'tʌntel. Tsa' majli 
yic'ot x'e'telob i cha'an, yic'ot camello cuchbil bʌ i cha'an ts'ac xojocña bʌ i 
yujts'il, yic'ot oro, yic'ot wen i t'ojol tac bʌ xajlel. Che' bʌ tsa' c'oti, tsi' laj sube 
Salomón chuqui yom i ña'tan. 

2Salomón tsi' laj jac'be. Ma'anic chuqui mʌcʌl mach bʌ anic tsi' ch'ʌmbe isujm. 

Salomón tsi' laj tsictesʌbe. 

3-4Che' bʌ tsi' lu' q'uele chuqui an, jini x'ixic tsi' ña'ta isujm che' bajche' tsi' yubi. 

Cabʌlʌch i ña'tʌbal Salomón, wen i t'ojol jax i yotot, wen chajpʌbil pejtel i bʌl 
ñʌc'ʌl ya' ti mesa, cabʌl i pusic'al jini x'e'telob i cha'an, wen fino i pislel i yaj 
e'telob. Tsi' q'uele laj uts'atob i pislel i winicob tsa' bʌ i ñusʌbeyob i bʌl i ñʌc', 
yic'ot jini xcʌntayajob i cha'an wen p'ip'ob i pusic'al. Tsa' toj sajti i pusic'al jini 
x'ixic. 

5Tsa' caji i suben jini rey: Isujm pejtel chuqui tsa cubi ya' tic lumal. Wen cabʌl a 

ña'tʌbal. 

6Che' bʌ tsa cubi, ma'anic tsac wen ñopo jinto tsa' tili j q'uel. Isujm lamital jach 

tsa cubi come ñumen to a ñuclel yic'ot a ña'tʌbal bajche' tsa' subentiyon. 

7Tijicñayob a winicob año' bʌ a wic'ot ti jujump'ejl q'uin mu' bʌ i yubiñob a t'an. 

8Wen ñuc a Dios tsa' bʌ i yajcayet cha'an ma' wa'chocontel ti rey. Tsiquil cabʌl 

mi' c'uxbin jini israelob. Jini cha'an tsi' wa'chocoyet ti rey cha'an ma' melob ti toj 
che' bajche' yom cha'an xuc'ul mi' yajñelob ti pejtelel ora, che'en jini x'ixic bʌ 
rey. 

9Tsi' yʌq'ue i majtan Salomón lajchʌmp'ejl millón peso oro yic'ot xojocña bʌ ts'ac 

yic'ot uts'at bʌ xajlel. Ma'anic yambʌ jini xojocña bʌ che' bajche' jini ti pejtelel i 
yumʌntel. 

10I winicob Hiram yic'ot i winicob Salomón tsi' ch'ʌmbeyob c'otel oro ja'el tilem 

bʌ ti Ofir, yic'ot sándolo te', yic'ot i t'ojol tac bʌ xajlel. 

11Jini rey tsi' c'ʌñʌ jini te' cha'an mi' mel quejpʌctic bʌ t'uchlibʌl cha'an mi lac 

letsel, yic'ot cha'an mi lac jubel ti Templo, yic'ot ti' yochib i yotot rey. Tsi' c'ʌñʌ 
jini te' ja'el cha'an i melol arpa yic'ot salterio mu' bʌ i ñijcañob jini xc'ayob. Ti 
pejtelel i lumal Judá ma'anic i t'ojol jax bʌ música tac lajal bajche' jini. 

12Jini rey Salomón tsi' yʌq'ue i majtan tac jini x'ixic bʌ rey ch'oyol bʌ ti Sabá lajal 

bʌ i tojol che' bajche' tsi' ch'ʌmbe tilel. Tsi' yʌq'ue ja'el pejtelel chuqui tsi' c'ajti. 
Tijicña tsa' sujti ti' lumal yic'ot jini x'e'telob i cha'an. 

I ñuclel Salomón 
(1 R. 10.14-29; 2 Cr. 1.14-17) 

13-14Ti jujump'ejl jab Salomón tsi' ch'ʌmʌ ti tojoñel lajchʌmp'ejl millón peso oro. 

Jini reyob ti Arabia tsi' chocbeyob tilel. Jini xchoñoñelob ja'el cabʌl tsi' 
ch'ʌmbeyob c'otel oro tsa' bʌ i ganariyob ti yan tac bʌ pañimil. 

15Salomón tsi' c'ʌñʌ lamital jini oro cha'an mi' mel lujunc'al mʌctijibʌl cha'an 

guerra. Ojlil i chʌmp'ejl millón peso i tojol ti jujump'ejl. 

16Tsi' mele ti oro ja'el jo'lujunc'al ch'o'ch'oc bʌ mʌctijibʌl am bʌ i tojol che' bajche' 

cha'p'ejl millón peso ti jujump'ejl. Jini rey tsi' yotsa ti jini tsalʌl i c'aba' I Te'el 
Líbano. 

17Jini rey tsi' c'ʌñʌ i bʌquel elefante cha'an mi' mel ñuc bʌ i buchlib cha'an i 

ye'tel. Tsi' tep'e ti puro oro. 

18Chan c'ʌcʌl i buchlib. An wʌcquejp t'uchlibʌl cha'an mi' letsel ti buchtʌl. An i 

yajñib i c'ʌb ti jujunwejl. An i yejtal bajlum ti jujunwejl. 

19An lajchʌncojt ti pejtelel, cha'cha'cojt ti jujunquejp ba' tsa' letsi ti buchtʌl. Ti 

pejtelel pañimil ma'anic yambʌ i buchlib yumʌl che' bajche' i cha'an Salomón. 

20Laj melbil ti oro pejtelel jini i taza tac jini rey Salomón, yic'ot pejtelel i bʌl jini 

tsalʌl i c'aba' I Te'el Líbano. Ti jim bʌ ora juben i tojol plata. 

21An colem barco tac i cha'an jini rey Salomón. Tsi' ñijcayob majlel i winicob 

Hiram. Uxp'ejl jab tsi' chocoyob majlel ti Tarsis cha'an mi' ch'ʌmob tilel oro yic'ot 
plata, yic'ot i bʌquel i yej elefante, yic'ot bats', yic'ot xyʌx ac'ach. 

22Ñumen ñuc tsa' ajni jini rey Salomón bajche' yan tac bʌ yumʌlob ti pañimil, 

come c'ax cabʌl i chubʌ'an yic'ot i ña'tʌbal. 

23Yaño' bʌ yumʌlob tsi' cha'leyob wersa cha'an mi' q'uelbeñob i wut Salomón, 

cha'an mi' yubibeñob i t'an aq'uebil bʌ i cha'an lac Yum. 

24Ti jujuntiquil tsi' ch'ʌmbeyob tilel Salomón i majtan tac melbil bʌ ti plata yic'ot 

oro yic'ot bujcʌl tac yic'ot e'tijibʌl cha'an guerra, yic'ot xojocña bʌ ts'ac ti chajp 
ti chajp yic'ot caballo, yic'ot mula. Che'ʌch tsi' meleyob ti jujump'ejl jab. An i 
yotlel tac chʌmp'ejl mil caballo yic'ot i carreta tsalubil tac i mal. 

25Lajchʌmp'ejl mil winicob yujilo' bʌ c'ʌchtʌl tsa' chumleyob ya' ti tejclum tac ba' 

cʌntʌbil carreta. Lamital tsa' chumleyob ti Jerusalén. 

26Salomón tsi' cha'le i yumʌntel ti' tojlel yambʌ reyob c'ʌlʌl ti Eufrates ja' c'ʌlʌl ti' 

lumal filisteojob, yic'ot ya' ti' ñup' Egipto. 

27Cabʌl tsi' tempa plata che' bajche' i yonlel xajlel ya' ti Jerusalén. Wen cabʌl 

tsi' tempa ch'ujte' bajche' sicómoro te' am bʌ ti Sefela. 

28Tsi' ch'ʌmbeyob tilel cabʌl i caballo Salomón loq'uem bʌ ti Egipto yic'ot ti yan 

tac bʌ lum. 

Tsa' chʌmi Salomón 
(1 R. 11.41-43) 

29Pejtelel i melbal Salomón, c'ʌlʌl ti' tejchibal i yumʌntel, c'ʌlʌl ti' yujtibal, laj 

ts'ijbubil ti' juñilel jini x'alt'an Natán yic'ot ti' juñilel jini x'alt'an Ahías ch'oyol bʌ ti 
Silón, yic'ot ti' juñilel jini x'alt'an Iddo tsa' bʌ i wʌn taja ti t'an i yumʌntel Jeroboam 
(i yalobil Nabat). 

30Cha'c'al jab tsi' cha'le yumʌntel Salomón ya' ti Jerusalén ti' tojlel pejtelel Israel. 

31Tsa' chʌmi Salomón, tsa' majli yic'ot i ñojte'elob. Tsa' mujqui ya' ti Jerusalén. 

Roboam tsa' caji ti yumʌntel ti' q'uexol i tat. 

2 Cronicas 10 

I ñusa t'an jini israelob 
(1 R. 12.1-24) 

1Roboam tsa' majli ti Siquem, come ya'i tsi' tempayob i bʌ pejtelel año' bʌ i ye'tel 

ti Israel cha'an mi' wa'chocoñob ti rey. 

2-3Jeroboam (i yalobil Nabat) che' bʌ tsi' yubi chʌmenix Salomón, tsa' sujti ti' 

lumal, come anix ora tsa' puts'i majlel ti Egipto cha'an tsi' bʌc'ña jini rey 

Salomón. I pi'ʌlob Jeroboam tsi' chocoyob ti pʌyol. Che' temel añob yic'ot 
pejtelel jini israelob ti' tojlel Roboam, tsi' subeyob: 

4A tat tsi' yʌq'ueyon lojon wocol bʌ e'tel yic'ot al bʌ j cuch lojon. Jini cha'an a 

wocolic t'ox ju'sʌbeñon lojon ili wocol tsa' bʌ i yʌq'ueyon lojon a tat. Che' jini mi 
caj c yumañet lojon, che'ob. 

5Roboam tsi' jac'beyob: Cucuxla. Yom mi la' cha' tilel che' ñumenix uxp'ejl q'uin, 

che'en. Jini cha'an tsa' cha' sujtiyob. 

6Jini rey Roboam tsa' caji i pejcan jini xñoxob tsa' bʌ i coltayob i tat ti e'tel. Tsi' 

c'ajtibeyob: ¿Bajche' yom mic jac'beñob? che'en. 

7Tsi' jac'beyob: Mi uts ma' pʌs a bʌ ti' tojlelob, mi uts'at ma' pejcañob, mi caj i 

yumañetob ti pejtelel ora, che'ob. 

8-9Pero ma'anic tsi' ñopbeyob i t'an xñoxob. Tsa' caji i c'ajtibeñob ja'el ch'iton 

winicob, i pi'ʌlob ti colel woli bʌ i coltañob ti e'tel. ¿Bajche' yom mic jac'beñob? 
come yomob mic t'ox jusʌbeñob jini wocol tsa' bʌ i yʌq'ueyob c tat, che'en. 

10Jini ch'iton winicob tsi' jac'beyob: Subeñob: “Mi woli la' lon ña'tan al la' cuch ti' 

tojlel c tat, la' wila to bajche' mi caj la' cuch tic tojlel, come ñumen ñuc i bontʌlel 
i yal j c'ʌb bajche' i ya' c tat. 

11Joñon mi caj c p'ojlesan la' wocol. C tat tsi' jats'ʌyetla ti asiyal, pero joñon mi 

caj c jats'etla ti asiyal am bʌ i taq'uiñal lajal bʌ i c'uxel bajche' siñan”. Che' yom 
ma' subeñob, che'ob. 

12Che' ti yuxp'ejlel q'uin tsa' cha' tili Jeroboam yic'ot pejtelel i winicob cha'an mi' 

yubibeñob i t'an Roboam. 

13Jini rey tsa' caji i pejcañob ti tsʌts bʌ t'an, come ma'anic tsi' jac'beyob i t'an jini 

xñoxob. 

14Tsi' jac'beyob i t'an jini ch'iton winicob. Tsi' yʌlʌ: Mi woli la' lon ña'tan al la' 

cuch ti' tojlel c tat, la wila to bajche' mi caj la' cuch tic tojlel. Jini c tat tsi' jats'ʌyetla 
ti asiyal, pero joñon mi caj c jats'etla ti asiyal am bʌ i taq'uiñal lajal bʌ i c'uxel 
bajche' siñan, che'en. 

15Jini rey ma'anic tsi' pʌsʌ i bʌ ti uts ti' tojlel winicob, come Dios tsi' tsʌts'esʌbe 

i pusic'al cha'an mi' ts'ʌctiyel i t'an che' bajche' tsi' sube Jeroboam (i yalobil 
Nabat) jini x'alt'an Ahías ch'oyol bʌ ti Silo. 

16Che' bʌ tsi' yubiyob, pejtelel jini israelob tsa' mich'ayob. Tsa' caji i yʌlob: Lolom 

jach mi lac yuman i yalobil David. Ma'anic chuqui mi caj lac taj ti' tojlel. Jini 
cha'an, israelob, conla ti sujtel ti la cotot. Bajñel cʌntan a wotot David. Che' tsi' 
yʌlʌyob. Che' jini tsa' sujtiyob pejtelel israelob. 

17Cojach jini israelob año' bʌ ti' tejclum tac Judá tsa' chʌn ajniyob ti' wenta 

Roboam. 

18Jini rey Roboam tsi' choco majlel Adoram jini xq'uel e'tel cha'an mi' wets'ob 

tilel ti' tojlel, pero jini israelob tsi' juluyob ti xajlel. Che' jini tsa' chʌmi Adoram. Ti 
ora tsa' letsi ti carreta jini rey Roboam cha'an mi' puts'el majlel ti Jerusalén. 

19C'ʌlʌl wʌle jini israelob ma'anic mi' yumañob i p'olbal David. 

2 Cronicas 11 

1Che' bʌ tsa' c'oti Roboam ti Jerusalén, tsi' tempa pejtelel jini soldadojob ti Judá 

yic'ot ti Benjamín, bolonc'al mil (180,000) winicob yujilo' bʌ guerra. Tsajniyob ti 
guerra ti' contra Israel, cha'an mi' cha' pʌyob ochel ti' yumʌntel Roboam. 

2Pero lac Yum tsi' pejca jini x'alt'an Semaías: 

3Cucu suben Roboam (i yalobil Salomón) i rey Judá yic'ot pejtelel israelob 

chumulo' bʌ ti Judá yic'ot ti Benjamín: 

4“Lac Yum tsi' yʌlʌ: Mach yomic mi la' majlel ti guerra ti' contra la' pi'ʌlob. Cha' 

cucuxla ti la' wotot, come joñon tsa'ix c chilbeyob jini israelob ti' wenta Roboam”. 
Che' yom ma' subeñob, che'en lac Yum. Jini cha'an che'ʌch tsi' mele jini x'alt'an. 
Tsi' laj jac'beyob i t'an che' bajche' tsi' yʌlʌ lac Yum. Tsa' cha' sujtiyob ti' yotot. 
Ma'anix tsa' majliyob ti guerra ti' contra Jeroboam. 

Uts'at tsa' caji i ñusan q'uin Roboam 

5-10Roboam tsa' caji ti cha' chumtʌl ya' ti Jerusalén. Tsa' caji i wen mel i ts'ajquil 

cabʌl tejclum ya' ti Judá: Belén, Etam, Tecoa, Betsur, Soco, Adulam, Gat, 
Maresa, Zif, Adoraim, Laquis, Azeca, Zora, Ajalón yic'ot Hebrón. 

11Tsi' cha' wen mele ja'el jini chan bʌ ts'ajc. Tsi' wa'choco i yumob soldadojob. 

Tsi' tempa cabʌl i bʌl ñʌc'ʌl yic'ot vino yic'ot aceite. 

12Ti pejtelel jini tejclum tsi' yʌc'ʌ mʌctijibʌl yic'ot lanza tac cha'an mi' p'ʌtan 

majlel i yumʌntel, come cojach Judá yic'ot Benjamín tsa' cʌle ti' wenta. 

13-14Jini motomajob yic'ot jini levíjob año' bʌ ti Israel tsi' cʌyʌyob i lumal. Tsa' 

tiliyob ti chumtʌl ti Judá yic'ot ti Jerusalén, come Jeroboam tsi' chocoyob loq'uel 
che' bʌ tsi' chilbeyob i ye'tel. 

15Jeroboam tsi' bajñel wa'choco ti motomaj majqui jach yom i mel i ye'tel ya' ti 

bujbujtʌl ba' tsi' yʌc'ʌ i yejtal tac xiba yic'ot i yejtal tac wacax. 

16Cabʌl israelob tsa' bʌ i wen xuc'chocoyob i pusic'al yic'ot lac Yum i Dios Israel 

tsa' tiliyob ti Jerusalén yic'ot levíjob cha'an mi' pulbeñob i majtan lac Yum. 

17Che' jini tsa' cha' p'ʌtayob jini año' bʌ ti Judá. Uxp'ejl jab tsi' coltayob Roboam 

(i yalobil Salomón) ti' yumʌntel, come tsa' chʌn ajniyob che' bajche' tsi' 
cʌntesayob David yic'ot Salomón. 

18Roboam tsi' pʌyʌ cha'an i yijñam Mahalat i yalobil Jerimot (i yalobil bʌ David) 

yic'ot Abihail i yixic'al Eliab i (yalobil bʌ Isaí). 

19Mahalat tsi' yʌq'ue uxtiquil ch'iton bʌ i yalobilob: Jeús, Semarías yic'ot Zaham. 

20Ti wi'il tsi' pʌyʌ Maaca (i yixic'al Absalón). Tsi' yʌq'ue ili chʌntiquilob: Abías, 

Atai, Ziza yic'ot Selomit. 

21Roboam ñumen tsi' c'uxbi Maaca bajche' yaño' bʌ i yijñam. Tsi' pʌyʌ 

waxʌclujuntiquil (18) i yijñam yic'ot uxc'al i yixicob. Tsi' yʌc'ʌyob ti pañimil 
waxʌctiquil i cha'c'al (28) ch'itoñob yic'ot uxc'al xch'ocob. 

22Roboam tsi' wa'choco Abías (i yalobil Maaca) cha'an mi' cha'len mandar ti' 

tojlel i pi'ʌlob, come tsi' ña'ta i yotsan ti rey. 

23Tsi' pʌsʌ wen bʌ i ña'tʌbal ti' tojlel i yalobilob che' bʌ tsi' pam pucuyob ti' lumal 

Judá yic'ot ti Benjamín. Tsi' t'oxbeyob i ye'tel. Tsi' wen coltayob yic'ot cabʌl i 
chubʌ'an. Tsi' sajcʌbeyob i yijñam ti jujuntiquil. 

2 Cronicas 12 

Sisac tsa' ochi ti Judá 
(1 R. 14.21-31) 

1Che' bʌ tsi' q'uele Roboam uts'at woli' mejlel pejtel i ye'tel, wen xuc'ul i 

yumʌntel, tsa' caji i cʌy lac Yum yic'ot pejtelel israelob. 

2Jini cha'an che' ti' jo'p'ejlel jab i yumʌntel tsa' tili Sisac rey bʌ ti Egipto cha'an 

mi' contrajin Roboam 

3yic'ot uxbajc' carreta yic'ot uxc'al mil winicob c'ʌchʌlo' bʌ ti caballo, yic'ot bajc'ʌl 

soldadojob egiptojob, libiajob, suquieñob, yic'ot etiopejob. 

4Tsi' t'uchtayob cabʌl tejclum ti Judá, c'ʌlʌl tsa' c'otiyob ti Jerusalén. 

5Tsa' c'oti jini x'alt'an Semaías i pejcan Roboam yic'ot año' bʌ i ye'tel ti Judá tsa' 

bʌ i tempayob i bʌ ti Jerusalén cha'an mi' puts'tañob Sisac. Tsi' subeyob: Lac 
Yum tsi' yʌlʌ: “Jatetla tsa' la' cʌyʌyon. Jini cha'an tsaj cʌyʌyetla ti' c'ʌb Sisac 
cha'an mi la' tic'lʌntel”. Che' tsi' yʌlʌ lac Yum, che'en jini x'alt'an. 

6Jini año' bʌ i ye'tel ti Israel yic'ot jini rey tsi' peq'uesayob i bʌ. Tsi' yʌlʌyob: Toj 

lac Yum, che'ob. 

7Lac Yum tsi' q'uele che' bʌ tsi' peq'uesayob i bʌ ti' tojlel. Tsi' cha' pejca jini 

x'alt'an Semaías: Tsa'ix i peq'uesayob i bʌ. Ma'anix mi caj c jisañob. Mi caj j 
coltañob. Ma'anic mi caj c pʌsbeñob c mich'ajel ti Jerusalén. Ma'anic mi caj 
cʌc'ob ti' c'ʌb Sisac. 

8Pero mi caj i poj ochelob ti' wenta yambʌ i yum cha'an mi' ña'tañob tijicñayob 

mu' bʌ i yumañoñob, come uts c pusic'al. Mach utsobic jini yumʌlob ti pañimil. 
Che' tsi' yʌlʌ lac Yum. 

9Jini cha'an Sisac, rey bʌ ti Egipto, tsi' ch'ʌmʌ pejtelel chuqui tac an ti Templo, 

yic'ot pejtelel chuqui an i cha'an jini rey, yic'ot pejtelel jini mʌctijibʌl melbil bʌ ti 
oro tsa' bʌ i yʌc'ʌ ti melol Salomón. 



754 

 

Chol de Tumbalá Bible 
© Bible Society of Mexico. 

  
 

 

10Roboam tsi' mele mʌctijibʌl ti bronce i q'uexol jini melbil bʌ ti oro tsa' bʌ 

chilbenti. Tsi' yʌq'ueyob i yumob soldadojob mu' bʌ i chʌcʌ cʌntañob i ti' i yotot 
jini rey. 

11Jini soldadojob tsi' ch'ʌmʌyob majlel mʌctijibʌl ba' ora tsa' majli ti Templo jini 

rey. Che' bʌ tsa' sujti ti' yotot, tsi' cha' otsayob ya' ba' cʌntʌbil. 

12Che' bʌ tsi' peq'uesa i bʌ jini rey, ma'anix tsi' chʌn mich'le lac Yum. Ma'anic 

tsi' jisʌbe i lumal. Uts'at tsa' chʌn ajniyob ya' ti Judá. 

13Wuclujump'ejl (17) jab tsi' cha'le yumʌntel Roboam ya' ti Jerusalén, come lac 

Yum tsi' yajca Jerusalén cha'an ya'i mi' yʌc' ti cʌjñel i c'aba'. An jump'ejl i yuxc'al 
(41) i jabilel Roboam che' bʌ tsa' ochi ti' ye'tel. I c'aba' i ña' Roboam jiñʌch 
Naama, juntiquil amón. 

14Tsi' mele chuqui jontol ti' wut lac Yum, come ma'anic tsi' wen ñopo lac Yum ti 

pejtelel i pusic'al. 

15Ts'ijbubil ti' juñilel jini x'alt'an Semaías yic'ot ti' juñilel jini x'alt'an Iddo pejtelel i 

melbal Roboam c'ʌlʌl ti' cajibal i yumʌntel. Ma'anic tsa' lajmi guerra ti' tojlel 
Roboam yic'ot Jeroboam che' cuxul to. 

16Tsa' chʌmi Roboam. Tsa' mujqui yic'ot i ñojte'elob ya' ti Jerusalén. Tsa' ochi 

ti rey Abías ti' q'uexol i tat. 

2 Cronicas 13 

I yumʌntel Abías 
(1 R. 15.1-8) 

1Che' ti' waxʌclujump'ejlel (18) jab i ye'tel Jeroboam, rey bʌ ti Israel, tsa' caji ti 

yumʌntel jini rey Abías ti Judá. 

2Uxp'ejl jab tsi' cha'le yumʌl ti Jerusalén. I c'aba' i ña' jiñʌch Micaías i yalobil 

Uriel ti Gabaa. Tsa' tejchi guerra ti' tojlel Judá yic'ot Israel. 

3Abías tsi' pʌyʌ ti guerra jumbajc' mil winicob, wen ch'ejlo' bʌ. Pero Jeroboam 

tsa' tili i tech guerra yic'ot cha'bajc' mil winicob wen p'ip'o' bʌ ti guerra. 

4Abías tsa' wa'le ya' ti pam wits i c'aba' Zemaraim am bʌ ti Efraín. Tsa' caji i yʌl 

ti c'am bʌ t'an: Jeroboam yic'ot pejtelel israelob, ubibeñonla c t'an. 

5¿Mach ba la' wujilic tsi' yʌc'ʌ i t'an lac Yum i Dios Israel cha'an xuc'ul mi' yajñel 

i yumʌntel David yic'ot i p'olbal ti pejtelel ora? 

6Pero jini Jeroboam (i yalobil Nabat) tsi' cʌyʌ i yum che' x'e'tel jach ti' tojlel 

Salomón i yalobil David. Tsa' caji i contrajin i yum. 

7Tsa' caji i tempañob i bʌ cabʌl winicob mach bʌ añobic i c'ʌjñibal. Tsi' 

much'quiyob i bʌ yic'ot Jeroboam cha'an mi' contrajiñob Roboam i yalobil 
Salomón, come mach p'ʌtʌlic Roboam. Jini cha'an tsa' caji ti bʌq'uen. Ma'anic 
tsa' mejli i cha'len guerra. 

8C'ʌlʌl wʌle woli la' chañ'esan la' bʌ ti' wut lac Yum, come woli la' contrajin i 

p'olbal David. Cabʌletixla wʌle. Ya'an la' wic'ot jini alʌ tat wacax melbil bʌ ti oro 
tsa' bʌ i mele Jeroboam cha'an mi la' diosin. 

9¿Mach ba tsa'iquix la' choco loq'uel i motomajob lac Yum yic'ot jini levíjob? 

Tsa' la' bajñel wa'choco la' motomajob che' bajche' mi' melob ti yan tac bʌ lum. 
Mi la' wa'chocon ti motomaj majqui jach mi' tilel i yʌc' juncojt alʌ tat wacax yic'ot 
wuccojt i tat tiñʌme'. Che' jini mi' lon melob i ye'tel jini motomajob ti' tojlel jini 
mach bʌ diosic. 

10Pero lac Yum jiñʌch cuxul bʌ Dios. Ma'anic wolij cʌy lojon. Jini motomajob 

woli bʌ i cha'leñob i ye'tel ti' tojlel lac Yum jiñobʌch i yalobilob Aarón, jini levíjob. 

11Mi' pulbeñob i majtan lac Yum ti jujump'ejl sʌc'ajel yic'ot ti jujump'ejl ic'ajel. Mi' 

pulob jini pom, mi' yʌc'ob waj ti ch'ujul bʌ mesa, mi' ts'ʌbob c'ajc ya' ti' yajñib ti 
jujump'ejl ic'ajel che' bajche' yom Dios. Joñon lojon mic chʌn jac' lojon chuqui 
mi' yʌl lac Yum Dios, pero jatetla tsa'ix la' cʌyʌ. 

12Wʌ'an Dios quic'ot lojon yic'ot pejtelel i motomajob. Mi caj i wusob jini 

trompeta ti la' tojlel. Israelob, mach yomic mi la' contrajin lac Yum i Dios lac 
ñojte'el, come ma'anic mi caj i mʌjlel la' cha'an. Che' tsi' yʌlʌ Abías. 

13-14Pero Jeroboam tsi' wa'choco junmojt soldado cha'an mi' mucul majlelob ti' 

pat jini wits ba'an Abías, che' ya'to wa'alob i pi'ʌlob woli bʌ i ñich'tʌbeñob i t'an. 
Jini junmojt winicob tsa' c'otiyob ti' pat Judá. Che' bʌ tsi' can q'ueleyob joybilob 
cha'an i contrajob, c'am tsi' pejcayob lac Yum. Pejtelel motomajob tsi' wusuyob 
i trompeta. 

15-16C'am tsi' cha'leyob oñel i winicob Abías ya' ti Judá. Che' bʌ tsi' cha'leyob 

c'am bʌ oñel, lac Yum tsi' colta Abías yic'ot Judá ti' contra Jeroboam. Jini 
israelob tsa' cajiyob ti puts'el ti' tojlel Judá. 

17Abías yic'ot i winicob tsi' tsʌnsayob cabʌl winicob ti jini q'uin. Tsa' chʌmiyob 

500,000 israelob yajcʌbilo' bʌ cha'an guerra. 

18-19Jini winicob ti Judá tsi' yʌc'ʌyob ti ñuc lac Yum i Dios i ñojte'elob. Jini cha'an 

lac Yum tsi' coltayob ti' tojlel jini israelob. Abías tsi' yajñesa majlel Jeroboam. 
Tsi' chilbe cabʌl tejclum: Betel, yic'ot Jesana, yic'ot Efraín, yic'ot xchumtʌl tac. 

20Ma'anix chuqui tsa' mejli i mel Jeroboam ti' contra Abías. Mach jalic lac Yum 

tsi' yʌc'ʌ ti chʌmel. 

21Pero ñumen tsa' caji ti p'ʌtan Abías. Tsi' pʌyʌ chʌnlujuntiquil i yijñam. Tsi' 

yʌc'ʌyob ti pañimil cha'tiquil i cha'c'al (22) ch'itoñob yic'ot wʌclujuntiquil (16) 
xch'oc bʌ i yalobilob. 

22Ts'ijbubil ti' jun jini x'alt'an Iddo pejtelel i melbal Abías yic'ot i subal yic'ot 

bajche' tsa' ajni ti' tojlel i pi'ʌlob. 

2 Cronicas 14 



756 

 

Chol de Tumbalá Bible 
© Bible Society of Mexico. 

  
 

 

I yumʌntel Asa 
(1 R. 15.9-12) 

1Tsa' chʌmi Abías. Tsa' mujqui yic'ot i ñojte'elob ya' ti Jerusalén. Tsa' ochi Asa 

i q'uexolan i tat. Lujump'ejl jab ñʌch'ʌl tsa' ajniyob jini año' bʌ ti Judá. 

2Toj i melbal Asa ti' wut lac Yum Dios. 

3Come tsi' laj jeme jini pulʌntib tac i cha'an dioste'. Tsi' laj c'ʌsʌ jini dios tac yic'ot 

ja'el i yejtal tac Asera. 

4Tsi' yʌc'ʌ mandar ti Judá cha'an ma'anic mi' tsajcañob yambʌ dios, cojach lac 

Yum, i Dios i ñojte'elob. Wersa mi' chʌn jac'beñob i mandar ti pejtelel ora. 

5Ti' joytʌlel tejclum tac ya' ti Judá tsi' jeme tac jini pulʌntib ba' tsi' puluyob pom 

ti bujbujtʌl. Che' jini ñʌch'ʌl tsa' ajni pañimil che' woli ti yumʌntel Asa. 

6Tsi' cha' wen ts'ajqui jini tejclum tac ti Judá, che' ma'anic guerra, come lac Yum 

tsi' ñʌch'choco pañimil. 

7Jini cha'an Asa tsi' yʌlʌ: La' lac wa'chocon ili tejclum tac. La' lac joy mʌc ti chan 

bʌ ts'ajc. La' lac wen mʌcben i ti'. Tsa'ix lac mele chuqui yom lac Yum Dios. 
Tsa'ix lac ñopo. Jini cha'an tsi' yʌc'ʌyonla ti ajñel ti ñʌch'ʌl ti jujump'ejl tejclum, 
che'en. Jini cha'an uts'at tsa' mejli i wa'chocon tejclum tac. 

8Añob i cha'an Asa cabʌl soldadojob chajpʌbilo' bʌ ti' c'ʌñol mʌctijibʌl tac yic'ot 

lanza. Añob 300,000 loq'uemo' bʌ ti Judá, yic'ot 280,000 loq'uemo' bʌ ti 
Benjamín mu' bʌ i c'ʌñob colem bʌ mʌctijibʌl yic'ot jalʌjb. Pejtelel jini winicob 
wen yujilob guerra. 

9-10Tsa' tili i contrajiñob ti guerra jini etíope i c'aba' Zera yic'ot jump'ejl millón 

soldadojob, yic'ot jo'lujunc'al carreta. Tsa' c'otiyob ti Maresa am bʌ ti joctʌl i 
c'aba' Sefata. Jini rey Asa tsi' choco majlel i soldadojob cha'an mi' contrajiñob 
ti guerra. 

11Asa tsa' caji i pejcan lac Yum Dios: C Yum Dios, ma'anic yambʌ che' bajche' 

jatet. Mi mejlel a coltan jini mach bʌ anic i p'ʌtʌlel. Coltañon lojon ti ili ora c Yum 
Dios, come ya' cʌyʌlon lojon ti a tojlel. Ti a c'aba' tsa'ix tiliyon lojon cha'an mij 
contrajin lojon cabʌl soldadojob. Dios, c Dios lojon, mach yomic mi' chʌn 
cha'leñob guerra ti a contra. Che' tsi' yʌlʌ Asa. 

12Lac Yum tsi' jisa jini etiopejob ti' tojlel Asa yic'ot i winicob. Tsa' mʌjliyob i 

cha'an. Tsa' puts'iyob majlel jini etiopejob. 

13Asa yic'ot i soldadojob tsi' yajñesayob majlel c'ʌlʌl ti Gerar. Ti jim bʌ ora tsa' 

laj jisʌntiyob jini etiopejob. Ma'anic majch tsa' cʌle, come lac Yum tsi' yʌc'ʌyob 
ti jilel ti' c'ʌbob Judá. Tsi' ch'ʌmbeyob cabʌl i chubʌ'an i contrajob. 

14Tsi' jisayob pejtelel jini tejclum am bʌ ti Gerar, come lac Yum tsi' yotsʌbeyob 

i bʌq'uen filisteojob ja'el. Jini winicob ti Judá tsi' chilbeyob cabʌl i chubʌ'an ja'el. 

15Tsi' chilbeyob i yʌlac', cabʌl tiñʌme' yic'ot camello yic'ot caballo tac. Che' jini 

tsa' cha' sujtiyob ti Jerusalén. 

2 Cronicas 15 

Asa tsi' wa'choco i t'an cha'an mi' chʌn ñop Dios 
(1 R. 15.13-15) 

1I yEspíritu Dios tsa' c'oti ti' tojlel Azarías (i yalobil Obed). 

2Tsa' majli Azarías i taj jini rey Asa. Tsi' sube: Ñich'tʌbeñon Asa, jatet yic'ot 

pejtelel Judá yic'ot Benjamín. Lac Yum mi caj i chʌn ajñel la' wic'ot, mi xuc'ul mi 
la' chʌn ajñel yic'ot. Che' mi la' sajcan lac Yum mi caj la' taj. Pero mi tsa' la' 
cʌyʌ, mi caj i cʌyetla ja'el. 

3Cabʌlix ora woli' tʌts'ob i bʌ israelob. Ma'anic mi' ch'ujutesañob jini Cuxul bʌ 

Dios. Ma'anic i motomajob mu' bʌ i cʌntesañob. Mach i cʌñʌyobic i mandar. 

4Pero ti' yorajlel wocol che' bʌ tsi' sutq'uiyob i bʌ cha'an mi' sajcañob lac Yum i 

Dios Israel, tsi' yʌc'ʌ i bʌ ti tajtʌl. 

5Pero che' bʌ tsi' contrajiyob Dios, ma'anic majqui tsa' ajni ti ñʌch'ʌl. Bʌbʌq'uen 

tsi' ñusayob q'uin baqui jach tsa' majliyob. Cabʌl tsi' tajayob i tic'lʌntel ti pañimil. 

6Ti mojt ti mojt tsi' contrajiyob i bʌ winicob, jump'ejl tejclum ti contra yambʌ, 

come Dios tsi' p'ojlesʌbeyob i wocol. 

7Pero yom ch'ejletla. Mach mi la' lujb'an ti' melol chuqui uts'at, come mi caj i 

yʌq'ueñetla ñuc bʌ la' chobejtʌbal cha'an pejtelel la' we'tel, che'en Azarías. 

8Che' bʌ tsi' yubi jini t'an Asa, tsa' ñumen bʌx'a. Tsi' laj jisa pejtelel jini dios tac 

ya' ti Judá yic'ot ti Benjamín yic'ot ti pejtelel jini tejclum tsa' bʌ i ch'ʌmʌ ya' ti 
Efraín wits. Tsi' cha' tsijibtesa jini pulʌntib i cha'an lac Yum ti' tojlel jini Templo. 

9Tsi' tempa pejtelel Judá yic'ot Benjamín yic'ot i pi'ʌlob ti chumtʌl tilemo' bʌ ti 

Efraín, yic'ot ti Manasés yic'ot ti Simeón, come cabʌl israelob tsa' c'axiyob tilel 
che' bʌ tsi' q'ueleyob lac Yum Dios yic'ot. 

10Che' ti junio che' ti jo'lujump'ejlel jab i ye'tel jini rey Asa, tsi' tempayob i bʌ 

pejtelel israelob ya' ti Jerusalén. 

11Ti jini jach bʌ q'uin tsi' tsʌnsʌbeyob lac Yum 700 wacax yic'ot 7000 tiñʌme' tsa' 

bʌ i chilbeyob i contrajob ti guerra. 

12Tsi' wa'chocoyob i t'an cha'an ti jump'ejlob i pusic'al mi caj i chʌn tsajcañob 

lac Yum i Dios i ñojte'elob ti pejtelel ora. 

13Jini mach bʌ yomic i tsajcan lac Yum i Dios Israel, wersa mi' chʌmel, mi alob 

mi winic, mi x'ixic. Che'ʌch tsi' ña'tayob. 

14Ti c'am bʌ t'an tsi' subeyob i ñuclel lac Yum ti jump'ejl i pusic'al yic'ot trompeta 

yic'ot xulub. 

15Pejtelel año' bʌ ti Judá tsi' yubiyob i tijicñʌyel i pusic'al cha'an i t'an tsa' bʌ i 

yʌc'ʌyob, come ti jump'ejlob i pusic'al tsi' sajcayob lac Yum. Jini cha'an tsa' mejli 
i tajob. Lac Yum tsi' yʌc'ʌyob ti ajñel ti ñʌch'ʌl ti pejtelel i lumal. 

16Jini rey Asa tsi' loc'sa i ña' ti' ye'tel ti' yumʌntel cha'an tsi' mele quisintic jax bʌ 

dios i c'aba' Asera. Asa tsi' bic'ti jeme. Tsa' majli i pul ya' ti pa' i c'aba' Cedrón. 

17Pero ma'anic tsi' jisayob pejtelel jini pulʌntib am bʌ ti bujbujtʌl. Ma'anic tsa' 

jejmi. Pero xuc'ul tsi' mele Asa ti' tojlel lac Yum ti pejtelel i jabilel. 

18Tsi' ch'ʌmʌ ochel ti Templo pejtelel i majtan Dios tac melbil bʌ ti plata yic'ot 

oro yic'ot ja'el jini tsa' bʌ i tempa i tat. 

19Jo'lujump'ejl i cha'c'al (35) jab ma'anic guerra ti' yumʌntel Asa. 

2 Cronicas 16 

Asa tsi' teme i t'an yic'ot Benadad 
(1 R. 15.16-22) 

1Che' ti wʌclujump'ejl i cha'c'al (36) jab i ye'tel jini rey Asa, jini rey Baasa ya' ti 

Israel tsa' tili i contrajin Judá. Tsi' joy ts'ajqui jini tejclum Ramá cha'an mi' mʌctan 
pejtel yomo' bʌ ochel loq'uel ti' tojlel Asa, rey ti Judá. 

2Jini rey Asa tsi' loc'sa jini plata yic'ot oro am bʌ ti Templo yic'ot ti' yotot. Tsi' 

chocbe majlel Benadad rey bʌ ti Siria chumul bʌ ti Damasco. 

3Tsi' sube: La' lac laj lac t'an che' bajche' tsi' cha'leyob lac tatob. Woli cʌq'ueñet 

plata yic'ot oro cha'an ma' jem a trato yic'ot Baasa rey bʌ ti Israel. La' coltañon 
cha'an mi' tʌts' i bʌ tic tojlel lojon, che'en Asa. 

4Benadad uts'at tsi' yubibe i t'an jini rey Asa. Tsi' chocbe tilel bajc'ʌl soldadojob 

yic'ot i yaj capitán cha'an mi' contrajiñob Israel. Tsi' jisayob jini tejclum tac: Ijón, 
Dan, Abelmaim, yic'ot pejtelel jini tejclum ya' ti Neftalí. 

5Baasa tsi' junyajlel cʌyʌ i ts'ajquin Ramá che' bʌ tsi' yubi woli' contrajiñob jini 

siriajob. 

6Jini rey Asa tsi' pʌyʌ majlel pejtelel Judá ya' ti Ramá. Tsi' laj ch'ʌmʌyob majlel 

jini xajlel yic'ot jini te' tsa' bʌ i c'ʌñʌ jini rey Baasa. Tsi' c'ʌñʌyob cha'an mi' 
wa'chocoñob Geba yic'ot Mizpa. 

7Ti jim bʌ ora tsa' tili i pejcan Asa, rey bʌ ti Judá, juntiquil x'e'tel i cha'an Dios i 

c'aba' Hanani. Tsi' sube: Tsa' bajñel colta a bʌ ti' tojlel jini rey ti Siria. Ma'anic 
tsa' c'ajti a coltʌntel ti lac Yum Dios. Jini cha'an tsa'ix coli ti a c'ʌb i soldadojob 
jini rey ti Siria. 

8¿Mach ba c'ajalic a cha'an bajche' tsa' jisʌntiyob jini etiopejob yic'ot libiajob, 

yic'ot bajc'ʌl i soldadojob, yic'ot pejtelel i carreta tac yic'ot bajc'ʌl c'ʌchʌlo' bʌ ti 
caballo? Lac Yum tsi' yʌc'ʌyob ti a c'ʌb come tsa' c'ajtibe a coltʌntel. 

9Come lac Yum woli' sʌclan ñumel ti pejtelel pañimil jini xuc'ulo' bʌ i pusic'al mu' 

bʌ i ñopob, cha'an mi' pʌsbeñob ñuc bʌ i coltaya. Pero leco chuqui tsa' mele. 
Jini cha'an ma'anic mi caj i ñʌjch'el guerra ti a tojlel, che'en Hanani. 

10Che' bʌ tsi' yubibe i t'an jini x'etel i cha'an Dios, Asa tsi' wen mich'le jini x'alt'an. 

Tsi' yotsa ti mʌjquibʌl. Asa cabʌl tsa' caji i tic'lan winicob ti jim bʌ ora. 

Tsa' chʌmi jini Asa 
(1 R. 15.23-24) 

11Ts'ijbubil ya' ti' juñilel i reyob Judá yic'ot Israel pejtelel i melbal Asa c'ʌlʌl ti' 

tejchibal i yumʌntel. 

12Che' ti' bolomlujump'ejl i cha'c'al (39) jab i ye'tel jini Asa, tsi' taja wen tsʌts bʌ 

c'amʌjel ti' yoc, pero ma'anic tsi' peq'uesa i bʌ ti' tojlel lac Yum. Tsa' jach majli 
ba'an jini xchon ts'acob. 

13-14Tsa' chʌmi Asa che' anix jump'ejl i yuxc'al (41) jab i yumʌntel. Tsi' mucuyob 

ya' ti mucoñibʌl tsa' bʌ i wʌn chajpa ya' ti Jerusalén. Ya' tsi' yotsayob ba' tocbil 
i mal xajlel yic'ot cabʌl perfume yic'ot xojocña bʌ ts'ajc chajpʌbil bʌ i cha'an jini 
yujil bʌ i melol. Tsi' puluyob cabʌl pom che' ba' ora tsi' mucuyob. 

2 Cronicas 17 

I yumʌntel Josafat 

1Che' chʌmenix jini rey Asa, tsa' caji ti yumʌntel Josafat ti q'uexol i tat. Ch'ejl 

tsa' caji i pʌs i bʌ ti' contra Israel. 

2Tsi' wa'choco soldadojob ti pejtelel i lumal ba' joy ts'ajquibil tejclum. Tsi' 

wa'choco winicob cha'an mi' cha'leñob cʌntaya ya' ti Judá yic'ot ya' ti' tejclum 
tac Efraín tsa' bʌ i ch'ʌmʌ i tat. 

3Lac Yum tsa' ajni yic'ot Josafat, come ti pejtelel i pusic'al tsi' mele chuqui toj ti' 

wut Dios che' bajche' tsi' mele i tat che' ch'iton to, che' maxto anic tsi' soco i bʌ. 
Ma'anic tsi' ñopo dioste' tac. 

4Ti jump'ejl i pusic'al tsi' chʌn tsajca lac Yum i Dios i ñojte'elob. Ma'anic tsi' mele 

che' bajche' israelob. 

5Lac Yum tsi' wen xuc'chocobe i yumʌntel. Pejtelel jini año' bʌ ti Judá tsi' 

ch'ʌmbeyob tilel tojoñel. Che' jini tsa' tempʌyi cabʌl i chubʌ'an. Tsa' wen caji ti 
q'uejlel ti ñuc. 

6Ñumen tsa' caji ti bʌx'an ti' ye'tel lac Yum. Tsi' laj jeme pejtelel jini pulʌntib am 

bʌ ti bujbujtʌl yic'ot i yejtal dios Asera ya' ti Judá. 

7-8Che' ti' yuxp'ejlel jab i yumʌntel, tsi' choco majlel año' bʌ i ye'tel, jiñobʌch 

Benhail, Abdías, Zacarías, Natanael, yic'ot Micaías, cha'an mi' cʌntesañob 
pejtelel jini año' bʌ ti Judá. Tsi' choco majlel ja'el ti cʌntesa jini levíjob, jiñobʌch 
Semaías, Netanías, Zebadías, Asael, Semiramot, Jonatán, Adonías, Tobías, 
Tobadonías, yic'ot jini motomaj Elisama yic'ot Joram. 

9Tsa' cajiyob ti cʌntesa ti pejtelel i lumal Judá. Tsi' ch'ʌmʌyob ñumel i juñilel i 

mandar lac Yum ti pejtelel jini tejclum tac. 

10Jini yan tac bʌ tejclumob tsa' cajiyob ti bʌq'uen. Ma'anix tsi' chʌn ña'tayob i 

cha'leñob guerra ti' contra Josafat. 

11Lamital jini filisteojob tsi' ch'ʌmbeyob tilel i majtan jini rey Josafat yic'ot tojoñel 

ti jujump'ejl jab. Jini arabejob ja'el tsi' ch'ʌmbeyob tilel 7,700 tat tiñʌme' yic'ot 
7,700 tat chivo. 

12-13Ti jujump'ejl jab tsa' ñumen p'ʌta Josafat. Tsa' caji i ts'ajquin jini tejclum tac 

ti Judá. Tsi' chajpa tejclum ba' mi' tempañob pejtelel chubʌ'añʌl. Tsi' mele bij 
tac yic'ot i yajñib ja'. Wen chajpʌbilob i soldadojob ya' ti Jerusalén. 

14-15Ya' ti Judá añob 300,000 soldadojob ti' wenta Adnas. Che' ja'el añob 

280,000 soldadojob ti' wenta Johanán. 

16Añob 200,000 soldadojob ti' wenta Amasías (i yalobil Zicri) tsa' bʌ i yʌc'ʌ i bʌ 

ti' c'ʌb lac Yum. 

17Ya' ti Benjamín añob 200,000 soldadojob ti' wenta Eliada. 

18Añob 180,000 soldadojob ti' wenta Jozabad. 

19Pejtelel jini soldadojob añob ti' wenta jini rey. Tsa' wa'chocontiyob ti Jerusalén 

yic'ot ti yan tac bʌ tejclum tac ti Judá. 

2 Cronicas 18 

Micaías tsi' wʌn subu i jisʌntel Acab 
(1 R. 22.1-40) 

1Pero che' cabʌl tsi' taja i chubʌ'an yic'ot i ñuclel Josafat, tsi' c'ajtibe i yijñam i 

yalobil ti' tojlel Acab am bʌ ti Israel. 

2Ti wi'il tsa' majli ti Samaria cha'an mi' jula'tan Acab. Acab tsi' tsʌnsa cabʌl 

tiñʌme' yic'ot wacax cha'an mi' c'uxob Josafat yic'ot i winicob. Tsa' caji i xic'ben 
cha'an mi' majlelob ti guerra ti' contra Ramot ti Galaad. 

3Jini rey Acab tsi' sube Josafat rey bʌ ti Judá: ¿A wom ba majlel quic'ot ti guerra 

ti' contra Ramot ya' ti Galaad? che'en. Josafat tsi' jac'ʌ: Jini c soldadojob a 
cha'añob, lac pi'ʌlʌch lac bʌ. Mux laj comol cha'len guerra. 

4Pero ñaxan yom mi cubiben i t'an lac Yum, che'en. 

5Jini cha'an jini rey Acab tsi' tempa tilel jumbajc' x'alt'añob. Tsa' caji i c'ajtibeñob: 

¿Yom ba mic majlel ti guerra ti' contra Ramot ti Galaad? che'en. Jini x'alt'añob 
tsi' yʌlʌyob: Yom cu, come Dios mi caj i yʌc'ob ti a c'ʌb, che'ob. 

6Pero Josafat tsi' c'ajtibe: ¿Am ba juntiquil x'alt'an i cha'an lac Yum ilayi cha'an 

mi laj c'ajtiben? che'en. 

7I rey Israel tsi' jac'be Josafat: An juntiquil winic i c'aba' Micaías (i yalobil Imla) 

mu' bʌ mejlel i subeñonla chuqui mi' yʌl lac Yum, pero mach uts'atic mij q'uel, 
come puro wocol jach mi' yʌl. Ma'anic mi' subeñon chuqui tijicña. Josafat tsi' 
jac'ʌ: Mach che'ic yom ma' wʌl bajche' jini, che'en. 

8Jini cha'an i rey Israel tsi' choco ti pʌyol juntiquil soldado. Tsi' sube: Pʌyʌ tilel 

ti ora jini Micaías (i yalobil Imla), che'en. 

9I rey israelob yic'ot i rey Judá, lʌpʌlob i cha'an jini wen uts'at bʌ i pislelob ya' ti' 

t'ejl bij ti yochibal Samaria. Pejtelel jini x'alt'añob junlajal woli' yʌlob. 

10Jini Sedequías (i yalobil Quenaana) tsi' mele tac xulub ti tsucu taq'uin. Tsi' 

yʌlʌ: Che'ʌch tsi' yʌlʌ lac Yum: “Mi caj a c'ʌn ili xulub cha'an ma' jisan jini 
asiriajob”, che'en. 

11Che' ja'el tsi' yʌlʌyob pejtelel i pi'ʌlob: Cucu ti guerra ya' ti Ramot ti Galaad. 

Mi caj i mʌjlel a cha'an, come lac Yum mi caj i yʌc'ob ti a c'ʌb, che'ob. 

12Jini winic tsa' bʌ majli i pʌy tilel Micaías tsa' c'oti i suben: Pejtelel jini x'alt'añob 

junlajal woli' yʌlob ti' tojlel jini rey. Jini cha'an mic subeñet che'ʌch yom ma' wʌl 
ja'el, che'en. 

13Micaías tsi' yʌlʌ: Cuxul lac Yum, mi caj c sub pejtelel mu' bʌ i subeñon c Dios, 

che'en. Che' jini tsa' tili ba'an jini rey. 

14Jini rey tsi' c'ajtibe: Micaías, ¿yom ba mic majlel lojon ti guerra ti' contra Ramot 

ti Galaad? che'en. Micaías tsi' jac'ʌ: Yom cu, come muc'ʌch caj la' mʌl, che'en. 

15Jini rey tsi' sube: ¿Jayyajl yom mic subeñet ti' c'aba' lac Yum cha'an ma' 

subeñon i sujmlel? che'en. 

16Micaías tsi' jac'ʌ: Tsaj q'uele israelob pam pujquemob ti mate'el che' bajche' 

tiñʌme' mach bʌ anic i yum. Lac Yum tsi' yʌlʌ: “Tsa' tsʌnsʌnti i yum. La' cha' 
sujticob ti' yotot jini winicob”, che'en lac Yum. Che' tsi' yʌlʌ Micaías. 

17I rey israelob tsi' sube Josafat: ¿Mach ba anic tsac wʌn subeyet leco chuqui 

mi' subeñon? che'en. 

18Micaías tsa' cha' caji i yʌl: Ñich'tanla chuqui mi' yʌl lac Yum. Tsaj q'uele buchul 

lac Yum ya' ti' buchlib, che' ya' wa'alob pejtelel jini año' bʌ ti panchan ti' joytʌlel. 

19Lac Yum tsi' c'ajtibeyob: “¿Majqui mi caj i suben Acab rey bʌ ti Israel cha'an 

mi' majlel ti Ramot ti Galaad ba' mi caj i tsʌnsʌntel?” che'en. Ti chajp ti chajp 
tsi' jac'ʌyob. 

20Juntiquil espíritu tsa' c'oti i suben lac Yum: “Joñon mi caj c xic'ben majlel”. Lac 

Yum tsi' c'ajtibe: “¿Bajche' mi caj a suben?” 

21Tsi' yʌlʌ: “Mi caj j c'ʌmbeñob i yej jini x'alt'añob yujilo' bʌ lot cha'an mic pʌy 

majlel ti chʌmel”, che'en. Lac Yum tsi' jac'be: “Cucu pʌyʌ majlel che' bajche' tsa' 
ña'ta”, che'en. 

22Q'uele che' jini lac Yum tsa'ix i yʌc'ʌ jini espíritu ti' yej jini x'alt'añob yujilo' bʌ 

lot, come lac Yum tsi' ña'ta i yʌq'uet ti chʌmel, che'en Micaías. 

23Sedequías (i yalobil Quenaana) tsi' lʌc'tesa i bʌ i poch'in Micaías. Tsi' yʌ'le: 

¿Tsa'ix ba i cʌyʌyon i yEspíritu lac Yum cha'an mi' yochel ti jatet? che'en. 

24Micaías tsi' jac'ʌ: Mi caj a ña'tan ti jim bʌ q'uin che' ma' puts'el cha'an bʌq'uen, 

che'en. 

25I rey israelob tsi' yʌlʌ: Pʌyʌla majlel Micaías ba'an Amón am bʌ i ye'tel ti 

tejclum yic'ot ba'an calobil Joás. 

26Yom mi la' suben: “Jini rey tsi' yʌc'ʌ mandar cha'an mi la' wotsan ili winic ti 

mʌjquibʌl. Ts'ita jach yom mi la' wʌq'uen waj yic'ot ja' c'ʌlʌl jinto mi' cha' sujtel 
jini rey ti' ñʌch'tʌlel i pusic'al”, che' yom mi la' suben, che'en. 

27Micaías tsi' jac'ʌ: Mi tsa' cha' sujtiyet, mi caj a ña'tan mach Diosic jini tsa' bʌ i 

pejcayon, che'en. Che' ja'el tsi' sube pejtelel winicob: Yom mi la' p'is ti wenta, 
che'en. 

28Jini cha'an tsa' majliyob ti Ramot ti Galaad i rey israelob yic'ot i rey Judá. 

29I rey Israel tsi' sube Josafat: Joñon mi caj c yʌn c bʌ, mi caj j q'uextan c pislel, 

pero jatet yom ma' lʌp a pislel ti rey, che'en. Che'ʌch tsi' meleyob. 

30Jini rey ti Siria tsi' wʌn sube i yumob jini carreta tac: Mach yomic mi la' cha'len 

leto yic'ot jini ñuco' bʌ mi ch'o'ch'oco' bʌ, cojach yom mi la' contrajin Israel, 
che'en. 

31Jini año' bʌ ti carreta tac che' bʌ tsi' q'ueleyob Josafat tsi' yʌlʌyob: Jiñʌch i 

yum Israel, che'ob. Ti ora jach tsi' joy mʌctayob cha'an mi' jisañob, pero Josafat 
c'am tsi' cha'le oñel. Lac Yum tsi' colta, come Dios tsi' tʌts'ʌyob ñumel. 

32Jini año' bʌ ti carreta che' bʌ tsi' q'ueleyob mach jinic i rey Israel, tsi' tʌts'ʌyob 

i bʌ ti' tojlel. 

33Juntiquil soldado tsi' to'o cha'le julbʌl ti' jalʌjb. Pero toj tsa' c'oti ti' tojel i pusic'al 

i rey Israel ba' ts'ita' calal i mʌctijib ti yebal i ch'il'at. Che' bʌ lojwemix tsa' caji 
suben jini xñijca carreta: Sutq'uin jini carreta cha'an ma' pʌyon loq'uel, come 
lojwemonix, che'en. 

34Ti jim bʌ q'uin tsa' wen tsʌts'a jini guerra. Che' jax ñʌc ñolol jini i rey Israel 

woli' ñajtʌ q'uel jini siriajob c'ʌlʌl ti ic'ajel. Che' wolix i bʌjlel q'uin tsa' chʌmi jini 
rey. 

2 Cronicas 19 

X'alt'an Jehú tsi' toj'esa Josafat 

1Pero Josafat, rey bʌ ti Judá, uts'at tsa' cha' c'oti ti' yotot ya' ti Jerusalén. 

2Jini x'alt'an Jehú (i yalobil Hanani) tsa' tili i taj. Tsa' caji i suben: ¿Yom ba mi 

laj coltan xmulilob? ¿Yom ba mi laj c'uxbin jini mu' bʌ i ts'aleñob Dios? Che'ʌch 
tsa' mele jatet. Jini cha'an lac Yum woli' wen mich'leñet. 

3Pero an to i ña'tʌntel jini uts'at bʌ a melbal ja'el, come tsa' wʌc'ʌ ti jilel i yejtal 

tac jini dios Asera. Tsa' ña'ta ti a pusic'al mi caj a c'uxbin Dios, che'en. 

Josafat tsi' wa'choco juezob 

4Josafat tsa' caji i cha' mel i ye'tel ti Jerusalén. Ma'anix tsa' ajni ti Israel. Tsa' 

pam ñumi ti xʌmbal ti jujump'ejl tejclum: ti Beerseba, c'ʌlʌl ti wits i c'aba' Efraín. 
Tsi' cha' xic'beyob cha'an mi' ch'ujutesañob i Dios i ñojte'elob. 

5Tsi' wa'choco juezob ti pejtelel tejclum tac ti Judá. 

6Tsi' sube jini juezob: Yom tsajaletla ti pejtelel chuqui mi la' mel cha'an ma'anic 

mi la' cha'len meloñel che' bajche' mi' melob jontolo' bʌ. Yom mi la' melob ti toj 
che' bajche' mi' mulan lac Yum mu' bʌ caj i coltañetla che' mi la' cha'len chuqui 
toj. 

7Jini cha'an yom mi la' bʌc'ñan lac Yum. Wen tsajaletla yom ti pejtelel chuqui 

mi la' mel, come toj mi' cha'len meloñel lac Yum. Mach jechojquic mi' mel 
winicob. Mach yomic mi la' ch'ʌm la' majtan cha'an mi la' coltan jini am bʌ i mul, 
che'en. 

8Ya' ti Jerusalén Josafat tsi' wa'choco ja'el lamital jini levíjob yic'ot motomajob, 

yic'ot año' bʌ i ye'tel cha'an mi' cha'leñob meloñel ti' tojlel i pi'ʌlob. 

9Tsi' subeyob: Che'ʌch yom mi la' mel cha'an mi la' bʌc'ñan lac Yum. Melela 

chuqui tac toj ti toj bʌ la' pusic'al. 

10Che' mi' tejchel wocol ti' tojlel jini chumulo' bʌ ti tejclum tac, mi tsʌnsa, o mi 

yambʌ mulil wocol bʌ ti melol, yom mi la' melob che' bajche' mi' yʌl jini mandar. 
Subeñob i melob i bʌ ti' tojlel lac Yum, ame tilic i mich'ajel lac Yum ti lac tojlel. 
Mi toj mi la' mel ti pejtelel, ma'anic mi caj lac taj lac mul ti' tojlel Dios. 

11Na'tan ja'el, an ti' wenta jini ñuc bʌ motomaj Amarías cha'an mi' meletla ti' 

tojlel lac Yum, pero Zebadías (i yalobil Ismael) am bʌ i ye'tel ti Judá mi caj i 
meletla ti' tojlel jini rey. Jini levíjob mi caj i coltañetla. Cha'len la' we'tel ti xuc'ul. 
Lac Yum mi caj i wen coltañetla, che'en Josafat. 

2 Cronicas 20 

Tsa' jisʌnti Moab yic'ot Amón 

1Tsa' cajiyob ti tilel jini moabob yic'ot jini amoñob, yic'ot jini meuñob, cha'an mi' 

cha'leñob guerra ti' contra Josafat. 

2An majqui tsa' c'oti i suben Josafat: Ix tilelob cabʌl soldadojob ti a contra 

ch'oyolo' bʌ ti Siria. Awilan ya' añob ti junwejl ja' ya' ti Hazezon Tamar (am bʌ i 
cha'p'ejlel i c'aba' Engadi), che'en. 



764 

 

Chol de Tumbalá Bible 
© Bible Society of Mexico. 

  
 

 

3Che' bʌ tsi' yubi Josafat, tsa' caji ti bʌq'uen. Ti ora jach tsi' pejca lac Yum. Tsi' 

yʌc'ʌ mandar ti pejtelel Judá cha'an mi' cha'leñob ch'ajb cha'an mi' peq'uesañob 
i bʌ ti' tojlel Dios. 

4Jini cha'an ti pejtelel Judá tsa' caji i c'ajtibeñob i coltʌntel ti lac Yum. Jini año' 

bʌ ti yan tac bʌ tejclum ts' c'otiyob ti Jerusalén cha'an mi' c'ajtiñob i coltʌntel 
ja'el. 

5Josafat tsa' wa'le ti' tojlel pejtel jini tempʌbilo' bʌ ti tsiji' bʌ i patiojlel jini Templo. 

6Tsi' cha'le oración: C Yum i Dioset c ñojte'el lojon. ¿Mach ba Diosetic ya' ti 

panchan yic'ot ti' tojlel pejtelel yumʌlob ti pañimil? Wen cabʌl a p'ʌtʌlel. Ma'anic 
majch mi' mʌjlel i cha'an ti a tojlel mi chan mi' q'uel i bʌ. 

7C Yum Dios, ¿mach ba anic tsa' choco loq'uel jini chumulo' bʌ ti ili lum cha'an 

ma' wʌq'ueñob israelob cha'an wʌ' mi' chumtʌlob ti pejtelel ora i p'olbal 
Abraham? 

8Jini cha'an wʌ' tsa' chumleyob ti ili lum ba' tsi' wa'chocobeyetob jini ch'ujul bʌ 

a wotot. Tsi' yʌlʌyob: 

9“Che' tal wocol tic tojlel lojon, mi espada, mi leco bʌ c'amʌjel, mi wi'ñal, mi caj 

c pejcañet lojon ila ti a wotot, come wʌ'ʌch an a c'aba'. Che' mij c'ajtibeñet lojon 
ti wocol t'an cha'an ma' coltañon lojon, mi caj a jac'beñon lojon. Mi caj a coltañon 
lojon”, che'ob. 

10Jini cha'an q'uele wʌle, ix tilelob ti guerra jini amoñob yic'ot moabob, yic'ot jini 

chumulo' bʌ ti wits i c'aba' Seir. Pero che' bʌ tsa' loq'uiyob c ñojte'el lojon ti 
Egipto, ma'anic tsa' wʌc'ʌyob ti ochel ti' lumalob. Tsa' xoybeyob i bijlel c tat 
lojon. Ma'anic chuqui tsi' tumbeyob. 

11Pero wʌ'ix añob cha'an mi' chocon lojon loq'uel wʌ' tic lum lojon ba' tsa' 

wʌc'ʌyon lojon ti chumtʌl. 

12C Yum, c Dioset lojon, ¿mach ba anic ma' cha'len meloñel? Tic bajñelil 

ma'anic c p'ʌtʌlel lojon cha'an mij contrajin lojon pejtel jini soldadojob. Mach 
cujilic chuqui yom mic mel lojon. Jini cha'an wʌ' añon lojon ti a tojlel. Che' tsi' 
cha'le oración jini rey. 

13Pejtelel i winicob Judá tsa' ajniyob ti' tojlel lac Yum, temel yic'ot i yijñamob 

yic'ot i yalobilob. 

14Ya'an ja'el Jahaziel (i yalobil Zacarías, i yalobil Benaía, i yalobil Jeiel, i yalobil 

Matanías jini leví, i yalobil bʌ Asaf). Tsa' c'oti Ch'ujul bʌ i yEspíritu lac Yum ti' 
tojlel Jahaziel ya' ba' tempʌbilob pejtel winicob. 

15Jahaziel tsa' caji i yʌl: Nich'tanla pejtel chumulet bʌ la ti Judá yic'ot ti Jerusalén 

yic'ot la' rey Josafat. Lac Yum woli' subeñetla: “Mach mi la' cha'len bʌq'uen, 
mach mi' toj sajtel la' pusic'al cha'an motocñayob soldadojob, come mach la' 
wentajic jini guerra. An ti' wenta Dios. 

16Ijc'ʌl mi caj la' loq'uel majlel cha'an mi la' contrajiñob. Ya' woli' letselob tilel ti 

wits i c'aba' Sis. Mi caj la' tajob ya' ti alʌ pa' ti' bijlel jini colem bʌ i tiquiñal lum i 
c'aba' Jeruel. 

17Ti ili guerra ma'anic mi caj la' cha'len leto. Che' jach wa'aletla yom. Ajñenla ti 

ñʌch'ʌl. Pijtan la' coltʌntel, come wʌ'an lac Yum la' wic'ot. Winicob ti Judá yic'ot 
ti Jerusalén, mach mi la' cha'len bʌq'uen. Mach mi la' mel la' pusic'al. Ijc'ʌl che' 
ti sʌc'ajel cucula ti guerra ti' tojel i wut, come joñon mi caj c majlel la' wic'ot”, 
che'en lac Yum. Che' tsi' yʌlʌ Jahaziel. 

18Jini cha'an Josafat tsi' c'uchchoco i bʌ ti lum yic'ot pejtelel año' bʌ ti Judá yic'ot 

ti Jerusalén. Tsi' ñʌch'chocoyob i bʌ ti' tojlel lac Yum. Tsa' caji i ch'ujutesañob. 

19Ti ora tsa' tejchiyob jini levíjob, i yalobilob Coat yic'ot i yalobilob Coré. Ti c'am 

bʌ t'an tsa' caji i ñuq'uesañob lac Yum i Dios israelob. 

20Che' ti sʌc'ajel tsa' loq'uiyob majlel. Tsa' c'otiyob ti colem bʌ i tiquiñal lum i 

c'aba' Tecoa. Che' woli' loq'uelob majlel, Josafat tsa' wa' cʌle. Tsi' yʌlʌ: 
Ñich'tanla winicob chumulet bʌ la ti Jerusalén yic'ot ti Judá. Xuc'chocon la' 
pusic'al ti' tojlel lac Yum Dios. Che' jini mi caj la' coltʌntel, che'en. 

21Che' bʌ tsi' comol pejcayob i bʌ jini yumʌlob, Josafat tsi' wa'choco winicob 

cha'an mi' c'ʌyiñob lac Yum. Jini xc'ayob ñaxan tsa' majliyob ti' tojel jini 
soldadojob. Tsi' yʌlʌyob: “La' ñuq'uesʌntic lac Yum, come ti pejtelel ora an i 
yutslel i pusic'al”, che'ob. 

22Che' bʌ tsa' caji i c'ʌyibeñob i ñuclel lac Yum yic'ot c'am bʌ t'an yic'ot c'ay, lac 

Yum tsa' caji i yʌq'ueñob i wʌlʌc jisañob i bʌ jini amoñob yic'ot moabob yic'ot 
jini ch'oyolo' bʌ ti wits i c'aba' Seir. 

23Come jini amoñob yic'ot jini moabob tsa' caji i contrajiñob jini ch'oyolo' bʌ ti 

wits i c'aba' Seir. Che' bʌ tsa' ujti i jisañob, tsa' caji i laj bʌ tsʌnsañob i bʌ. 

24Che' bʌ tsa' c'otiyob i winicob Judá ti chan bʌ ts'ajc ya' ti colem bʌ i tiquiñal 

lum, tsi' q'ueleyob pam pujquemob ti lum jini chʌmeño' bʌ. Ma'anic majch tsa' 
mejli ti puts'el mi juntiquilic. 

25Che' jini Josafat yic'ot i winicob tsa' majli i ch'ʌmbeñob i chubʌ'an. Cabʌl 

chuqui tsa' c'oti i tajob ti' tojlel ch'ujlelʌlob. An bujcʌl yic'ot chubʌ'añʌl letsem tac 
bʌ i tojol. Ma'anic tsa' mejli i cuchob ti' pejtelel cha'an on jini chubʌ'añʌl. Uxp'ejl 
q'uin tsa' ujti i lotob ti pejtelel. 

26Ti' chʌmp'ejlel q'uin tsi' tempayob i bʌ ya' ti joctʌl i c'aba' Bendición, come ya' 

tsi' ch'ujutesayob lac Yum. Jini cha'an c'ʌlʌl ti ili ora mi' pejcʌntel jini joctʌl ti 
Bendición. 

27Tijicñayob i pusic'al tsa' cha' sujtiyob pejtelel jini ch'oyolo' bʌ ti Jerusalén yic'ot 

ti Judá yic'ot Josafat. Come lac Yum tsi' yʌq'ueyob i tijicñʌyel i pusic'al ti' tojlel i 
contrajob. 

28Che' bʌ tsa' c'otiyob ti Jerusalén, tsi' ch'ʌmʌyob tilel salterio yic'ot arpa yic'ot 

trompeta. Tsa' majliyob ti Templo. 

29Lac Yum Dios tsi' yotsʌbeyob i bʌq'uen winicob ti pejtelel pañimil, come tsi' 

yubiyob bajche' lac Yum tsi' jisabeyob i contrajob israelob. 

30Ti pejtelel i yumʌntel Josafat ñʌch'ʌl tsa' ajniyob, come lac Yum Dios tsi' 

ñʌch'tesayob pejtel año' bʌ ti' joytʌlel. 

I melbal Josafat che' an ti' ye'tel 
(1 R. 22.41-50) 

31An jo'lujump'ejl i cha'c'al (35) i jabilel Josafat che' bʌ tsa' ochi ti yumʌl ti' tojlel 

Judá. Tsi' cha'le i yumʌntel jo'p'ejl i cha'c'al (25) jab ya' ti Jerusalén. I c'aba' i ña' 
jiñʌch Azuba (i yalobil Zilhi). 

32Xuc'ul tsi' tsajcʌbe i melbal Asa. Ma'anic tsi' cʌyʌ i mel chuqui uts'at. Ti pejtelel 

ora tsi' chʌn mele chuqui toj ti' wut lac Yum. 

33Anquese xuc'ul tsi' mele, pero ma'anic tsi' laj jisa i yotlel tac dioste' ti bujbujtʌl. 

Jini año' bʌ ti Judá mach yomobic i wen xuc'chocoñob i pusic'al cha'an mi' 
c'uxbiñob i Dios i ñojte'elob. 

34Ts'ijbubil ti' juñilel Jehú (i yalobil Hanani) pejtelel i melbal Josafat c'ʌlʌl ti' 

tejchibal i yumʌntel. Otsʌbilix ja'el ti' juñilel jini reyob ti Jerusalén. 

35Che' ñoxix Josafat, tsa' caji i laj i t'an yic'ot Ocozías i rey Israel tsa' bʌ i mele 

jontolil. 

36Temel tsi' meleyob colem barco tac ya' ti Ezión Geber cha'an mi' chocob 

majlel ti Tarsis. 

37Pero Eliezer (i yalobil Dodava, ch'oyol bʌ ti Maresa) tsi' cha'le alt'an ti' tojlel 

Josafat. Tsi' sube: Ti' caj a mul cha'an tsa' teme a t'an yic'ot Ocozías, lac Yum 
mi caj i jembeñet a we'tel, che'en. Che' jini tsa' laj c'ʌscu jini barco tac. Ma'anix 
tsa' chʌn mejliyob ti c'otel ya' ti Tarsis. 

2 Cronicas 21 

I yumʌntel Joram ti Judá 
(2 R. 8.16-24) 

1Che' bʌ tsa' chʌmi Josafat, tsa' majli ba'an i tatob. Tsi' mucuyob ya' ba' 

muculob jini reyob ti Jerusalén. Che' jini Joram tsi' ch'ʌmbe i ye'tel i tat. 

2An wʌctiquil i yerañob Joram, jiñobʌch Azarías, Jehiel, Zacarías, Azarías, 

Micael, yic'ot Sefatías. 

3-4I tat tsi' yʌq'ueyob cabʌl i majtan: oro yic'ot plata yic'ot yan tac bʌ chubʌ'añʌl 

i t'ojol jax bʌ, yic'ot tejclum tac wa'chocobil bʌ ya' ti Judá. Tsi' cʌybe i yumʌntel 
Joram, come jiñʌch ñoj ascuñʌl bʌ i yalobil. Pero che' buchulix ti' yumʌntel 
Joram, tsi' laj tsʌnsa i yijts'iñob yic'ot lamital año' bʌ i ye'tel ti Israel. 

5Anix lajchʌmp'ejl i cha'c'al (32) i jabilel che' bʌ tsa' ochi ti' ye'tel. Waxʌcp'ejl jab 

tsi' cha'le yumʌntel ya' ti Jerusalén. 

6Pero tsa' caji i tsajcʌbeñob i melbal jini reyob ti Israel che' bajche' Acab, come 

tsi' pʌybe xch'oc bʌ i yalobil Acab. Jini cha'an tsi' mele chuqui tac jontol ti' wut 
lac Yum. 

7Pero lac Yum mach yomic i jisan jini loq'uemo' bʌ ti' p'olbal David cha'an ti' caj 

jini Xuc'ul bʌ i t'an yic'ot David, come tsi' sube: Ti pejtelel ora ma'anic mi' caj i 
yajpel i c'ʌc'al Dios ti' tojlel i p'olbal David, che'en. 

8Che' bʌ woli ti yumʌl Joram, tsa' caji i contrajiñob Judá jini edomob. Tsi' bajñel 

wa'chocoyob i rey. 

9Jini cha'an Joram yic'ot pejtelel i soldadojob tsa' tejchiyob majlel ti ac'ʌlel yic'ot 

pejtelel i carreta cha'an mi' contrajiñob ti guerra jini edomob. Colelʌch i mʌlob. 

10Pero Edom tsa' cʌle ti libre ti' tojlel Judá c'ʌlʌl wʌle. Tsa' cʌle ti libre ja'el Libna 

ti' tojlel Judá, come che'ʌch tsi' yʌlʌ lac Yum cha'an ti' caj i mul Joram cha'an 
tsi' cʌyʌ i Dios i ñojte'elob. 

11Joram tsi' mele tac pulʌntib ya' ti' witsilel Judá. Tsi' xiq'uiyob jini año' bʌ ti 

Jerusalén yic'ot jini chumulo' bʌ ti Judá cha'an mi' ch'ujutesañob dioste'. 

12Ti jim bʌ ora tsi' ch'ʌmʌ carta ts'ijbubil bʌ i cha'an jini x'alt'an Elías. Tsi' yʌlʌ: 

“Tsajaletme. Lac Yum i Dios a ñojte'el David tsi' yʌlʌ: Ma'anic tsa' tsajcʌbe i 
melbal a tat Josafat yic'ot i melbal Asa rey bʌ ti Judá. 

13Pero wola' tsajcʌbeñob i melbal i reyob Israel. Tsa' xic'beyob jini año' bʌ ti 

Jerusalén yic'ot ti Judá cha'an mi' ch'ujutesañob dioste' tac che' bajche' tsi' 
meleyob ti' yumʌntel Acab. Mach cojic jach jini, pero tsa' tsʌnsa a werañob 
ñumen uts'ato' bʌ bajche' jatet, che'en. 

14Jini cha'an lac Yum mi caj i jisañob ti jontol bʌ c'amʌjel a winicob, yic'ot a 

walobilob, yic'ot a wijñamob, yic'ot pejtelel chuqui tac an a cha'an. 

15Mi caj i tajet c'amʌjel. Mi' caj ti oc'mʌl a soyta'”, che'en Elías. 

16Jini cha'an lac Yum tsi' xiq'uiyob jini filistejob yic'ot arabejob chumulo' bʌ ya' 

ti' tojel etiopejob cha'an mi' mich'leñob Joram. 

17Tsi' techeyob guerra ti' contra Judá. Tsi' laj chilbeyob jini chubʌ'añʌl tsa' bʌ i 

tajayob ya' ti' yotot jini rey. Tsi' pʌyʌyob majlel i yalobilob yic'ot i yijñamob jini 
rey. Cojach tsa' cʌle jini ñoj ijts'iñʌl bʌ i yalobil Joram i c'aba' Joacaz. 

18Che' jini lac Yum tsi' yotsʌbe i c'amʌjel i soyta' mach bʌ anic i ts'ʌcal. 

19Che' ñumenix cha'p'ejl jab, tsa' loq'ui i soyta'. Wen wocol tsi' yubi che' bʌ tsa' 

chʌmi Joram. Jini chumulo' bʌ ti Judá ma'anix tsi' chʌn pulbeyob pom che' 
bajche' tsi' meleyob i ñojte'elob. 

20An lajchʌmp'ejl i cha'c'al (32) i jabilel Joram che' bʌ tsi' teche i yumʌntel. 

Waxʌcp'ejl jab tsi' cha'le yumʌntel ya' ti Jerusalén. Tsa' chʌmi che' mach 
yomobix i chʌn q'uelob. Tsi' mucuyob ya' ti Jerusalén, pero mach ya'ic ba' 
muculob jini reyob. 

2 Cronicas 22 

I yumʌntel Ocozías ya' ti Judá 
(2 R. 8.25-29) 

1Jini winicob ya' ti Jerusalén tsi' wa'chocoyob Ocozías cha'an mi' cha'len 

yumʌntel ti' q'uexol i tat. Jiñʌch ijts'iñʌl bʌ, come jini arabejob tsi' tsʌnsʌbeyob i 
yʌscuñob. 

2An cha'p'ejl i cha'c'al (22) i jabilel Ocozías che' bʌ tsa' ochi ti' ye'tel. Jump'ejl 

jab tsi' cha'le yumʌntel ya' ti Jerusalén. I c'aba' i ña' jiñʌch Atalía, i yalobil Acab. 

3Jontol Ocozías che' bajche' Acab, come i ña' tsi' xiq'ui ti jontolil. 

4Jini cha'an Ocozías tsa' caji i mel chuqui tac jontol ti' wut lac Yum che' bajche' 

pejtel i pi'ʌlob Acab, come che' chʌmenix i tat, i pi'ʌlob tsi' cʌntesayob. Tsi' 
socoyob. 

5Ocozías tsi' jac'beyob i t'an jini año' bʌ ti' yotot Acab. Tsi' laja i t'an yic'ot Joram 

i rey Israel (i yalobil bʌ Acab). Joram woli ti guerra ti' contra Hazael rey bʌ ti 
Siria ya' ti Ramot ti Galaad. Ocozías tsa' majli ti guerra yic'ot Joram i yichan. 
Tsa' lojwi Joram cha'an siriajob. 

6Jini cha'an tsa' sujti Joram ti' yotot ya' ti Jezreel cha'an mi' ts'ʌcʌntel. Ocozías 

tsa' majli i jula'tan jini rey ti Israel tsa' bʌ lojwi. 

Jehú tsi' tsʌnsa Ocozías 
(2 R. 9.27-29) 

7Pero ch'oyol ti Dios ili wocol cha'an mi' junyajlel jisʌntel Ocozías che' woli' 

majlel i jula'tan Joram. Come che' bʌ tsa' c'oti ba'an i yichan, Joram tsi' pʌyʌ 
majlel cha'an comol mi' contrajiñob Jehú (i yalobil Nimsi), jini yajcʌbil bʌ i cha'an 
lac Yum cha'an mi' junyajlel jisan pejtel i p'olbal Acab. 

8Jehú tsa' caji' tsʌnsan pejtel i pi'ʌlob Acab yic'ot i cʌñʌyo' bʌ. Tsa' c'oti i taj i 

yʌlijelob Ocozías año' bʌ ti' wenta Ocozías. Tsi' laj tsʌnsayob. 

9Jehú tsi' sʌcla Ocozías, pero puts'emix ti Samaria. I winicob Jehú tsa' majli i 

tajob. Che' bʌ tsi' pʌyʌyob tilel ba'an Jehú, tsi' tsʌnsa. Tsi' mucuyob che' bajche' 
i tilel mi' mucob reyob, come tsi' yʌlʌyob: Jiñʌch i buts Josafat tsa' bʌ i tsajca 
lac Yum ti pejtelel i pusic'al. Ti pejtelel i yalobilob Ocozías tsa' laj tsʌnsʌntiyob. 
Cojax Joás tsa' cʌle. 

Atalía tsa' buchle ti' yumʌntel 
(2 R. 11.1-21) 

10Che' bʌ tsi' q'uele Atalía chʌmenix Ocozías i yalobil, tsi' tsʌnsa pejtel i 

yalobilob Ocozías cha'an mi' bajñel otsan i bʌ ti yumʌl ti Judá. 

11Pero Josabet, i yixic'al Joram i chich jini rey Ocozías, tsi' mucul pʌyʌ Joás jini 

ñoj ijts'iñʌl bʌ. Tsi' mucu ti jump'ejl tsalʌl yic'ot xmec' alʌl ya' ti Templo ba' mi' 
lojtel chubʌ'añʌl. Josabet jiñʌch i chich jini rey Ocozías. I yijñamʌch jini motomaj 
Joiada. 

12Wʌcp'ejl jab tsi' mucul cʌnta jini ch'iton ya' ti' yotot lac Yum che' woli ti 

yumʌntel Atalía ti' lumal Judá. 

2 Cronicas 23 

1Che' ti wucp'ejlel jab tsa' ñumen caji ti ch'ejl'an jini motomaj Joiada. Tsa' caji i 

tem i t'an yic'ot lamital i yumob soldadojob, jiñobʌch Azarías (i yalobil Jeroham), 
Ismael (i yalobil Johanán), Azarías (i yalobil Obed), Maasías (i yalobil Adaía), 
yic'ot Elisafat (i yalobil Zicri). 

2-3Jini yumʌlob tsa' cajiyob ti ñumel ti pejtelel i lumal Judá. Tsi' pʌyʌyob tilel ti 

Jerusalén jini levíjob yic'ot jini xñoxob ti Israel. Pejtelel jini winicob tsa' bʌ i 
tempayob i bʌ tsi' temeyob i t'an yic'ot jini motomaj Joiada ya' ti yotot Dios. 
Joiada tsi' subeyob: I yorajlelix mi' buchchocontel ti' yumʌntel jini ch'iton Joas ti' 
q'uexol i tat, come tsi' yʌlʌ lac Yum: “Mi caj i yajñel ti rey i p'olbal David”, che'en. 

4Jini cha'an wʌle melela che' bajche' yom: Junmojt motomajob yic'ot levíjob mu' 

bʌ caj i yochelob ti tejclum ti' q'uiñilel c'aj o mi caj i cʌntañob i ti' Templo. 

5-6Yambʌ junmojt mi caj i majlel ti' yotot ba' chumul Atalía. Yambʌ junmojt mi 

caj i yajñel ti' ti' jini ts'ajc am bʌ ti entʌl che' tempʌbilob xtejclumob ti' patiojlel 
jini Templo. Mach ochic mi juntiquilic winic ti' yotot Dios. Cojach mi' yochelob 
motamajob yic'ot levíjob, come yajcʌbilob cha'an ili e'tel. 

7Jini levíjob mi caj i joyob jini rey, chuculob i cha'an i yespada ti' c'ʌb ti 

jujuntiquilob. Majqui jach mi' yochel ti Templo wersa mi caj i chʌmel. Yom mi' 
yajñelob yic'ot jini rey baqui jach mi' majlel. Che' tsi' yʌlʌ Joiada. 

8Che'ʌch tsi' meleyob jini levíjob yic'ot pejtel año' bʌ ti Judá che' bajche' tsi' yʌlʌ 

jini motomaj Joiada. Tsi' wa'choco ti' ye'tel jini motomajob woli bʌ i yochelob ti' 
q'uiñilel c'aj o, yic'ot yaño' bʌ woli bʌ i loq'uelob, come maxto anic tsi' yʌq'ueyob 
permiso cha'an mi' sujtelob. 

9Jini motomaj Joiada tsi' loc'sa ti Templo jini lanza tac yic'ot mʌctijibʌl tac tsa' 

bʌ i c'ʌñʌyob i winicob jini rey David ti wajali. Tsi' yʌq'ueyob i yumob soldadojob. 

10I yumob soldadojob tsi' ch'ʌmʌyob i yespada. Tsi' tsoloyob i bʌ ti' joytʌlel jini 

pulʌntib ya' ti' patiojlel jini Templo. 

11Tsi' pʌyʌyob tilel Joas i yalobil rey. Tsi' c'ʌcchocobeyob jini corona. Tsi' 

yʌq'ueyob i t'an Dios ti' c'ʌb. Che' jini tsi' wa'chocoyob ti rey. Joiada yic'ot i 

yalobilob tsi' bombeyob ti aceite. C'am tsi' yʌlʌyob: La' sujbic i ñuclel jini rey, 
che'ob. 

12Atalía tsi' yubi che' ju'ucñayob ti t'an che' c'am woli' subob i ñuclel jini rey. Tsa' 

tili ba' motocñayob winicob ti Templo. 

13Che' bʌ tsi' can q'uele, ya'ix wa'al jini rey ti' tojel jini chan bʌ ts'ajc ti' ti' jini otot 

yic'ot jini ñuco' bʌ i ye'tel yic'ot xwus trompetajob. Pejtelel jini tempʌbilo' bʌ wen 
tijicñayob i pusic'al. Woli' wusob trompeta. Woli' cha'leñob c'ay yic'ot música. 
Atalía tsi' jet' tsili i pislel. Tsa' caji i yʌl: Wola' contrajiñon, wola' bajñel otsan a 
bʌ ti yumʌl, che'en. 

14Jini motomaj Joiada tsi' sube i yumob soldadojob: Pʌyʌla loq'uel jini x'ixic. 

Tsʌnsanla. Majqui jach mi' majlel i coltan, la' tsʌnsʌntic ti espada. Pero mach 
yomic mi la' tsʌnsan ti' yotot Dios. 

15Ti ora tsa' majli i chucob. Che' bʌ tsa' c'oti ti' ti' ba' mi' yochel caballo ti' pam i 

yotot rey, ya'i tsi' tsʌnsayob. 

16-17Jini motomaj Joiada yic'ot pejtelel winicob yic'ot jini rey tsi' tem cha'leyob 

trato cha'an ti jump'ejl i pusic'al mi caj i yajñelob ti' cha'an bʌ lac Yum. Che' bʌ 
tsi' yʌc'ʌyob i t'an ti' pejtelelob, tsa' majliyob ti' templo Baal. Tsi' laj jemeyob 
yic'ot jini pulʌntib tac. Tsi' bic'ti top'oyob jini diosob. Tsi' tsʌnsayob jini motomaj 
i cha'an Baal i c'aba' Matán ti' t'ejl jini pulʌntib. 

18Joiada tsa' caji i yʌq'ueñob i ye'tel levíjob yic'ot motomajob ti' yotot Dios che' 

bajche' tsi' mele David. Añob ti' wenta cha'an mi' yʌq'ueñob i majtan lac Yum 
che' bajche' ts'ijbubil ti' mandar Moisés, yic'ot c'ay yic'ot i tijicñʌyelob i pusic'al 
che' bajche' tsi' yʌc'ʌ mandar David. 

19Joiada tsi' wa'choco xcʌntayajob ti' yotot lac Yum ame ochic juntiquil tic'bil bʌ. 

20Joiada yic'ot i yumob soldadojob, yic'ot año' bʌ i ye'tel ti tejclum tac, yic'ot 

pejtelel winicob, tsi' pʌyʌyob loq'uel jini rey ya' ba' wa'al ti Templo. Tsa' loq'uiyob 
ti' ti' am bʌ ti chan cha'an mi' majlelob ti' yotot rey. Ya' tsi' buchchocoyob jini rey 
ti' ye'tel. 

21Wen tijicñayob ti pejtelelob. Ñʌch'ʌlob i pusic'al, come tsa' tsʌnsʌnti Atalía. 

2 Cronicas 24 

I yumʌntel Joás ti Judá 
(2 R. 12.1-21) 

1Anix wucp'ejl i jabilel Joás che' bʌ tsa' caji ti yumʌntel. Cha'c'al jab tsi' cha'le 

yumʌl ti Jerusalén. I c'aba' i ña' jiñʌch Sibia ch'oyol bʌ ti Beerseba. 

2Uts'at tsi' ñusa q'uin Joás ti' wut lac Yum che' cuxul to jini motomaj Joiada. 

3Joiada tsi' yajcʌbe cha'tiquil i yijñam. Tsa' p'ojli i yalobilob. 

4Ti wi'il Joás tsi' ña'ta i wen'esan i yotot lac Yum. 

5Tsi' tempa tilel motomajob yic'ot levíjob. Tsi' subeyob: Yom mi la' ñumel ti' 

joytʌlel Judá cha'an mi la' tempan taq'uin ti jujump'ejl jab, cha'an mi' cha' mejlel 
jini Templo. Yom bʌxetla ti jini e'tel, che'en. Pero jini levíjob ma'anic tsi' 
ch'ʌmʌyob ti' wenta jini e'tel. 

6Jini cha'an jini rey tsi' pʌyʌ tilel Joiada jini ñuc bʌ motomaj. Tsi' sube: ¿Chucoch 

ma'anic tsa' wersa xiq'uiyob jini levíjob? Subeñob cha'an mi' ch'ʌmob tilel i 
yofrenda jini chumulo' bʌ ti Judá yic'ot ti Jerusalén che' bajche' tsi' yʌc'ʌ mandar 
Moisés jini x'e'tel i cha'an lac Yum, cha'an mi lac cha' wen mel jini Templo. Che' 
tsi' yʌlʌ Joás. 

7-8Jini jontol bʌ Atalía yic'ot jini tsa' bʌ i tsajcayob tsi' xujch'iyob loq'uel ti Templo 

pejtel chuqui tac aq'uebil Dios. Tsi' c'axtesayob ti' yotot i dios i c'aba' Baal. Jini 
cha'an jini rey tsi' yʌc'ʌ ti melol jump'ejl caxate'. Tsi' yʌc'ʌyob ya' ti' ti' i Templo 
lac Yum. 

9Tsi' sube winicob ti Judá yic'ot ti Jerusalén cha'an mi' ch'ʌmbeñob tilel i tojoñel 

lac Yum che' bajche' tsi' yʌc'ʌ mandar Moisés i winic lac Yum che' bʌ tsa' 
ajniyob jini israelob ti colem bʌ i tiquiñal lum. 

10Tijicñayob pejtel año' bʌ i ye'tel yic'ot pejtelel winicob. Tsi' ch'ʌmʌyob tilel jini 

tojoñel. Tsi' yotsayob ti caxate' jinto tsa' bujt'i. 

11Che' but'ulix jini caxate', jini levíjob tsi' ch'ʌmʌyob majlel ba'an i yaj ts'ijbaya 

jini rey, yic'ot i winic jini ñuc bʌ motomaj. Tsi' lu' loc'sayob jini taq'uin cha'an mi' 
tsicob. Tsi' cha' ch'ʌmʌyob majlel jini caxate' cha'an mi' cha' ac'ob ti' yajñib. 
Che'ʌch tsi' meleyob ti jujump'ejl q'uin jinto tsa' wen tempʌyi taq'uin. 

12Jini rey yic'ot jini motomaj Joiada tsi' yʌc'ʌyob ti' wenta jini woli bʌ i cha'leñob 

e'tel ti Templo cha'an mi' tojob albañilob yic'ot xjuc' te'ob yic'ot jini xe'telob ti 
tsucu taq'uin yic'ot ti c'ʌnc'ʌn taq'uin cha'an mi' cha' wen mejlel jini Templo. 

13Tsi' wen meleyob i ye'tel. Tsi' cha' tsijibtesayob jini Templo che' bajche' ti 

ñaxan. 

14Che' bʌ tsa' ujti i melob, tsi' cha' ch'ʌmʌyob tilel jini rey yic'ot jini motomaj i 

colojbal jini taq'uin. Tsi' yʌc'ʌyob ti melol e'tijibʌl am bʌ i c'ʌjñibal ti' Templo Dios 
che' mi' pulbentel i majtan lac Yum, yic'ot cuchara tac yic'ot vaso melbil tac bʌ 
ti oro yic'ot ti plata. Ti pejtelel ora che' cuxul to jini motomaj Joiada, tsa' chʌn 
pulbenti i majtan lac Yum ya' ti' yotot lac Yum. 

15Tsa' chʌmi Joiada che' ñoxix. Anix lujump'ejl i wucc'al (130) i jabilel che' bʌ 

tsa' chʌmi. 

16Tsi' mucuyob ba' mucbilob jini reyob ya' ti' tejclum David, come wen uts'at tsi' 

ñusa q'uin ti' tojlel pejtelel israelob yic'ot ti' tojlel Dios. 

17Che' chʌmenix Joiada, tsa' tili jini año' bʌ i ye'tel ti Judá. Tsi' ñocchocoyob i 

bʌ ba'an jini rey. Jini rey tsa' caji i jac'beñob i t'an. 

18Che' jini tsi' cha' cʌyʌyob i Dios i ñojte'elob yic'ot i Templo. Tsa' caji i cha' 

ch'ujutesañob jini quisintic jax bʌ dios Asera yic'ot yan tac bʌ dioste'. Che' jini 
lac Yum tsi' cha' mich'le Judá yic'ot Jerusalén. 

19Tsi' chocbeyob tilel x'alt'añob cha'an mi' cha' toj'esañob ti' bijlel, pero jini 

winicob ma'anic tsi' yubiyob i cʌntesʌntel. 

20Jini Ch'ujul bʌ i Ch'ujlel lac Yum tsa' c'oti ti' tojlel Zacarías (i yalobil jini motomaj 

Joiada). Zacarías tsi' pʌyʌ tilel winicob x'ixicob. Tsa' wa'le ti t'uchlibʌl ti' tojlelob. 
Tsi' subeyob: ¿Chucoch tsa' la' ñusʌbe i t'an lac Yum? Che' jini ma'anic mi caj 
la' taj la' wenlel. Ti' caj la' mul cha'an tsa' la' cʌyʌ lac Yum mi caj i cʌyetla, che'en 
Zacarías. 

21Pero jini winicob tsi' techeyob cabʌl t'an ti' contra. Jini cha'an ti' mandar jini 

rey tsi' juluyob ti xajlel. Tsa' chʌmi ya' ti' patiojlel jini Templo. 

22Che'ʌch tsa' ñajʌyi i cha'an jini rey Joás pejtel jini uts'at bʌ i melbal yic'ot i 

yutslel i pusic'al Joiada tsa' bʌ i cosa. Tsi' tsʌnsʌbe i yalobil. Che' woli ti chʌmel 
Zacarías tsi' yʌlʌ: C Yum, q'uelbeñob i mul, sutq'uibeñob, che'en. 

23Che' ñumenix cha'p'ejl uxp'ejl uw, tsa' tiliyob siriajob cha'an mi' contrajiñob 

Judá yic'ot Jerusalén. Tsi' laj jisayob winicob yic'ot año' bʌ i ye'tel. Tsi' chilbeyob 
pejtelel i chubʌ'an. Tsi' chocoyob majlel ba'an jini rey ti Damasco. 

24Anquese ma'anic jaytiquilob jini siriajob tsa' bʌ tiliyob, lac Yum tsi' yʌc'ʌ ti jilel 

cabʌl israelob ti' caj i mul cha'an tsi' cʌyʌyob lac Yum, i Dios i ñojte'elob. Che' 
jini tsa' ju'sʌnti i pusic'al Joás. 

25Che' bʌ tsa' sujtiyob jini siriajob ti' lumal, wen ch'ijiyem tsi' cʌyʌyob jini Joás. I 

winicob Joás tsi' temeyob i t'an ti' contra i yum cha'an ti' caj tsi' tsʌnsʌbe i yalobil 
Joiada jini motomaj. Jini cha'an tsa' majli i tsʌnsañob Joás ti' wʌyib. Tsi' 
mucuyob ti' tejclum David, pero mach ya'ic ba' muculob jini reyob. 

26Jini winicob tsa' bʌ i tsʌnsayob jiñobʌch Zabad (i yalobil Simeat i p'olbal 

Amón) yic'ot Jozabad (i yalobil Simrit i p'olbal Moab). 

27Ts'ijbubil ti' juñilel jini reyob bajche' tsi' ñusayob q'uin i yalobilob Joás, yic'ot 

bajche' tsa' ts'a'lenti Joás cha'an i jontolil, yic'ot bajche' tsi' cha' wa'choco jini 
Templo. Amasías tsa' caji ti yumʌntel ti' q'uexol i tat. 

2 Cronicas 25 

I yumʌntel Amasías 
(2 R. 14.1-22) 

1An jo'p'ejl i cha'c'al (25) i jabilel Amasías che' bʌ tsa' ochi ti' ye'tel. Bolomp'ejl i 

cha'c'al (29) jab tsi' cha'le yumʌntel ya' ti Jerusalén. I c'aba' i ña' jiñʌch Joadán 
ch'oyol bʌ ti Jerusalén. 

2Uts'at chuqui tsi' mele ti' wut lac Yum anquese mach ti jump'ejlic i pusic'al. 

3Che' wen wa'chocobilix ti' ye'tel, Amasías tsi' tsʌnsa jini x'e'telob tsa' bʌ i 

tsʌnsʌbeyob i tat. 

4Pero ma'anic tsi' tsʌnsʌbeyob i yalobilob, come ts'ijbubil ti' juñilel i mandar 

Moisés: “Mach yomic mi' chʌmelob jini tatʌlob cha'an i mul i yalobilob, mi i 
yalobilobic ti' caj i mul i tatob. Jujuntiquil la' chʌmic cha'an i bajñel mul”. 

5-6Amasías tsi' tempa tilel pejtelel i soldadojob. Tsi' wa'choco i yumob ti 

jujunmojt loq'uemo' bʌ ti Judá yic'ot Benjamín. Tsa' caji i yotsañob ti jun pejtel 
winicob tsa' bʌ i tajayob junc'al i jabilel yic'ot ñumenix bʌ ti junc'al jab. Añob 
jo'lujunc'al mil (300,000) chajpʌbilo' bʌ cha'an guerra año' bʌ i cha'an lanza 
yic'ot espada. Amasías tsi' tojo ojlil i yuxp'ejl millón peso jini soldadojob ch'oyolo' 
bʌ ti Israel cha'an mi' coltañob ti guerra. 

7Pero juntiquil x'e'tel i cha'an Dios tsa' tili ba'an Amasías. Tsi' sube: Mach ma' 

c'ʌn jini soldadojob ch'oyolo' bʌ ti Israel, come ma'anic mi' majlel lac Yum 
yic'otob. 

8Mi wersa a wom a pʌyob majlel ti guerra, ma'anic mi caj i mʌjlel a cha'an 

anquese ma' ch'ejl'esan a bʌ cha'an guerra. Lac Yum mi caj i yʌq'uet ti yajlel ti' 
p'ʌtʌlel a contrajob, come an i p'ʌtʌlel lac Yum ti coltaya yic'ot ti jisaya, che'en. 

9Pero Amasías tsi' sube jini x'e'tel i cha'an Dios: Jixcu jini c taq'uin tsa' bʌ 

cʌq'ueyob jini soldadojob ti Israel, ¿mach ba muq'uic i laj sajtel? che'en. Jini 
x'e'tel i cha'an Dios tsi' jac'ʌ: La' sajtic. Lac Yum mi mejlel i yʌq'ueñet yambʌ 
taq'uin ñumen bajche' ti ñaxan, che'en. 

10Jini cha'an Amasías tsi' subeyob jini soldadojob tsa' bʌ tiliyob ti Efraín cha'an 

mi' cha' sujtelob ti' yotot. Jini cha'an tsa' caji i mich'leñob Judá. 

11Pero tsi' ch'ejl'esa i bʌ Amasías. Tsa' caji i pʌy majlel i soldadojob. Tsa' c'ʌlʌl 

c'otiyob ya' ti joctʌl i c'aba' Ats'am. Che' jini tsi' tsʌnsayob lujump'ejl mil winicob 
año' bʌ ti Seir. 

12Tsi' cʌchʌyob yambʌ lujuntiquil mil winicob. Tsi' pʌyʌyob majlel ti' pam wits 

ba' tsi' chocoyob jubel ti entʌl. Bic'ti wisil tsa' cʌleyob pejtel jini winicob. 

13Pero jini soldadojob israelob tsa' bʌ to'ol chojquiyob sujtel cha'an Amasías 

tsa' caji i techob guerra ti contra cha'p'ejl uxp'ejl tejclum ti Judá, lʌc'ʌl ti Bethorón 
am bʌ ti' tojlel Samaria. Tsi' tsʌnsayob uxp'ejl mil año' bʌ ti Judá. Tsi' chilbeyob 
chuqui an i cha'añob. 

14Che' bʌ tsa' sujti Amasías ya' ba' tsi' tsʌnsa jini edomob, tsi' ch'ʌmʌ tilel cabʌl 

i dios tac jini winicob ti Seir. Tsa' caji i diosiñob. Tsi' ñocchoco i bʌ ti' tojlel. Tsi' 
pulbeyob pom. 

15Jini cha'an lac Yum tsi' mich'le Amasías. Tsi' chocbe tilel juntiquil x'alt'an tsa' 

bʌ i sube: ¿Chucoch tsa' ñochta yambʌ diosob ti pañimil? Ma'anic tsi' wis 
coltayob jini edomob tsa' bʌ i ch'ujutesayob, che'en. 

16Che' woli to ti t'an jini x'alt'an, Amasías tsi' jac'ʌ: ¿Tsa' ba wa'chocontiyet 

cha'an ma' toj'esañon? Ch'abix. ¿Mach ba a wujilic mi mejlel c tsʌnsañet? 
che'en. Jini x'alt'an tsi' cha' sube: Tsiquil che' jini lac Yum woli' ña'tan i jisañet, 
come leco jax bajche' tsa' mele. Ma'anic tsa' jac'ʌ c t'an, che'en. 

17Ti wi'il tsi' comol temeyob i t'an Amasías rey ti Judá yic'ot i winicob cha'an mi' 

techob guerra ti' contra Israel. Amasías tsi' sube Joás (i yalobil Joacaz i yalobil 
Jehú rey bʌ ti Israel): Yom mi laj contrajin lac bʌ ti guerra, che'en. 

18Joás rey bʌ ti Israel tsi' choco ti subentel ili t'an: Jini ch'ixte' ya' ti Líbano tsi' 

sube ch'ujte' ya' ti Líbano: “Aq'ueñon xch'oc bʌ a walobil cha'an i yijñam calobil”, 
che'en. Pero tsa' ñumi jontol bʌ bʌte'el ya' ti Líbano. Tsi' t'uchta jini ch'ixte'. 

19Che'ʌch mi caj a wujtel, Amasías, come chan wola' q'uel a bʌ cha'an tsa' jisa 

jini edomob. Ma' lon ña'tan mi caj i mʌjlel a cha'an. Pero ajñen ti a wotot ame a 
taj wocol. ¿Chucoch ma' lon ac' a bʌ ti jisʌntel yic'ot pejtelel jini año' bʌ ti Judá? 
che'en. 

20Pero Amasías ma'anic tsi' ñopbe i t'an. Tilem ti Dios jini leco bʌ i pensar 

Amasías cha'an mi' yʌjq'uel ti chʌmel ti' c'ʌb i contrajob ti' caj i mul cha'an tsi' 
ch'ujutesa jini diosob i cha'an edomob. 

21Jini cha'an tsa' tili ti guerra Joás rey bʌ ti Israel. Tsi' tajayob i bʌ Joás yic'ot 

Amasías ya' ti Betsemes ti Judá. 

22Pero jini soldadojob ti Judá tsa' jisʌntiyob cha'an Israel. Jini cuxulob to bʌ tsa' 

puts'iyob ti' yotot. 

23Joás rey bʌ ti Israel tsi' cʌchʌ Amasías rey bʌ ti Judá (i yalobil Joás, i yalobil 

Joacaz). Tsi' pʌyʌ majlel ti Jerusalén. Tsi' jembe i ts'ajquil tejclum c'ʌlʌl ti' ti' 
Efraín, c'ʌlʌl ti' xujc, bolonc'al metro ti pejtelel. 

24Tsi' laj ch'ʌmʌ majlel pejtel jini oro yic'ot plata, yic'ot e'tijibʌl am bʌ ti' wenta 

Obed Edom ya' ti Templo yic'ot jini an tac bʌ ti' yotot rey. Tsi' wersa pʌyʌ majlel 
Obed Edom yic'ot cabʌl winicob. Tsa' sujti ti Samaria. 

25Che' bʌ tsa' chʌmi Joás (i yalobil Joacaz, rey bʌ ti Israel), cuxul to Amasías (i 

yalobil Joás, rey bʌ ti Judá), yambʌ jo'lujump'ejl jab. 

26Ts'ijbubil ti' juñilel i reyob Judá yic'ot Israel pejtelel i melbal Amasías c'ʌlʌl ti' 

tejchibal. 

27Che' bʌ tsi' tʌts'ʌ i bʌ Amasías ti' tojlel lac Yum, jini winicob ti Jerusalén tsa' 

caji i ts'a'leñob. Tsa' puts'i majlel jini rey ti Laquis, pero ya' tsa' c'otiyob i tsʌnsan. 

28Tsi' pʌyʌyob tilel ti caballo. Tsi' mucuyob ba' muculob i ñojte'elob ya' ti' tejclum 

David. 

2 Cronicas 26 

I yumʌntel Uzías 

(2 R. 15.1-7) 

1Pejtelel jini winicob ti Judá tsi' wa'chocoyob ti rey jini ch'iton Uzías (i yalobil 

Amasías) ti' q'uexol i tat. Wʌclujump'ejl (16) i jabilel Uzías. 

2Che' chʌmenix i tat, tsi' cha' wen mele jini tejclum i c'aba' Elot. Tsi' cha' otsa ti' 

wenta Judá. 

3An wʌclujump'ejl i jabilel Uzías che' bʌ tsa' caji i mel i ye'tel. Lajchʌmp'ejl i 

yuxc'al (52) jab tsi' cha'le yumʌntel ya' ti Jerusalén. I c'aba' i ña' jiñʌch Jecolías 
am bʌ ti Jerusalén. 

4Uts'at chuqui tsa' caji i mel Uzías ti' wut lac Yum che' bajche' tsi' mele Amasías 

i tat. 

5Che' cuxul to Zacarías tsi' cʌntesa ti' bijlel Dios. Uzías tsi' tsajca Dios ti pejtelel 

i pusic'al. Che' bʌ tsi' jac'be i t'an lac Yum wen uts'at tsi' ñusa q'uin, come Dios 
tsi' colta. 

6Tsa' majli ti guerra ti' contra jini filisteojob. Tsi' jembe i ts'ajquil jini tejclum tac i 

c'aba' Gat yic'ot Jabnia yic'ot Asdod. Tsi' cha' mele tsiji' bʌ tejclum tac ya' ti 
Asdod yic'ot ti Filistia. 

7-8Dios tsi' colta ti guerra ti' tojlel jini filisteojob yic'ot arabejob año' bʌ ti Gurbaal, 

yic'ot ti' tojlel meuñob. Jini amoñob tsa' caji i yʌq'ueñob tojoñel jini Uzías. Tsa' 
caji ti cʌjñel jini ñuc tac bʌ i ye'tel ti pejtelel lum c'ʌlʌl ti Egipto, come wen ch'ejl 
tsi' mele i bʌ. 

9Tsi' mele ja'el chan tac bʌ q'ueloñib ya' ti' ts'ajquil Jerusalén, ya' ti' ti' tac i c'aba' 

I Xujc, yic'ot Joctʌl, yic'ot ya' ba' mi' lux i bʌ jini ts'ajc. Tsi' wen tsʌts'esa. 

10Tsi' wa'choco q'ueloñib tac ya' ti sur. Cabʌl tsi' top'o i yajñib ja', come tsi' p'olo 

wacax ya' ti Sefela yic'ot ti joctʌl. Cabʌl i ts'usubil yic'ot yan tac bʌ pʌc'ʌb ti 
bujbujtʌl yic'ot ti jojoctʌl, come tsi' wen mula i pʌc' pejtelel i bʌl ñʌc'ʌl ti chajp ti 
chajp. 

11Uzías tsi' t'oxo soldadojob ti mojt ti mojt. Tsi' yotsa ti' wenta Jeiel jini sts'ijbaya 

yic'ot Maasías i yaj coltaya cha'an mi' xic'ob winicob cha'an mi' yochelob ti 
soldado. Jini ñuc bʌ i yum soldado jiñʌch Hananías. 

12Añob lujunc'al i wucbajc' (2,600) i yumob soldadojob año' bʌ i ye'tel ti mojt ti 

mojt. 

13Añob 307,500 soldadojob ti pejtelel, wen ch'ejlo' bʌ ti guerra. 

14Uzías tsi' chajpʌbeyob mʌctijibʌl yic'ot lanza yic'ot pixolʌl yic'ot i mʌctijib i tajn, 

yic'ot jalʌjb yic'ot pʌrʌntun cha'an mi' c'ʌñob ti julbʌl yic'ot xajlel ti jujuntiquil. 

15Ya' ti Jerusalén tsi' mele ja'el maquina cha'an guerra cha'an mi' julob i 

contrajob yic'ot i te'el i jalʌjb yic'ot colem xajlel. Ti pejtelel pañimil tsa' pam pujqui 
i ñuclel, come tsa' wen coltʌnti jinto tsi' taja cabʌl i p'ʌtʌlel. 

16Pero che' cabʌlix i p'ʌtʌlel, tsa' caji i chañ'esan i bʌ. Cabʌl tsi' taja i sajtemal, 

come tsi' ñusʌbe i t'an lac Yum Dios. Tsa' ochi ti' yotot lac Yum cha'an mi' 
pulben pom ya' ti pulʌntib. 

17-18Ti wi'il pat tsa' tili jini motomaj Azarías, yic'ot chʌnc'al motomajob i cha'an 

lac Yum. Wen ch'ejlob jini winicob. Tsi' subeyob jini rey: Tic'bilet rey Uzías. 
Mach a we'telic cha'an ma' pulben pom lac Yum. An ti' wenta jini motomajob, 
come wa'chocobilob i p'olbal Aarón cha'an mi' melob jini e'tel. Yom ma' loq'uel 
ila ti Ch'ujul bʌ Ajñibʌl, come tsa'ix a ñusʌbe i t'an lac Yum. Mach uts'atic mi caj 
i q'uelet lac Yum cha'an chuqui tsa' mele, che'ob. 

19Tsa' mich'a Uzías che' chucul i cha'an i pulʌntib pom. Ti ora tsa' loq'ui leco bʌ 

i tsoy ti' pam ya' ti' tojlel jini motomajob ti' yotot lac Yum ya' ti' t'ejl i pulʌntib pom. 

20Jini ñuc bʌ motomaj Azarías yic'ot pejtelel jini motomajob tsi' q'ueleyob che' 

bʌ tsa' pasi leco bʌ tsoy ti' pam Uzías. Tsi' bʌc' chocoyob loq'uel ya' ba' wa'al. 
Uzías ja'el tsi' se'ñu i bʌ cha'an mi' loq'uel ya'i, come lac Yum Dios tsi' yʌq'ue i 
chʌmel. 

21Anto i tsoy jini rey Uzías c'ʌlʌl tsa' chʌmi. Jini cha'an tsa' bajñel chumle ti joch 

otot. Ma'anix tsa' chʌn ch'ʌjmi ti tsic yic'ot i cha'año' bʌ lac Yum tsa' bʌ i 
tempayob i bʌ ti' yotot lac Yum. Tsa' ochi wi' wenta Jotam cha'an mi' ch'ʌmben 
i ye'tel i tat. Tsi' cha'le yumʌl ti Judá. 

22Ts'ijbubil ti' juñilel x'alt'an Isaías (i yalobil Amoz) pejtelel i melbal Uzías c'ʌlʌl 

ti' tejchibal i yumʌntel. 

23Che' bʌ tsa' chʌmi Uzías, tsa' mujqui ya' ba' muculob jini reyob, i ñojte'elob, 

anquese leco i chʌmel. Tsa' caji ti yumʌntel Jotam ti' q'uexol i tat. 

2 Cronicas 27 

I yumʌntel Jotam 
(2 R. 15.32-38) 

1An jo'p'ejl i cha'c'al (25) i jabilel Jotam che' bʌ tsa' caji ti yumʌntel. Wʌclujump'ejl 

jab tsi' cha'le yumʌl ya' ti Jerusalén. I c'aba' i ña' jiñʌch Jerusa (xch'oc bʌ i yalobil 
Sadoc). 

2Uts'at tsi' mele Jotam ti' wut lac Yum che' bajche' tsi' mele Uzías i tat ti cajibal. 

Ma'anic tsa' ochi Jotam ti Ch'ujul bʌ Ajñibʌl. Pero tsa' utsi cajiyob ti sojquel jini 
año' bʌ ti Judá. 

3Jotam tsi' mele jump'ejl i ti' Templo am bʌ ti chan. Tsi' cha' tsʌts'esa jini ts'ajc 

ti' joytʌlel tejclum. 

4Tsi' mele ja'el tejclum tac ti bujbujtʌl ya' ti Judá. Tsi' wa'choco chan tac bʌ 

q'ueloñib joyol bʌ ti ts'ajc ya' ti mate'el. 

5Tsi' t'uchta jini amoñob ti guerra. Jini cha'an tsa' caji i yʌq'ueñob Jotam ojlil i 

yuxp'ejl millón peso plata cha'an i tojoñel, yic'ot lujump'ejl mil ti cujch trigo, yic'ot 
lujump'ejl mil ti cujch cebada. Uxp'ejl jab tsi' yʌq'ueyob tojoñel. 

6Jini cha'an Jotam tsa' caji i wen p'ʌtan, come ti pejtelel i pusic'al tsi' mele chuqui 

tac uts'at ti' wut lac Yum. 

7Ts'ijbubil ti' juñilel i reyob Israel yic'ot Judá pejtelel i melbal Jotam, yic'ot bajche' 

tsa' ujti guerra yic'ot pejtelel i ñusa q'uin. 

8Che' bʌ tsa' caji i mel i ye'tel an jo'p'ejl i cha'c'al i jabilel. Wʌclujump'ejl jab tsi' 

cha'le yumʌl ya' ti Jerusalén. 

9Tsa' chʌmi Jotam. Tsa' mujqui ti' tejclum David ya' ti Jerusalén. Tsa' caji ti 

yumʌntel i yalobil i c'aba' Acaz. 

2 Cronicas 28 

I yumʌntel Acaz 
(2 R. 16.1-20) 

1An junc'al i jabilel Acaz che' bʌ tsa' caji ti yumʌntel. Wʌclujump'ejl (16) jab tsi' 

cha'le i ye'tel ya' ti Jerusalén. Ma'anic tsi' mele chuqui uts'at ti' wut lac Yum che' 
bajche' tsi' mele David i ñojte'el. 

2Tsa' caji i mel jontolil che' bajche' jini reyob ti Israel. Tsi' mele i yejtal tac jini 

dios Baal. 

3Tsi' pulbe i majtan ya' ti joctʌl i c'aba' Hinom. Tsi' yʌc'ʌ i yalobilob ti c'ajc i wenta 

pulbil bʌ i majtan che' bajche' tsi' cha'leyob jini winicob tsa' bʌ chojquiyob loq'uel 
ti' lumal cha'an mi' yochelob ti chumtʌl jini israelob. 

4Che' ja'el tsi' tsʌnsa majtañʌl tac. Tsi' pulbe pom ya' ti bujbujtʌl ti yebal colem 

te'. 

5Jini cha'an lac Yum Dios tsi' yʌc'ʌ ti cʌjchel majlel ti' c'ʌb jini rey ti Siria. Tsa' 

mʌjli i cha'an jini rey ti Siria. Tsi' jisa cabʌl winicob. Tsi' cʌchʌ majlel yaño' bʌ 
c'ʌlʌl ti Damasco. Yaño' bʌ tsa' jisʌntiyob cha'an i rey israelob, i c'aba' Peka. 

6Peka (i yalobil Remalías) tsi' cha'le tsʌnsa ya' ti Judá. Ti jump'ejl jach q'uin tsi' 

tsʌnsa wʌcc'al mil (120,000) winicob wen ch'ejlo' bʌ ti guerra cha'an tsi' cʌyʌyob 
lac Yum, i Dios i ñojte'elob. 

7Juntiquil ch'ejl bʌ winic ch'oyol bʌ ti Efraín, i c'aba' Zicri, tsi' tsʌnsa Maasías (i 

yalobil jini rey) yic'ot Azricam i yaj q'uel e'tel, yic'ot Elcana jini ñoj ñuc bʌ x'etel i 
cha'an rey. 

8Jini israelob tsi' cʌchʌyob majlel lujunc'al mil x'ixicob, yic'ot ch'itoñob yic'ot 

xch'ocob. Tsi' chilbeyob cabʌl chubʌ'añʌl ja'el. Tsi' ch'ʌmʌyob majlel ti Samaria. 

9Pero ya' ti Samaria an juntiquil x'alt'an i cha'an lac Yum i c'aba' Obed, tsa' bʌ 

majli i taj jini soldadojob che' woli' sujtelob ti Samaria. Tsi' subeyob: Awilan, lac 

Yum, i Dios la' ñojte'elob, tsi' mich'leyob jini año' bʌ ti Judá, come tsi' ñusʌbeyob 
i t'an. Jini cha'an tsi' yʌc'ʌyob ti la' c'ʌb, pero ma'anic tsa' la' p'untayob. Cʌlʌx 
jax tsa' la' tsʌnsayob ti la' mich'lel. Jini cha'an tal i mich'lel jini am bʌ ti panchan 
ti la' tojlel. 

10Wʌle la' womix la' wotsan ti majtan e'tel la' pi'ʌlob ti Judá yic'ot Jerusalén. 

¿Mach ba cabʌlix la' mul ti' contra lac Yum? 

11Ñich'tanla c t'an wʌle. Cha' chocola sujtel pejtelel la' pi'ʌlob tsa' bʌ la' 

cʌchʌyob, come mich' woli' q'ueletla lac Yum. Che' tsi' yʌlʌ jini x'alt'an. 

12Jini cha'an cha'tiquil uxtiquil jini ñuco' bʌ i ye'tel ti Efraín tsi' jac'ʌyob, jiñobʌch 

Azarías (i yalobil Johanán), yic'ot Berequías (i yalobil Mesilemot), Ezequías (i 
yalobil Salum), yic'ot Amasa (i yalobil Hadlai). 

13Tsi' subeyob i pi'ʌlob woli bʌ i sujtelob ti guerra: Mach la' pʌyob tilel jini tsa' bʌ 

la' cʌchʌyob ti guerra, come woli la' p'ojlesan lac mul ti' tojlel lac Yum. Cabʌlix 
lac mul, cabʌlix i mich'ajel lac Yum, che'ob. 

14Jini cha'an i yumob soldadojob tsi' cʌyʌyob jini xcʌjchelob yic'ot jini chubʌ'añʌl 

ti' wenta jini xñoxob yic'ot pejtel jini tempʌbilo' bʌ. 

15Jini chʌntiquil año' bʌ i ye'tel ti Efraín tsi' yʌq'ueyob i pislelob jini x'ixicob yic'ot 

alobob che' bajche' jaytiquil yomob. Che' ja'el tsi' yʌq'ueyob i xʌñʌb, yic'ot 
chuqui mi' c'uxob, yic'ot chuqui mi' japob. C'ʌchʌl tsa' caji i pʌyob majlel jini 
c'uño' bʌ ti mula c'ʌlʌl ti Jericó, jini tejclum ba'an cabʌl ch'ib, lʌc'ʌl ba' chumulob 
i pi'ʌlob. Che' jini tsa' cha' sujtiyob ti Samaria. 

16Ti jim bʌ ora jini rey Acaz am bʌ ti Judá tsi' c'ajti i coltʌntel ti' tojlel jini rey ti 

Asiria. 

17-18Come tsa' cha' tiliyob jini edomob cha'an mi' contrajiñob Judá. Tsi' wersa 

pʌyʌyob majlel cabʌlob. Che' ja'el jini filisteojob tsa' pam pujquiyob ti' tejclum 
tac Judá ya' ti Sefela yic'ot ti Neguev. Tsi' ch'ʌmʌyob Betsemes, Ajalón, 
Gederot, Soco, yic'ot jini xchumtʌl tac am bʌ ti' joytʌlel yic'ot Timna yic'ot jini 
xchumtʌl tac ti' joytʌlel, yic'ot Gimzo yic'ot jini xchumtʌl tac ti' joytʌlel. 

19Come lac Yum tsi' peq'uesa jini winicob ti Judá cha'an i mul Acaz i rey jini 

israelob chumulo' bʌ ti Judá, come tsi' xiq'ui ti mulil jini año' bʌ ti Judá. Jini 
cha'an tsi' cʌyʌyob lac Yum. 

20Che' bʌ tsa' pʌjyi tilel Tiglat Pileser rey bʌ ti Asiria, ma'anic tsi' colta che' 

bajche' tsi' lon ña'ta Acaz pero tsi' contraji. 

21Anquese tsi' ch'ʌmʌ cabʌl i majtan ti' c'ʌb jini rey Acaz, oro yic'ot yambʌ letsem 

tac bʌ i tojol am bʌ ti Templo yic'ot ti colem otot, ma'anic tsi' colta. 

22Che' bʌ tsa' p'ojli i wocol jini rey Acaz, tsa' caji i ñumen cha'len mulil ti' contra 

lac Yum. 

23Come tsi' pulbe i majtan dios tac i cha'an i contrajob ti Damasco tsa' bʌ i 

jisayob, come tsi' lon ña'ta Acaz cabʌl i p'ʌtʌlel jini diosob año' bʌ ti Siria cha'an 
woli' wen coltañob jini siriajob. Jini cha'an tsi' pulbeyob i majtan cha'an mi' 
coltʌntel ja'el. Pero i mul Acaz tsi' yʌc'ʌ ti yajlel yic'ot pejtelel i pi'ʌlob. 

24Che' bʌ tsi' tempa pejtelel jini melbil tac bʌ am bʌ i c'ʌjñibal ti Templo, tsi' top'o. 

Tsi' ñup'u i ti' Templo ame chʌn ochicob i ch'ujutesañob lac Yum. Tsa' caji i 
melben i pulʌntib dioste' tac ba' mi' rusiñob i bʌ i bijlel Jerusalén. 

25Che'ʌch tsi' mele ti pejtelel tejclum ti Judá cha'an mi' pulbeñob i majtan yambʌ 

diosob. Tsi' techbe i mich'ajel lac Yum, i Dios i ñojte'elob. 

26Ts'ijbubil ti' juñilel reyob ya' ti Judá yic'ot ti Israel pejtelel i melbal yic'ot bajche' 

tsi' ñusa q'uin c'ʌlʌl ti' tejchibal i yumʌntel. 

27Che' bʌ tsa' chʌmi Acaz tsi' mucuyob ti Jerusalén, pero mach ya'ic ba' 

muculob jini reyob. Tsa' caji ti yumʌntel Ezequías ti' q'uexol i tat. 

2 Cronicas 29 

I yumʌntel Ezequías 
(2 R. 18.1-3) 

1An jo'p'ejl i cha'c'al (25) i jabilel Ezequías che' bʌ tsa' caji ti yumʌntel. Bolomp'ejl 

i cha'c'al (29) jab tsi' cha'le yumʌl ya' ti Jerusalén. I c'aba' i ña' jiñʌch Abías (i 
yalobil Zacarías). 

2Ezequías tsi' mele chuqui uts'at ti' wut lac Yum, che' bajche' tsi' mele David i 

ñojte'el. 

Ezequías tsi' cha' jamʌ Templo 

3Che' ti ñaxan bʌ uw ti' tejchibal i ye'tel jini Ezequías, tsi' cha' jamʌ jini Templo. 

Tsi' cha' wen mele ya' ba' jejmen. 

4-5Tsi' cha' pʌyʌ tilel jini motomajob yic'ot levíjob. Tsi' much'quiyob i bʌ ti jini 

patio am bʌ ti' tojel i pasibal q'uin. Ezequías tsi' subeyob: Ubinla levíjob, yom 
mi la' sʌq'uesan la' bʌ. Sʌq'uesanla i yotot lac Yum, i Dios lac ñojte'el. Loc'sanla 
jini leco tac bʌ yic'ot misujelʌl am bʌ ti Ch'ujul bʌ Ajñibʌl. 

6Come lac ñojte'elob tsi' meleyob chuqui jontol. Tsi' ñusʌbeyob i t'an lac Yum, i 

Dios lac ñojte'elob. Tsi' cʌyʌyob lac Yum yic'ot i Templo. 

7Tsi' ñup'beyob i ti' tac jini Templo. Tsi' yʌpʌyob jini lámpara. Ma'anix woli' 

pulbeñob pom. Ma'anix woli' tsʌnsʌbeñob i majtan i Dios israelob. 

8Jini cha'an lac Yum woli' mich'len jini año' bʌ ti Judá yic'ot ti Jerusalén. Tsa'ix 

i yʌc'ʌyonla ti ts'a'lentel yic'ot ti wajlentel, cha'an mi' toj sajtelob i pusic'al pejtelel 
pañimil. 

9Jini cha'an tsa' jisʌntiyob lac ñojte'elob ti guerra. Tsa' wersa pʌjyiyob majlel ti 

to'ol jach bʌ e'tel jini la calobilob yic'ot la quijñamob. 

10Jini cha'an comix c mel trato ti' tojlel lac Yum i Dios Israel, cha'an mi' lajmel i 

mich'lel ti lac tojlel. 

11Jini cha'an c'uxbibilo' bʌ c pi'ʌlob, mach yomic mi la' chʌn cʌy lac Yum, come 

yajcʌbiletla cha'an mi la' ch'ujutesan. Melbenla i ye'tel. Pulbenla i majtan come 
i cha'añetla. Che' tsi' yʌlʌ Ezequías. 

12-14Tsa' cajiyob ti e'tel jini levíjob. I p'olbal Coat: jini Mahat (i yalobil Amasai) 

yic'ot Joel (i yalobil Azarías). I p'olbal Merari: Cis (i yalobil Abdi) yic'ot Azarías 
(i yalobil Jehalelel). I p'obal Gersón: Joa (i yalobil Zima) yic'ot Edén (i yalobil 
Joa). I p'olbal Elizafán: Simri yic'ot Jeiel. I p'olbal Asaf: Zacarías yic'ot Matanías. 
I p'olbal Hemán: Jehiel yic'ot Simei. I p'olbalob Jedutún: Semaías yic'ot Uziel. 

15Ti pejtelelob tsi' tempayob i pi'ʌlob. Tsi' sʌq'uesayob i bʌ. Che' jini tsa' ochiyob 

ti Templo cha'an mi' sʌq'uesañob che' bajche' tsi' yʌc'ʌ mandar jini rey cha'an 
ti' t'an lac Yum. 

16Jini motomajob tsa' ochiyob ti Templo cha'an mi' sʌq'uesañob. Tsi' misuyob 

loq'uel pejtelel i bibi'lel jini Templo. Jini levíjob tsa' majli i chocob ya' ti' jajp ch'en 
i c'aba' Cedrón. 

17Tsi' techeyob jini e'tel che' ti ñaxan bʌ q'uin che' ti abril. Che' ti' waxʌcp'ejlel 

q'uin ti jini jach bʌ uw tsa' c'ʌlʌl c'otiyob ti' patiojlel jini Templo. Yambʌ waxʌcp'ejl 
q'uin tsi' sʌq'uesayob jini patio. Ti wʌclujump'ejl (16) q'uin tsa' ujti pejtelel jini 
e'tel. 

18Tsa' majli i subeñob jini rey Ezequías: Tsa'ix ujti c sʌq'uesan lojon jini Templo 

yic'ot jini pulʌntib ba' mi' pulbentel i majtan lac Yum, yic'ot pejtelel chuqui tac 
mi' c'ʌjñel cha'an i ñuq'uesʌntel lac Yum, yic'ot jini mesa ba' mi' pʌstʌl waj, yic'ot 
pejtelel an tac bʌ i c'ʌjñibal. 

19Tsa'ix c cha' taja lojon jini e'tijibʌl tsa' bʌ i choco jini rey Acaz che' bʌ tsi' ñup'u 

jini Templo. Wʌle laj sʌq'uesʌbilix. Ya'ix an ba'an jini pulʌntib i cha'an lac Yum. 

20Che' ti yijc'ʌlal tsa' seb ch'ojyi jini rey Ezequías. Tsa' majli ti Templo yic'ot 

pejtelel jini ñuco' bʌ i ye'tel ti tejclum. 

21Tsi' pʌyʌyob tilel wuccojt alʌ tat wacax, wuccojt i tat tiñʌme', wuccojt alʌ 

tiñʌme', yic'ot wuccojt tat chivo. Tsi' sube motomaj cha'an mi' tsʌnsañob cha'an 
i tojol i mul jini Judá, yic'ot cha'an i sʌq'uesʌntel jini Templo. 

22Tsi' tsʌnsayob jini alʌ tat wacax. Jini motomajob tsi' ch'ʌmbeyob i ch'ich'el, tsi' 

tsijcayob ya' ti' pam jini pulʌntib. Che' ja'el tsi' tsʌnsayob i tat tiñʌme'. Tsi' 
tsijcayob jini ch'ich' ti' pam jini pulʌntib. Lajal tsi' meleyob yic'ot jini alʌ tiñʌme'. 

23Tsi' pʌyʌyob tilel i tat chivo ba'an jini rey yic'ot ba'an jini ñuco' bʌ i ye'tel cha'an 

i ñusʌntel mulil. Tsi' c'ʌcchoco i c'ʌb ti' jol jini chivo tac. 

24Jini motomajob tsi' tsʌnsayob jini alʌc'ʌl. Tsi' yʌc'ʌyob yic'ot i ch'ich'el ya' ti 

pulʌntib cha'an i ñusʌbentel i mul Israel. Come jini rey tsi' yʌc'ʌ mandar cha'an 
mi' yʌc'ob jini majtañʌl cha'an i ñusʌbentel i mul pejtelel Israel. 

25-26Jini rey tsi' wa'choco levíjob cha'an mi' melob música ti Templo yic'ot 

címbalo, yic'ot salterio, yic'ot arpa che' bajche' tsi' yʌc'ʌ mandar David yic'ot jini 
x'alt'añob, Gad yic'ot Natán tsa' bʌ i subeyob bajche' yom lac Yum. Jini levíjob 
tsa' caji i ñijcañob jini música i cha'an David. Jini motomajob tsa' caji i wusob 
trompeta. 

27Ezequías tsi' yʌc'ʌ mandar cha'an mi' pulel jini majtañʌl ya' ti pulʌntib. Che' bʌ 

tsa' caji i pulob jini majtañʌl, tsa' cajiyob ti c'ay. Tsi' ñijcayob música, tsi' 
wusuyob trompeta. Tsi' c'ʌyibeyob i ñuclel lac Yum. 

28Ti pejtelelob tsi' ñuq'uesayob lac Yum. Jini yujilo' bʌ c'ay tsi' c'ʌyiyob lac Yum. 

Jini yujilo' bʌ i wusol trompeta tsi' wusuyob trompeta. Tsi' laj ch'ujutesayob lac 
Yum che' woli ti pulel jini majtañʌl. 

29Che' pulbilix tsi' c'uchchocoyob i bʌ jini rey yic'ot pejtelel tsa' bʌ i tempayob i 

bʌ. Tsi' ch'ujutesayob lac Yum. 

30Jini rey Ezequías yic'ot año' bʌ i ye'tel tsi' subeyob levíjob cha'an mi' 

ñuq'uesañob lac Yum yic'ot i salmo David, yic'ot i salmo Asaf jini x'alt'an. 
Tijicñayob i pusic'al tsi' jac'ʌyob. Che' bʌ tsi' c'uchchocoyob i bʌ, jini tempʌbilo' 
bʌ tsi' laj ch'ujutesayob lac Yum. 

31Jini rey Ezequías tsi' yʌlʌ: Tsa'ix la sʌq'uesa la' bʌ ti' tojlel lac Yum. Lʌc'tesan 

la' bʌ. Ch'ʌmʌla jini majtañʌl tac. Subenla wocolix i yʌlʌ lac Yum yic'ot majtañʌl, 
che'en. Che' jini pejtelel jini winicob tsi' ch'ʌmʌyob tilel majtañʌl ti chajp ti chajp. 
Tsa' caji i subeñob wocolix i yʌlʌ lac Yum. Che' bajche' jaytiquil yomob tsi' 
ch'ʌmbeyob tilel i majtan lac Yum cha'an mi' pulbentel. 

32-33Ti pejtelel jini majtañʌl tsa' bʌ i ch'ʌmʌyob tilel israelob cha'an mi' pulbentel 

lac Yum, an lujuncojt i chʌnc'al (70) tat wacax, yic'ot jo'c'al tat tiñʌme', yic'ot 
junc'al alʌ tiñʌme'. An ja'el yambʌ lujunc'al i cha'bajc' (600) tat wacax, yic'ot 
uxp'ejl mil (3,000) tiñʌme'. 

34Pero ma'anic jaytiquil motomajob. Anto yom mu' bʌ i ts'ulob jini majtañʌl tac. 

Jini cha'an jini levíjob i pi'ʌlo' bʌ ti e'tel tsa' caji i coltañob jinto tsa' ujti i melob 
jini e'tel, jinto tsa' mejli i sʌq'uesañob i bʌ yaño' bʌ motomajob, come ñumen 
bʌxob jini levíjob cha'an mi' sʌq'uesañob i bʌ che' bajche' jini motomajob. 

35Wen cabʌl tsa' tempʌyi majtañʌl tac yic'ot japbil tac bʌ majtañʌl yic'ot jini 

majtañʌl cha'an i ñʌch'tʌlelob i pusic'al. 

36Che' jini wen tijicña i pusic'al Ezequías yic'ot pejtelel jini winicob x'ixicob, come 

lac Yum tsi' wen coltayob cha'an mi' bʌc' jac'ob. 

2 Cronicas 30 

Ezequías tsi' mele i q'uiñilel Pascua 

1Ezequías tsi' choco ti subentel pejtelel año' bʌ ti Israel yic'ot ti Judá, yic'ot ti 

Efraín, yic'ot ti Manasés, cha'an mi' tilelob ti Templo ya' ti Jerusalén, cha'an mi' 
melob jini Pascua, jini ñuc bʌ q'uiñijel i cha'an lac Yum, i Dios israelob. 

2-3Jini rey Ezequías yic'ot año' bʌ i ye'tel yic'ot pejtelel año' bʌ ti Jerusalén tsi' 

comol ña'tayob i mel jini Pascua che' ti mayo, come maxto anic tsi' laj 
sʌq'uesayob i bʌ jini motomajob che' ti abril. Maxto laj tempʌbilobic winicob ti 
Jerusalén. 

4Jini cha'an jini rey yic'ot pejtel ñuco' bʌ i ye'tel tsi' ña'tayob uts'at mi' melob ti 

mayo. 

5Tsi' chocoyob ñumel x'ac'juñob ti pejtelel Israel c'ʌlʌl ti Beerseba c'ʌlʌl ti Dan, 

cha'an mi' pʌyob tilel ti Jerusalén ti pejtelelob cha'an mi' melob jini Pascua i 
cha'an lac Yum, i Dios israelob. Come anix ora tsi' cʌyʌ i melob che' bajche' 
ts'ijbubil. 

6Jini cha'an tsa' majliyob jini x'ac'juñob i yʌc'ob jini jun ti pejtelel Israel yic'ot ti 

Judá che' bajche' tsi' ña'ta jini rey yic'ot x'e'telob i cha'an. Tsi' yʌlʌ ti jun: Israelob, 
cha' sutq'uin la' bʌ ti lac Yum i Dios Abraham yic'ot Isaac yic'ot Israel, cha'an 
mi' cha' uts'an i pusic'al ti' tojlel i colojbal israelob tsa' bʌ cʌleyob che' bʌ tsa' 
ñumi jini rey ti Asiria. 

7Mach yomic lajaletla bajche' la' ñojte'elob yic'ot la' pi'ʌlob tsa' bʌ i contrajiyob 

lac Yum, i Dios lac ñojte'elob. Jini cha'an lac Yum tsi' yʌc'ʌyob ti jisʌntel che' 
bajche' woli la' q'uel wʌle. 

8Mach la' tsʌts'esan la' pusic'al che' bajche' la' ñojte'elob. Ac'ʌ la' bʌ ti' wenta 

lac Yum. Yom mi la' tilel ti jini ch'ujul bʌ Templo i cha'an ti pejtelel ora. 
Ch'ujutesanla lac Yum Dios cha'an mi' lajmel i mich'ajel ti la' tojlel. 

9Mi uts'at mi la' cha' ac' la' bʌ ti' tojlel lac Yum, mi caj i cha' p'untʌntelob la' 

pi'ʌlob yic'ot la' walobilob ya' ba' cʌchbilob. Mi caj i cha' julelob ti' lumal. Come 
wen uts i pusic'al lac Yum Dios. Jal mi' mich'an. Ma'anic mi caj i junyajlel 
choquetla mi tsa' la' sutq'ui la' bʌ ti' tojlel, che'en. 

10Jini cha'an tsa' ñumiyob jini x'ac'juñob ti jujump'ejl tejclum ya' ti Efraín yic'ot ti 

Manasés c'ʌlʌl ti Zabulón, pero cabʌlob tsa' jach caji i tse'tañob. Tsi' wajleyob. 

11Pero lamital jini año' bʌ ti Aser yic'ot ti Manasés yic'ot ti Zabulón uts'at tsi' 

jac'beyob i t'an. Tsa' tiliyob ti Jerusalén. 

12Lac Yum tsi' ñijcʌbeyob i pusic'al pejtelel jini winicob ti Judá cha'an mi' 

jac'beñob i t'an jini rey yic'ot i yaj e'telob ti jump'ejl i pusic'al come tilem i t'an ti 
lac Yum. 

13Che' jini cabʌl winicob tsi' tempayob i bʌ ti Jerusalén che' ti mayo cha'an mi' 

melob Pascua. 

14Tsa' caji i jisañob jini pulʌntib tac ti Jerusalén ba' tsi' ch'ujutesayob dioste' 

yic'ot jini pulʌntib tac ba' tsi' pulbeyob pom. Tsa' majli i chocob ya' ti' jajp ch'en 
ba' tsa' ñumi pa' i c'aba' Cedrón. 

15Che' ti ñaxan bʌ tsic ti mayo jini winicob tsi' tsʌnsayob jini tiñʌme'. Jini 

motomajob yic'ot levíjob tsi' wen cha'leyob quisin, come ma'anic woli' melob i 
ye'tel che' bajche' yom. Tsi' sʌq'uesayob i bʌ. Tsi' ch'ʌmbeyob tilel i majtan lac 
Yum ti Templo. 

16Tsa' caji i melob jini e'tel ti jujuntiquil che' bajche' tsi' yʌc'ʌ mandar Moisés i 

winic Dios. Jini motomajob tsa' caji i tsijcañob jini ch'ich' tsa' bʌ i ch'ʌmbeyob 
tilel levíjob. 

17-19Cabʌlob ch'oyolo' bʌ ti Efraín, Manasés, Isacar, yic'ot Zabulón bibi'ob to ti' 

wut Dios, come maxto anic tsi' sʌq'uesayob i bʌ. Jini cha'an jini levíjob tsi' 
tsʌnsʌbeyob i tiñʌme' cha'an mi' sʌq'uesañob. Ezequías tsi' mele oración. Jini 
cha'an tsa' mejli i c'uxob jini Pascua, anquese tic'bil ti' mandar Dios. Ezequías 
tsi' yʌlʌ: C Yum, yom ma' ñusʌbeñob i mul pejtelel winicob woli bʌ i ña'tan i 
sajcañetob, anquese mach sʌq'uesʌbilobic che' bajche' tsa' wʌc'ʌ mandar, 
che'en. 

20Lac Yum tsi' yubibe i yoración Ezequías. Ma'anic tsi' jisa jini winicob. 

21Wucp'ejl q'uin tsi' meleyob jini ñuc bʌ i q'uiñilel Pascua ya' ti Jerusalén jini 

israelob. Ti pejtelelob wen tijicñayob i pusic'al. Jini levíjob yic'ot jini motomajob 
tsi' ñuq'uesayob lac Yum ti jujump'ejl q'uin. Tsi' cha'leyob c'ay yic'ot música. 

22Ezequías tsi' subeyob wocolix i yʌlʌ jini levíjob tsa' bʌ i ch'ujutesayob lac Yum 

yic'ot música. Tijicñayob tsi' cha'leyob q'uiñijel wucp'ejl q'uin. Tsi' yʌq'ueyob i 
majtan lac Yum cha'an i ñʌch'tʌlel i pusic'al. Tsi' subeyob wocolix i yʌlʌ lac Yum 
i Dios i ñojte'elob. Tsi' subuyob i mul. 

23Jini winicob tsa' bʌ i tempayob i bʌ tsi' ña'tayob i chʌn cha'leñob q'uiñijel 

yambʌ wucp'ejl q'uin. Che' jini tsa' caji i cha' melob q'uiñijel yambʌ wucp'ejl q'uin 
cha'an tijicñayob i pusic'al. 

24Come Ezequías jini rey ti Judá tsi' yʌq'ue israelob jump'ejl mil alʌ tat wacax, 

yic'ot wucp'ejl mil tiñʌme'. Tsi' yʌq'ueyob ñuco' bʌ i ye'tel jump'ejl mil alʌ tat 
wacax yic'ot lujump'ejl mil tiñʌme'. Ti jim bʌ q'uin cabʌl motomajob tsi' 
sʌq'uesayob i bʌ. 

25Wen tijicña tsi' yubiyob pejtelel jini winicob ti Judá, yic'ot jini motomajob yic'ot 

levíjob, yic'ot jini israelob tsa' bʌ c'otiyob, yic'ot jini ya' bʌ chumulob mach bʌ i 
pi'ʌlobic. 

26Wen tijicñayob jini año' bʌ ti Jerusalén, come c'ʌlʌl ti oñiyi che' bʌ tsi' cha'le 

yumʌl Salomón i yalobil David, ma'anic tsa' ujti ti' tojlel israelob ñuc bʌ q'uin che' 
bajche' jini. 

27Che' ujtemix jini q'uin, jini motomajob yic'ot jini levíjob tsa' wa'leyob. Tsi' 

yʌq'ueyob i yutslel i t'an pejtel winicob. Lac Yum am bʌ ti Ch'ujul bʌ Ajñibʌl ya' 
ti panchan tsi' yubibeyob i yoración. 

2 Cronicas 31 

1Che' bʌ tsa' majliyob jini israelob, tsa' ñumiyob ti Jerusalén yic'ot ti pejtelel 

tejclum tac ti Judá, Benjamín, Efraín yic'ot Manasés. Tsi' laj c'ʌsʌyob jini dioste' 
yic'ot i yejtal tac jini quisintic jax bʌ dios Asera. Tsi' laj jemeyob jini pulʌntib tac. 
Che' jini tsa' cha' sujtiyob majlel ti' lumal, jujuntiquil ti' chumlib. 

Ezequías tsi' cha' aq'ueyob i ye'tel motomajob yic'ot levíjob 

2Ezequías tsi' cha' t'oxbeyob i ye'tel motomajob yic'ot levíjob cha'an mi' q'uexob 

i bʌ ti e'tel ti jujunmojt cha'an mi' melob jini e'tel ti chajp ti chajp. An mu' bʌ i 
pulbeñob i majtan lac Yum. An mu' bʌ i yʌq'ueñob majtañʌl cha'an i ñʌch'tʌlel i 
pusic'al. Mi' yʌq'ueñob wocolix i yʌlʌ lac Yum. Mi' ñuq'uesañob lac Yum ti' ti' tac 
i yotot. 

3Jini rey tsi' yʌc'ʌ alʌc'ʌl cha'an mi' pulel ti sʌc'ajel yic'ot ti ic'ajel, yic'ot ti' q'uiñilel 

c'aj o, yic'ot ti tsiji' bʌ uw, yic'ot che' mi' melob ñuc bʌ q'uiñijel che' bajche' 
ts'ijbubil ti' juñilel i mandar lac Yum. 

4Tsi' subeyob jini chumulo' bʌ ti Jerusalén cha'an mi' yʌq'ueñob i diezmo jini 

motomajob yic'ot jini levíjob cha'an xuc'ul mi' melob i ye'tel ya' ti Templo che' 
bajche' ts'ijbubil ti' mandar Dios. 

5-6Che' bʌ tsa' pam pujqui ili t'an, pejtel israelob tsa' caji i ch'ʌmob tilel jini ñaxan 

bʌ i wut i pʌc'ʌb, yic'ot vino, yic'ot olivo aceite, yic'ob chab, yic'ot pejtelel i wut 
pʌc'ʌbʌl. Tsi' laj ch'ʌmʌyob tilel i diezmo loq'uem bʌ ti pejtelel i pʌc'ʌb. Wen on 
tsi' yʌc'ʌyob. Jini israelob ya' bʌ chumulob ti Judá yic'ot i p'olbal Judá tsi' 
pʌyʌyob tilel ja'el i diezmojlel i wacax yic'ot i tiñʌme'. Tsi' ch'ʌmʌyob tilel ja'el i 
diezmojlel yan tac bʌ majtañʌl cha'an mi' yʌq'ueñob Dios. Che' jini cabʌl tsa' 
tempʌyi. 

7-8Che' ti junio tsa' caji i much'quiñob i yofrenda. Jo'p'ejl uw tsi' much'quiyob. 

Ezequías yic'ot jini ñuco' bʌ i ye'tel, che' bʌ tsi' q'ueleyob tempʌbil jini ofrenda 
tac, tsi' yʌq'ueyob wocolix i yʌlʌ lac Yum. Tsi' yʌq'ueyob i yutslel i t'an jini winicob 
ti Israel. 

9Ezequías tsi' c'ajtibeyob jini motomajob yic'ot levíjob baqui tilem pejtelel jini 

chubʌ'añʌl. 

10Azarías jini ñuc bʌ motomaj (i pi'ʌl bʌ Sadoc) tsi' jac'be: Jiñʌch diezmo tac. 

C'ʌlʌl che' bʌ tsa' caji i ch'ʌmob tilel i yofrenda ti' yotot lac Yum, jasʌlon lojon. 
Uts'at mic cha'len lojon we'el. Cabʌl woli' tempʌyel i colojbal, come lac Yum 
woli' wen coltan jini tejclumob. Jini cha'an tsa' wen tempʌyi cabʌl chubʌ'añʌl, 
che'en. 

11Ezequías tsi' subeyob cha'an mi' melob tsalʌl ya' ti Templo ba' mi' lojtel jini 

majtañʌl. Jini cha'an che'ʌch tsi' cha'leyob. 

12Ya' ti tsalʌl tac tsa' caji i yʌc'ob jini ñaxan tac bʌ i wut pʌc'ʌbʌl, yic'ot yan tac 

bʌ i majtan Dios. Ti' xuc'tilel i pusic'al tsi' yʌc'ʌyob ti' wenta jini leví i c'aba' 
Conanías. Simei i yeran Conanías tsi' colta ti e'tel. 

13Yaño' bʌ tsi' coltayob ja'el: Jehiel, Azazías, Nahat, Asael, Jerimot, Jozabad, 

Eliel, Ismaquías, Mahat yic'ot Benaía. Ti pejtelelob tsa' wa'chocontiyob cha'an 
jini rey Ezequías yic'ot jini c'ax ñuc bʌ motomaj Azarías. 

14-15Coré (i yalobil Imna jini leví) tsa' wa'choconti ti xcʌnta ti' otot ya' ti' tojel i 

pasibal q'uin. Tsa' ajni ti' wenta cha'an mi' ch'ʌm jini ofrenda tac tsa' bʌ aq'uenti 
lac Yum cha'an mi' pucbeñob jini motomajob. I pi'ʌlob ti e'tel jiñobʌch: Edén, 
Miniamin, Jesúa, Semaías, Amarías yic'ot Secanías. Yajcʌbilob cha'an mi' 
pucbeñob jini motomajob yic'ot i pi'ʌlob ti jujump'ejl tejclum ti mojt ti mojt. Lajal 
tsi' t'oxbeyob jini añobix bʌ i jabilel che' bajche' jini maxto bʌ anic i colel. 

16Jini motomajob woliyo' bʌ ti e'tel ti Templo ti mojt ti mojt tsa' majliyob ti Templo 

cha'an mi' ch'ʌmob i bʌl i ñʌc' ti jujump'ejl q'uin yic'ot ch'iton bʌ i yalobilob. 

17Jini motomajob tsa' ch'ʌjmiyob ti tsic ti' c'aba'ob i tatob, che' ja'el jini levíjob 

che' bʌ tsi' tajayob junc'al i jabilel. Tsa' ochiyob ti jun ti mojt ti mojt che' bajche' 
jaychajp an i ye'tel. 

18Ti pejtelelob yic'ot i yijñamob yic'ot i yalobilob tsa' laj ochiyob ti jun. Tsa' 

aq'uentiyob i bʌl i ñʌc' che' bajche' jaytiquil añob. Come xuc'ulob ti' ye'tel Dios. 
Ma'anic yambʌ i ye'tel. 

19Ti pejtelel jini tejclum i cha'an motomajob tsa' wa'chocontiyob winicob cha'an 

mi' t'oxbeñob i chubʌ'an jini motomajob, yic'ot jini levíjob ochemo' bʌ ti jun. 

20Che'ʌch tsi' mele jini rey Ezequías ti pejtelel Judá. Ti' xuc'tʌlel i pusic'al tsi' 

mele chuqui tac toj yic'ot chuqui tac uts'at ti' wut lac Yum Dios. 

21C'ʌlʌl che' bʌ tsa' caji i tech i ye'tel ti Templo, Ezequías tsi' laj mele che' bajche' 

ts'ijbubil ti' juñilel mandar. Ti pejtelel ora tsi' tsajca lac Yum ti pejtelel i pusic'al. 
Tsa' wen mejli pejtel i ye'tel. 

2 Cronicas 32 

Senaquerib tsa' ochi ti Judá 
(2 R. 18.13-37; Is. 36.1-22) 

1Che' ñumenix jini q'uin tac yic'ot ili e'tel, tsa' wersa ochi ya' ti Judá jini rey 

Senaquerib tilem bʌ ti Asiria. Tsi' joy mʌcta jini ts'ajquibil bʌ tejclum tac. Tsi' 
ñopo i jisan. 

2Jini rey Ezequías tsi' q'uele talix Senaquerib cha'an mi' contrajin Jerusalén 

ja'el. 

3Ñaxan tsi' pejca jini xñoxob yic'ot jini ch'ejlo' bʌ winicob cha'an mi' ñup'ob i 

loq'uib ja' ti junwejl i ts'ajquil tejclum. Uts'at tsi' yubiyob jini winicob. 

4Tsi' tempayob tilel cabʌl winicob tsa' bʌ i mʌcʌyob i loq'uib ja', yic'ot pa' woli bʌ 

ti ajñel ti cholel, come tsi' yʌlʌyob: Che' mi' tilelob jini asiriajob mach yomic mi' 
tajob ja' cha'an mi' japob, che'ob. 

5Ti pejtelel i p'ʌtʌlel jini rey Ezequías tsi' cha' wa'choco jini ts'ajc ba' jejmen. Tsi' 

cha' ac'ʌ ti ts'ajquintel jini chan tac bʌ q'ueloñib. Tsi' p'ʌtesa i cha'lajmlel ts'ajc 
am bʌ ti' pat yambʌ ts'ajc. Tsi' cha' wa'choco Milo ya' ti' tejclum David. Tsi' mele 
ja'el cabʌl espada yic'ot mʌctijibʌl. 

6Tsi' wa'choco i yumob soldadojob. Tsi' tempa tilel i winicob ya' ti joctʌl ti' t'ejl i 

ti' tejclum. Ezequías tsa' caji i xic'ob ti uts bʌ t'an: 

7Ch'ejl'esan la' bʌ. Yom bʌxetla. Mach yomic mi la' bʌc'ñan jini rey ti Asiria 

anquese cabʌlob i soldadojob. Come jini juntiquil am bʌ la quic'ot ñumen ñuc 
che' bajche' i winicob jini rey ti Asiria. 

8Talix yic'ot cabʌl soldadojob, pero winicob jach. Joñonla an la quic'ot lac Yum 

Dios mu' bʌ i coltañonla, mu' bʌ caj i mʌjlel i cha'an che' mi lac majlel ti guerra, 
che'en. Tijicñayob tsi' yubiyob pejtelel jini winicob. 

9Senaquerib rey bʌ ti Asiria tsa' cʌle ti Laquis yic'ot pejtelel i soldadojob. Tsi' 

choco majlel winicob ya' ti Jerusalén cha'an mi' subeñob Ezequías rey bʌ ti 
Judá, yic'ot pejtel jini año' bʌ ti Jerusalén. 

10Che'ʌch woli' yʌl Senaquerib rey bʌ ti Asiria: “¿Majqui mi la' lon q'uel ti ñuc 

cha'an mi la' ña'tan la' coltan la' bʌ wʌ' ti Jerusalén? 

11Woli' lotiñetla Ezequías cha'an mi la' chʌmel ti wi'ñal yic'ot ti tiquin ti'. Woli' 

subeñetla: Lac Yum Dios mi caj i coltañonla loq'uel ti' c'ʌb jini rey ti Asiria, lon 
che'en. 

12¿Mach ba jinic Ezequías tsa' bʌ i jeme pejtel jini pulʌntib ba' mi la' ch'ujutesan 

la' dios? Tsi' subeyetla ti Judá yic'ot ti Jerusalén: Cojach ti ili pulʌntib am bʌ ti 
Templo mi caj la' ñocchocon la' bʌ, mi caj la' pulben i majtan, che'en. 

13¿Mach ba la' wujilic tsac jisa lojon cabʌl tejclum, joñon quic'ot c ñojte'elob? 

¿Tsa' ba mejli i coltañob i diosob che' bʌ tsaj contrajiyob? 

14Ma'anic mi juntiquilic dios ti pañimil tsa' bʌ mejli i jisañon lojon mi junyajlic. 

Mach mi la' lon ña'tan mi caj i coltañetla la' dios. 

15Jini cha'an mach la' jac'ben i t'an Ezequías, come woli' lotiñetla. Mach la' 

ñopben i lot, come ma'anic dios ti pañimil mu' bʌ mejlel i coltan loq'uel i winicob 
tij c'ʌb lojon, yic'ot ti' c'ʌb c ñojte'el lojon. Cojco jini la' Dios, mach mejlic i 
coltañetla tij c'ʌb lojon, yic'ot ti' c'ʌb c ñojte'el lojon”, che'en Senaquerib. Che' 
tsi' yʌlʌyob jini chocbilo' bʌ tilel. 

16Cabʌl jax tsi' chʌn cha'leyob t'an jini winicob ti' contra lac Yum Dios yic'ot ti' 

contra Ezequías i winic. 

17Senaquerib tsi' ts'ijba carta ja'el ba' tsi' p'ajbe i c'aba' lac Yum i Dios israelob. 

Ya' ti jun tsi' yʌlʌ: Jini diosob ti yan tac bʌ lum ma'anic tsa' mejli i coltañob i 
winicob. Che' ja'el i Dios Ezequías mach mejlic i coltañetla tij c'ʌb, che'en. 

18Jini x'ac'juñob tsi' cha'leyob c'am bʌ t'an ti' t'an Judá cha'an mi' bʌc'tesañob 

jini winicob ti Jerusalén ya' bʌ chumulob ti' ñʌc' jini ts'ajc cha'an mi' chilbeñob i 
tejclum. 

19Tsi' lon ña'tayob lajal i Dios Jerusalén bajche' jini diosob ti pañimil melbil bʌ 

cha'an winicob. 

Lac Yum tsi' colta Ezequías 
(2 R. 19.1-37; Is. 37.1-38) 

20Jini cha'an Ezequías yic'ot jini x'alt'an Isaías (i yalobil Amoz) c'am tsi' pejcayob 

lac Yum am bʌ ti panchan. 

21Lac Yum tsi' choco tilel juntiquil ángel tsa' bʌ i jisa pejtelel jini ch'ejlo' bʌ 

soldadojob yic'ot i yumob ya' ba' much'ulob ti' wenta i rey asiriajob. Jini cha'an 
quisintic jax tsa' cha' sujti majlel Senaquerib ti' lumal. Che' bʌ woli' yochel ti' 
yotot i dios, tsi' wʌlʌc tsʌnsayob i yalobilob. 

22Che' jini lac Yum tsi' colta loq'uel Ezequías yic'ot pejtelel jini chumulo' bʌ ti 

Jerusalén ti' p'ʌtʌlel Senaquerib rey bʌ ti Asiria. Lac Yum tsi' cha' ac'ʌyob ti ajñel 
ti ñʌch'ʌl. 

23Jini año' bʌ ti yan tac bʌ tejclum tsa' caji i wen p'isob ti' wenta. Cabʌl tsi' 

ch'ʌmbeyob tilel i majtan lac Yum ya' ti Jerusalén. Tsi' ch'ʌmbeyob tilel ja'el wen 
uts'at bʌ i majtan jini rey Ezequías. 

I c'amʌjel jini Ezequías 
(2 R. 20.1-11; Is. 38.1-22) 

24Ti jim bʌ ora Ezequías tsi' taja leco bʌ c'amʌjel. Pero che' bʌ tsi' cha'le oración, 

lac Yum tsi' jac'be. Tsi' pʌsbe i yejtal i p'ʌtʌlel. 

25Pero Ezequías ma'anic tsi' yʌq'ue wocolix i yʌlʌ Dios che' bʌ tsa' lajmi. Tsa' 

jach caji i chañ'esan i bʌ. Jini cha'an lac Yum tsi' mich'le Ezequías yic'ot Judá 
yic'ot Jerusalén. 

26Pero ti wi'il tsi' cha' peq'uesa i bʌ Ezequías yic'ot jini chumulo' bʌ ti Jerusalén. 

Jini cha'an lac Yum ma'anic tsi' yʌq'ueyob wocol che' cuxul to Ezequías. 

Ezequías tsi' pʌyʌ ochel winicob tilemo' bʌ ti Babilonia 
(2 R. 20.12-19; Is. 39.1-8) 

27Cabʌl tsa' p'ojli i ñuclel yic'ot i chubʌ'an Ezequías. Tsi' mele colem otot ba' tsi' 

tempa cabʌl plata yic'ot oro yic'ot wen i t'ojol tac bʌ xajlel, yic'ot perfume, yic'ot 
mʌctijibʌl, yic'ot taza melbil bʌ ti oro ti chajp ti chajp. 

28Che' ja'el tsi' mele i yotlel tac i wut pʌc'ʌbʌl, ba' tsi' loto trigo yic'ot vino yic'ot 

aceite, yic'ot i yotot alʌc'ʌl yic'ot corral ba' mi' much'tʌl i tiñʌme' yic'ot i chivo. 

29Tsa' mejli i ch'ʌm cabʌl tejclum, yic'ot cabʌl chubʌ'añʌl, yic'ot alʌc'ʌl, come lac 

Yum tsi' wen ac'ʌ ti p'ojlel i chubʌ'an. 

30Ezequías tsi' ts'ajqui i bijlel ja' (i c'aba' Gihón jini am bʌ ti' chañelal) cha'an mi' 

mʌc. Che' jini tsi' melbe i bijlel ja' ti' t'ejl Jerusalén ti' tojel i bʌjlibal q'uin. Ti 
pejtelel chuqui tsi' mele Ezequías uts'at tsa' ujti. 

31Tsa' tiliyob ti jula' winicob ch'oyolo' bʌ ti Babilonia tsa' bʌ chojquiyob tilel 

cha'an mi' yubiñob jini ñuc tac bʌ tsa' bʌ i mele Dios ya' ti Jerusalén. Lac Yum 
tsi' cʌyʌ Ezequías cha'an mi' q'uelben i pusic'al, cha'an mi' yʌc' ti tsictiyel pejtel 
chuqui an ti' pusic'al. 

Tsa' chʌmi Ezequías 
(2 R. 20.20-21) 

32I melbal Ezequías yic'ot pejtelel i wenlel, laj ts'ijbubil ti' juñilel jini x'alt'an Isaías 

(i yalobil Amoz) yic'ot ti' juñilel jini reyob ti Judá yic'ot ti Israel. 

33Che' bʌ tsa' chʌmi Ezequías, tsi' mucuyob ya' ti mucoñibʌl i cha'an reyob ya' 

ti bujtʌl ba' muculob i tatob. Wen ch'ijiyem tsi' yubiyob ti Judá yic'ot ti Jerusalén 
che' bʌ tsa' chʌmi. Manasés tsa' caji i cha'len i ye'tel ti rey ti' q'uexol i tat. 

2 Cronicas 33 

I yumʌntel Manasés 
(2 R. 21.1-18) 

1An lajchʌmp'ejl i jabilel Manasés che' bʌ tsa' caji ti yumʌntel. Jo'p'ejl i yuxc'al 

(55) jab tsi' cha'le yumʌl ya' ti Jerusalén. 

2Pero tsi' mele chuqui jontol ti' wut lac Yum che' bajche' jini winicob tsa' bʌ i jisa 

lac Yum ti' tojlel jini israelob cha'an jontol jax i melbalob. 

3Tsi' cha' wa'choco jini pulʌntib tac tsa' bʌ i jeme Ezequías. Tsi' cha' wa'choco 

jini pulʌntib cha'an i ch'ujutesʌntel Baal. Tsi' cha' mele jini quisintic jax bʌ dios 
Asera. Tsa' caji i ch'ujutesan jini q'uin yic'ot uw, yic'ot ec'. Tsi' ñocchoco i bʌ ti' 
tojlel. 

4-5Tsi' mele pulʌntib ti' patiojlel i Templo lac Yum cha'an mi' ch'ujutesañob jini 

q'uin yic'ot jini uw yic'ot jini ec'. Tsi' meleyob ya' ti Jerusalén ba' yom mi' 
c'uxbintel i c'aba' lac Yum ti pejtelel ora che' bajche' tsi' yʌlʌ. 

6Manasés tsi' pulu ti c'ajc i yalobilob cha'an i majtan dioste' ya' ti joctʌl i c'aba' 

Hinom. Tsi' wen q'uele ti ñuc jini xwujtob yic'ot xtic'layajob yic'ot jini xpejca 
xibajob. Tsi' xiq'uiyob ti' ye'tel. Tsi' yutsi p'ojlesʌbe i mich'ajel lac Yum cha'an 
jontol jax i melbal. 

7Tsi' ñumen cha'le mulil che' bʌ tsi' yotsa dioste' ti' Templo lac Yum. Tsi' ñusʌbe 

i t'an lac Yum tsa' bʌ i sube David yic'ot Salomón i yalobil: “Mi caj i yajñel j c'aba' 
ti pejtelel ora wʌ' ti Jerusalén, ti jini tejclum tsa' bʌ c yajca ti' tojlel israelob. 

8Ma'anic ba' ora mi caj c choc loq'uel jini israelob ti ili lum tsa' bʌ cʌq'ueyob i 

ñojte'elob mi xuc'ul mi' chʌn jac'ob pejtelel c mandar che' bajche' tsi' cʌntesayob 
Moisés”, che'en lac Yum. 

9Pero Manasés tsa' caji i socob jini chumulo' bʌ ti Judá yic'ot ti Jerusalén. Tsa' 

caji i cʌntesañob ti jontolil ñumen bajche' jini tejclumob tsa' bʌ i jisa lac Yum ti' 
tojlel israelob. 

10Lac Yum tsi' pejca Manasés yic'ot jini año' bʌ ti tejclum, pero ma'anic tsi' 

jac'beyob i t'an. 

11Jini cha'an lac Yum tsi' choco tilel jini asiriajob cha'an mi' contrajiñob. Tsi' 

cʌchʌyob majlel ti cadena ya' ti Babilonia. 

12Che' cabʌl i wocol Manasés, tsi' wen peq'uesa i bʌ ti' tojlel lac Yum, i Dios i 

ñojte'elob. 

13Che' bʌ tsi' pejca ti oración, lac Yum tsi' yubibe i t'an. Tsi' cha' aq'ue i ye'tel 

ya' ti Jerusalén. Che' jini Manasés tsi' ñopo Diosʌch lac Yum. 

14Che' ñopolix i cha'an lac Yum, tsi' wa'choco jini ts'ajc am bʌ ti' tojel i tejclum 

David yic'ot jini ts'ajc am bʌ ti' tojel i bʌjlibal q'uin ya' ti Gihón, ya' ti joctʌl i c'aba' 
Cedrón, c'ʌlʌl ti jini puerta i c'aba' Chʌy. Tsi' wa'choco ja'el c'ʌlʌl ti bujtʌl i c'aba' 
Ofel. Wen chan tsi' ts'ajqui letsel. Che' ja'el tsi' wa'choco i yumob soldadojob ti 
pejtelel jini ts'ajquibil bʌ tejclum ti Judá. 

15Tsi' jeme pejtelel jini dioste' ti bujbujtʌl tac. Tsi' cha' loc'sa ti' Templo lac Yum 

jini leco tac bʌ tsa' bʌ i lon otsa. Tsi' laj jeme pejtel jini pulʌntib tsa' bʌ i wa'choco 
ya' ti wits ti' t'ejl i Templo lac Yum yic'ot ti Jerusalén. Ñajt tsa' majli i choc ti' ti' 
jini tejclum. 

16Tsi' cha' mele jini pulʌntib i cha'an lac Yum. Tsi' tsʌnsʌbe i majtan lac Yum 

cha'an i ñʌch'tʌlel i pusic'al. Tsi' yʌq'ue i yofrenda yic'ot wocolix i yʌlʌ. Tsi' sube 
pejtelel jini año' bʌ ti Judá cha'an mi' melob chuqui yom lac Yum, i Dios israelob. 

17Pero jini tejclumob tsa' chʌn majliyob ti bujbujtʌl cha'an mi' pulbeñob i majtan 

lac Yum, anquese jini jach lac Yum tsi' ch'ujutesayob. 

18Laj ts'ijbubil ti' juñilel i reyob Jerusalén pejtel i melbal jini Manasés yic'ot i 

yoración che' bʌ tsi' ñopo lac Yum, yic'ot i t'an jini x'alt'añob tsa' bʌ i pejcayob 
ti' c'aba' lac Yum i Dios israelob. 

19Laj ts'ijbubil ti' juñilel jini x'alt'añob i yoración Manasés, yic'ot i p'untʌntel ti 

Dios, yic'ot pejtelel i mul che' bʌ tsi' ñusʌbe i t'an Dios, yic'ot i c'aba' jini tejclum 
tac ba' tsi' wa'choco pulʌntib, yic'ot ba' tsi' mele jini dios Asera yic'ot yan tac bʌ 
dioste' che' maxto anic tsi' peq'uesa i bʌ. 

20Tsa' chʌmi Manasés. Tsi' mucuyob ti yebal i yotot. Che' jini tsa' ochi ti' ye'tel 

Amón i yalobil. 

I yumʌntel Amón 
(2 R. 21.19-26) 

21An cha'p'ejl i cha'c'al (22) i jabilel Amón che' bʌ tsa' caji ti yumʌntel. Cha'p'ejl 

jab tsi' mele i ye'tel ya' ti Jerusalén. 

22Tsa' caji i mel chuqui jontol ti' wut lac Yum che' bajche' tsi' mele Manasés ti 

ñaxan. Tsi' cha' wa'choco jini dioste' tac. Tsa' caji i tsʌnsʌben i majtan che' 
bajche' tsi' mele i tat. 

23Pero ma'anic tsi' peq'uesa i bʌ ti' wut lac Yum che' bajche' i tat. Tsa' caji i yutsi 

mel chuqui jontol ti' wut lac Yum. 

24Pero jini x'e'telob i cha'an tsa' caji i ts'a'leñob. Tsa' majli i tsʌnsañob ti' yotot. 

25Jini winicob ti tejclum tsi' laj tsʌnsayob jini x'e'telob tsa' bʌ i tsʌnsayob jini rey 

Amón. Ti pejtelelob ya' ti Judá tsi' yajcayob Josías cha'an mi' yumʌntel ti' q'uexol 
i tat. 

2 Cronicas 34 

I yumʌntel Josías 
(2 R. 22.1-2) 

1An jax to waxʌcp'ejl i jabilel Josías che' bʌ tsa' ochi ti rey ya' ti Jerusalén. Tsi' 

cha'le yumʌl jump'ejl i yuxc'al (31) jab. 

2Tsi' mele chuqui uts'at ti' wut lac Yum. Tsi' chʌn tsajcʌbe i melbal David i 

ñojte'el. Ma'anic tsi' xoyo i bijlel mi ti' ñoj mi ti' ts'ej. 

Josías tsi' cha' toj'esayob 
(2 R. 23.4-20) 

3Che' waxʌcp'ejlix jab i ye'tel ti rey che' wʌclujump'ejlix (16) i jabilel, Josías tsa' 

caji i wen ñop lac Yum i Dios David, jini i ñojte'el. Che' junc'alix i jabilel, tsa' caji 
i cha' sʌq'uesan Judá yic'ot Jerusalén. Tsi' jeme pejtelel jini pulʌntib yic'ot i yejtal 
tac Asera, yic'ot yan tac bʌ dioste'. 

4Tsi' jembe i pulʌntib Baal, yic'ot i yajñib pom am bʌ ti' chañelal jini pulʌntib. Tsi' 

bic'ti top'o ja'el jini dios Asera, yic'ot yan tac bʌ dioste'. Tsa' majli i p'ujp'un i 
ts'ubeñal ba' muculob jini tsa' bʌ i tsʌnsʌbeyob i majtan. 

5Tsi' pulbeyob i bʌquel jini motomajob ya' ti pulʌntib tac ba' tsi' cha'leyob i 

motomajil. Che' jini tsi' sʌq'uesa Judá yic'ot Jerusalén. 

6Che'ʌch tsi' mele ja'el ti' tejclum tac Manasés yic'ot Efraín yic'ot Simeón c'ʌlʌl 

ti Neftalí. 

7Tsi' jeme pejtelel jini pulʌntib tac, yic'ot jini quisintic jax bʌ dios Asera, yic'ot 

yan tac bʌ dioste' ti pejtelel i lumal Israel. Che' jini tsa' cha' sujti ti Jerusalén. 

Tsi' tajayob i juñilel mandar 
(2 R. 22.3—23.3) 

8Che' waxʌclujump'ejlix (18) jab i ye'tel jini rey, che' woli' sʌq'uesan pejtel i lumal 

Judá yic'ot jini Templo, Josías tsi' choco majlel Safán (i yalobil Azalía), yic'ot 
Maasías i yum tejclum, yic'ot Joa (i yalobil Joacaz) jini tesorero, cha'an mi' cha' 
melob i yotot Dios. 

9Che' jini tsa' majliyob ba'an jini ñuc bʌ motomaj i c'aba' Hilcías. Tsi' yʌq'ueyob 

jini taq'uin tsa' bʌ i ch'ʌmʌyob tilel ti' yotot Dios tsa' bʌ i ch'ʌmʌyob jini levíjob 
año' bʌ ti' ti' Templo. Tsi' yʌc'ʌyob ofrenda jini ch'oyolo' bʌ ti Manasés yic'ot 
Efraín, yic'ot i colojbal Israel, yic'ot Judá, yic'ot Benjamín, yic'ot jini chumulo' bʌ 
ti Jerusalén. 

10-11Jini levíjob tsi' yʌq'ueyob xq'uel e'telob ya' ti' Templo Dios. Jini xq'uel e'telob 

tsi' t'oxbeyob jini x'e'telob tsa' bʌ i c'ʌñʌyob cha'an mi' cha' wen melob ti uts'at i 
yotot lac Yum. Tsi' tojoyob jini xjuc'te'ob yic'ot jini mu' bʌ i top'ob xajlel. Tsi' 
mʌñʌyob jini toj'esʌbilix bʌ xajlel yic'ot te'. Tsi' cha' wa'chocoyob ba' tsa' jejmi ti' 
wenta yaño' bʌ reyob ti Judá. 

12Xuc'ul tsi' meleyob i ye'tel ili winicob. Jini xq'uel e'telob jiñobʌch levíjob: Jahat 

yic'ot Abdías (i yalobil Merari) yic'ot Zacarías yic'ot Mesulam (i yalobilob Coat). 
Jini levíjob laj yujilob c'ay yic'ot i ñijcʌntel música. 

13Lamital yujilob ts'ijbujel, yaño' bʌ tsi' q'ueleyob xcuchijelob, yaño' bʌ tsi' 

tsiquiyob taq'uin, yaño' bʌ tsi' cʌntayob i ti' otot. 

14Che' woli' yotsan ti jun jini taq'uin tsa' bʌ ch'ʌjmi tilel ti' ti' Templo, jini motomaj 

Hilcías tsi' taja jun ba' ts'ijbubil i t'an lac Yum tsa' bʌ aq'uenti Moisés. 

15Hilcías tsi' sube jini sts'ijbaya Safán: Tsac taja i juñilel i mandar Dios ti' yotot 

lac Yum, che'en. Che' jini Hilcías tsi' yʌq'ue jini jun Safán. 

16Safán tsi' ch'ʌmʌ majlel ba'an jini rey. Tsa' caji i suben bajche' woli' yujtel ti 

uts'at pejtel jini e'tel ti Templo ti' wenta jini wa'chocobilo' bʌ. 

17Safán tsi' sube jini rey: Tsa'ix i tempayob jini taq'uin tsa' bʌ tajle ti' yotot Dios. 

Tsa'ix aq'uenti ti' wenta jini xq'uel e'telob yic'ot jini winicob woli bʌ i melob jini 
e'tel. 

18Jini motomaj Hilcías tsi' yʌq'ueyon jun, che'en. Che' jini Safán tsa' caji i pejcan 

jini jun ti' tojlel jini rey. 

19Che' bʌ tsi' yubi i juñilel mandar, jini rey tsi' jet' tsili i pislel. 

20Tsi' pʌyʌ tilel Hilcías yic'ot Ahicam (i yalobil Safán), yic'ot Abdón (i yalobil 

Micaía), yic'ot jini sts'ijbaya Safán, yic'ot Asaías i yaj e'tel jini rey. 

21Tsi' subeyob: Cucula cha'an mi la' wubiben i t'an lac Yum. C'ajtiben bajche' 

mi caj cujtel yic'ot pejtel Israel yic'ot Judá, come an lac mul ti' tojlel ili jun tsa' bʌ 

tajle. Lac Yum woli' wen mich'leñonla, come lac ñojte'elob tsi' ñusʌbeyob i t'an 
lac Yum. Ma'anic tsi' meleyob che' bajche' ts'ijbubil ti jun, che'en Josías. 

22Jini cha'an Hilcías yic'ot yambʌ x'e'telob i cha'an jini rey tsa' majliyob ba'an 

jini x'alt'an Hulda, i yijñam Salum (i yalobil Ticva, i yalobil Harhas). Salum jiñʌch 
am bʌ ti' wenta cha'an mi' q'uel i pislel rey. Ya' chumul Hulda ti Jerusalén ti jini 
alʌ tejclum am bʌ ti entʌl. Tsa' caji i c'ajtibeñob che' bajche' subebilob cha'an 
jini rey. 

23Jini x'ixic tsi' jac'ʌ: Lac Yum i Dios Israel tsi' yʌlʌ: “Subenla jini winic tsa' bʌ i 

chocoyetla tilel tic tojlel: Lac Yum tsi' yʌlʌ: 

24Mi caj c jisan ili tejclum yic'ot jini wʌ' bʌ chumulob. Mi caj i tajob pejtelel jini 

wocol ts'ijbubil bʌ ti ili jun tsa' bʌ i q'uele jini rey ti Judá. 

25Come tsi' cʌyʌyoñob. Tsi' yʌq'ueyob i majtan dioste'. Tsi' techbeyoñob c 

mich'ajel cha'an pejtelel i melbal. Jini cha'an mi caj c jisan ili tejclum tic mich'ajel. 
Ma'anic majch mi' mʌctañon”. Che' tsi' yʌlʌ lac Yum. 

26Pero subenla jini rey ti Judá tsa' bʌ i chocoyetla tilel cha'an mi la' wubiben i 

t'an lac Yum: Lac Yum i Dios Israel tsi' yʌlʌ: “Tsa' wen ubibeyon c t'an che' bʌ 
tsa' q'uejli ili jun. 

27Tsa' mele a pusic'al. Tsa' peq'uesa a bʌ ti' tojlel Dios che' bʌ tsa' wubibe i t'an 

ti contra ili lum yic'ot i winicob. Tsa' tsili a pislel, tsa' cha'le uq'uel tic tojlel. Jini 
cha'an tsa'ix c ñich'tʌbeyet a t'an, che'en lac Yum. 

28Mi caj c pʌyet majlel ba'an a tatob. Ti' ñʌch'tʌlel a pusic'al mi caj a chʌmel. 

Ma'anic mi caj a q'uel pejtelel jini wocol mu' bʌ caj c chocbeñob tilel jini chumulo' 
bʌ ti ili tejclum”. Che' tsi' yʌlʌ lac Yum, che'en Hulda. Jini winicob tsa' majli i 
subeñob jini rey pejtelel chuqui tsi' yubiyob. 

29Jini rey tsi' pʌyʌ tilel pejtelel jini xñoxob ti Judá yic'ot ti Jerusalén. 

30Jini rey tsa' majli ti' yotot lac Yum yic'ot pejtel chumulo' bʌ ti Judá, yic'ot ti 

Jerusalén, yic'ot jini motomajob, yic'ot jini levíjob, yic'ot jini año' bʌ i ye'tel yic'ot 
jini ch'itoñob yic'ot jini xñoxob. Ya' tsa' caji i pejcañob pejtel jini jun tsa' bʌ tajle 
ti' yotot lac Yum. 

31Che' wa'al jini rey ti' wutob jini winicob x'ixicob, tsi' wa'choco i t'an ti' tojlel lac 

Yum cha'an mi caj i jac'ben i mandar ti pejtelel i pusic'al, cha'an mi' laj mel che' 
bajche' ts'ijbubil ti jini jun. 

32Tsi' sube pejtelel jini año' bʌ ti Jerusalén yic'ot Benjamín, cha'an mi' yʌc'ob i 

t'an ja'el. Jini cha'an tsi' laj meleyob Trato yic'ot lac Yum, i Dios i ñojte'elob. 

33Josías tsi' choco loq'uel pejtelel jini dioste' ti' lumal israelob. Tsi' pʌsbeyob 

bajche' yom mi' melbeñob i ye'tel lac Yum Dios ti pejtelelob. Ma'anic tsi' chʌn 
tʌts'ʌyob i bʌ ba'an lac Yum i Dios i ñojte'elob che' cuxul to Josías. 

2 Cronicas 35 

Josías tsi' mele jini Pascua 
(2 R. 23.21-23) 

1Josías tsi' mele jini Pascua ti' tojlel lac Yum ya' ti Jerusalén. Tsi' tsʌnsayob jini 

tiñʌme' cha'an Pascua che' ti ñaxan bʌ tsic ti abril. 

2Tsi' yʌq'ue i ye'tel jini motomajob ti chajp ti chajp. Tsi' wa'chocoyob ti' ye'tel ya' 

ti Templo. 

3Tsi' subeyob jini levíjob i cha'año' bʌ lac Yum woli bʌ i cʌntesañob israelob: 

Otsanla jini ch'ujul bʌ Arca ti' Templo lac Yum wa'chocobil bʌ cha'an Salomón 
i yalobil David rey bʌ ti Israel. Mach yomix mi la' chʌn q'uech tilel. Melbenla i 
ye'tel lac Yum Dios ti' tojlel israelob. 

4-5Chajpan la' bʌ ti mojt ti mojt yic'ot la' pi'ʌlob che' bajche' tsi' yʌq'ueyetla 

mandar David rey bʌ ti Israel yic'ot Salomón i yalobil. Chʌn ajñenla ya' ti Ch'ujul 
bʌ Ajñibʌl ti' wenta la' pi'ʌlob mu' bʌ i ch'ʌmob tilel majtañʌl tac. 

6Tsʌnsanla jini tiñʌme' cha'an Pascua. Sʌq'uesan la' bʌ. Coltanla jini mu' bʌ i 

tilelob cha'an mi' jac'beñob i t'an lac Yum che' bajche' tsi' yʌc'ʌ mandar Moisés, 
che'en Josías. 

7Jini rey Josías tsi' yʌc'ʌ alʌ tat tiñʌme' yic'ot alʌ chivo lujump'ejl i cha'c'al mil 

alʌc'ʌl ti pejtelel, yic'ot uxp'ejl mil alʌ tat wacax cha'an mi' c'uxob winicob x'ixicob 
ti Pascua. Tsi' laj aq'ue Dios. 

8Jini año' bʌ i ye'tel tsi' yʌq'ueyob i majtan tac motomajob yic'ot levíjob tilem bʌ 

ti' pusic'alob. Hilcías yic'ot Zacarías yic'ot Jehiel, jini wa'chocobilo' bʌ cha'an mi' 
cha'leñob i ye'tel ti Templo, tsi' yʌc'ʌyob ojlil i wucbajc' (2,600) tiñʌme' yic'ot 
chivo, yic'ot jo'lujunc'al tat wacax cha'an mi' c'uxob ti Pascua. 

9Conanías yic'ot Semaías yic'ot Natanael i yerañob, yic'ot i yumob levíjob, 

jiñobʌch Hasabías yic'ot Jeiel, yic'ot Josabad, tsi' yʌc'ʌyob jo'p'ejl mil tiñʌme' 
yic'ot jo'c'al i cha'bajc (500) tat wacax cha'an mi' c'uxob levíjob cha'an Pascua. 

10Che' chajpʌbilix pejtelel jini majtañʌl, jini motomajob tsa' caji i melob i ye'tel ti 

jujuntiquil, che' ja'el jini levíjob ti mojt ti mojt tsi' meleyob che' bajche' tsi' yʌlʌ jini 
rey. 

11Jini levíjob tsa' caji i tsʌnsañob jini tiñʌme'. Jini motomajob tsa' caji i tsijcañob 

ti pulʌntib jini ch'ich' tsa' bʌ i ch'ʌmʌyob ti' c'ʌb levíjob. Jini levíjob tsa' caji i 
ts'ulob jini chʌmenix bʌ alʌc'ʌl. 

12Jini levíjob tsi' yʌq'ueyob winicob jini ts'ulbil bʌ alʌc'ʌl ti jujunmojt israelob 

cha'an mi' yʌq'ueñob lac Yum che' bajche' ts'ijbubil ti' juñilel Moisés. Lajal ja'el 
tsi' meleyob yic'ot jini tat wacax. 

13Tsi' pojpoyob jini tiñʌme' cha'an Pascua che' bajche' ts'ijbubil ti mandar. Tsa' 

caji i ch'ʌxob ti p'ejt yambʌ ch'ujul bʌ majtañʌl tac. Che' tic'anix tsa' caji i 
pucbeñob jini winicob cha'an mi' c'uxob ti ora. 

14Ti wi'il jini levíjob tsi' bajñel chajpayob i bʌlob i ñʌc' cha'an mi' c'uxob yic'ot jini 

motomajob. Come jini motomajob i yalobilob Aarón tsi' chʌn pulbeyob i majtan 
lac Yum yic'ot i lewil alʌc'ʌl c'ʌlʌl ti ac'ʌlel. 

15Jini xc'ayob (i yalobilob Asaf) tsi' chʌn meleyob i ye'tel che' bajche' tsi' 

yʌc'ʌyob mandar David yic'ot Asaf yic'ot Hemán yic'ot Jedutún, jini x'alt'an ti' 
wenta jini rey. Jini xc'ayob año' bʌ ti' ti' otot tsi' chʌn meleyob i ye'tel ja'el. 
Ma'anic tsi' cʌyʌyob, come jini levíjob i pi'ʌlob tsi' ch'ʌmbeyob tilel chuqui mi' 
c'uxob. 

16Che'ʌch tsa' ujti i mel jini Pascua. Tsi' pulbeyob lac Yum pejtelel jini tsʌnsʌbil 

tac bʌ i majtan ya' ti pulʌntib che' bajche' tsi' subu jini rey Josías. 

17Pejtelel jini israelob tsa' bʌ c'otiyob ti Jerusalén tsi' comol cha'leyob q'uiñijel 

che' ti Pascua. Wucp'ejl q'uin tsi' c'uxuyob jini waj mach bʌ anic i levadurajlel. 

18Ma'anic tsa' ujti yambʌ ñuc bʌ Pascua che' bajche' jini c'ʌlʌl che' bʌ tsi' ñusa 

i ye'tel jini x'alt'an Samuel. Ma'anic yambʌ rey ti Israel tsa' bʌ i mele ñuc bʌ 
q'uiñijel cha'an Pascua che' bajche' tsi' mele jini rey Josías, yic'ot pejtelel jini 
motomajob yic'ot levíjob, yic'ot pejtelel año' bʌ ti Judá yic'ot ti Israel, yic'ot jini 
chumulo' bʌ ti Jerusalén. 

19Tsa' ujti jini Pascua che' waxʌclujump'ejlix jab i yumʌntel Josías. 

Tsa' chʌmi Josías 
(2 R. 23.28-30) 

20Che' ujtemix Pascua, che' cha' wen melbilix i Templo lac Yum, tsi' teche 

guerra jini rey ti Egipto i c'aba' Necao yic'ot i soldadojob ti' contra jini asiriajob 
ya' ti Carquemis am bʌ ti' ti' jini colem ja' Eufrates. Josías tsa' majli i cha'len 
guerra ti' contra Necao. 

21Necao tsi' choco tilel suboñelob ba'an Josías. Tsi' sube: Mach comic c cha'len 

guerra ti' contra Judá, cojach ti' contra jini rey ti Asiria. Dios tsi' subeyon cha'an 
mic se'ñun c bʌ. Jini cha'an mach a contrajiñon, come Dios woli' coltañon. Cucu 
ti a lumal ame i jisañet lac Yum. Che' tsi' yʌlʌ jini rey Necao. 

22Pero ma'anic tsa' sujti Josías. Tsa' utsi caji i chajpan i bʌ cha'an guerra, come 

ma'anic tsi' jac'be i t'an jini Necao, anquese tilem ti Dios chuqui tsi' yʌlʌ Necao. 
Tsa' wersa majli ti guerra Josías ya' ti joctʌl i c'aba' Meguido. 

23Pero jini xjulbʌlob tsi' toj juluyob jini rey Josías. Che' jini Josías tsi' sube i yaj 

e'telob: Loc'sañon ilayi come wen lojwemonix, che'en. 

24Ti ora jini x'e'telob tsi' loc'sayob ti' carreta. Tsi' yotsayob ti yambʌ i carreta 

cha'an mi' sujtelob ti Jerusalén ba' tsa' chʌmi. Tsi' mucuyob ya' ba' muculob jini 
reyob. Pejtelel jini chumulo' bʌ ti Judá yic'ot Jerusalén tsi' yuc'tayob. 

25Jeremías tsi' ts'ijba c'ay cha'an mi' yuc'tañob Josías. Jini yujilo' bʌ c'ay tsi' 

yuc'tayob che' bajche' i tilel mi' melob ti Israel c'ʌlʌl wʌle. Ts'ijbubil ti jun bajche' 
mi' yuc'tañob jini chʌmeño' bʌ. 

26-27Ts'ijbubil ti' juñilel i reyob Israel yic'ot Judá pejtelel i melbal Josías c'ʌlʌl ti' 

tejchibal i yumʌntel. Tsi' c'uxbi lac Yum. Tsi' jac'be i mandar lac Yum che' 
bajche' ts'ijbubil. 

2 Cronicas 36 

I yumʌntel yic'ot i wocol Joacaz 
(2 R. 23.31-35) 

1Pejtelel jini winicob ti Judá tsi' wa'chocoyob ti rey Joacaz i yalobil Josías ti' 

q'uexol i tat. 

2An uxp'ejl i cha'c'al (23) i jabilel Joacaz che' bʌ tsa' ochi ti rey. Uxp'ejl uw tsi' 

cha'le yumʌl ya' ti Jerusalén. 

3Jini rey ti Egipto tsi' loc'sa ti' ye'tel ya' ti Jerusalén. Tsi' wersa c'ajtibeyob tojoñel 

jini año' bʌ ti Judá, uxp'ejl millón peso plata yic'ot oro ti jujump'ejl jab. 

4Jini rey Necao ti Egipto tsi' wa'choco ti rey Eliaquim (i yijts'in Joacaz) cha'an 

mi' cha'len yumʌl ti Judá yic'ot ti Jerusalén. Tsi' q'uextʌbe i c'aba' Eliaquim. Tsi' 
yotsʌbe i c'aba' Joacim. Jini Necao tsi' cʌchʌ majlel Joacaz ti Egipto. 

I yumʌntel Joacim 
(2 R. 23.36—24.7) 

5An jo'p'ejl i cha'c'al (25) i jabilel Joacim che' bʌ tsa' caji ti yumʌntel. 

Junlujump'ejl jab tsi' cha'le yumʌl ti Jerusalén. Tsi' mele chuqui jontol ti' wut lac 
Yum Dios. 

6Nabucodonosor jini rey ti Babilonia tsa' tili i contrajin Jerusalén. Tsi' cʌchʌ 

majlel Joacim ti cadena c'ʌlʌl ti Babilonia. 

7Nabucodonosor tsi' ch'ʌmʌ majlel lamital jini uch'ijibʌl melbil bʌ ti oro am bʌ ti' 

yotot lac Yum. Tsa' c'oti i yotsan ti' templo ya' ti Babilonia. 

8Ts'ijbubil ti' juñilel i reyob Israel yic'ot Judá pejtel i melbal Joacim yic'ot i jontolil. 

Tsa' caji ti yumʌntel Joaquín ti' q'uexol i tat. 

9An jax to waxʌclujump'ejl (18) i jabilel Joaquín che' bʌ tsa' ochi ti rey. Uxp'ejl 

uw yic'ot lujump'ejl q'uin tsi' cha'le yumʌl ya' ti Jerusalén. Tsi' mele chuqui jontol 
ti' wut lac Yum. 

10Che' wolix i joloñel jini jabil, jini rey Nabucodonosor tsi' choco tilel i winicob 

cha'an mi' cʌchob majlel Joaquín ya' ti Babilonia. Tsi' ch'ʌmʌyob majlel ja'el jini 
e'tijibʌl letsem tac bʌ i tojol am bʌ ti Templo. Nabucodonosor tsi' wa'choco ti rey 
Sedequías i yumijel Joaquín ya' ti Judá yic'ot ti Jerusalén. 

I yumʌntel Sedequías 
(2 R. 24.18-20; Jer. 52.1-3) 

11An jump'ejl i cha'c'al (21) i jabilel Sedequías che' bʌ tsa' caji ti yumʌntel. 

Junlujump'ejl jab tsi' cha'le yumʌntel ya' ti Jerusalén. 

12Jontol chuqui tsi' mele ti' wut lac Yum Dios. Ma'anic tsi' peq'uesa i bʌ ti' tojlel 

jini x'alt'an Jeremías tsa' bʌ i tsictesʌbe pejtelel i t'an lac Yum. 

13Sedequías tsi' ñusʌbe i t'an Nabucodonosor, anquese tsi' yʌq'ue i t'an ti' c'aba' 

Dios. Tsi' yʌlʌ muc'ʌch i jac' pero tsi' tsʌts'esa i pusic'al. Ma'anic tsi' ñopo lac 
Yum i Dios Israel. 

14Pejtelel jini yumʌlob yic'ot jini motomajob tsi' cʌyʌyob lac Yum. Tsi' ñopbeyob 

i melbal yan tac bʌ tejclumob. Che' jini tsi' bib'esʌbeyob i Templo lac Yum ba' 
tsi' yʌc'ʌ i bʌ ti cʌjñel ya' ti Jerusalén. 

15Lac Yum i Dios i ñojte'elob tsi' chʌn chocbeyob tilel x'alt'añob, come tsi' 

p'untayob yic'ot i Templo. 

16Pero tsi' chʌn wajleyob jini subt'añob i cha'an lac Yum. Tsi' ñusʌbeyob i t'an. 

Tsi' ts'a'leyob x'alt'añob jinto lac Yum tsi' wen mich'leyob. Ma'anix tsi' chʌn 
coltayob. 

Tsa' cʌjchi majlel Judá 
(2 R. 25.8-21; Jer. 39.8-10; 52.12-30) 

17Lac Yum tsi' pʌyʌ tilel i rey Babilonia cha'an mi' contrajiñob. Tsi' tsʌnsayob 

yic'ot espada jini ch'iton winicob tsa' bʌ puts'iyob ti Templo. Jini soldadojob 
ma'anic tsi' p'untayob jini israelob mi ch'itoñob mi xch'ocob mi xñoxob. Tsi' laj 
tsʌnsayob. 

18Tsi' ch'ʌmʌyob majlel ti Babilonia pejtel i bʌl Templo jini ñuc tac bʌ yic'ot 

ch'o'ch'oc tac bʌ chubʌ'añʌl am bʌ ti' yotot Dios, yic'ot i chubʌ'an jini rey, yic'ot 
jini ñuco' bʌ i ye'tel. 

19Jini soldadojob tsi' pulbeyob i Templo Dios. Tsi' laj jemeyob jini ts'ajc am bʌ 

ti' joytʌlel Jerusalén. Tsi' laj puluyob pejtelel jini colem otot. Tsi' jisayob pejelel 
jini uts'at bʌ i bʌl Templo. 

20Pejtelel jini tsa' bʌ cʌleyob tsa' cʌjchiyob majlel ti Babilonia. Tsa' ochiyob ti 

x'e'tel i cha'an jini rey yic'ot i yalobilob jinto tsa' tili i rey Persia cha'an mi' chilben 
i yumʌntel jini rey ti Babilonia. 

21Che' jini tsa' ts'ʌctiyi i t'an lac Yum tsa' bʌ i sube jini x'alt'an Jeremías cha'an 

wersa mi' c'aj i yo i lumal Israel. Lujump'ejl i chʌnc'al jab jochol tsa' cʌle jini lum, 
come jini israelob tsi' ñusʌbeyob i t'an Dios. Ma'anic tsi' yʌq'ueyob i c'aj i yo i 
lumob. 

I mandar jini Ciro 
(Esd. 1.1-4) 

22Tsa' wersa ts'ʌctiyi i t'an lac Yum tsa' bʌ subenti Jeremías. Che' ti ñaxan bʌ 

jab i ye'tel jini Ciro, rey bʌ ti Persia, lac Yum tsi' ñijcʌbe i pusic'al Ciro rey bʌ ti 
Persia. Tsi' yʌc'ʌ ti pam pujquel i t'an yic'ot i ts'ijbujel ti pejtelel lum ba' tsi' cha'le 
yumʌl. 

23Jini Ciro rey bʌ ti Persia woli' yʌl: Lac Yum Dios am bʌ ti panchan tsa'ix i yʌc'ʌ 

tic wenta cha'an mic cha'len yumʌl ti pejtelel pañimil. Tsi' subeyon cha'an mic 
wa'chocoben i Templo ya' ti Jerusalén am bʌ ti Judá. Cucula ti la' lumal 
pejteletla i cha'añet bʌ la Dios. La' majlic lac Yum la' wic'ot cha'an uts'at mi la' 
c'otel. Che' tsi' yʌlʌ Ciro. 

 

  



798 

 

Chol de Tumbalá Bible 
© Bible Society of Mexico. 

  
 

 

Esdras 

Esdras 1 

I mandar jini rey Ciro 
(2 Cr. 36.22-23) 

1Ti ñaxan bʌ jab che' woli' mel i yumʌntel jini rey Ciro, i yum Persia, lac Yum tsi' 

ts'ʌctesa jini t'an tsa' bʌ i yʌlʌ jini x'alt'an Jeremías. Lac Yum tsi' ñijcʌbe i pusic'al 
Ciro cha'an mi' pam puc jini t'an ti pejtelel lum. Tsi' yotsa ti jun ja'el. Tsi' yʌlʌ: 

2Joñon, Ciro, wolic pam sub: Lac Yum Dios am bʌ ti panchan tsa'ix i yʌc'ʌ tic 

wenta cha'an mic cha'len mandar ti pejtelel pañimil. Tsa'ix i yʌc'ʌ tic wenta ja'el 
cha'an mic melben i Templo ya' ti Jerusalén am bʌ ti Judá. 

3Jini cha'an la' sujticob ti Jerusalén pejtel israelob. La' i melob jini Templo che' 

bajche' yom lac Yum, come jiñʌch Dios, i Dios Israel am bʌ ti Jerusalén. La' 
ajnic Dios yic'ot jini mu' bʌ i majlelob. 

4Pejtelel jini israelob mach bʌ anic mi' majlelob, baqui jach añob, la' i coltañob 

i pi'ʌlob mu' bʌ i majlelob. La' i yʌq'ueñob plata, yic'ot oro, yic'ot alʌc'ʌl yic'ot 
chubʌ'añʌl. Che' ja'el la' i yʌc'ob ofrenda bajche' c'amel yom i pusic'al cha'an i 
melol i Templo lac Yum ya' ti Jerusalén. Jiñʌch c mandar, che'en Ciro. 

Tsa' sujtiyob ti Jerusalén 

5Jini cha'an tsi' jac'ʌyob jini xñoxob año' bʌ i ye'tel ti Judá yic'ot ti Benjamín, 

yic'ot jini motomajob yic'ot levíjob. Dios tsi' ñijcʌbeyob i pusic'al cha'an mi' 
sujtelob ti Jerusalén, cha'an mi' melob i Templo lac Yum. 

6I pi'ʌlob ti chumtʌl tsa' bʌ cʌleyob ti Persia tsi' coltayob. Tsi' yʌq'ueyob plata, 

yic'ot oro, yic'ot alʌc'ʌl, yic'ot chubʌ'añʌl letsem tac bʌ i tojol che' bajche' yom i 
pusic'al. 

7Jini rey Ciro tsi' cha' ac'ʌyob ti' wenta israelob jini taza tac melbil bʌ ti oro tsa' 

bʌ i loc'sa Nabucodonosor ti' yotot lac Yum am bʌ ti Jerusalén, lotol bʌ ti' yotlel 
i dios tac ya' ti Babilonia. 

8Jini rey Ciro tsi' sube Mitrídates jini tesorero ti Persia cha'an mi' loc'san ya' ba' 

lotol. Jini Mitrídates tsi' yotsa ti jun. Tsi' yʌc'ʌ ti' wenta Sesbasar am bʌ ñuc bʌ i 
ye'tel ti' tojlel jini israelob. 

9-10Jiñʌch i yonlel tsa' bʌ aq'uenti cha'an Ciro: 1,000 colem taza tac melbil bʌ ti 

oro, 1,000 colem taza tac melbil bʌ ti plata, 29 taza tac ba' mi' pulel abʌc, 30 
taza tac melbil bʌ ti oro, 2,410 taza tac melbil bʌ ti plata (ti chajp ti chajp), 1,000 
yambʌ uch'ijibʌl tac. 

11Pejtelel jini uch'ijibʌl tac melbil bʌ ti oro yic'ot ti plata, jiñʌch 5,469. Tsa' lu' 

ajq'ui ti' wenta Sesbasar cha'an mi' ch'ʌm majlel ti Jerusalén yic'ot i pi'ʌlob. Tsa' 
loq'uiyob ti Babilonia cha'an mi' sujtelob ti' lumal. 



799 

 

Chol de Tumbalá Bible 
© Bible Society of Mexico. 

  
 

 

Esdras 2 

Tsa' sujtiyob yic'ot Zorobabel 
(Neh. 7.5-73) 

1Tsa' sujtiyob cabʌl israelob tsa' bʌ coliyob ti Babilonia. I yalobilobʌch jini 

winicob tsa' bʌ cʌjchiyob majlel cha'an jini rey Nabucodonosor ti Babilonia. Tsa' 
sujtiyob ti Jerusalén yic'ot ti pejtelel tejclum tac ti Judá ba' ch'oyolob i tatob. 

2Jiñobʌch ñuc taco' bʌ i ye'tel: Zorobabel, Jesúa, Nehemías, Seraías, Reelaías, 

Mardoqueo, Bilsán, Mispar, Bigvai, Rehum, Baana. Jiñʌch i tsicol jini tsa' bʌ 
sujtiyob ti mojt ti mojt: 

3-35I pi'ʌlob Paros 2,172. I pi'ʌlob Sefatías 372. I pi'ʌlob Ara 775. I pi'ʌlob Pahat 

Moab (i p'olbalob Jesúa yic'ot Joab) 2,812. I pi'ʌlob Elam 1,254. I pi'ʌlob Zatu 
945. I pi'ʌlob Zacai 760. I pi'ʌlob Bani 642. I pi'ʌlob Bebai 623. I pi'ʌlob Azgad 
1,222. I pi'ʌlob Adonicam 666. I pi'ʌlob Bigvai 2,056. I pi'ʌlob Adín 454. I pi'ʌlob 
Ater (i p'olbalob Ezequías) 98. I pi'ʌlob Bezai 323. I pi'ʌlob Jora 112. I pi'ʌlob 
Hasum 223. I pi'ʌlob Gibar 95. I pi'ʌlob Belén 123. I pi'ʌlob Netofa 56. I pi'ʌlob 
Anatot 128. I pi'ʌlob Azmavet 42. I pi'ʌlob Quiriat Jearim. Cafira yic'ot Beerot 743. 
I pi'ʌlob Ramá yic'ot Geba 621. I pi'ʌlob Micmas 122. I pi'ʌlob Betel yic'ot Hai 223. 
I pi'ʌlob Nebo 52. I pi'ʌlob Magbis 156. I pi'ʌlob Elam 1,254. I pi'ʌlob Harim 320. I 
pi'ʌlob Lod, Hadid yic'ot Ono 725. I pi'ʌlob Jericó 345. I pi'ʌlob Senaa 3,630. 

36-39Jiñʌch i tsicol motomajob tsa' bʌ sujtiyob tilel: I pi'ʌlob Jedaías loq'uemo' bʌ 

ti Josúa 973. I pi'ʌlob Imer 1,052. I pi'ʌlob Pasur 1,247. I pi'ʌlob Harim 1,017. 

40-42Jiñʌch i tsicol levíjob tsa' bʌ sujtiyob tilel: I pi'ʌlob Jesúa yic'ot Cadmiel 

loq'uemo' bʌ ti Hodavías 74. Jini xc'ayob loq'uemo' bʌ ti Asaf 128. I p'olbalob jini 
xcʌnta ti' otot (i pi'ʌlob Salum, Ater, Talmón, Acub, Hatita, Sobai) 139. 

43-54Jiñobʌch i tatob i yaj coltayajob Templo: Ziha, Hasufa, Tabaot, Queros, 

Siaha, Padón, Lebana, Hagaba, Acub, Hagab, Salmaí, Hanán, Gidel, Gahar, 
Reaía, Rezín, Necoda, Gazam, Uza, Paseah, Besai, Asena, Meunim, Nefusim, 
Bacbuc, Hacufa, Harhur, Bazlut, Mehída, Harsa, Barcos, Sísara, Tema, Nezía, 
Hatifa. 

55-57Tsa' sujtiyob ja'el i p'olbalob jini x'e'telob i cha'an bʌ Salomón: Sotai, 

Soforet, Peruda, Jaala, Darcón, Gidel, Sefatías, Hatil, Poqueret Hazebaim, 
Ami. 

58Pejtelel i yaj x'e'telob cha'an i Templo lac Yum yic'ot i p'olbalob i mozojob 

Salomón jiñobʌch 392. 

59Ti jim bʌ ora yambʌ junmojt tsa' sujti ti Jerusalén. Jiñobʌch loq'uemo' bʌ ti 

tejclum tac ti Persia: Telmela, Telharsa, Querub, Addán yic'ot Imer. Ma'anic tsa' 
mejli i tsictesañob mi i p'olbalobʌch israelob, come sajtem i juñilelob. 

60Sajtem i juñilel ja'el i yalobilob Delaía, i yalobilob Tobías, yic'ot i yalobilob 

Necoda. Ti' pejtelelob añob 652. 

61Tsa' sujtiyob ti Jerusalén ja'el uxmojt motomajob. Jiñobʌch i pi'ʌlob Habaía, i 

pi'ʌlob Cos, i pi'ʌlob Barzilai tsa' bʌ i ch'ʌmbe i c'aba' i nij'al, come tsi' pʌyʌ 
xch'oc bʌ i yalobil Barzilai jini galaad cha'an i yijñam. 

62-63Tsi' sʌclʌbeyob i c'aba' ti' juñilel ba' ochemob i c'aba' i ñojte'elob, pero 

ma'anic tsi' tajayob. Jini cha'an tsa' chilbentiyob i ye'tel ti motomaj. Jini yumʌl 
tsi' tiq'uiyob cha'an ma'anic mi' c'uxob jini ch'ujul bʌ waj jinto che' mi' tejchel 
juntiquil motomaj am bʌ ti' wenta cha'an mi' c'ajtiben Dios bajche' yom melol, 
come i tilel jini motomaj mi' pejcan jini xajlel i c'aba' Urim yic'ot Tumim cha'an 
mi' ña'tan chuqui yom Dios. 

64-65Pejtelel ili winicob x'ixicob tsa' bʌ sujtiyob ti Judá añob 42,360. Tsa' sujtiyob 

je'el 7,337 tsa' bʌ i cha'leyob majtan e'tel, yic'ot 200 yujilo' bʌ c'ay. 

66-67Tsi' pʌyʌyob majlel 736 caballo yic'ot 245 mula, yic'ot 435 camello, yic'ot 

6,720 burro. 

68Che' bʌ tsa' c'otiyob ba' jembil i Templo lac Yum ya' ti Jerusalén, lamital jini 

xñoxob tsi' yʌc'ʌyob ofrenda cha'an mi' cha' melob i Templo Dios ti jini jach bʌ 
i yajñib. 

69Che' bajche' c'amel an i taq'uin ti jujuntiquilob tsi' yʌc'ʌyob ti' wenta jini 

tesorero. Tsi' yʌc'ʌyob che' bajche' ojlil i chʌmp'ejl millón peso jini oro, yic'ot 
cha'p'ejl millón peso jini plata, yic'ot jo'c'al i bujc jini motomajob. 

70Jini motomajob, levíjob, yic'ot lamital yaño' bʌ tsa' chumleyob ti Jerusalén 

yic'ot ti xchumtʌl tac ti joytilel. Jini xc'ayob yic'ot xcʌnta ti' ototob, che' ja'el 
x'e'telob ti' yotot lac Yum yic'ot i pi'ʌlob, tsa' majliyob ti chumtʌl ti yan tac bʌ 
tejclum ti Judá ba' ch'oyolob i tatob. 

Esdras 3 

Tsa' wa'choconti jini pulʌntib cha'an mi' ch'ujutesʌntel lac Yum 

1-2Che' ti septiembre tsi' tempayob i bʌ ti Jerusalén jini israelob chumulo' bʌ ti 

pejtelel tejclum tac. Tsa' tejchiyob ti e'tel Jesúa i yalobil Josadac, motomaj yic'ot 
i pi'ʌlob ti motomajil yic'ot Zorobabel, i yalobil Salatiel yic'ot i yijts'iñob. Tsi' cha' 
melbeyob i pulʌntib i majtan i Dios Israel. Tsi' pulbeyob i majtan tac che' bajche' 
ts'ijbubil ti' mandar Moisés i winic lac Yum. 

3Tsi' c'ʌcchocoyob jini pulʌntib ti' pam i c'ʌc'lib. Che' jini tsa' bʌc' caji' pulbeñob 

i majtan lac Yum ti ic'ajel yic'ot ti sʌc'ajel, come añob i bʌq'uen ame tilic i 
contrajiñob jini ch'oyolo' bʌ ti yan tac bʌ tejclum. 

4Tsi' meleyob jini ñuc bʌ q'uin che' bajche' ts'ijbubil. Tsi' lich'iyob lejchempat tac. 

Tsi' puluyob majtañʌl che'ʌch bajche' c'amel yom ti jujump'ejl q'uin. 

5Tsi' yʌc'ʌyob ja'el jini pulbil tac bʌ majtañʌl che' bajche' yom che' ti' yorajlel c'aj 

o, yic'ot ti tsijib uw tac, yic'ot ti ñuc tac bʌ q'uin cha'an lac Yum. Parte an i 
yofrenda tac tsa' bʌ i yʌc'ʌyob ti' pusic'al jach. 

6Che' ti 15 de septiembre tsa' caji' pulbeñob i majtan tac lac Yum jini motomajob. 

Pero maxto melbilic i c'ʌclib i Templo lac Yum. 

7Tsi' pʌyʌyob ti e'tel jini xjuc' te'ob yic'ot jini xmel ts'ajcob. Tsi' mʌñʌyob ch'ujte' 

am bʌ ti Líbano. Tsi' tojoyob yic'ot i bʌl ñʌc'ʌl yic'ot aceite yic'ot vino cha'an mi' 
ch'ʌmob tilel jini sidoñojob yic'ot tirojob. Tsi' ñijcayob tilel jini te' ti' ti' colem ñajb 
c'ʌlʌl tsa' c'otiyob ti Jope am bʌ ti' ti' ñajb. Tsa' lu' mejli che' bajche' tsi' yʌc'ʌ 
mandar Ciro yumʌl bʌ ti Persia. 

Tsa' caji ti mejlel i c'ʌclib Templo 

8Che' ti junio che' ti' cha'p'ejlel jab che' c'otemix ti Jerusalén, tsa' caji i cha' melob 

jini Templo Zorobabel (i yalobil Salatiel), yic'ot Jesúa (i yalobil Josadac), yic'ot 
pejtelel jini motomajob yic'ot levíjob yic'ot pejtelel i pi'ʌlob tsa' bʌ sujtiyob tilel ti 
Jerusalén. Pejtelel levíjob añobix bʌ junc'al i jabilel yic'ot i ñumel tsa' 
wa'chocontiyob cha'an mi' q'uelob ti cha' melol i yotot lac Yum. 

9Xq'uel e'telob ja'el, cha'tiquil i p'olbal Judá jiñobʌch Jesúa yic'ot Cadmiel, yic'ot 

winic bʌ i yalobilob yic'ot i pi'ʌlob comol tsa' caji' q'uelob jini e'tel ti' Templo lac 
Yum yic'ot jini leví Henadad yic'ot i pi'ʌlob. 

10Che' melbilix i c'ʌclib i Templo lac Yum, tsi' meleyob q'uin. Jini motomajob tsi' 

lʌpʌyob i pislel i motomajil. Tsi' wusuyob jini trompeta tac. I p'olbal Asaf tsi' 
ñijcayob jini címbalo tac. Tsi' ñuq'uesʌbeyob i c'aba' lac Yum che' bajche' tsi' 
yʌc'ʌ mandar jini rey David. 

11Tsi' jeleyob i bʌ ti c'ay. Tsi' subeyob wocolix i yʌlʌ lac Yum. Tsi' ñuq'uesʌbeyob 

i c'aba'. Tsi' yʌlʌyob: Wen uts lac Yum. Ti pejtelel ora an i c'uxbiya yic'ot i yutslel 
i pusic'al ti' tojlel Israel, che'ob. Pejtelel winicob tsi' subuyob i ñuclel lac Yum ti 
c'am bʌ t'an cha'an tijicñayob i pusic'al che' melbilix i c'ʌclib i yotot lac Yum. 

12Jini ñoxobix bʌ motomajob yic'ot levíjob tsi' cha'leyob c'am bʌ uq'uel, come 

c'ajal to i cha'añob i t'ojol jax bʌ Templo tsa' bʌ i mele Salomón. Yaño' bʌ tsi' 
cha'leyob oñel cha'an i tijicñʌyelob i pusic'al. 

13Ma'anic tsa' mejli i ña'tʌntel mi oñel o mi uq'uel woliyob, mi ch'ijiyem i pusic'al 

o mi tijicñayob, come pejtelel winicob tsi' cha'leyob c'am bʌ t'an. Ñajtʌ tsiquil i 
yoñelob. 

Esdras 4 

Quepel tsa' cʌle jini e'tel cha'an ti' caj i contrajob 

1Tsa' caji' yubiñob i contrajob: Jini xcʌjchelob tsa' bʌ sujtiyob tilel wolix i cha' 

melob i Templo lac Yum i Dios Israel ya' ti Judá yic'ot ti Benjamín. 

2Che' bʌ tsi' yubiyob, tsa' tiliyob ba'an Zorobabel yic'ot jini xñoxob ti Judá. Tsi' 

subeyob: Com j coltañetla. Mi caj c cha'len lojon comol e'tel la' wic'ot, come 
joñon lojon ja'el mic ch'ujutesan lojon la' Dios. Mic pulben lojon i majtan. Tsa' 

cajiyon lojon che' bʌ tsi' pʌyʌyon lojon tilel ti ili lum Esarhadón yumʌl bʌ ti Asiria, 
che'ob. 

3Pero ma'anic tsi' jac'ʌyob Zorobabel yic'ot Jesúa yic'ot jini xñoxob ti Israel. Tsi' 

yʌlʌyob: Mach mejlic c pʌyet lojon cha'an mi laj comol cha'len e'tel. Jasʌlon 
lojon. Mu' to c bajñel mel lojon i Templo c Yum lojon, i Dios Israel, che' bajche' 
tsi' subeyon lojon Ciro yumʌl bʌ ti Persia. Che' tsi' yʌlʌyob. 

4-5Jini cha'an tsa' mich'ayob i contrajob ya' bʌ chumulob ti jini lum. Tsi' ñopo i 

bʌc'tesañob jini winicob ti Judá cha'an mi' cʌyob e'tel ti Templo. Tsi' chocoyob 
majlel winicob ba'an jini rey Ciro cha'an mi' jop'beñob i mul. Tsi' chʌn ñopo i 
mʌctañob pejtelel i jabilel i yumʌntel Ciro, jinto tsa caji ti yumʌl Dario ya' ti 
Persia. 

6Wi'il to che' bʌ tsa' caji ti yumʌl jini rey Asuero, tsi' meleyob jun cha'an mi' 

jop'beñob i mul jini chumulo' bʌ ti Judá yic'ot ti Jerusalén. 

7Che' ja'el che' woli' yumʌntel jini rey Artajerjes ti Persia, tsi' chʌn ñopo i 

mʌctañob Bislam yic'ot Mitrídates yic'ot Tabeel yic'ot i pi'ʌlob. Tsa' ts'ijbunti jini 
jun ti' t'an arameo. Tsa' ñusʌnti ti yambʌ t'an. 

8-9Jini gobernador Rehum yic'ot jini secretario Simsai tsi' chocbeyob majlel jun 

jini rey Artajerjes ba' tsi' jop'beyob i mul Judá. Yaño' bʌ tsi' coltayob ti' ts'ijbuntel 
jini jun. Jiñobʌch cha'tiquil uxtiquil juezob yic'ot año' bʌ i ye'tel, yic'ot jini 
persiajob, yic'ot jini babiloniajob, yic'ot jini ch'oyolo' bʌ ti Erec yic'ot ti Susa. 

10Tsi' coltayob ti' ts'ijbuntel jini carta ja'el jini ch'oyolo' bʌ ti yan tac bʌ lum tsa' 

bʌ cʌjchiyob tilel cha'an Asnapar jini ñuc bʌ yumʌl tsa' bʌ i yʌc'ʌyob ti chumtʌl 
ti Jerusalén, ti Samaria yic'ot ti xchumtʌl tac ti' joytʌlel, yic'ot ti junwejl jini colem 
ja' i c'aba' Eufrates ba' mi' bʌjlel q'uin. 

11Tsi' chocoyob majlel jun ba'an jini rey Artajerjes. Tsi' yʌlʌyob: X'e'telon lojon 

a cha'an, chumulon lojon ti junwejl jini Eufrates wʌ' ba' mi' bʌjlel q'uin. Mi 
cʌq'ueñet lojon cortesía. 

12Yom ma' ña'tan, rey, cha'an wolix i cha' wen melob i tejclum jini judíojob tsa' 

bʌ cha' sujtiyob tilel ti Jerusalén. Tsa' jisʌnti ili tejclum cha'an ti' caj i jontolilob. 
Pero woli' cha' wa'chocoñob. Woli' cha' melob i ts'ajquil tejclum yic'ot i c'ʌclib 
Templo. 

13Jini cha'an tsajaletme rey, come mi tsi' cha' wen'esayob i tejclum ili winicob, 

mi tsi' cha' wa'chocoyob jini ts'ajc cha'an i mʌctijib i tejclum, che' jini ma'anix mi 
caj i chʌn jac'ob a mandar cha'an mi' yʌc'ob i tojoñel. Ma'anix mi caj i chʌn 
p'isob ti wenta jini yumʌlob wa'chocobilo' bʌ a cha'an cha'an mi' jac'ob. Mi caj i 
techob wocol ti a tojlel. 

14Cujil lojon cʌyʌlon lojon ti a yumʌntel. Che' jini mach uts'atic mij q'uel lojon 

che' ma'anic ma' p'istʌl ti wenta. Jini cha'an tsac ña'ta lojon c tsictesʌbeñet lojon 
ti jun chuqui woli' yujtel. 



803 

 

Chol de Tumbalá Bible 
© Bible Society of Mexico. 

  
 

 

15Yom ma' sʌclan ya' ti jun ba' ts'ijbubil i melbal a ñojte'elob. Mi caj a q'uel ya' ti 

jun ba' ts'ijbubil i yesomal ili tejclum. Jontolob. Wen ñʌmʌlob ti leto yic'ot guerra 
c'ʌlʌl ti oniyi. Cabʌl tsi' tic'layob jini yumʌlob año' bʌ i yumʌntel ti' joytʌlel. Jini 
cha'an tsa' jisʌntiyob. 

16Jini cha'an mic subeñet lojon, c rey, mi tsa' cha' wen'esʌnti ili tejclum, mi tsa' 

cha' wen mejli jini ts'ajc, mi caj i ch'ejl'añob. Che' jini mach chʌn a cha'anix mi 
caj i majlel jini tejclum yic'ot jini lum am bʌ ti' junwejlel jini ñoj ja'. Che' tsi' yʌlʌyob 
ti jun. 

17Jini rey tsi' chocbeyob majlel i q'uexol i jun jini gobernador Rehum yic'ot jini 

secretario Simsai yic'ot pejtelel i pi'ʌlob año' bʌ i ye'tel chumulo' bʌ ti Samaria, 
yic'ot jini año' bʌ ti junwejl ñoj ja'. Tsi' yʌlʌ: Mi cʌq'ueñetla cortesía cha'an ñʌch'ʌl 
mi la' wajñel. 

18Tsa'ix cubi chuqui tsa' la' ts'ijbubeyon ti jun. Tsa' wen pejcʌnti tic tojlel. 

19Tsac cha'le mandar cha'an mi' sʌclañob ya' ti jun ba' ts'ijbubil i mul ili tejclum 

Jerusalén ti oniyi. Isujm tsa' tejchiyob ti' contra reyob. Che' ja'el ma'anic tsi' 
p'isiyob ti' wenta. Tsi' techeyob leto yic'ot guerra. 

20Che' ja'el ti wajali an i cha'añob ya' ti Jerusalén yumʌlob wen p'ʌtʌlo' bʌ tsa' 

bʌ i ñuq'uesʌbeyob majlel i yumʌntel c'ʌlʌl ti junwejl ja' i c'aba' Eufrates. Jini 
yumʌlob ti yan tac bʌ lum tsi' tojbeyob cabʌl tojoñel tac. 

21Jini cha'an yom mi la' tsictesʌbeñob cha'an mi' cʌyob i cha' melob jini Templo 

jinto mic cha' ac' c mandar cha'an mi' cha' techob. 

22Jini cha'an yom tsajʌletla cha'an mi la' mel che' bajche' wolic subeñetla ame 

tejchic wocol tic tojlel. Che' tsi' yʌlʌ jini rey. 

23Jini rey Artajerjes tsi' choco majlel jini carta ba'an jini gobernador Rehum yic'ot 

jini secretario Simsai yic'ot i pi'ʌlob. Che' bʌ tsa' q'uejli jini carta ti' tojlelob, tsa' 
bʌc' majliyob ti Jerusalén ba'an judíojob cha'an mi' tic'ob ti e'tel. 

24Che' jini quepel tsa' cʌle ti melol i Templo Dios jinto tsa' ts'ʌctiyi i cha'p'ejlel 

jab i yumʌntel Darío i yum Persia. 

Esdras 5 

Tsa' cha' tejchi e'tel ti Templo 

1Pero ti jim bʌ ora ya' añob x'alt'añob ti Jerusalén yic'ot ti Judá, i c'aba'ob Hageo 

yic'ot Zacarías (i yalobil Iddo). Tsi' cha'leyob subt'an ti' c'aba' Dios, i Dios Israel. 

2Jini cha'an jini año' bʌ i ye'tel, Zorobabel (i yalobil Salatiel) yic'ot Jesúa (i yalobil 

Josadac) tsa' cajiyob ti comol e'tel yic'ot jini x'alt'añob i cha'an Dios. Tsa' cha' 
caji' melob i Templo Dios ya' ti Jerusalén. 

3Ti jim bʌ ora tsa' c'oti ti Jerusalén Tatnai am bʌ i ye'tel ti gobernador ya' ti 

junwejl jini ñoj ja' i c'aba' Eufrates ti' tojel i bʌjlibal q'uin. Tsa' c'oti ja'el Setar 

Boznai yic'ot i pi'ʌlob. Tsa' tili i subeñob jini judíojob: ¿Majqui tsi' subeyetla 
cha'an mi la' cha' mel ili Templo yic'ot ili ts'ajc? 

4¿Chuqui i c'aba'ob jini winicob woli bʌ i melob jini e'tel? che'ob. 

5Pero Dios tsi' cʌnta jini israelob año' bʌ i ye'tel. Jini cha'an laj contrajob ma'anic 

tsi' tiq'uiyonla cha'an mi laj cʌy jini e'tel. Jini winicob tsi' chocbeyob majlel jun 
jini rey Darío cha'an mi' tsictesʌbeñob chuqui woli ti ujtel, cha'an mi' yubiñob 
chuqui mi caj i yʌl jini Darío. 

6Jiñʌch i carta tsa' bʌ i chocoyob majlel jini gobernador Tatnai, yic'ot Setar 

Boznai, yic'ot yaño' bʌ año' bʌ i ye'tel. 

7-8Comol tsi' pejcayob ti jun: Yom ñʌch'ʌl a pusic'al rey Darío. Com lojon c 

tsictesʌbeñet cha'an tsajniyon lojon ti Judea ba' woli' wa'chocobeñob i Templo 
jini ñuc bʌ Dios yic'ot ñuc tac bʌ xajlel. Woli' yʌq'ueñob colem tac bʌ i cucujlel 
ja'el ya' ti' pajq'uil. Wen bʌxob ti e'tel. Ora jach woli ti ujtel majlel jini e'tel. 

9Tsaj c'ajti lojon: “¿Majqui tsi' subeyetla cha'an mi la' cha' mel ili e'tel?” cho'on 

lojon. 

10Tsaj c'ajtibeyob i c'aba' tac cha'an mic tsictesʌbeñet lojon. 

11Tsi' yʌlʌyob: “X'e'telon lojon i cha'an i Dios Panchan yic'ot Pañimil. Wolic cha' 

mel lojon ili Templo tsa' bʌ i wa'choco ti wajali juntiquil ñuc bʌ rey i cha'an bʌ 
Israel. 

12Ti wi'il c tat lojon tsi' techbeyob i mich'ajel jini Dios am bʌ ti panchan. Jini 

cha'an Dios tsi' yʌc'ʌyob ti' c'ʌb Nabucodonosor jini caldeo i yum Babilonia. Tsi' 
jisa ili Templo. Cʌchʌl tsi' pʌyʌyob majlel ti Babilonia. 

13Pero che' bʌ tsa' tejchi i yumʌntel Ciro ti Babilonia, tsi' subeyon lojon cha'an 

mic cha' wa'chocon lojon i Templo Dios. 

14Tsi' sutq'ui jini uch'ijibʌl melbil bʌ ti oro yic'ot ti plata, tsa' bʌ i ch'ʌmʌ majlel ti 

Babilonia jini Nabucodonosor che' bʌ tsi' loc'sa ti' yotot Dios am bʌ ti Jerusalén. 
Che' jini Ciro tsi' cha' loc'sa ya' ti templo ti Babilonia. Tsi' yʌc'ʌ ti' c'ʌb Sesbasar 
tsa' bʌ i wa'choco ti gobernador. 

15Tsi' sube: Ch'ʌmʌ ili uch'ijibʌl tac. Ch'ʌmʌ majlel ya' ti Templo ti Jerusalén. La' 

cha' mejlic i Templo Dios ya' ti' yajñib. Che' tsi' yʌlʌ Ciro, che'ob. 

16Jini cha'an Sesbasar tsa' tili. Tsi' melbe i c'ʌclib i Templo Dios wʌ' ti Jerusalén. 

Jini cha'an c'ʌlʌl wʌle woli ti mejlel majlel, pero anto yom melol”. Che' tsi' 
jac'ʌyob jini judíojob. 

17Jini cha'an, rey, mi che'ʌch yom a pusic'al, q'uele mi ya'an ti' lojtib a jun ya' ti 

Babilonia ili mandar cha'an i Templo Dios. Q'uele mi isujm tsi' yʌc'ʌ mandar jini 
rey Ciro cha'an mi' cha' mejlel i Templo Dios am bʌ ti Jerusalén. Yom ma' cha' 
chocbeñon lojon tilel t'an cha'an mic ña'tan lojon bajche' yom a pusic'al. Che'ʌch 
tsi' pejcayob Darío ti carta. 

Esdras 6 

1Jini cha'an jini rey Darío tsi' yʌc'ʌ mandar cha'an mi' q'uelob mi ya'an ti' yotlel 

jun tac ya' ti Babilonia. 

2Tsi' tajayob jini jun ti colem otot am bʌ ti tejclum i c'aba' Acmeta am bʌ ti Media. 

Tsi' tajayob ba' ts'ijbubil i mandar Ciro: 

3Che' ti' tejchibal i yumʌntel jini rey Ciro tsi' yʌc'ʌ mandar cha'an mi' cha' 

melbentel i Templo Dios ya' ti Jerusalén: Ya' yom mi' pulbentel i majtan Dios. 
Xuc'ul yom mi' cha' mejlel i c'ʌclib i Templo. Yom wucp'ejl i cha'c'al (27) metro i 
tamlel. Che'ʌch yom i p'isol i xujc ja'el. 

4Yom mi' ts'ajquintel i yebal yic'ot uxñumel colem xajlel. Ya' ti' pam yom 

junñumel tsiji' bʌ cucujl tac. La' aq'uenticob taq'uin ti' wenta rey cha'an mi' 
joloñel ili e'tel. 

5La' i ch'ʌmob majlel pejtelel jini uch'ijibʌl melbil bʌ ti oro yic'ot ti plata tsa' bʌ i 

ch'ʌmʌ tilel Nabucodonosor che' bʌ tsi' loc'sayob ti' Templo Dios ya' ti 
Jerusalén. La' i cha' ac'ob ti' Templo Dios ya' ba' lotol ti ñaxan. Che'ʌch ts'ijbubil 
ti jun. 

6Jini cha'an Darío tsi' chocbe majlel mandar jini gobernador i c'aba' Tatnai, yic'ot 

Setar Boznai yic'ot yaño' bʌ año' bʌ i ye'tel ti junwejl jini Eufrates ja' ba' mi' bʌjlel 
q'uin: Yom mi la' tʌts' loq'uel la' bʌ ya' ba' woliyob ti e'tel judíojob. 

7Cʌyʌ la' mʌctan jini xñoxob año' bʌ i ye'tel yic'ot jini gobernador ti Judá. La' i 

chʌn melob i Templo Dios ya' ti' yajñib. 

8Jiñʌch c mandar cha'an mi la' coltan jini judíojob ti' melol i yotot Dios. Aq'ueñob 

pejtelel chuqui anto yom i cha'añob. La' aq'uenticob taq'uin loc'sʌbil bʌ ti jini 
tojoñel mu' bʌ la' wʌq'ueñon ya' ti junwejl ja' ba' mi' bʌjlel q'uin. La' ujtic ti uts'at 
ili e'tel. 

9Aq'uenla jini motomajob ti Jerusalén ti jujump'ejl q'uin pejtelel chuqui anto yom 

i cha'añob, alʌ tat wacax, yic'ot tat tiñʌme', yic'ot alʌ tiñʌme', cha'an mi' 
pulbeñob i majtan jini Dios am bʌ ti panchan. Jac'ʌla ti uts'at ti pejtelel chuqui 
mi' c'ajtiñob jini motomajob año' bʌ ti Jerusalén. Mi ats'am, mi trigo, mi vino, mi 
aceite, yom mi la' wʌq'ueñob. 

10Che' jini mi mejlel i pulbeñob i majtan jini Dios am bʌ ti panchan che' bajche' 

mi' mulan, cha'an uts'at mi' q'uelon. Com mi' tajoñob ti oración quic'ot calobilob. 

11Jac'ʌla yambʌ c mandar: Mi an majqui yom i q'uex ili t'an, la' loc'sʌbentic i 

cucujlel i yotot. La' jijch'ic ti' ñi' i cucujlel i yotot. Jembenla i yotot cha'an ti' caj i 
mul cha'an ma'anic tsi' jac'ʌ c mandar. 

12Jixcu jini Dios tsa' bʌ i tsictesa i c'aba' ti Jerusalén, la' i jisan pejtelel reyob 

yic'ot tejclumob mu' bʌ i lon ña'tañob i jemob ili c t'an, cha'an mi' mʌctañob i 

Templo Dios am bʌ ti Jerusalén. Joñon Darío tsa cʌc'ʌ jini mandar. La' mejlic 
che' bajche' tsac subu, che'en. 

13Jini cha'an Tatnai jini gobernador, yic'ot Setar Boznai, temel yic'ot i pi'ʌlob, 

tsa' caji' bʌc' melob che' bajche' tsi' subeyob jini rey Darío. 

14Che' jini, jini judíojob año' bʌ i ye'tel tsi' chʌn cha'leyob e'tel ti Templo. Tsi' 

cha'leyob subt'an jini x'alt'añob Hageo yic'ot Zacarías (i yalobil Iddo). Che' jini 
tsi' wen coltayob. Jini cha'an tsa' mejli i yujtesañob jini Templo cha'an ti' mandar 
i Dios israelob, yic'ot i mandar tac jini reyob ti Persia, Ciro yic'ot Darío yic'ot 
Artajerjes. 

15Ili otot tsa' ujti ti melol che' ti 18 de febrero che' i wʌcp'ejlelix jab woli ti yumʌntel 

Darío. 

16Jini israelob yic'ot motomajob yic'ot levíjob yic'ot pejtelel yaño' bʌ tsa' bʌ cha' 

sujtiyob tilel ti' lumal tsi' melbeyob i q'uiñilel Templo, wen tijicñayob i pusic'al. 

17Che' bʌ tsi' melbeyob i q'uiñilel Templo cha'an mi' yʌc'ob ti' wenta Dios, tsi' 

pulbeyob i majtan Dios, joc'al alʌ tat wacax yic'ot lujunc'al i tat tiñʌme', yic'ot 
jumbajc' alʌ tiñʌme'. Tsi' yʌc'ʌyob lajchʌncojt tat chivo cha'an mi' ñusʌbentelob 
i mul jini lajchʌnmojt israelob. 

18Che' bajche' ts'ijbubil ti' jun Moisés, tsa' t'oxleyob jini motomajob yic'ot levíjob 

ti mojt ti mojt cha'an mi' jelob i bʌ ti e'tel cha'an pejtel chuqui yom melol ti' 
Templo Dios ya' ti Jerusalén. 

19Tsi' melbeyob i q'uiñilel Pascua che' ti ñaxan bʌ q'uin ti abril. 

20Ti jim bʌ ora sʌq'uesʌbilobix pejtel jini motomajob yic'ot levíjob. Tsi' tsʌnsayob 

jini alʌ tiñʌme' cha'an mi' ñusʌntel i mul pejtelel jini xcʌjchelob tsa' bʌ sujtiyob, 
yic'ot pejtelel jini motomajob. 

21Tsi' c'uxuyob tiñʌme' jini israelob tsa' bʌ cha' sujtiyob tilel ti' lumal, temel yic'ot 

jini chumulo' bʌ ti lum tsa' bʌ i tʌts'ʌyob i bʌ ti' tojlel i pi'ʌlob, cha'an mi' tem 
ch'ujutesañob lac Yum, i Dios Israel, yic'ot jini israelob. 

22Ti' tijicñʌyel i pusic'al tsi' meleyob jini q'uin che' mi' c'uxob caxlan waj mach bʌ 

anic i levadurajlel. Wucp'ejl q'uin tsi' cha'leyob q'uiñijel come tsi' wen coltayob 
lac Yum. Jiñʌch lac Yum tsa' bʌ i nijcʌbe i pusic'al jini rey ti Asiria cha'an mi' 
coltañob, cha'an mi' wen mejlel i Templo Dios, i Dios Israel. 

Esdras 7 

Esdras yic'ot i pi'ʌlob tsa' sujtiyob ti Jerusalén 

1-5Che' bʌ tsa' ujti pejtelel iliyi, che' woli ti yumʌntel Artajerjes yumʌl bʌ ti Persia, 

tsa' loq'ui Esdras ti Babilonia. Tsa' majli ti Jerusalén. Jiñobʌch i ñojte'elob 
Esdras: Esdras jiñʌch i yalobil Seraías, Seraías jiñʌch i yalobil Azarías, Azarías 
jiñʌch i yalobil Hilcías, Hilcías jiñʌch i yalobil Salum, Salum jiñʌch i yalobil 
Sadoc, Sadoc jiñʌch i yalobil Ahitob, Ahitob jiñʌch i yalobil Amarías, Amarías 

jiñʌch i yalobil Azarías, Azarías jiñʌch i yalobil Meraiot, Meraiot jiñʌch i yalobil 
Zeraías, Zeraías jiñʌch i yalobil Uzi, Uzi jiñʌch i yalobil Buqui, Buqui jiñʌch i 
yalobil Abisúa, Abisúa jiñʌch i yalobil Finees, Finees jiñʌch i yalobil Eleazar, 
Eleazar jiñʌch i yalobil Aarón ñaxan bʌ motomaj. 

6Esdras jiñʌch sts'ijbaya wen chajpʌbil bʌ ti jini mandar tsa' bʌ aq'uenti Moisés 

cha'an lac Yum, i Dios Israel. Tsi' c'ajtibe permiso jini rey cha'an mi' majlel ti 
Jerusalén. Tsi' jac'ʌ jini rey come lac Yum an yic'ot Esdras. 

7-9Che' ti ojlil marzo che' ti' wucp'ejlel i jabilel i ye'tel ti rey jini Artajerjes, tsa' 

loq'uiyob ti Babilonia cabʌl winicob x'ixicob, motomajob, levíjob, xc'ayob, xcʌnta 
ti' Templojob, yic'ot jini yan tac bʌ x'e'telob i cha'an jini Templo. Temel tsa' 
majliyob yic'ot Esdras. Lac Yum tsi' coltayob majlel. Tsa' c'otiyob ti Jerusalén 
che' ti ojlil agosto, 

10come Esdras tsi' wen chajpa i pusic'al cha'an mi' ch'ʌmben isujm i mandar lac 

Yum, cha'an mi' wen jaq'ue', cha'an mi' cʌntesan jini israelob. 

11Artajerjes tsi' yʌq'ue carta jini motomaj Esdras, jini wen chajpʌbil bʌ ti' mandar 

lac Yum. Tsi' yʌlʌ: 

12Artajerjes, jini ñuc bʌ yumʌl ti' tojlel yumʌlob, wolic ts'ijbubeñet carta Esdras. 

Motomajet, wen chajpʌbilet bʌ ti' mandar jini Dios am bʌ ti panchan. 

13Wolic subeñob mandar jini año' bʌ tic yumʌntel, i p'olbalo' bʌ Israel. Majqui 

jach yom majlel a wic'ot ti Jerusalén la' majlic yic'ot motomajob yic'ot levíjob. 

14Joñon quic'ot jini wuctiquil caj toj'esayajob, wolic subeñet lojon cha'an ma' 

ch'ʌm majlel i juñilel i mandar Dios. Yom ma' q'uel mi woli' melob jini año' bʌ ti 
Jerusalén yic'ot ti Judá che' bajche' ts'ijbubil cha'an Dios. 

15Yom ma' ch'ʌm majlel jini plata yic'ot oro woli bʌ cʌc' lojon ti pejtel c pusic'al. 

I majtañʌch i Dios Israel chumul bʌ ti Jerusalén. 

16Yom ja'el ma' tempan plata yic'ot oro wʌ' ti Babilonia che' yomob i yʌc' c pi'ʌlob 

yic'ot ja'el i yofrenda tac jini israelob yic'ot jini motomajob mu' bʌ i yʌc'ob ti' 
pusic'al jach cha'an mi' c'ʌjñel ti' Templo i Dios ya' ti Jerusalén. 

17Xuc'ul yom ma' c'ʌn ili taq'uin cha'an ma' mʌn alʌ tat wacax, yic'ot tat tiñʌme' 

yic'ot alʌ tiñʌme', yic'ot majtañʌl tac melbil bʌ ti trigo, yic'ot jini japbil bʌ majtañʌl 
tac. Ti pejtelel mi caj a wʌc' ya' ti pulʌntib am bʌ ti' Templo a Dios ya' ti 
Jerusalén. 

18Jatet a wic'ot a pi'ʌlob mi mejlel la' comol ña'tan bajche' mi caj la' c'ʌn i colojbal 

jini taq'uin. Che'ʌch yom mi la' mel che' bajche' yom la' Dios. 

19Jixcu jini uch'ijibʌl tac tsa' bʌ cha' aq'uentiyetla am bʌ i c'ʌjñibal ti' Templo a 

Dios, mi caj a cha' sutq'uin ti' tojlel Dios ya' ti Jerusalén. 

20Mi an chuqui anto yom cha'an mi la' wen mel jini Templo yic'ot i bʌl, c'ajtibenla 

c winic mu' bʌ i cʌntan i yotlel c chubʌ'an. 

21Joñon jini rey Artajerjes, mi cʌq'ueñob mandar pejtel mu' bʌ i tempañob 

tojoñel ya' ti junwejl ja' Eufrates ba' mi' bʌjlel q'uin. Yom mi la' wʌq'uen jini 
motomaj Esdras chuqui tac mi' c'ajtibeñetla, come jiñʌch motomaj wen chajpʌbil 
bʌ ti' mandar Dios am bʌ ti panchan. 

22C'ʌlʌl ti ojlil i yuxp'ejl millón peso ti plata mi mejlel la' wʌq'uen yic'ot uxbajc' ti 

cujch trigo, yic'ot chʌmp'ejl mil litro vino, yic'ot chʌmp'ejl mil litro aceite, yic'ot i 
yonlel ats'am. 

23Chuqui tac jach yom jini Dios ti panchan, la' mejlic ti ora ya' ti Templo, ame 

muq'uic i mich'leñon temel quic'ot calobilob mi mach wen melbilic. 

24Mic subeñetla ja'el cha'an mach yomic mi la' c'ajtibeñob tojoñel jini motomajob 

mi levíjob mi xc'ayob, mi xcʌnta ti' ototob, mi juntiquilic winic mu' bʌ i cha'len 
e'tel ti' Templo Dios. Che'ʌch woli cʌq'ueñob mandar jini xch'ʌm tojoñelob yic'ot 
jini mu' bʌ i cʌntañob taq'uin. 

25Jixcu jatet Esdras, che'ʌch bajche' c'amel a ña'tʌbal aq'uebilet bʌ ti Dios, yom 

ma' wa'chocon juezob yic'ot gobernador cha'an mi' cha'leñob yumʌntel ya' ti 
junwejl jini Eufrates ja' ba' mi' bʌjlel q'uin. Yom ma' cʌntesan jini mach bʌ anic 
mi' cʌñob i mandar Dios. 

26Jini mach bʌ yomic i jac', la' tsʌnsʌntic, o mi' chilbentel i chubʌ'an, o mi' 

chojquel loq'uel ti' lumal, o la' ochicob ti mʌjquibʌl pejtelel mach bʌ anic mi' 
jac'beñob i mandar a Dios yic'ot i mandar jini rey. Che' tsi' yʌlʌ Artajerjes ti' 
carta. 

27Esdras tsi' yʌlʌ: La' ñuq'uesʌntic i c'aba' lac Yum i Dios lac ñojte'elob, come 

tsi' ñijcʌbe i pusic'al jini rey cha'an mi' q'uel ti ñuc i Templo lac Yum ya' ti 
Jerusalén. 

28Lac Yum tsi' ñijcʌbeyob i pusic'al jini rey yic'ot i yaj coltayajob yic'ot jini 

yumʌlob cha'an mi' coltañoñob. Jini cha'an tsa' ch'ejl'ayon tic Yum Dios cha'an 
tsi' wen coltayon Dios. Tsa' caji c tempan jini ñuc bʌ x'e'telob i p'olbalo' bʌ Israel 
cha'an mi' tilelob quic'ot ti Jerusalén. 

Esdras 8 

1Che' woli ti yumʌntel Artajerjes, tsa' loq'uiyob ti Babilonia cabʌl c pi'ʌlob temel 

quic'ot. Jiñʌch i c'aba' tac ti mojt ti mojt: 

2-14Gersón loq'uem bʌ ti' pi'ʌlob Finees; Daniel loq'uem bʌ ti' pi'ʌlob Itamar; 

Hatús loq'uem bʌ ti' pi'ʌlob David, loq'uem bʌ ti' pi'ʌlob Secanías; Zacarías yic'ot 
150 yaño' bʌ winicob loq'uemo' bʌ ti' pi'ʌlob Paros; Elioenai (i yalobil Zeraías) 
yic'ot lujunc'al yaño' bʌ winicob loq'uemo' bʌ ti' pi'ʌlob Pahat Moab; i yalobil 
Jahaziel yic'ot 300 yaño' bʌ winicob loq'uemo' bʌ ti' pi'ʌlob Secanías; Ebed (i 
yalobil Jonatán) yic'ot 50 yaño' bʌ winicob loq'uemo' bʌ ti' pi'ʌlob Adín; Jesaías 
(i yalobil Atalías) yic'ot 70 yaño' bʌ winicob loq'uemo' bʌ ti' pi'ʌlob Elam; 
Zebadías (i yalobil Micael) yic'ot chʌnc'al yaño' bʌ winicob loq'uemo' bʌ ti' pi'ʌlob 

Sefatías; Obadías (i yalobil Jehiel) yic'ot 218 yaño' bʌ winicob loq'uemo' bʌ ti' 
pi'ʌlob Joab; Selomit (i yalobil Josifías) yic'ot 160 yaño' bʌ winicob loq'uemo' bʌ 
ti' pi'ʌlob Bebai; Zacarías (i yalobil Bebai) yic'ot 28 yaño' bʌ winicob loq'uemo' 
bʌ ti' pi'ʌlob Bebai; Johanán (i yalobil Hacatán) yic'ot 110 yaño' bʌ winicob 
loq'uemo' bʌ ti' pi'ʌlob Azgad; Elifelet, Jeiel, Semaías yic'ot uxc'al yaño' bʌ 
winicob (tsa' bʌ c'otiyob ti wi'il bʌ ora) loq'uemo' bʌ ti' pi'ʌlob Adonicam; Utai 
yic'ot Zabud yic'ot 70 yaño' bʌ winicob loq'uemo' bʌ ti' pi'ʌlob Bigvai. 

Tsa' wa'chocontiyob x'e'telob ti Templo 

15Tsac tempa lojon c bʌ ya' ti colem ja' i c'aba' Ahava. Ya'i tsa' jijliyon lojon 

uxp'ejl q'uin. Tsac wen q'uele jini jun ba' otsʌbil i c'aba' jini winicob yic'ot 
motomajob tsa' bʌ tiliyob, pero ma'anic mi juntiquilic leví. 

16Jini cha'an tsac pʌyʌ Eliezer, Ariel, Semaías, Elnatán, Jarib, Elnatán, Natán, 

Zacarías, yic'ot Mesulam. Jiñobʌch levíjob año' bʌ i ña'tʌbal. 

17Tsac chocoyob majlel ba'an Iddo juntiquil yumʌl am bʌ ti Casifia cha'an mi' 

c'ajtibeñob Iddo yic'ot i yerañob yic'ot i yaj cʌntayajob ti Templo, cha'an i wocolic 
mi' chocbeñon lojon tilel motomajob, cha'an mi' majlelob ti e'tel ti' Templo Dios 
ya' ti Jerusalén. 

18Dios tsi' coltayon lojon. Tsi' chocbeyon lojon tilel juntiquil ñuc bʌ winic am bʌ 

cabʌl i ña'tʌbal i c'aba' Serebías (i p'olbal bʌ Mahli i p'olbal bʌ Leví). Tsi' choco 
tilel i yerañob yic'ot ch'iton bʌ i yalobilob ja'el. 

19Dios tsi' choco tilel ja'el Hasabías yic'ot Jesaías (i p'olbalo' bʌ Merari), yic'ot 

junc'al i yerañob yic'ot ch'iton bʌ i yalobilob. 

20Tsi' choco tilel ja'el 220 mu' bʌ i cha'leñob e'tel ti Templo. Laj chucul i c'aba' ti 

lista. Jiñobʌch i p'olbalob i yaj coltayajob levíjob ti Templo wa'chocobilo' bʌ i 
cha'an David yic'ot año' bʌ i ye'tel. 

Tsi' techeyob xʌmbal 

21Che' ya'to añon lojon ti colem ja' i c'aba' Ahava, tsac subeyob cha'an yom mic 

cha'len lojon ch'ajb, cha'an mic peq'uesan lojon c bʌ ti' wut Dios. Che' jini tsaj 
c'ajtibe lojon Dios cha'an mi' toj'esañon lojon majlel ti bij, cha'an mi' cʌntañon 
lojon quic'ot calobil lojon, quic'ot c chubʌ'an lojon. 

22Come ma'anic soldado quic'ot lojon yic'ot c'ʌchʌlo' bʌ ti caballo cha'an mi' 

cʌntañoñob lojon ti bij. Tsa'ic j c'ajtibe lojon jini rey, tsac cha'le quisin, come 
tsa'ix c sube lojon jini rey cha'an tilem ti Dios laj coltʌntel. Dios mi' coltan jini mu' 
bʌ i tsajcañob, pero mi' mich'len pejtel mu' bʌ i cʌyob. Mi' contrajiñob, cho'on 
tsac sube. 

23Jini cha'an tsac cha'le lojon ch'ajb. Tsaj c'ajtibe lojon Dios j coltʌntel. Tsi' 

yubiyon lojon. 

24Tsac wa'choco lajchʌntiquil ñuc bʌ motomajob, Serabías yic'ot Hasabías, 

yic'ot yambʌ lujuntiquilob. 

25Tsa cʌq'ueyob i cʌntan i majtan lac Yum, jini plata yic'ot oro, yic'ot colem taza 

tac melbil bʌ ti oro am bʌ i c'ʌjñibal ti' yotot lac Dios tsa' bʌ i yʌc'ʌyob jini rey 
yic'ot i yaj toj'esayajob yic'ot ñuc bʌ yumʌlob. Tsi' yʌc'ʌyob ja'el jini israelob ya' 
bʌ chumulob. 

26-27Tsa cʌq'ueyob ti' wenta jini plata che' bajche' 15 millón peso, yic'ot jini 

ch'ejew tac melbil bʌ ti plata am bʌ i tojol ojlil i yuxp'ejl millón peso, yic'ot oro 
che' bajche' 37 millón peso yic'ot junc'al colem taza melbil tac bʌ ti oro am bʌ i 
tojol che' bajche' 60 mil peso. An ja'el cha'p'ejl latu melbil bʌ ti bronce letsem bʌ 
i tojol, che' bajche' oro yilal. 

28Tsa cʌc'ʌ jini winicob ti' wenta lac Yum. Tsa cʌc'ʌ ti' wenta lac Yum i Dios lac 

ñojte'elob pejtel mu' bʌ ti c'ʌjñel yic'ot pejtel jini taq'uin tsa' bʌ i yʌc'ʌyob winicob 
ti' pusic'al jach. 

29Tsac subeyob: Q'uelela. Lotola jinto mi la' cha' aq'ueñob jini motomajob yic'ot 

levíjob yic'ot i yum israelob ya' ti Jerusalén. Ts'ʌcʌl mi caj i lojtel ya' ti Templo, 
cho'on tsac subeyob. 

30Jini cha'an jini motomajob yic'ot jini levíjob tsi' ch'ʌmʌyob ti' wenta pejtelel jini 

plata yic'ot oro yic'ot jini ch'ejew tac cha'an mi' ch'ʌmob majlel ti' Templo Dios 
ya' ti Jerusalén. 

31Che' ti' jilibal marzo tsaj cʌyʌ lojon jini colem ja' i c'aba' Ahava cha'an mic 

majlel lojon ti Jerusalén. Dios tsi' coltayon lojon loq'uel ti' c'ʌb j contrajob lojon 
tsa' bʌ i chijtayoñob ti bij. Ma'anic tsa' mejli i xujch'in c chubʌ'an lojon. 

32Uts'at tsa' c'otiyon lojon ti Jerusalén. Tsac poj c'aja lojon co uxp'ejl q'uin. 

33Che' ti' chʌmp'ejlel q'uin tsac laj aq'ueyob lojon levíjob jini plata yic'ot oro yic'ot 

yambʌ mu' bʌ i c'ʌjñel tac ti' Templo Dios. Tsi' ch'ʌmʌyob jini motomaj Meremot 
(i yalobil Urías), yic'ot Eleazar (i yalobil Finees), yic'ot Jozabad (i yalobil Jesúa), 
yic'ot Noadías (i yalobil Binúi). Levíjob ti' pejtelelob. Tsi' yʌc'ʌyob ti p'istʌl ba' 
temel woli' q'uelob. 

34Tsa' tsijqui. Tsa' ochi ti jun che' bajche' c'amel an. 

35Che' jini pejtelel jini tsa' bʌ sujtiyob tilel tsi' pulbeyob tsʌnsʌbil bʌ i majtan tac 

i Dios Israel. Tsi' yʌq'ueyob Dios lajchʌncojt alʌ tat wacax cha'an lajchʌnmojt 
israelob yic'ot wʌclujump'ejl i jo'c'al (96) i tat tiñʌme', yic'ot wuclujump'ejl i 
chʌnc'al (77) alʌ tiñʌme', yic'ot lajchʌncojt tat chivo cha'an i ñusʌntel mulil. Laj i 
majtan lac Yum. 

36Che' ja'el tsi' ch'ʌmʌyob majlel i mandar tac rey ba' añob jini año' bʌ i ye'tel an 

tac bʌ ti' wenta pejtelel jini lum am bʌ ti junwejl ja' i c'aba' Eufrates ba' mi' bʌjlel 
q'uin. Jini año' bʌ i ye'tel tsi' jac'ʌyob jini mandar. Tsi' coltayob winicob cha'an 
mi' wen melob i Templo Dios. 

Esdras 9 

Esdras tsi' subu i mul israelob 

1Che' bʌ tsa' ujti pejtelel iliyi, tsa' tiliyob ba' añon i yum israelob. Tsi' subeyoñob 

cha'an woli' ñopob jontolil cabʌl winicob x'ixicob yic'ot motomajob yic'ot levíjob. 
Tsa' caji' tsajcañob i melbal jini chumulo' bʌ ti jini lum. Jiñobʌch cananeojob, 
heteojob, ferezeojob, jebuseojob, amoñob, moabob, egiptojob yic'ot 
amorreojob. 

2Come jini winicob israelo' bʌ tsa'ix i pʌyʌyob xch'oc bʌ i yalobilob jini yambʌ 

tejclumob cha'an i yijñam. Jini ch'ujul bʌ i tejclum Dios tsa'ix xʌjbi yic'ot yambʌ 
tejclum tac. Jini yumʌlob tsi' pʌsbeyob maya i pi'ʌlob. Ñaxañob ti jini ñuc bʌ 
mulil. 

3Che' bʌ tsa cubi iliyi, tsac tsili c pislel. Tsac xʌt'ʌ c jol yic'ot c tsucti'. Tsa' 

majliyon ti buchtʌl cha'an ch'ijiyem c pusic'al. 

4Cabʌlob tsa' bʌ i bʌc'ñayob i Dios Israel tsa' bʌ i jac'beyob i t'an tsi' meleyob i 

pusic'al cha'an ili mulil. Tsa' tiliyob ti buchtʌl temel quic'ot. Ya' jach buchulon 
lojon, ñʌch'ʌlon lojon, c'ʌlʌl ti' yorajlel che' mi' pulbentel i majtan Dios che' ti 
ic'ajel. 

5Che' i yorajlelix che' mi' yʌq'uentel i majtan Dios, tsac peq'uesa c bʌ. Tsac 

ñocchoco c bʌ. Tsac letsa j c'ʌb ti' tojlel lac Yum Dios. 

6Tsac sube ti oración: C Dios, ch'ijiyem c pusic'al. Quisintic jax woli cubin, come 

tsa'ix wen p'ojli c mul lojon. Tsa'ix c'ʌlʌ c'oti ti panchan yubil i yonlel c sajtemal 
lojon. 

7C'ʌlʌl ti' yorajlel c tatob lojon, c'ʌlʌl ti ili ora, an cabʌl lojon c mul. Jini cha'an 

tsa'ix mʌjli i cha'añob j contrajob lojon. Tsa'ix tsʌnsʌntiyob ti espada c reyob 
lojon yic'ot c motomaj lojon. Lamital tsa' cʌjchiyob majlel. Tsa' chilbentiyon lojon 
c chubʌ'an. Tsa' ajq'uiyon lojon ti quisin che'ʌch bajche' wʌle. 

8Poj jumuc' wola' pʌsbeñon lojon i yutslel a pusic'al. Tsa' pʌyʌyon lojon loq'uel 

ya' ba' cʌchʌlon lojon. Anquese ma'anic jaytiquilon lojon, xuc'ul tsa' cha' 
pʌyʌyon lojon ti Jerusalén. Tsa'ix a cha' aq'ueyon lojon i tijicñʌyel c pusic'al. 

9Ti yambʌ ora wolic mozojintel. Che' cabʌl lojon c wocol ma'anic tsa' cʌyʌyon 

lojon. Tsa' ñijcʌbeyob i pusic'al jini reyob ti Persia cha'an mi' pʌsbeñoñob i 
yutslel i pusic'al. Tsi' coltayon lojon cha'an mic cha' wa'chocon lojon a Templo 
yic'ot i ts'ajquil Jerusalén. 

10Pero wʌle, c Dios, woli cubin lojon quisin. ¿Chuqui to mi mejlel cʌl lojon? 

Come anix lojon c mul cha'an tsac ñusa lojon a mandar. 

11Jini x'alt'añob a cha'an tsi' subeyon lojon a t'an che' bajche' tsa' subeyob. Tsi' 

yʌlʌyob: “Pʌjq'uemix ti mulil jini lum ba' tilemetla ti chumtʌl, come cabʌl i jontolil 
jini wʌ' bʌ chumulob. Tsi' pam wa'chocoyob i melbal i c'ʌb mu' bʌ c ts'a'len”. 
Che' woli' yʌl lac Yum, che'ob. 

12Jini cha'an tsa' subeyon lojon cha'an ma'anic mic sijibeñob lojon jini xch'oc bʌ 

calobil lojon. Che' ja'el tsa' tiq'ui jini winic bʌ calobil lojon. Mach yomic mi' pʌyob 
jini xch'oc bʌ i yalobilob ti' yijñam. Tsa' subeyon lojon mach yomic mij coltan jini 
sajtemo' bʌ cha'an mi' p'ojlel i chubʌ'an. Tsa' subeyon lojon mi caj a wʌq'ueñon 
lojon i ñʌch'tʌlel c pusic'al lojon mi uts'at mic jac'beñet lojon. Mi caj a p'ojlesañon 
lojon ja'el. Xuc'ul mi caj j cʌytʌl lojon tic lum lojon quic'ot calobilob lojon ti pejtelel 
ora. 

13Pero tsac cha'le lojon jontolil. Jini cha'an tsac ñusa lojon wocol ya' ba' tsa' 

pʌyʌyon lojon majlel ti cʌjchel cha'an ti' caj jini leco bʌ c melbal lojon. Pero jatet, 
c Dios lojon, ma'anic tsa' wʌq'ueyon lojon c toj jini c mul lojon ti ts'ʌcʌl, come 
tsa' cha' pʌyʌyon lojon sujtel. 

14Wʌle tsac cha' ñusa lojon a mandar. Tsac cha'le lojon ñujpuñijel yic'ot jini mu' 

bʌ i ch'ujutesañob i melbal i c'ʌb mu' bʌ a ts'a'len. Bʌbʌq'uen mi caj a jisañon 
lojon cha'an a mich'ajel. Che' jini ma'anic majqui mi caj i colel mi juntiquilic. 

15Tojet c Yum, i Dioset bʌ Israel. P'untañon lojon, come i colojbalon lojon Israel 

mu' bʌ c ñopet lojon. Wʌ' añon lojon ti a tojlel yic'ot c mul lojon. Muq'uic a wen 
melon lojon ti toj, ma'anic majqui mi mejlel i wa'tʌl ti a tojlel. Cho'on tsac sube ti 
oración. 

Esdras 10 

Tsa' chojquiyob loq'uel jini x'ixicob parte bʌ i lumal 

1Che' woli ti oración jini Esdras, pʌcʌl ti lum woli ti uq'uel. Woli' tsictesʌbeñob i 

mul israelob ya' ti' tojel i Templo Dios. Tsi' tempayob tilel i bʌ cabʌl israelob ti' 
joytʌlel Esdras, winicob, x'ixicob yic'ot alʌlob. Ti' pejtelelob woliyob ti uq'uel. 

2Secanías (i yalobil Jehiel loq'uem bʌ ti' pi'ʌlob Elam) tsi' sube Esdras: Tsa'ix c 

cha'le lojon mulil ti' contra Dios, come tsa'ix c pʌyʌ lojon cha'an quijñam jini 
xch'ocob ch'oyolo' bʌ ti yambʌ tejclum tac. Anquese che'ʌch tsac mele lojon 
pero anto i pijtaya Israel. 

3La' cʌc' lojon c t'an ti' tojlel Dios cha'an mic choc lojon loq'uel jini x'ixicob yic'ot 

i yalobilob cha'an mic mel lojon che' bajche' tsi' cʌntesayon lojon lac Yum. 
Che'ʌch mi' yʌlob ja'el pejtel mu' bʌ i bʌc'ñañob Dios. Mux c mel lojon che' 
bajche' ts'ijbubil ti mandar. 

4Ch'ojyen. P'ʌtesan a bʌ. An ti a wenta cha'an ma' pʌsbeñon lojon bajche' yom 

mic mel lojon. Mi caj c jac'beñet lojon, che'en Secanías. 

5Tsa' wa'le Esdras. Tsi' subeyob i yumob motomajob yic'ot i yumob levíjob yic'ot 

pejtelel israelob cha'an mi' chocob loq'uel jini x'ixicob che' bajche' tsi' yʌlʌ 
Secanías. Tsi' laj jac'ʌyob. 

6Esdras tsa' loq'ui ti Templo. Tsa' majli ti' tsalʌl Johanán (i yalobil Eliasib), pero 

ma'anic chuqui tsi' c'uxu, ma'anic chuqui tsi' japʌ. Come wen cabʌl i ch'ijiyemal 
i pusic'al cha'an ti' caj i mulob jini tsa' bʌ sujtiyob tilel ti' lumal. 

7-8Tsi' choco ti pʌyol pejtel jini chumulo' bʌ ti Judá yic'ot ti Jerusalén. Tsi' 

subeyob cha'an mi' tempañob i bʌ ya' ti Jerusalén pejtelel israelob, i yalobilob 
jini tsajniyo' bʌ ti cʌjchel. An ti' wenta jini año' bʌ i ye'tel cha'an mi' chilbeñob i 
chubʌ'an jini mach bʌ anic mi' c'otelob ti uxp'ejl q'uin. Mi caj i chocob loq'uel ti 
Templo ja'el. 

9Che' ti yuxp'ejlel q'uin, che' ti 5 de diciembre, tsi' tempayob i bʌ ya' ti' tojel jini 

Templo ti Jerusalén pejtelel jini winicob año' bʌ ti Judá yic'ot ti Benjamín. 
Tsiltsilñayob bʌq'uen yic'ot cha'an cabʌl ja'lel. 

10Jini motomaj Esdras tsi' subeyob: Tsa'ix la' cha'le mulil, come tsa'ix la' pʌyʌ 

la' wijñam ch'oyolo' bʌ ti yambʌ lum. Tsa'ix la' p'ojlesʌbe i mul Israel ti' wut Dios. 

11Suben la' mul lac Yum, i Dios lac ñojte'elob. Melela che' bajche' yom Dios. 

Tʌts'ʌ la' bʌ ti' tojlel jini ch'oyolo' bʌ ti yambʌ tejclum tac. Chocola loq'uel jini 
x'ixicob parte bʌ i lumal. Che' tsi' yʌlʌ Esdras. 

12Ti' pejtelelob tsi' jac'ʌyob ti c'am bʌ t'an: Mu' cu caj c mel lojon che' bajche' 

wola' wʌl. 

13Pero wen bajc'ʌlon lojon. Mach jasʌlic jump'ejl cha'p'ejl q'uin cha'an mi' yujtel 

ili e'tel. Woli ja'al. Mach mejlix c chʌn ajñel lojon ti jumpat. 

14La' wa'choconticob año' bʌ i ye'tel ti jujump'ejl tejclum cha'an mi' melon lojon 

quic'ot pejtel tsa' bʌ i pʌyʌyob jini x'ixicob ch'oyolo' bʌ ti yambʌ lum. La' i wʌn 
subob i yorajlel che' mi caj i yujtel jini meloñel tic tojlel lojon. Che' jini mi caj i 
lajmel i mich'ajel Dios tic tojlel lojon, che'ob. 

15Cojach Jonatán (i yalobil Asael) yic'ot Jahazías (i yalobil Ticva) mach yomic i 

jac'ob. Mesulam yic'ot jini leví Sabe tsi' xiq'uiyob. 

16-19I colojbal israelob, i yalobilob jini tsajniyo' bʌ ti cʌjchel, tsi' meleyob chuqui 

toj. Jini motomaj Esdras tsi' wa'choco año' bʌ i ye'tel ti' tojlel israelob ti mojt ti 
mojt. Laj i p'olbalob i yalobilob Israel. Tsi' techeyob i ye'tel che' ti 15 de 
diciembre. Tsa' ujti jini e'tel che' ti 15 de marzo. Jini motomajob tsa' bʌ i pʌyʌyob 
i yijñam ti yambʌ tejclum tac tsi' yʌc'ʌyob i t'an cha'an mi' cha' sujtelob. Tsi' 
ch'ʌmʌyob tilel tat tiñʌme' tac. Tsi' yʌq'ueyob lac Yum che' bajche' yom cha'an 
mi' ñusʌbentelob i mul. I yalobilob Jesúa (i yalobil bʌ Josadac): Maasías, 
Eliezer, Jarib, Gedalías. 

20I yalobilob Imer: Hanani, Zebadías. 

21I yalobilob Harim: Maasías, Elías, Semaías, Jehiel, Uzías. 

22I yalobilob Pasur: Elioenai, Maasías, Ismael, Natanael, Jozabad, Elasa. 

23Jini levíjob año' bʌ i mul: Jozabad, Simei, Kelaía (Kelita), Petaías, Judá, 

Eliezer. 

24Jini yujil bʌ c'ay: Eliasib. Jini xcʌntati' ototob: Salum, Telem, Uri. 

25Jini yaño' bʌ israelob año' bʌ i mul jiñobʌch: I pi'ʌlob Paros: Ramía, Jezías, 

Malquías, Mijamín, Eleazar, Malquías, Benaía. 

26I pi'ʌlob Elam: Matanías, Zacarías, Jehiel, Abdi, Jeremot, Elías. 

27I pi'ʌlob Zatu: Elioenai, Eliasib, Matanías, Jeremot, Zabad, Aziza. 

28I pi'ʌlob Bebai: Johanán, Hananías, Zabai, Atlai. 

29I pi'ʌlob Bani: Mesulam, Maluc, Adaía, Jasub, Seal, Ramot. 

30I pi'ʌlob Pahat Moab: Adna, Quelal, Benaía, Maasías, Matanías, Bezaleel, 

Binúi, Manasés. 

31-32I pi'ʌlob Harim: Eliezer, Isías, Malquías, Semaías, Simeón, Benjamín, 

Maluc, Semarías. 

33I pi'ʌlob Hasum: Matenai, Matata, Zabad, Elifelet, Jeremai, Manasés, Simei. 

34-42I pi'ʌlob Bani: Madai, Amram, Uel, Benaía, Bedías, Quelúhi, Vanías, 

Meremot, Eliasib, Matanías, Matenai, Jaasai, Bani, Binúi, Simei, Selemías, 
Natán, Adaía, Macnadebai, Sasai, Sarai, Azareel, Selemías, Semarías, Salum, 
Amarías, José. 

43I pi'ʌlob Nebo: Jeiel, Matatías, Zabad, Zebina, Jadau, Joe, Benaía. 

44Pejtel ili winicob ochemo' bʌ i c'aba' ila ti jun tsi' pʌyʌyob i yijñam ti yambʌ 

tejclum tac. Lamital añobix i yalobil yic'ot jini x'ixicob. 

Nehemias 

Nehemias 1 

Mi cha'len oración Nehemías cha'an Jerusalén 

1Jiñʌch i t'an Nehemías i yalobil Hacalías. Che' ti diciembre che' ñumenix junc'al 

jab che' woli ti yumʌntel jini rey Artajerjes, ya' añon ti Susa i tejclum rey. 

2Tsa' juli Hanani, juntiquil c pi'ʌl, yic'ot yaño' bʌ winicob loq'uemo' bʌ ti Judá. 

Tsaj c'ajtibeyob bajche' yilalob jini judíojob ya' bʌ chumulob. I p'olbalobʌch jini 
tsa' bʌ cʌleyob che' bʌ tsa' wersa cʌjchiyob majlel i pi'ʌlob. Tsaj c'ajtibeyob ja'el 
bajche' yilal jini tejclum Jerusalén. 

3Tsi' subeyoñob: Cabʌl woli yubiñob wocol jini judíojob ya' bʌ chumulob. 

Ma'anic jaytiquilob tsa' bʌ cʌleyob ti lum che' bʌ tsa' wersa pʌjyiyob i pi'ʌlob. 
Cabʌl woli' ts'a'lentelob. Jejmen to jini ts'ajc am bʌ ti' joytilel Jerusalén. Tsa' laj 
puli jini colem tranca tac ya' ti' yochib tejclum, che'ob. 

4Che' bʌ tsa cubi ili t'an tsa' buchleyon. Tsa' cajiyon ti uq'uel. Tsa cuc'ta jini 

tejclum cha'p'ejl uxp'ejl q'uin. Tsac cha'le ch'ajb yic'ot oración. Tsac pejca Dios 
am bʌ ti panchan. 

5Tsa cʌlʌ: C Yum Dios añet bʌ ti panchan, mic pejcañet. P'ʌtʌl bʌ Dioset cabʌl 

a ñuclel. Mic bʌc'ñañet lojon. Ma' pʌsbeñob a wutslel yic'ot i sujmlel a pacto 
pejtel mu' bʌ i jac'beñetob a mandar, mu' bʌ i c'uxbiñetob. 

6Awocolic ñich'tʌbeñon c t'an. Q'ueleyon ti uts'at. Ubibeñon coración. Come a 

winicon, wolic mel oración ti a tojlel ti q'uiñil yic'ot ti ac'ʌlel. Wolic tajob ti oración 
a cha'año' bʌ ti Israel come israelon ja'el. Wolic subeñet c mul lojon tsa' bʌ c 
mele lojon ti a contra. Isujm tsa'ix c cha'le lojon mulil joñon quic'ot c pi'ʌlob. 

7Cabʌl tsaj cʌyʌyet lojon cha'an c sajtemal lojon. Ma'anic tsac jac'ʌ lojon a 

mandar yic'ot a ley yic'ot a t'an tsa' bʌ a wʌq'ue Moisés a winic. 

8Ña'tan jini t'an tsa' bʌ a wʌq'ue Moisés jini a winic. Tsa' sube: “Mi mach xuc'ulic 

mi la' jac'beñon c t'an, mi caj c pam puquetla majlel ti ñajtʌl ba'an yan tac bʌ 
winicob x'ixicob. 

9Che' bʌ pam pujquemob la' walobilob ti ñajtʌl cha'an tsi' ñusayob c t'an, mi caj 

c cha' pʌyob tilel mi ti pejtelel i pusic'al mi' sutq'uiñob i bʌ ba' añon cha'an mi' 
jac'ob c mandar, cha'an mi' melob bajche' mic sub. Anquese ñajt pujquemob 
c'ʌlʌl ti junwejl pañimil, mi caj c cha' tempañob. Mi caj c pʌyob tilel ti jini lum 
yajcʌbil bʌ c cha'an ba' mi caj cʌc' ti c'uxbintel j c'aba'”, che'et. 

10Jiñobʌch a winicob, a tejclumob, tsa' bʌ a colta ti ñuc bʌ a p'ʌtʌlel che' bʌ tsa' 

loc'sayob ti Egipto. 

11C Yum, a wocolic mij c'ajtibeñet, ñich'tʌbeñon coración come a winicon. 

Ñich'tʌbeñob i yoración a winicob año' bʌ ti Jerusalén mu' bʌ i tajob i tijicñʌyel 
cha'an woli' bʌc'ñañob a c'aba'. Coltañon ti ili q'uin cha'an mi' yujtel ti uts'at 

chuqui com c mel. Ñijcʌben i pusic'al jini rey cha'an mi' p'untañon ba' ora mic 
pejcan, cho'on ti oración. Joñon mic ñusʌben i taza jini rey. 

Nehemias 2 

Tsi' yʌc'ʌ i t'an Artajerjes cha'an mi' cha' mejlel i ts'ajquil Jerusalén 

1Che' numenix chʌmp'ejl uw, che' ti abril, tsac ch'ʌmʌ vino. Tsa cʌq'ue i jap jini 

rey. Ch'ijiyemix c pusic'al cha'an c pi'ʌlob ti Jerusalén. Cojax to wʌle woli' 
tsictiyel ti' tojlel rey mi ch'ijiyemon. 

2Jini cha'an jini rey tsi' subeyon: ¿Chucoch ch'ijiyemet che' mach c'ametic? 

Tsiquilʌch wola' mel a pusic'al, che'en jini rey. Tsa' cajiyon ti cabʌl bʌq'uen. 

3Tsac sube jini rey: La' chʌn cuxtiyic jini rey ti pejtelel ora. ¿Mach ba yomic 

ch'ijiyem c pusic'al che' jejmen to jini tejclum ba' muculob c ñojte'el? ¿Mach ba 
yomic ch'ijiyem c pusic'al che' pulem jini colem bʌ tranca tac ti' ti' tejclum? 
cho'on tsaj c'ajtibe. 

4Jini rey tsi' yʌlʌ: Yomcu. ¿Chuqui a wom a c'ajtibeñon? che'en. Mucul jach tsac 

pejca Dios am bʌ ti panchan. 

5Tsac sube jini rey: A winicon. Mi uts'at ma' q'uelon, chocoyon majlel ti Judá mi 

che'ʌch yom a pusic'al, cha'an mic cha' mel jini tejclum ba' muculob c ñojte'el, 
cho'on tsac sube. 

6Ya' buchul i yijñam rey ti' t'ejl. Jini rey tsi' c'ajtibeyon: ¿Jal ba ma' majlel? 

¿Baqui ora ma' cha' julel? che'en. Tsac sube jayp'ejl uw com jalijel. Che' jini tsi' 
ña'ta i chocon majlel come uts'at tsi' yubi. 

7Tsac sube: Mi uts'at ma' q'uelon, aq'ueñon jun tac cha'an mi' yʌq'ueñoñob 

permiso jini gobernadorob ti junwejl ja' cha'an mic ñumel majlel c'ʌlʌl mij c'otel 
ti Judá. 

8Aq'ueñon jun ja'el cha'an mic pʌsben Asaf mu' bʌ i cʌntʌben i te'el rey, cha'an 

mi' yʌq'ueñon te'. Che' jini mux c p'el lojon te' cha'an i ti' tac Templo yic'ot cha'an 
jini colem bʌ tranca tac ja'el ya' ti' ti' wa'al bʌ ts'ajc am bʌ ti' joytilel tejclum yic'ot 
i ti' cotot ba' mi caj c chumtʌl, cho'on tsac sube. Jini rey tsi' yʌq'ueyon chuqui 
tsaj c'ajtibe. Che'ʌch tsi' pʌsbeyon Dios i yutslel i pusic'al. 

9Tsa' c'otiyon ba' añob gobernadorob ti junwejl ja'. Tsa cʌq'ueyob jun ts'ijbubil 

bʌ i cha'an rey. Woli' pi'leñoñob majlel winicob chocbilo' bʌ majlel cha'an rey. 

10Che' bʌ tsa' juliyon, tsi' yubiyob Sanbalat jini horon yic'ot Tobías i winic. I 

p'olbalʌch Amon jini Tobías. Tsi' wen meleyob i pusic'al cha'an tilemix winic 
yom bʌ i coltan jini israelob. 

Nehemías tsi' ñijca i pi'ʌlob ti cha' melol ts'ajc 

11Tsa' c'otiyon ti Jerusalén. Che' ñumenix uxp'ejl q'uin 

12Dios tsi' yotsa tic pusic'al chuqui tsac ña'ta c mel cha'an i coltʌntel c pi'ʌlob. 

Ma'anic tsac subeyob chuqui tsi' yʌc'ʌ tic pusic'al Dios. Tsa' ch'ojyiyon ti ac'ʌlel 
quic'ot cha'tiquil uxtiquil winicob. Cojach joñon c'ʌchʌlon. Ma'anic yambʌ 
caballo quic'ot lojon. 

13Ti ac'ʌlel tsa' loq'uiyon ti' ti' tejclum am bʌ ti joctʌl. Tsa' ñumiyon majlel ba'an 

cuxul bʌ ja' ti pozo i c'aba' Ajin. Tsa' majliyon ti' ti' tejclum ba' mi' chojquel 
misʌjelʌl. Tsac wen q'uele jini ts'ajc ya' ti Jerusalén tsa' bʌ jejmi yic'ot i ti' tac 
tsa' bʌ puli ti c'ajc. 

14Tsa' ñumiyon majlel ba'an yambʌ i ti' i c'aba' Cuxul bʌ Ja'. Tsa' ñumiyon ba'an 

i tanquejlel i ñuxijib rey ba' ma'anic tsa' mejli ti ñumel j c'ʌchlib. 

15Tsac chʌn cha'le xʌmbal majlel ti coc ya' ti joctʌl che' ti ac'ʌlel. Tsac wen q'uele 

jini ts'ajc. Che' jini tsa' cha' sujtiyon. Tsa' cha' ochiyon ti tejclum ya' ba'an i ti' 
Joctʌl. Tsa' juliyon. 

16Jini yumʌlob ma'anic tsi' ña'tayob baqui tsajñiyon mi chuqui tsajñi c mel. 

Maxto anic tsac subeyob judíojob mi motomajob mi yumʌlob mi xchumtʌlob 
año' bʌ ti' wenta cha'an mi' melob jini e'tel. 

17Tsa' caji c subeñob: Q'uelelix la' cha'an bajche' añonla. P'ump'un lac bʌ come 

jejmenix Jerusalén. Laj pulem i ti' tac. Conla c cha' melben i ts'ajquil Jerusalén 
cha'an mi' lajmel la quisin, cho'on. 

18Tsa' caji c subeñob bajche' tsi' pʌsbeyon i yutslel i pusic'al Dios yic'ot chuqui 

tsi' subeyon rey. Jini cha'an tsi' yʌlʌyob: Concula. La' lac mele', che'ob. Jini 
cha'an tsa' ñuc'ayob i pusic'al. Tsa' caji i techob jini wen bʌ e'tel. 

19Mich' tsi' yubiyob Sanbalat jini horon yic'ot Tobías jini amon, i winic Sanbalat, 

yic'ot Gesem jini árabe. Tsi' wajleyoñob. Tsi' ts'a'leyoñob. Tsi' yʌlʌyob: ¿Chuqui 
woli la' cha'len? ¿La' wom ba la' contrajin jini rey? Che'i tsi' lon jop'beyoñob lac 
mul. 

20Tsac subeyob: Jini Dios am bʌ ti panchan mi caj i coltañon lojon. I winicon 

lojon. Jini cha'an mic tech lojon jini e'tel. Mach la' wentajic mi wolic cha' mel 
lojon Jerusalén come mach la' cha'anic jini lum. Mach wʌ'ic ch'oyoletla ilayi. 
Mach chucbilic la' c'aba' ti ili tejclum, cho'on. 

Nehemias 3 

Mic t'oxbeñob i ye'tel ti jujuntiquil 

1Eliasib, jini ñuc bʌ motomaj, yic'ot i pi'ʌlob tsa' caji i melob i ti' tejclum ba' mi' 

yochel tiñʌme'. Tsi' yʌc'ʌyob ti' wenta Dios cha'an mi' yujtel ti uts'at i ye'tel. Tsi' 
wa'chocoyob colem tranca tac ba'an i ti'. Tsi' yʌc'ʌyob ti' wenta Dios jini 
wa'chocobil bʌ c'ʌlʌl ti chan bʌ ts'ajc i c'aba' Hamea c'ʌlʌl ti chan bʌ q'ueloñib i 
c'aba' Hananeel. 

2Jini winicob loq'uemo' bʌ ti Jericó tsi' tem cha'leyob e'tel ti' t'ejl Eliasib. Zacur (i 

yalobil Imri) tsi' cha'le e'tel ti' t'ejl winicob loq'uemo' bʌ ti Jericó. 

3I yalobilob Senaa tsi' melbeyob i ti' ba' mi' choñob chʌy. Tsi' wa'chocobeyob i 

cucujlel i ti' ts'ajc. Tsi' wa'chocobeyob i chumte'lel yic'ot i trancajlel. Tsi' 
yotsʌbeyob i ñejt'il tac yic'ot i c'ʌtlon te'el. 

4Meremot (i yalobil Urías, i yalobil bʌ Cos) tsi' cha' mele ts'ajc ti' t'ejl i yalobilob 

Senaa. Mesulam (i yalobil Berequías, i yalobil bʌ Mesezabeel) tsi' cha' mele 
ts'ajc ti' t'ejl Meremot. Sadoc, (i yalobil Baana) tsi' cha' mele ts'ajc ti' t'ejl 
Mesulam. 

5Jini ch'oyolo' bʌ ti Tecoa tsi' cha' meleyob ts'ajc ti' t'ejl Sadoc. I yumob ya' ti 

Tecoa ma'anic tsi' yʌc'ʌyob i bʌ cha'an i ye'tel lac Yum. 

6Joiada (i yalobil Paseah) yic'ot Mesulam (i yalobil Besodías) tsi' cha' melbeyob 

i ti' i c'aba Oñiyix Bʌ. Tsi' c'ʌcchocobeyob i cucujlel. Tsi' wa'chocobeyob i 
chumte'lel yic'ot i trancajlel. Tsi' yotsʌbeyob i ñejt'il yic'ot i c'ʌtlon te'el. 

7Melatías ch'oyol bʌ ti Gabaón yic'ot Jadón ch'oyol bʌ ti Merenot tsi' cha'leyob 

e'tel ti' t'ejl Joiada. Tsi' pi'leyob ti e'tel jini ch'oyolo' bʌ ti Gabaón yic'ot ti Mizpa 
año' bʌ ti' wenta gobernador ti junwejl ja'. 

8Uziel (i yalobil Harhaía), x'e'tel ti oro, tsi' cha' mele ts'ajc ti' t'ejl Melatías. 

Hananías, jini xmel pom, tsi' cha' mele ts'ajc ti' t'ejl Uziel. Che' jini tsi' cha' 
meleyob i ts'ajquil Jerusalén c'ʌlʌl ba' wen ñuc i xujc. 

9Refaías (i yalobil Hur), jini yumʌl am bʌ ti' wenta lamital Jerusalén, tsi' cha' 

mele ts'ajc ti' t'ejl Uziel. 

10Jedaías (i yalobil Harumaf) tsi' cha' mele ts'ajc ya' ti' tojel i yotot ti' t'ejl Refaías. 

Hatús (i yalobil Hasabnías) tsi' cha' mele ts'ajc ti' t'ejl Jedaías. 

11Malquías (i yalobil Harim) yic'ot Hasub (i yalobil Pahatmoab) tsi' cha' meleyob 

junxujt' ts'ajc yic'ot ja'el jini chan bʌ q'ueloñib i c'aba' Tic'ʌjib. 

12Salum (i yalobil Halohes), jini yumʌl am bʌ ti' wenta ojlil Jerusalén yic'ot 

xchumtʌlob ti' joytilel, tsi' cha' mele ts'ajc ti' t'ejl Malquías. Tsi' pi'leyob ti e'tel 
xch'oc bʌ i yalobilob. 

13Hanún yic'ot jini xchumtʌlob año' bʌ ti Zanoa tsi' cha' melbeyob i ti' ts'ajc ba'an 

joctʌl. Tsi' wa'chocobeyob i trancajlel. Tsi' yotsʌbeyob i ñejt'il yic'ot i c'ʌtlon te'el. 
Tsi' cha' meleyob jo'c'al i cha'bajc' metro jini ts'ajc c'ʌlʌl ti' ti' ba' mi' chojquel 
misʌjelʌl. 

14Malquías (i yalobil Recab), woli bʌ i yumʌntel ti jini lum am bʌ ti Bethaquerem, 

tsi' cha' melbe i ti' ts'ajc ba' mi' chojquel misʌjelʌl. Tsi' wa'chocobeyob i 
trancajlel. Tsi' yotsʌbeyob i ñejt'il yic'ot i c'ʌtlon te'el. 

15Salum (i yalobil Colhoze), ñuc bʌ yumʌl ti Mizpa, tsi' cha' melbe i ti' ts'ajc i 

c'aba' Cuxul bʌ Ja'. Tsi' melbe i jol. Tsi' wa'chocobe i trancajlel. Tsi' yotsʌbe i 

ñejt'il yic'ot i c'ʌtlon te'el. Tsi' melbe i ts'ajquil jini pa' i c'aba' Siloé ba'an i pʌc'ʌb 
jini rey c'ʌlʌl ba'an tec'oñib ba' mi lac jubel loq'uel ti' tejclum David. 

16Nehemías (i yalobil Azbuc), ñuc bʌ yumʌl am bʌ ti' wenta lamital Betsur, tsi' 

cha' mele ts'ajc ti' t'ejl Salum c'ʌlʌl ti' tojel mucoñibʌl i cha'an David, c'ʌlʌl ti 
melbil bʌ i yajñib ja' c'ʌlʌl ti' yotot winicob cʌmbilo' bʌ cha'an ñuc tac bʌ i melbal. 

17Tsi' cha'leyob e'tel jini levíjob ja'el. Rehum (i yalobil Bani) tsi' cha' mele ts'ajc 

ti' t'ejl Nehemías. Hasabías i yum lamital Keila tsi' cha' mele jini ts'ajc am bʌ ti' 
wenta. 

18I pi'ʌlob Hasabías yic'ot i pi'ʌlob Rehum tsi' cha'leyob e'tel ja'el: Bavai (i yalobil 

Henadad), ñuc bʌ yumʌl am bʌ ti' wenta lamital Keila, tsi' cha' mele ts'ajc ti' t'ejl 
Hasabías. 

19Ezer (i yalobil Jesúa), am bʌ i ye'tel ti Mizpa, tsi' cha' mele junxujt' ts'ajc ti' t'ejl 

Bavai, ti' tojel ba' mi lac letsel majlel ti' yotlel e'tijibʌl cha'an guerra ya' ti' xujc 
ts'ajc. 

20Baruc (i yalobil Zabai) tsi' cha' mele junxujt' ts'ajc ti' t'ejl Ezer, c'ʌlʌl ti' xujc 

ts'ajc c'ʌlʌl ti' puertajlel i yotot Eliasib, jini ñuc bʌ motomaj. 

21Meremot (i yalobil Urías, i yalobil bʌ Cos) tsi' cha' mele junxujt' ts'ajc ti' t'ejl 

Baruc, ti' puertajlel i yotot Eliasib c'ʌlʌl ti' junwejlel i yotot Eliasib. 

22Jini motomajob ch'oyolo' bʌ ti joctʌl tsi' cha' meleyob ts'ajc ti' t'ejl Meremot. 

23Benjamín yic'ot Hasub tsi' cha' meleyob ts'ajc ya' ti' tojel i yotot ti' t'ejl jini 

ch'oyolo' bʌ ti joctʌl. Azarías (i yalobil Maasías i yalobil bʌ Ananías) tsi' cha' 
mele ts'ajc ti' t'ejl Benjamín yic'ot Hasub, ya' ti' tojel i yotot. 

24Binúi (i yalobil Henadad) tsi' cha' mele junxujt' ts'ajc ti' t'ejl Azarías, ya' ba'an 

i yotot Azarías c'ʌlʌl ti jump'ejl i xujc ts'ajc c'ʌlʌl ti yambʌ i xujc. 

25Palal (i yalobil Uzai) tsi' cha' mele ts'ajc ti' tojel i xujc ts'ajc. Tsi' mele ja'el jini 

chan bʌ q'ueloñib ti pam i yotot rey am bʌ ti bujtʌl ya' ba'an i pam cárcel. 
Pedaías (i yalobil Faros) tsi' cha' mele ts'ajc ti' t'ejl Uzai. 

26Jini chumulo' bʌ ti Ofel mu' bʌ i cha'leñob e'tel ti Templo tsi' cha' meleyob 

ts'ajc c'ʌlʌl ti' tojel i ti', i c'aba' Ja' Ti', ya' ba' mi' pasel q'uin. Tsi' meleyob ja'el 
jini chan bʌ q'ueloñib ñumen to bʌ i colemlel bajche' ts'ajc. 

27Jini ch'oyolo' bʌ ti Tecoa tsi' cha' meleyob yambʌ junxujt' ts'ajc ti' t'ejl Palal ya' 

ti' tojel chan bʌ q'ueloñib ñumen to bʌ i ñuclel bajche' ts'ajc, c'ʌlʌl ti' ts'ajquil 
Ofel. 

28Jini motomajob tsi' cha' meleyob ts'ajc ti' chañelal jump'ejl i ti', i c'aba' Caballo, 

ya' ti' tojel tac i yotot. 

29Sadoc (i yalobil Imer) tsi' cha' mele ts'ajc ti' t'ejl motomajob ti' tojel i yotot. 

Semaías (i yalobil Secanías), jini xcʌntaya tsa' bʌ i q'uele i ti' ts'ajc ba' mi' pasel 
q'uin, tsi' cha' mele ts'ajc ti' t'ejl Sadoc. 

30Hananías (i yalobil Selemías) yic'ot Hanún (i wʌcticlel winic bʌ i yalobil Salaf) 

tsi' cha' meleyob junxujt' ts'ajc ti' t'ejl Semaías. Mesulam (i yalobil Berequías) 
tsi' cha' mele ts'ajc ti' t'ejl Hananías ti' tojel i yotot Mesulam. 

31Malquías, xmel oro, tsi' cha' mele ts'ajc ti' t'ejl Mesulam c'ʌlʌl ti' yotot jini mu' 

bʌ i cha'leñob e'tel ti Templo c'ʌlʌl ti' yotot xchoñoñelob ya' ti' tojel i ti' ts'ajc ba' 
mi' cha'leñob meloñel c'ʌlʌl ba' mi' letselob ti' cha'lajmlel otot ya' ti' xujc. 

32Jini mu' bʌ i cha'leñob e'tel ti oro yic'ot jini xchoñoñelob tsi' cha' meleyob ts'ajc 

ba' mi' letselob ti cha'lajmlel otot ya' ti xujc c'ʌlʌl ti' ti' ba' mi' yochel tiñʌme'. 

Nehemias 4 

Tsajilonla cha'an laj contrajob 

1Che' bʌ tsi' yubi Sanbalat wolix c mel lojon i ts'ajquil Jerusalén, tsa' mich'a. 

Cabʌl tsi' cha'le mich'ajel. Tsi' ts'a'le jini judíojob. 

2Ya' ti' tojlel i pi'ʌlob yic'ot ti' tojlel jini soldadojob loq'uemo' bʌ ti Samaria tsi' 

wajleyonla: ¿Chuqui woli' lon melob jini judíojob? Bʌjobʌch i bʌ. Woli' lon 
ña'tañob i cha' melob tejclum. ¿Mu' ba caj i joloñel i ts'ajquiñob cha'an jump'ejl 
q'uin e'tel? ¿Mu' ba caj i cha' lotob jini xajlel am bʌ ti bʌltʌl tsa' bʌ puli? Che'ʌch 
tsi wajleyonla Sanbalat. 

3Ya' wa'al Tobías jini amon ti' t'ejl Sanbalat. Tsi' cha'le wajal ja'el: Mi tsa' letsi 

wax ba' cha' melbilix jini ts'ajc, mux i laj jemben i xajlelal, che'en. 

4C Dios lojon, ubiben i t'an come ts'a'lebilonix lojon. Sutq'uiben i ts'a'leya ti' 

tojlel. Ac'ʌyob ti cʌjchel majlel ya' ti ñajt bʌ lum ba' mi' cajelob ti quisin. 

5Mach ma' ñusʌbeñob i mul. Mach ma' yʌpbeñob. Yom ma' mich'leñob, come 

tsi' ts'a'leyetob che' bʌ tsi' wajleyob jini woli bʌ i cha' melob ts'ajc. Che' tsac 
cha'le oración. 

6Che' jini tsac mele lojon ts'ajc, come ch'ejlob ti e'tel jini c pi'ʌlob. Ñup'ulix jini 

ts'ajc ya' ba' tocol pero anto yom i chanlel. 

7Tsa' wen mich'ayob Sanbalat yic'ot Tobías yic'ot jini arabejob yic'ot amoñob 

yic'ot jini ch'oyolo' bʌ ti Asdod che' bʌ tsi' yubiyob wolix lac cha' lʌts jini jejmen 
bʌ ts'ajc. Wolix i ñujp'el majlel. 

8Ti pejtelob tsi' temeyob i t'an cha'an temel mi' techob guerra ti' contra 

Jerusalén. Tsi' ñopo i socob jini wʌ' bʌ chumulob cha'an mi' quep cʌyob i ye'tel. 

9Tsa' lac pejca Dios ti oración. Tsa' lac wa'choco xcʌnta bijob ti q'uiñil ti ac'ʌlel 

cha'an mi' chʌcʌ q'uelonla. 

10Jini chumulo' bʌ ti Judá tsi' yʌlʌyob: Wolix i lujb'añob jini xcuchijelob. Sʌcʌ 

c'uñix pañimil. Cabʌl jax jini misʌjelʌl. Mach chʌn mejlix lac cha' mel jini ts'ajc, 
che'ob. 

11Tsi' yʌlʌyob laj contrajob: Mach yujilobic judíojob chuqui mi caj lac mel. Conla 

c tsʌnsañob. Ma'anic mi caj i q'uelonla jinto che' c'otemonixla ti' tojlel. Che' jini 
mux lac jisʌbeñob i ye'tel, che'ob. 

12Jini judíojob chumulo' bʌ ti' t'ejl laj contrajob tsa' tili i subeñon lojon: Mi caj i 

loq'uelob tilel ti jujump'ejl xchumtʌl cha'an mi' tsʌnsañonla, che'ob. Lujunyajl tsi' 
subeyoñob chuqui woli' ña'tañob i mel laj contrajob. 

13Jini cha'an tsac wa'choco winicob yic'ot i pi'ʌlob ti jujunmojt ti yebal ts'ajc ba' 

pec' ya' ba' ma'anic otot. An i yespada yic'ot i lanza yic'ot i jalʌjb ja'el. 

14Tsaj q'uele uts'at añob. Tsa' wa'leyon c subeñob jini ñuco' bʌ winicob yic'ot 

año' bʌ i ye'tel yic'ot yaño' bʌ lac pi'ʌlob ti pejtelelob: Mach la' bʌc'ñañob. 
Ña'tanla wen ñuc lac Yum mu' bʌ lac bʌc'ñan. Cha'lenla wersa ti guerra cha'an 
mi la' coltan la' pi'ʌlob yic'ot pejtel la' walobilob yic'ot la' wijñam yic'ot la' wotot, 
cho'on. 

15Jini laj contrajob tsi' yubiyob ña'tibilix lac cha'an chuqui tsi' lon ña'tayob i mel. 

Jini cha'an ma'anic tsa' mejliyob come Dios tsi' mʌctayob. Tsa' sujtiyonla ba' 
quepel la que'tel ti ts'ajc. 

16Ti ili ora tsa' caji' jelob i bʌ ti e'tel c winicob. Ojlil tsi' meleyob ts'ajc. Ojlil tsi' 

chucuyob lanza tac yic'ot mʌctijibʌl tac melbil bʌ ti tsucul taq'uin. Jini yumʌlob 
tsi' laj coltayob i pi'ʌlob chumulo' bʌ ti Judá 

17woli bʌ i cha' melob ts'ajc. Jini tsa' bʌ i cha'leyob cuchijel tsi' cha'leyob e'tel ti 

junts'ijt i c'ʌb che' chucul i cha'an espada ti yambʌ i c'ʌb ti jujuntiquil. 

18Jini tsa' bʌ i meleyob ts'ajc an i yespada cʌchbil bʌ ti' ts'ej ti jujuntiquil che' 

woliyob ti e'tel. Jini xwus trompeta an tic t'ejl cha'an mi' pʌy tilel lac pi'ʌlob. 

19Tsac sube jini ñuco' bʌ winicob yic'ot año' bʌ i ye'tel yic'ot yaño' bʌ winicob ti 

pejtelob: Anto yom cabʌl e'tel come wen colem jini ts'ajc. Ñajt pujquemonla ti' 
pam ti jujuntiquilonla. 

20Baqui jach añetla che' mi la' wubiben i t'an trompeta, la'la ba' woli' wustʌl 

cha'an mi la' coltan la' pi'ʌlob. Lac Dios mi caj i coltañonla ti guerra, cho'on. 

21Che' jini tsa' lac cha'le e'tel. Ojlil chuculob i cha'an lanza tac c'ʌlʌl ti sʌc'ajel 

c'ʌlʌl che' iq'uix che' tsiquilix ec'. 

22Tsac subeyob ja'el: Chʌ'ix to ajñiquetla ti mal Jerusalén ti jujuntiquiletla yic'ot 

la' winicob cha'an mi la' coltan la' pi'ʌlob ti ac'ʌlel, yic'ot cha'an mi la' cha'len 
e'tel ti q'uiñil, cho'on. 

23Jini cha'an ma'anic tsa' lac jocho lac pislel che' bʌ tsa' wʌyiyonla. Tsa' jach 

lac poj jocho che' bʌ tsa' lac cha'le ts'ʌmel, joñon quic'ot c pi'ʌlob quic'ot c 

winicob quic'ot i winicob jini rey, xcʌntayajob c cha'an tsa' bʌ i pi'leyoñob tilel. 
Chuculob i cha'an i yespada. 

Nehemias 5 

Mi' cʌyob i ch'ʌm i jol taq'uin 

1Tsa' cajiyob ti wocol t'an winicob yic'ot i yijñamob cha'an i mul yaño' bʌ 

judíojob. I pi'ʌlob i bʌ. 

2Ya' añob jini tsa' bʌ i yʌlʌyob: Joñon lojon quic'ot pejtel calobilob cabʌlon lojon. 

Bʌbʌq'uen mic chʌmel lojon ti wi'ñal. Jini cha'an tsa cotsa calobilob lojon ti 
majtan e'tel ti' yum cha'an mic chobejtʌbentel trigo cha'an mij c'ux lojon, che'ob. 

3An ja'el tsa' bʌ i yʌlʌyob: Ma'anix c chubʌ'an lojon, mi lum, mi ts'usubil, mi otot. 

Come tsa cʌc'ʌ lojon ti' wenta yumʌlob ti' q'uexol i bʌl lojon c ñʌc' cha'an woliyon 
lojon ti wi'ñal, che'ob. 

4Yaño' bʌ tsi' yʌlʌyob: Tsac beta lojon taq'uin cha'an c tojoñel lojon ba'an jini 

rey. Wersa tsac choño lojon c lum yic'ot c ts'usubil cha'an mic toj lojon. 

5Lajal c bʌc'tal lojon bajche' i bʌc'tal c pi'ʌlob. Lajal calobilob lojon che' bajche' 

i yalobilob. Woli cotsan lojon ch'iton bʌ calobilob yic'ot xch'oc bʌ calobilob ti 
majtan e'tel ti' yum. Lamital jini xch'oc bʌ calobilob tsa'ix ochiyob ti e'tel ti' yum. 
Ma'anic c p'ʌtʌlel lojon cha'an mij coltañob, come c lum lojon yic'ot c ts'usubil 
lojon añix ti' wenta yaño' bʌ winicob, che'ob. 

6Tsa' wen mich'ayon che' bʌ tsa cubibeyob i yuq'uel yic'ot i t'an cha'an woli' 

p'ump'un tic'lʌntelob. 

7Tsac ña'ta tic pusic'al chuqui yom. Tsa cʌ'le jini ñuco' bʌ winicob yic'ot jini año' 

bʌ i ye'tel. Tsac subeyob: Woli la' chilbeñob la' pi'ʌlob i jol i taq'uin ti 
jujuntiquiletla, cho'on. Tsac tempa tilel cabʌl winicob x'ixicob cha'an mic melob. 

8Tsac subeyob: Tsac cha'le lojon wersa cha'an mic cha' mʌn loq'uel jini judíojob 

lac pi'ʌlob ba' pam pujquemob ti' wenta yumʌlob ti yan tac bʌ lum. ¿Yom ba mi 
la' cha' otsan la' pi'ʌlob ti to'ol e'tel cha'an mic cha' mʌñob lojon loq'uel? cho'on. 
Ñʌch'ʌlob jach. Ma'anic tsi' tajayob i t'an cha'an i mul. 

9Tsac subeyob ja'el: Mach uts'atic chuqui woli la' mel. ¿Mach ba yomic mi la' 

mel chuqui uts'at cha'an mi la' bʌc'ñan Dios? Machiqui mi caj i ts'a'leñoñla laj 
contrajob ti yan tac bʌ lum. 

10Joñon ja'el quic'ot c pi'ʌlob quic'ot c winicob woli cʌq'ueñob lojon taq'uin yic'ot 

i bʌl i ñʌc' ti bet. La' wocolic mic subeñetla, cʌyʌx la' ch'ʌm i jol taq'uin. 

11Cha' aq'ueñobix i lum la' pi'ʌlob ti jini jach bʌ q'uin. Cha' aq'ueñobix i ts'usubil 

yic'ot olivajil yic'ot i yotot tac ti jujuntiquil yic'ot i jol pejtel i ganar taq'uin yic'ot i 
jol i bʌl i ñʌc' yic'ot i jol vino yic'ot i jol aceite tsa' bʌ la' chilbeyob, cho'on. 

12Tsi' jac'ʌyob: Mux c cha' aq'ueñob lojon che' bajche' wola' wʌl. Ma'anix mi caj 

c chilbeñob i chubʌ'an, che'ob. Jini cha'an tsac pʌyʌ tilel motomajob. Tsac sube 
jini winicob año' bʌ i mul cha'an mi' yʌc'ob i t'an ti' tojlel motomajob cha'an mi' 
melob ti ts'ʌcʌl chuqui tsi' yʌlʌyob. 

13Tsac lijca c pislel. Che'ʌch yom mi' lijcañetla Dios cha'an mi la' loq'uel ti la' 

wotot yic'ot ti la' we'tel, pejteletla mach bʌ anic mi la' cha'len che' bajche' tsa' la' 
wʌc'ʌ la' t'an. Che'ʌch yom mi la' lijcʌntel jinto che' ma'anix la' chubʌ'an, cho'on. 
Pejtel winicob x'ixicob tsi' yʌlʌyob: Che'ʌch yom mi ma'anic tsa' lac mele, 
che'ob. Tsi' subuyob ñuc lac Yum. Tsi' laj meleyob chuqui tsi' yʌlʌyob. 

14Anquese lajchʌmp'ejlix jab gobernadoron ti jini lum Judá, mach tic majtanic 

tsaj c'uxu lojon c waj joñon quic'ot c pi'ʌlob che' bajche' i tilelob mi' melob 
gobernadorob. Che' bʌ tsa' aq'uentiyon que'tel ti gobernador che' junc'ajlix jab 
woli ti yumʌntel jini rey Artajerjes c'ʌlʌl ti' lajchʌmp'ejlel i cha'c'al jab, ma'anic 
tsac ch'ʌmʌ c tojol cha'an que'tel ti gobernador. 

15Jini ñaxan bʌ gobernadorob tsa' bʌ i cha'leyob i yumʌntel che' maxto tilemonic 

tsi' yʌq'ueyob al bʌ i cuch. Tsi' ch'ʌmʌyob waj yic'ot vino yic'ot cha'c'al sʌsʌc bʌ 
taq'uin ti' c'ʌb jujuntiquil winic i wenta tojoñel. Ma'anic tsi' tojoyob i bʌl i ñʌc'. I 
winicob ja'el tsi' cha'leyob i yumʌntel ti' tojlel xtejclumob. Mach che'ic tsac mele 
joñon cha'an wolic bʌc'ñan Dios. 

16Tsac cha'le wersa e'tel ti ili ts'ajc quic'ot c pi'ʌlob. Ma'anic tsa' ñuc'a c lum. C 

winicob ja'el tsi' tempayob i bʌ ya' ti ts'ajc. Tsi' yʌc'ʌyob i bʌ cha'an ili e'tel. 

17Tsac we'sa lujuntiquil i waxʌcc'al (150) judíojob yic'ot año' bʌ i ye'tel. Tsac 

we'sa ja'el jini tsa' bʌ tiliyob ba' añon loq'uemo' bʌ ti xchumtʌl tac ti lac joytilel. 

18Ti jujump'ejl q'uin tsac chajpʌbeyob juncojt tat wacax yic'ot wʌccojt yajcʌbil bʌ 

ña' tiñʌme' yic'ot mut. Junyajl ti lujump'ejl tac q'uin tsac choco majlel winicob 
cha'an on mi' ch'ʌmob tilel vino. Anquese tsa cʌq'ueyob pejtel jini, ma'anic tsaj 
c'ajtibeyob c tojol cha'an que'tel ti gobernador, come p'ump'uñob. Cabʌl i wocol 
cha'an i ye'tel ti ts'ajc. 

19C Dios, ña'tañon. Pʌsbeñon i yutslel a pusic'al cha'an pejtel chuqui tsac 

melbeyob ili winicob x'ixicob. 

Nehemias 6 

Mach ñʌch'ʌlobic laj contrajob 

1Tsa' caji' yubiñob Sanbalat yic'ot Tobías yic'ot Gesem jini árabe yic'ot yaño' bʌ 

laj contrajob, tsa'ix ujti lac mel jini ts'ajc. Tsi' yubiyob ma'anix ba' tocol (anquese 
maxto anic tsac wa'chocobe i puertajlel i ti' tac). 

2Che' jini Sanbalat yic'ot Gesem tsi' chocbeyon tilel winicob tsa' bʌ i subeyoñob: 

La' quic'ot lojon. La' lac tempan lac bʌ ti tejclum ya' ti joctʌl i c'aba' Ono, che'ob. 
Tsi' lon ña'tayob i contrajiñon. 

3Tsac chocbeyob majlel x'ac' juñob. Tsac subeyob: Ñucʌch que'tel woli bʌ c 

mel. Mach mejlicon ti jubel ba' añet. ¿Yom ba mij cʌy jini que'tel cha'an mic 
pejcañetla? cho'on. 

4Chʌnyajl tsi' chocbeyoñob tilel t'an che' bajche' jini. Lajal tsac subeyob ti 

jujunyajl. 

5I jo'yajlel tsi' chocbeyon tilel i winic Sanbalat cha'an mi' contrajiñon. Chucul i 

cha'an welel bʌ jun. 

6Jiñʌch chuqui ts'ijbubil ti jun: “Cabʌl winicob ti ñajt tac bʌ lum woli' yʌlob an a 

mul, jatet a wic'ot a pi'ʌlob judíojob. Che'ʌch woli' yʌl Gasmu ja'el. Wolix la' 
ña'tan la' tʌts' la' bʌ ti' wenta rey cha'an ma'anix mi la' chʌn jac'ben i mandar. 
Jin cha'an woli la' mel ili ts'ajc cha'an a wom a mel a bʌ ti rey. 

7Tsa'ix a wa'choco x'alt'añob ja'el cha'an mi' pam subob ti Jerusalén: Wʌ'an lac 

rey ti Judá, che'ob. Muq'uix caj i subentel jini rey Asuero chuqui woli' yʌlob. Jini 
cha'an la'ix. La' lac pejcan lac bʌ”. Che'ʌch ts'ijbubil ti jun. 

8Tsac choco majlel x'ac' jun ba'an Sanbalat. Tsac sube: Mach che'ic wolic mel 

lojon bajche' wola' wʌl. Woli jach a lon jop'beñon c mul ti a bajñel pusic'al, 
cho'on. 

9Pejtel laj contrajob tsi' lon ñopoyob i bʌc'tesañonla ti t'an, come tsi' lon ña'tayob 

mux laj quep cʌy jini e'tel cha'an mach chʌn mejlix la cujtesan. Jini cha'an tsac 
pejca Dios. P'ʌtesañon lojon, cho'on. 

10Tsajñiyon ti' yotot Semaías, jini ñup'ul bʌ i yalobil Delaías, i yalobil Mehetabel. 

Tsi' yʌlʌ: La' lac taj lac bʌ ti' yotot Dios ti mal Templo. La' lac ñup' i ti' Templo 
ame ochicob jini mu' bʌ i tilelob i tsʌnsañet. Talob i tsʌnsañet ti ac'ʌlel, che'en. 

11Tsac sube: ¿Yom ba mic puts'el che' ñuc que'tel? Mach yomic. Mach mejlic ti 

ochel jini mach bʌ motomajic, come tic'bil. Anquese yomob i tsʌnsañon, ma'anic 
mi caj cochel, cho'on. 

12Tsa'ix c ña'ta mach chocbilic tilel jini winic ti Dios. Tsa' jach i lotiyon cha'an mi' 

bʌc'tesañon, come Tobías yic'ot Sanbalat tsi' tojoyob. 

13Tsi' yʌq'ueyob taq'uin cha'an mi' techbeñon c bʌq'uen, cha'an mic jac'ben i 

t'an. Tsi' subeyon ochel ti Templo, come mulilʌch mi tsa' ochi juntiquil tic'bil bʌ. 
Che' jini tsi' ña'ta i pam pucob c mul. Yomob i yʌc'on ti wajlʌntel. 

14C Dios, ña'tʌben chuqui tsi' cha'leyob Tobías yic'ot Sanbalat yic'ot jini x'ixic bʌ 

x'alt'an Noadías ja'el yic'ot yaño' bʌ x'alt'añob yomo' bʌ i techbeñon c bʌq'uen. 
Cho'on ti oración. 

15Che' jini tsa' ujti lac mel jini ts'ajc ti' tejchibal septiembre. Lajchʌmp'ejl i yuxc'al 

(52) q'uin tsa' lac laj ujtesa jini e'tel. 

16Che' bʌ tsi' yubiyob pejtel laj contrajob, tsa' laj cajiyob ti bʌq'uen ti pejtel colem 

tejclum tac ti lac joytilel. Tsa' caji' q'uelob i bʌ ti pec'. Cabʌl tsi' meleyob i pusic'al, 

come tsi' ña'tayob cha'añʌch i p'ʌtʌlel Dios tsa' joloñi jini e'tel cha'an tsi' 
coltayonla Dios. 

17Ti ili ora ja'el jini ñuco' bʌ winicob ti Judá tsi' chocbeyob majlel cabʌl carta 

Tobías. Tobías tsi' cha' chocbeyob tilel i q'uexol jun. 

18Come cabʌl chumulo' bʌ ti Judá tsi' meleyob i bʌ yic'ot Tobías come i ñij'alʌch 

Secanías (i yalobil bʌ Ara). Johanán ja'el, i yalobil Tobías, tsi' pʌyʌ xch'oc bʌ i 
yalobil Mesulam cha'an i yijñam. Mesulam i yalobilʌch Berequías. 

19I pi'ʌlob Tobías wʌ' bʌ chumulob ti Jerusalén tsi' subeyoñob cabʌl wen bʌ i 

melbal Tobías. Tsi' cha' subeyob Tobías chuqui tsa cʌlʌ. Tobías tsi' chocbeyon 
tilel jun cha'an mi' bʌc'tesañon. 

Nehemias 7 

Nehemías tsi' wa'choco cha'tiquil yumʌlob 

1Che' cha' wen melbilix ts'ajc, che' wa'chocobilix i puertajlel i ti', tsac wa'choco 

winicob cha'an mi' cʌntañob i ti' yic'ot tac ts'ajc. Tsac wa'choco xc'ayob yic'ot 
levíjob. 

2Tsa cʌc'ʌ Jerusalén ti' wenta Hanani, c pi'ʌl, yic'ot ti' wenta Hananías, jini 

capitán tsa' bʌ i cʌntʌbe i yotot gobernador, come xuc'ul i pusic'al ili winic. 
Ñumen tsi' bʌc'ña Dios bajche' yaño' bʌ. 

3Tsac subeyob: Mach yomic mi' jajmel i ti' Jerusalén jinto che' c'uxix q'uin. Che' 

ya'to añob xcʌntayajob, la' i cha' ñup'beñob i puertajlel. La' i ñup'ob i ñejt'ib. 
Wa'chocon xcʌntayajob chumulo' bʌ ti Jerusalén. La' i jelob i bʌ jujuntiquil ti' 
yajñib ya' ti' tojel i yotot, cho'on. 

4Ñuc jini tejclum, wen colem, pero mach cabʌlobic jini winicob. Maxto cha' 

melbilic i yotot tac. 

I tsicol winicob tsa' bʌ sujtiyob yic'ot Zorobabel 
(Esd. 2.1-70) 

5Dios tsi' yotsa tic pusic'al cha'an mic tempan jini ñuco' bʌ winicob yic'ot año' bʌ 

i ye'tel yic'ot yaño' bʌ winicob cha'an mi cotsañob ti jun ti jujunmojt. Tsac taja 
jun ba' chucbil i c'aba' tac jini tsa' bʌ tiliyob ti ñaxan ti Jerusalén. Ts'ijbubil: 

6Jiñobʌch ch'oyolo' bʌ ti Judá tsa' bʌ majliyob ti ñajt bʌ lum ba' tsa' wersa 

pʌjyiyob cha'an Nabucodonosor, i rey Babilonia. Tsa' cha' sujtiyob ti Jerusalén 
yic'ot ti Judá ti jini tejclum tac ba' ch'oyolob i tatob ti jujuntiquil. 

7-38I yumob tsa' bʌ cha' tiliyob jiñobʌch: Zorobabel, Jesúa, Nehemías, Azarías, 

Raamías, Nahamani, Mardoqueo, Bilsán, Misperet, Bigvai, Nehum, Baana. Jini 
yaño' bʌ tsa' bʌ cha' tiliyob jiñobʌch: I p'olbal Paros, jo'bajc' yic'ot waxʌcc'al 
yic'ot lajchʌntiquil (2,172); i p'olbal Sefatías, jo'lujunc'al yic'ot lujuntiquil i chʌnc'al 
yic'ot cha'tiquil (372); i p'olbal Ara, lujunc'al i cha'bajc' yic'ot lujuntiquil i yuxc'al 
yic'ot cha'tiquil 8652); i p'olbal Pahat Moab, i p'olbal Jesúa yic'ot Joab, wucbajc' 

yic'ot waxʌclujuntiquil (2,818); i p'olbal Elam, uxbajc' yic'ot lujuntiquil i yuxc'al 
yic'ot chʌntiquil (1,254); i p'olbal Zatu, cha'bajc' yic'ot jo'tiquil i yuxc'al (845); i 
p'olbal Zacai, jo'lujunc'al i cha'bajc' yic'ot uxc'al (760); i p'olbal Binúi lujunc'al i 
cha'bajc' yic'ot waxʌctiquil i yuxc'al (648); i p'olbal Bebai, lujunc'al i cha'bajc' 
yic'ot waxʌctiquil i yuxc'al (628); i p'olbal Azgad, lujunc'al i wucbajc' yic'ot junc'al 
yic'ot cha'tiquil (2,322); i p'olbal Adonicam, lujunc'al i cha'bajc' yic'ot wuctiquil i 
chʌnc'al (667); i p'olbal Bigvai, jo'bajc' yic'ot wuctiquil i chʌnc'al (2,067); i p'olbal 
Adín, lujunc'al i cha'bajc' yic'ot jo'lujuntiquil i yuxc'al (655); i p'olbal Ater, i yalobil 
bʌ Ezequías, jo'lujuntiquil i jo'c'al yic'ot uxtiquil (98); i p'olbal Hasum, jo'lujunc'al 
yic'ot jo'tiquil i cha'c'al yic'ot uxtiquil (328); i p'olbal Bezai, jo'lujunc'al yic'ot 
chʌntiquil i cha'c'al (324); i p'olbal Harif, jo'c'al yic'ot lajchʌntiquil (112); i p'olbal 
Gabaón, jo'lujuntiquil i jo'c'al (95). Jini tsa' bʌ sujtiyob ti Belén yic'ot ti Netofa, 
bolonc'al yic'ot waxʌctiquil (188) winicob. Jini tsa' bʌ sujtiyob ti Anatot, wʌcc'al 
yic'ot waxʌctiquil (128) winicob. Jini tsa' bʌ sujtiyob ti Betazmavet, cha'c'al yic'ot 
cha'tiquil (42) winicob. Jini tsa' bʌ sujtiyob ti Quiriat Jearim yic'ot ti Cafira yic'ot 
ti Beerot, jo'lujunc'al i cha'bajc' yic'ot uxtiquil i yuxc'al (743). Jini tsa' bʌ sujtiyob 
ti Ramá yic'ot ti Geba, lujunc'al i cha'bajc' yic'ot juntiquil i cha'c'al (621) winicob. 
Jini tsa' bʌ sujtiyob ti Micmas, wʌcc'al yic'ot cha'tiquil (122) winicob. Jini tsa' bʌ 
sujtiyob ti Betel yic'ot ti Hai, wʌcc'al yic'ot uxtiquil (123) winicob. Jini tsa' bʌ 
sujtiyob ti yambʌ Nebo, lujuntiquil i yuxc'al yic'ot cha'tiquil (52) winicob; i p'olbal 
jini yambʌ Elam, uxbajc' yic'ot lujuntiquil i yuxc'al yic'ot chʌntiquil (1,254); i p'olbal 
Harim, jo'lujunc'al yic'ot junc'al (320); i p'olbal Jericó, jo'lujunc'al yic'ot jo'tiquil i 
yuxc'al (345); i p'olbal Lod yic'ot Hadid yic'ot Ono, jo'lujunc'al i cha'bajc' yic'ot 
junc'al yic'ot juntiquil (721); i p'olbal Senaa, jo'lujunc'al i lujumbajc' yic'ot 
lujuntiquil i cha'c'al (3,930). 

39-42Jini motomajob tsa' bʌ cha' tiliyob jiñobʌch: i p'olbal Jedaía, jo'c'al i yuxbajc' 

yic'ot lujuntiquil i chʌnc'al yic'ot uxtiquil (973); i p'olbal Imer, lujunc'al i yuxbajc' 
yic'ot lujuntiquil i yuxc'al yic'ot cha'tiquil (1,052); i p'olbal Pasur, uxbajc' yic'ot 
jo'tiquil i yuxc'al yic'ot cha'tiquil (1,247); i p'olbal Harim, lujuntiquil i yuxbajc' yic'ot 
wʌclujuntiquil (1,017). 

43-45Jini levíjob tsa' bʌ cha' tiliyob jiñobʌch: I p'olbal Jesúa i yalobil bʌ Cadmiel i 

yalobil bʌ Hodavías, lujuntiquil i chʌnc'al yic'ot chʌntiquil (74). Jini xc'ayob: I 
p'olbal Asaf, wucc'al yic'ot waxʌctiquil (148). Jini xcuchijelob: I p'olbal Salum, i 
p'olbal Ater, i p'olbal Talmón, i p'olbal Acub, i p'olbal Hatita, yic'ot i p'olbal Sobai, 
wʌcc'al yic'ot jo'lujuntiquil i cha'c'al yic'ot uxtiquil (138). 

46-56Jini xcʌnta Templojob ti jujunmojt jiñobʌch: Ziha, Hasufa, Tabaot, Queros, 

Siaha, Padón, Lebana, Hagaba, Salmai, Hanán, Gidel, Gahar, Reaía, Rezín, 
Necoda, Gazam, Uza, Paseah, Besai, Mehunim, Nefisesim, Bacbuc, Hacufa, 
Harhur, Bazlut, Mehída, Harsa, Barcos, Sísara, Tema, Nezía, Hatifa. 

57-59I p'olbalob i winicob Salomón tsa' bʌ cha' tiliyob jiñobʌch: Sotai, Soferet, 

Perida, Jaala, Darcón, Gidel, Sefatías, Hatil, Poqueret Hazebaim, Amón. 

60Pejtel jini xcʌnta templojob yic'ot i p'olbal i winicob Salomón, jo'lujunc'al yic'ot 

lujuntiquil i jo'c'al yic'ot cha'tiquil (392). 

61Yaño' bʌ tsa' bʌ letsiyob tilel ti Telmela, Telharsa, Querub, Adón, yic'ot ti Imer, 

ma'anic tsa' mejli i pʌsob majqui i ñojte'el mi baqui tilemob. Mach wen tsiquilic 
mi israelob: 

62I p'olbal Delaía, i p'olbal Tobías, i p'olbal Necoda, lujunc'al i cha'bajc' yic'ot 

cha'c'al yic'ot cha'tiquil (642). 

63Jini motomajob ja'el: I p'olbal Habaía, i p'olbal Cos, i p'olbal Barzilai, jini 

Barzilai tsa' bʌ i pʌyʌ cha'an i yijñam juntiquil xch'oc bʌ i yalobil Barzilai loq'uem 
bʌ ti Galaad. Tsi' ch'ʌmbe i c'aba' i ñij'al. 

64Tsi' lon sajcayob i juñilel i ñojte'el. Ma'anic tsi' tajayob. Jini cha'an tsa' 

chojquiyob loq'uel ti motomajil come mach i cʌñʌyobic i ñojte'el. 

65Jini gobernador tsi' subeyob mach chʌn mejlix i c'uxob jini ch'ujul bʌ waj jinto 

mi' tilel motomaj am bʌ ti' wenta jini Urim yic'ot Tumim cha'an mi' ña'tan chuqui 
yom Dios. 

66Ti pejtelel jini tsa' bʌ i tempayob i bʌ, añob cha'c'al mil yic'ot cha'p'ejl mil yic'ot 

jo'lujunc'al yic'ot uxc'al (42,360). 

67Parte i winicob yic'ot i criadajob, wucp'ejl mil yic'ot jo'lujunc'al yic'ot 

jo'lujump'ejl i cha'c'al yic'ot cha'tiquil (7,337). Jini xc'ayob, lujunc'al yic'ot jo'tiquil 
i yuxc'al (245). 

68Jini caballo, jo'lujunc'al i cha'bajc' yic'ot jo'lujuncojt i yuxc'al (736). Jini mula 

tac, lujunc'al yic'ot jo'cojt i yuxc'al (245). 

69Camello tac, jumbajc' yic'ot jo'lujuncojt i cha'c'al (435). Burro tac, jo'lujumbajc' 

yic'ot jo'lujunc'al i cha'bajc' yic'ot junc'al (6,720). 

70Lamital jini ñuco' bʌ ancianojob tsi' yʌq'ueyob i majtan Dios cha'an i melol 

ts'ajc. Jini gobernador tsi' yʌc'ʌ ti' yotlel taq'uin 6,000 peso yic'ot lujump'ejl i 
yuxc'al p'ejt yic'ot jumbajc' yic'ot jo'c'al yic'ot lujump'ejl i cha'c'al (530) i pislel 
motomajob. 

71Lamital jini ñuco' bʌ ancianojob tsi' yʌc'ʌyob ti' yotlel taq'uin junc'al mil oro bʌ 

taq'uin yic'ot lujunc'al i wʌcbajc' sʌsʌc taq'uin cha'an mi' c'ʌjñel ti jini e'tel. 

72Jini yaño' bʌ winicob x'ixicob tsi' yʌq'ueyob Dios junc'al mil oro bʌ taq'uin yic'ot 

cha'p'ejl mil sʌsʌc taq'uin yic'ot jo'p'ejl i chʌnc'al yic'ot cha'p'ejl i bujc tac 
motomajob. 

73Tsa' cha' sujtiyob ti' tejclum tac i ñojte'elob ti pejtelel Judá jini motomajob, jini 

levíjob, jini xcuchijelob, jini xc'ayob, jini xchumtʌlob, jini xcʌnta templojob. Pero 
tsa' cha' majliyob ti Jerusalén che' ti septiembre. 

Nehemias 8 

Esdras tsi' pejcʌbeyob i t'an Dios 

1Pejtel jini winicob x'ixicob tsi' tempayob i bʌ ti jump'ejl i pusic'al ya' ti' ti' tejclum 

i c'aba' Ja' Ti'. Tsi' c'ajtibeyob Esdras, jini sts'ijbujel, cha'an mi' ch'ʌm tilel i juñilel 
mandar ts'ijbubil bʌ i cha'an Moisés tsa' bʌ i yʌq'ueyob israelob lac Yum. 

2Che' ti ojlil septiembre, Esdras, jini motomaj, tsi' ch'ʌmʌ tilel jini mandar ba' 

tempʌbilob winicob x'ixicob yic'ot pejtel añobix bʌ i pusic'al cha'an mi' 
ch'ʌmbeñob isujm. 

3C'ʌlʌl ti sʌc'ajel c'ʌlʌl ti xinq'uiñil tsi' pejca jini jun ti c'am bʌ t'an ti' tojel i ti' 

tejclum i c'aba' Ja' Ti', ya' ba' tempʌbilob winicob x'ixicob yic'ot i yalobilob añobix 
bʌ i pusic'al. Ti pejtelelob tsi' wen ñich'tayob i juñilel mandar. 

4Ya'ʌch wa'al Esdras jini sts'ijbujel ti t'uchlibʌl. Melbil ti te' i t'uchlib cha'an mi' 

t'uchtʌl ti subt'an. Ya' wa'alob ti' ñoj Esdras, Matatías, Sema, Anías, Urías, 
Hilcías yic'ot Maasías. Ya' wa'alob Pedaías, Misael, Malquías, Hasum, 
Hasbadana, Zacarías yic'ot Mesulam ti' ts'ej. 

5Esdras tsi' tili majlel jini bʌlbil bʌ jun ti' wutob pejtel winicob x'ixicob, come chan 

ba' t'uchul. Che' bʌ tsi' tili jini jun, tsa' wa'leyob ti pejtelelob. 

6Esdras tsi' ch'ujutesa lac Yum jini ñuc bʌ Dios. Pejtel winicob x'ixicob uts'at tsi' 

yubibeyob i t'an. Tsi' yʌlʌyob: Che'ʌch yom, che'ʌch yom, che'ob. Tsi' letsayob 
i c'ʌb ti oración. Tsi' pʌcchocoyob i bʌ ti lum. Tsi' ch'ujutesayob lac Yum. 

7Jini levíjob ja'el tsi' cha'leyob cʌntesa ti mandar: Jesúa, Bani, Serebías, Jamín, 

Acub, Sabetai, Hodías, Maasías, Kelita, Azarías, Jozabed, Hanán yic'ot Pelaía. 
Jini ya' bʌ wa'alob tsi' wen ñich'tʌbeyob i t'an. 

8C'am tsi' pejcayob i mandar Dios ti jun cha'an mi' laj ubiñob. Tsi' pʌsbeyob i 

sujmlel cha'an mi' wen ch'ʌmbeñob isujm. 

9Nehemías, jini gobernador, yic'ot Esdras, jini motomaj am bʌ i ye'tel ti ts'ijbujel 

ja'el, yic'ot levíjob tsa' bʌ i cʌntesayob winicob x'ixicob, tsi' subeyob ti pejtelelob: 
Ch'ujul ili q'uin cha'an lac Yum Dios. Mach mi la' mel la' pusic'al. Mach mi la' 
cha'len uq'uel, che'ob. Come ti pejtelelob tsi' cha'leyob uq'uel cha'an jini mandar 
che' bʌ tsi' yubiyob. 

10Esdras tsi' subeyob: Sujtenixla ti la' wotot. C'uxula sumuc bʌ we'elʌl. Japʌla 

tsaj bʌ i ya'lel ts'usub. Chocbeñob majlel we'elʌl jini mach bʌ chajpʌbilobic, 
come ch'ujul mi' q'uel ili q'uin lac Yum. Mach mi la' mel la' pusic'al, come jiñʌch 
la' p'ʌtʌlel che' tijicñayetla ti lac Yum, che'en. 

11Jini levíjob tsi' ñʌch'tesʌbeyob i pusic'al winicob x'ixicob ti pejtelob. Tsi' 

subeyob: Yom ñʌch'ʌl la' pusic'al. Ch'ujul ili q'uin. Mach mi la' mel la' pusic'al, 
che'ob. 

12Jini cha'an tsa' majliyob ti c'ux waj ti pejtelelob. Tsi' japʌyob tsaj bʌ i ya'lel 

ts'usub. Tsi' chocbeyob majlel i bʌl i ñʌc' jini mach bʌ añobic i cha'an. 

Tijicñayobix i pusic'al tsi' meleyob q'uin, come tsi' ch'ʌmbeyob isujm jini t'an tsa' 
bʌ subentiyob. 

13Ti yijc'ʌlal tsi' cha' tempayob i bʌ jini ñuco' bʌ winicob yic'ot motomajob yic'ot 

levíjob ba'an Esdras, jini sts'ijbujel, cha'an yomob i cha' ubiñob mandar. 

14Ya' ti jun ts'ijbubil bʌ i cha'an Moisés tsi' tajayob mandar cha'an mi' chumtʌlob 

ti lejchempat i yalobilob Israel che' ti' yorajlel q'uiñijel ti' wucp'ejlel uw, come 
che'ʌch tsi' subeyob lac Yum. 

15Yom ja'el mi' pam pucob ili t'an ti pejtelel xchumtʌl tac yic'ot ti Jerusalén, come 

tsi' yʌlʌ lac Yum: Cucula ti wits. Cha' ch'ʌmʌla tilel ti tejclum i xʌc' tac olivote', 
jini pʌc'ʌl bʌ yic'ot jini yilol jach bʌ mi' colel ti mate'el, yic'ot i yopol olivote', yic'ot 
i xʌc' tac arrayán te', yic'ot i xʌc' tac palma, yic'ot i xʌc' tac yambʌ te' am bʌ i 
yopol. Melela lejchempat che' bajche' ts'ijbubil, che'en. 

16Jini cha'an tsa' laj majliyob i ch'ʌm tilel i xʌc' tac te' yic'ot i yopol. Tsi' meleyob 

lejchempat ti' jol i yotot tac yic'ot ti' pam tac i yotot yic'ot ti' pam i yotot Dios yic'ot 
ti parque am bʌ ti' ti' tejclum i c'aba' Ja' Ti' yic'ot ti parque am bʌ ti' ti' tejclum ba' 
mi lac majlel ti Efraín. 

17Tsi' tempayob i bʌ pejtelel tsa' bʌ sujtiyob tilel ti' lumal, loq'uemo' bʌ ti ñajt tac 

bʌ lum ba' tsa' wersa pʌjyiyob majlel. Tsi' meleyob lejchempat. Tsa' chumleyob 
ti lejchempat. Ti yambʌ ora c'ʌlʌl ti' yorajlel Josué, i yalobil Nun, tsi' cʌyʌyob i 
mel bajche' jini. Cojach wʌle tsi' cha' techeyob i chumtʌl ti lejchempat. Jini 
cha'an tsa' p'ojli i tijicñʌyel i pusic'al. 

18Esdras tsi' chʌn q'uele i juñilel i mandar Dios wucp'ejl q'uin. Jini israelob tsi' 

cha'leyob q'uiñijel wucp'ejl q'uin. Ti' waxʌcp'ejlel q'uin tsi' laj tempayob i bʌ 
cha'an mi' ch'ujutesañob Dios che' bajche' ts'ijbubil. 

Nehemias 9 

Esdras tsi' sube Dios i mul israelob 

1Che' ti 10 de octubre tsi' tempayob i bʌ jini israelob. Tsi' cha'leyob ch'ajb. Tsi' 

lʌpʌyob coxtal. Tsi' mujlayob i jol ti' ts'ubeñal lum. 

2Tsi' tʌts'ʌyob i bʌ ti' tojlel jini ch'oyolo' bʌ ti yan tac bʌ lum. Ti jujuntiquil tsa' 

wa'leyob i sub i mul. Tsi' subuyob i jontolil i ñojte'el ja'el. 

3Tsa' wa'leyob ya' ba' buchulob. Uxp'ejl ora tsi' yubibeyob i mandar i Yum Dios. 

Yambʌ uxp'ejl ora tsi' subeyob Dios i mul. Tsi' ch'ujutesayob i Yum Dios. 

4Tsa' wa'leyob ya' ti' tec'oñib levíjob: Jesúa, Bani, Cadmiel, Sebanías, Buni, 

Serebías, Bani yic'ot Quenani. Wen c'am tsi' pejcayob i Yum Dios. 

5Jini levíjob: Jesúa, Cadmiel, Bani, Hasabnías, Serebías, Hodías, Sebanías 

yic'ot Petaías tsi' subeyob israelob: Wa'i'la. Ch'ujutesan la' Yum Dios wʌle yic'ot 
ti pejtelel ora, che'ob. Tsa' caji' pejcañob Dios: La' ch'ujutesʌntic jini ñuc bʌ a 
c'aba'. Ñumen ñuc a c'aba' bajche' mi mejlel i subob winicob, che'ob. 



830 

 

Chol de Tumbalá Bible 
© Bible Society of Mexico. 

  
 

 

6Esdras tsi' yʌlʌ: Jatet jach Yumʌlet, c Yum lojon. Tsa' mele panchan, jini ñuc 

bʌ panchan ya' ba' chumulet. Tsa' mele ja'el pejtel jini chumulo' bʌ ti panchan. 
Tsa' mele pañimil yic'ot pejtel am bʌ ti pañimil. Tsa' mele ñajb yic'ot pejtel am 
bʌ ti ñajb. Ma' cʌntan ti pejtelel. Mi' ch'ujutesañetob jini chumulo' bʌ ti panchan. 

7C Yum lojon, i Diosetʌch Abram tsa' bʌ a yajca. Tsa' pʌyʌ loq'uel Abram ya' ti 

Ur ba'an jini caldeojob. Tsa' wotsʌbe i c'aba' Abraham. 

8Tsa' q'uelbe i pusic'al. Xuc'ul ti a wut tsi' ñopoyet. Tsa' wʌq'ue xuc'ul bʌ t'an 

cha'an muq'uix a wʌq'ueñob jini lum i p'olbal Abraham. Tsa' wʌq'ueyob i lum 
cananeo, i lum heteo, i lum amorreo, i lum ferezeo, i lum jebuseo, yic'ot i lum 
gergeseo cha'an ma' ts'ʌctesan jini t'an tsa' bʌ a sube Abraham come tojet. 

9Tsa' q'uele c ñojte'el lojon che' bʌ woli' tic'lʌntelob ti Egipto. Tsa' wubibeyob 

c'am bʌ i t'an ya' ti' ti' Chʌchʌc bʌ Ñajb. 

10Tsa' pʌsbe Faraón ñuc bʌ i yejtal a p'ʌtʌlel yic'ot bʌbʌq'uen tac bʌ che' bʌ tsa' 

wʌc'ʌ ti wocol yic'ot i winicob yic'ot pejtel año' bʌ ti' lumal. Come tsa' ña'ta 
bajche' tsi' contrajiyob c ñojte'el lojon che' bʌ tsi' chañ'esayob i bʌ. Jini cha'an 
tsa' pʌsbeyob a p'ʌtʌlel cha'an mi' cʌñetob che' bajche' mij cʌñet lojon wʌle. 

11Tsa' t'oxbeyob colem ñajb c ñojte'el lojon cha'an mi' c'axelob. Ya' ti' yojlil ñajb 

tsi' xʌñʌyob tiquin bʌ lum. Jatet tsa' choco ochel ti tam bʌ ja' jini woli bʌ i 
yajñesañob che' bajche' mic choc lojon ochel xajlel ti p'ʌtʌl bʌ ja'. 

12Che' ti q'uiñil tsa' toj'esayob majlel ti toj wa'al bʌ tocal. Che' ti ac'ʌlel tsa' 

tsictesʌbeyob i bijlel ti toj wa'al bʌ c'ajc. 

13Tsa' jubiyet tilel ti pam wits i c'aba' Sinaí. Jatet añet bʌ ti panchan tsa' pejca 

winicob. Tsa' wʌq'ueyob toj bʌ tic'oñel yic'ot isujm bʌ cʌntesa yic'ot uts'at bʌ 
mandar yic'ot uts'at bʌ ley. 

14Tsa' pʌsbeyob bajche' yom mi' c'uxbiñetob ti jini ch'ujul bʌ q'uin a cha'an che' 

mi' c'ajob i yo. Tsa' sube a winic Moisés pejtel a ley yic'ot a mandar yic'ot a 
cʌntesʌbal cha'an mi' cha' subeñob winicob x'ixicob. 

15Tsa' chocbeyob tilel maná loq'uem bʌ ti panchan cha'an i wi'ñal. Tsa' 

loc'sʌbeyob ja' ti xajlel che' tiquiñob i ti'. Tsa' subeyob ochel i ch'ʌm jini lum tsa' 
bʌ a wʌn ña'ta a wʌq'ueñob che' bʌ tsa' mele xuc'ul bʌ t'an awic'otob. 

16C ñojte'el lojon yic'ot c tat lojon tsi' chañ'esayob i bʌ. Tsʌts tsi' meleyob i 

pusic'al. Ma'anic tsi' jac'ʌyob a mandar. 

17Mach yomobic i ch'ujbin a t'an. Ma'anic tsi' yotsayob ti' pusic'al jini bʌbʌq'uen 

tac bʌ tsa' bʌ a melbeyob. Tsʌts tsi' meleyob i pusic'al c ñojte'el lojon. Ti' bajñel 
pusic'al tsi' yajcayob i yum cha'an mi' sujtelob ti to'ol e'tel ya' ti Egipto. Uts bʌ 
Dioset. A wujil i ñusʌntel mulil. Wen a wujil p'untaya. Jal ma' mich'an. Cabʌl a 
c'uxbiya. Ma'anic tsa' cʌyʌ c ñojte'el lojon 

18che' bʌ tsi' meleyob alʌ tat wacax ti tsucul taq'uin cha'an mi' diosiñob. Tsi' 

yʌlʌyob: “Jiñʌch lac Dios tsa' bʌ i pʌyʌyonla loq'uel ti Egipto”, che'ob. Anquese 
cabʌl tsi' cha'leyob jontolil, anquese tsi' p'ajayetob, 

19cabʌl tsa' p'untayob. Ma'anic tsa' cʌyʌyob ti tiquin bʌ lum. Jini toj wa'al bʌ tocal 

ma'anic tsi' cʌyʌ i toj'esañob majlel ti q'uiñil. Jini toj wa'al bʌ c'ajc ma'anic tsi' 
cʌyʌ i toj'esañob majlel ti ac'ʌlel. Tsi' chʌn aq'ueyob i sʌclel. Tsi' chʌn pʌsbeyob 
i bijlel baqui yom mi' majlelob. 

20Tsa' choco tilel uts'at bʌ a wEspíritu cha'an ma' cʌntesañob. Ma'anic tsa' cʌyʌ 

a chocbeñob tilel jini maná cha'an mi' c'uxob. Tsa' wʌq'ueyob ja' cha'an mi' 
japob che' tiquin i ti'. 

21Cha'c'al jab tsa' cʌntayob ti tiquin bʌ lum. Ma'anic chuqui anto yom i cha'añob. 

Ma'anic tsa' jiliyob i pislel. Ma'anic tsa' sijt'iyob i yoc. 

22Tsa' wʌq'ueyob i lumal yambʌ winicob yic'ot i yumʌntel. Tsa' t'oxbeyob i lum. 

Jini cha'an tsi' ch'ʌmbeyob i lum Sehón, jini rey am bʌ ti Hesbón, yic'ot i lum 
Og, jini rey am bʌ ti Basán. 

23Tsa' p'ojlesʌbeyob i yalobilob che' bajche' ec' ti panchan. Tsa' pʌyʌyob ochel 

ti jini lum. Ma'anic tsa' ochiyob i tatob che' bʌ tsa' subeyob ochel i ch'ʌmob. 

24Tsa' ochiyob i yalobilob. Tsi' ch'ʌmʌyob jini lum. Tsa' t'uchta jini ya' bʌ 

chumulob: jini cananeojob yic'ot i reyob yic'ot i pi'ʌlob ti jini lum. Tsa' wʌc'ʌyob 
ti' wenta israelob cha'an mi' melbeñob bajche' jach yomob. 

25Tsi' ch'ʌmʌyob wen melbil bʌ tejclum tac joy mʌcbil bʌ ti ts'ajc, yic'ot wen bʌ 

lum an tac bʌ i bʌl. Tsa' cajiyob ti chumtʌl ti wen chajpʌbil bʌ otot am bʌ cabʌl i 
bʌl. An melbil bʌ pozo yic'ot ts'usubil yic'ot olivojil yic'ot cabʌl te' on bʌ mi' yʌc' i 
wut. Tsi' c'uxuyob. Tsa' ñaj'ayob. Tsa' cajiyob ti jujp'el. Tijicñayob cha'an tsa' 
pʌsbeyob cabʌl a wutslel. 

26Pero ma'anic tsi' jac'beyetob. Tsi' ñusayob a t'an. Tsi' ts'a'leyob a mandar. Tsi' 

tsʌnsayob jini x'alt'añob a cha'an tsa' bʌ i subeyob cha'an mi' sutq'uiñob i bʌ ba' 
añet. Tsi' cha'leyob cabʌl p'ajoñel. 

27Jini cha'an jatet tsa' wʌc'ʌyob ti' c'ʌb i contrajob tsa' bʌ i p'ump'un tic'layob. 

Che' bʌ tsi' yubiyob wocol, che' bʌ c'am tsi' pejcayetob, tsa' wubibeyob i t'an ya' 
ti panchan. Tsa' p'untayob cha'an cabʌl i yutslel a pusic'al. Tsa' chocbeyob tilel 
i yaj coltayajob tsa' bʌ i loc'sayob ti' p'ʌtʌlel i contrajob. 

28Che' bʌ cha' tijicñayix pañimil, tsi' cha' cha'leyob jontolil ti a wut. Jini cha'an 

tsa' cʌyʌyob ti' wenta i contrajob cha'an mi' yumañob. Che' bʌ tsi' sutq'uiyob i 
bʌ, che' bʌ c'am tsi' pejcayetob, tsa' wubibeyob i t'an ya' ti panchan. Ma'anic 
tsa' cʌyʌ a coltañob come wen a wujil p'untaya. 

29Cabʌl tsa' xiq'uiyob. Tsa' cha' pʌyʌyob cha'an mi' jac'ob a tic'oñel. Tsi' 

chañ'esayob i bʌ. Ma'anic tsi' ch'ujbiyob a mandar. Tsi' ñusayob i cʌntesʌntel 

anquese tsa' wʌlʌ mi caj i cuxtiyel jini mu' bʌ i jac'. Ma'anic tsi' jac'ʌyob. Tsʌtsob 
i pusic'al. Ch'ejlatax tsi' meleyob i bʌ. Mach yomobic i jac'beñet a t'an. 

30Cabʌl jab tsa' cuchbeyob i mul. Tsa' choco tilel x'alt'añob tsa' bʌ i pejcayob ti' 

p'ʌtʌlel a wEspíritu. Tsi' subeyob cha'an mi' sutq'uiñob i bʌ, pero mach yomobic 
i ch'ujbin a t'an. Jini cha'an tsa' wʌc'ʌyob ti' wenta winicob mach bʌ i pi'ʌlobic. 

31Ma'anic tsa' jisayob, Dios, come cabʌl a p'untaya. Ma'anic tsa' junyajlel 

cʌyʌyob cha'an uts a pusic'al. Wen a wujil p'untaya. 

32C Dios lojon, ñuc bʌ Dioset, p'ʌtʌlet, bʌc'ñʌbilet. Ma' ts'ʌctesan jini xuc'ul bʌ a 

t'an. Cabʌl ma' pʌs a c'uxbiya. Jini cha'an q'ueleyon lojon. Cabʌlʌchix c wocol 
tsa' bʌ tili tic tojlel lojon, ti' tojlel c rey lojon, yic'ot c yumob lojon, yic'ot c 
motomajob lojon, yic'ot x'alt'añob tsa' bʌ a chocbeyon lojon tilel, yic'ot c tat lojon, 
yic'ot pejtel winicob x'ixicob a cha'año' bʌ. An c wocol c'ʌlʌl che' bʌ tsi' cha'leyob 
yumʌntel jini asiriajob c'ʌlʌ wʌle. Ma'anic mi' lajmel. 

33Tsa' pʌsʌ a bʌ ti toj che' bʌ tsa' chocbeyon lojon tilel wocol. Che'ʌch tsa' mele 

come xuc'ulet. An c mul lojon cha'an tsac mele lojon jontolil. 

34C reyob lojon yic'ot c yumob lojon yic'ot motomajob yic'ot c ñojte'el lojon 

ma'anic tsi' jac'ʌyob i cʌntesʌntel. Ma'anic tsi' ch'ujbiyob a mandar che' bʌ tsa' 
subeyob cha'an mi' sutq'uiñob i bʌ. 

35Ma'anic tsi' yumayetob che' bʌ tsa' wʌq'ueyob i cha'leñob yumʌntel anquese 

tsa' pʌsbeyob ñuc bʌ a wenlel ya' ti jini ñuc bʌ lum, jini wen bʌ lum tsa' bʌ a 
wʌq'ueyob. Ma'anic tsi' cʌyʌyob i mel jontolil. 

36Jini cha'an woliyonix lojon ti to'ol e'tel. Jixcu jini lum tsa' bʌ a wʌq'ueyob c 

ñojte'el lojon cha'an mi' c'uxob i wut cha'an mi' wen chumtʌlob, mach c cha'anix 
lojon. Mozojon lojon ti ili lum. 

37C chol lojon mi' yʌc' i wut cha'an mi' ch'ʌmob jini reyob ñajt bʌ chumulob. Tsa' 

wa'chocoyob cha'an mic yumañob lojon, cha'an mic toj lojon c mul. C bʌc'tal 
lojon yic'ot c wacax lojon an ti' wenta jini reyob cha'an mi' melbeñoñob bajche' 
jach yomob. Cabʌl woliyon lojon ti wocol. Che' tsi' yʌlʌ Esdras. 

Jini israelob tsi' yʌc'ʌyob i t'an 

38Woli cʌc' lojon jini t'an cha'an pejtel jini wocol woli bʌ cubin lojon. Wolic ts'ijban 

lojon. Woli' yʌc'ob i sello c yumob lojon yic'ot jini levíjob yic'ot motomajob c 
cha'an lojon cha'an wolic mel lojon c bʌ. 

Nehemias 10 

1-8Nehemías jini gobernador tsi' yʌc'ʌ i firma. Jini yaño' bʌ tsa' bʌ i yʌc'ʌyob i 

firma jiñobʌch: Seraías, Azarías, Jeremías, Pasur, Amarías, Malquías, Hatús, 
Sebanías, Maluc, Harim, Meremot, Obadías, Daniel, Ginetón, Baruc, Mesulam, 
Abías, Mijamín, Maazías, Bilgai, Semaías. Jiñobʌch motomajob. 

9-13Jiñobʌch levíjob tsa' bʌ i yʌc'ʌyob i firma: Jesúa (i yalobil Azanías), Binúi (i 

yalobil Henadad), Cadmiel, Sebanías, Hodías, Kelita, Pelaías, Hanán, Micaías, 
Rehob, Hasabías, Zacur, Serebías, Sebanías, Hodías, Bani, Beninu. 

14-27Yumʌlob tsa' bʌ i yʌc'ʌyob i firma jiñobʌch: Paros, Pahat Moab, Elam, Zatu, 

Bani, Buni, Azgad, Bebai, Adonías, Bigvai, Adín, Ater, Esequías, Azur, Hodías, 
Hasum, Bezai, Harif, Anatot, Nebai, Magpías, Mesulam, Hezir, Mesezabeel, 
Sadoc, Jadúa, Pelatías, Hanán, Anaías, Oseas, Hananías, Hasub, Halohes, 
Pilha, Sobec, Rehum, Hasabna, Maasías, Ahías, Hanán, Anán, Maluc, Harim, 
Baana. 

28Woli' tem ac'ob i t'an pejtel i pi'ʌlob ti Israel, yic'ot motomajob, yic'ot levíjob, 

yic'ot mu' bʌ i cʌntʌbeñob i ti' tac, yic'ot xc'ayob, yic'ot x'e'telob ti Templo, yic'ot 
pejtel jini tsa' bʌ i cʌyʌyob i pi'len jini mach bʌ i pi'ʌlobic ti jini lum, cha'an mi' 
tem ch'ujbiñob i mandar Dios yic'ot i yijñamob yic'ot ch'iton bʌ i yalobilob yic'ot 
xch'oc bʌ i yalobilob, ti pejtelelob año' bʌ i ña'tʌbal año' bʌ i pusic'al. 

29Pejtelel israelob yic'ot jini ñuco' bʌ i ye'tel woli' temob i t'an cha'an mi' 

jac'beñob i mandar Dios tsa' bʌ aq'uenti Moisés, i winic Dios. Woli' subob i bʌ 
cha'an mi caj i ch'ujbiñob pejtel i mandar lac Yum. Mi caj i melob che' bajche' 
cʌntesʌbilob ti ts'ijbujel. Machic mi' melob mi caj i tojob i mul. 

30Mach muq'uix lac sijibeñob xch'oc bʌ la calobilob jini mach bʌ lac pi'ʌlobic ti 

jini lum. Mach muq'uix laj c'ajtibeñob i yijñam la calobilob ti' tojlel jini mach bʌ 
lac pi'ʌlobic ti jini lum. 

31Che' ti' yorajlel c'aj o, mi talob yaño' bʌ winicob x'ixicob año' bʌ ti jini lum 

cha'an mi' choñob i chubʌ'an mi i bʌl ñʌc'ʌl, ma'anix mi lac mʌn. Mach muq'uix 
lac cha'len mʌñoñel che' ti ch'ujul bʌ q'uin tac ja'el. Ti' wucp'ejlel jab mach 
muq'uix lac cha'len pac'. Mux lac junyajlel yʌpben i bet lac pi'ʌlob. 

32Mux lac bajñel ch'ʌm ti lac wenta cha'an mi lac toj jump'ejl sʌsʌc taq'uin ti 

jujuntiquilonla ti jab ti jab cha'an ma'anic mi' cʌytʌl ti melol jini e'tel ti' yotot lac 
Dios: 

33Cha'an mi' yʌq'uentel Dios jini waj, yic'ot i majtan melbil bʌ ti harina ti jujump'ejl 

q'uin, yic'ot jini pulbil bʌ i majtan ti jujump'ejl q'uin, yic'ot i culto che' ti' q'uiñilel 
c'aj o, yic'ot che' mi' pasel uw, yic'ot che' mi lac cha'len q'uiñijel che' bajche' 
ts'ijbubil. Cha'an mi' yʌq'uentel Dios chuqui tac ch'ujul yic'ot jini tsʌnsʌbil tac bʌ 
i majtan cha'an i tojol i mul israelob, yic'ot pejtel anto bʌ yom cha'an jini e'tel ti' 
yotot Dios. 

34Tsa' lac cha'le yajcaya ti alas ti mojt ti mojt, jini motomajob, yic'ot levíjob, yic'ot 

i pi'ʌlob ti Israel, cha'an mi lac ch'ʌm majlel si' ti' yotot lac Dios cha'an tsʌnsʌbil 
bʌ i majtan. Ti jujump'ejl otot mux lac ch'ʌm majlel jini si' che' lac wentajix ti jab 
ti jab cha'an mi' pulel ti pam i pulʌntib i majtan lac Yum Dios che' bajche' ts'ijbubil 
ti mandar. 

35Tsa' lac ch'ʌmʌ ti lac wenta ja'el cha'an mi lac ch'ʌm majlel ti' yotot lac Yum 

jini ñaxan bʌ i wut pʌc'ʌbʌl yic'ot ñaxan bʌ i wut pejtel te' ti jujump'ejl jab. 

36Mux lac pʌy majlel ti Templo lac yʌx alʌlob ja'el yic'ot ñaxan bʌ i yal alʌc'ʌl: 

jini ñaxan bʌ i yal wacax yic'ot jini ñaxan bʌ i yal tiñʌme' che' bajche' ts'ijbubil ti 
ley. Mux lac pʌybeñob majlel motomajob año' bʌ i ye'tel ti' yotot lac Dios. 

37Mux lac ch'ʌmbeñob majlel motomajob ya' ti' mal i yotot lac Dios: jini uts'at bʌ 

lac trigo yic'ot cebada yic'ot ofrenda mu' bʌ la cʌq'uen Dios, i wut jujump'ejl te' 
yic'ot jini tsiji' bʌ vino yic'ot aceite. Mux la cʌq'ueñob levíjob i diezmojlel i wut 
pʌc'ʌbʌl. Come an ti' wenta levíjob cha'an mi' ch'ʌmob jini diezmo tac ti pejtelel 
tejclum ba' chumulonla. 

38Jini motomaj, i yalobil bʌ Aarón, mi caj i q'uel levíjob che' bʌ mi' ch'ʌmob jini 

diezmo tac. Jini levíjob mi caj i cha' loc'sañob jini diezmo tac cha'an mi' 
yʌq'ueñob Dios. Mi caj i ch'ʌmob letsel ti' yotot lac Dios cha'an mi' yotsañob ti' 
yotlel ba' lotol i majtan. 

39Come pejtel israelob yic'ot levíjob ja'el mi caj i ch'ʌmbeñob majlel i majtan tac 

motomajob: trigo yic'ot vino yic'ot aceite. Mi caj i cʌyob ya' ba' lotol i bʌl jini 
ch'ujul bʌ ajñibʌl ba' añob motomajob woliyo' bʌ ti e'tel ti Templo, yic'ot mu' bʌ 
i cʌntʌbeñob i ti' tac, yic'ot xc'ayob. Ma'anic mi caj laj cʌy lac majlel ti' yotot lac 
Dios. Ma'anic mi caj laj cʌy la cʌq'uen i majtan Dios. Che'ʌch tsa' la cʌc'ʌ lac 
t'an. 

Nehemias 11 

Jini chumulo' bʌ ti Jerusalén 
(1 Cr. 9.1-34) 

1Jini yumʌlob tsa' chumleyob ti Jerusalén. Jini winicob tsi' cha'leyob yajcaya ti 

alas cha'an mi' loq'uelob i pi'ʌlob ti yan tac bʌ tejclum ti jujunmojt, jujuntiquil 
loq'uem bʌ ti lujuntiquil cha'an mi' tilelob ti chumtʌl ti Jerusalén, jini ch'ujul bʌ 
tejclum. Jini bolontiquil i pi'ʌlob mach bʌ anic tsa' tiliyob tsa' jach cʌleyob ba' 
chumulob ti' tejclum tac. 

2Jini israelob tsi' q'ueleyob ti ñuc pejtel i pi'ʌlob tsa' bʌ i yʌc'ʌyob i bʌ ti' pusic'al 

jach cha'an mi' chumtʌlob ti Jerusalén. 

3Yaño' bʌ winicob x'ixicob tsa' jach cʌleyob ti' lum ya' ba' chumulob ti' tejclum 

tac Judá. Jiñobʌch ñuco' bʌ winicob tsa' bʌ tiliyob ti chumtʌl ti Jerusalén: jini 
motomajob yic'ot levíjob yic'ot x'e'telob ti Templo yic'ot i p'olbal i winicob 
Salomón. 

4Wʌ' chumulob ja'el ti Jerusalén lamital i p'olbal Judá yic'ot lamital i p'olbal 

Benjamín. Jiñobʌch i p'olbal Judá: Ataías i yalobil Uzías, i yalobil bʌ Zacarías, i 
yalobil bʌ Amarías, i yalobil bʌ Sefatías, i yalobil bʌ Mahalaleel, i yalobil bʌ 
Fares, 

5yic'ot Maasías i yalobil bʌ Baruc, i yalobil bʌ Colhoze, i yalobil bʌ Hazaías, i 

yalobil bʌ Adaías, i yalobil bʌ Joiarib, i yalobil bʌ Zacarías, i yalobil bʌ Siloni. 

6I p'olbal Fares chumulo' bʌ ti Jerusalén, jumbajc' yic'ot waxʌctiquil i chʌnc'al 

(468) ti pejtelelob, wen p'ʌtʌl bʌ winicob. 

7Jiñobʌch i p'olbal Benjamín: Salú i yalobil Mesulam, i yalobil bʌ Joed, i yalobil 

bʌ Pedaías, i yalobil bʌ Colaías, i yalobil bʌ Maasías, i yalobil bʌ Itiel, i yalobil 
bʌ Jesaías, 

8yic'ot Gabai yic'ot Salai, cha'bajc' yic'ot waxʌctiquil i bolonc'al (968). 

9Joel i yalobil Zicri jiñʌch i yum. Judá i yalobil Senúa jiñʌch i pi'ʌl Joel ti ñuc bʌ 

i ye'tel, suplente bʌ yumʌl ti tejclum. 

10Jiñi motomajob: Jedaías i yalobil Joiarib, Jaquín, 

11Seraías i yalobil Hilcías, i yalobil bʌ Mesulam, i yalobil bʌ Sadoc, i yalobil bʌ 

Meraiot, i yalobil bʌ Ahitob, i yum i yotot Dios. 

12Yic'ot i pi'ʌlob tsa' bʌ i cha'leyob e'tel ti' yotot Dios, cha'bajc' yic'ot cha'tiquil i 

cha'c'al (822). Yic'ot Adaías i yalobil Jeroham, i yalobil bʌ Pelalías, i yalobil bʌ 
Amsi, i yalobil bʌ Zacarías, i yalobil bʌ Pasur, i yalobil bʌ Malquías, 

13yic'ot i yijts'inob laj bʌ yumʌlob ti' yotot ti jujuntiquilob, cha'tiquil i yuxlujunc'al 

(242), yic'ot Amasai i yalobil Azareel, i yalobil bʌ Azai, i yalobil bʌ Mesilemot, i 
yalobil bʌ Imer. 

14Yic'ot i pi'ʌlob, p'ʌtʌl bʌ winicob ñuc tac bʌ i melbal, waxʌctiquil i wucc'al (128). 

Añʌch i ye'tel Zabdiel, i yalobil Gedolim, cha'an mi' chʌcʌ q'uelob. 

15Jini levíjob: Semaías i yalobil Hasub, i yalobil bʌ Azricam, i yalobil bʌ 

Hasabías, i yalobil bʌ Buni, 

16yic'ot Sabetai yic'ot Jozabad, i yumob levíjob, tsa' bʌ i q'ueleyob jini e'tel am 

bʌ ti' jumpat i yotot Dios. 

17Yic'ot Matanías i yalobil Micaía, i yalobil bʌ Zabdi, i yalobil bʌ Asaf, jini tsa' bʌ 

i teche i yʌq'uen wocolix i yʌlʌ Dios ti oración, yic'ot Bacbuquías i cha'ticlel bʌ 
ti' tojlel i pi'ʌlob, yic'ot Abda i yalobil Samúa, i yalobil bʌ Galal, i yalobil bʌ 
Jedutún. 

18Chʌntiquil i chʌnlujunc'al (284) jini levíjob ti pejtelob año' bʌ ti jini ch'ujul bʌ 

tejclum. 

19Jiñobʌch mu' bʌ i cʌntañob i ti' tejclum: Acub, Talmón, yic'ot i pi'ʌlob tsa' bʌ i 

q'ueleyob i ti' tac tejclum, lajchʌntiquil i bolonc'al (172). 

20Yaño' bʌ israelob yic'ot jini motomajob yic'ot jini levíjob tsa' chumleyob ti pejtel 

tejclum tac ti Judá, ti' lumal i ñojte'el ti jujuntiquil. 

21Pero tsa' chumleyob ti Ofel jini x'e'telob ti Templo. Xiha yic'ot Gispa tsi' 

q'ueleyob x'e'telob ti Templo. 

22Jini tsa' bʌ i q'ueleyob levíjob año' bʌ ti Jerusalén jiñʌch Uzi i yalobil Bani, i 

yalobil bʌ Hasabías, i yalobil bʌ Matanías, i yalobil bʌ Micaía, tilem bʌ ti' 
yalobilob Asaf tsa' bʌ i cha'leyob c'ay, jini año' bʌ i ye'tel ti' yotot Dios. 

23Come jini rey tsi' cha'le mandar cha'an mi' yʌq'uentelob levíjob yic'ot xc'ayob 

chuqui tac yom ti jujump'ejl q'uin. 

24Petaías i yalobil Mesezabeel, tilem bʌ ti Zera, i yalobil bʌ Judá, tsi' colta jini 

rey. An ti' wenta cha'an mi' q'uel winicob cha'an pejtel chuqui tac yomob ti' tojlel 
rey. 

25-30Lamital jini chumulo' bʌ ti Judá tsa' chumleyob ti lum ya' ti Quiriat Arba yic'ot 

ti xchumtʌl tac; yic'ot ti Dibón yic'ot jini xchumtʌl tac; ti Jecabseel yic'ot jini 
xchumtʌl tac: ti Jesúa, ti Molada, ti Betpelet, ti Hasarsual, ti Beerseba yic'ot jini 
xchumtʌl tac; ti Siclag, ti Mecona yic'ot jini xchumtʌl tac; ti Enrimón, ti Zora, ti 
Jarmut, ti Zanoa, ti Adulam yic'ot xchumtʌl tac, ti Laquis yic'ot joctʌl tac, ti Azeca 
yic'ot xchumtʌl tac. Che' jini tsa' chumleyob ti tejclum tac c'ʌlʌl ti Beerseba c'ʌlʌl 
ti joctʌl i c'aba' Hinom. 

31-35I p'olbal Benjamín tsa' pujquiyob majlel ja'el ti Geba, ti Micmas, ti Aía, ti 

Betel yic'ot ti jini xchumtʌl tac ti' joytilel. ti Anatot, Nob, Ananías, Hazor, Ramá, 
Gitaim, Hadid, Seboim, Nebalet, Lod, yic'ot Ono, jini joctʌl ba' añob jini wen 
yujilo' bʌ e'tel ti chajp ti chajp. 

36Jini levíjob tsa' pujquiyob ti' lumal Judá yic'ot ti' lumal Benjamín. 

Nehemias 12 

Jini motamajob yic'ot levíjob 

1-7Jiñobʌch motomajob yic'ot levíjob tsa' bʌ letsiyob tilel ti Jerusalén yic'ot 

Zorobabel i yalobil Salatiel, yic'ot Jesúa: Seraías, Jeremías, Esdras, Amarías, 
Maluc, Hatús, Secanías, Rehum, Meremot, Iddo, Gineto, Abías, Mijamín, 
Maadías, Bilga, Semaías, Joiarib, Jedaías, Salú, Amoc, Hilcías, Jedaías. 
Jiñobʌch ñuco' bʌ motomajob, jini yajcʌbilo' bʌ, che' ti' yorajlel Jesúa. 

8Jiñobʌch levíjob: Jesúa, Binúi, Cadmiel, Serebías, Judá, Matanías, yic'ot i 

pi'ʌlob Matanías año' bʌ ti' wenta cha'an mi' subeñob Dios wocolix i yʌlʌ ti c'ay. 

9Bacbuquías yic'ot Uni, i pi'ʌlob levíjob, tsi' cha'leyob i ye'tel yic'otob. 

10Jesúa i tatʌch Joiacim. Joiacim i tatʌch Eliasib. Eliasib i tatʌch Joiada. 

11Joiada i tatʌch Jonatán. Jonatán i tatʌch Jadúa. 

12-21Che' ti' yorajlel Joiacim tatʌlobʌch jini motomajob. Yumʌlobʌch ti jujuntiquil 

ti' yotot i tat: Meraías yumʌl ti' yotot Seraías, Hananías ti' yotot Jeremías, 
Mesulam ti' yotot Esdras, Johanán ti' yotot Amarías, Jonatán ti' yotot Melicú, 

José ti' yotot Sebanías, Adna ti' yotot Harim, Helcai ti' yotot Meraiot, Zacarías 
ti' yotot Iddo, Mesulam ti' yotot Ginetón, Zicri ti' yotot Abías, Piltai ti' yotot 
Miniamín yic'ot Moadías, Samúa ti' yotot Bilga, Jonatán ti' yotot Semaías, 
Matenai ti' yotot Joiarib, Uzi ti' yotot Jedaías, Calai ti' yotot Salai, Eber ti' yotot 
Amoc, Hasabías ti' yotot Hilcías, Natanael ti' yotot Jedaías. 

22Che' ti' yorajlel Eliasib yic'ot Joiada yic'ot Johanán yic'ot Jadúa tsa' 

ts'ijbuntiyob i c'aba' levíjob. Yumʌlobʌch ti' yotot i tatob ti jujuntiquil. Tsa' 
ts'ijbuntiyob ja'el i c'aba'ob jini motomajob jinto che' bʌ tsa' caji ti yumʌntel Darío 
ti Persa. 

23Tsa' ts'ijbuntiyob i c'aba' i yalobilob Leví c'ʌlʌl ti' yorajlel Johanán, i yalobil 

Eliasib. Yumʌlobʌch ti jujuntiquil ti' yotot i tat. I c'aba' jini jun Crónicas. 

24I yumob levíjob jiñobʌch Hasabías, Serebías, yic'ot Jesúa i yalobil Cadmiel, 

yic'ot i pi'ʌlob año' bʌ ti' t'ejl. Añʌch i ye'tel cha'an mi' subeñob Dios i ñuclel yic'ot 
wocolix i yʌlʌ che' bajche' tsi' yʌc'ʌ mandar David i winic Dios. Tsi' q'uexeyob i 
bʌ. 

25Che' ja'el Matanías, Bacbuquías, Obadías, Mesulam, Talmón yic'ot Acub 

xcʌnta ti'ob. Tsi' cʌntayob i yotlel tac chubʌ'añʌl ya' ti' ti' tac i yotot Dios. 

26Laj cuxulob che' ti' yorajlel Joiacim i yalobil Jesúa, i yalobil bʌ Josadac, che' 

gobernador Nehemías, che' motomaj Esdras, jini sts'ijbujel. 

Tsi' yʌq'ueyob Dios i ts'ajquil Jerusalén 

27Che' bʌ tsa' aq'uenti Dios i ts'ajquil Jerusalén, tsi' sajcayob jini levíjob ti pejtelel 

i yajñib cha'an mi' wets'ob tilel ti Jerusalén, cha'an mi' yʌc'ob ti' wenta Dios i 
ts'ajquil Jerusalén. An ti' wenta cha'an mi' melob q'uin ti' tijicñʌyel i pusic'al, 
cha'an mi' subeñob Dios wocolix i yʌlʌ, cha'an mi' cha'lenob c'ay yic'ot música; 
címbalo tac, yic'ot arpa tac, yic'ot cítara tac. 

28Tsi' tempayob i bʌ mu' bʌ i cha'leñob c'ay loq'uemo' bʌ ti joctʌl ti' joytilel 

Jerusalén yic'ot ti' tejclumob netofajob. 

29Loq'uemobʌch ja'el ti Gilgal yic'ot ti' lumal Geba yic'ot Azmavet, come jini tsa' 

bʌ i cha'leyob c'ay tsi' meleyob tejclum tac ti' t'ejl Jerusalén. 

30Jini motomajob yic'ot levíjob tsi' sʌq'uesayob i bʌ. Tsi' sʌq'uesayob ja'el 

winicob x'ixicob yic'ot i ti' tac tejclum yic'ot i ts'ajquil. 

31Tsac subeyob jini yumʌlob ti Judá cha'an mi' letselob ti' pam i ts'ajquil tejclum. 

Tsac yajca cha'mojt winicob, cabʌlob ti jujunmojt. Tsi' subeyob Dios wocolix i 
yʌlʌ. Belecña tsa' majliyob. Junmojt tsa' majli tic ñoj ya' ti pam ts'ajc c'ʌlʌl ti' ti' 
tejclum ba' mi' chojquel misʌjelʌl. 

32Ti' pat jini junmojt tsa' majli Osaías yic'ot lamital jini yumʌlob cha'an Judá, 

33yic'ot Azarías, yic'ot Esdras yic'ot Mesulam, 

34yic'ot Judá yic'ot Benjamín yic'ot Semaías yic'ot Jeremías, 



838 

 

Chol de Tumbalá Bible 
© Bible Society of Mexico. 

  
 

 

35yic'ot cha'tiquil uxtiquil i yalobilob motomajob año' bʌ i cha'an trompeta tac: 

Zacarías i yalobil Jonatán, i yalobil bʌ Semaías, i yalobil bʌ Matanías, i yalobil 
bʌ Micaías, i yalobil bʌ Zacur, i yalobil bʌ Asaf, 

36yic'ot i pi'ʌlob: Semaías, Azarael, Milalai, Gilalai, Maai, Natanael, Judá yic'ot 

Hanani. Tsi' ñijcayob majlel jini música tac i cha'an David. Jini motomaj Esdras, 
i winic Dios, tsa' majli ti ñaxan. 

37Ya' ti' tojel i ti' tejclum i c'aba' Cuxul bʌ Ja', tsa' letsiyob majlel ti tec'oñib ti' 

yochib i tejclum David, ya' ba' ñumen chan jini ts'ajc bajche' i yotot David, c'ʌlʌl 
ti' ti' tejclum i c'aba' Ja' Ti' ba' mi' pasel q'uin. 

38Jini yambʌ junmojt tsa' bʌ i yʌq'ueyob Dios wocolix i yʌlʌ tsa' majliyob tic 

ts'ejtʌlel. Tsac tsajcayob majlel yic'ot lamital winicob, ya' ti pam ts'ajc ba'an chan 
bʌ q'ueloñib i c'aba' Tic'ʌjib, c'ʌlʌl c'otemon lojon ti jini Ñuc bʌ Ts'ajc. 

39Ya' ti pam ts'ajc tsac ñusa lojon majlel i ti' Efraín yic'ot yambʌ i ti' i c'aba' Tsucul 

Bʌ yic'ot yambʌ i ti' i c'aba' Chʌy yic'ot jini chan bʌ q'ueloñib i c'aba' Hananeel, 
yic'ot yambʌ q'ueloñib i c'aba' Hamea, yic'ot yambʌ i ti' ts'ajc i c'aba' Tiñʌme'. 
Tsaj cʌyʌ lojon xʌmbal ya' ti' ti' i c'aba' Xcʌntaya. 

40Che' jini tsa' tiliyob ti wa'tʌl ti mal i yotot Dios jini cha'mojt winicob x'ixicob tsa' 

bʌ i subeyob Dios wocolix i yʌlʌ. Joñon tsac pi'leyob tilel lamital año' bʌ i ye'tel, 

41yic'ot jini motomajob Eliacim, Maaseías, Miniamín, Micaías, Elioenai, 

Zacarías, yic'ot Hananías año' bʌ i trompeta tac, 

42yic'ot Maasías, Semaías, Eleazar, Uzi, Johanán, Malquías, Elam, Ezer. Jini 

xc'ayob tsi' cha'leyob c'ay ti c'am bʌ t'an. Izrahías tsi' teche c'ay. 

43Tsi' tsʌnsʌbeyob cabʌl i majtan tac Dios ti ili q'uin. Tsa' ñuc'ayob i pusic'al, 

come Dios tsi' yʌq'ueyob cabʌl i tijicñʌyel. Tsa' ñuc'ayob i pusic'al x'ixicob yic'ot 
alʌlob ja'el. Tsa' ñajti tsictiyi i t'an jini año' bʌ ti Jerusalén cha'an wen tijicñayob. 

I majtan tac motomajob yic'ot levíjob 

44Ti ili q'uin tsa' yajcʌntiyob winicob cha'an mi' q'uelob i yotlel tac chubʌ'añʌl 

yic'ot ofrenda tac yic'ot ñaxan bʌ i wut pʌc'ʌbʌl, yic'ot jini diezmo tac, cha'an mi' 
tempañob chuqui tac c'ajtibil ti ley cha'an mi' yotsañob ti' yotlel. An i ye'tel cha'an 
mi' lotbeñob i majtan tac motomajob yic'ot levíjob loc'sʌbil bʌ ti jujumpejt lum. 
Cabʌlix i tijicñʌyel jini año' bʌ ti Judá cha'an cha' c'uxbibilob motomajob yic'ot 
levíjob woliyo' bʌ ti e'tel. 

45Tsi' laj cha'leyob i ye'tel aq'uebilo' bʌ ti Dios yic'ot i ye'tel ti sʌq'uesaya. Lajal 

tsi' meleyob ja'el jini xc'ayob yic'ot mu' bʌ i cʌntʌbeñob i ti' tac che' bajche' tsi' 
yʌq'ueyob mandar David yic'ot Salomón i yalobil David. 

46Come che' cuxulob David yic'ot Asaf che' ti wajali an i yum xc'ayob. An ja'el 

c'ay cha'an mi' c'ʌyiñob i ñuclel Dios yic'ot wocolix i yʌlʌ. 

47Ti jujump'ejl q'uin che' cuxul to Zorobabel yic'ot Nehemías, pejtel israelob tsi' 

yʌq'ueyob i bʌl i ñʌc' jini xc'ayob yic'ot xcʌnta ti'ob. Tsi' yʌq'ueyob levíjob ja'el 
chuqui yom i cha'añob. Jini levíjob tsi' cha' aq'ueyob i p'olbal Aarón chu' bʌ yom 
che' bajche' ts'ijbubil. 

Nehemias 13 

Nehemías tsi' cha' pʌyʌyob cha'an mi' sutq'uiñob i bʌ 

1Ti ili q'uin tsi' pejcayob i ts'ijbujel Moisés ti' tojlel winicob x'ixicob. Tsi' tajayob 

ts'ijbubil bʌ mandar ba' tic'bilob amoñob yic'ot moabob ti pejtelel ora cha'an 
ma'anic mi' yochelob ba' mi' tempañob i bʌ i winicob Dios. 

2Come ma'anic tsa' loq'ui i yʌq'ueñob waj yic'ot ja' jini israelob che' bʌ tsi' 

c'ajtibeyob. Tsi' yʌq'ueyob Balaam i tojol cha'an mi' p'ajob. Dios tsi' mʌctʌbe i 
p'ajoñel. Tsi' yʌq'ue i cha'len wen bʌ t'an. 

3Che' bʌ tsi' yubiyob jini t'an jini israelob, tsi' chocoyob loq'uel pejtel jini mach 

bʌ i pi'ʌlobic. 

4Añʌch ti' wenta Eliasib jini motomaj cha'an mi' q'uel i malil i yotot lac Dios. Jini 

Eliasib, i pi'ʌlʌch Tobías. Che' bʌ majlemonix, 

5tsi' chajpa colem bʌ i mal otot cha'an mi' yajñel Tobías ya' ba' mi' lojtel i majtan 

tac Dios: jini melbil tac bʌ ti harina, yic'ot pom, yic'ot latu tac, yic'ot i diezmojlel 
trigo, yic'ot tsiji' bʌ vino, yic'ot aceite aq'uebilo' bʌ levíjob yic'ot xc'ayob yic'ot 
xcʌnta ti'ob yic'ot motomajob che' bajche' ts'ijbubil ti mandar. 

6Che' bʌ tsi' yotsa ti chumtʌl, mach wʌ'ic añon ti Jerusalén, come che' ti 

lajchʌmp'ejlel i cha'c'al i jabilel i ye'tel Artajerjes i rey Babilonia tsa' sujtiyon 
ba'an rey. Che' bʌ ñumenix cha'p'ejl uxp'ejl jab, tsaj c'ajtibe rey permiso cha'an 
mic cha' sujtel tic lumal. 

7Tsa' juliyon wʌ' ti Jerusalén. Tsa cubi jini jontolil tsa' bʌ i cha'le Eliasib che' bʌ 

tsi' chajpʌbe Tobías jump'ejl i mal ya' ti' pam i yotot Dios. 

8Tsac mich'le Eliasib. Tsac choco loq'uel pejtelel i chubʌ'an Tobías am bʌ ti 

mal. 

9Tsac subeyob cha'an mi' sʌq'uesañob i mal otot. Che' sʌquix, tsac cha' ch'ʌmʌ 

ochel jini latu tac i cha'an i yotot Dios yic'ot i majtan Dios melbil bʌ ti harina yic'ot 
jini pom. 

10Tsa cubi ja'el ma'anic woli' yʌq'ueñob levíjob chuqui tac yom. Jini cha'an jini 

levíjob yic'ot xc'ayob tsa' bʌ i cha'leyob e'tel ti' yotot Dios tsa' puts'iyob i sʌclan 
majlel i bʌl i ñʌc'. Tsa' cha' cajiyob ti e'tel ti lum ti jujuntiquil. 

11Tsa cʌ'le jini año' bʌ i ye'tel. Tsac subeyob: ¿Chucoch cʌybilix i yotot Dios? 

cho'on. Tsac wets'eyob tilel jini año' bʌ i ye'tel ti' yotot Dios. Tsac wa'chocoyob 
ti' ye'tel ti jujuntiquil. 

12Pejtel año' bʌ ti Judá tsi' ch'ʌmʌyob tilel i diezmojlel trigo yic'ot vino yic'ot 

aceite. Tsi' yotsayob ti' yotlel. 

13Tsa cʌq'ueyob i ye'tel mu' bʌ i cʌntañob i yotlel i majtan Dios: Selemías jini 

motomaj, yic'ot Sadoc jini sts'ijbujel, yic'ot Pedaías jini leví, yic'ot Hanán, i 
yalobil Zacur i yalobil bʌ Matanías, cha'an mi' coltañob ti' ye'tel, come tsaj q'uele 
xuc'ulob i pusic'al. An i ye'tel cha'an mi' t'oxbeñob i pi'ʌlob jini diezmo tac. 

14Ña'tañon, c Dios, cha'an tsac mele jini. Mach a yʌpbeñon jini wen bʌ c melbal 

tsa' bʌ c melbeyet cha'an i c'uxbintel a wotot yic'ot a we'tel. 

15Che' ti ili ora tsaj q'uele ti Judá winicob woli bʌ i t'uchtañob ts'usub che' ti' 

yorajlel c'aj o. Yaño' bʌ woli' cuchob tilel trigo. Yaño' bʌ woli' p'ʌtbeñob majlel i 
cuch burro. Tsi' p'ʌtbeyob vino yic'ot ts'usub yic'ot higo yic'ot cabʌl cuchʌl tsa' 
bʌ i ch'ʌmʌyob tilel ti Jerusalén che' ti' yorajlel c'aj o. Tsac bʌc' subeyob cha'an 
mi' cʌyob i choñoñel. 

16Tsaj q'uele ja'el winicob ch'oyolo' bʌ ti Tiro wʌ' bʌ chumulob ti tejclum. Woli' 

ch'ʌmob tilel chʌy yic'ot cabʌl chubʌ'añʌl. Woli' chombeñob jini chumulo' bʌ ti 
Judá yic'ot ti Jerusalén che' ti' yorajlel c'aj o. 

17Tsac pʌsbeyob i mul jini ñuco' bʌ winicob año' bʌ ti Judá. Tsa cʌ'leyob: 

¿Chuqui jini woli bʌ la' cha'len? ¿Mach ba anic la' mul che' mi la' p'aj i yorajlel 
c'aj o? 

18¿Mach ba lajalic tsi' cha'leyob la' ñojte'el che' bajche' jini? Jini cha'an tsi' 

chocbeyonla tilel lac Dios pejtel ili wocol cha'an p'ump'uñonla yic'ot lac tejclum. 
Ñumen woli la' ch'ʌm tilel i mich'ajel Dios ti' tojlel israelob, come woli la' p'aj i 
yorajlel c'aj o, cho'on. 

19Che' bʌ tsa' caji' yic'an pañimil ya' ba' woli' cʌntañob i ti' tac jini ts'ajc, che' 

mux cajel i tejchel i yorajlel c'aj o, tsac subeyob cha'an mi' ñup'ob i ti' tac 
Jerusalén. Tsac subeyob cha'an mach mi' cha' jamob jinto che' ñumenix i 
yorajlel c'aj o. Tsac wa'choco lamital c winicob cha'an mi' q'uelob i ti' tac ts'ajc 
cha'an ma'anic mi' ch'ʌjmel ochel mi jump'ejlic cuchʌl che' ti' yorajlel c'aj o. 

20Tsa' tiliyob jini xchoñoñelob mu' bʌ i choñob chubʌ'añʌl ti chajp ti chajp. 

Junyajl cha'yajl tsa' jijliyob ti jumpat ba' ñup'ul i ti' tac Jerusalén. 

21Tsac tiq'uiyob. Tsac subeyob: ¿Chucoch woli la' jijlel ti' t'ejl ts'ajc? Mi ma'anic 

mi la' cʌy la' mel, mux caj j cʌchetla, cho'on. Jini cha'an ma'anix tsa' cha' tiliyob 
che' ti' yorajlel c'aj o. 

22Tsac subeyob levíjob cha'an mi' sʌq'uesañob i bʌ cha'an mi' tilel i cʌntañob i 

ti' tac tejclum cha'an yom mi' q'uejlel ti ch'ujul i yorajlel c'aj o. Jini cha'an, c Dios, 
ña'tañon. Q'ueleyon ti uts'at cha'an jini tsa' bʌ c mele. Coltañon come wen awujil 
p'untaya. Cabʌlʌch a c'uxbiya, cho'on. 

23Che' ti ili ora tsaj q'uele ja'el israelob tsa' bʌ i pʌyʌyob i yijñam ch'oyolo' bʌ ti 

Asdod, ti Amon, yic'ot ti Moab. 



841 

 

Chol de Tumbalá Bible 
© Bible Society of Mexico. 

  
 

 

24Lamital i yalobilob tsi' cha'leyob t'an che' bajche' i pi'ʌlob ti Asdod. Mach 

yujilobic lac t'an. Tsa' jach i cha'leyob t'an che' bajche' i ña'. 

25Tsa cʌ'leyob. Tsac subeyob chocbilobix ti Dios cha'an i mul. Tsac bajbeyob 

lamital winicob. Tsac bocbeyob i tsutsel i jol. Wersa tsi' yʌc'ʌyob i t'an ti' c'aba' 
Dios cha'an mi' cʌyob i mel bajche' jini. Tsac subeyob: Mach la' sijibeñob jini 
xch'oc bʌ la' walobilob jini winicob mach bʌ israelobic. Mach la' c'ajtin xch'oc bʌ 
i yalobilob cha'an i yijñam la' walobilob. Mach la' c'ajtiñob ja'el cha'an la' wijñam. 

26¿Mach ba jinic i mul Salomón i rey Israel? Tsi' pʌyʌ x'ixicob mach bʌ lac 

pi'ʌlobic. Wen ñuc Salomón. Ma'anic yambʌ rey lajal bʌ i ñuclel. Dios tsi' c'uxbi. 
Dios tsi' wa'choco cha'an mi' yumañob pejtel israelob. Anquese cabʌl i ñuclel 
tsa' sojqui ti mulil cha'an x'ixicob mach bʌ israelobic. 

27¿Yom ba mic jac'beñetla? ¿Yom ba mi la' cha'len mulil bajche' jini? Mach cu 

yomic. Woli la' ñusʌben i mandar lac Dios che' mi la' cha'len ñujpuñijel yic'ot 
x'ixicob mach bʌ israelobic, cho'on. 

28Juntiquil ch'iton bʌ i yalobil Joiada, i yalobil bʌ Eliasib jini ñuc bʌ motomaj, tsi' 

pʌyʌ ti' yijñam xch'oc bʌ i yalobil Sanbalat jini horon. Jini cha'an tsac choco 
majlel. 

29C Dios, ña'tʌbeñob i mul, come tsi' bib'esayob i ye'tel motomajob. Tsi' 

yʌc'ʌyob ti wajlentel jini xuc'ul bʌ t'an tsa' bʌ a wʌq'ueyob ti' wenta motomajob 
yic'ot levíjob. 

30Jini cha'an tsac sʌq'uesayob. Tsac choco majlel jini mach bʌ israelobic. Tsac 

wa'choco motomajob yic'ot levíjob ti mojt ti mojt. Tsa cʌq'ueyob i ye'tel. 

31Tsac subeyob israelob cha'an mi' ch'ʌmbeñob tilel chuqui yom: jini si' cha'an 

mi' yʌq'ueñob jini tsʌnsʌbil bʌ i majtan Dios che' ti' yorajlel, yic'ot jini ñaxan bʌ i 
cuch cholel. C Dios, q'ueleyon ti uts'at. 

Ester 

Ester 1 

Vasti, i yijñam rey, mi' ñusʌben i t'an jini rey 

1Che' bʌ tsi' cha'le yumʌntel Asuero, an ti' wenta wucp'ejl i wucc'al (127) colem 

tejclum tac c'ʌlʌl ti India c'ʌlʌl ti Etiopía. 

2Che' buchul Asuero ti' ye'tel ya' ti Susa i tejclum rey, 

3tsi' cha'le q'uiñijel che' uxp'ejlix jab i yumʌntel. Tsi' pʌyʌ tilel jini ñuco' bʌ i ye'tel 

yic'ot i winicob yic'ot capitañob loq'uemo' bʌ ti Persia yic'ot ti Media. Che' bʌ ya' 
añob gobernadorob yic'ot wen chumulo' bʌ ti' tojlel, 

4jini rey tsi' pʌsbeyob i ñuclel i yumʌntel yic'ot bajche' c'amel an i chubʌ'an 

letsem bʌ i tojol yic'ot i t'ojol jax bʌ i bujc yic'ot pejtel i ñuclel. Tsi' cha'leyob 
q'uiñijel bolonc'al q'uin. 

5Che' ujtemix jini q'uiñijel, jini rey tsi' melbeyob q'uin cha'an pejtel chumulo' bʌ 

ti Susa, jini ñuc bʌ tejclum ya' ba'an i yotot rey. Tsi' laj pʌyʌ tilel jini wen chumulo' 
bʌ yic'ot p'ump'uño' bʌ. Wucp'ejl q'uin tsi' cha'leyob q'uiñijel ti pam i yotot rey 
ya' ba'an pʌc'ʌbʌl. 

6Ya' sʌts'ʌl lazo ba' liquil sʌsʌc bʌ pisil tʌc'ʌl yic'ot yʌjyʌx bʌ pisil i wenta 

lejchempat. An pisil bʌ tsalʌl. Joc'ol pisil ti xotol tac bʌ plata jucbil bʌ ochel ya' 
ti lazo. Jini lazo jiñʌch bʌch'bil bʌ lino wen fino bʌ, ts'ajbil bʌ ti chʌccolan bʌ. I 
yoyel i yotot rey ya' ba' cʌchʌl lazo, jiñʌch i t'ojol jax bʌ xajlel, i c'aba' mármol. 
Q'uiy tʌsbil ya' ti lum an ts'ʌylaw bʌ xajlel ti chajp ti chajp: pórfido yic'ot mármol 
yic'ot perla yic'ot yan tac bʌ xajlel letsem bʌ i tojol. Ya' cotchocobil ch'ac melbil 
bʌ ti oro yic'ot ti plata. 

7Melbil ti oro jini taza tac ti chajp ti chajp. Ma'anic cha'p'ejl lajal bʌ. Mach p'isbilic 

tsi' yʌq'ueyob i jap vino jini rey, come cabʌlʌch jini vino. 

8Tsi' cha'le mandar jini rey. Tsi' subeyob pejtel año' bʌ i ye'tel cha'an ma'anic 

majch mi' wersa jap vino mi mach yomic. Jini yom bʌ i jap mi mejlel i jap che' 
bajche' c'amel yom i pusic'al, come jiñʌch i mandar rey. 

9Tsi' cha'le q'uiñijel ja'el Vasti, i yijñam rey. Parte ba' tempʌbilob x'ixicob ti 

jump'ejl i mal i yotot jini rey Asuero. 

10Ti' wucp'ejlel q'uin che' tijicñayix i pusic'al jini rey cha'an vino, tsi' pʌyʌ tilel 

wuctiquil eunucojob tsa' bʌ i cha'libeyob servir. I c'aba' eunucojob: Mehumán, 
Bizta, Harbona, Bigta, Abagta, Zetar yic'ot Carcas. 

11Tsi' subeyob cha'an mi' pʌyob tilel Vasti, jini co'ʌl, che' c'ʌcʌl ti' jol jini corona, 

i ch'ʌjlib i yijñam rey, cha'an mi' q'uelob pejtel año' bʌ i ye'tel yic'ot pejtel xjula'ob 
come wen i t'ojol jax i yijñam. 

12Pero ma'anic tsi' jac'ʌ i pʌyol jini co'ʌl Vasti che' bʌ tsa' tiliyob jini eunucojob. 

Ma'anic tsi' jac'be i mandar rey. Jini cha'an tsa' mich'a jini rey. Cʌlʌx jax i 
mich'ajel. 

13Jini rey tsi' pejca año' bʌ i ña'tibal, come i tilel ma'anic chuqui mi' mel che' 

maxto anic mi' pejcan jini yujilo' bʌ ley yic'ot yujilo' bʌ meloñel. 

14Wuctiquilob jini winicob buchulo' bʌ ti' t'ejl rey. Ch'oyolob ti Persia yic'ot Media. 

I c'aba'ob: Carsena, Setar, Admata, Tarsis, Meres, Marsena yic'ot Memucán. 
Tsa' mejli i q'uelbeñob i wut rey, come jiñobʌch ñuco' bʌ i ye'tel ti' yumʌntel. 

15Jini rey tsi' c'ajtibeyob: ¿Bajche' ts'ijbubil ti ley? ¿Bajche' mi caj i toj i mul jini 

co'ʌl Vasti cha'an ma'anic tsi' jac'be i mandar rey che' bʌ tsi' pʌyʌyob 
eunucojob? che'en Asuero. 

16Memucán tsa' caji' jac'ben ti' tojlel jini ñuco' bʌ i ye'tel. Tsi' yʌlʌ: Mach jinic 

jach ti' tojlel rey an i mul jini co'ʌl Vasti, pero ti' tojlel jini ñuco' bʌ i ye'tel yic'ot 
pejtel winicob ti jujump'ejl colem tejclum ba' woli ti yumʌntel jini rey Asuero, 

17come mi caj i cʌjñel ti pejtelel x'ixicob chuqui tac tsi' mele jini co'ʌl. Che' jini mi 

caj i ts'a'leñob i ñoxi'al, come mi caj i yʌlob: “Tsi' cha'le mandar jini rey Asuero 
cha'an mi' pʌjyel tilel jini co'ʌl Vasti pero ma'anic tsi' jac'ʌ”. Che' mi caj i yʌlob 
x'ixicob. 

18Ti ora jach lac pi'ʌlob, jini x'ixicob ch'oyolo' bʌ ti Persia yic'ot Media, mi caj i 

pam pucob jini t'an ti' tojlel pejtel ñuco' bʌ i ye'tel ti' yumʌntel rey. Che' jini mi 
caj c taj lojon c ts'a'lentel. Mi' caj ti p'ojlel mich'ajel. 

19Mi che'ʌch yom i pusic'al rey, la' i mel mandar. La' ts'ijbuntic che' bajche' i tilel 

mi' melob mandar jini persiajob yic'ot mediajob cha'an ma'anic mi mejlel ti jejmel 
che' jini. La' i yʌc' mandar jini rey Asuero cha'an ma'anix mi' chʌn tilel Vasti ti' 
tojlel rey ti pejtelel ora. La' i pʌy ti' yijñam yambʌ x'ixic ñumen uts'at bʌ cha'an 
mi' ch'ʌmben i ye'tel jini co'ʌl Vasti. 

20Che' mi' pam pujquel i mandar rey ti pejtelel lum c'ʌlʌl ti' ñajtlel i yumʌntel rey, 

mi caj i c'uxbiñob i ñoxi'al pejtel x'ixicob, jini wen chumulo' bʌ yic'ot jini 
p'ump'uño' bʌ. Che' tsi' yʌlʌ Memucán. 

21Tijicña i pusic'al jini rey yic'ot jini ñuco' bʌ i ye'tel cha'an jini t'an. Tsi' yʌc'ʌ 

mandar jini rey che' bajche' tsi' yʌlʌ Memucán. 

22Tsi' choco majlel jun ti pejtelel i yumʌntel. Tsi' yʌc'ʌ ti ts'ijbuntel ti jujump'ejl 

tejclum che' bajche' yujilob ts'ijb. Tsi' cha'le mandar cha'an mi' yumʌntelob 
winicob ti' tojlel i pi'ʌlob año' bʌ ti' yotot. Tsi' yʌc'ʌ ti pam pujquel jini mandar ti 
jujunchajp bʌ i t'an winicob. 

Ester 2 

Ester tsa' ochi ti' yijñam rey 

1Che' ujtemix jini, tsa' lajmi i mich'ajel jini rey Asuero. C'ajal i cha'an chuqui tsi' 

cha'le Vasti yic'ot chuqui mi caj i tumben. 

2I winicob tsa' caji' subeñob: La' tajlecob wen i t'ojol jax bʌ xch'ocob cha'an jini 

rey. 

3La' i wa'chocon winicob jini rey cha'an mi' tempañob tilel pejtel i t'ojol jax bʌ 

xch'oc ti jujump'ejl colem tejclum. La' i pʌyob ti' yotot x'ixicob i cha'an rey wʌ' ti 
Susa jini ñuc bʌ tejclum cha'an mi' cʌntañob Hegai, jini eunuco am bʌ ti' wenta 
cha'an mi' cʌntan x'ixicob. La' aq'uenticob xojocña bʌ i ts'ʌcal i pʌchʌlel. 

4Jini xch'oc mu' bʌ i yajcan jini rey la' i ch'ʌmben i ye'tel co'ʌl tsa' bʌ i cʌyʌ Vasti. 

Che' tsi' subeyob i winicob. Jini rey uts'atax tsi' yubi jini t'an. Che'ʌch tsi' mele 
bajche' tsi' yʌlʌyob. 

5Ya'an judío i c'aba' Mardoqueo ya' ti Susa, jini ñuc bʌ tejclum. Mardoqueo i 

yalobilʌch Jair, i yalobil bʌ Simei. Jini Simei i yalobilʌch Cis, i yalobil bʌ 
Benjamín. 

6Pʌybil loq'uel Mardoqueo ti Jerusalén yic'ot jini t'uchtʌbilo' bʌ ti guerra che' bʌ 

tsa' pʌjyi majlel Jeconías i rey judíojob. Cʌchʌl tsa' pʌjyiyob majlel cha'an 
Nabucodonosor, jini rey ti Babilonia. 

7Mardoqueo tsi' cosa jini xch'oc Hadasa, jiñʌch Ester, i yalobil i yumijel, come 

meba' alʌl. Chʌmenix i tat i ña'. I t'ojol jax jini xch'oc. Che' bʌ tsa' cʌle ti meba' 
Ester, Mardoqueo tsi' pʌyʌ ti' yalobil. 

8Che' bʌ tsa' pam pujqui i mandar jini rey, tsa' pʌjyiyob tilel cabʌl xch'oc ti jini 

tejclum Susa, ti' wenta Hegai. Tsa' pʌjyi ochel Ester ja'el ti' yotot x'ixicob i cha'an 
rey ti' wenta Hegai tsa' bʌ i cʌnta x'ixicob. 

9Uts'at tsi' q'uele jini xch'oc. Tsi' bʌc' aq'ue i ts'ʌcal i pʌchʌlel yic'ot i bʌl i ñʌc' 

yic'ot wuctiquil xch'oc bʌ i pi'ʌlob. Tsi' yʌc'ʌ ti chumtʌl ti c'ax uts'at bʌ i mal otot. 

10Ma'anic tsi' subu Ester mi judío i tat i ña' come tsi' tiq'ui Mardoqueo. 

11Ti jujump'ejl q'uin Mardoqueo tsa' ñumi ti' tojel i yotot x'ixicob ya' ba'an i pam 

cha'an mi' ña'tan bajche' an Ester. 

12I tilelobʌch xch'ocob mi' yajñelob ti' yotot x'ixicob, jinto mi' pʌjyelob ochel ti' 

tojlel jini rey Asuero. Lajchʌmp'ejl uw tsi' chajpayob i bʌ. Wʌcp'ejl uw tsi' 
c'ʌñʌyob aceite loq'uem bʌ ti mirra, yambʌ wʌcp'ejl uw tsi' c'ʌñʌyob jini xojocña 
bʌ ts'ac cha'an x'ixicob. 

13Che' bʌ tsa' ochiyob ba'an rey, tsa' aq'uentiyob ti' majtan chuqui tac jach tsi' 

mulayob ti' yotot x'ixicob cha'an mi' ch'ʌmob majlel ti' yotot rey. 

14Che' ti ic'ajel tsa' majli juntiquil ti' yotot jini rey Asuero. Che' ti sʌc'ajel tsa' sujti 

ti' jini cha'p'ejlel bʌ i yotot x'ixicob am bʌ ti' wenta jini eunuco i c'aba' Saasgaz 
tsa' bʌ i cʌntʌbe i yixicob rey. Ma'anix tsa' chʌn ochi ba'an rey mi mach pʌybilic 
ti' c'aba'. Jini jach tsi' c'ajti tilel jini tsa' bʌ i mula. I tilel che'ʌch tsi' meleyob. 

15Che' i yorajlelix mi' yochel Ester ba'an rey, ma'anic chuqui tsi' c'ajti ti' majtan, 

jini jach chuqui tsi' sube Hegai cha'an mi' ch'ʌm majlel. Ester, i yalobilʌch 
Abihail. Abihail jiñʌch i yumijel Mardoqueo tsa' bʌ i pʌyʌ Ester ti' yalobil. 
C'uxbibil Ester ti pejtelel i cʌñʌyo' bʌ. 

16Che' ti enero, che' wucp'ejlix jab i yumʌntel jini rey Asuero, tsa' pʌjyi ochel 

Ester ti' yotot jini rey. 

17Ñumen tsi' c'uxbi Ester bajche' pejtelel yaño' bʌ x'ixicob. Ñumen tsi' pʌsbe i 

yutslel i pusic'al bajche' pejtel jini xch'oc bʌ i pi'ʌlob. Jini cha'an tsi' c'ʌcchoco ti' 
jol jini corona bʌ i ch'ʌjlib i yijñam rey. Tsi' yʌq'ue i ye'tel ti co'ʌl tsa' bʌ i cʌyʌ 
Vasti. 

18Jini rey tsi' mele colem bʌ quiñijel cha'an i yijñam. Tsi' pʌyʌ tilel pejtel jini ñuc 

bʌ yumʌlob yic'ot i winicob cha'an c'ux tsi' yubi Ester. Tsi' ju'sʌbeyob i tojoñel 
pejtelel colem tejclum. Tsi' yʌq'ueyob i majtan i winicob ti' tijicñʌyel i pusic'al. 

Mardoqueo mi' tsictesʌben rey i mul i contrajob 

19Che' bʌ tsa' tempʌyiyob tilel xch'ocob che' ti' cha'yajlel, ya' buchul Mardoqueo 

ti' ti' i yotot rey. 

20Maxto anic tsi' subu Ester mi judío i tat i ña' come che'ʌch tsi' yʌq'ue mandar 

Mardoqueo. Ester tsi' chʌn jac'be i t'an che' bajche' i tilel che' anto ti' wenta. 

21Che' ya' buchul Mardoqueo ti' ti' i yotot rey, tsa' caji' pejcañob i bʌ cha'tiquil 

eunucojob, Bigtán yic'ot Teres, woli bʌ i chʌcʌ q'uelob i pam otot. Wen mich'ob, 
woli' ña'tañob i tsʌnsan jini rey Asuero. 

22Tsi' yubi Mardoqueo. Tsi' sube jini co'ʌl Ester. Ester tsi' sube jini rey chuqui 

tsi' yʌlʌ Mardoqueo. 

23Jini rey tsi' choco majlel i winicob cha'an mi' q'uelob mi isujm woli' chijtañob. 

Tsi' ña'ta isujmʌch. Jini eunucojob tsa' jijch'iyob ti cha'ticlel. Jini tsa' bʌ ujti ti' 
tojlel Mardoqueo tsa' otsʌnti ti jun ti' tojlel rey. I c'aba' jini jun i yistoriajlel reyob. 

Ester 3 

Amán mi' ña'tan bajche' mi caj i jisan judíojob 

1Che' ujtemix jini, jini rey Asuero tsi' yʌq'ue ñumen ñuc bʌ i ye'tel Amán i yalobil 

Hamedata i p'olbal bʌ Agag. Tsi' buchchoco ti' t'ejl ya' ti' tojlel pejtel ñuco' bʌ i 
ye'tel. 

2Pejtel x'e'telob wa'alo' bʌ ti' ti' i yotot rey tsi' c'uchchocoyob i bʌ che' bʌ tsa' 

ñumi Amán. Tsi' yʌq'ueyob cortesía, come tsi' yʌc'ʌ mandar rey cha'an che'ʌch 
yom mi' melob. Ma'anic tsi' c'uchchoco i bʌ Mardoqueo. Ma'anic tsi' yʌq'ue 
cortesía. 

3X'e'telob i cha'an rey tsi' c'ajtibeyob Mardoqueo: ¿Chucoch wola' ñusʌben i 

mandar rey? che'ob. 

4Cabʌl q'uin tsi' yʌ'leyob Mardoqueo, pero ma'anic tsi' jac'beyob i t'an. Tsa' 

majliyob ba'an Amán. Tsi' subeyob bajche' woli' mel Mardoqueo cha'an mi' 
ña'tañob chuqui mi caj i yʌl Amán, come Mardoqueo tsa'ix i subu i bʌ ti judío. 

5Tsa' wen mich'a Amán che' bʌ tsi' q'uele ma'anic woli' c'uchchocon i bʌ 

Mardoqueo, ma'anic woli' yʌq'uen cortesía. 

6Che' yujilix Amán judíojʌch Mardoqueo, tsi' ña'ta i tsʌnsan pejtel judíojob pam 

pujquemo' bʌ ti pejtel i yumʌntel Asuero, mach jinic jach Mardoqueo. 

7Che' ti abril, che' ti' lajchʌmp'ejlix jab i yumʌntel jini rey Asuero, tsi' cha'leyob 

yajcaya ti alas cha'an mi' ña'tañob baqui ora yom ujtel chuqui tsi' ña'ta i mel 
Amán. Ñaxan tsa' caji' ña'tan baqui bʌ tsic, ti wi'il tsi' ña'ta jini uw, jiñʌch febrero. 

8Amán tsa' caji' suben jini rey Asuero: An winicob x'ixicob pam pujquemo' bʌ ti 

jujump'ejl colem tejclum ti a yumʌntel. Yambʌyʌch i ley, mach lajalic bajche' lac 
ley. Ma'anic mi' jac'beñob i ley jini rey. Jini cha'an mach yomic mi lac chʌn 
cuchbeñob i mul jini winicob x'ixicob. 

9Mi che'ʌch yom i pusic'al jini rey, la' i yʌc' mandar cha'an mi' laj jisʌntelob. Mux 

c toje' diez mil sʌsʌc taq'uin cha'an mi' yʌjq'uelob ti chʌmel. Che' jini, jini rey mi 
mejlel i yʌc' jini taq'uin ti' wenta xlot taq'uiñob cha'an mi' yʌc'ob ti' yotlel taq'uin 
i cha'an rey. Che' tsi' yʌlʌ Amán. 

10Jini cha'an jini rey tsi' loc'sa i mʌtc'ʌb am bʌ i ts'ijbal i cha'an rey. Tsi' yʌq'ue 

Amán i yalobil Hamedata i p'olbal bʌ Agag. Jini Amán i contrajʌch judíojob. 

11Jini rey tsi' sube: A cha'añʌch a taq'uin yic'ot ili winicob x'ixicob ja'el. Mi cʌc'ob 

ti a wenta cha'an ma' mel bajche' jach yom a pusic'al, che'en. 

12Che' ñumenix cha'p'ejl uxp'ejl semana, tsa' pʌjyiyob tilel sts'ijbayajob cha'an 

mi' yotsañob ti jun jini mandar che' bajche' i tilel mi' cha'leñob ts'ijb ti' t'an tac 
jujump'ejl colem tejclum, cha'an mi' q'uelob pejtel ñuco' bʌ i ye'tel yic'ot 
gobernadorob yic'ot yumʌlob. Tsi' yʌc'ʌ ti ts'ijbuntel Amán; tsi' yotsʌbe i c'aba' 
jini rey Asuero. Tsi' ñotbe i sellojlel am bʌ ti' mʌtc'ʌb rey. 

13Tsi' choco majlel jun ti' c'ʌb x'ac' juñob ti pejtelel colem tejclum ti' yumʌntel rey 

cha'an mi' jisañob judíojob, jini ñoxobix bʌ yic'ot ch'itoñob to bʌ, x'ixicob yic'ot 
alp'eñelob, ti jump'ejl jach q'uin, ti 28 de febrero ti yambʌ jab, cha'an mi' 
chilbeñob i chubʌ'an ja'el. 

14Tsi' yʌc'ʌ ti pam pujquel majlel jini mandar ti jujump'ejl tejclum cha'an mi' 

chajpañob i bʌ winicob x'ixicob cha'an mi' tsʌnsañob che' i yorajlel. 

15Jini x'ac juñob tsi' se'ñuyob majlel i bʌ cha'an i mandar rey. Tsa' pujqui jini 

mandar ti Susa, i tejclum rey. Tsa' caji' japob vino jini rey yic'ot Amán, pero tsa' 
ochi i ch'ijiyemlel i pusic'al jini chumulo' bʌ ti Susa. 

Ester 4 

Ester mi caj i ñop i coltan i pi'ʌlob 



847 

 

Chol de Tumbalá Bible 
© Bible Society of Mexico. 

  
 

 

1Che' yujilix Mardoqueo melbilix jini ley, tsi' tsili i pislel. Tsi' lʌpʌ coxtal. Tsi' boño 

i bʌ ti' tʌñil c'ajc. We'ecña ti uq'uel tsa' majli ti ojlil tejclum. Ch'ijiyem i pusic'al 

2tsa' letsi majlel ti' ti' i yotot rey. Ma'anic majch tsa' mejli ti ochel ti' yotot rey che' 

lʌpʌl i cha'an coxtal. 

3Ti jujump'ejl colem tejclum baqui jach tsa' c'oti i mandar rey, tsa' ochi i 

ch'ijiyemlel i pusic'al judíojob che' bʌ tsi' yubiyob. Tsa' cajiyob ti ch'ajb, 
we'ecñayob ti uq'uel. Lamital tsa' ñoleyob ti' tʌñil c'ajc lʌpʌlob i cha'an coxtal. 

4Che' bʌ tsa' tili i mozojob Ester yic'ot eunucojob cha'an mi' subeñob i co' chuqui 

woli' yujtel, cabʌl tsi' mele i pusic'al. Tsi' chocbe majlel wen bʌ i bujc Mardoqueo 
cha'an mi' xoj, pero ma'anic tsi' ch'ʌmʌ. Ma'anic tsi' jocho jini coxtal. 

5Jini cha'an Ester tsi' pʌyʌ tilel Hatac jini eunuco i cha'an rey am bʌ ti' wenta 

cha'an mi' coltan Ester. Tsi' sube majlel ba'an Mardoqueo cha'an mi' c'ajtiben 
chucoch woli' mel i pusic'al. 

6Hatac tsa' majli i pejcan Mardoqueo ti jini parque am bʌ ti tejclum ti' tojel i yotot 

rey. 

7Mardoqueo tsi' sube chuqui tsa' ujti. Tsi' sube jayp'ejl mil sʌsʌc taq'uin woli' 

yʌc' Amán ti' wenta xlot taq'uiñob ti' yotot rey cha'an mi' laj jisʌntelob judíojob. 

8Mardoqueo tsi' yʌq'ue ja'el i copiajlel jini mandar melbil bʌ ti Susa, cha'an mi' 

ña'tan Ester bajche' mi caj i jisʌntelob judíojob. Mardoqueo tsi' sube Hatac 
cha'an wersa mi' majlel Ester i pejcan rey cha'an mi' c'ajtiben ti wocol t'an i 
coltʌntel i pi'ʌlob. 

9Tsa' sujti Hatac ba'an Ester. Tsi' sube chuqui tsi' yʌlʌ Mardoqueo. 

10Ester tsi' sube Hatac: Yom ma' suben Mardoqueo: 

11“Yujilob pejtelel x'e'telob i cha'an rey ti pejtelel pañimil, tic'bil mi la cochel ba' 

buchul rey ti mal i yotot che' mach pʌybilonicla tilel. Mi tsa' ochi juntiquil che' 
mach pʌybilic, woli' ñusan ley. Wersa mi' chʌmel majqui jach mi' ñusan jini ley. 
Cojach jini p'untʌbil bʌ ti rey mi' caj ti cuxtiyel mi tsi' sʌts'ʌ i c'ʌb jini rey che' 
chucul i cha'an jini te' melbil bʌ ti oro, i yejtal bʌ i p'ʌtʌlel. Che' jini cuxul mi' 
yajñel”. Che'ʌch yom ma' suben. Jixcu joñon, lujump'ejl i cha'c'alix q'uin mach 
pʌybilonic ochel ba'an jini rey, che'en Ester. 

12Tsa' cha' majli Hatac i suben Mardoqueo chuqui tsi' yʌlʌ Ester. 

13Mardoqueo tsi' cha' chocbe majlel jini t'an: Anquese ya' añet ti' yotot rey, mach 

a lon ña'tan mi mux a bajñel colel ba' ora mi' chujquelob pejtel a pi'ʌlob judíojob. 

14Mi mach a womic a pejcan jini rey ti ili ora che' bʌbʌq'uen mi' chʌmel a pi'ʌlob, 

mi caj i tejchel i coltʌntel ti yambʌ parte, pero mi caj a chʌmel jatet yic'ot i pi'ʌlob 
a tat a ña'. ¿Chucoch tsa' aq'uentiyet a we'tel ti co'ʌl ti ili ora ti' tojlel jini rey? 
¿Mach ba cha'anic ma' coltan a pi'ʌlob che' an i wocol? Che' tsi' sube 
Mardoqueo. 

15Ester tsi' chocbe majlel jini t'an: 

16Cucu subeñob pejtel judíojob año' bʌ ti Susa cha'an mi' tempañob i bʌ cha'an 

mi' cha'leñob ch'ajb uxp'ejl q'uin yic'ot uxp'ejl ac'ʌlel cha'an mi' p'untañon Dios. 
Joñon quic'ot xch'oc bʌ c pi'ʌlob mi caj c cha'len lojon ch'ajb ja'el lajal 
bajche'etla. Che' mi cujtel ti ch'ajb mi caj c majlel ba'an rey anquese wolic 
ñusʌben i mandar. Mi tsi' yʌc'ʌyon ti chʌmel la'ix chʌmicon, che'en. 

17Tsa' majli Mardoqueo. Tsi' lu' mele che' bajche' tsi' sube Ester. 

Ester 5 

Ester mi' pʌy ti' q'uiñijel jini rey yic'ot Amán 

1Ti' yuxp'ejlel q'uin Ester tsi' xojo i bujc co'ʌl. Tsa' ochi ti mal i yotot rey ba'an i 

buchlib. Tsa' wa'le ya' ti corredor. Buchul jini rey ti' buchlib ti mal i yotot ya' ti' 
tojel i ti' otot. 

2Che' bʌ tsi' q'uele jini co'ʌl Ester ya' wa'al ti' tojel i buchlib, tsi' pʌsbe i yutslel i 

pusic'al. Tsi' sʌts'ʌ i c'ʌb ba' chucul i cha'an i te'el rey cha'an mi' pʌy tilel Ester. 
Tsa' tili. Tsi' tʌlbe i ni' jini te'. 

3Jini rey tsi' c'ajtibe: ¿Chuqui a wom j co' Ester? C'ajtibeñon. Mi caj cʌq'ueñet 

anquese lamital c yumʌntel, che'en. 

4Ester tsi' sube: Mi che'ʌch yom jini rey la' tilic yic'ot Amán cha'an mi la' c'ux i 

bʌl la' ñʌc' tsa' bʌ c chajpa, che'en. 

5Tsi' cha'le mandar rey: Pʌyʌ tilel Amán ti ora che' bajche' yom Ester, che'en. 

Che' jini tsa' tili jini rey yic'ot Amán cha'an mi' c'uxob i bʌl i ñʌc' tsa' bʌ i 
chajpʌbeyob Ester. 

6Che' woli' japob vino, jini rey tsi' c'ajtibe Ester: ¿Chuqui a wom? C'ajtibeñon. 

Mi caj cʌq'ueñet anquese lamital c yumʌntel, che'en. 

7-8Ester tsi' yʌlʌ: Com c'ajtibeñet, c rey, a wocolic mi che'ʌch yom a pusic'al, 

melbeñon chuqui wolij c'ajtibeñet. La' cha' tiliquet ijc'ʌl awic'ot Amán cha'an mi 
la' c'ux i bʌl la' ñʌc' mu' bʌ caj c chajpan. Ijc'ʌl to mi caj c subeñet chuqui com, 
che'en. 

9Tijicña i pusic'al Amán tsa' loq'ui majlel. Che' bʌ tsi' q'uele Mardoqueo ti' ti' i 

yotot rey, cabʌl tsi' mich'le come ma'anic tsa' ch'ojyi. Ma'anic tsi' yʌq'ue cortesía. 

10Amán ma'anic chuqui tsi' poj tumbe. Tsa' sujti ti' yotot. Tsi' pʌyʌ tilel i cʌñʌyo' 

bʌ yic'ot Zeres i yijñam. 

11Tsi' subeyob pejtel i ñuclel. Ñuc tsi' q'uele i bʌ cha'an cabʌl i chubʌ'an yic'ot i 

yalobilob yic'ot i c'uxbintel ti' tojlel rey, come jini rey tsi' yʌq'ue jini ñaxan bʌ 
buchlibʌl cha'an mi' yumʌntel ti' tojlel pejtel ñuco' bʌ i ye'tel. 

12Tsi' yʌlʌ ja'el Amán: Jini co'ʌl Ester ja'el, che' bʌ tsi' chajpa we'elʌl, ma'anic 

tsi' pʌyʌ tilel yambʌ i pi'ʌl jini rey ti we'el, c bajñel jach. Cha' pʌybilon ijc'ʌl cha'an 
mic pi'len ti we'el jini rey. 

13Anquese c'uxbibilon ti pejtelelob, mach tijicñayic c pusic'al che' mij q'uel jini 

judío Mardoqueo ya' bʌ buchul ti' ti' i yotot rey, che'en. 

14Tsa' caji i subeñob i yijñam yic'ot i cʌñʌyo' bʌ: Ac'ʌ ti melol chan bʌ te' cha'an 

ma' jich'. Yom lajchʌnjajl i chanlel. Ti sʌc'ajel ijc'ʌl cucu suben jini rey cha'an mi' 
yʌc' ti jijch'el Mardoqueo. Che' jini cha' tijicñayix a pusic'al mux a cha' majlel ti 
c'ux waj yic'ot jini rey, che'ob. Amán uts'at tsi' yubi jini t'an. Tsi' yʌc'ʌ ti melol te' 
cha'an mi' jich'. 

Ester 6 

Amán mi' wersa q'uel ti ñuc Mardoqueo 

1Ti jini jach bʌ ac'ʌlel ma'anic tsa' mejli ti wʌyel jini rey. Tsi' yʌc'ʌ mandar cha'an 

mi' ch'ʌmbeñob tilel jini jun ba' otsʌbil chuqui tac ñuc tsi' meleyob winicob. I 
c'aba' jini jun i yistoriajlel reyob. C'am tsa' caji' pejcañob jini jun ti' tojlel rey. 

2Ya' otsʌbil ti jun chuqui tsi' mele Mardoqueo che' bʌ tsi' colta jini rey Asuero. 

Come Mardoqueo tsi' sube ba' ora tsi' chijtayob Bigtán yic'ot Teres, cha'tiquil 
eunucojob tsa' bʌ i q'uelbeyob i pam i yotot rey, che' bʌ tsi' ña'ta i tsʌnsañob. 

3Jini rey tsi' c'ajtibeyob xq'uel jun: ¿Am ba chuqui uts'at tsi' taja Mardoqueo che' 

bʌ tsi' coltayon? ¿Tsa' ba aq'uenti i majtan? che'en. Jini año' bʌ i ye'tel ti' tojlel 
rey tsi' subeyob: Ma'anic chuqui tsi' taja, che'ob. 

4Jini rey tsi' c'ajtibeyob: ¿Majqui ya'an ti pat otot? che'en. Ya'ix an Amán. Poj 

ochemix ti corredor ti' yotot rey cha'an mi' c'ajtiben permiso cha'an mi' yʌc' ti 
chʌmel Mardoqueo ya' ti te' tsa' bʌ i chajpa cha'an mi' jich'. 

5Jini x'e'telob i cha'an rey tsi' subeyob: Ya'ix an Amán wa'al ti corredor, che'ob. 

Jini rey tsi' subeyob cha'an mi' pʌyob ochel. 

6Jini cha'an tsa' ochi Amán. Jini rey tsi' sube: ¿Bajche' yom mic tsictesʌben i 

ñuclel jini winic c'uxbibil bʌ c cha'an? che'en. Tsi' lon ña'ta Amán: ¿Majqui jini 
c'uxbibil bʌ i cha'an rey? ¿Mach ba joñonic? 

7Amán tsi' sube rey: Cha'an ma' tsictesʌben i ñuclel jini winic c'uxbibil bʌ a 

cha'an 

8la' ch'ʌjmic tilel i bujc jini rey yic'ot i c'ʌchlib yic'ot i corona. 

9La' aq'uentic ti' wenta jini c'ax ñuc bʌ i ye'tel cha'an mi' xojben i pislel jini winic 

c'uxbibil bʌ ti rey cha'an mi' tsictesʌben i ñuclel. La' i c'ʌchchocon jini winic 
cha'an mi' pʌy majlel ti parque ti' yojlil tejclum. La' majlic ti ñaxan. La' i sub majlel 
ti c'am bʌ t'an: “Che'ʌch yom mi' tsictesʌbentel i ñuclel jini winic c'uxbibil bʌ i 
cha'an rey”. Che' yom mi' sub majlel, che'en Amán. 

10Jini rey tsi' sube Amán: Se'ñun mecu. Ch'ʌmʌ majlel c bujc. Xojben 

Mardoqueo che' bajche' tsa' wʌlʌ. Jiñʌch jini judío buchul bʌ ti' ti' cotot. 
C'ʌchchocon tij c'ʌchlib. Mach ma' wis cʌy a mel ti pejtelel tsa' bʌ a subu, che'en 
jini rey. 

11Jini cha'an Amán tsi' ch'ʌmʌ i pislel rey yic'ot i c'ʌchlib. Tsi' xojbe i bujc 

Mardoqueo. Tsi' c'ʌchchoco. Tsi' pʌyʌ ñumel ti jini parque ti' yojlil tejclum. Tsi' 
cha'le oñel majlel. Che' abi yom mi' melbentel jini winic c'uxbibil bʌ i cha'an rey, 
che'en Amán. 

12Che' ujtemix jini, tsa' sujti Mardoqueo ti' ti' yotot rey. Amán tsa' puts'i majlel ti' 

yotot, mosol i jol cha'an ch'ijiyem i pusic'al. 

13Amán tsi' sube Zeres i yijñam chuqui tsa' ujti. Tsa' caji i yʌlob i yijñam yic'ot i 

pi'ʌlob: Mux i t'uchtañet Mardoqueo. Mi judíojʌch jini Mardoqueo mach mʌjlic a 
cha'an. Wersa mi caj i mʌjlel i cha'an, che'ob. 

14Che' bʌ woliyob to ti t'an, tsa' tiliyob eunucojob loq'uemo' bʌ ti' tojlel rey cha'an 

mi' bʌc' pʌyob majlel Amán, come chajpʌbilix i bʌl i ñʌc' i cha'an Ester. 

Ester 7 

Amán mi' jijch'el 

1Jini cha'an tsa' ochi jini rey yic'ot Amán ti c'ux waj yic'ot Ester, i yijñam rey. 

2Jiñʌch i cha'p'ejlel q'uin che' woli' japob vino ti q'uiñijel. Tsa' caji' yʌl jini rey: 

¿Chuqui a wom a c'ajtibeñon, j co' Ester? Mi caj a wʌq'uentel. ¿Chuqui a wom? 
Mi caj a taj anquese lamital c yumʌntel, che'en. 

3I yijñam rey tsi' sube: Mi uts'at ma' q'uelon, c rey, mi a wom a pʌsbeñon i yutslel 

a pusic'al, a wocolic mij c'ajtibeñet la' colicon ti chʌmel. La' colicob c pi'ʌlob ja'el, 
a wocolic. 

4Come chombilonix lojon, joñon quic'ot c pi'ʌlob jini judíojob, cha'an mic chʌmel 

lojon. Mux c tsʌnsʌntel lojon. Mux c junyajlel jilel lojon. Tsa'ic jach i choñoyon 
lojon ti majtan e'tel cha'an mi cubin lojon wocol quic'ot pejtel c pi'ʌlob, ma'anic 
chuqui tsaj c'ajtibeyet, come mi mejlel j cuch lojon. Pero jatet ja'el mi caj a wubin 
wocol mi tsa' jiliyob judíojob, che'en. 

5Jini rey Asuero tsi' sube: ¿Majqui jini winic am bʌ i mul? ¿Baqui an jini mu' bʌ 

i chañ'esan i bʌ cha'an mi' mel che' bajche' jini? che'en. 

6Ester tsi' jac'ʌ: Umba'an laj contra yom bʌ i jisañonla, jiñʌch Amán, che'en. 

Wen tsiltsilña Amán ti' tojlel jini rey yic'ot i pi'ʌl rey. 

7Mich'atax jini rey, tsi' cʌyʌ jini mesa. Tsa' majli ti pʌc'ʌbʌl ti' pam i yotot. Amán 

tsa' cʌle cha'an mi' c'ajtiben Ester ti wocol t'an cha'an mi' coltan, come tsi' q'uele 
mux caj i yʌjq'uel ti toj mulil ti' tojlel jini rey. 

8Jini rey tsi' cʌyʌ pʌc'ʌbʌl. Tsa' sujti ti mal otot ba' tsi' cha'leyob q'uiñijel. Tsi' 

q'uele woli ti yajlel Amán ti' yoc jini ch'ac ba' ñʌcʌl Ester. Tsi' yʌlʌ jini rey: ¿Yom 
ba i pi'len c pi'ʌl tic tojlel ti cotot? che'en. Che' bʌ woli to ti t'an rey, jini x'e'telob 
tsi' mosbeyob i wut Amán. 

9Harbona, juntiquil eunuco tsa' bʌ i melbe i ye'tel rey tsa' caji' yʌl: Q'uele jini 

chan bʌ te' tsa' bʌ i chajpa Amán cha'an mi' yʌc' ti chʌmel Mardoqueo, i yaj 
coltaya rey. Ya'ʌch wa'al ti pam i yotot Amán, lajchʌmp'ejl ti jajl i chanlel, che'en. 

10Jini rey tsi' yʌlʌ: Jich'i ya'i, che'en. Jini cha'an tsa' jijch'i Amán ya' ti wa'al bʌ 

te' chajpʌbil bʌ i cha'an, ba' tsi' ña'ta i tsʌnsan Mardoqueo. Che' jini tsa' caji ti 
lajmel i mich'lel rey. 

Ester 8 

Asuero mi' coltan judíojob 

1Ti jini jach bʌ q'uin jini rey Asuero tsi' yʌc'ʌ ti' wenta Ester pejtel i pi'ʌlob Amán 

yic'ot i chubʌ'an Amán, i contra bʌ judíojob. Tsa' pʌjyi ochel Mardoqueo ti' tojlel 
rey, come tsa'ix i tsictesa Ester cha'an mero i pi'ʌlʌch jini tsa' bʌ i cosa. 

2Cha' lʌpʌlix i cha'an rey i mʌtc'ʌb am bʌ i sello rey tsa' bʌ i yʌq'ue i lʌp Amán ti 

yambʌ ora. Tsi' loc'sa. Tsi' yʌq'ue Mardoqueo. Ester tsi' yotsa ti' wenta 
Mardoqueo pejtel i pi'ʌlob Amán yic'ot i chubʌ'an Amán. 

3Ester tsa' cha' caji' pejcan jini rey. Tsi' choco jubel i bʌ ti' yoc. Woli ti uq'uel che' 

bʌ tsi' c'ajtibe ti wocol t'an cha'an mi' mʌctan jini wocol tsa' bʌ i ña'ta i melbeñob 
Amán, i p'olbal bʌ Agag, che' bʌ tsi' yʌc'ʌ mandar cha'an mi' tsʌnsʌntelob jini 
judíojob. 

4-5Jini rey tsi' sʌts'ʌ i c'ʌb, chucul bʌ i cha'an jini orote', cha'an mi' pʌsben Ester 

i yutslel i pusic'al. Tsa' ch'ojyi Ester. Ya' wa'al ti' tojlel rey tsa' caji ti t'an: Mi 
che'ʌch yom a pusic'al, c rey, mi tsa'ix c taja i yutslel a pusic'al, mi wola' q'uelon 
ti uts'at, a wocolic ts'ijban mandar cha'an mi' laj jilel jini jun tsa' bʌ i chajpa Amán 
i yalobil Hamedata i yalobil bʌ Agag ame jisʌnticob judíojob ti pejtelel lum ba' 
woliyet ti yumʌntel. 

6¿Bajche' mi mejlel j cuch mi tsi' tajayob wocol c pi'ʌlob? Mach cujchic c cha'an 

mi tsa' jisʌntiyob c pi'ʌlob judíojob, che'en Ester. 

7Jini rey Asuero tsi' sube Ester i pi'ʌl yic'ot Mardoqueo jini judío: Awilan tsa'ix 

cʌc'ʌ ti' wenta Ester pejtel i pi'ʌlob Amán yic'ot i chubʌ'an. Tsa'ix jijch'i Amán ti 
jini wa'al bʌ te' come tsi' ñopo i jisan judíojob. 

8Mi mejlel la' mel jun ti' c'aba' rey bajche' jach yom la' pusic'al cha'an mi la' 

coltan jini judíojob. Otsʌbenla i sellojlel yic'ot c mʌtc'ʌb, che'en. 

9Jini rey tsi' pʌyʌ tilel sts'ijbayajob ti jini jach bʌ ora ti 23 de julio. Tsi' ts'ijbayob 

jini mandar che' bajche' tsi' subeyob Mardoqueo. Tsi' yʌc'ʌ ti' wenta año' bʌ i 
ye'tel cha'an mi' coltañob judíojob. I wentajʌch gobernadorob yic'ot yumʌlob ti 

jujumpejt colem tejclum c'ʌlʌl ti India c'ʌlʌl ti Etiopía, wucp'ejl i wucc'al (127) 
colem tejclum tac. Ts'ijbubil jini mandar ti jujunchajp t'an che' bajche' mi' 
cha'leñob t'an winicob cha'an mi' laj ch'ʌmbeñob isujm. Ts'ijbubil ti' t'an judíojob 
ja'el che' bajche' mi' cha'leñob ts'ijb. 

10Tsi' yotsʌbeyob i c'aba' jini rey Asuero yic'ot i sello ya' ti ts'ijbujel. Tsi' 

chocoyob majlel jun ti' wenta x'ac' juñob tsa' bʌ majliyob ti c'ʌchlib tac wen yujil 
bʌ ajñel. Jiñʌch i c'ʌchlib tac rey. 

11Ya' ti jun jini rey tsi' yʌq'ueyob permiso jini judíojob ti jujump'ejl tejclum cha'an 

mi' tempañob i bʌ, cha'an mi' coltañob i bʌ. An permiso cha'an mi' jisañob i 
contrajob mi tsa' tiliyob ti' contra. An permiso cha'an mi' laj tsʌnsañob yic'ot i 
pi'ʌlob yic'ot i yalobilob, che' ja'el cha'an mi' laj ch'ʌmbeñob majlel i chubʌ'an. 

12Cojach jump'ejl q'uin an permiso ti pejtelel colem tejclum tac ba' woli ti 

yumʌntel jini rey Asuero. Jini q'uin jiñʌch 28 de febrero. 

13Tsi' yʌc'ʌ ti melol yan tac bʌ jun, i pi'ʌl jini ts'ijbubil bʌ, cha'an mi' pam pujquel 

jini mandar ti jujump'ejl colem tejclum cha'an mi' yubiñob pejtel xchumtʌlob. Tsi' 
subeyob judíojob cha'an mi' chajpañob i bʌ cha'an mi' t'uchtañob i contrajob ti 
jini jump'ejl jach bʌ q'uin. 

14Jini x'ac juñob tsa' bʌc' majliyob c'ʌchʌlob ti caballo am bʌ ti' wenta rey. Wen 

yujilob ajñel i c'ʌchlib. Ti ajñel tsa' majliyob che' bajche' tsi' yʌc'ʌ mandar rey. 
Yaño' bʌ tsi' pucuyob jini mandar ti Susa i tejclum jini rey. 

15Tsa' loq'ui Mardoqueo ti' tojlel rey che' woliyob ti c'am bʌ t'an jini chumulo' bʌ 

ti Susa cha'an tijicñayob i pusic'al. Lʌpbil i cha'an Mardoqueo i pislel jini rey, jini 
sʌsʌc bʌ yic'ot jini yʌjyʌx bʌ. C'ʌcʌl ti' jol jini corona melbil bʌ ti oro. An i mosil i 
jol melbil bʌ ti lino, ts'ajbil ti chʌccolan bʌ. 

16Tsa' wen ñuc'ayob i pusic'al judíojob. Ma'anix i cuch yubil. Cha' tijicña pañimil. 

Añʌch i c'uxbintel. 

17Tsa' ñuc'ayob i pusic'al judíojob ti pejtelel colem tejclum tac yic'ot ti xchumtʌl 

tac baqui jach tsa' pujqui i mandar rey yic'ot i ts'ijbujel. Wen tijicñayob i pusic'al 
tsi' meleyob q'uin. Tsi' cʌyʌyob i ye'tel. Cabʌl chumulo' bʌ ti' joytilel tsi' 
sutq'uiyob i bʌ ti judío come tsa' ochi i bʌq'uen cha'an judíojob. 

Ester 9 

Jini judíojob mi' jisañob i contrajob 

1Che' ti 28 de febrero, che' i yorajlelix mi' yujtel bajche' ts'ijbubil ti' mandar rey, 

ti jini jach bʌ q'uin che' bʌ tsi' ña'tayob i t'uchtan judíojob jini i contrajob, ma'anic 
tsa' mejliyob. Jini judíojob tsi' t'uchtayob i contrajob. 

2Ti jini jach bʌ q'uin tsi' tempayob i bʌ judíojob ti jujump'ejl xchumtʌl yic'ot colem 

tejclum tac ba' woli ti yumʌntel jini rey Asuero. Chajpʌbilob cha'an mi' chucob 

pejtel i contrajob yomo' bʌ i jisañob. Ma'anic majch tsa' mejli i contrajiñob come 
pejtel xchumtʌlob tsa' caji i bʌc'ñañob. 

3Tsi' coltayob judíojob pejtel yumʌlob ti colem tejclum tac yic'ot gobernadorob 

yic'ot año' bʌ i ye'tel ti' wenta rey, come tsi' bʌc'ñayob Mardoqueo. 

4Come wen ñuc Mardoqueo ti' yotot rey. Tsa' caji ti cʌjñel ti ñajtʌl, come tsa' 

utsi p'ojli i p'ʌtʌlel. 

5Jini cha'an jini judíojob tsi' tsʌnsayob pejtel i contrajob yomo' bʌ i jisañob. 

6Ya' ti Susa jini judíojob tsi' tsʌnsayob jo'c'al i cha'bajc' (500) winicob. Tsi' laj 

jisayob. 

7-9Tsi' tsʌnsayob Parsandata, Dalfón, Aspata, Porata, Adalía, Aridata, 

Parmasta, Arisai, Aridai yic'ot Vaizata. 

10Jini lujuntiquil winicob i yalobilobʌch Amán (i yalobil bʌ Hamedata) i contrajʌch 

judíojob. Jini judíojob tsi' laj jisayob i contrajob, pero ma'anic tsi' ch'ʌmbeyob i 
lum yic'ot i chubʌ'an. 

11Ti jini jach bʌ q'uin tsa' caji' yubin jini rey bajche' c'amel tsa' chʌmiyob ya' ti 

Susa i tejclum rey. 

12Jini rey tsa' caji' suben jini co'ʌl Ester: Wʌ' ti Susa i tejclum rey, jini judíojob 

tsa'ix i tsʌnsayob jo'c'al i cha'bajc' (500) winicob. Tsi' tsʌnsayob ja'el jini 
lujuntiquil winic bʌ i yalobilob Amán. ¡Bajche' c'amel tsi' tsʌnsayob winicob ti 
yan tac bʌ colem tejclum tic yumʌntel! ¿Anto ba chuqui a wom? C'ajtibeñon. 
Mux caj a wʌq'uentel. Subeñon mi anto yom melol. Mi' caj ti ujtel. Che'ʌch tsi' 
cha'le t'an jini rey. 

13Tsa' caji' yʌl Ester: Mi che'ʌch yom a pusic'al aq'ueñob permiso judíojob wʌ' 

ti Susa che' bajche' ts'ijbubil ti jini mandar cha'an mi' cha' melob ijc'ʌl che' 
bajche' sajmʌl. La' i ts'ʌy cʌchob jini lujuntiquil bʌ i yalobilob Amán, che'en 
Ester. 

14Jini cha'an jini rey tsi' cha'le mandar cha'an mi' melob ti Susa che' bajche' tsi' 

yʌlʌ Ester. Jini cha'an tsi' ts'ʌy cʌchʌyob jini lujuntiquil i yalobilob Amán ya' ti te' 
ti pam i yotot Amán. 

15Jini judíojob año' bʌ ti Susa tsi' cha' tempayob i bʌ ti' yijc'ʌlal. Tsi' tsʌnsayob 

jo'lujunc'al (300) winicob ti Susa, pero ma'anic tsi' ch'ʌmbeyob i lum mi i 
chubʌ'an. 

Jini q'uin i c'aba' Purim 

16Jini judíojob pam pujquemo' bʌ ti yan tac bʌ colem tejclum ba' woli ti yumʌntel 

rey, tsi' tempayob i bʌ ja'el cha'an mi' coltañob i bʌ. Tsi' t'uchtayob i contrajob. 
Tsi' tsʌnsayob jo'lujump'ejl i chʌnc'al mil (75,000) winicob yomo' bʌ i jisañob, 
pero ma'anic tsi' ch'ʌmbeyob i lum mi i chubʌ'an. 

17Jini tsa' ujti che' ti 28 de febrero. Che' ti yijc'ʌlal tsi' c'ajayob i yo. Tsi' cha'leyob 

q'uiñijel cha'an tijicñayob i pusic'al. 

18Cha'p'ejl q'uin tsi' tempayob i bʌ jini año' bʌ ti Susa. Ti' yuxp'ejlel q'uin tsi' 

c'ajayob i yo. Jini cha'an tsi' cha'leyob q'uiñijel ti yuxp'ejlel q'uin, tijicñayob i 
pusic'al. 

19Jini cha'an jini judíojob pam pujquemo' bʌ ti xchumtʌl tac mi' cha'leñob q'uiñijel 

cha'p'ejl q'uin. Tijicñayob i pusic'al mi' to'ol ñusañob q'uin. Mi' chocbeñob majlel 
i pi'ʌlob chuqui tac sumuc ti c'uxol. 

20Mardoqueo tsi' laj otsa ti jun chuqui tsa' ujti. Tsi' chocbeyob majlel jun pejtel 

judíojob, jini chumulo' bʌ ti lʌc'ʌl yic'ot chumulo' bʌ ti ñajtʌl, ti jujump'ejl colem 
tejclum tac ba' woli ti yumʌntel jini rey Asuero. 

21Tsi' subeyob cha'an mi' chʌn ña'tañob jini cojix bʌ q'uin tac ti febrero ti 

jujump'ejl jab. 

22Come jini q'uin tac i yorajlelʌch i coltʌntel che' bʌ tsi' t'uchtayob i contrajob. Ti 

jini q'uin tsa' lajmi i ch'ijiyemlel i pusic'al. Tsa' q'uextiyi ti tijicña bʌ. Tsi' cʌyʌyob 
i yuq'uel cha'an mi' to'ol ñusañob q'uin. Jini cha'an la' i cha'leñob q'uiñijel che' 
bajche' yom cha'an tijicñayob i pusic'al. La' i chocbeñob majlel i pi'ʌlob chuqui 
tac sumuc ti c'uxol. La' i yʌq'ueñob i majtan jini p'ump'uño' bʌ, che'en. 

23Jini cha'an jini judíojob tsa' caji' melob che' bajche' tsi' subeyob Mardoqueo ti' 

ts'ijbujel, 

24come Amán (i yalobil Hamedata i p'olbal bʌ Agag), tsi' ñopo i tsʌnsañob. I 

contrajʌch judíojob ti pejtelel. Tsi' cha'le yajcaya ti alas cha'an mi' ña'tan baqui 
bʌ q'uin yom mi' yʌc'ob ti tsʌnsʌntel cha'an mi' junyajlel jisañob. 

25Ma'anic tsa' mejli come tsa' ochi Ester ti' tojlel rey. Jini rey tsi' yʌc'ʌ ti ts'ijbuntel 

mandar cha'an mi' junyajlel jilel chuqui tsi' ñopo i mel Amán. Jini cha'an jini 
jontolil tsa' bʌ i ña'ta i mel Amán ti' tojlel judíojob tsa' cha' c'oti ti' tojlel. Tsa' laj 
ts'ʌy cʌjchiyob Amán yic'ot i yalobilob ti jich'oñib. 

26Jini cha'an jini judíojob tsi' yotsʌbeyob i c'aba' Purim jini cha'p'ejl q'uin, come 

yajcʌbil jini q'uin ti alas, i c'aba' Pur. Tsi' yʌc'ʌyob i bʌ ti' melol q'uin cha'an mi' 
chʌn ña'tañob pejtel chuqui tsa' ujti ti' tojlelob cha'an i juñilel Amán. Pero tsa' 
q'uextiyi jini ch'ijiyem bʌ i pusic'al cha'an tijicña bʌ. 

27Jini cha'an tsi' cha'leyob mandar cha'an mi' chʌn melob ili q'uin i p'olbal 

judíojob ti pejtelel ora cha'an mi' chʌn ña'tañob chuqui tsa' ujti ti' tojlel i tatob. 
Wersa mi' melob q'uin cha'p'ejl q'uin ti jini jach bʌ tsic ti jujump'ejl jab che' 
bajche' ts'ijbubil. Mach yomic mi' cʌyob i mel. 

28Wersa mi' chʌn ña'tañob jini q'uin ti pejtelel ora cha'an mi' melob q'uin jini 

tatʌlob yic'ot i yalobilob ti jujump'ejl xchumtʌl yic'ot ti jujump'ejl tejclum, mi 
colem, mi ch'o'ch'oc. Mach yomic mi' cʌyob i mel q'uin mi jump'ejlic jab ame 
sajtic ti' pusic'al judíojob, ame i junyajlel cʌyob i yalobilob. 

29Jini co'ʌl Ester (i yalobil bʌ Abihail) yic'ot Mardoqueo, jini judío, tsi' meleyob 

yambʌ jun, jini cha'p'ejlel bʌ, ba' tsi' yʌc'ʌyob ti' wenta judíojob cha'an mi' melob 
jini q'uin Purim che' bajche' ts'ijbubil. 

30Tsi' chocbeyob majlel jun pejtel judíojob año bʌ ti jini wucp'ejl i wucc'al colem 

tejclum ba' woli ti yumʌntel Asuero cha'an mi' ñuq'uesʌbeñob i pusic'al cha'an i 
ña'tʌntel jini tsa' bʌ ujti ti isujm. 

31Jini cha'an mi' melob q'uin, i c'aba' Purim, ti jini jach bʌ tsic ti jujump'ejl jab 

che' bajche' tsi' subeyob Mardoqueo yic'ot Ester i yijñam rey. Mi' melob q'uin 
che' bajche' cʌntesʌbilob ti' tatob cha'an mi' ña'tañob bajche' tsa' lajmi ch'ajb 
yic'ot uq'uel. 

32I mandar jini co'ʌl Ester tsi' ñʌmtesayob ti' melol q'uin, i c'aba' Purim, cha'an 

mi' chʌn melob ti pejtelel ora. Tsa' chujqui ti jun bajche' yom melol cha'an mi' 
ña'tʌntel ti pejtelel ora. 

Ester 10 

I ñuclel Mardoqueo 

1Jini rey Asuero tsi' ch'ʌmʌ tojoñel ti pejtelel lum c'ʌlʌl ti' ti' colem ja'. 

2Pejtel chuqui tsi' mele tsa' bʌ i tsictesʌbe i p'ʌtʌlel yic'ot i ñuclel, ts'ijbubilʌch ti 

jun i c'aba' I Yistoriajlel i Reyob Media yic'ot Persia. Ya' ts'ijbubil ja'el i yistoriajlel 
Mardoqueo tsa' bʌ aq'uenti ñuc bʌ i ye'tel ti' tojlel jini rey Asuero. 

3Come wen ñuc Mardoqueo, jini judío. Jini jach rey ñumen ñuc. Wen ñucʌch ti' 

tojlel judíojob. C'uxbibil ti bajc'ʌl i pi'ʌlob, come tsi' sʌclʌbeyob i wenlel. Tsi' wen 
pejcayob cha'an mi' ñʌch'chocobeñob i pusic'al ti pejtelob. 

Job 

Job 1 

Tsa' ilʌbenti i pusic'al Job 

1Tsa' chumle ti lum i c'aba' Uz juntiquil winic uts'at bʌ i pusic'al, i c'aba' Job. Tsi' 

c'uxbi Dios. Tsi' cʌnta i bʌ cha'an ma'anic mi' taj mulil. 

2An i cha'an Job wuctiquil ch'iton bʌ i yalobilob yic'ot uxtiquil xch'oc bʌ i 

yalobilob. 

3An i cha'an cabʌl i yʌlac' ja'el, wucp'ejl mil tiñʌme', uxp'ejl mil camello, jo'c'al i 

yuxbajc' (1,000) tat wacax yic'ot jo'c'al i cha'bajc' (500) i ña'al burro. An cabʌl i 
winicob ja'el. Ma'anic ñuc bʌ winic lajal bajche' Job ti pejtelel lum ya' ba' mi' 
pasel q'uin. 

4I tilelʌch mi' melob q'uin jini ch'iton bʌ i yalobilob che' mi' ts'ʌctiyelob i jabilel. 

Tsi' tempayob i bʌ ti' yotot jini woli bʌ ti q'uiñijel. Junlajal tsi' meleyob jini q'uin ti' 
yotot tac ti jujuntiquil. Tsi' pʌyʌyob i yijti'añob i c'uxob waj yic'otob. 

5Tsa' jal'ayob ti q'uiñijel. Che' bʌ tsa' xojt'i q'uin, Job tsi' pʌyʌ tilel i yalobilob 

cha'an mi' sʌq'uesañob ti' tojlel Dios. Tsa' seb ch'ojyi Job cha'an mi' yʌq'uen 
Dios cotol tac bʌ i majtan. Tsi' pulu lujuncojt, jujuncojt ti jujuntiquil. Tic'ʌl mi tsi' 
cha'leyob mulil calobilob, che'en Job. Tic'ʌl mi tsa'ix i ts'a'leyob Dios ti' pusic'al. 
Che'ʌch tsi' ña'ta Job ti' pusic'al. Ma'anic tsa' lujba i mel bajche' jini. 

6Ti jump'ejl q'uin tsa' tiliyob ángelob. Tsa' wa'leyob ti' tojlel Dios. Tsi' xin otsa i 

bʌ Satanás. 

7¿Baqui tsajñiyet? che'en lac Yum. Tsi' jac'ʌ Satanás: Tsajñiyon ti pañimil. Tsac 

cha'le xʌmbal ñumel ti lum, che'en. 

8Lac Yum tsi' c'ajtibe: ¿Tsa' ba a wen q'uele c winic Job? Ma'anic yambʌ ti 

pañimil mu' bʌ i c'uxbin Dios bajche' jini. Mi' cʌntan i bʌ cha'an mach mi' taj 
mulil, che'en Dios. 

9Satanás tsi' sube: Mach lolomic mi' c'uxbin Dios jini Job. 

10Wen q'uelel a cha'an jini Job yic'ot pejtel i pi'ʌlob yic'ot pejtel i chubʌ'an. 

Ma'anic i tic'lʌntel. Tijicña mi' ñusan q'uin. Ma' coltan ti' ye'tel. Ma' p'ojlesʌben i 
yʌlac' ti' joytilel. 

11Pero sʌts'ʌx a c'ʌb a chilben i chubʌ'an. Che' jini mux caj a q'uel mi caj i p'ajet 

Job ti' tojel a wut, che'en Satanás. 

12Lac Yum tsi' sube: Wolix cʌq'ueñet pejtel chuqui an i cha'an Job. Lu' an ti a 

p'ʌtʌlel cha'an ma' tic'lan. Cojach jini c winic mach mejlic a tʌl, che'en Dios. Che' 
jini tsa' majli Satanás. Tsa' loq'ui ti' tojlel lac Yum. 

13Mach jalix temel añob i yalobilob Job ti' yotot jini ascuñʌl bʌ. Woliyob ti we'el 

ti uch'el. 

14Tsa' tili winic i suben Job: Tsaj q'uele woliyob ti top' lum tat wacax. Woliyob ti 

buc'bal jini burro ya' ti' t'ejl. 

15Tsa' tiliyob sabeojob ti leto. Tsi' laj xujch'iyob majlel. Tsi' tsʌnsayob a winicob 

ti machit. Joñon jach tsa' mejliyon ti put'sel. Tsa' tili c subeñet, che'en. 

16Che' bʌ woli to ti t'an tsa' tili yambʌ winic tsa' bʌ i yʌlʌ: Tsa' tojmi chajc ti lum 

chocbil tilel ti Dios. Tsi' lu' pulu jini tiñʌme' yic'ot a winicob woli bʌ i cʌntañob. 
Joñon jach tsa' mejliyon ti puts'el. Tsa' tili c subeñet, che'en. 

17Che' bʌ woli to ti t'an tsa' tili yambʌ winic. Tsi' yʌlʌ: Tsa' tiliyob uxmojt 

caldeojob. Tsi' xujch'iyob jini camello tac. Tsi' laj pʌyʌyob majlel. Tsi' tsʌnsayob 
a winicob ti machit. Joñon jach tsa' mejliyon ti puts'el. Tsa' tili c subeñet, che'en. 

18Che' bʌ woli to ti t'an tsa' tili yambʌ. Tsi' sube: Tsaj q'uele a walobilob 

tempʌbilob ti' yotot jini ascuñʌl bʌ. Woliyob ti we'el ti uch'el. 

19Tsa' tili sutujt ic' loq'uem bʌ ti jochol bʌ lum. Tsi' buchu jini otot ya' ba' añob. 

Tsi' laj choco tac jini oy ti chʌnwejlel i xujc. Tsa' laj chʌmiyob a walobilob. Joñon 
jach tsa' mejliyon ti puts'el. Tsa' tili c subeñet, che'en. 

20Tsa' wa'le Job. Tsi' tsili i bujc. Tsi' set'e i jol cha'an ch'ijiyem i pusic'al. Tsi' 

choco i bʌ ti lum. Tsi' ch'ujutesa Dios. 

21Tsi' yʌlʌ: Ma'anic c chubʌ'an tsaj q'uele pañimil, ma'anic c chubʌ'an mic cha' 

sujtel ti lum. Dios tsi' yʌq'ueyon, Dios tsi' cha' chili. Ch'ujul i c'aba', che'en. 

22Che' jini ma'anic tsi' cha'le mulil Job. Ma'anic tsi' p'aja Dios. 

Job 2 

1Tsa' cha' tiliyob ti wa'tʌl ángelob ti' tojlel Dios. Ya'an ja'el Satanás ti' tojlel. 

2Dios tsi' c'ajtibe Satanás: ¿Baqui tsajñiyet? che'en. Jini xiba tsi' jac'ʌ: Tsajniyon 

ti pañimil ba' tsac cha'le xʌmbal ñumel ti lum, che'en. 

3Dios tsi' sube: ¿Tsa' ba a q'uele c winic Job? Ma'anic yambʌ ti pañimil bajche' 

jini. Uts'at i pusic'al. Mi' cha'len chuqui toj. Mi' bʌc'ñan Dios. Mi' cʌntan i bʌ. 
Ma'anic mi cha'len mulil. Lolom jach tsa' xiq'uiyon ti' contra. P'ump'un tsa' tic'la 
cha'an mi' p'ajon, pero chʌn xuc'ul to quic'ot. Anquese ma'anic i mul tsa' lon 
ña'ta a techbeñon c mich'ajel cha'an mic jisan, che'en lac Yum. 

4Satanás tsi' yʌlʌ: Junlajal winicob, mi' bajñel c'uxbiñob i bʌ. Che'ʌch ja'el Job. 

Anquese ma'anix i chubʌ'an, chʌn tijicna i pusic'al cha'an c'oc' to i bʌc'tal. 

5Sʌts'ʌx a c'ʌb cha'an ma' wʌq'uen i chʌmel. Ya'to ma' wilan, mi caj i p'ajet ti' 

tojel a wut, che'en. 

6Lac Yum tsi' sube: Awilan, mi cʌq'ueñet jini c winic. Cojach i cuxtʌlel mach 

mejlic a tʌl, che'en lac Yum. 

7Jini cha'an tsa' loq'ui Satanás ti' tojlel lac Yum. Tsi' yʌq'ue i c'amʌjel Job. Tsa' 

pasi tsoy ti' cotol, ti' xinjol c'ʌlʌl ti' mal i yoc. 

8Job tsi' loto i xejt'il uc'um cha'an mi' juc' loq'uel i pujwil. Tsa' buchle ba'an i tʌñil 

c'ajc. 

9I yijñam tsi' sube: ¿Xuc'ul to ba a pusic'al a wic'ot Dios? P'aja Dios cha'an ma' 

junyajlel chʌmel, che'en i yijñam. 

10Job tsi' sube i yijñam: Lajal ma' cha'len t'an che' bajche' tonto bʌ x'ixicob. 

Tsa'ix lac taja cabʌl wen tac bʌ ti' c'ʌb Dios. ¿Mach ba yomic mi lac taj wocol 
ja'el? che'en Job. Che' jini tsi' cʌnta i yej Job. Anquese cabʌl i wocol, ma'anic 
tsi' cha'le mulil. 

11Tsa' caji i yubiñob uxtiquil i cʌñʌyo' bʌ, woli ti wocol Job. Tsa' loq'uiyob ti' lumal 

ba' chumulob, Elifaz ch'oyol bʌ ti Teman, Bildad ch'oyol bʌ ti Suha, yic'ot Zofar 
ch'oyol bʌ ti Naamat. Temel tsa' tiliyob i jula'tan Job cha'an mi' 
ñʌch'chocobeñob i pusic'al cha'an i wocol. 

12Che' bʌ tsi' ñajti q'ueleyob, ma'anic tsi' cʌñʌyob. C'am tsa' cajiyob ti uq'uel. 

Tsi' tsiliyob i bʌjq'uil. Tsi' mujlayob i bʌ ti ts'ubejn. 

13Wucp'ejl q'uin yic'ot wucp'ejl ac'ʌlel buchulob ti' t'ejl. Ma'anic tsi' wis pejcayob, 

come tsi' q'ueleyob wen ch'ijiyem jax cha'an wocol. 

Job 3 

Job tsi' ña'ta uts'at machic tsi' q'uele pañimil 

1Tsa' caji ti t'an Job. Tsi' p'aja i yorajlel che' bʌ tsi' q'uele pañimil. 

2-3Tsi' yʌlʌ Job: La' chojquic j q'uiñilel che' bʌ tsaj q'uele pañimil yic'ot jini ac'ʌlel 

che' bʌ tsa' caji' cʌntañon c ña'. 

4La' ochic jini q'uin ti ic'ch'ipan bʌ cha'an ma'anix mi' chʌn ña'tan Dios. Mach i 

tsictesan i sʌclel pañimil. 

5La' yajpic ti ic'ch'ipan bʌ ti' yʌxñʌlel chʌmel. La' tilic tocal i mʌc. La' puts'ic ti 

bʌq'uen. La' junyajlel sajtic. 

6Jixcu jini ac'ʌlel, la' yajpic. Mach ochic ti tsic yic'ot yan tac bʌ q'uin ti jab yic'ot 

ti uw. 

7La' cʌlec ti' bajñel. Mach yomic mi' chʌn ña'tintel ti tijicña bʌ t'an. 

8La' i p'ajob jini winicob yujilo' bʌ p'ajoñel mu' bʌ i yutsesʌbeñob i pusic'al jini 

jontolo' bʌ chʌy ti colem ñajb. 

9La' yajpic i c'ʌc'al ec' ti' bʌjlibal q'uin. La' i lon pijtan i sʌclel pañimil. 

10Come uts'at tsa'ic i ñusayon c ña' che' cʌntʌbilon i cha'an, pero tsi' yʌc'ʌyon ti 

pañimil cha'an mi cubin wocol. 

11¿Chucoch ma'anic tsa' sʌc jiliyon ti' ñʌc' c ña'? ¿Chucoch ma'anic tsa' 

chʌmiyon che' bʌ tsaj q'uele pañimil? 

12¿Chucoch toca tsi' lotoyon j co'? ¿Chucoch tsi' lon tsu'sayon c ña'? 

13Tsa'ic i cʌyʌyoñob cha'an mic chʌmel ñʌch'ʌlonix. Tsa'ic chʌmiyon wʌyʌlonix 

14yic'ot jini reyob yic'ot jini xcʌntesajob wen chumulo' bʌ ti oñiyi, 

15yic'ot i yalobilob reyob tsa' bʌ i but'uyob i yotot ti chubʌ'añʌl letsem bʌ i tojol. 

16¿Chuchoch ma'anic tsac choco c bʌ ti' tojlel c ña' che' maxto i yorajlelic? 

Che'ic jini, lajalon bajche' alʌlob mach bʌ anic mi' q'uelob i sʌclel pañimil. 

17Jini chʌmeño' bʌ ma'anix mi' chʌn tic'lʌntelob cha'an jontolo' bʌ. Jini 

lujbeñobix bʌ mi' c'ajob i yo. 

18Jini ñup'ulo' bʌ ja'el mi' c'ajob i yo che' mi' chʌmelob. Ma'anix mi' chʌn 

ubibeñob i t'an i yumob. 

19Temel añob ch'o'ch'oco' bʌ yic'ot ñuco' bʌ. Jini x'e'tel colbilix ti' p'ʌtʌlel i yum. 

20¿Chucoch ma' chʌn aq'uen i cuxtilel jini ch'ijiyem bʌ i pusic'al? ¿Chucoch ma' 

chʌn aq'uen i cuxtilel che' ma'anix i wenlel ti pañimil? 

21Yom chʌmel pero ma'anic mi' mejlel. Lajalʌch bajche' jini mu' bʌ i lon top' lum 

cha'an mi' taj jini letsem tac bʌ i tojol. 

22Tijicña i pusic'al mi tsa' mejli ti chʌmel. Wen tijicñayix jini mucul bʌ ti lum. 

23¿Chucoch mi la cʌq'uentel laj cuxtilel che' mʌcʌl lac bijlel? Lon cuxulonla, joy 

ñet'elonla yubil i cha'an Dios. 

24Che' comix c'ux c waj, mach mejlicon cha'an jesuñayon. Che' comix c cha'len 

t'an, muc'on jach ti ajcʌn. 

25Jini wocol tsa' bʌ c bʌc'ña tsi' tajayon. Wolix c p'ulben wocol yic'ot bʌq'uen. 

26Che' yʌxʌlix co, che' wolic wen cʌntan c bʌ, tsi' tajayon wocol. Tsa' ujti ti t'an 

Job. 

Job 4 

Elifaz tsi' tiq'ui Job 

1Tsa' caji ti t'an Elifaz, jini ch'oyol bʌ ti Teman. Tsi' yʌlʌ: 

2¿Ch'ijiyem ba mi caj a wubin mi tsac pejcayet? Wersa com c cha'len t'an. Mach 

mejlic c tic' c bʌ. 

3Ti yambʌ ora jatet tsa' cʌntesa cabʌlob. Tsa' p'ʌtesʌbeyob i c'ʌb jini c'uño' bʌ. 

4Ti a t'an tsa' colta ti wa'tʌl jini wolix bʌ ti yajlel. Tsa' ch'ejl'esa jini mach bʌ wenic 

i pix. 

5Wʌle tsa'ix tili wocol ti a tojlel. Mach cujchic a cha'an. Woli' tajet wocol. 

Ch'ijiyem a pusic'al. 

6Wʌle che' an a wocol, ¿mach ba anic a pijtaya ti Dios? Dios mi' cʌntan jini tojo' 

bʌ. ¿Mach ba yomic ma' chʌn ñop Dios ti' xuctilel a pusic'al? 

7Yom ma' wen ña'tan, ma'anic mi' lon jilel jini toj bʌ mi juntiquilic. ¿A cʌñʌ ba 

juntiquil toj bʌ tsa' bʌ chojqui ti wocol? 

8Cujil chuqui tac mi lac pʌc' mi lac wersa c'aj. Jini mu' bʌ i pʌc'ob jontolil, mu' 

bʌ i cha'leñob tic'laya, jini jach mi caj i c'ajob. 

9Dios mi' yʌ'leñob. Jini cha'an mi' jilelob. Lajal i t'an bajche' p'ʌtʌl bʌ ic' mu' bʌ i 

jisañob. 

10Dios mi' tic'ben i t'an bajlum yujil bʌ jontolil. Mi' c'ʌsben i bʌquel i yej i yal 

bajlum. 

11Mi' chʌmel ti wi'ñal tat bajlum yic'ot ña' bajlum. Mi' pam pujquel i yal. 

12-13An chuqui tsa cubi ti mucul. Tsa' caji c ñich'tan che' wen wʌyʌlob c pi'ʌlob. 

An chuqui tsa' caji j q'uel, che' cañal to c wut woliyon ti tsic pusic'al. 

14Tsa' cajiyon ti bʌq'uen. Tsiltsilña c bʌc'tal. 

15-16Che' bajche' an chuqui wa'al tic tojlel tsa cubi, pero ma'anic tsiquil tsaj 

q'uele. Tsi' wejlubeyon c wut che' bajche' ic'. Mulucña c pʌchilel. Ñʌch'ʌlon tsa 
cubibe i t'an. 

17¿Am ba toj bʌ winic ti' tojlel Dios? ¿Am ba sʌc bʌ winic ti' tojlel xMel winicob? 

18Dios ma'anic tsa' mejli i yʌc' ti ñuc ti' pusic'al jini ángelob. Tsi' tajayob ti mulil 

jini x'e'telob i cha'an. 

19¿Mach ba ñumen anic i mul winicob? Melbilob i bʌc'tal yic'ot i ts'ubeñal lum. 

Lajal mi' jejmelob che' bajche' i c'u' mut. 

20Ti sʌc'an c'oc'ob to, ti ic'an ma'añobix. Mi bʌc' chʌmelob, ma'anix mi' cha' 

sujtelob, pero ma'anic majqui mi' p'is ti' wenta. 

21Ti ora mi' chʌmelob che' maxto anic i ña'tibal. 

Job 5 

1C'ajtin a coltʌntel ti wocol t'an. Q'uele mi an majqui mi caj i jac'. ¿Am ba juntiquil 

ch'ujul bʌ mu' bʌ mejlel i coltañet? 

2Jini tonto bʌ mi' bajñel tsʌnsan i bʌ ti mich'ajel. Jini mu' bʌ i lon mich'len i pi'ʌlob 

cha'an tsʌytsʌyña i pusic'al mi' bajñel jisan i bʌ. 

3Jini mu' bʌ i cʌyob Dios tic'ʌl mi poj jumuc' mi' tajob chuqui yomob, pero mi' 

bʌc' tilel wocol i jisañob. 

4P'ump'un mi' cʌytʌlob i yalobilob. Mi' tic'lʌntelob. Ma'anic majqui mi' p'untañob. 

5Mi' xujch'ibentelob i c'ajbal. Yaño' bʌ mi' c'uxob. Mi' jisʌbeñob i taq'uin. 

6Mach tilemic ti lum lac wocol. Ti' caj i mul winicob mi' tajob wocol cha'an woli' 

c'ajob chuqui tac jach tsi' pʌc'ʌyob. 

7I tilel mi' lejmel c'ajc che' tsuc'bil. I tilel mi' tajob wocol winicob c'ʌlʌl che' alʌlob 

to. 

8Muq'uic c taj wocol che' bajche' jatet, mic sʌclan Dios. Mic junyajlel ac' c bʌ ti' 

wenta. 

9Wen yujil i melol chuqui tac ñuc yic'ot chuqui tac uts'at. Ma'anix i p'isol i ñuclel, 

wen ñuc tac i ye'tel. 

10Mi' choc tilel ja'al cha'an mi' yʌch'esan jini lum. 

11Mi' coltan jini utso' bʌ i pusic'al yic'ot p'ump'uño' bʌ. Mi' pʌyob loq'uel ti wocol 

cha'an mi' yʌq'ueñob tijicña bʌ. 

12Mi' mʌctan jini jontolo' bʌ che' an chuqui woli' ña'tañob i mel. 

13Mi' yʌc'ob ti chujquel ya' ti yac mu' bʌ i lon chajpañob cha'an mi' chucob yambʌ 

i pi'ʌl. Mi' jembeñob i pensar che' an chuqui leco mi' lon ña'tañob i mel. 

14Ti q'uiñil mi' cha'leñob xʌmbal ti ic'ch'ipan bʌ pañimil. Lajlajña mi' majlelob yilal 

che' bajche' xpots'. Lajal jach mi' melob ti q'uiñil che' bajche' ti ac'ʌlel. Mach 
yujilobic bajche' mi caj i yujtel i ye'tel. 

15Dios mi' coltan meba' alʌlob yic'ot p'ump'uño' bʌ cha'an mi' loq'uelob ti' c'ʌb 

jini woli bʌ i tic'lañob. 

16Che' jini xuc'ul mi caj i tajob tijicña bʌ. Pero mi caj i jilel i p'ʌtʌlel jini yujil bʌ 

jisaya. 

17Tijicñayonla che' toj'esʌbilonla cha'an lac Yum. Jini cha'an mach ma' ts'a'len 

lac Yum che' mi' ju'sʌbeñet a pusic'al ti wocol. 

18Wocol mi la cubin che' mi' lowonla Dios, pero mi caj i pixbeñonla lac lojwel 

cha'an mi lac cha' lajmel. 

19Ma'anic mi caj a wʌjq'uel ti jilel anquese mi' cʌlʌx tajet wocol. Jujunyajl mi caj 

i coltañet loq'uel. 

20Mi caj i cʌntañet che' ti' yorajlel wi'ñal ame chʌmiquet. Mi caj i cʌntañet che' 

ti' yorajlel guerra ame jejq'uiquet ti espada. 

21Mi caj i cʌntañet che' mi' pʌq'uetob ti mulil. Mach a bʌc'ñan jini wocol mu' bʌ 

caj i tilel. 

22Anquese mi' p'ojlel guerra yic'ot wi'ñal mux caj a cha'len tse'ñal, come ma'anic 

chuqui mi caj i tumbeñet. Che jach mi caj i ñusañet jini jontol bʌ bʌte'el. 



862 

 

Chol de Tumbalá Bible 
© Bible Society of Mexico. 

  
 

 

23Anquese wen jontol, uts mi caj i c'axel ti a t'ejl. Jini pañimil ja'el mi caj i 

pʌsbeñet i yutslel. 

24Ma'anic chuqui mi caj a bʌc'ñan. Ma'anic majqui mi caj i tic'lan a wotot che' 

an ba' ma' majlel. Ma'anic majqui mi caj i xujch'ibeñet a wʌlac' mi i bʌlic a ñʌc' 
lotol bʌ a cha'an. 

25Mi caj i q'uejlelob ti ñuc a walobilob. Mi caj i p'ojlelob che' bajche' jam. 

26Che' bajche' mi' cujchel tilel ixim ba' mi' lʌjt'el ti' yorajlel c'ajbal, che'ʌch mi caj 

a tilel ti mucoñibʌl che' wen ñoxetix. 

27Cujil isujm ili woli bʌ c subeñet. Mi a wom a taj tijicña bʌ, jac'beñon c t'an, 

che'en Elifaz. 

Job 6 

Job tsi' tiq'ui i cʌñʌyo' bʌ 

1-2Tsa' caji ti t'an Job: La' ajq'uic ti balanza pejtel c wocol yic'ot c ch'ijiyemlel. 

3Come wen alatax. Ñumen ti p'isol bajche' pejtel jini ji' am bʌ ti' ti' colem ñajb. 

Jini cha'an cʌlʌx jax tsac cha'le t'an. 

4Come lac Yum tsi' juluyon ti' te'el i jalʌjb yubil. Tsa' wen ochi tic pusic'al i ñi' te' 

bombil bʌ ti veneno. Dios mi' p'ojlesan wocol tic tojlel. Mi' tempan bʌbʌq'uen bʌ 
cha'an mi' jisañon. 

5Ch'ijiyem mi' cha'len oñel jini tat wacax che' ma'anic i buc'bal. Jini burro mach 

bʌ anix i yum mi' cha'len uq'uel che' ma'anix jam. 

6Che' ja'el winicob mi' cajelob ti a'leya che' sup i bʌl i ñʌc'. Wersa yom i yʌts'mil 

i sʌquel tumut. Machiqui la com lac xejtan che' mi lac mʌc'. 

7Wersa wolij c'ux jini tsa' bʌ c ts'a'le ti ñaxan. 

8-9Ti pejtelel c pusic'al com mi' jac'beñon c Yum cha'an jini woli bʌ j c'ajtiben. 

Com mi' yʌc'on ti chʌmel cha'an mic loq'uel ba' tsʌts chuculon ti wocol. 

10Anquese cabʌl c wocol, tijicña c pusic'al cha'an ma'anic tsac ts'a'libe i t'an jini 

ch'ujul bʌ Dios. 

11¿Chucoch anto j cuxtilel che' comix chʌmel? Mach chʌn cujchix c cha'an 

wocol mi jal to mic chʌmel. 

12Mach lajalonic bajche' xajlel mach bʌ mi' yubin wocol. Mach lajalic c bʌc'tal 

bajche' tsucu taq'uin. 

13Come ma'anix c p'ʌtʌlel mi ts'ita'ix. Ma'anic j coltʌntel. Ma'anix chubʌ mic 

pijtan. 

14Jini mach bʌ anic mi' p'untan i cʌñʌ bʌ wolix bʌ ti jujuc chʌmel ma'anic mi' 

bʌc'ñan lac Yum. 

15Quermanujob, lajaletla bajche' pa' mu' bʌ i wajlen jini am bʌ i tiquin ti'. 

16Mi' bujt'el pa' che' ti' yorajlel tsʌñal, 

17pero ti' yorajlel ticwal mi' tiquin. 

18Jini xñumelob mi' cʌyob bij cha'an mi' tajob ja', pero lolom jach mi' sʌclañob. 

Mi' sajtelob cha'an tiquin ti'. 

19Che' talob i japob ja' jini ch'oyolo' bʌ ti Temán yic'ot ti Sabá, ma'anic chuqui 

mi' tajob. 

20-21Che'ʌch añon ti la' tojlel bajche' jini am bʌ i tiquin ti'. Mach c tajayic chuqui 

tsac pijta. Ma'anic mi la' ñuq'uesʌbeñon c pusic'al. Mi la' sutq'uin la' bʌ cha'an 
bʌq'uen. Ma'anic mi la' coltañon. 

22¿Tsa' ba j c'ajtibeyetla c majtan? ¿Tsa' ba c subeyetla cha'an mi la' wʌq'uen 

Dios i majtan loq'uem bʌ ti a wʌlac' cha'an mi' lajmesañonla? 

23Ma'anic tsaj c'ajtibeyetla j coltʌntel cha'an mij colel ti' cʌb xtic'laya. Ma'anic 

tsac subeyetla: Mʌñʌyon loq'uel ti' c'ʌb jini motol bʌ xujch'ob. Ma'anic, cho'on. 

24Cʌntesañon. Ñʌch'ʌlon wolic ñich'tañetla. ¿Baqui an c sajtemal? Pʌsbeñon. 

25I t'an jini toj bʌ wen yujil jec'ol. Pero ¿baqui an c mul? Lolom jach mi la' 

wʌ'leñon. 

26¿Yom ba mi la' socbeñon c t'an cha'an mi la' junyajlel chilbeñon c pijtaya? 

27Lajaletla bajche' jini mu' bʌ i tic'lañob meba' alʌlob. Lajaletla bajche' winicob 

mu' bʌ i ñopob i chon ti jubem bʌ i tojol jini amigo i cha'an. 

28Wʌle q'ueleyon. Subeñon mi woliyon ti lot. 

29La' wocolic, mele la' pusic'al. Cha'lenla meloñel ti toj. Cha' ña'tanla c t'an. 

Ma'anic c mul. 

30¿Mach ba tojic c t'an? ¿Mach ba cujilic chuqui toj? 

Job 7 

Job tsi' letsa i t'an ti' contra Dios 

1¿Mach ba cabʌlic mi laj cuch wocol ti pañimil? Mi' joloñel laj q'uiñilel che' 

bajche' i q'uin x'e'telob mu' bʌ i ch'ʌmob i tojol. 

2Jal mic pijtan cha'an mi' bʌjlel majlel q'uin. Lajalon bajche' x'e'tel jal bʌ mi' pijtan 

i tojol cha'an i ye'tel. 

3Cabʌlix uw wolij cuch wocol. Ti jujump'ejl q'uin wocol mic ñusan ac'ʌlel. 

4Che' mic ñoltʌl, wocol mic pijtan i yorajlel ch'ojyel. Cabʌl mic ñijcan c bʌ cha'an 

c'ux c bʌc'tal. Jal mi' sʌc'an. 

5Bibi'on, mi' p'ojlel motso' tic pʌchilel. Sit'il c pʌchilel c'ʌlʌl mi' cha' cajel ti loq'uel 

i pujwil. 

6Jumuc' jach woliyon ti ñumel ti pañimil. Ora jax mi' ñumel q'uin tac che' bajche' 

i jaloñib jini wen yujil bʌ jalbal. Wolic ñox'an. ¿Chuqui to mic chʌn pijtan ti 
pañimil? 

7Ña'tan, lajal j cuxtilel bajche' junjajts' ic'. Ma'anix mi caj c taj tijicña bʌ. 

8Jini mu' bʌ i q'uelon wʌle mach sujtix i cha' q'uelon. Mi caj a cha' ña'tan a 

q'uelon, pero ma'anix tsiquilon. 

9Che' bajche' tocal mu' bʌ i lon julel ma'anix tsiquil, che' ja'el jini mu' bʌ i jubel 

ti' yajñib chʌmeño' bʌ ma'anic mi' cha' tilel. 

10Mach chʌn sujtix ti' yotot. Mach i q'ueleyobix jini año' bʌ ti' yotot. 

11Jini cha'an ma'anic mic tic' c t'an. Mic cha'len t'an cha'an ch'ijiyem c pusic'al. 

Mach cujchix c cha'an ili wocol. Mi' yochel i ch'ajel tic pusic'al. 

12¿Lajalon ba bajche' colem ñajb? ¿Lajalon ba bajche' jontol bʌ chʌy yujil bʌ 

jisaya mu' bʌ a wersa tic'? 

13-14Che' comix wʌyel cha'an mi' ts'ita' ñajʌyel c cha'an wocol, ma' bʌc'tesañon 

ti ñajal. Che' comix c'aj co tic wʌyib, ma' wʌq'ueñon j q'uel bʌbʌq'uen tac bʌ. 

15Ñumen uts'at mi tsa' jujch'iyon. Ñumen uts'at mi tsa' chʌmiyon cha'an mi' 

junyajlel lajmel c tic'lʌntel. 

16C'ojyemonix. Mach comic jalijel ti pejtelel ora. La' ajñicon tic bajñel, come 

ma'anix c cha'an cabʌl q'uin. 

17¿Am ba i c'ʌjñibal winic cha'an ma' q'uel ti ñuc? ¿Chucoch ma' p'is ti wenta? 

18Ma' q'uelon ti jujump'ejl q'uin. Ma' wilʌbeñon c pusic'al jujump'ejl ora. 

19¿Baqui to ora mi caj a poj cʌyon tic bajñelil cha'an mic choc c tujb? 

20Jatet ma' q'uel pejtel winicob. Mi tsac cha'le mulil, ¿chuqui c mul? ¿Chuqui 

tsac tumbeyet? ¿Chucoch tsa' yajcayon cha'an ma' julon ti jalʌjb? Mic lon 
p'ojlesʌbeñet a we'tel. 

21Yom ma' ju'sʌbeñon c pusic'al mi wolic chañ'esan c bʌ. Ñusʌbeñon c mul. 

Pocoyon. Come mach jalix mi caj c chʌmel. Che' ma' tilel a tajon ma'añonix. 
Che' tsi' yʌlʌ Job. 

Job 8 

Bildad tsi' subu toj Dios 

1Tsa' caji ti t'an Bildad ch'oyol bʌ ti Suha. 

2¿Jala to mi caj a chʌn cha'len t'an che' bajche' jini? Lajal a t'an bajche' ic'. 

3¿Mu' ba caj i ts'ot i bijlel Dios? ¿Mach ba tojic mi' cha'len meloñel ti pejtelel 

ora? 

4Che' bʌ tsi' cha'leyob mulil la' walobilob ti' tojlel Dios, tsi' yʌq'ueyob i toj i mul. 

5Jini cha'an yom ma' bʌx'an cha'an ma' sʌclan Dios. C'ajtiben i yutslel i pusic'al 

jini Mach bʌ Anic I P'isol I P'ʌtʌlel. 

6Che' jini che' sʌquet, che' tojet ja'el, mux i tilel i tajet. Mux i cha' aq'ueñet i 

tijicñʌyel a pusic'al ti a wotot. 

7Anquese ts'ita' jach a chubʌ'an che' ti ñaxan, Dios mi caj i p'ojlesʌbeñet che' ti 

wi'il. 

8C'ajtesan i cʌntesʌbal a tatob año' bʌ ti oñiyi. Cabʌl i ña'tʌbal ajñel. Ti' tojlel lac 

tat maxto anic lac pusic'al. 

9Poj ac'bi yilal tsa' laj q'uele pañimil. Lajalonla bajche' axñal mu' bʌ i puts'el. 

Che'ʌch mi lac ñumel ti pañimil. 

10An cabʌl i pusic'al lac ñojte'el. Wen yujilob cʌntesa. 

11¿Yujil ba colel jam ti tiquin lum? ¿Mach ba anic mi' colel ba' ach' jini lum? 

12Ya' ba' woli' colel mi' bʌc' tiquin i yopol che' ma'anic mi' taj ja'. 

13Lajal jini winic mu' bʌ i cʌy Dios. Mach i tajayic chuqui mi' pijtan. 

14Mach p'ʌtʌlic come ma'anic i xuc'tilel i pusic'al. Lajal i c'unlel bajche' i jalbal 

am. 

15Jini winic mu' bʌ i cʌy Dios mi' lon ña'tan xuc'ul i yotot, pero mi' caj ti yajlel. 

Che' mi' ñʌctan pajc', mi' caj ti jejmel. 

16Lajalʌch winic bajche' ac' mu' bʌ i pam colel ti corral. 

17Chucul i wi' ti' jajp ts'ʌlʌl bʌ xajlel. 

18Che' mi' bojquel ya' ba' chucul, mach chʌn tsiquilix i yajñib ba' tsa' coli. 

19Ya' ba' tsa' poj coli mux i pasel pimel. 

20Ña'tan che' jini Dios ma'anic mi' choc loq'uel jini toj bʌ. Ma'anic mi' cʌy i mʌctan 

jini jontolo' bʌ. 

21Mu' to caj i yʌq'uet ti tse'ñal yic'ot tijicña bʌ. Mi caj a cha'len t'an ti' tijicñʌyel a 

pusic'al. 

22Mux i yubiñob quisin jini mu' bʌ i ts'a'leñetob. Mi' caj ti jilel i yotot jini xjontolil. 

Che' tsi' yʌlʌ Bildad. Tsa' ujti ti t'an. 

Job 9 

Job ma'anic tsa' mejli i jac' Dios 

1-2Job tsa' caji' jac'. Isujmʌch jini woli bʌ a wʌl. Cujilix. Pero ¿bajche' mi caj i 

q'uejlel ti toj winic ti' tojlel Dios? 

3Mi yom Dios i tech t'an yic'ot winic, ¿yujil ba i jac'ol jini winic? Mach yujilic i 

jac'ol mi junyajlic anquese jal mi' chʌn pejcʌntel. 

4Come wen cabʌl i pusic'al Dios, wen cabʌl i p'ʌtʌlel. Ti pejtelel ora ma'anic mi 

juntiquilic tsa' bʌ i contraji tsa' bʌ mʌjli i cha'an. 

5Dios mi' bʌc' ñijcan colem wits. Ma'anic mi' wʌn subeñonla. Mi' ñucchocon ti' 

mich'ajel. 

6Ya' ba' buchul pañimil mi' ñijcuyel. 

7Ma'anic mi' pasel q'uin mi ec' mi tsi' tiq'ui Dios. 

8I bajñel tsi' lich'i panchan. Tsi' xʌñʌ majlel colem ja'. 

9Tsi' mele jini ñoj ec' i c'aba' Osa Mayor yic'ot Orión yic'ot jini wucp'ejl ec' i c'aba' 

Xʌñʌb, yic'ot jini jochol bʌ panchan ti sur ba' ma'anic tsiquil ec'. 

10Mi' mel ñuc tac bʌ mach bʌ cʌmbilic. Mi' toj sajtel lac pusic'al cha'an i melbal 

mach bʌ tsicbilic. 

11Awilan woli ti ñumel Dios tic tojlel, pero ma'anic mij q'uel. Mi' cha'len xʌmbal 

ñumel, pero ma'anic mi quilan. 

12Che' an chuqui mi' chilbeñonla, ¿majqui mi mejlel i mʌctan? ¿Majqui mi' lon 

ña'tan i tic' cha'an jini mu' bʌ i mel? 

13Dios mi caj i pʌs pejtel i mich'lel. Mi caj i ju'sʌbeñob i pusic'al jini chaño' bʌ 

yic'ot i pi'ʌlob ti jontolil. 

14Jixcu joñon, mach ch'ejlonic cha'an mic jac'ben. Anquese lon chajpʌbil c 

cha'an c t'an, mi caj c ñʌjch'el ti' tojlel. 

15Anquese tojon mach cujilic i jac'ol. Woli jach j c'ajtiben c juez ti wocol t'an 

cha'an mi' coltañon. 

16Muq'uic i q'uelon ti toj, ¿bajche' mic ña'tan? Muq'uic i jac'beñon c t'an, mic lon 

ña'tan mach isujmic. 

17Come tsa'ix i yʌq'ueyon wocol che' bajche' p'ʌtʌl bʌ ic'. Anquese ma'anic c 

mul, tsi' p'ojlesʌbeyon c tsoy. 

18Ma'anic mi' poj cʌyon cha'an mij c'aj co. Cabʌl mi' yʌq'ueñon ch'aj bʌ. 

19Mi woli lac ña'tan i p'ʌtʌlel, isujm an cabʌl i p'ʌtʌlel. Mi woli lac ña'tan meloñel, 

¿majqui mi caj i wersa c'ajtiben? 

20Tsa'ic cʌ'le tsac taja c mul, anquese ma'anic c mul. Cujil tojon pero mach 

tojonic tsa'ic c tiq'ui. 

21Isujm tojon, pero ma'anic wolic p'is c bʌ tic wenta. Mach comix jal'an ti pañimil. 

22Jini jachix com c sub. Junlajal mi' q'uelonla Dios. Lajal mi' jisan jini tojo' bʌ 

yic'ot jini jontolo' bʌ. 

23Che' mi' bʌc' tilel wocol i jisan winicob, lac Yum mu' jach i tse'tan jini mach bʌ 

añobic i mul woliyo' bʌ ti wocol. 

24Pejtel año' bʌ ti pañimil tsa'ix ajq'uiyob ti' wenta jontolo' bʌ. Dios mi' mʌcbeñob 

i wut jini juezob. Mach tojic mi' cha'leñob meloñel. Machic i melbal Dios, ¿majqui 
i melbal che' jini? 

25Ti ajñel wolic ñumel ti pañimil che' bajche' caballo yujil bʌ ajñel. Tsa'ix puts'i c 

jabilel ti cabʌl wocol. 

26P'is mi' ñumel c jabilel che' bajche' barco ñajt bʌ mi' cha'len xʌmbal. Wolic 

majlel che' bajche' xiye' che' mi' jubel i chuc i we'el. 

27Mi tsa cʌlʌ: Ma'anix mi caj c sub c wocol. Mi caj c cha'len wersa cha'an tijicña 

c wut, lon cho'on. 

28Che' jini bʌbʌq'uen mi' yʌsʌyel c pusic'al cha'an cabʌl wocol. Cujil ma'anic mi 

caj a q'uelon ti toj. 

29¿Chucoch mic lon cha'len wersa ti a tojlel mi mach tojonic? 

30Mi tsac poco c bʌ ti yʌx bʌ ja', mi tsac poco j c'ʌb cha'an wen sʌc, lolom jach. 

31Mux caj a ts'ajon ti beyoc ja' ba' mic pʌjq'uel ti oc'ol. C pislel mi caj i yʌc'on ti 

ts'a'lentel. 

32Mach winiquic Dios bajche' joñon cha'an mic pejcan, cha'an temel mi cochel 

quic'ot ti melobʌjʌl. 

33Ma'anic winic ti' tojlel Dios mu' bʌ i yʌc' i bʌ ti xinlʌpʌl cha'an mi' lajmel i 

mich'ajel Dios tic tojlel. 

34La' i tʌts' i c'ʌb tic tojlel. Mach i chʌn bʌc'tesañon. 

35Che' jini mux caj c cha'len t'an ti' ñʌch'tilel c pusic'al che' lajmenix bʌq'uen. 

Mux c suben ma'anic c mul. 

Job 10 

Job tsa' c'ojyi 

1Tsa'ix c'ojyiyon. Comix chʌmel. Mux caj c sub pejtel c wocol yic'ot jini ch'aj bʌ 

mu' bʌ cubin. 

2Com c suben Dios: Mach a wʌc'on ti toj mulil. La' c ña'tan chucoch wola' wʌc'on 

ti wocol. 

3¿I t'ojol ba ti a wut che' ma' tic'lañon, che' ma' ts'a'len jini winic tsa' bʌ a mele? 

¿I t'ojol ba ma' coltan jini jontolo' bʌ mu' bʌ i cha'leñob jontolil? 

4¿Lajal ba ma' cha'len meloñel che' bajche' winicob mach bʌ anic i ña'tibal? 

Mach cu lajaletic, come an a ña'tibal. 

5¿Lajal ba a jabilel bajche' c jabilel lojon? 

6¿Chucoch ma' wersa sʌclan c jontolil? Ma' wersa sʌclan c mul. 

7A wujil mach jontolonic. Ma'anic majch mi' coltañon loq'uel ti a c'ʌb. 

8Jatet tsa' meleyon. ¿Mu' ba caj a jisañon? 

9Ña'tan melbilon ti ts'ubejn. ¿A womix ba a sutq'uiñon ti ts'ubejn? ¿Chuqui wola' 

tumbeñon? Winicob mi' jebob loq'uel lech cha'an mi' melob quesu. 

10¿Mach ba lajalonic ti a c'ʌb bajche' lech? 

11Tsa' wʌq'ueyon c pʌchilel yic'ot c bʌc'tal. Tsa' ñut'beyon c bʌquel ya' tic 

p'aquel. 

12Tsa' wʌq'ueyon j cuxtʌlel. Tsa' cʌntayon ti' yutslel a pusic'al. 

13Pero lotol ti a pusic'al pejtel chuqui ña'tibil bʌ a cha'an. Woli a jisañon che' 

bajche' tsa' wʌn ña'ta. Cujil jiñʌch woli bʌ a mel tic tojlel. 

14Mi tsac cha'le mulil q'uelel a cha'an. Ma'anic mi caj a ñusʌbeñon. 

15Mi jontolon p'ump'un c bʌ, ma'anic j coltʌntel. Anquese mi tojon wersa mic 

mʌy c wut ti a tojlel. But'ul c pusic'al ti ic'ch'ipan bʌ yic'ot quisin. 

16Che' lon comix ch'ojyel ila ba' añon ti lum, ma' cha' xitchocon jubel che' bajche' 

bajlum mu' bʌ i cha' jats' jubel i colojm. Ma' contrajiñon ti cabʌl a p'ʌtʌlel. 

17Ma' chʌn ac' a t'an cha'an mic taj wocol. Mi' yutsi p'ojlel a mich'lel. Motocña 

mi' tilel wocol tic tojlel. 

18Mi che'ʌch mi caj cujtel, ¿chucoch tsa' wʌc'ʌyon quilan pañimil? Uts'at tsa'ic 

chʌmiyon che' cʌntʌbilon to. 

19Che'ic jini mach wʌ'ic añon wʌle. Che'ic jini tsa jach bʌc' mujquiyon che' bʌ 

tsi' lotoyon j co'. 

20Ma'anix jayp'ejl q'uin c cha'an. A wocolic cʌyʌyon cha'an mic poj c'aj co, 

21jinto mic majlel ba' ma'anix mic chʌn sujtel. 

22Ya' ba'an ic'ch'ipan pañimil ti pejtelel ora, ya' ba' ma'anic i sʌclel ti jini lum, 

mach yulilobic chuqui woli' yujtel. Lajal ti xinq'uinil che' bajche' xin ac'ʌlel. Mi' 
yochelob ti axñal pejtel muc'o' bʌ ti chʌmel. Tsa' ujti ti t'an Job. 

Job 11 

Zofar tsi' jop'be i mul Job 

1-2Zofar ch'oyol bʌ ti Naamat tsa' caji ti t'an: Lajal a t'an bajche' cholocña bʌ ja'. 

¿Mach ba yomic mic tiq'uet lojon? ¿Mu' ba a lon ña'tan a pʌs a bʌ ti toj cha'an 
cabʌl t'an? 

3¿Yom ba mic ñʌjch'el che' wola' chañ'esan a bʌ? Che' ma' wajlen Dios, ¿mach 

ba yomic mi cʌq'uet lojon ti quisin? 

4Ma' lon sub a bʌ ti toj ti' tojlel Dios. 

5Uts'at muq'uic i pejcañet Dios cha'an mi' subeñet chuqui woli' q'uel ajñel. 

6Uts'at muq'uic i pʌsbeñet a bʌ, come yujil Dios pejtel chuqui mucul. Che' jini 

muq'uix a ña'tan anto yom cabʌl a wocol cha'an mi' ju'sʌbeñet a pusic'al cha'an 
pejtel a mul. 

7Anquese ma' cha'len wersa a ñop chuqui woli' ña'tan i mel Dios, mach 

mejliquet. ¿Cabʌl ba a pusic'al cha'an ma' suben Dios bajche' yom mi' mel? 

8C'ʌlʌl ti' chanlel panchan ma'anic i sajtemel Dios mi che'ic to wistʌl, pero 

¿chuqui to a c'ʌjñibal? Ma'anic i p'isol i ña'tibal Dios, pero jatet, ¿chuqui to a 
wujil? 

9Wen ñuc i yEspíritu, ñumen bajche' pañimil yic'ot ñajb. 

10Mi tsa' bʌc' tili Dios ti meloñel, ¿majqui mi mejlel i tic'? 

11Wen yujil bajche' mi' lon ña'tañob jini sajtemo' bʌ. Mi' q'uelbeñob i jontolil 

baqui jach mi' melob. 

12Jini ña' burro mach mejlic i cʌntan winic. Che' ja'el jini tonto bʌ winic mach 

mejlic i taj i ña'tibal Dios. 

13Muq'uic a chajpan a pusic'al, muq'uic a sʌts'ben a c'ʌb ti' tojlel, 

14muq'uic a cʌy pejtel a mul cha'an mach chʌn anix jontolil ti a wotot, 

15che'ic jini mi caj a letsan a wut ti' tojlel ti' ñuclel a pusic'al. Mux i lajmel pejtel 

a quisin yic'ot bʌq'uen. 

16Che'ic jini mach chʌn c'ajalix a cha'an jini wocol. Muq'uic a chʌn ña'tan wocol, 

lajal jax yubil bajche' ja' tsa' bʌ ñumi. 

17Che'ic jini wen tsiquil to i c'ʌc'al a cuxtilel che' bajche' xinq'uiñil to. Che' wolix 

ti bʌjlel majlel q'uin che' ñoxetix, che'ʌch mi caj a q'uel che' bajche' sʌc'ajel. 

18Xuc'ul mi caj a wajñel, come an chuqui wola' pijtan. Che' bʌ tsa'ix a lu' q'uele 

ti a joytilel, muq'uix caj a wʌyel ti' ñʌch'tilel a pusic'al. 

19Che' ñololet ma'anic chuqui mi caj i bʌc'tesañet. Mux i tilelob cabʌl winicob 

cha'an mi' c'ajtibeñet i coltʌntel. 

20Jini jontolo' bʌ mach che'ic mi' caj i yajñelob. Mach i tajayobic ba' mi' c'ajob i 

yo. Woliyob ti pijt, pero cha'an jach mux caj i chʌmelob. Tsa' ujti ti t'an Zofar. 

Job 12 

Job tsi' yʌlʌ an i p'ʌtʌlel yic'ot i ña'tibal Dios 

1Job tsa' caji ti t'an: 

2Jatet jachla an la' pusic'al yubil. Jatet jachla mi la' ña'tan chuqui toj. 

3Pero an c pusic'al ja'el lajal bajche' jatetla. Mic ña'tan ja'el chuqui toj. Jini woli 

bʌ la' wʌl mi' pam ña'tintel. 

4Wʌle wolix i wajleñonob c pi'ʌlob anquese tojon. Pero ti yambʌ ora Dios tsi' 

coltayon che' bʌ tsaj c'ajtibe j coltʌntel. 

5Jini wen chumul bʌ mach bʌ cʌmbilic i cha'an wocol mi' ts'a'len jini p'ump'uño' 

bʌ. Mi' tse'tan jini mu' bʌ i yajlelob. 

6Jini xujch'ob mi' wen chumtʌlob cha'an i xujch'. Jini mu' bʌ i contrajiñob Dios 

mi' chʌn cha'leñob bajche' jach yomob i pusic'al. Dios mi' we'sañob, mi' 
coltañob. 

7C'ajtibeñob jini bʌte'el mi mach isujmic. Mux i cʌntesañet. Jini te'lemut mi caj i 

pʌsbeñet. 

8La' i cʌntesañet jini lum yic'ot i chʌyil ja'. 

9Laj yujilob jiñʌch i c'ʌb lac Yum tsa' bʌ i meleyob. 

10Dios mi' yʌq'uen i cuxtilel pejtel cuxul bʌ. Mi' yʌq'ueñob i cuxtilel pejtel winicob. 

11Che' bajche' mi' wen cʌn we'el jini quej, che' ja'el c pusic'al mi' wen cʌn chuqui 

isujm che' mi cubin. 

12Añob cabʌl i pusic'al jini ñoxobix bʌ. Mi' wen ch'ʌmbeñob isujm. 

13Ch'oyol ti Dios pejtel lac ña'tibal yic'ot pejtel lac p'ʌtʌlel. Cabʌlʌch i pusic'al 

Dios mu' bʌ i cʌntesañonla. 

14Che' an chuqui mi' jem, ma'anic majqui mi' cha' mel. Mi tsi' ñup'u winic, 

ma'anic majqui mi' yʌc' ti loq'uel. 

15Mi tsi' tiq'ui ja'al, mi' tiquin pejtel cuxul bʌ. Che' mi' choc tilel ja'al, mi' bujt'el 

tac ja'. 

16I bajñel an i ña'tibal yic'ot i p'ʌtʌlel. Jini sajtemo' bʌ yic'ot jini tsa' bʌ i yʌc'ʌyob 

ti sajtel laj añob ti' wenta. 

17Dios mi' yotsan ti tonto juezob yic'ot xcʌntesajob. 

18Mi' ts'ocbeñob i cadena tac jini p'ump'uño' bʌ cʌchbilo' bʌ cha'an año' bʌ i 

ye'tel. Mi' loc'san yumʌlob ti' ye'tel. 

19Mi' pʌy majlel jini motomajob pits'ilob i yoc. Mi' xitchocon jini p'ʌtʌlo' bʌ. 

20Mi' chilbeñob i c'ʌjñibal jini wen yujilo' bʌ t'an. Mi' yʌc' ti asiyel i ña'tibal jini 

ñoxobix bʌ. 

21Mi' yʌc' ti ts'a'lentel colem yumʌlob. Mi' chilbeñob i p'ʌtʌlel jini p'ʌtʌlo' bʌ. 

22I c'ʌc'al Dios mi' yʌc' ti sʌc jilel jini axñal am bʌ ti' tojlel jini woli bʌ ti chʌmel. 

23Mi' yʌc' ti p'ojlel winicob ti chajp ti chajp. Mi' cha' jisañob. Mi' pam pucob. Mi' 

cha' much'quiñob tilel ti' lum. 

24Mi' socben i pensar yumʌlob, presidentejob yic'ot reyob. Mi' yʌc'ob ti sajtel ti 

mate'el ba' ma'anic bij. 

25Sajtemob ti ic'ch'ipan bʌ pañimil, mi' lon cha'leñob xʌmbal, come ma'anic i 

c'ʌc'al. Tacamechel mi' cha'leñob xʌmbal che' bajche' xyʌc'ajel. 

Job 13 

Job tsi' yʌlʌ tojʌch i pusic'al 

1Tsaj q'uele pejtel jini, tsa cubi. Mic ña'tan isujm. 

2Che' bajche' la' wujil, cujil ja'el. An c pusic'al ja'el, cujil cʌntesa. 

3Muq'uic c taj Dios Mach bʌ Anic i P'isol i P'ʌtʌlel, mi cochel ti t'an quic'ot. 

4Come woli la' socbeñon c t'an, xlotiyajetla. Lajaletla bajche' sts'ʌcayajob mach 

bʌ yujilobic ts'ac. 

5Uts'at muq'uic la' junyajlel ñʌjch'el cha'an ma' wʌc' ti tsictiyel a ña'tibal. 

6La'ix ubiñon, mux c subeñet chuqui wolic ña'tan. A wocolic ñich'tañon. 

7¿Chucoch mi la' lon ña'tan a subeñon i t'an Dios che' mach ch'oyolic ti Dios? 

Woli la' lon otsan la' t'an ti' yej. 

8Mi la' lon jop'ben i t'an, come mach i winiqueticla. Pero mach uma'ic Dios. 

Mach yomic i coltʌntel ti winicob. 

9Tsajaletla ame i q'uel chuqui woli la' cha'len. Mach winiquic Dios cha'an mi' 

lotintel. 

10Mi caj i ju'sʌbeñet la' pusic'al mi woliyetla ti lot, come woli la' lon ña'tan la' 

coltan. 

11¿Mach ba bʌc'ñʌbilic Dios cha'an i ñuclel? ¿Chucoch che' jini mi la' mel la' bʌ 

ti ñuc? 

12Ma'anic i c'ʌjñibal jini tsa' bʌ la' wʌlʌ. Che' mi la' tempan t'an cha'an mi la' 

coltan Dios, lajal la' t'an bajche' i tʌñil c'ajc. Mux i jilel che' bajche' woch' bʌ 
mʌctijib yujil bʌ tojp'el. 

13Ñich'tañon. Anquese mic chʌmel cha'an c t'an, mi caj c sub. 

14¿Chucoch mi cʌc' c bʌ ba' bʌbʌq'uen mic chʌmel cha'an jini c t'an woli bʌ c 

subeñet? 

15Anquese mi' tsʌnsañon Dios, mi caj c ñop ti xuc'ul, pero mi caj c sub c bʌ ti' 

tojlel che' mi' melon. 

16Cujil mi caj i coltañon Dios cha'an wolic ñop. Mach pʌjyic ti Dios jini winic 

mach bʌ i ñopoyic. 

17Ubiñon ti jump'ejl a pusic'al. P'isi ti wenta c t'an. 

18Cujil tojon. Cujil mi caj i q'uelon ti toj. 

19¿Majqui mi' contrajin c t'an? Machic isujm c t'an mic ñʌjch'el. Che'ic jini mic 

chʌmel. 

20C Dios, mic subeñet an cha'chajp com bʌ ma' melbeñon. 

21Awocolic mach a chʌn tic'lañon. Mach a chʌn bʌctesañon. 

22Subeñon tilel ba' añet. Che' jini ti ora mi caj c jac'. La' c pejcañet mi mach a 

womic a pʌyon. Yom ma' jac'beñon. 

23Subeñon c mul. Coltañon. Pʌsbeñon c sajtemal. 

24¿Chucoch ma' mʌy a bʌ tic tojlel? Ma' q'uelon ti a contra. 

25Lajalon bajche' i yopol te' woli bʌ i wejlesan ic'. Lajalon bajche' tiquin bʌ jam 

mu' bʌ i c'ʌscuyel. ¿Chucoch ma' wajñesañon? 

26Ma' wotsan ti jun pejtel chuqui tac mi caj a c'ʌn tij contra. Wen ch'aj jini. Ma' 

cha' ña'tan pejtel c sajtemal che' ch'itoñon to. 

27Ma' wotsañon ti cárcel ba' chucul coc ti fierro yubil. Ma' chʌcʌ q'uel pejtel c 

bijlel. Ya' jach jaxʌl mic majlel ba' tsa' wʌc'ʌ c mojon. 

28Lajalon bajche' xujc'un te' woli bʌ ti oc'mʌl. Lajalon bajche' bujcʌl woli bʌ ti 

c'uxtʌl ti' chʌñil. 

Job 14 

Ma'anic cabʌl i q'uiñilel winic 

1Ma'anic cabʌl i q'uiñilel winic ch'oyol bʌ ti x'ixic. Cabʌl mi' taj wocol. 

2Jumuc' jach poj an i t'ojlʌwel che' bajche' i nich pimel. Mi' bʌc' tiquin. Lajalʌch 

bajche' i yʌxñʌlel tocal. Poj jumuc' tsiquil. 

3¿Chucoch ma' lon q'uelon che' jini? Ma' wersa pʌyon ti meloñel ti a tojlel. 

4Uts'at anic juntiquil toj bʌ, pero ma'anic. ¿Ch'oyol ba jini sʌc bʌ ti jini mach bʌ 

sʌquic? 

5Wʌn ña'tʌbil a cha'an jayp'ejl to q'uin ma' wʌq'ueñob i cuxtʌlel winicob ti 

jujuntiquilob. Ora tac jax mi' joloñel i q'uiñilel. 

6Cʌyʌx a q'uelon jumuc' cha'an mic poj c'aj co ts'ita' che' bajche' tojbil bʌ x'e'tel 

che' mi' jolontesan i ye'tel. 

7Mi tsa' sejq'ui jubel te', mach i jilibalic. An i tajol mi' loq'uel i buts. 

8-9Anquese ñoxix i wi' ti lum, anquese wolix ti oc'mʌl i yebal, mi' loq'uel i buts 

che' mi' taj ja'. Mi' cha' cajel ti nich. 

10Mach che'ic winic che' mi' chʌmel. Mi' ñolchocontel, mi' jujch'el. ¿Baqui mi' 

majlel i ch'ujlel? 

11Che' bajche' mi' tiquin pa' ti' yorajlel jajmel, 

12che' ja'el mi' junyajlel ñoltʌl winic che' mi' chʌmel. Mach chʌn ch'ojyix jinto mi' 

sʌc jilel panchan. Ma'anix majch mi' ñijcan ch'ojyel. 

13Uts'at muq'uic a mucon yic'ot jini chʌmeño' bʌ ba' ma'anic c tic'lʌntel jinto mi' 

lajmel a mich'ajel. Wʌn ña'tibil a cha'an baqui ora a wom a cha' pʌyon. Che' bʌ 
tsa'ix tili i yorajlel, cha' pʌyʌyonix. 

14Che' mic chʌmel lojon, ¿mu' ba caj c cha' cuxtiyel? Mi che'ʌch, mi mejlel j 

cuch wocol c'ʌlʌl mi' joloñel anquese jal to mi' c'otel i yorajlel. 

15Mi che'ʌch, mi caj c jac' ba' ora ma' pʌyon, come ti' yutslel a pusic'al mi caj a 

c'ajtesan a winic tsa' bʌ a mele. 

16Pero mach che'ic mi cʌl, come wola' chʌcʌ q'uelon yic'ot pejtel chuqui mic 

cha'len. Ma'anic ma' wis ñusan c mul. 

17Uts'at tsa'ic a wotsa pejtel c mul ti jump'ejl coxtal ñup'bil bʌ cha'an mach chʌn 

tsiquilix c jontolil. 

18Che' bajche' mi' yejmel wits, che' bajche' mi' ñijcʌntel loq'uel colem xajlel ti' 

yajñib, 

19che' bajche' mi' c'unte' yʌsan xajlel jini ja', mi' cuch majlel lum ja'el, che' ja'el 

ma' wʌc' ti jilel winicob yic'ot pejtel i pijtaya. 

20Ma' junyajlel jisʌbeñob i p'ʌtʌlel. Che' jini mi' cʌyob pañimil. Ma' yʌñ'esʌbeñob 

i wut. Ma' chocob majlel. 

21Che' mi' tajob i ñuclel i yalobilob, mach yujilic i tatob. Che' mi' peq'uesʌntelob, 

ma'anic mi' yilan. 

22I bajñel mi' ñusan wocol. Jini jach wocol mi' yubin yic'ot ch'ijiyem bʌ i pusic'al. 

Tsa' ujti ti t'an Job. 

Job 15 

Elifaz tsi' cha' tiq'ui Job 

1-3Tsa' caji ti t'an Elifaz ch'oyol bʌ ti Teman: ¿Che'ʌch ba yom mi' cha'len t'an 

jini am bʌ i ña'tibal? ¿Chuqui ma' taj che' ma' p'ojlesan t'an mach bʌ anic i 
c'ʌjñibal? Mu' jach a but' a tajn ti ic'. 

4Ma'anic wola' bʌc'ñan Dios. Ma' lon pejcan Dios che' jini. 

5Come woli jach a muc a mul che' muq'uet ti t'an. Wen a wujil lotiya. 

6Mach wersajic mic sub a mul. A t'an mu' bʌ i loq'uel ti a wej mi' tsictesañet. 

7¿Tsa' ba a q'uele pañimil ñaxan che' maxto anic winic? ¿Wʌ' ba añet ti pañimil 

ti oñiyi che' maxto melbilic wits? 

8¿Tsa' ba i pejcayet Dios che' bʌ tsi' ña'ta i mel pañimil? ¿Lu' cʌñʌl ba a cha'an 

jini an tac bʌ ti pañimil? 

9¿Chuqui a wujil mach bʌ cujilic lojon? ¿Chuqui tsa' wubi mach bʌ ubibilic c 

cha'an lojon? 

10Tic tojlel lojon an ñoxobix bʌ ja'el, sʌcobix i jol, ñumeñobix bʌ i jabilel che' 

bajche' a tat. 

11¿Mach ba ñuquic ti a pusic'al i yutslel Dios? ¿Mach ba a womic a wubin uts 

bʌ t'an? 

12¿Chucoch cʌlʌx jax ma' cha'len mich'ajel? ¿Chucoch chan ma' pʌs a bʌ tic 

tojlel lojon? 

13Wola' wʌc' a ch'ujlel cha'an ma' contrajin Dios che' ma' cha'len t'an che' 

bajche' jini. 

14Winicon jachla. Mi lac lon ña'tan sʌconla. X'ixicob jach lac ña'. Mi lac lon ña'tan 

tojonla. 

15Mach ñuquic ti' pusic'al Dios jini ch'ujulo' bʌ i cha'an. Mach sʌquic jini panchan 

ti' tojel i wut. 

16Jixcu jatet tuw a tsoy. Ts'a'lebilet ti winicob. ¿Sʌquet ba? Che' bajche' mi' chʌy 

ja' esponja, che'ʌch mi' toyet a mul. 

17-18Ñich'tañon. Mi caj j cʌntesañet. Ma'anic chuqui mi caj c wis muc. Mi caj c 

subeñet jini q'uelel bʌ c cha'an. Jiñʌch ña'tibil bʌ i cha'an lac tat ti oñiyi. Tsi' 
cʌntesayob lac tat tsa' bʌ aq'uentiyob jini lum ti ñaxan. 

19Jini lum i bajñel cha'añob jach yic'ot i pi'ʌlob. Ma'anic tsa' aq'uentiyob yaño' 

bʌ mach bʌ i pi'ʌlobic. 

20Jini xjontolil mi' wersa cha'len tsic pusic'al pejtel i jabilel. Jini mu' bʌ i bajñel 

otsan i bʌ ti yumʌl mi caj i tic'lʌntel c'ʌlʌl mi' chʌmel. 

21Pejtel ora woli' yubin t'an mu' bʌ i bʌc'tesan. Anquese ñʌch'ʌl pañimil, tsiltsilña 

ti bʌq'uen ame chʌmic. 

22Mach loq'uix ba' woli' cʌntan i bʌ, come yujil talix espada i jec'. 

23Mi' lon sʌclan i bʌl i ñʌc'. ¿Baqui mi caj i taj? Wolix i lʌc'tiyel i yorajlel wocol 

che' mi' cajel ti ochel ti ic'ch'ipan bʌ pañimil. 

24Talix ch'ijiyem bʌ yic'ot tsic pusic'al. Mi caj i yʌq'uen tsiltsilña bʌ i pusic'al. 

Lajalʌch bajche' rey mu' bʌ caj i chujquel ti guerra. 

25Tsi' sʌts'ʌ i c'ʌb i contrajin Dios. Tsi' ts'a'le jini mach bʌ p'isbilic i p'ʌtʌlel. 

26Tsʌts tsi' yʌc'ʌ i bic'. Chucul i cha'an i mʌctijib, tsi' choco i bʌ ti' contra Dios. 

27Mich' i wut, jujp'en i bʌc'tal. Tsi' ch'ʌmbeyob i tejclum yaño' bʌ che' bʌ tsi' 

jisayob ti guerra. Tsa' poj chumle ti' yototob. 

28Pero mach jalix mi' caj ti jilel yic'ot tejclum. Jochol mi caj i cʌytʌl i yotot. Mi caj 

i bʌc' jejmel. 

29Poj jumuc' jach mi' toy i bʌ. Mach muq'uic i jalijel i chubʌ'an. Mach muq'uic i 

p'ojlel. 

30Sajtem ti ic'ch'ipan bʌ pañimil. Mux caj i tiquin i wi' ti c'ajc. Che'ʌch i t'ojlʌwel 

che' bajche' i nich pimel mu' bʌ i wejlan majlel ic'. 

31Mi' lon ñop jini lolom bʌ, come chan i pusic'al. Lolom jach pejtel i ye'tel. 

32Muq'uix i seb jilel che' maxto i yorajlelic. Mach mʌjlic i cha'an. 

33Lajalʌch bajche' ac' mu' bʌ i yʌsan i yojl, che' bajche' olivote' mu' bʌ i choc i 

nich. 

34Che'ʌch añob jini mach bʌ anic mi' c'uxbiñob Dios. Ma'anic mi' yʌc'ob i wut. 

Anquese ch'ʌlbil i yotot ti majtañʌl tsa' bʌ i ch'ʌmʌyob ti mucul, mi' caj ti jisʌntel. 

35Jini jach mi' techob jontolil. Mi' p'ojlesañob wocol. Wen yujilob lotiya ti' pusic'al. 

Tsa' ujti ti t'an Elifaz. 

Job 16 

Job woli' ti ajcʌn cha'an i melbal Dios 

1-2Tsi' yʌlʌ Job: Jini woli bʌ a wʌl tsa'ix cubi ti yambʌ ora. Ma'anic ma' wis 

coltañon. Ma' p'ojlesan c wocol. 

3Lolom jach ma' chʌn pejcañon. ¿Chucoch chʌn ch'ejlet ti t'an? 

4C'oq'uicon che' c'amet, ma'anic tsac tic'layet tic t'an che' bajche' wola' tic'lañon. 

5Tsac ña'ta bajche' yom mic pejcañet cha'an mic ñuq'uesan a pusic'al cha'an 

cha' tijicñayet. 

6Che' muc'on ti t'an, ma'anic mi' lajmel c ch'ijiyemlel. Che' ñʌch'ʌlon, mach 

lajmic ja'el. 

7Isujm tsi' chilbeyon c p'ʌtʌlel Dios. Tsi' yʌc'ʌyob ti pam pujquel jini año' bʌ ti 

cotot. 

8Tsi' yʌñʌ c wut, yajyajonix. Cha'an ti' caj c mul, mi' lon alob. 

9Dios mi' ts'a'leñon. Mi' jisañon ti' mich'lel. Mi' ñich' pʌsbeñon i bʌquel i yej. J 

contrajob ja'el mi' chʌcʌ q'ueloñob. 

10Yomob i jisañon ti' yej. Mi' jats'oñob tic wut. Mi' tempañob i bʌ tij contra. 

11Dios tsi' cʌyʌyon ti' wenta jini mach bʌ yujilobic p'untaya. Woli' yʌc'on ti' c'ʌb 

jini mach bʌ anic mi' bʌc'ñañob Dios. 

12Che' tijicñayon ti cotot tsi' bʌc' jisayon. Tsi' chucbeyon c bic'. Tsi' chocoyon 

jubel. Tsi' wa'chocoyon cha'an mi' julon ti' te'el i jalʌjb. 

13Tsi' joy ñet'eyon i te'el yilal. Tsi' jeq'ueyon tic pusic'al. Ma'anic tsi' p'untayon. 

Ach'ix jini lum cha'an c pujwil. 

14Ma'anic tsi' cʌyʌ i lowon. Ti ajñel tsa' tili i t'uchtañon che' bajche' xguerra. 

15Lʌpʌl c cha'an coxtal i wenta c bujc. Tsaj cʌyʌ c pijtan j coltʌntel. 

16Chʌchʌc c wut ti cabʌl uq'uel. Tam yoch'anix c wut cha'an mach jalix muc'on 

ti chʌmel. 

17Pero mach cha'anic c mul, come sʌcon. Sʌcʌch coración ja'el. 

18Ubi lum, mach ma' muc c ch'ich'el. La' i cha'len t'an jini lum cha'an tojon. 

19Jini woli bʌ i q'uelon an ti panchan. Jini j caj Pejcaya an ti chan. 

20J cʌñʌyo' bʌ mi' ts'a'leñoñob, pero Dios mi' p'untañon che' mi' q'uel i ya'lel c 

wut. 

21Uts'at muq'uic i ñich'tʌbeñon c t'an che' bajche' winicob mi' ñich'tʌbeñob i t'an 

i p'ʌlob pʌybilo' bʌ cha'an mi' melob i bʌ ti' tojlel Dios, 

22come mach jalix mux caj c xʌn majlel jini bij ba' mach sujticon. 

Job 17 

1Mach c tajayix chuqui wen. Tsa'ix ts'ʌctiyi j q'uiñilel. Wolix ti jajmel c mucoñib. 

2Joy wa'alob xwajleyajob. Woliyob ti a'leya. Tsʌtsob i pusic'al. 

3¿Mach ba anic juntiquil xuc'ul bʌ quic'ot yom bʌ i yʌq'ueñon i c'ʌb? 

4Jatet c Dios tsa'ix a ñup'beyob i pusic'al ame i ch'ʌmbeñob isujm. Mach 

muq'uic i mʌjlel i cha'añob. 

5P'ump'uñob i yalobilob jini winic mu' bʌ i p'aj i cʌñʌyo' bʌ. Mi caj i yubiñob 

wi'ñal. 

6Dios tsi' yʌc'ʌyon ti wajlentel cha'an winicob. Mi' tujbañob c wut. 

7Mach c'otix c wut cha'an ch'ijiyem bʌ. Lajal c bʌc'tal bajche' axñal. 

8Mi' toj sajtelob i pusic'al jini yujilo' bʌ p'untaya che' mi' q'ueloñob. Ti wi'il bʌ 

q'uin mi caj i mʌjlel i cha'an jini tojo' bʌ. Mi' cajelob ti quisin jini mach bʌ tojobic. 

9Ma'anic mi' xoy i bijlel jini toj bʌ. Mi' yutsi p'ojlel i p'ʌtʌlel jini mach bʌ anic i mul. 

10Jixcu jatetla ña'tanla ti pejteletla. Ma'anic mic taj mi juntiquilic ti la' tojlel am bʌ 

i pusic'al. 

11Mach c tajayix chuqui wen. Ma'anix c pijtaya. Mach c tajayix chuqui yom c 

pusic'al. 

12Mi' lon subob sʌquix pañimil che' ac'ʌlel to. 

13Mach jalix mi caj cochel ti lum che' bajche' ti cotot. Mi tsac pejca tic chumlib c 

mucoñib, mi tsac tajsi c wʌyib ti ic'ch'ipan bʌ pañimil, 

14mi tsac pejca tic tat i yajñib chʌmeño' bʌ, mi tsac pejca tic ña' yic'ot quijti'an 

jini motso' año' bʌ ti lum, 

15¿mu' ba caj i coltañon? ¿Chuqui c pijtaya? 

16¿An ba c pi'ʌl ya' ba' mic majlel ti mucoñibʌl? ¿Temel ba mic jubel lojon ochel 

ti' tsubeñal lum? Tsa' ujti ti t'an Job. 

Job 18 

Jini jontolo' bʌ mi caj i tojob i mul 

1-2Tsa' caji ti t'an Bildad ch'oyol bʌ ti Suha: ¿Jayp'ejl to ora ma' lon ña'tan a 

yʌcon lojon ti a t'an? ¿Maxto ba anic a pusic'al? Subu a bʌ mi a wom mic jac'. 

3¿Lajal ba ma' q'uelon lojon bajche' wacax mach bʌ anic i pusic'al? 

4Wola' tic'lan a bʌ cha'an mich'et. ¿A wom ba mi' laj chʌmelob winicob ti' caj a 

mul? ¿A wom ba mi' c'ajlel tac xajlel ti' yajñib cha'an ma' q'uejlel ti toj? 

5Mi' caj ti jilel i wenlel jini jontolo' bʌ. Mi' caj ti junyajlel yajpel i c'ʌc'al ba' mi' 

q'uixñesañob i bʌ. 

6Mi' caj ti jilel i yotot tac jini jontolo' bʌ ti ic'ch'ipan bʌ. 

7Jini xjontolil mi' caj ti xʌmbal che' bajche' xyʌc'ajel. Mi' caj ti yajlel cha'an tsi' 

ñusa t'an. I mul mi' yʌc' ti yajlel. 

8Bʌjʌch i bʌ mi caj i yochel ti yac. Ti ajñel mi' choc i bʌ ti' ch'eñal lum. 

9Mi' ñejt'el i tun'oc ti yac. Chucul cʌlem ba' mach mejlic ti loq'uel. 

10Mucbil ti lum an lazo mu' bʌ caj i jich'. Mucbil ti' bijlel an yac mu' bʌ caj i ñup'. 

11Ya' ti' pat yic'ot ti' tojel i wut yic'ot ti' t'ejl an bʌbʌq'uen bʌ. Ti ajñel mi' majlel 

ame chujquic i yoc. 

12Jini wocol woli' pijtan. Muq'uix i jisan ti ora che' mi' yochel i yoc. 

13Anix i chʌmel i pʌchilel. Mi' wʌlʌc ac' ti jilel i c'ʌb i yoc. P'ump'unix mi' chʌmel. 

14Mi caj i wersa pʌjyel loq'uel ti' yotot ba' yom cʌytʌl. Ya' ba' bʌbʌq'uen jax mi' 

chʌmel mi caj i wersa pʌjyel majlel. 

15Ma'anic mi' wis cʌytʌl i chubʌ'an ti' yotot mi ts'ita'ic. Mi' pulel i yotot che' bajche' 

mujlʌbil ti azufre. 

16Lajal che' bajche' te' mi' chʌmel. Tiquinix i wi' ti yebal. Tiquinix i yopol ti pam. 

17Ma'anix majqui mi' chʌn c'ajtesan ti pañimil. Ma'anix mi' pejcʌntel i c'aba ti bij. 

18Mi' chojquel loq'uel ti' sʌclel pañimil. Mi' yochel ti ic'ch'ipan bʌ. Ti ajñel mi' 

chojquel loq'uel ti' tojlel winicob ti pañimil. 

19Ma'anic i yalobil mi i buts. Jochol mi' cʌytʌl i yotot. 

20Mi' toj sajtel i pusic'al jini ñoxobix bʌ che' mi' q'uelob. Mi' cajelob ti bʌq'uen jini 

ch'itoñob. 

21Lajal mi caj i yujtel i chumlib pejtel winicob mach bʌ anic mi' bʌc'ñañob Dios. 

Junlajal mi' cajelob ti jilel. Tsa' ujti ti t'an Bildad. 

Job 19 

Dios mi caj i tsictesan tojʌch Job 

1-2Job tsa' caji ti t'an: ¿Jala to ba ma' tic'lañon? Ma' ju'sañon ti a t'an. 

3Lujunyajlix tsa' wajleyon. Mach a wujilic quisin che' ma' pʌc'on ti mulil. 

4Mi an c sajtemal maxto anic tsa' tsictesa. 

5Chan ma' pʌs a bʌ tic tojlel che' ma' wʌ'leñon cha'an c wocol. 

6Ña'tan Diosʌch tsa' bʌ i chocoyon jubel. Tsi' chucuyon che' bajche' chimo' 

chʌy. 

7Mic cha'len oñel cha'an chuculon ti wocol. Ma'anic majqui mi' p'is ti wenta. Mic 

cha'len t'an cha'an com j coltʌntel, pero ma'anic xmeloñel mu' bʌ i melon. 

8Mʌctʌbil c bijlel. Tsʌts ñet'el jax ba' añon ti ic'ch'ipan bʌ pañimil. 

9Dios tsi' jisʌbeyon c ñuclel ti' tojlel winicob. Tsi' jochbeyon jini corona am bʌ tic 

jol yilal. 

10Tsi' laj jisʌbeyon c chubʌ'an yic'ot c wersa. Tsi' chocoyon jubel ba' ma'anic j 

coltʌntel. Tsi' yʌc'ʌ ti jilel c pijtaya che' bajche' mi lac boc te'. 

11Woli' wen cha'len mich' tic tojlel. Mi' lon q'uelon ti' contra. 

12Motocña mi' tilelob i winicob i contrajiñon. Mi' joyoñob ba' chumulon. 

13Tsi' ñajti choco majlel cʌscun yic'ot quijts'in yic'ot j cʌñʌyo' bʌ. Mach i 

cʌñʌyoñobix. 

14Cʌybilon i cha'an c pi'ʌlob yic'ot j cʌñʌyo' bʌ. Tsa' ñajʌyiyon i cha'añob. 

15Jini chumulo' bʌ ti cotot, c winicob yic'ot xch'oc bʌ x'e'telob, mi' ñajti q'ueloñob. 

Mach i cʌñʌyoñobix yubil. 

16Mic pʌy c winic. Mach talic. Mij c'ajtiben ti wocol t'an. 

17Mach yomic i ñochtañon quijñam, come tuw i yiq'uilel quej. Leco mi' q'ueloñob 

quijts'iñob cha'an i tsoyel c bʌc'tal. 

18Ch'itoñob ja'el mi' ts'a'leñoñob. Che' mic loq'uel mi' bi'leñoñob. 

19Mi' xoyob i bij jini j cʌñʌyo' bʌ ame i tajoñob. Jini c'uxbibilo' bʌ c cha'an woli' 

contrajiñoñob. 

20Ma'anix c bʌc'tal. Colelix c chʌmel. 

21P'untañon, la' wocolic p'untañon, c pi'ʌlob, come Dios tsi' yʌc'ʌyon ti wocol. 

22¿Chucoch mi la' tic'lañon jatetla che' bajche' Dios? ¿Mach ba jasʌlic woli 

cubin wocol? 

23Uts'at muq'uic mejlel c ts'ijban c t'an cha'an mi cotsan ti jun. 

24Uts'at muq'uic c ts'ijban ti xajlel yic'ot fierro jay bʌ i ñi'. Yom bujt'ic ti plomo ya' 

ba' ts'ijbubil cha'an mi' yajñel ti pejtelel ora. 

25Cujil cuxul jini tsa' bʌ i mʌñʌyon loq'uel ti' wenta j contra. Jini mi' caj ti wa'tʌl ti 

pañimil ti wi'il bʌ q'uin. 

26Cujil che' bʌ tsa'ix oc'mi c bʌc'tal mi caj j q'uel Dios anquese ma'anix c bʌc'tal. 

27Mu'cu caj j q'uel tic wut. Jini jachi, mach yambʌyic. Mi' ñoj ñuc'an c pusic'al 

che' mic pijtan. 

28Jini cha'an cʌyʌx la' chʌn tic'lañon, come mach cha'anic c mul woli cubin 

wocol. 

29Isujm mic subeñetla, tsajaletla ame ajq'uiquetla ti toj mulil cha'an tsa' la' ña'ta 

la' melon. Ña'tanla muc'ʌch i meletla Dios. Tsa' ujti ti t'an Job. 

Job 20 

Mi caj i yubiñob wocol jontolo' bʌ 

1Tsa' caji ti t'an Zofar ch'oyol bʌ ti Naama. 

2Cujil bajche' yom mic jac'beñet. Xic'bilon ti t'an. 

3Tsa'ix cubi a t'an che' bʌ tsa' tiq'uiyon ti t'an cha'an tsa cʌlʌ an a mul, pero 

ma'anic mi' tic'on ti t'an c pusic'al. 

4Ña'tan ti isujm, c'ʌlʌl che' bʌ tsi' yʌc'ʌ Dios jini ñaxan bʌ winic ti pañimil c'ʌlʌl 

wʌle 

5ma'anic mi' jal'an i ñuclel xjontolil. Anquese poj jumuc' mi' mʌjlel i cha'an, mi' 

bʌc' jilel i tijicñʌyel i pusic'al jini mach bʌ anic mi' bʌc'ñan Dios. 

6Anquese wen chan i pusic'al che' bajche' panchan, anquese muc'ʌch i laj taj 

chuqui tac yom i pusic'al yubil, 

7mi' caj ti jilel che' bajche' misujelʌl. Lajal mi' caj ti jilel che' bajche' i ta'il. Mach i 

ña'tayobic i pi'ʌlob baqui tsa' majli. ¿Baqui an? lon che'ob. 

8Mi' cajel ti ñajʌyel che' bajche' ñajal. Che' bajche' jini q'uelel bʌ lac cha'an ti 

ñajal, mach lac chʌn q'ueleyix ti pejtelel ora. 

9Mach i cha' q'ueleyobix i pi'ʌlob año' bʌ ti' yotot. 

10I yalobilob mi caj i c'ajtiñob i coltʌntel ti' tojlel jini mach bʌ añobic i chubʌ'an. 

Mi caj i lu' jisʌbeñob i chubʌ'an i tat. Mi caj i sutq'uibeñob i xujch' i tat. 

11Che' ch'iton to mux i yajñel i bʌc'tal jini winic ti ts'ubejn. 

12Tsa' ñuc'a i pusic'al cha'an i jontolil 

13che' bajche' winicob mu' bʌ i majts'añob jini yʌcʌcña bʌ ti' yej cha'an jal mi' 

jilel i tsajel. 

14Pero mux caj i bʌc' paj'an ti' ñʌc'. Mi' sujtel ti' venenojlel lucum. 

15Mux caj i xejtan i xujch'. Dios mi' yʌq'uen i xejtan. 

16Mi caj i ñuc' i venenojlel lucum. Mi caj i chʌmel. 

17Ma'anic mi caj i ñuc'an i pusic'al cha'an i xujch'. Lolom jach i taq'uin. Mach i 

tajayic lech mi chab. 

18Anquese mi' p'ojlel i taq'uin cha'an i ye'tel, wersa mi' junyajlel cʌy chuqui tac 

tsi' ganari. Ma'anic mi' yʌq'uen i tijicñʌyel i pusic'al. 

19Come tsi' teñe jini pobrejo' bʌ. Ma'anic tsi' coltayob. Tsi' chilbeyob i yotot tsa' 

bʌ i wa'chocoyob. 

20Ma'anic tsi' wis tiq'ui i bʌ cha'an chuqui yom i pusic'al. Anquese wo'atax i 

pusic'al, ma'anic chuqui mi' lot. Mi' laj jilel. 

21Che' ñajix ma'anic i colobal cha'an mi' c'ux ti yambʌ ora. Mach jal'ac ti wen 

chumtʌl ti' tijicñʌyel i pusic'al. 

22Mi caj i yubin wocol come mach mejlic i coltan i chubʌ'an. Pejtel xjontolilob mi 

caj i p'ump'un tic'lañob. 

23Che' mi' lon ña'tan jal to mi caj i yubin tijicña bʌ, Dios mi caj i choc tilel i 

mich'ajel che' bajche' ja'al. 

24Talob ti ajñel mu' bʌ caj i julob. Che' mi' puts'tan junchajp wocol, mi' lojwel 

cha'an yambʌ. 

25I te'el jalʌjb mi caj i sʌl jec' i bʌc'tal. Mi' loq'uel i ñi' te' ti' pat ba'an i ch'aj. Mi' 

cajel ti tsiltsilñʌyel cha'an bʌq'uen. 

26Che' mi' tam ochel ti ic'ch'ipan bʌ, ma'anix tsiquil i chubʌ'an. Mi caj i pulel ti 

c'ajc mach bʌ ts'ʌbʌlic ti c'ʌbʌl, yic'ot pejtel chuqui tac tsa' cʌle ti' yotot. 

27Jini panchan mi' tsictesʌben i mul. Jini pañimil mi' tejchel ti' contra. 

28Mi' caj ti jejmel i yotot yic'ot pejtel i bʌl. Mi caj i wejts'el majlel che' bajche' 

but'ja' ti' yorajlel i mich'lel Dios. 

29Che'ʌch mi' caj ti jilel xjontolil. Wʌn ña'tibil ti Dios chuqui mi caj i tumben jini 

mach bʌ anic mi' jac'. Tsa' ujti ti t'an Zofar. 

Job 21 

Poj uts'at mi' yajñelob jontolo' bʌ 

1-2Tsa' caji i yʌl Job: Ñich'tʌbeñon c t'an. Ubin jach, mi a wom a ñuq'uesʌbeñon 

c pusic'al. 

3Pʌsbeñon i yutslel a pusic'al che' woliyon ti t'an. Jinto che' mi cujtel, wajleñon 

mi a wom. 

4Cujil jinʌch Dios mu' bʌ i yʌc'on ti wocol. Jini cha'an ch'ijiyemon. 

5Q'uelela bajche' añon. Cha'lenla bʌq'uen. La'to sajtic la' pusic'al. 

6Che' mic ña'tan bajche' añon, mic cha'len bʌq'uen. Tesuñayon cha'an uq'uel. 

7¿Chucoch tijicña i pusic'al mi' jal'añob ti pañimil jini jontolo' bʌ? C'ʌlʌl c'oc'ob 

to che' ñoxobix. Añʌch i ñuclel yic'ot i p'ʌtʌlel. 

8Tijicña mi' q'uelob i yalobilob. Wen chumulob che' ñucobix. Tijicñayob i pi'ʌlob 

yic'ot i p'olbalob. 

9Añobʌch i yotot yic'ot i lum. Mach yujilobic bʌq'uen. Dios ma'anic mi' 

ju'sʌbeñob i pusic'al. Ma'anic mi' melob. 

10C'oc'ʌch i yʌlac'. Jini tat wacax mi' p'ojlel. Jini ña' wacax ma'anic mi' to'ol 

ñusan i yal. 

11I yalobilob mi' loq'uelob ti alas che' bajche' tiñʌme'. Jini bic'talob mi' cha'leñob 

tijp'el, mi' cha'leñob son. 

12Ñucob i pusic'al cha'an tsinlaw bʌ taq'uin yic'ot arpa. Tse'tse'ña jax mi' 

yubiñob jini flauta. 

13Wen chumulob che' cuxulob to. Ñʌch'ʌl i pusic'al mi' chʌmelob, mi' mujquelob. 

Mi' subeñob Dios: “La' to bajña ajnicon lojon. 

14Mach comic c ñop lojon a bijlel. 

15¿Majqui jini P'ʌtʌl bʌ Mach bʌ Anic I P'isol I P'ʌtʌlel? ¿Chucoch yom mic 

ch'ujutesan lojon? ¿Chuqui mi caj lac taj ti Dios?” che'ob. 

16Pero tilem ti Dios pejtel chuqui mi' taj ti pañimil jini xjontolil. Leco bajche' mi' 

bajñel ña'tan. Mach che'ic mic ña'tan joñon. 

17Casʌ mi' bʌc' yajpel i c'ʌc'al. Casʌ mi' bʌc' tilel wocol ti' tojlelob. ¿Bacan tsiquil 

mi woli' yubiñob wocol cha'an i mich'lel Dios? 

18¿Mu' ba i chojquel jini winic che' bajche' jam ti ic', che' bajche' misʌjelʌl ti sutujt 

ic'? 

19Mux caj la' jac': “Isujm ma'anic woli' toj jini winic, pero mux caj i tojbeñob i bet 

i yalobilob”, che'etla. Pero mach che'ic yom. La' i toj ti ts'ʌcʌl jini am bʌ i mul. 
La' i bajñel taj wocol cha'an i mul. 

20La' i bajñel ubin jini wocol mu' bʌ i tilel i jisan. La' i yubin ti ts'ʌcʌl i mich'ajel 

Dios Mach bʌ Anic i P'isol i P'ʌtʌlel. 

21Che' yujilix lʌc'ʌl i yorajlel chʌmel, mach chʌn tijicñayix i pusic'al. 

22¿Mejl ba laj cʌntesan Dios? Diosʌch mu' bʌ i melonla. Dios mi' mel ja'el año' 

bʌ ti panchan. 

23An winic mu' bʌ i chʌmel che' cabʌl i ñuclel yic'ot cabʌl i chubʌ'an, che' wen 

chumul, che' ma'anic bʌq'uen, 

24che' c'oc' to i bʌc'tal, bʌjñel to i p'ʌtʌlel. 

25Yambʌ mi' chʌmel che' wen woli ti wocol. Mach tijicñayic i bʌc'tal ti pejtelel 

ora. 

26Temel mi' mujquelob ti mucoñibʌl. Jini motso' mi' pam ñumel ba' ts'ʌl ñololob. 

27Cujil chuqui woli la' lon ña'tan. Woli la' tem la' t'an tij contra. 

28Cujil mi caj la' c'ajtibeñon: “¿Baqui an wʌle i yotot jini winic am bʌ i ñuclel ti 

oñiyi? ¿Chuqui tsa' tumbenti i yotot jini xjontolil?” che'etla. 

29¿Mach ba anic tsa' la' pejca jini ñajt bʌ ch'oyolob? ¿Mach ba anic tsi' 

pʌsbeyonla? 

30Che' mi' tilel wocol mach jilicob jini jontolo' bʌ. Mi' pʌjyelob majlel ba' 

tijicñayob. Mach i tajayic i mich'ajel Dios. 

31Ma'anic majqui mi' tsictesʌben i mul. Ma'anic majqui mi' yʌq'uen i toj. 

32-33Che' mi' chʌmel, mi' q'uechob majlel ti mucoñibʌl. Pejtel winicob x'ixicob mi' 

joy cʌntañob majlel. Uts'at jini lum ba' mi' mucob. Cabʌlob mi' cha'leñob 
q'ueloñel ti' mujquibʌl. 

34Jini cha'an mi la' lon pejcañon. Ma'anic mi la' ñʌch'chocobeñon c pusic'al. 

Mach isujmic chuqui woli la' wʌl, che'en Job. 

Job 22 

Elifaz tsi' yʌlʌ an cabʌl i mul Job 

1Tsa' caji ti t'an Elifaz ch'oyol bʌ ti Teman. 

2Winiconla. ¿Mejl ba laj coltan Dios? Anquese cabʌl lac pusic'al, ¿bajche' mi 

caj laj coltan? Mach mejliconla. Jini am bʌ i pusic'al mi' coltan i bʌ. 

3Mi tojet, ¿woli ba a coltan Dios che' jini? Che' toj a bijlel, ma'anic wola' coltan 

Dios. 

4¿Chucoch woli' yʌq'uet ti toj mulil? ¿Chucoch woli' yʌ'leñet? ¿Cha'an ba tojet? 

5¿Mach ba cha'anic cabʌl a mul? Mi cʌl ma'anic i p'isol a jontolil. 

6Tsa' wersa c'ajtibeyob prenda a pi'ʌlob. Tsa' chilbeyob i pislel jini p'ump'uño' 

bʌ. 

7Ma'anic tsa' wʌq'ueyob ja' jini año' bʌ i tiquin ti'. Tsa' chilbeyob i bʌl i ñʌc' jini 

wi'ñayo' bʌ. 

8Jini año' bʌ i ye'tel tsi' ch'ʌmbeyob i lum. Jini ñuco' bʌ tsi' ch'ʌmbeyob i chumlib. 

9Che jach meq'uel i c'ʌb tsa' choco majlel meba' x'ixic. Tsa' tic'la meba' alʌlob 

mach bʌ anobic i coltʌntel. 

10Jini cha'an wola' q'uel bʌbʌq'uen bʌ ti a joytilel. Tsiltsilñayet ti bʌq'uen. 

11Tsa'ix yajpi a c'ʌc'al. Mach c'otix a wut. Mi' tilel a wocol che' bajche' but'ja' 

cha'an mi' sʌc jisañet. 

12¿Mach ba chumulic Dios ti panchan? Q'uele jini ñajt bʌ ec'. ¿Mach ba chanic? 

13Pero ma' wʌl: “¿Yujil ba Dios? ¿Mejl ba i c'otel i wut ba'an ic'ch'ipan bʌ 

pañimil? 

14Wen pim jini tocal. Mi' mosben i wut cha'an ma'anic mi' q'uel. Che' jach mi' 

cha'len xʌmbal ñumel ti' pamlel panchan”, lon che'et. 

15¿A wom to ba cʌytʌl ti jini jach bʌ bij tsa' bʌ i xʌñʌyob xjontolilob ti oñiyi? 

16Tsa' bʌc' jiliyob che' ch'itoñob to. Tsa' ñumi but'ja' i wets' majlel lum ti yebal i 

yoc. 

17Tsi' subeyob Dios: “La' ajnicon lojon. ¿Chuqui mi caj lac taj ti Dios?” lon 

che'ob. 

18Mach i ña'tayic mi jiñʌch Dios tsa' bʌ i yʌq'ueyob i chubʌ'an. Leco bajche' tsi' 

lon ña'tayob, pero ña'tʌbilix i cha'an Dios chuqui woli' mel ajñel. 

19Tijicñayob mi' cʌytʌlob jini tojo' bʌ. Mi caj i q'uelob i jilibal jini xjontolilob. Jini 

alʌlob maxto bʌ añobic i pusic'al mi' wajleñob xjontolilob. 

20Mi' yʌlob: “Wets'bilix majlel i chubʌ'an che' bajche' misujelʌl. Laj pulbil ti c'ajc 

i colojbal”, che'ob. 

21La', cʌñʌ lac Yum. Mux a taj i ñʌch'tilel a pusic'al. Che' jini uts'atax chuqui mi 

caj a taj. 

22Jac'ben i t'an mu' bʌ i cʌntesañet. Lotben i t'an ti a pusic'al. 

23Mi mux a cha' sujtel tilel ti lac Yum ti jump'ejl a pusic'al, mux a taj a coltʌntel. 

Yom jach ma' junyajlel cʌy a jontolil. 

24Mach a q'uel ti ñuc taq'uin. Lajal jach yom ma' q'uel bajche' ts'ubejn. Yom 

junlajal ma' q'uel jini oro a cha'an bajche' xajlel am bʌ ti pa'. 

25Che' jini mi caj a q'uel jini P'ʌtʌl Bʌ am bʌ ti chan che' bajche' oro yic'ot plata. 

26Che' jini mux a taj i tijicñʌyel a pusic'al ti jini P'ʌtʌl bʌ Dios. Mux a letsan a wut 

a pejcan Dios. 

27Che' ma' pejcan, mi caj i yubiñet. Mi caj a ts'ʌctesan a t'an tsa' bʌ a wʌc'ʌ. 

28Che' ma' ña'tan chuqui yom melol, muq'uix i yujtel bajche' tsa' ña'ta. Mach 

yajpic c'ajc mu' bʌ i pʌsbeñet a bijlel ti pejtelel ora. 

29Come Dios mi' ju'sʌben i pusic'al jini chaño' bʌ yic'ot p'ʌtʌlo' bʌ. Pero mi' 

yʌq'uen i ñuclel jini uts bʌ i pusic'al. Dios mi caj i coltan. 

30Muc'ʌch i coltan ja'el jini am bʌ i mul. Muq'uix i yʌq'uet ti colel che' ñusʌbilix a 

mul. Che' tsa' ujti ti t'an Elifaz. 

Job 23 

Job yom i pejcan Dios ti wocol t'an 

1-2Tsa' caji ti t'an Job: Cha' wulwulña c pusic'al, mach chʌn cujchix c cha'an 

wocol. Wen wocol i c'ʌb Dios tic tojlel. Jini cha'an woliyon ti ajcʌn. 

3Tijicñayon muq'uic c taj Dios cha'an mic mel c bʌ ti' tojlel. 

4Com c pejcan ti wocol t'an. Com c suben bajche' añon. 

5Com cubin bajche' mi' jac'. Com c ch'ʌmben isujm. 

6Ma'anic mi caj i yʌ'leñon. Anquese cabʌl i p'ʌtʌlel ma'anic mi caj i c'ʌn tij contra. 

Muc'ʌch i p'ison ti' wenta. 

7Muc'ʌch c mel c bʌ ti' tojlel come tojon. Uts'at mi caj c loq'uel ti' tojlel c juez. 

8Mi tsa' majliyon ti' tojel c wut, mach ya'ic an. Mi tsa' majliyon tic pat, mach j 

q'ueleyic. 

9Mic majlel tic ts'ej ba' mi' pʌs i c'ʌc'al ñoj ec'. Mach c tajayic. Mach tsiquilic ja'el 

tic ñoj. 

10Pero yujil Dios baqui mic majlel. Che' bʌ tsa'ix ujti i q'uelbeñon c pusic'al, mi 

caj c loq'uel che' bajche' oro. 

11Xuc'ul to coc ti' bijlel ba' tsi' yʌc'ʌyon. Ma'anic tsac wis cʌyʌ ti pejtelel ora. 

12Ma'anic mic ñusʌben i mandar. Tsa'ix c wen lotbe i t'an tic pusic'al. 

13Xuc'ul lac Yum. Ma'anic majch mi' xoyben i bijlel. Mi' mel bajche' jach yom i 

pusic'al. 

14Ts'ʌcʌl mi' mel che' bajche' tsi' wʌn ña'ta i mel. Anto cabʌl chuqui mi' ña'tan i 

mel. 

15Jini cha'an an c bʌq'uen ti' tojlel. Che' mij c'ajtesan tic pusic'al tsiltsilñayon ti' 

tojlel cha'an bʌq'uen. 

16Jini P'ʌtʌl Bʌ mi' bʌc'tesañon. Jini cha'an c'un pañimil mi cubin. 

17Joyolon ti ic'ch'ipan bʌ pañimil. Jini cha'an mach j q'ueleyic. 

Job 24 

Jini xjontolilob mi' p'ojlesañob wocol ti pañimil 

1Jini P'ʌtʌl bʌ Mach bʌ Anic i P'isol i P'ʌtʌlel mi' wʌn ña'tan baqui ora mi caj i 

cha'len meloñel. ¿Chucoch mach yujilobic i cʌñʌyo' bʌ? 

2Jini xjontolilob mi' loc'sañob jini mojon ba' jaxʌl i lum i pi'ʌlob. Mi' xujch'iñob 

majlel i yʌlac'. Mi' yotsañob ba' mi' cʌntañob. 

3Mi' wets'ob majlel jini burro i cha'an meba' alʌlob. Mi' chilbeñob i wacax meba' 

x'ixic i wenta prenda. 

4Mi' pʌn ñusañob ti bij jini año' bʌ i wi'ñal. Jini p'ump'uño' bʌ ti pañimil mi' tʌts'ob 

i bʌ ti bij. Mi' wutschocoñob i bʌ ame q'uejlicob. 

5Mi' seb majlelob ti e'tel che' bajche' burro mach bʌ anic i yum. Mi' sʌclañob 

wen tac bʌ pimel ti mate'el cha'an mi' we'sañob i yalobilob. 

6Mi' majlelob ti ts'usubil cha'an mi' lotbeñob i colobal i c'ajbal xjontolilob. 

7P'ump'un mi' ñusañob ac'ʌlel. Ma'anic i mʌjquilob. Ma'anic ba' mi' yochelob ti 

wʌyel che' i yorajlel tsʌñal. 

8Jini ja'al mu' bʌ i tilel ti wits mi' yʌch'esañob ti pejtelel i bʌc'tal. Mi' mʌcob i bʌ 

ti' lejch' xajlel. 

9Jini xjontolilob mi' chilbeñob i yalobilob meba' x'ixicob yic'ot ja'el jini alʌlob 

woliyo' bʌ ti chu'. Ma'anix mi' chʌn sutq'uibeñob i ña' cha'an i bet. 

10Tocol ech'el i pislel, mi' majlelob ti e'tel. Wersa mi' cuchob tilel ixim che' 

wi'ñayob. 

11Ya' ti' yʌxñilel olivojil mi' pets'ob loq'uel aceite ti olivo. Mi' pets'ob loq'uel i ya'lel 

ts'usub che' tiquiñob i ti'. 

12Ya' ti colem tejclum woliyob ti ajcʌn lajal bajche' woli' cajelob ti chʌmel. Jini 

lojwemo' bʌ mi' c'ajtiñob i coltʌntel ti wocol t'an, pero Dios ma'anic mi' coltañob. 

13An jontolo' bʌ ts'a' bʌ mi' q'uelob q'uiñil. Mach i cʌñʌyobic i bijlel Dios. Ma'anic 

mi' pʌsob i bʌ ti q'uiñil. 

14Jini stsʌnsa mi' bʌc' ch'ojyel che' ic'to pañimil. Mi' tsʌnsan jini p'ump'un bʌ 

mach bʌ anic i coltʌntel. Che' ac'ʌlelix mi' cha'len xujch'. 

15Jini sts'i'lel bʌ winic mi' pijtan jinto mi' bʌjlel q'uin. Mi' mos i wut. Mi' yʌl: “Mach 

i q'ueleyonic”, lon che'en. 

16Che' iq'uix mi' picob lum ti yebal pajc' bʌ otot ba' yomob ochel. Ti q'uiñil 

ñup'ulob. Ma'anic mi' pʌsob i bʌ ti' sʌclel pañimil. 

17Mi' cajelob ti ch'ojyel ti ojlil ac'ʌlel, come wen ñʌmʌlob ti ic'ch'ipan bʌ pañimil. 

18Lajalob ili winicob bajche' i lumil lojc ja'. Yambʌ xchumtʌlob ts'a' mi' 

q'uelbeñob i jamil. Jini x'e'telob ma'anic mi' jac'ob i pʌyol ti e'tel ya' ti' ts'usubil. 

19Che' bajche' mi' chʌy ja' jini tiquin lum ti' yorajlel ticwal, che' ja'el jini mucoñibʌl 

mi' jam i ti' cha'an mi' chuc xmulilob. 

20Mi' sajtelob ti' tojlel i ña'. Jini jach i motso'lel mi' q'uelob ti uts'at. Ma'anic mi' 

wis ña'tʌntelob ti pañimil. Mi' junyajlel lajmel i jontolil che' bajche' mi' c'ʌscuyel i 
c'ʌb te'. 

21Jontol tsi' melbeyob jochol bʌ x'ixicob mach bʌ anic i yalobil. Ma'anic tsi' 

coltayob meba' x'ixicob. 

22Pero Dios mi' tam'esʌbeñob i jabilel jini p'ʌtʌlo' bʌ. Mi' coltañob che' colel i 

chʌmel. 

23Mi' cha' p'ʌtesañob. Mi' cha' ch'ejl'añob. Pero Dios woli' chʌcʌ q'uelbeñob i 

bijlel. 

24Poj jumuc' jach mi' tajob i ñuclel. Mi' sʌc jilelob. Mi' yajlelob che' bajche' i yopol 

wʌyem ch'ix. Mi' tsejpelob loq'uel che' bajche' i te'el ixim. 

25Machic isujm bajche' wolic sub, subula che' jini. ¿Majqui mi caj i sub mach 

isujmic c t'an? che'en Job. 

Job 25 

Bildad mi' ña'tan mach mejlic i q'uejlel ti toj winic 

1Tsa' caji ti t'an Bildad ch'oyol bʌ ti Suha: 



887 

 

Chol de Tumbalá Bible 
© Bible Society of Mexico. 

  
 

 

2Bʌc'ñʌbil jini am bʌ ti panchan. Woli ti yumʌntel ti chan. Mi' ñʌch'chocobenob i 

pusic'al jini año' bʌ ti pañimil. 

3Mach tsicbilic i yaj coltayajob ti mojt ti mojt. ¿Mach ba c'otic i c'ʌc'al ti pejtelel 

pañimil? 

4¿Tojo' ba ti' wut Dios winicob tilemo' bʌ ti x'ixicob? ¿Mach ba lu' anic i mul tsa' 

bʌ i yilayob pañimil? 

5Mi mach wen tsiquilic i c'ʌc'al uw cha'an i ñuclel Dios, mi mach sʌquic jini ec' 

ti' wut Dios, 

6¿bajche' yilal winic? ¿Mach ba lajalic bajche' motso'? Isujm lajal ja'el i yalobil 

winic bajche' motso' ti' wut Dios, che'en Bildad. 

Job 26 

Dios mi' mel chuqui jach yom 

1-2Job tsa' caji ti t'an: ¿Che' ba yom ma' coltan jini c'uño' bʌ? ¿Che' ba ma' 

q'uechben majlel i c'ʌb jini mach bʌ anix i p'ʌtʌlel? 

3¿Che' ba yom i cʌntesʌntel jini mach bʌ anic i pusic'al? ¿Che' ba ma' wʌq'uen 

i ch'ʌmben isujm? 

4¿Majqui tsi' yʌq'ueyet a ña'tibal? ¿Baqui ch'oyol jini espíritu mu' bʌ i ñijcañet ti 

a t'an? 

5Tsiltsilña ti bʌq'uen jini chʌmeño' bʌ ti' yebal pañimil yic'ot i chʌñil ja' am bʌ ti 

colem ñajb. 

6Lu' jamʌl ti' wut Dios. Ma'anic chuqui mʌcʌl ti' tojlel. Mi' c'ʌlʌl c'otel i wut ti' 

yajñib chʌmeño' bʌ. 

7Dios mi' lich' panchan che' bajche' pisil ya' ba' ma'anic chuqui an. Che jach mi' 

ts'uychocon pañimil ya' ba' ma'anic chucul. 

8Anquese alatax ja'al, ya jach lotol ti tocal. Ma'anic mi' tojmel tocal anquese 

cabʌl i yalel. 

9Mi' mʌcben i wut jini uw che' mi' yʌc' ti ñumel tocal ti' tojel i wut. 

10Mi' tsictesan ya' ba' jaxʌl colem ja' ti' pasibal q'uin yic'ot ti' bʌjlibal q'uin. Ya' 

ba' mi' c'ʌlʌl c'otel lac wut ma'anic mi' xʌb i bʌ i sʌclel pañimil yic'ot i yic'lel. 

11Mi' bujchel i yoyel panchan, mi' cha'len bʌq'uen che' mi' cajel ti a'leya i Yum. 

12Ti' p'ʌtʌlel Dios mi' ñʌjch'el colem ja'. Ti cabʌl i ña'tibal mi' ju'sʌben i pusic'al i 

bʌl ja' chan bʌ mi' mel i bʌ. 

13Cha'an ti' yiq'uilel i yej mi' yʌc' ti jajmel pañimil. I c'ʌb mi' yʌc' ti jilel p'ʌtʌl bʌ 

lucum am bʌ ti ja'. 

14Jiñobʌch i tejchibal jach i p'ʌtʌlel. I sajl tac jach mi laj q'uel. Che' mi' tsictesan 

i p'ʌtʌlel lajalʌch bajche' i t'an chajc. ¿Majqui mi mejlel i p'is? che'en Job. 

Job 27 

Chuqui mi caj i taj xjontolilob 

1-2Tsa' cha' caji ti t'an Job: Añonla ti' tojlel Dios tsa'ix bʌ i contrajiyon. Wolic 

pejcañetla ti' tojlel jini P'ʌtʌl Bʌ tsa'ix bʌ i yʌq'ueyon ch'aj bʌ. 

3-4Che' cuxulon to, che' woli to c jap ic', ma'anic mi caj c cha'len lot. Ma'anic mi 

caj c sub chuqui tac mach isujmic. 

5Muq'uic c sub isujm bajche' wola' wʌl, che' jini mach tojonic. C'ʌlʌl to mic 

chʌmel mux c sub ma'anic c mul. 

6Mach xmulilonic, cha' cho'on. Ñʌch'ʌl c pusic'al. Ma'anic mu' ti t'an. 

7Jontolob jini mu' bʌ i p'ajoñob. La' i tojob i mul jini j contrajob. 

8Che' mi' chʌmel jini mach bʌ anic mi' bʌc'ñan Dios, che' mi' pʌjyel ti meloñel ti 

Dios, ¿chuqui mi caj i taj? 

9Che' mi' cajel ti oñel cha'an wocol, ¿mu' ba i yubin Dios? 

10¿Tijicña ba ti' tojlel jini mach bʌ anic i p'isol i p'ʌtʌlel? ¿Mu' ba caj i pejcan ti 

pejtelel ora? 

11Mi caj j cʌntesañet bajche' mi' mel Dios ti' p'ʌtʌlel. Mi caj c sub chuqui mi' 

ña'tan. Mach c mucuyic. 

12Tsa'ix la' q'uele jatetla. ¿Chucoch che' jini mi la' sub jini lolom jach bʌ? 

13¿Chuqui woli' pijtan xjontolil ti' tojlel Dios? Jiñʌch i chobejtʌbal jini xtic'laya mu' 

bʌ i yʌq'uen jini P'ʌtʌl bʌ Mach bʌ Anic i P'isol i P'ʌtʌlel. 

14Mi' p'ojlel i yalobilob, pero cha'an jach mi' jilelob ti espada. Mi' yubiñob wi'ñal 

i p'olbalob. 

15I colobal i yalobilob mi' cajelob ti chʌmel cha'an c'amʌjel. Anquese mi' cʌytʌl 

ti meba' i yijñam, ma'anic mi' yuc'tan. 

16Mi tsi' tempa cabʌl i taq'uin che' bajche' ts'ubejn, mi tsa' tempʌyi cabʌl i pislel, 

17mi caj i cʌy. Jini tojo' bʌ mi caj i lʌpob. Jini mach bʌ añobic i mul mi caj i 

t'oxbentelob i taq'uin. 

18Mi' caj ti jilel i yotot tsa' bʌ i wa'choco xjontolil. Lajal mi' jilel che' bajche' i puyil 

am yic'ot i yotlel xq'ueloñel ti ts'usubil. 

19Mach jalic jini wen chumul bʌ mi' majlel ti wʌyel. Mi' ch'ojyel. Ma'anix tsiquil i 

chubʌ'an. 

20-21Che' bajche' mi' bʌc' tilel but'ja' che' ja'el mi' tilel bʌbʌq'uen bʌ ti' tojlel. Ti 

ac'ʌlel tal sutujt ic' loq'uem bʌ ti' pasibal q'uin. Muc'ʌch i ch'uy majlel. Ñajt mi' 
cʌytʌl i yotot cha'an ticʌw bʌ ic'. 

22Ma'anic i p'untʌntel. Wen p'ump'un jini winic. Ti pejtelel i pusic'al yom puts'el. 

23Winicob mi' jats'ob i c'ʌb, tijicñayob i pusic'al che' mach sujtix i yum otot mu' 

bʌ i ts'a'leñob. I cha'añobix mi' cʌytʌl i yotot. 

Job 28 

Winicob mi' sʌclañob i ña'tʌbal 

1An i bijlel tac plata ti yebal lum. An e'tijibʌl mu' bʌ i c'ʌñob winicob cha'an mi' 

chicob loq'uel oro. 

2An ba' mi' loc'sañob fierro ti lum. Mi' yulmesañob xajlel cha'an mi' loq'uel 

chʌchʌc taq'uin. 

3Winicob tam mi' yochelob ti mal lum ti ic'ch'ipan bʌ pañimil cha'an mi' sajcañob 

jini letsem tac bʌ i tojol. Anquese bʌbʌq'uen mi' jilelob, tam mi' majlelob c'ʌlʌl 
ba' jaxʌl. 

4Mi' jamob ch'en c'ʌlʌl ti yebal lum. Mi' c'ʌlʌl majlelob ti jochol bʌ lum ba' maxto 

c'otemic winic. Mi' ju'sañob i bʌ ti tam bʌ lazo chucul bʌ i cha'añob. Jʌmjʌmña 
mi' jubelob ochel. 

5Jini lum mi' yʌq'ueñonla i bʌl lac ñʌc' cha'an ti la que'tel. Pero ti yebal lum an 

c'ajc. 

6Ya' ti' xajb xajlel mi' tajob zafiro xʌbʌl yic'ot i ji'il oro. 

7Ma'anic te'lemut mu' bʌ i cʌmben i bijlel oro. Mach c'otic i wut águila ya' ba' mi' 

tajtʌl. 

8Ma'anic bʌte'el ya'ya'i. Mach c'otic bajlum. 

9Pero mi' majlelob winicob yujilo' bʌ i top' tsʌts bʌ xajlel. Mi' jac'ob loq'uel i wi' 

jini colem wits. Mi' p'ulchocoñob ti pam. 

10Mi' picob majlel bij ti yebal wits. Mi' loc'sañob i t'ojol jax bʌ ujʌl wen letsem bʌ 

i tojol. 

11Mi' wa'chocoñob chan bʌ ts'ajc cha'an mi' mʌctañob i bijlel colem ja'. Mi' 

yʌc'ob ti tsictiyel jini mucul tac bʌ. 

12Anquese yujilob pejtel jini, mach yujilobic baqui ch'oyol i ña'tibal mi majqui tsi' 

yʌq'ueyob i ch'ʌmben isujm. 

13Ma'anic mi' p'isob ti' wenta mi ñumen an i c'ʌjñibal lac ña'tibal bajche' oro. 

Mach tilemic ti pañimil ba' poj chumulonla. 

14Muq'uic lac sʌclan ti mal ch'en, mach lac tajayic. Muq'uic lac sʌclan ti colem 

ñajb, mach ya'ic an. 

15Mach mʌmbilic ti taq'uin anquese puro oro. Mach tojbilic ti tsucul taq'uin. 

16Mach chombilic ti oro ch'oyol bʌ ti Ofir mi ti ónice letsem bʌ i tojol mi ti zafiro. 

17Ñumen an i c'ʌjñibal bajche' oro yic'ot diamante. Mach q'uextʌbilic cha'an ujʌl 

letsem bʌ i tojol chucul bʌ ti oro. 

18I t'ojol jax jini tsepbil bʌ vidrio yic'ot coral, pero ñumen i t'ojol lac ña'tibal. Jini 

ñaxan bʌ yom tajol jiñʌch lac ña'tibal. Ñumen yom mi laj c'uxbin bajche' perla 
tac. 

19Jini topacio ch'oyol bʌ ti Etiopía mach mejlic i mʌmbeñonla lac ña'tibal. 

Anquese alatax oro mach jasʌlic. 

20¿Baqui ch'oyol lac ña'tibal? ¿Majqui mi' yʌq'ueñonla lac ch'ʌmben isujm? 

21Ya' mucul ba' mach q'uelbilic i cha'an winicob x'ixicob. Mach q'uelbilic i cha'an 

te'lemut ti pañimil. 

22An i tajol mi' yʌc' i bʌ ti cʌjñel che' ti' yorajlel lac chʌmel yic'ot ti' yorajlel wocol. 

23Añʌch ti' wenta Dios. Cojach Dios yujil baqui mi' tajtʌl. 

24Come Dios mi' pam q'uel pañimil c'ʌlʌl ba' jaxʌl. Mi' lu' q'uel chuqui mi' yujtel 

ti yebal panchan. 

25Dios tsi' yʌq'ue i ye'tel ic'. Tsi' p'isi i yonlel colem ja'. Tsi' sube ba' mi' sujtel. 

26Tsi' wʌn sube ja'al bajche' c'amel yom ti pañimil. Tsi' wʌn pʌsbe i bijlel jini ic' 

yic'ot i bijlel chajc woli bʌ ti t'an. 

27Che' jini tsi' yʌc'ʌ ti tsictiyel i ña'tibal. Tsi' wʌn ña'ta bajche' yom. Tsi' chajpa. 

Tsi' yʌc'ʌ ti q'uelol. 

28Tsi' sube winicob: Ubinla. Jiñʌch la' ña'tibal che' mi la' bʌc'ñan la' Yum Dios. 

Jini jach mi' ch'ʌmben isujm mu' bʌ i junyajlel cʌy i mul, che'en. 

Job 29 

Job tsi' c'ajtesa i tijicñʌyel ti wajali 

1-2Tsa' cha' caji ti t'an Job: Uts'atax tsi' cʌntayon Dios ti yambʌ ora. Uts'at 

muq'uic i cha' cʌntañon. Wen tijicñayon 

3che' bʌ tsi' pʌsbeyon i c'ʌc'al ti ac'ʌlel. Tsac cha'le xʌmbal ti' c'ʌc'al. 

4Wen ch'ejlon che' jini. Tsa' jal'a Dios ti cotot. Tsi' pʌsbeyon i c'uxbiya. 

5Che' bʌ cuxulob to calobilob tic joytilel, che' lʌc'ʌl an jini mach bʌ anic i p'isol i 

p'ʌtʌlel, 

6pejtel chuqui tsac cha'le tsa' loq'ui ti uts'at. Jini xajlelol ti lʌc'ʌl tsi' yʌq'ueyon 

aceite lajal bʌ i yonlel bajche' pa'. 

7Tsajniyon ti' ti' tejclum. Tsa' buchleyon ti meloñel ya' ti' t'ejl ñoj bij. 

8Jini ch'itoñob tsi' q'ueleyoñob ti ñuc. Jini ñoxobix bʌ tsa' ch'ojyiyob. Wa'alob tsi' 

pijtayoñob. 

9I yalobilob rey tsa' ñʌjch'iyob ti t'an che' bʌ tsa' c'otiyon. Tsi' pʌsʌyob i c'ʌb ti' 

yej cha'an mi' laj ñʌjch'elob. 

10Jini ñuco' bʌ año' bʌ i ye'tel tsi' cʌyʌyob t'an. Tsi' pijtayoñob. 

11Tijicñayob jini tsa' bʌ i yubibeyon c t'an. Uts'at tsi' q'ueleyoñob. 

12Come tsa cʌc'ʌ ti colel jini p'ump'un bʌ tsa' bʌ i c'ajti i coltʌntel. Tsaj colta 

meba' alʌlob yic'ot pejtel año' bʌ i wocol mach bʌ añobic i yaj coltaya. 

13Tsaj colta jini colel bʌ i chʌmel. Tsac ñuq'uesʌbe i pusic'al meba' x'ixic. Tsa' 

cajiyob ti c'ay cha'an tijicñayob i pusic'al. 

14Toj pejtel chuqui tsac cha'le. Tsac t'ojlʌtesa c bʌ ti toj bʌ c melbal che' bajche' 

winicob mu' bʌ i lʌpob i bujc yic'ot i pixol. 

15Joñon i wentajon i wut xpots'. Tsaj c'ʌñʌ coc cha'an mij coltan jini mach bʌ 

weñobic i yoc. 

16I wentajon i tat jini pobre. Tsaj colta ja'el jini mach bʌ j cʌñʌyobic che' bʌ tsi' 

meleyob i bʌ. 

17Tsac jisʌbeyob i p'ʌtʌlel jini jontolo' bʌ cha'an mi' wersa cʌyob i tic'lan winicob. 

18Tsac lon ña'ta tijicña mi caj c ñox'an ti' tojlel calobilob. Ñʌch'ʌlon mi caj c 

chʌmel che' cabʌlix c jabilel. 

19Lajalon, lon cho'on, bajche' te' chucul bʌ i wi' ti' ti' ja', yic'ot i yopol te' am bʌ i 

ye'eb ti ac'ʌlel. 

20Jini c pi'ʌlob ma'anic mi caj i cʌyob i pʌsbeñon i c'uxbiya. Mux i yutsi p'ojlel c 

wersa ti pejtelel que'tel, lon cho'on. 

21C pi'ʌlob ñʌch'ʌlob tsi' yubibeyon c t'an. Tsi' pijtayoñob jinto tsac ñaxan ac'ʌ c 

t'an. 

22Che' bʌ tsi' yubiyob, ma'anix majqui tsi' yotsa i t'an. Ma'anic tsi' contrajiyoñob. 

23Che' bajche' mi lac pijtan ja'al ti' yorajlel jajmel che' tiquin lac ti', che'i tsi' 

pijtayoñob. 

24Tsa' toj ñuc'ayob i pusic'al jini año' bʌ i wocol che' bʌ tsac jula'tayob. 

25Tsac subeyob bajche' yom mi' cha'leñob. Che'ʌch añon ti' tojlelob bajche' ñuc 

bʌ yumʌl mu' bʌ i coltan i winicob. Tsac ñuq'uesʌbeyob i pusic'al jini ch'ijiyemo' 
bʌ. 

Job 30 

Job woli ti uq'uel cha'an p'ump'un 

1Mach che'ix wʌleyi. Mi' wajleñoñob winicob yic'ot ja'el ch'itoñob. Ti yambʌ ora 

tsa'ic i c'ajtibeyoñob e'tel i tatob, ma'anic tsa cʌq'ueyob mi jinic jach cha'an mi' 
pi'leñob ti e'tel c ts'i' woli bʌ i cʌntan c tiñʌme'. 

2Tsa'ic cʌq'ueyob i ye'tel, ma'añobic i c'ʌjñibal, come tsa'ix i jisayob i p'ʌtʌlel ti 

mulil. 

3Yajyajob cha'an wi'ñal. Chocbilob majlel ti jochol bʌ lum ba' ma'anic chuqui mi' 

colel. 

4Mi' tuc'ob chapʌy yic'ot i yopol xc'ʌn'ej yic'ot i buts. Mi' c'uxob i ña'al ch'ib. 

5Chocbilob loq'uel ti tejclum. Jini xchumtʌlob ts'a' mi' q'uelob che' bajche' xujch'. 

6Wersa mi' majlelob ti chumtʌl ti' jajp wits yic'ot ti' jajp xajlel. 

7Muculob ti yebal tsu'um te' mi' cha'leñob oñel. Ya' ba'an ch'ixol cotcotña mi' 

ñumelob. 

8Che' bajche' i tatob che'ʌch ja'el i yalobilob. Ma'añobic i pusic'al. Chocbilob 

loq'uel ti' tojlel xchumtʌlob. 

9Wʌle mi' c'ʌyiñoñob ti wajleya. Mi' wajleñoñob ti c'ay. 

10Ts'a' mi' q'ueloñob. Mach yomobic i ñochtañon. Chan mi' melob i bʌ. Mi' 

tujbañob c wut. 

11Dios tsi' jultesʌbeyon c pusic'al. Ma'anix c p'ʌtʌlel cha'an mic tic'ob. Jini cha'an 

ma'anix i frenojlel. Mi' melob bajche' jach yomob. Mach yujilobic quisin. 

12Mi' xit chocoñoñob tic ñoj cha'an mic yajlel. Mi' yʌc'ob yac tic bijlel. 

13Mi' tujc'añob lazo cha'an mi' chucob coc che' woliyon ti ñumel. Yujilob ma'anic 

caj coltaya. 

14Ti ajñel mi' tilelob i chucon ya' ba' jembil pajc'. Mi' ñolchocoñoñob. 

15Wʌle cujilix bʌq'uen. Ma'anix c ñuclel ti' tojlel winicob. Mach yujilobic p'untaya. 

Majlemix c wenlel che' bajche' tocal. 

16Wʌle woli' c'uñ'an c pusic'al. Jujump'ejl q'uin chuculon ti wocol mach bʌ yujilic 

lajmel. 

17Ti ac'ʌlel c'ux c bʌc'tal c'ʌlʌl mi' taj c bʌquel. Ma'anic mi' yʌq'ueñon c'aj co. 

Tsʌc'tsʌc'ña i c'uxel. 

18Bʌlʌcñayon tic wʌyib cha'an wocol. Mic ts'ot c bʌ tic pislel. Tsʌts chuculon 

yubil che' bajche' ti' bic' bujcʌl. 

19Dios tsi' chocoyon jubel ti oc'ol. Tsa'ix sujtiyon ti ts'ubejn yubil che' bajche' i 

tʌñil c'ajc. 

20Mic pejcañet ti wocol t'an, Dios, pero ma'anic ma' jac'. Wa'alon ti a tojlel, pero 

ma'anic ma' q'uelon. 

21Jontol a pusic'al tic tojlel. Ma'anic ma' p'untañon. Ma' letsan a c'ʌb a 

contrajiñon ti cabʌl a p'ʌtʌlel. 

22Ma' ch'uyon letsel ti sutujt ic' yilal. Mi' wejlesañon majlel. 

23Cujil ti isujm mux caj a pʌyon ti chʌmel ya' ba' tsa' wʌn ña'ta a pʌy majlel pejtel 

cuxulo' bʌ. 

24Jini woli bʌ ti yajlel, ¿mach ba' anic mi' sʌts' i c'ʌb? Jini woli bʌ ti wocol, ¿mach 

ba muq'uic i c'ajtin i coltʌntel? 

25Cujil uq'uel joñon cha'an jini p'ump'un bʌ. Cabʌl tsac tsiqui c pusc'al cha'an 

jini woli bʌ ti wocol. 

26Jini cha'an tsa cʌlʌ mux caj a p'untañon. Pero lolom jach tsac pijta j coltʌntel. 

Tsa' p'ojli c wocol. Tsac lon pijta i sʌclel pañimil. Tsa' ic'a pañimil. 

27Wen c'ux c pusic'al. Mach c'ajix co. Jini jach wocol mi cubin ti jujump'ej q'uin. 

28Meba'on yubil. Wen ch'ijiyem c pusic'al. Che' mic wa'tʌl ba' tempʌbilob 

winicob, mu' jach j c'ajtibeñob j coltʌntel. 

29Che'ʌch mi' q'ueloñob bajche' i pi'ʌl jontol bʌ ts'i' yic'ot i pi'ʌl jini xcuj. 

30Iq'uix c pʌchʌlel cha'an c'amʌjel. Mi' sujliñiyel. Tiquinix c bʌc'tal cha'an c'ajc. 

31Ma'anix tijicña bʌ tic tojlel. Jini arpa yic'ot amʌy mi cha'leñob uq'uel. Mi 

yuc'tañoñob cha'an wen ch'ijiyem c pusic'al. 

Job 31 

Job tsi' cha' alʌ tojʌch i pusic'al 

1Tsa'ix c mele trato yic'ot c wut cha'an mi caj j cʌntan c wut ti' tojlel xch'oc. 

2Machic tsac tiq'ui c bʌ, ¿chuqui c chobejtʌbal ti Dios? ¿Bajche' mic toj c mul ti' 

tojlel jini P'ʌtʌl bʌ Mach bʌ Anic i P'isol i P'ʌtʌlel? 

3¿Mach ba muq'uic i taj cabʌl wocol jini xmulil? ¿Mach ba muq'uic i jilel jini 

xjontolil? 

4Dios ¿mach ba wolic i q'uel mi toj c bijlel? Mi' p'is ti' wenta jujunxʌn coc. 

5Tsaj cʌnta c bʌ. Mach cujilic lot. Ma'anic tsac pi'le majlel jini yujilo' bʌ lotiya. 

6La' i p'ison Dios ti balanza che' mi' melon. Mux i ña'tan ma'anic c mul. 

7Xuc'ul tsac ñopbe i bijlel. Tsa'ic j cʌyʌ i bijlel c Yum, tsa'ic c jac'ʌ i pʌyol c wut, 

tsa'ic c mula jini mach bʌ c cha'anic, 

8la' i c'uxob yaño' bʌ jini tsa' bʌ c pʌc'ʌ joñon. La' bojquic c pʌc'ʌb woli bʌ i yʌc' 

i wut. 

9Tsa'ic c pejca x'ixic, tsa'ic c chijta c pi'ʌlob ti xchumtʌl, 

10la' cajic ti juch'bal quijñam ti' wenta yambʌ. La' i tic'lañob winicob. 

11Pero tic'bil ti ley jini jontolil. Wersa mi' tojtʌl ti melobʌjʌl. 

12Tsa'ic c cha'le jontolil, i wentajʌch c'ajc mu' bʌ caj i jisan pejtel c chubʌ'an. 

Mach yajpic jinto mi' laj pulel. 

13Mi tsac chilbeyob i coltʌntel x'e'telob c cha'an che' woli' c'ajtiñob, 

14¿chuqui mic mel ti' tojlel Dios che' mi' tilel i melon? ¿Bajche' mi caj c jac'? 

15Jini c Yum tsa' bʌ i meleyon ti' ñʌc' c ña' tsi' meleyob ja'el. Junlajal jach tsi' 

meleyonla. Tsi' yʌc'ʌyonla ti cʌntʌntel ti' tojlel lac ña'. 

16Mi tsac chʌclibe jini pobre chuqui tac tsi' c'ajti ti wocol t'an, mi tsac techbe i 

wocol jini meba' x'ixic, 

17mi tsac ña'ta mic bajñel ñaj'an, mi tsac chʌclibe i bʌl i ñʌc' meba' alʌl che' 

jasʌlon, la' c taj c wocol. 

18Pero mach che'ic tsac mele. Tsa cosa meba' alʌl che' bajche' calobil c'ʌlʌ che' 

bʌ tsi' q'uele pañimil. 

19Che' bʌ tsac ña'ta pits'il jini pobre mach bʌ anic i yotot mi i bʌl i ñʌc', 

20anquese mach c pi'ʌlic, tsa cʌq'ue i lʌp i tsutsel c tiñʌme'. 

21Mi tsac letsa j c'ʌb ti meloñel ti contra jini meba' cha'an mic tajben i yutslel 

winicob, 

22mi che'ʌch tsac mele, la' chojquic loq'uel i bʌquel quejlab cha'an c mul. La' 

ts'ojquic j c'ʌb ya' ba' chucul. 

23Pero tsac bʌc'ña Dios mu' bʌ caj i melon. Wen ñuc i yumʌntel. Jini cha'an 

ma'anic tsac mele jini jontolil. 

24Mi tsa cʌc'ʌ ti ñuc jini oro che' wen chumulon, 

25mi tijicñayon cha'an cabʌl c chubʌ'an, mi tsa jach c ña'ta c p'ojlesan cha'an 

mic chan'esan c bʌ, 

26-27mi tsac ch'ujutesa jini q'uin cha'an i t'ojol jax ya' ti panchan, yic'ot jini uw mu' 

bʌ i xʌntan panchan ti' ñuclel, mi tsac pejca ti oración, 

28mulil jini. Tsa'ic c mele jini, wersa mic mel c bʌ ti' tojlel juez. Che'ic jini, mach 

xuc'ulonic ti Dios am bʌ ti panchan. 

29Mi tijicñayon ba' ora tsi' taja wocol jini mu' bʌ i ts'a'leñon, mi tijicñayon cha'an 

ch'ijiyem i pusic'al jini woli bʌ i contrajiñon, 

30mulil tsa'. Pero mach che'ic tsac mele. Ma'anic tsac p'aja j contra. Ma'anic tsaj 

c'ajtibe Dios cha'an mi' yʌc' ti chʌmel. 

31Jini chumulo' bʌ quic'ot tsi' q'ueleyob. Tsac wen aq'ueyob we'elʌl c winicob. 

32Ma'anic tsaj cʌyʌ ti bij jini ñajt bʌ ch'oyolob. Tsac jambeyob i ti' cotot. Tsac 

pʌyʌyob ochel. 

33Mi tsac mucu c mul che' bajche' i yalobil Adán, mi tsac ñopo c muc tic pusic'al 

cha'an bʌq'uen 

34ame a'lenticon ti' tojlel winicob, ame ts'a'lenticon cha'an c pi'ʌlob ti mojt ti mojt, 

mi cha'an c mul tsac ñup'u c bʌ ti cotot, 

35la' i melon Dios, jini P'ʌtʌl Bʌ. Umba'añon. La' tilic i melon ti uts'at ti' tojlel jini 

tsa' bʌ i jop'beyoñob c mul ti jun. 

36Che' jini tijicñayon mic jac' che' mi' pʌyon tij c'aba'. Mux c lʌc' c bʌ che' bajche' 

juntiquil lʌpʌl bʌ i cha'an corona. 

37Che'ic jini mach muc'onic ti quisin. Muc'ʌch c ñochtan Dios che' bajche' i 

yalobil rey. Muc'ʌch c lu' suben chuqui tsac mele. 

38Mi an c mul ti' tojlel c lum, mi p'ump'un i tsolom cha'an ma'anic tsa cʌq'ue i 

c'aj i yo, 

39mi tsaj c'uxu i wut c pʌc'ʌb che' mach tojbilic x'e'telob, mi tsac chilbeyob i lum 

yaño' bʌ, 

40mi tsac mele bajche' jini, la' colic ch'ixol ti' yajñib trigo. La' pam colic ch'ix ti' 

yajñib cebada che'en Job. 

Job 32 

Eliú mi' yʌl an ti' wenta cha'an mi' jac'ben Job 

1Jini cha'an ma'anix tsi' chʌn jac'beyob i t'an Job jini uxtiquil, come tsi' q'ueleyob 

woli' q'uel i bʌ ti toj Job. 

2Pero wen mich'ix juntiquil wa'al bʌ ti' t'ejl, i c'aba' Eliú (i yalobil Baraquel ch'oyol 

bʌ ti Buz ti' yotot Ram). Cʌlʌx jax i mich'ajel, come Job woli' q'uel i bʌ ti toj, pero 
woli' yʌl mach tojic Dios. 

3Eliú tsi' mich'le ja'el jini uxtiquil i pi'ʌlob, come tsi' yʌlʌyob an i mul Job, pero 

ma'anic tsi' wen jac'beyon bajche' yom. 

4Ñʌch'ʌl tsa' cʌle Eliú che' ti ñaxan, come ch'iton to. Maxto cabʌlic i jabilel che' 

bajche' i pi'ʌlob. 

5Pero tsa' mich'a che' bʌ tsi' q'uele mach yujilobic jac'ol jini uxtiquil. 

6Eliú (i yalobil Baraquel, ch'oyol bʌ ti Buz) tsa caji' yʌl: Ch'itoñon to ti la' tojlel. 

Ñoxetixla. Jini cha'an tsac tiq'ui c bʌ ti t'an cha'an bʌq'uen. Ma'anic tsac 
subeyetla bajche' wolic ña'tan. 

7Tsa cʌlʌ: La' i yʌlob jini ñoxo' bʌ, come cabʌl i jabilel, cabʌl ja'el i ña'tʌbal, 

cho'on. 

8Pero jiñʌch i yespíritu winic mu' bʌ i yʌq'uen i ch'ʌmben isujm, yic'ot i yEspíritu 

Dios jini P'ʌtʌl Bʌ. 

9Mach cha'anic lac jabilel mi lac taj lac ña'tʌbal. Mach jinic jach jini ñoxobix bʌ 

mi' ch'ʌmbeñob isujm toj bʌ meloñel. 

10Jini cha'an ñich'tʌbeñon c t'an. Joñon ja'el mi caj c sub bajche' wolic ña'tan. 

11La' wilan, tsa'ix c pijta la' t'an. Tsa'ix c wen ñich'ta che' bʌ tsa' la' wʌlʌ pejtel 

woli bʌ la' ña'tan, che' bʌ tsa' la' tsictesa la' pusic'al. 

12Ma'anic tsaj cʌyʌ c ñich'tañetla. Pero ubinla. Ma'anic tsa' la' jac'be i t'an Job. 

Mach la' wujilic bajche' yom jac'ol, mi juntiquileticla. 

13Mach yomic mi la' lon al: “Anix lac ña'tibal joñonla. Jini jach Dios mi mejlel i 

ju'sʌben i pusic'al”. 

14Job ma'anic tsi' p'isiyon ti wenta che' bʌ tsi' pejcayetla. Mach lajalic mi caj c 

pejcan che' bajche' jatetla. 

15Mi' toj sajtel la' pusic'al. Mach la' wujilic bajche' yom jac'ol. Ñʌch'ʌletixla. 

16¿Yom ba mic chʌn pijtan la t'an? ¿Yom ba mic ñʌjch'el che' bajche'etla? 

17Joñon ja'el mi caj c jac'. Mi caj c subeñetla chuqui cujil. 

18But'ulix c pusic'al. Mach mejlix c tic' c bʌ ti t'an. 

19Che'ʌch añon bajche' tsiji' bʌ pʌchi but'ul ti vino. Yomix tojmel cha'an ma'anic 

i ti'. 

20Wersa mi caj c pejcañetla. 

21Mach jelchojquic jach mij q'uel winicob. Ma'anic mic lotiñob ti uts bʌ t'an. 

22Mach mejlic c sub ti ñuc jini mach bʌ ñuquic. Mi tsac mele bajche' jini, 

bʌbʌq'uen mi' jisañon Dios tsa' bʌ i meleyon. 

Job 33 

Eliú tsi' tiq'ui Job 

1Ubibeñon c t'an, Job. Ñich'tan pejtel chuqui mic subeñet. 

2Awilan tsa'ix c chajpa c bʌ. Comix c cha'len t'an. 

3Jini woli bʌ c subeñet, mic sub ti pejtelel c pusic'al. 

4I yEspíritu Dios tsi' meleyon. Ya' ch'oyol j cuxtilel ti' yiq'uilel i yej jini P'ʌtʌl Bʌ. 

5Subeñon mi a wujilʌch jac'ol. Chajpan a t'an. La' c'ajtibeñon. 

6Awilan, lajalon bajche' jatet ti' tojlel Dios. Lajal melbilonla ti lum. 

7Mach a bʌc'ñañon. Mach a cha'len quisin. Ma'anic wolic xic'beñet. 

8Tsa'ix a cha'le t'an. Tsa'ix cubi. Tsac ñich'tʌbeyet a t'an. Tsa' wʌlʌ: 

9“Tojon, ma'anic c mul. 

10Pero Dios mi' wersa taj leco tac bʌ tic tojlel mu' bʌ i mich'len. Mi' q'uelon che' 

bajche' i contra. 

11Mi' ñet'beñon coc ti tocol bʌ te'. Mi' chʌcʌ q'uel pejtel chuqui mic cha'len”, lon 

che'et. 

12Wolix c jac'beñet. Mach isujmic bajche' wola' wʌl. Wen ñuc Dios. Mach ñuquic 

winic. 

13¿Chucoch ma' lon al ma'anic mi' jac'beñet che' woliyet ti wocol? 

14Che' mi' cha'len t'an Dios, jasʌl junyajl mi' yʌl. Mach wersajix i cha'yajlel cha'an 

mi lac ña'tan isujm. Muq'uic lac ñusʌben i t'an mi' chʌn pejcañonla. 

15Che' woliyonla ti ñajal yic'ot che' an chuqui mi laj q'uel ti ac'ʌlel, 

16Dios mi' yʌq'ueñonla lac cha' ñich'tan lac tic'ol. Mi' yʌq'ueñonla lac tsic pusic'al 

ame i tajonla wocol. Mi' cha' toj'esañonla. 

17Mi' mʌctʌbeñonla lac bijlel che' mach tojic cha'an mi' ju'sʌbeñonla lac pusic'al 

18ame jiliconla ti espada, ame chojquiconla ba' mi lac chʌmel. 

19Mi' cʌntesañonla ja'el che' c'amonla. Che' wen c'ux i p'aquel winic che' ñolol 

ti' wʌyib, 

20mi' ts'a'len i bʌl i ñʌc'. Mach chʌn yomix i c'ux waj. 

21Mi' tiquin i bʌc'tal. Yajyajix, tsiquilix i bʌquel. 

22Cabʌl mi' jal'an ti' ti' i yajñib chʌmeño' bʌ. Colel i chʌmel. Mi' yutsi c'uñ'an 

pañimil. 

23Ti jini jach bʌ ora mi tsa' tili ángel loq'uem bʌ ti' tojlel bajc'ʌl i pi'ʌlob ti panchan 

cha'an mi' toj'esan majlel ba' uts'atax, 

24che'ic jini, uts mi' pʌs i bʌ Dios ti' tojlel jini winic. Mi' yʌl: La'ix colic. Ma'anic mi' 

caj ti chʌmel. Tsa'ix c tojo cha'an mi' colel. 

25Cha'an tsi' cʌyʌ i mul jini winic, jini cha'an mi caj i cha' wen'an. Lajal mi caj i 

sujtel i bʌc'tal bajche' ch'iton, wen ch'ejl bʌ, che'en Dios. 

26Dios mi' jac' ti uts'at che' mi' pejcan jini winic. Che' mi' q'uelben i wut Dios 

tijicña jini winic. Mi cha' cajel ti cuxtiyel che' bajche' ti yambʌ ora. 

27Mi caj i suben i pi'ʌlob bajche' tsa' coltʌnti ti Dios. Tijicña i pusic'al mi' cha'len 

c'ay. Mi' yʌl: “Tsa'ix c cha'le mulil. Tsac xoyo c bijlel, pero ma'anic tsi' yʌq'ueyon 
c toj c mul. Tsi' p'untayon Dios. 

28Tsi' mʌñʌyon cha'an mi' coltañon. Jini cha'an ma'anic tsa' sajtiyon ba'an 

chʌmeño' bʌ. Cha' anix wen bʌ c pusic'al”, che'en jini winic. 

29Pejtelel iliyi mi' mel Dios ti' tojlel winicob. Mach junyajlic jach. I cha'yajlel yic'ot 

i yuxyajlel mi' mel 

30cha'an mi' sutq'uiñob i bʌ winicob ame majlicob ba'an chʌmeño' bʌ. Che' jini 

mi' pʌsbeñob bajche' yom mi' melob. Mi' yʌq'ueñob i cuxtʌlel. 

31P'isi ti wenta, Job. Ñich'tʌbeñon. Yom ñʌch'ʌlet che' mic chʌn pejcañet. 

32Mi tsa' ña'ta bajche' mi caj a coltan a bʌ, subeñon, come tijicñayon mi tsa' 

mejli c pʌset ti toj. 

33Mi mach a womix a cha'len t'an, ubiñon. Yom chʌn ñʌch'ʌlet cha'an mij 

cʌntesañet bajche' yom mi' mel jini am bʌ i pusic'al, che'en Eliú. 

Job 34 

Eliú mi' tsictesan tojʌch Dios 

1-2Eliú woli' to i chʌn sub: Ubinla c t'an winicob cabʌl bʌ la' pusic'al. Mi añʌch la' 

pusic'al ñich'tañon. 

3Come lac chiquin mi' cha'len probar che' mi la cubin t'an. Che' ja'el la quej mi' 

majts'an i bʌl lac ñʌc'. 

4La' lac yajcan chuqui uts'at ti jujuntiquilonla. La' lac tem ña'tan chuqui toj. 

5Come Job tsi' subu i bʌ ti toj. Tsi' lon alʌ tsa'ix i chilbe meloñel Dios. 

6Anquese toj mi' bajñel q'uel i bʌ Job, pero xlot ti lac wut. Woli' q'uel i bʌ ti uts'at, 

pero añʌch i lojwel mach bʌ yujilic lajmel. 

7¿Am ba yambʌ winic lajal bʌ i mul bajche' Job? Mi' cha'len p'ajoñel che' bajche' 

mi' jap ja'. 

8Mi' pi'len ti mulil xjontolilob. Temel mi' majlel yic'otob. 

9Tsi' yʌlʌ mach lac tajayic lac wenlel ti Dios. 

10Jini cha'an ubinla c t'an, winicob año' bʌ la' pusic'al. Ti pejtelel ora ma'anic mi' 

wis cha'len mulil Dios. Jini P'ʌtʌl bʌ Mach bʌ Anic i P'isol i P'ʌtʌlel mach yujilic 
jontolil. 

11Bajche' jach mi' mel winic, mi caj i yʌq'uentel i chobejtʌbal ti Dios. Che' bajche' 

yom lac melbal che'ʌch mi caj la' cʌq'uentel. 

12Isujm, mach yujilic jontolil Dios. Jini P'ʌtʌl bʌ Mach bʌ Anic i P'isol i P'ʌtʌlel mi' 

melonla ti toj. 

13¿Majqui tsi' yʌq'ue i ye'tel ti pañimil? I bajñel tsi' wa'choco pejtel pañimil. 

14-15Tsa'ic i chilbeyonla i yEspíritu, tsa' laj chʌmiyonla ti pejtelonla. Tsa'ic i cha' 

ch'ʌmʌ i yEspíritu yic'ot i yiq'uilel i yej, tsa' sujtiyonla ti ts'ubejn. 

16Mi an a ña'tibal ubin jini. Ñich'tan chuqui wolic sub. 

17Jini Yujil bʌ Meloñel, ¿mu' ba caj i ts'a'len chuqui toj? ¿Mach ba ñuquic ti a 

pusic'al jini mero Toj Bʌ? 

18Jiñʌch mu' bʌ i yʌ'len jini ñuco' bʌ año' bʌ i ye'tel ti pañimil. Mi' subeñob i mul. 

Mach yujilic bʌq'uen. 

19Mach jejchoquic jach mi' q'uel winicob. Junlajal mi' pʌsbeñob i yutslel jini 

pobrejob yic'ot jini wen chumulo' bʌ. Junlajal i melbalonla. 

20Ti jujumuc' an bʌq'uen mi lac chʌmel ti q'uiñil yic'ot ti ac'ʌlel. Jini chano' bʌ 

yic'ot jini pec'o' bʌ mi' ñijcuyelob, mi' jilelob. Jini año' bʌ i ye'tel mi' loq'uelob ti' 
ye'tel che' bajche' wʌn ña'tibil ti Dios. 

21Dios mi' laj cʌmben i bijlel winicob. Mi' p'is ti wenta pejtel chuqui mi lac cha'len. 

22Ma'anic ic'ch'ipan bʌ pañimil ba' mach c'otic i wut. Ma'anic ba' mi mejlel i 

mucob i bʌ xjontolilob. 

23Ma'anic mi' wʌn subeñonla Dios baqui ora mi caj i pʌyonla ti meloñel. I bajñel 

yujil chuqui woli' mel. 

24Ma'anic mi' wʌn sub che' mi caj i jisan jini p'ʌtʌlo' bʌ. Mi' chilbeñob i ye'tel. Mi' 

yʌq'uen yaño' bʌ. 

25Wen cʌñʌl ti Dios pejtel i ye'tel ili yumʌlob. Mi' chocob loq'uel ti' ye'tel ti jump'ejl 

jach ac'ʌlel mach bʌ wʌn ña'tibilic i cha'añob. Mi' jisañob. 

26Mi' jats' jini xjontolilob ti' wutob i pi'ʌlob. 

27Come tsi' cʌyʌyob i tsajcan Dios. Mach ñuquic ti' pusic'alob i bijlel Dios. 

28Pero Dios tsi' yubibeyob i yuq'uel jini p'ump'uño' bʌ. Tsi' yubibeyob i t'an jini 

tic'lʌbilo' bʌ. 

29Mi ñʌch'ʌl jach Dios, ¿yom ba mi lac jop'ben i mul? Mi tsi' mʌyʌ i wut, ¿bajche' 

mi caj laj q'uel? Dios mi' chʌcʌ q'uelonla ti jujuntiquilonla. Mi' q'uel pejtel winicob 
ti mojt ti mojt. 

30Mi caj i loc'sañob ti' wenta jini yumʌl mach bʌ anic mi' bʌc'ñan Dios cha'an mi' 

yʌc'ob ti colel ba' tsʌts chuculob che' bajche' ti yac. 

31Jatet, Job, yom ma' suben a mul Dios. Suben che' bajche' jini: “Tsa'ix cubi 

wocol. Tsa'ix a ju'sʌbeyon c pusic'al. Mach chʌn comix c cha'len mulil”. Che'ʌch 
yom ma' suben. 

32C'ajtiben Dios a cʌntesʌntel cha'an mi' tsictesʌbeñet a mul maxto bʌ a ña'ta. 

33Che' jini mux i subeñet bajche' c'amel yom ma' toj a mul. ¿Mach ba che'ic 

yom? Cha'len yajcaya jatet. An ti a wenta. Subeñon bajche' wola' ña'tan. 

34-35Winicob año' bʌ i pusic'al mi caj i subeñon sojquem i jol Job. Majqui jach 

mi' ch'ʌmben isujm mi caj i yʌl mach cu anic i pusic'al. 

36Joñon mi cʌl: La'to i yubin wocol Job. La' i toj i mul. Come lajal mi' cha'len t'an 

bajche' xjontolilob. 

37Chan mi' mel i bʌ. Mi' contrajiñonla. Mi yutsi p'ojlesan i t'an ti' contra Dios, 

che'en Eliú. 

Job 35 

1-2Eliú tsi' chʌn cha'le t'an: ¿Yomto ba ma' chʌn sub a bʌ ti toj? ¿Mu' ba a lon 

ñop mach tojic Dios? 

3Wola' wʌl: “¿Chuqui mi lac taj ti' tojlel Dios cha'an tojonla? ¿Mach ba lajalic mi' 

coltan xmulilob?” lon che'et. 

4Mi caj c subeñet yic'ot a pi'ʌlob, 

5letsan la' wut ti chan. Q'uelela. Ñejñanla jini tocal am bʌ ti chan. 

6Mi an a mul, ¿mu' ba caj ti yʌjñel i pusic'al Dios cha'an jini? Mi cʌlʌxix a mul, 

¿mu' ba caj i yʌsiyel i pusic'al? 

7Mi tojet ¿woli ba a coltan Dios? ¿Mu' ba caj i ch'ʌm i majtan ti a c'ʌb? 

8Pero mi an a mul ma' bajñel ac' a bʌ ti wocol cha'an a mul. Mi tojet ma' coltan 

winicob. 

9Che' cabʌl mi' yubiñob wocol winicob cha'an i tic'lʌntel, c'am mi' cha'leñob oñel 

cha'an yomob loq'uel ti' c'ʌbob jini xtic'layajob. 

10Ma'anic majqui mi' yʌl: “¿Baqui an Dios tsa' bʌ i meleyon, mu' bʌ i yʌc'on ti 

c'ay ti ac'ʌlel?” 

11Dios mi' yʌq'ueñonla lac pusic'al yic'ot lac ña'tibal ñumen bajche' bʌte'el yic'ot 

te'lemut am bʌ ti pañimil. 

12Mi' lon pejcañob Dios jini xjontolilob chan bʌ mi' melob i bʌ. 

13Dios ma'anic mi' ñich'tʌbeñob i t'an jini mach bʌ i cha'añobic. Jini C'ax P'ʌtʌl 

Bʌ ma'anic mi' p'isob ti wenta. 

14Jini cha'an ma'anic mi' p'iset ti wenta come ma'anic wola' p'is Dios. Anquese 

jal ma' pijtan, ma'anic woli' pʌs i bʌ. Ma'anic woli' melet che' bajche' tsa' wʌlʌ. 

15Isujm ma'anic mi' tilel i jula'tañet Dios come mich'. Che jach mi' ñusañet come 

ts'a' mi' q'uel a mul. 

16Jini cha'an, Job, wola' lon letsan a t'an. Anquese cabʌl a t'an ma'anic a 

ña'tibal, che'en. 

Job 36 

Eliú tsi' subu i ñuclel Dios 

1-2Eliú tsi' yʌlʌ ja'el: Anto yom ma' wubiñon. Mi caj j cʌntesañet. Come cabʌlto 

yom mic subeñet ti' wenta Dios. 

3Tsajniyon ti ñajtʌl cha'an mic taj tilel c ña'tibal. Mi caj c pʌsbeñet tojch Dios. 

Tojʌch tsa' bʌ i meleyon. 

4Isujmʌch c t'an. Mach c lotic. Cujil chuqui mic subeñet. Cabʌl c ña'tibal. 

5P'ʌtʌlʌch Dios, wen cabʌl i ña'tibal, pero ma'anic mi' ts'a'len winicob mi 

juntiquilic. Mi' laj ch'ʌm ti' wenta. 

6Ma'anic mi' jaltesʌben i jabilel jini xjontolil. Dios mi caj i mel ti uts'at jini tic'lʌbil 

bʌ. 

7Ma'anic mi' wis cʌy i q'uel jini tojo' bʌ. Mi' wa'chocoñob yic'ot reyob am bʌ i 

yumʌntel. Che' jini mi' tajob i ñuclel. 

8Mi tsa' cʌjchiyob ti ñujp'ibʌl, mi tsi' yubiyob cabʌl wocol, 

9Dios mi' yʌq'ueñob i ña'tan i mul. Mi' pʌsbeñob i chanlel i pusic'al. 

10Mi' jambeñob i chiquin cha'an mi' yubiñob i tic'ol. Mi' subeñob cha'an mi' cʌyob 

i mul. 

11Mi tsi' yubibeyob i t'an, mi tsi' jac'beyob, che' jini mi caj i ñajt'an i jabilel ti 

pañimil c'ʌlʌl che' ñoxobix, tijicñayob i pusic'al. 

12Pero mi ma'anic tsi' ch'ujbibeyob i t'an, tsiquil che' jini ma'anic i ña'tibal. Mi' 

cajelob ti chʌmel ti espada. 

13Pero jini mu' bʌ i lon pʌsob i bʌ ti toj che' mach tojobic muq'uix i tajob i mich'lel 

Dios. Ma'anic mi' sutq'uiñob i bʌ che' mi' tic'ob. 

14Mi' chʌmelob che' ch'itoñob to. Mi' lon jisañob i bʌ ti' ts'i'lel. 

15Pero Dios mi caj i p'untan jini tic'lʌbilo' bʌ woliyo' bʌ ti wocol. Mi' jambeñob i 

chiquin cha'an mi' ñich'tañob che' woliyob ti wocol. 

16Yom to Dios i pʌyet loq'uel ti wocol cha'an ma' taj ñuc bʌ a wajñib ba' tijicñayet. 

Yom i chapʌbeñet a mesa yic'ot pejtel chuqui tac wen. 

17Pero wersa tsi' yʌq'ueyet wocol cha'an a melbal, come junlajalet yic'ot 

xjontolilob. Wolix i melet cha'an a mul. Jini cha'an woliyet ti wocol. 

18Tsajaletme ame cajiquet ti a'leya che' wola' wubiben i mich'ajel. Mach a 

mich'len Dios cha'an sajtem a chubʌ'an. 

19Anic to a chubʌ'an, ¿chuqui i ye'tel? Mach mejlic i coltañet. Mach mejlic i 

lajmesʌbeñet a wocol cha'an ma' cha' c'oc'an. 

20Mach a lon pijtan ac'ʌlel, come mi' p'ojlel wocol che' mach yʌxʌlic la co. 

21Tsajaletme ame a ñop jontolil, come cha'añʌch a jontolil tsa' tili ili wocol i 

yilʌbeñet a pusic'al. 

22Awilan, wen chan Dios, cabʌl i p'ʌtʌlel. ¿Majqui yujil cʌntesa che' bajche' 

Dios? 

23¿Mejl ba lac pʌsben bajche' yom i mel? ¿Yom ba mi lac p'ajben i ye'tel? Mach 

yomic. 

24Yom ma' ñuq'uesan cha'an ñuc tac bʌ i melbal. Cʌñʌl i melbal ti pejtelel 

pañimil. 

25Q'uelel lac cha'an ti pejtelonla, anquese winicon jach la mu' bʌ caj lac chʌmel. 

Pero mi lac yʌxña q'uelben i melbal Dios. 

26Awilan, wen ñuc Dios. Mach lac lu' cʌmbeyic i pusic'al. Mach tsicbilic i jabilel. 

27Mi' yʌc' ti letsel i yowix ja'. Mi' sujtel ti ja'al ti chʌjc' ti chʌjc'. 

28I yowix colem ñajb mi' cha' ch'ujyel letsel ti tocal. Jini tocal mi yʌc' ja'al ti lum. 

Mi' yʌch'esañonla. 

29Ma'anic majqui mi' ch'ʌmben isujm bajche' mi' pam puc i bʌ tocal mi bajche' 

mi' cajel ti t'an chajc loq'uem bʌ ti' pam tocal ba' buchul Dios. 

30Awilan, mi' pʌs i c'ʌc'al chajc am bʌ ti' joytilel. Mi' tsictesan i jol wits. 

31Dios mi' pʌsbeñonla i p'ʌtʌlel ti pañimil che' mi' melonla yic'ot che' mi' 

yʌq'ueñonla i bʌl lac ñʌc'. 

32Mi' chuc jini chajc ti cha'ts'ijt i c'ʌb. Toj jach mi' choc tilel ba' mi' mel i ye'tel ti 

pañimil. 

33I t'an chajc mi' subeñonla lʌc'ʌl Dios. Jini bʌte'el mi' p'is ti wenta che' tal ja'al. 

Job 37 

1Tsiltsilña c pusic'al mi cubin, tʌp'tʌp'ña ti bʌq'uen. 

2Ubiben i t'an Dios. Che'ʌch yubil bajche' i t'an chajc. 

3Mi' pam ñumel ti yebal panchan. Mi' tsictiyel i c'ʌc'al chajc c'ʌlʌl ti' ti' pañimil. 

4Wi'il mi' yubintel i t'an. Wen c'am mu' ti t'an. Mi' c'ʌlʌ ubintel ti ñajt bʌ pañimil. 

Ma'anic majqui mi mejlel i tic'. 

5Mi' cha'len t'an Dios che' bajche' mi' cha'len t'an chajc. Mi' mel ñuc tac bʌ mach 

bʌ anic mi lac ch'ʌmben isujm. 

6Cha'an ti' caj i mandar mi' jubel ti pañimil i ña'al tsʌñal. Mi' choc tilel ja'al jini 

musmusña bʌ yic'ot chalacña bʌ che' ti' yorajlel. 

7Mi' ñup'onla ti la cotot ti pejtelel pañimil cha'an mi' lac ña'tan jiñʌch i melbal 

Dios. 

8Jini jontolo' bʌ bʌte'el mi' sujtelob ti ch'en ba' mi' wʌyelob. 

9Loq'uem ti sur mi' tilel sutujt ic'. Loq'uem ti norte mi' tilel tsʌñal. 

10Dios mi' wujtan jini colem ja', mi' sujtel ti tuñija'. Tsʌts i pam. 

11Isujm mi' lʌtschocon tocal am bʌ i ya'lel. Ya' ti tocal mi' mel chajc. Mi' choc 

tilel. 

12Ti chajp ti chajp an ti' wenta Dios. Ti' caj i mandar Dios mi' joy ñumel ti pejtelel 

pañimil. Mi' cha'len bajche' jach subebil. 

13An i tajol mi' choc tilel cha'an mi' toj'esañonla. An i tajol mi' pʌsbeñonla i 

yutslel. Jiñʌch Dios mu' bʌ i yʌq'uen i ye'tel. 

14Ubin, Job, yom ñʌch'ʌlet cha'an ma' ñich'tan c t'an. P'isi ti wenta jini ñuc bʌ i 

melbal Dios. 

15¿Awujil ba bajche' mi' yʌq'uen i c'ʌjñibal pejtel i melbal? ¿Bajche' mi' yʌc' ti 

lejmel i c'ʌc'al chajc ti tocal? 

16¿Bajche' mi' p'isulan i yalel tocal che' bajche' ti balanza? Jiñʌch ñuc bʌ i 

melbal Dios, ts'ʌcʌl bʌ i ña'tʌbal. 

17¿Awujil ba chucoch ma' cha'len bu'lich che' ñʌch'ʌl pañimil, che' ya jach ti sur 

woli' tejchel tilel ic'? 

18Dios tsi' lich'i panchan che' bajche' colem espejo. Jixcu jatet, ¿awujil ba 

lich'ol? 

19Mi cabʌlʌch a ñatibal, subeñon lojon bajche' yom mic pejcan lojon Dios, come 

tontojon lojon. Ma'anic lojon c pusic'al. 

20¿Yom ba mi lac wersa suben Dios cha'an mi' pejcañonla? ¿Mach ba muq'uic 

i mich'leñonla che' jini? 

21Ma'anic mi laj q'uel che' mʌcʌl pañimil. Ma'anic mi laj q'uel i c'ʌc'al q'uin, pero 

ya' jach an ti pam tocal ba' tsi' yʌc'ʌ Dios. Jinto mi' tilel ic' i wets' majlel tocal mi' 
caj ti jajmel. 

22Che' ja'el mach mejlic laj q'uel Dios che' mi' jubel tilel ti lac tojlel. Jini jach mi 

laj q'uel i c'ʌc'al i pislel jini mucul bʌ woli bʌ ti yumʌntel. 

23Mach laj cʌmbeyic pejtel i p'ʌtʌlel jini P'ʌtʌl bʌ Mach bʌ Anic i P'isol i P'ʌtʌlel. 

Anquese toj mi' cha'len meloñel, pero uts i pusic'al ja'el. Ma'anic mi' jisan toj bʌ. 

24Jini cha'an winicob mi' ch'ujutesañob. Pero Dios ma'anic mi' p'is ti wenta jini 

chan bʌ i pusic'al. Tsa' ujti ti t'an Eliú. 

Job 38 

Dios tsi' tsictesa i ñuclel 

1Dios tsa' caji i jac'ben Job ti sutujt ic': 

2¿Majqui jini woli bʌ ti t'an mach bʌ yujilic chuqui woli' yʌl? Woli jach i muc c 

ña'tibal. 

3Wa'i'. Pʌsʌ a bʌ ti wen ch'ejl che' bajche' winic. An chuqui mi caj j c'ajtibeñet. 

Jatet mi caj a jac'beñon. 

4¿Baqui añet che' bʌ tsa' caji c wa'chocon pañimil? Subeñon mi awujil, mi 

ña'tibil a cha'an. 

5¿Majqui tsi' wʌn ña'ta bajche' yom p'istʌl pañimil? ¿Awujil ba? ¿Majqui tsi' 

sʌpchoco i plomo ba' jaxʌl i ti'? 

6¿Chuqui i c'ʌclib ya' ba' wa'al i yoyel? ¿Majqui tsi' yotsa jini ñuc bʌ xajlel am 

bʌ ti' xujc otot? 

7Tsi' tem cha'leyob c'ay jini ec', che' yomix sʌc'an pañimil, che' bʌ tsi' cha'leyob 

oñel pejtel i yalobilob Dios cha'an tijicñayob i pusic'al. 

8¿Majqui tsi' yotsʌbe i ti' colem ñajb che' bʌ tsa' caji ti tojmel loq'uel ya' ba' 

cʌntʌbil? 

9Che' bʌ tsac pixi ti tocal che' bajche' ti tsuts, tsac bʌc'ʌ ti ic'ch'ipan bʌ pañimil. 

10Tsac ñup'u ti tranca tac yilal yic'ot i ñejt'ib. 

11Tsac sube ja': “C'ʌlʌl jach ilayi ma' tilel. Mach a ñusan ti p'is. Wʌ' jach jaxʌlet 

mi' caj ti ajñel a wa'al. Anquese chan ma' mel a bʌ wersa ma' jac' a tic'ol”, 
cho'on. 

12Ti pejtelel a jabilel ma'anic tsa' sʌc'a pañimil ti' caj a t'an mi junyajlic. 

13Ma'anic tsa' wʌc'ʌ ti pam ñumel i sʌclel pañimil cha'an mi' puts'esan jontolo' 

bʌ. 

14Che' woli ti pasel q'uin mi' yʌc' ti q'uelol i yebal panchan. Mi' tsictesan wits 

yic'ot joctʌl. Che' wolix i pʌs i bʌ q'uin mi' lu' tsictesan. 

15¿Tsa' ba a bʌc'tesa xjontolilob ya' ba' mi' yajñelob? ¿Tsa' ba a mʌctʌbe i c'ʌb 

xjontolil che' woli ti jats'? 

16¿Tsa' ba ochiyet ti yebal colem ñajb cha'an ma' cʌn ñumel i ch'eñal ba' ch'oyol 

i ya'lel? 

17¿Tsa' ba pʌsbentiyet i yochib chʌmel? ¿Tsa' ba c'otiyet ti' yochib ic'yoch'an 

bʌ? 

18¿Tsa' ba a lu' q'uele i pam pañimil? 

19Subeñon mi awujil pejtel jini. ¿Baqui ch'oyol i sʌclel pañimil? Pʌsbeñon i bijlel. 

Subeñon baqui tilem jini ic'yoch'an bʌ. 

20¿Mejl ba a tsajcan majlel c'ʌlʌl ba' ch'oyol? 

21Wen awujil ti pejtelel come i yʌscunet pañimil. Cabʌl jax a pusic'al come wen 

ñoxetix. 

22-23¿Tsa' ba a q'uele ba' tsa' p'ojli i ña'al tsʌñal yic'ot tuñija'? I wentajʌch e'tijibʌl 

cha'an i yorajlel guerra. Jal tsac tempa cha'an mic chocbeñob tilel wocol winicob 
woliyo' bʌ ti leto. 

24¿Baqui ch'oyol i sʌclel pañimil? ¿Bajche' mi' pam ñumel ti pañimil? ¿Baqui 

ch'oyol jini tiquin bʌ ic' am bʌ i ticwʌlel? 

25Subeñon majqui tsi' mele joctʌl ba' cholocña mi' cha'len xʌmbal majlel ja' che' 

mi' yujtel wen ja'al. ¿Majqui tsi' melbe i bijlel chajc yujil bʌ t'an? 

26Mi' choc tilel ja'al ti jochol bʌ lum yic'ot ti tiquin lum ba' ma'anic xchumtʌl, 

27cha'an mi' jastiyel ya' ba' ch'ijiyem, cha'an mi' pasel tsiji' bʌ jam. 

28¿Am ba i tat ja'al? ¿Majqui i ña' ye'eb? 

29¿Majqui tsi' yʌc'ʌ i tuñil ja'? ¿Majqui tsi' teche i ña'al tsʌñal? 

30Jini ja' tilem bʌ ti panchan mi' yʌc' i tuñija' lajal bʌ i tsʌtsel bajche' xajlel. I pam 

jini colem ja' mi' tsʌts'an. 

31¿Mejl ba a tic' jini ec' ti' bijlel? ¿Mejl ba a jitben i cʌjchil i ñʌc' Orión? 

32¿Mejl ba a suben q'uextʌyel i yorajlel jajmel yic'ot ja'lel? ¿Mejl ba a pʌsben i 

bijlel jini Osa yic'ot i yal? 

33¿A cʌñʌ ba jini mandar tac am bʌ ti' wenta panchan? ¿Awujil ba bajche' cʌyʌl 

lum yic'ot panchan? 

34¿Mejl ba a pʌy tilel ja'al ti tiquin pañimil? ¿Mu' ba i jac'beñet a t'an tocal che' 

ma' pejcan? 

35¿Mejl ba a choc majlel chajc baqui a wom? ¿Mu' ba i subeñet umba'añon? 

¿Che' ba mi' jac'? 

36¿Majqui tsi' yʌq'ue i ña'tibal pejtel cuxul tac bʌ? ¿Majqui tsi' cʌntesa bajche' 

yom melol? 

37¿Majqui yujil i tsicol tocal? ¿Majqui mi' choc tilel ja'al che' bajche' mi' 

xitchocontel uc'um? 

38¿Mejl ba a wʌc' ti p'ojlel oc'ol? 

39¿Mejl ba a wʌq'uen i colojm jini ña' bajlum cha'an mi' lajmesʌben i wi'ñal i yal? 

40¿Mejl ba a wʌq'uen i bʌl i ñʌc' che' cotol ti mal ch'en yic'ot che' woli ti chijt ti 

mate'el? 

41¿Majqui mi' we'san jini i'ic' xiye' che' wi'ñayix i yal, che' mi' pam ñumel ti 

sʌclaya? 

Job 39 

1¿Awujil ba che' mi' tojp'el jini chivo am bʌ ti wits? ¿Tsa' ba a q'uele ña' me' ti 

bajq'uel? 

2¿Jayp'ejl uw cʌntʌbil i yal? ¿Awujil ba baqui ora mi' tilel ti pañimil? Mi' 

lutschocon i bʌ, 

3mi' yʌc' i yal. Mi' cha' wen'an. 

4P'ʌtʌl tac i yal. Mi' colelob ti jamil. Mi' majlelob. Ma'anix mi' chʌn sujtelob. 

5¿Majqui tsi' cʌntesa jini burro mach bʌ anic i yum? Yilol jach mi' ñumel baqui 

jach yom. 

6Tsac pʌsbe ba' jaxʌl mi' majlel ti tiquin lum. Ya' mi' yajñel ti ja'lumil am bʌ i 

yʌts'mil. 

7Mi' puts'tan xchumtʌl. Ts'a' mi' yubiben i t'an xwets'oñel. 

8Mi' ñumel i sʌclan jam ti wits. Mi' majlel baqui jach mi' taj pimel. 

9¿Yom ba i coltañet jini jontol bʌ wacax? ¿Mu' ba i jal'an jump'ejl ac'ʌlel mi tsa' 

pʌsbe i bʌl i ñʌc' ti buc'ujib? 

10¿Mejl ba a cʌch ti te' cha'an mi' pic majlel lum? ¿Mejl ba a cʌntesan cha'an 

mi' top' lum ya' ba' a wom? 

11¿Ñuc ba ti a pusic'al cha'an cabʌl i p'ʌtʌlel? ¿Mu' ba caj a pijtan jinto mi' 

ch'ʌmbeñet tilel a c'ajbal? 

12¿Mu' ba caj i cuchbeñet tilel trigo cha'an mi' tempʌbeñet ya' ba' mi' jajts'el? 

13Tsʌts mi' les i wich' jini ja'al pech avestruz. Pero mach cha'anic i yutslel i 

pusic'al. 

14Mi' cʌy i tun cha'an mi' tojp'el ba' tiquin ji'. 

15Mi' junyajlel cʌy ba' bʌbʌq'uen mi' t'uchtʌntel. Mi tsa' ñumi bʌte'el bʌbʌq'uen 

mi' pets' t'uchtan. 

16I ña'al mut ma'anic mi' p'untan i tun. Mach i cha'anic i yal yubil. Ma'anic mi' 

wis ña'tan mi lolom jach i ye'tel. 

17Dios tsi' chilbe i ña'tibal. Ma'anic tsi' yʌq'ue i pusic'al. 

18Che' mi' les i wich', numen ora mi' majlel bajche' winic c'ʌchʌl bʌ ti caballo. 

19¿Mu' ba a wʌq'uen i p'ʌtʌlel jini caballo yujil bʌ guerra? ¿Mu' ba a wʌq'uen i 

tijcan i tsutsel i bic'? 

20¿Mu' ba a suben tijp'el che' bajche' sajc'? Mi' bʌc'tesan winicob che' pusiña i 

ni'. 

21Mi' jats' i yoc ti lum cha'an yomix majlel ti guerra. Tijicña i pusic'al cha'an cabʌl 

i p'ʌtʌlel. Mach yujilic bʌq'uen. 

22Mi' tse'tan jini bʌbʌq'uen jax bʌ. Ma'anic mi' mel i pusic'al. Ma'anic mi' xoy i 

bijlel che' mi' q'uel espada. Chec'law i yotot jalʌjb am bʌ ti' t'ejl. 

23Mi' ñijcuyel i yotot jalʌjb ti' t'ejl i contra. Sʌcleman i ñi'il espada yic'ot jec'oñib. 

24Woli ti lujt'el i bʌc'tal cha'an yom jax majlel. Yomix majlel ti ajñel cha'an tsa'ix 

i yubibe i t'an trompeta. 

25Che' mi' wustʌl trompeta tijicña mi' cajel ti t'an. Mi sic' jini guerra che' ñajt to 

woli' tilel. Mi' yubibeñob i t'an capitañob yic'ot soldadojob. 

26Che' mi' letsel ti chan jini gavilán cha'an mi' majlel ti sur, ¿cha'an ba a ñatibal 

mi' toj'esan majlel i bʌ? 

27Jixcu jini xiye' mu' bʌ i mel i c'u' ti chan, ¿cha'an ba a mandar mi' mel? 

28Mi' cottʌl ti pam xajlel ti' chanlel colem wits. Mi' chumtʌl ti' jajp xajlel ba' mach 

i tajayic i contra. 

29Mi' chijtan i bʌl i ñʌc'. Ti ñajtʌl mi' q'uel. 

30Wo'atax i yal, mi' mʌsan i ch'ich'el i we'el. Ya' ba' mi' tsʌnsʌntel i colojm ya'ix 

an i tat, che'en lac Yum. 

Job 40 

1-2Lac Yum tsi' chʌn pejca Job: Jini woli bʌ i yʌ'leñon, ¿yom ba ochel ti leto yic'ot 

jini Mach bʌ Anic i P'isol i P'ʌtʌlel? Jini yom bʌ i yʌ'len Dios, la' i sub, che'en lac 
Yum. 

3-4Job tsi' jac'be lac Yum: Awilan, ¿chuqui j c'ʌjñibal? ¿Chuqui mi mejlel c sub? 

Mic mʌc quej. Ñʌch'ʌlon. 

5Tsa'x c cha'le t'an pero mach yomix mic cha' sub. Cha'yajlix tsac cha'le t'an 

pero jasʌlix. Mach chʌn comix, che'en. 

I tsictesʌntel i p'ʌtʌlel Dios 

6-7Lac Yum tsi' sube Job ti sutujt ic': Cʌchʌx a bʌ. Pʌsʌ a bʌ ti ch'ejl che' bajche' 

winic. An chuqui com c'ajtibeñet. Jac'beñon. 

8¿Mu' ba a ña'tan mach tojonic? ¿Mu' ba a ña'tan an c mul? ¿Mu' ba a sub a 

bʌ ti toj? 

9¿Lajal ba a c'ʌb bajche' i c'ʌb Dios? ¿Mejl ba a cha'len t'an che' bajche' i t'an 

chajc? 

10Pʌsʌ a bʌ ti ñuc che' bajche' rey mu' bʌ i yumañob winicob. Tsictesan a ñuclel 

cha'an mi' wersa jac'ob a mandar. 

11Pʌsʌ a bʌ ti mich' cha'an mi' ch'ujbiñetob jini chaño' bʌ. Ju'sʌbeñob i pusic'al. 

12Q'uele jini chaño' bʌ i pusic'al. Chocoyob jubel. Jisan xjontolilob ya' ba' 

wa'alob. 

13Laj mucuyob ti ts'ubejn. Ñup'uyob ba'an chʌmeño' bʌ. 

14Mi awujil melol che' bajche' jini, mux c sub ñuquet, come che' jini mi mejlel a 

bajñel coltan a bʌ. 

15Q'uele jini colem bʌte'el am bʌ ti ja'. C melbalʌch che' bajche' jatet. Mi' c'ux 

pimel lajal bajche' wacax. 

16Q'uele i ya' yic'ot i pat ba' chucul tac i bʌc'tal. 

17Che' mi' sʌts' i ñej che'ʌch yilal bajche' ch'ujte'. Jalbil tac i chijil i bʌc'tal i ya'. 

18Lajal i bʌquel bajche' tubo tac melbil bʌ ti tsucu taq'uin. Lajal i yoc bajche' 

barrilla tac melbil bʌ ti fierro. 

19Wen jontol jax, ñumen bajche' yan tac bʌ bʌte'el tsa' bʌ i mele Dios. Jini yom 

bʌ i yuts'esan, la' i ch'ʌm tilel espada. 

20Jini mate'el mi' yʌq'uen chuqui tac jach yom i c'ux ya' ba' mi' tilelob ti xʌmbal 

pejtel bʌte'el. 

21Mi' cottʌl ti amuyol ti' ti' ja', mucul ti yebal colem tac bʌ i yopol. 

22Jini te' am bʌ colem bʌ i yopol mi' mʌc ti' yʌxñilel. Jini tsu'um am bʌ ti' t'ejl pa' 

mi' joye'. 

23Che' mi' bujt'el ja' mach yujilic bʌq'uen, come wen ajñel mi' majlel. Mi tsi' 

wets'e jini Jordán ja' ti' tojel i wut, xuc'ul i pusic'al. 

24Ti pejtelel ora yʌxʌl i yo che' mi' tajob winicob. ¿Mejl ba i chucob ti yac? ¿Mejl 

ba i cʌchbenob i ni' cha'an mi' pʌyob majlel? 

Job 41 

1¿Mejl ba a luc loq'uel ajin ti a lucojib? ¿Mejl ba a cʌchben i yac' ti' xʌc'ti' yic'ot 

lazo? 

2¿Mejl ba a julben i ni' ti lazo? ¿Mejl ba a jec'ben i xʌc'ti' ti lanza lawux? 

3¿Mu' ba i c'ajtibeñet ti wocol t'an cha'an ma' p'untan? ¿Mu' ba i pejcañet ti uts 

bʌ t'an? 

4¿Mu' ba i yʌc' i bʌ ti a wenta cha'an ma' c'ʌn ti to'ol e'tel jinto mi' chʌmel? ¿Mu' 

ba i bʌc'ñañet? 

5¿Mejl ba a wuts'esan che' bajche' te'lemut? ¿Mu' ba caj a wʌq'ueñob xch'oc 

bʌ a walobilob cha'an mi' yʌsiñob? 

6Jini xchuc chʌyob, ¿mu' ba caj i chombeñob jini mu' bʌ i cha' choñob? ¿Mu' 

ba caj i t'oxbeñob i pi'ʌlob cha'an mi' c'uxob? 

7Mi tsa' julbe i pʌchilel ti lucojib o mi tsa' julbe i jol ti lanza te', ¿mu' ba caj i 

yubin? 

8Mi tsa' wʌc'ʌ a c'ʌb ti' jol, mi caj a chʌn ña'tan chuqui tsi' tumbeyet. Jasʌl junyajl. 

Mach cha'yajlic mi caj a mel. 

9Lolom jach ma' ñop a chuc. Bʌbʌq'uen jax majqui mi' lon ñop i chuc. 

10Ma'anic majqui mi' lon ña'tan i ñijcan. Jini tonto bʌ ja'el mi' bʌc'ñan. Mi che'ʌch 

i bʌc'ñʌntel, ¿mach ba anic c bʌc'ñʌntel ja'el? ¿Majqui mi' wa'tʌl tic tojlel? 

11¿Am ba ba' tsajniyon ti c'ajtiya? ¿Am ba chuqui tsac majña mu' bʌ caj c cha' 

sutq'uin? Pejtel chuqui an ti yebal panchan c cha'añʌch. 

12Yom mic subeñet ja'el bajche' an i bontʌlel yic'ot bajche' c'amel an i p'ʌtʌlel i 

cuctal yic'ot i yoc. 

13Ti pejtelel ora ma'anic majqui tsi' ts'ulbe i pʌchilel. Ch'ʌjyatax i pʌchilel. 

Ma'anic majqui tsi' sʌl jec'be i sujl. 

14¿Majqui mi mejlel i jamben i yej? Bʌbʌq'uen jax i bʌquel i yej. 

15Jini i sujl am bʌ ti' pat mi' ñʌp' i bʌ ti lajm ti lajm. Wen lʌp'ʌl tac che' bajche' 

sello. 

16Mach ñumic ic' ya' ba' lʌp'ʌl tac i sujl. 

17Ma'anic chuqui mi mejlel ti ñumel. Ma'anic majqui mi mejlel i ts'ulben i sujl. 

18Chʌ'ʌch yilal i ja'tsijn bajche' i nich c'ajc. Añʌch i c'ʌc'al i wut che' bajche' i 

c'ʌc'al q'uin ti sʌc'an. 

19Mi' loq'uel c'ajc ti' yej yic'ot i nich tac c'ajc. 

20Mi' loq'uel ic' ti' ni' che' bajche' i yowix ja' woli bʌ ti lojc ti p'ejt c'ʌcʌl bʌ ti yoquejt 

ya' ba' woli' pulel jomojch'. 

21I yiq'uilel i yej mi' xic' c'ajc ba' ñʌch'ʌl abʌc. Mi' loq'uel c'ajc ti' yej. 

22Cabʌl jax i p'ʌtʌlel i bic'. Baqui jach mi' majlel mi' toj sajtel i pusic'al majqui 

jach mi' lʌc' i bʌ. Mi' c'un'an pañimil ti bʌq'uen. 

23Mi' pʌc i bʌ i pʌchilel. Ch'ʌjyatax i bʌc'tal. Ma'anic i lewil. 

24Tsʌts i pusic'al che' bajche' xajlel, che' bajche' ña'tun. 

25Che' mi' letsan i jol, mi' cajelob ti bʌq'uen jini p'ʌtʌlo' bʌ. Mi' toj sajtelob i 

pusic'al. 

26Lolom jach mi lac jul ti espada mi ti machit mi ti yan tac bʌ e'tijibʌl. Ma'anic mi' 

mʌy i bʌ. 

27Jini fierro lajal jach mi' q'uel bajche' jam mach bʌ wisilic i p'ʌtʌlel. Jini chʌchʌc 

taq'uin lajal jach bajche' i yoc'beñal te'. 

28I te'el lac jalʌjb mi' lon taj. I tuñil lac pʌrʌntun lajalʌch ti' wut bajche' tiquin bʌ 

jam. 

29Lajal mi' q'uel jini jats'onib te' bajche' amuy. Che' sʌrʌcña mi' yubiben i yiq'uilel 

machit, mu' jach i wajlen. 

30Che'ʌch i yebal bajche' i sajl tac uc'um. Baqui jach mi' ñumel mi' cʌytʌl i yejtal 

tac i ñʌc' ti oc'ol. 

31Ya' ba' mi' ñijcan i bʌ mi' cajel ti lojc ja' che' bajche' ti p'ejt am bʌ ti c'ajc. Mi' 

tit'esan jini colem ñajb che' bajche' ts'ac am bʌ ti limete. 

32We'ecña ja' ya' ba' tsa' ñumi. Sʌc i lojc che' bajche' i tsutsel xñoxob. 

33Ti pejtelel pañimil ma'anic yambʌ bʌc'ñʌbil bʌ bajche' jini. I bajñel mach yujilic 

bʌq'uen. 

34Mi' ts'a'len chuqui tac wen chan. I yumʌch pejtel mu' bʌ i chañ'esañob i bʌ. 

Che' tsi' yʌlʌ lac Yum. 

Job 42 

Job tsi' subu i mul 

1-2Job tsa' caji' jac'ben lac Yum: Cujil melel awujil melol pejtel chuqui an. 

Ma'anic majqui mi mejlel i mʌctañet che' an chuqui ma' ña'tan a mel. 

3Tsa' lon sajtiyon tic t'an che' bajche' tsa' wʌlʌ. Ma'anic tsac ch'ʌmbe isujm. 

Tsac taja ti t'an jini ñuc tac bʌ mach bʌ cʌmbilic c cha'an. 

4Awocolic, ñich'tañon. Mi caj c pejcañet. Ma'anix chuqui mi caj c chʌn 

c'ajtibeñet. Tsa'ix a laj subeyon. 

5Ti yambʌ ora tsa jach j cʌñʌyet cha'an i t'an yaño' bʌ, pero wʌle mij q'uelet. Mij 

cʌñet. 

6Jini cha'an mic ts'a'len c bʌ. Mic tsic c pusic'al cha'an c mul. Mij q'uel c bʌ ti 

pec'. Mic buchtan lum. Mic mujlan c bʌ ti' tʌñil c'ajc, che'en Job. 

7Lac Yum tsi' cʌyʌ i pejcan Job. Tsa' caji i suben Elifaz ch'oyol bʌ ti Teman: 

Mich' mij q'uelet yic'ot jini cha'tiquil a cʌñʌyo' bʌ. Mach isujmic la' t'an. Isujm i 
t'an c winic Job. 

8Cucuxla ba'an c winic Job. Ch'ʌmbenla majlel wuccojt ch'iton bʌ i yal wacax 

yic'ot wuccojt tat tiñʌme'. Aq'ueñon ti pulʌntib cha'an la' mul. C winic Job mi caj 
i tajetla ti oración. Muc'ʌch c pʌsben i yutslel c pusic'al. Che' jini mi caj c ñusan 
la' mul, come uts'at tsi' tajayon ti t'an c winic Job, pero mach uts'atic tsa' la' 
tajayon ti t'an, che'en. 

9Jini cha'an tsa' majliyob Elifaz ch'oyol bʌ ti Teman, yic'ot Bildad ch'oyol bʌ ti 

Suha, yic'ot Zofar ch'oyol bʌ ti Naaman. Tsi' cha'leyob bajche' tsi' yʌq'ueyob 
mandar Dios. Lac Yum tsi' jac'be i t'an Job. 

Tsa' cha' aq'uenti i wenlel Job 

10Lac Yum tsi' yʌq'ue Job i tijicñʌyel i pusic'al cha'an i wocol che' bʌ tsa' ujti i taj 

i pi'ʌlob ti oración. Tsi' yʌq'ue cha'yajl i ñumel jini chubʌ'añʌl añʌch bʌ i cha'an 
ti ñaxan. 

11Pejtel i yalobilob i tat yic'ot i cʌñʌyo' bʌ tsa' bʌ i pi'leyob ti yambʌ ora tsa' tiliyob 

ti' yotot Job. Tsi' c'uxuyob waj yic'ot. Tsi' pejcayob ti uts bʌ t'an cha'an mi' 
ñuq'uesʌbeñob i pusic'al, cha'an tsi' ñusa pejtel jini wocol tsa' bʌ i chocbe tilel 
lac Yum. Ti jujuntiquil tsi' yʌq'ueyob jujunq'uel taq'uin yic'ot jujunxojt mʌtc'ʌbʌl 
ti' majtan jach. 

12Lac Yum ñumen tsi' yʌq'ue i yutslel che' ñoxix. Tsi' cha' taja i wenlel che' 

bajche' ti yambʌ ora che' ch'iton to. Tsa' p'ojli i yʌlac' c'ʌlʌl añʌchix i cha'an 
chʌnlujump'ejl mil (14,000) tiñʌme' yic'ot wʌcp'ejl mil camello, yic'ot cha'p'ejl mil 
wacax, yic'ot jump'ejl mil burro. 

13Tsi' yʌq'ue ja'el wuctiquil ch'iton bʌ i yalobil yic'ot uxtiquil xch'oc bʌ i yalobil. 

14Tsi' yotsʌbe i c'aba' jini chichʌl bʌ Jemima, i c'aba' ijts'iñʌl bʌ jiñʌch Cesia, i 

c'aba' yambʌ Keren Hapuc. 

15Wen i t'ojol jax jini uxtiquil. Ti pejtelel jini lum ma'anic lajalo' bʌ bajche' xch'oc 

bʌ i yalobilob Job. Job tsi' tem t'oxbeyob i chubʌ'an yic'ot winic bʌ i yalobilob. 

16Lac Yum tsi' yʌq'ue Job yambʌ wucc'al i jabilel. Tsi' q'uele i yalobilob yic'ot i 

yij yic'ot i yalobilob i yij c'ʌlʌl ti' chʌnlajmlel i p'olbal. 

17Wen ñoxix tsa' chʌmi Job che' cabʌlix tsi' yubi i tijicñʌyel i pusic'al. 

Salmos 

Salmos 1 

LIBRO I 
Jini toj bʌ yic'ot jini xjontolilob 

1Tijicña jini winic mach bʌ anic mi' pi'len ti xʌmbal jontol bʌ winicob cha'an mi' 

jac'beñob i t'an, Jini mach bʌ anic mi' wa'tʌl ti' bijlel xmulilob, Jini mach bʌ anic 
mi' buchtʌl yic'ot xwajleyajob. 

2Ili winic mi' taj i tijicñʌyel ti' mandar lac Yum, Mi' chʌn ña'tan chuqui yom lac 

Yum ti q'uinil yic'ot ti ac'ʌlel. 

3Lajalʌch jini winic bajche' te' pʌc'bil bʌ ti' ti' cuxul bʌ pa' mu' bʌ i yʌc' i wut che' 

ti' yorajlel. I yopol jini te' mach yujilic p'ajtel. Pejtel chuqui mi' mel jini winic uts'at 
mi' yujtel. 

4Mach che'ic jini jontol bʌ winicob. Lajalobʌch bajche' i sujl trigo mu' bʌ i wejlan 

majlel ic'. 

5Jini cha'an ma'anic mi caj i q'uejlelob ti toj che' ti' yorajlel meloñel. Jini xmulilob 

ma'anic mi caj i yochelob ya' ba' mi' tempañob i bʌ jini tojo' bʌ. 

6Come lac Yum mi' cʌntan jini tojo' bʌ ti' bijlel. Pero i bijlel jini jontolo' bʌ mi' 

yʌc'ob ti jilel. 

Salmos 2 

Yumʌlʌch jini yajcʌbil bʌ ti lac Yum 

1¿Chucoch mi' cha'leñob mich'ajel winicob x'ixicob? 

¿Chucoch to'o lolom jach chuqui mi' ña'tañob ti' pusic'al? 

2Jini reyob ti pañimil mi' chajpañob i bʌ. Jini yumʌlob mi' temob i t'an Cha'an mi' 

contrajiñob lac Yum, Yic'ot jini Rey Yajcʌbil bʌ i cha'an. 

3Mi' yʌlob: La' lac ts'ocbeñob i lazojlel mu' bʌ i cʌchonla. La' lac junyajlel choc 

jini lazo tac cha'an mi laj colel ti' p'ʌtʌlel Dios, che'ob. 

4Pero woli ti tse'ñal lac Yum ya' ti panchan. Woli' wajleñob. 

5Mich'icña mi caj i yʌ'leñob. P'ump'un mi caj i bʌc'tesañob cha'an cabʌl i 

mich'ajel. 

6Lac Yum mi caj i yʌl: Ya' ti Jerusalén, jini ch'ujul bʌ c tejclum, Tsa'ix c wa'choco 

c Rey, jini yajcʌbil bʌ c cha'an, che'en. 

7Jini Yajcʌbil bʌ woli' sub chuqui subebil ti lac Yum: C Yum tsi' subeyon: “Jatet 

Calobilet, Sajmʌl tsac techeyet. 

8C'ajtibeñon. Mi caj cʌq'ueñet winicob x'ixicob ch'oyolo' bʌ ti pejtelel pañimil. A 

cha'añobix mi' majlelob. 

9Mi caj a jisan winicob x'ixicob ti bara melbil bʌ ti tsucul taq'uin. Mi caj a bic'ti 

top'ob lajal bajche' mi' tojp'el p'ejt melbil bʌ ti lum”. Che' tsi' subeyon c Yum, 
che'en. 

10Jini cha'an la'ix julic la' pusic'al, reyet bʌ la. Yom mi la' jac' la' cʌntesʌntel 

jatetla am bʌ la' we'tel ti pañimil. 

11Yom mi la' bʌc'ñan lac Yum che' mi la' ch'ujutesan. Yom tsiltsilña che' mi' 

ñucan la' pusic'al. 

12Ts'ujts'unla i Yalobil lac Yum ame mich'ac, Ame jiliquetla ti la' bijlel Che' mi' 

bʌc' mich'an Dios. Tijicñayob pejtel mu' bʌ i sʌclañob i coltʌntel ti lac Yum. 

Salmos 3 

Oración che' ti sʌc'ajel 

1C Yum, cabʌl tsa' p'ojli j contrajob. Cabʌlob jini mu' bʌ i wa'chocoñob i bʌ tij 

contra. 

2Cabʌlob mu' bʌ i lon alob: Ma'anic j coltʌntel ti Dios, che'ob. 

3Pero jatet, c Yum, c mʌctʌjibet, C ñuclelet. Ma' cha' ñuq'uesʌbeñon c pusic'al. 

4Mic pejcan c Yum ti c'am bʌ t'an. Mi' jac'beñon ya' ti ch'ujul bʌ i Templo. 

5Tsa' ñoleyon, tsa' wʌyiyon, Tsa' ch'ojyiyon, come lac Yum mi' cʌntañon. 

6Ma'anic mi caj c bʌc'ñan bajc'ʌl winicob x'ixicob Tsa' bʌ i wa'chocoyob i bʌ tic 

joytilel cha'an mi' contrajiñoñob. 

7C Yum Dios, yom ma' wa'tʌl a coltañon. Poch'iñob pejtel j contrajob. C'ʌsbeñob 

i bʌquel i yej jini jontol bʌ winicob. 

8Ch'oyol laj coltʌntel ti lac Yum. La' aq'uenticob i wenlel i cha'año' bʌ. 

Salmos 4 

Oración che' ti ic'ajel 

1C Dios, tojetʌch. Jac'beñon c t'an che' mic pejcañet. Che' bʌ tsa cubi wocol 

tsa' ñuq'uesʌbeyon c pusic'al. Pʌsbeñon i yutslel a pusic'al. Ubibeñon coración. 

2Winicob, ¿jayp'ejl to q'uin mi caj la' ts'a'libeñon c ñuclel? 

¿Jayp'ejl to q'uin mi caj la' c'uxbin jini dioste' tac? 

¿Jayp'ejl to q'uin mi caj la' mulan lot? 

3Ña'tanla, i cha'anobʌch lac Yum jini mu' bʌ i bʌc'ñañob. Lac Yum tsi' yajcayob. 

Lac Yum mi' yubiñon che' mij c'ajtiben j coltʌntel. 

4Bʌc'ñanla lac Yum. Mach mi la' cha'len mulil. Ña'tanla Dios ti la' pusic'al che' 

añetla ti la' wʌyib. Ñʌch'ʌl yom la' pusic'al. 

5Aq'uenla tsʌnsʌbil bʌ i majtan che' bajche' yom Dios. Ñopola lac Yum. 

6Cabʌlob mi' yʌlob: 

¿Majqui mi caj i pʌsbeñonla chuqui tac wen? che'ob. C Yum, q'ueleyon lojon ti 
uts'at. 

7Tsa' wʌq'ueyon i tijicñʌyel c pusic'al ñumen bajche' mi' tajob winicob Che' mi' 

p'ojlel i cuch cholel yic'ot i ya'lel ts'usub. 

8Ti' ñʌch'tʌlel c pusic'al mi caj c ñoltʌl. Mij caj ti wʌyel, Come jatet jach c Yum, 

ma' cʌntañon cha'an mi cajñel ti xuc'ul. 

Salmos 5 

Mi' wocol c'ajtin i cʌntʌntel 

1C Yum, ñich'tʌbeñon c t'an. Ubibeñon c t'an cha'an woliyon ti wocol. 

2Awocolic ubibeñon che' mij c'ajtibeñet, c Rey, c Dios, Come wolic pejcañet ti 

oración. 

3C Yum, che' ti sʌc'ajel mi caj a wubibeñon c t'an. Mi caj c pejcañet ti oración. 

Mi caj c letsan c wut ba' añet ti panchan. 

4Come Diosetʌch, ma'anic ma' mulan jontolil. Jini jontolil mach mejlic ti ochel 

ba' añet. 

5Mach pʌybilic ti a tojlel jini mu' bʌ i chañ'esan i bʌ. Ma' ts'a'len xjontolilob. 

6Ma' jisan jini mu' bʌ i cha'leñob lot. C Yum, ts'a' ma' q'uel jini mu' bʌ i cha'len 

tsʌnsa yic'ot jini mu' bʌ i cha'len lot. 

7Jixcu joñon, mi caj cochel ti a wotot come cabʌl ma' p'untañon. Mic bʌc'ñañet 

che' mic ch'ujutesañet ti jini ch'ujul bʌ a Templo. 

8C Yum, pʌsbeñon bajche' yom mi cajñel ti' tojlel j contrajob come toj a pusic'al. 

Toj'esañon ti jini toj bʌ a bijlel. 

9Mach isujmic i t'an jini j contrajob. Yujilob jisaya. Wen tuw i t'an. Mi' pejcañoñob 

cha'an mi' chucon. 

10Dios, yom ma' wʌq'ueñob i toj i mul. La' yajlicob cha'an tsi' temeyob i t'an tij 

contra. Chocoyob loq'uel cha'an cabʌl i jontolil, come tsi' ñusayetob. 

11La' i tajob i tijicñʌyel i pusic'al pejtel jini mu' bʌ i ñopetob. La' i cha'leñob c'ay 

ti pejtelel ora cha'an i tijicñʌyel i pusic'al, come jatet ma' cʌntañob. La' i tajob i 
tijicñʌyel ti jatet jini c'ux bʌ mi' yubiñob a c'aba'. 

12Come jatet mi caj a wʌq'uen i yutslel a t'an jini toj bʌ. C Yum, mi caj a joy 

mʌctan ti' yutslel a pusic'al i wenta mʌctʌjibʌl. 

Salmos 6 



915 

 

Chol de Tumbalá Bible 
© Bible Society of Mexico. 

  
 

 

Mi' c'ajtin i p'untʌntel che' ti' yorajlel wocol 

1C Yum, mach yomic cʌlʌx jax ma' mich'leñon che' ma' ju'sʌbeñon c pusic'al. 

2C Yum, pʌsbeñon i yutslel a pusic'al, come wen c'uñon jax. Lajmesañon, come 

wen tsiltsilña c pusic'al cha'an j c'amʌjel. 

3An i ch'ijiyemlel c pusic'al. Awocolic, c Yum, ¿jala to mi caj a coltañon? 

4C Yum, yom ma' tilel ba' añon. Ac'ʌyon ti colel. Coltañon come uts a pusic'al. 

5Mi tsa' chʌmiyon mach mejlix c sub a ñuclel. 

¿Am ba juntiquil ti mucoñibʌl mu' bʌ mejlel i sub a ñuclel? 

6Tsa' lujb'ayon ti ajacniyel. Ti jujump'ejl ac'ʌlel mi' yʌch'an c wʌyib ti' ya'lel c wut, 

cha'an woliyon ti uq'uel. 

7Woli' yajpel c wut cha'an i ch'ijiyemlel c pusic'al. Wolic sʌcʌ c'uñ'an cha'an 

cabʌlob j contrajob. 

8Cʌyʌyonix pejteletla mu' bʌ la' cha'len jontolil, Come lac Yum tsi' yubiyon che' 

bʌ tsac cha'le uq'uel. 

9Lac Yum tsa'ix i yubi chuqui tsaj c'ajtibe. Lac Yum mi caj i ñich'tʌbeñon 

coración. 

10Pejtel mu' bʌ i contrajiñon mi caj i yubiñob quisin. Mi caj i melob i pusic'al. Mi' 

caj i bʌc' sujtelob ti quisin. 

Salmos 7 

Mi' c'ajtin i tsictesʌntel jini toj bʌ i pusic'al 

1C Yum Dios, tsa'ix cʌc'ʌ c bʌ ti a wenta. Coltañon loq'uel ti' tojlel jini mu' bʌ i 

yajñesañoñob, 

2Ame mi' mil c'uxon j contra che' bajche' bajlum, Ame mi' tujc'añon majlel cha'an 

mi' bic'tesañon che' ma'anic majqui mi' coltañon. 

3C Yum Dios, cʌmbil a cha'an ma'anic tsac cha'le iliyi. Ma'anic chuqui tsac 

tumbe. 

4Ma'anic tsac sutq'uibe i jontolil jini uts bʌ i pusic'al. Ma'anic tsac chilbe i 

chubʌ'an j contra. 

5Tsa'ic c cha'le bajche' iliyi, la' i yajñesañon j contra. La' i tajon, la' i pets' 

t'uchtañon ti lum. 

6La'ix c Yum, yom ma' mich'len jini j contrajob woliyo' bʌ ti mich'ajel. Yomix ma' 

wa'tʌl a cha'len meloñel. 

7La' i joyetob winicob x'ixicob. Yom ma' buchtʌl ti meloñel ya' ti chan. 

8Meleyon, c Yum, cha'an c melbal. Pʌsbeñob toj bʌ c pusic'al. 

9La' jilic i jontolil jini jontol bʌ. Coltan jini tojo' bʌ cha'an mi' chʌn melob chuqui 

toj. Come Dioset, tojet, wola' q'uelbeñon lojon c pusic'al yic'ot c ch'ujlel lojon. 

10Dios jiñʌch mu' bʌ i coltañon. Mi' coltan jini toj bʌ i pusic'al. 

11Dios jiñʌch toj bʌ xmeloñel, Mich' Dios ti jujump'ejl q'uin. 

12Mi ma'anic mi' sutq'uin i bʌ jini jontol bʌ, Dios mi caj i juc'ben i ñi' i yespada. 

Chajpʌbil i jalʌjb. 

13Dios tsi' chajpa i te'el jalʌjb cha'an tsʌnsa. Tsi' mele lanza am bʌ i ñi' lajal 

bajche' i yat c'ajc. 

14Che' bajche' mi' colel alʌl ti' ña', che' ja'el ti mucul jach mi' tejchel jontolil ti' 

pusic'al winicob. Che' bajche' mi' yʌc' alʌl ti pañimil x'ixic, che' ja'el mi' 
p'ojlesañob lot jini jontolo' bʌ. 

15Mi' melob ch'en i wenta yac. Mi' top'ob lum, Mi' cha' yajlelob ochel ya' ba' tsi' 

top'oyob ch'en. 

16Mi caj i cha' q'uextʌbentelob i maña tsa' bʌ i ña'tayob i mel, Mi caj i cha' 

q'uextʌbentelob i jontolil. 

17Mi caj c suben c Yum wocolix i yʌlʌ cha'an tojʌch. Mi caj j c'ʌyiben i ñuclel lac 

Yum, jiñʌch i c'aba' jini C'ax Ñuc Bʌ. 

Salmos 8 

I ñuclel Dios yic'ot i ñuclel winicob 

1C Yum lojon Dios, uts'atax a c'aba' ti pejtelel pañimil. Tsa'ix a pʌsʌ a ñuclel ti 

panchan. 

2Ma' c'ʌmben i t'an alʌlob cha'an ma' tsictesan a ñuclel, Cha'an mi' ñʌjch'elob a 

contrajob yic'ot jini yomo' bʌ i q'uextan jontolil. 

3Che' mij q'uel a panchan, i melbal i yal a c'ʌb, Yic'ot jini uw yic'ot ec' tsa' bʌ a 

mele, 

4Ma'anic mic ch'ʌmben isujm chucoch ma' p'untan winicob, come ma'anic i 

ñuclel. 

5Cabʌl jax a ñuclel. Ñucobʌch winicob cha'an a melbalob. Pero mach ñucobic 

winicob bajche' jatet. Tsa' wʌq'ueyob i c'uxbintel winicob. 

6Tsa' wʌq'ueyob i yumʌntel ti' tojlel pejtel a melbal. Tsa'ix a wʌc'ʌ ti' wenta pejtel 

chuqui tac an: 

7Pejtel tiñʌme' yic'ot tat wacax yic'ot bʌte'el, 

8Yic'ot mut, yic'ot chʌy, yic'ot pejtelel chuqui tac mi' cha'len xʌmbal ti colem 

ñajb. 

9C Yum lojon Dios, ¡uts'atax a c'aba' ti pejtelel pañimil! 

Salmos 9 

Toj bʌ Xmeloñel 

1C Yum, mi caj c subeñet wocolix a wʌlʌ ti pejtelel c pusic'al. Mi caj c sub pejtel 

ñuc tac bʌ a melbal. 

2Tijicña mi caj cubin, mi caj c ñuq'uesan c pusic'al ti a tojlel. Mi caj j c'ʌyin i 

ñuclel a c'aba', jatet C'ax Ñuquet Bʌ. 

3Che' bʌ tsa' pujquiyob j contrajob Tsa' yajliyob. Tsa' jiliyob ti a tojlel. 

4Come tsa' pʌsʌ ti toj chuqui wolic mel. Buchulet ti a yumʌntel. Toj wola' cha'len 

meloñel. 

5Tsa'ix a wʌ'le jini tejclum tac mach bʌ a cha'añobic. Tsa'ix a jisa jini jontolo' bʌ. 

Tsa'ix a junyajlel yʌpbeyob i c'aba'. 

6Tsa' jiliyob laj contrajob. Jejmenix i tejclum tac tsa' bʌ a jisa. Ma'anix mi' chʌn 

ña'tʌntelob. 

7Lac Yum mi caj i yajñel ti pejtelel ora. Tsa'ix i chajpa i buchlib cha'an meloñel. 

8Toj mi caj i mel jini año' bʌ ti pañimil. 

9Lac Yum mi' wen q'uel jini tic'lʌbilo' bʌ. Lajalʌch lac Yum bajche' melbil bʌ ts'ajc 

ba' mi mejlel ti ochel jini woli bʌ ti bʌq'uen. 

10Pejtel mu' bʌ i cʌñetob mi' yʌc'ob i bʌ ti a wenta. Come jatet, c Yum, ma'anic 

tsa' cʌyʌ mi junyajlic jini mu' bʌ i sajcañet. 

11C'ʌyinla i ñuclel lac Yum chumul bʌ ti Sion. Subula i melbal lac Yum ti' tojlel 

winicob x'ixicob. 

12Come Dios mi' q'uextan tsʌnsa. Mi' ña'tʌben i ch'ich'el jini tsʌnsʌbilo' bʌ. 

Ma'anic mi' ñajʌyel ti' pusic'al Dios i yuq'uel jini tic'lʌbilo' bʌ. 

13C Yum, pʌsbeñon i yutslel a pusic'al, Q'uele bajche' woli cubin wocol cha'an 

woli' ts'a'leñoñob. Jatet ma' coltañon che' colelix c chʌmel 

14Cha'an mic pʌs pejtelel a ñuclel Ya' ti' ti' jini c'uxbibil bʌ Jerusalén Che' tijicña 

c pusic'al cha'an j coltʌntel. 

15Jini mach bʌ i cha'añobic Dios tsa' cha' wʌlʌc yajliyob ti jini jach bʌ ch'en tsa' 

bʌ i lon top'oyob. Tsa' chujqui i yoc ti yac tsa' bʌ i lon ac'ʌyob. 

16Lac Yum mi' tsictesan i bʌ che' mi' cha'len meloñel. Mi' chujquelob jini jontolo' 

bʌ ti' melbal i c'ʌb. Wen ña'tanla. 

17Mi caj i chojquelob ochel jini jontolo' bʌ ti' yajñib chʌmeño' bʌ Yic'ot pejtel 

colem tejclum tac mu' bʌ i sʌtob Dios ti' pusic'al. 

18Anquese p'ump'un jini pobre wʌle, mach ti junyajlelic cʌybil. Anquese maxto i 

tajayobic chuqui tac yomob jini tic'lʌbilo' bʌ, mach ti pejtelelic ora mi caj i 
pijtanob. 

19C Yum, pʌsʌ a p'ʌtʌlel ti' tojlel winicob ame mi' cha'leñob bajche' jach yom i 

bajñel pusic'al. Wets'eyob tilel ti meloñel jini mach bʌ a cha'añobic ti pejtelel 
lum. 

20C Yum, la' i cha'leñob bʌq'uen. La' i ña'tañob ti jujumpejt colem tejclum 

winicob x'ixicob jach. Poj jumuc' jach añob. 

Salmos 10 

I jisʌntel jontolo' bʌ 

1C Yum, ¿chucoch ma'anic ma' p'ison ti a wenta? 

¿Chucoch wola' mʌy a wut che' ti' yorajlel wocol? 

2Chan mi' melob i bʌ jini jontolo' bʌ. Mi' tic'lanob jini p'ump'un bʌ. La' to cha' 

wʌlʌc chujquicob ti jini jach bʌ i maña tsa' bʌ i ña'tayob i mel. 

3Jini jontol bʌ mi' chañ'esan i bʌ che' an chuqui yom ti' pusic'al. Jini xujch' mi' 

cha'len p'ajoñel, mi' ts'a'len Dios. 

4Jini jontol bʌ ma'anic mi' sʌclan Dios come mi' chañ'esan i bʌ, Mi' lon al ti' 

pusic'al ma'anic Dios. 

5Mi' chʌn xoy i bijlel bajche' jach yom i pusic'al. Ma'anic mi' wis c'otel ti' pusic'al 

bajche' mi cajel a mel. Mi' tse'tan i contrajob. 

6Mi' yʌl ti' pusic'al: Ma'anic mi caj c mel c pusic'al. Ti pejtelel ora ma'anic mi caj 

cubin wocol, lon che'en. 

7But'ul i yej ti p'ajoñel yic'ot lot, yic'ot jontolil. Che' mi' cha'len t'an an i maña. 

Yomix i tech mulil. 

8Yujil i chijtan winicob. Mi' mucul tsʌnsan jini mach bʌ anic i mul. Mi' chijtan jini 

p'ump'un bʌ. 

9Mi' muc i bʌ che' bajche' bajlum ti' ch'en cha'an mi' cha'len chijt. Mi' chijtan jini 

p'ump'un bʌ cha'an mi' chuque'. Mi' chuc jini p'ump'un bʌ che' bajche' ti yac. 

10Tembil jini p'ump'un bʌ, mi' yajlel. Mi' mʌjlel i cha'an jini jontol bʌ. 

11Mi' lon al ti' pusic'al: Tsa'ix ñajiyi ti' pusic'al Dios, woli' mʌy i wut. Ma'anic mi 

caj i wis q'uel ti pejtelel ora, che'en. 

12C Yum, yom ma' wa'tʌl. Dios, pʌsʌ a p'ʌtʌlel. Mach yomic mi' ñajiyel ti a 

pusic'al jini p'ump'un bʌ. 

13¿Chucoch mi' ts'a'len Dios jini jontol bʌ? 

¿Chucoch mi' lon al jini jontol bʌ ti' pusic'al: Ma'anic mi caj i melon Dios? che'en. 

14Tsa'ix a q'uele, come ma' wotsan ti a pusic'al jini wocol yic'ot c'oj'ol cha'an ma' 

q'uextan. Jini p'ump'un bʌ mi yʌc' i bʌ ti a wenta. Xcoltayajet i cha'an meba' 
alʌlob. 

15C'ʌsben i c'ʌb jini jontol bʌ. Laj tsictesan i mul xjontolil. Mach ma' wis ñusʌben 

i mul. 

16Lac Yum Reyʌch ti pejtelel ora. Jini mach bʌ i cha'añobic Dios mi caj i laj 

jilelob ti' lumal lac Yum. 

17C Yum, tsa'ix a wubi chuqui yom jini uts bʌ. Wola' xuc'chocoben i pusic'al. 

Wola' wen ubiben i t'an. 

18Toj mi caj a mel jini meba' alʌlob yic'ot jini tic'lʌbilo' bʌ Cha'an ma'anix majch 

mi' chʌn mejlel i bʌc'tesañob ti pañimil. 

Salmos 11 

An i puts'ib jini toj bʌ 

1Tsa'ix cʌc'ʌ c bʌ ti' wenta c Yum. 

¿Chucoch ma' subeñon: Puts'en ti wits che' bajche' te'lemut? 

2Awilan, jini jontolo' bʌ woli' sʌts'ob i jalʌjb. Tsa'ix i sʌts'ʌyob i ch'ajñal jalʌjb ya' 

ba' xiq'uil i te'el Cha'an mi' julob jini toj bʌ winicob che' ac'ʌlelix. 

3Lajalʌch jini mandar bajche' i yoyel otot. Mi' tsa' jili yilal cha'an i mul jini xñusa 

mandarob, 

¿Chuqui mi mejlel i mel jini toj bʌ winic? 

4Ya'an lac Yum ti ch'ujul bʌ i Templo. Ya'an i buchlib i yumʌntel ti panchan. Mi' 

q'uel winicob, mi' yilʌbeñob i pusic'al. 

5Lac Yum mi yilʌben i pusic'al jini toj bʌ winic. Ti pejtelel i pusic'al mi' ts'a'len jini 

jontol bʌ winic yic'ot jini mu' bʌ i lon mulan jisaya. 

6Mi caj i chocbeñob tilel nich c'ajc i wenta ja'al ti' pam jontolo' bʌ, C'ajc yic'ot 

azufre yic'ot wen ticʌw bʌ ic' chajpʌbilix bʌ i cha'an. 

7Como tojʌch lac Yum, mi' c'uxbin chuqui tac toj. Jini tojo' bʌ mi caj i q'uelben i 

wut. 

Salmos 12 

Leco i t'an xjontolilob 

1C Yum, coltañon, come ma'anix winicob mu' bʌ i melob chuqui a wom. Ma'anix 

juntiquil xuc'ul bʌ. 

2Ti jujuntiquilob mi' lotiñob i pi'ʌlob. Mi' cha'leñob uts bʌ t'an pero i lot, come 

cha'chajp jach i pusic'al. 

3Lac Yum mi caj i jisan pejtel jini yujilo' bʌ lot. Mi caj i jisan mu' bʌ i chañ'esañob 

i bʌ ti' t'an. 

4Mi' yʌlob: Ch'ejlonla. Mi mejlel lac mʌl ti lac t'an. Ñuconla, cabʌl i p'ʌtʌlel lac 

t'an. ¿Majqui lac yum? lon che'ob. 

5Lac Yum woli ti t'an: Woli' tic'lʌntelob jini p'ump'uño' bʌ. Woliyob ti wocol jini 

mach bʌ añobic i chubʌ'an. Jini cha'an mux caj c tech meloñel. Mi caj cʌc' jini 
tic'lʌbilo' bʌ ba' xuc'ul mi' yajñelob che' bajche' yomob i pusic'al, che'en. 

6Sʌcʌch i t'an lac Yum. Che' yilal bajche' tsucul taq'uin tsa' bʌ puli wucyajl ti 

c'ajc. 

7C Yum, jatet mi caj a cʌntan a cha'año' bʌ ti' tojlel jontolo' bʌ ti pejtelel ora. 

8Jini jontolo' bʌ mi' chañ'esañob i bʌ ti lac joytilel Che' woliyob ti yumʌl jini mu' 

bʌ i mulañob jontolil. 

Salmos 13 

Mi' c'ajtin i coltʌntel che' an ti wocol 

1C Yum, ¿jayp'ejl to q'uin mi caj i ñajiyelon a cha'an? 

¿Jayp'ejl to q'uin mi caj a mʌy a wut cha'an mach a womic a q'uelon? 

2¿Jayp'ejl to q'uin mi caj c tsic c pusic'al? 

¿Jayp'ejl to q'uin mi caj i tic'lañon j contra? 

3C Yum Dios, yom ma' ña'tañon. Yom ma' jac'beñon. Cha' techeyon ch'ojyel 

ame chʌmicon, 

4Ame mi' yʌl j contra: Tsa' mʌjli c cha'an, ame che'ic, Ame ch'ejl'ac i pusic'al j 

contrajob mi tsa' asiyiyon ti pañimil. 

5Tsac xuc'choco c bʌ ti' yutslel a pusic'al. Mux c taj i tijicñʌyel c pusic'al cha'an 

wola' coltañon. 

6C Yum, mi caj j c'ʌyiñet Come uts'atax chuqui tsa' melbeyon. 

Salmos 14 

I jontolil winicob 
(Sal. 53) 

1Jini tontojo' bʌ mi' lon alob ti' pusic'al: Ma'anic Dios, che'ob. Sojquemob jax, 

leco jax i melbalob. Ma'anic mi juntiquilic mu' bʌ i mel chuqui uts'at. 

2Lac Yum am bʌ ti panchan mi' q'uel winicob x'ixicob. Woli' q'uel mi an majch 

mi' ch'ʌmben isujm, Mi an majch mi' sajcan Dios. 

3Ti pejtelelob tsa'ix i sʌtʌyob i bʌ, Tsa'ix i cha'leyob mulil. Ma'anic majqui mi' 

mel chuqui uts'at, mi juntiquilic. 

4¿Mach ba junlajalobic jini mu' bʌ i cha'leñob jontolil? Ma'anic mi' ch'ʌmbeñob 

isujm. Mi' jisañob i winicob Dios che' bajche' mi' c'uxob i waj. Ma'anic mi' 
c'ajtiñob i coltʌntel ti Dios. 

5Tsa' cajiyob ti cabʌl bʌq'uen, Come ya' mi yajñel Dios yic'ot jini tojo' bʌ. 

6Jatetla tsa' la' ña'ta la' wʌc' ti quisin jini p'ump'un bʌ, Pero tsi' taja i coltʌntel ti 

lac Yum. 

7Uts'atax muq'uiquix i bʌc' tejchel i coltʌntel israelob ya' ti Sion. Lac Yum mi caj 

i cha' pʌy loq'uel i cha'año' bʌ ya' ba' ñup'ulob Cha'an mi' tajob i tijicñʌyel 
israelob. 

Salmos 15 

Jini mu' bʌ i chumtʌl ti' yotot Dios 

1C Yum, ¿majqui mi' caj ti ajñel ti a wotot? 

¿Majqui mi' caj ti chumtʌl ti ch'ujul bʌ a bujtʌl? Jiñʌch jini toj bʌ i pusic'al mu' bʌ 
i mel chuqui toj. 

2Ma'anic i sajtemal, mi' mel chuqui tac toj. Jump'ejl jach i pusic'al. 

3Mach yujilic jop't'an. Ma'anic chuqui mi' tumben i cʌñʌ bʌ. Ma'anic mi' chʌn 

ña'tiben i mul i pi'ʌlob. 

4Mach wenic mi' q'uel jini xjontolil. Mi' c'uxbin jini mu' bʌ i bʌc'ñañob Dios. Mi' 

ts'ʌctesan i t'an anquese wocol mi' yubin. 

5Ma'anic mi' ch'ʌm i jol taq'uin che' mi' yʌc' ti majan. Ma'anic mi' ch'ʌm taq'uin 

cha'an mi' tic'lan jini mach bʌ anic i mul. Jini toj bʌ mu' bʌ i mel pejtel iliyi, chʌn 
xuc'ul mi' caj ti ajñel. 

Salmos 16 

Tijicña jini toj bʌ cha'an Dios 

1Cʌntañon, c Dios, come tsa'ix cʌc'ʌ c bʌ ti a wenta. 

2Tsac pejca lac Yum: “C Yumet. Ya' jach ch'oyol c wenlel ba'añet”, cho'on. 

3Ñucobʌch i cha'año' bʌ Dios wʌ' ti pañimil. Wen tijicñayon cha'an c'ux mi 

cubiñob. 

4Jini mu' bʌ i ch'ujutesañob yambʌ dios mi' wen tajob wocol. Ma'anic mi caj cʌc' 

majtañʌl tac che' bajche' mi' melob. Ma'anic mi caj c pejcʌben i c'aba' i dioste' 
tac. 

5Jini c Yum jiñʌch com bʌ ti pejtelel c pusic'al. I wentajʌch cuxul bʌ ja' mu' bʌ c 

jap, jiñʌch c majtan. Mi' wen cʌntañon cha'an xuc'ul mi cajñel. 

6Uts'atax bajche' añon ti isujm. Uts'atax c majtan tsa' bʌ aq'uentiyon ti Dios. 

7Mi caj c ch'ujutesan c Yum mu' bʌ i cʌntesañon. Mi' cʌntesañon tic pusic'al 

che' ti ac'ʌlel. 

8Mic ñatan c Yum ti pejtelel ora. An ti ñoj bʌ j c'ʌb. Ma'anic majqui mi mejlel i 

tʌts'on ti' bijlel. 

9Jini cha'an wen tijicñayon, Wen xuc'ul mi caj cajñel. 

10Ma'anic mi caj a cʌyon ti' yajñib chʌmeño' bʌ. Ma'anic mi caj a wʌc' jini Ch'ujul 

Bʌ a cha'an ti oc'mʌl. 

11Jatet mi caj a pʌsbeñon jini bij ba'an j cuxtilel. Cabʌl jax c tijicñʌyel ti a tojlel. 

Ya'an c wenlel ti ñoj bʌ a c'ʌb ti pejtelel ora. 

Salmos 17 

Mi' c'ajtin i coltʌntel cha'an i tic'lʌntel 

1C Yum, yom ma' wubin chuqui toj. Jac'beñon coñel. Jac'beñon coración come 

mach cujilic lot. 

2Meleyon ya' ti chan. La' tsictiyic c tojel come tojet. 

3Tsa'ix a wilʌbeyon c pusic'al. Tsa' wʌc'ʌyon ti prueba ti ac'ʌlel. Tsa' q'uele 

ma'anic jontolil tic pusic'al. Ma'anic jontol bʌ c t'an. 

4Tsac jac'beyet a t'an. Ma'anic tsac xʌñʌ majlel i bijlel jini jontolo' bʌ. 

5Tsac tsajcayet majlel ba' tsa' pʌsbeyon. Ma'anic tsa' jʌjli coc ti a bijlel. 

6Tsa'ix c pejcayet, come mi caj a jac'beñon, c Dios. Yom ma' bej tilel cha'an ma' 

wen ubibeñon c t'an. 

7Pʌsʌ jini ñuc tac bʌ a wutslel Jatet mu' bʌ a coltan jini mu' bʌ i ñopet ti' tojlel i 

contra. 

8Yom ma' cʌntañon che' bajche' i santojlel a wut. Mosoyon ti a p'ʌtʌlel che' 

bajche' mi' luts' i yal i ña'al mut, 

9Ame i jisañon jini jontolo' bʌ, Ame' i jomojtañon cha'an mi' tsʌnsañon. 

10Ma'anic mi' p'untañob i pi'ʌlob. Mi' chañ'esañob i bʌ ti' t'an. 

11Baqui jach mic majlel joyolon i cha'añob. Yomob i chocon jubel ti lum. 

12Lajalobʌch bajche' bajlum yom bʌ i c'ux we'elʌl. Lajalobʌch bajche' alʌ bajlum 

woli bʌ i chijtan i bʌl i ñʌc'. 

13C Yum, yom ma' wa'tʌl, ch'ejl yom ma' pʌs a bʌ ti' contra. Wit'choco jini jontol 

bʌ. Ac'ʌyon ti colel ti' p'ʌtʌlel jini jontolo' bʌ ti pañimil. 

14Woli' tajob i chubʌ'an ti pañimil. On wola' wʌq'ueñob i chubʌ'an ti pañimil. Wen 

chumulob i yalobilob. Mi' yʌq'ueñob i yalobilob i colobal i chubʌ'an. 

15Jixcu joñon, mi caj j q'uel a wut cha'an tsa' wʌq'ueyon a tojel. Tijicña mi caj 

cubin che' mic cha' ch'ojyel, come mi caj j q'uel a wut. 

Salmos 18 

I c'ay David cha'an i coltʌntel ti' tojlel Saúl 
(2 S. 22.1-51) 

1C Yum, mic wen c'uxbiñet. Wen p'ʌtʌlet. 

2Lajalʌch lac Yum bajche' ch'entun ba' mi lac puts'el. Jiñʌch ts'ajcʌbil bʌ cotot. 

Jiñʌch caj Coltaya. C Diosʌch. Lajalʌch bajche' wen xuc'ul bʌ xajlel. Jiñʌch c 
mʌctʌjib, jini p'ʌtʌl bʌ mu' bʌ i coltañon. Lajalʌch lac Yum bajche' chan bʌ ts'ajc 
ba' mi cochel. 

3Mic pejcan lac Yum come uts'atax. Mi' coltañon ti' tojlel j contrajob. 

4Che' colel c chʌmel ñup'ulon yubil. Yom i jisañon jini c'ax bʌbʌq'uen bʌ che' 

bajche' colem ja'. 

5Che' colel c chʌmel tsa' cʌn chujquiyon yilal, Jini yom bʌ i jisañon tsi' tajayon. 

6Che' añon ti wocol tsac pejca c Yum. Tsac cha'le oñel ti' tojlel Dios. Tsi' 

yubibeñon c t'an ya' ti panchan. 

7Che' jini tsi' ñijca i bʌ jini lum, tsa' tili yujquel lum, Jini wits tac tsa' bujchi. Tsi' 

ñijca i bʌ cha'an i mich'ajel Dios. 

8Jusiña i ñi' Dios yilal cha'an i mich'ajel. C'ajc woli bʌ ti lejmel tsa' loq'ui ti' yej 

yilal, Tsi' tsuc'u xutunte'. 

9Lac Yum tsi' ju'sa tilel tocal, tsi' pʌsʌ i p'ʌtʌlel. Wen i'ic' ya' ti yebal i yoc. 

10Tsa' wejli tilel yic'ot querubín, Tsa' wejli tilel ti ic'. 

11Joyol lac Yum ba' wen pim tocal. Wen i'ic' jax, wen pim jini tocal cuchul bʌ i 

cha'an ja'al. 

12Jini chajc tsi' yʌc'ʌ ti tsictiyel i sʌclel lac Yum ba' pim tocal. Tsa' yajli tuñija' 

yic'ot abʌc woli bʌ ti lejmel. 

13Lac Yum tsi' yʌq'ue i t'an chajc ya' ti panchan, Jini C'ax Ñuc Bʌ tsi' yʌc'ʌ i t'an. 

Tsa' yajli tuñija' yic'ot abʌc woli bʌ ti lejmel. 

14Tsi' choco tac tilel chajc, Tsi' yajñesa j contrajob. Cabʌl tsa' tojmi chajc, tsi' 

pucuyob. 

15Che' jini tsa' tsictiyi i bijlel tac ja'. Tsa' tsictiyi i buchlib tac wits. Che' bʌ tsi' 

cha'le tic'oñel lac Yum, tsilicña pañimil. 

16Tsa' loq'ui lac Yum ti panchan. Tsi' chucuyon, tsi' loc'oyon ti colem ja' yilal. 

17Tsi' chucuyon loq'uel ti' p'ʌtʌlel j contra, Ti' tojlel jini mu' bʌ i ts'a'leñon. Cabʌl 

i p'ʌtʌlel j contrajob ñumen bajche' c cha'an bʌ. 

18Tsa' tiliyob i contrajiñon ti' yorajlel c wocol, Pero tsi' xuc'chocoyon lac Yum. 

19Tsi' yʌc'ʌyon ti colel cha'an mi cajñel ti xuc'ul. Tsi' pʌyʌyon loq'uel ti wocol, 

Come c'ux mi' yubiñon. 

20Lac Yum tsi' yʌq'ueyon c chobejtʌbal cha'an tojon, cha'an sʌc c melbal. 

21Tsa'ix c tsajca majlel i bijlel lac Yum. Ma'anic tsac cha'le mulil, ma'anic tsaj 

cʌyʌ Dios. 

22Tsa'ix cʌc'ʌ tic pusic'al pejtel i meloñel. Ma'anic tsac juch'teq'ue i mandar. 

23Tsa' ajniyon ti toj ti' tojlel lac Yum. Tsaj cʌnta c bʌ cha'an ma'anic mic cha'len 

mulil. 

24Jini cha'an lac Yum tsi' yʌq'ueyon c chobejtʌbal cha'an tojon, Cha'an toj c 

melbal ti' wut Dios. 

25Ma' pʌsben a wutslel jini uts'at bʌ. Ma' pʌsben i xuc'tilel a pusic'al jini xuc'ul 

bʌ i pusic'al. 

26Jatet wola' wʌq'uen chuqui uts'at jini sʌc bʌ i pusic'al. Pero mich' ma' pʌsben 

a bʌ jini jontol bʌ. 

27Ma' coltan jini tic'lʌbilo' bʌ. Ma' peq'uesan jini chan bʌ mi' mel i bʌ. 

28C Yum Dios, ma' wʌq'ueñon j c'ʌc'al che' añon ti ic'ch'ipan bʌ pañimil, Come 

jatet ma' wʌq'ueñon i ch'ejlel c pusic'al yic'ot c tijicñʌyel. 

29Cha'an ti a p'ʌtʌlel mi' mʌjlel c cha'an anquese cabʌl j contrajob. Cha'an ti 

jatet, c Dios, mi mejlel c tijp'el ñumel ti junwejl ts'ajc. 

30Ts'ʌcʌlʌch chuqui ma' mel. Isujmʌch i t'an lac Yum. I mʌctʌjibʌch pejtel mu' 

bʌ i yʌc'ob i bʌ ti' wenta. 

31¿Majqui Dios? ¿Mach ba jinic lac Yum? 

¿Am ba yambʌ xuc'ul bʌ bajche' Dios? 

32Jiñʌch Dios mu' bʌ i yʌq'ueñon c p'ʌtʌlel. Mi' toj'esañon majlel tic bijlel. 

33Sejb mi' mel coc che' bajche' i yoc me'. Dios mi' cʌntañon ba' bʌbʌq'uen mic 

yajlel. 

34Mi' cʌntesañon cha'an ch'ejl mic cha'len guerra, Cha'an mic sʌts' p'ʌtʌl bʌ 

jalʌjb. 

35C Yum, jatet tsa' coltayon. C mʌctʌjibet. Ma' chucon ti a c'ʌb cha'an ma'anic 

mic yajlel. Ma' ñuq'uesañon ti' yutslel a pusic'al. 

36Tsa' chajpʌbeyon i yajñib coc. Tsa' p'ʌtesa coc. 

37Tsa cajñesa j contrajob, tsac tajayob. Ma'anic tsa' sujtiyon jinto tsac laj 

jisayob. 

38Tsac lowoyob. Ma'anic tsa' chʌn mejliyob ti tejchel. Tsa' yajliyob ti' t'ejl coc. 

39Tsa' wʌq'ueyon c p'ʌtʌlel ti guerra. Tsa' jats'ʌ jini tsa' bʌ tejchiyob tij contra. 

40Jatet tsa' wajñesa j contrajob. Tsac jisayob tsa' bʌ i ts'a'leyon. 

41Tsi' lon cha'leyob oñel. Ma'anic majch tsi' coltayob. Tsi' pejcayob lac Yum, 

pero ma'anic tsi' jac'beyob. 

42Tsac bic'tesa j contrajob che' bajche' ts'ubejn mu' bʌ i wujtan letsel ic'. Tsac 

t'uchtayob che' bajche' i bibi'lel calle. 

43Tsa'ix a coltayon loq'uel ti' tojlel jini woliyo' bʌ ti leto. Tsa'ix a wotsayon ti yumʌl 

ti jujumpejt colem tejclum. Winicob x'ixicob mach bʌ j cʌñʌyobic ti yambʌ ora 
wolix i melob que'tel. 

44Che' mi' yubiñob c t'an, ti ora mi caj i jac'beñon. Jini ñajt bʌ ch'oyolob mi caj i 

yumañon. 

45Jini ñajt bʌ ch'oyolob mi' cajelob ti bʌq'uen. Tsiltsilña mi' loq'uelob ti tejclum 

ba' joy ts'ajquibil. 

46Cuxul lac Yum. Wocolix i yʌlʌ come jiñʌch xuc'ul bʌ xajlel yilal. La' sujbic i 

ñuclel Dios mu' bʌ i coltañon. 

47Diosʌch mu' bʌ i q'uextʌbeñob i mul j contrajob. Mi' ju'sʌbeñob i pusic'al 

cha'an mi' jac'beñoñob. 

48Jatet mu' bʌ a coltañon loq'uel ti' p'ʌtʌlel j contrajob, Melel ma' loc'sañon ti' 

tojlelob mu' bʌ i tejchelob tij contra. Tsa' pʌyʌyon loq'uel ti' p'ʌtʌlel jini jontolo' 
bʌ. 

49C Yum, mux c sub a ñuclel ya' ti jujumpejt colem tejclum tac, Mi caj j c'ʌyin i 

ñuclel a c'aba'. 

50Cha'an ti jatet mi mʌjlel c cha'an, Tsa' wa'chocoyon ti rey. Ma' pʌsbeñon a 

wutslel, joñon quic'ot c p'olbalob ti pejtelel ora. 

Salmos 19 

I melbal Dios yic'ot i t'an 

1Jini panchan mi' pʌs i ñuclel Dios, Mi' tsictesan i melbal i c'ʌb. 

2Jini pañimil mi' cha'len t'an yilal ti jujump'ejl q'uin, Ti jujump'ejl ac'ʌlel mi' pʌs a 

ña'tʌbal. 

3Ma'anic chuqui mi' yʌl, ma'anic i t'an. Ma'anic majch mi' yubiben i t'an. 

4Ti pejtelel pañimil woli' pujquel majlel chuqui mi' pʌs. Woli' pujquel majlel 

chuqui mi' sub c'ʌlʌl ti' junwejl pañimil. Dios tsi' wa'chocobe i yajñib q'uin ya' ti 
panchan. 

5Lajal jini q'uin che' bajche' winic tsa' bʌ ujti ti ñujpuñel, woli bʌ ti loq'uel ti' 

wʌyibʌl. Tijicña jini q'uin yilal bajche' p'ʌtʌl bʌ winic mu' bʌ i cha'len wersa ajñel. 

6Mi' pasel q'uin ti' junwejl panchan, Mi' ñumel c'ʌlʌl ti yambʌ junwejl panchan. 

Ma'anic majch mi mejlel i puts'tan i ticwʌlel. 

7Ma'anic i sajtemal i cʌntesʌbal lac Yum. Mi' p'ʌtesʌbeñonla lac pusic'al. 

Isujmʌch i t'an lac Yum, Mi' cʌntesan jini mach bʌ anic i pusic'al. 

8Tojʌch i cʌntesa lac Yum. Mi' yʌq'ueñonla i tijicñʌyel lac pusic'al. Tsiquil i 

sujmlel i mandar lac Yum. Mi' yʌq'ueñonla lac ch'ʌmben isujm. 

9Sʌcʌch i t'an lac Yum. Mi' yajñel ti pejtelel ora, junlajal toj. 

10Yom ñumen ma' mulan i t'an lac Yum bajche' oro, Ñumen tsaj bajche' i ya'lel 

chab chʌyʌcña bʌ mi' jubel. 

11Mic taj j cʌntesʌntel ti a t'an come a winicon. An cabʌl c chobejtʌbal ti' jac'ol a 

t'an. 

12¿Majqui mi mejlel i cʌn pejtel i sajtemal? Ñusʌbeñon c sajtemal mach bʌ 

cʌmbilic c cha'an. 

13Tiq'uiyon ame mic cha'len mulil cha'an i tsʌtslel c pusic'al. Mach yomic mic 

yuman mulil. Che' jini toj mi caj cajñel. Ma'anic c mul ti' tojlel ñuc bʌ a mandar. 

14Q'uele ti uts'at jini t'an woli bʌ c subeñet, Yic'ot jini woli bʌ c ña'tan tic pusic'al. 

C Yum, p'ʌtʌl bʌ xajlelet c cha'an, caj Coltayajet. 

Salmos 20 

Oración yom cha'an mi' mʌjlel i cha'an 

1La' i ñʌch'tʌbeñet lac Yum che' ti' yorajlel wocol, La' i cʌntañet i Dios Jacob. 

2La' i chocbeñet tilel a coltʌntel loq'uem bʌ ti Ch'ujul bʌ Ajñibʌl ya' ti Sion. 

3La' i ña'tan Dios pejtel i majtan tac mu' bʌ a wʌq'uen. La' i q'uel ti uts'at jini 

pulbil bʌ i majtan mu' bʌ a wʌq'uen. 

4La' i yʌq'ueñet Dios chuqui yom a pusic'al. La' i ts'ʌctesan pejtel woli bʌ a ña'tan 

a mel. 

5La' la cubin tijicña cha'an tsa'ix mʌjli a cha'an. La' tsictiyic lac bandera ti 

pañimil. Tsictesan cha'an i ñuclel Dios. La' i jac'beñet lac Yum ti pejtelel chuqui 
ma' c'ajtiben. 

6Cujilix coltʌbil ti lac Yum jini rey yajcʌbil bʌ i cha'an. Ya' ti ch'ujul bʌ panchan 

mi' jac'ben. Mi' coltan ti ñuc bʌ i p'ʌtʌlel cha'an mi' mʌjlel i cha'an. 

7Lamital mi' lon ña'tañob an i coltʌntel ti carreta tac yic'ot caballo, Pero joñonla 

mi lac ña'tan coltʌbilonla cha'an ti' c'aba' lac Yum Dios. 

8Yaño' bʌ mi' c'uñ'añob, mi' yajlelob. Joñonla mi lac ch'ojyel, mi lac wa'tʌl. 

9C Yum, coltan jini rey cha'an mi' mʌjlel i cha'an. Jac'beñon lojon che' mic 

pejcañet lojon. 

Salmos 21 

Tijicña cha'an tsa' loq'ui ti' p'ʌtʌlel i contra 

1C Yum, tijicña mi caj i yubin jini rey cha'an a p'ʌtʌlel. Wen tijicña i pusic'al 

cha'an tsa' colta. 

2Tsa'ix a wʌq'ue chuqui yom i pusic'al, Ma'anic tsa' ñusʌbe chuqui tsi' 

c'ajtibeyet. 

3Tsa'ix a wʌq'ue i wenlel jini rey. Tsa' c'ʌcbe ti' jol jump'ejl corona melbil bʌ ti 

oro. 

4Jini rey tsi' c'ajtibeyet i cuxtilel Cha'an mi' yajñel ti pejtelel ora. 

5Cha'an ti a coltaya cabʌlʌch i ñuclel. Wola' wʌq'uen i c'uxbintel yic'ot i ñuclel. 

6Come wola' wʌq'uen i yutslel a pusic'al mach bʌ anic mi' jilel. Ma' wʌq'uen i 

tijicñʌyel i pusic'al ti a tojlel. 

7Come jini rey mi' ñop lac Yum. Cha'an ti' yutslel jini C'ax Ñuc Bʌ xuc'ul mi' chʌn 

ajñel. 

8C Yum, mi caj a taj pejtelel a contrajob, pejtelel mu' bʌ i ts'a'leñetob. 

9Mi caj a wotsañob ti c'ajc che' ti' yorajlel a mich'ajel. C Yum, mi caj a jisañob 

che' mich'et. 

10Mi caj a laj jisan i yalobilob cha'an mach chʌn tsiquilobix ti' tojlel winicob. 

11Tsi' ña'tayob ts'a'leya ti a contra. Tsi' ñopoyob i mel jontolil, pero ma'anic tsa' 

mejliyob. 

12Mi caj i puts'elob che' mi' q'uelob a jalʌjb. 

13C Yum, la' tsictiyic a ñuclel yic'ot a p'ʌtʌlel. Mi caj j c'ʌyiñet lojon. Mi caj c sub 

ti ñuc a p'ʌtʌlel. 

Salmos 22 

Ti' yorajlel wocol mi' cajel ti c'ay cha'an i ñuclel Dios 

1C Dios, c Dios, ¿chucoch tsa' cʌyʌyon? 

¿Chucoch ñajt añet? ¿Chucoch ma'anic ma' tilel a coltañon? Ma'anic ma' 
wubiñon che' ajacñayon. 

2C Dios, c'am mic pejcañet ti q'uiñil yic'ot ti ac'ʌlel, Ma'anic wola' jac'beñon. 

Mach ñʌch'ʌlic c pusic'al. 

3Ch'ujulet ya' ba' buchulet ti a yumʌntel. Mi' subob a ñuclel jini israelob. 

4C ñojte'el lojon tsi' ñopoyetob. Tsi' ñopoyetob. Tsa' coltayob loq'uel ti wocol. 

5C'am tsi' pejcayetob. Tsa' coltayob loq'uel ti wocol. Tsi' ñopoyetob. Ma'anic tsa' 

ñusayob. 

6Pero t'uchtʌbilon che' bajche' motso'. Mach winiconix yilal. Wajlebilon cha'an 

winicob x'ixicob. Mi' ts'a'leñoñob. 

7Pejtel mu' bʌ i q'uelon mi' tse'tañon. Mi' wajleñon, mi' jʌmts'un i jol. 

8Mi' lon alob: Tsi' ñopo lac Yum. La' i coltan, la' i col loq'uel ti wocol mi c'ux mi' 

yubin, che'ob. 

9Jatet tsa' wʌq'ueyon j q'uel pañimil che' cʌntʌbilon to cha'an c ña'. Jatet tsa' 

cʌntayon ya' ti' tajn c ña'. 

10Tsa' lotoyon che' bʌ tsa quila pañimil. C Dioset c'ʌlʌl che' cʌntʌbilon to tic ña'. 

11Mach ma' tʌts' a bʌ tic tojlel Come woliyon ti wocol. Ma'anic majch mi' 

coltañon. 

12Woli' joyoñob cabʌl bʌbʌq'uen bʌ j contrajob, lajal bajche' tat wacax ch'oyol 

bʌ ti Basán. 

13Yomob i jisañon che' bajche' bajlum mu' bʌ i cawbeñon i yej, Che' bajche' wen 

wi'ña bʌ bajlum woli bʌ ti c'am bʌ t'an. 

14Woli' jilel c wersa che' bajche' ja' mu' bʌ i sajp'el. Pejtel c bʌquel tsa'ix c'ojqui 

loq'uel. Lajalʌch c pusic'al yubil bajche' nichim woli bʌ ti ulmʌl. 

15Jilemix c p'ʌtʌlel che' bajche' i xejt'il p'ejt tsa' bʌ i wen tiqui. Mi' ñottʌl cac' 

cha'an tiquin c ti'. Wola' ñolchocoñon ti mucoñibʌl. 

16Mi' joyoñob jontol bʌ winicob che' bajche' ts'i'. Tsi' jec'beyoñob j c'ʌb yic'ot 

coc. 

17Mi mejlel c tsic pejtel c bʌquel. Mi' ch'ujch'uj q'ueloñob, mi' tse'tañoñob. 

18Mi' pucob c pislel. Mi' cha'leñob alas cha'an mi' tsictiyel majqui mi' ch'ʌm c 

bujc. 

19C Yum, mach yomic ma' cʌyon. Jatet, c P'ʌtʌlel, la' ti ora cha'an ma' coltañon. 

20Coltañon ba' ma'anic mi' tajon espada, Ame i tsʌnsañoñob jontol bʌ winicob. 

21Coltañon loq'uel ti' yej bajlum, Ti' xulub jontol bʌ tat wacax. 

22Mi caj c subeñob c pi'ʌlob p'ʌtʌlet. Mi caj c sub a ñuclel ti' yojlil jini mu' bʌ i 

tempañob i bʌ. 

23Jatetla mu' bʌ la' bʌc'ñan lac Yum, subula i ñuclel. Pejtel i p'olbalet bʌ la 

Jacob, subula i ñuclel. Bʌc'ñanla lac Yum, pejtel israelet bʌ la. 

24Ma'anic tsi' ts'a'le c wocol. Ma'anic tsi' yʌ'leyon, ma'anic tsi' mʌyʌ i wut. Tsi' 

yubi lac Yum che' c'am tsac pejca. 

25Jini cha'an mic sub i ñuclel c Yum ti' tojlel jini mu' bʌ i tempañob i bʌ. Ya' ti' 

tojlel winicob mu' bʌ i ch'ujutesañob Dios mi caj c mel ti ts'ʌcʌl bajche' tsac wʌn 
subeyet. 

26Jini mu' bʌ i yubiñob wocol mi' cajelob ti we'el. Mi caj i ñaj'añob, Jini mu' bʌ i 

sajcañob lac Yum, mi caj i ch'ujutesañob. La' ajnicob ti pejtelel ora jini mu' bʌ i 
sajcañob. 

27Ti pejtelel pañimil mi caj i ña'tañob lac Yum. Mi caj i sutq'uiñob i bʌ ba'an lac 

Yum. Pejtel winicob ti mojt ti mojt Mi caj i ch'ujutesañob ti' tojel i wut. 

28Come i cha'añʌch lac Yum i yumʌntel. Mi' yumʌntel ti jujumpejt tejclum. 

29Pejtel winicob x'ixicob yujilo' bʌ chʌmel, jini wen chumulo' yic'ot jini p'ump'uño' 

bʌ ja'el, Mi caj i wersa ch'ujutesañob lac Yum. 

30Lac p'olbal mi caj i yʌc'ob i bʌ cha'an i ye'tel lac Yum. Mi caj i subeñob i 

yalobilob i t'an lac Yum c'ʌlʌl ti pejtelel ora. 

31Mi caj i subob toj i melbal lac Yum. Jini max to bʌ anic tsi' yilayob pañimil mi 

caj i subentelob i melbal lac Yum. 

Salmos 23 

Xcʌnta tiñʌme' lac Yum 

1Lac Yum mi' cʌntañon che' bajche' xcʌnta tiñʌme'. Ma'anic chuqui an to yom c 

cha'an. 

2Mi' yʌc'on ba' mij c'aj co ti wen bʌ jamil. Mi' pʌyon majlel ba' sʌmʌcña ja'. 

3Mi' cha' xuc'chocobeñon c pusic'al. Mi' pʌyon majlel ti toj tac bʌ bij cha'an mi' 

yʌc' ti c'uxbintel i c'aba'. 

4Che' mic ñumel ti ic'yoch'an bʌ ti yebal jajp wits ba' bʌbʌq'uen mic chʌmel 

Ma'anic chuqui mic bʌc'ñan come wʌ' añet quic'ot. Ma' ñuq'uesʌbeñon c 
pusic'al yic'ot a bara yic'ot rocol bʌ a te'. 

5Ma' chajpʌbeñon i bʌl c ñʌc' ti' wut j contrajob. Ma' mulbeñon c jol ti aceite woli 

bʌ ti ñumel loq'uel tic taza. 

6Isujm, ma'anic mi caj a cʌy a p'untañon. Mux a chʌn c'uxbiñon ti pejtelel q'uin 

che' cuxulon to. Ya' ti a wotot, c Yum, mi caj c chumtʌl ti pejtelel ora. 

Salmos 24 

Jini Rey mach bʌ anic i p'isol i ñuclel 

1Jini pañimil i cha'añʌch lac Yum yic'ot pejtel i bʌl, yic'ot pejtel jini chumulo' bʌ 

ti pañimil. 

2Come lac Yum tsi' yʌc'ʌ lum ti' t'ejl tac colem ñajb. Tsi' yʌc'ʌ ti' t'ejl tac jini colem 

ja'. 

3¿Majqui mi' mejlel ti letsel ti jini bujtʌl ba' chumul lac Yum? 

¿Majqui mi' mejlel ti wa'tʌl ya' ti ch'ujul bʌ i yajñib? 

4Jiñʌch sʌc bʌ i melbal yic'ot sʌc bʌ i pusic'al, Jini mach bʌ anic mi' cha'len lot, 

Jini mach bʌ anic mi' q'uextan i t'an. 

5Mi caj i yʌq'uentel i yutslel i t'an lac Yum. Mi caj i yʌq'uentel i tojel ch'oyol bʌ ti 

Dios mu' bʌ i coltan. 

6Che'ʌch añob mu' bʌ i sajcañob lac Yum, Jini mu' bʌ i ch'ujutesañob. 

7La' jajmic jini oñiyix bʌ i puertajlel tac Sion. Mi' caj ti ochel jini Rey am bʌ i 

ñuclel. 

8¿Majqui jini Rey am bʌ i ñuclel? Jiñʌch lac Yum jini ch'ejl bʌ, jini p'ʌtʌl bʌ. 

Jiñʌch lac Yum, p'ʌtʌl bʌ ti guerra. 

9La' jajmic jini oñiyix bʌ i ti' tac. Mux i yochel jini ñuc bʌ Rey. 

10¿Majqui jini Rey am bʌ i ñuclel? Jiñʌch am bʌ i yumʌntel ti panchan yic'ot ti 

pañimil. Jiñʌch ñuc bʌ Rey. 

Salmos 25 

Lac Yum mi' toj'esañonla majlel 

1C Yum, mic ña'tañet ti chan. 

2C Dios, tsa'ix c ñopoyet. Mach a wʌc'on ti quisin. Mach a wʌc'on ti' p'ʌtʌlel j 

contrajob ame mʌjlic i cha'añob. 

3Isujm, ma'anic mi' cajel ti quisin jini mu' bʌ i pijtañet. Mi' cajelob ti quisin jini mu' 

bʌ i ñusañob a t'an. 

4C Yum, pʌsbeñon bajche' a wom mic mel. Wen cʌntesañon ti a bijlel. 

5Pʌyʌyon majlel ti' sujmlel a t'an, cʌntesañon. Come c Dioset, caj Coltayajet. 

Mic pijtañet ti pejtelel q'uin. 

6C Yum, ña'tañon, p'untañon ti' yutslel a pusic'al, Che' bajche' tsa' p'unta 

winicob ti wajali. Junlajal uts a pusic'al ti pejtelel ora. 

7Mach a melon cha'an c mul tsa' bʌ c mele che' ch'itoñon to. Mach a melon 

cha'an tsac ñusa a mandar. Yom ma' ña'tañon ti a c'uxbiya, ti' yutslel a pusic'al. 

8Uts'atax lac Yum. Toj ja'el. Jini cha'an mi' pʌsbeñob toj bʌ bij jini xmulilob. 

9Mi' pʌsben jini utso' bʌ i pusic'al bajche' yom mi' melob. Mi' toj'esan majlel jini 

pec'o' bʌ ti' bijlel. 

10An i c'uxbiya lac Yum, an i sujmlel. Mi' yʌq'ueñob i cʌn mu' bʌ i jac'beñob i 

t'an. 

11Cha'an ma' wʌc' ti cʌjñel a c'aba', C Yum, ñusʌbeñon c mul come cabʌl. 

12¿Majqui jini winic mu' bʌ i bʌc'ñan lac Yum? Lac Yum mi caj i cʌntesan majlel 

ti wen bʌ bij. 

13Wen chumul mi' caj ti ajñel, tijicña i pusic'al. I p'olbal mi caj i yʌq'uentel i lumal 

ti' majtan. 

14Jini mu' bʌ i bʌc'ñañob lac Yum mi caj i yajñel yic'ot. Mux i pʌsbeñob jini xuc'ul 

bʌ i t'an. 

15Ti pejtelel ora wolic pijtan c Yum, Come mi caj i loc'sʌbeñon coc ti yac. 

16Sutq'uin a bʌ ba' añon. Pʌsbeñon i yutslel a pusic'al, Come añon tic bajñelil. 

Woli cubin wocol. 

17Lajmesʌbeñon c tsic pusic'al. Loc'sañon tic wocol. 

18Q'uele c tic'lʌntel yic'ot c wocol. Ñusʌbeñon pejtel c mul. 

19Q'uele j contrajob, come cabʌlob. Jontol jax mi' ts'a'leñoñob ti' mich'lel i 

pusic'al. 

20Cʌntañon, coloyon. Mach a wʌc'on ti quisin, Come tsa'ix c ñopoyet. 

21Cʌntañon come tojon, uts'aton. Mic chʌn pijtañet. 

22Dios, yom ma' mʌn loq'uel israelob Ti pejtelel i wocol. 

Salmos 26 

Woli' tsictesan tojʌch i winic 

1C Yum, tsictesañon cha'an tojon. Xuc'ul tsac mele chuqui wen. Tsa'ix c 

ñopoyet ti' xuc'tilel c pusic'al. 

2C Yum, q'uelbeñon c pusic'al, ac'ʌyon ti prueba. Q'uele mi sʌc c pusic'al yic'ot 

c ch'ujlel. 

3Wolic chʌn ña'tan a wutslel. Mic mel che' bajche' tsa' cʌntesayon ti isujm. 

4Ma'anic mi cajñel yic'ot winicob yujilo' bʌ lot. Ma'anic mi cajñel yic'ot jini 

cha'p'ejl jach bʌ i pusic'al. 

5Mic ts'a'len jini mu' bʌ i cha'leñob mulil. Ma'anic mic tempan c bʌ yic'ot jini 

jontolo' bʌ. 

6Cha'an ma' q'uel ma'anic c mul mic poc j c'ʌb. C Yum, mic lʌc'tesan c bʌ ba'an 

i pulʌntib a majtan. 

7Mic subeñet wocolix a wʌlʌ. La' c sub pejtel a melbal come ñucatax. 

8C Yum, mij c'uxbin a wotot ba' ma' chumtʌl, Ya' ba' ma' pʌs a ñuclel. 

9Mach a pʌyon majlel yic'ot xmulilob. Mach a tsʌnsañon yic'ot stsʌnsajob. 

10Jontol i melbalob, Mi' ch'ʌmob cabʌl taq'uin ti' majtan. 

11Ixcu joñon, toj mic cha'len xʌmbal. Mʌñʌyon loq'uel ti' p'ʌtʌlel mulil, pʌsbeñon 

a c'uxbiya. 

12Mic ch'ujutesan lac Yum ba' mi lac tempan lac bʌ come woli' cʌntañon. 

Salmos 27 

Lac Yum jiñʌch c sʌclel, jiñʌch caj Coltaya 

1Caj Coltaya c Yum. Mi' yʌc'on ti ajñel ti' sʌclel. 

¿Yom ba mic bʌc'ñan winic? C Yum mi' coltañon che' an j contrajintel. 

¿Majqui mi caj c bʌc'ñan che' jini? 

2Che' bʌ tsa' tiliyob j contrajob cha'an mi' jisʌbeñon c bʌc'tal, Tsi' p'ojquiyob i 

yoc jini ts'a' bʌ tsi' q'ueleyoñob. Tsa' yajliyob. 

3Anquese cabʌlob j contrajob mu' bʌ i tempañob i bʌ, Ma'anic mic cha'len 

bʌq'uen. Anquese mi' tejchel guerra tic tojlel, Chʌn xuc'ul c pusic'al ti lac Yum. 

4Jini jach tsaj c'ajtibe c Yum: Com chumtʌl ti' yotot c Yum ti pejtelel q'uin che' 

cuxulon to, Cha'an mij q'uelben i yuts'atlel c Yum, Cha'an mic ña'tan ya' ti' 
Templo. Jiñʌch mu' bʌ c sajcan. 

5Come ti' yorajlel wocol mucul mi caj i cʌntañon ya' ti' yotot. Mi caj i mucon ti 

xuc'ul bʌ otot ba' ma'anic mi' tajon j contra. Xuc'ul mi caj i yʌc'on ti pam xajlel 
yilal 

6Ba' mach mejlic i c'otelob j contrajob. Mi caj cʌq'uen tsʌnsʌbil bʌ i majtan c 

Yum ti' tijicñʌyel c pusic'al ti pisil bʌ i yotot. Mi caj j c'ʌyiben i ñuclel c Yum. 

7Jiñʌch coración: C Yum, ubibeñon che' c'am mic pejcañet. Pʌsbeñon i yutslel 

a pusic'al, jac'beñon. 

8Tsa' subeyon: Sajcañon cha'an ma' q'uelbeñon c wut, che'et. Tsac jac'ʌ: Wolic 

letsan c wut cha'an mij q'uelet, c Yum, cho'on. 

9Mach a mʌybeñon a wut. Mach a chocon che' mich'et, come a winicon. Tsa'ix 

a coltayon ti yambʌ ora. Mach a chocon, mach a cʌyon, Dios, caj Coltayajet. 

10Anquese cʌybilon tic tat tic ña', Mi caj a wotsañon ti a walobil. 

11C Yum, cʌntesañon ti a bijlel. Pʌyʌyon majlel ti jini toj bʌ bij, Come mi' 

chijtañoñob j contrajob. 

12Mach a wʌc'on ti' wenta jini mu' bʌ i tem ña'tañob i contrajiñon. Tsa' tejchiyob 

tij contra jini xjop't'añob. Ch'ejlob jax mi' melob i bʌ ti jontolil. 

13Cujil belel ora mi caj cubin i yutslel c Yum ila ti pañimil che' cuxulon to. 

14Pijtan lac Yum, yom ch'ejlet. La' xuc'lec a pusic'al. Yom cu ma' pijtan lac Yum. 

Salmos 28 

Jini xajlel mi' jisan xjontolilob, pero i mʌctʌjibʌch jini tojo' bʌ 

1C Yum, mic pejcañet. C Xajlelet ba' mic taj c xuc'tilel. Mach yomic ma' 

ñusʌbeñon c t'an ame chʌmicon. 

2Ubibeñon c t'an che' c'am mic pejcañet. Coltañon che' mic letsan j c'ʌb ti' tojel 

jini ch'ujul bʌ a chumlib. 

3Mach a chocon loq'uel yic'ot jontolo' bʌ winicob, Yic'ot jini mu' bʌ i cha'leñob 

jontolil. Uts i t'an che' mi' pejcañob i pi'ʌlob, Pero mi' ña'tañob jontolil ti' pusic'al. 

4La' i tojob i jontolil tsa' bʌ i cha'leyob. Q'uextʌbeñob jontol bʌ i melbal. Aq'ueñob 

i q'uexol i melbal che' bajche' yom. 

5Come ma'anic mi' p'isob ti' wenta a melbal mi i ye'telic a c'ʌb. Jini cha'an mi 

caj a peq'uesañob. Ma'anic mi caj a cha' ñuq'uesañob. 

6La' c ch'ujutesan lac Yum, Come tsi' yubibeyon j c'ajtibal. 

7Lac Yum, c p'ʌtʌlelʌch, c mʌctʌjibʌch. Tsa'ix c ñopo c Yum ti jump'ejl jach c 

pusic'al. Tsi' xuc'chocoyon. Jini cha'an ñuquix c pusic'al. Mi caj c ch'ujutesan tij 
c'ay. 

8C Yum, c p'ʌtʌlelet lojon. Lajaletʌch bajche' ts'ajquibil bʌ otot ba' mi' taj i 

coltʌntel jini yajcʌbil bʌ a cha'an. 

9Coltan a cha'año' bʌ. Aq'ueñob i tijicñʌyel a p'olbal. We'sañob ja'el. Meq'ueyob 

majlel ti pejtelel ora. 

Salmos 29 

I p'ʌtʌlel lac Yum yic'ot i ñuclel 

1La' i subob i ñuclel lac Yum jini ángelob. La' i subob i ñuclel lac Yum yic'ot i 

p'ʌtʌlel. 

2Suben i ñuclel lac Yum come ñuc i c'aba'. Ch'ujutesan lac Yum am bʌ ch'ujul 

bʌ i t'ojlʌwib. 

3Mi' tsictiyel i t'an lac Yum ti tocal. Lajal i t'an lac Yum bajche' i t'an chajc. Mi la 

cubiben c'am bʌ i t'an lac Yum ya' ti tocal. 

4P'ʌtʌl i t'an lac Yum, Wen ñuc i t'an lac Yum. 

5Lac Yum mi' top' jini ch'ujte' che' mi' cha'len t'an. Isujm lac Yum mi' top' jini 

ch'ujte' am bʌ ti Líbano wits. 

6Cha'an ti' p'ʌtʌlel lac Yum mi' ñijcʌyel wits, Líbano yic'ot Sirión. Mi' tijp'el yilal 

che' bajche' alʌ wacax. 

7Lac Yum mi' yʌc' i t'an, Mi' t'oxtʌl i c'ʌc'al chajc. 

8Lac Yum mi' yʌc' i t'an, mi' yujcun i bʌ jini jochol bʌ lum. Lac Yum mi' yujcun 

jini colem bʌ i tiquiñal lum i c'aba' Cades. 

9Lac Yum mi' yʌc' i t'an, yuquiña jini c'olol ti ic'. Mi' p'ajtel i yopol te'. Mi' subob i 

ñuclel pejtel año' bʌ ti' yotot lac Yum. 

10Mi' yajñel lac Yum ti pam but'ja'. Lac Yum mi' cha'len yumʌl ti pejtelel ora. 

11Lac Yum mi' yʌq'ueñob i p'ʌtʌlel i cha'año' bʌ. Lac Yum mi' yʌq'ueñob i 

ñʌch'tʌlel i pusic'al. 

Salmos 30 

Tsa' coli ti c'amʌjel 

1C Yum, mi caj c sub a ñuclel, come tsa'ix a ñuq'uesʌbeyon c pusic'al. Tsa'ix a 

tiq'ui j contrajob. Ma'anic tsa' mʌjli i cha'añob. 

2C Yum Dios, c'am tsac pejcayet. Tsa' c'oq'uesayon. 

3C Yum, tsa' loc'sayon ti' yajñib chʌmeño' bʌ. Tsa' cha' ch'ejlesayon cha'an 

ma'anic mic jubel ti mucoñibʌl. 

4C Yum, la i c'ʌyiñob a ñuclel a cha'año' bʌ. La' i subob wocolix i yʌlʌ che' mi' 

ña'tañob ch'ujul a c'aba'. 

5Jumuc' jach mich'et, c Yum. Ma'anic ma' cʌy a pʌsbeñon lojon a wutslel che' 

cuxulon to lojon. Poj ch'ijiyemon lojon jump'ejl ac'ʌlel, Tijicña c pusic'al lojon 
che' ti sʌc'ajel. 

6Che' tijicñayon tsa cʌlʌ: Chʌn xuc'ulon mi caj cajñel ti pejtelel ora, lon cho'on. 

7C Yum, cha'an jach ti' yutslel a pusic'al poj xuc'ulon bajche' wits. Che' bʌ tsa' 

mʌyʌ a wut, tsa' caji c mel c pusic'al. 

8C Yum, c'am tsac pejcayet. Tsaj c'ajtibeyet ti wocol t'an: 

9Mi tsa' chʌmiyon, mi tsa' oc'mi c bʌc'tal, ¿chuqui to j c'ʌjñibal? 

¿Mejl ba i sub a ñuclel jini ts'ubejn? 

10Ubiñon c Yum, pʌsbeñon i yutslel a pusic'al. C Yum, ochen ti caj cʌntaya. 

11Tsa'ix a q'uextʌbeyon i ch'ijiyemlel c pusic'al. Tsa'ix a wʌc'ʌyon ti son. Tsa' 

jochbeyon loq'uel j coxtal i yejtal i ch'ijiyemlel c pusic'al. Tsa' lʌpbeyon yilal 
tijicña bʌ c pusic'al. 

12Jini cha'an mij c'ʌyin a ñuclel, Ma'anic mic ñʌjch'el. C Yum Dios, mi caj c 

subeñet wocolix a wʌlʌ ti pejtelel ora. 



935 

 

Chol de Tumbalá Bible 
© Bible Society of Mexico. 

  
 

 

Salmos 31 

Mʌcʌl ti xajlel 

1C Yum, tsa'ix cʌc'ʌ c bʌ ti a wenta. Mach a wʌc'on ti quisin ti pejtelel ora. 

Coltañon ti toj bʌ a pusic'al. 

2Yom ma' p'ison ti a wenta, coltañon ti ora. C Xajlelet ba' mic taj i xuc'tilel c 

pusic'al. Mi cʌc' c bʌ ti a wenta che' bajche' mic mʌc c bʌ ti chan bʌ xajlel. 

3Come jatet c Xajlelet ba' mic taj i xuc'tilel c pusic'al. Lajalet bajche' ts'ajcʌbil bʌ 

cotot. Pʌyʌyon majlel cha'an ma' wʌc' ti cʌjñel a c'aba'. Pʌsbeñon jini bij ba' 
yom mic majlel. 

4Chiliyon loq'uel ti uts'at ba' mi' yʌcoñob, Come xuc'ul bʌ cototet. 

5Mi cʌq'ueñet c ch'ujlel ti a c'ʌb. Tsa'ix a mʌñʌyon, c Yum Dios, isujmetʌch. 

6Ts'a' ma' q'uel jini mu' bʌ i ch'ujutesañob dioste'. Joñon mic ñopet, c Yum. 

7Mi caj c wen ubin tijicña cha'an a c'uxbiya, Come tsa' q'ueleyon ti wocol. Tsa' 

cʌmbeyon c pusic'al ti wocol. 

8Ma'anic tsa' wʌc'ʌyon ti' c'ʌb j contra. Tsa' wʌc'ʌyon ti libre. 

9P'untañon c Yum, come añon ti wocol. Woli' yajpel c wut ti uq'uel. Woli ti c'un'an 

c pusic'al yic'ot j cuctal cha'an ch'ijiyem c pusic'al. 

10Come woli' jisañon i ch'ijiyemlel c pusic'al. Woliyon ti uq'uel ti pejtelel ora. Woli' 

jilel c p'ʌtʌlel cha'an c mul. Laj jilemix c wersa. 

11Ts'a'lebilon ti pejtelel j contrajob. Ñumen mi' ts'a'leñoñob c pi'ʌlob ti chumtʌl. 

Jini j cʌñʌyo' bʌ mi' bʌc'ñañoñob. Jini mu' bʌ i q'ueloñob ti bij mi' puts'tañoñob. 

12Mi' sʌtoñob ti' pusic'al che' bajche' winic tsa'ix bʌ chʌmi. Lajalon bajche' i xejt'il 

p'ejt. 

13Tsa'ix cubi c ts'a'lentel ti cabʌlob. An bʌq'uen ti jujunwejl. Che' mi' temob i t'an 

tij contra, Yomob i tsʌnsañon. 

14C Yum, wolic ñopet. Tsa cʌlʌ: C Dioset. 

15Tilem ti a tojlel chuqui tac jach mi' tajon. Loc'sañon ti' c'ʌb j contrajob, ti' tojlel 

jini mu' bʌ i tic'lañon. 

16A winicon, yom tijicña ma' q'uelon. Coltañon come c'ux ma' wubiñon. 

17C Yum, mach a wʌc'on ti quisin come tsa'ix c pejcayet. La' i yubiñob quisin 

jini jontolo' bʌ. Mi caj i ñʌjch'elob ya' ti' yajñib chʌmeño' bʌ. 

18La' ñʌjch'icob jini yujilo' bʌ lot, Mu' bʌ i chañ'esañob i bʌ ti tsʌts bʌ t'an. Mi' 

ts'a'leñob jini tojo' bʌ. 

19Wen ñuc i yutslel a pusic'al mu' bʌ caj a pʌsben jini mu' bʌ i bʌc'ñañet. 

Chajpʌbilet cha'an ma' pʌsben a wutslel jini mu' bʌ i ñopet ti' tojlel i pi'ʌlob. 

20Ma' wotsañob ti xuc'ul ba' mach i tajayobic i contrajob. Mi caj a cʌntañob ti a 

wotot ba' ma'anic mi' yubiñob a'leya. 

21La' c ch'ujutesañet c Yum, Come tsa' pʌsbeyon ñuc bʌ a wutslel ya' ba' woli' 

joy contrajiñoñob. 

22Come tsa cʌlʌ che' añon ti wocol: Chocbilonix ti a wut, cho'on. Pero tsa' 

wubibeyon che' bʌ tsac pejcayet ti oración, Che' bʌ tsac cha'le uq'uel ti a tojlel. 

23C'uxbinla lac Yum pejtel i cha'añet bʌ la, Come lac Yum mi' cʌntan jini mu' bʌ 

i ñopob. Mi' yʌq'uen i toj i mul jini mu' bʌ i chañ'esan i bʌ. 

24La' ñuc'ac la' pusic'al. Yom ch'ejletla. Mi caj i p'ʌtesʌbeñetla la' pusic'al pejtel 

mu' bʌ la' pijtan lac Yum. 

Salmos 32 

I wenlel jini ñusʌbilo' bʌ i mul 

1Tijicña jini ñusʌbilix bʌ i mul ti lac Yum, Mach bʌ wolix i chʌn na'tʌbentel. 

2Tijicña jini winic mach bʌ anix mi' tajtʌl i jontolil cha'an ñusʌbil ti Dios. Mach 

yujilic lot ili winic. 

3Che' ma'anic tsac subu c mul, tsa' caji ti jilel c bʌquel. Tsac cha'le ajacñʌyel ti 

pejtelel q'uin. 

4Come tsa' teñeyon ti a c'ʌb ti ac'ʌlel yic'ot ti q'uinil. Tsa' tiquesa yilal c bʌc'tal 

che' bajche' ti' yorajlel jajmel. 

5Tsac subeyet c mul, ma'anic tsac mucu c mul. Tsa cʌlʌ: Mi caj c subeñet c 

jontolil c Yum, cho'on. Jatet tsa' ñusʌbeyon c mul yic'ot c jontolil. 

6Jini cha'an la' i pejcañet ti oración pejtel a cha'año' bʌ che' ti' yorajlel wocol. 

Che' mi' bujt'el colem ja' mach pajmic ba' añob. 

7C puts'ibet, Mi caj a cʌntañon che' mi' tajon wocol. Mi caj c cha'len c'ay cha'an 

wola' joy coltañon. 

8Woli' yʌl lac Yum: Mi caj j cʌntesañet. Mi caj c pʌsbeñet jini bij baqui yom ma' 

majlel. Mi caj c toj'esañet majlel tic wut. 

9Mach yomic lajalet bajche' caballo mi mula mach bʌ anic i ña'tʌbal. Mi' 

toj'esʌntel majlel ti freno. Machiqui, mach majlic ya' baqui awom, che'en. 

10Cabʌl mi' yubiñob wocol jini jontolo' bʌ. Jini mu' bʌ i ñop lac Yum joyolʌch ti' 

yutslel. 

11La' ñuc'ac la' pusic'al ti lac Yum tojet bʌ la. Yom tijicñayetla. Cha'lenla c'am 

bʌ t'an cha'an la' tijicñʌyel pejtelel toj bʌ la' pusic'al. 

Salmos 33 

Lac Yum tsi' mele pañimil yic'ot panchan 

1Jatetla tojet bʌ la, yom tijicñayetla ti lac Yum. Come i t'ojol jax jini tojo' bʌ che' 

mi' subob i ñuclel Dios. 

2Subula i ñuclel lac Yum ti arpa. C'ʌyinla lac Yum yic'ot música am bʌ lujunt'ujm 

i ch'ajñal. 

3C'ʌyinla lac Yum ti tsiji' bʌ c'ay. Wen ñijcanla música. Yom tijicña mi' cha'len 

t'an. 

4Come tojʌch i t'an lac Yum, xuc'ulʌch pejtel i melbal. 

5Mi' c'uxbin toj bʌ lac melbal yic'ot toj bʌ meloñel. Wen p'ojlemix i yutslel lac 

Yum ti pañimil. 

6Tsa' mejli jini panchan cha'an ti' t'an lac Yum, Tsa' mejli pejtel ec' tac cha'an i 

yiq'uilel i yej. 

7Tsi' tempa jini ja' am bʌ ti ñajb, Tsi' tajbe i yajñib jini tam tac bʌ ja'. 

8La' i bʌc'ñañob lac Yum pejtel chumulo' bʌ ti pañimil. 

9Che' bʌ tsi' cha'le t'an, tsa' mejli chuqui tsi' yʌlʌ. Tsi' cha'le mandar, xuc'ulʌch 

tsa' cʌle. 

10Lolom jach mi' temob i t'an jini gentilob, come lac Yum mi' contrajiñob. Lac 

Yum mi' yʌc' ti jilel chuqui mi' lon ña'tañob i mel winicob x'ixicob. 

11Chʌn xuc'ul i t'an lac Yum ti pejtelel ora. Chuqui tac mi' ña'tan lac Yum ti' 

pusic'al mi' ts'ʌctesʌbeñonla yic'ot lac p'olbal ti pejtelel ora. 

12Tijicñayob mu' bʌ i yumañob Dios, Tijicñayob jini yajcʌbilo' bʌ mu' bʌ i 

yochelob ti' cha'an Dios. 

13Lac Yum am bʌ ti panchan mi' q'uel pejtel pañimil. Mi' q'uel pejtel winicob 

x'ixicob. 

14Ya' ti' chumlib mi' q'uel pejtel chumulo' bʌ ti pañimil. 

15Dios tsi' yʌq'ueyob i pusic'al. Mi' tsajin pejtel i melbal winicob. 

16Mach cha'anic cabʌl soldadojob mi' coltʌntel rey. Mach cha'anic i bajñel 

p'ʌtʌlel mi' coltʌntel soldado. 

17Lolom jach caballo, mach mejlic i coltañonla. Mach ti' p'ʌtʌlelic caballo mi laj 

colel. 

18Awilan, lac Yum woli' cʌntan jini woli bʌ i bʌc'ñañob, Woli bʌ i pijtañob i 

coltʌntel ti lac Yum. 



938 

 

Chol de Tumbalá Bible 
© Bible Society of Mexico. 

  
 

 

19Lac Yum mi caj i coltañob ti' yutslel. Ma'anic mi caj i yʌc'ob ti chʌmel. Mi caj i 

cʌntañob ti' yorajlel wi'ñal. 

20Ti pejtelel lac pusic'al woli lac pijtan lac Yum. Jiñʌch la caj cʌntaya, jiñʌch lac 

mʌctʌjib. 

21Mi caj la cubin tijicña ti lac pusic'al, Come ñopol lac cha'an ch'ujul bʌ i c'aba'. 

22C Yum, pʌsbeñon lojon i yutslel a pusic'al. Come wolic pijtañet lojon. 

Salmos 34 

Dios mi' cʌntañonla 

1Mi caj c ch'ujutesan lac Yum ti pejtelel ora. Mi caj c chʌn sub i ñuclel c Yum. 

2Mi caj i ñuc'an c pusic'al cha'an c Yum. Tijicña mi caj i yubiñob jini utso' bʌ. 

3Conla c sub i ñuclel lac Yum. La' lac tem ñuq'uesʌben i c'aba'. 

4Tsac sajca lac Yum. Tsi' yubiyon. Tsi' loc'sʌbeyon pejtelel c bʌq'uen. 

5Tsi' jac'beyob lac Yum jini winicob. Tsiquil ti' wut, tijicñayob. Ma'anic tsa' 

ajq'uiyob ti quisin. 

6Che' bʌ tsi' cha'le uq'uel ili p'ump'un bʌ, Lac Yum tsi' yubi. Tsi' colta loq'uel ti 

pejtelel i wocol. 

7I yAngel lac Yum mi' joy mʌctan jini mu' bʌ i bʌc'ñañob lac Yum. Mi' coltañob. 

8Ñopola uts'at lac Yum. Ña'tanla, tijicña jini mu' bʌ i taj i coltʌntel ti lac Yum. 

9Bʌc'ñan lac Yum jatetla i cha'añet bʌ la, Come ma'anic chuqui an to yom i 

cha'añob mu' bʌ i bʌc'ñañob lac Yum. 

10Jini alʌ bajlum mi' yubin wi'ñal. Mach che'ic jini mu' bʌ i sajcan lac Yum. Mi 

caj i taj pejtel chuqui tac wen. 

11La'la, calobilob, ubibeñonla c t'an. Mi caj j cʌntesañetla bajche' yom mi la' 

bʌc'ñan lac Yum. 

12¿Majqui yom jalijel ti pañimil cha'an mi' taj tijicña bʌ? 

¿Mach ba jatetic? 

13Cʌntan a wac' ame ma' wʌl chuqui jontol. Cʌntan a wej ame ma' cha'len lot. 

14Cʌyʌ jontolil, mele chuqui uts'at. Tsajcan majlel i ñʌch'tilel a pusic'al. 

15Lac Yum mi' q'uel jini tojo' bʌ. Lac Yum mi' ñich'tʌbeñob i yuq'uel. 

16Pero mi' ts'a'len jini mu' bʌ i cha'leñob jontolil. Mi caj i jisañob cha'an ma'anic 

mi' chʌn ña'tʌntelob ti pañimil. 

17Jini tojo' bʌ mi' c'ajtibeñob lac Yum i coltʌntel. Lac Yum mi' yubiñob. Mi' yʌc' 

ti ñumel pejtel i wocol. 

18Lʌc'ʌl an lac Yum ba'an ch'ijiyemo' bʌ i pusic'al. Mi' coltan jini woli bʌ i melob 

i pusic'al. 

19Mi' taj cabʌl wocol jini toj bʌ. Lac Yum mi' yʌc' ti colel ti pejtelel i wocol. 

20Mi' cʌntʌben pejtel i bʌquel. Ma'anic mi' c'ʌscujel mi junts'ijtic. 

21Jini jontol bʌ mi caj i yubin cabʌl wocol. Jini mu' bʌ i ts'a'leñob jini toj bʌ mi caj 

i tojob i mul. 

22Lac Yum mi caj i mʌn i winicob cha'an mi' yʌc'ob ti colel, Ma'anic mi caj i 

yʌjq'uelob ti toj mulil jini mu' bʌ i tajob i coltʌntel ti lac Yum. 

Salmos 35 

Woli' contrajintel che' ma'anic i mul 

1C Yum, yom ma' contrajiñob mu' bʌ i contrajiñon. Cha'len guerra yic'otob. 

2Chajpan a bʌ, ch'ʌmʌ a mʌctʌjib. La' tic t'ejl cha'an ma' coltañon. 

3Loc'san e'tʌjibʌl cha'an guerra ti' yotot, Cha'an ma' mʌctʌbeñob i bijlel mu' bʌ i 

yajñesañoñob. 

4La' toj sajticob i pusic'al. La' i cha'leñob quisin mu' bʌ i tic'lañoñob. La' sujticob, 

la' yajlicob. 

5La' sujticob bajche' i sujl pʌc'ʌbʌl mu' bʌ i wejlan ic'. La' ajñesʌnticob cha'an i 

yAngel lac Yum. 

6La' ochic ac'ʌlel ti' bijlel, la' bojy'ac. La' ajñesʌnticob cha'an i yAngel lac Yum. 

7Tsi' top'oyob ch'en cha'an mi yʌcoñob che' bajche' bʌte'el. 

8La' jisʌnticob che' mach yʌxʌlobic i yo. La' to wʌlʌc chujquicob ti' yac tsa' bʌ i 

meleyob. La' wʌlʌc jisʌnticob ya'i. 

9Mi caj cubin i tijicñʌyel c pusic'al ti lac Yum. Tijicña mi caj cubin che' mi' 

coltañon. 

10Mi caj c pejcañet che' c'oc'on to. C Yum, ¿majqui lajal bajche' jatet? Ma' chuc 

loq'uel jini p'ump'un bʌ ti' c'ʌb jini ñumen p'ʌtʌl bʌ. Ma' loc'san jini tic'lʌbil bʌ 
yic'ot jini pobre bʌ ti' p'ʌtʌlel jini yom bʌ i jisan. 

11Tsa'ix caji i jop'ob c mul xlotob. Tsi' jop'oyob jini mach bʌ c'ajalic c cha'an. 

12Mi' sutq'uibeñoñob jontolil cha'an c wenlel. Wen ch'ijiyem tsa' cʌleyon. 

13Pero mach che'ic tsac melbeyob. Che' c'amob tsac lʌpʌ coxtal i yejtal i 

ch'ijiyemlel c pusic'al. Tsac cha'le ch'ajb, tsac peq'uesa c bʌ. Tsac lon cha'le 
oración. 

14Ch'ijiyemon tsac liji c bʌ che' bajche' mi la cuc'tan lac ña' yic'ot la queran. 

15Mach che'ic tsi' melbeyoñob. Che' c'uñon ti xʌmbal tijicñayob. Tsi' tempayob 

i bʌ jini xjop't'añob tij contra yic'ot jini mach bʌ cʌmbilobic c cha'an. Tsi' 
cha'leyob u'yaj. Ma'anic tsa' lujb'ayob ti p'ajoñel. 

16Tsi' wajleyoñob, tsi' p'ajayoñob. 

17C Yum, ¿jayp'ejl to q'uin mi caj a q'uel? Loc'sañon ti' p'ʌtʌlel jini mu' bʌ i 

jisañon, Loc'sañon ti' tojlel tac bajlum. 

18Mi caj c subeñet wocolix a wʌlʌ ba' mi' tempañob i bʌ cabʌlob. Mi caj c sub a 

ñuclel ti' tojlel cabʌl winicob x'ixicob. 

19Mach ñuc'ac i pusic'al j contrajob mu' bʌ i jop'ob c mul. Anquese ma'anic c 

mul mi' ts'a'leñoñob. 

20Mach utsic i t'an, mi' techob a'leya. Mi' jop'ob lot cha'an mi' yʌc'ob ti wocol jini 

ñʌch'ʌlo' bʌ ti pañimil. 

21Ts'a' mi' q'ueloñob. Tsi' yʌlʌyob: Jajaja, tsa'ix j q'uele lojon, che'ob. 

22C Yum, tsa'ix a q'uele bajche' mi' melob. Mach yomic che jach ma' q'uelob. 

La', c Yum, mach yomic ma' jalijel ti ñajtʌl. 

23Wa'i' ti meloñel, C Dios, c Yum, tsictesañon ti toj. 

24C Yum Dios, yom ma' tsictesan toj bʌ c pusic'al. Mach mi' mʌjlel i cha'añob 

tic tojlel 

25Ame mi' lon ña'tañob ti' pusic'al wolic yajlel che' bajche' yomob. Ame mi' yʌlob: 

Tsa'ix lac mʌlʌ, ame che'obic. 

26La' i yubiñob quisin. La' toj sajticob i pusic'al mu' bʌ i mulan i tic'lañoñob. La' i 

yubiñob quisin. Chilbeñob i ñuclel jini mu' bʌ i chañ'esañob i bʌ tij contra. 

27La' i cha'leñob c'ay mu' bʌ i q'ueloñob ti toj. La' ñuc'ac i pusic'al. La' i yʌlob ti 

pejtelel ora: La' sujbic i ñuclel lac Yum, che'ob Come tijicña lac Yum che' wen 
chumul i winic. 

28Mi caj c sub toj bʌ a melbal yic'ot a ñuclel, c Yum, ti pejtelel ora. 

Salmos 36 

I yutslel i pusic'al Dios 

1Tsʌytsʌyña i pusic'al jini jontol bʌ. Ma'anic mi' bʌc'ñan Dios. 

2Come mi' bajñel chañ'esan i bʌ. Mi' lon ña'tan mach cʌmbilic i mul, ma'anic mi' 

caj ti ts'a'lentel. 

3Jontol i t'an, lot jach mi' cha'len. Tsa'ix i cʌyʌ wen bʌ i ña'tʌbal. Tsi' cʌyʌ i mel 

chuqui uts'at. 

4Che' ñolol ti' wʌyib mi' ña'tan i mel jontolil. Mach uts'atic ba' woli' majlel. Ma'anic 

mi' ts'a'len jontolil. 

5C Yum, mi' c'ʌlʌl c'otel a wutslel ti panchan. Mi' c'ʌlʌl c'otel i xuc'tilel a pusic'al 

ti tocal. 

6C'ax ñuc a tojel bajche' jini wits tsa' bʌ a mele. Lajal a meloñel bajche' tam bʌ 

ñajb mach bʌ cʌmbilic ti pejtelel. C Yum, wola' cʌntan winicob x'ixicob yic'ot 
pejtelel bʌte'el ja'el. 

7C Dios, ¡uts'atax a wutslel! Mi' tilelob winicob x'ixicob ba' añet cha'an mi' tajob 

i coltʌntel ti' yebal a wich'. 

8Wen tijicñayob come sumuc jax chuqui tac an ti a wotot. Ma' wʌq'ueñob i jap 

ja' ya' ti' loq'uib ti a tojlel. Tijicñayob i pusic'al. 

9Ya'an cuxul bʌ ja' a wic'ot, i yejtalʌch j cuxtilel lojon. Mij q'uel lojon chuqui tac 

isujm che' ma' pʌsbeñon lojon i sʌclel a wut. 

10Chʌn pʌsbeñob a wutslel jini mu' bʌ i cʌñetob. Pʌsbeñob toj bʌ a melbal jini 

tojo' bʌ. 

11Coltañon ame mi' tajon jini mu' bʌ i chañ'esan i bʌ, Ame mi' ñijcañon loq'uel ti 

cajñib jini jontol bʌ. 

12Ya' tsa' yajliyob jini mu' bʌ i cha'leñob jontolil. Chocbilobix, mach mejlix ti chʌn 

ch'ojyelob. 

Salmos 37 

I jilibal jontolo' bʌ 

1Mach a cha'len tsic pusic'al cha'an i mul jini mu' bʌ i cha'leñob jontolil. Mach 

ma' mulʌbeñob i chubʌ'an xmulilob. 

2Mach jalic mi caj i jilelob che' bajche' mi' tiquin jam yic'ot pimel. 

3Ñopo lac Yum, mele chuqui uts'at. Che' jini xuc'ul mi caj a chumtʌl ti jini lum. 

4Yom tijicñayet ti lac Yum. Mi caj i yʌq'ueñet chuqui yom a pusic'al. 

5Ac'ʌ ti' wenta lac Yum pejtelel a melbal. Ñopo lac Yum. Mi caj i jolontesan 

chuqui ma' ña'tan a mel. 

6Mi caj i wen tsictiyel toj bʌ a pusic'al che' bajche' i sʌclel pañimil. Dios mi caj i 

tsictesan che' bajche' i sʌclel pañimil ti xinq'uinil. 

7Ñʌch'chocon a bʌ ti lac Yum. Pijtan lac Yum ti' xuc'tilel a pusic'al. Mach a 

cha'len tsic pusic'al che' mi' p'ojlel i chubʌ'an jini mu' bʌ i mel jontolil. 

8Cʌyʌ a mich'ajel. Mach yomic tsʌytsʌyña a pusic'al. Jini woli bʌ ti mich' mi' tech 

mulil. Mach che'ic yom ma' mel. 

9Jini mu' bʌ i cha'leñob jontolil mi caj i chojquelob ti tojmulil. Jini mu' bʌ i chʌn 

pijtañob lac Yum mi caj i yʌq'uentelob i wenlel. 

10Mach jalix mi caj i jilel jini mach bʌ anic mi' ñop Dios. Che' mi caj a q'uel jini 

xjontolil mach ya'ix an. 

11Jini utso' bʌ i pusic'al mi caj i yʌq'uentelob i wenlel. Tijicña mi caj i yubiñob 

che' ñʌch'ʌlob i pusic'al. 

12Jini mach bʌ anic mi' ñop Dios mi' ña'tan bajche' mi caj i tic'lan jini toj bʌ. Cʌlʌx 

jax mi' mich'len. 

13Lac Yum mi' tse'tan jini winic. Yujil mach jalix mi' caj ti jilel. 

14Jini jontolo' bʌ mi' loc'sañob i yespada ti' yotot. Mi' sʌts'ob i jalʌjb, Cha'an mi' 

jisañob jini p'ump'un bʌ, Cha'an mi' tsʌnsañob jini tojo' bʌ. 

15Jini jontolo' bʌ mi caj i wʌlʌc ubiñob i yespada ti' pusic'al. Jini jalʌjb tac mi' caj 

ti laj c'ʌscujel. 

16Uts'at i chubʌ'an jini xuc'ul bʌ winic anquese mach cabʌlic. Mach uts'atic i 

chubʌ'an jini xjontolil anquese wen cabʌl. 

17Mi caj i jisʌntel i p'ʌtʌlel jini jontolo' bʌ, Pero lac Yum mi' cʌntan jini tojo' bʌ. 

18Lac Yum mi' q'uel bajche' mi' ñusañob q'uin jini tojo' bʌ. Mach jilic ti pejtelel 

ora chuqui mi' yʌq'ueñob. 

19Ma'anic mi caj i yubiñob quisin ti' yorajlel wocol. Jasʌl mi caj i c'uxob waj che' 

ti' yorajlel wi'ñal. 

20Pero jini jontolo' bʌ mi caj i jilelob. I contrajob lac Yum mi caj i jilelob che' 

bajche' aq'uiñʌl. Mi' cajelob ti pulel, mi' cajelob ti jilel che' bajche' buts'. 

21Jini jontol bʌ mi' c'ajtin ti bet. Ma'anix mi' chʌn tilel i toj. An i yutslel i pusic'al 

jini toj bʌ. Mi' yʌc' i chubʌ'an. 

22Jini c'uxbibilo' bʌ ti lac Yum mi caj i yʌq'uentelob jini lum. Jini chocbilo' bʌ ti 

lac Yum mi caj i jisʌntelob. 

23Lac Yum mi' toj'esan majlel jini uts'at bʌ winic Cha'an xuc'ul mi' majlel ti' bijlel. 

Tijicña mi' q'uel bajche' mi' mel. 

24Che' mi' yajlel, ma'anic mi' junyajlel cʌytʌl, Come lac Yum mi' chucben i c'ʌb. 

25Ch'itoñon to wajali. Wʌle ñoxonix. C'ʌlʌl wʌle ma'anic q'uelel c cha'an juntiquil 

toj bʌ tsa' bʌ chojqui. I yalobilob ja'el ma'anic mi' c'ajtiñob ñumel i bʌl i ñʌc'. 

26Belel ora uts i pusic'al mi' yʌc' i chubʌ'an. Che' ja'el i yalobilob yujilob coltaya. 

27Cʌyʌ jontolil, mele chuqui uts'at. Che' jini mi caj a wajñel ti pejtelel ora. 

28Come lac Yum mi' mulan chuqui toj. Ma'anic mi' cʌy i cha'año' bʌ. Mi' cʌntañob 

ti pejtelel ora. Pero i p'olbal jini jontolo' bʌ mi caj i yʌjq'uel ti jilel. 

29Mi caj i yʌq'uentelob jini pañimil jini tojo' bʌ. Mi caj i yajñelob ti pejtelel ora. 

30Tsiquil i ña'tibal jini toj bʌ che' mi' cha'len t'an. Tojʌch i t'an. 

31Mi' chʌn ña'tan ti' pusic'al chuqui yom Dios. Ma'anic mi' cʌy i ñop. 

32Jini xjontolil mi' chijtan jini toj bʌ. Mi' sʌclan bajche' mi mejlel i tsʌnsan. 

33Lac Yum ma'anic mi' yʌc' jini toj bʌ ti' wenta xjontolil. Ma'anic mi' yʌc' ti tajol i 

mul ya' ti melobʌjʌl. 

34Ñopo lac Yum, jac'ben chuqui mi' yʌl. Mi caj i yʌq'ueñet a ñuclel. Mi caj a 

wʌq'uentel jini pañimil. Mi caj a q'uel che' mi' jisʌntelob jini jontolo' bʌ. 

35Tsaj q'uele c'ax jontol juntiquil winic. Ñuc tsi' mele i bʌ bajche' te' mu' bʌ ti wen 

colel. 

36Awilan, majlemix, mach chʌn tsiquilix. Tsac sʌcla jini winic, ma'anic tsac taja. 

37Q'uele jini xuc'ul bʌ winic, jini toj bʌ. Tijicña mi' caj ti ajñel jini winic uts bʌ i 

pusic'al. 

38Mi caj i laj jisʌntelob mu' bʌ i ñusʌbeñob i t'an Dios. Mi caj i jisʌntelob jini 

xjontolilob yic'ot i p'olbalob. 

39Ch'oyol ti lac Yum i coltʌntel jini tojo' bʌ. Jiñʌch i p'ʌtʌlel ti' yorajlel wocol. 

40Lac Yum mi' coltan jini tojo' bʌ mu' bʌ i ñopob. Mi' loc'sañob ba' bʌbʌq'uen mi' 

jilelob ti' p'ʌtʌlel jini jontolo' bʌ. 

Salmos 38 

Mi' sub i mul 

1C Yum, mach ma' wʌ'leñon ti a mich'ajel. Mach ma' ju'sʌbeñon c pusic'al che' 

mich'et. 

2Tsa'ix a jec'beyon c pusic'al che' bajche' ti jalʌjb. Wola' c'uchye'on jubel ti a 

c'ʌb. 

3Ma'anic i c'oc'lel c bʌc'tal come mich'et. Ma'anic j c'oc'lel come an c mul. 

4Come jini c jontolil tsa'ix i teñeyon jubel. Yom i c'ʌson che' bajche' al bʌ cuchʌl. 

5Mi' tuw'an c tsoy tac. Mi' yoc'mʌl Cha'an c tontojlel. 

6C'uchulon, wen peq'uesʌbilon. C'ʌlʌl mi' sʌc'an c'ʌlʌl mi' yic'an wen 

ch'ijiyemon. 

7Wen ticʌw jax c pusic'al yubil. Ma'anic i c'oc'lel c bʌc'tal. 

8Wen c'uñucñayon jax. Ma'anix c p'ʌtʌlel. Ajacñayon, wolic mel c pusic'al. 

9C Yum, cʌmbil a cha'an pejtel chuqui tac com. Mach muculic ti a wut che' mic 

cha'len ajacñiyel. 

10T'ʌlt'ʌlña jax c pusic'al. Tsa'ix jili c p'ʌtʌlel. Mach c'otix c wut. 

11Jini c'uxbibilo' bʌ c cha'an yic'ot j cʌñʌyo' bʌ tsa'ix i cʌyʌyoñob cha'an j 

c'amʌjel. Ñajt tsi' tʌts'ʌyob i bʌ c pi'ʌlob. 

12Jini yomo' bʌ i tsʌnsañon woli' chajpañob i yac. Jini yomo' bʌ i tic'lañon woli' 

temob i t'an cha'an mi' jisañon. Ti sʌc'ajel c'ʌlʌl ti ic'ajel mi' ña'tañob i tech 
jontolil. 

13Pero lajalon bajche' xcojc. Ma'anic mi cubin. Lajalon bajche' x'uma' mach bʌ 

yujilic t'an. 

14Isujm, lajaloñʌch bajche' winic mach bʌ anic mi' yubin. Ma'anic mic letsan c 

t'an. 

15Come wolic pijtañet c Yum. Mi caj a jac'beñon coración, c Yum Dios. 

16Ju'sʌbeñob i pusic'al, cho'on. Machiqui, mi caj i mʌjlel i cha'añob. Mi caj i 

chañ'esañob i bʌ tij contra che' colel c yajlel. 

17Come bʌbʌq'uen mic yajlel. Ma'anic mi' wis lajmel i ch'ijiyemlel c pusic'al. 

18Jini cha'an wolic sub c mul. Wolic mel c pusic'al cha'an c mul. 

19Cabʌl ch'ejlo' bʌ mi' contrajiñoñob, Cabʌl mi' ts'a'leñoñob. 

20Mi' sutq'uibeñoñob jontolil ti wen bʌ c melbal. Mi' contrajiñoñob cha'an com c 

mel chuqui uts'at. 

21C Yum, mach ma' cʌyon. C Dios, mach ma' tʌts' a bʌ ba' añon. 

22Coltañon ti ora, C Yum, caj Coltayajet c cha'an. 

Salmos 39 

Ñumel jach woliyonla ti pañimil 

1Tsa cʌlʌ: Mi caj c chʌcʌ cʌntan c bʌ, Ame lecojic mic cha'len t'an. Mi caj cotsan 

freno ti quej, Che' añon ti' tojlel jini jontolo' bʌ, cho'on. 

2Ma'anic tsac cha'le t'an, ñʌch'ʌlon. Ma'anic tsac taja i ñuq'uesʌntel c pusic'al. 

Tsa' utsi p'ojli c ch'ijiyemlel. 

3Tsac mele c pusic'al. Che' bʌ tsac cha'le t'an tic pusic'al tsac wen cha'le 

pensar. C'am tsac pejca Dios ti oración: 

4C Yum, la' c ña'tan mi caj j cʌy pañimil. Xñumelon jach ti pañimil. La' c ña'tan 

c'uñon jach. 

5Ma'anic jayñajb tsa' wʌq'ueyon j q'uiñilel. Ma'anic cabʌl c jabilel ti a wut. Ora 

jach mi' ñumel c jabilel lojon che' bajche' ic' mu' bʌ i loq'uel ti quej. 

6Che'ʌch añon lojon bajche' axñal mu' bʌ ti ñumel majlel. Lolom jach mic mel 

lojon c pusic'al. Anquese mic tempan lojon c chubʌ'an, mach cujilic lojon majqui 
mi caj i ch'ʌm. 



945 

 

Chol de Tumbalá Bible 
© Bible Society of Mexico. 

  
 

 

7Wʌle, c Yum, ¿chuqui to yom mic pijtan? Wolic pijtañet. 

8Chucuyon loq'uel ti pejtelel c mul. Mach a wʌc'on ti ts'a'lentel ti' tojlel tonto bʌ. 

9Tsaj cʌyʌ c cha'len t'an. Ma'anix mi caw quej, Come jatet tsa' wʌc'ʌyon ti wocol. 

10Mach a chʌn jats'on. Lujbonix cha'an wola' jats'on ti a c'ʌb yilal. 

11Che' ma' wʌq'ueñon lojon c tsico' pusic'al cha'an lojon c mul, ma' ju'sʌbeñon 

lojon c pusic'al. Ma' jisʌbeñon lojon c t'ojlʌwel. Lecojon lojon bajche' pisil am bʌ 
i jo'ch'il. Che'ʌch añon lojon bajche' ic' woli bʌ ti loq'uel ti quej. 

12C Yum, ubibeñon coración, ubibeñon cuq'uel. Q'uele i ya'lel c wut, mach a 

ñusañon. Xñumelon jach ti pañimil, che' bajche' pejtel c ñojte'el. 

13Mach a chʌn q'uelon ti a mich'ajel. La' poj ajnicon ti tijicña, Jinto mij cʌy 

pañimil, jinto che' mach chʌn tsiquilonix. 

Salmos 40 

Wocolix i yʌlʌ Dios cha'an i coltʌntel 
(Sal. 70.1-5) 

1Jal tsac pijta c Yum ti' xuc'tilel c pusic'al. Tsi' ña'tayon, tsi' yubibeyon c t'an. 

2Tsi' loc'sayon ti ch'en yilal ba' bʌbʌq'uen mic jilel ti tam bʌ oc'lel. Tsi' 

wa'chocoyon ti pam xajlel. Tsi' xuc'chocoyon ti xʌmbal. 

3Tsi' yʌq'ueyon tsiji' bʌ c'ay Cha'an mij c'ʌyiben i ñuclel lac Dios. Cabʌl c pi'ʌlob 

mi caj i q'uelob. Mi caj i bʌc'ñañob lac Yum. Mi caj i ñopob. 

4Tijicña jini winic mu' bʌ i ñop lac Yum. Ma'anic mi' tsajcan majlel jini chan bʌ 

mi' q'uelob i bʌ, mu' bʌ i cʌyob isujm bʌ t'an. 

5C Yum Dios, tsa'ix a p'ojlesa jini ñuc tac bʌ a melbal tic tojlel lojon. Wola' chʌn 

ña'tan lojon. Ma'anic yambʌ bajche' jatet. Aniqui, tsac subu. Mach mejlic ti 
tsijquel a melbal. 

6Ma'anic ma' mulan tsʌnsʌbil bʌ a majtan yic'ot ofrenda. Ma'anic tsa' c'ajtibeyon 

pulbil bʌ a majtan yic'ot majtañʌl cha'an i tojol c mul. Pero tsa' wʌq'ueyon c 
ch'ujbin a t'an. 

7Tsac subeyet talon, cho'on, Che' bajche' ts'ijbubil ti a jun. 

8C Dios tijicña wolic mel chuqui a wom. Lotol a mandar tic pusic'al. 

9Tsac subu jini wen t'an ba' tempʌbilob cabʌl winicob x'ixicob. C Yum, mic wen 

sub a t'an. Wen a wujil mach mʌcʌlic quej. 

10Tsac tsictesayet ba' mi' tempañob i bʌ. Ma'anic tsac mucuyet ti' tojlelob. Tsac 

subu ti jamʌl xuc'ulet. Uts'at ma' cha'len coltaya. Cabʌlʌch i yutslel a pusic'al. 
Isujmet. 

11C Yum, mach ma' chʌclibeñon a p'untaya. Cʌntañon ti a c'uxbiya ti' isujmlel a 

t'an. 

12Tsa' wen p'ojli wocol tic tojlel. Jini c jontolil tsi' yʌc'ʌyon ti wocol. Mach cujilix 

chuqui yom mic mel. Ñumen on c mul ti tsicol bajche' i tsutsel c jol. Tsiltsilña c 
pusic'al. 

13C Yum, poj loc'sañon ti ili wocol ti' yutslel a pusic'al. C Yum, coltañon ti ora. 

14La' i cha'leñob quisin jini yomo' bʌ i tic'lañon. La' toj sajticob i pusic'al. La' 

yʌsʌnticob jini yomo' bʌ i jisañon. 

15La' toj sajticob i pusic'al mu' bʌ i subeñon: Jajaja, jajaja, che'ob. La' i cha'leñob 

quisin cha'an i mul. 

16La' i yubiñob i tijicñʌyel i pusic'al pejtel mu' bʌ i sajcañet. La' ñʌch'lecob i 

pusic'al. La' i yʌlob ti pejtelel ora: ¡Ñucʌch lac Yum! La' i yʌlob pejtelelob mu' bʌ 
i c'uxbiñet woli bʌ i pijtañob i coltʌntel ti a tojlel. 

17Jixcu joñon, p'ump'uñon. Anto yom c wenlel, pero lac Yum woli' ña'tʌbeñon ti' 

pusic'al. C Yum, xcʌntayajet c cha'an, la' ba' añon ti ora. Coltayajet c cha'an, C 
Dios, mach yomic ma' jalijel. 

Salmos 41 

Mi' c'ajtin i c'oc'lel 

1Tijicña jini mu' bʌ i ña'tan jini p'ump'un bʌ. Lac Yum mi caj i col che' mi' yubin 

wocol. 

2Lac Yum mi caj i cʌntan, mi caj i coltan. Tijicña mi caj i yajñel ti pañimil. Ma'anic 

mi caj i cʌy jini winic ti' p'ʌtʌlel i contrajob. 

3Lac Yum mi caj i cʌntan che' c'am. Mi caj i coltan che' woli ti wocol. 

4Jixcu joñon, c Yum, a wocolic pʌsbeñon i yutslel a pusic'al. Ñusʌbeñon c mul 

come tsac cha'le mulil ti a contra. 

5Jini j contrajob mi' p'ajoñob: 

¿Baqui ora mi caj i chʌmel? 

¿Baqui ora mi caj i ñajiyel i c'aba'? che'ob. 

6Ba' ora mi' tilel i q'uelon j contra mi' cha'len lot. Mi' ña'tan i jop'beñon c mul. 

Che' mi' loq'uel mi' puc majlel. 

7Pejtel mu' bʌ i ts'a'leñon mi' mucu temob i t'an tij contra. Mi' ña'tañob i yʌsañon 

yic'ot i jontolil. Mi' yʌlob: 

8Mach chʌn colix ti wocol. Mach chʌn mejlix ti ch'ojyel ba' ñolol, che'ob. 

9Tsi' tsa'leyon ja'el juntiquil c pi'ʌl Tsa' bʌ c ch'ʌmʌ tic wenta, tsa' bʌ i c'uxu waj 

quic'ot. 

10C Yum, pʌsbeñon i yutslel a pusic'al. P'ʌtesañon cha'an mij q'uextʌbeñob i 

jontolil. 

11Che' jini tsiquil mi uts'at ma' q'uelon. Tsa' coloyon loq'uel ti' c'ʌb j contra ame 

mi' t'uchtañon. 

12Wola wʌq'ueñon a p'ʌtʌlel cha'an chʌn xuc'ul mi cajñel. Wola' cʌntañon ti 

pejtelel ora. Añon ti a wenta. 

13La' sujbic i ñuclel lac Yum, i Dios Israel, mach bʌ anic i cajibal mach bʌ anic i 

jilibal. Che'ʌch yom. Amén. 

Salmos 42 

LIBRO II 
Tiquin i ti' c ch'ujlel cha'an com Dios 

1Che' bajche' an i tiquin ti' me' cha'an mi' jap ja', Che' ja'el an c tiquin ti' yilal 

cha'an com c Dios. 

2Tiquin c ti' yubil cha'an com Dios, jini cuxul bʌ Dios. 

¿Baqui ora mi mejlel c ñochtan Dios? 

3Cha'an ch'ijiyemon tsac wen cha'le uq'uel ti q'uiñil ti ac'ʌlel. Bele q'uin mi' 

c'ajtibeñoñob winicob: 

¿Baqui an a Dios? lon che'ob. 

4Che' mic ña'tan iliyi, cabʌl mic mel c pusic'al, Come c'ajal c cha'an bajche' tsac 

pi'leyob ti xʌmbal jini winicob x'ixicob Che' bʌ tsac pʌyʌyob majlel ti' yotot Dios. 
Che' tijicña lojon c pusic'al, tsac subu lojon i ñuclel Dios. Cabʌlon lojon tsac 
mele lojon q'uin. 

5¿Chucoch ch'ijiyem c pusic'al? 

¿Chucoch wulwulña c pusic'al? La' c pijtan Dios, come mach jalix mi caj c suben 
wocolix i yʌlʌ caj Coltaya Dios. 

6Ch'ijiyem c pusic'al. Jini cha'an mic ña'tan c Dios wʌ' ba' añon ti' ti' Jordán ja' 

ti i t'ojol jax bʌ lum ba'an wits Hermón yic'ot Mizar. 

7Ju'ucña mi' tilel but'ja'. Ti ora ma' but'ben i ch'eñal ja'. Tsa'ix a choco tilel c 

wocol che' bajche' wʌlʌcña bʌ ja' mu' bʌ i ñumel tic tojlel. 

8Uts i pusic'al lac Yum. Mi' pʌs i c'uxbiya ti jujump'ejl q'uin. Ti ac'ʌlel mij c'ʌyiben 

i ñuclel. Mic pejcan Dios mu' bʌ i yʌq'ueñon j cuxtilel. 

9Mic suben Dios, jini xColtaya c cha'an: 

¿Chucoch tsa' ñajʌyiyon ti a pusic'al? 

¿Chucoch ma' cʌyon ti' c'ʌb j contra cha'an p'ump'un mi' tic'lañon? Ch'ijiyem c 
pusic'al, cho'on. 

10Lajalʌch bajche' c'ʌscujemon che' mi' yʌ'leñoñob j contrajob. Ti pejtelel ora 

mi' subeñoñob: 

¿Baqui'an a Dios mu' bʌ i coltañet? lon che'ob. 

11¿Chucoch ch'ijiyem c pusic'al? 

¿Chucoch wulwulña c pusic'al? La c pijtan Dios, come mi caj c cha' suben 
wocolix i yʌlʌ. Jiñʌch caj Coltaya Dios. 

Salmos 43 

Mi' c'ajtin i tsictesʌntel toj bʌ i pusic'al 

1C Dios, meleyon. La' loq'uicon ti uts'at ti' tojlel jini mach bʌ anic mi' c'uxbiñet. 

Pʌyʌyon loq'uel ti' p'ʌtʌlel winicob yujilo' bʌ lot, jini yujilo' bʌ jontolil. 

2C Diosetʌch, c p'ʌtʌlelet, ¿chucoch tsa' cʌyʌyon? 

¿Chucoch wersa mic chʌn ajñel ti ch'ijiyem bʌ c pusic'al cha'an woli' tic'lañoñob 
j contrajob? 

3Yom ma' pʌsbeñon a sʌclel yic'ot i sujmlel a t'an, cha'an mi' toj'esañon majlel. 

Yom ma' pʌyon majlel ti a Templo ti ch'ujul bʌ a wits. 

4Che' jini mi caj c majlel ba'an i puluntib a majtan, c Dios. Jatet i tijicñʌyelet c 

pusic'al. Jatet c Dioset. Mi caj c sub a ñuclel ti música am bʌ i ch'ajñal. 

5¿Chucoch ch'ijiyem c pusic'al? 

¿Chucoch wulwulña c pusic'al? La' c pijtan Dios, come mi caj i ñuc'an c pusic'al 
cha'an i ñuclel, Caj Coltaya Dios. 

Salmos 44 

Cabʌl tsa' coltʌnti ti wocol 

1Tsa'ix cubi lojon. Tsi' subeyon lojon c ñojte'el Chuqui tac tsa' mele ti wajali. 

2Ya' ba' tsa' choco loq'uel jini sajtemo' bʌ tsa' wotsa a cha'año' bʌ ti a p'ʌtʌlel. 

Tsa' puts'tesa winicob x'ixicob cha'an ma' wʌc' ti p'ojlel a cha'año' bʌ. 

3Come mach ti' p'ʌtʌlelic i yespada tsi' ch'ʌmʌyob jini lum. Ma'anic tsa' mʌjli i 

cha'añob ti' bajñel p'ʌtʌlel. Pero ti' p'ʌtʌlel jini ñoj bʌ a c'ʌb jini wen yujil bʌ e'tel 
tsa' coltayob, Come tsa' pʌsbeyob i yutslel a pusic'al. 

4Jatet, c Reyet, c Dioset mu' bʌ a wʌc' ti colel Jacob. 

5Mi caj c choc lojon jubel j contrajob cha'an ti a p'ʌtʌlel. Ti a c'aba' mi caj c 

t'uchtan lojon jini mu' bʌ i contrajiñon lojon. 

6Come mach cha'anic c jalʌjb xuc'ul c pusic'al. Mach cha'anic quespada mi' 

mʌjlel c cha'an. 

7Tsa' pʌyʌyon loq'uel ti' p'ʌtʌlel j contrajob lojon. Tsa' peq'uesa jini mu' bʌ i 

ts'a'leñon lojon. 

8C Dios, chʌn xuc'ul lojon c pusic'al ti jatet. Mux c sub lojon i ñuclel a c'aba' ti 

pejtelel ora. 

9Chocbilonix lojon wʌle. Tsa'ix a wʌc'ʌyon lojon ti quisin. Ma'anix ma' pi'len 

majlel c soldadojob lojon. 

10Tsa' wʌc'ʌyon lojon ti puts'el ti' tojlel j contrajob lojon. Jini mu' bʌ i ts'a'leñon 

lojon mi' xujch'iñob lojon c chubʌ'an. 

11Che' bajche' mi' tsʌnsʌntel tiñʌme' tsa' wʌc'ʌyon lojon ti chʌmel. Tsa' pucuyon 

lojon ti' tojlel jini mach bʌ c pi'ʌlobic lojon. 

12Tsa' wʌc'ʌ a winicob x'ixicob ti' wenta i contrajob ti che jachi. Ma'anic tsa' 

ch'ʌmbeyob i tojol. 

13Tsa' wʌc'ʌyon lojon ti tse'tʌntel ti' tojlel jini mach bʌ c pi'ʌlobic lojon, Cha'an 

mi' ts'a'leñon lojon, cha'an mi' wajleñon lojon. 

14Tsa' wʌc'ʌyon lojon ti a'lentel ti' tojlel jini gentilob. Jini winicob x'ixicob yan tac 

bʌ i lumal mi' wajleñoñob lojon. 

15Belel ora muc'on ti quisin. Mic mʌy c wut cha'an quisin, 

16Cha'an i t'an jini mu' bʌ i tse'tañon lojon, mu' bʌ i p'ajon lojon, Cha'an ts'a' mi' 

q'uelon lojon j contrajob mu' bʌ i q'uextañob jontolil. 

17Tsa' tili wocol tic tojlel lojon, Anquese ma'anic tsa' ñajʌyiyet tic pusic'al lojon. 

Ma'anic tsac ñusa lojon jini xuc'ul bʌ a t'an. 

18Xuc'ul to c pusic'al lojon a wic'ot. Ma'anic tsaj cʌyʌ a bijlel. 

19Tsa' teñeyon lojon ya' ba'an jini mate'el ts'i'. Tsa' wotsayon lojon ti ic'ch'ipan 

bʌ ba' bʌbʌq'uen mi lac chʌmel. 

20Mi tsa' laj cʌyʌ lac Dios cha'an mi lac ch'ujutesan dioste' tac, 

21¿Mach ba anic mi' tsictiyel ti a wut? Come cʌmbil i cha'an Dios jini mucul tac 

bʌ am bʌ ti lac pusic'al. 

22Wolic tsʌnsʌntel lojon ti jujump'ejl q'uin cha'an tsac ñopoyet lojon. Wets'bilon 

lojon che' bajche' tiñʌme' cha'an mic tsʌnsʌntel lojon. 

23¡Ch'ojyen, c Yum! ¿Chucoch woliyet ti wʌyel? Yom ma' pʌs a p'ʌtʌlel. Mach a 

junyajlel chocon lojon ti a tojlel. 

24¿Chucoch wola' mʌc a wut? ¿Chucoch ñajʌyem c wocol lojon ti a pusic'al che 

wolic tic'lʌntel lojon? 

25Come wen ch'ijiyemon lojon, pʌcʌlon ti lum. 

26La' coltañon lojon, Mʌñʌyon lojon come c'ux ma' wubiñon lojon. 

Salmos 45 

Che' mi' ñupuñijel jini rey 

1But'ul c pusic'al cha'an jini wen tac bʌ com bʌ c sub. Mic sub i ñuclel jini rey ti 

c'ay. Jini cac' i wentajʌch pluma ti' c'ʌb jini wen yujil bʌ ts'ijb. 

2Ñumen a t'ojol jax bajche' pejtel winicob. Awujil uts bʌ t'an. Jini cha'an Dios 

tsa'ix i yʌq'ueyet i yutslel i t'an ti pejtelel ora. 

3Cʌchʌ ti a ñʌc' a wespada. C'ax p'ʌtʌlet, pʌsʌ i ñuclel a yumʌntel. 

4Cha'len marcha ti' wut a contrajob, come tsa' mʌjli a cha'an Cha'an ti caj a 

sujmlel yic'ot a wutslel yic'ot a tojel. Pʌsʌ ñuc tac bʌ a we'tel cha'an p'ʌtʌlet. 

5Jay i ni' a jalʌjb mu' bʌ i jec'ben i pusic'al a contrajob. Winicob x'ixicob mi caj i 

yochelob ti a wenta. 

6C Yum, an a yumʌntel ti pejtelel ora. Jini a baston i yejtalʌch a yumʌntel. Toj 

ma' cha'len meloñel. 

7Tsa'ix a c'uxbi chuqui tac toj. Tsa'ix a ts'a'le jontolil. Jini cha'an Dios, jini a Dios, 

tsa'ix i muluyet ti aceite yilal, Cha'an mi' yʌq'ueñet i tijicñʌyel a pusic'al ñumen 
bajche' a pi'ʌlob. 

8An i yujts'il a pislel bajche' xojocña bʌ mirra yic'ot áloe yic'ot casia. Tijicña a 

pusic'al ya' ti colem otot melbil bʌ ti marfil ba' woli ti t'an música. 

9Ya' añob xch'oc bʌ i yalobilob reyob ti' tojlel jini x'ixicob año' bʌ i ñuclel. Ya'ʌch 

wa'al jini x'ixic bʌ rey ti a ts'ejtʌl. Lʌpʌl i cha'an i bujc joch'bil bʌ ti oro ch'oyol bʌ 
ti Ofir. 

10Xch'oc bʌ calobil, ubibeñon c t'an. Ac'ʌ ti a pusic'al. La' ñajʌyicob ti a pusic'al 

a pi'ʌlob yic'ot jini año' bʌ ti' yotot a tat. 

11Mi caj i c'uxbiñet jini rey come a t'ojol mi' q'uelet. Jiñʌch a Yum, yom ma' 

c'uxbin. 

12Talobix ch'oyolo' bʌ ti Tiro i yʌq'ueñet a majtan. Jini wen chumulo' bʌ ti lum mi 

caj i c'ajtibeñet a wutslel. 

13I t'ojol jax jini xch'oc bʌ i yalobil rey woli bʌ i pijtan ti' mal i yotot. Ñotbil jini oro 

ti' pislel. 

14Mi caj i pʌjyel majlel ba'an jini rey lʌpʌl i cha'an joch'bil bʌ i bujc. Jini xch'oc 

bʌ i pi'ʌlob mu' bʌ i pi'leñob majlel Mi caj i pʌjyelob majlel ya' ba' añet. 

15Tijicña i pusic'al mi caj i pʌjyelob majlel cha'an mi' ñuc'añob i pusic'al. Mi caj i 

yochelob ti' yotot jini rey. 

16Xch'oc bʌ calobil, cha' ubibeñon c t'an. Jini a walobilob mi caj i tajbeñob i ye'tel 

i tat. Mi caj a wotsañob ti yumʌlob ti pejtelel pañimil. 

17Mi caj cʌc' ti cʌjñel a c'aba' ti' tojlel winicob x'ixicob, Cha'an mi' tsictesʌbeñob 

i yalobilob ti jujunlajm. Jini cha'an mi caj i chʌn subob a ñuclel ti pejtelel ora. 

Salmos 46 

Dios jiñʌch la caj Coltaya 

1Dios lac p'ʌtʌlelʌch, ba' mi lac majlel ti puts'el. Wʌ'ʌch an la quic'ot cha'an mi' 

coltañonla che' an bʌbʌq'uen bʌ. 

2Jini cha'an anquese mi' yʌsiyel pañimil ma'anic lac bʌq'uen. Anquese mi 

ñijcʌyel ochel wits ti mal ñajb, 

3Anquese wen c'am mi' cha'len t'an jini wʌlʌcña bʌ colem ja', Anquese mi' 

ñijcʌyel wits, Ma'anic mi lac cha'len bʌq'uen. 

4Jini colem ja' loq'uem bʌ ba'an Dios Mi' yʌq'uen i tijicñʌyel jini año' bʌ ti' tejclum 

Dios. Jini Ch'ujul bʌ Ajñibʌl i cha'añʌch jini C'ax Ñuc Bʌ. 

5Dios an ti' yojlil jini Tejclum, jini cha'an ma'anic mi caj i ñijcʌntel. Dios mi caj i 

bʌc' coltan jini año' bʌ ti Tejclum che' ti sʌc'ajel. 

6Mi' mich'añob yumʌlob ti pañimil. Woli' chilbentelob i yumʌntel. Mi' toj sajtel i 

pusic'al jini año' bʌ ti pañimil, Che' mi' cha'len t'an Dios. 

7Lac Yum an la quic'ot. I Yumʌch panchan yic'ot pañimil. I Dios Jacob jiñʌch la 

caj Coltaya i wenta chan bʌ ts'ajc. 

8La'la, q'uelbenla i melbal lac Yum. Q'uelela bajche' tsi' cha'le jisaya ti lum. 

9Mi' yujtesan guerra c'ʌlʌl ti pejtelel pañimil. Mi' bic'ti c'ʌs jini jalʌjb, mi' c'ʌs jini 

lanza. Mi' pulbeñob i carreta tac mu' bʌ i c'ʌñob ti guerra. 

10Ch'abixla, ña'tanla joñon Dioson. Ñuc mi caj i q'ueloñob ti yan tac bʌ lum, Mi 

caj c ñuq'uesʌntel ti pañimil, che'en. 

11I Yum Panchan yic'ot Pañimil an la quic'ot. I Dios Jacob jiñʌch la caj Coltaya 

i wenta chan bʌ ts'ajc. 

Salmos 47 

Dios i Reyʌch pejtel pañimil 

1Winicob x'ixicob ti pejtelel lum, ñuq'uesanla Dios. La' tsictiyic i tijicñʌyel la' 

pusic'al cha'an tsa' mʌjli i cha'an Dios. 

2Come lac Yum jiñʌch C'ax Ñuc Bʌ yom bʌ mi lac bʌc'ñan. Mi' cha'len yumʌl ti 

pejtelel pañimil. 

3Mi' yʌc' ti lac wenta winicob x'ixicob ti mojt ti mojt. Mi' yotsañonla ti yumʌl ti 

jujump'ejl tejclum. 

4Mi' yajcʌbeñonla chuqui tac mi' yʌq'ueñonla, Jiñʌch mero wen bʌ lum tsa' bʌ i 

yʌq'ueyob c'uxbibilo' bʌ i cha'an. 

5Tsa' letsi majlel Dios, tsa' mʌjli i cha'an. Tsa' letsi lac Yum ti' tojlel trompeta tac 

woli bʌ ti t'an. 

6C'ʌyibenla i ñuclel Dios, c'ʌyibenla i ñuclel. C'ʌyinla salmo tac ti' tojlel lac Rey, 

c'ʌyinla salmo tac. 

7Come Dios jiñʌch Rey ti pejtelel pañimil. I t'ojol jax yom mi la' c'ʌyiben i ñuclel 

ti Salmo. 

8Dios mi' cha'len yumʌl ti' tojlel jujunmojt winicob x'ixicob. Buchul Dios ti' 

yumʌntel ti ch'ujul bʌ i buchlib. 

9Ya' mi' tempañob i bʌ jini yumʌlob loq'uemo' bʌ ti yan tac bʌ lum, Cha'an mi' 

yochelob ti' winicob Dios, i Dios Abraham. 

10I cha'añob Dios jini yumʌlob ti pañimil, Come wen ñuc Dios. 

Salmos 48 

I t'ojol jax Sion 

1Ñuc lac Yum. Yom cabʌl mi' sujbel i ñuclel. Chumul Dios ti Jerusalén am bʌ ti 

ch'ujul bʌ wits i c'aba' Sion. 

2I t'ojol jax ya' ba c'ʌcʌl ti chan bʌ wits, i c'aba' Sion ti' tojel norte. I tijicñʌyelʌch 

pejtel pañimil, I tejclum jini ñuc bʌ Rey. 

3Ya' ti colem otot tac am bʌ ti Sion Dios tsi' pʌsʌ i bʌ. Jiñʌch la caj Coltaya. 

4Awilan tsi' tempayob i bʌ jini reyob. Temel tsa' tiliyob ti' contra Israel. 

5Che' bʌ tsi' q'ueleyob Sion tsa' toj sajtiyob i pusic'al. Tsi' cha'leyob bʌq'uen. 

Tsa' puts'iyob majlel. 

6Tsiltsilñayob tsi' cha'leyob bʌq'uen. Tsi' yubiyob wocol lajal bajche' x'ixic mu' 

bʌ i cha'len bajq'uel. 

7Che'ʌch ma' jem tac colem barco i cha'an Tarso. Ma' jem yic'ot jini ic' loq'uem 

bʌ ba' mi' pasel q'uin. 

8Lajal bajche' tsa cubi lojon tsa'ix j q'uele lojon ti' tejclum lac Yum Dios, Ti' 

tejclum i Yum Panchan yic'ot Pañimil. Dios mi caj i xuc'chocon cha'an mach jilic 
ti pejtelel ora. 

9Ya' ti mal a Templo, c Dios, mic ña'tan lojon bajche' c'ux ma' wubiñon lojon. 

10Baqui jach mi' cʌjñel a c'aba' Mi' sujbel a ñuclel ti pejtelel pañimil, Come 

tojatax pejtel chuqui ma' mel. 

11La' i yubiñob tijicña año' bʌ ti wits i c'aba' Sion. La' i yubiñob tijicña año' bʌ ti' 

tejclum tac Judá, Come toj ma' cha'len meloñel. 

12Cha'lenla xʌmbal ti Sion, joy xʌñʌla. Tsiquila jini chan bʌ q'ueloñib ya' ti' 

ts'ajquil. 

13Wen q'uelela jini wa'chocobil bʌ mu' bʌ i joy mʌctan Yic'ot jini ts'ajquibil tac bʌ 

otot, Cha'an mi la' suben la' walobilob. 

14Come Dios jiñʌch lac Dios ti pejtelel ora. Mi caj i toj'esañonla majlel c'ʌlʌl jinto 

mi lac chʌmel. 

Salmos 49 

Tonto jini mu' bʌ i yʌc' i pusic'al ti' chubʌ'añʌl 

1Winicob x'ixicob, ubinla iliyi ti pejteletla. Pejtel xchumtʌlob ti pañimil, ñich'tanla. 

2Jini che' jach bʌ añob yic'ot jini ñuco' bʌ, Jini wen chumulo' bʌ yic'ot jini 

p'ump'uño' bʌ, ñich'tanla. 

3Añʌch c ña'tʌbal, jini cha'an mic sub. Mi cʌc' ti tsictiyel jini woli bʌ c ña'tan tic 

pusic'al come tsa'ix c ch'ʌmbe isujm. 

4Mi caj c sub ti lajiya jini woli bʌ c ña'tan. Mi caj j c'ʌn música am bʌ i ch'ajñal 

cha'an mic tsictesan. 

5¿Chucoch mic cha'len bʌq'uen che' ti' yorajlel wocol Che' joyolon ti xjontolilob 

woli bʌ i contrajiñon? 

6Winicob mi' lon ña'tañob an i coltʌntel cha'an i chubʌ'an. Mi' chañ'esañob i bʌ 

cha'an cabʌl i chubʌ'an. 

7Ma'anic majch mi mejlel i tojben i mul i pi'ʌl cha'an mi' loq'uel ti' p'ʌtʌlel mulil. 

Mach mejlic i yʌq'uen Dios i tojol i mul, 

8Come wen letsem i tojol i cuxtʌlel. Mach mejlic i toj ti pejtelel ora, 

9Cha'an mi' taj i cuxtilel mach bʌ anic mi' jilel, Cha'an ma'anic mi' yoc'mʌl ti 

mucoñibʌl. 

10Che' jach mi' yujtel. Mi' chʌmel jini am bʌ i ña'tʌbal. Mi' jilel jini tonto bʌ yic'ot 

jini jontol bʌ. Mi' cʌyob i chubʌ'an, mi' ch'ʌmob yaño' bʌ. 

11Mi' lon ña'tañob ti' pusic'al mi caj i yajñelob ti pejtelel ora, Mi' lon ña'tañob 

mach jilic i yotot tac ba' chumul i p'olbal. Mi' yotsbʌbeñob i c'aba' jini lum lajal 
bajche' i c'aba'. 

12Ma'anic majch mi' chʌn ajñel ti pañimil anquese c'uxbibil. Lajal mi' jilel bajche' 

jini bʌte'el. 

13I tilel che'ʌch mi' lon ña'tañob pero tontojob. Jini mu' bʌ i tsajcañob, che'ʌch 

mi' lon ña'tañob ja'el. 

14Lajalobʌch bajche' tiñʌme' mu' bʌ i pʌjyelob majlel ti chʌmel. Lajal mi' majlelob 

ti chʌmel. Mi caj i yumañob jini tojo' bʌ che' ti sʌc'ajel. Mux i jilelob i bʌc'tal, mux 
i yajñelob ba'an chʌmeño' bʌ. 

15Mach che'ic joñon. Dios mi caj i mʌñon loq'uel ti' p'ʌtʌlel chʌmel. Dios mi caj i 

pʌyon ti' tojlel. 

16Mach a cha'len bʌq'uen che' mi' yochel ti rico juntiquil winic, Che' mi' p'ojlel i 

chubʌ'an ti' yotot. 

17Come ma'anic chuqui mi caj i ch'ʌm majlel che' mi' chʌmel. Ma'anix i ñuclel 

ba' mi' c'otel, 

18Anquese tijicña cha'an cabʌl i chubʌ'an che' cuxul to, Come winicob mi' 

c'uxbiñob jini wen chumul bʌ. 

19Muq'uix i chʌmel che' bajche' yaño' bʌ. Mach chʌn q'uelelix i cha'an i sʌclel 

pañimil ti pejtelel ora. 

20Jini winic mu' bʌ i c'uxbintel, mi ma'anic mi' ch'ʌmben isujm, Lajalʌch bajche' 

jini bʌte'el mu' bʌ i jilel. 

Salmos 50 

Dios mi caj i mel pejtel año' bʌ ti pañimil 

1Jini C'ax P'ʌtʌl bʌ Dios, jini lac Yum, tsa'ix i cha'le t'an. Mi' pejcan jini año' bʌ ti 

pañimil c'ʌlʌl ba' mi' pasel q'uin c'ʌlʌl ba' mi' bʌjlel q'uin. 

2Ya' ti Sion, Dios tsi' pʌsʌ i ñuclel ti c'ajc ti jini wen i t'ojol jax bʌ i Templo. 

3Tal lac Dios. Mach ñʌch'ʌlic che' mi' tilel. Mi' lejmel c'ajc ti' tojel i wut. An p'ʌtʌl 

bʌ ic' ti' joytilel. 

4Mi' pʌy tilel jini año' bʌ ti panchan Yic'ot jini año' bʌ ti pañimil cha'an mi' mel 

winicob x'ixicob i cha'año' bʌ. 

5Woli' yʌl: Tempʌbeñon c cha'año' bʌ Tsa'ix bʌ ochiyob ti trato quic'ot che' bʌ 

tsi' yʌq'ueyoñob tsʌnsʌbil bʌ c majtan, che'en. 

6Jini año' bʌ ti panchan mi caj i subob tojatax Dios. Come xmeloñel ajñel. 

7Tsa' caji' yʌl Dios: Calobil Israel, Ubinla c t'an mu' bʌ c sub ti a contra. Dioson, 

joñon a Dioson. 

8Mach cha'anic tsʌnsʌbil bʌ c majtan mu' bʌ a chʌn aq'ueñon wolic tiq'uet. 

9Mach comic mi tat wacax mi chivo am bʌ ti pam a wotot, 

10Come c cha'añʌch pejtelel bʌte'el am bʌ ti mate'el, Yic'ot bajc'ʌl wacax am bʌ 

ti bujtʌl tac. 

11Cʌñʌl c cha'an pejtel te'lemut am bʌ ti wits. C cha'añʌch pejtel jontol bʌ bʌte'el 

mu' bʌ ti xʌmbal ti jamil. 

12Anic c wi'ñal, mach muq'uic c subeñet, Come c cha'añʌch jini pañimil yic'ot 

pejtelel i bʌl. 

13¿Com ba j c'ux i bʌc'tal tat wacax? 

¿Com ba c japben i ch'ich'el tat chivo? Mach comic, che'en. 

14Yom ma' subeñon wocolix cʌlʌ. Jiñʌch tsʌnsʌbil bʌ c majtan, yubil. Yom ma' 

ts'ʌctesan a t'an che' bajche' tsa' wʌn ña'ta a mel. 

15Pejcañon che' ti' yorajlel wocol. Mi caj colet. Mi caj a tsictesan c ñuclel. 

16Mic subeñob jontolo' bʌ: Yom mi la' cʌy la' lon sub c mandar, Yic'ot jini albil 

bʌ t'an c cha'an. 

17Wola' ts'a'len a cʌntesʌntel. Wola' ñusʌbeñon c t'an. 

18Che' ma' q'uel xujch', ma' coltan. Ma' pi'len majlel jini mu' bʌ i cha'len ts'i'lel. 

19Ma' c'ʌn a wej ti jontolil, ma' cha'len lot. 

20Ma' p'aj a weran anquese juntiquil jach la' ña'. 

21Tsa'ix a mele iliyi. Tsa' ña'ta lajalon bajche'et come ma'anic chuqui tsa cʌlʌ. 

Mi caj c tiq'uet. Mi caj c tsictesan a mul. 

22Ña'tanla iliyi jatetla mach bʌ anic mi la' ña'tañon Ame mic bic'ti jisañetla ame 

mach chʌn coliquetla. 

23Majqui jach mi' subeñon wocolix cʌlʌ woli' yʌq'ueñon tsʌnsʌbil bʌ c majtan 

yilal. Mi caj c pʌsben i coltʌntel majqui jach mi' sajcan wen bʌ c bijlel, che'en 
Dios. 

Salmos 51 

Mi' c'ajtiben Dios i ñusʌntel i mul 

1Dios, p'untañon cha'an cabʌl i yutslel a pusic'al. Tsac ñusʌbeyet a mandar. 

Yʌpbeñon c mul, come wen a wujil p'untaya. 

2Lu' pocbeñon loq'uel c jontolil. Sʌq'uesʌbeñon c pusic'al cha'an tsac cha'le 

mulil. 

3Cujil tsac ñusʌbeyet a mandar. Mic ña'tan c mul ti pejtelel ora. 

4Tsaj contrajiyet che' bʌ tsac cha'le jontolil ti a wut. Che' jini tsa cʌc'ʌ ti tsictiyel 

tojʌch a t'an, Sʌcʌch a meloñel. 

5Awilan, xmulilon tsa quila pañimil. Añʌch c mul c'ʌlʌl che' cʌntʌbilon i cha'an c 

ña'. 

6A wom a taj chuqui tac isujm ti' pusic'al winic, Jini cha'an aq'ueñon c wen 

ch'ʌmben isujm chuqui a wom. 

7Sʌq'uesañon yic'ot i ch'ich'el alʌc'ʌl Cha'an wen sʌc mi cajñel. Pocoyon cha'an 

ñumen sʌc mi cajñel bajche' sʌsʌc bʌ tocal. 

8Tsa' c'ʌsbeyon c bʌquel yubil. La' lajmicon cha'an mi cubin i tijicñʌyel c pusic'al. 

9Mʌyʌ a wut cha'an ma'anic ma' chʌn q'uelbeñon c mul. Yʌpbeñon pejtel c 

jontolil. 

10Dios, cha' melbeñon c pusic'al ti sʌc. Cha' mele quespíritu ti tsijib yic'ot ti toj. 

11Mach a chocon loq'uel ti a tojlel. Mach ma' chilbeñon loq'uel jini Ch'ujul bʌ a 

wEspíritu. 

12Cha' aq'ueñon cubin tijicña cha'an j coltʌntel. Aq'ueñon c wersa cha'an mic 

mel chuqui toj ti jump'ejl c pusic'al. 

13Che' jini mi caj c pʌsbeñob a bijlel jini mu' bʌ i ñusʌbeñet a mandar. Jini 

xmulilob mi caj i sutq'uiñob i bʌ ba' añet. 

14Dios, ñusʌbeñon c mul come tsac cha'le tsʌnsa. Dios, caj Coltaya, mi caj 

c'ʌyibeñet a tojel. 

15C Yum, jambeñon quej Cha'an mic sub a ñuclel. 

16Ma'anic ma' mulan tsʌnsʌbil bʌ a majtan. Muq'uic cʌq'ueñet pulbil bʌ a majtan, 

mach tijicñayetic. 

17Jini mu' bʌ a mulan jiñʌch ju'sʌbilix bʌ c pusic'al lojon, I wenta tsʌnsʌbil bʌ a 

majtan. Dios, ma'anic ma' ts'a'len jini ju'sʌbilix bʌ i pusic'al mu' bʌ i cʌy i mul. 

18Pʌsbeñob i yutslel a pusic'al a cha'año' bʌ. Cha' mele i ts'ajquil tac Jerusalén. 

19Che' jini tijicña mi caj a q'uel tsʌnsʌbil bʌ a majtan che' tojʌch c pusic'al lojon. 

Tijicña mi caj a q'uel a majtan yic'ot pulbil bʌ a majtan ti juncojtlel. Che' jini mi 
caj a wʌq'uentel alʌ tat wacax ti a pulʌntib. 

Salmos 52 

Lolom jach mi' chañ'esan i bʌ xmulil 

1Winic am bʌ a we'tel, ¿chucoch ma' chañ'esan a bʌ ti jontolil? Añʌch i yutslel 

Dios ti pejtelel ora. 

2Wola' chajpan a bʌ cha'an ma' mel jontolil. Lajal a wac' bajche' jay bʌ xilete 

che' ma' cha'len lotiya. 

3Wola' mulan jontolil, wola' ts'a'len chuqui uts'at. Wola' mulan lot, wola' ts'a'len 

isujm bʌ t'an. 

4Wola' mulan t'an mu' bʌ i sʌt winicob. Wen awujil lot. 

5Dios mi caj i pech' teñet loq'uel. Mi caj i chuquet loq'uel ti a wotot. Mi caj i 

boquet loq'uel ti' lumal jini cuxulo' bʌ. 

6Jini tojo' bʌ mi caj i q'uelob. Mi caj i bʌc'ñañob lac Yum. Mi caj i tse'tañob ili 

winic. Mi caj i yʌlob: 

7Q'uelela jini winic mach bʌ anic tsi' sajca i coltʌntel ti Dios. Tijicña tsi' lon ubi 

cha'an ti cabʌl i chubʌ'an. Tsi' ch'ejl'esa i bʌ ti jontolil, che'ob. 

8Mach che'ic joñon. Tijicñayon mij colel ti' yotot Dios che' bajche' c'oc' bʌ 

olivote'. Xuc'ulon ti pejtelel ora cha'an i yutslel i pusic'al Dios mu' bʌ c ñop. 

9Mi caj c subeñet wocolix a wʌlʌ ti pejtelel ora, come a melbalʌch. Ti' tojlel a 

cha'año' bʌ mi caj c ña'tan a c'aba', come uts'atet. Wolic pijtañet. 

Salmos 53 

Jontolob jini tontojo' bʌ 
(Sal. 14) 

1Jini tontojo' bʌ mi' lon alob ti' pusic'al: Ma'anic Dios, che'ob. Sojquemob jax, 

leco jax i melbalob. Ma'anic mi' melob chuqui uts'at mi juntiquilic. 

2Dios am bʌ ti panchan mi' q'uel winicob x'ixicob Cha'an mi' q'uel mi an majch 

mi' ch'ʌmben isujm, mi an majch mi' sajcan Dios. 

3Ti pejtelelob tsa'ix i sʌtʌyob i bʌ. Bibi'ob jax ti mulil ti pejtelob. Ma'anic majqui 

mi' mel chuqui uts'at, mi juntiquilic. 

4¿Mach ba junlajalobic jini mu' bʌ i cha'leñob jontolil? Ma'anic mi' ch'ʌmbeñob 

isujm. Mi' jisañob i cha'año' bʌ Dios che' bajche' mi' c'uxob i waj. Ma'anic mi' 
c'ajtiñob i coltʌntel ti Dios. 

5Cabʌl tsi' lon cha'leyob bʌq'uen a contrajob ya' ba' ma'anic bʌbʌq'uen bʌ. 

Come Dios mi caj i pam pucob ti guerra. Jatet tsa' wʌc'ʌyob ti quisin, come Dios 
tsi' chocoyob loq'uel. 

6Uts'atax muq'uic i loq'uel tilel Dios ti Sion cha'an mi' coltan israelob. Ba' ora mi' 

cha' pʌy loq'uel i cha'año' bʌ ya' ba' ñup'ulob, Tijicñayob mi caj i yubiñob 
israelob. 

Salmos 54 

An i wocol cha'an cabʌl i contrajob 

1Dios, coltañon cha'an mi' tsictiyel i ñuclel a c'aba'. Ti a p'ʌtʌlel tsictesañon 

cha'an tojon. 

2Dios, ubibeñon coración. Ñich'tan chuqui wolic subeñet. 

3Come tsa' tejchiyob i contrajiñon jini jontol bʌ winicob yomo' bʌ i tsʌnsañon. 

Mach yomobic i ña'tañet, Dios. 

4Awilan, xColtayajetʌch c cha'an. C Yum, jatet ma' cʌntañon. 

5Mi caj a q'uextʌbeñob i jontolil j contrajob. Jisañob come isujm a t'an. 

6Ti pejtelel c pusic'al mi caj cʌq'ueñet tsʌnsʌbil bʌ a majtan. Mi caj c sub i ñuclel 

a c'aba' c Yum, come uts'atax. 

7Come tsa'ix a loc'sayon ti pejtelel c wocol, Tsa'ix mʌjli c cha'an ti' tojlel j 

contrajob. 

Salmos 55 

La' jisʌnticob jini jontolo' bʌ 

1Dios, ubibeñon coración. Mach a ñusan chuqui wolij c'ajtibeñet. 

2Ñich'tañon, jac'beñon. Cabʌl mu' ti t'an c pusic'al, ch'ijiyemon. 

3Jini j contrajob mi' cha'leñob t'an tij contra. Yomob i tsʌnsañon. Mi' 

bʌc'tesañoñob. Mi' lajob i t'an cha'an mi' tsʌnsañon ti' mich'ajel. 

4Wen ch'ijiyem c pusic'al. Woliyon ti bʌq'uen ame chʌmicon. 

5Tsiltsilñayon cha'an bʌq'uen. Mi' toj sajtel c pusic'al. 

6Tsa cʌlʌ uts'at anic c cha'an i wich' x'ujcuts Cha'an mic wejlel majlel ba' mij c'aj 

co. 

7Anic c wich' tsa' puts'iyon majlel ti ñajtʌl, Tsa' chumleyon ti jochol bʌ lum. 

8Tsac bʌc' sajca xuc'ul bʌ cajñib Ba' mach i tajayonic jini bʌbʌq'uen bʌ ic'. 

9Jisañob, c Yum. Socbeñob i t'an jini winicob cha'an mach mʌjlic i cha'añob. 

Come q'uelel c cha'an jini jontolil yic'ot jini leto am bʌ ti tejclum. 

10Ti q'uiñil yic'ot ti ac'ʌlel mi' xʌñob ñumel i ts'ajquil tac tejclum am bʌ ti' joytilel. 

An mulil yic'ot wocol ya' ti' yojlil tejclum. 

11Wen jontolob ya' ti' yojlil tejclum. Belel ora an tic'laya yic'ot lot ti choñoñibʌl. 

12Come mach j contrajic jini tsa' bʌ i yʌ'leyon. Tsa'ic i pʌsʌ i bʌ tij contra, tsa' 

mejli j cuch. Jini tsa' bʌ tejchi i contrajiñon ma'anic tsi' wʌn ts'a'leyon. Tsa'ic i 
ts'a'leyon, tsa' mejliyon ti puts'el. 

13Jatet j cʌñʌ bʌ tsa' wʌ'leyon. Laj bʌ winiconla. C pi'ʌlet ti xʌmbal, wen cʌmbilet 

c cha'an. 

14Cabʌl tsa' lac pejca lac bʌ ti uts'at. Cabʌl tsa' tem ochiyonla ti' yotot Dios. 

15La' jilicob ti ora. La' chʌmicob, Come an i jontolil ti' yotot yic'ot ti' pusic'al. 

16Pero joñon mi caj c chʌn pejcan Dios. Lac Yum mi caj i coltañon. 

17Che' ti ic'ajel yic'ot ti sʌc'ajel yic'ot ti xinq'uinil Mi caj c suben c wocol. Mi caj i 

yubibeñon c t'an. 

18Mi caj i pʌyon loq'uel ti' p'ʌtʌlel j contrajob. Mi caj i ñʌjch'el c pusic'al come 

mach i tajayoñobix. Come cabʌlob mu' bʌ i contrajiñon. 

19Dios mi caj i yubiñon. An i yumʌntel c'ʌlʌl ti wajali c'ʌlʌl ti pejtelel ora. Mi caj i 

ju'sʌbeñob i pusic'al jini jontolo' bʌ, come ma'anic mi' cʌyob i mul. Ma'anic mi' 
bʌc'ñañob Dios. 

20Jini j cʌñʌ bʌ tsi' choñoyon che' ma'anic c mul ti' tojlel. Tsi' jeme i t'an tsa' bʌ i 

subeyon. 

21Tsi' pejcayon ti uts'at, Pero an guerra ti' pusic'al. Ñumen bojy i t'an yilal bajche' 

aceite. Wen jay i yej yilal bajche' espada. 

22Aq'uen a cuch lac Yum. Jini mi caj i cuchbeñet majlel. Ma'anic mi' junyajlel 

cʌy jini toj bʌ ti' bajñelil. 

23Dios mi caj i chocob jubel ti tam bʌ ch'en ba' mach chʌn loq'uicob. Ma'anic mi 

caj i ts'ʌctiyel i jabilel jini stsʌnsajob yic'ot xlotiyajob. Pero joñon mic xuc'chocon 
c pusic'al ti Dios. 

Salmos 56 

Xuc'ul i pusic'al ti Dios 

1Dios, p'untañon, come yomob i jisañon winicob. 

2C'ʌlʌl mi' sʌc'an c'ʌlʌl mi' yic'an jini j contrajob woli' tic'lañoñob ti leto. Woli' 

chijtañoñob. Ch'ejlob jax i pusic'al, cabʌl woli' contrajiñon. 

3Ba' ora mij cajel ti bʌq'uen, Mux c xuc'chocon c pusic'al quic'otet. 

4Dios, uts'atax a t'an. Anix ora wolic ñopet. Ma'anic mic bʌc'ñan winicob. 

5C'ʌlʌl mi' sʌc'an c'ʌlʌl mi' yic'an mi' socob c t'an. Jontol jax chuqui mi' ña'tañob 

tij contra. 

6Mi' tempañob i bʌ cha'an mi' chijtañon baqui jach mic cha'len xʌmbal. Woli' 

ña'tañob bajche' mi caj i tsʌnsañon. 

7Mach yomic mi' loq'uelob ti chejachi jini año' bʌ i mul. Dios, chocoyob jubel ti 

a mich'ajel. 

8Wola' q'uelon baqui mic ñumel majlel. Tempan i ya'lel c wut ti limetej. 

¿Mach ba otsʌbilic ti a wenta i ya'lel c wut? 

9J contrajob mi caj i t'uchtʌntelob che' mic pejcañet. Cujil, Dios, wola' cʌntañon. 

10Dios, mi caj c sub i ñuclel a t'an. 

11Tsa'ix c ñopoyet, mach chʌn mejlonix ti bʌq'uen. 

¿Chuqui mi mejlel i tumbeñon winicob? 

12C Dios, wersa mi caj c mel che' bajche' tsac subeyet. Mi caj c subeñet wocolix 

a wʌlʌ. 

13Come tsa'ix a chucuyon loq'uel ba' colel c chʌmel. Machic tsa' cʌnta coc tsa' 

yajliyon. Tsa' coltayon cha'an mic chumtʌl awic'ot ti' sʌclel pañimil yic'ot jini 
cuxulo' bʌ. 

Salmos 57 

Mi' c'ajtin i coltʌntel cha'an woli' tic'lʌntel 

1Dios, p'untañon, come ya' ba' añet mic taj c puts'ib. Yom ma' luts'on ya' ti' yebal 

a wich' yilal che' bajche' mi' luts' i yal i ña'al mut Jinto mi' ñumel jini bʌbʌq'uen 
bʌ. 

2Mi caj c pejcañet, Dios, C'ax Ñuquet Bʌ. Jatet jach ma' ts'ʌctesʌbeñon chuqui 

tac yom. 

3Ya' ti panchan mi caj a chocbeñon tilel a wutslel yic'ot a sujmlel. Mi caj a 

coltañon Dios, ti' tojlel jini mu' bʌ i jop' t'an tij contra. 

4Joyolon ti cabʌl bajlum yilal. Añon ti ojlil ba mich'ob winicob. Lajalob bajche' 

bajlum am bʌ jay bʌ i bʌquel i yej. Mi' c'ʌñob i yac' che' bajche' jay bʌ espada. 

5Dios, la' c'uxbintiquet ti' chañelal panchan. La' tsictiyic a ñuclel ti' pam pejtelel 

pañimil. 

6Tsa'ix i lon ña'tayob i jop'beñon c mul. Tsi' bʌc'tesayoñob. Tsi' top'oyob ch'en 

cha'an mi' chucoñob. Ya' jach tsa' cha' yajliyob ba' tsi' top'oyob. 

7C Dios, wen xuc'ul c pusic'al. Mi caj j c'ʌyibeñet a ñuclel. 

8La' ch'ojyicon, la' c ñijcan jini amʌy yic'ot arpa. La' ch'ojyicon che' ti wen 

sʌc'ajel. 

9C Yum, mi caj c subeñet wocolix a wʌlʌ wʌ' ti' tojlel winicob x'ixicob. Mi caj j 

c'ʌyiñet ti' tojlel gentilob. 

10Come mi' tsictiyel jini ñuc bʌ a c'uxbiya c'ʌlʌl ti panchan. C'ʌlʌl ba'an tocal 

ya'an i xuc'tilel a pusic'al. 

11Dios, la' tsictiyic a ñuclel c'ʌlʌl ti panchan. La' tsictiyic a ñuclel ti pejtelel 

pañimil. 

Salmos 58 

Jontol bʌ juezob 

1Ubinla, juezob. ¿Toj ba chuqui mi la' wʌl? 

¿Mu' ba la' mel winicob x'ixicob ti toj? 

2Mach tojic woli la' melob. Ti la' pusic'al woli la' ña'tan jontolil. Woli la' p'ojlesan 

jontolil ti pañimil. 

3Sojquemobʌch jini jontolo' bʌ c'ʌlʌl che' bʌ tsi' yilayob pañimil. C'ʌlʌl che' alʌlob 

to, mi' cha'leñob lot. 

4Lajal an i venenojlel che' bajche' lucum. Lajalobʌch bajche' lucum mach bʌ 

yomic i yubin t'an, 

5Mach bʌ muq'uic i jac' i yuts'esʌntel Anquese mi' lon uts'esan jini wen yujil bʌ. 

6Dios, lajalob yilal bajche' bajlum. C'ʌsbeñob i bʌquel i yej. C Yum, c'ʌsbeñob 

ja'el i bʌquel i yej i yal bajlum. 

7La' sʌc jilicob jini winicob che' bajche' ja' woli bʌ ti jilel. La' jilicob che' bajche' i 

te'el jalʌjb mach bʌ anic mi' tsictiyel che' mi' jujlel ti jalʌjb. 

8La' sajtic che' bajche' joch pupuy. La' jilic che' bajche' mi' chʌmel i yojl to bʌ 

alʌl. 

9Lolom jach pejtel chuqui mi' melob jini jontolo' bʌ. Mi caj i jilelob che' bajche' i 

pat te' mu' bʌ ti lejmel ti yebal a p'ejt. Che'ʌch yom mi' junyajlel wejlañob majlel 
Dios ti' mich'ajel. 

10Tijicña jini toj bʌ. Mi caj i q'uel che' mi' q'uextʌbentel i mul jini jontol bʌ. Mi caj 

i mujlel i yoc ti' ch'ich'el jini jontolo' bʌ. 

11Mux i ña'tañob pejtel winicob x'ixicob: Añʌch i chobejtʌbal jini tojo' bʌ. Dios, 

isujm ma' cha'len meloñel ti pañimil. 

Salmos 59 

Oración cha'an mi' colel ti' c'ʌb i contrajob 

1Dios, pʌyʌyon loq'uel ti' p'ʌtʌlel j contrajob. Coltañon ti' tojlel jini tsa' bʌ i 

tempayob i bʌ tij contra. 

2Pʌyʌyon loq'uel ti' p'ʌtʌlel jini mu' bʌ i cha'leñob jontolil. Coltañon loq'uel ti' 

p'ʌtʌlel jini winicob yomo' bʌ tsʌnsa. 

3Awilan, woli' chijtañoñob. Tempʌbilobix jini p'ʌtʌlo' bʌ cha'an mi' contrajiñon. C 

Yum, ma'anic tsac ñusʌbeyet a t'an, ma'anic tsac cha'le mulil. 

4Ti ora jach mi' chajpañob i bʌ anquese ma'anic chuqui tsac tumbeyob. La' ba' 

añon. Q'uele j contrajob. 

5La' c Yum Dios, i Yumet Panchan yic'ot Pañimil, i Dioset israelob. Ac'ʌyob ti 

tojmulil winicob x'ixicob ti pejtel pañimil. Mach yomic ma' p'untan jontolo' bʌ mu' 
bʌ i ñusʌbeñob a t'an. 

6Mi' sujtelob che' iq'uix, jinicñayob che' bajche' ts'i'. Tselecña mi' ñumelob ti 

tejclum cha'an mi' yajñesañob jini p'ump'un bʌ. 

7Mi' p'ojlel i wajleya jontolo' bʌ che' bajche' potspotsña bʌ i ya'lel i yej ts'i'. Ti' yej 

jini xjop't'an an espada yilal. Mi' yʌlob: Ma'anic majch mi' yubiñonla. Che'ʌch mi' 
lon ña'tañob. 

8C Yum, jatet mi caj a tse'tañob, Mi caj a tse'tan jini mach bʌ yomobic i cʌñet. 

9Pero joñon mi caj c pijtanet, Dios, come c P'ʌtʌlelet. Xuc'ulon come wola' 

cʌntañon. 

10Dios, mi caj a p'untañon. Mi caj a majlel ñaxan tic wut. Mi caj a wʌq'ueñon c 

t'uchtan j contrajob. 

11Mach a tsʌnsañob, ame i cʌyʌyetob c pi'ʌlob. Pam pucuyob ti a p'ʌtʌlel. 

Peq'uesañob. C Yum, c mʌctʌjibet lojon. 

12Leco chuqui mi' yʌlob. Mulilʌch i t'an. Mi' chañ'esañob i bʌ ti p'ajoñel yic'ot ti 

lot. Chocoyob jubel. 

13Jisañob ti a mich'ajel, Dios. Jisañob jinto mach chʌn tsiquilobic. La' i ña'tañob 

winicob x'ixicob woliyet ti yumʌntel ti Jacob yic'ot ti pejtelel lum c'ʌlʌl ba' jaxʌl 
pañimil. 

14Mi' sujtelob che' ti ic'ajel. Jinicña mi' cha'leñob che' bajche' ts'i'. Mi' joyob jini 

tejclum. 

15Mi' sʌclañob ñumel i bʌl i ñʌc'. Mi mach jasʌlic mi' yubiñob, mi' ñusañob ac'ʌlel 

ti calle. 

16Mach che'ic joñon. Mi caj j c'ʌyin a p'ʌtʌlel ti' tojlel winicob. Melel mi caj j c'ʌyin 

a wutslel ti c'am bʌ t'an che' ti sʌc'ajel, Come jatet wola' q'uelon. I wentajet chan 
bʌ ts'ajc ba'an q'ueloñib. Caj Coltayajet che' mi cubin wocol. 

17Dios, mi caj j c'ʌyin a ñuclel. C p'ʌtʌlelet. Cʌntʌbilon ti jini chan bʌ ts'ajc am 

bʌ i q'ueloñib. Jatet, c Dios, ma' p'untañon. 

Salmos 60 

Oración cha'an mi' mʌjlel i cha'an 

1Dios, chocbilonix lojon a cha'an. Pam pujquemonix lojon. Tsa'ix a mich'leyon 

lojon, Tsa'ix a cʌyʌyon lojon. 

2Tsa' choco tilel yujquel. Tsa' tsijli jini lum. Cha' melex ti pamal tac jini ch'en, 

come mach chʌn xuc'ulix pañimil. 

3Tsa' wʌc'ʌyob ti wocol jini winicob x'ixicob a cha'an. Tsʌts tsa' tic'layon lojon. 

4Tsa' wʌq'ueyob bandera jini mu' bʌ i bʌc'ñañet, Cha'an mi' tempañob i bʌ i 

tsictesan i sujmlel a t'an. 

5Coltañon lojon ti ñuc bʌ a p'ʌtʌlel. Jac'beñon lojon Cha'an mi' coltʌntelob jini 

c'uxbibilo' bʌ a cha'an. 

6Dios, tsa' wʌc'ʌ a t'an ti Ch'ujul bʌ Ajñibʌl: Mi' caj i mʌjlel c cha'an. Mi caj c 

t'oxe' Siquem. Mi caj c p'is jini joctʌl ya' ti Sucot. 

7Galaad yic'ot Manasés c cha'añobʌch. Efraín i wentajʌch ts'ajquibil bʌ cotot. 

Mi' loq'uel tilel c rey ti Judá. 

8Moab jiñʌch to'o x'e'tel c cha'an mu' bʌ i pocbeñon coc. Edom jiñʌch to'o x'e'tel 

mu' bʌ i cʌntʌbeñon c xʌñʌb. Mij cajel ti oñel ya' ti Filistea cha'an tsa' mʌjli c 
cha'an, che'en Dios. 

9¿Majqui mi caj i pʌyon ochel ti Edom ti jini ts'ajquibil bʌ tejclum? 

10Dios, ¿mach ba chocbilonic lojon a cha'an? Dios, ma'anix ma' pi'leñob majlel 

ti guerra jini soldadojob c cha'an lojon. 



963 

 

Chol de Tumbalá Bible 
© Bible Society of Mexico. 

  
 

 

11Aq'ueñon lojon c p'ʌtʌlel cha'an mic mʌlben lojon j contrajob, Come lolom jach 

i coltaya winic. 

12Cha'an jach jatet mux i mʌjlel c cha'an lojon, Come jatet Dios mi caj a t'uchtan 

j contrajob lojon. 

Salmos 61 

1C Dios, ubiñon, awocolic wolij c'ajtibeñet. Jac'beñon coración. 

2Che' wen lujbonix mi caj c pejcañet, anquese ya' añon ti ñajt bʌ pañimil. 

Pʌyʌyon majlel ba'an jini chan bʌ xajlel ñumen bʌ i p'ʌtʌlel bajche' joñon. 

3Come c puts'ibet. Lajalet bajche' ts'ajquibil bʌ otot ba' mach mejlicob ti ochel j 

contrajob. 

4Mi caj c chumtʌl ya' ba' chumulet ti pejtelel ora. Mi caj cotsan c bʌ ti yebal a 

wich' yilal. 

5Come jatet, Dios, tsa' wubibeyon c t'an tsa' bʌ c wa'choco ti a tojlel. Tsa'ix a 

cha' aq'ueyob i wenlel mu' bʌ i bʌc'ñañob a c'aba'. 

6Mi caj a ñajt'esʌbeñon c jabilel. Mi caj a xuc'chocobeñon c yumʌntel ti' tojlel 

calobilob ti jujunlajm. 

7Mi caj cajñel ti a tojlel ti pejtelel ora. Cʌntañon ti a wutslel yic'ot ti' sujmlel a 

t'an. 

8Che' jini mi caj j c'ʌyin a c'aba' ti pejtelel ora, Cha'an mic bej ts'ʌctesan ti 

jujump'ejl q'uin jini tsa' bʌ c ña'ta c mel. 

Salmos 62 

Dios cojach bʌ la caj coltaya 

1Ñʌch'ʌlon mi cʌq'uen c bʌ Dios. Jini jach Dios mic jac'ben. Tilem ti Dios j 

coltʌntel. 

2Cojach Dios xuc'ulʌch bajche' xajlel. Jiñʌch caj Coltaya. Jiñʌch chan bʌ ts'ajc 

yilal ba' mi cochel. Ma'anic majqui mi mejlel i tic'lañon ya'i. 

3¿Jayp'ejl to q'uin mi caj la' contrajiñon? Mi la' lon teñon ti la' pejtelel che' bajche' 

ñʌcʌl jax bʌ bojte' yic'ot c'unix bʌ corral. 

4Mi' temob i t'an cha'an mi' chilbeñon c ñuclel. Mi' mulañob lot. Mi' cha'leñob uts 

bʌ t'an yilal, Pero mi' cha'leñob p'ajoñel ti' pusic'al. 

5Ti' ñʌch'tilel c pusic'al mi cʌq'uen c bʌ Dios, Come tilem ti Dios chuqui wolic 

pijtan. 

6Cojach ti Dios mic taj c xuc'tʌlel yic'ot j c'oc'lel. Jiñʌch c Xajlel, caj Coltaya. 

Ma'anic majqui mi mejlel i tic'lañon ya' ti' tojlel. 

7Cʌyʌlon ti Dios cha'an mic taj j coltʌntel yic'ot c ñuclel. Lajalʌch Dios bajche' 

ch'entun ba' mic puts'el cha'an mij coltan c bʌ. 

8Winicob x'ixicob, ñopola Dios ti pejtelel ora. C'ajtibenla Dios ti wocol t'an pejtel 

chuqui wola' ña'tan ti a pusic'al, come jiñʌch lac puts'ib. 

9Lajalob bajche' ic' jini winicob. Xlotiyajob pejtelel winicob. Che' añob ti balanza 

mi' ch'ujyelob. Ñumen sejbob bajche' ic'. 

10Mach la' tic'lan la' pi'ʌlob cha'an mi la' chilbeñob i chubʌ'an. Mach mi la' 

xujch'iben i chubʌ'an la' pi'ʌlob. Che' mi' p'ojlel la' chubʌ'an mach mi la' lon ac' 
ti la' pusic'al. 

11Tsi' cha'le t'an Dios. Cha'yajl tsa cubi iliyi: I bajñel an i p'ʌtʌlel Dios. 

12Jatet jach an i yutslel a pusic'al, c Yum, Come ma' wʌq'ueñob i chobejtʌbal 

winicob x'ixicob che' bajche' an i ye'tel ti jujuntiquil. 

Salmos 63 

Dios mi' lajmesʌbeñonla lac tiquin ti' ti espíritu 

1Dios, jatet c Dioset, wolic bʌc' sʌclañet. Tiquin jax c ti' yubil cha'an com c tajet. 

Ti pejtelel c pusic'al comet. Lajalon bajche' tiquin lum yilal mach bʌ anix i 
c'ʌjñibal che' ma'anic ja'. 

2Jini cha'an tsa'ix ochi ti ch'ujul bʌ otot Cha'an mij q'uel a p'ʌtʌlel yic'ot a ñuclel. 

3Machic c'uxbibilon a cha'an lolom jach cuxulon. Pero tsa' pʌsbeyon a c'uxbiya 

yic'ot a wutslel. Jini cha'an mic sub a ñuclel. 

4Che' jini mi caj c ch'ujutesañet che' cuxulon to. Ti a c'aba' jach mi caj c letsan 

j c'ʌb ti oración. 

5Jasʌlon mi caj cubin ti a tojlel che' bajche' jini mu' bʌ i ñaj'an ti wen uts'at bʌ i 

bʌl i ñʌc'. Mi caj c sub a ñuclel ti c'ay 

6Ba ora mic ña'tañet tic wʌyib. Mi caj c pejcañet che' cañal c wut ti ac'ʌlel. 

7Come cabʌl tsa' coltayon. Tijicñayon ti' yebal a wich' yilal. 

8C'ʌlʌl wʌle wolic tsajcañet ti jump'ejl c pusic'al. Wola' cʌntañon ti cabʌl a 

p'ʌtʌlel. 

9Jini mu' bʌ i ñopob i jisañon Mi caj i jubelob majlel ti' yajñib chʌmeño' bʌ. 

10Cʌybilobix mi caj i tsʌnsʌntelob ti espada. I we'el tsuc bajlum mi caj i majlelob. 

11Pero tijicña c pusic'al mi caj cubin ti Dios. Pejtel mu' bʌ i yʌc'ob i bʌ ti' wenta 

tijicña mi caj i yubiñob. Pero jini mu' bʌ i cha'leñob lot wersa mi caj i ñʌjch'elob. 

Salmos 64 

Woli' chijtañob i contrajob 

1Dios, ubibeñon c t'an che' mic subeñet c wocol. Coltañon ame i bʌc'tesañon j 

contra. 

2Otsañon ba' mucul, ba' mach i tajayoñobic jini mu' bʌ i temob i t'an cha'an mi' 

contrajiñon. 

3Mi' c'ʌñob i yac' che' bajche' espada. Mi' cha'leñob jontol bʌ t'an che' bajche' 

jini mu' bʌ i c'ʌñob jalʌjb ti julbʌl 

4Cha'an mi' lowob jini tojo' bʌ woli' bʌ i chijtañob. Ti ora jach mi' julob. Mach 

yujilobic bʌq'uen. 

5Mi' comol xic'ob i bʌ ti jontolil woli bʌ i mucul ña'tañob. Mi' temob i t'an cha'an 

mi' chucob jini p'ump'uño' bʌ. Mi' lon alob: Ma'anic majch mi' q'uel, che'ob. 

6Mi' wʌn ña'tañob chuqui mi caj i melob. Ti mucul jach mi' chajpañob i bʌ. Mach 

tsiquilic chuqui an ti' pusic'al winic, mi chuqui an ti' jol. 

7Dios mi caj i yʌq'ueñob i toj i mul. Ti ora jach mi caj i lowob ti' te'el jalʌjb. 

8Mi' cajelob ti yajlel cha'an socol i t'an. Pejtel mu' bʌ i q'uelob mi caj i toj sajtelob 

i pusic'al. 

9Pejtelel winicob mi' cajelob ti bʌq'uen. Mi caj i subob i melbal Dios. Mi caj i 

ña'tañob wen an i ña'tʌbal Dios ti pejtelel i melbal. 

10Tijicña mi caj i yubiñob jini tojo' bʌ mu' bʌ i ñopob lac Yum. Pejtel jini tojo' bʌ 

i pusic'al mi caj i subob ti ñuc. 

Salmos 65 

Dios mi' pʌsbeñonla i yutslel ti pañimil 

1Dios, uts'at mi' caj ti sujbel a ñuclel ya' ti Sion. Ts'ʌcʌl mi caj i melob winicob 

chuqui tac tsi' subeyetob. 

2Mi caj i tilelob ba' añet pejtel winicob x'ixicob, Come jatet ma' ñich'tʌbeñob i 

yoración. 

3Mach mejlix j cuch c mul, Pero jatet ma' ñusʌbeñon lojon. 

4Tijicña mu' bʌ a yajcan. Ma' pʌy cha'an mi' chumtʌl ti awotot. Cabʌlix lojon c 

wenlel ya' ba' mic ch'ujutesañet lojon ti ch'ujul bʌ a Templo. 

5Mi caj a pʌs i yejtal tac a p'ʌtʌlel tic tojlel lojon. Jatet c Dios, ma' coltañon lojon. 

Woli' pijtañetob jini chumulo' bʌ ti ñajt tac bʌ i lumal yic'ot ti ñajt tac bʌ ñajb. 

6Jatet tsa' wa'choco tac jini wits ti a p'ʌtʌlel. Cabʌlʌch a p'ʌtʌlel baqui jach ma' 

tsictesan a bʌ. 

7Ma' ñʌch'tesan colem ñajb ju'ucña bʌ woli ti t'an, yic'ot ju'ucña bʌ winicob 

x'ixicob. 

8Jini chumulo' bʌ ti ñajt bʌ pañimil mi' bʌc'ñañetob che' mi' q'uelob i yejtal a 

p'ʌtʌlel. Jatet wola' wʌq'ueñob i tijicñʌyel ba' mi' pasel q'uin c'ʌlʌl ba' mi' bʌjlel 
q'uin. 

9Ma' ña'tan chuqui yom ti pañimil. Ma' choc tilel ja'al. Jini cha'an wen anix i bʌl 

cha'an ma' wʌch'esan. Ma'anic mi' tiquin jini colem ja' a cha'an. Ma' wʌq'ueñon 
lojon pac', come che'ʌch a wom. 

10Ma' mul jini japal tac bʌ lum. Pamacña ma' mel jini p'uchul tac bʌ lum. Mi' 

c'un'an ti musmusña bʌ ja'al. Ma' wʌq'uen i yutslel a t'an jini woli tac bʌ ti colel. 

11Ma' wen ac' i cuch cholel. Baqui jach ma' ñumel mi' p'ojlel pʌc'ʌbʌl. 

12Jini potrero tac am bʌ ti jamil wen ch'oquiyem jax. Tijicña yilal jini bujtʌl tac. 

13Bujt'em jini jamil ti tiñʌme'. Bujt'em tac jini joctʌl ti' wut jam. Tijicña mi' yubiñob 

winicob x'ixicob. Mi cha'leñob c'ay. 

Salmos 66 

Tsiquil i ñuclel Dios ti' yejtal tac i p'ʌtʌlel 

1Pejteletla añet bʌ la ti pañimil, tijicña yom mi la' pejcan Dios. 

2C'ʌyibenla i c'aba' come ñuc. Subula i ñuclel come i t'ojol jax. 

3Subenla Dios: Bʌbʌq'uen a melbal. Jini cha'an mi' yumañet a contrajob cha'an 

wen ñuc a p'ʌtʌlel. 

4Ti pejtelel pañimil mi' ñoctʌlob ti a tojlel. Mi' c'ʌyiñetob, mi' c'ʌyiñob a c'aba' 

cha'an ñuc. Che'ʌch yom mi la' suben. 

5La'cula, q'uelela i melbal Dios. Bʌbʌq'uen i melbal ti' tojlel winicob x'ixicob. 

6Dios tsi' tiquesa jini colem ñajb. Jini winicob x'ixicob tsi' xʌñʌyob ñumel jini 

colem ja' ti' yoc. Tijicña tsa cubi lojon ya'i ti lac Yum. 

7Mi' cha'len yumʌl ti' p'ʌtʌlel ti pejtelel ora. Mi' q'uel pejtel winicob x'ixicob. 

Tsajiletla ame la' chañ'esan la' bʌ jatetla mu' bʌ la' ñusʌben i t'an. 

8Winicob x'ixicob, ch'ujutesanla Dios. Pam subula majlel i ñuclel. 

9Come cʌntʌbilonla i cha'an ti pañimil c'ʌlʌl wʌle. Mi' cʌntʌbeñonla la coc ame 

yajliconla. 

10Jatet Dios, tsa'ix a wilʌbeyon lojon c pusic'al. Che' bajche' mi' pulel tsucul 

taq'uin tsa'ix a sʌq'uesayon lojon. 

11Tsa' cha' otsayon lojon ti to'o majtan e'tel yilal. Tsa' wʌq'ueyon lojon wen al 

bʌ j cuch lojon. 

12Tsa' wotsayon lojon ti' wenta jontol bʌ winicob. Tsac ñusa lojon c'ajc yic'ot ja', 

Pero tsa' cha' ac'ʌyon lojon ba' tijicña pañimil. 

13Mi caj cochel ti a wotot. Mi caj c ch'ʌmbeñet tilel pulbil bʌ a majtan. Mi caj c 

ts'ʌctesan jini t'an tsa' bʌ c subeyet. 

14Jini tsa' bʌ cʌlʌ che' bʌ tsa cubi wocol, mux c mele'. 

15Mi caj cʌq'ueñet jujp'em bʌ tat tiñʌme' yic'ot i tat wacax yic'ot i tat chivo, pulbil 

tac bʌ a majtan, Yic'ot i buts'il tat tiñʌme'. 

16Bej chocola tilel la' bʌ. Ubinla, pejtel mu' bʌ la' bʌc'ñan Dios. Mi caj c sub 

chuqui tsi' melbeyon Dios cha'an mi' coltañon. 

17C'am tsac pejca Dios. Ti quej tsac pam pucu i ñuclel. 

18Muq'uic c chʌn c'uxbin mulil, Mach i jac'ʌyic c t'an jini lac Yum. 

19Pero tsa'ix i yubiyon Dios ti melel. Tsi' jac'beyon coración. 

20La' ch'ujutesʌntic Dios, Come ma'anic tsi' ñusʌbeyon coración. Ma'anic tsi' 

cʌyʌ i c'uxbiñon. 

Salmos 67 

La' sujbic i ñuclel Dios ti' petol pañimil 

1Dios, p'untañon lojon. Aq'ueñon lojon i yutslel a t'an. Yom tijicña a pusic'al ma' 

q'uelon lojon 

2Cha'an mi' cʌñob a bijlel jini año' bʌ ti pañimil, Cha'an mi' ña'tañob winicob 

x'ixicob ti pejtelel pañimil awujil coltaya. 

3Dios, la' i subob a ñuclel pejtel winicob x'ixicob. La' i subob a ñuclel. 

4La' i yubiñob i tijicñʌyel jini tejclum tac. La' i cha'leñob c'ay ti tijicñʌyel i pusic'al, 

Come toj ma' cha'len yumʌl ti' tojlel. Mi caj a pʌsbeñob a bijlel. 

5Dios, la' i subob a ñuclel winicob x'ixicob. La' i tsictesañob a ñuclel. 

6Jini lac chol tsa'ix i yʌc'ʌ tac i cuch. Dios woli' pʌsbeñonla i yutslel, jiñʌch lac 

Dios. 

7Dios mi caj i pʌsbeñonla i yutslel. Mi caj i bʌc'ñañob Dios winicob x'ixicob c'ʌlʌl 

ti ñajt tac bʌ pañimil. 

Salmos 68 

Dios tsi' yʌc'ʌ i bʌ ti cʌjñel ti Sinaí yic'ot ti Ch'ujul bʌ Ajñibʌl 

1La' tejchic Dios. La' i puc majlel i contrajob. La' puts'icob jini mu' bʌ i ts'a'leñob. 

2Che' bajche' buts' tomocña bʌ mi' majlel, la' majlicob ja'el jini chocbilo' bʌ i 

cha'an. Che' bajche' ta'chʌb mu' bʌ i yulmʌl ti c'ajc, La' jilicob jini jontolo' bʌ ti' 
tojlel Dios. 

3La' i yubiñob tijicña jini tojo' bʌ. La' ñuc'acob i pusic'al ti' tojlel Dios. 

4Yom mi la' c'ʌyiben i ñuclel Dios. Tsictesanla i ñuclel Dios c'ʌcʌl bʌ mi' ñumel 

ti tocal. I c'aba'ʌch lac Yum. La' ñuc'ac la' pusic'al ti' tojlel. 

5I Tatʌch jini meba' alʌlob. I yaj Coltaya meba' x'ixicob, Jini Dios am bʌ ti Ch'ujul 

bʌ Ajñibʌl. 

6Dios mi' yʌq'ueñob i chumlib jini ch'ijiyemo' bʌ. Mi' yʌc' ti colel jini xcʌjchelob. 

Pero jini mach bʌ anic mi' ch'ujbiñob i t'an mi' tajob i yajñib ti tiquin bʌ lum. 

7Jatet, Dios, tsa' majliyet ti ñaxan che' bʌ tsa' pʌyʌ majlel a cha'año' bʌ ti colem 

bʌ i tiquiñal pañimil. 

8Tsa' tili yujquel lum. C'am tsi' cha'le ja'al che' bʌ tsa' pʌsʌ a bʌ. Jini Sinaí tsi' 

ñijca i bʌ ti' tojlel Dios, i Dios Israel. 

9Jatet Dios tsa' choco tilel ch'ʌnch'ʌña bʌ ja'al. Tsa' cha' aq'ueyob i ñuclel i 

pusic'al a cha'año' bʌ che' ch'ijiyemob. 

10Ya' mi' chumtʌlob ba' tsa' wʌq'ueyob lum. Ti a wutslel, Dios, tsa' chajpʌbeyob 

i bʌl i ñʌc' jini p'ump'uño' bʌ. 

11Lac Yum tsi' yʌc'ʌ jini p'ʌtʌl bʌ i t'an. Bajc'ʌl x'ixicob tsi' pam pucuyob. 

12Tsa' puts'iyob majlel jini reyob yic'ot soldadojob. Jini x'ixicob ti Israel woli' 

t'oxbeñob i bʌ i majtan tsa' bʌ chilbentiyob i contrajob ti guerra. 

13I t'ojolob jax yic'ot i ch'ʌjlib melbil bʌ ti plata yic'ot ti oro. 

14Jini Mach bʌ Anic i P'isol i P'ʌtʌlel tsi' pucu majlel reyob che' bajche' i ña'al 

tsʌñal am bʌ ti wits i c'aba' Salmón. 

15I cha'añʌch Dios jini wits i c'aba' Basán am bʌ cabʌl chan tac bʌ i ñi'. 

16Dios tsi' yajca jini pec' bʌ Sion cha'an ya' yom chumtʌl ti pejtelel ora. Jini yan 

tac bʌ wits ts'a'lebil yilal, come ma'anic tsi' yajca. 

17Wen bajc'ʌl jini carreta tac i cha'an Dios. Lac Yum tsi' cʌyʌ Sinaí wits. Tsa' juli 

ti Ch'ujul bʌ Ajñibʌl wʌ' ti Sion. 

18Tsa'ix letsi ti chan. Tsa'ix i pʌyʌyob majlel jini cʌchʌlo' bʌ. Tsa'ix i taja i majtan 

tac cha'an mi' yʌq'ueñob winicob, Yic'ot jini mu' bʌ i ñusañob i t'an. Wʌ' mi caj i 
yajñel lac Yum Dios la quic'ot. 

19La' ch'ujutesʌntic lac Yum. Ti jujump'ejl q'uin mi' ch'ʌmbeñonla laj cuch. Jiñʌch 

laj caj Coltaya Dios. 

20Jiñʌch Dios mu' bʌ i coltañonla. Lac Yum Dios mi' yʌc'onla ti loq'uel ba' 

bʌbʌq'uen mi lac chʌmel. 

21Dios mi caj i jisʌbeñob i p'ʌtʌlel i contrajob, Come mach yomobic i cʌyob i mul. 

22Lac Yum tsi' yʌlʌ: Mi caj c cha' pʌy loq'uel la' contrajob ti Basán yic'ot ti tam 

bʌ ñajb 

23Cha'an mi la' jisañob. Jini ts'i' mi caj i lembeñob i ch'ich'el, che'en. 

24I cha'año' bʌ Dios c Rey woliyob ti marcha cha'an tsa' mʌjli i cha'an. Mi caj i 

yochelob ti Ch'ujul bʌ Ajñibʌl. 

25Ñaxan mi' majlelob jini xc'ayob, Wi'ilpat jini mu' bʌ i ñijcañob majlel música. 

Ya' ti ojlil jini xch'ocob woli' ñijcañob majlel yambʌ música. 

26Ya' ba' mi' tempañob i bʌ yom mi la' ch'ujutesan lac Yum Dios, Jatetla i 

p'olbalet bʌ la Israel. 

27Ya'an Benjamín jini ijts'inil bʌ woli bʌ ti yumʌl. Ya' añob i yumob Judá ti' tojlel 

jini tempʌbilo' bʌ. Ya' añob i yumob Zabulón yic'ot i yumob Neftalí. 

28C Dios, aq'ueñon lojon a p'ʌtʌlel. Xuc'chocoñon lojon, Dios, come a melbalon 

lojon. 

29Talob reyob i yʌq'ueñet a majtan ya' ti a Templo ti Jerusalén. 

30Tiq'ui jini j contrajob lojon. T'uchtan majlel jini mu' bʌ i wersa c'ajtiñob tojoñel. 

Pucu majlel jini winicob x'ixicob yomo' bʌ guerra. 

31Jini wen chumulo' bʌ ti Egipto mi caj i tilelob. Jini año' bʌ ti Etiopía mi caj i 

sʌts'ob i c'ʌb ti ora cha'an mi' yʌq'ueñob Dios i majtan. 

32Jatetla añet bʌ la ti' tejclum tac pañimil, yom mi la' c'ʌyin Dios. C'ʌyibenla i 

ñuclel. 

33Jiñʌch woli bʌ ti xʌmbal ñumel ya' ti panchan tsa' bʌ i mele ti wajali. Awilan, 

mi' choc tilel i t'an, jini p'ʌtʌl bʌ i t'an. 

34Subula i p'ʌtʌlel Dios, Mu' bʌ i pʌsben i ñuclel israelob. Mi' pʌs i p'ʌtʌlel ti tocal. 

35Bʌbʌq'uen jax Dios mu' bʌ i tsictesan i bʌ ti ch'ujul bʌ i yajñib. I Dios Israel, 

jiñʌch mu' bʌ i yʌq'uen winicob x'ixicob i p'ʌtʌlel yic'ot i wersa. La' ch'ujutesʌntic 
Dios. 

Salmos 69 

Mi' c'ajtin i coltʌntel ti wocol t'an 

1Dios, coltañon. Ochemon ti mal ja' yubil. Bʌbʌq'uen mic chʌmel. 

2Woli' ts'u'on ochel jini tam bʌ oc'ol. Ma'anic c t'uchlib. Ochemon ti tam bʌ ja' 

mu' bʌ i mujlañon yubil. 

3Tsa' lujbayon ti uq'uel. Ma'anix mic chʌn mejlel ti t'an. Mach c'otix c wut che' 

mic pijtan c Dios. 

4Cabʌlobʌchix mu' bʌ i ts'a'leñon anquese ma'anic c mul. Ñumen cabʌlob ti 

tsicol bajche' i tsutsel c jol. P'ʌtʌlob jini yomo' bʌ i jisañon. Mi' lon contrajiñoñob. 
Ma'anic chuqui tsac tumbeyob. Jini mach bʌ anic tsac xujch'ibeyob wersa mic 
to'o q'uextʌbeñob. 

5Dios, cʌmbil a cha'an c tontojlel. Mach mucbilic c mul ti a wut. 

6C Dios, i Yumet Panchan yic'ot Pañimil. Mach a wʌc'ob ti quisin cha'an c mul 

jini mu' bʌ i pijtañetob. I Dioset Israel. Mach a wʌc'ob ti ts'a'lentel cha'an c mul 
jini mu' bʌ i sajcañetob. 

7Cha'an tsac ñopoyet tsaj cuchu c ts'a'lentel. Quisintic jax tsa cubi. 

8Mach i cʌñʌyonic c pi'ʌlob. Lajal mi' q'ueloñob bajche' juntiquil ñajt bʌ ch'oyol. 

9Jisʌbil c p'ʌtʌlel cha'an bʌxon ti a we'tel ti awotot. Mi' yʌ'leñon jini mu' bʌ i 

yʌ'leñet. 

10Tsac cha'le uq'uel, tsac cha'le ch'ajb. Jini cha'an woli cʌ'lentel. 

11Mi' ts'e'tañoñob cha'an tsac moso c bʌ ti coxtal cha'an i ch'ijiyemlel c pusic'al. 

12Jini año' bʌ i ye'tel ti tejclum mi' p'ajoñob che' mi' tempañob i bʌ. Jini 

xyʌc'ʌjelob mi' wajleñoñob ti c'ay. 

13Jixcu joñon, c Yum, mic pejcañet ti oración. Dios, cabʌlʌchix i yutslel a 

pusic'al. 

14Jini cha'an jac'beñon coración come awujil coltaya. Loc'sañon ti' p'ʌtʌlel jini 

mu' bʌ i ts'a'leñoñob. Chucuyon loq'uel ti tam bʌ ja'. 

15Mach a wʌc'on ti chʌmel ti but'ja'lel, Mach a cʌyon ti tam bʌ ja'. Mach a wʌc'on 

ti jilel ti mucoñibʌl. 

16C Yum, jac'beñon, come cabʌl i yutslel a pusic'al. Sutq'uin a bʌ ba' añon come 

cabʌl a c'uxbiya. 

17Mach a mʌybeñon a wut come a winicon. Woliyon ti wocol, jac'beñon ti ora. 

18La' ti coltaya. Tojbeñon c mul cha'an mij colel. Loc'sañon ti' p'ʌtʌlel j contrajob. 

19Awujil woli cʌ'lentel. Awujil quisintic jax woli' melbeñoñob. Woli' ts'a'leñoñob. 

Cʌmbil a cha'an pejtel j contrajob. 

20Wen ch'ijiyem c pusic'al cha'an a'lebilon. Comix chʌmel yubil. Tsac lon alʌ an 

majqui mi caj i p'untañon, an majqui mi' ñuq'uesʌbeñon c pusic'al. Pero ma'anic 
mi juntiquilic. 

21Tsi' yʌq'ueyoñob veneno i wenta i bʌl c ñʌc'. Che' tiquin c ti' tsi' yʌq'ueyoñob 

vinagre. 

22La' jisʌnticob che' woli' ñaj'añob ti mesa. La' chujquicob ti yac jini lon ñʌch'ʌlo' 

bʌ i pusic'al. 

23La' yajpic i wut cha'an ma'anic mi' chʌn c'otel. Yom tsiltsilña i pusic'al ti pejtelel 

ora. 

24Pʌsbeñob a mich'ajel. Jisañob ti a mich'lel che' bajche' ti c'ajc. 

25La' jochtiyic i chumlib. Mach mi' chʌn ajñel winic ya'i. 

26Come jontol mi' tic'lañob a winic che' wola' wʌc' ti wocol. Mi' yutsi 

p'ojlesʌbeñob i wocol jini lowbilo' bʌ a cha'an. 

27La' aq'uenticob ti' wenta i mul. Mach a q'uelob ti toj ti pejtelel ora. 

28La' yajpic i c'aba' ti jun ba' otsʌbilob año' bʌ i cuxtʌlel. Mach yomic chucbil i 

c'aba' yic'ot i c'aba' jini tojo' bʌ. 

29Pero bʌjʌch c bʌ, cabʌl c wocol. La' c taj j coltʌntel ti a tojlel. Cha' 

xuc'chocobeñon c pusic'al. 

30Mi caj j c'ʌyiben i ñuclel Dios. Mi caj c suben wocolix i yʌlʌ cha'an uts'atax i 

pusic'al. 

31Tijicña mi caj i yubin Dios, come jiñʌch yom bʌ i pusic'al. Ñumen mi' mulan 

bajche' yan tac bʌ i majtan anquese tat wacax yic'ot i yal. 

32Jini utso' bʌ i pusic'al mi caj i q'uelob. Jini cha'an tijicñayob. La' cha' p'ʌt'acob 

i pusic'al jini mu' bʌ i sajcañob Dios. 

33Come Dios mi' ñich'tan jini p'ump'uño' bʌ. Ma'anic mi' ts'a'len jini ñup'ulo' bʌ i 

cha'an. 

34La' i subob i ñuclel Dios pejtelel año' bʌ ti panchan yic'ot pañimil. La' i pʌs i 

ñuclel Dios jini ñajb yic'ot pejtel i bʌl. 

35Come Dios mi caj i coltan Sion. Mi caj i cha' wa'chocon jini tejclum tac ti Judá 

Cha'an ya' mi' chumtʌlob i winicob x'ixicob. Ma'anix mi caj i chilbentelob i lum. 

36Mi caj i yʌq'uentelob i winicob Dios yic'ot i p'olbal. Ya' mi caj i yajñelob jini mu' 

bʌ i c'uxbiñob i c'aba'. 

Salmos 70 

Oración cha'an mi' yʌjq'uel ti colel 
(Sal. 40.13-17) 

1Dios, yom ma' loc'sañon ti ili wocol. C Yum, yom ma' coltañon ti ora. 

2La' i cha'leñob quisin jini yomo' bʌ i jisañon. La' toj sajticob i pusic'al. Mʌctan 

jini yomo' bʌ i yʌc'on ti wocol. La' ju'sʌbentic i pusic'al. 

3La' sujticob majlel cha'an quisintic jax woli' melob Mu' bʌ i yʌlob jajaja, jajaja. 

4La' i yubiñob i tijicñʌyel i pusic'al yic'ot i ñʌch'tilel pejtelel jini mu' bʌ i sajcañet. 

La' i yʌlob ti pejtelel ora: La' sujbic i ñuclel Dios. Mi' c'uxbiñetob cha'an tsa' 
coltayob. 

5Pero p'ump'uñon jax. Cabʌl woliyon ti wocol. Dios, la' ti ora. Coltañon, C 

Pijtayajet, caj Coltayajet. C Yum, mach yomic ma' jalijel. 

Salmos 71 

Che' ch'itoñon to c'ʌlʌl mic ñox'an 

1C Yum, tsa'ix cʌc'ʌ c bʌ ti a wenta. Mach a wʌc'on ti quisin. 

2Loc'sañon ti' p'ʌtʌlel j contra come tojet. Coloyon ba' ñup'ulon. Yom ma' p'ison 

ti a wenta. Coltañon. 

3La' c ñochtañet che' bajche' ch'entun ba' mi mejlel c chumtʌl ti pejtelel ora. Tsa' 

wʌc'ʌ a t'an. Mi caj a coltañon, Come p'ʌtʌl bʌ xajlelet c cha'an. 

4C Dios, loc'sañon ti' p'ʌtʌlel jini jontolo' bʌ mach bʌ tojobic, mu' bʌ i tic'lañob i 

pi'ʌlob. 

5Wolic pijtañet, c Yum Dios. Tsac ñopoyet c'ʌlʌl che' ch'itoñon to. 

6Tsa' cʌntayon c'ʌlʌl che' cʌntʌbilon to i cha'an c ña'. Cha'an ti a p'ʌtʌlel tsa' 

cha' c'oc'a c ña' che' bʌ tsa quila pañimil. Mi caj c chʌn c'uxbiñet ti pejtelel ora. 

7Mi' toj sajtelob i pusic'al cabʌlob cha'añon, Pero xuc'ulon cha'añet, come c 

chumlibet. 

8Cabʌl mi caj c sub a ñuclel. C'ux mi cubiñet ti pejtelel q'uin. 

9Mach a chocon che' ñoxonix. Mach a cʌyon che' ma'anix c p'ʌtʌlel. 

10Come j contrajob mi' jop'beñon c mul. Mi' chijtañoñob. Mi' temob i t'an tij 

contra. 

11Mi' yʌlob: Cʌybilix ti Dios ili winic. Ajñesan, chucux. Ma'anic majqui mi caj i 

coltan, che'ob. 

12Dios, mach a tʌts' a bʌ ba' añon. C Dios, ti ora jach yom ma' coltañon. 

13Ac'ʌyob ti quisin mu' bʌ i contrajiñon. La' jisʌnticob. La' a'lenticob jini yomo' bʌ 

i tic'lañon. La' ts'a'lenticob. 

14Pero joñon mi caj c pijtañet ti pejtelel ora. Ñumen mij c'uxbiñet wʌle bajche' ti 

yambʌ ora. Ñumen to mi caj j c'uxbiñet. 

15Ti pejtelel ora mi caj c tsictesañet come tojet. Wen awujil coltaya. Mach mejlic 

ti tsicol a melbal. 

16C Yum, mi caj c sub jini ñuc tac bʌ a melbal. Mi caj c chʌn sub a tojel, come 

jatet jach tojet. 

17Dios, cʌntesʌbilon a cha'an c'ʌlʌl che' ch'itoñon to. C'ʌlʌl wʌle mic sub jini ñuc 

tac bʌ a melbal. 

18Che' ñoxonix, che' sʌquix i tsutsel c jol, Dios, mach a cʌyon Jinto mij cʌntesan 

calobilob yic'ot i yalobilob mu' bʌ caj i tilelob cha'an mi' cʌñob a p'ʌtʌlel ti 
jujuntiquil. 

19C'ʌlʌl ti' chañelal panchan tsa'ix a pʌsʌ a bʌ ti toj. Tsa'ix a pʌsʌ ñuc tac bʌ a 

melbal, Dios. 

¿Majqui to lajal bajche' jatet? 

20Anquese tsa'ix a wʌq'ueyon lojon cabʌl tsʌts tac bʌ wocol Mux a cha' ac'on 

lojon ti cuxtiyel. Mux a cha' pʌyon lojon loq'uel ba' bʌbʌq'uen jax. 

21Mux a cha' aq'ueñon c ñuclel. Mux a cha' ñuq'uesʌbeñon c pusic'al. 

22Mi caj c sub a ñuclel yic'ot música. Dios, mi caj c cha'lebeñet c'ay ti arpa 

cha'an i sujmlel a t'an, Come jatetʌch jini Ch'ujul Bʌ i cha'an Israel. 

23Tijicñayon che' mij c'ʌyibeñet c'ay. Tijicña c pusic'al cha'an tsa' tojbeyon c 

mul. Tsa' wʌc'ʌyon ti colel. 

24Belel ora mi caj c chʌn sub tojet, Come jini yomo' bʌ i tic'lañon tsa'ix ajq'uiyob 

ti quisin. Tsa'ix toj sajtiyob i pusic'al. 

Salmos 72 

I yumʌntel jini toj bʌ rey 

1Dios, aq'uen i ye'tel jini rey cha'an mi' mel winicob che' bajche' ma' melob. 

Aq'uen jini ch'iton bʌ i yalobil rey toj bʌ i pusic'al, i pi'ʌl bʌ a pusic'al. 

2La' i mel ti toj jini winicob x'ixicob a cha'an. La' i mel ti toj jini p'ump'uño' bʌ a 

cha'an. 

3La' p'ojlic i wenlel jini año' bʌ ti wits yic'ot bujtʌl tac, Cha'an toj bʌ a pusic'al mu' 

bʌ a pʌsbeñob. 

4La' i mel jini p'ump'uño' bʌ. La' i coltañob. La' i t'uchtan jini mu' bʌ i tic'lañob. 

5La' i c'uxbiñetob che' anto q'uin, Che' anto uw, c'ʌlʌl ti pejtelel ora. 

6Che' bajche' mi' tilel ja'al ya' ba' tsepel jam, la' tilic jini Rey ba' añon lojon. Che' 

bajche' ja'al mu' bʌ i mul pañimil, la' tilic. 

7Mux i tajob i wenlel jini tojo' bʌ che' woli ti yumʌl. Mux i tajob cabʌl i ñʌch'tʌlel 

i pusic'al winicob che' anto uw. 

8La' i cha'len yumʌl ti pejtelel lum yic'ot ti ñajb. La' i cha'len yumʌl ba' an jini 

colem ja' c'ʌlʌl ti' joytilel pañimil. 

9Mi caj i c'uchchocoñob i bʌ i contrajob ya' ti' tojlel. Mi caj i pʌcchocoñob i bʌ i 

contrajob ti' ts'ubeñal lum. 

10Jini reyob año' bʌ ti' ti' colem ñajb mi caj i yochelob ti' wenta. Jini reyob ti 

Tarsis, yic'ot ti Sabá, yic'ot ti Seba mi caj i ch'ʌmbeñob tilel i majtan. 

11Isujm mi caj i c'uchchocoñob i bʌ pejtelel jini reyob ya' ti' tojlel lac Yum. 

Winicob x'ixicob ti pejtelel pañimil mi caj i melbeñob i ye'tel. 

12Come mi' loc'san ti wocol jini p'ump'un bʌ che' mi' c'ajtiben, Yic'ot jini tic'lʌbil 

bʌ mach bʌ anic majqui mi' coltan. 

13Mi' p'untan jini c'un bʌ yic'ot jini p'ump'un bʌ. Mi' coltan jini p'ump'uño' bʌ. 

14Mi caj i mʌn jini tic'lʌbilo' bʌ yic'ot jini chuculo' bʌ ti jontolil cha'an mi' yʌc'ob ti 

colel. Mi caj i wen cʌntañob ame lon bejq'uic i ch'ich'el. 

15Cuxul ti pejtelel ora. Mi caj i yʌq'uentel oro am bʌ ti Sabá. Winicob x'ixicob mi 

caj i tajob jini Rey ti oración ti pejtelel ora. La' sujbic i p'ʌtʌlel c'ʌlʌl mi' sʌc'an 
c'ʌlʌl mi' yic'an pañimil. 

16Mi caj i yʌc' cabʌl i cuch jini cholel ya' ti joctʌl c'ʌlʌl ti pam tac jini wits. Yuquiña 

cha'an i cuch che' bajche' ti Líbano. Mi caj i p'ojlelob jini año' bʌ ti tejclum tac 
che' bajche' mi' p'ojlel jam ti lum. 

17Chʌn an i p'ʌtʌlel i c'aba' ti pejtelel ora. Mux i sujbel i ñuclel che' anto q'uin. 

Mux i tajob i wenlel winicob x'ixicob ti pejtelel pañimil cha'an jini Rey. Mux caj i 
yʌlob uts'at i pusic'al. 

18La' ch'ujutesʌntic lac Yum Dios, i Dios Israel, Mu' bʌ i bajñel mel ñuc tac bʌ i 

melbal. 

19Ch'ujutesan i c'aba' am bʌ i ñuclel ti pejtelel ora. La' bujt'ic pejtel pañimil yic'ot 

i ñuclel. Che'ʌch yom, che'ʌch yom. 

20Jiñʌch i yujtibal i yoración David, i yalobil Isaí. 

Salmos 73 

LIBRO III 
I jilibal jini jontolo' bʌ 

1Dios mi' pʌsbeñob i yutslel israelob. Isujm mi' pʌsbeñob i yutslel jini sʌc bʌ i 

pusic'al. 

2Pero joñon tsa cʌlʌ cʌye' c ñopet. Colel tsa cʌlʌ yajlel. Mach xuc'ulic coc, colel 

i tʌjts'el. 

3Tsac lon mulʌbe i wenlel jini mu' bʌ i chañ'esañob i bʌ Che' bʌ tsaj q'uele woli' 

p'ojlel i chubʌ'an jini jontolo' bʌ. 

4Ma'anic mi' yubiñob wocol. Ch'ejlʌch i bʌc'tal. 

5Ma'anic mi' yubiñob wocol bajche' yaño' bʌ winicob. Ma'anic mi' tic'lʌntelob 

che' bajche' i pi'ʌlob. 

6Jini cha'an uts'atax mi' lon q'uelob i bʌ. Mi' chajpañob i pusic'al ti jontolil che' 

bajche' mi ch'ʌlob i bʌ ti ujʌl yic'ot bujcʌl. 

7Ma'anic chuqui anto yom i cha'añob. But'ulob i pusic'al ti lolom tac bʌ. 

8Mi' cha'leñob wajleya yic'ot a'leya. Mi' bʌc'tesañob i pi'ʌlob. Ch'ejlob i pusic'al 

mi' subob chuqui mi caj i melob. 

9Mi' ts'a'leñob Dios. Mi' pucob ti pejtelel pañimil chuqui mi' lon ña'tañob. 

10Jini i cha'año' bʌ Dios mi' lon ñopbeñob i t'an. Mi' toj sajtelob i pusic'al. Mi' 

jac'beñob i t'an che' bajche' mi' japob ja' che' tiquin i ti'. 

11Mi' lon alob: Mach yujilic Dios. 

¿Bacan mi' p'isonla ti' wenta jini C'ax Ñuc Bʌ? lon che'ob. 

12Che'ʌch mi' melob jini jontolo' bʌ. Mi' p'ojlesañob i chubʌ'an ti pañimil. Ma'anic 

majch mi' tic'ob. 

13Tsa cʌlʌ lolom jach wolij cʌntan c pusic'al. Lolom jach mij cʌntan c bʌ cha'an 

mi cajñel ti sʌc. 

14C'ʌlʌl mi' sʌc'an c'ʌlʌl mi' yic'an añʌch c tic'lʌntel. Mi cubin i ju'sʌntel c pusic'al 

ti jujump'ejl q'uin. 

15Tsa'ic c subeyob a p'olbal chuqui tsac lon ña'ta tic pusic'al Tsa' sajtiyob cha'an 

c t'an. 

16Che' bʌ tsac na'ta c ch'ʌmben isujm iliyi Wen wocol tsa cubi 

17jinto tsa' ochiyon ti Ch'ujul bʌ Ajñibʌl i cha'an Dios. Ya'i tsac ña'ta chuqui mi 

caj i tajob jontolo' bʌ che' ti' jilibal. 

18Isujm bʌbʌq'uen jax mi' yajlelob ya' ba' t'uchul i yoc. Mux a junyajlel jisañob. 

19Ti ora jach mi' jilelob. Mi' bʌc' tilel jini bʌbʌq'uen tac bʌ. 

20Lajal i cuxtilel bajche' ñajal mu' bʌ i bʌc' ñajʌyel lac cha'an che' ch'ojyemonixla. 

Che' mi' ch'ojyelob, mi caj i ña'tañob i sujmlel. 

21Che' bʌ tsac ch'ʌmbe isujm, wulwulña c pusic'al tsa cubi. Tsac cha'le tsic 

pusic'al. 

22Tsa' caji c ña'tan lajalon bajche' tonto bʌ mach bʌ anic i pusic'al. Lajalon ti a 

tojlel bajche' bʌte'el mach bʌ anic i ña'tʌbal. 

23Pero mach che'ic ma' q'uelon. Chʌn añon quic'otet ti pejtelel ora. Chucul a 

cha'an jini ñoj bʌ j c'ʌb. 

24Mi caj a chʌn toj'esañon majlel ti a t'an che' wʌ'to añon ti pañimil. Ti wi'il mi 

caj a pʌyon majlel ti panchan ba'an a ñuclel. 

25Cʌxti anic yambʌ mu' bʌ c ñop ti panchan. Com jach jatet ti pañimil, mach 

comic yambʌ. 

26Ma'anix i p'ʌtʌlel c bʌc'tal yic'ot c pusic'al. Pero Dios i p'ʌtʌlelʌch c pusic'al. C 

cha'añʌch ti pejtelel ora. 

27Q'uele bajche' mi' jilelob jini mu' bʌ i tʌts'ob i bʌ ba' añet. Mi caj a jisan pejtel 

mu' bʌ i cʌyet. 

28Pero joñon mic taj c wenlel che' mic ñochtan Dios. Tsa'ix c xuc'choco c bʌ ti 

lac Yum Cha'an mi mejlel c sub pejtelel i melbal. 

Salmos 74 

P'ulchocobil jini Ch'ujul bʌ Ajñibʌl 

1Dios, ¿chucoch tsa' junyajlel cʌyʌyon lojon? 

¿Chucoch wola' mich'len jini tiñʌme' tac am bʌ ti a jamil? 

2Mach mi' ñajʌyel a cha'an a cha'año' bʌ tsa' bʌ a yajca ti wajali, jini mʌmbilo' 

bʌ a cha'an. Ña'tan Jerusalén ba' tsa' chumleyet. 

3Yom ma' tilel a q'uel ili jejmen bʌ tejclum. Laj contrajob tsi' jisayob jini ch'ujul 

bʌ a wajñib. 

4Tsi' wajleyob jini Ch'ujul bʌ Ajñibʌl a cha'an. Tsi' wa'chocoyob i dioste' tac. 

5Lajal tsi' meleyob bajche' sec' te'el ti mate'el. 

6Ti jacha tsi' lu' jisayob pejtelel jini i t'ojol jax bʌ te' am bʌ i ts'ijbal. 

7Tsi' tsuc'uyob c'ajc cha'an mi' pulel jini Ch'ujul bʌ Ajñibʌl a cha'an. Tsi' 

p'ulchocoyob jubel ti lum. Tsi' bib'esayob ch'ujul bʌ a wajñib. 

8Tsi' yʌlʌyob: Mi caj lac laj jisan chuqui tac mi' yʌc' ti ña'tʌntel Dios, che'ob. Tsi' 

puluyob pejtelel i yotot tac Dios ti lac lumal. 

9Ma'anix chuqui tsa' cʌle cha'an mi' tsictesan mi a cha'añon lojon. Ma'añobix 

x'alt'añob. Ma'anic majqui yujil baqui ora mi caj i lajmel iliyi. 

10Dios, ¿jayp'ejl to q'uin mi caj i chʌn cha'len a'leya jini laj contra? 

¿Mu' ba caj i chʌn ts'a'libeñet a c'aba'? 

11¿Chucoch lotol jach a p'ʌtʌlel? Pʌsʌ a p'ʌtʌlel. Jisañob. 

12Dios, c reyetʌch c'ʌlʌl ti wajali. C'ʌlʌl wʌle woliyet ti coltaya ti' tojlel winicob 

x'ixicob. 

13Jatet tsa' t'oxo majlel jini colem ñajb. Jatet tsa' top'beyob i jol ajin ya' ti colem 

ja'. 

14Jatet tsa' jisʌbe i p'ʌtʌlel jini leviatán i yejtal Egipto. Tsa' bic'tesʌbe i bʌc'tal 

leviatán. Tsa' wʌq'ue i c'ux colem chʌy. 

15Tsa' mele i loq'uib ja', tsa' jambeyon lojon cuxul bʌ ja'. Tsa' tiquesa colem ja' 

mach bʌ yujilic tiquin. 

16A cha'añʌch q'uiñil yic'ot ac'ʌlel. Ya' jach ti' yajñib tsa' wʌc'ʌ jini q'uin yic'ot jini 

uw. 

17Jatet tsa' t'oxbeyon lojon lum che' bajche' a wom. A melbalʌch i yorajlel ticwal 

yic'ot i yorajlel tsʌñal. 

18C Yum, ña'tan bajche' woli' yʌ'leñet laj contra. Jini tontojo' bʌ woli' ts'a'leñob 

a c'aba'. 

19Che'ʌch añon lojon bajche' x'ujcuts c'uxbibil bʌ a cha'an. Mach a wʌc'on lojon 

ba' mi' c'uxon lojon bʌte'el. Mach ñajʌyic ti a pusic'al ti pejtelel ora jini p'ump'uño' 
bʌ a cha'an. 

20Chʌn ña'tan jini xuc'ul bʌ a t'an, Come cabʌl mi' p'ojlel jontolil ba' maxto 

ochemic a t'an. 

21Mach a cha' ac'ob ti quisin jini tic'lʌbilo' bʌ. La' i subob i ñuclel a c'aba' jini 

p'ump'uño' bʌ yic'ot jini tic'lʌbilo' bʌ. 

22Dios, wa'i', subu a bʌ. Ubin bajche' woli' yʌ'leñetob jini tontojo' bʌ c'ʌlʌl mi' 

sʌc'an c'ʌlʌl mi' yic'an. 

23Mach a ñusʌbeñob i p'ajoñel a contrajob. Woli' cha'leñob c'am bʌ t'an. 

Salmos 75 

Dios mi' contrajin jini xjontolil; mi' coltan jini toj bʌ 

1Dios, wolic subeñet lojon wocolix a wʌlʌ. Jini ñuc bʌ a melbalob mi' yʌq'ueñon 

lojon c ña'tan wola' cʌntañon lojon. 

2Isujm, che'en Dios. Che' i yorajlelix mic tech meloñel Joñon mi caj c mel 

winicob x'ixicob ti toj. 

3Anquese woli ti ñijcʌyel pañimil, anquese woliyob ti bʌq'uen jini xchumtʌlob ti 

pañimil, Xuc'ul tsac wa'choco pañimil, che'en. 

4Tsac sube jini mu' bʌ i chañ'esañob i bʌ cha'an mach mi' chañ'esañob i bʌ. 

Tsac sube jini jontolo' bʌ cha'an mach mi' subob i bʌ ti ñuc. 

5Mach la' chañ'esan la' bʌ. Mach la' ñusʌben i t'an año' bʌ i ye'tel. 

6Ma'anic mi' tilel lac ñuclel ba' mi' pasel q'uin, Mi ba' mi' bʌjlel q'uin mi ti jochol 

bʌ lum. 

7Awilan Dios jiñʌch Xmeloñel. Mi' peq'uesan juntiquil, mi' yʌq'uen i ñuclel 

yambʌ. 

8Come an vaso ti' c'ʌb lac Yum, i yejtalʌch i mich'ajel. Woli' paj'an jini vino am 

bʌ ti vaso, wen xʌbil bʌ. Mi' jeb ti' tojlel jontolo' bʌ ti pañimil. Mi caj i japob yic'ot 
i xixil pejtelel jontolo' bʌ. I yejtalʌch i mich'ajel Dios. 

9Pero joñon mi caj j c'ʌyiben i ñuclel i Dios Jacob ti pejtelel ora. 

10Mi caj c jisʌben i p'ʌtʌlel jini jontolo' bʌ. Mi caj c p'ojlesʌbeñob i p'ʌtʌlel jini tojo' 

bʌ. 

Salmos 76 

Dios jini bʌc'ñʌbil bʌ 

1Dios tsi' yʌc'ʌ i bʌ ti cʌjñel ti Judá yic'ot ti Israel. 



978 

 

Chol de Tumbalá Bible 
© Bible Society of Mexico. 

  
 

 

2Ya' chumul Dios ti Jerusalén, Ya'an i chumlib ti Sion. 

3Ya'i tsi' colta israelob. Tsi' laj jembeyob i ye'tijib i contrajob mu' bʌ i c'ʌñob ti 

guerra. 

4Ñumen ñuquet bajche' jini wits tac am bʌ ti pejtelel ora. 

5Tsa' chilbentiyob i chubʌ'an jini ch'ejlo' bʌ i pusic'al. Tsa' jiliyob jini p'ʌtʌlo' bʌ 

winicob. Ma'anix tsa' chʌn mejliyob. 

6Che' bʌ tsa' tiq'uiyob, c Dios, i Dioset bʌ Jacob, Tsa' yajliyob jini c'ʌchʌlo' bʌ 

yic'ot i c'ʌchlib. 

7Bʌc'ñʌbilet. 

¿Majqui mi mejlel ti c'otel ti a t'ejl che' mich'et? 

8Ya' ti panchan tsa' wʌc'ʌ a t'an ti meloñel. Jini año' bʌ ti pañimil tsa' cajiyob ti 

bʌq'uen. Ñʌch'ʌl tsa' cʌleyob 

9Che' bʌ tsa' caji a cha'len meloñel Cha'an ma' coltan pejtelel jini tic'lʌbilo' bʌ ti 

pañimil. 

10I mich'ajel winicob mi caj i tsictesʌben i ñuclel Dios. Che' ñumen ti p'is i 

mich'ajel mi caj a tic'ob. 

11Suben lac Yum Dios chuqui mi caj la' mel. Melela che' bajche' tsa' la' sube. 

La' i ch'ʌmbeñob tilel i majtan Dios ti pejtelel lum, come lac Yum jiñʌch yom bʌ 
mi lac bʌc'ñan. 

12Mux i jultesʌbeñob i pusic'al yumʌlob. Bʌbʌq'uen jax lac Yum ti' tojlel jini reyob 

ti pañimil. 

Salmos 77 

I melbal jini p'ʌtʌl bʌ Dios 

1Mic chʌn pejcan Dios ti c'am bʌ t'an. Cujil mux i ñich'tʌbeñon. 

2Tsac sajca Dios che' bʌ tsa cubi wocol. Ti ac'ʌlel tsac letsa j c'ʌb ti oración. 

Ma'anic tsa' lujbayon. Ma'anic tsac jac'ʌ i ñuq'uesʌntel c pusic'al. 

3Tsac ña'ta Dios che' wen ch'ijyem c pusic'al. Ba' ora com c ch'ʌmben isujm mic 

lujb'an. 

4Ma'anic ma' wʌc'on ti wʌyel, cañal c wut. Mach mejlicon ti t'an cha'an tsic 

pusic'al. 

5Mic ña'tan chuqui tac tsa' ujti wajali, Che' cuxulob to c ñojte'el. 

6Mic ña'tan c'ay ti ac'ʌlel. An cabʌl chuqui mic ña'tan tic pusic'al. Mic cha'len 

wersa c ch'ʌmben isujm. 

7¿Tsa' ba i junyajlel cʌyʌyon c Yum? 

¿Mach ba anix mi caj i cha' pʌsbeñon i yutslel i pusic'al? 

8¿Tsa ba i junyajlel cʌyʌ i c'uxbiñon ti' yutslel i pusic'al? Tsa' ba i junyajlel cʌyʌ 

i pejcan winicob? 

9¿Tsa' ba ñajiyi ti' pusic'al i pʌs i yutslel Dios? 

¿Tsa' ba i cʌyʌ i p'untañonla cha'an mich'? 

10Tsac lon alʌ jiñʌch i c'unlel c bʌc'tal. Jini cha'an mach lajalix yubil wʌle i p'ʌtʌlel 

jini C'ax Ñuc Bʌ. 

11Mi caj c ña'tan i melbal lac Yum. Mic ña'tan i yejtal i p'ʌtʌlel tsa' bʌ i pʌsʌ 

wajali. 

12Mi caj c ña'tan tic pusic'al pejtel tsa' bʌ a mele. Mi caj c ch'ʌm tic wenta pejtel 

jini ñuc tac bʌ a melbal. 

13Dios, ma' tsictesan a bʌ ti ch'ujul bʌ a we'tel. Ma'anic yambʌ Dios ñuc bʌ che' 

bajche'et. 

14Jatet jach, Dios, ma' pʌs i yejtal tac a p'ʌtʌlel. Tsa'ix a pʌsbeyob a p'ʌtʌlel 

winicob x'ixicob ti pejtelel lum. 

15Tsa' mʌñʌ a cha'año' bʌ yic'ot a p'ʌtʌlel. Jiñobʌch i p'olbal Jacob yic'ot i p'olbal 

José. 

16Dios, che' bʌ tsa' mʌñʌ i p'olbal Jacob ya' bʌ añob ti colem ñajb, Jini ja' tsi' 

q'ueleyet yilal. Lʌmuña tsi' ñijca i bʌ. Tsiltsilña tsi' mele i bʌ jini tam bʌ ja'. 

17Jini tocal tsi' bajbe ja'al. Wen c'am tsi' cha'le t'an jini chajc ti panchan. Sʌplaw 

tsi' mele i bʌ jini chajc. 

18Ya' ti sutujt ic' tsi' cha'le t'an chajc. Tsa' sʌc'a pañimil cha'an i c'ʌc'al chajc. 

Tsi' ñijca i bʌ pañimil, tsi' yujcu i bʌ. 

19Tsa' pʌsbeyon lojon a bijlel ti colem ñajb. Jini alʌ bij a cha'an an ti colem ja' 

yilal. Mach tsiquilic i yejtal a woc ti bij. 

20Ti' c'ʌb Moisés yic'ot ti' c'ʌb Aarón Tsa' pʌyʌ majlel a cha'año' bʌ che' bajche' 

tiñʌme'. 

Salmos 78 

Dios mi' p'untan jini mach bʌ xuc'ulobic 

1Winicob x'ixicob c cha'añet bʌ la, jac'ʌla j cʌntesʌbal. Ch'ʌmʌla ti la' wenta 

chuqui wolic subeñetla. 

2Mi caj c subeñetla t'an ti lajiya. Mi caj c tsictesʌbeñetla i sujmlel. 

3Tsi' cʌntesayonla lac tat. Cʌmbilix lac cha'an Come tsa'ix la cubi, tsa'ix lac 

ñopo. 

4Mach la comic mi' ñajʌyel ti' pusic'al la calobilob. Mux lac subeñob cha'an mi' 

cʌñob i ñuclel lac Yum, Yic'ot i p'ʌtʌlel, yic'ot jini bʌbʌq'uen tac bʌ i melbal. 

5Lac Yum tsi' yʌq'ue Jacob xuc'ul bʌ i t'an. Tsi' yʌq'ue i ley Israel. Tsi' subeyob 

lac tatob cha'an mi' cha' subeñob i yalobilob 

6Cha'an mi laj cʌmben i t'an, cha'an mi laj cʌntesan la calobilob, Cha'an mi' 

cʌñob ja'el jini alʌlob maxto bʌ anic tsi' yilayob pañimil, Cha'an mi' subeñob i 
yalobilob ja'el, 

7Cha'an mi' laj ñopob Dios. Che' jini ma'anic mi' ñajʌyelob ti' pusic'al i melbal 

Dios. Pero mi' chʌn jac'beñob i mandar. 

8Mach yomic lajalob bajche' i tatob. Tsʌts i pusic'al i tatob, tsi' ñusʌbeyob i 

mandar Dios. Mach xuc'ulic i pusic'alob yic'ot Dios. 

9Jini ch'oyolo' bʌ ti Efraín añob i jalʌjb, Pero tsa' puts'iyob majlel che' ti' yorajlel 

guerra. 

10Ma'anic tsi' jac'ʌyob jini xuc'ul bʌ i t'an Dios. Tsi' ñusʌbeyob i mandar. 

11Tsa' ñajiyiyob ti' pusic'al i melbal yic'ot i yejtal tac i p'ʌtʌlel Dios tsa' bʌ i 

pʌsbeyob. 

12Uts'atax i yejtal i p'ʌtʌlel tsa' bʌ i pʌsbeyob lac tatob Ti jini lum Egipto ya' ti 

Zoán. 

13Tsi' cala jini colem ñajb. Tsi' pʌyʌyob c'axel. Tsi' yʌc'ʌ ti cʌytʌl jini ja' che' 

bajche' bujtʌl. 

14Che' ti q'uiñil tsi' c'ʌñʌ tocal i pʌyob majlel. Che' bʌ tsa' ic'a c'ʌlʌl tsa' sʌc'a tsi' 

c'ʌñʌ c'ajc i tsictesʌbeñob i bijlel. 

15Tsi' jawʌ tac xajlel ya' ti colem bʌ i tiquiñal pañimil. Tsi' yʌq'ueyob i jap ja' lajal 

bajche' i ya'lel aban. 

16Tsi' yʌc'ʌ ti loq'uel ja' ti xajlel che' bajche' colem ja'. 

17Anquese cabʌl tsi' pʌsbeyob i yutslel Dios, tsi' chʌn cha'leyob mulil lac 

ñojte'elob ti' contra lac Yum. Tsi' ñusʌbeyob i mandar jini C'ax Ñuc Bʌ ya' ti 
tiquin bʌ lum. 

18Tsi' yilʌbeyob i pusic'al Dios che' ma'anic tsi' ñopoyob. Tsi' c'ajtibeyob we'elʌl 

cha'an cabʌl i wo'lel. 

19Tsi' yʌ'leyob Dios, tsi' yʌlʌyob: 

¿Mejl ba i yʌq'ueñonla Dios i bʌl lac ñʌc' wʌ' ti tiquin bʌ lum? che'ob. 

20Awilan, che' bʌ tsi' jats'ʌ xajlel, tsa' loq'ui ja'. Wen cholocña tsa' loq'ui. Tsi' 

yʌlʌyob: ¿Mejl ba i yʌq'ueñonla waj yic'ot we'elʌl cha'an mi laj c'ux? che'ob. 

21Jini cha'an tsa' mich'a lac Yum che' bʌ tsi' yubi iliyi. Tsi' ña'ta wersa mi caj i 

toj i mul Israel. Cabʌl tsa' mich'a lac Yum. 

22Come ma'anic tsi' ñopoyob Dios. Ma'anic tsi' ñopoyob jini yujil bʌ coltaya. 

23Dios tsi' yʌq'ue mandar jini tocal am bʌ ti chan. Tsi' jambe i ti' panchan yilal. 

24Tsa' jubi tilel maná che' bajche' ja'al. Tsi' yʌq'ueyob i bʌl i ñʌc' ch'oyol bʌ ti 

panchan. 

25Winicob x'ixicob tsi' c'uxuyob maná che' bajche' i waj ángelob. On tsi' 

chocbeyob tilel i bʌl i ñʌc'. 

26Tsi' choco tilel ic' ti panchan tilem bʌ ba' mi' pasel q'uin. Cha'an ti' p'ʌtʌlel tsi' 

choco tilel ic' tilem bʌ ti sur. 

27Tsa' jubi tilel we'elʌl che' bajche' i ts'ubeñal lum, Yic'ot mut che' bajche' i ji'il 

colem ñajb. 

28Tsi' yʌc'ʌ ti yajlel mut ti ojlil ba' chumulob. 

29Jini xchumtʌlob tsi' c'uxuyob. Tsa' ñaj'ayob Come Dios tsi' chocbeyob jubel 

cha'an i wo'lel. 

30Che' wo'ob ti we'elʌl, Che' woli to i c'uxob, 

31Dios tsa' caji i contrajiñob ti' mich'ajel. Tsi' tsʌnsa jini ch'ejlo' bʌ. Tsi' jisa jini 

ch'iton bʌ winicob año' bʌ ti Israel. 

32Pero ma'anic tsi' p'isiyob ti' wenta. Tsi' chʌn cha'leyob mulil. Ma'anic tsi' 

ñopoyob jini wen uts'at tac bʌ i melbal. 

33Jini cha'an Dios tsi' yʌc'ʌyob ti wocol. Tsi' ñusayob q'uin ti bʌbʌq'uen tac bʌ. 

34Che' woli' jisañob Dios, tsa' caji i sʌclañob. Tsi' cha' sutq'uiyob i bʌ ba'an Dios. 

Tsa' caji i sʌclañob ti jump'ejl i pusic'al. 

35Tsi' ña'tayob tilem jach ti Dios i coltʌntelob. Jini C'ax Ñuc Bʌ Dios jiñʌch tsa' 

bʌ i mʌñʌyob. 

36Uts'atax tsi' pejcayob Dios, jini lac tatob, Pero lotiya jach. 

37Come tilel bixel i pusic'al ti' tojlel Dios. Mach xuc'ulic i t'an tsa' bʌ i 

wa'chocoyob. 

38Pero Dios tsi' p'untayob. Tsi' ñusʌbeyob i mul. Ma'anic tsi' laj jisayob. Cabʌl 

tsi' tiq'ui i bʌ che' bʌ tsi' mich'leyob. 

39Dios tsi' ña'ta c'uñob winicob yic'ot i bʌc'tal. Lajalobʌch bajche' ic' mu' bʌ i 

ñumel. Ma'anic mi' cha' tilel. 

40Pero cabʌl tsi' chʌn ñusʌbeyob i t'an Dios ya' ti colem bʌ i tiquiñal pañimil. Tsi' 

techbeyob i ch'ijiyemlel i pusic'al Dios. 

41Cabʌl tsi' yilʌbeyob i pusic'al Dios. Tsi' techbeyob i mich'ajel jini Ch'ujul Bʌ i 

Dios Israel. 

42Ma'anic tsi' chʌn ña'tayob i melbal ti jini q'uin che' bʌ tsi' pʌyʌyob loq'uel ti' 

p'ʌtʌlel i contrajob. 

43Tsa' ñajʌyiyob i cha'an i yejtal tac i p'ʌtʌlel ya' ti Egipto, Yic'ot jini bʌbʌq'uen 

tac bʌ ya' ti' jamil Zoán. 

44Tsi' pʌntesa jini colem ja' tac ti ch'ich'. Ma'anic tsa' mejli i japob jini ja' am bʌ 

ti pa'. 

45Tsi' choco tilel jomjomña bʌ jaj tsa' bʌ i c'uxuyob. Tsi' choco tilel xpequejc tsa' 

bʌ i jisayob. 

46Tsi' choco tilel motso' tsa' bʌ i jisa cholel, Yic'ot sajc' tsa' bʌ i jisa pʌc'ʌbʌl i 

cha'añob. 

47Tsi' jisa ts'usubil ti t'uñul bʌ tunija'. Tsi' jisa higuerajil ti' ña'al tsʌñal. 

48Jini t'uñul bʌ tuñija' tsi' lowbeyob i wacax. Jini chajc tsi' pulbeyob i yʌlac'. 

49Dios tsi' wen mich'le jini año' bʌ ti Egipto. Tsi' chocbeyob tilel cabʌl wocol yic'ot 

ch'ijiyem bʌ ti' wenta espíritujob yujilo' bʌ jisaya. 

50Cʌlʌx jax tsa' tili i mich'ajel Dios. Ma'anic tsi' p'unta jini egiptojob. Tsi' jisayob 

ti c'amʌjel. 

51Tsi' tsʌnsa pejtelel jini ascuñʌlo' bʌ ti jujump'ejl xchumtʌl am bʌ ti' lumal 

Egipto. 

52Pero tsi' pʌyʌ loq'uel i cha'año' bʌ che' bajche' tiñʌme'. Motmotña tsi' pʌyʌyob 

ñumel ti tiquin bʌ lum. 

53Xuc'ul tsi' pʌyʌ i cha'año' bʌ. Ma'anic tsi' cha'leyob bʌq'uen. Pero tsi' jisʌbeyob 

i contrajob ti colem ñajb. 

54Dios tsi' pʌyʌyob tilel ti' ti' ch'ujul bʌ lum, C'ʌlʌl ti jini bujtʌl tsa' bʌ i chili yic'ot 

ñuc bʌ i p'ʌtʌlel. 

55Tsi' choco loq'uel jini ya' bʌ chumulob ti ñaxan. Tsi' t'oxbeyob lum jini israelob. 

I cha'añobix tsa' majli. Tsi' yʌq'ueyob i lum ba' mi' chumtʌlob ti mojt ti mojt. 

56Pero jontolob ajñel. Tsi' yilʌbeyob i pusic'al jini C'ax Ñuc Bʌ Dios. Tsi' 

techbeyob i mich'ajel. Ma'anic tsi' jac'beyob i t'an. 

57Tsi' cʌyʌyob Dios lajal bajche' i tatob mach bʌ anic tsi' ñopoyob. Xlotob che' 

bajche' ts'otol metel bʌ jalʌjb. 

58Tsi' techbeyob i mich'ajel Dios, come tsi' meleyob i yotlel tac dioste'. Ts'a' tsi' 

q'uele Dios i dioste' tac. 

59Dios tsi' q'uele, tsa' mich'a. Tsi' wen ts'a'le' israelob. 

60Jini cha'an tsi' cʌyʌ jini Ch'ujul bʌ Ajñibʌl am bʌ ti Silo, ba' tsa' chumle yic'otob. 

61Tsi' yʌc'ʌ jini Arca ti' wenta yambʌ tejclum. Jini Arca ba' tsi' tsictesa i p'ʌtʌlel 

yic'ot i ñuclel tsa' cʌle ti' tojlel i contrajob. 

62Dios tsi' yʌc'ʌ i cha'año' bʌ ti' c'ʌb i contrajob tsa' bʌ i tsʌnsayob ti espada. Tsi' 

mich'le i cha'año' bʌ. 

63Jini ch'iton bʌ winicob tsa' chʌmiyob ti c'ajc. Ma'anic tsi' cha'leyob ñujpuñijel 

jini xch'ocob. 

64Tsa' tsʌnsʌntiyob i motomajob ti espada. Jini xmeba'ob i cha'an ma'anic tsi' 

yuc'tayob. 

65Tsa' ch'ojyi lac Yum che' bajche' juntiquil tsa' bʌ ujti ti wʌyel, Che' bajche' 

juntiquil tsa' bʌ ch'ejl'a cha'an vino. 

66Tsi' yajñesa i contrajob. Tsi' yʌc'ʌyob ti quisin. 

67Tsi' ts'a'le i p'olbal José. Ma'anic tsi' yajca Efraín. 

68Pero tsi' yajca i p'olbal Judá tsa' bʌ i c'uxbi, Ya' bʌ chumulob ti wits i c'aba' 

Sion. 

69Chan tsi' mele ch'ujul bʌ i yajñib ti pam wits. Xuc'ul tsi' mele che' bajche' tsi' 

wa'choco pañimil cha'an mi' yajñel ti pejtelel ora. 

70Lac Yum tsi' yajca David, i winic. Tsi' pʌyʌ loq'uel ti corral ba'an tiñʌme'. 

71Tsi' pʌyʌ che' woli' cʌntan i ña'al tac tiñʌme', Cha'an mi' cʌntʌben i tiñʌme' 

Dios, Cha'an mi' cʌntan israelob come, i cha'añobʌch. 

72Tsi' wen cʌntayob ti' xuc'tilel i pusic'al, Tsi' toj'esayob majlel ti cabʌl i ña'tʌbal. 

Salmos 79 

Ch'ijiyemob cha'an tsa' jisʌnti Jerusalén 

1Dios, tsa'ix ochiyob jini sajtemo' bʌ ti a lumal. Tsa'ix i bib'esayob jini ch'ujul bʌ 

a Templo. Tsa'ix i jisayob Jerusalén. 

2Tsa'ix i chocoyob i bʌc'tal a winicob cha'an mi' c'uxe' te'lemut. Tsa'ix i 

chocbeyob i bʌc'tal jini ch'ujulo' bʌ cha'an mi' c'uxe' jini bʌte'el tac. 

3Tsi' bec'beyob i ch'ich'el ti' joytilel Jerusalén che' bajche' ja'. Ma'anic majqui mi' 

mucob. 

4Ts'a'lebilonix lojon cha'an jini chumulo' bʌ tic t'ejl lojon. Mi' tse'tañon lojon jini 

año' bʌ tic joytilel. 

5C Yum, ¿jayp'ejl to q'uin? ¿Chʌn mich'et ba ti pejtelel ora? 

¿Tsʌytsʌyña ba a mich'ajel che' bajche' c'ajc woli bʌ ti lejmel? 

6Pʌsbeñob a mich'ajel jini gentilob mach bʌ anic mi' ñopetob, Yic'ot jini colem 

tejclum tac ba' ma'anic mi' pejcañetob ti a c'aba'. 

7Come tsa'ix i jisayob israelob. Tsi' jisʌbeyon lojon c chumlib. 

8Mach ma' chʌn ña'tʌben i mul c ñojte'el lojon. Mach ma' wʌc' tic wenta lojon. 

Ti ora yom ma' p'untañon lojon, come wen p'ump'un lojon c bʌ. 

9Dios, caj Coltayajet, cʌntañon lojon cha'an uts'atax a c'aba'. Loc'sañon lojon ti 

mulil. Ñusʌbeñon lojon c mul cha'an ma' wʌc' ti ñuc a c'aba'. 

10Come mi' yʌlob jini sajtemo' bʌ: ¿Bacan tsiquil i Dios? che'ob. Q'uextʌbeñob 

i mul j contrajob lojon tsa' bʌ i bec'beyob i ch'ich'el a winicob. Che' ma' melob, 
ac'ʌ ti cʌjñel ti yan tac bʌ lum ti' tojel lojon c wut. 

11Ñich'tʌben i t'an jini ñup'ulo' bʌ woliyo' bʌ ti ajcʌn. Pʌsʌ jini ñuc bʌ a p'ʌtʌlel. 

Loc'sañob ti' tojlel jini yomo' bʌ i tsʌnsañob. 

12Wucyajl yom ma' q'uextʌbeñob i wajleya jini chumulo' bʌ tic t'ejl lojon Cha'an 

tsi' wajleyetob, c Yum. 

13A winicon lojon, tiñʌme'on lojon ti potrero a cha'an. Mi caj c subeñet lojon 

wocolix a wʌlʌ ti pejtelel ora. Mi caj c subeñob a ñuclel calobil lojon cha'an mi' 
subeñob i yalobilob ja'el ti lajm ti lajm. 

Salmos 80 

La' i cha' tajob i coltʌntel 

1Xcʌnta tiñʌme' i cha'an Israel, ñich'tañon. Tsa'ix a pʌyʌ majlel José che' bajche' 

tiñʌme'. Buchuletix ti' t'ejl querubiñob ya' ti chan. 

2Pʌsbeñob a p'ʌtʌlel Efraín, yic'ot Benjamín, yic'ot Manasés. La', coltañon lojon. 

3Dios, cha' ch'ejlesʌbeñon lojon c pusic'al. Pʌsbeñon a wutslel cha'an mij 

coltʌntel lojon. 

4C Yum Dios, i Yum Panchan yic'ot Pañimil, 

¿Jayp'ejl to q'uin mich'et? ¿Mu' ba a ts'a'liben i yoración a cha'año' bʌ? 

5I ya'lel i wut i wentajlelʌch i waj mu' bʌ a wʌq'ueñob ti jujump'ejl q'uin. On tsa' 

wʌq'ueyob i jap i ya'lel i wut. 

6Tsa' wʌc'ʌyon lojon ti a'lentel ti' tojlel c pi'ʌlob ti chumtʌl. Mi' tse'tañon lojon j 

contrajob. 

7I Dioset bʌ Panchan yic'ot Pañimil, cha' ch'ejlesʌbeñon lojon c pusic'al. 

Pʌsbeñon a wutslel cha'an mij coltʌntel lojon. 

8Tsa'ix a pʌyʌyon lojon loq'uel ti Egipto. Tsa'ix a chilbeyob i lum yambʌ winicob 

x'ixicob Ba' tsa' cha' pʌc'ʌyon lojon che' bajche' ac'. 

9Tsa' cholobe i lumil ac'. Tsi' chucu lum i wi'. Tsa' bujt'i jini lum. 



985 

 

Chol de Tumbalá Bible 
© Bible Society of Mexico. 

  
 

 

10I yʌxñʌlel jini ac' tsi' moso jini wits. Cabʌl i xʌc' ac' che' bajche' ñuc bʌ i ch'ujte' 

Dios. 

11I xʌc'tac tsa' coli majlel c'ʌlʌl ti colem ñajb. I yal tac te' tsa' coli ba'an colem 

ja'. 

12¿Chucoch tsa' jeme jini corral tac? Come pejtel jini mu' bʌ i ñumelob ya'i mi' 

tuc'ob i wut. 

13Jini mate' chitam mi' c'uxe'. Jini bʌte'el am bʌ ti jamil mi' c'uxe'. 

14I Dioset bʌ Panchan yic'ot Pañimil, la' ba' añon lojon. Awocolic mij c'ajtibeñet 

cha' q'uele jini ac'. La' ti jubel cha'an ma' wʌc'ñan. 

15Cʌntan a pʌc'ʌbʌl. Cʌntan ch'iton bʌ a walobil tsa' bʌ a cosa cha'an ma' pʌs 

a ñuclel. 

16Pulbilix jini ac' ti c'ajc, cholobil. Mi' jilelob israelob che' ma' tilel a wʌ'leñob. 

17Yom ma' cʌntan a winic ti a p'ʌtʌlel, Yom ma' cʌntan ti a c'ʌb a walobil tsa' bʌ 

a cosa cha'an mi' pʌs a ñuclel. 

18Che' jini ma'anix mi caj c chʌn cʌyet lojon. Cha' ch'ejlesañon lojon cha'an mic 

pejcañet lojon ti a c'aba'. 

19C Yum Dios, i Yum Panchan yic'ot Pañimil, Cha' ch'ejlesʌbeñon lojon c 

pusic'al. Pʌsbeñon lojon a wutslel cha'an mij coltʌntel lojon. 

Salmos 81 

I yutslel i pusic'al Dios 

1C'ʌyinla jini p'ʌtʌl bʌ Dios lac cha'an. Cha'lenla c'am bʌ t'an ti' tojlel i Dios Jacob 

cha'an tijicña la' pusic'al. 

2Wen cha'lenla c'ay. Ñijcanla jini arpa yic'ot salterio. 

3Wusula trompeta che' mi' pasel uw Yic'ot che' pomolix, che' mi lac mel q'uin. 

4Come che'ʌch mi lac mel ti Israel. Che'ʌch tsi' yʌc'ʌ mandar i Dios Jacob. 

5Jiñʌch tsa' bʌ i yʌlʌ Dios Che' bʌ tsa' caji' pʌs i p'ʌtʌlel ti' contra i lumal Egipto. 

Tsa' cubibe i t'an jini mach bʌ j cʌñʌyic. 

6Dios tsi' yʌlʌ: Tsac chucbe jubel i cuch ti' pat, Tsac chucbe jubel jini al bʌ 

chiquib jich'iye'el bʌ i cha'an. 

7Jatet tsa' pejcayon che' woliyet ti wocol, tsa cʌc'ʌyet ti libre. Tsac jac'beyet ya' 

ti tocal ba' woli ti t'an chajc. Tsa quilʌbeyet a pusic'al ya' ti ja' i c'aba' Meriba. 

8Ubinla winicob x'ixicob c cha'an. Mi caj c subeñet, Israel, mi a wom a 

ch'ujbibeñon c t'an: 

9Mach yomic dioste' ti a tojlel. Ma'anic mi caj a ch'ujutesan dioste'. 

10Joñon a Yumon, a Dioson, Tsa' bʌ c pʌyʌyet loq'uel ti' lumal Egipto. Yom ma' 

wen c'ajtibeñon chuqui tac a wom. Mi caj cʌq'ueñet, cho'on. 

11Pero c winicob x'ixicob ma'anic tsi' ch'ujbibeyon c t'an. Ts'a' tsi' q'ueleyoñob. 

12Jini cha'an tsaj cʌyʌyob cha'an i tsʌtslel i pusic'alob, Cha'an mi' melob che' 

bajche' i bajñel yomob. 

13Uts'atax tsa'ic i ch'ujbibeyon c t'an jini c cha'año' bʌ, Tsa'ic i cha'leyob xʌmbal 

israelob tic bijlel. 

14Che'ic jini tsac t'uchtbeyob i contrajob. Tsaj contraji jini woli bʌ i tic'lañob. 

15Che'ic jini tsa'ix i yotsayob i bʌ tic wenta jini woli bʌ i ts'a'leñoñob, Che' xuc'ul 

tsa' chʌn ajniyob israelob ti pejtelel ora. 

16Tsa'ic i jac'beyoñob, tsac wen we'sayob ti trigo, jini wen fino bʌ. Tsa cʌq'ueyob 

chab loq'uem bʌ ti xajlel cha'an mi' wen jastiyelob, che'en Dios. 

Salmos 82 

I mul jini jontol bʌ xmeloñelob 

1Dios mi' pʌs i bʌ ti' tojlel i cha'año' bʌ mu' bʌ i tempañob i bʌ. Mi' cha'len 

meloñel ti' tojlel xmeloñelob. 

2Dios mi' yʌl: ¿Jayp'ejl to q'uin mach tojic mi caj a chʌn cha'len meloñel? 

¿Jayp'ejl to q'uin mi caj a q'uel ti uts'at jini jontolo' bʌ? 

3Mele ti toj jini p'ump'uño' bʌ yic'ot meba'ob. Coltan jini tic'lʌbilo' bʌ yic'ot jini 

p'ump'uño' bʌ. 

4Coltañob loq'uel ti wocol jini an to bʌ yom i cha'añob yic'ot jini p'ump'uño' bʌ. 

Chucuyob loq'uel ti' p'ʌtʌlel jini jontolo' bʌ. 

5Ma'anic mi' ña'tañob, ma'anic mi' ch'ʌmbeñob isujm. Woliyob ti xʌmbal ti 

ic'ch'ipan bʌ pañimil. Ya' ba' chucul pañimil mi' ñijcan i bʌ. 

6Joñon tsa cʌq'ueyetla la' we'tel ti yumʌl. Tsa cʌlʌ i yalobiletla jini C'ax Ñuc Bʌ. 

7Pero lajal mi caj la' chʌmel bajche' winicob. Lajal mi caj la' jilel bajche' yaño' bʌ 

yumʌlob, che'en Dios. 

8Dios, ch'ojyen, cha'len meloñel ti' tojlel año' bʌ ti pañimil, Come i Yumet pejtelel 

winicob x'ixicob ti pejtelel lum. 

Salmos 83 

I contrajob Dios 

1Dios, mach yomic ma' to'ol q'uelon lojon. Mach yomic ñʌch'ʌlet. Mach a tic' a 

bʌ. 

2Come cabʌl woliyob ti t'an a contrajob. Jini mu' bʌ i ts'a'leñet mi' chañ'esañob 

i bʌ. 

3Mi' temob i t'an ti' contra jini winicob x'ixicob a cha'an. Mi' tem ña'tañob i 

contrajin jini cʌntʌbilo' bʌ a cha'an. 

4Mi' yʌlob: Conla, la' lac laj jisañob Cha'an mach chʌn ña'tibilix i lumal Israel, 

che'ob. 

5Come tsi' temeyob i t'an. Jump'ejlob i pusic'al. Tsi' temeyob i t'an cha'an mi' 

contrajiñet, c Yum. 

6Jini ch'oyolo' bʌ ti Edom yic'ot jini ismaelob, Yic'ot año' bʌ ti Moab, yic'ot jini 

agareñob, 

7Yic'ot año' bʌ ti Gebal, yic'ot ti Amón, yic'ot ti Amalec, Yic'ot filisteojob, yic'ot 

jini chumulo' bʌ ti Tiro 

8Tsi' laj much'quiyob i bʌ yic'ot Asiria ja'el. Tsi' coltayob ti guerra i p'olbalob Lot. 

9Laj aq'ueñob wocol che' bajche' tsa' wʌq'ueyob wocol jini año' bʌ ti Madián, 

Che' bajche' tsa' wʌq'ueyob wocol Sísara yic'ot Jabín ya' ti pa' i c'aba' Cisón. 

10Tsa' jisayob ya' ti Endor. Tsa' sujtiyob ti abono cha'an lum. 

11La' jisʌnticob che' bajche' Oreb yic'ot Zeeb. La' jisʌnticob che' bajche' Zeba 

yic'ot Zalmuna. 

12Come tsi' lon alʌyob: La' lac chilben i lumal Dios, Ba' chumulob i cha'año' bʌ, 

che'ob. 

13C Dios, meleyob che' bajche' ts'ubejn mu' bʌ i wejlan sutujt ic', Che' bajche' i 

yopol te' mu' bʌ i letsan ic', 

14Che' bajche' c'ajc mu' bʌ i pul majlel mate'el, Che' bajche' tojcʌlel mu' bʌ i pul 

majlel wits. 

15Choco tilel p'ʌtʌl bʌ ic' cha'an ma' wajñesañob. Bʌc'tesañob ti p'ʌtʌl bʌ ic' a 

cha'an. 

16La' i wen ubiñob quisin Cha'an mi' sajcañetob c Yum. 

17La' i yubiñob quisin. La' i yubiñob bʌq'uen ti pejtelel ora. La' ts'a'lenticob, la' 

jilicob. 

18La' i ñopob a c'aba' come jatet jach c Yumet lojon. C'ax ñuquet ti pejtelel 

pañimil. 

Salmos 84 

Uts'atax i yotot Dios 

1I Yumet bʌ Panchan yic'ot Pañimil, I t'ojol jax a Templo. 



988 

 

Chol de Tumbalá Bible 
© Bible Society of Mexico. 

  
 

 

2C Yum, cabʌl mij c'uxbin a wajñib ba' com c ch'ujutesañet. Wen tijicña c 

pusic'al che' mij c'ʌyiñet, come cuxul bʌ Dioset. 

3Jini xpuruwoc yic'ot jini x'ajlum tsi' mele tac i c'u' cha'an mi yʌc' i yal. Ya'ʌch an 

ti pulʌntib tac a cha'an, i Yumet bʌ Panchan yic'ot Pañimil. Reyet c cha'an, c 
Dioset. 

4Tijicñayob jini mu' bʌ i chumtʌlob ti a wotot. Mi caj i subob a ñuclel ti pejtelel 

ora. 

5Tijicñayob mu' bʌ i tajob i p'ʌtʌlel ti a tojlel, Mu' bʌ i xʌñob majlel a bijlel. 

6Tijicñayob mu' bʌ i tajob cuxul bʌ ja' ya' ti joctʌl che' mi' ñumelob majlel ba' mi' 

cha'leñob uq'uel. Mi' yajlel jubel i yutslel Dios che' bajche' ja'al mu' bʌ i 
yʌch'esan lum cha'an mi' yax'an. 

7Mux i yʌq'uentelob i p'ʌtʌlel che' mi' majlelob, Jinto mi' c'otelob ba'an Dios ya' 

ti Sion. 

8Dios, i Yumet bʌ Panchan yic'ot Pañimil, ubibeñon coración. I Dioset bʌ Israel 

ñich'tʌbeñon. 

9Dios, c Mʌctʌjibet lojon, ma' coltañon lojon. Pʌsben a wutslel jini rey yajcʌbil 

bʌ a cha'an. 

10Come uts'at jump'ejl q'uin ya' ti mal a Templo. Mach uts'atic jump'ejl mil q'uin 

ti jumpat. Uts'at mi tsa' wʌq'ueyon j cʌntʌben i ti' a wotot c Dios. Mach uts'atic 
mi chumulon ti' yotot jontolo' bʌ. 

11Come lac Yum Dios lac Mʌctʌjibʌch, lac Sʌclelʌch. Lac Yum mi' p'untañonla. 

Mi' yʌq'ueñonla lac ñuclel. Mux i yʌq'uentelob chuqui tac uts'at jini sʌco' bʌ i 
pusic'al. 

12I Yumet bʌ Panchan yic'ot Pañimil, tijicña jini xuc'ul bʌ i pusic'al ti a tojlel. 

Salmos 85 

Mi' c'ajtiben Dios i p'untʌntel israelob 

1C Yum, tsa'ix a pʌsbe a lumal i yutslel a t'an. Tsa'ix a loc'sa Israel ba' cʌchʌl ti 

yambʌ lum. Tsa'ix a cha' pʌyʌ tilel. 

2Tsa'ix a ñusʌbe i mul a cha'año' bʌ. Tsa'ix a mucbeyob pejtelel i mul. 

3Tsa' lajmi a mich'ajel. Tsa' cʌyʌ a mich'leñob. 

4Cha' p'ʌtesañon lojon, Dios caj Coltaya lojon. Cʌyʌx a mich'leñon lojon. 

5¿Mu' ba caj a chʌn mich'leñon lojon ti pejtelel ora? 

¿Mu' ba caj a mich'len calobilob yic'ot i yalobilob? 

6¿Mach ba awomic a cha' ch'ejlesʌbeñon lojon c pusic'al Cha'an tijicña mi 

yubiñob a cha'año' bʌ ti a tojlel? 

7C Yum, pʌsbeñon lojon a wutslel. Coltañon lojon. 

8Mi caj c ñich'tan che' mi' pejcañon Dios lac Yum. Mi caj i yʌq'ueñob i ñʌch'tilel 

i pusic'al i cha'año' bʌ, Ame i cha' tʌts'ob i bʌ che' bajche' tontojo' bʌ. 

9Isujm, lʌc'ʌl an i coltʌntel jini mu' bʌ i bʌc'ñañob lac Yum Cha'an mi' cʌjñel i 

ñuclel Dios wʌ' ti lac lumal. 

10Temel tsa' tsictiyi i yutslel i pusic'al Dios yic'ot i sujmlel. Temel tsa' tsictiyi ja'el 

i tojel yic'ot i ñʌch'tilel i pusic'al. 

11Wʌ' ti pañimil mi caj i tsictiyel i sujmlel Dios. Jini toj bʌ i pusic'al am bʌ ti 

panchan uts'at mi caj i q'uelonla. 

12Isujm, lac Yum mi caj i yʌc' chuqui tac uts'at. Mi caj i yʌq'uen i wut lac pʌc'ʌbʌl. 

13Mi caj i toj'esañonla majlel ti toj bʌ i pusic'al. Ñaxan mi' majlel cha'an mi' 

pʌsbeñonla jini bij. 

Salmos 86 

Mi' c'ajtin i p'untʌntel ti Dios 

1Jac'beñon, c Yum. Ñich'tʌbeñon c t'an, Come tic'lʌbilon, p'ump'un jax c bʌ. 

2Cʌntañon ti xuc'ul, come tsa'ix cʌq'ueyet c pusic'al. C Diosetʌch, coltan a winic 

woli bʌ i ñopet. 

3C Yum, p'untañon, come mic pejcañet ti wocol t'an che' mi' sʌc'an c'ʌlʌl mi' 

yic'an. 

4Yom ma' tijicñesʌben i pusic'al a winic, c Yum, Come mi cʌq'ueñet c pusic'al. 

5Isujm uts'atet, c Yum, ma' ñusʌbeñon lojon c mul. Ma' pʌsbeñob i yutslel a 

pusic'al pejtel mu' bʌ i pejcañetob. 

6C Yum, ñich'tʌbeñon coración. Jac'beñon che' mic pejcañet ti wocol t'an. 

7Che' woliyon ti wocol mic pejcañet, come jatet mi caj a jac'beñon. 

8C Yum, ma'anic yambʌ Dios che' bajche'et. Ma'anic yambʌ lajal bʌ i melbal. 

9Pejtel winicob x'ixicob tsa' bʌ a mele mi caj i tilelob ti mojt ti mojt. Mi caj i 

ñocchocoñob i bʌ ti a tojlel, c Yum, Cha'an mi' subob i ñuclel a c'aba'. 

10Come wen ñuquet, laj uts'atax a melbal. Jatet jach Dioset. 

11C Yum, pʌsbeñon a bijlel cha'an xuc'ul mi cajñel a wic'ot. La' cʌc' c pusic'al 

cha'an mic bʌc'ñañet. 

12C Yum Dios, mi caj c subeñet wocolix a wʌlʌ ti pejtelel c pusic'al. Mi caj c sub 

i ñuclel a c'aba' ti pejtelel ora. 

13Cabʌlʌch a c'uxbiya tsa' bʌ a pʌsbeyon. Tsa' loc'sayon ba' bʌbʌq'uen mi 

cochel ti' yajñib chʌmeño' bʌ. 

14Dios, jini mu' bʌ i chañ'esañob i bʌ woli' contrajiñoñob. Jini jontol bʌ winicob 

tsi' temeyob i t'an cha'an mi' tsʌnsañon. Ma'anic mi' p'isetob ti' wenta. 

15C Yum, ma' p'untan winicob x'ixicob. Ma' pʌsbeñob i yutslel a pusic'al. Ma' 

cuchbeñob i sajtemal. Cabʌlʌch a wutslel, wen xuc'ulet. 

16Q'ueleyon cha'an ma' p'untañon. P'ʌtesan a winic come i yalobilon x'ixic tsa' 

bʌ i c'uxbiyet. 

17Pʌsbeñon i yejtal a wutslel cha'an mi' ñuc'an c pusic'al, Cha'an mi' cajelob ti 

quisin jini mu' bʌ i ts'a'leñoñob. Come jatet, c Yum, wola' coltañon. Wola' 
ñuq'uesʌbeñon c pusic'al. 

Salmos 87 

I ñuclel Sion 

1C'ʌcʌl i tejclum Dios ti ch'ujul bʌ bujtʌl. 

2Lac Yum mi' c'uxbin Jerusalén Ñumen bajche' pejtel yambʌ xchumtʌl tac ti 

Israel. 

3Cʌmbil ti ñajtʌl cabʌl jax i ñuclel i tejclum Dios. 

4Mi caj c ña'tan Egipto yic'ot Babilonia Che' mic pejcʌbeñob i c'aba'ob mu' bʌ i 

cʌñoñob. Che' mic ña'tan Filistea yic'ot Tiro yic'ot Etiopía. An majqui mi' q'uel i 
bʌ ti ñuc cha'an tsi' yila pañimil ya'i. 

5Pero ñumen mi caj i p'isob ti' wenta jini mu' bʌ i q'uelob pañimil ti Sion. Mi caj 

i yʌlob: Q'uele wʌ'an winic, q'uele ya'an winic, tsi' yilayob pañimil ti Sion, che'ob. 
Jini C'ax Ñuc Bʌ mi caj i xuc'chocon Sion. 

6Che' mi' tsicob winicob x'ixicob, Lac Yum mi caj i ts'ijban ti jun: Jini tsi' q'uele 

pañimil wʌ'i. 

7Jini mu' bʌ i cha'leñob c'ay yic'ot jini mu' bʌ i cha'leñob son mi caj i yʌlob: 

Ch'oyol ti Jerusalén pejtel c wenlel lojon, che'ob. 

Salmos 88 

I yoración jini am bʌ ti wocol 

1C Yum Dios, xColtayajet c cha'an. Ti q'uiñil yic'ot ti ac'ʌlel mic pejcañet ti wocol 

t'an. 

2La' c'otic coración ba' añet. Ñich'tʌbeñon chuqui mic subeñet. 

3Woli cubin cabʌl wocol. Mach jalix mi caj c chʌmel. 

4Mi' q'ueloñob che' bajche' chʌmen bʌ, Che' bajche' winic mach bʌ anix i 

p'ʌtʌlel. 

5Cʌybilonix che' bajche' chʌmeño' bʌ, Che' bajche' jini tsʌnsʌbilo' bʌ ti espada 

ya' bʌ ñololob ti mucoñibʌl Ba' ñajiyemobix ti a pusic'al. Ma'anix ma' chʌn 
coltañob. 

6Chocbilonix ti tam bʌ ch'en, ti ic'chipan bʌ pañimil ti colem aban yubil. 

7Wocol jax mi cubin cha'an tsa' mich'leyon. Wola' teñon yilal ti yebal jini wʌlʌcña 

bʌ ja' a cha'an. 

8Tsa' tʌts'ʌ j cʌñʌyo' bʌ. Mach yomobix i chʌn pejcañon. Mach mejlicon ti puts'el 

come joy ñupulon. 

9Wolix ti yajpel c wut cha'an i ch'ijiyemlel c pusic'al. C Yum, mic pejcañet ti 

wocol t'an ti jujump'ejl q'uin, Mic letsan j c'ʌb ba' añet ti oración. 

10¿Mu' to ba a pʌsbeñob i yejtal a p'ʌtʌlel jini chʌmeño' bʌ? 

¿Mu' ba mejlel i cha' ch'ojyelob jini chʌmeño' bʌ cha'an mi' subob a ñuclel? 

11¿Mu' ba i subob a wutslel ti mucoñibʌl? 

¿Mu' ba i subob i sujmlel a t'an ya' ti' yajñib chʌmeño' bʌ? 

12¿Mu' ba i cʌñob p'ʌtʌl bʌ a melbal ya' ti ic'yoch'an bʌ pañimil? 

¿Mu' ba i cʌñob toj bʌ a pusic'al jini chumulo' bʌ ba' ma'anix chuqui mi' chʌn 
ña'tañob? 

13C Yum, mic pejcañet ti wocol t'an. Ti jujump'ejl sʌc'ajel mi' c'otel coración ya' 

ba' añet. 

14C Yum, ¿chucoch wola' ñusañon? 

¿Chucoch wola' mʌybeñon a wut? 

15Bʌbʌq'uen mic chʌmel. Ts'a'lebilon C'ʌlʌl che' ch'itoñon to. Wolic chʌn p'ulben 

jini wocol mu' bʌ a pʌsbeñon. Ma'anic c pusic'al yubil. 

16Tsa'ix i tajayon a mich'ajel. Woli' jisañon jini bʌbʌq'uen tac bʌ mu' bʌ a choc 

tilel. 

17C'ʌlʌl mi' sʌc'an c'ʌlʌl mi' yic'an mi' joy teñon che' bajche' ja'. 

18Tsa'ix a tʌts'ʌ ba' añon c pi'ʌl yic'ot j cʌñʌyo' bʌ. Añon tic bajñelil ti tam bʌ 

ac'ʌlel. 

Salmos 89 

Dios tsi' yʌq'ue David xuc'ul bʌ i t'an 

1C Yum, mi caj j c'ʌyibeñet i yutslel a pusic'al ti pejtelel ora. Mi caj cʌq'ueñob i 

cʌñet calobilob ti jujunlajm, come xuc'ul a pusic'al c'ʌlʌl ti pejtelel ora. 

2Tsac sube lac Yum: Xuc'ul i yutslel a pusic'al ti pejtelel ora. Lajal i xuc'tilel a 

pusic'al bajche' panchan mach bʌ yujilic yʌjñel. 

3Lac Yum tsi' yʌlʌ: Tsa cʌq'ue xuc'ul bʌ c t'an jini yajcʌbil bʌ c cha'an. Tsac 

wersa sube c winic David 

4Cha'an mi caj c wa'chocon i p'olbal cha'an mi' yajñel ti pejtelel ora, Cha'an mi' 

chʌn cha'len i ye'tel ti pejtelel ora, che'en lac Yum. 

5C Yum, ya' ti panchan mi' p'isob ti wenta uts'at bʌ a melbal. Mi' sujbel ti ñuc i 

xuc'tilel a pusic'al ya' ba' tempʌbilob ch'ujul bʌ ángelob. 

6¿Am ba juntiquil ti panchan lajal bʌ bajche' lac Yum? 

¿Am ba ángel ñuc bʌ bajche' lac Yum? 

7Jini ángelob año' bʌ i ye'tel mi' bʌc'ñañob Dios. Wen ñuc Dios ya' ti' tojlel pejtel 

año' bʌ ti' joytilel. 

8C Yum Dios, i Yumet bʌ Panchan yic'ot Pañimil, 

¿Am ba yambʌ lajal bʌ i p'ʌtʌlel? Baqui jach mi' q'ueletob mi' ña'tañob xuc'ulet. 

9Mi' yumañet jini colem ñajb wʌlʌcña bʌ mi' majlel. Che' wen wʌlʌcña mi' letsel 

ja', jatet ma' ñʌch'chocon. 

10Jatet tsa' t'uchta egiptojob, tsa' jisayob. Mach chʌn cʌñʌlobix. Tsa' pam pucu 

a contrajob. Wen p'ʌtʌlet. 

11A cha'añʌch jini panchan, a cha'añʌch pañimil. Tsa'ix a mele jini pañimil yic'ot 

pejtel i bʌl. 

12Tsa'ix a mele jini pañimil c'ʌlʌl ti norte c'ʌlʌl ti sur. Jini wits tac Tabor yic'ot 

Hermón mi' tsictesañob i ñuclel a c'aba'. 

13Cabʌlʌch i p'ʌtʌlel a c'ʌb, cabʌlʌch a melbal. Ma'anic i p'isol a p'ʌtʌlel. 

14Toj ma' cha'len meloñel ti a yumʌntel come tojet. Uts'at pejtelel chuqui ma' 

mel. Mi' tsictiyel a wutslel yic'ot a sujmlel. 

15Tijicñayob mu' bʌ i yubiñob i t'an trompeta, Come mi' yajñelob ti a sʌclel. 

16Tijicña mi' yubiñob ti jujump'ejl q'uin mu' bʌ i cʌñob a c'aba'. Mi' ñuc'añob i 

pusic'al cha'an tojet. 

17I ñuclelʌch i p'ʌtʌlel mu' bʌ a wʌq'ueñob. Cha'an ti a wutslel mi caj c p'ʌtan 

lojon. 

18Come lac mʌctʌjibʌch lac Yum. Jiñʌch lac Rey, jini Ch'ujul bʌ ti Israel. 

19Tsa'ix a pejca jini x'alt'an a cha'an ti espíritu. Tsa' sube: Tsa'ix c yajca loq'uel 

ti' tojlel i pi'ʌlob juntiquil wen p'ʌtʌl bʌ cha'an mi' cha'len yumʌl. 

20Tsa'ix c yajca c winic David. Tsa'ix c boño ti ch'ujul bʌ aceite. 

21Mi caj j coltan c winic tic p'ʌtʌlel. Mi caj c p'ʌtesan tij c'ʌb. 

22Mach mʌjlic i cha'an i contra. Jini jontol bʌ ma'anic mi caj i t'uchtan c winic. 

23Mi caj c t'uchtʌbeñob i contrajob ti' tojel i wut. Mi caj c jats'ob mu' bʌ i 

ts'a'leñob. 

24Mi caj c pʌsben i xuc'tilel c pusic'al yic'ot cutslel. Mi caj i yʌq'uentel i yumʌntel 

tij c'aba'. 

25Mi caj cʌq'uen jini lum ya' ti colem ñajb, C'ʌlʌl ti jini colem ja' Eufrates. 

26Mi caj i pejcañon: Jatet c Tatet, C Dioset, c Xajlelet ba' ch'oyol j coltʌntel, 

che'en. 

27Mi caj cotsan c winic ti ascuñʌl bʌ calobil. Ti' tojlel jini ñuc bʌ reyob ti pañimil 

ma'anic ñuc bʌ bajche' jini. 

28Mi caj c pʌsben cutslel ti pejtelel ora come c'ux mi cubin. Mach jilic ti pejtelel 

ora jini xuc'ul bʌ c t'an tsa' bʌ cʌq'ue. 

29Mach jilic i p'olbal ti pejtelel ora. Che' bajche' xuc'ul jini panchan che'ʌch ja'el 

i buchlib ti' yumʌntel ti pejtelel ora. 

30Mi tsi' cʌyʌyob j cʌntesa i yalobilob, Mi mach yomobic i tsajcan majlel jini toj 

bʌ c t'an, 

31Mi caj c ju'sʌbeñob i pusic'al. Mi ts'a' mi' yubiñob i tic'ol, Mi ma'anic mi' 

jac'beñob c mandar, 

32Che' jini mi caj c ju'sʌbeñob i pusic'al ti asiyal. Mi caj c jats'ob cha'an i mul. 

33Pero ma'anic mi caj j cʌy j c'uxbin c winicob. Xuc'ul mi caj c chʌn mel pejtel 

tsa' bʌ cʌlʌ. 

34Ma'anic mi caj c ñusan xuc'ul bʌ c t'an. Ma'anic mi caj c yʌñe' jini tsa' bʌ cʌlʌ. 

35Junyajl jach tsa cʌc'ʌ c t'an. Mach c lotic tsa' bʌ c sube David. 

36Mi caj i yajñel i p'olbal ti pejtelel ora, Che'ʌch i ñuclel i yumʌntel che' bajche' 

jini q'uin am bʌ tic tojel. 

37Mi caj i yajñel ti pejtelel ora che' bajche' jini uw. Xuc'ul mi caj i yajñel che' 

bajche' jini panchan, che'en lac Yum. 

38Pero wʌle c Yum, tsa'ix a cʌyʌ jini yajcʌbil bʌ a cha'an. Tsa'ix a ts'a'le, tsa'ix 

a mich'le. 

39Tsa'ix a ñusa jini xuc'ul bʌ a t'an tsa' bʌ a wʌq'ue a winic. Tsa'ix a chilbe i 

ye'tel rey. 

40Tsa'ix a jembe pejtel i ts'ajquil tac i tejclum. Tsa'ix a jisʌbe jini ts'ajquibil bʌ 

otot tac i cha'an. 

41Pejtel mu' bʌ i ñumelob majlel ti bij mi' xujch'ibeñob i chubʌ'an. I cʌñʌyo' bʌ 

mi' tse'tañob. 

42Tsa'ix a wʌq'ueyob i p'ʌtʌlel i contrajob cha'an mi' mʌjlel i cha'añob. Tsa'ix a 

wʌq'ueyob i tijicñʌyel i pusic'al i contrajob. 

43Tsa'ix a puch'be i yej i yespada a winic. Ma'anic tsa' p'ʌtesa che' ti' yorajlel 

guerra. 

44Tsa'ix a jisʌbe i ñuclel. Tsa'ix a chocbe i buchlib i yumʌntel ti lum. 

45Tsa'ix a ñox'esa a winic che' ch'iton to. Tsa'ix a wʌc'ʌ ti quisin. 

46C Yum, ¿jayp'ejl to q'uin? ¿Mu' ba caj a chʌn muc a bʌ ti pejtelel ora? 

¿Mu' ba caj ti chʌn lejmel a mich'ajel che' bajche' c'ajc? 

47Ña'tan mach jalijelonic ti pañimil. 

¿Chuqui i ye'tel tsa' mele winicob x'ixicob che' mi' laj jilelob? 

48¿Am ba p'ʌtʌl bʌ winic mu' bʌ mejlel ti chʌn ajñel ti pañimil? 

¿Am ba mach bʌ yujilic chʌmel? 

¿Mejl ba i coltan i bʌ cha'an ma'anic mi' chʌmel? 

49C Yum, la' tsictiyic a wutslel tsa' bʌ a pʌsʌ wajali. La' ts'ʌctiyic a t'an tsa' bʌ a 

wʌq'ue David ti ch'ujul bʌ a c'aba'. 

50C Yum, ña'tan a winicob woli bʌ i ts'a'lentelob. Q'uele bajche' mij cuch cʌ'lentel 

ti' tojlel pejtelel winicob x'ixicob. 

51Come a contrajob woli' yʌ'leñon, jini yajcʌbil bʌ a cha'an. 

52La' ch'ujutesʌntic lac Yum ti pejtelel ora. Amén. 

Salmos 90 

LIBRO IV 
Dios mi' yajñel ti pejtelel ora 

1-2C Yum, c chumlibet lojon c'ʌlʌl ti wajali. Che' maxto anic tsa' mele colem wits, 

Che' maxto anic tsa' mele jini lum yic'ot pañimil, Diosetʌch. C'ʌlʌl wajali c'ʌlʌl ti 
pejtelel ora, Dioset. 

3Mi' sujtel ti ts'ubejn winic che' ma' wʌc' a t'an. 

4Lajal ma' q'uel jump'ejl mil jab che' bajche' jump'ejl q'uin tsa'ix bʌ ñumi. Lajalʌch 

bajche' cha'p'ejl uxp'ejl ora ti ac'ʌlel. 

5Ma' pʌy majlel winicob x'ixicob che' bajche' ti but'ja'. Xñumelob jach che' 

bajche' lac ñajal. 

6Lajalobʌch bajche' jam mu' bʌ i pasel che' mi' sʌc'an pañimil. Che' mi' yic'an 

pañimil tsepbilix, tiquinix. 

7Come jisʌbilonix lojon cha'an ti a mich'ajel. Tsiltsilñayon lojon ti bʌq'uen cha'an 

a mich'ajel. 



995 

 

Chol de Tumbalá Bible 
© Bible Society of Mexico. 

  
 

 

8Tsa'ix a q'uelbeyon lojon c mul. Tsa'ix a tsictesa yic'ot a c'ʌc'al jini mʌcʌl bʌ c 

mul lojon. 

9Ti ora jach mi' ñumel j q'uiñilel lojon come mich'et. Mi' ñumel jini c jabilel lojon 

yic'ot ajcʌn. 

10I ñajtlel lojon c jabilel jiñʌch lujump'ejl i chʌnc'al (70). Mi p'ʌtʌlon lojon, mic taj 

lojon chʌnc'al jab. Mic ñusan lojon tsʌts tac bʌ e'tel yic'ot wocol. Mi' jilel lojon c 
jabilel ti ora. Mic chʌmel lojon. 

11¿Majqui mi' lu' cʌn i p'ʌtʌlel a mich'ajel? 

¿Majqui mi' bʌc'ñañet cha'an cabʌl a mich'ajel? 

12Cʌntesañon lojon cha'an mic ña'tan lojon ma'anic jayp'ejl lojon j q'uiñilel 

Cha'an mic taj cabʌl lojon c pusic'al. 

13La' c Yum. Cha' q'ueleyon lojon ti' yutslel a pusic'al. 

¿Baqui ora mi caj a p'untan a winicob? 

14La' jastiyicon lojon ti a wutslel ti jujump'ejl sʌc'ajel. Che' jini mux c cha'len lojon 

c'ay, tijicñayon lojon ti pejtelel q'uin c'ʌlʌl mic ñox'an lojon. 

15Aq'ueñon lojon i tijicñʌyel c pusic'al che' bajche' c'amel tsa' wʌq'ueyon lojon 

wocol, Che' bajche' c'amel tsa cubi lojon jini bʌbʌq'uen bʌ. 

16Pʌsbeñob a melbal a winicob. La' tsictiyic a ñuclel ti' tojlel i yalobilob. 

17La' i ch'ʌlonla lac Yum Dios ti' yutslel i pusic'al. Isujm, la' i xuc'chocoñonla ti 

jini e'tel woli bʌ lac mel. 

Salmos 91 

Dios mi' cʌntañonla 

1Jini mu' bʌ i chumtʌl yic'ot jini C'ax Ñuc Bʌ Mi' yajñel ti' yʌxñʌlel jini Mach bʌ 

Anic i P'isol i P'ʌtʌlel. 

2Mi caj c sub: Lajalʌch lac Yum bajche' ts'ajquibil bʌ otot ba' mic puts'el. C 

Diosʌch, woli bʌ c ñop, cho'on. 

3Dios mi caj i cʌntañet ame chujquiquet ti yac che' bajche' mut. Mi caj i loc'sañet 

ti c'amʌjel mu' bʌ ti tsʌnsa. 

4Dios mi caj i cʌntañet ti' yebal i wich' yilal che' bajche' mi' luts' i yal i ña'al mut. 

I xuc'tʌlel i pusic'al jiñʌch lac mʌctijib ba' mi laj cʌntʌntel. 

5Ma'anic mi caj a bʌc'ñan jini bʌbʌq'uen tac bʌ ti ac'ʌlel, Mi jinic jalʌjb mu' bʌ i 

julet che' ti q'uiñil. 

6Mi jinic p'ʌtʌl bʌ c'amʌjel mu' bʌ i ñumel ti ac'ʌlel, Mi jinic mu' bʌ ti jisaya che' 

ti xinq'uinil. 

7Anquese tsa' tsʌnsʌntiyob jump'ejl mil ti a t'ejl Yic'ot lujump'ejl mil ya' ti ñoj bʌ 

a c'ʌb, ma'anic mi caj i tajet. 

8Ti a wut mi caj a q'uel i chobejtʌbal jini jontolo' bʌ. 

9Come lac Yum jiñʌch lac puts'ib. Jatet ja'el tsa'ix a wʌc'ʌ a bʌ ti' wenta jini C'ax 

Ñuc Bʌ. 

10Jini cha'an ma'anic mi caj a wubin wocol. Ma'anic mi caj i tajet jini c'amʌjel 

mu' bʌ ti tsʌnsa ya' ba' chumulet. 

11Come jini C'ax Ñuc Bʌ tsa'ix i yʌq'ue mandar i yángelob, Cha'an mi' cʌntañet 

baqui jach ma' majlel. 

12Mi caj i chuquet ame a jats' a woc ti xajlel. 

13Mi caj a t'uchtan jini bajlum yic'ot lucum. Mi caj a tsʌnsan jini jontol bʌ bajlum 

yic'ot lucum. 

14Dios mi' yʌl: Mi caj j coltan loq'uel ti wocol jini ochem bʌ tic wenta come c'ux 

mi' yubiñon. Mi caj j cʌntan come mi' cʌñon. Mi' pejcañon tij c'aba'. 

15Che' mi' c'ajtibeñon, mi caj c jac'ben i t'an. Mi caj cajñel yic'ot che' ti' yorajlel 

wocol. Mi caj cʌc' ti colel. Mi caj cʌq'uen i ñuclel. 

16Mi caj c tijicñesan ti cabʌl i jabilel. Mi caj j coltan, che'en Dios. 

Salmos 92 

Xuc'ulʌch Dios 

1C Yum, la' subentiquet wocolix a wʌlʌ come che'ʌch yom. I t'ojol jax che' mi' 

c'ʌyintel i ñuclel a c'aba', come c'ax ñuquet. 

2I t'ojol jax che' mi' sujbel a wutslel ti sʌc'ajel, Yic'ot i xuc'tilel a pusic'al che' 

ac'ʌlelix. 

3La' sujbic ti música am bʌ lujunt'ujm i ch'ajñal, yic'ot ti salterio, yic'ot ti' t'an 

arpa. 

4C Yum, tsa'ix a ñuq'uesʌbeyon c pusic'al cha'an a melbal. Tijicña jax c pusic'al 

mic cha'len c'ay come uts'atax a melbal. 

5C Yum, wen ñuc a melbal. Ya' lotol ti a pusic'al ma' ña'tan chuqui yom. 

6Jini tonto bʌ mach mejlic i ch'ʌmben isujm. Ma'anic mi' cʌn iliyi: 

7Anquese mi' p'ojlelob jini jontolo' bʌ che' bajche' mi' pasel jam, lolom jach. 

Come mux i jisʌntelob. Mach colicob ti pejtelel ora. 

8Pero jatet c Yum, wen ñuquet ti pejtelel ora. 

9Q'uele a contrajob, c Yum. Mux i jisʌntelob. Pejtel mu' bʌ i cha'leñob jontolil mi 

caj i pam pujquelob. 

10Tsa'ix a wʌq'ueyon c p'ʌtʌlel cha'an mi mʌjlel c cha'an. Mulbilonix yubil ti tsiji' 

bʌ aceite. 

11Tsa'ix cubi bajche' tsa' chʌmiyob jini jontolo' bʌ. Tsa'ix j q'uele i jilibalob. 

12Mi caj i tsictiyel i wenlel jini toj bʌ winic che' bajche' jini xan. Mi caj i p'ʌt'an 

che' bajche' ch'ujte' am bʌ ti Líbano. 

13Che'ʌch yilalob pejtel año' bʌ i wi' ti' yotot lac Yum. Cabʌl mi' cha'leñob nich, 

cabʌl mi' yʌc'ob i wut. 

14C'ʌlʌl che' ñoxobix mi caj i chʌn ac'ob i wut. Che'ʌch añob bajche' wen yʌx bʌ 

te' am bʌ i yetsel. Cabʌl i yopol. 

15Mi caj i yʌc'ob ti cʌjñel lac Yum cha'an tojʌch. Jiñʌch c xajlel ba' mic taj c 

xuc'tilel. Ma'anic i sajtemal lac Yum. 

Salmos 93 

I ñuclel lac Yum 

1C Yum wola' cha'len a yumʌntel. I t'ojol jax a ñuclel. Che' bajche' mi lac xoj lac 

bujc, xojol a cha'an a p'ʌtʌlel. Tsa' wen wa'choco jini pañimil. Ma'anic mi' 
ñijcʌyel. 

2Wa'chocobil a yumʌntel c'ʌlʌl ti wajali. Añet c'ʌlʌl ti wajali, ma'anic a cajibal. 

3C Yum, tsa'ix bujt'i letsel jini colem ja'. Ju'ucña jini colem ñajb, woli' tsictesan 

a ñuclel. 

4C Yum, ñumen ñuquet ti chan bajche' i t'an cabʌl ja'. Ñumen p'ʌtʌlet bajche' 

wʌlwʌlña bʌ ja' am bʌ ti colem ñajb. 

5Wen xuc'ul a t'an, mach jilix ti pejtelel ora. C Yum, ch'ujul a wotot ti pejtelel ora. 

Salmos 94 

I jisʌntel jontolo' bʌ 

1C Yum Dios, jatet mu' bʌ a q'uextan jontolil, pʌsʌ a bʌ. 

2Wa'i' ti meloñel come an ti a wenta jini pañimil. Yom ma' wʌq'ueñob i toj i mul 

mu' bʌ i chañ'esañob i bʌ. 

3C Yum, ¿jayp'ejl to q'uin mi caj i chʌn chañ'esañob i bʌ xmulilob? 

4Ch'ejlob i t'an. Mi' chañ'esañob i bʌ. Pejtel mu' bʌ i cha'leñob mulil mi' lon subob 

i bʌ ti ñuc. 

5Mi' t'uchtañob a cha'año' bʌ, c Yum. Mi' tic'lañob. 

6Mi' tsʌnsañob meba' x'ixicob yic'ot meba' alʌlob yic'ot jini ch'oyolo' bʌ ti yambʌ 

lum tac. 



998 

 

Chol de Tumbalá Bible 
© Bible Society of Mexico. 

  
 

 

7Mi' yʌlob: Lac Yum ma'anic mi' q'uelon lojon. Ma'anic mi' c'otel i wut i Dios 

Jacob, che'ob. 

8Tontojet bʌ la, p'isila ti wenta ili c t'an. 

¿Jala to mi caj la' taj la' ña'tʌbal? 

9Jini tsa' bʌ i mele lac chiquin, ¿xcojc ba? Jini tsa' bʌ i mele lac wut, ¿xpots' ba? 

10Jini mu' bʌ i yʌq'ueñob winicob x'ixicob i tojob i mul ti mojt ti mojt, 

¿Mach ba anic mi caj i ju'sʌbeñetla la' pusic'al? Ña'tʌbil i cha'an Dios pejtel 
chuqui mi' yujtel. 

¿Mach ba yujilic chuqui woli la' mel? 

11Cʌmbil i cha'an lac Yum ic' jach chuqui mi' lon ña'tañob winicob. 

12Tijicña jini winic ju'sʌbil bʌ i pusic'al a cha'an, Jini cʌntesʌbil bʌ ti a mandar, c 

Yum. 

13Mi' taj i ñʌch'tilel i pusic'al che' an i tic'lʌntel, C'ʌlʌl mi' chajpʌbentelob ch'en 

jini jontolo' bʌ ba' mi caj i yochelob i toj i mul. 

14Come lac Yum ma'anic mi caj i choc i cha'año' bʌ. Ma'anic mi caj i cʌyob. 

15Jini tojo' bʌ mi caj i q'uejlelob ti toj. Pejtel jini tojo' bʌ i pusic'al tijicña mi caj i 

q'uelob. 

16¿Majqui mi caj i coltañon ti contra jini jontolo' bʌ? 

¿Majqui mi caj i wa'chocon i bʌ quic'ot, ti' contra jini mu' bʌ i cha'leñob jontolil? 

17Machic tsi' coltayon c Yum Ora tsa' ñʌjch'iyon ti mucoñibʌl. 

18Che' bʌ tsa cʌlʌ: Woli' tʌjts'el coc cha'an mulil, cho'on, Tsa' bʌc' chucuyon 

letsel, c Yum, cha'an c'ux ma' wubiñon. 

19Che' woliyon ti tsic pusic'al cha'an cabʌl chuqui mic ña'tan, Ma' 

ñuq'uesʌbeñon c pusic'al. 

20Jini jontolo' bʌ año' bʌ i ye'tel, ¿mejl ba i cha'leñob i ye'tel a wic'ot? Mach a 

pi'ʌlobic mu' bʌ i c'ʌñob a mandar cha'an mi' tic'lañob winicob. 

21Mi' temob i t'an cha'an mi' tsʌnsañob jini toj bʌ. Mi' yʌc'ob ti chʌmel jini mach 

bʌ añobic i mul. 

22Pero lac Yum jiñʌch chan bʌ ts'ajc ba' mi cochel. C Dios, jiñʌch ch'entun ba' 

xuc'ulon ti' tojlel j contrajob. 

23Dios mi caj i q'uextʌbeñob i mul. Mi caj i jisañob cha'an i jontolil. Lac Yum 

Dios mi caj i jisañob. 

Salmos 95 

Mi' sujbel i ñuclel Dios 

1Conla, la' lac cha'len c'ay ti' tojlel lac Yum. La' lac pejcan Dios, tijicña lac 

pusic'al. Jiñʌch p'ʌtʌl bʌ xajlel mu' bʌ i coltañonla. 

2La' ochiconla ti' tojlel cha'an mi lac suben wocolix i yʌlʌ. Yom tijicña lac pusic'al 

mi laj c'ʌyin lac Yum ti salmo. 

3Come ñucʌch Dios lac Yum. Jiñʌch ñuc bʌ Rey ti' tojlel pejtelel diosob. 

4I tamlel jini lum an ti' wenta. I cha'añʌch i ñi' chan bʌ wits. 

5I cha'añʌch jini colem ñajb, come jini tsi' mele. Tsi' mele jini lum ti' p'ʌtʌlel. 

6La' lac ch'ujutesan lac Yum. La' lac ñocchocon lac bʌ ti' tojlel jini tsa' bʌ i 

meleyonla. 

7Come lac Diosʌch. I winiconla. Mi' cʌntañonla che' bajche' xcʌnta tiñʌme'. 

Uts'at muq'uic a wubiben i t'an wʌle: 

8Mach tsʌts'ac la' pusic'al che' bajche' ya' ti Meriba yic'ot Masa ya' ti tiquin lum, 

Che' bʌ tsi' subeyob Moisés: “Mach wʌ'ic an Dios quic'ot lojon ila ti tiquin lum”, 
che'ob. 

9Tsi' yilʌbeyoñob c pusic'al la' ñojte'elob. Ma'anic tsi' ñopoyoñob Anquese cabʌl 

tsi' q'ueleyob uts'at bʌ c melbal. 

10Cha'c'al jab tsac mele c pusic'al cha'añob. Tsa cʌlʌ: Cabʌl mi' tajob i sajtemal 

jini winicob x'ixicob. Mach i cʌñʌyobic c bijlel, cho'on. 

11Jini cha'an mich'on tsa cʌc'ʌ c t'an. Ma'anic mi caj cʌq'ueñob i c'aj i yo. Che' 

tsi' yʌlʌ Dios. 

Salmos 96 

I ñuclel lac Yum 
(1 Cr. 16.23-33) 

1C'ʌyiben lac Yum tsiji' bʌ c'ay. C'ʌyin lac Yum ti pejtelel pañimil. 

2C'ʌyin lac Yum. Ch'ujutesanla i c'aba'. Subula ti jujump'ejl q'uin woli' coltañonla. 

3Subula i ñuclel lac Yum ti' lumalob pejtelel winicob x'ixicob. Subula uts'at bʌ i 

melbal ti' tojlel pejtel tejclumob. 

4Come ñucʌch lac Yum. La' wen sujbic i ñuclel. Yom mi lac bʌc'ñan Dios ti 

pejtelel lac pusic'al. Jini jach yom bʌc'ñʌñtel ti' tojlel jini diosob. 

5Come dioste' jach pejtelel i diosob winicob x'ixicob mach bʌ i cʌñʌyobic Dios. 

Pero lac Yum tsi' mele jini panchan. 

6Cabʌlʌch i c'uxbintel yic'ot i ñuclel jini año' bʌ ti' tojel i wut. I t'ojol jax jini ch'ujul 

bʌ i yajñib ba' mi' pʌs i p'ʌtʌlel. 

7Ch'ujutesan lac Yum winicob x'ixicob ti mojt ti mojt. Subenla i ñuclel yic'ot i 

p'ʌtʌlel. 

8Subenla i ñuclel i c'aba' lac Yum come che'ʌch yom. Ch'ʌmbenla tilel i majtan. 

Ochenla ti' pam i yotot. 

9Ch'ujutesan lac Yum ti' sʌclel la' pusic'al. Yom tsiltsilñayetla ti' tojlel lac Yum ti 

pejtelel pañimil. 

10Subeñob jini sajtemo' bʌ, woli ti yumʌntel lac Yum. Wa'chocobilix jini pañimil, 

mach mejlic ti ñijcʌntel. Dios mi caj i mel winicob x'ixicob ti toj. 

11La' i yubin tijicña jini panchan yic'ot pañimil. La' i cha'len c'am bʌ t'an jini colem 

ñajb yic'ot pejtel i bʌl. 

12Yom tijicña jini pʌc'ʌbʌl yic'ot pejtel i bʌl. Pejtel jini te'el mi' cajel ti c'ay yilal 

13Come tal lac Yum i mel jini año' bʌ ti pañimil. Toj mi caj i mel jini año' bʌ ti 

pañimil. Mi caj i melob yic'ot i sujmlel. 

Salmos 97 

I yumʌntel lac Yum 

1Lac Yum woli ti yumʌntel. Yom tijicña jini año' bʌ ti pañimil yic'ot año' bʌ ti' ti' 

colem ñajb. 

2Ti' joytilel lac Yum an tocal yic'ot ic'yoch'an bʌ pañimil. Xuc'ul mi' yajñel ti' 

buchlib cha'an yujil meloñel ti isujm. Toj mi' mel i ye'tel. 

3Mi' loq'uel c'ajc ti' tojlel, Mi' jisan i contrajob año' bʌ ti' joytilel. 

4Mi' choc majlel chajc mu' bʌ i sʌq'uesan pañimil. Tsiltsilñayob mi' q'uelob jini 

año' bʌ ti pañimil. 

5Jini wits mi' yulmʌl che' bajche' ñichim ti' tojlel lac Yum. I Yumch pejtel pañimil. 

6Tsiquil ti panchan toj lac Yum. Mi' q'uelbeñob i ñuclel lac Yum ti pejtelel pañimil. 

7Mi' cajelob ti quisin pejtel mu' bʌ i ch'ujutesañob dioste' tac, Mu' bʌ i lon 

chañ'esañob i bʌ cha'an dioste' tac mach bʌ anic i c'ʌjñibal. La' i pʌcchocoñob 
i bʌ ti' tojel i yoc Dios pejtel diosob. 

8Tijicñayob jini año' bʌ ti Sion yic'ot ti' tejclum tac Judá cha'an toj a meloñel, c 

Yum. 

9Come jatet, c Yum, wen ñuquet, c'uxbibilet. Mach ñucobic jini ñuco' bʌ ti 

pañimil yic'ot pejtelel i diosob. 

10Jatetla mu' bʌ la' c'uxbin lac Yum, ts'a'lenla jontolil. Lac Yum mi' cʌntan i 

cha'año' bʌ. Mi' pʌyob loq'uel ti' p'ʌtʌlel jini jontolo' bʌ. 

11Mi' sʌc'an majlel i bijlel jini toj bʌ. Mi' yʌq'uentel i tijicñʌyel jini toj bʌ i pusic'al. 

12Jatetla tojet bʌ la, yom tijicña la' pusic'al ti lac Yum jini ch'ujul bʌ Dios. Subenla 

wocolix i yʌlʌ lac Yum. 

Salmos 98 

Tojʌch Dios 

1C'ʌyinla lac Yum. C'ʌyibenla tsiji' bʌ c'ay Come tsi' pʌsʌ i yejtal tac i p'ʌtʌlel. Ti 

ch'ujul bʌ i p'ʌtʌlel tsa'ix mʌjli i cha'an. 

2Lac Yum tsi' yʌc'ʌ i bʌ ti cʌjñel che' bʌ tsi' coltayonla. Tsi' tsictesa toj bʌ i 

pusic'al ti' tojlel pejtel winicob x'ixicob. 

3Tsa'ix i c'ajtesa jini albil bʌ i t'an ti' yutslel i pusic'al. Tsa'ix i pʌsbeyob israelob 

i xuc'tilel i pusic'al. Winicob año' bʌ ti ñajt bʌ pañimil tsa'ix i q'ueleyob i ye'tel 
Dios ti coltaya. 

4Winicob x'ixicob ti pejtelel pañimil, yom tijicña la' pusic'al. Cha'lenla tijicña bʌ 

c'ay. C'ʌyibenla i ñuclel. 

5Ñijcanla música ti arpa che' mi la' c'ʌyiben salmo tac lac Yum. 

6Yic'ot i t'an trompeta yic'ot i t'an corneta Yom tijicña mi la' ch'ujutesan lac Yum, 

jini Rey. 

7La' i cha'len c'am bʌ t'an jini colem ñajb yic'ot chuqui tac an ti ñajb, Jini pañimil 

ja'el yic'ot pejtelel wʌ' bʌ chumulob. 

8Yom tijicña jini colem ja' che' bajche' winicob mu' bʌ i jats'ob i c'ʌb. Yom laj 

tijicña jini wits ti' tojlel lac Yum. 

9Come tal lac Yum i mel pejtel año' bʌ ti pañimil. Mach jelchoquic mi caj i melob. 

Salmos 99 

Xuc'ul lac Yum yic'ot Israel 

1Mi' cha'len yumʌl lac Yum. Yom tsiltsilñayob i pusic'al winicob x'ixicob. Buchul 

lac Yum ya' ti' t'ejl jini querubiñob. La' i yujcun i bʌ pañimil. 

2Ñuc lac Yum ti Sion ba' woli ti yumʌntel. Ñuc ti' tojlel jujunmojt winicob x'ixicob. 

3La' i subob i ñuclel a c'aba', Come bʌbʌq'uen jax, ch'ujulʌch ja'el. 

4Jini Ñuc bʌ Rey mi' c'uxbin toj bʌ meloñel. Tsa'ix i yʌc'ʌ ti melol chuqui tac toj. 

Tsa'ix i mele chuqui toj yic'ot chuqui isujm ti' tojlel Israel. 

5Subula i ñuclel lac Yum Dios. Pʌcchocon la' bʌ ba'an i yoc. Ch'ujul jax lac Yum. 

6Lac Yum tsi' pejca Moisés yic'ot Aarón, cha'tiquil i motomajob, Yic'ot Samuel 

ja'el. Tsi' laj pejcayob lac Yum ti' c'aba'. Che' an chuqui tsi' c'ajtibeyob lac Yum 
tsi' jac'beyob. 

7Ya' ti wa'al bʌ tocal tsi' cʌntesayob. Tsi' jac'beyob i t'an yic'ot jini mandar tsa' 

bʌ i yʌq'ueyob. 

8C Yum lojon Dios, tsa' pejcayob. Tsa' ñusʌbeyob i mul, Pero tsa' wʌq'ueyob i 

toj che' bʌ tsa' jultesʌbeyob i pusic'al. 

9C'uxbinla lac Yum Dios. Pʌcchocon la' bʌ ya' ba'an ch'ujul bʌ wits i cha'an, 

Come ch'ujulʌch lac Yum Dios. 

Salmos 100 

Yom lac suben Dios wocolix i yʌlʌ 

1Winicob x'ixicob ti pejtelel pañimil yom tijicña mi la' cha'len t'an ti' tojlel lac Yum. 

2Melbenla i ye'tel lac Yum ti' tijicñʌyel la' pusic'al. Cha'lenla c'ay che' mi la' 

wochel ti' tojlel lac Yum. 

3Ña'tanla Diosʌch jini lac Yum. Jini tsi' meleyonla, i cha'añonla. I winiconla, i 

tiñʌme'onla mu' bʌ i cʌntan. 

4Ochenla ti' ti' tac i yotot lac Yum. Subenla wocolix i yʌlʌ. Subenla i ñuclel che' 

mi la' c'otel ti' pam i yotot. Subenla wocolix i yʌlʌ. Ch'ujutesanla i c'aba'. 

5Come uts'at lac Yum. Mi caj i yajñel i yutslel i pusic'al ti pejtelel ora. Mi caj i 

pʌsbenob i xuc'tilel i pusic'al la calobilob ti lajm ti lajm. 

Salmos 101 

Uts'at mi caj i yajñel 

1C Yum, mi caj c cha'len c'ay cha'an uts a pusic'al. Toj a meloñel. Mi caj c 

cha'len c'ay ti a tojlel, c Yum. 

2Com c cha'len xʌmbal che' bajche' a wom. 

¿Baqui ora mi caj a tilel a coltañon? Mi caj c mel che' bajche' yom ti' tojlel c 
pi'ʌlob ti cotot. 

3Mach comic c jac' c pʌyol ti mulil. Ts'a' mij q'uelben i melbal jini xjontolil Ma'anic 

mi caj c tsajcan. 

4Ma'anic mi caj cʌc' c bʌ ti sojquel. Ma'anic mi caj c ñop jontolil. 

5Mi caj c tic' jini mu' bʌ i lon jop'ben i mul i pi'ʌl ti chumtʌl. Ma'anic mi caj j 

cuchben jini mu' bʌ i chañ'esan i bʌ, mu' bʌ i q'uel i bʌ ti ñuc. 

6Mic p'is tic wenta pejtel xuc'ulo' bʌ tic lumal. Temel mi yajñelob quic'ot. Jini mu' 

bʌ i cha'len xʌmbal ti toj bʌ bij mi caj cotsan ti x'e'tel c cha'an. 

7Ma'anic mi' caj ti chumtʌl ti cotot jini mu' bʌ i lotin i pi'ʌlob. Ma'anic mi caj i 

yajñel ba' añon jini mu' bʌ i cha'len lot. 

8Mi caj c chʌn tic' jini xjontolilob año' bʌ tic wenta Cha'an mic chocob loq'uel ti' 

tejclum lac Yum. 

Salmos 102 

I yoración jini tic'lʌbil bʌ 

1C Yum, ubibeñon coración. La' c'otic c t'an ba' añet. 

2Mach ma' mʌybeñon a wut come woli cubin wocol. Ñich'tʌbeñon c t'an. Che' 

mic pejcañet yom ma' bʌc' jac'beñon. 

3Tomocña mi' sʌc jilel j q'uiñilel che' bajche' buts'. Woli' jilel c bʌc'tal che' bajche' 

xutunte' woli bʌ ti pulel. 

4C'unix pañimil. Tsa'ix wen tiqui c pusic'al che' bajche' tiquin bʌ jam. Mach chʌn 

comix waj cha'an ch'ijiyem c pusic'al. 

5Ma'anix c bʌc'tal, to'ol c bʌquel jax yic'ot c pʌchʌlel, cha'an cabʌl tsic pusic'al. 

6Añon tic bajñelil che' bajche' te'lemut mu' bʌ i yajñel ti jochol bʌ lum. Lajalon 

bajche' xcuj t'uchul bʌ ti' jol joch otot. 

7Mach mejlicon ti wʌyel. Lajalon bajche' xpuruwoc t'uchul bʌ ti' jol otot ti' bajñelil. 

8Ti jujump'ejl q'uin mi' wajleñoñob jini j contrajob. Mi' p'ajoñob jini mu' bʌ i 

mich'leñoñob. 

9Wolij c'ux i tʌñil c'ajc yubil, i wenta c waj. Xʌbʌl wolic jap yic'ot i ya'lel c wut. 

10Come wen mich'et. Tsa' techeyon, tsa' cha' chocoyon jubel. 

11Ora jach mi' ñumel j q'uiñilel. Mi' tam'an axñal tic pusic'al yilal che' bajche' ti 

och'ajel q'uin. 

12C Yum buchulet ti a yumʌntel ti pejtelel ora. Mi caj i chʌn sujbel a ñuclel ti 

pejtelel ora. 

13Mi caj a ch'ojyel a p'untan Sion, jini ch'ujul bʌ tejclum. Come i yorajlelix ma' 

pʌsben a wutslel. Isujm tsa'ix juli i yorajlel wʌn ña'tʌbil bʌ a cha'an. 

14A winicob mi' c'uxbiñob i xajlelal Sion. Ch'ijiyemob i pusic'al cha'an i ts'ubeñal 

jini jejmen tac bʌ otot. 

15Che' ma' p'untan Sion mi caj i bʌc'ñañob i c'aba' lac Yum jini mach bʌ i 

cha'añobic Dios. Pejtel jini yumʌlob ti pañimil mi caj i bʌc'ñañetob cha'an a 
ñuclel. 

16Lac Yum mi caj i cha' mel Sion. Mi caj i pʌs i bʌ yic'ot i ñuclel. 

17Mi' jac'beñob i yoración jini p'ump'uño' bʌ, Ma'anic mi' ñusʌbeñob i t'an. 

18La' ochic ti jun iliyi cha'an mi' q'uelob la calobilob. Jini maxto bʌ anic tsi' yilayob 

pañimil mi caj i subob i ñuclel lac Yum. 

19Lac Yum am bʌ ti ch'ujul bʌ i yajñib ti panchan tsi' q'uele winicob x'ixicob ti 

pañimil. 

20Tsa'ix i yubibeyob i yajcʌn jini ñup'ulo' bʌ. Tsa'ix i ña'ta i yʌc'ob ti libre jini woli 

bʌ i chʌmelob. 

21Winicob x'ixicob mi caj i tsictesañob i ñuclel lac Yum ya' ti Sion. Mi caj i subob 

i ñuclel lac Yum ya' ti Jerusalén 

22Che' tempʌbilob tilel jini loq'uemo' bʌ ti cabʌl tejclum tac Cha'an mi' 

ch'ujutesañob lac Yum. 

23Lac Yum tsi' jisa c p'ʌtʌlel ti ojlil bij yubil. Tsa'ix i com'esʌbeyon j q'uiñilel. 

24Tsac sube: C Dios, mach a pʌyon majlel che' maxto ñoxonic. Cuxulet ti 

pejtelel ora. Junlajalet ti' tojlel calobilob lojon yic'ot i yalobilob ti lajm ti lajm. 

25Ti oñiyi tsa' wa'choco jini pañimil, Jini panchan i melbalʌch a c'ʌb. 

26Mi caj i jilel pero chʌn cuxulet. Mi' caj ti tsuculiyel che' bajche' bujcʌl. Mi caj i 

q'uextiyel che' bajche' mi laj q'uextan lac bujc. Mi' caj ti yʌjñel. 

27Mach che'iquet, mach a wujilic ñox'an. Mach jiliquet ti pejtelel ora. 

28Xuc'ul mi' cajelob ti chumtʌl i yalobilob a winicob. Mi caj a coltañob. 

Salmos 103 

Cabʌl i yutslel i pusic'al Dios 

1La' c ch'ujutesan c Yum ti pejtelel c pusic'al. La' c ch'ujutesan jini ch'ujul bʌ i 

c'aba' ti pejtelel c p'ʌtʌlel. 

2La' c ch'ujutesan c Yum ti pejtelel c pusic'al. Mach mi' wis ñajʌyel tic pusic'al 

chuqui mi' yʌq'ueñonla. 

3Jiñʌch mu' bʌ i ñusʌbeñon pejtelel c mul. Mi' lajmesʌbeñon pejtelel j c'amʌjel. 

4Mi' mʌñon loq'uel ba' colel c chʌmel. Mi' ch'ʌlon ti corona come c'ux mi' 

yubiñon. 

5Mi' tijicñesañon yic'ot wen tac bʌ c majtan wʌ' ti pañimil cha'an mic cha' p'ʌtan 

che' bajche' xiye'. 

6Lac Yum mi' mel ti toj jini tic'lʌbilo' bʌ. Mi caj i q'uextʌbeñob i mul xjontolilob. 

7Tsi' pʌsbe Moisés chuqui woli' ña'tan ti' pusic'al. Tsi' pʌsbeyob israelob i 

melbal. 

8Lac Yum mi' cha'len p'untaya, uts i pusic'al. Jal mi' mich'an. Cabʌl mi' 

p'untañonla. 

9Mach ti pejtelelic ora mi caj i tic'onla. Ma'anic mi' cʌntan i mich'ajel ti pejtelel 

ora. 

10Ma'anic tsi' yʌq'ueyonla wocol che' bajche' c'amel an lac mul. Ma'anic tsi' 

q'uexta lac mul che' bajche' c'amel an. 

11Come cabʌlʌch i yutslel i pusic'al che' bajche' i chanlel panchan Ti' tojlel jini 

mu' bʌ i bʌc'ñañob. 

12Che' bajche' i ñajtlel pañimil c'ʌlʌl ti' pasibal q'uin c'ʌlʌl ti' bʌjlibal q'uin, Che'ʌch 

tsi' chocbeyonla lac mul. 

13Che' bajche' winicob mi' c'uxbiñob i yalobilob, Che' ja'el lac Yum mi' p'untan 

jini mu' bʌ i bʌc'ñañob. 

14Come yujil c'uñonla, yujil melbilonla ti ts'ubejn. 

15Poj jumuc' jach cuxulonla che' bajche' jam. Jumuc' jach an lac wenlel che' 

bajche' i nich pimel. 

16Che' mi' ñumel ic' mi' yajlel. Mach chʌn tsiquilix. 

17Pero i yutslel lac Yum ti pejtelel ora an. Lac Yum mi' pʌsbeñob i yutslel yic'ot 

i tojel jini mu' bʌ i bʌc'ñañob yic'ot i p'olbalob ti lajm ti lajm 

18Che' bajche' jaytiquil mi' jac'beñob jini xuc'ul bʌ t'an, Mu' bʌ i ña'tañob i mel 

che' bajche' ts'ijbubil. Mi' pʌsbeñob i yutslel lac Yum. 

19Lac Yum tsa'ix i wa'choco i yumʌntel ya' ti panchan. Mi' cha'len yumʌntel ti 

pejtelel pañimil. 

20Ch'ujutesanla lac Yum, ángelob cabʌl bʌ la' p'ʌtʌlel, Mu' bʌ la' jac'ben i t'an, 

mu' bʌ la' melben chuqui mi' yʌl. 

21Ch'ujutesanla lac Yum pejtel i yángelob, X'e'teletla mu' bʌ la' melben chuqui 

yom Dios. 

22Ch'ujutesan lac Yum pejtelel i melbal, Ti jujump'ejl tejclum ti pejtelel i 

yumʌntel. La' c ch'ujutesan c Yum ti pejtelel c pusic'al. 

Salmos 104 

Dios uts'at mi' cʌntan i melbal 

1C Yum, la' c ch'ujutesañet ti pejtelel c pusic'al. C Yum Dios, wen ñuquet. I t'ojol 

jax a c'uxbintel yic'ot a ñuclel, i wentajʌch a pislel mu' bʌ a lʌp. 

2Jini a pislel jiñʌch i c'ʌc'al pañimil. Jini panchan tsʌye'el a cha'an che' bajche' 

pisil. 

3Ma' wa'chocon a chumlib ti pam jini tocal. Ma' c'ʌn jini tocal i wenta carreta. 

4Ma' cha'len xʌmbal ti ic' ya' ti' wich' yilal. Ma' choc majlel ángelob ti a we'tel. 

P'ʌtʌlob che' bajche' i yʌq'uil c'ajc jini x'e'telob a cha'an. 

5Tsa'ix a wa'choco jini pañimil ti' c'ʌclib Cha'an ma'anic mi' yajlel ti pejtelel ora. 

6Tsa'ix a moso i jajp lum ti ja' i wentajʌch bujcʌl. Tsa' ñumi ja' ti pam wits. 

7Tsi' tʌts'ʌ i bʌ ja' che' bʌ tsa' tiq'ui. Tsa' choco tilel i t'an chajc, tsa' puts'i ja'. 

8Tsi' pʌsʌ i bʌ wits. Tsa' tsictiyi tac joctʌl Ya' ti' yajñib ba' wʌn ña'tibil a cha'an. 

9Tsa' melbe i cayajon ba' jaxʌl tac lum yic'ot colem ja', cha'an ya' jach mi' yajñel. 

Mach chʌn mejlix ti pam ñumel ti lum. 

10Ya' ti joctʌl ma' wʌc' ti loq'uel cuxul bʌ ja'. Mi' cha'len xʌmbal jubel ti' yojlil wits 

tac. 

11Ya' mi' c'otel i jap jini bʌte'el am bʌ ti mate'el. Ya' mi' lajmesan i tiquin ti' tsiji' 

bʌ burro. 

12Jini te'lemut mu' bʌ ti wejlel ñumel mi' mel i c'u' ya' ti' ti' ja'. Ya' ti' ñi' te' mi' 

t'uchtʌl ti c'ay. 

13Jatet chumulet bʌ ti chan ma' mul jini wits. Ma' choc tilel ja'al. Uts'at mi' yʌc' i 

wut jini lum cha'an a we'tel. 

14Ma' wʌc' ti pasel jam cha'an i buc'bal wacax. Ma' wʌq'ueñob i ye'tel winicob ti 

lum Cha'an mic taj lojon i bʌl lojon c ñʌc' ti chajp ti chajp, 

15Yic'ot vino mu' bʌ i tijicñesʌbeñon lojon c pusic'al, Yic'ot aceite cha'an tijicña 

lojon c wut, Yic'ot waj cha'an mic taj lojon c p'ʌtʌlel. 

16Wen on i yetsel jini te' tsa' bʌ a wʌc'ʌ ti colel, c Yum, Che' bajche' jini ch'ujte' 

tsa' bʌ a pʌc'ʌ ti Líbano wits. 

17Ya' mi' p'ojlelob te'lemut. Jini c'ubul mi' mel i c'u' ti chʌcajl. 

18Jini mate'el chivo mi' yajñel ti chan tac bʌ wits. Jini te'lal mi' yajñel ti xajlelol. 

19Tsa' wʌq'ue i c'ʌjñibal uw cha'an mi' tsictesan jujump'ejl tsic. Jini q'uin mi' bʌjlel 

che i yorajlelix. 

20Jatet ma' wʌc' ac'ʌlel, mi' yic'an. Che' iq'uix, mi' loq'uel ti xʌmbal pejtel bʌte'el. 

21Jini alʌ bajlum mi' cha'len oñel che' an i wi'ñal. Mi' sajcan majlel i bʌl i ñʌc' mu' 

bʌ a wʌq'uen, Dios. 

22Che' mi' pasel q'uin mi' cha' sujtel ti pʌctʌl ya' ti' ch'eñal. 

23Jini winicob mi' loq'uelob majlel ti e'tel. Mi' cʌyob i ye'tel che' wolix ti bʌjlel 

q'uin. 

24C Yum, cabʌl jax a melbal. Ti a ña'tʌbal tsa'ix a mele ti pejtelel. Ti pejtelel 

pañimil tsiquil jini wen tac bʌ tsa' bʌ a melbeyon lojon. 

25An colem ñajb cabʌl bʌ i ñajtlel. Mach mejlic ti tsijquel i chʌñil tac. Cabʌl i 

chʌñil, biq'uit bʌ yic'ot colem bʌ. 

26Ya' mi' cha'len xʌmbal jini colem barco. Ya'ʌch an jini leviatán tsa' bʌ a mele 

cha'an mi' cha'len alas ti ja'. 

27Pejtel i chʌñil pañimil yic'ot i chʌñil colem ñajb mi' pijtañet, Come jatet ma' 

wʌq'uen i bʌl i ñʌc' ti' yorajlel. 



1007 

 

Chol de Tumbalá Bible 
© Bible Society of Mexico. 

  
 

 

28Ma' wʌq'uen i tempan i bʌl i ñʌc'. Che' ma' wʌq'uen mi' ñaj'an. 

29Che' ma' mʌy a wut p'ump'un jax i bʌ. Che' ma' chilben i cuxtilel mi' chʌmel. 

Mi' cha' sujtel ti ts'ubejn. 

30Che' ma' choc tilel a wEspíritu, mi' p'ojlelob yan tac bʌ. Ma' wʌc' ti p'ojlel jini 

cuxul tac bʌ ti pañimil. 

31C Yum, mach jilic a ñuclel ti pejtelel ora. Yom tijicña a pusic'al cha'an a melbal. 

32Ma' q'uel pañimil. Tsilecña mi' ñijcan i bʌ jini lum. Ma' tʌl wits, mi' loq'uel buts'. 

33Mi caj j c'ʌyiñet, c Yum, ti pejtelel c jabilel. Mi caj j c'ʌyiñet ti salmo tac che' 

cuxulon to. 

34Yom ma' q'uel ti uts'at chuqui wolic subeñet, Come tijicñayon cha'añet, c Yum. 

35La' jilicob xmulilob ti pañimil. La' junyajlel jilicob jini mu' bʌ i ñusañob Dios. La' 

c ch'ujutesañet c Yum tic pusic'al. 

¡Aleluya! 

Salmos 105 

Lac Yum mi' pʌsbeñob israelob ñuc tac bʌ i ye'tel 
(1 Cr. 16.7-22) 

1Subenla wocolix i yʌlʌ lac Yum. Pejcanla ti' c'aba'. Pucbenla i melbal lac Yum 

ya' ti' tojlel pejtel winicob x'ixicob. 

2Cha'lenla c'ay ti' tojlel lac Yum. C'ʌyibenla i ñuclel. Subula pejtel jini ñuc bʌ i 

melbal. 

3Ñuq'uesan la' pusic'al cha'an ch'ujul i c'aba' lac Yum. Yom tijicña mi' yubiñob 

jini mu' bʌ i ch'ujutesañob lac Yum. 

4Sajcan lac Yum ba' tilem lac p'ʌtʌlel. Ajñenla ti' tojlel ti pejtelel ora. 

5Ña'tʌbenla i yejtal tac i p'ʌtʌlel tsa' bʌ i pʌsʌ, Jini bʌbʌq'uen tac bʌ i melbal che' 

bʌ tsi' yʌc'ʌ i t'an ti' contra egiptojob. 

6Jatetla i p'olbaletla Abraham i winic lac Yum. I yalobiletla Jacob, i yajcʌbaletla 

Dios. 

7Lac Yum jiñʌch Dios. Mi' mel winicob x'ixicob ti pejtelel pañimil. 

8Ti pejtelel ora ña'tibilix i cha'an jini xuc'ul bʌ i t'an Tsa' bʌ i subeyob winicob 

x'ixicob yic'ot i yalobilob ti lajm ti lajm cha'an mi' chʌn ña'tañob ti pejtelel ora. 

9Jiñʌch xuc'ul bʌ t'an tsa' bʌ i yʌq'ue Abraham, Jini xuc'ul bʌ t'an tsa' bʌ i yʌq'ue 

Isaac, 

10Jini jach bʌ t'an tsa' bʌ i yʌq'ue Jacob ti mandar. Mach jilic ti pejtelel ora jini 

xuc'ul bʌ i t'an ti' tojlel Israel. 

11Tsi' yʌlʌ lac Yum: Mi caj cʌq'ueñet i lumal Canaán cha'an a cha'anʌch, che'en. 

12Che' maxto cabʌlobic lac pi'ʌlob, Che' ñumel jach tsa' ñumiyob come mach i 

cha'añobic jini lum, 

13Tsi' cha'leyob xʌmbal ñumel ti jujump'ejl lum. Tsa' loq'uiyob ti jump'ejl lum, 

tsa' ochiyob ti yambʌ i yum. 

14Lac Yum Dios ma'anic tsi' yʌc'ʌyob ti tic'lʌntel. Tsi' tiq'ui reyob tsa' bʌ i 

tic'layob. 

15Tsi' yʌlʌ: Mach mi la' mʌctan jini yajcʌbilo' bʌ c cha'an. Mach mi la' tic'lan jini 

x'alt'añob c cha'an, che'en. 

16Tsi' choco tilel wi'ñal ti pañimil. Tsi' yʌc'ʌ ti jilel i bʌl ñʌc'ʌl. 

17Lac Yum tsi' choco majlel winic ti' tojlel i yalobilob Jacob cha'an mi' coltañob. 

Tsa' chojni José cha'an mi' yochel ti majtan e'tel ti' wenta i yum. 

18Tsi' cʌchbeyob i yoc ti cadena tac. Cʌchʌl tsa' cʌle. 

19Jinto tsa' ts'ʌctiyi i t'an lac Yum, tsa' q'uejli ti toj. 

20Jini rey tsi' cha'le mandar cha'an mi' yʌc' ti colel. Jini ñuc bʌ yumʌl ti' tojlel 

cabʌl winicob x'ixicob tsi' colo. 

21Tsi' wa'choco José cha'an mi' yumañob i winicob ti' yotot rey. Tsi' yotsa ti' 

wenta pejtel i chubʌ'an. 

22Tsi' yʌq'ue i p'ʌtʌlel cha'an mi' cʌchob yumʌlob che' yom. Tsi' yʌq'ue i ye'tel ti' 

tojlel ancianojob cha'an mi' cʌntesañob. 

23Tsa' c'oti Israel ya' ti Egipto. Tsa' chumle Jacob ti' lumal Cam. 

24Lac Yum tsi' yʌc'ʌ ti p'ojlel i yalobilob. Che' wen cabʌlobix ñumen an i p'ʌtʌlel 

bajche' i contrajob. 

25Dios tsi' q'uextʌbeyob i pusic'al egiptojob cha'an mi' ts'a'leñob i cha'año' bʌ, 

Cha'an mi' lotiñob. 

26Tsi' choco tilel Moisés, i winic, Yic'ot Aarón, yajcʌbil bʌ i cha'an. 

27Tsi' pʌsʌyob i yejtal i p'ʌtʌlel lac Yum, yic'ot ñuc tac bʌ i p'ʌtʌlel lac Yum ya' ti' 

lumal Egipto. 

28Tsi' yʌc'ʌ ic'yoch'an bʌ pañimil, tsa' ic'a. Pero jini egiptojob tsi' chʌn ñusayob 

Dios. 

29Tsi' pʌntesa ja' ti ch'ich'. Tsi' tsʌnsa jini chʌy am bʌ ti Egipto. 

30Tsi' wen p'ojlesa xpequejc ti lum. Tsa' ochi ti jujump'ejl i mal i yotot rey. 

31Tsi' yʌc'ʌ mandar lac Yum, tsa' wen caji ti p'ojlel us ti' ti' ja', Yic'ot uch' ti pejtelel 

i lumal Egipto. 

32Tsi' choco jubel tuñija' i wenta ja'al, Yic'ot chajc mu' bʌ ti lejmel ti pañimil. 

33Tsi' jisa jini ac' yic'ot higuerate'. Tsi' buchu jubel jini te'el am bʌ ti lum. 

34Tsi' yʌc'ʌ i t'an cha'an mi' p'ojlel sajc', Yic'ot cabʌl chʌñil pañimil. 

35Jini sajc' tsi' jisa pejtelel jini pimel ti' lumal Egipto. Tsi' laj c'uxbe i wut pʌc'ʌbʌl 

ti pejtelel jini lum. 

36Lac Yum tsi' tsʌnsa pejtelel ascuñʌlo' bʌ ti' lumal, Jini ñaxan bʌ i yalobilob. 

37Tsi' pʌyʌ loq'uel israelob, cuchulob i cha'an plata yic'ot oro. Ma'anic majqui 

tsa' c'un'a ti bij ti pejtelel yalobilob Israel. 

38Tijicñayob tsi' yubiyob egiptojob che' bʌ tsa' loq'uiyob, Come cabʌl woliyob ti 

bʌq'uen. 

39Lac Yum tsi' lich'ye'e jini tocal cha'an mi' mosob ti q'uiñil, Yic'ot c'ajc cha'an 

mi' yʌc' i sʌclel pañimil ti ac'ʌlel. 

40Jini israelob tsi' c'ajtibeyob Dios we'elʌl, tsi' yʌq'ueyob cox. Tsa' ñaj'ayob ti 

waj tilem bʌ ti panchan. 

41Tsi' top'o xajlel, on tsa' loq'ui ja'. Tsi' mele pa' ya' ti tiquin bʌ lum. 

42Come tsi' ña'ta jini ch'ujul bʌ i t'an Tsa' bʌ i sube Abraham i winic. 

43Tsi' pʌyʌ loq'uel i cha'año' bʌ. Tijicñayob i pusic'al tsa' loq'uiyob. Jini yajcʌbilo' 

bʌ i cha'an tsi' cha'leyob c'ay. 

44Lac Yum tsi' yʌq'ueyob i lum israelob, jini lum tsa' bʌ chilbentiyob jini sajtemo' 

bʌ. Tsi' yʌq'ueyob i wut i pʌc'ʌb yaño' bʌ, 

45Cha'an mi' jac'beñob i mandar Dios yic'ot i cʌntesa ti pejtelel i pusic'al. 

¡Aleluya! 

Salmos 106 

Israel tsi' ñusʌbe i mandar lac Yum 

1¡Aleluya! Subenla wocolix i yʌlʌ lac Yum, come uts'atʌch. Come mach jilic i 

yutslel ti pejtelel ora. 

2¿Majqui yujil i subol jini ñuc tac bʌ i melbal lac Yum? 

¿Majqui mi mejlel i pʌs pejtel i ñuclel? 

3Tijicñayob mu' bʌ i jac'ob chuqui toj, mu' bʌ i melob chuqui toj ti pejtelel ora. 

4Ña'tañon c Yum che' ma' pʌsbeñob i yutslel a cha'año' bʌ. Ña'tañon che' ma' 

coltañob 

5Cha'an mij q'uelben i wenlel jini yajcʌbilo' bʌ a cha'an, Cha'an tijicña mi cubin 

che' tijicñʌyob a cha'año' bʌ. Isujm tijicña c pusic'al quic'otob. 

6Tsa'ix lac cha'le mulil yic'ot lac tat, An lac mul, tsa' lac cha'le jontolil. 

7Che' ya' to añob lac tat ti Egipto ma'anic tsi' p'isiyob ti' wenta i p'ʌtʌlel Dios. 

Mach c'ajalic i cha'añob i yonlel i yutslel. Tsi' ñusʌbeyob i t'an lac Yum ya' ti 
Chʌchʌc bʌ Ñajb. 

8Pero tsi' coltayob cha'an mi' yʌc' ti cʌjñel i c'aba' yic'ot i p'ʌtʌlel. 

9Tsi' pejca jini Chʌchʌc bʌ Ñajb, tsa' tiqui. Tsi' pʌyʌyob ñumel ti tam bʌ ja' che' 

bajche' ti tiquin lum. 

10Tsi' coltayob loq'uel ti' p'ʌtʌlel jini tsa' bʌ i ts'a'leyob. Tsi' pʌyʌyob loq'uel ti' 

c'ʌb i contrajob. 

11Jini ja' tsi' mujla i contrajob. Ma'anic majqui tsa' coli mi juntiquilic. 

12Jini cha'an tsi' ñopbeyob i t'an, Tsi' c'ʌyibeyob i ñuclel. 

13Pero ti ora tsa' ñajʌyi ti' pusic'al i melbal. Ma'anic tsi' pijtayob i toj'esʌntel ti 

Dios. 

14Tsi' wersa c'ajtibeyob Dios chuqui yomob i c'ux. Tsi' yilʌbeyob i pusic'al ya' ti 

jochol bʌ lum. 

15Dios tsi' yʌq'ueyob chuqui tsi' c'ajtibeyob, Pero tsi' chocbeyob tilel i c'amʌjel 

tsa' bʌ i jisayob. 

16Tsʌytsʌyñayob i pusic'al winicob ti' tojlel Moisés Yic'ot ti' tojlel Aarón jini ch'ujul 

bʌ i winic lac Yum. 

17Jini cha'an tsa' tili i yujquel lum. Tsa' tsijli jini lum. Tsi' ñet'e cʌytʌl Datán. Tsi' 

mujla cʌytʌl Abiram yic'ot i pi'ʌlob. 

18Tsa' lejmi c'ajc ti' tojlel. Tsi' pulu jini jontolo' bʌ. 

19Tsi' meleyob alʌ tat wacax ya' ti Horeb. Tsi' ch'ujutesayob jini dioste' melbil bʌ 

ti c'ʌnc'ʌn taq'uin. 

20Tsi' cʌyʌyob jini ñuc bʌ Dios cha'an mi' ch'ujutesañob i yejtal wacax yujil bʌ i 

c'uxol jam. 

21Tsa' ñajʌyiyob i cha'an Dios, jini i Yaj Coltaya Tsa' bʌ i pʌsʌ ñuc tac bʌ i melbal 

ya' ti Egipto. 

22Tsi' pʌsʌ cabʌl i yejtal i p'ʌtʌlel ya' ti' lumal Cam, Yic'ot bʌbʌq'uen tac bʌ ya' ti 

Chʌchʌc bʌ Ñajb. 

23Dios tsi' sube Moisés mi caj i jisañob. Machic tsi' mʌcta Moisés tsa' laj jiliyob. 

Pero ya' ti' tojel i wut Dios tsa' wa'le Moisés jini yajcʌbil bʌ i cha'an, cha'an mi' 
mʌctʌben i mich'ajel. 

24Tsi' chʌn cha'leyob mulil. Tsi' ts'a'leyob jini uts'at bʌ lum. Ma'anic tsi' ñopbeyob 

i t'an tsa' bʌ i subeyob cha'an jini lum. 

25Tsi' cha'leyob wulwul t'an ti' yototob. Ma'anic tsi' jac'beyob i t'an lac Yum. 

26Jini cha'an Dios tsi' wersa ac'ʌ i t'an Cha'an mi caj i jisañob ti jochol bʌ lum. 

27Mi caj i pucbeñob majlel i p'olbal ti' tojlel sajtemo' bʌ Cha'an mi' pam pujquelob 

ti selol pañimil. 

28Tsi' chʌn cha'leyob mulil. Tsi' tsajcayob jini dioste' i c'aba' Baal ya' ti Peor. Tsi' 

c'uxuyob tsʌnsʌbil bʌ i majtan tac jini dioste' mach bʌ anic i cuxtʌlel. 

29Tsi' techbeyob i mich'ajel lac Yum yic'ot i melbalob. Tsa' tejchi tsʌts bʌ 

c'amʌjel tsa' bʌ pam ñumi ti' tojlelob. 

30Pero tsa' bʌx'a Finees ti meloñel. Che' jini tsa' lajmi jini tsʌts bʌ c'amʌjel. 

31Tsa' q'uejli ti toj Finees yic'ot i yalobilob ti junjunlajm cha'an tsi' mele jini año' 

bʌ i mul. 

32Tsi' chʌn cha'leyob mulil israelob. Tsi' techbeyob i mich'ajel Dios ya' ti ja' i 

c'aba' Meriba. Jini cha'an tsi' yubi wocol Moisés ti' cajob. 

33Che' bʌ tsi' techbeyob i mich'ajel, tsʌts tsa' caji' yʌ'leñob. 

34Jini israelob tsi' ñusʌbeyob i mandar lac Yum. Ma'anic tsi' jisayob jini sajtemo' 

bʌ ya' bʌ chumulob. 

35Tsa' tem ajniyob yic'ot jini sajtemo' bʌ. Tsi' ñopbeyob i melbal. 

36Tsi' ch'ujutesayob i dioste' tac sajtemo' bʌ. Jini cha'an tsa' sojquiyob. 

37Tsi' yʌc'ʌyob ti chʌmel ch'iton bʌ yic'ot xch'oc bʌ i yalobilob, Cha'an tsʌnsʌbil 

bʌ i majtan xibajob. 

38Tsi' bec'beyob i ch'ich'el i yalobilob mach bʌ añobic i mul, ch'itoñob yic'ot 

xch'ocob, Cha'an mi' yʌq'ueñob tsʌnsʌbil bʌ i majtan jini dioste' tac ti Canaán. 
Tsi' yʌc'ʌyob ti ts'a'lentel i lumal yic'ot i ch'ich'el i yalobilob. 

39Tsa' sojquiyob che' leco i melbalob. Cabʌlob i mul tsi' cha'leyob ts'i'lel. 

40Jini cha'an lac Yum tsi' mich'le i cha'año' bʌ. Tsi' ts'a'leyob. 

41Tsi' yʌc'ʌyob ti' wenta jini sajtemo' bʌ. Jini israelob tsi' yumayob jini sajtemo' 

bʌ tsa' bʌ i ts'a'leyob. 

42I contrajob tsi' yʌc'ʌyob ti wocol. Wersa tsi' jac'beyob i mandar. 

43Cabʌl tsi' loc'sayob Dios ti' p'ʌtʌlel i contrajob, Pero tsi' chʌn meleyob che' 

bajche' tsi' bajñel ña'tayob ti' tsʌtslel i pusic'al. Dios tsi' ju'sʌbeyob i pusic'al ti 
wocol cha'an i jontolil. 

44Che' woliyob ti wocol, Dios tsi' p'untayob. Tsi' yubibeyob i yuq'uel. 

45Tsi' ña'ta jini xuc'ul bʌ i t'an tsa' bʌ i yʌq'ueyob. Tsi' cʌyʌ i mich'leñob cha'an 

cabʌl i yutslel. 

46Tsi' yʌc'ʌyob ti p'untʌntel cha'an i yumob tsa' bʌ i pʌyʌyob majlel ti cadena 

tac. 

47C Yum lojon Dios, coltañon lojon. Tempañon lojon loq'uel ba' chuculon lojon 

ti yan tac bʌ lum, Cha'an mic subeñet lojon wocolix a wʌlʌ cha'an ch'ujul a 
c'aba'. La' ñuc'ac lojon c pusic'al che' mic sub lojon a ñuclel. 

48La' ch'ujutesʌntic lac Yum ti pejtelel ora. I Dioset israelob, mach bʌ anic a 

cajibal mi a jilibal. La' i yʌlob Amén pejtel winicob x'ixicob. 

¡Aleluya! 

Salmos 107 

LIBRO V 
Dios mi' loc'san ti wocol 

1Subenla wocolix i yʌlʌ lac Yum, come uts'at lac Yum, Come mach jilic i yutslel 

ti pejtelel ora. 

2La' i yʌlob jini mʌmbilo' bʌ i cha'an lac Yum, tsa' bʌ loq'uiyob ti' c'ʌb i contra. 

3Tsi' tempayob tilel Loq'uemo' bʌ ba' mi' pasel q'uin, yic'ot ba' mi' bʌjlel q'uin, 

yic'ot ti norte, yic'ot ti sur. 

4Tsi' pam cha'leyob ñumel xʌmbal ti jochol bʌ lum. Ma'anic tsi' tajayob ba' mi' 

cha'leñob chumtʌl. 

5Cabʌl tsi' yubiyob wi'ñal yic'ot tiquin ti'. P'ump'uñob tsi' yubiyob. 

6Che' woliyob ti wocol tsi' pejcayob lac Yum ti wocol t'an. Jini tsi' pʌyʌyob loq'uel 

ti wocol. 

7Tsi' pʌyʌyob majlel ti toj bʌ bij Cha'an mi' tajob tejclum ba' uts'at mi' chumtʌlob. 

8La' lac suben wocolix i yʌlʌ lac Yum cha'an i yutslel, Cha'an ñuc bʌ i melbal 

mu' bʌ i pʌsbeñonla. 

9Come mi' yʌq'uen ja' jini am bʌ i tiquin ti'. Mi' yʌq'uen chuqui uts'at jini am bʌ i 

wi'ñal cha'an mi' tijicñesʌben i ch'ujlel. 

10Lamital tsa' ajniyob ti ic'yoch'an bʌ pañimil ba' wen ch'ijiyem. Cʌchbilob ti 

cadena tac woliyob ti wocol 

11Come tsi' ñusʌbeyob i mandar Dios. Tsi' ts'a'lebeyob i t'an jini C'ax Nuc Bʌ. 

12Jini cha'an tsi' ju'sʌbeyob i pusic'al ti e'tel. Tsa' yajliyob. Ma'anic majqui tsi' 

coltayob. 

13Tsa' caji' pejcañob lac Yum ti wocol t'an che' woliyob ti wocol. Tsi' coltayob 

loq'uel ti wocol. 

14Tsi' pʌyʌyob loq'uel ti ic'yoch'an bʌ pañimil ba' bʌbʌq'uen mi' chʌmelob. Tsi' 

bic'ti ts'ocbeyob i cadena. 

15La' lac suben wocolix i yʌlʌ lac Yum cha'an i yutslel, Cha'an ñuc bʌ i melbal 

mu' bʌ i pʌsbeñonla. 

16Come tsi' jeme jini puerta tac melbil bʌ ti chʌchʌc taq'uin, Yic'ot jini bara tac 

melbil bʌ ti fierro. 

17Jini tontojo' bʌ mi' tajob wocol cha'an i jontolil. Tsa' aq'uentiyob wocol cha'an 

i mul. 

18Tsi' ts'a'leyob i bʌl i nʌc', colel i chʌmelob. 

19Che' woli' yubiñob wocol tsi' pejcayob lac Yum ti wocol t'an. Tsi' pʌyʌyob 

loq'uel ti' wocol. 

20Lac Yum tsi' choco majlel i t'an cha'an mi' lajmesañob. Tsi' coltayob. 

21La' lac suben wocolix i yʌlʌ lac Yum cha'an i yutslel, Cha'an ñuc i melbal mu' 

bʌ i pʌsbeñonla. 

22La' la cʌq'uen Dios wocolix i yʌlʌ yic'ot tsʌnsʌbil bʌ i majtan. La' lac sub i 

melbal ti' tijicñʌyel lac pusic'al. 

23Winicob mi' cha'leñob xʌmbal ti barco tac ya' ti colem ñajb Cha'an mi' 

cha'leñob mʌñoñel choñoñel ti ñajtʌl. 

24Jini winicob mi' q'uelbeñob i melbal lac Yum, Jini ñuc tac bʌ i melbal ti tam bʌ 

ñajb. 

25Mi' tejchel p'ʌtʌl bʌ ic' cha'an ti' mandar lac Yum. Mi' wec'ulan jini ja' c'ʌlʌl ti 

tocal. 

26Wen chan mi' cha' jubel. Tsiltsilñayob ti bʌq'uen cha'an wocol. 

27Ticlaw mechlawob tsi' meleyob i bʌ che' bajche' xyʌc'ajel. Tsa' toj sajtiyob i 

pusic'al. 

28Che' woli' yubiñob wocol tsi' pejcayob lac Yum ti wocol t'an. Tsi' pʌyʌyob 

loq'uel ti wocol. 

29Tsi' ñʌch'tesa jini p'ʌtʌl bʌ ic', tsa' lajmi. Tsi' tiq'ui jini wʌlwʌlña bʌ ja', tsa' 

ñʌjch'i. 

30Tijicñayobix jini p'ump'uño' bʌ come ñʌch'ʌlix. Lac Yum tsi' pʌyʌyob majlel ba' 

yomob c'otel. 

31La' lac suben wocolix i yʌlʌ lac Yum cha'an i yutslel, Cha'an jini ñuc bʌ i melbal 

mu' bʌ i pʌsbeñonla. 

32La' lac ñuq'uesan Dios ti' tojlel jini tempʌbilo' bʌ come ñuc lac Yum. La' lac 

sub i ñuclel ti' tojlel jini año' bʌ i ye'tel. 

33Dios mi' tiquesan jini colem ja'. Mi' sutq'uin ti tiquin lum ya' ba' tsa' ajni cuxul 

bʌ ja'. 

34Mi' sutq'uin ti pujch'em bʌ lum jini wen bʌ lum, Cha'an i jontolil jini ya' bʌ 

chumulob. 

35Mi' sutq'uin jini tiquin lum ti wen bʌ lum. Mi' yʌc' ti loq'uel cuxul bʌ ja' ti tiquin 

lum. 

36Ya'i mi' yotsañob ti chumtʌl jini woli bʌ i yubiñob wi'ñal. Mi' wa'chocoñob 

tejclum ba' mi' chumtʌlob. 

37Mi' pʌc'ob cholel yic'ot ts'usubil. Mi' tajob on bʌ i cuch i cholob. 

38Mi' p'ojlelob cha'an ti' yutslel i t'an lac Yum. Ma'anic mi' to'ol chʌmel i wacax. 

39Pero an i tajol mi' jilelob yic'ot wocol Che' mi' ju'sʌbentelob i pusic'al ti wocol 

yic'ot i ch'ijiyemlel. 

40Dios mi' ts'a'len yumʌlob. Mi' yʌc'ob ti xʌmbal ñumel ti jochol lum ba' ma'anic 

bij. 

41Pero mi' loc'san ti wocol jini p'ump'uño' bʌ. Mi' melob ti ñuc. Mi' p'ojlesʌbeñob 

i yalobilob. 

42Jini tojo' bʌ winicob mi' caj i lu' ña'tañob iliyi. Mi' caj i ñuc'añob i pusic'al. 

Pejtelel mu' bʌ i cha'leñob jontolil mi caj i yubiñob quisin. 

43Jini am bʌ i ña'tʌbal la' i ña'tan iliyi. Che' jini mux i ch'ʌmben isujm cabʌlʌchix 

i yutslel lac Yum. 

Salmos 108 

Mi caj i mʌjlel i cha'an 
(Sal. 57.7-11; 60.6-12) 

1C Dios, xuc'ulon, wen xuc'ul c pusic'al. Mi caj j c'ʌyin a nuclel, mi caj c cha'len 

c'ay. 

2La' ch'ojyicon, la' c ñijcan amʌy yic'ot arpa. La' ch'ojyicon che' ti wen sʌc'ajel. 

3C Yum, mi caj c subeñet wocolix a wʌlʌ wʌ' ti' tojlel pejtel winicob x'ixicob. Mi 

caj j c'ʌyiñet ti' tojlelob yan tac bʌ i lumal. 

4Come mi' tsictiyel jini nuc bʌ a wutslel c'ʌlʌl ti panchan, Yic'ot i xuc'tilel a 

pusic'al ya' ti tocal. 

5Dios, la' tsictiyic a ñuclel c'ʌlʌl ti panchan, La' tsictiyic a ñuclel ti pejtelel pañimil. 

6Coltañon ti ñuc bʌ a p'ʌtʌlel. Jac'beñon coración Cha'an mi' coltʌntelob jini 

c'uxbibilo' bʌ a cha'an, cha'an mi' loq'uelob ti' p'ʌtʌlel i contrajob. 

7Dios, tsa' wʌc'ʌ a t'an ti Ch'ujul bʌ Ajñibʌl: Mi caj i mʌjlel c cha'an, mi caj c bic'ti 

t'oxe' Siquem. Mi caj c p'is jini joctʌl ya' ti Sucot. 

8Galaad c cha'añʌch, Manasés c cha'añʌch. Efraín i wentajʌch ts'ajquibil bʌ 

cotot. Judá i wentajʌch orote', i yejtal que'tel. 

9Moab jiñʌch to'o x'e'tel c cha'an mu' bʌ i pocbeñon coc. Edom jiñʌch to'o x'e'tel 

mu' bʌ i cʌntʌbeñon c xʌñʌb. Mi caj c cha'len oñel ya' ti Filistea cha'an tsa' mʌjli 
c cha'an, che'et. 

10¿Majqui mi caj i pʌyon ochel ti Edom ti jini p'ʌtʌl bʌ tejclum? 

11Dios, ¿mach ba chocbilonic lojon a cha'an? Ma'anix ma' pi'leñob majlel ti 

guerra jini soldadojob c cha'an lojon. 

12Dios, aq'ueñon lojon c p'ʌtʌlel come cabʌlob j contrajob, Come lolom jach i 

coltaya winic. 

13Pero ch'ejl mi caj c pʌs lojon c bʌ ti' tojlelob. Come jatet Dios mi caj a t'uchtan 

j contrajob lojon. 

Salmos 109 

Mi' c'ajtin i coltʌntel come an i contra 

1Dios, mic sub a nuclel. Mach yomic che jach ñʌch'ʌlet. 

2Come woli' contrajiñoñob jontol bʌ winicob yic'ot i lot. Mi' jop'ob t'an tij contra. 

3Mi' joyoñob ti ts'a'leya. Mi' techob leto anquese ma'anic c mul. 

4C'ux mi cubiñob. Mic tajob ti oración, pero mi' p'ajoñob. 

5Che' mic pʌsbeñob cutslel mi' cha' q'uextañob jontolil. Anquese mij c'uxbiñob 

mi' ts'a'leñoñob. 

6La' pʌjyic ti meloñel ti' wenta jontol bʌ juez. La' ajnic ti' wenta xjop't'an. 

7Che' mi' mel i bʌ ba'an juez la' i yʌq'uen i toj i mul. La' q'uejlic ti mulil i yoración. 

8La' chʌmic che' ma'anic cabʌl i jontolil. La' wa'chocontic yambʌ cha'an mi' 

ch'ʌmben i ye'tel. 

9La' cʌlecob ti meba' i yalobilob. La' cʌlec ti meba' i yijñam. 

10La' i cha'leñob pam xʌmbal ñumel i yalobilob. La' i c'ajtiñob ñumel i waj che' 

chocbilob loq'uel ti' yotot. 

11La' tilic x'ac taq'uin i chilben pejtelel i chubʌ'an cha'an i bet. La' tilicob jini mach 

bʌ cʌmbilobic i cha'an i chilbeñob i c'ajbal. 

12Mach mi' chʌn pʌsben i yutslel mi juntiquilic. Mach mi' p'untʌntelob jini meba 

alʌlob i cha'an. 

13La' jilicob i p'olbal. La' ñajʌyic i c'aba' ti' pusic'al winicob x'ixicob che' woli' 

colelob i yalobilob i yalobilob. 

14C Yum, ña'tʌben i jontolil i tat. Mach yomic mi' ñajʌyel ti a pusic'al i mul i na'. 

15Yom ma' chʌn ña'tan i mulob ti pejtelel ora. La' jilic i na'tʌntel ili winic ti pañimil. 

16Come ma'anic tsi' pʌsʌ i yutslel. Tsi' chʌn tic'la jini pobrejob yic'ot jini 

p'ump'uño' bʌ, Yic'ot ch'ijiyemo' bʌ i pusic'al jinto tsa' chʌmiyob. 

17Cabʌl tsi' cha'le p'ajoñel, jini cha'an la' p'ajlec. Ma'anic tsi' c'ajtibe i yutslel 

Dios. Jini cha'an mach i tajayic i yutslel Dios ti pejtelel ora. 

18Mi' cha'len p'ajoñel che' bajche' mi' xoj i bujc, che' bajche' mi' cha'len we'el 

uch'el. 

19La' wʌlʌc sujtic ti' tojlel i p'ajoñel i wenta i mosil, i wenta i cajchiñʌc' mu' bʌ i 

cʌch ti jujump'ejl q'uin. 

20Dios, yom ma' wʌq'ueñob i toj i mul jini mu' bʌ i jop'beñon c mul, Yic'ot jini mu' 

bʌ i p'ajon cha'an mi cʌjq'uel ti chʌmel. 

21Pero jatet, c Dios, c Yum, p'untañon cha'an ma' wʌc' ti ñuc a c'aba', Coltañon 

loq'uel ti wocol ti a wutslel come wen awujil c'uxbiya. 

22P'ump'uñon, cabʌl c wocol. Ch'ijiyem c pusic'al. 

23Mi caj j cʌy pañimil che' bajche' mi' majlel axñal ti och'ajel q'uin. Chocbilon 

che' bajche' mi lac ñijcan majlel jichitin. 

24C'unix c pix cha'an wolic bi'len i bʌl c ñʌc'. Jilemix c bʌc'tal, yajyajonix. 

25Mi' wajleñoñob winicob. Che' mi' q'ueloñob mi' yʌlob ma'anic c pijtaya. 

26Aq'ueñon c p'ʌtʌlel, c Yum Dios. Coltañon yic'ot a wutslel. 

27Tsictesan a wutslel cha'an mi' laj ña'tañob Jiñʌch a melbal, c Yum. 

28Che' ma' pʌsbeñon i yutslel a t'an, ma'anic mic bʌc'ñan i p'ajoñel. La' i yubiñob 

quisin jini j contrajob, pero la' ñuc'ac c pusic'al come a winicon. 

29La' ts'a'lenticob j contrajob. La' i cha'leñob quisin che' bajche' xojol bʌ i cha'an 

bibi' bʌ pisil, come tsi' yʌc'ʌyob i bʌ ti jontolil. 

30Mi caj c suben wocolix i yʌlʌ lac Yum ti c'am bʌ t'an. Mi caj c sub i ñuclel ti' 

tojlel jini tempʌbilo' bʌ. 

31Come wʌ'an lac Yum ti' t'ejl jini p'ump'un bʌ Cha'an mi' yʌc' ti colel ti' p'ʌtʌlel 

jini yomo' bʌ i jisan. 

Salmos 110 

Mesías, jiñʌch Rey, Motomaj 

1Lac Yum tsi' sube c Yum: Buchi' tic ñoj jinto mi cʌq'ueñet a t'uchtan a contrajob, 

che'en. 

2Lac Yum tsi' buchchocoyet ti a yumʌntel ya' ti Sion. Cha'len yumʌl ti' tojlel a 

contrajob. 

3A winicob x'ixicob mi caj i yʌc'ob i bʌ ti jump'ejl i pusic'al che' ma' cha'len yumʌl 

ti' tojlelob. Ch'ujul mi caj i pʌsob i bʌ ti a tojlel che' ti wen sʌc'ajel. A cha'añob 
jini ch'iton winicob, jini ch'ejlo' bʌ. 

4Lac Yum tsi' yʌc'ʌ i t'an, mach yujilic q'uextiyel. Jatet motomajet ti pejtelel ora. 

Che'ʌch a motomajil bajche' i motomajil Melquisedec, che'en. 

5Lac Yum an ti ñoj bʌ a c'ʌb. Mi caj i jisan cabʌl reyob che' ti' yorajlel i mich'ajel. 

6Mi caj i melob winicob x'ixicob ti pejtelel pañimil. Mi caj i lʌts majlel cabʌl 

xchʌmelob. Mi caj i jisan yumʌlob ti pejtelel pañimil. 

7Mi caj i jap ja' ti pa' che' mi' majlel ti bij. Che' jini mi caj i p'ʌtan majlel. 

Salmos 111 

Dios mi' cʌntan i cha'año' bʌ 

1¡Aleluya! Ti pejtelel c pusic'al mic suben wocolix i yʌlʌ lac Yum ti' tojlel jini tojo' 

bʌ mu' bʌ i tempañob i bʌ. 

2Wen ñuc i melbal lac Yum ti' tojlel pejtel mu' bʌ i cʌñob Mu' bʌ i tajob i tijicñʌyel 

i pusic'al cha'an i ye'tel. 

3Ti pejtelel i melbal mi laj q'uel i ñuclel i yumʌntel. Toj mi' yajñel ti pejtelel ora. 

4Tsi' yʌc'ʌ ti chʌn ña'tʌntel jini ñuc tac bʌ i melbal. Uts lac Yum, mi' p'untañonla. 

5Mi' we'san jini mu' bʌ i bʌc'ñañob. Ti pejtelel ora mi' ña'tan jini xuc'ul bʌ i t'an. 

6Tsi' tsictesa i p'ʌtʌlel ti' tojlel i cha'año' bʌ. Tsi' chilbeyob i lum jini sajtemo' bʌ 

cha'an mi' yʌq'ueñob. 

7Xuc'ul pejtel i melbal, toj ja'el. Isujm pejtel i cʌntesa. 

8Xuc'chocobil i t'an ti pejtelel ora. Mi' laj ts'ʌctiyel cha'an i xuc'tilel i pusic'al yic'ot 

i tojel. 

9Lac Yum tsi' mʌñʌ i cha'año' bʌ. Tsi' yʌc'ʌ xuc'ul bʌ i t'an mu' bʌ i yajñel ti 

pejtelel ora. Ch'ujul i c'aba', bʌc'ñʌbil ja'el. 

10Jiñʌch i cajibal lac ña'tʌbal che' mi lac bʌc'ñan lac Yum. Mi' wen ña'tañob 

pañimil pejtel mu' bʌ i jac'beñob i mandar. Mux i sujbel i ñuclel lac Yum ti pejtelel 
ora. 

Salmos 112 

I wenlel mu' bʌ i bʌc'ñan lac Yum 

1¡Aleluya! Tijicña jini winic mu' bʌ i bʌc'ñan lac Yum, mu' bʌ i taj i tijicñʌyel i 

pusic'al cha'an i mandar. 

2Ñuc mi caj i q'uejlelob i yalobilob ti' lumal. I yalobilob jini toj bʌ mi caj i 

yʌq'uentelob i yutslel i t'an Dios. 

3Wen chumul jini winic. An cabʌl i chubʌ'an ti' yotot. Mi caj i chʌn ña'tʌntel 

cha'an toj bʌ i melbal. 

4An i c'ajc che' mi' yic'an pañimil. Uts i pusic'al jini toj bʌ yujil bʌ p'untaya. 

5An i wenlel jini mu' bʌ i p'ew i chubʌ'an, mu' bʌ i yʌc' ti majan i chubʌ'an, mu' 

bʌ i mel i ye'tel ti toj. 

6Jini winic mi caj i cʌntʌntel ti' yorajlel wocol. Mi caj i chʌn ña'tʌntel ti pejtelel 

ora. 

7Ma'anic mi' bʌc'ñan jini bʌbʌq'uen bʌ mi' tilel. Come xuc'ul i pusic'al woli' wen 

ñop lac Yum. 

8Ñuc i pusic'al, ma'anic mi' caj ti bʌq'uen ti' tojlel i contrajob. 

9Mi' wen p'ew i chubʌ'an. Mi' t'oxbeñob jini p'ump'uño' bʌ. Toj mi' yajñel ti 

pejtelel ora. Mi caj i yʌq'uentel ñuc bʌ i ye'tel yic'ot i c'uxbintel. 

10Jini xjontolil mi caj i mel i pusic'al che' mi' q'uel. Mich' mi caj i q'uel, tsʌytsʌña 

jax i pusic'al, pero mi caj i sʌc jilel. Jini jontolo' bʌ ma'anic mi caj i tajob chuqui 
tac yomob. 

Salmos 113 

Dios mi' p'untan jini pobre 

1¡Aleluya! Subula nuc lac Yum, i winiquet bʌ la. Subula nuc i c'aba' lac Yum. 

2La' sujbic i nuclel i c'aba' lac Yum wʌle yic'ot ti pejtelel ora. 

3Ya' ti' pasibal q'uin c'ʌlʌl ti' bʌjlibal q'uin la' sujbic i nuclel i c'aba' lac Yum. 

4Ñumen ñuc lac Yum bajche' pejtelel winicob x'ixicob ti pejtelel lum. Tsiquil i 

ñuclel ya' ti panchan. 

5¿Majqui lajal bajche' lac Yum Dios? Ma'anic yambʌ. Buchul lac Yum ti' ye'tel 

ya' ti chan. 

6Mi' ju'san i wut cha'an mi' q'uel panchan yic'ot pañimil. 

7Mi' loc'san pobre ba' c'ax p'ump'un. Mi' tech ch'ojyel p'ump'un bʌ ba' chocbil, 

8Cha'an mi' buchchocon ti' tojlel yumʌlob c'uxbibilo' bʌ i cha'an winicob x'ixicob. 

9Mi' yʌq'uen i cʌntan i yalobil jini to'ol wa'al jach bʌ x'ixic. Tijicña i pusic'al mi' 

mec' i yalobilob. 

¡Aleluya! 

Salmos 114 

Ñuc bʌ i melbal Dios ti Egipto 

1Che' bʌ tsa' loq'ui Israel ti Egipto, ti' tojlel egiptojob parte bʌ i t'an, 

2Judá tsa' ochi ti' tejclum Dios. Ya' tsi' cha'le i yumʌntel Dios. 

3Jini ñajb tsi' q'uele yilal, tsa' puts'i majlel. Jini Jordán ja' tsa' cha' sujti. 

4Tsa' tijp'i majlel wits yilal, che' bajche' i tat chivo. Tsa' tijp'i majlel alʌ bujtʌl che' 

bajche' tiñʌme'. 

5¿Chucoch tsa' puts'iyet ñajb? Jatet Jordán ja', ¿chucoch tsa' sujtiyet? 

6Jatet wits, ¿chucoch tsa' tijp'iyet che' bajche' i tat tiñʌme'? Jatet bujtʌl, 

¿chucoch tsa' tijp'iyet che' bajche' alʌ tiñʌme'? 

7Jatet pañimil, yom tsiltsilñayet ti' tojlel lac Yum, ti' tojlel i Dios Jacob. 

8Jiñʌch tsa' bʌ i yʌc'ʌ ti loq'uel yʌx bʌ ja' ti xajlel. Tsi' yʌc'ʌ ti loq'uel cuxul bʌ ja' 

ti xajlel. 

Salmos 115 

Dios yic'ot dioste' tac 

1Tsictesan i ñuclel a c'aba', c Yum, Mach cha'anic mij q'uejlel lojon ti ñuc, pero 

cha'an ma' q'uejlel ti ñuc. Cha'an cabʌl a c'uxbiya, wen xuc'ulet. 

2¿Chucoch mi' lon alob jini sajtemo' bʌ: 

¿Bacan tsiquil i Dios? che'ob? 

3Ya'ʌch an lac Dios ti panchan. Mi' mel chuqui jach yom i pusic'al. 

4I diostac sajtemo' bʌ, i melbalob jach winicob. Mi' melob ti sʌsʌc taq'uin yic'ot 

c'ʌnc'ʌn taq'uin. 

5An i yej, pero mach yujilic t'an. Canal i wut, pero ma'anic chuqui mi' q'uel. 

6An i chiquin, pero ma'anic mi' yubin t'an. An i ñi', pero ma'anic chuqui mi' sic'. 

7An i c'ʌb, pero ma'anic mi' ñijcan. An i yoc, pero mach yujilic xʌmbal. Ma'anic 

mi' loq'uel t'an ti' bic'. 

8Pejtel mu' bʌ i melob dioste', mu' bʌ i ñopob, junlajalob yic'ot. 

9Jatetla, israelob, ñopola lac Yum. Jiñʌch la' p'ʌtʌlel, jiñʌch la' mʌctʌjib. 

10Jatetla i yalobilet bʌ la Aarón, ñopola lac Yum. Jiñʌch la' waj coltaya, la' 

mʌctʌjibʌch. 

11Jatetla mu' bʌ la' bʌc'ñan lac Yum, ñopola lac Yum. Lac p'ʌtʌlelʌch, lac 

mʌctʌjibʌch. 

12Woli' ña'tañonla lac Yum. Mi caj i yʌq'ueñonla i yutslel i t'an. Mi caj i yʌq'ueñob 

i yutslel i t'an israelob Yic'ot i yalobilob Aarón. 

13Lac Yum mi caj i yʌq'ueñob i yutslel i t'an jini mu' bʌ i c'uxbiñob, Jini 

ch'o'ch'oco' bʌ yic'ot jini ñuco' bʌ. 

14La' i p'ojlesañetla yic'ot la' walobilob. 

15Lac Yum tsa' bʌ i mele panchan yic'ot pañimil woli' yʌq'ueñetla i yutslel i t'an. 

16Lac Yum i yumʌch panchan. Pero tsi' yotsa pañimil ti' wenta winicob x'ixicob. 

17Jini chʌmeño' bʌ ma'anix mi' subob i ñuclel lac Yum wʌ' ti pañimil, come 

ñʌch'ʌlob ti mucoñibʌl. 

18Pero joñonla mi mejlel lac sub ti ñuc lac Yum wʌle yic'ot ti pejtelel ora. 

¡Aleluya! 

Salmos 116 

Wocolix i yʌlʌ Dios cha'an ma'anic tsa' chʌmi 

1Mij c'uxbin c Yum come tsi' yubibeyon coración che' bʌ tsac pejca ti wocol t'an. 

2Mi' yubibeñon coración. Jini cha'an mi caj c chʌn pejcan che' cuxulon to. 

3Colelix c chʌmel, tsa' cʌn jujch'iyon. Tsac cha'le bajq'uel che' bajche' jini woliyo' 

bʌ ti chʌmel. Cabʌl tsa cubi wocol, ch'ijiyem jax c pusic'al. 

4Tsa' caji c pejcan lac Yum ti' c'aba'. Awocolic c Yum, coltañon. 

5Uts lac Yum, toj ja'el. Mi' p'untañonla lac Dios. 

6Lac Yum mi' cʌntan jini p'ump'uño' bʌ. Che' an cabʌl c tic'lʌntel tsi' coltayon. 

7La' sujticon ti pejtelel c pusic'al ba' mij c'aj co, Come c Yum tsi' wen pʌsbeyon 

i yutslel. 

8Tsa' loc'sayon ba' colel c chʌmel, Tsa' sujcubeyon i ya'lel c wut. Tsa' p'ʌtesa 

coc che' colel c yajlel. 

9Mi caj cajñel ti' tojlel lac Yum che' cuxulon to wʌ' ti pañimil. 

10Ba' ora woliyon ti cabʌl wocol tsac chʌn ñopo Dios. 

11Tsa cʌlʌ xlotob pejtel winicob, Come tsac lon ña'ta mach lajmicon. 

12¿Pero wʌle chuqui mi mejlel cʌq'uen lac Yum Cha'an pejtelel i yutslel tsa' bʌ 

i pʌsbeyon? 

13Mi caj c ch'ʌm jini taza i yejtalʌch j coltʌntel. Mi caj c pejcan c Yum, come 

p'ʌtʌl i c'aba'. 

14Ya' ti' tojlel i cha'ano' bʌ Mi caj c ts'ʌctesan c t'an tsa' bʌ c sube c Yum. 

15Lac Yum mi' wen p'untan i cha'ano' bʌ che' mi' chʌmelob. 

16C Yum, a winicon. Mi caj c yumañet come tsa' jitiyon. 

17Mi caj c subeñet wocolix a wʌlʌ che' mi cʌq'ueñet tsʌnsʌbil bʌ a majtan. Mi 

caj c pejcañet ti a c'aba'. 

18Ya' ti' tojlel pejtel i cha'año' bʌ Mi caj c ts'ʌctesan c t'an tsa' bʌ c sube c Yum 

19Ya' ti' pam i yotot lac Yum, ti' yojlil Jerusalén. 

¡Aleluya! 

Salmos 117 

I yutslel i pusic'al lac Yum 

1Subula i ñuclel lac Yum añet bʌ la ti mojt ti mojt ti pejtelel lum. Subula i ñuclel 

lac Yum pejtel winicob x'ixicob. 

2Come cabʌl mi' pʌsbeñonla i yutslel i pusic'al. Xuc'ul i t'an. Subula i ñuclel lac 

Yum. 

Salmos 118 

Wocolix i yʌlʌ lac Yum mu' bʌ i coltañonla 

1Aq'uenla wocolix i yʌlʌ lac Yum, come uts'at lac Yum. Ti pejtelel ora an i yutslel 

i pusic'al. 

2La' i yʌlob jini israelob: Ti pejtelel ora an i yutslel i pusic'al. 

3La' i yʌlob i yalobilob Aarón: Ti pejtel ora an i yutslel i pusic'al. 

4La' i yʌlob jini mu' bʌ i ch'ujutesañob lac Yum: Ti pejtelel ora an i yutslel i 

pusic'al. 

5Che' bʌ tsa cubi wocol tsac pejca lac Yum. Tsi' jac'beyon, tsi' yʌc'ʌyon ti colel. 

6Lac Yum an quic'ot. Ma'anic mi caj c bʌc'ñan chuqui mi' tumbeñoñob winicob. 

7Lac Yum mi' yajñel quic'ot. Mi' yʌq'ueñon c p'ʌtʌlel. Mi caj j q'uel i jilibal jini mu' 

bʌ i ts'a'leñon. 

8Yom mi lac xuc'chocon lac pusic'al yic'ot lac Yum. Mach yomic mi la cʌc' lac 

pusic'al yic'ot winicob. 

9Yom mi lac xuc'chocon lac pusic'al ti' wenta lac Yum. Mach yomic mi la cʌc' 

lac pusic'al ti' wenta yumʌlob. 

10Jini sajtemo' bʌ ti jujumpejt tejclum tsi' joyoyoñob. Tsac t'uchtayob ti' c'aba' 

lac Yum. 

11Tsi' joyoyoñob. Isujm, joyolon i cha'añob, Pero tsac t'uchtayob ti' c'aba' lac 

Yum. 

12Jomjomñayob tic t'ejl che' bajche' i chʌñil chab. Colel i pulon che' bajche' ch'ix 

woli bʌ ti lejmel tic joytilel. Ti' c'aba' c Yum tsac bajbeyob jubel. 

13Wen ñet'elon, colel c yajlel, Pero lac Yum tsi' loc'sayon. 

14Lac Yum c p'ʌtʌlelʌch. Jiñʌch mu' bʌ j c'ʌyin. Jiñʌch xcoltaya c cha'an. 

15Ubinla jini tijicña bʌ t'an ti' chumlib jini tojo' bʌ Come tsa' mʌjliyob i cha'an ti' 

p'ʌtʌlel lac Yum. 

16Wen ñuc i p'ʌtʌlel lac Yum. Cha'an ti' p'ʌtʌlel lac Yum mi' mʌjlel lac cha'an. 

17Ma'anic mi caj c chʌmel. Mi caj j cuxtiyel. Mi caj c sub i melbal lac Yum. 

18Lac Yum tsi' wen ju'sʌbeyon c pusic'al ti wocol, Pero ma'anic tsi' yʌc'ʌyon ti 

chʌmel. 

19Jambeñon i puertajlel Templo ya' ba' mi' yochelob jini tojo' bʌ, Cha'an mi 

cochel cʌq'uen wocolix i yʌlʌ lac Yum. 

20Jiñʌch i puertajlel lac Yum ba' mi' cajelob ti ochel jini tojo' bʌ. 

21Mic subeñet wocolix a wʌlʌ come tsa' jac'beyon. Tsa' ochiyet ti caj coltaya. 

22Jini xajlel ts'a'lebil bʌ i cha'an xmel ototob Tsa'ix otsʌnti ti' xujc otot. 

23Jiñʌch i melbal lac Yum. Uts'atax mi laj q'uel. 

24Ili tsic i melbalʌch lac Yum. La' la cubin tijicña. Yom tijicña mi laj q'uel. 

25C Yum, awocolic, coltañon lojon. Awocolic c Yum, la' loq'uic ti uts'at chuqui 

mic mel lojon. 

26Tijicña jini mu' bʌ i tilel ti' c'aba' lac Yum. Wʌ' ti a wotot, c Yum, mi cʌq'ueñet 

lojon i yutslel c t'an. 

27Jiñʌch Dios lac Yum. Tsi' yʌc'ʌ i sʌclel pañimil ti lac pusic'al. Cʌchʌla jini 

tsʌnsʌbil bʌ i majtan ti ch'ajan wʌ' ti' xulub pulʌntib. 

28Jatet c Dioset, mi caj c subeñet wocolix a wʌlʌ. C Dios, mi caj c pʌs a ñuclel. 

29Subenla wocolix i yʌlʌ lac Yum, come uts'at lac Yum. Ti pejtelel ora an i yutslel 

i pusic'al. 

Salmos 119 

Uts'atax i mandar Dios 

1Tijicñayob jini tojo' bʌ mu' bʌ i cha'leñob xʌmbal che' bajche' ts'ijbubil ti' 

cʌntesʌbal lac Yum. 

2Tijicñayob jini mu' bʌ i jac'ob a t'an, mu' bʌ i sʌclañet c Yum, ti pejtelel i pusic'al. 

3Ma'anic mi' cha'leñob jontolil. Mi' cha'leñob xʌmbal ti a bijlel c Yum. 

4Tsa'ix a wʌc'ʌ a ley cha'an mic wen jac' lojon. 

5La' xuc'lecon cha'an mic cha'len chuqui uts'at Che' bajche' ts'ijbubil. 

6Che' jini ma'anic mi caj cʌjq'uel ti quisin, Come mic wen q'uel pejtelel a mandar. 

7Mi caj c subeñet wocolix a wʌlʌ ti xuc'tilel c pusic'al Che' mi cubin c toj'esʌntel. 

8Mi caj c jac'. Mach ma' junyajlel cʌyon. 

9¿Bajche' mi mejlel i cʌntan i bʌ cha'an sʌc mi' yajñel jini ch'iton winic? Mi' 

cʌntan i bʌ che' mi' jac' a t'an. 

10Mic sʌclañet ti pejtelel c pusic'al. Cʌntesañon a mandar ame mij cʌy a bijlel. 

11Tsa'ix cotsa a t'an tic pusic'al Cha'an ma'anic mic cha'len mulil ti a contra. 

12Uts'atet c Yum, cʌntesañon ti a mandar. 

13A cha'añʌch jini quej cha'an mic laj sub chubʌ tsa' wʌlʌ. 

14Tijicñayon che' bajche' wen chumul bʌ Che' mic jac' a t'an. 

15Mi caj c p'is tic wenta chuqui tsa' tsictesa. Mi caj j q'uel ti ñuc a melbal. 

16Tijicñayon cha'an a ts'ijbujel. Ma'anic mi' ñajʌyel a t'an tic pusic'al. 

17A winicon. Aq'ueñon chuqui wen ti' yutslel a pusic'al, Cha'an mic chʌn jac' a 

t'an. 

18Cambeñon c wut cha'an mij q'uel jini ñuc tac bʌ a cʌntesʌbal. 

19Xñumelon ti pañimil. Mach ma' mʌcbeñon a mandar. 

20Ti jujump'ejl q'uin wersa com cubin j cʌntesʌntel ti pejtelel c pusic'al. 

21Tsa'ix a tiq'ui jini chan bʌ mi' melob i bʌ. Chocbilob ti a tojlel cha'an tsi' cʌyʌyob 

a mandar. 

22Mach ma' wʌc'on ti a'lentel yic'ot ts'a'lentel Come wolic jac' a t'an. 

23Anquese mi' tempañob i bʌ yumʌlob cha'an mi' temob i t'an tij contra, Joñon 

mi caj c chʌn ña'tan c mel chuqui a wom, come a winicon. 

24Isujm, tijicña c pusic'al cha'an a t'an, Come mi' pʌsbeñon bajche' yom mic 

mel. 

25Wen ch'ijiyemon, pʌcʌlon ti ts'ubejn yilal. Cha' ch'ejl'esʌbeñon c pusic'al yic'ot 

a t'an. 

26Tsa'ix c subeyet c sajtemal, tsa'ix a wubiyon. Cʌntesañon ti a mandar. 

27Aq'ueñon c ch'ʌmben i sujm. Che' jini mi caj cotsan tic pusic'al jini ñuc tac bʌ 

a melbal. 

28Mi' c'uñ'an c pusic'al cha'an wocol. P'ʌtesañon ti a t'an. 

29Cʌntañon ame mic ñopben i melbal jini payxo bʌ. Cʌntesañon ti' yutslel a 

pusic'al. 

30Tsa'ix c yajca jini isujm bʌ bij. Mij q'uel ti ñuc pejtel chuqui tsa' wʌlʌ. 

31Mi cʌc' c bʌ ti' jac'ol. C Yum, mach ma' wʌc'on ti quisin. 

32Mi caj c bʌc' jac'beñet a mandar che' cʌntesʌbilon Cha'an mi cutsi ch'ʌmben 

isujm. 

33C Yum, cʌntesanon ti' sujmlel jini ts'ijbubil bʌ a t'an cha'an mic chʌn jac' ti 

pejtelel ora. 

34Aq'ueñon c ch'ʌmben isujm, cha'an mic jac'beñet a cʌntesa ti jump'ejl c 

pusic'al. 

35Toj'esañon majlel ti a bijlel, Come tijicña mi cubin a mandar. 

36Yom ma' wʌc' c pusic'al ti jini tsa' bʌ a wʌlʌ, Ame mi cʌc' c pusic'al ti' mulʌntel 

taq'uin. 

37Mʌybeñon c wut ame mic chʌn q'uel jini lolom jach bʌ. Ch'ejlesañon ti a bijlel. 

38Xuc'chocoñon che' bajche' tsa' subeyon, Cha'an mi' tajob i wenlel jini mu' bʌ 

i bʌc'ñañet. 

39Mic bʌc'ñan c wajlentel che' mic mel chuqui uts'at Che' bajche' tsa' 

cʌntesayon. 

40Wersa com c ñop a t'an. Cha' ch'ejlesañon come toj a pusic'al. 

41C Yum, pʌsbeñon i yutslel a pusic'al. Coltañon che' bajche' tsa' subu. 

42Che' jini mi caj c toj'esan majlel jini mu' bʌ i wajleñoñob, Come wolic ñop a 

t'an. 

43Mach sajtic a t'an tic pusic'al, come isujmʌch. Wolic pijtan i ts'ʌctesʌntel. 

44Mi caj c jac'beñet a cʌntesa wʌle yic'ot ti pejtelel ora. 

45Tijicña mi caj cajñel ti a bijlel come librejonix, Come tsa'ix c wen ñopo a t'an. 

46Mi caj c sub a ña'tʌbal ti' tojlel reyob. Ma'anic majch mi caj i yʌc'on ti quisin. 

47Tijicñayon cha'an a mandar, Come c'ux mi cubin. 

48Mic ch'ujutesan a mandar mu' bʌ j c'uxbin. Mi caj c chʌn ña'tan tic pusic'al. 

49Yom chʌn c'ajal a cha'an jini t'an tsa' bʌ a sube a winic, Tsa' bʌ i techbeyon c 

pijtaya. 

50Mi' ñuq'uesʌbeñon c pusic'al che' woliyon ti wocol. Jini tsa' bʌ a wʌlʌ mi' 

ch'ejlesʌbeñon c pusic'al. 

51Jini chan bʌ mi' melob i bʌ cabʌl mi' wajleñoñob. Pero ma'anic mij cʌy c ñopet. 

52Che' mij c'ajtesan a melbal ti wajali, Mi' ñuc'an c pusic'al, c Yum. 

53Cabʌl mic mich'len jini jontolo' bʌ mu' bʌ i ñusañob a t'an. 

54Wolij c'ʌyin salmo tac che' poj wʌ' añon ti pañimil. 

55C Yum mic ña'tan a c'aba' ti ac'ʌlel. Mic jac'beñet a cʌntesa. 

56Jiñʌch c wenlel mu' bʌ i ñuq'uesan c pusic'al. Wolic jac'beñet a t'an. 

57C Yum i wentajet c lum yic'ot c chubʌ'an. Tsa cʌc'ʌ c bʌ ti' jac'ol a t'an. 

58Ti pejtelel c pusic'al mij c'ajtibeñet, Pʌsbeñon a wutslel che' bajche' tsa' wʌlʌ. 

59Tsac ña'ta bajche' añon. Tsac sutq'ui c bʌ cha'an mic cha' tsajcan jini tsa' bʌ 

a wʌlʌ. 

60Tsac se'ñu c bʌ cha'an mic jac'beñet a mandar. 

61Anquese mi' chucoñob jini jontolo' bʌ che' bajche' ti yac, Ma'anic mi' ñajʌyel 

tic pusic'al a cʌntesa. 

62Ti yojlil ac'ʌlel mic ch'ojyel cha'an mic subeñet wocolix a wʌlʌ Come toj bajche' 

ma' mel. 

63I pi'ʌlon pejtel mu' bʌ i bʌc'ñañet. I pi'ʌlon jini mu' bʌ i jac'ob a cʌntesa. 

64C Yum, pam pujquem a wutslel ti pañimil. Cʌntesañon ti a ts'ijbujel. 

65Uts'at bajche' tsa' mele ti' tojlel a winic, Che' bajche' tsa' wʌlʌ, c Yum. 

66Aq'ueñon c ña'tʌbal cha'an mic ch'ʌmben isujm, Come mi cʌc' ti ñuc a 

mandar. 

67Che' maxto anic tsa cubi wocol tsac xoyo c bijlel. Wʌle wolix c jac'beñet a t'an. 

68Uts'atet, uts'at chuqui wola' mel. Cʌntesañon ti a ts'ijbujel. 

69Jini chan bʌ mi' melob i bʌ woli' jop'ob t'an tij contra. Pero joñon wolic jac' a 

mandar ti pejtelel c pusic'al. 

70Mach mejlicob i ch'ʌmbeñob isujm a t'an, Pero joñon tijicñayon cha'an a 

mandar. 

71Uts'at tsa' ju'sʌbeyon c pusic'al yic'ot wocol Cha'an mic p'is tic wenta a 

ts'ijbujel. 

72Ñumen uts'at mij q'uel a cʌntesa Bajche' cabʌl oro yic'ot sʌsʌc taq'uin. 

73I melbalon a c'ʌb. Tsa' meleyon che' bajche' yom a pusic'al. Aq'ueñon c 

ch'ʌmben isujm cha'an mic jac' a mandar. 

74Jini mu' bʌ i bʌc'ñañet tijicña mi caj i q'uelon, Come mic pijtan i ts'ʌctesʌntel. 

75Cujil toj ma' cha'len meloñel, c Yum. Tsa' wʌq'ueyon wocol ti' xuc'tilel a 

pusic'al cha'an ma' ju'sʌbeñon c pusic'al. 

76Awocolic ñuq'uesʌbeñon c pusic'al ti a wutslel Che' bajche' tsa' wʌn sube a 

winic. 

77Yom ma' p'untañon cha'an cuxul mic chʌn ajñel, Come tijicña mi cubin cha'an 

a cʌntesa. 

78La' i yubinob quisin jini chan bʌ mi' melob i bʌ, Come tsi' jop'oyob c mul. Pero 

joñon mic chʌn ña'tan a t'an. 

79Jini mu' bʌ i bʌc'ñañet la' tilic quic'ot. Mi caj j cʌntesan ti a t'an. 

80La' c mel ti jump'ejl c pusic'al bajche' ts'ijbubil. Che' jini ma'anic mi caj cubin 

quisin. 

81C'uñatax pañimil come jal wolic pijtañet jinto ma' coltañon, Pero xuc'ul to c 

pusic'al ti a t'an mu' bʌ caj ti ts'ʌctiyel. 

82Mij c'uñ'an cha'an jal mic pijtañet jinto ma' ts'ʌctesan a t'an. 

¿Baqui ora mi caj a ñuq'uesan c pusic'al? 

83Lajalon bajche' pʌchi woli bʌ ti woch'an ti' buts'il c'ajc. Pero ma'anic mi' ñajiyel 

c cha'an chuqui ts'ijbubil. 

84¿Jayp'ejl to q'uin mic jalijel ti pañimil? A winicon. ¿Baqui ora mi caj a wʌc'ob 

ti toj mulil jini mu' bʌ i tic'lañoñob? 

85Chan mi' melob i bʌ mu' bʌ i ñusañob a mandar. Yomob i chucon ti yac yilal. 

86Xuc'ul pejtel a mandar. Winicob mi' lon jop'ob c mul. Coltañon. 

87Colel tsi' yʌlʌ i jisayoñob pero ma'anic tsaj cʌyʌ c jac' a t'an. 

88Ch'ejlesʌbeñon c pusic'al, come c'ux wola' wubiñon. Che' jini mi caj c chʌn 

jac'beñet a t'an. 

89Ti pejtelel ora tsʌts xuc'ul a t'an ti panchan. 

90C Yum, mi caj a pʌsbeñob i xuc'tilel a pusic'al calobilob ti lajm ti lajm. A 

wa'chocobal jini pañimil c'ʌlʌl wʌle. 

91Anto i ye'tel. Mi' jac' a t'an. Pejtelel melbil tac bʌ mi' yumañet. 

92Machic tsac taja c tijicñʌyel ti a t'an, Tsa' jiliyon cha'an cabʌl c wocol. 

93Ti pejtelel ora ma'anic mi caj i ñajʌyel tic pusic'al a t'an. Chʌn cuxulon to come 

tsa' ch'ejlesayon ti a t'an. 

94A cha'añonix, coltañon come tsa cʌc'ʌ c bʌ Cha'an mic mel chuqui awom. 

95Jini jontolo' bʌ woli' chijtañoñob cha'an yomob i jisañon, Pero joñon wolic chʌn 

ac' tic wenta chuqui tsa' wʌlʌ. 

96Tsa'ix j q'uele ba' jaxʌl i mojonlel pejtel chuqui tac an ti pañimil, Pero ma'anic 

i p'isol a mandar. 

97Cabʌl mij c'uxbin a t'an. Mic chʌn ña'tan c'ʌlʌl mi' sʌc'an c'ʌlʌl mi' yic'an. 

98Ñumen an c na'tʌbal bajche' j contrajob, Come joñon mic chʌn ña'tan a 

mandar ti pejtelel ora. 

99Ñumen cabʌl mic ch'ʌmben isujm bajche' pejtel mu' bʌ i cʌntesañoñob, Come 

mi cotsan tic pusic'al jini tsa' bʌ a wʌlʌ. 

100Ts'ita jach mi' ch'ʌmbeñob isujm jini ñoxobix bʌ, Pero cabʌl mic ch'ʌmben 

isujm cha'an ti' jac'ol a t'an. 

101Ma'anic tsac jac'ʌ c pʌyol ti mulil Cha'an com c jac'beñet a t'an. 

102Ma'anic tsaj cʌyʌ jini bij tsa bʌ a pʌsbeyon, Come cʌntesʌbilon a cha'an. 

103Tsajatax mi cubin a t'an. Ñumen tsaj bajche' chab. 

104Ya' tilem c ña'tʌbal cha'an jini tsa' bʌ a tsictesa. Jini cha'an mic ts'a'len pejtel 

chuqui tac mach isujmic. 

105Jini a t'an lajalʌch bajche' lámpara cha'an coc. I sʌclelʌch c bijlel. 

106Tsa'ix cʌc'ʌ c t'an. Mi caj c jac'beñet, come toj ma' cha'len meloñel. 

107C'ax cabʌl woli cubin wocol. C Yum, cha' ch'ejlesʌbeñon c pusic'al yic'ot a 

t'an. 

108Ch'ʌmʌ c t'an che' bajche' a majtan che' mic subeñet wocolix a wʌlʌ ti pejtelel 

c pusic'al, c Yum. Cʌntesañon chuqui awom. 

109Bele q'uin bʌbʌq'uen mic chʌmel, Pero mach ñajʌyic tic pusic'al a t'an. 

110Tsi' chajpayob yac jini jontolo' bʌ cha'an mi' chucoñob, Pero xuc'ulon ti a t'an. 

111Mach jilic tic pusic'al ti pejtelel ora jini tsa' bʌ a tsictesa. I tijicñʌyelʌch c 

pusic'al. 

112Tsa'ix cʌc'ʌ c pusic'al cha'an mic jac'beñet a mandar ti pejtelel ora, c'ʌlʌl mic 

chʌmel. 

113Mic ts'a'len jini cha'p'ejax bʌ i pusic'al, Pero c'ux mi cubin a t'an. 

114C puts'ibet, c mʌctʌjibet. Xuc'ul c pusic'al cha'an a t'an mu' bʌ caj i ts'ʌctiyel. 

115Jatetla mu' bʌ la' mel jontolil, tʌts'ʌ la' bʌ ba' añon Cha'an mi mejlel c jac'ben 

i mandar c Dios. 

116C Yum, cʌntañon che' bajche' tsa' wʌlʌ cha'an cuxul mi cajñel. Wolic pijtañet. 

Mach a wʌc'on ti quisin. 

117P'ʌtesañon cha'an xuc'ul mic chʌn ajñel, Cha'an mic jac' a mandar ti pejtelel 

ora. 

118Ma' ts'a'len pejtel mu' bʌ i cʌyob a mandar. Mi' wʌlʌc lotiñob i bʌ che' mi' 

cha'leñob lot. 

119Chocbilob a cha'an pejtel jini jontolo' bʌ ti pañimil Che' bajche' i sujl trigo. Jini 

cha'an mij c'uxbin a t'an. 

120Tsiltsilñayon come mic bʌc'ñañet. Mic bʌc'ñañet che' ma' cha'len meloñel. 

121Tsa'ix c mele chuqui tac toj chuqui tac wen. Mach a wʌc'on ti' wenta jini mu' 

bʌ i tic'lañon. 

122Yom ma' ch'ʌmon ti a wenta cha'an ma' wʌq'ueñon c wenlel. Mach a wʌc'on 

ti' wenta mu' bʌ i chañ'esañob i bʌ. 

123Wolic lujb'an c pijtan j coltʌntel. Cujil mi caj i wersa ts'ʌctiyel a t'an. 

124A winicon, pʌsbeñon i yutslel a pusic'al. Cʌntesañon cha'an mic jac' a 

mandar che' bajche' ts'ijbubil. 

125A winicon, aq'ueñon c ch'ʌmben isujm a t'an Cha'an mic mel che' bajche' tsa' 

wʌlʌ. 

126C Yum i yorajlelix ma' cha'len meloñel, Come tsa'ix i ñusayob a ley. 

127Jini cha'an ñumen c'ux mi cubin a mandar bajche' oro. Isujm, ñumen c'ux mi 

cubin bajche' i t'ojol jax bʌ oro. 

128Jini cha'an mic sub toj pejtel a t'an. Mic ts'a'len pejtelel chuqui tac mach 

isujmic. 

129Uts'atax a t'an. Jini cha'an mic jac' ti pejtelel c pusic'al. 

130Che' mi' tsictesʌntel a t'an ma' wʌq'ueñon lojon c ch'ʌmben isujm. Ma' 

wʌq'uen i ña'tan pañimil jini uts bʌ i pusic'al. 

131Wen cabʌl jax c wi'ñal Cha'an com cubin a mandar ti pejtelel c pusic'al. 

132Sutq'uin a bʌ ba' añon. Pʌsbeñon a wutslel, Come i tilelʌch che'ʌch ma' 

melbeñob mu' bʌ i c'uxbiñob a c'aba'. 

133Toj'esañon majlel cha'an a t'an. Mach ma' wʌc'on ti yajlel ti mulil. 

134Loc'sañon ti' p'ʌtʌlel jini mu' bʌ i tic'lañon, Cha'an mic jac'beñet che' bajche' 

tsa' cʌntesayon. 

135Yom tijicña a wut ma' q'uelon. Cʌntesañon ti pejtelel a mandar. 

136Woli ti wen loq'uel i ya'lel c wut cha'an i mul winicob x'ixicob Come ma'anic 

mi' jac'ob a t'an. 

137Tojet c Yum, toj ma' cha'len meloñel. 

138Mach jelchojquic a t'an tsa' bʌ a wʌlʌ. Wen xuc'ul. 

139Jisʌbilon cha'an c bʌxlel ti a we'tel, Come tsa' ñajʌyi a t'an ti' pusic'al j 

contrajob. 

140Tsa' wʌc'ʌ ti tsictiyel i sʌclel a t'an. A winicon, mij c'uxbin a t'an. 

141Wolij q'uejlel ti ch'o'ch'oc. Wolic ts'a'lentel. Pero mach ñajʌyic tic pusic'al a 

t'an. 

142Tojet ti pejtelel ora, isujm a cʌntesʌbal. 

143Chuculonix ti wocol yic'ot tsic pusic'al, Pero tijicña c pusic'al cha'an a mandar. 

144Toj ti pejtelel ora jini tsa' bʌ a wʌlʌ. Aq'ueñon c ch'ʌmben isujm cha'an cuxul 

mic chʌn ajñel. 

145Ti wocol t'an mij c'ajtibeñet, C Yum, jac'beñon. Mi caj c jac'beñet a mandar. 

146C'am mic pejcañet. Coltañon come mic jac'beñet a t'an. 

147Ti wen seb to mic pejcañet. Mic xuc'chocon c pusic'al ti a t'an mu' bʌ caj i 

ts'ʌctiyel. 

148Cañal c wut ti ac'ʌlel Cha'an mij c'ajtesan a t'an tic pusic'al. 

149Jac'beñon c t'an ti' yutslel a pusic'al. C Yum, cha' ch'ejlesʌbeñon c pusic'al 

yic'ot a t'an. 

150Lʌc'ʌl añob jini jontolo' bʌ tic t'ejl cha'an mi' tic'lañon. Ñajt añob ba' añet come 

ma'anic mi' jac'ob a mandar. 

151Pero jatet c Yum, lʌc'ʌlet. Pejtel a mandar puro isujm. 

152C'ʌlʌl ti wajali ña'tʌbil c cha'an jini tsa' bʌ a wʌlʌ. Cujil tsa' wʌc'ʌ a t'an cha'an 

mi' yajñel ti pejtelel ora. 

153Q'uele c wocol, loc'sʌbeñon. Come ma'anic mi' ñajʌyel tic pusic'al a t'an. 

154Tsictesañon ti toj, coltañon. Cha' ch'ejlesʌbeñon c pusic'al yic'ot a t'an. 

155Mach i tajayobic i coltʌntel jini jontolo' bʌ, Come mach yomobic i jac'ob a 

mandar. 

156C Yum, wen awujil p'untaya. Cha' ch'ejlesañon yic'ot a t'an. 

157Cabʌlob j contrajob woli bʌ i tic'lañon. Pero ma'anic tsac wis cʌyʌ jini tsa' bʌ 

a wʌlʌ. 

158Mich' mij q'uel jini xñusa t'añob. Mic ts'a'leñob, Come ma'anic mi' jac'ob a 

t'an. 

159Q'ueleyon come c'ux mi cubin a t'an. C Yum, cha' ch'ejlesañon yic'ot a 

wutslel. 

160Junsujm jach a t'an ti pejtelel. Toj ti pejtelel ora pejtel mu' bʌ a sub. 

161Anquese ma'anic c mul mi' tic'lañoñob yumʌlob, Pero mij q'uel ti ñuc a t'an. 

162Wen tijicñayon cha'an a t'an, Che' bajche' jini mu' bʌ i taj cabʌl chubʌ'añʌl. 

163Mic ts'a'len lot, Pero mij c'uxbin a t'an. 

164Ti jujumuc' mic sub a ñuclel ti jujump'ejl q'uin, Come toj chuqui ma' wʌl. 

165Cabʌl i ñʌch'tilel i pusic'al jini mu' bʌ i c'uxbiñob a t'an. Ma'anic mi' jats'ob i 

yoc che' mi' cha'leñob xʌmbal majlel. 

166Wolic pijtan j coltʌntel ti a tojlel, c Yum. Mic jac'beñet a mandar. 

167Mic jac'beñet a ley ti jump'ejl c pusic'al, Mic wen c'uxbin. 

168Mic jac'beñet a t'an yic'ot a cʌntesa Come wen q'uelbil a cha'an pejtel chuqui 

mic mel. 

169C Yum, ubin chuqui wolij c'ajtibeñet ti wocol t'an. Aq'ueñon c ch'ʌmben isujm 

chuqui a wom. 

170La' c'otic ba' añet jini woli bʌ j c'ajtibeñet. Loc'sañon ti wocol che' bajche' tsa' 

wʌlʌ. 

171Mi caj c sub a ñuclel, Come wola' cʌntesañon ti a ts'ijbujel. 

172La' j c'ʌyibeñet a t'an, Come toj pejtel a mandar. 

173Yom lʌc'ʌl ma' wa'tʌl cha'an ma' coltañon Come tsac ñopo c mel che' bajche' 

tsa' cʌntesayon. 

174C Yum, ti pejtelel c pusic'al, com ma' coltañon. Mic tijicñesan c pusic'al ti a 

t'an. 

175La' to ajnicon ti pañimil cha'an mic sub a ñuclel. La' c taj j coltʌntel ti a t'an. 

176Tsa' sajtiyon bajche' tiñʌme' mu' bʌ i cʌy i yum. Sajcan a winic come ma'anic 

tsa' ñajʌyi tic pusic'al a mandar. 

Salmos 120 

I jilibal jini xlotob 

1Che' bʌ tsa cubi wocol tsac pejca c Yum, tsi' jac'beyon. 

2La' i loc'sañon c Yum ti' tojlel jini mu' bʌ i cha'leñob lot, Yic'ot ti' tojlel mu' bʌ i 

lotiñob i pi'ʌlob. 

3Mi awujil lot, ¿bajche' mi caj a wujtel? 

¿Chuqui to yom ma' melbentel? 

4Mi caj a jejq'uel ti' te'el jalʌjb am bʌ ti' c'ʌb jini p'ʌtʌl bʌ. Mi caj i pulet a bʌc woli 

bʌ ti lejmel. 

5Obol c bʌ, come chumulon ti' yojlil jini jontolo' bʌ. Sajtemob che' bajche' jini 

chumulo' bʌ ti Mesec yic'ot Cedar. 

6Wen jal tsa' chumleyon yic'ot jini mu' bʌ i ts'a'leñob ñʌch'ʌl bʌ lac pusic'al. 

7Com mi' lajmel leto cha'an mi lac taj i ñʌch'tilel lac pusic'al, Pero anquese mic 

pejcañob ti' yutslel c t'an, chʌn yomob guerra. 

Salmos 121 

Lac Yum mi' cʌntañonla 

1Mic letsan c wut cha'an mij q'uel wits. ¿Baqui ch'oyol j coltʌntel? 

2Ya' tilem j coltʌntel ti lac Yum Tsa' bʌ i mele panchan yic'ot pañimil. 

3Mi caj i wen cʌntañonla ame tʌjts'ic la coc. Mach yujilic wʌyel jini mu' bʌ i 

cʌntañonla. 

4Awilan, mach ts'ubic jini mu' bʌ i cʌntan Israel. Mach yujilic wʌyel. 

5Lac Yum jiñʌch xcʌntaya a cha'an. Lac Yum i wentajʌch axñal cha'an mi' 

moset. 

6Jini q'uin ma'anic mi caj i pulet ti q'uinil, Mi jinic uw ti ac'ʌlel. 

7Lac Yum mi caj i cʌntañet ti pejtelel a wocol cha'an ma' loq'uel ti uts'at. Mi caj 

i cʌntan a cuxtilel. 

8Lac Yum mi caj i cʌntañet che' ma' loq'uel majlel, che' ma' sujtel tilel. Mi caj i 

cʌntañet wʌle yic'ot ti pejtelel ora. 

Salmos 122 

Yom ñʌch'ʌl mi' yajñel Jerusalén 

1Tijicñayon che' bʌ tsi' subeyoñob: Conla ti' yotot lac Yum, che'ob. 

2Tsa'ix juliyonla ti Jerusalén. Tsa'ix ochiyonla ti' puertajlel. Wa'alonixla ti mal. 

3Cha' melbilix Jerusalén, jini colem tejclum tsuyul tac bʌ i yotot. 

4Wʌ' mi' letselob tilel jini israelob i cha'añob lac Yum ti mojt ti mojt Cha'an mi' 

yʌq'ueñob wocolix i yʌlʌ lac Yum cha'an i c'aba', che' bajche' tsi' subeyob. 

5Chajpʌbilix jini buchlibʌl tac cha'an melobʌjʌl, I buchlib tac i p'olbal David. 

6Melela oración cha'an mi' tilel i wenlel Jerusalén. La' i tajob i wenlel jini c'ux bʌ 

mi' yubiñob Jerusalén. 

7La' ajnicob ti' ñʌch'tʌlel i pusic'al jini chumulo' bʌ ti jini ts'ajquibil bʌ tejclum. 

Yom tijicña mi' yajñelob jini año' bʌ i ye'tel. 

8Ti' tojlelob jini querañob yic'ot c pi'ʌlob Mi caj c sub: La' tilic i ñʌch'tilel i pusic'al 

año' bʌ ti Jerusalén, cho'on. 

9Cha'an c'ux mi cubin i yotot lac Yum Dios Mic cha'len oración cha'an mi' 

yʌq'uentelob i wenlel jini año' bʌ ti Jerusalén. 

Salmos 123 

Mi' c'ajtin i p'untʌntel 

1Mic letsan c wut ba' añet, c Yum. Ñuc a yumʌntel ya' ba' buchulet ti panchan. 

2Che' bajche' winicob mi' pijtañob chuqui mi' subeñob i yum, Che' bajche' jini 

criada mi' ñich'tan chuqui mi' suben i co', Che' ja'el mi lac pijtan lac Yum Dios 
jinto mi' p'untañonla. 

3P'untañon lojon, c Yum, p'untañon lojon, Come ñumen ti p'is mi' ts'a'leñon lojon 

j contraj. 

4Mach chʌn cujchix c cha'an lojon come anix ora woli' ts'a'leñoñob jini wen 

chumulo' bʌ Yic'ot jini mu' bʌ i chañ'esañob i bʌ. 

Salmos 124 

Tsa' loq'ui ti' p'ʌtʌlel i contrajob 

1Lac Yum tsi' cʌntayonla. La' i yʌlob israelob: 

2Machic tsi' cʌntayonla lac Yum che' bʌ tsi' contrajiyonla winicob, 

3Tsi' junyajlel jisayonla cha'an cabʌl jax i mich'ajel. 

4Machic tsi' cʌntayonla lac Yum, Tsi' chocoyonla laj contrajob che' bajche' 

but'ja'. 

5Che'ic jini xin t'umulonla yilal ba' yolocña bʌ ja', che'ob. 

6Ch'ujutesan lac Yum, Ma'anic tsi' yʌcʌyonla ti' p'ʌtʌlel laj contraj che' bajche' i 

colojm bajlum. 

7Lajalonla bajche' te'lemut tsa' bʌ loq'ui ti' yac xchucmut. Jejmenix i yac. Tsa'ix 

coliyonla. 

8Ya' tilem laj coltʌntel ti' c'aba' lac Yum Tsa' bʌ i mele panchan yic'ot pañimil. 

Salmos 125 

Dios mi' cʌntan i cha'año' bʌ 

1Jini mu' bʌ i ñopob lac Yum xuc'ulob bajche' Sion wits Mach bʌ yujilic nijcʌyel 

ti pejtelel ora. 

2Che'ʌch añonla bajche' Jerusalén, joyol bʌ ti wits. Joyolonla ti lac Yum pejtel i 

cha'añon bʌ la, wʌle yic'ot ti pejtelel ora. 

3Lac Yum ma'anic mi caj i cʌy jini tojo' bʌ ti' p'ʌtʌlel jini jontolo' bʌ, ame i ñopob 

jontolil. 

4Lac Yum uts'at mi caj i q'uel jini utso' bʌ yic'ot jini tojo' bʌ i pusic'al. 

5Pero tal i wocol jini mu' bʌ i tʌts'ob i bʌ ti toj bʌ bij cha'an mi' xʌñob jini c'ochol 

metel bʌ i bijlel. Lac Yum mi caj i pʌyob majlel yic'ot i pi'ʌlob mu' bʌ i cha'leñob 
jontolil. La' tilic i ñʌch'tilel i pusic'al jini israelob. 

Salmos 126 

Tsa' sujtiyob che' bajche' tsi' ñajleyob 

1Che' bʌ tsi' loc'sayonla lac Yum ba' cʌchʌlonla cha'an mi' pʌyonla tilel ti Sion, 

Lajal tsa' la cubi bajche' ñajal. 

2Tsa' cajiyonla ti tse'ñal cha'an wen tijicñayonla. Ju'ucñayonla ti t'an yic'ot c'ay. 

Tsa' caji' yʌlob winicob x'ixicob ti yan tac bʌ lum: Lac Yum tsi' pʌsbeyob ñuc tac 
bʌ i melbal, che'ob. 

3Melel, lac Yum tsi' pʌsbeyonla ñuc tac bʌ i melbal. Jini cha'an tijicñayonla. 

4C Yum, la' cha' tilic c wenlel lojon, Che' bajche' mi' cha' tilel ja' ti pa' tac ya' ti' 

tiquiñal lum. 

5Jini mu' bʌ i cha'leñob pac' yic'ot e'tel Tijicña mi caj i cha'leñob c'ajbal. 

6Jini mu' bʌ i majlel ti pac' yic'ot i yuq'uel, Isujm tijicña mi caj i cha' tilel. Mi caj i 

cuch tilel i c'ajbal. 

Salmos 127 

Tilem ti Dios la calobilob 

1¿Chuqui i ye'tel lac melbal mi mach melbilic ti lac Yum? Machic mi' cʌntan jini 

tejclum lac Yum Lolom jach mi' ñusan ac'ʌlel ti cʌntaya jini am bʌ ti' wenta. 

2Lolom jach mi la' seb ch'ojyel cha'an mi la' ñajtesan la' we'tel c'ʌlʌl che' 

ac'ʌlelix. 

3Awilan, la calobilob lac majtañʌch aq'uebilonla i cha'an lac Yum, Lac 

chobejtʌbalob tilemo' bʌ ti lac Yum. 

4Cabʌlʌch i c'ʌjñibal la calobilob mu' bʌ laj cosan che' ch'ejlon to la. Lajalobʌch 

bajche' i te'el jalʌjb chucul bʌ i cha'an ch'ejl bʌ winic. 

5Tijicña jini winic cabʌl bʌ i yalobilob. Chajpʌbil yilal che' bajche' am bʌ i cha'an 

cabʌl i te'el jalʌjb. Che' mi' pejcan i contrajob ya' ti melobʌjʌl ma'anic mi caj i 
yʌjq'uel ti quisin. 

Salmos 128 

Tijicña jini winic mu' bʌ i bʌc'ñan lac Yum 

1Tijicñayob pejtel mu' bʌ i bʌc'ñañob lac Yum, Mu' bʌ i cha'leñob xʌmbal ti' bijlel. 

2Mi caj a c'ux waj cha'an ti a we'tel. Tijicña a pusic'al mi caj a wajñel. Mi caj a 

taj chuqui tac wen. 

3Lajal a wijñam ti a wotot bajche' ac' mu' bʌ i yʌc' i wut. Lajal a walobilob ti' 

joytilel a mesa bajche' i wut olivote'. 

4Isujm, che'ʌch mi caj i yʌq'uentel i wenlel jini winic mu' bʌ i bʌc'ñan lac Yum. 

5La' i yʌq'ueñet lac Yum i yutslel i t'an loq'uem bʌ ti Sion. La' i yʌq'ueñet a q'uel 

i tijicñʌyel Jerusalén pejtel a jabilel. 

6La' i yʌq'ueñet a q'uel i yalobilob a walobilob. La' i tajob i ñʌch'tilel i pusic'al jini 

israelob. 

Salmos 129 

La' i tojob i mul i contrajob Sion 

1Cabʌl tsi' tic'layoñob c'ʌlʌl che' ch'itoñon to, La' i yʌlob israelob ti junjuntiquil. 

2Anquese cabʌl tsi' tic'layoñob c'ʌlʌl che' ch'itoñon to, Ma'anic tsa' mʌjli i 

cha'añob. 

3Jini xpic lumob tsi' piquiyob c pat yubil yic'ot asiyal. Tam tac tsi' lowoyoñob, 

che'ob. 

4Toj lac Yum. Tsa'ix i yʌc'ʌ ti bic'ti ts'ojquel i lazo jini jontolo' bʌ cha'an mij colel. 

5La' i yubiñob quisin. La' i tʌts'ob i bʌ Pejtel mu' bʌ i ts'a'leñob jini chumulo' bʌ 

ti Sion. 

6La' bʌc' jilicob che' bajche' jam mu' bʌ i pasel ti' jol otot, Mu' bʌ i tiquin ti q'uin. 

7Jini stsep jam mi' to'o ñumel, jochol i c'ʌb, Ma'anic chuqui mi' set cʌch majlel. 

8Jini xñumelob ma'anic mi' subeñob: La' i yʌq'ueñet i yutslel lac Yum, Mi 

cʌq'ueñet lojon i yutslel lac Yum, mach che'icob. 

Salmos 130 

Lac Yum mi caj i coltañon 

1C Yum, ochemonix ti tam bʌ ja' yilal ba' mach loq'uicon. Ch'ijiyem c pusic'al 

mic pejcañet. 

2C Yum, ubibeñon c t'an. Yom ma' ñich'tʌbeñon c t'an yic'ot chuqui tac wolij 

c'ajtibeñet. 

3C Yum, muq'uic a chʌn ña'tan c mul lojon Mach tojic ma' q'uelon. 

4Pero ma' ñusʌbeñon lojon c mul, Cha'an awom mic bʌc'ñañet lojon. 

5Wolic pijtan c Yum. Wolic pijtan ti pejtelel c pusic'al. Ñʌch'ʌl c pusic'al cha'an 

ñopol c cha'an i t'an. 

6Ñumen cabʌl mic pijtan lac Yum bajche' xcʌntayajob Mu' bʌ i ñusañob ac'ʌlel 

ti pijt jinto mi' sʌc'an pañimil. 

7Israelet bʌ la, pijtan lac Yum, Come an laj c'uxbintel ti lac Yum. Tsi' mʌñʌyonla. 

Tsi' wen coltayonla. 

8Lac Yum mi caj i mʌn loq'uel israelob ba' cʌchʌlob ti' mul. 

Salmos 131 

Pijtan Dios che' bajche' alʌl 

1C Yum, ma'anic wolic chañ'esan c bʌ. Ma'anic wolij q'uel c bʌ ti ñuc. Ma'anic 

mic mel c pusic'al cha'an jini ñuc tac bʌ Am bʌ ti a wenta, mach bʌ anic mic 
ch'ʌmben isujm. 

2Pero tsa'ix c ñʌch'choco c pusic'al. Contentojonix che' bajche' alʌl mach bʌ 

chʌn yomix i chu'. Ñʌch'ʌlix c pusic'al. 

3Israel, che'ʌch yom ma' pijtan lac Yum wʌle yic'ot ti pejtelel ora. 

Salmos 132 

I chumlib Dios 

1C Yum, ña'tʌben pejtelel i wocol David. 

2Tsi' yʌq'ueyet i t'an. Tsi' wa'choco i t'an ti' tojlel jini p'ʌtʌl bʌ Dios, i Dios Jacob. 

3Isujm ma'anic mi caj cochel ti cotot, che'en. Ma'anic mi caj c ñoltʌl tic ch'ac. 

4Ma'anic mi caj c cha'len wʌyel, Ma'anic mi caj c muts' c wut, 

5Jinto mic tajben i yajñib lac Yum, I chumlib jini p'ʌtʌl bʌ i Dios Jacob, che'en. 

6Awilan, tsa cubi lojon ya'an jini Arca ti Efrata. Ti wi'il tsac taja lojon ya' ti te'el. 

7Conla ti' chumlib Dios. La' lac ch'ujutesan ya' ba'an i t'uchlib i yoc. 

8C Yum, yom ma' wa'tʌl. La' ti chumtʌl ba' mi' mejlel a c'aj a wo Yic'ot jini Arca 

ba' ma' tsictesan a ñuclel. 

9La' toj'acob i pusic'al jini motomajob a cha'an. La' i chajpañob i yespíritu che' 

bajche' mi' lʌpob i pislel. La' ñuc'acob i pusic'al a cha'año' bʌ. La' i tsictesañob 
i bʌ. 

10Mach ma' mʌyben a wut jini yajcʌbil bʌ a cha'an, Come c'ux ma' wubin a winic 

David. 

11Lac Yum tsi' yʌq'ue David i t'an mu' bʌ caj i ts'ʌctiyel, xuc'ul bʌ ti pejtelel ora: 

Ya' ba' buchulet ti a yumʌntel mi caj c buchchocon juntiquil a p'olbal. 

12Mi xuc'ul mi' jac'ob jini trato bʌ c t'an a walobilob, Mi xuc'ul mi' jac'ob c t'an 

mu' bʌ caj j cʌntesañob, Mi caj i cha'leñob yumʌl ti a buchlib ti pejtelel ora, 
che'en lac Yum. 

13Come lac Yum tsi' yajca Sion jini ch'ujul bʌ tejclum Cha'an ya' yom chumtʌl. 

14Tsi' yʌlʌ lac Yum: Jiñʌch cajñib ti pejtelel ora ba' mi caj j c'aj co. Wʌ' mi caj c 

chumtʌl cha'an che' yom c pusic'al. 

15Mi caj c wen p'ojlesʌbeñob i bʌl i ñʌc' jini wʌ' bʌ chumulob. Mi caj c wen 

aq'ueñob i waj jini p'ump'uño' bʌ. 

16Mi caj j coltan i motomajob. Jini ch'ujulo' bʌ ju'ucñayob mi' cajelob ti t'an cha'an 

i tijicñʌyel i pusic'al. 

17Mi caj c p'ojlesʌben i p'ʌtʌlel David yic'ot i p'olbal. Mi caj cʌq'uen ñuc bʌ i ye'tel 

che' bajche' lámpara mach bʌ yujilic yajpel, jini yajcʌbil bʌ c cha'an. 

18Mi caj cʌc' ti quisin i contrajob. Pero wen ñuc mi caj i q'uejlel jini Rey ti' 

yumʌntel. Che' tsi' yʌlʌ lac Yum. 

Salmos 133 

Che' mi' c'uxbiñob i bʌ 

1Uts'atax che' tijicña mi' tem ajñelob hermanojob. 

2Lajalʌch bajche' fino bʌ aceite am bʌ ti' jol Aarón, Ts'ujlaw bʌ mi' jubel ti' tsucti' 

C'ʌlʌl ti' yebal i bujc. 

3Che' mi' wen pejcañob i bʌ hermanojob Lajalʌch bajche' i ye'eblel Hermón mu' 

bʌ i yajlel ti wits tac am bʌ ti Sion. Che' mi' wen pejcañob i bʌ hermanojob Mi' 
tajob i wenlel ti lac Yum mu' bʌ i yʌq'ueñob i cuxtilel mach bʌ anic mi' jilel. 

Salmos 134 

Jini x'e'telob i cha'an lac Yum 

1La'la, ch'ujutesan lac Yum pejtel i winicob Mu' bʌ la' wa'tʌl ti' tojlel lac Yum che' 

ti ac'ʌlel. 

2Letsan la' c'ʌb ti oración ya' ti' tojel jini Ch'ujul bʌ Ajñibʌl. Ch'ujutesanla lac 

Yum. 

3La' i yʌq'ueñet la' wenlel lac Yum ya' ti Sion, jini ch'ujul bʌ i tejclum lac Yum. 

Jiñʌch tsa' bʌ i mele panchan yic'ot pañimil. 

Salmos 135 

I ñuclel lac Yum. Lolom jach dioste' tac 

1Subula i ñuclel lac Yum. I winiquet bʌ la, c'uxbibenla i c'aba' lac Yum. 

2C'uxbinla jatetla mu' bʌ la' c'otel ti wa'tʌl ti' yotot lac Yum. 

3Subula i ñuclel Dios, come uts'at lac Yum. C'ʌyibenla i c'aba', come i t'ojol jax. 

4Come lac Yum tsi' yajca Jacob cha'an che' yom i pusic'al, Tsi' yajca israelob 

cha'an mi' yochelob ti' cha'an bʌ. 

5Cujil wen ñuc lac Yum. Cujil ma'anic ñuc bʌ che' bajche' lac Yum ti' tojlel pejtel 

jini diosob. 

6Lac Yum mi' mel pejtel chuqui yom i pusic'al Ti panchan yic'ot ti pañimil, ti ñajb 

yic'ot ti aban. 

7Lac Yum mi' ch'uy letsel tocal c'ʌlʌl ti junwejl pañimil. Mi' choc tilel chajc yic'ot 

ja'al. Mi' loc'san ic' ti' yotlel ba' lotol i ye'tijib. 

8Tsi' jisa jini ascuñʌl bʌ winicob año' bʌ ti Egipto, Yic'ot ñaxan bʌ i yal alʌc'ʌl. 

9Tsi' pʌsʌ i yejtal tac i p'ʌtʌlel yic'ot bʌbʌq'uen bʌ i melbal ya' ti Egipto, Cha'an 

mi' contrajin Faraón yic'ot pejtel i winicob. 

10Tsi' jisa cabʌl tejclumob ti mojt ti mojt yic'ot i reyob cabʌl bʌ i p'ʌtʌlel, 

11Sehón i rey amorreojob yic'ot Og jini rey am bʌ ti Basán, Yic'ot pejtel jini reyob 

año' bʌ ti Canaán. 

12Lac Yum tsi' yʌq'ueyob i lum israelob cha'an mi' yochelob ti' yum ti pejtelel 

ora. 

13C Yum, mach jilic a c'aba ti pejtelel ora. C Yum, mi caj i sujbel a ñuclel ti' tojlel 

calobilob lojon ti lajm ti lajm. 

14Come lac Yum mi caj i melob ti toj i cha'año' bʌ. Mi caj i p'untan jini mu' bʌ i 

tsajcañob. 

15I diosob jini sajtemo' bʌ melbilob jach ti sʌsʌc taq'uin yic'ot oro, I melbal tac i 

c'ʌb winicob. 

16Anquese an i yej, mach yujilic t'an. Anquese an i wut, ma'anic chuqui mi' q'uel. 

17Anquese an i chiquin, ma'anic mi' yubin t'an. Ma'anic mi' jap ic'. 

18Lajalob jini winicob mu' bʌ i melob. Pejtelel mu' bʌ i ñopob junlajalob yic'ot. 

19Israelob, ch'ujutesanla lac Yum. Motomajob, i p'olbalet bʌ la Aarón, 

ch'ujutesanla lac Yum. 

20I yalobilet bʌ la Leví ch'ujutesanla lac Yum. Pejteletla mu' bʌ la' bʌc'ñan lac 

Yum, ch'ujutesanla lac Yum. 

21La' ch'ujultesʌntic lac Yum wʌ' ti Sion Come wʌ' chumul ti Jerusalén. 

¡Aleluya! 

Salmos 136 

Ti' pejtelel ora an i yutslel lac Yum 

1Subenla wocolix i yʌlʌ lac Yum, come uts'at i pusic'al. Come ti pejtelel ora an i 

yutslel i pusic'al. 

2Aq'uenla wocolix i yʌlʌ Dios, jini cojach bʌ Dios, Come ti pejtelel ora an i yutslel 

i pusic'al. 

3Aq'uenla wocolix i yʌlʌ i Yum jini yumʌlob, Come ti pejtelel ora an i yutslel i 

pusic'al. 

4Jini mu' bʌ i bajñel mel jini ñuc tac bʌ i melbal, Come ti pejtelel ora an i yutslel 

i pusic'al. 

5Jini tsa' bʌ i mele panchan cha'an cabʌl i ña'tʌbal, Come ti pejtelel ora an i 

yutslel i pusic'al. 

6Jini tsa' bʌ i yʌc'ʌ ti tsictiyel lum ya' ti ja', Come ti pejtelel ora an i yutslel i 

pusic'al. 

7Jini tsa' bʌ i mele q'uin yic'ot uw, Come ti pejtelel ora an i yutslel i pusic'al. 

8Jini q'uin cha'an mi' pʌs i c'ʌc'al ti q'uiñil, Come ti pejtelel ora an i yutslel i 

pusic'al. 

9Jini uw yic'ot ec' tac cha'an mi' pʌsob i c'ʌc'al ti ac'ʌlel, Come ti pejtelel ora an 

i yutslel i pusic'al. 

10Suben wocolix i yʌlʌ Dios tsa' bʌ i jisa jini ascuñʌlo' bʌ ti Egipto, Come ti 

pejtelel ora an i yutslel i pusic'al. 

11Tsi' pʌyʌ loq'uel israelob ya' ba' cʌchʌlob, Come ti pejtelel ora an i yutslel i 

pusic'al. 

12Tsi' loc'sayob ti' tojlel i contrajob ti p'ʌtʌl bʌ i c'ʌb. Come ti pejtelel ora an i 

yutslel i pusic'al. 

13Jiñʌch tsa' bʌ i cala ti ojlil jini Chʌchʌc bʌ Ñajb, Come ti pejtelel ora an i yutslel 

i pusic'al. 

14Tsi' pʌyʌ c'axel israelob ti yojlil, Come ti pejtelel ora an i yutslel i pusic'al. 

15Tsi' choco ochel Faraón yic'ot i soldadojob ya' ti ojlil Chʌchʌc bʌ Ñajb, Come 

ti pejtelel ora an i yutslel i pusic'al. 

16Tsi' c'axtesa i cha'año' bʌ ti jochol bʌ lum, Come ti pejtelel ora an i yutslel i 

pusic'al. 

17Tsi' jisa p'ʌtʌl bʌ yumʌlob, Come ti pejtelel ora an i yutslel i pusic'al. 

18Tsi' tsʌnsa ñuc bʌ yumʌlob, Come ti pejtelel ora an i yutslel i pusic'al. 

19Sehón i rey amorreojob, Come ti pejtelel ora an i yutslel i pusic'al. 

20Yic'ot Og jini rey am bʌ ti Basán, Come ti pejtelel ora an i yutslel i pusic'al. 

21Tsi' yʌq'ueyob i lum jini israelob cha'an mi' yochelob ti' yum, Come ti pejtelel 

ora an i yutslel i pusic'al. 

22Chejachi tsi' yʌq'ueyob i lum jini israelob come i winicob Dios, Come ti pejtelel 

ora an i yutslel i pusic'al. 

23Tsi' ña'tayonla che' ju'sʌbilix lac pusic'al, Come ti pejtelel ora an i yutslel i 

pusic'al. 

24Tsi' mʌñʌyonla loq'uel ti' p'ʌtʌlel laj contrajob, Come ti pejtelel ora an i yutslel 

i pusic'al. 

25Mi' yʌq'ueñob i bʌl i ñʌc' pejtel winicob x'ixicob, Yic'ot pejtel cuxul tac bʌ, 

Come ti pejtelel ora an i yutslel i pusic'al. 

26Subenla wocolix i yʌlʌ Dios am bʌ ti panchan Come ti pejtelel ora an i yutslel 

i pusic'al. 

Salmos 137 

Ch'ijiyemob israelob año' bʌ ti Babilonia 

1Ya' ti Babilonia tsa' buchleyonla ya' ti' ti' colem ja'. Tsa' lac cha'le uq'uel che' 

bʌ tsa' lac ña'ta Sion. 

2Ya' ti te' tsa' lac joc'choco jini arpa lac cha'an. 

3Laj contrajob tsi' wersa subeyonla cha'an mi lac cha'len c'ay. Tijicñayob i 

pusic'al tsi' tic'layonla. Tsi' yʌlʌyob: C'ʌyibeñon lojon c'ay che' bajche' ti Sion, 
che'ob. 

4¿Mejl ba lac cha'len c'ay cha'an lac Yum ya' ti' lumal jini mach bʌ laj cʌñʌyobic? 

5Mi tsa' ñajʌyi Jerusalén ti lac pusic'al La' jʌmlec jini ñoj bʌ laj c'ʌb. 

6Mi ma'anic mi lac chʌn c'ajtesañet, La' i lʌp' i bʌ la cac' ti mal la quej. Ñumen 

la com sʌclʌben i wenlel Jerusalén bajche' i tijicñʌyel lac pusic'al. 

7C Yum, ña'tʌbeñob i mul jini edomob tsa' bʌ i contrajiyob Jerusalén che' woli ti 

wocol. Tsi' yʌlʌyob: Jisanla, jisanla c'ʌlʌl ti' c'ʌclib tac, che'ob. 

8Babilonia, wen awujil jisaya. Tijicña jini mu' bʌ i yʌq'ueñet a toj chuqui tac tsa' 

melbeyon lojon. 

9Tijicña jini mu' bʌ i chuc a walobilob cha'an mi' pajq'uiñob ti xajlel. 

Salmos 138 

Wocolix i yʌlʌ lac Yum cha'an i yutslel 

1Ti pejtelel c pusic'al mic subeñet wocolix a wʌlʌ, c Yum. Mij c'ʌyibeñet a ñuclel 

ya' ti' tojlel jini mu' bʌ i ch'ujutesañob dioste' tac. 

2Mic ch'ujutesañet ti' tojel ch'ujul bʌ a Templo. Mic subeñet wocolix a wʌlʌ 

cha'an ñuc a c'aba'. Ti' xuc'tilel a pusic'al ma' c'uxbiñon lojon. Ñumen ñuc a t'an 
bajche' pejtel yan tac bʌ a melbal. 

3Tsa' jac'beyon coración ti jini jach bʌ q'uin che' bʌ tsac pejcayet. Tsa' 

ñuq'uesʌbeyon c pusic'al che' bʌ tsa' p'ʌtesayon. 

4Pejtel yumʌlob ti pañimil mi caj i subob a ñuclel, c Yum, Che' mi' yubiñob a 

t'an. 

5Isujm mi caj i c'ʌyiñob a melbal, c Yum, Come ñajt mi' tsictiyel a ñuclel. 

6Anquese wen ñuc lac Yum ti chan, mi' ña'tan jini mu' bʌ i peq'uesañob i bʌ, 

Pero mi' ñajti q'uel jini chan bʌ mi' melob i bʌ. 

7Che' an c wocol ma' cʌntañon cha'an uts'at mic ñusan. Ma' pʌs a p'ʌtʌlel ti' 

contra jini mich'o' bʌ mu' bʌ i contrajiñoñob. Ma' coltañon yic'ot ñoj bʌ a c'ʌb. 

8C Yum, mi caj a ts'ʌctesʌbeñon chuqui yom tic tojlel che' bajche' wʌn ña'tʌbil 

a cha'an. Ti pejtelel ora c'ux ma' wubiñon. Mach a cʌyon, come i melbalon a 
c'ʌb. 

Salmos 139 

Ma'anic i p'isol i ña'tibal Dios 

1C Yum, tsa' wen q'ueleyon. Cʌmbiloñʌch a cha'an. 

2Awujil che' mic buchtʌl yic'ot che' mic wa'tʌl. Ma' lu' cʌmbeñon c pusic'al che' 

ñajt añon. 

3Ma' q'uelon che' mic majlel ti bij yic'ot che' mij c'aj co tic wʌyib. Cʌñʌl a cha'an 

pejtel c melbal. 

4Che' max to loquemic c t'an ti quej, a wujilix chuqui mi caj c sub. 

5Joyolon a cha'an. Ma' tic'on, ma' coltañon. Cʌntʌbilon ti a p'ʌtʌlel. 

6Ma'anic i p'isol j coltʌntel. Mach mejlic c laj cʌn. Wen ñuc, mach mejlic c 

ch'ʌmben isujm. 

7¿Mejl ba c majlel ba' mach i tajayonic a wEspíritu? 

¿Mejl ba c puts'tañet? 

8Mi com letsel majlel ti panchan, ya' añet. Mi com wʌyel ti' yajñib chʌmeno' bʌ, 

ya' añet ja'el. 

9Mi com wejlel majlel ti ñajtʌl ba' mi' pasel q'uin Cha'an mic chumtʌl ya' ti junwejl 

ñajb 

10Mi caj a toj'esañon majlel ya'i. Mi caj a chucon ti p'ʌtʌl bʌ a c'ʌb. 

11Mi tsac lon alʌ: Tsa'ix ochiyon ti ic'yoch'an bʌ pañimil, Mach i q'ueleyonic ti 

ac'ʌlel, cho'on, c lotʌch, come ma' q'uelon ti ac'ʌlel. 

12Jini ic'yoch'an bʌ pañimil ma'anic mi' mʌctʌbeñet a wut. Lajal ma' q'uel ac'ʌlel 

che' bajche' q'uiñil. Lajal mi' c'otel a wut ti ic'yoch'an bʌ che' bajche' ti q'uiñil. 

13Pejtel chuqui tac an tic malil a melbalʌch. Tsa' meleyon che' añon to ti' ñʌc' c 

ña'. 

14Mic sub a ñuclel come bʌc'ñʌbilet. Uts'atax tsa' meleyon. Uts'atax a melbal. 

Cʌñʌlʌch c cha'an iliyi. 

15Mach mʌcbilic c bʌquel ti a wut, che' cʌntʌbilon i cha'an c ña'. Cha'an ti cabʌl 

a ña'tʌbal tsa' techeyon ti colel ti mucul jach. 

16Tsa' wʌn ña'ta bajche' an quejtal che' maxto añonic. Ts'ijbubilix ti a jun jayp'ejl 

to tsic mi caj cajñel ti pañimil. 

17Wen uts'atax bajche' ma' ña'tañon, c Dios. Mach tsicbilic jayyajl ma' ña'tañon 

ti jujump'ejl q'uin. 

18Mi tsac ñopo c tsic ñumen on ti tsic bajche' jini ji'. Che' mic ch'ojyel ti wʌyel, 

añon a wic'ot. 

19Muq'uic a tsʌñsan jini jontolo' bʌ, Mux i puts'elob tic tojlel jini yujilo' bʌ tsʌnsa. 

20Jini mu' bʌ i contrajiñet ti maña jax bʌ t'an, Mi' lon chañ'esan i bʌ. 

21¿Mach ba yomic mic ts'a'len jini mu' bʌ i ts'a'leñet c Yum? 

¿Mach ba ch'ijiyemic c pusic'al che' mi' ñusañet? 

22Mic ts'a'len ti pejtelel c pusic'al. J contrajobʌch jini a contrajob. 

23Tsajiñon, Dios. Q'uelbeñon c pusic'al. Cʌmbeñon c pensar. 

24Q'uele mi an c sajtemal. Pʌyʌyon majlel ti' bijlel j cuxtʌlel mach bʌ anic mi' 

jilel. 

Salmos 140 

Ti mucul jach woli' chijtañob 

1C Yum, pʌyʌyon loq'uel ti' c'ʌb jini jontol bʌ winicob. Coltañon loq'uel ti' p'ʌtʌlel 

jini yomo' bʌ i t'uchtañon. 

2Mi' wʌn ña'tañob bajche' mi caj i melob jontolil. Ma'anic mi' cʌyob i tech guerra. 

3C'ux i yej che' bajche' i yej lucum. An i venenojlel i yej yilal. 

4C Yum, mach ma' cʌyon ti' tojlel ili jontolo' bʌ. Loc'sañon ti' tojlel jini mich'o' bʌ 

Tsa' bʌ i comol ña'tayob i yʌc'on ti yajlel. 

5Jini mu' bʌ i chañ'esañob i bʌ tsi' yʌc'ʌyob yac ba' mach tsiquilic. Xotbilix chij 

ya' ba' mic ñumel ti bij. Chajpʌbilix yac cha'an mi' chucoñob. 

6Tsac sube c Yum: C Dios, C Yum, ñich'tañon che' mic pejcañet ti wocol t'an. 

7C Yum Dios, caj coltayajet. Cabʌl a p'ʌtʌlel. Tsa' cʌntayon che' ti yorajlel 

guerra. 

8C Yum, mach a wʌq'ueñob chuqui yomob jini jontolo' bʌ. Mach yomic mi' 

loq'uel ti uts'at chuqui mi' ña'tañob i mel Ame ch'ejl'acob ti jontolil. 

9Jini mu' bʌ i joyoñob mi' chañ'esañob i bʌ. La' sujtic ti' tojlelob jini jontolil tsa' 

bʌ i meleyob. 

10La' yajlic i nich c'ajc ti' jol che' woli ti lejmel. La' chojquicob ochel ti c'ajc. La' 

chojquicob ochel ti tam bʌ ch'en ba' mach mejlicob ti loq'uel. 

11La' jilicob jini mu' bʌ i cha'lenob p'ajoñel cha'an ma'anic mi' chʌn p'ojlelob. La' 

i bʌc' taj wocol jini winic yujil bʌ jontolil. 

12Cujil cʌntʌbil i cha'an lac Yum jini tic'lʌbilo' bʌ. Woli' coltañob. Mi caj i 

tsictesʌbeñob toj bʌ i pusic'al jini p'ump'uño' bʌ. 

13Melel, jini tojo' bʌ mi caj i subob i ñuclel a c'aba'. Jini tojo' bʌ mi caj i chumtʌlob 

ti a tojlel. 

Salmos 141 

Ma'anix mi' jac' mulil 

1C Yum, wolic pejcañet. La' ti ora ba' añon. Ñich'tʌbeñon c t'an che' mic 

pejcañet. 

2La' letsic jini coración ba' añet che' bajche' i buts'il pom. Yom ma' q'uelon che' 

mic letsan j c'ʌb i wentajʌch a majtan che' ti ic'ajel. 

3C Yum, cʌntʌbeñon quej. Aq'ueñon c wen ña'tan ba' ora mʌcʌl yom. 

4Mach a cʌyon ame mi cʌc' c pusic'al ti jontolil. Cʌntañon ame mic mel chuqui 

jisil yic'ot winicob mu' bʌ i melob jontolil. Come mi' mulañob i xujch' che' bajche' 
sumuc tac bʌ i bʌl i ñʌc'. 

5La' i tic'on jini toj bʌ winic anquese c'ux i t'an. Uts'at mi caj i coltañon. Lajalʌch 

bajche' xojocña bʌ aceite cha'an c jol, mu' bʌ c mulan. Mi caj c ña'tan ti oración 
j contrajob yic'ot i jontolil. 

6Che' mi' chojquelob jubel ti panch'en jini jontol bʌ yumʌlob mu' bʌ i cha'leñob 

meloñel, Jini winicob x'ixicob mi caj i ña'tañob isujm c t'an. 

7Che' bajche' mi' choc lum jini mu' bʌ i pic majlel, Che' ja'el tsa' pam pujqui lac 

bʌquel ya' ti' ti' mucoñibʌl. 

8Wolic pijtañet c Yum Dios. Ti ajñel mic majlel ba' añet. Mach a cʌyon. 

9Cʌntañon ame chujquicon ti yac tsa' bʌ i yʌc'ʌyob xjontolilob. 

10La' tem yajlicob jini jontolo' bʌ ti jini jach bʌ yac tsa' bʌ i lon ac'ʌyob. Pero la' 

ñumicon ti uts'at. 

Salmos 142 

C puts'ib ti wocol 

1Mic pejcan c Yum ti wocol t'an. Mij c'ajtiben c Yum cha'an mi' p'untañon. 

2Mic suben che' an c tsic pusic'al. Mic suben pejtel c wocol. 

3Cʌmbil i cha'an c bijlel che' c'un c pusic'al. Mi' yʌc'ob yac ti bij ba' mic ñumel. 

4Mic joy q'uel pañimil. Ma'anic majqui mi' p'ison ti wenta. Ma'anic baqui mic muc 

c bʌ. Ma'anic majqui mi' c'uxbiñon. 

5C'am mic pejcañet, c Yum. Mic subeñet: C puts'ibet. Ch'oyol ba' añet pejtelel 

c wenlel wʌ' ti' lumal jini cuxulo' bʌ. 

6Ubibeñon c t'an come ju'sʌbilix c pusic'al ti wocol. Pʌyʌyon loq'uel ti' tojlel jini 

mu' bʌ i tic'lañoñob, come cabʌl i p'ʌtʌlel. Mach mejlic j coltan c bʌ. 

7Pʌyʌyon loq'uel ti mʌjquibʌl cha'an mic sub i ñuclel a c'aba'. La' tilicob quic'ot 

cabʌl tojo' bʌ, Come wola' pʌsbeñon cabʌl i yutslel a pusic'al. 

Salmos 143 

Cabʌl i wocol ti' tojlel i contra 

1C Yum, ubibeñon coración. Ñich'tʌbeñon chuqui wolij c'ajtibeñet. Jac'beñon, 

come xuc'ul a pusic'al, toj ja'el. 

2A winicon, mach a melon. Come awujil ma'anic toj bʌ winic. 

3Come jini j contra tsa'ix i yajñesayon. Tsa'ix i t'uchtayon jubel ti lum. Tsi' 

yotsayon ti ic'yoch'an bʌ pañimil che' bajche' i mal mucoñibʌl. 

4Jini cha'an c'uñon cha'an ch'ijiyem c pusic'al. Mi' toj sajtel c pusic'al. 

5Mic ña'tan bajche' tsac ñusa q'uin ti yambʌ ora. Mic ña'tan i ye'tel a c'ʌb. Mi 

cʌc' tic pusic'al pejtel a melbal. 

6Mic letsan j c'ʌb ya' ba' añet. Comet ti pejtelel c pusic'al che' bajche' yom ja' 

jini tiquin lum. 

7Jac'beñon ti ora, c Yum, come c'unix c pusic'al. Mach a mʌybeñon a wut, Ame 

lajalic mic sujtel bajche' jini mu' bʌ i jubelob ochel ti ch'en. 

8Che' mi' sʌc'an pañimil, la' c ña'tan c'ux ma' wubiñon, Come wolic ñopet. 

Cʌntesañon baqui a wom mic majlel, Come mi cʌc' c bʌ ti a wenta. 

9C Yum, pʌyʌyon loq'uel ti' tojlel jini j contrajob. Ti ajñel mic cha'len puts'el c'ʌlʌl 

ba' añet cha'an ma' cʌntañon. 

10Cʌntesañon chuqui a wom mic mel, come c Dioset. La' i pʌyon majlel ti toj bʌ 

bij a wEspíritu come jiñʌch wen bʌ. 

11Cha'an i ñuclel a c'aba', c Yum, ch'ejlesañon. Pʌyʌyon loq'uel ti wocol ti toj bʌ 

a pusic'al. 

12Jisan j contrajob come c'ux ma' wubiñon. Jisan pejtel mu' bʌ i tic'lañoñob, 

come a winicon. 

Salmos 144 

Cabʌl i coltʌntel ti Dios 

1La' ch'ujutesʌntic lac Yum. Jiñʌch Xajlel yilal ba' mic taj i xuc'tilel c pusic'al. Mi' 

tojesʌbeñon j c'ʌb ti guerra. Mi' cʌntesʌbeñon i yal j c'ʌb cha'an mi' mʌjlel c 
cha'an. 

2Jiñʌch mu' bʌ i p'untañon. Jiñʌch ts'ajquibil bʌ cotot yilal ba' mic cha'len puts'el. 

Jiñʌch chan bʌ ts'ajc ba' mi cochel. Caj coltayajʌch. C mʌctʌjibʌch ba' mic taj j 
coltʌntel. Mi' ñijcʌbeñob i pusic'al winicob x'ixicob cha'an mi' yumañoñob. 

3Winicon lojon, c Yum. ¿Chuqui que'tel lojon cha'an ma' ña'tañon lojon? 

¿Chuqui i ye'tel i yalobil winic cha'an ma' cʌntan? 

4Ora jach mi' ñumelob ti pañimil winicob che' bajche' mi' ñumel ic'. Lajalob 

bajche' axñal mu' bʌ i ñumel. 

5C Yum, la' jubic panchan. La' ti pañimil. Jats'ʌ jini wits tac cha'an mi' loq'uel i 

buts'il. 

6Choco tilel chajc che' bajche' i te'el jalʌjb Cha'an mi' pam pujquelob j contrajob. 

Ajñesañob. 

7Pʌsʌ a p'ʌtʌlel ya' ti chan. Coloyon. Chucuyon loq'uel ti colem ja'. La' loq'uicon 

ti' p'ʌtʌlel jini mach bʌ cʌmbilobic c cha'an, 

8Mu' bʌ i cha'leñob lot. Cha'p'ejlob i pusic'al. Leco i melbalob. 

9Dios, mi caj j c'ʌyibeñet tsiji' bʌ c'ay. Mi caj j c'ʌyibeñet salmo tac yic'ot arpa 

am bʌ lujunt'ujm i ch'ajñal. 

10Ma' wʌq'ueñob i p'ʌtʌlel reyob cha'an mi' t'uchtañob i contrajob. Tsa' pʌyʌ 

loq'uel a winic David ti wocol. 

11Coloyon, pʌyʌyon loq'uel ti' c'ʌb jini mach bʌ cʌmbilobic c cha'an, mu' bʌ i 

cha'leñob lot. Cha'p'ejlob i pusic'al. Leco i melbalob. 

12Che' añet tic tojlel lojon c Yum, Lajalob ch'iton bʌ calobilob lojon che' bajche' 

pʌc'ʌbʌl uts'at bʌ mi' colel. Lajalob jini xch'oc bʌ calobilob che' bajche' i t'ojol jax 
bʌ i yoyel i yotot rey. 

13But'ul cotot lojon ti' bʌl lojon c ñʌc' ti chajp ti chajp. Mi' p'ojlel tiñʌme' c cha'an 

lojon ti bajc' ti bajc' ya' ba' cʌntʌbil ti jamil. 

14Cabʌl i cuch tat wacax. Ma'anic chuqui leco ti calle tac ba' chumulon lojon. 

Ma'anic wʌlwʌl t'an mi uq'uel. 

15Tijicña mi' yajñelob jini winicob x'ixicob. Tijicñayob come i cha'añob Dios, lac 

Yum. 

Salmos 145 

Mach lu' cʌmbilic i ñuclel Dios yic'ot i yutslel 

1Mi caj c sub a ñuclel, Dios. C Reyet. Mi caj c ch'ujutesan a c'aba' ti pejtelel ora. 

2Ti jujump'ejl q'uin mi caj c ch'ujutesañet. Mi caj c sub i ñuclel a c'aba' ti pejtelel 

ora. 

3Wen ñuc lac Yum. La' sujbic i ñuclel. Ma'anic i p'isol i ñuclel. 

4Winicob x'ixicob mi caj i subeñob i yalobilob wen ñuc a melbal. Mi caj i subeñob 

bajche' tsa' pʌsbeyob i yejtal tac a p'ʌtʌlel. 

5Mi caj c chʌn ña'tan i t'ojol jax ba' buchulet ti ñuc bʌ a we'tel. Uts'atax a melbal. 

6Ti pejtelel pañimil mi caj i subob cabʌl jax a p'ʌtʌlel, bʌbʌq'uen a melbal. Joñon 

ja'el mi caj c sub wen ñuquet. 

7Winicob x'ixicob mi caj i subob uts'atax a pusic'al. C'am mi caj i c'ʌyiñet cha'an 

tojet. 

8Uts lac Yum, wen yujil p'untaya. Jal mi' mich'an. C'ux mi' yubiñonla. 

9Lac Yum mi' pʌsbeñob i yutslel i pusic'al pejtel winicob x'ixicob. Mi' p'untañob 

come laj i melbalʌch. 

10C Yum, pejtelel a melbal mi caj i tsictesan a ñuclel. Pejtel jini ch'ujulo' bʌ a 

cha'an mi caj i ch'ujutesañet. 

11Mi caj i subob wen ñuc a yumʌntel, Cabʌl a p'ʌtʌlel. 

12Mi caj i subeñob i yalobilob jini ñuc bʌ a melbal, Yic'ot i t'ojlʌwel a yumʌntel 

ya' ba' buchulet ti ñuc bʌ a we'tel. 

13Mach jilic a yumʌntel. An ti pejtelel ora. An a yumʌntel ti wajali yic'ot ti pejtelel 

ora. 

14C Yum, ma' wʌq'ueñob i p'ʌtʌlel pejtel mu' bʌ i yajlelob. Ma' tijicñesʌbeñob i 

pusic'al jini ch'ijiyemo' bʌ. 

15Ti pejtelelob mi' pijtañet. Ma' wʌq'ueñob i bʌl i ñʌc' che' ti' yorajlel. 

16Mach chʌquetic. Mi' ñaj'añob pejtel jini cuxulo' bʌ. 

17Toj lac Yum ti pejtelel chuqui tac mi' mel. Tsiquil i yutslel ti pejtelel i melbal. 

18Lʌc'ʌl an lac Yum ti' tojlel pejtel mu' bʌ i pejcañob ti pejtelel i pusic'al. 

19Mi' yʌq'ueñob chuqui yomob jini mu' bʌ i c'uxbiñob Dios. Mi' yubibeñob i t'an 

che' mi' pejcañob. Mi' coltañob. 

20Lac Yum mi' cʌntan pejtel mu' bʌ i c'uxbiñob. Mi caj i jisan pejtel jini jontolo' 

bʌ. 

21Joñon mi caj c sub i ñuclel lac Yum. La' i ch'ujutesañob Dios pejtel winicob 

x'ixicob. Ch'ujul i c'aba' wʌle yic'ot ti pejtelel ora. 

Salmos 146 

Dios mi' coltan jini p'ump'uño' bʌ 

1¡Aleluya! Yom mic sub i ñuclel c Yum ti pejtelel c pusic'al. 

2Mi caj c chʌn sub i ñuclel lac Yum che' cuxulon to. Mi caj j c'ʌyiben i ñuclel c 

Dios che' wʌ' to añon. 

3Mach mi la' wʌc' la' pusic'al yic'ot jini yumʌlob ti pañimil, Come winicob jach. 

Mach muq'uic i coltañonla. 

4Che' mi' cʌy i japob ic' mi' sujtelob ti lum. Ti jini jach bʌ q'uin mi' to'ol jilel chuqui 

tsi' ña'tayob i mel. 

5Tijicña mu' bʌ i taj i coltʌntel ti' Dios Jacob. Ñʌch'ʌl i pusic'al woli' pijtan lac 

Yum, come jiñʌch i Dios. 

6Jiñʌch tsa' bʌ i mele panchan yic'ot pañimil Yic'ot colem ñajb yic'ot pejtel i bʌl. 

7Mi' mel ti toj jini tic'lʌbilo' bʌ. Mi' yʌq'ueñob i waj jini año' bʌ i wi'ñal. Lac Yum 

mi' yʌc' ti colel jini ñup'ulo' bʌ. 

8Lac Yum mi' cambeñob i wut jini xpots'ob. Lac Yum mi' tijicñesʌbeñob i pusic'al 

jini ch'ijiyemo' bʌ. Lac Yum mi' c'uxbin jini tojo' bʌ i pusic'al. 

9Lac Yum mi' cʌntan jini ch'oyolo' bʌ ti yambʌ lum. Mi' coltan meba' x'ixicob 

yic'ot meba' alʌlob, Pero mi' jisʌbeñob i tijicñʌyel jini jontolo' bʌ. Mi' tajob wocol 
ti' jilibal. 

10Lac Yum mi' cha'len yumʌntel ti pejtelel ora. Jiñʌch la' Dios, añet bʌ la ti Sion. 

I Diosʌch la' walobilob yic'ot i yalobilob ti lajm ti lajm. 

¡Aleluya! 

Salmos 147 

Dios woli' cha' mel Jerusalén 

1Subula i ñuclel lac Yum. Uts'at mi laj c'ʌyiben i ñuclel lac Dios, Come uts i 

pusic'al. Uts'at mi' q'uelonla che' mi laj c'ʌyiben i ñuclel. 

2Lac Yum woli' cha' mel Jerusalén. Mi' tempan tilel ti Israel jini chocbilo' bʌ. 

3Mi' lajmesʌbeñob i ch'ijiyemlel i pusic'al. Mi' lajmesʌbeñob i tsoy. 

4Mi' tsic jini ec'. Mi' yotsʌben i c'aba' ti jujump'ejl. 

5Ñuc lac Yum, cabʌl i p'ʌtʌlel. Ma'anic i p'isol i ña'tʌbal. 

6Lac Yum mi' p'ʌtesan jini utso' bʌ. Mi' jisʌbeñob i p'ʌtʌlel jini jontolo' bʌ. 

7C'ʌyinla lac Yum. Aq'uenla wocolix i yʌlʌ. Ñijcanla arpa cha'an mi' yubin Dios. 

8Jiñʌch mu' bʌ i mos panchan ti tocal. Mi' choc jubel ja'al ti pañimil. Mi' yʌc' ti 

colel jam ti bujbujtʌl. 

9Mi' yʌq'uen i buc'bal alʌc'ʌl Yic'ot i yal xwachin che' mi' yuc'tan. 



1047 

 

Chol de Tumbalá Bible 
© Bible Society of Mexico. 

  
 

 

10Dios ma'anic mi' q'uel ti ñuc i ch'ejlel caballo. Ma'anic mi' q'uel ti ñuc i ch'ejlel 

winic. 

11Pero tijicña lac Yum cha'an jini mu' bʌ i c'uxbiñob, mu' bʌ i xuc'chocoñob i 

pusic'al ti' yutslel i t'an. 

12Subula i ñuclel lac Yum añet bʌ la ti Jerusalén. Subula i ñuclel la' Dios, añet 

bʌ la ti Sion. 

13Come tsa'ix i tsʌtsesa la' puertajlel. Tsa'ix i yʌq'ueyob i wenlel la' walobilob 

año' bʌ ti la' tojlel. 

14Mi' yʌc' ti lajmel guerra ya' ti la' lumal. Mi' yʌq'ueñetla jini wen bʌ trigo. 

15Mi' choc tilel i mandar ti pañimil. Ti ora jach mi' ñumel majlel i t'an. 

16Mi' yʌc' i ña'al tsʌñal i mos lum. Mi' pam puc che' bajche' mi lac puc i tiñil c'ajc. 

17Mi' choc jubel tuñija'. 

¿Majqui mi mejlel i cuchben i tsʌñʌlel? 

18Mi' yʌc' i t'an, mi' yulmʌl. Mi' choc tilel ic'. Jini ja' mi' cajel ti ajñel. 

19Tsi' yʌq'ue i t'an Jacob. Tsi' subeyob israelob i mandar yic'ot i ley. 

20Mach che'ic tsi' mele ti' tojlel yan tac bʌ colem tejclum ba' mach cʌmbilic i t'an. 

Subula i ñuclel Dios. 

Salmos 148 

La' i sub i ñuclel lac Yum pejtel melbil tac bʌ 

1¡Aleluya! Subula i ñuclel lac Yum ya' ti panchan. Subula i ñuclel ya' ti chan. 

2La' i subob i ñuclel Dios pejtelel i yángelob. La' i subeñob i ñuclel Dios pejtelel 

i cha'año' bʌ ti panchan. 

3Jini q'uin yic'ot uw, la' i pʌs i ñuclel Dios. Jini ec' tac i t'ojol jax bʌ ti ac'ʌlel, la' i 

pʌs i ñuclel. 

4La' i pʌs i ñuclel Dios jini chan bʌ panchan, Yic'ot jini ja'al am bʌ ti tocal. 

5La' i pʌs i ñuclel i c'aba' lac Yum, Come tsi' yʌc'ʌ i t'an, tsa' mejli tac. 

6Tsi' wa'choco cha'an mi' yajñel ti pejtelel ora. Tsi' yʌc'ʌ i t'an. Ma'anic mi' 

q'uextiyel ti pejtelel ora. 

7La' i pʌs i ñuclel lac Yum wʌ' ti pañimil, Jini colem bʌ i chʌñil tac ñajb yic'ot i 

yʌbʌnlel ja', 

8Yic'ot c'ajc yic'ot tuñija' yic'ot i ña'al tsʌñal, Yic'ot jini p'ʌtʌl bʌ ic'. Mi' laj jac'ben 

i t'an. 

9Jini wits tac ja'el yic'ot pejtel bujtʌl, Yic'ot te' tac am bʌ i wut yic'ot pejtel jini 

ch'ujte', 

10I bʌte'el ja'el yic'ot pejtel alʌc'ʌl, Yic'ot jʌlʌcña bʌ mi' majlel ti lum, yic'ot 

te'lemut. 

11Jini reyob ti pañimil ja'el yic'ot pejtelel winicob x'ixicob ti mojt ti mojt, Jini 

yumʌlob ja'el yic'ot pejtel año' bʌ i ye'tel ti pañimil, 

12Jini ch'iton winicob yic'ot xch'ocob, Yic'ot xñoxob yic'ot ch'itoñob, 

13La' i subob i ñuclel lac Yum, Come i bajñel an i ñuclel. Ñumen ñuc Dios bajche' 

pejtel an tac bʌ ti pañimil yic'ot ti panchan. 

14Tsi' yʌc'ʌ ti c'uxbintel i cha'año' bʌ. Tsi' cʌntesayob ti c'ay jini israelob 

cʌntʌbilo' bʌ i cha'an, Cha'an mi' c'ʌyiñob i ñuclel. Subula i ñuclel Dios. ¡Aleluya! 

Salmos 149 

La' i sub i ñuclel lac Yum Israel 

1¡Aleluya! C'ʌyiben lac Yum tsiji' bʌ c'ay. C'ʌyinla ba' mi' tempañob i bʌ i cha'año' 

bʌ. 

2La' i yubiñob i tijicñʌyel israelob ti Dios tsa' bʌ i meleyob. La' i yubiñob i tijicñʌyel 

jini chumulo' bʌ ti Sion come yumʌlʌch i Rey. 

3La' i c'ʌyibeñob i ñuclel i c'aba' ti son, Yic'ot pandero yic'ot arpa. 

4Come lac Yum tijicña mi' q'uel i cha'año' bʌ. Mi' coltan jini utso' bʌ. 

5Yom tijicñayob i pusic'al, come añob i ñuclel mu' bʌ i tsajcañob Dios. La' i 

cha'leñob c'ay ti' wʌyib cha'an tijicñayob. 

6La' i c'ʌyiñob i ñuclel Dios jini Ñumen Ñuc Bʌ. La' i chucob espada cha'wejl bʌ 

i yej 

7Cha'an mi' q'uextʌbeñob i mul jini colem tejclum tac ti mojt ti mojt, Cha'an mi' 

ju'sʌbeñob i pusic'al. 

8Mi caj i cʌchob reyob ti cadena, Mi caj i cʌchob yumʌlob ti tsucul taq'uin. 

9Mi caj i yʌc'ob ti tojmulil che' bajche' ts'ijbubil. Jiñʌch i ñuclel pejtel i cha'año' 

bʌ mu' bʌ i tsajcañob. ¡Aleluya! 

Salmos 150 

La' lac tsictesan i ñuclel Dios ti música 

1Subula i ñuclel lac Yum. Subula i ñuclel Dios am bʌ ti ch'ujul bʌ i yajñib. Subula 

i ñuclel jini p'ʌtʌl bʌ am bʌ ti panchan. 

2Subula i ñuclel come ñuc tac i melbal. Subula i ñuclel come cabʌl i p'ʌtʌlel. 

3Tsictesanla i ñuclel yic'ot i t'an trompeta. Tsictesanla i ñuclel yic'ot guitarra 

yic'ot arpa. 

4Cha'lenla son cha'an mi la' tsictesan i ñuclel. Ñijcanla música am bʌ i ch'ajñal. 

Wusula amʌy. 

5Tsictesanla i ñuclel ti selel bʌ tsucul taq'uin mu' bʌ lac jats'. Tsictesanla i ñuclel 

ti címbalo c'am bʌ mi' cha'len t'an. 

6La' i subob i ñuclel lac Yum pejtel cuxulo' bʌ. Subula i ñuclel lac Yum. 

Proverbios 

Proverbios 1 

Cabʌl i c'ʌjñibal ili t'an 

1Jiñʌch i subal Salomón i yalobil David, i rey jini israelob: 

2Cha'an mi' yʌq'ueñonla wen bʌ lac ña'tʌbal yic'ot laj cʌntesʌntel, cha'an mi lac 

ch'ʌmben isujm toj bʌ t'an, 

3cha'an mi lac ñop bajche' yom mi lac mel, cha'an mi' toj'an lac pusic'al yic'ot 

lac t'an yic'ot lac melbal. 

4La' i yubiñob jini maxto bʌ cʌntesʌbilobic cha'an mi' julelob i pusic'al. La' i p'isob 

ti' wenta jini ch'iton winicob cha'an mi' cʌntañob i bʌ. 

5Ubinla jini t'an pejteletla anix bʌ la' pusic'al. Che' jini mux i yutsi p'ojlel la' 

ña'tʌbal. Jini weño' bʌ i ña'tʌbal mi caj i yotsañob ti' pusic'al i cʌntesʌntel 

6cha'an mi' ch'ʌmbeñob isujm ili t'an yic'ot lajiya tac, i subal jini año' bʌ i pusic'al 

yic'ot i sujmlel mucul tac bʌ ti pañimil. 

7Jiñʌch i cajibal lac ña'tʌbal che' mi lac bʌc'ñan lac Yum. Jini tontojo' bʌ ts'a' mi' 

yubiñob i cʌntesʌntel yic'ot i tic'ol. 

Mach a ñop jontolil 

8Calobil, ch'ujbiben i cʌntesa a tat. Mach a cʌy a jac'ben i mandar a ña'. 

9Come a t'ojlʌwib yilal mi tsa' jac'beyob, come jiñʌch i ch'ʌjlil a jol yic'ot a wuj 

yilal. 

10Calobil, mi yomob i pʌyet ti mulil xmulilob, mach ma' jac'beñob. 

11Cʌntan a bʌ che' mi subeñetob: Conla. La' lac chijtan jini mu' bʌ caj lac 

tsʌnsan. 

12La' lac bʌc' tsʌnsan ti mucul jach. Mi caj i lon ña'tañob i pi'ʌlob yilol jach tsa' 

chʌmiyob che' c'oc'ob to. 

13Mux lac chilbeñob pejtel letsem tac bʌ i tojol. Mux lac but' la cotot ti lac xujch'. 

14Conla. Yom ajniquet quic'ot lojon. Lac tem cha'an jach chuqui mi lac taj, 

che'ob. 

15Calobil, mach ma' pi'leñob majlel. Mach ma' ñop a mel che' bajche' mi' melob. 

16P'ip'atax i pusic'al ti jontolil. Ora jach yomob tsʌnsa. 

17Lolom jach mi la cʌc' yac ba' mi' q'uejlel. Mach chujquic te'lemut mi tsi' q'uele. 

18Pero jini mu' bʌ i ñopob tsʌnsa mi' yʌc'ob i bʌ ti tsʌnsʌntel. Mi' yʌc' i bʌ ti 

chujquel jini mu' bʌ i ña'tan i chuc i pi'ʌlob. 

19Junlajal mi' jilelob pejtel yujilo' bʌ xujch'. Cha'an ti' caj i xujch'ob mi' chʌmelob. 

20Jini mach bʌ anic i p'isol i ña'tʌbal mi' cha'len t'an ti calle tac. Mi' yubibentel i 

t'an ti bij. 

21Mi' cha'len t'an ti choñoñibʌl yic'ot ti melobʌjʌl. Ya' ti' ti' tejclum mi' yubintel i 

t'an: 

22Jatetla maxto bʌ anic la' pusic'al, ¿jayp'ejl to q'uin chʌn alʌlet to la? Jatetla 

mu' bʌ la' cha'len wajleya, ¿jayp'ejl to q'uin chʌn tijicñayetla ti wajleya? Jatetla 
tontojet bʌ la, ¿jayp'ejl to q'uin mi caj la' ts'a'len la' cʌntesʌntel? 

23Sutq'uin la' bʌ cha'an mi la' ñop c t'an cha'an mi la' jac' la' tic'ol. La' wilan, mi 

caj cʌq'ueñetla quEspíritu. Mi caj cʌq'ueñetla la' cʌn c t'an. 

24Anix ora wolic chʌn pʌyetla tilel pero tsa' la' ñusʌbeyon c t'an. Tsac pejcayetla 

ti wocol t'an pero ma'anic majch tsi' p'isi ti' wenta. 

25Tsa' la' ñusa pejtel j cʌntesʌbal. Ma'anic tsa' la' jac'ʌ la' tic'ol che' bʌ tsac 

tiq'uiyetla. 

26Jini cha'an joñon ja'el mi caj c cha'len tse'ñal che' ti' yorajlel la' wocol. Mi caj 

c wajleñetla che' woliyetla ti bʌq'uen. Che' bajche' mi' bʌc' tejchel p'ʌtʌl bʌ ic', 
che' ja'el mi caj i tajetla wocol. 

27Che' bajche' sutujt ic', mi caj i tilel la' jisʌntel. Mi caj i tejchel la' ch'ijiyemlel 

yic'ot cabʌl la' wocol. 

28Ti jim bʌ ora mi caj i pejcañoñob, pero ma'anic mi caj c jac'beñob. Mi caj i 

wersa sʌclañoñob. Mach i tajayoñobic. 

29Come tsi' ts'a'leyob j cʌntesʌbal. Ma'anic tsi' yʌc'ʌyob ti' pusic'al cha'an mi' 

bʌc'ñañob i Yum. 

30Ma'anic tsi' jac'ʌyob c t'an. Tsi' ñusayob i tic'ol che' bʌ tsac tiq'uiyob. 

31Jini cha'an mux i yʌq'uentelob i chobejtʌbal cha'an i melbalob. Mux i junyajlel 

cʌytʌlob yic'ot i jontolil. 

32Come i sajtemal jini tontojo' bʌ mi caj i tsʌnsañob. Jini lon xuc'ulo' bʌ i pusic'al 

cha'an i chubʌ'an mi caj i jilelob. 

33Pero jini mu' bʌ i ch'ujbibeñon c t'an ma'anic chuqui mi caj i bʌc'ñan. Mach 

talic i wocol. Mach yujilic bʌq'uen. Che'ʌch mi' cha'len t'an jini am bʌ i ña'tʌbal 
mach bʌ anic i p'isol. 

Proverbios 2 

Taja a ña'tʌbal 

1Calobil, ch'ujbibeñon c t'an. Jac'ʌ c mandar ti a pusic'al 

2cha'an ma' taj a ña'tʌbal. Cha'len wersa cha'an ma' ch'ʌmben isujm. 

3C'ajtin ti wocol t'an a ña'tʌbal. Mi ti pejtelel a pusic'al a wom a ch'ʌmben isujm, 

4c'uxbin a cʌntesʌntel che' bajche' plata. Cha'len wersa a taj che' bajche' 

chubʌ'añʌl letsem bʌ i tojol. 

5Che' jini mux caj a ch'ʌmben isujm bajche' yom ma' bʌc'ñan lac Yum. Mux caj 

a cʌn Dios. 

6Come lac Yum mi' yʌq'ueñonla wen bʌ lac ña'tʌbal yic'ot laj cʌntesʌntel. Mi' 

yʌq'ueñonla laj cʌmben i sujmlel i t'an. 

7Lac Yum mi' chajpʌbeñob i wenlel jini tojo' bʌ. Mi' cʌntañob cha'an uts'at i 

melbalob. 

8Mi' p'is ti' wenta bajche' mi' yujtel meloñel cha'an mi' coltan jini toj bʌ. Mi' chʌcʌ 

q'uel i cha'año' bʌ mu' bʌ i melob chuqui wen. 

9Che' jini mux caj a cʌn jini toj bʌ i pusic'al yic'ot toj bʌ i t'an yic'ot toj bʌ i melbal. 

Mux caj a mel pejtel chuqui tac wen. 

10Che' jini mi' caj ti p'ojlel wen bʌ a ña'tʌbal ti a pusic'al. Tijicña mi caj a wubin 

a cʌntesʌntel. 

11Che' jini mi caj a cʌntʌntel cha'an wen bʌ a pusic'al, cha'an tsa' ch'ʌmbe isujm, 

12ame a ñopben i melbal jontolo' bʌ, ame a jac'beñob i t'an jini xlotiyajob. 

13Mi' cʌyob toj bʌ i melbal cha'an mi' ñopbeñob i melbal jini año' bʌ ti ic'ch'ipan 

bʌ pañimil. 

14Mi' lon tajob i tijicñʌyel i pusic'al ti' melol mulil. Mi' tajob i ñuclel i pusic'al ti 

quisintic jax bʌ i melbal. 

15C'ochometel i bijlel, cabʌl i sajtemal. 

16Mux a cʌntʌntel ame a jac'ben jini x'ixic am bʌ i maña, mu' bʌ i pejcañet ti uts 

bʌ t'an. 

17Jini x'ixic mi' cʌy i ñoxi'al tsa' bʌ i pʌyʌ che' bʌ xch'oc to. Mi' ñajʌyel ti' pusic'al 

chuqui tsi' yʌlʌ ti' tojlel Dios che' bʌ tsi' cha'le ñujpuñijel yic'ot i ñoxi'al. 

18Jini mu' bʌ i jijlel ti' yotot mi' sajtel. Jini mu' bʌ i yochel i pi'len mi' chʌmel. 

19Ma'anix mi' chʌn ña'tañob pañimil jini mu' bʌ i pi'leñob. Ma'anix mi' xʌñob i 

bijlel laj cuxtʌlel. 

20Jini cha'an wersa yom ma' xʌn majlel jini wen bʌ bij. Yom ma' mel bajche' mi' 

melob jini tojo' bʌ. 

21Come jini tojo' bʌ mi caj i chʌn ajñelob ti' lumal. Jini mach bʌ añobic i mul 

xuc'ul mi' cajelob ti chumtʌl. 

22Mach che'ic jini xmulilob. Mi caj i chojquelob loq'uel ti' lumal. Mi caj i jilelob 

xñusa t'añob. 

Proverbios 3 

Ac'ʌ ti a pusic'al 

1Calobil, mach ñajʌyic ti a pusic'al j cʌntesʌbal. Chʌn ña'tan c mandar ti a 

pusic'al. 

2Che' jini mi caj i ñajt'an a jabilel. Mi caj a wajñel ti uts'at ti' ñʌch'tʌlel a pusic'al. 

3Mach a cʌy p'untaya yic'ot xuc'ul bʌ t'an. Mach a wis cʌy. Ts'ijban cʌytʌl ti a 

pusic'al. 

4Che' jini mux a tajben i yutslel i pusic'al Dios. Uts'at mi caj i q'uelet winicob. 

5Ñopo lac Yum ti pejtelel a pusic'al. Mach a bajñel ña'tan bajche' jach a wom 

ma' mel. 

6Ti pejtelel chuqui ma' mel ña'tan lac Yum. Che' jini mux caj i chajpʌbeñet a 

bijlel. 

7Mach yomic ma' chañ'esan a bʌ ti a bajñel ña'tʌbal. Bʌc'ñan lac Yum, cʌyʌ 

jontolil. 

8Che' jini c'oc' mi caj i yajñel a bʌc'tal, tijicña a pusic'al. 

9Ch'ujutesan lac Yum. T'oxben a chubʌ'an tsa' bʌ a taja ti a we'tel. Yajcʌben 

ñumen wen tac bʌ i majtan ti pejtelel a wʌlac' yic'ot a pʌc'ʌb. 

10Che' jini mux i bujt'el i yotlel a wixim. Mux i ñumel i ya'lel ts'usub ti' yajñib. 

11Calobil, mach ma' ts'a'len a cʌntesʌntel ti lac Yum. Mach mi' c'ojyel a wubin a 

toj'esʌntel. 

12Come lac Yum mi' tic' jini c'uxbibil bʌ i cha'an che' bajche' i tat ch'iton mi' 

ju'sʌben i pusic'al i yalobil mu' bʌ i c'uxbin. 

13Tijicña mu' bʌ i taj wen bʌ i ña'tʌbal cha'an mi' ch'ʌmben isujm. 

14Come ñumen an i c'ʌjñibal wen bʌ lac ña'tʌbal bajche' plata, ñumen i c'ʌjñibal 

bajche' wen fino bʌ oro. 

15Ñumen i c'ʌjñibal wen bʌ lac ña'tʌbal bajche' letsem tac bʌ i tojol xajlel. 

Ma'anic yambʌ lac wenlel lajal bʌ i c'ʌjñibal. 

16Jini am bʌ wen bʌ i ña'tʌbal mi' ñajt'esʌntel i jabilel. Mi' yʌq'uentel i chubʌ'an 

yic'ot i ñuclel. 

17Tijicña mu' bʌ i ñopben i cʌntesʌbal. Ñʌch'ʌl i pusic'al jini mu' bʌ i jac'. 

18Jini mu' bʌ i taj wen bʌ i ña'tʌbal mi' taj i cuxtilel, come lajalʌch i ña'tʌbal 

bajche' te' mu' bʌ i yʌq'uen i cuxtilel majqui jach mi' taj. Tijicñayob jini mu' bʌ i 
chʌn lotob ti' pusic'al. 

19Lac Yum tsi' yʌc'ʌ i c'ʌclib pañimil ti cabʌl i ña'tʌbal. Tsi' mele panchan cha'an 

ti cabʌl i pusic'al. 

20Cha'an ti' ña'tʌbal lac Yum, tsa' tojmi loq'uel ja' ti tam bʌ i ch'eñal. Mi' jubel i 

ye'eblel tocal ti lum. 

21Calobil, yom ma' wen ña'tan pañimil. Chʌn ña'tan bajche' yom ma' mel. Mach 

ñajʌyic c mandar ti a pusic'al. 

22Che' jini i cuxtʌlelʌch a pusic'al, a t'ojlʌwibʌch. 

23Che' jini tijicñayet baqui jach ma' majlel ti xʌmbal. Ma'anic mi caj a jats' a woc. 

24Che' ma' c'aj a wo ma'anic bʌq'uen. Che' ma' ñoltʌl ti wʌyel tijicñayet. 

25Che' mi' bʌc' tejchel jini bʌbʌq'uen jax bʌ, mach a bʌc'ñan. Mach a bʌc'ñan 

jini wocol mu' bʌ caj i tajob jontolo' bʌ, 

26come lac Yum i xuc'tilelʌch a pusic'al. Mux caj i cʌntañet lac Yum ame 

chujquiquet ti yac. 

27Che' mi' tilel ti a wenta jini yom bʌ i coltʌntel, coltan mecu. 

28Mi an chuqui woli' c'ajtibeñet, mi añʌch a cha'an lotol bʌ ti a wotot, mach a 

suben: Cucu, yanto bʌ ora mi caj cʌq'ueñet. Ijc'ʌl to. Mach che'iquet. 

29Mach ma' contrajin a pi'ʌl ti chumtʌl cha'an ma' wʌc' ti wocol, come woli' ña'tan 

uts'at an ti a t'ejl. 

30Mach a tech leto ti contra jini mach bʌ anic i mul, come ma'anic chuqui tsi' 

tumbeyet. 

31Mach a tsʌjyuben i chubʌ'an jini yumʌl mu' bʌ i tic'lan winicob. Mach a mulan 

a mel bajche' jini. 

32Come jini xjontolil ts'a' mi' q'uejlel ti lac Yum, pero lac Yum mi' pʌsben jini toj 

bʌ jini mucul tac bʌ i cha'an. 

33Mi' caj ti jilel i tijicñʌyel jini xjontolil yic'ot i tijicñʌyel i p'olbal cha'an ti' t'an lac 

Yum, pero cha'an ti' t'an lac Yum mi' caj ti p'ojlel i tijicñʌyel jini toj bʌ yic'ot i 
p'olbal. 

34Lac Yum mi' ts'a'len jini sts'a'leya. Mi' pʌsben i yutslel i pusic'al jini uts bʌ. 

35Mi caj i c'uxbintel jini wen bʌ i ña'tʌbal. Mi caj i yubiñob quisin jini tontojo' bʌ. 

Proverbios 4 

Tijicña mu' bʌ i jac' 

1Calobilob, ubinla i cʌntesa la' tat. Ch'ujbinla cha'an mi la' ch'ʌmben isujm, 

2come uts'at j cʌntesʌbal. Mach mi la' cʌy la' jac' c mandar, 

3come joñon ja'el tsac ch'ujbibe i t'an c tat. Cojon jach bʌ ch'iton bʌ i yalobil c 

mama. Wen c'uxbibilon i cha'an. 

4C tat tsi' cʌntesayon ja'el. Tsi' subeyon: La' ajnic c t'an ti a pusic'al. Jac'ʌ c 

mandar cha'an ma' taj a cuxtʌlel. 

5Taja wen bʌ a ña'tʌbal. Wen ch'ʌmben isujm. Mach a sʌt c t'an ti a pusic'al. 

Mach a cʌy a mel mu' bʌ c subeñet. 

6Mach a cʌy wen bʌ a ña'tʌbal, come mux caj i cʌntañet. C'uxbin come mux i 

coltañet. Che' tsi' subeyon c tat. 

7Jini ñaxan bʌ yom jiñʌch wen bʌ a ña'tʌbal. Sʌclan mecu. Ti pejtelel a pusic'al 

yom ma' sʌclan. 

8Ña'tan jiñʌch mero ñuc bʌ come mux caj i yotsañet ti ñuc. Ba' ora tsa'ix a taja, 

mi caj i pʌyet ba' ma' taj a ñuclel. 

9Mi caj i yʌq'ueñet i yutslel a pusic'al. Mi caj i yʌq'ueñet a ñuclel i wenta a ch'ʌjlib. 

10Calobil, ubin. Ñopo c subal. Che' jini mi caj i jalʌtesan a jabilel. 

11Wolic toj'esañet ti uts'at cha'an ma' ña'tan bajche' yom ma' mel. Wolic pʌyet 

majlel ti wen bʌ bij. 

12Che' ma' majlel ti jini bij ma'anic chuqui mi' cʌyet. Che' ma' cha'len ajñel 

ma'anic mi caj a jats' a woc. 

13Chʌn ña'tan j cʌntesʌbal, mach a sʌt. Chʌn loto, come a cuxtʌlelʌch. 

14Mach yomic ma' majlel ti' bijlel jontolo' bʌ. Mach ma' mel bajche'ob. 

15Mach ma' wochel ya' ba' añob. Cʌyʌyob. Toj yom ma' ñumel majlel. Mach 

yomic ma' jac' jontolil. Yom ma' junyajlel cʌye'. 

16Come mach contentojobic mi' majlelob ti' wʌyib jinto mi' yujtelob i mel jontolil. 

Mach mejlicob ti wʌyel jinto mi' techbeñob i ch'ijiyemlel yaño' bʌ. 

17Mi' tajob i bʌl i ñʌc' cha'an i ye'tel ti jontolil. Mi' tajob vino cha'an i ye'tel ti 

jisaya. 

18Pero i bijlel jini tojo' bʌ che' yilal bajche' i pasibal q'uin. Ñumen mi' tsictiyel i 

c'ʌc'al c'ʌlʌl ti xinq'uiñil. 

19I bijlel jini jontolo' bʌ che'ʌch yilal bajche' ic'ch'ipan bʌ pañimil. Mach yujilobic 

chuqui woli' yʌsañob. 

20Calobil, ubibeñon c t'an. Ñich'tʌbeñon c subal. 

21Mach a cʌy a ña'tan c subal. Chʌn ac'ʌ ti a pusic'al. 

22Mi' tajob i cuxtʌlel pejtel mu' bʌ i ch'ujbibeñon c subal. Mi' tajob i c'oc'lel. 

23Cʌntan a pusic'al ti jump'ejl jach, come bajche' jach an lac pusic'al che'ʌch 

añonla. 

24Mach a chʌn soc a t'an. Yom ma' junyajlel cʌy jini sojquem tac bʌ t'an. 

25Toj yom ma' q'uel majlel a bijlel. Toj yom ma' q'uel ti' tojel a wut. 

26Loc'san ti a bijlel pejtel chuqui mi' cʌyet. Yom xuc'ulet ti pejtelel chuqui tac toj. 

27Mach a xoy a bijlel mi ti a ñoj mi ti a ts'ej. Tʌts'ʌ a bʌ ba'an jontolil. 

Proverbios 5 

Cʌntan a bʌ 

1Calobil, ch'ujbibeñon j cʌntesʌbal. La' ochic ti a chiquin a toj'esʌntel 

2cha'an ma' mel chuqui uts'at, cha'an ma' sub chuqui tac isujm che' bajche' tsaj 

cʌntesayet. 

3Jini x'ixic am bʌ i maña lajalʌch i t'an yubil bajche' chab. Ñumen bojy i t'an 

bajche' poyte'. 

4Ch'aj bajche' xch'ajte' mi' yubin majqui jach mi' pi'len jini x'ixic. Mi' jejq'uel i 

pusic'al che' bajche' ti espada cha'wejl bʌ i yej. 

5Jini x'ixic woli' majlel ti chʌmel. Woli ti jubel majlel ti mucoñibʌl. 

6Jini x'ixic ma'anic mi' cʌn jini wen bʌ bij ba' mi lac taj laj cuxtʌlel. Xotol metel i 

bijlel. Mach yujilic baqui mi' majlel. 

7Jini cha'an calobilob, ubibeñon c t'an, mach la' ñusʌbeñon. 

8Ñajt yom ma' ñusan jini x'ixic am bʌ i ts'i'lel. Mach a ñochtʌben i ti' i yotot 

9ame i ch'ʌmob a wenlel yaño' bʌ, ame a lon ñusan a jabilel ti' ye'tel jini jontol 

bʌ, 

10ame ñʌm'acob ti a chubʌ'an jini mach bʌ a pi'ʌlobic, ame to'o jilic ti' yotot jini 

mach bʌ a pi'ʌlic. 

11Che' jini mi caj a cha'len ajcʌn che' ti a jilibal, che' mi' jilel a bʌc'tal yic'ot a 

cuctal. 

12Mi caj a wʌl: Obol jax c bʌ cha'an tsac ts'a'le j cʌntesʌntel. Tsac ñusa c tic'ol. 

Tsac tsʌtsesa c pusic'al. 

13Ma'anic tsac jac'be i t'an c maestrojob. Ma'anic tsac ñich'ta jini tsa' bʌ i 

cʌntesayoñob. 

14Colelix c junyajlel sajtel ti jontolil ti' tojlel xñopt'añob yic'ot jini mu' bʌ i 

tempañob i bʌ ti meloñel, che'et. 

A wijñam woli' lajintel yic'ot ja' mu' bʌ a jap 

15Japʌ a bajñel cha'an bʌ ja' mu' bʌ a luch ti a pozo. Luchu jini cuxul bʌ ja' ti jini 

joc'bil bʌ a cha'an. 

16¿Mu' ba a lon bec' a wa'al ti calle tac? ¿Mu' ba a lon sʌt a wa'al ti plaza? 

17Cʌntan a bʌ cha'an ma' c'uxbin a wijñam che' bajche' ma' wen cʌntan a wa'al. 

Mach a comol cha'anic yic'ot yaño' bʌ. 

18La' lajmic a tiquin ti' ti ja' mu' bʌ i yʌq'ueñet Dios yic'ot a wijñam. Yom tijicñayet 

a wic'ot a wijñam tsa' bʌ a pʌyʌ che' ch'itoñet to. 

19Lajalʌch a wijñam yilal bajche' i t'ojol bʌ me' yic'ot i t'ojol bʌ xch'oc me'. 

20Calobil, ¿chucoch ma' mulan yambʌ x'ixic? ¿Yom ba ma' mec'ben i tajn 

yambʌ? Mach yomic. 

21Come woli' q'uel lac Yum pejtelel chuqui tac mi' melob winicob x'ixicob. Mi' 

wen cʌmbeñob i melbalob. 

22Chucbil xjontolil cha'an i jontolil. Cʌchʌl ti lazo yubil cha'an i mul. 

23Jini mach bʌ cʌntesʌbilic mi' caj ti chʌmel. Mi' caj ti jilel cha'an ñuc bʌ i 

sajtemal. 

Proverbios 6 

Mach yomic ts'ubet 

1Calobil, mi tsa' wʌc'ʌ a c'aba cha'an ma' tojben i bet yambʌ, mi tsa' mele trato 

yic'ot yambʌ, 

2chucbilet che' bajche' ti yac. Cʌchbilet cha'an tsa' wʌc'ʌ a t'an. 

3Calobil, mele che' bajche' wolic subeñet cha'an ma' loq'uel ti libre, come woli' 

sub a mul a pi'ʌl ti chumtʌl cha'an tsa' wʌc'ʌ a t'an. 

4Cucu ti ora. Mele a bʌ a wic'ot a pi'ʌl. Mach a cha'len wʌyel. Mach a wis c'aj a 

wo jinto mi' yujtel. 

5Loq'uen ti' p'ʌtʌlel a pi'ʌl che' bajche' mi' loq'uel me' ti yac, che' bajche' te'lemut 

mu' bʌ i loq'uel ti' c'ʌb xchucmut. 

6Mi ts'ubet, cucu ñopo bajche' mi' mel xiñich'. Ac'ʌ ti a pusic'al chuqui woli' 

cʌntesañet. 

7Ma'anic i yum, ma'anic xq'uel e'tel. Ma'anic mi' subentel bajche' yom mi' mel. 

8Pero mi' tempan i bʌl i ñʌc' ti' yorajlel jajmel. Mi' lot ti' yorajlel c'ajbal. 

9Jatet ts'ubet bʌ, ¿jayp'ejl to ora wʌyʌlet? ¿Baqui ora mi caj a cʌy wʌyel cha'an 

ma' ch'ojyel? 

10Ts'ita' to yom wʌyel. Poj jumuc' to woliyet ti ñʌcʌb. Che' jach ma' jal a c'ʌb 

yambʌ jumuc' to. 

11Che' jini mux caj i bʌc' jilel a chubʌ'an che' bajche' ti xujch' am bʌ i juloñib. 

Mux a wochel ti pobre. Mux a taj wocol. 

12¿Chuqui i ye'tel winic mu' bʌ i cha'len lot? Jontol jax. 

13Mi' mucu pʌy ti mulil i pi'ʌlob. Mi' c'ʌn i yoc i c'ʌb i wut ti maña tac bʌ. 

14Mi' wʌn ña'tan mulil ti' pusic'al. Ti pejtelel ora mi' tech jontolil. 

15Jini cha'an mi caj i bʌc' taj wocol. Mi caj i bʌc' jisʌntel. Mach chʌn colix. 

16Lac Yum mi' ts'a'len pejtel mulil. Añʌch wʌcchajp xmulilob ts'a'le'bilo' bʌ i 

cha'an, yic'ot yambʌ junchajp: 

17Jini mu' bʌ i chañ'esan i bʌ, jini mu' bʌ i cha'len lot, jini mu' bʌ i tsʌnsan jini toj 

bʌ, 

18jini mu' bʌ i tech mulil ti' pusic'al, jini mu' bʌ i sʌclan majlel jontolil, 

19jini mu' bʌ i jop' t'an ti meloñel, jini mu' bʌ i t'ox hermanojob ti a'leya. Jiñobʌch 

ts'a'lebilo' bʌ cha'an lac Yum. 

Mach a taj a wixic 

20Calobil, jac'ben i mandar a tat. Mach a ñusʌben i cʌntesʌbal a ña'. 

21Chʌn ac'ʌ ti a pusic'al ti pejtelel ora. La' toj'esʌntiquet ti' jac'ol i t'an. 

22Che' ma' cha'len xʌmbal mux i pʌsbeñet baqui yom ma' majlel. Che' ma' ñoltʌl 

ti wʌyel mux i cʌntañet. Che' ma' ch'ojyel mux a chʌn ña'tan ti a pusic'al. 

23Come jini mandar a lamparajʌch. Jini a cʌntesʌntel a c'ʌc'alʌch. Jini a tic'ol 

mi' cʌntesañet bajche' yom ma' wajñel 

24cha'an ma' cʌntan a bʌ ame a ñochtan x'ixic am bʌ i ts'i'lel, ame a jac'ben i lot 

che' mi' pʌyet ti mulil. 

25Mach a mulan che' i t'ojol jax ma' q'uele'. Mʌyʌ a wut ame a jac' a pʌyol ti mulil 

che' mi' q'uelet ti' wut. 

26Come jini mu' bʌ i taj i yixic mi' yochel ti pobre. Jini x'ixic mi' chijtan winic 

cha'an mi' yʌc' ti sajtel. 

27Mi tsa' lac meq'ue c'ajc, ¿mach ba anic mi' pulel lac pislel? 

28Mi tsa' lac t'uchta i ñich c'ajc, ¿mach ba anic mi' pulel la coc? 

29Che' ja'el mux i toj i mul majqui jach mi' pi'len i yijñam yambʌ. 

30Ma'anic mi lac ts'a'len jini xujch' mu' bʌ i xujch'in i bʌl i ñʌc' che' wi'ñayix. 

31Pero mi tsa' chujqui, mux i toj wucyajl. Wersa mi' yʌc' pejtel i chubʌ'an cha'an 

mi' toj. 

32Tonto jini winic mu' bʌ i taj i yixic. Mi' yʌc' i bʌ ti jilel cha'an i ts'i'lel. 

33Mi caj i bajbentel. Mi caj i cha'len quisin. Mach lajmix i ts'a'lentel ti pejtelel ora. 

34Mich'atax jini winic mu' bʌ i cʌytʌl cha'an i pi'ʌl. Mach muq'uic i p'untan jini am 

bʌ i mul che' mi' yʌq'uen i toj. 

35Mach muq'uic i yuts'an i pusic'al ti taq'uin. Anquese cabʌl ma' wʌq'uen i majtan 

mach tijicñayic i pusic'al. 

Proverbios 7 

Mañajax mi' mel jontol bʌ x'ixic 

1Calobil, jac'beñon c t'an. P'isi ti a wenta c mandar. 

2Mele chuqui mic subeñet. Che' jini cuxul mi caj a wajñel. Chʌn loto j cʌntesʌbal 

che' bajche' ma' cʌntan i santojlel a wut. 

3La' wen tsictiyic c t'an ti a melbal. La' ts'ijbuntic ti a pusic'al che' bajche' ti jun. 

4Suben jini mach bʌ anic i p'isol i ña'tʌbal: C'uxbibilet c cha'an. Che' yom ma' 

suben. Pejcan ti a pi'ʌl jini mu' bʌ i ch'ʌmben isujm. 

5La' i cʌntañet ame a ñochtan jini x'ixic am bʌ i maña, ame a jac'ben i lot jini 

x'ixic mu' bʌ i pʌyet ti mulil. 

6Che' wa'alon ti' t'ejl q'ueloñib, che' mʌcʌlon ti mal cotot, tsaj q'uele pañimil. 

7Tsaj q'uele ch'iton winic mach bʌ anic i ña'tʌbal. Ya'an ti' tojlel i pi'ʌlob. 

8Woli ti ñumel ti bij lʌc'ʌl ti' xujc otot ba'an x'ixic. Ya' tsa' ochi ti' bijlel i yotot, 

9che' ti ic'yoch'an bʌ pañimil ti' bʌjlibal q'uin, che' ac'ʌlelix, che' wen ic'atax 

pañimil. 

10Awilan ya'an x'ixic. Tsa' tili i taj. Maña jax i pusic'al. Lajalʌch i bujc bajche' mi' 

lʌpob jontol bʌ x'ixicob. 

11Mach yujilic i jac'ol t'an. Cabʌl mi' cha'len xʌmbal. Mach buchulic ti' yotot. 

12Ya jach an ti bij. Poj jumuc' an ti plaza. I tilel mi' wa'tʌl ti jujump'ejl i xujc calle. 

13Tsi' chucu ili winic, tsi' ts'ujts'ube i wut. Mach yujilic quisin. Tsa' caji i pejcan: 

14Sajmʌl tsa cʌq'ue Dios tsʌnsʌbil bʌ i majtan cha'an mi' ts'ʌctiyel c t'an tsa' bʌ 

c sube. 

15Jini cha'an tsa' loq'uiyon cha'an mic tajet. Tsac sʌclayet, tsac tajayet. 

16Tsa'ix c tajsi c wʌyib yic'ot c'ʌn jol yic'ot i t'ojol jax bʌ pisil loq'uem bʌ ti Egipto. 

17Tsac p'ujp'u perfume yic'ot mirra tic ch'ac, yic'ot áloes yic'ot canela, xojocña 

bʌ i yujts'il. 

18Conla j c'uxbin lac bʌ c'ʌlʌl mi' sʌc'an. La' ñuc'ac lac pusic'al come c'ux mi la 

cubin lac bʌ. 

19Majlemix c ñoxi'al. Ñajt tsa' majli ti xʌmbal. Tsi' ch'ʌmʌ majlel i taq'uin. 

20Mach poj julic ti' yotot jinto mi' pom i bʌ uw. Che' tsi' pejca x'ixic. 

21Tsi' chʌn pejca ti uts bʌ t'an jinto tsi' jac'ʌ. Tsi' xic'be i ts'i'lel ti cabʌl t'an jinto 

tsa' wersa majli i pi'len. 

22Jini ch'iton mi' bʌc' pʌjyel majlel che' bajche' tat wacax mu' bʌ i pʌjyel majlel ti 

tsʌnsʌntel. Lajalʌch bajche' jini sojquem bʌ i jol mu' bʌ i yʌc' i bʌ ti cʌjchel ti 
cadena. 

23Lajalʌch bajche' te'lemut toj bʌ mi' yochel ti yac. Mach yujilic mi ya' mi' caj ti 

chʌmel, pero mi caj i c'un ña'tan ba' ora mi' jec'bentel i pusic'al che' bajche' ti 
jalʌjb. 

24Calobilob jac'beñonix c t'an. Ch'ujbibeñon c t'an mu' bʌ c subeñetla. 

25Mach ma' mulan jini x'ixic leco bʌ i melbal. Mach ma' taj a sajtemal yic'ot. 

26Chʌmeñobix cabʌl winicob cha'an tsi' yʌsayob. Isujm tsa'ix i xiq'ui ti mulil cabʌl 

ch'ejl bʌ winicob. 

27Jini am bʌ ti mal i yotot anix ti' bijlel chʌmel. Wolix i jubel majlel ti' bijlel 

mucoñibʌl. 

Proverbios 8 

Wen ñuc i c'ʌjñibal lac ñatʌbal 

1Jini mach bʌ anic i p'isol i ña'tʌbal c'am mi' cha'len t'an. Jini mu' bʌ i wen 

ch'ʌmben isujm mi' pʌyonla cha'an mi la cubiben i t'an. 

2Ya' mi' wa'tʌl ti chan bʌ wits ti' t'ejl bij yic'ot ti' xʌc' bij. 

3Ya' ba' mi' cha'leñob meloñel ti' ti' tac tejclum c'am mi' cha'len t'an. 

4Mi' yʌl: Winicob, wolic pejcañetla. Wolic pejcan pejtel año' bʌ ti pañimil. 

5Jatetla mach bʌ anic la' pusic'al yilal, ña'tanla bajche' yom mi la' mel ti pañimil. 

Jatetla tontojet bʌ la, yom mi la' wʌc' ti la' pusic'al chuqui uts'at. 

6Ubinla c t'an come uts'atax chuqui wolic sub. Toj pejtel c t'an. 

7Mic sub chuqui tac isujm. Ma'anic mic wis sub jontolil. 

8Toj pejtel c t'an mu' bʌ c sub. Ma'anic i sajtemal. Mach sojquemic. 

9Pejtel año' bʌ i pusic'al toj mi' yubiñob c t'an. Uts'atax mi' yubiñob jini mu' bʌ i 

ch'ʌmbeñob isujm. 

10Yom mi la' c'uxbin j cʌntesʌbal ñumen bajche' sʌsʌc taq'uin. Mulanla wen bʌ 

la' ña'tʌbal. Mach mi la' mulan oro anquese wen fino bʌ. 

11Come jini wen bʌ la' ña'tʌbal jiñʌch mero yom bʌ. Ñumen an i c'ʌjñibal bajche' 

letsem bʌ i tojol xajlel. Ti pejtelel chuqui tac la com ma'anic yambʌ lajal bajche' 
jini. 

12Joñon mi cʌq'ueñetla wen bʌ la' ña'tʌbal. Añon ti' pusic'al jini mu' bʌ i wen 

ña'tan pañimil. Sajcan cabʌl a pusic'al, sajcan a toj'esʌntel. Mux a taj ti joñon. 

13Jini mu' bʌ i bʌc'ñan lac Yum mi' ts'a'len jontolil. Mic ts'a'len jini mu' bʌ i 

chañ'esan i bʌ, yic'ot jini mu' bʌ i q'uel ti pec' i pi'ʌlob, yic'ot jini maña jax bʌ i 
pusic'al, yic'ot jini mu' bʌ i cha'len lot. 

14Joñon mi cʌq'ueñetla wen bʌ la' ña'tʌbal. Mic pʌsbeñetla bajche' yom ma' mel. 

Ma'anic i p'isol c ña'tʌbal. Ma'anic i p'isol c p'ʌtʌlel. 

15Joñon mi cʌq'ueñob wen bʌ i ña'tʌbal yumʌlob cha'an mi' melob ñuc bʌ i ye'tel. 

Joñon mi cʌq'ueñob i p'ʌtʌlel ti toj bʌ meloñel. 

16Joñon mi cʌq'ueñob i cha'len yumʌl jini ñuc bʌ winicob. Mi cʌq'ueñob i ye'tel 

ti meloñel. 

17Mij c'uxbin jini mu' bʌ i cha'leñob wersa i tajob wen bʌ i ña'tʌbal. Jini mu' bʌ i 

sajcañob wen bʌ i ña'tʌbal mi caj i tajob. 

18Mi cʌq'ueñob i chubʌ'an yic'ot i c'uxbintel. Mach jilic i chubʌ'an yic'ot i wenlel 

tic tojlel. 

19Ñumen uts'at bajche' oro chuqui tac mi cʌq'ueñob. Ñumen uts'at bajche' sʌsʌc 

taq'uin wen fino bʌ. 

20Mi cʌq'ueñob i mel chuqui toj come mic mulan chuqui toj. 

21Mu' to cʌq'ueñob i chubʌ'an jini yom bʌ i wersa tajob wen bʌ i ña'tʌbal. Mi caj 

c bujt'esʌbeñob i caxa. 

22I cha'añoñix Dios che' ti' cajibal i melbal, che' maxto melbilic pañimil. 

23C'ʌlʌ wajali ma'anic i p'isol c ña'tʌbal. Añon ti cajibal che' maxto anic pañimil. 

24Che' maxto anic jini tam tac bʌ ñajb ya' añon, i ña'tʌbalon. Che' maxto anic 

jini cuxul bʌ ja', 

25che' maxto anic tsa' ajni jini wits, che' maxto anic jini bujtʌl tac, ya' añon. 

26Che' maxto anic tsa' mejli pañimil mi joctʌl tac, che' maxto anic lum ti pañimil, 

27che' bʌ tsi' mele jini panchan ya' añon, i ña'tʌbalon. Che' bʌ tsi' yʌc'ʌ jini 

panchan ti' pam jini tam bʌ ñajb, 

28che' xuc'ul tsi' mele jini panchan ti chan, che' bʌ tsi' yʌc'ʌ cuxul bʌ ja' ti tam 

tac bʌ i yajñib, ya' añon. 

29Che' bʌ tsi' yʌc'ʌ i ti' tac jini colem ñajb cha'an ma'anic mi' ñusʌben i t'an, che' 

bʌ tsi' yʌc'ʌ i c'ʌclib pañimil, ya' añon. 

30Tsaj colta lac Yum ti' melol pejtel ili e'tel. Tijicña tsa cubi ti jujump'ejl q'uin. 

Wen contentojon ti' tojlel ti pejtelel ora. 

31Tijicñayon cha'an tsa' tsictiyi Dios ti pañimil. Tijicñayon cha'an tsa' tsictiyi ti' 

tojlel winicob. Che'ʌch mi' cha'len t'an jini mach bʌ anic i p'isol i ña'tʌbal. 

32Jini cha'an wʌle, calobilob, ñich'tʌben i t'an Dios am bʌ wen bʌ i ña'tʌbal. 

Come an i coltʌntel jini mu' bʌ i tajob wen bʌ i ña'tʌbal. 

33Ñich'tan la' cʌntesʌntel, taja la' ña'tʌbal. Mach la' ñusan la' cʌntesʌntel. 

34Tijicña jini winic mu' bʌ i ñich'tʌben i t'an jini mach bʌ anic i p'isol i ña'tʌbal, 

mu' bʌ i pijtan ya' ti pam i yotot ti jujump'ejl q'uin, mu' bʌ i pijtan ya' ti' ti' i yotot. 

35Majqui jach mi' taj jini mach bʌ anic i p'isol i ña'tʌbal mi' taj i cuxtʌlel. Mi' tajben 

i yutslel i pusic'al lac Yum. 

36Jini mu' bʌ i ñusan jini mach bʌ anic i p'isol i ña'tʌbal mi' soc i bʌ. Pejtelel mu' 

bʌ i ts'a'leñob yomob chʌmel. 

Proverbios 9 

An i wenlel lac ña'tʌbal 

1Jini mach bʌ anic i p'isol i ña'tʌbal tsi' mele i yotot. Tsi' wa'chocobe i yoyel, i 

t'ojol jax bʌ i ts'ijbal. 

2Tsi' tsʌnsa i wacax. Tsi' xʌbʌ vino. Tsi' tajsi i mesa. 

3Tsi' choco majlel xpʌyoñelob ti tejclum ba' mi' rusin i bʌ bij cha'an mi' pʌyob 

tilel xñumelob. 

4Tsi' yʌlʌ: La' tilic jini maxto bʌ anic i pusic'al. 

5La' c'uxu c waj. Japʌ jini vino tsa' bʌ c chajpa. 

6Cʌyʌx a mul. Taja a cuxtʌlel. Toj yom ma' mel che' bajche' jini mu' bʌ i 

ch'ʌmbeñob isujm, che'en. 

7Jini mu' bʌ i tic' jini xwajleya mi' taj i ts'a'lentel. Jini mu' bʌ i lon ña'tan i cʌntesan, 

quisintic jax mi caj i melbentel. 

8Mach a cʌntesan xwajleya ame ts'a'ic mi' q'uelet. Cʌntesan jini wen bʌ i 

pusic'al. Che' jini mi caj i c'uxbiñet. 

9Cʌntesan jini am bʌ i ña'tʌbal. Mux i yutsi p'ojlel i ña'tʌbal. Cʌntesan jini toj bʌ. 

Mux i taj cabʌl i pusic'al. 

10Jiñʌch i cajibal lac ña'tʌbal che' mi lac bʌc'ñan lac Yum. Jini mu' bʌ i cʌn jini 

Ch'ujul Bʌ, anix i ña'tʌbal. 

11Jini mach bʌ anic i p'isol i ña'tʌbal mi' subeñonla: Mic ñajt'esan a jabilel cha'an 

jal ma' wajñel ti pañimil. 

12Mi an cabʌl a pusic'al a wenlelʌch. Mi a wujil wajleya mux a toj, che'en. 

An lac pʌyol ti mulil ja'el 

13C'am mi' cha'len t'an jini tonto bʌ x'ixic. Leco i melbal. Ma'anic mi' jac' i 

cʌntesʌntel. 

14Mi' buchtʌl ti' ti' i yotot ti yojlil tejclum ya' ti chan ba' mi' q'uel xñumelob. 

15Mi' pejcan jini xñumelob toj bʌ mi' majlelob ti bij. Mi' yʌl: 

16Jini maxto bʌ julemic i pusic'al la' ochic ba' añon, che'en. Jini x'ixic mi' pejcan 

jini mach bʌ anic i pusic'al: 

17Uts'at mulil. Lajalʌch bajche' xujch'ibil bʌ ja' sumuc bʌ ti japol. Uts'at chuqui 

mi lac mel ti mucul. Lajalʌch bajche' sumuc bʌ waj, lon che'en. 

18Jini winic mach yujilic woli' pʌjyel majlel ba'an chʌmeño' bʌ tsa'ix bʌ i jac'beyob 

i t'an. Ya' añob ti' tamlel mucoñibʌl jini pʌybilo' bʌ i cha'an. 

Proverbios 10 

I subal Salomón 

1Jini ch'iton am bʌ i pusic'al mi' ñuq'uesʌben i pusic'al i tat. Jini tonto bʌ i yalobil 

mi' yʌq'uen i ch'ijiyemlel i ña'. 

2Anquese letsem i tojol chuqui tac mi' ch'ʌm winic ti jontolil, ma'anic chuqui mi' 

yʌq'uen. I yuts'atlel jini toj bʌ mi' yʌc' ti colel jini mu' bʌ caj ti chʌmel. 

3Lac Yum mi' p'untan jini toj bʌ. Ma'anic mi' yʌq'uen i yubin wi'ñal. Pero mi' choc 

majlel jini xjontolilob yic'ot i wo'lel. 

4Jini ts'ub bʌ ti e'tel mi' yotsan i bʌ ti pobre. Jini bʌx bʌ ti e'tel mi' yotsan i bʌ ti 

rico. 

5Añʌch i pusic'al ch'iton mu' bʌ i cha'len c'ajbal che' i yorajlelix. Jini buchul bʌ ti' 

yorajlel c'ajbal mi' yʌc' ti quisin i tat. 

6Mi' taj i yutslel i t'an jini toj bʌ, pero mach mejlic i letsan i t'an xjontolil ame 

tsictiyic i jontolil. 

7Uts'atax i ña'tʌntel jini tojo' bʌ, pero i c'aba' jini xjontolil mi' sʌc jilel ti' yoc'beñal. 

8Jini am bʌ i pusic'al mi' jac' mandar, pero jini tonto bʌ mu' bʌ i cha'len to'ol t'an 

mi caj i yʌjq'uel ti quisin. 

9Jini mu' bʌ ti xʌmbal ti' xuc'tʌlel i pusic'al uts'at mi' majlel, pero mi caj i 

cʌmbentel i mul jini mu' bʌ i xoy i bijlel. 

10Jini mu' bʌ i puc majlel t'an cha'an mi' tech leto mi' techben i ch'ijyemlel i 

pusic'al mu' bʌ i ñop. Mi caj i yʌjq'uel ti quisin jini tonto bʌ mu' bʌ i cha'len to'ol 
t'an. 

11Lajalʌch i yej jini toj bʌ bajche' i loq'uib ja' ba' ch'oyol laj cuxtʌlel, pero jini 

xjontolil mi' cha'len lot cha'an mi' muc i jontolil. 

12Mi' tech leto jini mu' bʌ ti ts'a'leya. Mi' lajmesan mulil jini mu' bʌ i cha'len 

c'uxbiya. 

13Yujil cʌntesa jini mu' bʌ i ch'ʌmben isujm, pero jini mach bʌ wenic i pusic'al 

ma'anic mi' ñop t'an jinto mi' bajbentel ti asiyal. 

14Jini año' bʌ wen bʌ i ña'tʌbal yujilob ñʌjch'el. Pero jini tonto bʌ mi' laj tsictesan. 

Mi' p'ojlesan wocol ti pañimil. 

15Jini rico lajal mi' q'uel i chubʌ'an bajche' wen ts'ajquibil bʌ tejclum. An pobrejob 

mu' bʌ i jilelob cha'an ma'anic i chubʌ'an. 

16I ye'tel jini toj bʌ mi caj i ñajt'esan i jabilel. I chobejtʌbal jini xjontolil mi caj i 

yʌc' ti jilel cha'an i mul. 

17Jini mu' bʌ i jac' i cʌntesʌntel añʌch ti' bijlel i cuxtʌlel, pero wolix i sajtel jini 

mach bʌ yomic i jac' i toj'esʌntel. 

18Jiñʌch xlotiya mu' bʌ i mujcun i mich'lel ti uts bʌ t'an. Tonto jini mu' bʌ i puc 

majlel u'yaj t'an. 

19An i mul jini mu' bʌ i p'ojlesan t'an. An cabʌl i pusic'al jini mu' bʌ i cʌntan i yej. 

20Lajalʌch i yac' jini toj bʌ bajche' puro plata, pero i pusic'al jini xjontolil ma'anic 

chuqui i ye'tel. 

21Cabʌl winicob mi' we'sʌntelob cha'an ti' t'an jini toj bʌ, pero jini tontojo' bʌ mi' 

chʌmelob cha'an ma'anic i ña'tʌbal. 

22Mi' yochel ti rico jini mu' bʌ i taj i yutslel i pusic'al lac Yum. Mach xʌbʌlic ti 

ch'ijiyem bʌ chu' bʌ mi' yʌq'uentel ti Dios. 

23Tijicña jini tonto bʌ che' mi' cha'len jontolil. Tijicña jini wen bʌ i pusic'al che' 

mi' ch'ʌmben isujm. 

24Chuqui tac mi' bʌc'ñan xjontolil mi cajel i taj, pero jini tojo' bʌ mi caj i 

yʌq'uentelob chuqui tac yomob i taj. 

25Lajal xjontolil che' bajche' sutujt ic' mu' bʌ ti ñumel majlel. Poj jumuc' jach an. 

An cabʌl i wi' jini toj bʌ. Ma'anic mi' bojquel ti pejtelel ora. 

26Che' bajche' vinagre ti la quej, che' bajche' buts' ti lac wut, che' lajal jini ts'u' 

bʌ ti' tojlel i yum mu' bʌ i choc majlel ti' ye'tel. 

27Mi' ñajt'esʌntel i jabilel jini mu' bʌ i bʌc'ñan lac Yum. Mi' com'esʌntel i jabilel 

jini xjontolil. 

28Jini toj bʌ mi caj i taj chuqui tac tijicña woli bʌ i pijtan. Jini xjontolil mi caj i lon 

pijtan chuqui yom i pusic'al. Mi' cajel ti jilel. 

29Jini toj bʌ mu' bʌ i cha'len xʌmbal ti' bijlel lac Yum woli' cʌntʌntel. Jini xjontolil 

mach bʌ anic ti' bijlel lac Yum mi' caj ti jilel. 

30Xuc'ul mi' caj ti chumtʌl jini toj bʌ ti pejtelel ora, pero jini jontolo' bʌ ma'anic mi 

caj i chʌn ajñelob ti lum. 

31Cha'an ti' t'an jini toj bʌ mi lac taj lac ña'tʌbal, pero che jach mi' jilel i t'an xlot. 

32Jini tojo' bʌ wen yujilob i jac'ol t'an, pero sojquem i t'an jini jontolo' bʌ. 

Proverbios 11 

1Ts'a' mi' q'uel lac Yum jini xewel bʌ balanza, pero tijicña i pusic'al cha'an ts'ʌcʌl 

bʌ i yalel balanza. 

2Jini mu' bʌ i chañ'esan i bʌ mi' cajel ti quisin, pero an wen bʌ i ña'tʌbal jini mu' 

bʌ i peq'uesan i bʌ. 

3Jini tojo' bʌ mi caj i toj'esʌntelob majlel cha'an tojob i pusic'al. Jini xmulilob mi 

caj i jisʌntelob cha'an jontolob i pusic'al. 

4Ma'anic i c'ʌjñibal chubʌ'añʌl ti' q'uiñilel i mich'lel Dios. Pero i yuts'atlel jini toj 

bʌ mi' yʌc' ti colel jini mu' bʌ caj ti chʌmel. 

5I yuts'atlel jini toj bʌ mi caj i pʌsben majlel i bijlel, pero jini xmulilob mi caj i 

yajlelob cha'an i jontolil. 

6I yuts'atlel jini tojo' bʌ mi caj i coltañob, pero i mul jini xmulilob mi caj i yʌsañob. 

7Che' mi' chʌmel jini sajtem bʌ mi' laj jilel i pijtaya. Chuqui tac mi' ña'tañob i taj 

xjontolilob ti' bajñel p'ʌtʌlel ma'anic mi caj i tajob. 

8Jini toj bʌ mi caj i yʌjq'uel ti colel ti wocol. Ya' ba' tsa' loq'ui mi' cajel ti ochel 

xjontolil. 

9Cha'an ti' t'an jini xlotiya mi' jisʌntelob i pi'ʌlob ti chumtʌl, pero jini toj bʌ mi' 

cajel ti colel cha'an i ña'tʌbal. 

10Che' uts'at añob jini tojo' bʌ tijicña jini tejclum. Mi' cha'leñob q'uiñijel che' mi' 

jilelob xjontolilob. 

11Cha'an ti' yutslel i t'an jini tojo' bʌ mi' ñuc'an tejclum, pero mux i jilel cha'an ti' 

yej xjontolil. 

12Leco i ña'tʌbal jini mu' bʌ i ts'a'len i pi'ʌlob ti chumtʌl, pero jini wen bʌ i ña'tʌbal 

mi' tic' i bʌ. 

13Jini mu' bʌ i puc majlel jop't'an mi' yʌc' ti tsictiyel mucul tac bʌ. Pero jini xuc'ul 

bʌ i pusic'al mi' muc cʌytʌl ti' pusic'al chuqui tsi' yubi. 

14Mi lac yajlel che' ma'anic wen bʌ lac toj'esʌntel, pero an laj coltʌntel che' cabʌl 

la caj toj'esayajob. 

15Mi caj lac mel lac pusic'al mi tsa' la cʌq'ue ti bet lac taq'uin jini mach bʌ laj 

cʌñʌyic, come mach chʌn q'uextʌyic lac taq'uin. Pero tijicñayonla mi tsa' lac 
bajñel cʌnta lac taq'uin. 

16Jini x'ixicob yujilo' bʌ p'untaya mi caj i c'uxbintelob. Mi caj i tajob cabʌl 

chubʌ'añʌl jini p'ʌtʌl bʌ winicob. 

17Jini yujil bʌ p'untaya mi' coltan i bʌ, pero mi' tic'lan i bʌ jini jontol bʌ i pusic'al. 

18Lot jach i ganar jini xjontolil. Isujmʌch i chobejtʌbal jini wen bʌ i melbal. 

19Mux i taj i cuxtʌlel jini xuc'ul bʌ i pusic'al mu' bʌ i chʌn cha'len chuqui uts'at. 

Mi' cajel ti chʌmel jini mu' bʌ i chʌn cha'len jontolil. 

20Lac Yum mi' ts'a'len jini jontolo' bʌ i pusic'al, pero tijicña i pusic'al lac Yum 

cha'an i bijlel jini tojo' bʌ. 

21Mi mach wʌleyic mi' tojob i mul xjontolilob, mux i tojob ti wi'il, pero i yalobilob 

jini tojo' bʌ mi' cajelob ti colel. Ma'anic mi caj i yʌjq'uelob ti toj mulil. 

22Jini i t'ojol jax bʌ x'ixic mach bʌ anic i ña'tʌbal lajalʌch bajche' mʌtc'ʌbʌl ti' ñi' 

chitam. Lolom jach mi' ch'ʌl i bʌ. 

23Jini tojo' bʌ jini jach uts'at tac bʌ yomob i taj, pero jini xjontolilob muc'ʌch i 

tajob i mich'ajel Dios. 

24An mu' bʌ i p'ejwob i chubʌ'an, pero mi' yutsi p'ojlel i cha'an. An on bʌ mi' lot 

i chubʌ'an ñumen bajche' yom, pero mi' yutsi sajtel. 

25Jini mach bʌ chʌquic ti' chubʌ'an mi caj i cha' aq'uentel. Jini mu' bʌ i yʌq'uen 

ja' yambʌ am bʌ i tiquin ti' mux i lajmel i tiquin ti' ja'el. 

26Jini mu' bʌ i bajñel lot i yixim mux i taj i p'ajol ti winicob x'ixicob. Jini mu' bʌ i 

chon mi caj i taj uts bʌ t'an. 

27Jini mu' bʌ i ñop i mel chuqui uts'at wolix i sʌclan wen bʌ t'an. Jini mu' bʌ i ñop 

i mel jontolil mi caj i yutsi taj jontolil. 

28Jini xuc'ul bʌ i pusic'al ti cabʌl i chubʌ'an mi' caj ti jilel. Jini toj bʌ mi caj i 

ch'ocan lajal bajche' te' mu' bʌ ti ch'ajb. Mi' caj ti loq'uel i yopmal. 

29Jini mach bʌ anic mi' cʌntan i pi'ʌlob ti' yotot ma'anic chuqui mi caj i taj ti' jilibal. 

Jini tonto bʌ mi caj i yuman jini am bʌ i ña'tʌbal. 

30Jini tojo' bʌ lajalobʌch bajche' cuxul bʌ te' mu' bʌ i yʌq'ueñonla i wut cha'an 

laj cuxtʌlel. Cabʌlʌch i pusic'al jini mu' bʌ i pʌyob winicob cha'an mi' sujtelob ti 
hermanojob. 

31Isujm mux i tojob i mul jini tojo' bʌ ila ti pañimil. ¿Mach ba ñumenic mi caj i 

tojob i mul xjontolilob yic'ot xmulilob? 

Proverbios 12 

1Jini mu' bʌ i mulan i toj'esʌntel mi' mulan i cʌntesʌntel, pero ma'anic i ña'tʌbal 

yilal jini mu' bʌ i ts'a'len i tic'ol. 

2Jini wen bʌ i pusic'al mi' tajben i yutslel i pusic'al lac Yum. Mux i chojquel ti lac 

Yum jini mu' bʌ i ña'tan i mel jontolil. 

3Ma'anic majch mi' mejlel ti wen chumtʌl cha'an i jontolil, pero xuc'ulob jini tojo' 

bʌ che' bajche' cuxul bʌ te' chucul bʌ i wi'. 

4Jini wen bʌ x'ixic mi' yʌc' ti c'uxbintel i ñoxi'al i wenta corona, pero jini mu' bʌ i 

yʌc' ti quisin i ñoxi'al i wenta i p'ajomal. 

5Jini tojo' bʌ mi' ña'tañob i mel chuqui toj. Jini sajtemo' bʌ mu jach i temob i t'an 

ti lot. 

6Jini xjontolilob mi' temob i t'an cha'an mi' tsʌnsañob winicob, pero i t'an jini tojo' 

bʌ mi' yʌc'ob ti colel. 

7Jini xjontolilob mach mʌjlic i cha'añob. Mi caj i sʌc jilelob. Xuc'ul mi caj i 

yajñelob jini tojo' bʌ yic'ot i yalobilob. 

8Jini wen bʌ i ña'tʌbal mi caj i c'uxbintel, pero mi caj i ts'a'lentel jini leco bʌ i 

pensar. 

9Anquese ts'a'lebil jini yumʌl am bʌ i winic, ñumen tijicñayʌch bajche' jini mu' bʌ 

i lon q'uel i bʌ ti ñuc, mach bʌ anic i waj. 

10Jini tojo' bʌ mi' cʌntañob i yʌlac' mu' bʌ ti xʌmbal ti pam otot, pero mach yujilic 

p'untaya jini xjontolil. Jontol jax i pusic'al. 

11Mux i ñaj'an ti waj jini mu' bʌ i cha'len e'tel ti lum, pero ma'anic i pusic'al yilal 

jini mu' bʌ i tsajcañob majlel ti paxyal sajtemo' bʌ. 

12Jini sajtem bʌ mi' mulʌben i xujch' jini xjontolil. Jini tojo' bʌ lajalobʌch bajche' 

te' mu' bʌ i yʌc' i wut cha'an cuxul i wi'. 

13Chucul jini sajtem bʌ che' bajche' ti yac cha'an i lot tsa' bʌ i subu, pero jini toj 

bʌ mi' caj ti loq'uel ti wocol. 

14Jini uts bʌ i t'an mi caj i tajben i yutslel i pusic'al i pi'ʌlob. Bajche' jach mi lac 

melben lac pi'ʌlob mi caj lac cha' melbentel. 

15Jini mach bʌ wenic i pensar mi' lon ña'tan tojʌch i bijlel, pero jini am bʌ i 

ña'tʌbal mi' yʌc' ti' pusic'al i toj'esʌntel. 

16Ora mi' pʌs i mich'ajel jini tonto bʌ, pero jini wen bʌ i pusic'al che' jach mi' 

cuch. 

17Jini mu' bʌ i cha'len t'an ti isujm mi' yʌc' ti tsictiyel chuqui toj, pero jini mu' bʌ i 

lon al i bʌ ti testigo mi' cha'len lotiya. 

18An winicob x'ixicob mach bʌ utsic i t'an. Mi' jec'onla bajche' espada. I t'an jini 

weño' bʌ i pusic'al i wentajʌch ts'ac mu' bʌ i lajmesañonla. 

19Jini isujm bʌ t'an mi' caj ti jalijel ti pejtelel ora. I t'an jini xlot jumuc' jach an. 

20An lotiya ti' pusic'al jini mu' bʌ i ña'tañob i mel jontolil. An i tijicñʌyel i pusic'al 

mu' bʌ i ña'tañob i mel chuqui uts'at. 

21Jini tojo' bʌ ma'anic mi caj i tajob jini wocol mu' bʌ i taj xmulil. Jini jontolo' bʌ 

mi caj i tajob cabʌl wocol cha'an i mul. 

22Lac Yum mi' ts'a'liben i yej jini yujil bʌ lot. Tijicña mi' q'uel jini mu' bʌ i melob 

chuqui wen ti isujm. 

23Jini wen bʌ i ña'tʌbal che jach lotol i ña'tʌbal ti' pusic'al. Jini tonto bʌ mi' puc 

majlel i tontojlel. 

24Jini bʌxo' bʌ ti e'tel mi caj i tajob i yumʌntel, pero jini ts'ubo' bʌ mi cajel i 

yumañob. 

25Lac ch'ijiyemlel mi' ju'sʌbeñonla lac pusic'al, pero jini wen bʌ t'an mi' 

yʌq'ueñonla tijicña bʌ lac pusic'al. 

26Jini tojo' bʌ mi' pʌsbeñob i pi'ʌlob jini wen bʌ bij, pero jini jontolo' bʌ mi' socob 

i bʌ come leco i bijlel. 

27Jini ts'u' bʌ mu jach i len cʌye' bʌte'el tsa' bʌ i tsʌnsa, pero jini bʌx bʌ mi' p'is 

ti' wenta i chubʌ'an. 

28Mi' tajtʌl laj cuxtʌlel ti toj bʌ bij. Ma'anic majch mi' caj ti jilel ya'i. 

Proverbios 13 

1Jini ch'iton am bʌ i pusic'al mi' yubiben i cʌntesa i tat. Jini sts'a'leya ma'anic mi' 

jac' i tic'ol. 

2Jini mu' bʌ i cha'len cʌntesa ti uts'at tijicñayʌch cha'an i chobejtʌbal i ye'tel. Jini 

mu' bʌ i cha'len jontolil tijicña cha'an i jontolil. 

3Jini mu' bʌ i cʌntan i yej mi' cʌntan i cuxtʌlel. Jini mu' bʌ ti putun t'an mi caj i 

yubin wocol. 

4Jini ts'ubo' bʌ ma'anic mi' tajob chuqui yom i pusic'al. Jini bʌxo' bʌ on mi' tajob 

chuqui tac yomob. 

5Jini tojo' bʌ mi' ts'a'leñob lot, pero jini jontolo' bʌ quisintic jax chuqui tac mi' 

melob. 

6Cʌntʌbilob jini tojo' bʌ ti toj bʌ i bijlel, pero mi caj i jilelob jini i xmulilob cha'an i 

jontolil. 

7An mu' bʌ i ña'tañob ochel ti rico, pero ma'anic chuqui mi' tajob. An mu' bʌ i 

yochelob ti pobre pero wen ricojobʌch. 

8Jini rico mi' yʌc' i bʌ ti colel cha'an cabʌl i chubʌ'an, pero ma'anic majch mi' 

tic'lan jini pobre. 

9An i c'ʌc'al jini tojo' bʌ ti pejtelel ora, pero mi' caj ti yajpel i c'ʌc'al jini sajtemo' 

bʌ. 

10Isujm mi' tech leto jini mu' bʌ i chañ'esan i bʌ, pero jini weño' bʌ i pusic'al mi' 

yubiñob i toj'esʌntel. 

11I xujch' xjontolil mi' cha' sajtel, pero mi' yoñ'an i chobejtʌbal jini bʌxo' bʌ ti e'tel. 

12Che' jal mi' tilel lac pijtaya wocol jax mi lac pijtan. Che' mi' tilel chuqui la com 

lajalʌch bajche' cuxul bʌ te' mu' bʌ i yʌq'ueñonla laj cuxtʌlel. 

13Jini mu' bʌ i ts'a'len i cʌntesʌntel anix ti' wenta. Mux i toj. Pero jini mu' bʌ i jac' 

jini mandar mi caj i yʌq'uentel i majtan. 

14I cʌntesʌbal jini wen bʌ i ña'tʌbal lajalʌch bajche' i loq'uib ja' ba' mi lac taj laj 

cuxtʌlel, cha'an mi lac chijlel loq'uel ti wocol. 

15Mi lac taj laj c'uxbintel che' mi lac pʌs i yutslel lac pusic'al. Mach i t'ojolic 

bajche' mi' melob xñusa t'añob. 

16Pejtel cʌntesʌbilo' bʌ mi' wʌn ña'tañob bajche' yom mi' melob. Jini tonto bʌ i 

pusic'al mu jach i pʌs i bʌ ti tonto. 

17Jini mach bʌ xuc'ulic mu' bʌ i ch'ʌm majlel t'an mi' tech wocol, pero an i 

c'uxbintel jini xuc'ul bʌ mu' bʌ i ch'ʌm majlel t'an. Tijicña i yum tsa' bʌ i choco 
majlel yic'ot jini mu' bʌ i ñopben i t'an. 

18Mux i yubin quisin, mux i sʌt i chubʌ'an jini mach bʌ yomic i cʌntesʌntel, pero 

mux i c'uxbintel jini mu' bʌ i jac' i tic'ol. 

19Tsaj yubil chuqui tac la com che' bʌ tsa'ix lac taja, pero tontojob jini mach bʌ 

yomobic i cʌy i bijlel xmulilob. 

20Jini mu' bʌ i pi'leñob majlel jini weño' bʌ i pusic'al muc'ʌch i tajob i ña'tʌbal. 

Jini mu' bʌ i pi'leñob majlel jini mach bʌ weñobic i pusic'al mi' yutsi p'ojlel i mul. 

21Mux i tajob wocol jini xmulilob, pero mux i yʌq'uentelob tijicña bʌ jini tojo' bʌ. 

22Jini wen bʌ i pusic'al mi' cʌybeñob i chubʌ'an i yalobilob yic'ot i buts, pero mux 

i lojtel i chubʌ'an jini xmulilob cha'an jini tojo' bʌ. 

23Tsa'ic i top'o lum jini pobre, tsa' mejli i taj cabʌl i bʌl i ñʌc'. Ma'anic i bʌl i ñʌc' 

come ma'anic tsi' p'isi ti' wenta. 

24Jini mach bʌ anic mi' c'ʌn asiyal, ts'a' mi' q'uel i yalobil. Pero jini mu' bʌ i 

c'uxbin i yalobil mi' seb cajel i yʌq'uen i tsico' pusic'al. 

25Jasʌl mi' c'uxob i bʌl i ñʌc' jini tojo' bʌ, pero mux i yubiñob wi'ñal jini sajtemo' 

bʌ. 

Proverbios 14 

1Pejtel x'ixic am bʌ i ña'tʌbal mi' tijicñesʌbeñob i pusic'al año' bʌ ti' yotot, pero 

p'ump'uñob jini año' bʌ ti' yotot jini tonto bʌ x'ixic. 

2Jini mu' bʌ i yajñel ti toj woli' bʌc'ñan lac Yum, pero jini sojquem bʌ i bijlel woli' 

ts'a'len lac Yum. 

3Jini mu' bʌ i chañ'esan i bʌ lajalʌch i t'an bajche' te' mu' bʌ i c'ʌn i bajben i 

pi'ʌlob. Mach che'ic i t'an jini weño' bʌ i pusic'al. Mi' chʌcʌ cʌntañob i yej. 

4Ya' ba' ma'anic tat wacax jochol i yajñib trigo, pero yic'ot i p'ʌtʌlel tat wacax 

cabʌlʌch i bʌl lac ñʌc'. 

5Jini isujm bʌ testigo mach yujilic lot. Jini mu' bʌ i lon sub i bʌ ti testigo wen yujil 

lot. 

6Jini xwajleya yom bʌ i taj wen bʌ i ña'tʌbal mach muq'uic i taj, pero jini uts bʌ i 

pusic'al mach wocolic mi' taj. 

7Ñajt yom ma' tʌts' a bʌ ti' tojlel jini tonto bʌ, come mi' yʌc' i bʌ ti cʌjñel. Leco i 

ña'tʌbal. 

8Tsiquil i ña'tʌbal jini wen bʌ i pusic'al come mi' wen yajcan i bijlel. Tsiquil i 

tontojlel jini tontojo' bʌ cha'an i lot. 

9Jini tontojo' bʌ ch'ejl mi lon pʌsob i bʌ che' mi' cha'leñob mulil. Jini tojo' bʌ mi' 

pʌsob i yutslel i pusic'al. 

10Lac bajñel jach mi laj cʌn i wocol lac pusic'al. Che' ja'el i tijicñʌyel lac pusic'al, 

mach mejlic i cʌn yambʌ. 

11Jochol mi caj i cʌytʌl i yotot jini jontolo' bʌ, pero tijicña i chumlib jini tojo' bʌ. 

12Toj mi' lon q'uelob i bijlel winicob x'ixicob, pero mi' cajelob ti chʌmel jini mu' 

bʌ i xʌñob majlel. 

13Mach ti tse'ñalic mi' lajmel i wocol lac pusic'al. Che' mi la cujtel ti tse'ñal mi lac 

cha' ubin anto i wocol lac pusic'al. 

14Jini mu' bʌ i soc i bʌ mi caj i c'ojyel i yajñel ti' bijlel jontolil. Jini weño' bʌ mi caj 

i tajob i tijicñʌyel ti wen bʌ i melbal. 

15Jini mach bʌ cʌntesʌbilic mi' ñop pejtel chuqui mi' yʌlob winicob. Jini 

cʌntesʌbil bʌ mi' wen tsajin i bijlel. 

16Jini wen bʌ i pusic'al mi' bʌc'ñan mulil. Mi' tʌts' i bʌ. Jini tonto bʌ ch'ejl mi' lon 

pʌs i bʌ. Xuc'ul mi' lon q'uel i bʌ. 

17Jini mu' bʌ i bʌc' mich'an lajal mi' mel che' bajche' tonto bʌ. Mi' caj ti ts'a'lentel 

jini mu' bʌ i ñoj tech jontolil. 

18Jini mach bʌ wenic i pusic'al mi' ñopben i melbal jini tontojo' bʌ. Jini weño' bʌ 

i pusic'al mi caj i yʌq'uentelob i ña'tʌbal i wenta i ch'ʌjlil. 

19Jini jontolo' bʌ mi caj i ñoctʌlob ti' tojlel jini weño' bʌ i pusic'al. Jini xmulilob mi 

caj i c'ajtiñob i coltʌntel ti' ti' i yotot jini tojo' bʌ. 

20An cabʌl i ts'a'lentel jini mach bʌ anic i chubʌ'an. Mi' ts'a'leñob ja'el mero i 

pi'ʌlob. Pero an i c'uxbintel pejtelel año' bʌ i chubʌ'an. 

21An i mul jini mu' bʌ i ts'a'len i pi'ʌlob ti chumtʌl. Tijicña jini mu' bʌ i p'untan jini 

mach bʌ añobic i chubʌ'an. 

22¿Mach ba sojquemic jini mu' bʌ i ña'tañob i mel jontolil? Pero jini mu' bʌ i 

ña'tañob i mel chuqui uts'at mi caj i tajob chuqui isujm. Mi caj i p'untʌntelob. 

23Pejtel e'tel mu' bʌ lac mel mi' yʌc' i chobejtʌbal. To'ol t'an mi' yotsañonla ti 

pobre. 

24Jini wen bʌ i pusic'al mi' yʌc' i bʌ ti c'uxbintel cha'an cabʌl i wenlel. Jini tonto 

bʌ mi' yʌc' i bʌ ti ts'a'lentel cha'an i tontojlel. 

25Jini isujm bʌ testigo mi' yʌc' ti colel winicob, pero jini xlotiya mi' yʌc'ob ti' c'ʌb 

i contra. 

26Jini mu' bʌ i bʌc'ñañob lac Yum mi mejlel i lʌc'tesañob i bʌ come añob ti' 

wenta. An i pijtaya i yalobilob ja'el. 

27Jini mu' bʌ i bʌc'ñan lac Yum mi' taj i loq'uib ja' ba' ch'oyol laj cuxtʌlel. Tsa'ix i 

tʌts'ʌ i bʌ ba' bʌbʌq'uen mi' yajlel ya' ba' mi' chʌmel. 

28Che' mi' yumʌntel ti cabʌl winicob x'ixicob jiñʌch i ñuclel rey. Che' anto yom 

winicob x'ixicob ma'anix i p'ʌtʌlel rey. 

29An cabʌl i pusic'al jini mach bʌ orajic yujil mich'ajel, pero jini ora bʌ mi' mich'an 

mi' pʌs i tontojlel. 

30Che' ñʌch'ʌl lac pusic'al c'oc'onla yubil. Che' tsʌytsʌyña lac pusic'al cha'an lac 

pi'ʌlob añʌch lac chʌmel yubil. 

31Jini mu' bʌ i tic'lan jini pobre mach bʌ anic i chubʌ'an woli jach i ts'a'liben i 

yum tsa' bʌ i mele. Jini mu' bʌ i p'untan jini pobre woli' c'uxbin lac Yum. 

32Jini xjontolilob mi caj i chojquelob cha'an i jontolil, pero anto i pijtaya jini tojo' 

bʌ che' mi' chʌmelob. 

33Ya' jach ti' pusic'al mi' yajñel i ña'tʌbal jini cʌntesʌbil bʌ, pero jini tontojo' bʌ 

mi' pʌsob i tontojlel ti jamʌl. 

34Mi' ñuc'an lac lumal cha'an jini tojo' bʌ. Mi' yʌjq'uel ti quisin cha'an xmulilob. 

35Jini rey mi' pʌsbeñob i yutslel i winicob weño' bʌ i ña'tʌbal, pero mi' pʌsbeñob 

i mich'ajel jini quisintic jax bʌ mi' melob. 

Proverbios 15 

1Jini uts bʌ t'an mi' lajmesʌben i mich'ajel winic. Jini tsʌts bʌ t'an mi' yutsi 

techben i mich'ajel. 

2Che' mi' cha'leñob t'an jini weño' bʌ i pusic'al, tsiquil i ña'tʌbal. Che' mi' 

cha'leñob t'an jini tontojo' bʌ, tsiquil i tontojlel. 

3Lac Yum mi' pam q'uel pejtel ajñibʌl. Mi' q'uel jini jontolo' bʌ, mi' q'uel jini weño' 

bʌ. 

4Jini uts bʌ t'an lajalʌch bajche' te' ba' ch'oyol laj cuxtʌlel. Jini mich' bʌ t'an mi' 

jec' lac pusic'al. 

5Jini tonto bʌ mi' ts'a'liben i cʌntesʌbal i tat, pero mux i tilel wen bʌ i pusic'al jini 

mu' bʌ i yubiñob i tic'ol. 

6Lotol ti' yotot jini tojo' bʌ an cabʌl chubʌ'añʌl cha'an mi' ñuq'uesʌben i pusic'al, 

pero i chobejtʌbal jini jontolo' bʌ mi caj i yʌc'ob ti wocol. 

7Che' mi' cha'len t'an jini wen bʌ i pusic'al tsiquil i ña'tʌbal, pero leco i ña'tʌbal 

jini tonto bʌ. 

8Lac Yum ts'a'atax mi' q'uel i majtan ti' c'ʌb xjontolilob, pero tijicña i pusic'al 

cha'an i yoración jini tojo' bʌ. 

9Lac Yum ts'a'atax mi' q'uel i bijlel xjontolilob, pero c'ux mi' yubin jini mu' bʌ i 

yesmañob chuqui toj. 

10Wocol jax mi' yubin i tic'ol jini mu' bʌ i cʌy wen bʌ bij. Jini mu' bʌ i ts'a'len i 

tic'ol mi' cajel ti chʌmel. 

11Lac Yum mi' q'uelben i yajñib chʌmeño' bʌ. Mi' q'uel jini ch'en mach bʌ anic i 

yebal. ¿Mach ba ñumenic mi' c'otel i wut ti malil i pusic'al winicob x'ixicob? 

12Jini xwajleya ts'a' mi' q'uel jini toj bʌ mu' bʌ i tic'. Mach yomic i pi'len majlel jini 

weño' bʌ i pusic'al. 

13I t'ojol jax lac wut che' tijicña lac pusic'al, pero i ch'ijiyemlel lac pusic'al mi' 

jisañonla. 

14Jini wen bʌ i pusic'al mi' cha'len wersa i taj i cʌntesʌntel. Jini tontojo' bʌ mi' 

bej ña'tañob i tontojlel. 

15Wocol jax mi' ñusan q'uin jini woli bʌ ti wocol, pero woli ti q'uiñijel ti pejtelel 

ora jini tijicña bʌ i pusic'al. 

16Anquese mi ts'ita' jach i chubʌ'an jini mu' bʌ i bʌc'ñan lac Yum, ñumen tijicña 

i pusic'al bajche' jini am bʌ cabʌl i chubʌ'an woli bʌ ti wocol. 

17Anquese mi pimel jach mi' c'uxob jini mu' bʌ i c'uxbiñob i bʌ, ñumen tijicñayob 

bajche' jini mu' bʌ i ts'a'leñob i bʌ mu' bʌ i c'uxob we'elʌl. 

18Jini mich' bʌ i pusic'al mi' tech leto, pero jini mach bʌ orajic mi' mich'an mi' 

lajmesan leto. 

19Che' yilal i bijlel jini ts'u' bʌ bajche' pim bʌ ch'ixol, pero chʌcʌch i bijlel jini tojo' 

bʌ. 

20Jini ch'iton am bʌ wen bʌ i pusic'al mi' ñuq'uesʌben i pusic'al i tat. Jini tonto 

bʌ mi' ts'a'len i ña'. 

21Jini mach bʌ wenic i pusic'al mi' mulan i tontojlel, pero toj mi' cha'len xʌmbal 

jini wen bʌ i pusic'al. 

22Machic mi temob i t'an winicob che' jach mi' to'ol jilel chuqui mi' ña'tañob i mel, 

pero muc'ʌch i joloñel ti pejtelel che' mi' temob i t'an che' cabʌlob. 

23Jini mu' bʌ i wen pejcan i pi'ʌlob mi caj i taj i tijicñʌyel i pusic'al. Jini yujil bʌ 

wen bʌ t'an an cabʌl i c'ʌjñibal ti coltaya. 

24Jini wen bʌ i pusic'al mi' taj i cuxtʌlel che' mi' letsel majlel ti wen bʌ bij. Ma'anic 

mi' jubel majlel ti' bijlel chʌmeño' bʌ. 

25Lac Yum mi' yʌc' ti jilel i p'olbal winicob x'ixicob mu' bʌ i chañ'esañob i bʌ. Mi' 

wen q'uelbeñob i cayajonlel i lum meba'ob. 

26Ts'a' mi' q'uejlel ti lac Yum i ña'tʌbal xjontolil, pero uts'at mi' yubiben i t'an jini 

sʌc bʌ i pusic'al. 

27Jini wo'atax bʌ ti taq'uin mi' yotsan ti pobre i pi'ʌlob año' bʌ ti' yotot. Jini mu' 

bʌ i ts'a'len i majtan taq'uin mu' bʌ i pʌsben xjontolil tijicña mi' yajñel. 

28Jini toj bʌ mi' ña'tan ti' pusic'al bajche' yom mi' jac' ti wen bʌ t'an. Jini sajtem 

bʌ che jach mi' cha'len jontol bʌ t'an. 

29Ñajt mi' tʌts' i bʌ lac Yum ba'an xjontolilob, pero mi' yubiben i yoración jini tojo' 

bʌ. 

30Tijicña lac pusic'al che' tijicña mi' q'uelonla lac pi'ʌlob. Jini wen bʌ t'an mi' 

ñuq'uesʌbeñonla lac pusic'al. 

31Jini mu' bʌ i wen ñich'tan i cʌntesʌntel cha'an uts'at mi' yajñel mi' caj ti chumtʌl 

ti' tojlel jini weño' bʌ i pusic'al. 

32Jini mach bʌ muq'uic i jac' i tsico' pusic'al mi' yʌc' i bʌ ti jilel. Jini mu' bʌ i yubin 

i tic'ol añix i ña'tʌbal. 

33Cʌntesʌbil i pusic'al jini mu' bʌ i bʌc'ñan lac Yum. Yujil bajche' yom i mel. Jini 

uts bʌ i pusic'al mi caj i c'uxbintel. 

Proverbios 16 

Yom mi lac bʌc'ñan lac Yum 

1La cujil chuqui yom lac pusic'al, pero ch'oyol ti Dios chuqui mi lac taj. 

2Winicob mi' lon ña'tañob sʌc pejtel i bijlel, pero lac Yum mi' laj ch'ʌm ti' wenta 

bajche' an lac pusic'al. 

3Ac'ʌ ti' wenta lac Yum chuqui a wom a mel. Che' jini mux i jolontesan chuqui 

ma' ña'tan a mel. 

4Pejtel chuqui tac tsi' mele lac Yum an i c'ʌjñibal. Tsi' mele ja'el jini jontolo' bʌ 

cha'an i q'uiñilel wocol. 

5Ts'a' mi' q'uel lac Yum pejtel mu' bʌ i chañ'esañob i bʌ. Ti isujm mux i yʌc'ob ti 

toj mulil. 

6Mi' sutq'uiñob i bʌ xmulilob che' mi' tajob i p'untʌntel yic'ot isujm bʌ t'an. Jini 

mu' bʌ i bʌc'ñan lac Yum mi' cʌy i mul. Mi tsi' taja wocol mux i mʌjlel i cha'an. 

7Che' tijicña mi' q'uel lac Yum i bijlel winic, mi' yuts'esʌbeñob i pusic'al i 

contrajob. 

8Anquese mi ts'ita' jach mi' c'aj jini toj bʌ winic, ñumen tijicñayix bajche' jini mach 

bʌ tojic bʌ on bʌ i chobejtʌbal. 

9Mi lac bajñel yajcan lac bijlel, pero lac Yum mi' toj'esan majlel la coc. 

10Isujmʌch i t'an jini rey ti meloñel. Mach yujilic lot che' mi' cha'len meloñel. 

11Dios i yumʌch ts'ʌcʌl bʌ p'isoñib yic'ot toj bʌ balanza. I melbalʌch Dios pejtel 

i yalel balanza mach bʌ asibilic. 

12Quisintic jax mi tsi' cha'le mulil jini rey, come cha'an jach toj bʌ i ye'tel mi' jal'an 

ti' buchlib. 

13Tijicña i pusic'al reyob cha'an i t'an jini tojo' bʌ. Mi' c'uxbiñob jini mu' bʌ i 

cha'leñob t'an ti isujm. 

14I mich'ajel rey mi' pʌyonla ti chʌmel. Jini am bʌ i pusic'al mi' tilel i yuts'esan. 

15Cuxulonla che' tijicña mi' q'uelonla jini rey. Lajalʌch i yutslel bajche' tocal mu' 

bʌ i ch'ʌm tilel ja'al jal bʌ tsa' lac pijta. 

16Yom mi lac taj wen bʌ lac ña'tʌbal. Ñumen uts'at bajche' oro letsem bʌ i tojol. 

Ñumen uts'at bajche' plata mi tsa' lac ch'ʌmbe isujm. 

17Weñʌch i bijlel tojo' bʌ. Mi' tʌts'ob i bʌ ti jontolil. Jini mu' bʌ i wen q'uel i bijlel 

mi' wen q'uel i cuxtʌlel. 

18Chañʌch i pusic'al jini mu' bʌ caj ti to'ol jilel. Ñucʌch mi' lon q'uel i bʌ jini mu' 

bʌ caj ti yajlel. 

19Jini uts bʌ mu' bʌ i wen pejcan utso' bʌ ñumen tijicña i pusic'al bajche' jini 

ñuco' bʌ mu' bʌ i t'oxob i xujch'. 

20Jini mu' bʌ i ch'ʌmben isujm jini wen t'an mi' taj i wenlel. Tijicña jini mu' bʌ i 

ñop lac Yum. 

21Cʌñʌl jini wen bʌ i pusic'al cha'an toj bʌ i ña'tʌbal. Jini uts bʌ i t'an mi' yʌc' ti 

p'ojlel i ña'tʌbal. 

22I ña'tʌbal jini mu' bʌ i ch'ʌmbeñob isujm lajalʌch bajche' i loq'uib ja' mu' bʌ i 

yʌq'uen i cuxtʌlel i yum. Jini tontojo' bʌ mi' tajob i tsico' pusic'al cha'an i tontojlel. 

23Jini mu' bʌ i ch'ʌmben isujm mi' cʌntan i yej. Wen yujil uts bʌ t'an. 

24Lajalʌch uts bʌ t'an bajche' chab. Sumuc mi la cubin. I ts'ʌcalʌch lac bʌc'tal 

yubil. 

25Toj mi' lon q'uelob i bijlel winicob x'ixicob, pero mi' cajelob ti chʌmel mu' bʌ i 

xʌñob majlel. 

26Jini mu' bʌ i cha'len wocol e'tel xic'bilʌch cha'an wersa yom i bʌl i ñʌc'. 

27Jini sajtem bʌ mi' cha'len wersa i mel jontolil. Lajalʌch i t'an bajche' c'ajc mu' 

bʌ i xic' majlel i pi'ʌlob ti mulil. 

28Jini xlot mi' tech a'leya. Mi' cha'len jop't'an cha'an mi' t'oxob i bʌ jini mu' bʌ i 

c'uxbiñob i bʌ. 

29Jini jontolo' bʌ mi' lotiñob winicob x'ixicob ti uts bʌ t'an cha'an mi' pʌyob ti' bijlel 

mulil. 

30Jini xjop't'an mi' wʌn chajpan i bʌ cha'an mi' lotin yambʌ. Ma'anic mi' poj cʌy 

jinto mi' yujtel i mel. 

31Añʌch i c'uxbintel jini ñoxix bʌ tsa' bʌ ñajt'esʌbenti i jabilel cha'an tsi' mele 

chuqui uts'at. 

32Jini mach bʌ orajic yujil mich'ajel ñumen ñucʌch bajche' ñuc bʌ soldado. 

Ñumen ñuc jini mu' bʌ i tic' i bʌ bajche' jini mu' bʌ i chil tejclum ti guerra. 

33An mu' bʌ i cha'leñob yajcaya ti alas, pero jiñʌch lac Yum mu' bʌ i 

yajcʌbeñonla pejtel chuqui mi lac taj. 

Proverbios 17 

1Uts'at to'ol waj jach yic'ot i ñʌch'tʌlel lac pusic'al. Mach uts'atic colem otot ba'an 

cabʌl i bʌl lac ñʌc' yic'ot a'leya. 

2Jini ch'iton mu' bʌ i yʌq'uen i ch'ijiyemlel i tat mi caj i yuman x'e'tel xuc'ul bʌ i 

pusic'al. Ba' ora tsa'ix chʌmi i tat, che' mi' tilelob i pi'ʌlob cha'an mi' t'oxob i 
chubʌ'an, lajal an i ye'tel jini x'e'tel yic'otob. 

3Mi' yulmesʌntel plata ti p'ejt, mi' yʌjq'uel ti c'ajc jini oro, pero lac pusic'al mi' 

q'uejlel ti Dios. 

4Jini jontol bʌ mi' bʌc' ac' ti' pusic'al i t'an jini jontolo' bʌ. Jini xlot mi' ñich'tʌben i 

t'an xjop't'an. 

5Jini mu' bʌ i wajlen jini mach bʌ anic i chubʌ'an woli' yʌ'liben i yum tsa' bʌ i 

mele. Jini tijicña bʌ mi' q'uel i wocol i pi'ʌlob mux i toj i mul. 

6I ñuclel jini ñoxo' bʌ jiñʌch i yalobilob i yalobil. I ñuclel jini alobob jiñʌch i tatob. 

7Mach i t'ojolic jini wen t'an ti' yej xñusa t'añob. Che' ja'el mach i t'ojolic lot ti' yej 

jini ñuc bʌ i ye'tel. 

8Jini mu' bʌ i yʌq'uen i majtan am bʌ i ye'tel cha'an mi' yuts'esʌben i pusic'al, 

lajalʌch i majtan bajche' i t'ojol jax bʌ xajlel letsem bʌ i tojol. Jini mu' bʌ i ch'ʌm 
mi' jac'ben i mandar i yum. 

9Jini mu' bʌ i mucben i mul yambʌ, woli' yʌc' i bʌ ti c'uxbintel. Jini mu' bʌ i 

tsictesʌben i mul mi' yʌc' i bʌ ti ts'a'lentel. Mach i pi'ʌlic yilal. 

10Uts'at mi' jac' i tic'ol jini wen bʌ i pusic'al. Mach che'ic jini tonto bʌ. Anquese 

mi' jajts'el ti jo'c'al asiyal, ma'anic mi' ju'sʌbentel i pusic'al. 

11Jini xñusa t'an yom i tech jontolil. Jini cha'an ma'anic mi caj i p'untʌntel che' 

mi' toj. 

12Mach yocʌ wocolic mi tsi' tajayonla bajlum chilbebil bʌ i yal, pero wen wocol 

mi tsi' tajayonla juntiquil tonto bʌ woli bʌ i mel bajche' yom i pusic'al. 

13Mux i jal'an wocol ti' yotot xjontolil mi jontol tsi' q'uextʌbeyonla lac wenlel. 

14Che' mi' cajelob ti leto mi' yutsi p'ojlel che' bajche' ja'. Jini cha'an cʌyʌx leto 

ame utsi p'ojlic. 

15Jini xmeloñel mach bʌ anic mi' mel xjontolilob yic'ot ja'el jini xmeloñel mu' bʌ 

i yʌc' ti toj mulil jini tojo' bʌ, junlajal an i mul ti cha'ticlelob. 

16¿Chucoch mi' lon ña'tan i mʌn i ña'tʌbal jini tonto bʌ mach bʌ mejlic i ch'ʌmben 

isujm? 

17Mi isujm mi' c'uxbiñonla laj cʌñʌ bʌ ma'anic mi' cʌy i c'uxbiñonla ti pejtelel ora. 

Junlajalʌch bajche' lac pi'ʌl ba' ora woli la cubin wocol. 

18Tontojʌch mu' bʌ i to'ol otsan i bʌ i tojben i bet xbeta taq'uin. Ma'anic mi' ña'tan 

chuqui woli' mel. Mi' yotsan i bʌ ti' tojlel i cʌñʌyo' bʌ cha'an mi' ch'ʌmben i bet ti' 
wenta. 

19Jini mu' bʌ i mulan leto mi' mulan i ñusan t'an. Jini mu' bʌ i chañ'esan i bʌ mi' 

caj ti jilel. 

20Jini mu' bʌ i mulan i soc i bʌ ma'anic mi' wis taj chuqui wen ti pejtelel ora. Jini 

mu' bʌ i soc i t'an mi caj i taj wocol. 

21Jini tonto bʌ mi' yʌq'uen i ch'ijiyemlel i tat tsa' bʌ i p'olo. Ma'anic ba' mi' taj i 

tijicñʌyel i tat. 

22I tijicñʌyel lac pusic'al i wentajʌch wen bʌ ts'ac. I ch'ijiyemlel lac pusic'al mi' 

tiquesan lac bʌc'tal. 

23Jini sajtem bʌ mi' mucul aq'uen i majtan xmeloñel cha'an mi' ñusʌben i mul. 

24Baqui jach mi' majlel jini wen bʌ i pusic'al mi' taj i ña'tʌbal, pero mach i tajayic 

i ña'tʌbal jini tonto bʌ anquese ñajt mi' sʌclan majlel. 

25Jini tonto bʌ mi' yʌq'uen i ch'ijiyemlel i tat yic'ot i quisin i ña' tsa' bʌ i yʌc'ʌ ti 

pañimil. 

26Isujm mach i t'ojolic mi' yʌjq'uel ti toj mulil jini toj bʌ. Mach i t'ojolic mi' lojwel 

jini am bʌ i ye'tel, toj bʌ mi' cha'len meloñel. 

27Añʌch i ña'tʌbal jini mu' bʌ i cʌntan i yej. Ñʌch'ʌl i pusic'al jini mu' bʌ i wen 

ña'tan bajche' yom mi' mel. 

28Che' ñʌch'ʌl jini tonto bʌ lajal yilal bajche' cabʌl bʌ i pusic'al. Mi' ch'ʌmben 

isujm yilal che' woli' cʌntan i yej. 

Proverbios 18 

1Jini mu' bʌ i tʌts' loq'uel i bʌ ba'an i pi'ʌlob woli' ña'tan i mel chuqui yom i bajñel 

pusic'al. I contrajʌch weño' bʌ i pusic'al. 

2Jini tonto bʌ mach i t'ojolic mi' q'uel jini am bʌ i ña'tʌbal. I t'ojol jax mi' lon q'uel 

chuqui mi' loq'uel ti' bajñel pusic'al. 

3Ya' ba'an sajtem bʌ an ts'a'leya. Ya' ba'an xp'ajoñel an a'leya. 

4I t'an jini am bʌ i ña'tʌbal lajalʌch bajche' tam bʌ ja'. Lajal an i c'ʌjñibal lac t'an 

bajche' ja' mu' bʌ i wʌjlel loq'uel ti' loq'uib cha'an mi' lajmesʌbeñonla lac tiquin 
ti'. Lajalʌch bajche' colem pa' mu' bʌ i bujt'el. 

5Mach yomic mi la cʌc' ti colel jini am bʌ i mul anquese uts'at i pusic'al yilal. 

Mach yomic mi lac tic'lan jini toj bʌ che' mi' mel i bʌ. 

6Jini tonto bʌ mi' c'ʌn i yej cha'an mi' tech cabʌl a'leya. La' bajbentic ti asiyal 

cha'an i mul. 

7Cha'an ti' mul i yej mi' yʌlol jisan i bʌ jini tonto bʌ. Lajalʌch i t'an bajche' yac 

mu' bʌ caj i chuc. 

8Lajalʌch i t'an xjopt'an bajche' sumuc bʌ i bʌl lac ñʌc'. Mi' laj xaxañonla. 

9Jini ts'u' bʌ ti e'tel i pi'ʌlʌch jini mu' bʌ i yʌc' ti jilel i chubʌ'an. 

10I c'aba' lac Yum i wentajʌch p'ʌtʌl bʌ otot ts'ajquibil bʌ. Muq'uix i ñochtan ti 

ajñel jini toj bʌ. Muq'uix i yochel i taj i coltʌntel. 

11Jini wen chumul bʌ lajal mi' lon q'uel i chubʌ'an bajche' p'ʌtʌl bʌ tejclum ba' 

mi' lon ña'tan i coltan i bʌ. Mi' lon al ti' pusic'al lajalʌch i chubʌ'an bajche' chan 
bʌ ts'ajc mu' bʌ i mʌctan wocol. 

12Ñuc mi' lon q'uel i bʌ jini mu' bʌ caj i yʌjq'uel ti quisin. Utsʌch i pusic'al jini mu' 

bʌ caj i wa'chocontel. 

13Jini mu' bʌ i jac' t'an che' maxto ubibilic i cha'an mi' caj ti quisin cha'an i 

tontojlel. 

14Jini xuc'ul bʌ i pusic'al ti Dios mi' cuch i wocol, pero mach chʌn cujchix i cha'an 

che' mi' jilel i xuc'tʌlel. 

15Jini mu' bʌ i ch'ʌmben isujm mi' yutsi taj i ña'tʌbal. Jini wen bʌ i pusic'al mi' 

wen jac' i cʌntesʌntel. 

16Jini mu' bʌ i yʌq'uen i majtan am bʌ i ye'tel woli' chajpan majlel i bijlel cha'an 

mi' pʌjyel ochel ti' tojlel jini ñuco' bʌ. 

17Toj mi' lon q'uejlel jini ñaxan to bʌ mi' sub i bʌ ti' tojlel am bʌ i ye'tel. Ti wi'il tal 

i contra i tsictesan. 

18Anquese p'ʌtʌlob mu' bʌ i cha'leñob leto, mi' lajmel leto ba' ora mi' cha'leñob 

yajcaya ti jun. Che' jini mi' yʌc'ob i bʌ ti' wenta Dios cha'an mi' pʌsbeñob bajche' 
yom mi' melob. 

19Che' an mu' bʌ i mich'len i yeran, ñumen tsʌtsʌch bajche' p'ʌtʌl bʌ tejclum. 

Lajalʌch bajche' i yoyel colem otot. 

20Jini uts bʌ i t'an mi caj i taj i tijicñʌyel i pusic'al. Jini mach bʌ wenic i t'an 

muc'ʌch i toj. 

21An cha'chajp lac p'ʌtʌlel ti t'an. Cha'an ti lac t'an mi la cʌc' ti chʌmel. Cha'an ti 

lac t'an mi la cʌc' ti colel. An lac chobejtʌbal ti chajp ti chajp bajche' jach mi laj 
c'ʌn la cac'. 

22Jini mu' bʌ i pʌy i yijñam mi' taj i tijicñʌyel. Mi' tajben i yutslel lac Yum. 

23Jini mach bʌ anic i chubʌ'an mi' c'ajtin ti wocol t'an, pero wocol mi' jac' jini wen 

chumul bʌ. 

24An mu' bʌ i lon c'uxbiñonla che' an chuqui yomob i taj ti lac tojlel, pero an mu' 

bʌ i c'uxbiñonla ti isujm ñumen bajche' lac pi'ʌlob. 

Proverbios 19 

1Ñumen tijicña jini pobre toj bʌ i pusic'al bajche' jini rico mu' bʌ i soc i t'an. 

2Mach yomic mi lac bʌc' mel bajche' jach yom lac pusic'al. An i mul jini mach bʌ 

anic mi' p'is ti' wenta chuqui yom i mel. 

3Jini tonto bʌ mi' soc i bijlel. Mi' tech leto ti' pusic'al ti contra lac Yum. 

4I pi'ʌlob jini wen chumul bʌ cabʌl mi' tilelob ti jula', pero mi' tʌts'ob i bʌ i pi'ʌlob 

jini pobre bʌ. 

5Jini mu' bʌ i lon sub i bʌ ti testigo wersa mi caj i toj i lot. Mach mejlic ti puts'el 

jini mu' bʌ i cha'len lot. 

6Cabʌlob mi' c'ajtibeñob i yutslel jini mu' bʌ i p'ew i chubʌ'an. Pejtel winicob 

x'ixicob mi' c'uxbiñob jini mu' bʌ i yʌq'ueñob i majtan. 

7Pejtel i yʌscuñob i yijts'iñob mi' ts'a'leñob jini pobre. ¿Mach ba ñumenic mi caj 

i tʌts'ob i bʌ i cʌñʌyo' bʌ? 

8Jini mu' bʌ i yutsi p'ojlesan i ña'tʌbal woli' ch'ʌl i yespíritu yubil. Jini mu' bʌ i 

wen ña'tan i mel chuqui uts'at mux i taj i wenlel. 

9Jini mu' bʌ i lon sub i bʌ ti testigo wersa mi caj i toj i lot. Mi' caj ti jilel jini mu' bʌ 

i cha'len lot. 

10Mach yomic mi' yʌq'uentel jini tonto bʌ pejtelel chuqui tac yom i pusic'al. Mach 

yomic mi' yumʌntel x'e'tel cha'an i yalobil rey. 

11Jini wen bʌ i pusic'al mach orajic mi' mich'an. Jiñʌch i ñuclel che' mi' ñusʌben 

i mul i contra. 

12Lajalʌch i mich'ajel rey bajche' i t'an bajlum. Lajalʌch i yutslel bajche' ye'eb. 

13Jini tonto bʌ mi' jisʌben i chubʌ'an i tat. Jini x'ixic mu' bʌ i yʌ'len i ñoxi'al lajalʌch 

bajche' chʌc'chʌc'ña bʌ ja' mu' bʌ i tic'lañonla. 

14Tilem ti lac tat la cotot yic'ot lac chubʌ'an ti pañimil. Tilem ti lac Yum la quijñam 

wen bʌ i pusic'al. 

15Tam mi' yochel i wʌyel jini ts'u' bʌ. Jini mach bʌ anic mi' cha'len e'tel wersa mi 

caj i yubin wi'ñal. 

16Jini mu' bʌ i wen q'uel jini mandar mi' wen q'uel i bʌ. Jini mach bʌ wenic mi' 

q'uel i bijlel mi' caj ti chʌmel. 

17Jini mu' bʌ i yʌq'uen pobre chuqui anto yom i cha'an woli' yʌq'uen lac Yum ti 

majan. Mi caj i cha' q'uextʌbentel bajche' c'amel tsi' yʌq'ue. 

18Aq'uen i tsico' pusic'al a walobil che' anto ti a wenta, pero mach yomic cʌlʌxet 

ame a tsʌnsan. 

19Jini cʌlʌx jax bʌ mi' mich'an, wersa mi caj i toj. Lolom jach ma' ñop a mʌctan. 

Ñumen to mi' mich'an. 

20Ñich'tan wen bʌ t'an. Ac'ʌ ti a pusic'al j cʌntesʌbal. Che' jini mux a taj cabʌl a 

pusic'al. 

21An cabʌl chuqui mi' lon ña'tañob i mel winicob, pero xuc'ul mi' mel chuqui mi' 

ña'tan i mel lac Yum. 

22Tijicñayob mu' bʌ i cha'leñob p'untaya. Ñumen tijicña jini toj bʌ mach bʌ anic 

i chubʌ'an bajche' jini wen chumul bʌ yujil bʌ lot. 

23Mi lac taj laj cuxtʌlel che' mi lac bʌc'ñan lac Yum. Jini mu' bʌ i bʌc'ñan lac 

Yum ñʌch'ʌl mi caj i yajñel yic'ot. Ma'anic chuqui mi caj i tumbentel. 

24Jini ts'u' bʌ mi lon otsan i c'ʌb ti' ch'ejew. Ma'anix mi' chʌn otsan ti' yej. 

25Ba' ora mi' ju'sʌbentel i pusic'al jini xwajleya mi' julel i pusic'al jini maxto bʌ 

cʌntesʌbilic. Ba' ora mi' tijq'uel jini wen bʌ i pusic'al mi' yutsi ch'ʌmben isujm. 

26Jini mu' bʌ i jisʌben i chubʌ'an i tat yic'ot jini mu' bʌ i choc loq'uel i ña' quisintic 

jax mi' mel. Wersa mi' cuch i ts'a'lentel. 

27Mach a cʌy a cʌntesʌntel ame a soc a bʌ. Ñopo chuqui wen cha'an ma' mel. 

28Jini testigo mu' bʌ i soc i t'an ti melobʌjʌl woli' wajliben i ye'tel xmeloñel. Mi' 

jisan jini toj bʌ ti lot. 

29Wʌn chajpʌbilix asiyal cha'an mi' bajbentelob tontojo' bʌ. 

Proverbios 20 

1Jini vino mi' yʌc' ti wajal jini winic mu' bʌ i jap. Mi' tech leto jini lembal. Sajtem 

i pusic'al jini mu' bʌ i cha'len yʌc'ʌjel. 

2Lajal i mich'ajel rey bajche' i t'an bajlum. Jini mu' bʌ i techben i mich'ajel mi caj 

i toj. 

3Ñucʌch jini winic mach bʌ yujilic a'leya. Tonto jini mu' bʌ i yotsan i bʌ ba' 

woliyob ti a'leya. 

4Jini ts'u' bʌ ma'anic mi' cha'len cholijel che' i yorajlelix. Mi' lon c'ajtin tac ñumel 

che' ti' yorajlel c'ajbal. 

5Lajalʌch lac ña'tʌbal bajche' i yebal tam bʌ ja', che' ya jach lotol ti lac pusic'al, 

pero mux laj c'unte' tsictesʌben jini mu' bʌ i ch'ʌmben isujm. 

6Cabʌlob mi poj pʌsob i bʌ ti uts, pero ¿am ba juntiquil uts bʌ i pusic'al ti pejtelel 

ora? Wocol ti tajol. 

7Jini toj bʌ mu' bʌ i mel chuqui uts'at mi' pʌsbeñob i bijlel i yalobilob. Tijicñayob 

mu' bʌ i tilelob ti' pat. 

8Jini rey buchul bʌ ti meloñel mi' jisan jontolil baqui jach mi' taj. 

9¿Am ba juntiquil isujm bʌ mu' bʌ i yʌl: Tsa'ix c poco c pusic'al. Sʌconix. Ma'anix 

c mul, che'en? 

10Ts'a' mi' q'uejlel ti lac Yum jini asibil bʌ balanza yic'ot jelchojc tac bʌ lac 

p'isonib. 

11Winicob x'ixicob yic'ot ja'el alʌlob mi' yʌc'ob i bʌ ti cʌjñel ti' melbalob. Tsiquil ti 

lac melbal mi sʌconla mi tojonla. 

12Jini lac chiquin mu' bʌ i yubin t'an yic'ot lac wut mu' bʌ i c'otel laj i melbalʌch 

lac Yum. 

13Mach yomic mi' wen ochel a wʌyel ame ochiquet ti pobre. Cañʌ a wut cha'an 

ma' majlel ti e'tel. Che' jini mux a ñaj'an ti waj. 

14Jini yom bʌ i cha'len mʌñoñel mi' yʌl: Mach wenic, mach i t'ojolic. Che' mi' lon 

al. Che' mʌmbilix i cha'an tijicña mi' majlel. 

15Uts'at oro yic'ot i t'ojol bʌ xajlel letsem tac bʌ i tojol, pero c'ax uts'at i t'an jini 

wen bʌ i pusic'al. 

16Jini mu' bʌ i yotsan i bʌ cha'an mi' tojben i bet xbeta taq'uin mi caj i mel i 

pusic'al ti wi'il. Mi caj i chilbentel i bujc ti prenda cha'an mi' tojben i bet jini mach 
bʌ i cʌñʌyic. 

17Jini xlot sumuc mi' lon ubin i chobejtʌbal che' bajche' caxlan waj che' ti' cajibal, 

pero ti wi'il but'ulix i yej ti ji' lum yubil. 

18Che' maxto ña'tʌbilic a cha'an bajche' yom ma' mel, c'ajtiben jini yujilo' bʌ. 

Ñich'tʌbeñob i t'an jini yujilo' bʌ che' a wom a mel guerra. 

19Jini mu' bʌ i puc majlel t'an mi' tsictesan majlel jini mucul tac bʌ. Mach ma' 

wotsan a bʌ a wic'ot jini mu' bʌ i laj sub chuqui mi' ña'tan. 

20Jini mu' bʌ i p'aj i tat i ña', mi' caj i toj ti ic'ch'ipan bʌ pañimil. 

21Jini mu' bʌ i bʌc' otsan i bʌ ti rico an i mul. Mux i taj i ch'ijiyemlel i pusic'al che' 

ti wi'il. 

22An mu' bʌ i yʌl: Mu' to caj j q'uextan jontolil, che'en, pero mach che'ic yom. 

Pijtan lac Yum. An ti' wenta lac Yum cha'an mi' mel. 

23Ts'a' mi' q'uel lac Yum jini asibil bʌ balanza. Mach uts'atic mi' q'uel ja'el jini 

jelchojc bʌ p'isoñib. 

24Jiñʌch lac Yum mu' bʌ i toj'esañonla majlel. ¿Mejl ba lac bajñel ch'ʌmben 

isujm lac bijlel? 

25Jini mu' bʌ i bʌc' suben lac Yum chuqui mi caj i yʌq'uen, chucul ti yac yubil 

che' wi'il to mi' c'un ña'tan i t'an. 

26Jini rey am bʌ wen bʌ i pusic'al mi' yʌc' ti jilel xjontolilob. Mi' yʌq'ueñob i toj i 

mul. 

27Jini espíritu lac cha'an i wentajʌch lámpara. Mi' tsictesʌbeñonla i malil lac 

pusic'al. 

28Cabʌl mi' taj i coltʌntel jini rey mu' bʌ i mel i ye'tel ti toj ti' yutslel i pusic'al. Che' 

jini mux i jal'an ti' buchlib. 

29I ñuclel ch'iton winicob jiñʌch i p'ʌtʌlel. I ch'ʌjlil jini xñoxob jiñʌch i sʌquel i jol. 

30Jini asiyal i wentajʌch ts'ac ti' pʌchʌlel xjontolil. Mi' sʌc'an i pusic'al mu' bʌ i 

yʌq'uentel i tsico' pusic'al. 

Proverbios 21 

1Jini Dios tsa' bʌ i melbe i bijlel ja' mi' ñijcʌben i pusic'al rey cha'an mi' mel 

chuqui yom Dios. 

2Toj mi' lon q'uelob i bijlel winicob x'ixicob, pero lac Yum mi' q'uelbeñob i 

pusic'al. 

3Jini mu' bʌ i mel chuqui toj, mu' bʌ i cha'len meloñel ti toj, ñumen uts'at ti' wut 

lac Yum bajche' jini mu' bʌ i yʌq'uen i yʌlac' ti' majtan. 

4Jini chan bʌ mi' q'uel i bʌ yic'ot jini ts'a' bʌ mi' q'uel i pi'ʌlob lajal xmulilob. 

Chuqui tac jach mi' melob mulilʌch. 

5Jini bʌx bʌ ti e'tel mu' bʌ i ña'tan chuqui yom i mel mi' yʌc' ti p'ojlel i chubʌ'an. 

Pero pejtel mu' bʌ i ña'tañob i to'ol tajob i chubʌ'an mi caj i yochelob ti pobre. 

6Lolom jach mi' tempan i chobejtʌbal xlot. Che' jach mi' yilol jilel ti' c'ʌb jini mu' 

bʌ caj ti chʌmel. 

7Jini chucul bʌ i cha'an sajtemo' bʌ mi caj i jisañob come ma'anic tsi' tiq'uiyob i 

bʌ ti mulil cha'an mi' melob chuqui uts'at. 

8Socol i bijlel jini sajtemo' bʌ. Leco ja'el. Tojʌch i melbal jini sʌco' bʌ i pusic'al. 

9Mach tijicñayic jini winic am bʌ i pi'ʌl woli bʌ ti a'leya. Anquese colem i yotot 

mach tijicñayic. Ñumen tijicña aja muq'uic mejl i ñajti tʌts' i bʌ anquese ti' xujc 
jach jump'ejl i mal otot. 

10Ti pejtelel i pusic'al yom i mel mulil jini sajtem bʌ. Ma'anic mi' tic' i bʌ cha'an i 

pi'ʌlob ti chumtʌl. 

11Ba' ora mi' ju'sʌbentel i pusic'al xmulil, mux i q'uel jini maxto bʌ cʌntesʌbilic. 

Mux i julel i pusic'al. Subentel jach yom cha'an mi' melob chuqui wen jini weño' 
bʌ i pusic'al. 

12Jini i cha'año' bʌ Dios mi' p'isob ti wenta che' mi' q'uelob i jilibal jini sajtemo' 

bʌ. Mi' jilelob cha'an i jontolil. 

13Jini mu' bʌ i lon pʌs i bʌ ti xcojc che' mi' tilel pobre i c'ajtiben i coltʌntel mi caj 

i cha'len c'ajtiya ja'el. Ma'anic mi caj i yubibentel i t'an. 

14Mi' lajmel i mich'ajel jini am bʌ i ye'tel mu' bʌ i yʌq'uentel i majtan ti mucul. 

Anquese cabʌl jax i mich'ajel, mi' lajmel che' mi' ñusʌbentel i majtan. 

15Che' mi' cha'len toj bʌ meloñel jini am bʌ i ye'tel, tijicña i pusic'al jini tojo' bʌ, 

pero mi' cha'leñob bʌq'uen jini xjontolilob. 

16Jini mu' bʌ i tʌts' loq'uel i bʌ ti' bijlel i cʌntesʌntel mi caj i yajñel yic'ot chʌmeño' 

bʌ. 

17Jini mu' bʌ i to'o sʌclan i tijicñʌyel i pusic'al mi caj i yochel ti pobre. Jini mu' bʌ 

i to'ol ñusan q'uin ti q'uiñijel ma'anic mi' yochel ti rico. 

18Mi' caj ti chʌmel xjontolil. Mi' caj ti colel jini toj bʌ. Jini sajtem bʌ mi caj i toj i 

mul. Jini toj bʌ ma'anic mi' yʌjq'uel ti toj mulil. 

19Mach tijicñayic jini am bʌ i pi'ʌl woli bʌ ti mich'ajel yic'ot a'leya. Ñumen tijicña 

aja muq'uic mejl i bajñel chumtʌl ti jamil. 

20Lotol ti' yotot jini p'ip' bʌ i pusic'al an letsem tac bʌ i tojol yic'ot aceite, pero jini 

tonto bʌ mi' laj jisan. 

21Jini mu' bʌ i chʌn ñop i mel chuqui toj yic'ot chuqui uts'at mi caj i taj i cuxtʌlel 

yic'ot toj bʌ i pusic'al yic'ot i c'uxbintel. 

22Jini p'ip' bʌ i pusic'al ti guerra mux i yochel i chilben i tejclum jini p'ʌtʌlo' bʌ. 

Mi' jisʌbeñob i p'ʌtʌlel xchumtʌlob ba' lon xuc'ulob i pusic'al. 

23Jini mu' bʌ i cʌntan i yej yic'ot i yac' mi' cʌntan i bʌ cha'an mach yomic ochel 

ti wocol. 

24Xwajleyajʌch jini chan bʌ i pusic'al yujil bʌ mich'ajel. Mi' mel bajche' jach yom 

i pusic'al. Bajñel bʌjʌch i bʌ. 

25I ts'u'lel jini ts'u' bʌ mi' tsʌnsan. Mach yomic i ñop e'tel ti' c'ʌb. 

26C'ʌlʌl mi' sʌc'an mi' yic'an tsʌytsʌyña i pusic'al jini ts'u' bʌ. Jini toj bʌ mi' p'ew 

i chubʌ'an. Mi' p'untan i pi'ʌlob. 

27Ts'a' mi' q'uel lac Yum i majtan mu' bʌ i yʌq'uen sajtemo' bʌ. Jini woli bʌ ti 

jontolil mi' lon ña'tan i yuts'esʌben i pusic'al lac Yum yic'ot i majtan. 

28Jini mu' bʌ i lon otsan i bʌ ti testigo mi' caj ti jilel. Jini tsa'ix bʌ i yubi isujm bʌ 

t'an joy lajalʌch i t'an ti pejtelel ora. 

29Ch'ejlatax mi' lon pʌs i bʌ jini sajtem bʌ. Mach che'ic mi' mel jini toj bʌ. Mi' 

toj'esan i bʌ majlel. 

30Jini wen bʌ i ña'tʌbal yic'ot jini mu' bʌ i ch'ʌmben isujm yic'ot jini mu' bʌ i 

cha'len cʌntesa ti isujm mach i contrajobic lac Yum. 

31Cosʌbil jini caballo cha'an mi laj coltʌntel ti' yorajlel guerra, pero ch'oyol ti lac 

Yum laj coltʌntel. 

Proverbios 22 

1Ñumen tijicña jini uts'at bʌ i c'aba' bajche' jini am bʌ cabʌl i chubʌ'an. Jini mu' 

bʌ i taj i coltʌntel ti' pi'ʌlob cha'an c'ux mi' yubiñob ñumen tijicñayʌch bajche' jini 
am bʌ i cha'an plata yic'ot oro. 

2Jini ricojob yic'ot jini pobrejob mi' tajob i bʌ. Laj i melbalob lac Yum. 

3Jini cʌntesʌbil bʌ mi' wʌn ña'tan chuqui bʌbʌq'uen mi' yujtel. Mi' chajpan i bʌ. 

Jini tonto bʌ ma'anic mi' yotsan ti' pusic'al. Muq'uix i toj. 

4An i chobejtʌbal jini uts bʌ i pusic'al mu' bʌ i bʌc'ñan lac Yum. Jiñʌch cabʌl i 

chubʌ'an yic'ot i ñuclel yic'ot i cuxtʌlel. 

5An pim bʌ ch'ixol yic'ot yac ti' bijlel jini sajtemo' bʌ. Mach ya'ic mi' yochel jini 

mu' bʌ i chʌcʌ q'uel i bʌ. 

6Cʌntesan alʌlob ti jini bij yom bʌ mi' xʌñob majlel. Che' ñoxobix ma'anic mi caj 

i cʌyob. 

7Jini pobre mi' yuman jini rico. Jini xbeta taq'uin mi' yochel ti to'ol e'tel ya' ba' tsi' 

beta taq'uin. 

8Jini mu' bʌ i pʌc' jontolil mi caj i c'aj wocol. Mi caj i yʌjq'uelob ti quisin jini jontolo' 

bʌ. 

9Mux i coltʌntelob jini mu' bʌ i pʌsbeñob i pi'ʌlob i yutslel i pusic'al, come mi' 

yʌq'ueñob i waj jini mach bʌ añobic i cha'an. 

10Choco loq'uel jini xwajleya. Che' jini mux i lajmel a'leya. Mux i lajmel leto yic'ot 

ts'a'leya. 

11Jini rey mi caj i pʌsben i yutslel i pusic'al jini sʌc bʌ i pusic'al. Mi caj i c'uxbin 

cha'an ti' yutslel i t'an. 

12Lac Yum mi' wen q'uel jini wen bʌ i ña'tʌbal, pero mi' yʌc' ti to'ol jilel i t'an 

xlotob. 

13Jini ts'u' bʌ mi' lon al ti' pusic'al: An bajlum ya' ti pat otot. Mi caj c tsʌnsʌntel, 

che'en. 

14Lajalʌch i t'an jini ts'i'lel bʌ x'ixic bajche' tam bʌ ch'en. Ya'i mi caj i wʌlʌc jisan 

i bʌ jini winic ts'a'lebil bʌ ti lac Yum. 

15Tsʌts chucul i tontojlel i pusic'al alʌlob, pero mux i chojquel loq'uel che' mi' 

yʌq'uentelob i tsico' pusic'al ti asiyal. 

16Jini mu' bʌ i chilben i chubʌ'an pobre cha'an mi' p'ojlesan i chubʌ'an yic'ot jini 

mu' bʌ i yʌq'uen i majtan wen chumul bʌ lajal mi' cajelob ti wi'ñal. 

Yom xuc'ulonla ti laj cʌntesʌntel 

17La' ba' añon. Yom ma' wen ñich'tan jini t'an. Ubibeñob i t'an jini weño' bʌ i 

pusic'al. Otsan ti a pusic'al j cʌntesʌbal. 

18Come tijicñayet mi tsa' cʌnta ti a pusic'al cha'an ma' cha' sub ti toj. 

19Wolij cʌntesañet cha'an xuc'ul mi' yajñel a pusic'al yic'ot lac Yum. 

20¿Mach ba anic tsac ts'ijbubeyet wen bʌ t'an cha'an a cʌntesʌntel? 

21Ñopo ti isujm cha'an ma' cha' sujtel a subeñob jini tsa' bʌ i chocoyet tilel. 

22Mach a xujch'iben i chubʌ'an jini p'ump'un bʌ mach bʌ mejlic i coltan i bʌ. 

Mach a ts'a'len che' mi' tilel i mel i bʌ. 

23Come lac Yum mi caj i mel. Mi caj i jisan jini mu' bʌ i tic'lañob. 

24Mach yomic ma' xʌb a bʌ yic'ot jini yujil bʌ mich'ajel. Mach yomic ma' pi'len 

majlel jini cʌlʌx jax bʌ i mich'ajel, 

25ame lajalic ma' mel, ame a lon choc a bʌ ti yac yubil. 

26Mach yomic lajal ma' mel bajche' yaño' bʌ mu' bʌ i lon ac'ob i t'an cha'an mi' 

tojbeñob i bet xbeta taq'uin. 

27Come mi ma'anic a taq'uin cha'an ma' tojben i bet, obol a bʌ mi tsi' chilbeyet 

a wʌyib cha'an i q'uexol i taq'uin. 

28Mach ma' lux majlel cayajon tsa' bʌ i p'isiyob lac tat ti wajali ba' jaxʌl lum. 

29¿A cʌñʌ ba juntiquil bʌx bʌ ti e'tel? Mi caj i yʌq'uentel ñuc bʌ i ye'tel ti' tojlel 

yumʌlob. Ma'anic mi caj i melbeñob i ye'tel jini ch'o'ch'oco' bʌ. 

Proverbios 23 

1Che' buchulet ti mesa yic'ot am bʌ i ye'tel, yom ma' wen ña'tan majqui wola' 

pi'len ti we'el. 

2Tsepex a bic' ti machit mi wo'etax ti' bʌl a ñʌc'. 

3Mach a mulʌben i caxlan waj. Mach a lon ña'tan la' pi'ʌl la' bʌ cha'an wola' poj 

cha'len we'el yic'ot. 

4Mach a mel a pusic'al cha'an ma' wochel ti rico. Mi che'ʌch wola' ña'tan cʌyʌx 

a ña'tan. 

5¿Mu' ba caj a lon sʌclan jini mach bʌ a tajayic? Lajalʌch lac chubʌ'an bajche' i 

wich' xiye' mu' bʌ ti wejlel majlel. 

6Mach a c'uxben i waj jini tsʌytsʌyña bʌ i pusic'al. Mach a mulʌben sumuc bʌ i 

we'el. 

7Come cha'p'ejl jax i pusic'al mu' bʌ i pejcañet. C'uxu, japʌ, che'en, pero ma'anic 

mi' c'uxbiñet. 

8Mux a xejtan jini tsa' bʌ a mʌsa. Mux i to'ol jilel ti a pusic'al jini wocolix a wʌlʌ. 

9Mach a cʌntesan tonto bʌ, come mi' ts'a'lebeñet a t'an yic'ot a ña'tʌbal. 

10Mach ma' lux majlel i cayajonlel i lum meba' x'ixic. Mach ma' chilbeñob i lum 

meba' alʌlob. 

11Come jini mach bʌ anic i p'isol i p'ʌtʌlel mi' wen q'uel meba' alʌlob. Mi caj i 

coltañob ti' tojlel jini tsa' bʌ i tic'layob. Mi caj i yʌq'uet ti quisin mi tsa' tic'layob. 

12Yom p'ip' a pusic'al ti a cʌntesʌntel. Yom yʌxʌl a wo cha'an ma' ch'ujbiben i 

t'an jini cabʌl bʌ i ña'tʌbal. 

13Mach a to'ol ñusʌben i mul alob che' yom i ju'sʌbentel i pusic'al. Mi tsa' bajbe 

ti te' ma'anic mi' caj ti chʌmel. 

14Wersa yom ma' bajben ti te' cha'an ma' coltan a walobil ame majlic ba'an 

chʌmeño' bʌ. 

15Calobil, mi tsa'ix wen juli a pusic'al, mux c taj i tijicñʌyel c pusic'al. 

16Isujm wen tijicñayon che' ma' sub toj bʌ t'an. 

17Mach ma' mulʌben i chubʌ'an xmulilob. Yom ma' chʌn bʌc'ñan lac Yum ti 

pejtelel ora. 

18Isujm maxto anic tsiquil chuqui wola' pijtan, pero mi' caj ti tsictiyel. 

19Calobil, ubibeñon c t'an. Ñopo chuqui wen. Cʌntesan a bʌ cha'an ma' mel 

chuqui wen. 

20Mach a pi'len majlel jini xjap vinojob yic'ot jini wo'ob jax bʌ ti' bʌl i ñʌc'. 

21Come mi' yochelob ti pobre jini xyʌc'ʌjelob yic'ot wo'ob jax bʌ ti' we'elʌl. Jini 

mu' bʌ i mulañob cabʌl wʌyel mi caj i lʌpob tsucul pisil. 

22Ubiben i t'an a tat tsa' bʌ i p'oloyet. Mach a ts'a'len a ña' che' ñoxix. 

23C'uxbin jini isujm bʌ t'an, come lajalʌch bajche' letsem tac bʌ i tojol mu' bʌ lac 

mʌn. Mach a cha' chon ti pejtelel ora. Cha'len wersa cha'an ma' taj a ña'tʌbal 
yic'ot i tic'ol a pusic'al yic'ot a cʌntesʌntel. 

24Tijicña jax i tat ch'iton toj bʌ i pusic'al. Tijicña i pusic'al tsa' bʌ i p'olo ch'iton 

am bʌ wen bʌ i pusic'al. 

25La' tilic i tijicñʌyel a tat a ña'. La' ñuc'ac i pusic'al a ña' tsa' bʌ i yʌc'ʌyet ti 

pañimil. 

26Calobil, ch'ujbibeñon c t'an. Yom yʌxʌl a wo cha'an ma' q'uel bajche' mic mel. 

27Jini sts'i'lel bʌ x'ixic lajalʌch bajche' tam bʌ ch'en. Lajalʌch sajtem bʌ x'ixic 

bajche' tam bʌ jajp yoc ja'. Jini mu' bʌ i yajlel ya'i ma'anix mi' chʌn loq'uel. 

28Jini sts'i'lel bʌ x'ixic mi' cha'len chijt lajal bajche' xujch'. Mi' yutsi p'ojlesan 

xlotiyajob ti' tojlel winicob. 

29¿Majqui an i wocol? ¿Majqui an i ch'ijiyemlel i pusic'al? ¿Majqui mi' tech 

a'leya? ¿Majqui mi' taj i lojwel anquese ma'anic i contra? ¿Majqui chʌchʌc i 
wut? 

30Jiñʌch mu' bʌ i jal'añob ti' japol vino, mu' bʌ i ñico japob vino mu' bʌ i xʌbob. 

31Mach a mulan jini copa che' chʌchʌc anquese i t'ojol jax ti q'uelol. 

32Anquese sumuc jax mi' jubel che' ti ñaxan, pero ti wi'il mi' ch'ojet che' bajche' 

lucum. Lajal i c'uxel bajche' i yej o'chan. 

33Mux a q'uel leco tac bʌ mi tsa' japʌ. Leco mi caj a cha'len t'an. 

34Lajalet yubil bajche' jini litsuña bʌ i jol woli bʌ ti wʌyel ti barco ti colem ñajb. 

Lajalet bajche' jini woli bʌ ti wʌyel ti barco che' bʌbʌq'uen mi' jilel ti p'ʌtʌl bʌ ic'. 

35Che' jini mi caj a wʌl: Tsi' jats'ʌyoñob, pero mach c'uxic. Tsi' bajbeyoñob, pero 

ma'anic tsiquil tsa cubi. Che' mic ch'ojyel mic cha' majlel c jape', che'et. 

Proverbios 24 

1Mach a mulʌben i ñuclel jontolo' bʌ. Mach a tsajcañob majlel. 

2Come mu' jach i ña'tañob xujch' ti' pusic'al. Mu' jach i subob jontolil. 

3Wen ña'tʌntel yom cha'an mi' wen xuc'tʌl lac chumlib. Xuc'ul mi' yajñel i yotot 

jini yujil bʌ i melol. 

4Wen ña'tʌntel yom cha'an mi la cotsʌben i bʌl la cotot ti pejtelel chuqui tac yom 

lac pusic'al letsem tac bʌ i tojol. 

5Añʌch i p'ʌtʌlel jini p'ip' bʌ i pusic'al. Ñumen an i p'ʌtʌlel jini cabʌl bʌ i pusic'al 

bajche' soldado p'ʌtʌl bʌ i bʌc'tal. 

6Yom p'ip' i pusic'al mu' bʌ i cha'len guerra. Mi' mʌjlel i cha'an jini am bʌ cabʌl i 

yaj toj'esayajob ti' t'ejl. 

7Mach i tajayic cabʌl i pusic'al jini tonto bʌ. Ma'anic i c'ʌjñibal ti meloñibʌl. 

8Jini mu' bʌ i wʌn ña'tan i mel jontolil mi caj i mel. Mux i cʌjñel cha'an i jontolil. 

9Tontojʌch mu' bʌ i ña'tan i tech mulil. Mi' yʌc' i bʌ ti ts'a'lentel jini xwajleya. 

10Mi mach ch'ejletic ti' yorajlel wocol ts'ita' jach a p'ʌtʌlel. 

11Ac'ʌ ti colel jini ña'tʌbilix bʌ mi' chʌmel. Coltan jini bʌbʌq'uen bʌ mi' chʌmel. 

12Mach isujmic mi tsa' wʌlʌ: Mach c cujilic. Mi che'et, ¿mach ba yujilic jini mu' 

bʌ i wen q'uel lac pusic'al? Jini mu' bʌ caj i yʌq'ueñob i chobejtʌbal winicob, 
¿mach ba anic mi' ña'tan chuqui wola' mel? 

13Calobil ma' mʌc' chab, come sumuc jax. Tsajatax ti lemol jini chʌc'law bʌ mi' 

p'ajtel ti' yajñib chab. 

14Che'ʌch yom ma' wubin a cʌntesʌntel ja'el cha'an ma' taj cabʌl a pusic'al. Che' 

bʌ tsa'ix a taja wen bʌ a ña'tʌbal tsajatax mi caj a wubin. Ma'anic mi' caj ti to'ol 
jilel chuqui tac ma' pijtan. 

15Mach yomic ma' chijtan jini toj bʌ ti' chumlib. Mach yomic ma' xujch'iben majlel 

i chubʌ'an. 

16Anquese mi wucyajl mi' yajlel jini toj bʌ mux i cha' ch'ojyel. Mach che'ic jini 

sajtemo' bʌ. Mi' junyajlel yajlelob ti mulil. 

17Mach yomic tijicña a pusic'al che' mi' yajlel a contra. Mi tsi' jats'ʌ i yoc mach 

yomic tijicña ma' wubin, 

18ame ts'a'ic mi' q'uelet lac Yum che' jini, ame c'axic i mich'ajel Dios ti a tojlel. 

19Mach yomic ma' mel a pusic'al cha'an xjontolilob. Mach yomic ma' mulʌben i 

chubʌ'an sajtemo' bʌ. 

20Come mach wenic i jilibal jini jontolo' bʌ. Mi' caj ti jilel i tijicñʌyel sajtemo' bʌ 

che' bajche' mi' yajpel c'ajc. 

21Calobil, la' lac bʌc'ñan lac Yum yic'ot jini rey. Mach a wʌc'ob ti mich'. Mach a 

pi'len majlel xtech letojob. 

22Come mi caj i bʌc' tilel ñuc bʌ i wocol. ¿Majqui yujil bajche' mi caj i jilelob? 

23Wʌ'an yan tac bʌ i subal jini año' bʌ i pusic'al: Mach yomic jelchojc jach mi lac 

cha'len meloñel. 

24Majqui jach mi' q'uel ti uts'at jini am bʌ i mul mi' taj i p'ajol ti' tojlel winicob 

x'ixicob. Mi' ts'a'lentel ti pejtelel lum. 

25Tijicña mi' yajñelob jini mu' bʌ i tic'ob am bʌ i mul. Mi caj i tajob uts bʌ t'an. Mi 

caj i wen chumtʌlob. 

26Jini mu' bʌ i subeñet isujm bʌ t'an c'ux mi' yubiñet. 

27Ñaxan taja a we'tel baqui jach ma' taj. C'ajtin a lum. Ti wi'il wa'chocon a wotot. 

28Mach ma' lon pucbeñob i mul a pi'ʌlob che' mach anic ti a wenta. Mach yomic 

ma' lotin a pi'ʌlob ti uts bʌ t'an. 

29Mach ma' lon al ti a pusic'al: Che'ʌch mi caj c melben yambʌ che' bajche' tsi' 

melbeyon. Mi caj j q'uextan jontolil. Mach che'iquet. 

30Lʌc'ʌl tsa' ñumiyon ti' t'ejl i chol jini ts'u' bʌ yic'ot ti' t'ejl i ts'usubil jini mach bʌ 

anic i ña'tʌbal. 

31Awilan, tsa' pam coli ch'ixol ti' pejtelel. Tsa' wen pim'a ti tsajatun. Tsa'ix jejmi 

jubel jini corral melbil ti xajlel. 

32Tsaj q'uele. Tsa cʌc'ʌ tic pusic'al. Tsa quila. Tsac ña'ta j cʌntesʌntel. 

33Yom to ts'ita' wʌyel. Poj jumuc' to ñʌcʌcñayet. Yom ma' jal a c'ʌb yambʌ 

jumuc' to. 

34Che' jini mi caj i bʌc' jilel a chubʌ'an che' bajche' ti xujch'. Mux a wochel ti 

pobre. 

Proverbios 25 

Yambʌ laj cʌntesʌntel 

1Jiñʌch ja'el i subal Salomón tsa' bʌ i ts'ijbayob i winicob Ezequías jini rey ti 

Judá. 

2Tsiquil ñucʌch Dios come anto cabʌl mucul tac bʌ i cha'an. Tsiquil ñucʌch rey 

che' mi' tsictesan jini mucul tac bʌ. 

3Junlajal mach cʌmbilic lac cha'an i chanlel panchan yic'ot i tamlel lum yic'ot i 

pusic'al reyob. 

4Loc'sʌben i bi'bi'al plata. Che' jini puro plata mi' cʌytʌl cha'an jini xmel taq'uin. 

5Tʌts'ʌ loq'uel jini jontolo' bʌ ti' tojlel rey. Che' jini xuc'ul mi caj i yajñel ti' buchlib 

che' toj mi' cha'len meloñel. 

6Mach a chañ'esan a bʌ ti' tojlel jini rey. Mach ma' wotsan a bʌ ba' buchulob jini 

ñuco' bʌ. 

7Uts'at mi tsa' subentiyet buchtʌl ya'i. Quisintic jax mi tsa' subentiyet loq'uel ti' 

tojlel i yalobil rey che' bʌ tsa'ix ochi a q'uel. 

8Mach ma' bʌc' sub ti jamʌl i mul a pi'ʌl ti chumtʌl. Che' jini ¿bajche' mi caj a 

mel ti wi'il mi tsi' tsictesayet ti melobʌjʌl? 

9Mele a bʌ yic'ot a cʌñʌ bʌ. Mach ma' cha' sub chuqui tac mi' subeñet ti mucul 

10ame i yʌq'uet ti quisin mu' bʌ i yubin a t'an, ame a taj a ts'a'lentel mach bʌ 

yujilix lajmel. 

11Lajalʌch jini wen albil bʌ t'an bajche' i t'ojol jax bʌ manzana melbil bʌ ti oro, 

am bʌ i ts'ijbal melbil bʌ ti plata. 

12Jini wen bʌ i pusic'al mi' jac' i tic'ol. Che' bajche' uya'ʌl yic'ot ujʌl che'ʌch yilal 

jini xtic'oñel ti' tojlel jini mu' bʌ i jac'. 

13Che' bajche' tsʌñal ti' yorajlel ticwal che'ʌch yilal jini wen bʌ x'ac'jun ti' wut jini 

mu' bʌ i choc majlel. Mi' ñuq'uesʌben i pusic'al i yum. 

14Che' bajche' tocal yic'ot ic' mach bʌ muq'uic i yʌc' ja'al, che'ʌch yilal jini winic 

mu' bʌ i lon subeñonla mi caj i yʌq'ueñonla lac majtan. 

15Jini jal bʌ mi' pijtan i jac'ol ti' yalobil rey woli' yuts'esʌben i pusic'al. Mi' mʌjlel i 

cha'an mu' bʌ i pejcan ti uts bʌ t'an. 

16¿Tsa' ba a taja chab? Cʌyʌ a mʌc' che' jasʌlet ame muq'uic a xejtan mi 

ch'ʌnch'ʌña jax tsa' mʌc'ʌ. 

17Mach ma' jalijel ti' yotot a pi'ʌl ti chumtʌl, ame lujb'ac i q'uelet ame caj i 

ts'a'leñet. 

18Laj yujil i lowonla: martillo yic'ot cuchillo yic'ot i lanzajlel jalʌjb jay bʌ i ñi', yic'ot 

winic mu' bʌ i jop' t'an ti' contra i pi'ʌlob ti chumtʌl. 

19Lajal i c'uxel jini xujlem bʌ i bʌquel la quej, yic'ot jejlem bʌ i p'aquel la coc, 

che' bajche' jini mach bʌ xuc'ulic che' ti' yorajlel wocol mi tsa' lac xuc'choco lac 
bʌ yic'ot. 

20Che' bajche' jini mu' bʌ i joch i bujc ti' yorajlel tsʌñal yic'ot jini mu' bʌ i yotsan 

vinagre ti' lojwel, che'ʌch yilal jini mu' bʌ i cha'len c'ay che' ch'ijiyem i pi'ʌl. 

21Mi woli ti wi'ñal jini mu' bʌ i ts'a'leñet, aq'uen i c'ux waj. Mi an i tiquin ti' aq'uen 

i jap ja'. 

22Che' jini mux caj a wuts'esʌben i pusic'al. Lac Yum mi caj i tojbeñet. 

23Mi' cajel ja'al che' ch'oyol ic' ti norte. Mi' caj ti mich'ajel jini mu' bʌ i yu'yajintel. 

24Mach tijicñayic winic am bʌ i pi'ʌl woli bʌ ti a'leya anquese colem i yotot. Tijicña 

aja muq'uic mejl i ñajti tʌts' i bʌ anquese ti' xujc jach jump'ej i mal otot. 

25Tijicña mi la cubin tsʌwan ja' che' an lac tiquin ti'. Tijicña mi la cubin jini wen 

bʌ t'an ch'oyol bʌ ti ñajtʌl. 

26Mi' caj ti ts'a'lentel jini toj bʌ mi tsi' taja i mul ti' tojlel xjontolilob. Lajalʌch yilal 

bajche' i loq'uib ja' mach bʌ anix i c'ʌjñibal tsa' bʌ i t'umu chitam. 

27Mach i t'ojolic mi wo'onla ti chab. Mach i t'ojolic ja'el mi woli lac bajñel sub lac 

bʌ ti ñuc. 

28Mi mach mejlic lac tic' lac bʌ lajalonla bajche' jejmenix bʌ tejclum mach bʌ 

anic i ts'ajquil ti' joytilel. 

Proverbios 26 

1Che' bajche' i ña'al tsʌñal ti' yorajlel ticwal, che' bajche' ja'al ti' yorajlel jajmel, 

che'ʌch ja'el jini tonto bʌ am bʌ ñuc bʌ i ye'tel. 

2Jini xpuruwoc yic'ot x'ajlum che' jach mi' wejlel ñumel che' ma'anic mi' taj i 

t'uchlib. Che' ja'el i t'an xp'ajoñel ñumel jach mi' majlel. Ma'anic chuqui mi' 
tumbeñonla che' ma'anic lac mul. 

3Laj an i c'ʌjñibal: Jini chicote cha'an caballo, jini freno cha'an i yej burro, jini 

asiyal cha'an i pat tonto bʌ. 

4Che' mi' pejcañonla ti tonto jini tonto bʌ, mach yomic mi lac jac' ti tonto ame 

junlajalonicla yilal. 

5Che' mi' pejcañonla ti tonto jini tonto bʌ, lajal yom mi lac jac' ame p'ip'ic mi' lon 

q'uel i bʌ. 

6Jini mu' bʌ i choc majlel t'an ti' wenta jini tonto bʌ mi' yʌc' i bʌ ti asintel. Woli' 

tsep loq'uel i yoc yubil come mach c'otic i t'an. 

7¿Chuqui i ye'tel i yoc jini mach bʌ mejlic ti xʌmbal? Lolom ja'el i subal jini año' 

bʌ i pusic'al che' mi' cha' subob jini tontojo' bʌ. 

8¿Chuqui i ye'tel a pʌrʌntun mi tsa' cʌchbe i xajlelal? Che' ja'el ma'anic i c'ʌjñibal 

tonto bʌ mi tsa' wa'choco ti ñuc bʌ i ye'tel. 

9Bʌbʌq'uen mi' lowonla ic'ch'ix che' ch'ʌnch'ʌña jax mi' ñijcan xyʌc'ʌjel. Lajal an 

i p'ʌtʌlel ti jisaya jini tonto bʌ che' mi' cha' al i subal jini año' bʌ i pusic'al. 

10Ma'anic i pusic'al jini yumʌlob mu' bʌ i pʌyob tilel ti e'tel tontojo' bʌ yic'ot jini 

ñaxan to bʌ mi' tilelob mach bʌ i cʌñʌyobic. Lajalob bajche' jini xjalʌjb mu' bʌ i 
lu' jul. 

11Lajal jini tonto bʌ bajche' ts'i'. Che' bajche' mi' cha' sujtel ts'i' cha'an mi' mʌc' i 

xej che'ʌch mi' sujtel jini tonto bʌ cha'an mi' cha' mel i tontojlel. 

12¿A cʌñʌ ba winic mu' bʌ i lon q'uel i bʌ ti ñuc? Mi' lon al ts'ʌcʌlix i ña'tʌbal. 

Ñumen an i ye'tel tonto bʌ bajche' jini winic. 

13Jini ts'u' bʌ mi' yʌl: Mach loq'uicon ti e'tel come ya'an bajlum ya'ya'i. Tic'ʌl mi 

talix ti bij, lon che'en. 

14Lajalʌch jini ts'u' bʌ bajche' puerta. Che' bajche' welecña mi' majlel puerta 

chucul bʌ ti' ti' otot che'ʌch ja'el jini ts'u' bʌ ya jach ñolocña ti' wʌyib. 

15Jini ts'u' bʌ mi' yotsan i c'ʌb ti ch'ejew. Mi' lujb'an i cha' letsan ti' yej yilal. 

16Mi' lon ña'tan ñumen an i ña'tʌbal bajche' wuctiquil yujilo' bʌ toj'esa t'an. 

17Jini mu' bʌ i xʌb otsan i bʌ ba' woliyob ti leto lajalʌch bajche' winic mu' bʌ i 

chucben i chiquin ts'i' che' mach i cha'anic. 

18Sojquem i jol yilal jini mu' bʌ i yʌlol choc xutunte' woli bʌ ti lejmel. Che'ʌch ja'el 

jini ch'ʌnch'ʌña jax bʌ mi' choc majlel sʌp yujil bʌ tsʌnsa. 

19Lajal ja'el jini winic mu' bʌ i lotin i pi'ʌl. Ti wi'il mi' suben: Cʌxtʌ tsa'ic c cha'le 

lot. Alas jach, mi' lon al. 

20Mi' yajpel c'ajc che' ma'anix si'. Mi' lajmel a'leya che' ma'anix xjop't'an. 

21Jini yujil bʌ a'leya lajalʌch bajche' abʌc yic'ot si' mu' bʌ i chuc c'ajc. Jini yujil 

bʌ a'leya mi' chʌq'uesan majlel a'leya. 

22Lajalʌch i t'an jini x'uyaj bajche' sumuc bʌ i bʌl lac ñʌc'. C'ʌlʌl ti lac pusic'al mi' 

c'otel. 

23Jini xlotiya lajalʌch bajche' uc'um ch'ʌlbil ti' p'ajomal plata. Uts i t'an yilal pero 

ya' mucul ti' pusic'al an jontolil. 

24Jini mu' bʌ i mucul ts'a'leñonla uts mi' pejcañonla, pero ya' ti' pusic'al mi' p'ol 

lot. 

25Che' mi' pejcañet ti uts bʌ t'an mach a ñop come leco i pensar. 

26Anquese utsʌch i t'an mu' bʌ i mucul ts'a'leñet, mi caj i tsictesʌntel i mul ti' 

tojlel jini mu' bʌ i tempañob i bʌ. 

27Jini mu' bʌ i japun lum cha'an mi' yʌc' ti yajlel i pi'ʌlob mi' caj ti yajlel ya'i. Jini 

mu' bʌ i woxq'uin xajlel mi' caj ti lojwel ti xajlel. 

28Lajalʌch bajche' veneno jini u'yaj t'an. Cabʌl mi' p'ol wocol. Jini mu' bʌ i cha'len 

lotiya mi' caj ti com'esʌntel i jabilel. 

Proverbios 27 

1Mach a lon ña'tan chuqui mi caj a mel ijc'ʌl, come mach a wujilic chuqui mi' caj 

ti ujtel ijc'ʌl. 

2La' i sub a ñuclel yambʌ. Mach a wʌlʌc sub a ñuclel jatet. La' i sub yambʌ. 

Mach yomic ma' sub ti a bajñelil. 

3Alatax xajlel, wen al jini ji', pero ñumen wocol ti cuchol i mich'ajel jini tonto bʌ. 

4Jontol jax jini woli bʌ ti mich'ajel. Bʌbʌq'uen ja'el. Pero ñumen wocol ti cuchol 

jini tsʌytsʌña jax bʌ i pusic'al. 

5Jini mu' bʌ i tsictesʌbeñonla lac mul ñumen an i c'ʌjñibal lac cha'an bajche' jini 

mu' bʌ i c'uxbiñonla ti mucul. 

6Mi' c'uxbiñonla jini mu' bʌ i jec'onla ti isujm bʌ t'an. Mi' contrajiñonla jini xlotiya 

mu' bʌ i ts'ujts'ubeñonla lac wut. 

7Jini ñajix bʌ mach yomic i q'uel chab, pero jini am bʌ i wi'ñal tsaj mi' yubin pejtel 

i bʌl i ñʌc' yic'ot ja'el jini ch'aj bʌ. 

8Che' bajche' te'lemut mu' bʌ i ñajt cʌy i c'u', che'ʌch jini winic ñajt bʌ mi' cʌy i 

yotot. 

9Jini aceite yic'ot perfume mi' ñuq'uesʌbeñonla lac pusic'al. Che'ʌch ja'el laj 

cʌñʌ bʌ mu' bʌ i toj'esañonla ti uts bʌ t'an. 

10Mach a cʌy a c'uxbin a cʌñʌ bʌ yic'ot jini c'uxbibil bʌ ti a tat. Mach majliquet ti' 

yotot a wʌscun ñajt bʌ chumul che' an a wocol. Ñumen mi mejlel i coltañet a 
cʌñʌ bʌ lʌc'ʌl bʌ i chumlib bajche' a wʌscun ñajt bʌ chumul. 

11Yom p'ip' a pusic'al calobil. Ñuq'uesʌbeñon c pusic'al. Che' jini uts'at mi caj i 

q'uelon jini tsa' bʌ i p'ajayon. 

12Jini cʌntesʌbil bʌ mi' ña'tan chuqui bʌbʌq'uen mi' yujtel. Mi' chajpan i bʌ. Jini 

tonto bʌ ma'anic mi' yotsan ti' pusic'al. Muq'uix i toj. 

13Chilben i bujc mu' bʌ i yotsan i bʌ i tojben i bet xbeta taq'uin. Ñup'u mi ma'anic 

tsi' tojbe i bet jini mach bʌ i cʌñʌyic. 

14Jini mu' bʌ i pejcan i cʌñʌ bʌ ti c'am bʌ t'an che' ac'ʌlel to, lajal i t'an yubil che' 

bajche' p'ajoñel. 

15Jini x'ixic woli bʌ ti a'leya lajalʌch bajche' chʌc'chʌc'ña bʌ ja' che' woli ja'al. 

16Lajalʌch jini x'ixic bajche' ic'. Mi tsa' lac tiq'ui mach i jac'ʌyic i tic'ol. Lajalʌch 

bajche' aceite lʌmʌl bʌ ti ñoj bʌ laj c'ʌb. Mach mejlic ti mujquel. 

17Che' bajche' mi laj c'ʌn rima cha'an mi lac jay'esan machit, che' ja'el mi lac 

sajcan lac pi'ʌlob cha'an mi' ñuc'an lac pusic'al. 

18Jini mu' bʌ i cʌntan higuerate' mi caj i c'uxben i wut. Jini mu' bʌ i wen cʌntʌben 

i chubʌ'an i yum mi caj i c'uxbintel. 

19Che' bajche' mi laj q'uel lac wut ti ja', che' ja'el mi lac cha' q'uel lac bʌ ti lac 

pi'ʌlob, come junsujm jach lac pusic'al. 

20An cha'chajp mach bʌ yujilic jastiyel: I yajñib chʌmeño' bʌ yic'ot i pusic'al 

winicob x'ixicob. Pejtel ora anto yom i cha'añob. 

21Jini c'ajc mi' tsictesan plata yic'ot oro. Che' ja'el lac pi'ʌlob mi' tsictesʌbeñonla 

lac pusic'al. 

22Mach loq'uic i p'ajomal jini tonto bʌ mi ti molino mi tsa' tem juch'u yic'ot trigo. 

23Yom bʌxet a q'uel a wʌlac'. Cha'len wersa cha'an ma' cʌntan a wacax. 

24Come mach ti pejtelelic ora mi' jalijel lac chubʌ'an. Che' ja'el i p'olbal rey laj 

bʌ i c'aba' ma'anic mi' jalijel ti' buchlib rey ti pejtelel ora. 

25Mi' tiquin jam. Mi' cha' colel i yal. Mi lac tsep. Mi lac tempan ochel ti mal. 

26Jini tiñʌme' mi' yʌq'ueñonla i tsutsel cha'an lac pislel. Jini tat chivo mi' 

yʌq'ueñonla i tojol jamil. 

27Jini ña' chivo mi' yʌq'ueñonla lech cha'an mi lac jap yic'ot lac pi'ʌlob año' bʌ ti 

la cotot yic'ot x'e'telob lac cha'an. 

Proverbios 28 

I wenlel jini tojo' bʌ; i mul jini jontolo' bʌ 

1Jini xjontolil mi' cha'len puts'el anquese ma'anic majch mi' yajñesan. Lajal i 

ch'ejlel i pusic'al jini tojo' bʌ bajche' bajlum. 

2Mi' p'ojlel año' bʌ i ye'tel che' mi' t'oxob i bʌ ti leto winicob x'ixicob. Jini p'ip' bʌ 

i pusic'al yujil i ñʌch'chocontel leto cha'an mi' jalijel i yumʌntel. 

3Jini pobre mu' bʌ i xujch'iben i chubʌ'an yambʌ pobre lajalʌch bajche' wen ja'al 

mu' bʌ i wets' majlel lum, mu' bʌ i lu' jisan i bʌl lac ñʌc'. 

4Jini xñusa mandarob mi' lon subeñob xjontolilob uts'at añob. Jini mu' bʌ i jac'ob 

mandar mi' tic'ob. 

5Jini jontolo' bʌ ma'anic mi' ch'ʌmbeñob isujm chuqui toj. Jini mu' bʌ i tsajcañob 

majlel lac Yum mi' lu' ch'ʌmbeñob isujm. 

6Jini pobre mu' bʌ i cha'len xʌmbal ti toj bʌ i pusic'al ñumen tijicñayʌch bajche' 

jini socol bʌ i bijlel mu' bʌ i yotsan i bʌ ti rico. 

7Jini ch'iton mu' bʌ i jac' i cʌntesʌntel uts'at mi' q'uejlel ti' tat. Jini mu' bʌ i pi'len 

majlel jini wo'ob jax bʌ mu' bʌ i jisañob i chubʌ'an mi' yʌc' ti quisin i tat. 

8Jini mu' bʌ i yʌc' i taq'uin ti bet, mu' bʌ i c'ajtiben i jol ti uw ti uw cha'an mi' 

p'ojlesan i chubʌ'an, woli jach i p'ojlesan cha'an mi' yʌq'uen yambʌ winic wen 
bʌ i pusic'al mu' bʌ caj i p'untan jini pobrejob. 

9Jini mach bʌ anic mi' ñoj jac' i cʌntesʌntel mux i ts'a'libentel i yoración ja'el. 

10Jini mu' bʌ i yʌsan ti mulil jini toj bʌ lajalʌch bajche' jini mu' bʌ i top' lum cha'an 

mi' yʌc' ti yajlel yambʌ. Ya jach mi' caj ti yajlel ajñel. Jini tojo' bʌ mi caj i 
yʌq'uentelob chuqui uts'at. 

11Jini rico cabʌlʌch i pusic'al mi' lon ña'tan i bʌ. Jini pobre, p'ip' bʌ i pusic'al, mi 

caj i tsictesʌben i tontojlel. 

12Che' mi' wa'chocontelob ti yumʌl jini tojo' bʌ, mi' ñuc'an i pusic'al winicob 

x'ixicob. Che' mi' wa'chocontelob jini jontolo' bʌ, wersa mi' puts'elob jini tojo' bʌ. 

13Ma'anic mi' taj i wenlel jini mu' bʌ i muc i mul. Jini mu' bʌ i sub i mul, mu' bʌ i 

cʌy i mul, mi caj i p'untʌntel. 

14Tijicñayob mu' bʌ i bʌc'ñañob lac Yum ti pejtelel ora. Jini mach bʌ yomic i 

yubiben i t'an mi caj i yubin wocol. 

15Jini jontol bʌ yumʌl mi' bʌc'tesan p'ump'uño' bʌ che' bajche' mi' bʌc'tesañonla 

i t'an bajlum yic'ot wi'ñajax bʌ oso. 

16Jini yumʌl mach bʌ wenic i pusic'al cabʌl mi' tic'lan jini p'ump'uño' bʌ. Jini 

yumʌl mu' bʌ i mel i ye'tel ti toj mach bʌ anic mi' ch'ʌm i majtan taq'uin mi caj i 
ñajt'esʌntel i jabilel. 

17Jini tsa'ix bʌ i cha'le tsʌnsa mi' caj ti puts'el ti pejtelel ora c'ʌlʌl mi' chʌmel. Mi 

an majch yom i coltan mach i coltan ame laj bʌ añobic i mul. 

18Jini mu' bʌ i mel chuqui toj mi' caj ti cʌntʌntel ti Dios. Jini cha'p'ejl jax bʌ i 

pusic'al mu' bʌ i mel jontolil mi' caj ti jilel. 

19Jasʌl mi' taj i bʌl i ñʌc' jini mu' bʌ i cha'len e'tel ti lum. Mi' yochel ti pobre jini 

mu' bʌ i tsajcan majlel ts'ubo' bʌ. 

20Jini toj bʌ mi caj i yutsi taj i wenlel, pero jini mu' bʌ i bʌc' otsan i bʌ ti rico mi 

caj i toj i mul. 

21Mach yomic jelchojc mi laj c'uxbin winicob x'ixicob. Tsajʌlonla yom, ame 

sajticonla cha'an ts'ita' lac chubʌ'an ti pañimil, mi ti' caj jach waj. 

22Jini wo'atax bʌ ti chubʌ'añʌl mi' sebun i bʌ cha'an mi' yochel ti rico. Ma'anic 

mi' wis ña'tan mi mux caj i cha' ochel ti pobre. 

23Ñumen mi caj laj c'uxbin jini tsa' bʌ i tiq'uiyonla bajche' jini tsa' bʌ i lotiyonla ti 

uts bʌ t'an. 

24Jini mu' bʌ i yʌl mach mulilic che' mi' xujch'iben i chubʌ'an i tat i ña', i pi'ʌlʌch 

jini mu' bʌ i cʌlʌx jisan i chubʌ'an. 

25Jini am bʌ i chʌclel mi' tech a'leya. Jini mu' bʌ i ñop lac Yum mi caj i taj i 

wenlel. 

26Tonto jini mu' bʌ i bajñel ña'tan xuc'ul i pusic'al. Jini mu' bʌ i mel chuqui uts'at 

mi' caj ti colel. 

27Jini mu' bʌ i yʌq'uen i chubʌ'an pobrejob ma'anic mi' yochel ti pobre. Jini mach 

bʌ anic mi' p'isob ti' wenta an i p'ajol ti' tojlel winicob x'ixicob. 

28Che' mi' wa'chocontelob xjontolilob mi' puts'elob winicob. Che' mi' jilelob 

jontolo' bʌ año' bʌ i ye'tel, mi' p'ojlelob jini tojo' bʌ. 

Proverbios 29 

1Jini mach bʌ anic mi' ñoj jac' i tic'ol anquese cabʌl mi' tijq'uel mi caj i bʌc' jilel. 

Ma'anix i ts'ʌcal. 

2Che' mi' cha'leñob yumʌntel jini tojo' bʌ, tijicña i pusic'al winicob x'ixicob. Che' 

mi' cha'leñob yumʌl jini sajtemo' bʌ, wocol jax mi' yubiñob winicob x'ixicob. 

3Jini ch'iton winic mu' bʌ i mulan i cʌntesʌntel mi' ñuq'uesʌben i pusic'al i tat. 

Jini mu' bʌ i taj i yixic mi' cʌlʌx jisan i chubʌ'an. 

4Jini rey mu' bʌ i cha'len toj bʌ meloñel mi' xuc'chocon i yumʌntel. Jini cabʌl bʌ 

mi' c'ajtin tojoñel yic'ot i majtan taq'uin mi' yotsan ti pobre i lumal. 

5Jini mu' bʌ i lotin yambʌ cha'an mi' yʌsan ti mulil woli' yʌq'uen chij ti' yoc yilal. 

6Jini xjontolil mi' yajlel ti' mul che' bajche' ti yac. Ma'anic chuqui mi' bʌc'ñan jini 

toj bʌ. Tijicñayʌch i pusic'al. 

7Jini toj bʌ mi' coltan jini p'ump'un bʌ woli bʌ i tic'lʌntel. Jini jontol bʌ ma'anic mi' 

p'is ti' wenta. 

8Jini xwajleyajob mi' xic'ob ti mich'ajel i pi'ʌlob ti tejclum ti mojt ti mojt cha'an mi' 

contrajiñob i bʌ. Jini año' bʌ i pusic'al mi' lajmesañob leto cha'an mi' cʌyob i 
mich'ajel. 

9Mi tsa' ochi ti meloñel jini am bʌ i pusic'al yic'ot jini tonto bʌ, mach lajmic jini 

leto mi ti tse'ñalic mi ti mich'ajelic. 

10Jini stsʌnsajob mi' ts'a'leñob jini toj bʌ. Jini tojo' bʌ mi' ñopob i coltan. 

11Jini tonto bʌ mi' yʌc' ti tsictiyel pejtelel i mich'ajel. Jini wen bʌ i pusic'al che' 

jach ñʌch'ʌl mi' cʌytʌl. 

12Mi woli jach i ñop lot jini am bʌ i ye'tel jontolob pejtel i winicob. 

13Jini p'ump'un bʌ yic'ot jini mu' bʌ i tic'lan mi' q'uelob i bʌ. Lajal tilem ti Dios i 

cuxtʌlel. 

14Xuc'ul mi caj i yajñel ti' buchlib ti pejtelel ora jini rey mu' bʌ i mel ti uts'at jini 

mach bʌ añobic i chubʌ'an. 

15Cha'an ti asiyal yic'ot ti tsico' pusic'al mi' julel i pusic'al ch'iton. Jini che' jach 

bʌ mi' colel mi caj i yʌc' ti quisin i ña'. 

16Che' mi' wa'chocontelob jini xjontolilob mi' yutsi p'ojlel jontolil. Jini tojo' bʌ mi 

caj i q'uelbeñob i yujtibal i p'ʌtʌlel. 

17Aq'uen i tsico' pusic'al a walobil. Che' jini mux i yʌq'ueñet a c'aj a wo. Mux i 

tijicñesʌbeñet a pusic'al. 

18Ya' ba' ma'anic sub t'an mi' cha'leñob bajche' jach yomob winicob x'ixicob. 

Tijicña jini mu' bʌ i jac' mandar. 

19Mach cojic jach ti t'an mi' julel i pusic'al mozo, che' yujilix chuqui yom i yum 

pero mach yomic i yʌc' ti' pusic'al. 

20¿A cʌñʌ ba winic mu' bʌ i bʌc' jʌmtech i t'an che' woli' cʌntesʌntel? Ñumen 

p'ump'un jax jini winic bajche' jini tonto bʌ. 

21Jini mozo che' jach bʌ mi' colel ti' yotot i yum mux i yʌq'uentel i chubʌ'an i yum 

che' mi' chʌmel. 

22Jini mich' bʌ mi' tech a'leya. Mi' tech cabʌl wocol jini yujil bʌ mich'ajel. 

23Jini mu' bʌ i chañ'esan i bʌ mi cajel i q'uejlel ti pec'. Jini mu' bʌ i peq'uesan i 

bʌ mi cajel i q'uejlel ti ñuc. 

24Jini mu' bʌ i coltan xujch' woli' sʌt i bʌ. Che' mi' pʌjyel ba'an am bʌ i ye'tel 

ma'anic mi' wis sub chuqui mi' ña'tan. 

25Majqui jach mi' bʌc'ñan winicob x'ixicob mach librejic. Chucul ti yac yilal. Jini 

mu' bʌ i xuc'chocon i bʌ ti lac Yum añʌch i coltʌntel. 

26La com lac tajben i yutslel i pusic'al am bʌ i ye'tel cha'an mi' melonla ti toj, 

pero jiñʌch lac Yum mu' bʌ i melonla ti jujuntiquilonla. 

27Jini toj bʌ ts'a' mi' q'uel xjontolil. Che' ja'el jini sajtem bʌ ts'a' mi' q'uel jini toj 

bʌ. 

Proverbios 30 

I t'an Agur 

1Jiñʌch i subal Agur i yalobil Jaqué tsa' bʌ i sube Itiel yic'ot Ucal. 

2Melelʌch ñumen tontojon bajche' yaño' bʌ. Ma'anic c ña'tʌbal yubil. Mach 

lajalonic bajche' yaño' bʌ winicob mu' bʌ i ch'ʌmbeñob isujm. 

3Anto yom c ña'tʌbal. Mach c tajayic i ña'tʌbal jini Ch'ujul Bʌ. 

4¿Majqui jini tsa' bʌ letsi ti panchan tsa' bʌ jubi tilel? ¿Majqui tsi' yʌc'ʌ ti' wenta 

jini ic' cha'an ma'anic mi' ñumel? ¿Majqui tsi' melbe i ti' ja' cha'an cʌchʌl yilal jini 
ja' che' bajche' ti pisil? ¿Majqui tsi' p'isi pañimil che' ti' cajibal? ¿Chuqui i c'aba'? 
¿Chuqui i c'aba' i yalobil? ¿Mach ba a wujilic? 

5Sʌc pejtelel i t'an Dios. Lac Yum i mʌctʌjibʌch jini mu' bʌ i yotsañob i bʌ ti' 

wenta. 

6Mach a xʌb otsan a bajñel t'an, ame i yʌq'ueñet a tsico' pusic'al mi xlotet. 

7An cha'p'ejl j c'ajtibal. Mach yomic ma' tic'beñon chubʌ wolij c'ajtibeñet. 

8Tʌts'beñon lolom jax bʌ yic'ot lot. Mach a wotsañon ti pobre, mach a wotsañon 

ti rico. Cojach yom ma' wʌq'ueñon cha'an jasʌlon ti jujump'ejl q'uin, 

9ame c ñusañet che' ñajonix, ame c sub ¿bac'an tsiquil lac Yum? ame cho'onic, 

ame cajicon ti xujch' mi pobrejon, ame c p'ajben i c'aba' lac Dios. 

10Mach a suben i mul mozo ti' tojlel i yum, ame i p'ajet ame a toj. 

11An mu' bʌ i p'aj i tat. An mach bʌ mi' wen pejcan i ña'. 

12An mu' bʌ i lon q'uelob i bʌ ti sʌc anquese mach pocbilic loq'uel i bibi'lel. 

13An mu' bʌ i chañ'esañob i bʌ. Yujilob ts'a'leya. 

14An winicob x'ixicob lajal bʌ i bʌquel i yej bajche' espada. Lajalob i cha'am 

bajche' alʌ machit cha'an mi' c'uxob jini p'ump'uño' bʌ ti pañimil mach bʌ añobic 
i chubʌ'an. 

15An cha'chajp i pi'ʌlob jini sip. Mi' yʌlob: Anto yom, anto yom, che'ob. An 

uxchajp mach bʌ anic mi' jastʌyelob ti pejtelel ora yic'ot ja'el i chʌnchajplel mu' 
bʌ i yʌl mach jasʌlic. 

16Jiñobʌch ti chajp ti chajp: I yajñib chʌmeño' bʌ, jini to'ol wa'al bʌ x'ixic, jini lum 

am bʌ i tiquin ti', yic'ot jini c'ajc. Ti pejtelel ora ma'anic mi' jastʌyel. 

17Mi' caj ti chʌmel jini ch'iton mu' bʌ i wajlen i tat mu' bʌ i ts'a'liben i cʌntesʌbal 

i ña'. Jini xta'jol mi caj i ch'ojch'oben loq'uel i bʌc' i wut. Mi caj i c'uxob i yalob 
xiye'. 

18An uxchajp jini mucul tac bʌ tic wut. An chʌnchajp mach bʌ ña'tʌbilic c cha'an: 

19I bijlel jini xiye' ti ic', i bijlel jini lucum ti xajlelol, i bijlel colem barco ti ojlil colem 

mar, yic'ot ja'el bajche' mi' c'uxbiñob i bʌ jini winic yic'ot i yijñam. 

20Jini x'ixic am bʌ i ts'i'lel leco bajche' mi' mel. Mi' ñaj'an, mi' sujcun i yej. Mi' lon 

al: Ma'anic c mul, che'en. 

21Mach tijicñayic mi laj q'uel jini uxchajp. An chʌnchajp mach bʌ cujchic lac 

cha'an: 

22Jini mozo mu' bʌ i cha'len yumʌl, jini tonto bʌ mu' bʌ i yʌq'uentel pejtel chuqui 

yom, 

23jini ts'a'lebil bʌ xch'oc che' añix i ñoxi'al, yic'ot ja'el jini xmozo bʌ x'ixic mu' bʌ 

i wa'chocontel ti co'ʌl ti' wenta i yum. 

24An chʌnchajp c'ax biq'uit tac bʌ ti lum, pero ñumen an i pusic'al bajche' 

winicob. 

25Jini xiñich' anquese mach p'ʌtʌlic mi' tempan i bʌl i ñʌc' che' ti' yorajlel ticwal. 

26Jini t'ujl anquese mach ch'ejlic mi' mel i yotot ti xajlelol. 

27Jini sajc' mach bʌ anic i rey mi' cha'len xʌmbal ti mojt ti mojt. 

28Jini p'oc mu' bʌ a chuc ti a c'ʌb mi' yochel ti' yotot tac rey. 

29An uxchajp i t'ojol jax bʌ ti xʌmbal yic'ot ja'el an i chʌn chajplel uts'at bʌ mi' 

majlel. 

30Jini bajlum, ñumen cabʌl bʌ i p'ʌtʌlel ti' tojlel bʌte'el, ch'ejl i pusic'al. Ma'anic 

mi' xoy i bijlel cha'an i pi'ʌlob. 

31Jini ajtso' mu' bʌ ti son, jini tat chivo, yic'ot jini rey mu' bʌ i pʌy majlel motolo' 

bʌ soldadojob. 

32Mi tsa'ix a chañ'esa a bʌ cha'an tontojet o mi tsa'ix a ña'ta a mel chuqui mach 

wenic, tiq'ui a bʌ. 

33Melel, jini mu' bʌ i jaxulan lech mi' taj mantequilla. Jini mu' bʌ i tsʌts sijman i 

ñi' mi caj i loq'uel i ch'ich'el i ñi'. Jini mu' bʌ i xic' mich'ajel mi' tech a'leya. 

Proverbios 31 

I cʌntesʌntel jini rey 

1Jiñʌch i t'an jini rey Lemuel tsa' bʌ i ñopo ti' tojlel i ña'. 

2¿Chuqui wola' ña'tan calobil? ¿Chuqui a wom? Mero calobilet, tsa cʌc'ʌyet ti 

pañimil, tsaj c'ajtiyet ti Dios. 

3Mach a taj a wixic ame a lon jisan a p'ʌtʌlel. Mach a xuc'chocon a pusic'al a 

wic'ot jini mu' bʌ i jisan reyob. 

4Ubin Lemuel, i japol vino mach i cha'anic reyob. Jini lembal mach i cha'anic 

colem yumʌlob, 

5ame ñajʌyic ti' pusic'al jini mandar che' woli' japob, ame mach tojic mi' 

cha'leñob meloñel che' mi' melob jini tic'lʌbilo' bʌ. 

6La' i japob lembal jini woliyo' bʌ ti chʌmel. La' i japob vino jini wen ch'ijiyem bʌ 

i pusic'al. 

7Che' jini mi caj i c'un ñajʌyel i wocolel i pusic'al cha'an mach chʌn c'ajalix i 

cha'an i wocolel. 

8Mele ti uts'at jini mach bʌ mejlic i coltan i bʌ. Coltan jini p'ump'uño' bʌ woli bʌ i 

tic'lʌntelob. 

9Cha'len toj bʌ meloñel. Meleyob ti uts'at jini mach bʌ añobic i chubʌ'an yic'ot 

jini p'ump'uño' bʌ. 

I melbal xuc'ul bʌ x'ixic 

10Wocol ti tajol wen bʌ x'ixic. Yom ñumen mi' c'uxbintel bajche' perla xajlel 

letsem bʌ i tojol. 

11Jini i noxi'al contento mi' yʌq'uen i chubʌ'an ti' wenta come mux i p'ojlesan. 

12Jini x'ixic uts'at mi' coltan i ñoxi'al ti pejtelel i jabilel. Ma'anic mi' yʌc' ti 

p'ump'un. 

13Mi' sajcan tsuts yic'ot lino. Bʌx i c'ʌb ti e'tel ti pejtelel chuqui tac yom i pusic'al. 

14Che'ʌch mi' mel jini x'ixic bajche' colem barco i cha'an xchoñoñel. Mi' q'uex 

ch'ʌn tilel i bʌl i ñʌc' ñajt bʌ mi' colel. 

15Mi' ch'ojyel che' ac'ʌlel to. Mi' yʌq'uen i bʌl i ñʌc' pejtel año' bʌ ti' yotot yic'ot i 

mozojob. Mi' t'oxbeñob tac i chubʌ'an ja'el. 

16Mi' q'uel jump'ej lum. Mi' mʌn ti' bajñel taq'uin, i ganar cha'an i ye'tel. Mi' pʌc' 

ts'usub. 

17Mi' ch'ejl'an ti' ye'tel. Ma'anic mi' lujb'an i c'ʌb ti cabʌl e'tel. 

18Wen yujil choñoñel yic'ot mʌñoñel. Ma'anic mi' yilol yajpel i lámpara ti ac'ʌlel. 

19Mi' ñijcan i c'ʌb ti jalbal. Bʌx i c'ʌb ti ñoq'uijel. Chucul i cha'an ñoc'ʌjib. 

20Mi' cha'len wersa i coltan jini pobrejob. Mi' p'ewben i chubʌ'an jini mach bʌ 

añobic i cha'an. 

21I yalobilob ma'anic mi' bʌc'ñañob i ña'al tsʌñal, come xojolob i cha'an pim bʌ 

i pislel ti pejtelelob. 

22Mi' yʌc' ti melol wen bʌ i pislel. Melbil i bujc ti wen i t'ojol bʌ pisil yic'ot 

xchʌcchab puy. 

23Cʌñʌl i ñoxi'al ti meloñibʌl ba' mi' buchtʌl yic'ot jini ñoxobix bʌ ti' lumal. 

24Jini x'ixic mi' jale' pisil. Mi' choñe'. Mi' mel cajchiñʌc'ʌl. Mi' yʌq'uen i chon 

xchoñoñel. 

25Añʌch i p'ʌtʌlel yic'ot i c'uxbintel i wenta i ch'ʌjlil. Tijicña i pusic'al. Ma'anic 

chuqui mi' bʌc'ñan. 

26Tsiquil an cabʌl i pusic'al che' mu' ti t'an. Tsiquil i yutslel i pusic'al che' mi' 

cha'len cʌntesa. 

27Mi' chʌcʌ q'uel bajche' mi' melob jini año' bʌ ti' yotot. Ma'anic i ts'u'lel. Mach 

to'ol we'elic jach woli. 

28Che' winicobix i yalobilob uts'atax mi' q'uelob i ña'. I ñoxi'al ja'el uts'atax mi' 

q'uel i yijñam. 

29Mi' yʌlob: Uts'at tsi' meleyob cabʌl x'ixicob pero jatet ñumen uts'at tsa' mele, 

che'ob. 

30Anquese i t'ojol jax x'ixic lolom jach i t'ojlʌwel. Mach ti pejtelelic ora an. Jini 

x'ixic mu' bʌ i bʌc'ñan lac Yum mi caj i taj i c'uxbintel ti isujm. 

31La' melbentic che' bajche' tsi' melbeyob i pi'ʌlob. La' c'uxbintic cha'an i melbal 

ti' tojlel winicob x'ixicob. 

Eclesiastes 

Eclesiastes 1 

Lolom jach pejtelel am bʌ ti pañimil 

1Jiñʌch i t'an Salomón i yalobil David, rey ti Jerusalén: Joñon subt'añon. 

2Mi cʌl lolom jach pejtel chuqui an. Ma'anic i c'ʌjñibal. 

3¿Chuqui mi' taj winic cha'an i ye'tel ti yebal panchan, anquese wocol mi' cha'len 

e'tel? 

4Mi' yilan pañimil, mi' chʌmel. I yalobil mi' ch'ʌmben i yajñib. Pero jini lum an ti 

pejtelel ora. 

5Mi' pasel q'uin, mi' bʌjlel q'uin. P'is mi' joy ñumel ba' mi' cha' pasel. 

6Jini ic' mi' joy ñumel baqui jach yom. An i tajol mi' tilel ti norte, an i tajol mi' tilel 

ti sur. Ma'anic i bijlel yilal. 

7Pejtel i bijlel colem ja' mi' majlel ti colem ñajb, pero mach bujt'ic jini ñajb. Ya' 

ba' mi' majlel ja' ya' mi' cha' sujtel. 

8Pejtel chuqui an mi' c'ojyel la cubin. Ma'anic mi' jastiyel lac wut ti' q'uelol chuqui 

tac an ti pañimil. Ma'anic mi' jastiyel lac chiquin ti' yubintel chuqui tac mi la cubin. 

9Pejtel chuqui tsa' ujti ti' tojlel lac ñojte'el mi' cha' ujtel ti lac tojlel. Pejtel chuqui 

tsi' cha'leyob mi lac cha' cha'len. Ma'anic chuqui ñoj tsijib ti yebal panchan. 

10¿Am ba chuqui tsijib ti a tojlel? ¿Bajche' ma' ña'tan mi cojachix wʌle woli' 

yujtel? Melel lajal tsa' mejli wajali. 

11Mach lac ña'tayic bajche' tsi' meleyob lac ñojte'el. Tsa'ix sajti ti lac pusic'al. 

Jini mu' bʌ caj lac mel mi caj i sajtel ja'el. Ma'anix mi caj i chʌn c'ajtesañob la 
calobilob. 

Tsa'ix bʌ ñumi ti' tojlel subt'an 

12Joñon subt'añon, tsac cha'le yumʌntel ti' tojlel israelob ti Jerusalén. 

13Tsa cʌc'ʌ tic pusic'al cha'an mic ch'ʌmben isujm yic'ot cha'an mic ñop pejtel 

cʌmbil bʌ ti pañimil. Wen wocol la que'tel mu' bʌ i yʌq'ueñonla lac mel Dios. 
Cabʌl mi lac mel lac pusic'al cha'an ili wocol. 

14Tsaj q'uele pejtel i melbal winicob ti yebal panchan. Melel lolom jach. Woli 

jach i yʌsiñob ic'. 

15Chuqui tac mach tojic mach mejlic i toj'esʌntel. Chuqui tac anto yom mach 

mejlic lac tsic. 

16Tsa cʌlʌ tic pusic'al: Q'uele bajche' añon. Tsac wen ac'ʌ c bʌ cha'an mic 

p'ojlesan c ña'tibal. Ñumen cabʌl tsac ñopo bajche' yambʌ yumʌlob tsa' bʌ i 

cha'leyob rey ti Jerusalén ti yambʌ ora. Cabʌl jax chuqui tsaj q'uele joñon. 
Cabʌlix c ña'tibal, cho'on. 

17Tsa' bʌx'ayon ti' ñopol pejtel chuqui an, bajche' mi' melob jini año' bʌ i ña'tibal 

yic'ot bajche' mi' melob tontojo' bʌ año' bʌ i sajtemal. Tsa' caji c ña'tan woli jach 
cʌsin ic'. 

18Che' cabʌlix lac ña'tibal, cabʌl lac wocol. Che' mi' p'ojlel lac ña'tibal, mi' p'ojlel 

i ch'ijiyemlel lac pusic'al. 

Eclesiastes 2 

1Tsa cʌlʌ tic pusic'al: Quila la jini tijicña bʌ. La' ñuc'ac c pusic'al, lon cho'on. 

2Jini tse'tse'ña bʌ jiñʌch lac tontojlel. Jini alas, ¿chuqui i ye'tel? 

3Pejtel chuqui tsi' ña'ta c pusic'al jiñʌch tsa' bʌ c taja. Tsac japʌ vino cha'an mij 

cʌmben i p'ʌtʌlel tic bʌc'tal. Tsac ñopo alas cha'an mic ña'tan mi che'ʌch yom 
melol ti yebal panchan che' cuxulon to la. 

4Tsac mele ñuc tac bʌ. Tsa cʌc'ʌ ti melol cabʌl otot cha'an ya' mi cajñel quic'ot 

c pi'ʌlob. Tsac pʌc'ʌ ts'usub cha'an mic japben i ya'lel. 

5Tsac mele parque ba' tsac pʌc'ʌ te' yic'ot nichim. Jini te' tac mi' yʌc' i wut ti 

chajp ti chajp. 

6Tsac ts'ajquibe i yajñib ja'. Tsac melbe i bijlel cha'an mi' mujl te'. 

7Tsac mʌñʌ tilel x'e'telob, winicob yic'ot x'ixicob, cha'an mi' melbeñon que'tel. 

Tsa' p'ojliyob i yalobilob ochemo' bʌ tic wenta. Tsa' p'ojli cʌlac' ja'el, yic'ot c 
wacax yic'ot c tiñʌme'. Ñumen ñucon bajche' pejtel c pi'ʌlob tsa' bʌ i cha'leyob 
yumʌl ti Jerusalén ti oniyi. 

8Tsac tempa plata yic'ot oro yic'ot chubʌ'añʌl c'uxbibil bʌ i cha'an yumʌlob. Tsa' 

ch'ʌjmi tilel ti ñajtʌl. Tsac pʌyʌ tilel xc'ayob, winicob yic'ot x'ixicob. Tsac pʌyʌ ti 
cotot i t'ojol jax bʌ x'ixicob che' bajche' jaytiquil com. 

9Che' jini tsa' ñuc'ayon. Ñumen ñucon yic'ot ñumen cabʌl c chubʌ'an bajche' 

pejtel jini ñuco' bʌ ti Jerusalén c'ʌlʌl ti oniyi. Chʌn yʌxʌl co, tsac p'isi ti wenta 
pejtel iliyi. 

10Pejtel chuqui tsac mula tsac taja. Ma'anic tsac tiq'ui c bʌ che' an chuqui com. 

Tijicñayon ja'el che' bʌ tsac cha'le e'tel. Ma'anic yambʌ c chobejtʌbal cha'an 
pejtel que'tel, jini jach tsa' bʌ c taja ti' melol que'tel. 

11Tsa' caji j q'uel pejtel c melbal yic'ot pejtel jini wocol tsa' bʌ c ñusa cha'an mi' 

joloñel que'tel. ¿Chuqui i ye'tel ti yebal panchan? To'ol ic' jach woli cʌsin. 

12Tsa' caji j q'uel an uxchajp winicob: jini am bʌ i pusic'al, yic'ot jini tonto bʌ, 

yic'ot jini sajtem bʌ. Che' mi' chʌmel yumʌl, ¿chuqui mi caj i mel i q'uexol mu' 
bʌ i ch'ʌmben i ye'tel? Jini jach tsa' bʌ i mele jini chʌmenix bʌ. 

13Tsa' caji c ña'tan, uts'at i sʌclel pañimil. Mach uts'atic ic'ch'ipan bʌ pañimil. 

Uts'at ja'el che' an lac pusic'al. Mach uts'atic che' tontojonla. 

14Jini am bʌ i pusic'al mi' pam q'uel chuqui woli' yujtel. Pero jini tonto bʌ mi' 

cha'len xʌmbal ti ic'ch'ipan bʌ pañimil. Pero cujil ja'el, junlajal mi' yujtelob ti 
cha'ticlel. Mi' cajelob ti chʌmel. 

15Tsa cʌlʌ tic pusic'al: Jini jach bʌ mu' bʌ i yujtel ti' tojel tonto bʌ mi' yujtel tic 

tojlel ja'el. ¿Chucoch tsac lon mele c pusic'al cha'an mic taj cabʌl c ñatibal? 
cho'on. Tsa cʌlʌ ja'el: Lolom jach pejtel jini. 

16Come mi' lon jilel jini am bʌ i pusic'al lajal bajche' jini tonto bʌ. Junlajal mi caj 

i ñajʌyelob i cha'an winicob. Jini am bʌ i pusic'al mi' chʌmel che' bajche' jini 
tonto bʌ. 

17Tsa' caji c mel c pusic'al. Lon cuxulon, cho'on. La' chʌmicon. Come ¿chuqui i 

ye'tel pejtel chuqui mi lac mel ti yebal panchan? To'ol ic' jach woli la cʌsin. 

18Jini cha'an tsac ts'a'le pejtel c melbal tsa' bʌ c taja ti wocol e'tel ti yebal 

panchan, come wersa mi caj j cʌyben ti' wenta j q'uexol mu' bʌ caj i yochel ti 
cajñib. 

19Mach c ña'tayic bajche' an i pusic'al jini winic mu' bʌ caj i laj ch'ʌm, mi cabʌl i 

pusic'al o mi tonto. Pero mi caj i yochel ti' yum pejtel c chubʌ'an tsa' bʌ c taja ti 
que'tel yic'ot tic ña'tibal ti yebal panchan. Lolom jach jini. 

20Jini cha'an tsa' c'ojyiyon ti' melol jini que'tel. ¿Chuqui i c'ʌjñibal pejtel que'tel 

tsa' bʌ c cha'le ti yebal panchan? 

21Come wʌ'an winic am bʌ i ña'tibal, wen yujil bʌ e'tel. Tsi' cha'le e'tel ti pejtelel 

i pusic'al. Tal yambʌ winic mach bʌ anic tsi' wis cha'le e'tel mu' bʌ caj i to'ol 
aq'uentel pejtel i chubʌ'an. Wocol jax jini. Lolom jach. 

22¿Chuqui mi' tajob winicob cha'an pejtel jini wocol mu' bʌ i ñusañob ti e'tel? Mi' 

lon cha'leñob e'tel ti pejtelel i pusic'al ti yebal panchan. Lolom jach mi' chʌn 
cha'leñob che' lujbeñobix. 

23Cabʌl i wocol ti jujump'ejl q'uin. Mi' melob i pusic'al cha'an wocol. Ti ac'ʌlel 

ja'el mi' chʌn cha'leñob tsic pusic'al. ¿Chuqui i ye'tel pejtel jini? Lolom jach. 

24¿Chuqui yom mi lac mel che' jini? Yom mi lac cha'len we'el yic'ot uch'el. Yom 

mi' ñuc'an lac pusic'al ti la que'tel. ¿Am ba yambʌ tijicña bʌ? Tilem ti Dios pejtel 
jini. 

25Come Diosʌch mu' bʌ i yʌq'ueñonla i tijicñʌyel lac pusic'al yic'ot i bʌl lac ñʌc'. 

26Dios mi' yʌq'uen cabʌl i pusic'al yic'ot i ña'tibal yic'ot i tijicñʌyel i pusic'al majqui 

jach mi' q'uel ti uts'at. Pero ¿chuqui mi' yʌq'uen xmulil? Mi' yʌq'uen i ye'tel 
cha'an mi' tempʌben i chubʌ'an yaño' bʌ mu' bʌ i q'uejlelob ti uts'at ti Dios. 
¿Chuqui mi' taj jini xmulil? To'ol ic' jach. 

Eclesiastes 3 

Lu' an i yorajlel 

1-8Ti pejtelel chuqui mi lac mel añʌch i yorajlel: An i yorajlel mi laj q'uel pañimil. 

An i yorajlel mi lac chʌmel. An i yorajlel mi lac cha'len pac'. An i yorajlel mi lac 
tuc'ben i wut. An i yorajlel mi lac tsʌnsan. An i yorajlel mi lac lajmesan. An i 
yorajlel mi lac jisan. An i yorajlel mi lac cha' mel. An i yorajlel mi lac cha'len 
uq'uel. An i yorajlel mi lac cha'len tse'ñal. An i yorajlel mi lac mel lac pusic'al. 
An i yorajlel mi lac cha'len son. An i yorajlel mi lac puc xajlel. An i yorajlel mi lac 
much'quin xajlel. An i yorajlel mi lac mec'. An i yorajlel mi lac tic'. An i yorajlel 
mi lac taj. An i yorajlel mi lac sʌt. An i yorajlel mi lac lot. An i yorajlel mi lac choc. 
An i yorajlel mi lac tsil. An i yorajlel mi lac lʌw. An i yorajlel mi lac ñʌjch'el. An i 
yorajlel mi lac cha'len t'an. An i yorajlel mi laj c'uxbin. An i yorajlel mi lac ts'a'len. 
An i yorajlel mi lac cha'len guerra. An i yorajlel mi la cajñel ti ñʌch'ʌl. 

9¿Chuqui mi lac taj che' bʌxonla ti cabʌl e'tel? 

10Jiñʌch com bʌ c ña'tan. Ti jujuntiquilonla mi la cʌq'uentel la que'tel ti Dios. Ti 

chajp ti chajp an la que'tel. 

11Ti jujunchajp an i c'ʌjñibal che' ti' yorajlel. Pero Dios tsi' yotsa ti lac pusic'al 

yambʌ pensar mach bʌ anic mi' jastiyel ti' ña'tintel jini pañimil ba' poj cuxulonla. 
Mach lu' cʌñʌlic lac cha'an pejtel i ye'tel Dios c'ʌlʌl ti' tejchibal i ye'tel c'ʌlʌl ti' 
jilibal. 

12¿Chuqui yom mi lac mel che' jini? Yom mi' ñuc'an lac pusic'al. Yom 

tijicñayonla anquese ti p'isol jach bajche' mi' mejlel. Jiñʌch yom bʌ. Ma'anic 
yambʌ. 

13Yom ja'el mi lac cha'len we'el, mi lac cha'len uch'el. Yom mi lac taj i 

chobejtʌbal la que'tel, come lac majtañʌch tilem bʌ ti Dios. 

14Cujil ja'el, mux i yajñel ti pejtelel ora pejtel chuqui mi' mel Dios. Ts'ʌcʌl mi' mel. 

Mach mejlic lac xʌb otsan yambʌ. Mach mejlic lac ts'ita' loc'san. Che'ʌch tsi' 
mele Dios cha'an mi lac bʌc'ñan. 

15Pejtel chuqui an wʌle, añʌch ti oniyi. Pejtel chuqui mi caj laj cʌn, tsa' cʌjñi 

wajali. Dios mi' cha' tsictesan chuqui tac tsa' cʌjñi ti oniyi tsa' bʌ poj ñajʌyi i 
cha'an winicob. 

Mach tojic chuqui mi' yujtel ti pañimil 

16Tsaj q'uele ja'el melobʌjʌl ti yebal panchan. Ya' ba' yom tajtʌl toj bʌ meloñel 

woli' yutsi p'ojlel jontolil. 

17Tsac ña'ta, Dios mi caj i mel jini xjontolilob yic'ot jini tojo' bʌ che' i yorajlelix. 

Come pejtel chuqui yom melol yic'ot pejtel e'tel añʌch i yorajlel. 

18Tsac ña'ta ja'el, Dios woli' yilʌbeñob i pusic'al winicob cha'an mi' yʌq'ueñob i 

ña'tan lajalobʌch bajche' bʌte'el. 

19Come junlajal mi' jilelob winicob yic'ot bʌte'el. Junsujm jach i yiq'uilel. ¿Chuqui 

mi lac taj ti pañimil mach bʌ anic mi' tajob ja'el? Leco jini. 

20Junlajal la cajñib ba' mi lac majlel. Jiñʌch i ts'ubeñal lum ba' tsa' loq'uiyonla 

yic'ot bʌte'el. Ya jach mi lac sujtel. 

21¿Majqui yujil ti isujm mi muq'uix i letsel majlel i yespíritu winic? ¿Mach ba 

muq'uic i jubel ochel ti lum che' bajche' i yespíritu bʌte'el? 

22¿Chuqui yom mi lac mel che' jini? Yom tijicñayonla ti la que'tel, come jini 

cha'an wʌ' añonla ti pañimil. Che' majlemonixla ma'anic majch mi mejlel i cha' 
pʌyonla tilel cha'an mi' cha' ñuc'an lac pusic'al. Jini cha'an la' ñuc'ac lac pusic'al 
wʌle. 

Eclesiastes 4 

1Tsa' caji j q'uel, an cabʌl ch'ijiyem bʌ ti yebal panchan. Jini tic'lʌbilo' bʌ woliyo' 

bʌ ti uq'uel, ma'anic mi' tajob i coltʌntel. Jini año' bʌ ti' wenta xtic'layajob ma'anic 
mi' p'untʌntelob. 

2Tsa cʌlʌ tijicñayob jini chʌmeñobix bʌ, come ma'anix woli' yubiñob wocol 

bajche' jini cuxulob to bʌ. 

3Pero ñumen tijicñayob jini mach bʌ anic mi' yilañob pañimil, mach bʌ i 

cʌñʌyobic pejtel jini jontolil mu' bʌ i cha'leñob winicob ti yebal panchan. 

4Tsa' caji j q'uel tsʌytsʌyña jax i pusic'alob winicob. Chuqui tac jach mi' ganarin 

jini bʌx bʌ ti e'tel mi' mulʌbeñob i pi'ʌlob. Yom mi' lolon tajob ja'el. Pero lolom 
jach mi' tsʌjyubeñob i chubʌ'an i pi'ʌl. To'ol ic' jach woli' yajñesañob. 

5Jini tonto bʌ mi' mec' i c'ʌb. Mach yomic e'tel. Mux i bajñel tsʌnsan i bʌ ti wi'ñal. 

6Uts'at mi lac ts'ita' c'aj la co che' jasʌlonla. Mach uts'atic mi lac chʌn bajben 

e'tel cha'an jach lac wo'lel ti chubʌ'añʌl. To'ol ic' jach woli la cʌsin che' jini. 

7Tsa' caji j q'uel yambʌ lac tontojlel ti yebal panchan. 

8Wʌ'an winic am bʌ ti' bajñel. Ma'anic i pi'ʌlob, ma'anic i yalobil. Pero cabʌl mi' 

cha'len e'tel cha'an mi' tempan taq'uin. Mach jasʌlic mi' yubin. Che' chʌmenix, 
¿majqui mi caj i ch'ʌm? ¿Chucoch wen p'ump'un mi' tic'lan i bʌ? Lolom jach jini. 

9Che' ti lac bajñel, ts'ita' jach mi mejlel lac mel. Che' cha'tiquilonla cabʌl mi 

mejlel. 

10Mi tsa' yajli juntiquil mi' tech letsel i pi'ʌl. Pero mi tsa' yajli che' i bajñel, ¿majqui 

mi caj i tech? Ma'anic majch mi' coltan. P'ump'un jax. 

11Mi temel mi' cha'leñob wʌyel, mi' q'uixñesañob i bʌ. Pero mi' yubiñob tsʌñal 

che' i bajñelob. 

12Che' ja'el che' an majch mi' contrajintel ti leto, mi an i pi'ʌl mi caj i coltan. Che' 

jini mi' mʌjlel i cha'añob che' cha'tiquilob. Ñumen uts'at che' an uxtiquil. Wocol 
mi' ts'ojquel lazo jalbil bʌ ti uxt'ujm. 

13Tijicña jini ch'iton cabʌl bʌ i pusic'al anquese ma'anic i chubʌ'an. Pero tonto 

jini ñoxix bʌ yumʌl mach bʌ yomix i jac'ben i t'an jini yujilo' bʌ. 

14Jini ch'iton mi' loq'uel ba' ñup'ul cha'an mi' yajñel ti' yum winicob anquese 

p'ump'un che' anto ti' wenta jini yumʌl ñuc bʌ mi' mel i bʌ. 

15Tsaj q'uele woli' yumañob jini ch'iton pejtel cuxulo' bʌ ti yebal panchan. 

Tijicñayob mi' q'uextañob i yum. 

16Cabʌl mi' taj i ñuclel ti' tojlel bajc'ʌl winicob c'ux bʌ mi' yubiñob. Pero mi' caj ti 

ñox'an ja'el. Jini maxto bʌ añobic i pusic'al mi' cajelob ti colel. Che' jini mux caj 
i tsajcañob yambʌ i yum. Lolom jach i ñuclel winicob. To'ol ic' jach. 

Eclesiastes 5 

Mach ma' lon ac' a t'an 

1Tsajalet me. Yom ñʌch'ʌlet che' mi la' wochel ti Templo. Yom jamʌl a chiquin 

cha'an ma' wubin. Mach a mel bajche' tontojo' bʌ. Mi' yʌq'ueñob i majtan Dios, 
pero mach yujilobic che' woli' ñusʌbeñob i t'an. 

2Mach a bʌc' ac' a t'an che' maxto anic tsa' wen ña'ta mi che'ʌch yom. Yom 

xuc'ul a pusic'al ma' ts'ʌctesan chuqui tsa' subu. Come lac Yum an ti panchan, 
wʌ' añet ti pañimil. Jini cha'an mach yomic ma' p'ojlesan a t'an. 

3Mi cabʌl woliyonla ti tsic pusic'al mi laj cajel ti ñajal ti ac'ʌlel. Che' ja'el mi 

tontojonla, mi' caj ti tsictiyel cha'an cabʌl lac t'an. 

4Jini cha'an, che' ma' suben Dios chuqui mi caj a melben, mele ti ora. Come 

mach tijicñayic i pusic'al Dios che' lajal ma' mel bajche' tonto. Mele che' bajche' 
tsa' sube. 

5Uts'at che' ma'anic ma' wa'chocon a t'an. Mach uts'atic che' ma' wa'chocon a 

t'an che' tile ñumel jach a t'an. 

6Che' jini an a mul ti' caj a wej. Mach a lon jop' a t'an ti' tojlel i winic Dios cha'an 

mi' ñusʌbeñet a mul che' mach xuc'uletic. ¿Chucoch ma' wʌsin Dios cha'an mi' 
mich'leñet? An i p'ʌtʌlel cha'an mi' yʌc' ti sʌc jilel pejtel a we'tel. 

7Cʌyʌ a ñajlen jini yom bʌ melol. Mele ti ora. ¿Chuqui i ye'tel to'ol t'an jach? 

Yom ma' bʌc'ñan Dios. 

Cabʌl ch'ijiyem bʌ ti pañimil 

8Mi tsa' q'uele woli' tic'lʌntelob pobrejob cha'an jini wen chumulo' bʌ, mi mach 

tojic mi' cha'leñob meloñel, mach mi' toj sajtel a pusic'al. Come pejtel año' bʌ i 
ye'tel añob ti' wenta ñumen ñuco' bʌ i ye'tel mu' bʌ i jac'beñob i mandar yaño' 
bʌ. Jini ñumen ñuco' bʌ mi' jac'beñob i mandar rey. 

9Tijicñayob winicob che' mi' yumañob rey mu' bʌ i cʌntan i lumal, come cʌyʌl ti 

lum pejtel winicob. 

10Jini am bʌ i wo'lel cha'an taq'uin ma'anic mi caj i jastiyel ti taq'uin. Mach a lon 

ña'tan a taj i tijicñʌyel a pusic'al ti cabʌl a chubʌ'an. 

11Che' cabʌl a taq'uin an cabʌlob mu' bʌ i jisañob. ¿Mu' ba caj i coltañet che' 

bajche' jini? Jini jach ma' poj q'uel che' woli ti jilel. 

12Jini bʌx bʌ ti e'tel tijicña mi' cha'len wʌyel, mi ts'ita jach mi' c'ux waj o mi cabʌl 

mi' c'ux waj. Pero jini wen chumul bʌ mach mejlic ti wʌyel cha'an cabʌl i 
chubʌ'an. 

13An junchajp wocol tsa' bʌ j q'uele ti yebal panchan. An wen chumulo' bʌ mu' 

bʌ i tajob wocol cha'an mi' lotob i taq'uin. 

14Ya' ba' mi' yʌc'ob ti cʌntʌntel mi' lon sajtel. Che' jini ma'anix chuqui mi caj i 

cʌybeñob i yalobilob. 

15Jini mu' bʌ i lon ac' i taq'uin baqui mi' sajtel cha' jocholix i c'ʌb che' bajche' ti 

ñaxan che' bʌ tsi' q'uele pañimil. 

16Jiñʌch wen ch'ijiyem bʌ, come che' bajche' tsi' q'uele pañimil che' ja'el mi' caj 

ti chʌmel. ¿Chucoch tsi' lon cha'le cabʌl e'tel yic'ot tsic pusic'al? Lolom jach. 
Tsa' wejlunti majlel cha'an ic' yilal. 

17Ti pejtelel i jabilel c'ʌlʌl jinto mi' chʌmel, ma'anix mi' q'uel i sʌclel pañimil, come 

ma'anix i chubʌ'an anquese wocol tsi' cha'le e'tel. Mʌcʌcña pañimil yubil, 
ch'ijiyem i pusic'al. Cabʌl i wocol yic'ot i mich'lel. 

18Awilan, tsaj q'uele bajche' yom mi lac mel. Yom tijicña mi lac cha'len we'el 

yic'ot uch'el. Yom mi laj q'uel la que'tel ti uts'at cha'an tijicña mi lac chʌn cha'len 
e'tel ti pejtel q'uin che' cuxulon tola ti yebal panchan, come jiñʌch mu' bʌ i 
yʌq'ueñonla Dios. 

19Che' an lac chubʌ'an, che' wen chumulonla, che' an lac p'ʌtʌlel cha'an mi laj 

q'uel ti uts'at chuqui mi' yʌq'ueñonla Dios, jiñʌch lac majtan ti Dios. 

20Che' jini mach cabʌlic mi lac mel lac pusic'al anquese xñumelonla ti pañimil, 

come Dios mi' but' lac pusic'al ti tijicña bʌ. 

Eclesiastes 6 

1An junchajp wocol tsa'ix bʌ j q'uele ti yebal panchan baqui jach an winicob. 

2An winic mu' bʌ i yʌq'uentel cabʌl taq'uin yic'ot cabʌl i chubʌ'an yic'ot i ñuclel. 

Dios mi' yʌc' ti wen chumtʌl. Ma'anic chuqui mi' tic'ben ti pejtelel chuqui yom i 
pusic'al. Pero ma'anic mi' yʌq'uen i tijicñʌyel i pusic'al yic'ot i p'ʌtʌlel cha'an mi' 
lu' q'uel ti uts'at. Pejtel i chubʌ'an mi caj i cʌybentel yambʌ winic mach bʌ i 
pi'ʌlic, mu' bʌ caj i q'uel ti uts'at ti' tijicñʌyel i pusic'al. Wen wocol jini. Lolom jach. 

3An winic wen p'ump'un bʌ, come ti pejtelel i jabil mach jasʌlic mi' taj chuqui tac 

yom ti pañimil. Che' mi' chʌmel mach jasʌlic mi' cʌy taq'uin cha'an mi' wen 
mujquel. Anic jo'c'al i yalobil lolom jach. Muq'uic i jal'an ti pañimil c'ʌlʌl wen 
ñoxix, ¿chuqui i ye'tel? Uts'at tsa'ic chʌmi che' cʌntʌbil to. 

4Che'ic jini, to'ol jach tsi' cʌnta i ña'. Che'ic jini, tsa' bʌc' jili ti ic'ch'ipan bʌ pañimil. 

Ma'anic tsa' otsʌbenti i c'aba'. 

5Che'ic jini, ma'anic tsi' q'uele i sʌclel pañimil. Ma'anic tsi' wis ña'ta mi an q'uin. 

Mi cʌl uts'at che' jini. 

6Pero mach uts'atic che' mi' jal'an ti pañimil c'ʌlʌl che' wen ñoxix mi jini jach 

ch'ijiyem bʌ mi' yubin. Mi tsa' jal'a ti pañimil mil jab, mi tsa' cha' aq'uenti yambʌ 
mil jab, mi mach tijicñayic i pusic'al, ¿chuqui i ye'tel cabʌl jab? ¿Mach ba 
jump'ejlic la cajñib ba' mi lac majlel ti pejtelonla? 

7Pejtel winicob mi' cha'leñob e'tel cha'an mi' tajob i bʌl i ñʌc', pero mach lajmic 

jini wi'ñal. 

8Jini am bʌ i ña'tibal, ¿chuqui ñumen uts'at mi' taj ti pañimil mach bʌ anic mi' taj 

ja'el jini tonto? ¿Mach ba ñumen tijicñayic jini pobre yujil bʌ wen ajñel ti' tojlel i 
pi'ʌlob? 

9Anquese ts'ita' lac chubʌ'an yom tijicñayonla yic'ot jini am bʌ lac cha'an. Mach 

yomic mi laj cabʌl pensalin chuqui anto yom lac cha'an. Lolom jach jini. To'ol ic' 
jach. 

10Wʌn ña'tibil ti Dios pejtel chuqui tac an yic'ot pejtel chuqui mi' caj ti ujtel. Laj 

cʌmbilonla c'ʌlʌl wajali. Mi lac lon a'len Dios, come i melbalonla Dios am bʌ 
cabʌl i p'ʌtʌlel. 

11¿Chuqui i c'ʌjñibal cabʌl t'an? Ma'anic i c'ʌjñibal. 

12Jumuc' jach añonla ti pañimil. Ñumel jach mi lac ñumel che' bajche' axñal. 

¿Chuqui la que'tel che' cuxulon tola? ¿Majqui yujil chuqui mi' caj ti ujtel ijc'ʌl mi 
chabi? 

Eclesiastes 7 

Yom wen bʌ lac ña'tibal 

1Che' mi lac sujbel ti uts'at, ñumen tijicña yubil bajche' xojocña bʌ perfume 

letsem bʌ i tojol. Jini q'uin che' mi lac chʌmel ñumen tijicñayʌch bajche' jini q'uin 
che' mi laj q'uel pañimil. 

2Uts'at mi lac cha'len jula' ti' yotot ba' tsa' chʌmi juntiquil lac pi'ʌl. Lolom jach mi 

lac jula'tan xq'uiñijelob, come jujuntiquil winic mi caj i yuc'tʌntel ja'el. Come mi 
caj lac chʌmel ti pejtelonla. Yom mi lac p'is ti lac wenta che' cuxulon tola. 

3Ñumen uts'at jini ch'ijiyem bʌ bajche' tse'tse'ña bʌ, come mi' yuts'an lac pusic'al 

ti wocol. 

4Jini am bʌ i ña'tibal mi' wʌn ña'tan ti' pusic'al chuqui mi' caj ti ujtel che' mi' 

chʌmel. Pero jini tonto mu' jach i to'ol ñusan q'uin yic'ot i pi'ʌlob, tijicñayo' bʌ i 
pusic'al. 

5La' i subeñonla lac sajtemal jini am bʌ i pusic'al. Mach yomic mi' sub lac ñuclel 

jini tonto. 

6Mi' bʌc' ñajʌyel ti lac pusic'al i t'an jini tonto. Che' jajacña ti tse'ñal, lajal yubil 

bajche' i c'ʌc'al jomojch' che' woli ti lejmel ti yebal p'ejt. Lolom jach mi lac to'ol 
p'is ti wenta. 

7Jini am bʌ i ña'tibal, mi' sujtel ti tonto che' mi' ch'ʌm i majtan ti' c'ʌb xjontolil. 

Jini mu' bʌ i wersa c'ajtin taq'uin ñumen bajche' yom, woli' yʌc' i bʌ ti asiyel. 

8Uts'at i tejchibal e'tel, pero ñumen uts'at i joloñibal. Jini mu' bʌ i cuch wocol 

ñumen uts'atʌch i pusic'al bajche' jini chan bʌ mi' mel i bʌ. 

9Mach a bʌc' mich'an, come i tilel jini tontojob che'ʌch mi' melob. 

10Mach yomic ma' lon ña'tan ñumen uts'at ili pañimil wʌle che' bajche' ti oñiyi, 

come mach a wujilic mi isujm. Lolom jach ma' mel a pusic'al cha'an jini mach 
bʌ cʌmbilic lac cha'an. 

11An i c'ʌjñibal taq'uin, an i c'ʌjñibal lac ña'tibal, pero ñumen cabʌl i c'ʌjñibal lac 

ña'tibal. 

12Mi' chʌn coltañonla che' ma'anix lac taq'uin. 

13Q'uelela i melbal Dios. Mach ma' ñop a cha' mel ti uts'at. ¿Majqui mi mejlel i 

cha' toj'esan jini rochol bʌ te'? 

14Che' mi' tilel tijicña bʌ, la' ñuc'ac a pusic'al, pero che' mi' tilel wocol, ña'tan laj 

aq'uebilonla ti Dios ti chajp ti chajp cha'an mi' cʌntesañonla. Ma'anic majqui yujil 
chuqui mi caj i tilel ti lac tojlel mi juntiquilic. 

15Tsa'ix c lu' q'uele. An toj bʌ winic mu' bʌ i seb jilel cha'an i tojel. An xjontolil 

mu' bʌ i jal'an c'ʌlʌl che' wen ñoxix anquese cabʌl i jontolil. 

16Mach yomic cʌlʌx weñet, mi cʌlʌx cabʌl a ña'tibal, ame a lon jisan a bʌ. 

17Mach yomic jontolet ja'el. Mach a cha'len bajche' tonto. ¿Yom ba ma' se' jilel 

che' max to i yorajlelic? 

18Ña'tan bajche' yom ma' mel. Mele ja'el. Mach ma' cʌy a mel junchajp che' ma' 

tech yambʌ. Jini mu' bʌ i bʌc'ñan Dios, uts'at bajche' mi caj i yujtesan ti chajp ti 
chajp. 

19Ñumen an i p'ʌtʌlel juntiquil winic am bʌ i ña'tibal bajche' lujuntiquil winicob 

año' bʌ i ye'tel. 

20Ma'anic ti pañimil mi juntiquilic mu' bʌ i mel chuqui uts'at ti pejtelel ora. Ma'anic 

toj bʌ mach bʌ anic mi' wis cha'len mulil. 

21Mach a mucul ñich'tʌben i t'an a pi'ʌlob che' i bajñel jach woliyob ti t'an, ame 

a wubin che' woli' yʌlet a winic. 

22Wen a wujil jayyajlix tsa' wʌ'le a pi'ʌlob ja'el ti a pusic'al. 

I sʌclʌntel lac ña'tibal 

23Tsa'ix c wen p'isi ti wenta pejtel j cʌntesʌntel. Tsac lon alʌ: Wersa com c taj 

cabʌl c ña'tibal, cho'on. Pero mach c tajayic. 

24Wen ñajt yubil. Wen tam. Wocol ti tajol. ¿Majqui mi mejlel i taj? 

25Ti pejtelel c pusic'al tsa' caji c sʌclan i sujmlel pejtel chuqui an. Tsa' jach c 

ñopo tontojʌch jini mu' bʌ i cha'len jontolil. Sojquem i jol jini mu' bʌ i mel i bʌ 
bajche' tonto. 

26An x'ixic yujil bʌ lotiya mu' bʌ i pʌy winicob yic'ot i ts'i'lel. Ñumen uts'at muq'uic 

i chʌmelob jini winicob. Wen ch'aj tsa cubibe i p'ʌtʌlel. I wentajʌch yac jini x'ixic 
cha'an mi' chuc winicob. Cadena tac i c'ʌb yilal cha'an mi' ñup'ob. Jini winic mu' 
bʌ i mel chuqui yom Dios mi caj i coltʌntel ame chujquic ti' jontolil, pero muq'uix 
i yochelob xmulilob ti' p'ʌtʌlel. 

27Subt'añon. Jiñʌch tsa' bʌ c ñopo ti chajp ti chajp. Ts'ita' jax anquese jal tsa 

cʌc'ʌ c bʌ ti' ñopol. 

28Ti mil winicob cʌñʌlo' bʌ c cha'an tsa jach c taja juntiquil uts'atax bʌ ti cʌñol, 

pero ma'anic tsac taja mi juntiquilic x'ixic. 

29Tsa' caji c ña'tan ja'el: Uts'at tsi' mele winicob Dios, pero ti jujuntiquilob tsi' 

xoyoyob i bijlel. Tsi' tajayob i sajtemal. 

Eclesiastes 8 

La' lac jac' jini rey 

1Tijicña jini am bʌ cabʌl i pusic'al. Jiñʌch yom bʌ cha'an mi lac ch'ʌmben isujm 

yic'ot cha'an mi lac cha'len cʌntesa. Añʌch i c'ʌc'al i wut jini p'ip' bʌ i pusic'al. 
Mi' tsictiyel i yutslel i pusic'al ti' wut. 

2Jac'ben i t'an jini rey, come wa'chocobil ti Dios. Mele che' bajche' tsa' wʌlʌ che' 

bʌ tsa' wa'choco a t'an. 

3Mach a se' cʌy a we'tel, anquese wocol ma' wubin a we'tel ti' tojlel rey. Jini rey 

mi' yʌc' ti melol chuqui tac yom. 

4Wersa ma' jac'ben i t'an. Ma'anic majqui mi mejlel i ñusan. 

5Jini mu' bʌ i jac'ob mi' q'uejlelob ti uts'at. Ma'anic i mul. Jini am bʌ i pusic'al mi 

caj i wen ña'tan bajche' yom melol jini e'tel. Mi caj i tajben i yorajlel. 

Mach laj cʌmbilic i ña'tibal Dios 

6Ti pejtelel chuqui tac yom melol an i yorajlel. Wersa mi laj cuch wocol. 

7Come mach la cujilic chuqui mi caj i yujtel ti lac tojlel. Mach la cujilic bajche' mi 

caj laj coltan lac bʌ. 

8Ma'anic majqui mi mejlel i tic' jini ic'. Che' ja'el mach mejlic lac suben cʌytʌl lac 

ch'ujlel che' i yorajlelix mi lac chʌmel. Wersa mi lac jac' lac pʌyol. Mach mejlicob 
ti puts'el jini mu' bʌ i cha'leñob jontolil. 

9Tsac wen p'isi tic pusic'al i melbalob pejtel winicob ti yebal panchan yic'ot ja'el 

jini mu' bʌ i c'ʌñob i p'ʌtʌlel cha'an mi' jisañob i pi'ʌlob. 

10Tsaj q'uele che' bʌ tsa' mujqui xjontolil. Che' wolix ti sujtelob i pi'ʌlob ti tejclum, 

ti jini jach bʌ tejclum ba' tsi' cha'le jontolil jini xmulil, woli' subob ti ñuc jini 
xchʌmel. Mach chʌn c'ajalix i cha'añob mi jontol i melbal che' cuxul to. Wen leco 
jini. 

11Dios ma'anic mi' bʌc' aq'ueñob i toj i mul xmulilob. Jini cha'an winicob mi' lon 

ña'tañob uts'at mi' chʌn cha'leñob jontolil, come ma'anic i tojol mulil, lon che'ob. 

12An xmulilob c'ʌlʌl cuxulob to anquese jo'c'al ti yajl tsi' cha'leyob jontolil. Pero 

cujil uts'at mi' cajelob ti ajñel jini mu' bʌ i bʌc'ñañob Dios, mu' bʌ i jac'ob. 

13Pero mach uts'atic mi' yajñel jini xjontolil. Mi' caj ti sʌc jilel che' bajche' axñal, 

come ma'anic mi' bʌc'ñan Dios. 

14Wolic ña'tan junchajp wocol mu' bʌ i yujtel ti pañimil. An tojo' bʌ mu' bʌ i 

yubiñob wocol lajal bajche' xjontolilob. An ja'el xjontolilob mu' bʌ i tajob i wenlel 
che' bajche' jini tojo' bʌ. ¿Chucoch tsa'? Wocol jax jini. Lolom jach ja'el. 

15Tsa' caji c ñusan q'uin ti alas cha'an mi' ñuc'an c pusic'al, come tsa cʌlʌ 

ma'anic yambʌ lac wenlel ti yebal panchan, jini jach che' mi lac cha'len we'el 
yic'ot uch'el ti' tijicñʌyel lac pusic'al. Che'ʌch yom ti pejtelel ora che' woliyonla ti 
e'tel, come jiñʌch lac majtan ti Dios che' cuxulon tola ti yebal panchan. 

16Che' bʌ tsa cʌc'ʌ c pusic'al ti' ñopol pejtel chuqui woli' yujtel ti pañimil ti q'uiñil 

yic'ot ti ac'ʌlel, tsa' caji c ña'tan mach lac ñopoyic ti pejtelel, come wersa la com 
laj c'aj la co. 

17Jini jach Dios mi' q'uel pejtel chuqui mi' yujtel ti yebal panchan. Mach laj 

cʌmbilic i cha'an winicob anquese mi' lon cha'leñob wersa i ñopob. Jini año' bʌ 
cabʌl i pusic'al mi' lon ña'tañob i taj. 

Eclesiastes 9 

Jechojctic añonla ti pañimil 

1Tsa' caji c wen ña'tan, añob ti' yumintel Dios pejtel jini tojo' bʌ año' bʌ i pusic'al 

yic'ot pejtel i melbalob. Mach wen tsiquilic mi c'uxbibilob ti Dios o mi ts'a'lebilob. 
Mach la cujilic chuqui mi' caj ti ujtel ti lac tojlel. 

2Lajal jach chuqui mi lac taj bajche' jach añonla, mi uts'at lac pusic'al o mi 

jontolonla, mi woli lac jac'ben i t'an o mi woli lac ñusan, mi xuc'ulonla o mi to'ol 

jach añonla. Wen leco jini, come lajal chuqui tac mi lac taj ti yebal panchan, mi 
tojonla o mi an lac mul. 

3Jini cha'an ma'anic mi' cʌyob i jontolil winicob. Mi' bajñel ña'tañob chuqui 

yomob i mel anquese socol i bijlel. Yujilob mi' cajelob ti chʌmel. 

4Jini jach cuxulo' bʌ an i pijtaya. An i c'ʌjñibal jini ts'i' che' cuxul to, pero ¿chuqui 

i ye'tel bajlum che' chʌmenix? 

5Yujilob jini cuxulo' bʌ mi' cajelob ti chʌmel, pero ma'anix chuqui yujilob jini 

chʌmeñobix bʌ. Tsa'ix ñumi i yorajlel cha'an mi' sujbelob ti ñuc. Ma'anix mi' chʌn 
ña'tintelob. 

6Tsa'ix ñumi i yorajlel c'uxbiya, yic'ot i yorajlel ts'a'leya yic'ot pejtel tsa' bʌ i lon 

ña'tayob i mel che' cuxulob to. Mach chʌn sujticob ti pañimil cha'an mi' cha' 
tajob i tijicñʌyel ti yebal panchan. 

7Jini cha'an, cucu, cha'len we'el yic'ot uch'el yic'ot i tijicñʌyel a pusic'al. Come 

tsa'ix i q'uele Dios pejtel a melbal. 

8Lʌpʌ jini wen bʌ a bujc. Xiban a jol. 

9Yom tijicñayet a wic'ot a wijñam mu' bʌ a c'uxbin che' cuxulet tola ti yebal 

panchan, come jiñʌch wen ñuc bʌ mu' bʌ i yʌq'ueñet Dios cha'an mi' ñuc'an a 
pusic'al che' ma' lujb'an ti a we'tel, che' lolom jach ma' ñusan q'uin ti yebal 
panchan. 

10Ti pejtelel chuqui ma' mel, mele bajche' yom melol, come ma'anix e'tel ba' ma' 

majlel. Ma'anix chuqui ma' wis ña'tan a mel. 

11Anto chuqui tsaj q'uele ti yebal panchan. Mach jinic wen yujil bʌ ajñel mu' bʌ 

i c'otel ñaxan. Mach jinic wen p'ʌtʌl bʌ mu' bʌ i mʌjlel i cha'an. Mach cha'anic i 
ña'tibal mi' taj i bʌl i ñʌc' jini cabʌl bʌ i pusic'al. Jini wen yujil bʌ e'tel mach ti 
pejtelic ora mi' taj i ñuclel ti' wut i pi'ʌlob. An mu' bʌ i tajob, an mach bʌ i 
tajayobic. Tijicña jini am bʌ i coltʌntel ti pejtelel chuqui yom i taj. 

12Ma'anic majqui yujil baqui ora mi caj i chujquel ti wocol. Lajalonla bajche' chʌy 

mu' bʌ i chujquel ti chimo' chʌy yic'ot te'lemut mu' bʌ i chujquel ti yac. Che' ja'el 
mi lac bʌc' cajel ti wocol. 

I ña'tʌbal ñumen ñuc bajche' i p'ʌtʌlel 

13Anto yambʌ tsa' bʌ j q'uele che' bʌ tsaj cʌñʌ majlel winicob. 

14Tsaj q'uele alʌ tejclum ba' ma'anic jaytiquil xchumtʌlob. Tsa' tili ñuc bʌ rey 

yic'ot bajc'ʌl soldadojob. Tsi' ñopo i jisan jini tejclum. 

15Ya' chumul juntiquil winic am bʌ cabʌl i pusic'al. Wen pobre jini winic, pero tsi' 

wen ña'ta bajche' yom melol cha'an mi' coltan jini tejclum. Ti' caj i cʌntesʌbal 
tsa' mʌjli i cha'añob. Che' coltʌbilix jini tejclum, ma'anix majch tsi' chʌn p'isi ti 
wenta i ye'tel jini winic. 

16Melel wen ñuc i ye'tel winicob cabʌl bʌ i pusic'al. Ñumen i c'ʌjñibal jini cabʌl 

bʌ i pusic'al bajche' jini cabʌl bʌ i p'ʌtʌlel i bʌc'tal. Pero mi pobre jini cabʌl bʌ i 
pusic'al, mi caj i ts'a'lentel. Ma'anic majch mi' p'is ti wenta. 

17Wen uts'at i t'an cha'tiquil uxtiquil año' bʌ i pusic'al mu' bʌ i mucul subob 

bajche' yom melol. Ñumen yom jac'ol i t'an bajche' i t'an capitán c'am bʌ mi' yʌc' 
mandar ti' tojlel bajc'ʌl winicob mach bʌ añobic i pusic'al. 

18Jini am bʌ i pusic'al ñumen an i c'ʌjñibal bajche' e'tijibʌl mu' bʌ laj c'ʌn ti 

guerra, pero juntiquil xmulil mi' lon ac' ti jilel cabʌl lac wenlel. 

Eclesiastes 10 

Lac chobejtʌbal cha'an lac sajtemal 

1Ch'o'ch'oc jini jaj pero mi' yʌc' ti tuw'an jini wen xojocña bʌ perfume che' 

chʌmenix. Che' ja'el che' ya' wistʌl lac sajtemal mi lac wajlentel cha'an lac 
pi'ʌlob anquese cabʌl lac pusic'al. 

2Lac pusic'al mi' cʌntesañonla bajche' yom mi lac mel. I pusic'al jini am bʌ i 

ña'tibal mi' cʌntesan majlel ti wen bʌ bij. I pusic'al jini tonto bʌ mi' cʌntesan 
majlel ti jontolil. Che' tonto jini winic 

3tsiquil i tontojlel baqui jach mi' majlel. Mi' yʌc' i bʌ ti cʌjñel. 

4Che' mi' mich'an a yum mach a cʌyben i ye'tel. Yom ñʌch'ʌl a pusic'al ti' tojlel. 

Tic'ʌl mi che' jini mux caj i cha' uts'an i pusic'al. 

5Tsaj q'uele yambʌ wocol ti yebal panchan. Jiñʌch junchajp wocol ti' caj reyob 

yic'ot yumʌlob yujilo' bʌ tic'laya. 

6Jini tontojo' bʌ mi' yochelob ti ñuc bʌ i ye'tel. Mi' chilbeñob i ye'tel jini wen 

chumulo' bʌ cabʌl bʌ i ñuclel. 

7C'ʌchʌlob mi' majlelob x'e'telob che' ti' yoc jach mi' pʌjyelob majlel i yalobilob 

rey. 

8Jini mu' bʌ i pic lum cha'an mi' tempʌyel ja' mi' caj ti yajlel ti mal. Jini mu' bʌ i 

jem pajc' mi' caj ti c'uxtʌl cha'an lucum. 

9Jini mu' bʌ i waxc'un majlel xajlel mi caj i ñejt'el ti xajlel. Jini mu' bʌ i jat si' mi' 

caj ti lojwel. 

10Che' ma'anic i yej a machit, jal mi' tujq'uel chuqui ma' tsep. Che' jay i yej mach 

wocolic e'tel. Jini am bʌ i pusic'al lajalʌch bajche' am bʌ i machit jay bʌ i yej. 
Uts'at mi' caj ti loq'uel i ye'tel. 

11Yom yʌxʌl a wo ame tilic cabʌl wocol ti a tojlel. Mi tsa' cʌyʌ a cʌñʌtan a wotot 

mi' caj ti ochel xujch'. Che' bʌ tsa'ix puts'i majlel, lolom jachix ma' ñup'ben i ti' a 
wotot yic'ot candado. 

12Uts'at ti jac'ol i t'an jini am bʌ i ña'tibal, pero i t'an jini tonto mu' jach i yʌc' ti 

cʌjñel i yum. 

13Tonto i t'an jini tonto bʌ che' ti' tejchibal, pero sojquem che' ti' jilibal. 

14Jini tonto bʌ laj yujil. Belel ora woli ti t'an. Pero ma'anic majch yujil chuqui mi' 

caj ti ujtel. ¿Majqui mi mejlel i subeñonla chuqui mi' caj ti ujtel che' 
majlemonixla? 

15Jini tonto mi' to'ol lujb'an ti e'tel. Quepel jach mi' cʌy. Mi' sajtel ti' bijlel tejclum. 

16Wocol jax mi' yubiñob winicob che' mi' yochel ti rey jini mach bʌ anic i pusic'al. 

P'ump'un i lumal jini año' bʌ i ye'tel mu' bʌ i ñusañob q'uin ti yʌc'ajel. 

17Tijicñayetla che' mi' cajel ti yumʌl i yalobil jini rey chajpʌbilix bʌ. Tijicñayetla 

che' yʌxʌlob i yo jini año' bʌ i ye'tel. Mu' jach i cha'leñob q'uiñijel che' i yorajlelix, 
mach che'ic bajche' xyʌc'ajelob. 

18Ti' caj lac ts'u'lel tal och ja' ti la cotot. I cucujlel mi' cajel ti oc'mʌl. 

19Che' mi lac cha'len q'uin, mux laj cajel ti tse'ñal quic'ot lac pi'ʌlob. Jini vino mi' 

q'uixñesan lac pusic'al. Ma'anic chuqui anto yom lac cha'an che' an lac taq'uin. 

20Mach a lon p'aj jini am bʌ i ye'tel ti a pusic'al. Mach a mucul p'aj jini wen 

chumul bʌ mi ya'ic ba' wʌyʌlet, come mi tsi' yubi te'lemut, mi' caj ti wejlel majlel 
cha'an mi' yʌc' ti cʌjñel chuqui tsa' wʌlʌ. 

Eclesiastes 11 

I melbal jini winic am bʌ i na'tʌbal 

1Aq'uen i majtan jini mach bʌ anic i cha'an. Muq'uix a cha' aq'uentel anquese 

jal ma' pijtan. 

2T'oxbeñob ñumel wuctiquil. Mach a to'ol q'uel jach jini waxʌcticlel, come ti wi'il 

bʌ ora tic'ʌl muq'uix a c'ajtin a coltʌntel ja'el. 

3Che' wen mʌcʌl pañimil tal ja'al. Ya' ba' mi' yajlel te' ya' jach mi caj i chʌn ajñel, 

mi tsa' majli ti' tojel norte o mi tsa' majli ti' tojel sur. 

4Mux caj i to'ol ñumel i yorajlel pac' mi woli jach a chʌcʌ q'uel jini ic'. Mi wola' 

chʌcʌ q'uel tocal, mach muq'uic a cha'len c'ajbal. 

5Mach cʌmbilic lac cha'an i melbal Dios come mucul jach che' bajche' i bijlel ic'. 

Ti mucul jach mi' yʌq'uen i yespíritu alʌl che' cʌntʌbil to i cha'an i ña'. 

6Yom ma' chʌn cha'len pac' c'ʌlʌl ti sʌc'an c'ʌlʌl ti ic'an, come mach a wujilic 

baqui bʌ mi' cajel ti colel. Tic'ʌl muq'uix i laj colel. Muq'uix i yʌq'ueñet i wut. 

7Tijicñayonla cha'an cuxulonla. Uts'atax mi laj q'uix q'uin. 

8Mi jal ma' wajñel ti pañimil c'ʌlʌl wen ñoxetix, la' ñuc'ac a pusic'al jujump'ej 

q'uin, pero ña'tan ja'el wen tam jini tal to bʌ ora che' ma' cʌy pañimil. Mi' caj ti 
lon jilel jini am bʌ wʌle. Mach jilic jini tal to bʌ. 

I cʌntesʌntel ch'itoñob yic'ot xch'ocob 

9Che' ch'itoñet to, la' ñuc'ac a pusic'al. Yom belel ora tijicñayet. Sʌclan majlel 

pejtel chuqui yom a pusic'al yic'ot pejtel chuqui ma' q'uel. Pero ña'tan ja'el, Dios 
mi caj i melet cha'an pejtel a melbal. Wersa mi caj a mel a bʌ yic'ot Dios. 

10Jini cha'an mach a cha'len tsic pusic'al. Cʌntan a bʌ ame a wubin wocol yic'ot 

ch'ijiyem bʌ. Ña'tan ti isujm poj jumuc' jach a ch'itonlel. Mux caj a ñox'an ja'el. 
Mi' lon ñumel jini tijicña bʌ. 

Eclesiastes 12 

1Ña'tan Dios che' ch'itoñet to. C'uxbin wʌle che' jalto mi' tilel i yorajlel wocol. 

2Mi caj a ñox'an. Che' jini ma'anix i tijicñʌyel a pusic'al. Muq'uix a yʌxña q'uel 

jini q'uin yic'ot uw yic'ot ec' yic'ot jini tocal mu' bʌ i tijicñesañonla che' ti' yorajlel 
jajmel. 

3Come tal i yorajlel che' tsiltsilña a bʌc'tal cha'an cabʌlix a jabilel. Mi' cajel ti 

c'uñ'an a woc am bʌ cabʌl i p'ʌtʌlel wʌle. Che' jini mi' caj ti c'ojquel i bʌquel a 
wej. Wocol mi caj a c'ux waj. Mach c'otix a wut ja'el. 

4Che' ma'anic i bʌquel a wej yom tsʌts ñup'ul i pʌchilel a wej ti c'ux waj. Mi caj 

a seb can a wut che' mi' cajel ti c'ay mut che' ti sʌc'an. Mux caj i mʌjquel a 
chiquin. Mach wen tsiquilix a t'an. 

5Che' ñoxetix bʌbʌq'uen ma' yajlel che' an ba' ma' letsel yic'ot ma' jubel. Sʌquix 

a jol, tiquinix a bʌc'tal. Wocol ma' cha'len xʌmbal. Mach a womix a chʌn ajñel 
yic'ot a wijñam. Wolix a pijtan i yorajlel chʌmel. Mero lʌc'ʌl a wotot ti chan mach 
bʌ yujilic jilel. Wolix i chajpañob i bʌ x'uq'uelob. 

6Jini cha'an che' ch'itoñet to, yom ma' ña'tan Dios tsa' bʌ i meleyet. I yorajlelix 

ma' ña'tan che' maxto ts'ojquem ba' chucul i puyil a cuxtʌlel melbil bʌ ti tsucu 
taq'uin. Ña'tan Dios wʌle che' maxto tojp'emic jini latu melbil bʌ ti oro, come 
muq'uix caj ti tojp'el jini lucho' ja' ya' ba' mi' loq'uel ja'. 

7Jini ts'ubejn mi' caj ti sujtel ti lum baqui tilem. Jini espíritu mi' sujtel ti Dios tsa' 

bʌ i yʌc'ʌ. 

8Lolom jach pejtel jini, che'en jini subt'an. To'ol ic' jach. 

Pejtelel am bʌ ti' wenta winic 

9Mach jinic jach an i ña'tibal jini subt'an, pero wen yujil cʌntesa. Tsi' chʌn 

cʌntesa winicob pejtel tsa' bʌ i ñopo. Tsi' chucu ti jun i subal winicob año' bʌ i 
ña'tibal. Tsi' wen ña'ta bajche' yom subol cha'an mi' cʌytʌl ti' pusic'al winicob. 

10Uts'atax tsi' yubiyob winicob x'ixicob. Jini subt'an tsi' wen tsictesa pejtel chuqui 

tac isujm. Isujm pejtel chuqui tsi' ts'ijba. 

11Lajal i t'an jini am bʌ i ña'tibal bajche' acuxan mu' bʌ i jec'onla. Mi' xic'onla ti 

wen bʌ lac melbal. Añobʌch i pusic'al mu' bʌ i ñopbeñob i t'an. Lajalob bajche' 
tiñʌme' mu' bʌ i jac'ben i t'an xcʌntaya. 

12Tsajalet me, calobil. Mach a ñajti sajcan a cʌntesʌntel. Jasʌl jini. Mach ujtic 

laj cʌn pejtel i cʌntesʌbal winicob. Cabʌl woli' p'ojlel jun ti pañimil. Mi' c'ojyel laj 
q'uel. 

13Cojach jini mic sub. Bʌc'ñan Dios, jac'ben i mandar, come jiñʌch mu' bʌ i 

wersa c'ajtibeñet. 

14Come Dios mi caj i melonla yic'ot pejtel mu' bʌ lac mel yic'ot pejtel jini mucul 

tac bʌ mi wen o mi jontol. 

Cantares 

Cantares 1 

Jini c'ajtibilix bʌ xch'oc yic'ot yambʌ xch'ocob 

1Jiñʌch uts'at bʌ c'ay tsa' bʌ i mele Salomón. 

(Jini xch'oc c'ajtibil bʌ mi' cajel ti t'an:) 

2Ts'ujts'ubeñon c choj. Mach junyajlic jach, come ñumen tsajʌch a ts'ujts'uya 

bajche' vino. 

3Xojocña a wujts'il ti a bojñil. Uts'atax a c'aba' che' bajche' perfume woli bʌ 

jejbel. Jini cha'an jini xch'ocob mi' c'uxbiñetob. 

4Pʌyʌyon majlel quic'otet. Yom majliconla ti ora. Pʌyʌyon ochel ti malil a wotot, 

c rey. Añonix ti' yotot rey. Tsi' pʌyʌyon ochel. Tijicña mi caj lac tem ajñel. Ñumen 
uts'at a c'uxbiya bajche' vino. Jini cha'an mi' laj c'uxbiñetob xch'ocob. 

5Xch'ocob wʌ' bʌ chumuletla ti Jerusalén, q'ueleyonla. I'ic'on, pero c t'ojol jax. 

Tsa' ic'ayon ti q'uin che' bajche' manta bʌ otot i cha'an Cedar. 

(Jini rey Salomón:) Pero yulucña a pʌchilel che' bajche' seda bʌ pisil welel bʌ 
mu' bʌ i lich'ob ti' chañelal i jol Salomón. 

(Jini xch'oc:) 

6Xch'ocob chumulet bʌ la ti tejclum, mach la' ts'a'leñon cha'an i'ic'on. Tsa' 

ic'ayon ti q'uin. Cʌscuñob tsi' mich'leyoñob. Tsi' chocoyoñob majlel ti e'tel ti 
ts'usubil. Tsaj q'uelbeyob i ts'usubil, pero ma'anic tsa' mejli j q'uel c cha'an bʌ. 

7Subeñon c'uxbibilet bʌ c cha'an: ¿Baqui mi caj a pʌy majlel a wʌlac' ti buc'bal? 

¿Baqui ma' wʌq'ueñob i c'aj i yo ti xinq'uinil? Ya' com majlel ja'el cha'an mic 
tajet. Lolom jach mic sʌclañet ñumel ti' tojlel i yʌlac' a pi'ʌlob. 

Jini xch'oc yic'ot mu' bʌ caj i pʌy 

(Jini rey Salomón:) 

8A t'ojol jax mij q'uelet. Ma'anic yambʌ x'ixic che' bajche'et ti pejtelel pañimil. Mi 

a wom tilel ba' añon, tsajcan majlel i bijlel cʌlac' ba' tsiquilix ocʌl. Che' jini mi caj 
a c'otel ti' lejchem pat tac i cha'an xcʌnta tiñʌme'ob. Ya' yom ma' pʌy majlel a 
tiñʌme' yic'ot i yal cha'an mi' cha'leñob buc'bal. 

9Uts'atax mij q'uelet. A t'ojol bajche' jini ch'ʌlbil bʌ caballo i cha'an jini rey ti 

Egipto. 

10Uts'atax a wut ch'ʌlʌl bʌ ti' tsutsel a jol lijlaw tac bʌ ti a quejlab. Uts'atax a bic' 

ch'ʌlbil bʌ ti pʌl bʌ i yuj. 

11Yom mi lac jalbeñet a wʌya' ti oro yic'ot ujʌl melbil bʌ ti plata. 

(Jini xch'oc:) 

12Ñolol jini rey ti' ch'ac. Tijicña mi' yubin cujts'il tic bojñil. 

13Lajalʌch jini c'uxbibil bʌ c cha'an bajche' woxol bʌ mirra joc'ol bʌ tic tajn ba'an 

c chu'. 

(Jini rey Salomón:) 

14Lajal jini c'uxbibil bʌ c cha'an bajche' sut'yebil bʌ i nich pimel i c'aba' alheña 

tilem bʌ ti pʌc'ʌbʌl i c'aba' Engadi. 

15C'uxbibilet bʌ c cha'an, a t'ojol jax. I t'ojol jax a wut, lajal bajche' x'ujcuts. 

16Uts'at lac tots'lib wʌ' ti pepech jam. 

17Jini ch'ujte' i wentajʌch i yoyel la cotot mi' yʌq'ueñonla i yʌxñilel. Jini te' am bʌ 

ti lac joytilel i wentajʌch i bojte'lel la cotot wʌ' ba' mʌcʌlonla. 

Cantares 2 

1(Jini c'ajtibil bʌ:) Lajalon bajche' i nich rosa mu' bʌ i colel ti Sarón. Lajalon 

bajche' lirio, ñet'el bʌ ti ch'ixol. 

(Jini rey Salomón:) 

2Isujm lajalet bajche' lirio wen c'uxbibil bʌ c cha'an. Che' bajche' ch'ix mij q'uel 

yan tac bʌ xch'oc año' bʌ ti a joytilel. 

(Jini xch'oc:) 

3Jini c'uxbibil bʌ c cha'an lajalʌch bajche' manzana te'. Ñumen uts'at bajche' 

yambʌ ch'iton winicob. Tijicñayon che' buchulon ti' yʌxñilel. Wen sumuc i wut 
te' mi cubin. 

4Mi' pʌyon ochel ba' mi lac cha'len we'el ti' tojlel pejtel pʌybilo' bʌ i cha'an. Mi 

caj i q'uelob bajche' mi' c'uxbiñon. 

5Aq'ueñon yʌcʌcña bʌ i bʌl c ñʌc'. La' ñuc'ac c pusic'al cha'an a c'uxbiya. I 

wentajʌch i bʌl c ñʌc' mi cubin. Che' ñajt an mic mel c pusic'al. Cabʌl mic ña'tan. 

6La' ajnic jini ts'ej bʌ i c'ʌb ti' yebal c jol. La' i mec'on ti' ñoj. 

7C pi'ʌlob ti Jerusalén, mic subeñetla mach ma' xic'ben jini c'uxbibil bʌ c cha'an. 

La'to ajnic jinto che' mi' bajñel ña'tan i pʌs i c'uxbiya. Subeñon mi mux caj la' 
jac'. 

8-9¿Chuqui jini woli bʌ cubin? Jiñʌch c'uxbibil bʌ c cha'an. Wʌ'ix tilel. Wolix i 

tijp'el tilel che' bajche' alʌme' ti wits. Mi' tijp'el c'axel ba' japal. Untsa' ti' pat ts'ajc. 
Wolix i q'uelon ti alʌ puerta. 

10Jini c'uxbibilon bʌ c cha'an tsi' subeyon: Ch'ojyen, c'uxbibilet bʌ c cha'an. 

Conla. 

11Come tsa'ix ñumi i yorajlel tsʌñal, tsa'ix ñumi i yorajlel ja'al. 

12Wolix i pasel nichim. I yorajlelix mi' cajelob ti c'ay jini te'lemut. Isujm i yorajlelix 

jajmel. 

13Woli ti ch'ocan te'. Woli ti nich ts'usubil. Wen xojocña i yujts'il. Ch'ojyen, 

c'uxbibilet bʌ c cha'an, a t'ojol jax bʌ. Conla. 

14C cha'añet, xch'oc. Lajalet bajche' x'ujcuts. Mi' muc i bʌ ti' pat xajlel ya' ba 

lech'el. Pejcañon. La' cubin a t'an, com q'uel a wut. A t'ojol jax. 

15Yalo' wax tac woli' jisan lac ts'usubil. Chucbeñonla, come woli ti nich ts'usub, 

che'en. 

16C cha'añʌch jini c'uxbibil bʌ. Joñon ja'el i cha'añon. Woli' c'ux i waj ti' tojlel 

lirio, 

17jinto che' mi' sʌc'an pañimil, che' ma'anix axñal. La', c'uxbibil bʌ c cha'an, 

sutq'uin a bʌ. La' ti tijp'el che' bajche' alʌme' ti jini wits mu' bʌ i t'oxonla. 

Cantares 3 

1(Jini xch'oc:) Ti ac'ʌlel che' ñololon tic wʌyib, tsac sʌcla jini mu' bʌ i c'uxbiñon, 

pero ma'anic tsac taja. Tsac pʌyʌ, pero ma'anic tsi' jac'ʌ. 

2Tsajni c sʌclan ñumel ti' bijlel tejclum yic'ot ti choñoñibʌl. Pero mach c tajayic 

jini c'uxbibil bʌ c cha'an. 

3Jini xq'uel tejclumob tsi' tajayoñob. Tsaj c'ajtibeyob mi q'uelel i cha'añob jini 

mu' bʌ j c'uxbin. 

4Che' bʌ tsaj cʌyʌyob, mach jalic tsac taja jini mu' bʌ j c'uxbin. Tsac tsʌts chucu 

tij c'ʌb cha'an ma'anic mi' cʌyon. Tsac pʌyʌ ochel ti' yotot c ña', ti' wʌyibʌl c ña' 
tsa' bʌ i cʌntayon. 

5Mic subeñetla, xch'oquet bʌ la ti Jerusalén, ame la' bʌc'tesan jini ña'me' yic'ot 

tatme' ti jamil, mach la' xic'ben jini mu' bʌ i c'uxbiñon. La'to ajnic jinto che' mi' 
bajñel ña'tan i pʌsbeñon i c'uxbiya. 

Jini ñujpuñel 

(Jini xch'ocob ti Jerusalén:) 

6¿Majqui jini woli bʌ ti tilel ti jochol lum che' bajche' buts' tomtoña bʌ am bʌ 

xojocña bʌ i yujts'il mirra yic'ot pom yic'ot pejtel yan tac bʌ xojocña bʌ? 

7Q'uelela i buchlib Salomón joyol bʌ ti uxc'al soldadojob yajcʌbilo' bʌ i cha'an. 

8Wen yujilob guerra ti espada. Chajpʌbilob cha'an mi' coltañob i yum. Ti 

jujuntiquil lʌpʌl i cha'an i yespada cha'an mi' coltan i yum mi tsa' tili bʌbʌq'uen 
bʌ ti ac'ʌlel. 

9Jini rey Salomón tsi' yʌc'ʌ ti melol i buchlib. Tsi' c'ʌñʌ te' ch'oyol bʌ ti Líbano. 

10An i yoyel melbil bʌ ti tsucul taq'uin. Tsi' yotsa oro ti' jol. Chʌccojan i mal. An i 

tajsil ba' joch'bil ili t'an: “A majtan mu' bʌ i yʌq'ueñetob jini xch'ocob ti Jerusalén”. 
Che'ʌch joch'bil. 

(Jini xch'oc:) 

11Cucula. La' majlicob pejtel x'ixicob chumulo' bʌ ti Jerusalén. Q'uelela jini rey 

Salomón. Q'uelela i ch'ʌjlib i jol tsa' bʌ i c'ʌcchocobe i ña' che' ti' yorajlel i 
ñujpuñel, ti jini q'uin che' cabʌl i tijicñʌyel i pusic'al. 

Cantares 4 

I ñoxi'al mi' sub i ñuclel i yijñam 

1(Jini rey Salomón:) A t'ojol jax quijñam mu' bʌ j c'uxbin, a t'ojol jax. Lajal a wut 

mʌcʌl bʌ ti pisil bajche' x'ujcuts. Liquil i tsutsel a jol mi' wejluyel che' bajche' 
alʌc'ʌl mu' bʌ ti tijp'el tac ti wits. 

2Sʌsʌc i bʌquel a wej che' bajche' i tsutsel alʌc'ʌl mu' bʌ caj ti tsejpel, tsa' bʌ 

ujti ti ts'ʌnsʌntel. 

3Lajal bajche' chʌchʌc puy i pʌchʌlel a wej. Uts'atax a wej. I pi'ʌlob i bʌ a choj 

che' bajche' cha'wejl manzana tsa' bʌ t'oxle ti ojlil. Lajal i tsutsel a jol che' bajche' 
seda. Mi' mos a wut. 

4Lajal a bic' bajche' jini chan bʌ q'ueloñib tsa' bʌ i wa'choco David. I t'ojol jax 

bajche' chan bʌ ts'ajc ch'ʌlbil bʌ ti' mʌctijib soldadojob. 

5Lajal a chu' bajche' cha'cojt alʌme' loj bʌ, woliyo' bʌ ti buc'bal ba'an sʌsʌc 

nichim. 

6Mic majlel ti wits ba'an mirra, ti jini alʌ wits ba' mic ch'ujutesan c Dios jinto che' 

mi' sʌc'an pañimil, jinto che' mi' ñumel axñal. 

7Uts'atet c'uxbibilet bʌ c cha'an. Ma'anic mi ts'ita'ic a p'ajomal. Wen tijicñayon 

quic'otet. 

8La' quic'ot, quijñam. Cʌyʌ Líbano. Temel yom mi lac majlel laj q'uel pañimil ya' 

ti pam wits tac i c'aba' Amana yic'ot Senir yic'ot Hermón ba'an i ch'eñal bajlum. 

9Tsa'ix a but'esa c pusic'al ti c'uxbiya, quijñam c pi'ʌlet bʌ. Tsa'ix a but'esa c 

pusic'al ti c'uxbiya, cha'an tsa' poj pʌsbeyon a wut, cha'an tsa' wʌq'ueyon 
junxojt' bʌ a wuj. 

10Tsajatax yubil a c'uxbiya, quijñam c pi'ʌlet bʌ. Ñumen sumuc bajche' vino. 

Ñumen xojocña a perfume bajche' pejtel jini xojocña bʌ letsem bʌ i tojol. 

11Che' ma' cha'len t'an, tsaj yubil che' bajche' i ta'il chab. Che'ʌch yilal a t'an 

bajche' chab yic'ot lech. Xojocña a pislel che' bajche' jini ch'ujte' ti Líbano. 

12Lajalet quijñam c pi'ʌlet bʌ bajche' pʌc'ʌbʌl joyol bʌ ti ts'ajc, che' bajche' loq'uib 

ja' wen ñup'ul bʌ. 



1121 

 

Chol de Tumbalá Bible 
© Bible Society of Mexico. 

  
 

 

13C'uxbibilet che' bajche' pʌc'ʌbʌl yujil bʌ wut, wen letsem tac bʌ i tojol, yic'ot 

pʌc'ʌbʌl ba' mi' colel tac jini te' mu' bʌ i yʌc' perfume: nardo, 

14azafrán, sic'ʌb, canela, yic'ot pejtel yan tac bʌ te' am bʌ i c'ʌjñibal cha'an i 

melol pom, mirra yic'ot i yetsel áloes. 

15Lajalet bajche' i ch'ujyib ja' am bʌ ti pʌc'ʌbʌl, che' bajche' pozo ba'an cuxul bʌ 

ja' tilem bʌ ti Líbano. 

(Jini xch'oc:) 

16La' tilic ic' ch'oyol bʌ ti norte. La' tilic ic' ch'oyol bʌ ti sur. La' tic pʌc'ʌb cha'an 

mi' yʌc' ti ñumel i yujts'il c'ʌlʌl ba'an jini c'uxbibil bʌ c cha'an. La' tilic jini c'uxbibil 
bʌ c cha'an ti' pʌc'ʌb cha'an mi' c'uxbin jini yajcʌbil bʌ i wut wen sumuc bʌ. 

Cantares 5 

1(Jini rey Salomón:) Tsa'ix juliyon tic pʌc'ʌb, quijñam c pi'ʌlet bʌ. Wolix c tuc' 

mirra yic'ot yambʌ xojocña bʌ c cha'an. Wolij c'ux chab. Wolic jap vino yic'ot 
lech. 

(Jini xch'ocob ti Jerusalén:) Che'ʌch yom, c'uxula, japʌla ti pejtelel a pusic'al, 
come temeletla mu' bʌ la' c'uxbin la' bʌ. Yom tijicñayetla. 

I ch'ijiyemlel cha'an tsi' poj cʌyʌyob i bʌ 

(Jini xch'oc:) 

2Che' wʌyʌlon ti ac'ʌlel, tsa' caji ti ch'ojyel c pusic'al ti ñajal. Tsa cubibe i t'an jini 

c'uxbibil bʌ c cha'an. Wa'al ti' ti' c wʌyib, woli' c'ajtin ochel ba' añon. Jambeñon 
abi c'uxbibilet bʌ c cha'an, quijñam, x'ujcuts a t'ojol jax bʌ, come tsac ñusa 
ac'ʌlel ti jumpat. Ach'onix cha'an ye'eb, che'en. 

3Pero tsac sube: Jocholix c bujc. ¿Yom ba mic cha' lʌp? Pocolix coc. ¿Yom ba 

mic bib'esan? cho'on. 

4Jini c'uxbibil bʌ c cha'an tsi' ñopo i jamben i ti' otot. Tsac p'unta tic pusic'al. 

Comix j q'uel. 

5Tsa' bʌc' ch'ojyiyon cha'an mic jamben. Tsa' p'ajti ti lum jini perfume am bʌ tij 

c'ʌb yic'ot xojocña bʌ mirra che' bʌ tsac loc'sa cadena tac ti' ti'. 

6Tsac jambe, pero ma'anix tsiquil jini c'uxbibil bʌ c cha'an. Tsa' toj sajti c 

pusic'al. Tsac sʌcla, pero ma'anic tsac taja. Tsac pʌyʌ, pero ma'anic tsi' jac'ʌ. 

7Jini xq'ueloñelob tsi' tajayoñob. Tsi' jats'ʌyoñob. Tsi' lowoyoñob. Jini xq'uel 

tejclum am bʌ ti ts'ajc tsi' chilbeyon i pislel c wut. 

8A wocolic x'ixicob ti Jerusalén, mi tsa' la' q'uele jini c'uxbibil bʌ c cha'an, 

subenla ch'ijiyemon cha'an comix j q'uel. 

I yijñam mi' sub i ñuclel i ñoxi'al 

(Jini xch'ocob chumulo' bʌ ti Jerusalén:) 

9X'ixic a t'ojol jax bʌ, ¿majqui jini c'uxbibil bʌ a cha'an? ¿Mach ba lajalic bajche' 

yaño' bʌ? ¿Chucoch ma' lon tilel a subeñon lojon? 

(Jini xch'oc:) 

10Tsi' q'uixi q'uin jini c'uxbibil bʌ c cha'an. Wen uts'at ti q'uelol. Ñumen uts'at 

bajche' lujump'ejl mil winicob. 

11Lajal bajche' oro i jol. I'ic' i tsutsel i jol. 

12Lajal i wut bajche' x'ujcuts ti' t'ejl aban ba' ñʌch'ʌl i ya'al. 

13Lajal i ni' i wut bajche' xojocña bʌ pimel mu' bʌ i colel ti pʌc'ʌb. Lajal i pʌchʌlel 

i yej che' bajche' lirio am bʌ i perfume. Lajal i yiq'uilel i yej che' bajche' mirra. 

14P'ʌtʌl i c'ʌb bajche' oy melbil bʌ ti oro. I t'ojol jax bajche' topacio. Che'ʌch i 

sʌclel i bʌc'tal bajche' i bʌquel i yej elefante ch'ʌlbil ti ujʌl tac letsem bʌ i tojol. 

15Chan i yoc bajche' oy melbil bʌ ti i t'ojol jax bʌ mármol chucul bʌ ti oro. Chan 

bajche' jini ch'ujte' ti Líbano. Ma'anic yambʌ winic lajal bajche' jini. 

16Ña'tanla, x'ixicob, chumulet bʌ la ti Jerusalén, uts'atax i yej, tsaj i t'an, uts'atax 

i pusic'al. Che'ʌch yilal jini c'uxbibil bʌ c cha'an, che'en. 

Cantares 6 

1(Jini xch'ocob ti Jerusalén:) X'ixic, a t'ojol jax bʌ, ¿baqui tsa' majli jini c'uxbibil 

bʌ a cha'an? Mux caj j coltañet lojon ti sʌclaya. 

(Jini xch'oc:) 

2Tsa'ix majli ti' pʌc'ʌbʌl ba' xojocña pimel, cha'an mi' pʌy i yʌlac' ba' mi' 

cha'leñob buc'bal. Ya' mi caj i tuc' tilel lirio. 

3I cha'añonix jini c'uxbibil bʌ c cha'an, c cha'añʌch ja'el. Mi' pʌy majlel i yʌlac' 

ba' mi' cha'leñob buc'bal. 

I ñoxi'al mi' sub i ñuclel i yijñam 

(Jini rey Salomón:) 

4C'uxbibilet bʌ c cha'an, a t'ojol jax che' bajche' i lumal Tirsa. A t'ojol jax che' 

bajche' Jerusalén. Ma' xujch'ibeñon c pusic'al. 

5Mʌyʌ a wut, come wola' pʌyon. Lijlaw i tsutsel a jol mi' mos a quejlab. Che'ʌch 

yilal bajche' alʌc'ʌl mu' bʌ i jubel tac ti' wits Galaad. 

6Sʌcji'an i bʌquel a wej che' bajche' ña' tiñʌme' che' ujtel ti ts'ʌmel. Ts'ʌcʌl an ti 

a wej. Ma'anic sajtem bʌ mi junts'ijtic. 

7I t'ojol jax a choj che' bajche' cha'jajp manzana ya' mosol ti' pislel a wut. 

8An yambʌ uxc'al quijñam, laj x'ixico' bʌ rey, yic'ot chʌnc'al x'ixicob ti cotot, yic'ot 

cabʌl xch'ocob mach bʌ tsicbilic mu' bʌ mejlel c pʌy. 



1123 

 

Chol de Tumbalá Bible 
© Bible Society of Mexico. 

  
 

 

9Pero jatet jach, x'ujcuts c cha'an, ma'anic a p'ajomal. Mij q'uelet ti uts'at. 

Ma'anic mij c'uxbin yambʌ bajche' jatet. Jini x'ixicob ti Jerusalén uts'atax tsi' 
q'ueleyet. Jini x'ixico' bʌ rey yic'ot yaño' bʌ año' bʌ ti cotot mi' subob a ñuclel. 

10¿Majqui jini? che'ob. Woli' tejchel che' bajche' q'uin che' ti sʌc'an. I t'ojol jax 

bajche' uw. Lajal i c'ʌc'al che' bajche' q'uin yic'ot ec'. Mi' toj sajtel lac pusic'al 
che' mi laj q'uel, che'ob. 

(Jini xch'oc:) 

11Tsajñiyon ti pʌc'ʌbʌl ya' ti joctʌl cha'an mij q'uel bajche' yilal i te'el come i 

yorajlelix mi' cajel ti nich. Com j q'uel mi woli ti nich c ts'usubil yic'ot granada. 

12Tsa' caji c ña'tan c pi'ʌlob ya' ba' ch'oyolon. Cabʌl tsac mele c pusic'al cha'an 

ñajt an c pi'ʌlob. Tsa cʌlʌ tic pusic'al comix cujchel majlel ti buchlibʌl ya' ba' 
añob. 

(Jini x'ixicob ti Jerusalén:) 

13La' ti sujtel ba' añon lojon, xch'oc ch'oyol bʌ ti Sulam. Sujten, sujten cha'an 

mic cha' q'uelet lojon. 

(Jini xch'oc:) ¿Chucoch ma' sʌclañon ch'oyolon bʌ ti Sulam? 

(Jini rey Salomón:) Uts'atax mij q'uelet. Mach mejlic c mʌy c wut. Come a t'ojol 
jax che' ma' ñumel ti' tojlel jini woliyo' bʌ ti son. 

Cantares 7 

1I t'ojol jax a woc ti' cacte'. Sac'uñayet ma' cha'len xʌmbal che' bajche' x'ixic bʌ 

rey. Bʌyʌcña a ya'. I t'ojol jax che' bajche' ujʌl tac wen letsem bʌ i tojol. I 
melbalʌch jini wen yujil bʌ i melol. 

2Lajalʌch a wutbal bajche' alʌ taza but'ul ti vino. Che'ʌch yilal a ñʌc' bajche' 

jumujch' trigo joyol bʌ ti lirio. 

3Lajal a chu' che' bajche' cha'cojt alʌme', loj bʌ. 

4Chan a bic' che' bajche' i t'ojol jax bʌ q'ueloñib melbil bʌ ti marfil. Lajal a wut 

che' bajche' sʌc ja' ti Hesbón, am bʌ ti' ti' jini tejclum Batrabim. Che'ʌch a ni' 
bajche' Líbano am bʌ ti' tojel Damasco. 

5Che'ʌch a jol bajche' jini wits Carmel. Wen i'ic' i tsutsel a jol jalbil bʌ ti' ch'ʌjlil, 

a t'ojol jax. Jal ti q'uelol a wut. Mach mejlic c mʌy c wut, come c'ux mi cubiñet. 
Wen tijicña c pusic'al ti a tojlel. 

Ti cha'ticlel tijicñayob 

6A t'ojol jax che' bajche' jini xan. Che'ʌch a chu' bajche' cha'tsojc ts'usub. 

7-8Tsac ña'ta letsel ti jini xan. Tsa cʌlʌ mux c chucben i c'ʌb. La' c taj a chu' che' 

bajche' c'unix bʌ ts'usub. Xojocña i yiq'uilel a wej che' bajche' i yujts'il durazno. 

9Che' ma' ts'ujts'ubeñon c wut, ma' q'uixñesan c pusic'al che' bajche' tsaj bʌ 

vino mu' bʌ i yʌc'ob ti t'an jini wʌyʌlo' bʌ. 

(Jini xch'oc:) 

10I cha'añoñʌch. Jini c'uxbibil bʌ c cha'an mi' c'uxbiñon. 

11Conla, c'uxbibilet bʌ c cha'an. Conla ti jamil. La' jijliconla ti xchumtʌl. 

12Sebto mi caj lac ch'ojyel cha'an mi laj q'uel mi woli ti nich jini ts'usubil yic'ot 

jini granada. Ya'i mi caj j c'uxbiñet. 

13Ya' mi' yʌc' i perfume jini nichim. Ya'an pejtel i wut te' sumuc bʌ ti c'uxol, jini 

c'unix bʌ yic'ot jini lotbil bʌ tsa' bʌ ujti c tuc'. Tsa'ix c lotbeyet jini wen tac bʌ, 
c'uxbibilet bʌ c cha'an. 

Cantares 8 

1Cʌscuñetic, uts'atax. Che'ic jini, mic ts'ujts'ubeñet a wut. Che'ic jini, mach i 

wentajic yaño' bʌ. Ma'anic majch mi' tse'tañon mi juntiquilic. 

2Cʌscuñetic, mux c pʌyet ochel ti' yotot c ña' cha'an ma' cʌntesañon. Che'ic jini, 

mi cʌq'ueñet a jap tsaj bʌ vino yic'ot i ya'lel granada. 

3Uts'atax muq'uic i yʌc' jini ts'ej bʌ i c'ʌb ti yebal c jol, muq'uic i mec'on ti' ñoj. 

4X'ixicob ti Jerusalén, mic subeñetla mach ma' xic'ben. La'to ajnic jinto che' 

yomix i pʌs i c'uxbiya. 

(Jini x'ixicob ti Jerusalén:) 

5¿Majqui jini xch'oc mu' bʌ i tilel loq'uem bʌ ti jochol bʌ lum? Woli' licchocon i 

bʌ ti' quejlab jini c'uxbibil bʌ i cha'an. 

(Jini rey Salomón:) Tsac pʌyʌyet cha'an ma' c'uxbiñon che' ya'to añet ti yebal 
jini manzana te' ba' tsi' yʌc'ʌyet ti pañimil a ña' che' bʌ tsi' cha'le bajq'uel. 

Mach jilic c'uxbiya che' mi lac chʌmel 

(Jini xch'oc:) 

6Pʌyʌyon ti junyajlel ti ñujpuñel. Otsañon ti a pusic'al cha'an mach loq'uicon ti 

pejtelel ora. Come mach jilic laj c'uxbiya che' cuxulontola. Mach yajpic che' mi 
lac chʌmel. Wen bʌbʌq'uen jax jini tsʌytsʌyña bʌ i pusic'al. Jini cʌlejem bʌ wen 
ch'ijiyem mi' cʌytʌl. Mi' lejmel i pusic'al che' bajche' c'ajc wen ticʌw bʌ tilem bʌ 
ti lac Yum. 

7Mach yajpic i c'ʌc'al laj c'uxbiya ti tam bʌ ja'. Mi tsa' tili but'ja', mach mejlic i 

jisan. Mi an majqui yom i taj, mach jasʌlic pejtelel i chubʌ'an cha'an mi' mʌn. 

(Jini xch'oc:) 

8An xch'oc bʌ quijts'in maxto bʌ i taja i colel. ¿Chuqui yom mi lac mel che' an 

majqui mi' c'ajtin? 

(Jini rey Salomón:) 

9Mi maxto tsi' taja i colel, yom mi lac melben i yajñib. Yom mi lac ch'ʌl ti plata. 

Mi cabʌl yom i cʌntʌntel, mux lac ñup' ti tabla bʌ ch'ujte'. 

(Jini xch'oc:) 

10X'ixiconix. Tsa'ix c taja j colel. Tsi' q'ueleyon ti' yutslel i pusic'al jini caj c'uxbiya. 

11An i ts'usubil Salomón ti Baalhamón. Tsi' yʌc'ʌ ti' wenta x'e'telob mu' bʌ i tojob 

ti mil tac jujuntiquil cha'an woli' c'ʌñob ti majan. 

12Pero mi caj c junyajlel aq'uen c ts'usubil Salomón ti chejachi. La' i lot jini mil 

peso c cha'an bʌ. Mi caj cʌq'uen ja'el lujunc'al peso jini mu' bʌ i cʌntañob. 

13C'uxbibilet bʌ c cha'an, uts'atax woli' yubiñob a t'an a pi'ʌlob, pero la' cubin 

ja'el. 

14La' ti ora, c'uxbibilet bʌ c cha'an che' bajche' me'. La' ti' chañelal jini wits jini 

xojocña bʌ wits ba' lotol pejtel jini c'uxbil tac bʌ. 

Isaias 

Isaias 1 

I mul Judá 

1Ti jim bʌ ora che' añob i ye'tel ti rey ya' ti Judá jini Uzías, yic'ot Jotam, yic'ot 

Acaz yic'ot Ezequías, jini Isaías i yalobil Amoz tsi' q'uele ti espíritu jini winicob 
ya' ti Judá yic'ot ti Jerusalén. Lac Yum tsi' pʌsbe Isaías bajche' yilalob. 

2Tsi' yʌlʌ: Ñich'tanla c t'an, añet bʌ la ti panchan yic'ot ti pañimil. Tsac lon cosa 

calobilob. Tsac lon cʌntayob. Wolix i chañ'esañob i bʌ tij contra. 

3Jini wacax mi' cʌn i yum. Jini burro mi' wen cʌmben i yotot i yum ba' mi' taj i 

buc'bal. Pero Israel ma'anic mi' ch'ʌmben isujm. Jini mero c cha'año' bʌ ma'anic 
mi' cʌñonob. 

4Cabʌl jax i mul jini año' bʌ ti Judá. Cʌlʌx but'ulob jax ti jontolil. I yalobilob xñusa 

t'añob. Tsa'ix i ñajtesayob i bʌ ba' añon. Tsa'ix i ts'a'leyob jini Ch'ujul Bʌ i cha'an 
Israel. 

5Tsa'ix i tʌts'ʌyob i bʌ tic tojlel. ¿Chucoch la' wom mic chʌn bajbeñetla ti asiyal? 

¿Mu ba caj la' chʌn chañ'esan la' bʌ? Cabʌl i c'amʌjel la' jol. Tsa'ix junyajlel 
c'uñ'ayetla. 

6C'ʌlʌl ti' la' xinjol yic'ot c'ʌlʌl ti' mal la' woc ma'anic la' c'oc'lel, lojwemetla, 

sit'iletla. Tsa' wen yʌx'a la' bʌc'tal, ñuqui ech'elix la' tsoy. Ma'anic majqui tsi' 
pixbeyetla. Ma'anic majqui tsi' bombeyetla ti aceite mi ti ts'ac cha'an mi' lajmel 
i c'uxel. 

7Pujch'emix a lum Judá. Tsa'ix sujti ti c'ʌnc'ʌn. Tiquinix. Pulbilix a tejclum tac. 

Jini ñajt bʌ ch'oyolob woli' c'uxob i wut a pʌc'bal che' tulul a wut wola' q'uelob. 

8Jini jach tsa' cʌle Sion, che' bajche' cʌybilix bʌ lejchempat ya' ti ts'usubil, che' 

bajche' cʌybilix bʌ i yotlel ixim ti cholel che' ujtemix i yorajlel c'ajbal. Tsa' cʌle 
che' bajche' tejclum joyol bʌ ti' contrajob, che'en lac Yum. 

9Ts'ita jax tsa' cʌleyonla, mach oñonixla. Machic tsi' coltayonla i Yum Panchan 

yic'ot Pañimil, tsa' jisʌntiyonla che' bajche' Sodoma yic'ot Gomorra. 

Dios yom mi la cajñel ti ch'ujul 

10Winicob año' bʌ la' we'tel ti Israel, lajaletla bajche' i yumob Sodoma yic'ot 

Gomorra. Wen ñich'tanla chuqui mi' yʌl lac Yum. Ubinla i mandar Dios. 

11Woli' yʌl lac Yum: ¿Chuqui to i ye'tel mi la' chʌn tsʌnsʌbeñon c majtan? 

Anquese cabʌl, mach tijicñayic c pusic'al. Tsa'ix c'ojyi j q'uel la' majtan tac. 
Mach chʌn comix tat tiñʌme' yic'ot i lewil i yal wacax. Mux c bi'len i ch'ich'el tat 
wacax yic'ot alʌ tiñʌme' yic'ot i tat chivo. 

12Mi la' lon tilel la' pʌs la' bʌ tic tojlel. Pero mach comic mi la' t'uchtan ili cajñib, 

come ma'anic mi la' mel la' pusic'al cha'an la' mul. 

13Mach comix mi la' ch'ʌmbeñon tilel c majtan. Ts'a' mij q'uel i buts'il pom. Ts'a' 

mij q'ueletla che' mi la' tempan la' bʌ yic'ot la' pi'ʌlob cha'an mi la' melben i 
q'uiñilel jini tsiji' bʌ uw yic'ot i q'uiñilel c'aj o. Mach cujchix c cha'an la' mul. Mach 
tijicñayonic che' mi la' tempan la bʌ cha'an mi la' ch'ujutesañon. 

14Mi la' lon mel q'uin ti' yorajlel tsiji' bʌ uw yic'ot ti yan tac bʌ ora. Mach cujchix 

c cha'an. Mach comix j q'uel. 

15Che mi la' lon letsan la' c'ʌb tic tojlel cha'an mi la' pejcañon ti oración, mux caj 

c mʌy c wut. Anquese cabʌl mi la' cha'len oración, mi wisilic mi caj c jac'beñetla 
cha'an ti' caj stsʌnsajetla, xbec' ch'ich'etla. 

16¡Pocox la' bʌ; sʌq'uesan la' bʌ! ¡Cʌyʌx la' mel jontolil ti' tojel c wut! 

17¡Ñopox la' mel chuqui uts'at! Cʌntesan la' bʌ ti' melol jini toj bʌ ti' tojlel yaño' 

bʌ. Tiq'uila xjontolilob, coltanla jini p'ump'uño' bʌ yic'ot jini meba' alobob yic'ot 
meba' x'ixicob, che'en. 

18Woli' chʌn al lac Yum: La' cula, la' lac tem cha'len t'an. Anquese wen 

chʌcts'eran jini la' mul, lajal mi caj i sujtel bajche' ña'al tsʌñal. Anquese wen 
chʌchʌc jini la' mul, lajal mi caj i sujtel bajche' wen sʌsʌc bʌ tsuts. 

19Mi la' wom la' wʌq'ueñon la' pusic'al cha'an mi la' jac'beñon c t'an, mi caj la 

c'ux jini c'ax sumuc bʌ pʌc'ʌbʌl. 

20Pero mi mach la' womic, mi chʌn tsʌts la' pusic'al mi la' ñusʌbeñon c t'an, mi 

caj la' jilel ti espada ti' c'ʌb la' contrajob. Che' tsi' yʌlʌ lac Yum. 

Lac Yum mi caj i cha' coltan Jerusalén 

21Jerusalén, xuc'ul tsa' ajniyet ti ñaxan che' bajche' xuc'ul bʌ x'ixic, pero tsa'ix 

sujtiyetla ti sts'i'lel. Ti ñaxan wen tojet. Tsa' cha'le toj bʌ meloñel, pero wʌle 
tsa'ix p'ojliyob stsʌnsajob ti yojlil tejclum. 

22Ti ñaxan lajaletla bajche' plata, pero wʌle tsa'ix sujtiyetla ti misujelʌl. Ti ñaxan 

lajaletla bajche' vino, pero wʌle supetixla yilal. 

23Jini yumʌlob la' cha'an xñusa t'añob, i pi'ʌlobʌch xujch'. Mi ch'ʌmob taq'uin 

cha'an mi' mucbeñob i mul i pi'ʌlob. Mu' jach i sʌclañob i majtan. Ma'anic mi' 
wen coltañob jini meba'ob. Ma'anic mi' p'isob ti wenta i wocol t'an jini meba' 
x'ixicob. 

24Jini cha'an i Dios Panchan yic'ot Pañimil, jini P'ʌtʌl bʌ i cha'an Israel, woli' yʌl: 

A wila to, mi caj cʌq'ueñob i toj i mul pejtelel mu' bʌ i contrajiñoñob. I yorajlelix 
mij q'uextʌbeñob i mul j contrajob. 

25Mi caj j contrajiñetla. Mi caj c pul a bibi'lel ti bʌbʌq'uen bʌ c'ajc, cha'an mic 

junyajlel loc'san la' jontolil. 

26Mi caj c cha' aq'ueñet uts'at bʌ yumʌlob yic'ot toj bʌ xtoj'esayayob che' bajche' 

ti ñaxan. Che' jini mi caj i yʌlob: “Jiñʌch uts'at bʌ tejclum baqui mi' melob chuqui 
toj. Xuc'ul bʌ tejclum”, che'ob. 

27Mi caj j coltan jini año' bʌ ti Jerusalén ti toj bʌ meloñel. Ti toj bʌ c pusic'al mi 

caj j coltan jini mu' bʌ i cha' sutq'uiñob i bʌ tic tojlel. 

28Pero mi caj c bic'ti jisan jini xmulilob mu' bʌ i juch'tec'ob c t'an. Mi caj i jilelob 

pejtel mu' bʌ i cʌyoñob. 

29Mi caj la' wen ubin quisin cha'an tsa' la' ch'ujutesa dioste' tac ti yebal c'olol te'. 

Mi' caj ti chʌc'an la' wut cha'an tsa' la' ñusayon ya' ti jini pʌc'ʌbʌl tac tsa' bʌ la' 
mula. 

30Mi caj la' cʌytʌl che' bajche' jini c'olol te' laj tiquinix bʌ i yopol, yic'ot pʌc'ʌbʌl 

mach bʌ anix mi' mujlel ti ja'. 

31Jini p'ʌtʌl bʌ winic lajal jax mi caj i majlel bajche' tiquin bʌ jam. Jini i melbal 

lajalʌch bajche ts'ʌplaw bʌ nich c'ajc mu' bʌ caj i jisan. Ma'anic majqui mi caj i 
yʌp. 

Isaias 2 

Mi caj i mʌjlel i cha'an i yumʌntel Dios 
(Mi. 4.1-3) 

1Jiñʌch tsa' bʌ i q'uele Isaías (i yalobil Amoz). Tsi' q'uele chuqui mi' caj ti ujtel ti 

Judá yic'ot ti Jerusalén: 

2Ti jini tal to bʌ q'uin, jini wits ba' wa'chocobil i Templo lac Yum, ñumen ñuc mi 

caj i yajñel che' bajche yan tac bʌ wits. Winicob ch'oyolo' bʌ ti pejtelel lum mi 
caj i tilelob ti ch'ujutesaya. 

3Cabʌl winicob tilemo' bʌ ti yan tac bʌ tejclum mi caj i yʌlob: “La' letsiconla ti' 

wits lac Yum, ya' ti' Templo i Dios Jacob, cha'an mi' pʌsbeñonla toj bʌ i bijlel, 
cha'an mi mejlel lac tsajcan majlel. Come ya' ti Sion mi caj i cʌntesañonla. 
Ya'ʌch ti Jerusalén mi caj i loq'uel i t'an lac Yum”, che'ob. 

4Lac Yum mi caj i cha'len meloñel ti' tojlel pejtelel winicob x'ixicob cha'an mi' 

lajmel leto ti' tojlelob. Jini e'tijibʌl cha'an guerra mi caj i sujtel ti e'tijibʌl cha'an 
cholel. Ma'anix mi caj i chʌn cha'len contra jump'ejl tejclum ti' tojlel yambʌ. 
Ma'anix mi caj i chʌn ñopob guerra. 

I tojol i mul xñusa t'an 

5Conla winicob, i yalobiletla Jacob. La' lac cha'len xʌmbal ti' sʌclel lac Yum. 

6C Yum Dios tsa'ix i cʌyʌ i cha'año' bʌ, i p'olbalob Jacob, come woli' jac'ob 

xwujtob tilemo' bʌ ti' pasibal q'uin mu' bʌ i to'ol ña'tañob chuqui tac mi' caj ti 
ujtel. Che' ja'el woli' jac'ob winicob mu' bʌ i pejcañob xibajob che' bajche' mi' 
melob jini filisteojob. Woli' temob i t'an yic'ot jini ñajt bʌ ch'oyolob. 

7An cabʌl oro yic'ot plata ti Israel, yic'ot cabʌl jax chubʌ'añʌl. An cabʌl caballo 

yic'ot carreta. 

8An ja'el cabʌl dioste' tac ti' petol pañimil. Mi' ñocchocoñob i bʌ cha'an mi' 

ch'ujutesañob. I wʌlʌc melbalob i c'ʌb. 

9Lac Yum mi caj i choc tilel wocol cha'an mi' peq'uesañetla. Ma'anic mi caj i 

ñusʌbeñetla la' mul. 

10Cucula ti ochel ti' ch'eñal colem bʌ xajlel. Mucu la' bʌ ti mal lum, come c'ax 

bʌbʌq'uen jax jini lac Yum, come cabʌl i c'ʌc'al yic'ot i ñuclel. 

11Jini winicob ñuc bʌ mi' q'uelob i bʌ, wersa mi caj i lijob i bʌ. Jini chan bʌ mi 

melob i bʌ wersa mi caj i peq'uesʌntelob. Ti jim bʌ q'uin jini jach lac Yum mi caj 
i q'uejlel ti ñuc. 

Dios mi' peq'uesan jini chan bʌ mi' melob i bʌ 

12Ti jim bʌ q'uin i Yum Panchan yic'ot Pañimil mi caj i tech meloñel ti' contra 

pejtelel jini ñuco' bʌ yic'ot jini chaño' bʌ yic'ot jini xñusa t'añob, cha'an mi' 
ju'sʌbeñob i pusic'al. 

13Mi caj i jisʌbeñob i p'ʌtʌlel pejtel mu' bʌ i chañ'esañob i bʌ che' bajche' jini 

ch'ujte' am bʌ ti Líbano, yic'ot c'olol te' am bʌ ti Basán. 

14Mi caj i tsictiyel ñumen ñuc Dios bajche' pejtelel jini chan bʌ wits, yic'ot pejtelel 

chan bʌ bujtʌl. 

15Mi caj i jem pejtelel jini chan bʌ ts'ajc, yic'ot jini ts'ajc am bʌ ti' joytʌlel colem 

tejclum. 

16Mi caj i jisan pejtel jini colem barco ya' ti Tarsis, yic'ot jini wen i t'ojol tac bʌ 

barco ba' mi' cha'leñob xʌmbal jini wen chumulo' bʌ. 

17Mi caj i peq'uesan jini ñuco bʌ mu' bʌ i lon chañ'esañob i bʌ. Mi caj i 

jultesʌbeñob i pusic'al winicob chan bʌ mi' melob i bʌ. Cojach lac Yum mi caj i 
q'uejlel ti ñuc che' ti jini q'uin. 

18Mi caj i sʌcʌ jilelob pejtel jini melbil tac bʌ diosob. 

19Che' mi' tejchel wa'tʌl lac Yum ti' ñuclel yic'ot ti' c'ʌc'al cha'an mi' bʌc'tesan jini 

año' bʌ ti pañimil, mi caj i lon puts'elob ti ch'entun tac yic'ot ti mal japal bʌ xajlel. 

20Ti jim bʌ q'uin winicob mi caj i chocob ba'an tsuc yic'ot suts' jini dios tac tsa' 

bʌ i yajcayob, melbil bʌ ti oro yic'ot ti plata. 

21Mi caj i yochelob ti puts'el ba' tocol tac i mal xajlel, yic'ot jajp tac ch'en ya' ti 

xajlelol, che' mi' tilel lac Yum ti' c'ʌc'al yic'ot ti' nuclel cha'an mi' bʌc'tesan jini 
año' bʌ ti pañimil. 

22Jini cha'an cʌyʌx la' xuc'chocon la' pusic'al ti winicob. ¿Chuqui to mi caj i 

yʌq'ueñetla? Jumuc' jach mi' japob ic' ti pañimil. 

Isaias 3 

I tojol i mul Judá yic'ot Jerusalén 

1Awilan, i Yum Panchan yic'ot Pañimil mi caj i chilbeñob i chubʌ'an jini año' bʌ 

ti Judá yic'ot ti Jerusalén. Mi caj i chilbeñob chuqui mi' c'uxob yic'ot chuqui mi' 
japob. 

2Mi caj i laj jisan jini wen ch'ejlo' bʌ, yic'ot yujilo' bʌ guerra, yic'ot xmelojelob, 

yic'ot x'alt'añob, mu' bʌ i bajnel ña'tañob chuqui tac jach mi' ña'tañob, yic'ot 
xñoxob, 

3yic'ot i yumob soldadojob, yic'ot wen chumulo' bʌ, yic'ot xtoj'esayajob, yic'ot 

xwujtob yic'ot xtic'layajob. 

4Mi caj i yʌq'ueñob i yuman ch'itoñob. Jini alobob mi caj i cha'leñob yumʌl. 

5Ya' ti' tejclumob mi caj i wʌlʌc cha'leñob leto anquese i cʌñʌyob i bʌ. Jini ch'iton 

winicob mi caj i contrajiñob jini xñoxob. Jini ts'a'lebil bʌ mi caj i contrajin jini mu' 
bʌ i q'uejlel ti ñuc. 

6Juntiquil winic mi caj i suben i yeran: An cabʌl a pislel. Uts'at ma' wochel tic 

yum lojon. Ch'ʌmʌyon lojon ti a wenta come pujch'emonix lojon, che'en. 

7Pero i yeran mi caj i jac': Mach mejlic c ch'ʌm jini e'tel, come wʌ' ti cotot ma'anix 

chuqui mij c'ux yic'ot chuqui mic lʌp. Mach comic c cha'len yumʌl, che'en. 

8Jini año' bʌ ti Jerusalén tsa'ix i jats'ʌyob i yoc. Tsa'ix yajli Judá. Jochocña mi 

caj i cʌytʌl. Come jontol tsi' cha'leyob t'an ti contra lac Yum, jontol i melbalob. 
Tsi' ts'a'leyob i ñuclel. Tsi' techbeyob i mich'ajel. 

9Mach mejlic i mucob i mul. Tsiquil ti' wut. Mi' pam tsictesañob i mul che' bajche' 

Sodoma. Mach yujilobic quisin. ¡P'umpuñob jax! Woli jach i yʌc'ob i bʌ ti wocol. 

10Pero uts'at mi caj i loq'uel pejtel chuqui mi' mel jini xuc'ul bʌ winic. Suben mi 

caj i taj i chobejtʌbal cha'an uts'at i melbal. 

11Pero ch'ijiyemob jax jini xjontolilob. Mach uts'atic mi caj i loq'uel chuqui mi' 

ña'tañob i mel, come Dios mi caj i yʌq'ueñob i toj ti ts'ʌcʌl pejtel i mul. 

12Alobob woli' wolts'iñob jini tejclum. X'ixicob woli' cha'leñob yumʌl. 

P'ump'uñetla c cha'añet bʌ la, come woli' lotiñetla jini mu' bʌ i lon toj'esañetla. 
Woli' pʌyetla majlel ba' mach uts'atic. 

13Lac Yum tsa'ix i chajpa i bʌ cha'an mi' cha'len meloñel. Chajpʌbilix cha'an mi' 

yʌq'ueñob i toj i mul winicob x'ixicob. 

14Lac Yum mi caj i pʌy jini xñoxob yic'ot i yumob tejclum tac cha'an mi' melob. 

Mi caj i subeñob: An la' mul ti' tojlel c cha'año' bʌ. Tsa'ix la' jisa c ts'usubil. Tsa' 
la' xujch'ibeyob i chubʌ'an jini p'ump'uño' bʌ. Lotolix ti la wotot. 

15¿Chucoch mi la' tic'lan c tejclumob che' bajche' jini? P'ump'un jax, xʌjñʌc' 

t'uchtʌbilob ti' wut yilal, che'en lac Yum Dios, i Yum Panchan yic'ot Pañimil. 

I tojol i mul x'ixicob ti Jerusalén 

16Lac Yum tsi' yʌlʌ ja'el: Jini x'ixicob ti Sion, wen ñuc mi' q'uelob i bʌ. Chan mi' 

letsañob i wut che' mi' cha'leñob xʌmbal. Mach yujilobic quisin. Lʌtslʌtsña mi' 
cha'leñob xʌmbal, ch'ojch'oña i ch'ʌjlil i yoc. 

17Jini cha'an lac Yum mi caj i yʌq'ueñob i tsoyil i jol. To'ol chʌcpirañob i jol mi 

caj i cʌytʌl cha'an leco bʌ i tsoy. Lac Yum mi caj i yʌc'ob ti tic'lʌntel che' pits'ilob 
ti' wut pejtel pañimil. 

18Ti jim bʌ q'uin che' mi' tejchel meloñel, lac Yum mi caj i chilbeñob pejtelel i 

ch'ʌjlil: I ch'ʌjlil i yoc, jiñi xotol tac bʌ ti' jol, 

19i yuj, i yuya', yic'ot i mosil tac i jol, 

20yic'ot i ñejt'il tac i jol, yic'ot i cʌjchib i bic' i c'ʌb, yic'ot jini mu' bʌ i welwel cʌchob 

ti' ñʌc', i cajchiñʌc', yic'ot jini perfume jʌts'ʌcña tac bʌ i yujts'il, 

21yic'ot mʌtc'ʌbʌl, yic'ot i ch'ʌjlil i ni', 

22yic'ot i t'ojol jax bʌ i pislelob, yic'ot i tajsil yic'ot rebozo yic'ot i bolsajob, 

23i yespejojob, yic'ot xelajʌl yic'ot seda pisil, yic'ot i pixol, yic'ot i mosil i wut. 

24Ti jim bʌ ora ma'anix xojocña bʌ i ts'ʌcal i cuctal. Tuw mi caj i yubiñob. Ti' 

q'uexol jini cajchiñʌc' mi caj i cʌjchelob ti lazo. Mach chʌn xibubilix i tsutsel i jol, 
chʌcpiran mi caj i sujtel. Ti' q'uexol fino bʌ i pislel mi caj i lʌpob coxtal. Ti' q'uexol 
i t'ojlʌwel, mi caj i ñotbentel jini ticʌw bʌ tsucu taq'uin cha'an mi' yotsʌbentel i 
marcajlel i yum. 

25Jini a winicob mi caj i tsʌnsʌntelob ti guerra. Jini wen yujilo' bʌ guerra mi caj i 

jisʌntelob cha'an i contrajob. 

26Jini xtejclumob mi' cajelob ti uq'uel. Mi caj i lʌpob i pislel meba'ob. Ch'ijiyem 

mi caj i cʌytʌl jini tejclum. Jejmenix i ti' tac. 

Isaias 4 

1Ti jim bʌ q'uin ma'anix jaytiquil mi' cʌytʌl winicob. Wuctiquil x'ixicob mi caj i 

cajatañob juntiquil winic. Mi caj i yʌlob: A wocolic pʌyʌyon lojon. Ma'anic mi caj 
a wubin wocol come mi caj c wʌlʌc mʌc'lan lojon c bʌ. Mi caj j q'uel lojon bajche' 
mic taj lojon c pislel. Pʌyʌyon lojon come quisintic jax mi cubin lojon che' 
ma'anic c ñoxi'al lojon. Che' mi caj i yʌlob. 

I ñuclel jini Mesías ti wi'il bʌ q'uin 

2-4Ti jini wi'il bʌ q'uin mi caj i tsictiyel jini Mesías, che' bajche' mi' ch'ocan i buts 

tsa' bʌ i pʌc'ʌ lac Yum. Jini cuxulob to bʌ ti Israel i t'ojol jax mi caj i q'uelob. 
Jiñʌch i ch'ʌjlil yic'ot i ñuclel. Uts'at mi caj i yʌq'ueñob i yonlel i wut jini lum. Jini 
cuxulob to bʌ tsa' bʌ coliyob ti wocol, tsa' bʌ cʌleyob ti Jerusalén, ochemo' bʌ i 
c'aba'ob ti' juñilel laj cuxtʌlel, mi caj i pejcʌntelob ti “Ch'ujulo' bʌ i cha'an lac 

Yum” che' bʌ tsa'ix i pulbeyob i bibi'lel. I yEspíritu lac Yum mi caj i loc'sʌbeñob 
i bibi'al i mul ya' ba' tsa' bejq'ui i ch'ich'el jini tsʌnsʌbilo' bʌ. 

5Lac Yum mi caj i yʌc' buts' yic'ot tocal che' ti q'uiñil cha'an mi' mos jini wits i 

c'aba' Sion yic'ot pejtel otot an tac bʌ ti Jerusalén. Tsiquil woli' cʌntañob. Che' 
ti ac'ʌlel mi caj i yʌc' c'ajc che' bajche' tocal. I ñuclel lac Yum mi caj i yajñel ti' 
chañelal jini tejclum ba' mi caj i q'uejlel ti pejtelelob. 

6Che' jini lac Yum mi caj i cʌntan i cha'año' bʌ ame tajlecob cha'an i contrajob. 

Ya'an puts'ib ba' mi caj i tajob axñal che' wen c'ux q'uin, ba' tijicña mi' yajñelob 
ti' yorajlel ja'al yic'ot ic' yic'ot chajc. 

Isaias 5 

I lajintel Judá yic'ot ts'usubil 

1Mi caj j c'ʌyin jini c'ux bʌ mi cubin. Jiñʌch i c'ʌyintel i ts'usubil j cʌñʌ bʌ mu' bʌ 

j c'uxbin. An i ts'usubil ti jumpejt wen bʌ lum. 

2Tsi' top'o jini lum, tsi' laj loc'sa jini xajlel tac. Tsi' pʌc'ʌ jini wen c'oc' bʌ pac'. Ya' 

ti yojlil, tsi' wa'choco chan bʌ ts'ajc cha'an mi' cʌntan. Tsi' wʌn mele ja'el jump'ejl 
ajñibʌl ba' mi' yʌjts'el jini ts'usub. Che' jini tsa' caji i pijtan cha'an mi' yʌc' i wut 
jini ts'usubil, pero wen paj jach tsa' loq'ui i wut. Ma'anic tsaj bʌ i wut. 

3Tsi' yʌlʌ lac Yum: Jini cha'an, winicob ti Jerusalén yic'ot ti Judá, yom mi la' 

ña'tan majqui an i mul mi joñon o mi jini c ts'usubil. 

4¿Chuqui to yom mic mel ya' tic ts'usubil? ¿Anto ba chuqui ma'anic tsac melbe? 

¿Chucoch wen paj tsi' yʌc'ʌ i wut? ¿Chucoch ma'anic tsi yʌq'ueyon tsaj bʌ i 
wut? 

5Mi caj c subeñetla chuqui mi caj c tumben c ts'usubil. Mux caj c jemben i mʌjquil 

cha'an mi' sujtel ti potrero. Alʌc'ʌl tac mi caj i yochel i t'uchtan ba' tocol i ts'ajquil. 

6Mux caj c junyajlel cʌy. Ma'anix mi caj c chʌn ac' ti porajintel mi ti ac'ñʌntel. La' 

to wats pim'ac ti ch'ixol yic'ot tsajatuñol. Mux caj c tic' jini tocal cha'an ma'anix 
mi' chʌn yʌsan ja'al ya' ti' tojlel. Che' tsi' yʌlʌ lac Yum. 

7Jini i ts'usubil i Yum Panchan yic'ot Pañimil, jiñʌch Israel yic'ot Judá. Jiñʌch i 

pʌc'ʌb c'uxbibil i cha'an. Lac Yum tsi' lon pijta cha'an mi' wen jac'beñob i 
mandar, pero laj stsʌnsajob. Tsi' lon pijta chuqui tac uts'at. Tsa' jach i yubibeyob 
i yuq'uel jini tic'lʌbilo' bʌ. 

T'an ti' contra jini xjontolilob ti Judá 

8Obol jax la' bʌ jatetla mu' bʌ la' mʌn cabʌl la' wotot, mu' bʌ la' mʌctan cabʌl 

lum. Jini jach mi la' lon ña'tan chuqui yom la' bajñel pusic'al cha'an wen 
chumuletla ti pañimil. 

9Lac Yum tsa'ix i tsictesʌbeyon: Jocholix jini colem otot wen uts'at tac bʌ. 

Ma'añobix i yumob. 

10Mi caj i lon pʌc'ob uxp'ejl hectárea i ts'usubil, pero ya chʌmp'ejl jach litro mi 

caj i loq'uel i ya'lel. Mi caj i lon pʌc'ob lujuncujch pac', pero ya juncujch jach mi 
caj i yʌc' i wut. 

11P'ump'un jax mi caj la' wubin jatetla, come seb to mi la' loq'uel majlel ti lembal. 

Che' ac'ʌlelix mi la' sujtel. 

12Mi la' cha'len q'uiñijel yic'ot lembal, yic'ot música, guitarra, lajte', yic'ot amʌy. 

Pero ma'anic mi la' p'is ti wenta i t'an lac Yum. 

13Jini cha'an lac Yum mux caj i choquetla majlel ti cʌjchel ti ñajt bʌ pañimil, 

come ma'anic mi la' ch'ʌmben isujm i t'an lac Yum. Mi caj la' chʌmel ti wi'ñal 
yic'ot tiquin ti' ti la' pejtelel, jini ñuc taco' bʌ yic'ot p'ump'uño' bʌ ja'el. 

14Jini i yajñib chʌmeño' bʌ woli' caw i yej yilal che' bajche' ajin, cha'an mi' mʌsan 

jini tejclum yic'ot i chubʌ'an yic'ot pejtel jini tijicñayo' bʌ mu' bʌ i c'uxbiñob 
pañimil. 

15Ti jim bʌ ora mi caj i peq'uesʌntelob jini winicob mu' bʌ i chañ'esañob i bʌ. Mi 

caj i ju'sʌbentel i pusic'al jini ñuc bʌ mi' q'uel i bʌ. 

16I Yum Panchan yic'ot Pañimil mi caj i pʌs i ñuclel ti toj bʌ meloñel. Jini Ch'ujul 

bʌ Dios mi caj i pʌs i bʌ ti ch'ujul come toj pejtel chuqui mi' cha'len. 

17Jini colem tejclum mi caj i sujtel ti' buc'ujib alʌc'ʌl ba' mi caj i cha'len buc'bal 

tiñʌme' yic'ot chivo. 

18Obol jax la' bʌ mu' bʌ la' chʌn cha'len jontolil, che' bajche' mi' tujc'an majlel 

lazo jini tat wacax. 

19Mi la' tse'tan jini Chujul Bʌ i cha'an Israel. Mi la' lon al: Se'ñun a bʌ cha'an ma' 

wʌq'ueñon lojon wocol ti ora, che'etla. 

20Obol la' bʌ mu' bʌ la' lon q'uel ti uts'at jontolil. Mi la' wʌl jontol jini uts'at bʌ. Mi 

la' wʌl sʌc jini ic'yoch'an bʌ, mi la' wʌl ic'yoch'an jini c'ajc. Tsaj mi la' wubin jini 
ch'aj bʌ, pero ch'aj mi la' wubin jini tsaj bʌ. 

21P'ump'un jax mi caj la' wubin mu' bʌ la' lon ña'tan cabʌl la' ña'tʌbʌl. 

22Obol jax la' bʌ come ch'ejletla ti lemoñel. Bʌxetla ti' melol lembal. 

23Mi la' ch'ʌm taq'uin cha'an mi la' mucben i mul xjontolil cha'an mi la' p'ump'un 

tic'lan jini mach bʌ anic i mul. 

24Jini cha'an i Yum Panchan yic'ot Pañimil mi caj i meletla. Mi caj la' jilel che' 

bajche' mi' sʌc jilel ti c'ajc jini tiquin te' yic'ot tiquin yopol. Mi caj la' yajlel che' 
bajche' te' che' mi' yoc'mʌl i wi'. Che' bajche' i nich pimel mi caj la' sujtel ti 
ts'ubejn. Come tsa' la' ñusʌbe i t'an i Yum Panchan yic'ot Pañimil. Tsa'ix la' 
ts'a'le jini Ch'ujul Bʌ i cha'an Israel. 

25Jini cha'an mich'ix lac Yum ti' tojlel i cha'año' bʌ. Tsa'ix i sʌts'ʌ i c'ʌb cha'an 

mi' yʌq'ueñob i toj i mul. Jini wits tac mi' ñijcan i bʌ. P'ulul mi caj i cʌytʌlob jini 

ch'ujlelʌlob che' bajche' misujelʌl ti calle. Anquese cabʌlix i wocol, pero maxto 
lajmic i mich'lel lac Yum. Mu' to caj i chʌn aq'ueñob wocol. 

26Che' jini lac Yum mi caj i letsan i bandera cha'an mi' pʌy tilel colem tejclum 

tac am bʌ ti ñajtʌl. Ti' ch'uyub jach mi caj i wets' tilel winicob año' bʌ ti jujunwejl 
pañimil. Ora jach mi caj i julelob. 

27Ma'anic mi juntiquilic c'un bʌ, yujil bʌ yajlel, yujil bʌ wʌyel. Tsʌts cʌchbilob i 

ñʌc'. Mach yujilic jejmel i ch'ajñal i zapato. 

28Wen jay tac i te'el i jalʌjb. Wen tsʌts xotbilob i jalʌjb cha'an mi' julob. Tsʌts i 

pacaralel i yoc caballo che' bajche' xajlel. Ajñel mi' majlel i carreta che' bajche' 
sutujt ic'. 

29Lajal muc'ob ti oñel bajche' bajlum che' yomix i chuc i we'el. Ma'anix majqui 

mi mejlel i chilben che' cats' c'uxulix i cha'an. 

30Ti jim bʌ q'uin ju'ucña mi' cajelob ti t'an ti la' contra che' bajche ju'ucña jini 

colem ñajb. Che' mi la' ñejñan pañimil, wen ic'yoch'an jax cha'an wocol. Mosbilix 
jini q'uin yilal cha'an cabʌl tocal. 

Isaias 6 

Lac Yum tsi' pʌyʌ Isaías 

1Che' bʌ tsa' chʌmi jini rey Uzías, ti jini jach bʌ jab, tsaj q'uele lac Yum, buchul 

bʌ ti chan ti ñuc bʌ i ye'tel. I yoc jach i pislel tsi' laj but'u jini Templo. 

2Ya' wa'alob serafiñob mu' bʌ i yajñelob yic'ot Dios ti panchan. Ti jujuntiquil 

añob wʌcp'ejl i wich'. Cha'p'ejl mi' c'ʌñob i mosob i wut, cha'p'ejl mi' c'ʌñob i 
mosob i yoc, cha'p'ejl mi' c'ʌñob ti wejlel. 

3Mi' jac'ob i bʌ ti c'ay: Ch'ujulet, wen Ch'ujulet Dios, i Yumet Panchan yic'ot 

Pañimil. But'ul pejtel pañimil ti a ñuclel, che'ob. 

4Ti jujuntiquil tsi' cha'leyob t'an. Ti jujunyajl tsa' ñijcuyi i ts'ajquil tac otot cha'an 

i t'an che' woli ti c'ay. Tsa' bujt'i i mal otot ti buts'. 

5Joñon tsa cʌlʌ: Obol jax c bʌ come sajtemon. Come tsa'ix j q'uele tic wut c 

Rey, i Yum Panchan yic'ot Pañimil. Xmulilon, bibi' c t'an, tem chumulon quic'ot 
winicob bibi' bʌ i t'an, cho'on. 

6Che' jini juntiquil serafín am bʌ tenaza ti' c'ʌb tsi' ch'ʌmʌ loq'uel i nich c'ajc ti 

pulʌntib. Tsa' wejli tilel ba' añon. 

7Tsi' tʌlbeyon quej jini nich c'ajc. Tsi' yʌlʌ: Tsa'ix i tʌlʌ a wej ili nich c'ajc. 

Loc'sʌbilix pejtel a jontolil. Ñusʌbilix pejtelel a mul, che'en. 

8Che' jini tsa cubibe i t'an lac Yum woli bʌ i yʌl: ¿Majqui mi caj c choc majlel 

ba'an c cha'año' bʌ? ¿Majqui yom majlel i sub c t'an? che'en. Joñon tsac jac'ʌ: 
Um ba' añon c Yum. Chocoyon majlel, cho'on. 

9Tsi' subeyon: Cucu suben c cha'año' bʌ: “Anquese cabʌl mi la' wubibeñon c 

t'an, ma'anic mi caj la' ch'ʌmben isujm. Anquese cabʌl mi la' q'uel i yejtal c 
p'ʌtʌlel, ma'anic mi caj la' ña'tʌben i sujmlel”, che'en. 

10Tsʌts'esʌbeñob i pusic'al ili winicob. Mʌcbeñob i chiquin. Mʌcbeñob i wut, 

ame c'otic i wut, ame mi' yubiñob c t'an, ame mi' ch'ʌmbeñob isujm cha'an mi' 
cʌyob i mul cha'an mic lajmesañob, che'en. 

11Tsaj c'ajtibe: ¿Jala to, c Yum? cho'on. Tsi' jac'beyon: Jinto laj jembilix i tejclum 

tac. Che' jocholix mi' cʌytʌl i yototob yic'ot i wumilelob, 

12che' bʌ tsa'ix c pʌyʌyob majlel ti ñajt bʌ tejclum tac, jochol mi caj i cʌytʌl i 

lumal Israel ti pejt ti pejt. 

13Mi tsa' cʌle junmojt loq'uem bʌ ti lujunmojt, muc'ʌch i sejq'uel jubel ja'el che' 

bajche' c'olol te'. Pero che' bajche' mi' cha' colel i xujc'unte'lel che' sec'bilix, 
che'ʌch ja'el jini ch'ujul bʌ tejclum, che'en. 

Isaias 7 

I t'an Isaías ti' tojlel Acaz 

1Ti jim bʌ ora che' woli' cha'len yumʌl ti Judá jini rey Acaz (i yalobil Jotam, i buts 

Uzías) tsa' tili i contrajin Jerusalén jini rey Rezín ch'oyol bʌ ti Siria yic'ot Peka 
jini rey ti Israel, i yalobilʌch Remalías. Pero ma'anic tsa' mejli i ch'ʌmob jini 
tejclum. 

2Ti jim bʌ ora tsa' c'oti t'an ba'an jini rey Acaz (loq'uem bʌ ti' p'olbal David): Jini 

siriajob tsi' temeyob i t'an yic'ot israelob cha'an mi' contrajiñob Judá, che'en. 
Che' jini tsa' toj sajti i pusic'al jini rey yic'ot pejtelel i winicob. Tsa' cajiyob ti 
tsiltsilñʌyel che' bajche' mi' ñijcan i bʌ te'el che' an cabʌl ic' ya' ti wits. 

3Lac Yum tsi' sube Isaías: Cucu ti ora ba'an Acaz. Pʌyʌ a wic'ot Searjasub a 

walobil. Ya'an Acaz ti cojix bʌ ts'ajc ba' c'ʌcʌl i bijlel ja' ya' ti' bijlel jini jamil ba' 
mi' cha'leñob wuts'oñel. 

4Suben: “Tsajilet. Yom ñʌch'ʌlet. Mach yomic ma' cha'len bʌq'uen. Mach mi' toj 

sajtel a pusic'al cha'an tsʌts bʌ i mich'ajel jini Rezín yic'ot jini siriajob yic'ot Peka. 
Lajalob bajche' cha'ts'ijt taj yomix bʌ yajpel i c'ʌc'al. 

5Jini siriajob yic'ot año' bʌ ti Efraín yic'ot i yalobilob Remalías tsa'ix i temeyob i 

t'an cha'an mi' contrajiñet. Tsi' yʌlʌyob: 

6La' laj contrajin jini año' bʌ ti Judá. La' lac bʌc'tesañob. La' la cotsan ti rey i 

yalobil Tabeel cha'an mi' yumañob ya' ti Jerusalén, che'ob. 

7Pero lac Yum Dios woli' yʌl: ¡Mach i mʌlʌyobic mi junyajlic! 

8Come jini colem tejclum ti Siria ba' mi' cha'len yumʌl Rezín jiñʌch Damasco. 

Ya' jach jaxʌl i yumʌntel. Ma'anic mi caj i ñuc'an. Efraín ja'el mi caj i junyajlel 
jisʌntel che' ti yambʌ jo'p'ejl i chʌnc'al jab. 

9Jini colem tejclum ti Efraín ba' mi' cha'len yumʌl Peka jiñʌch Samaria. Ya' jach 

jaxʌl i yumʌntel. Ma'anic mi caj i ñuc'an. Mi mach xuc'ulic a pusic'al tic t'an, 
mach xuc'ulic mi caj a wajñel”. Che'ʌch yom ma' suben Acaz, che'en lac Yum. 

Emanuel 

10Lac Yum tsi' sube Acaz: 

11C'ajtibeñon i yejtal c p'ʌtʌlel cha'an ma' ña'tan ti isujm a Dioson a Yumon. 

C'ajtin baqui jach a wom mic pʌs, mi ti pañimil mi ti panchan, che'en. 

12Pero Acaz tsi' jac'ʌ: Mach comic, c Yum. Ma'anic mi caj quilʌbeñet a pusic'al. 

Mach comic c'ajtibeñet i yejtal a p'ʌtʌlel, che'en. 

13Jini cha'an Isaías tsi' yʌlʌ: Ñich'tan c t'an, Acaz, i p'olbalet bʌ David. Mach 

jinic jach woli a techbeñon c mich'ajel, pero wola' techben i mich'ajel c Dios ja'el. 

14Jini cha'an lac Yum mi caj i wersa pʌsbeñet i yejtal i p'ʌtʌlel. Juntiquil xch'oc 

mi caj i cʌntan alʌl. Mi caj i yʌc' ti pañimil ch'iton. Mi caj i yotsʌben i c'aba' 
Emanuel mu' bʌ i yʌl ti lac t'an, “Dios la quic'ot”. 

15Che' alʌl to mi caj i jap lech yic'ot chab (jiñʌch i bʌl i ñʌc' reyob) 

16jinto mi' julel i pusic'al cha'an mi' yajcan chuqui uts'at, cha'an mi' juch'tec' 

chuqui jontol. Che' maxto cʌyʌlic i cha'an i chu', awilan jini cha'tiquil reyob woli 
bʌ a bʌc'ñan mi caj i junyajlel jisʌntelob yic'ot pejtelel i lumal. 

17Lac Yum mi caj i chocbeñet tilel cabʌl wocol ti a tojlel yic'ot ti' tojlel a pi'ʌlob 

yic'ot pejtelel año' bʌ ti a tejclum. Ma'anic ba' ora q'uelel a cha'an wocol che' 
bajche' iliyi c'ʌlʌl che' bʌ tsi' t'oxo i bʌ Israel yic'ot Judá. Jini rey am bʌ ti Asiria 
mi caj i tilel yic'ot i soldadojob. 

18Ti jim bʌ ora lac Yum mi caj i wets' tilel che' bajche' jaj jini winicob año' bʌ ti 

Egipto yic'ot año' bʌ ti Asiria. Jomjomña mi caj i tilelob che' bajche' i chʌñil chab. 

19Wen bajc'ʌlob mi caj i tilelob. Mi caj i pam pujquelob ti pejtelel a lumal c'ʌlʌl 

ya' ti colem bʌ i tiquiñal pañimil, yic'ot ya' ba' tocol tac i mal colem xajlel, yic'ot 
ya' ba' pim wats'an ch'ixol, yic'ot ya' ti wumilel tac ja'el. 

20Ti jim bʌ ora lac Yum mi caj i c'ʌn jini rey ti Asiria che' bajche' jump'ejl jay bʌ 

e'tijibʌl mʌmbil bʌ tilel, yic'ot jini ch'oyolo' bʌ ti junwejl colem ja' i c'aba' Eufrates, 
cha'an mi' laj chilbeñet winicob x'ixicob yic'ot pejtelel i chubʌ'an yic'ot pejtel tsa' 
bʌ i pʌc'ʌyob. 

21Che' ujtemix jini wocol, tijicña jini winic am bʌ i cha'an juncojt ña' wacax yic'ot 

cha'cojt ña' tiñʌme'. 

22Mi caj i sujtel ti potrero tac pejtelel Judá. Jini mu' bʌ i cʌytʌlob tijicña mi caj i 

japob lech yic'ot mantequilla. Cha'an i yonlel lech yic'ot chab jasʌl mi caj i japob, 
mi caj i c'uxob ti pejtelob. 

23Ti jim bʌ ora jini wen uts'at bʌ ts'usubil letsem bʌ i tojol mi caj i sujtel ti ch'ixol 

yic'ot ti stsajatuñol. 

24-25Pejtelel jini lum ya' ba' tsi' top'oyob ti azadón mi caj i sujtel ti potrero. Ma'anix 

majch mi caj i chʌn majlel ya'i cha'an i bʌc'ñʌntel jini ch'ixol yic'ot stsajatuñol. 
Muc' jach i majlelob winicob ti julbʌl. 

Isaias 8 

I c'aba' juntiquil i yalobil Isaías 

1Lac Yum tsi' cha' subeyon: Yajcan junq'uel ñuc bʌ tabla cha'an ma' ts'ijban ti 

ñuc bʌ letra tac: Mi caj i yilan pañimil a walobil, jiñʌch Mahersalal Hasbaz. An i 
sujmlel i c'aba': Mach jalix mi caj i jisʌntel la' contrajob. 

2Tsac pʌyʌ tilel cha'tiquil testigo, Urías jini motomaj yic'ot Zacarías i yalobil 

Jeberequías. Xuc'ulob ti cha'ticlel. Tsi' q'ueleyoñob che' bʌ tsac ts'ijba jini jun 
che' maxto cʌntʌbilic i cha'an i yalobil quijñam. 

3Che' jini tsa' c'otiyon ba'an quijñam, jiñʌch x'alt'an ja'el. Tsa' caji' cʌntan i 

yalobil. Che' bʌ tsa'ix i yila pañimil, lac Yum tsi' subeyon: Yom ma' wotsʌben i 
c'aba' jini alʌl ti Mahersalal Hasbaz. P'isi ti wenta i sujmlel i c'aba'. 

4Come che' maxto yujilic t'an cha'an mi' pejcan i tat yic'ot i ña' jini ch'iton, jini 

rey ch'oyol bʌ ti Asiria mi caj i mʌlben Damasco yic'ot Samaria. Mi caj i 
chilbeñob pejtelel i chubʌ'an, che'en. 

5Lac Yum tsi' cha' pejcayon: 

6Jini chumulo' ti Jerusalén tsi' cʌyʌyoñob. Mach yomobic mij cʌntañob. Yomob 

i c'ajtin i coltʌntel ti' tojlel jini rey Rezín, yic'ot jini rey Peka. 

7-8Jini cha'an ti' caj i mul mi caj c choc tilel winicob che' bajche' but'ja', ch'oyolo' 

bʌ ti junwejl colem ja i c'aba' Eufrates. C'ax bʌbʌq'uen jax mi caj i q'uelob. Jini 
rey ti Asiria yic'ot cabʌl soldadojob mi caj i tilel ti' contra Jerusalén. Mi caj i c'ʌlʌl 
c'otel ti Judá che' bajche' but'ja' mu' bʌ i letsel ti' bic' winicob. Jini soldadojob mi 
caj i ñumelob ti pejtelel a lumal Emanuel (Dios la quic'ot), che'en lac Yum. 

9-10Siriajob yic'ot israelob, melela chuqui jach la' wom ti' contra Judá, pero mach 

mʌjlic la' cha'an. Ñich'tañonla ti la' pejtelel. Much'quin la' bʌ cha'an mi la' 
contrajiñon lojon, pero mi caj la' jilel. Tempan la' bʌ. Laja la' t'an, pero mi caj la' 
jisʌntel, come wʌ'an Dios quic'ot lojon. 

11Lac Yum tsa'ix i subeyon ti tsʌts bʌ t'an: Mach a jac'beñob jini año' bʌ ti Judá 

yom bʌ i yʌc'ob i bʌ ti' wenta Siria yic'ot Israel. 

12Mach ma' puts'el ti bʌq'uen che' bajche' yaño' bʌ. Yom xuc'ul ma' nop Dios. 

Mach yomic mi' toj sajtel a pusic'al ti' tojlel Siria yic'ot Israel. 

13Yom jach ma' bʌc'ñan i Yum Panchan yic'ot Pañimil. Cojach jini yom 

bʌc'ñʌntel ti pejtelel ora. 

14-15Lac Yum jiñʌch xuc'ul bʌ otot yilal ba' mi caj a coltan a bʌ, pero ti' tojlel 

Israel yic'ot Judá jiñʌch Xajlel ba' mi' jats'ob i yoc, come mach yomobic mi' 
cʌntʌntelob cha'an lac Yum. Cabʌlob mi' cajelob ti yajlel. Mi' cajelob ti chujquel 
che' bajche' ti yac. Cʌchʌl mi caj i cʌytʌlob. 

16Otsan cʌytʌl c t'an ti' pusic'al c cha'año' bʌ, che'en lac Yum. 

17Mi caj c pijtan lac Yum mu' bʌ caj i coltañonla anquese tsi' mʌyʌ i wut cha'an 

mach mi' q'uelonla. Cojach jini mi caj c pijtan. 

18Awilan, joñon quic'ot calobilob tsa' bʌ i yʌq'ueyon Dios, wa'chocobilon lojon 

cha'an mic tsictesʌben Israel i ñuclel lac Yum chumul bʌ ti wits i c'aba' Sion. 
Jiñʌch i Yum Panchan yic'ot Pañimil. 

19¿Chucoch mi la' lon c'ajtibeñob xwujtob chuqui tac mi caj i yujtel? Mi' 

cha'leñob t'an che' bajche' te'lemut. Mach tsiquilic i sujmlel. Mach mi la' 
ñich'tʌbeñob i t'an. Jini cuxulo' bʌ ¿yom ba mi' cha' pejcañob jini chʌmeñobix 
bʌ? ¿Mejl ba i coltañob? Mach mejlic. ¿Mach ba yomic mi la' c'ajtiben Dios? 

20Ña'tanla chuqui ts'ijbubil ti' T'an Dios. Ubinla i t'an: Majqui jach mi' contrajin c 

t'an jiñʌch payxo x'alt'an. Mach chocbilic tilel c cha'an, come ma'anic i c'ʌc'al. 
Mach i sujmic i t'an. 

21Jini c cha'año' bʌ mi caj i pʌjyelob majlel. Mi caj i yubiñob wocol yic'ot wi'ñal. 

Mi caj i yochelob ti to'ol jach bʌ e'tel. Che' wi'ñayobix mi' cajelob ti mich'. Mi caj 
i letsañob i wut ti chan cha'an mi' p'ajob jini Rey i Dios. 

22Awilan, baqui jach mi' q'uelob an cabʌl wocol yic'ot i'ic' bʌ pañimil yic'ot i 

ch'ijiyemlel. Mi caj i chojquelob ti ic'yoch'an bʌ pañimil. Che' tsi' yʌlʌ lac Yum. 

Isaias 9 

Mi caj i yilan pañimil Mesías 

1Pero mi caj i lajmel jini wocol. Anto lac pijtaya. Isujm, Dios mi caj i choc tilel 

castigo ba'an Galilea, i lum Zabulón yic'ot i lum Neftalí, pero ti wi'il bʌ q'uin tac 
mi caj i ñuc'an jini lum Galilea ti junwejl Jordán ja' c'ʌlʌl ti' ti' colem ñajb. 

2Jini winicob tsa' bʌ ajniyob ti ic'yoch'an bʌ pañimil mi caj i q'uelob colem c'ajc. 

Mi caj i c'ʌlʌl c'otel i c'ʌc'al ba' chumulob winicob woliyo' bʌ ti bʌq'uen ame 
chʌmicob ti ic'yoch'an bʌ pañimil. 

3C Yum lojon, mi caj a cha' otsan Israel ti ñuc. Mi caj a cha' aq'ueñob i tijicñʌyel 

i pusic'al. Tijicña mi caj i yubiñob che' bajche' winicob ti' yorajlel c'ajbal, che' 
bajche' winicob mu' bʌ i t'oxbentelob chubʌ'añʌl che' mi' mʌlob ti guerra. 

4-5Come Dios mi caj i ts'oc jini cadena tac mu' bʌ i cʌch i cha'año' bʌ. Mi caj i 

c'ʌs jini asiyal mu' bʌ i jats'ob che' bajche' tsi' jisʌbe i p'ʌtʌlel Madián ti' tojlel 
Gedeón. Come wen tijicña mi caj i yajñel pañimil ba' ora mi' lajmel guerra. Mi 
caj i laj jilel ti c'ajc pejtelel e'tijibʌl cha'an guerra, yic'ot pejtelel i pislelob 
pʌjq'uenticax ti ch'ich'. 

6Come mi caj i yilan pañimil alʌ ch'iton cha'an mi' coltañonla. Dios mi caj i 

yʌq'ueñonla i yalobil. Mi caj i yotsʌbentel i c'aba': C'ax Ñuc Bʌ, Caj Cʌntesa, 
P'ʌtʌl bʌ Dios, Lac Tat Am Bʌ ti Pejtelel Ora, Xlajmesaleto mu' bʌ i cha'len 
yumʌl. 

7Mi caj i ñuc'an i yumʌntel David. Mach jilic i yumʌntel ti pejtelel ora. Ñoj ñʌch'ʌl 

i yumʌntel. Xuc'ul mi caj i yajñel come uts'at mi caj i cha'len yumʌl ti pejtelel ora. 
Mi caj i p'ojlesan chuqui uts'at yic'ot chuqui toj ti pejtelel pañimil. I Yum Panchan 
yic'ot Pañimil mi caj i jolotesan che' bajche' tsi' yʌlʌ. 

Mi caj i jisʌntel Samaria 

8-10Lac Yum tsa'ix i choco majlel i t'an ti' tojlel israelob. Tsa' c'oti i taj jini chumulo' 

bʌ ti Samaria, jiñʌch Efraín. Mi caj i jultesʌbeñob i pusic'al cha'an ti' caj tsi' 
chañ'esayob i bʌ. Woli' lon alob: Anquese tsa'ix yajli jini otot tac, anquese 
jisʌbilix lac lumal, ñumen uts'at mi caj lac cha' wa'chocon. Tsa'ix sejq'ui jini 
sicómoro te', pero mi caj lac cha' pʌc' puru ch'ujte' ti' q'uexol sicómoro, lon 
che'ob. 

11-12Jini cha'an lac Yum mi caj i pʌy tilel siriajob ch'oyolo' bʌ ba' mi' pasel q'uin, 

yic'ot filisteojob ch'oyolo' bʌ ba' mi' bʌjlel q'uin. Mi caj i jisañob israelob. Anquese 
cabʌl mi caj i yubiñob wocol jini israelob, maxto lajmic i mich'ajel Dios. Sʌts'ʌl 
to i c'ʌb cha'an mi' contrajiñob. 

13Anquese cabʌl i wocol, ma'anic mi caj i peq'uesañob i bʌ cha'an mi' sutq'uiñob 

i bʌ ba'an i Yum Panchan yic'ot Pañimil. 

14-15Jini cha'an ti jump'ejl jach q'uin lac Yum mi caj i jisan jini año' bʌ i ye'tel ti 

Israel yic'ot jini payxo bʌ x'alt'añob che' bajche' mi' sejq'uel te' yic'ot pejtel i c'ʌb. 

16Come jini yumʌlob cabʌl mi' socob winicob x'ixicob. Mi' yʌc'ob ti asiyel jini 

gobierno. 

17Jini cha'an lac Yum ma'anic mi' p'untan jini ch'iton winicob. Ma'anic mi' p'untan 

meba' x'ixicob yic'ot meba' alʌlob, come ti pejtelelob mi' cha'leñob lot. Leco jax 
i t'an. Jini cha'an maxto lajmic i mich'ajel lac Yum. Sʌts'ʌl to i c'ʌb cha'an mi' 
contrajiñob. 

18Lac Yum mi caj i jisan ti c'ajc pejtelel jontolil che' bajche' mi' pulel ch'ixol yic'ot 

stsajatuñol yic'ot mate'el. Bʌbʌq'uen i buts'il jini c'ajc. 

19-20Jini pañimil mi caj i yic'an cha'an i mich'ajel i Yum Panchan yic'ot Pañimil. 

Mi caj i jilelob ti c'ajc winicob x'ixicob. Ma'anic majch mi' p'untan i pi'ʌl. Ti 
pejtelelob mi' contrajiñob i bʌ. Mi' chilbeñob i bʌ i waj, pero mach ñaj'acob. Mi 
caj i c'uxbeñob i bʌc'tal i yalobilob cha'an wi'ñayob. 

21Manasés yic'ot Efraín mi caj i contrajiñob i bʌ. Ti cha'mojtlel mi caj i contrajiñob 

Judá. Anquese cabʌl mi' p'ojlel i wocol, mach lajmic i mich'ajel lac Yum. Sʌts'ʌl 
to i c'ʌb cha'an mi' tic'lañob. 

Isaias 10 

1Obolob i bʌ jini winicob mach bʌ tojic mi' cha'leñob meloñel yic'ot jini mu' bʌ i 

ts'ijbañob ley tac mach bʌ tojic. 

2Mi' tic'lañob jini p'ump'uño' bʌ yic'ot meba' x'ixicob yic'ot meba' alobob. Mi' 

xujch'ibeñob chuqui an i cha'an. 

3¿Chuqui mi caj la' mel ti' q'uiñilel wocol che' mic choc tilel wocol tilem bʌ ti 

ñajtʌl? ¿Majqui mi caj la' pejcan cha'an mi' coltañetla? ¿Baqui mi mejlel la' 
cʌntan la' chubʌ'an? 

4Ma'anic mi caj j coltañetla. Mi caj la' mucul wutstʌl yic'ot xñujp'elob. Mi caj la' 

yajlel yic'ot jini tsʌnsʌbilo' bʌ. Anquese cabʌl la' wocol mach lajmic i mich'ajel 
lac Yum. Sʌts'ʌl to i c'ʌb cha'an mi' chʌn tic'lañetla. 

Dios mi caj i jisan Asiria 

5-6Jini Asiria i wentajʌch asiyal tij c'ʌb cha'an mic jats' Judá tic mich'ajel. I 

wentajʌch barate' tij c'ʌb. Tsa'ix c choco majlel ti contra Judá ti' caj i mul cha'an 
tsi' cʌyʌ i Dios. Tsa'ix c sube asiriajob cha'an mi' yʌc'ob ti to'ol e'tel yic'ot wocol. 
Mi caj i chilbeñob i chubʌ'an. Mi caj i juch'tec'ob che' bajche' oc'ol ti bij. 

7Pero mach che'ic woli' ña'tan jini rey am bʌ ti Asiria. Mach yujilic mi chocbil 

majlel c cha'an, cha'an mi' jac' c mandar. Mi' lon ña'tan woli' bajñel tech guerra 
cha'an mi' mʌjlel i cha'an ti' tojlel cabʌl tejclum tac ti' petol pañimil. 

8Mi' lon al: Mux caj cotsan ti rey calobilob cha'an mi' cha'leñob yumʌl ti colem 

tejclum tac. 

9Mi caj c jisan Calno che' bajche' Carquemis. Lajal mi caj i jilel Hamat che' 

bajche' Arfad. Mi caj c jisan Samaria che' bajche' Damasco. 

10Tsa' mʌjli c cha'an ti cabʌl colem tejclum tac ba' mi' c'uxbiñob dioste' tac 

ñumen ñuc bʌ bajche' i diosob Jerusalén yic'ot Samaria. 

11Che' bajche' tsac melbe Samaria yic'ot i dioste' tac mi caj c melben Jerusalén 

yic'ot i dioste' tac, lon che'en. 

12Pero lac Yum woli' c'ʌn Asiria cha'an mi' mel i ye'tel ya' ti Sion wits yic'ot ti 

Jerusalén. Ti jim bʌ ora che' ujtemix i ye'tel mi caj i yʌq'ueñob castigo jini 
asiriajob, come chan mi' melob i bʌ. Mi' bajñel sub i ñuclel jini rey. 

13Come tsi' yʌlʌ: Pejtelel chuqui tac tsac mele tsa' mejli c mel cha'an c bajñel 

p'ʌtʌlel yic'ot c ña'tʌbal. Jini cha'an tsac jisa winicob ti cabʌl tejclum tac. Tsac 
chilbeyob i chubʌ'an. Che' bajche' tat wacax mi' ñijcan loq'uel pejtel chuqui mi' 
mʌctan ti majlel, tsac tʌts'esa jini año' bʌ i ye'tel. 

14Tic p'ʌtʌlel tsa'ix c chilbeyob i chubʌ'an ya' ba' lotol. Che' bajche' winicob mi' 

ch'ʌmob tumut am bʌ ti c'u', joñon tsac ch'ʌmʌ tejclum tac ti pejtelel pañimil. 
Ma'anic majch tsa' mejli i mʌctañon. Mi' jats' i wich' jini mut che' mi' lon cʌntan i 

yal, che' ja'el ma'anic majch tsa' mejli ti t'an yic'ot uq'uel. Che' mi' lon al jini rey 
ti Asiria. 

15Lac Yum woli' yʌl: ¿Mu' ba mejlel i sub i ñuclel jini jacha che' woli' c'ʌjñel ti' 

c'ʌb i yum? ¿Mejl ba i sub i bʌ ti ñuc jini sierra che' woli' p'el te' i yum? Jini te' 
¿mejl ba i cha' sujtel i jats' jini woli bʌ i chuc majlel? Asiria jiñʌch te' am bʌ i 
c'ʌñol tij c'ʌb, che'en. 

16Cha'an cabʌl tsi' chañ'esa i bʌ jini rey ti Asiria, i Yum Panchan yic'ot Pañimil 

mi caj i yʌq'ueñob i c'amʌjel pejtel soldadojob. Jini ch'ejlo' bʌ mi caj i c'uñ'añob 
ti c'ajc. 

17Jini Ch'ujul Bʌ ti Israel mu' bʌ i yʌq'ueñob i sʌclel israelob jiñʌch i nich c'ajc 

mu' bʌ caj i pul jini asiriajob. Ti jump'ejl jach q'uin mi caj i pulob che' bajche' 
ch'ixol yic'ot stsajatuñol. 

18Lajalob jini soldadojob asiriajob bajche' colem te'el, pero pejtelel jini te'el tac 

mi caj i laj jilel ti c'ajc. Lac Yum mi caj i jisan asiriajob. 

19Ma'anix jaytiquil i soldadojob Asiria che' mi' yujtel. Juntiquil alob mi mejlel i 

tsicob. 

20Ti jim bʌ ora jini mu' bʌ i cʌytʌlob ti Israel yic'ot ti Judá mi caj i ñopob lac Yum, 

jini Ch'ujul Bʌ ti Israel. Ma'anix mi caj i c'ajtiñob i coltʌntel ti' tojlel asiriajob. 

21Lamital mu' bʌ i cʌytʌlob mi caj i sutq'uiñob i bʌ ba'an jini p'ʌtʌl bʌ Dios. 

22Anquese cabʌlob jini israelob che' bajche' i ji'il ñajb, cojach lamital mi caj i 

sujtelob. Come Dios tsi' wʌn ña'ta i jisan i cha'año' bʌ, come toj i pusic'al, toj 
pejtel i melbal. 

23Jini cha'an tsa'ix i yʌc'ʌ i t'an lac Yum, i Yum Panchan yic'ot Pañimil. Mux caj 

i jisañob. 

24Jini cha'an ubinla i t'an lac Yum, i Yum Panchan yic'ot Pañimil: C winicob 

chumulet bʌ la ti Sion, mach la' bʌc'ñan jini asiriajob che' mi' tilelob i jats'etla 
che' bajche' jini egiptojob ti wajali. 

25Jumuc' jax mi caj la' wubin wocol cha'an c mich'ajel. Ti ora mi caj i jilel i p'ʌtʌlel. 

Che' jini mi caj c mich'len jini asiriajob, che'en. 

26I Yum Panchan yic'ot Pañimil mi caj i choc tilel i yángel cha'an mi' jisan jini 

asiriajob che' bajche' Gedeón tsi' jisa Madián ya' ti t'ejl xajlel i c'aba' Oreb, che' 
bajche' lac Yum tsi' jisa egiptojob ya' ti Chʌchʌc bʌ Ñajb. 

27Ti jim bʌ ora Dios mi caj i loc'sañetla ti to'ol jach bʌ e'tel. Mi caj i ch'ʌmbeñetla 

la' cuch che' mi' coltañetla jini yajcʌbil bʌ i cha'an. 

28-29Awilan wʌ'ix añob jini soldadojob ch'oyolo' bʌ ti Asiria. Tsa'ix ñumiyob ti 

Ajat. C'otemobix ti Migrón. Woli' cʌyob lamital i ye'tijib ti Micmas. Woli' c'axalob 



1142 

 

Chol de Tumbalá Bible 
© Bible Society of Mexico. 

  
 

 

ti wits cha'an mi' jijlelob ti Geba. Woli' toj sajtelob i pusic'al ti bʌq'uen jini año' bʌ 
ti Rama. Jini año' bʌ ti Gabaa (i tejclum Saúl) woliyob ti puts'el. 

30Jini cha'an woliyetla ti c'am bʌ oñel añet bʌ la ti Galim. C'am yom mi la' 

tsictesan c'ʌlʌl ti Laisa. P'ump'uñetla ya' ti Anatot. 

31Tsa' puts'iyob jini año' bʌ ti Madmena. Jini año' bʌ ti Gebim mi caj i puts'elob 

ja'el. 

32Wʌle to mi caj i c'ʌlʌl c'otelob asiriajob ti Nob ba' mi caj i jijlelob. Chan mi' 

melob i bʌ ti' tojlel Jerusalén ya' ti Sion wits. 

33Awilan lac Yum, i Yum Panchan yic'ot Pañimil, woli' laj jisan jini soldadojob 

yic'ot yumʌlob ti cabʌl i p'ʌtʌlel che' bajche' mi lac sec' jubel chan bʌ te' yic'ot 
pejtelel i c'ʌb. Mi' jultesʌbeñob i pusic'al jini chaño' bʌ. 

34Mi caj i laj jisan laj contrajob che' bajche' mi lac sec' colem te' an tac bʌ ti 

Líbano. Asiria mi' caj ti yajlel ti' p'ʌtʌlel jini Ñuc bʌ Yumʌl. 

Isaias 11 

I yumʌntel Mesías 

1Mi caj i chilbentel i ye'tel i p'olbal David che' bajche' mi' sejq'uel colem te'. Pero 

mi' cajel ti pasel junts'ijt i Buts te'. Mi caj i yʌc' juntejc i C'ʌb. 

2Mi caj i yajñel Ch'ujul bʌ i Ch'ujlel Dios ti' tojlel jini Winic. Mi caj i yʌq'uentel 

wen bʌ i ña'tʌbal yic'ot cabʌl i pusic'al, yic'ot i ye'tel ti cʌntesa yic'ot i p'ʌtʌlel, 
yic'ot wen bʌ i c'ʌjñibal, yic'ot i bʌc'ñʌntel lac Yum. 

3Mi caj i mulan i jac'bentel lac Yum. Mach jelchojquic mi caj i mel winicob. 

Ma'anic mi caj i ñop u'yaj t'an yic'ot lot. 

4Mi caj i coltan jini p'ump'uño' bʌ yic'ot jini utso' bʌ mu' bʌ i tic'lʌntelob. Ti' t'an 

jach mi caj i jisan jini tsʌtso' bʌ i pusic'al yic'ot xjontolilob. 

5Mi caj i cha'len yumʌl ti toj yic'ot ti' xuc'tilel i pusic'al. 

6Ti jim bʌ ora jini bʌte'el ts'i' mi caj i yajñel yic'ot tiñʌme'. Jini bajlum mi caj i tem 

pʌctʌl yic'ot chivo. Temel mi' yajñel alʌ wacax yic'ot jujp'em bʌ wacax yic'ot jini 
bajlum. Mi caj i laj jac' i pʌyol ti alʌl ch'iton. 

7Jini wacax yic'ot jini jontol bʌ bʌte'el temel mi' cajel ti buc'bal. Temel mi caj i 

yajñel i yal. Jini bajlum mi caj i c'ux jam che' bajche' wacax. 

8Jini alʌl woli to bʌ ti chu' mi' cajel ti alʌs ya' ba'an jini lucum. Jini alob yujil bʌ 

xʌmbal mi caj i yotsan i c'ʌb ti' c'u' lucum. Mach i tajayic wocol. 

9Ya' ti ch'ujul bʌ wits c cha'an ma'anix chuqui mi' lojwel, ma'anix chuqui mi' yʌc' 

ti asiyel. Che' bajche' mi' bujt'el i ch'eñal lum ti ja' lajal mi caj i bujt'el pañimil ti 
winicob x'ixicob mu' bʌ i cʌñob lac Yum. 

10Ti jim bʌ q'uin mi caj i wa'tʌl i p'olbal David mu' bʌ caj i cha'len coltaya ti pejtelel 

pañimil. Cabʌl winicob x'ixicob mi caj i jac'ob. Wen uts'atax mi caj i q'uelob i 
lumal jini Ñuc Bʌ. 

11Ti jim bʌ ora lac Yum mi caj i cha' sʌts' i c'ʌb cha'an mi' pʌy tilel i cha'año' bʌ 

tsa' bʌ cʌleyob ti Asiria, yic'ot ti Egipto, yic'ot ti Patros, yic'ot ti Etiopía, yic'ot ti 
Elam, yic'ot ti Sinar, yic'ot ti Hamat, yic'ot ti lum tac joyol bʌ ti colem ja' ti' ñajtilel 
pañimil. 

12Jini winicob x'ixicob mach bʌ anic tsi' cʌñʌyob Dios mi caj i c'otelob ba'an 

Mesías. Mi caj i cha' tempañob tilel jini israelob yic'ot i pi'ʌlob ti Judá pujquemo' 
bʌ ti pejtelel pañimil. 

13Israel yic'ot Judá mi caj i cʌyob leto. Muc'ʌch i lajmel tsʌytsʌyña bʌ i 

pusic'alob. Ma'anix mi caj i contrajiñob i bʌ. Efraín ma'anix mi caj i mulʌben i 
ñuclel Judá. Judá ma'anix mi caj i tic'lan Efraín. 

14Temel mi caj i majlel i jisañob jini filisteojob ya' ti' lumal ba' mi' bʌjlel q'uin. 

Temel mi caj i jisañob jini año' bʌ ti lum tac ba' mi' pasel q'uin. Mi caj i cha' 
ch'ʌmob i lum tsa' bʌ i chilbeyob Edom yic'ot Moab yic'ot Amón. Mi caj i 
yumʌntelob i cha'añob. 

15Lac Yum mi caj i tiquesan jini Chʌchʌc bʌ Ñajb am bʌ ti Egipto. Mi caj i sʌts' i 

c'ʌb ya' ti colem ja' i c'aba' Eufrates cha'an mi' t'oxtʌl ti wucts'ijt i xʌc' jini ja', 
cha'an mi' c'axelob winicob. 

16Lac Yum mi caj i yʌc' colem bij cha'an mi' cha' tilelob jini israelob tsa' bʌ 

cʌleyob ti Asiria che' bajche' tsi' jambeyob i bijlel i ñojte'elob che' bʌ tsa' 
loq'uiyob israelob ti Egipto. 

Isaias 12 

Wocolix i yʌlʌ Dios cha'an laj coltʌntel 

1Ti jim bʌ ora mi caj a wʌl: C Yum, mic subeñet wocolix a wʌlʌ. Isujm tsa' cʌn 

mich'leyon, pero ti ili ora tsa'ix lajmiyet ti a mich'ajel. Tsa'ix a cha' 
ñuq'uesʌbeyon c pusic'al. 

2Awilan, Dios jiñʌch caj coltaya. Xuc'ul mi caj c ñop. Ma'anix chuqui mi caj c 

bʌc'ñan, come c Yum Dios jiñʌch c p'ʌtʌlel. Jiñʌch mu' bʌ j c'ʌyin come caj 
coltayajʌch. 

3Jini cha'an tijicña mi caj lac jac' la caj Coltaya cha'an mi lac taj lac wenlel ti' 

tojlel, che' bajche' mi lac luch ja' ti' loq'uib ja' che' tiquin lac ti'. 

4Ti jim bʌ q'uin mi' caj la' wʌl: Wocolix i yʌlʌ lac Yum. Uts'atax i c'aba'. Suben 

winicob ti pejtelel pañimil cabʌl mi' c'uxbiñonla. Cabʌl jax i p'ʌtʌlel. 

5C'ʌyinla lac Yum, come wen ñuc i melbal. La' cʌjnic ti pejtelel pañimil. 

6Winicob chumulet bʌ la ti Jerusalén, yom mi la' pam sub ñumel ti' tijicñʌyel la' 

pusic'al. Come ñucatax ti la' tojlel jini Ch'ujul Bʌ ti Israel. 

Isaias 13 

Mi caj i jisʌntel Babilonia 

1Dios tsi' pʌsbe Isaías (i yalobil Amoz) ti espíritu chuqui mi caj i tumben 

Babilonia. Tsi' yʌlʌ: 

2Ya' yom mi la' letsan bandera ya' ti' chañelel bujtʌl. C'am yom mi la' wotan tilel 

soldadojob. Lich'c'ʌbanla tilel cha'an mi' yochelob ti' ti' tejclum yic'ot ti' yotot tac 
jini ñuco' bʌ winicob ti Babilonia. 

3Joñon Yumʌlon. Tsa'ix c yajca c winicob cha'an mi' melob che' bajche' tsac 

ña'ta c mel tic mich'ajel. Tsa'ix c pʌyʌ tilel jini p'ʌtʌlo' bʌ soldadojob. Chan mi' 
melob i bʌ cha'an mach yujilobic bʌq'uen, che'en. 

4-5Ubinla, ju'ucñayob ti t'an bajc'ʌl soldadojob ya' ti wits. Jiñʌch i t'an cabʌl colem 

tejclum tac woliyo' bʌ ti xʌmbal. I Yum Panchan yic'ot Pañimil tsa'ix i pʌyʌyob 
tilel loq'uemo' bʌ ti colem tejclum tac ti ñajtʌl. Jiñobʌch i ye'tijib lac Yum mu' bʌ 
caj i c'ʌn ti la' contra añet bʌ la ti Babilonia. Mi caj i jisan pejtel la' lumal ti' 
mich'lel. 

6Cha'lenla oñel cha'an bʌbʌq'uen jax jini p'ʌtʌl bʌ Dios, come lʌc'ʌlix i yorajlel 

mi caj i jisañetla. 

7Tsiltsilñayetla ti bʌq'uen ti la' pejtelel. C'uñobix jini ch'ejlo' bʌ i pusic'al. 

8Bʌbʌq'uen jax mi la' wubin. Cabʌl mi la' mel la' pusic'al. Mi la' cha'len bajq'uel 

che' bajche' x'ixicob. Mi la' lon q'uel la' bʌ, chʌchʌc la' wut cha'an quisin. Mi' toj 
sajtel la' pusic'al. 

9Come talix i q'uiñilel lac Yum. Jiñʌch bʌbʌq'uen bʌ q'uin che' mi' pʌs i mich'ajel. 

Mi caj i jisan pejtel chuqui an ti pañimil yic'ot xjontolilob ja'el. 

10Ma'anix mi caj i pʌs i c'ʌc'al ec' tac mi jinic q'uin mi jinic uw. Ic'atax jini 

panchan. 

11Mi caj cʌq'ueñob i toj i mul jini año' bʌ ti pañimil. Mi caj i tojob i mul jini jontolo' 

bʌ. Mi caj c jisʌbeñob i p'ʌtʌlel jini chan bʌ mi' pʌsob i bʌ yic'ot i ch'ejlel i pusic'al 
jini yujilo' bʌ jisaya. 

12Che' bʌ tsa'ix c jisayob, ma'anix jaytiquil mu' bʌ i cʌytʌlob. Wocol ti tajol che' 

bajche' oro, che' bajche' jini fino bʌ oro letsem bʌ i tojol, tilem bʌ ti Ofir. 

13Come mi caj cʌc' ti ñijcʌyel panchan yic'ot pañimil cha'an cabʌl c mich'ajel. 

14Jini soldadojob tilemo' bʌ ti Babilonia mi caj i lujbañob ti puts'el che' bajche' 

me' mu' bʌ la' wajñesan. Mi caj i pam pujquelob che' bajche' tiñʌme' mach bʌ 
anic i yaj cʌntaya. 

15Pejtelel mu' bʌ i tajtʌlob mi caj i tsʌnsʌntelob ti espada. Mi caj i yajlelob. 

16Ti' tojel i wutob mi caj i chojquelob jubel ti lum i yalobilob. Mi caj i tsʌnsʌntelob. 

Mi caj i chilbentelob i chubʌ'an ti' yotot. Mi caj i tic'lʌntelob i yijñam. 

17Awilan mi caj c xic' tilel jini medojob cha'an mi' contrajiñob. Ma'anic mi caj i 

jac'ob i pʌyol ti taq'uin mi plata mi oro. 

18Jini medojob ma'anic mi caj i p'untañob jini ch'itoñob ti Babilonia mi xch'ocob 

mi alʌlob. 

19Jini colem tejclum Babilonia, am bʌ cabʌl i ñuclel ti pañimil, jini i t'ojol jax bʌ ti 

q'uelol, junlajal mi' caj ti ajñel che' bajche' Sodoma yic'ot Gomorra ba' ora Dios 
mi' jisan. 

20Ma'anix mi' cajelob ti chʌn chumtʌlob winicob ti Babilonia mi i yalobilob, mi i 

butsob ti pejtelel ora. Jini xñumelob ma'anic mi caj i jijlelob ya'i. Jini xcʌnta 
tiñʌme' ma'anic mi caj i pʌy tilel i tiñʌme'. 

21Mi caj i yajñel bʌte'el ya' ti jochocña bʌ otot. Ya'i mi caj i yajñel jini ja'al pech. 

Xibajob mi caj i cha'leñob son ya'i. 

22Jini bʌte'el ts'i' yic'ot jontol bʌ bʌte'el mi caj i yajñel ti' yotot tac jini yumʌlob ti 

Babilonia. Lʌc'ʌlix jini q'uin. Mach jalix mi' caj ti ujtel pejtel iliyi ti' tojlel Babilonia, 
che'en lac Yum. 

Isaias 14 

T'an ti' contra rey ti Babilonia 

1Lac Yum mi caj i p'untan jini israelob. Mi caj i cha' yajcan i cha'año' bʌ. Mi caj 

i cha' pʌyob ochel ti' lumal. Cabʌl mach bʌ i pi'ʌlobic mi caj i tilelob cha'an temel 
mi' yajñelob yic'ot israelob. 

2Jini winicob año' bʌ ti colem tejclum tac ti ñajtʌl mi caj i coltañob sujtel. Jini mu' 

bʌ i c'otelob ti tem chumtʌl yic'ot israelob mi caj i melbeñob i ye'tel. Jini winicob 
tsa' bʌ i tic'layob mi caj i yumañob. Jini tsa' bʌ i cʌchʌyob mi caj i cʌjchelob i 
cha'an. 

3Ti jim bʌ ora lac Yum mi caj i yʌq'ueñetla la' c'aj la' wo che' lajmenix pejtelel i 

ch'ijiyemlel la' pusic'al yic'ot bʌq'uen yic'ot to'ol e'tel. 

4Jatetla mi caj la' tse'tan jini rey ti Babilonia. Mi caj la' suben: A wujil jax jontolil. 

Wʌle wolix a toj a mul. ¿Bacan a mich'ajel? 

5Come lac Yum tsa'ix i jisʌbeyet a p'ʌtʌlel yic'ot a jontolil. Tsa'ix i chilbeyet a 

yumʌntel, che'etla. 

6Cʌlʌx jax tsa' tic'la winicob x'ixicob ti a mich'ajel. Ti' caj a mich'ajel tsa' wersa 

otsa cabʌl colem tejclum tac ti a yumʌntel. Tsa' p'ump'un tic'layob. Ma'anic tsa' 
tiq'ui a bʌ. 

7Wʌle cha' ñʌch'ʌlix pejtelel pañimil. Ma'anix wocol. Pejtelel año' bʌ ti pañimil 

woliyob ti c'ay. 

8Woli ti c'ay ja'el jini cipreste' yic'ot jini ch'ujte' an tac bʌ ti Líbano. Mi' yʌlob: 

Jisʌbilix a p'ʌtʌlel. Ma'anix majqui mi' sec'on lojon. Ñʌch'ʌlonix lojon. 

9Jini año' bʌ ti' yajñib chʌmeño' bʌ woli' pijtañet. Mi caj a tajob che' ma' c'otel 

ya'i. Jiñobʌch ñuc bʌ reyob ti pañimil tsa' bʌ chʌmiyob ti wajali. 

10Ti pejtelel mi' pejcañetob ti c'am bʌ t'an: Junlajalonixla. C'uñetix che' bajche' 

joñon lojon, che'ob. 

11Sajtemix a ñuclel. Mucbilix a wic'ot. Tsa'ix lajmi música ti a wotot. Tsa'ix sujti 

a wʌyib ti mucoñibʌl. Tajsibilet ti motso'. 

12Ti yambʌ ora lajalet bajche' jini ñoj ec' che' ic' to pañimil. Wen p'ʌtʌlet ti' tojlel 

colem tejclum tac ti pañimil. Pero tsa'ix yajliyet che' bajche' ta' ec' mu' bʌ i c'ʌlʌ 
c'otel ti lum. 

13Come tsa' lon ña'ta ti a pusic'al: Mi caj c letsel ti panchan cha'an mic cha'len 

yumʌl. Mi caj c ch'ʌm jini c'ax ñuc bʌ buchlibʌl. Mi caj c cha'len yumʌl ti' tojlel 
pejtelel diosob. 

14Mi caj c letsel majlel ti' chañelal tocal, cha'an mic mel c bʌ lajal bajche' jini Ñuc 

bʌ Dios, che'et. 

15Pero wʌle chocbiletix jubel ti' yajñib chʌmeño' bʌ ti' ch'eñal i yebal pañimil. 

16Pejtelel mu' bʌ i q'uelet mi caj i wa'tʌlob ti a tojlel cha'an mi' wen cʌñetob. Mi 

caj i yʌlob: ¿Jim ba ili winic bʌc'ñʌbil bʌ ti' tojlel winicob ti pañimil, jini tsa' bʌ i 
jisa cabʌl yumʌlob? 

17¿Jim ba tsa' bʌ i yʌc'ʌ ti pujch'el cabʌl lum? Tsi' jisa cabʌl winicob ti pañimil. 

Jocholix tsa' cʌle tac jini colem tejclum. Ma'anic tsi' yʌc'ʌ ti cha' colel jini cʌchʌlo' 
bʌ, che'ob. 

18Jini reyob ñuc mi' q'uejlelob ti pañimil ba' ñololob ti' yotlel tac ch'ujlelʌl. 

19Pero ma'anic a ñuclel. Chocbilet che' bajche' ts'i' am bʌ i chʌmel, ts'a'lebil 

cha'an winicob. Lʌtschocobilob ti a pam i cuctal ch'ujlelʌlob tsa' bʌ yajliyob ti 
guerra, jec'bilo' bʌ ti espada. Ya' ba' tsa' yajliyet ti bij tsi' t'uchtayet caballo. 

20Ma'anix majqui mi caj i muquet. Ma'anix mi caj a chʌn ña'tʌntel, come tsa'ix a 

jisa a lumal a wic'ot a pi'ʌlob. Ts'a'lebilob a p'olbal ti' tojlel winicob. 

21La' tsʌnsʌnticob cha'an jontol jax i tat. La' jilicob ame cajic i ch'ʌmbeñob i 

yumʌntel, ame cajic i cha' wa'chocoñob jini tejclum tac, come ts'a'lebil jini rey ti 
Babilonia. 

22I Yum Panchan yic'ot Pañimil woli' yʌl: Mi caj j contrajin Babilonia. Mi caj c 

junyajlel jisan i yalobilob yic'ot i p'olbalob. 

23Mi caj c sujtesan Babilonia ti ch'ixol yic'ot ti ja' lumil. Mi caj j c'ʌn c wejlʌjib 

cha'an mic wets'ob majlel. Mi caj c junyajlel jisañob, che'en. 

Mi caj i jisʌntel Asiria 

24I Yum Panchan yic'ot Pañimil woli' chʌn al: Mi caj i ts'ʌctʌyel che' bajche' tsac 

ña'ta. Mi' caj ti ujtel chuqui tac tsac wʌn chajpa. 

25Mi caj c junyajlel jisan jini asiriajob año' bʌ ti Israel. Mi caj c t'uchtañob ti coc 

ya' tic wits. Jini c cha'año' bʌ ma'anix mi caj i chʌn cʌjchelob ti' tojlel. Mi caj i 
loq'uelob ti' p'ʌtʌlel. 

26Jiñʌch wʌn ña'tʌbil bʌ c cha'an mu' bʌ caj c mel ti pañimil ti cabʌl bʌ c p'ʌtʌlel, 

che'en lac Yum. 

27Che'ʌch tsi' wʌn ña'ta i Yum Panchan yic'ot Pañimil. ¿Majqui mi mejlel i tic'? 

Sʌts'ʌlix i c'ʌb cha'an mi' jisan pañimil. ¿Majqui mi mejlel i mʌctan? 

T'an ti' contra Filistea 

28Tsa' tili ili t'an tic tojlel ti jini jach bʌ jab che' bʌ tsa' chʌmi jini rey Acaz: 

29Ubinla, filisteojob. Mach yomic tijicña la' pusic'al cha'an chʌmenix jini rey tsa' 

bʌ i tic'layet. Come ñumen wocol mi caj i tic'lañetla i yalobil. Lajal i c'uxel che' 
bajche' jontol bʌ lucum. 

30Joñon mi caj j cʌntan jini p'ump'uño' bʌ. Ñʌch'ʌl mi caj i ñoltʌlob c cha'año' bʌ 

che' bajche' tiñʌme'. Pero mi caj c jisañetla ti wi'ñal yic'ot ti guerra. 

31Winicob añet bʌ la ti jujump'ejl tejclum ti Filistea, cha'lenla uq'uel, come mi caj 

la' jisʌntel. Mi caj i jisʌntel jini colem bʌ la' tejclum. Talob wen chajpʌbilo' bʌ 
soldadojob loq'uemo' bʌ ti norte cha'an mi' contrajiñetla. 

32¿Chuqui mi mejlel la' suben jini suboñelob ñajt bʌ ch'oyolob, chocbilo' bʌ tilel? 

Lac Yum tsa'ix i wa'choco Jerusalén. Ya'i mi caj i tajob i coltʌntelob i cha'año' 
bʌ. Tsa'ix ñumi i wocol. 

Isaias 15 

T'an ti' contra Moab 

1Jiñʌch t'an tsa' bʌ i subu Dios ti' contra Moab: Ti jump'ejl jach ac'ʌlel mi caj i 

jisʌntel jini tejclum tac i c'aba' Ar yic'ot Quir am bʌ ti Moab. Laj jisʌbilix la' lumal 
yic'ot la' p'ʌtʌlel. 

2Majlemobix ti' yotlel i dios jini chumulo' bʌ ti Dibón cha'an mi' yuc'tañob jini 

chumulo' bʌ ti Nebo yic'ot Medeba. Mi' tsepob i jol yic'ot i tsucti' cha'an i 
ch'ijiyemlel i pusic'al. 

3Lʌpʌl i cha'añob coxtal, mi' ñumelob ti calle. Ñajt tsiquil i t'an jini woliyo' bʌ ti 

uq'uel ti jujump'ejl otot yic'ot ti parque. 

4Jini chumulo' bʌ ti Hesbón yic'ot Eleale c'am mi' cha'leñob uq'uel. Ya' tsiquil 

c'ʌlʌl ti Jahaza. Woliyob ti bʌq'uen jini wen ch'ejl bʌ soldadojob ti Moab. Jini 
cha'an mi' cha'leñob c'am bʌ oñel. 

5Wen ch'ijiyem mi cubin cha'an i wocol jini año' bʌ ti Moab. Mi' puts'elob majlel 

c'ʌlʌl ti Zoar yic'ot ti Eglat. We'ecñayob mi' letselob majlel ya' ti' witsilel Luhit. 
Tsiquil i yuq'uel ti' i bijlel Horonaim, come talob jini yujilo' bʌ jisaya. 

6Tsa'ix tiqui jini ñoja' i c'aba' Nimrim. Laj tiquinix jini jam yic'ot pimel. 

7Jini woliyo' bʌ ti puts'el mi' cuchob majlel i chubʌ'an letsem tac bʌ i tojol. Mi' 

c'axelob ti junwejl ja' ya' ba'an tsu'um te'. 

8Tsiquil ti pejtelel i lumal Moab i yuq'uel jini año' bʌ ti Moab, c'ʌlʌl ti Eglaim yic'ot 

ti Beer Elim. 

9Cabʌlix ch'ich' ti ñoja' am bʌ ti Dimón. Pero mi caj c chocbeñob majlel yan tac 

bʌ wocol ya' ti Dimón. Mi caj c choc majlel bajlum tac cha'an mi' jisañob jini tsa' 
bʌ puts'iyob yic'ot jini tsa' bʌ cʌleyob ti' lumal Moab. 

Isaias 16 

1Jini tsa' bʌ puts'iyob loq'uel ti Moab cha'an mi' majlelob ti Sela woli' chocbeñob 

majlel alʌ tiñʌme' tac jini rey ti Judá i wenta tojoñel. 

2Che' bajche' mi' lon cha'len wejlel jini mut mach bʌ anix i c'u', che'ʌch ja'el mi 

caj i ñumelob jini x'ixicob moabob ya' ti c'axib ja' am bʌ ti colem ja' i c'aba' Arnón. 

3Jini winicob tsa' bʌ i ch'ʌmʌyob majlel tiñʌme' ya' ti Jerusalén woli' yʌlob: A 

wocolic aq'ueñon lojon c puts'ib. Coltañon lojon. Mach a wʌc'on lojon ti' c'ʌb j 
contra lojon. 

4-5La' ajnicob ti a tojlel c pi'ʌlob lojon mach bʌ añobix i yotot ti Moab. Yom ma' 

coltan jini woli bʌ i tic'lʌntelob. Dios mi caj i yʌq'ueñet a chobejtʌbal, mi tsa' 
wʌq'ueyon lojon ba' mic chumtʌl lojon jinto mi' lajmel c tic'lʌntel. Che jini Dios 
mi caj i wa'chocon i yumʌntel David cha'an mi' yajñel ti pejtelel ora. Juntiquil 
xuc'ul bʌ, jini toj bʌ, mi caj i ch'ʌmben i ye'tel David, che'ob jini ch'oyolo' bʌ ti 
Moab. 

6Tsa'ix la cubi chan mi' melob i bʌ jini moabob. Ts'a' mi' q'uelonla. Mi' p'ajonla. 

7Pero mach chʌn che'ix. Wolix i cha'leñob uq'uel jini moabob. Woli la' wuc'tan 

jini año' bʌ ti Kirhareset cha'an ma'anix mi' melbeñetla jini dulce xʌbʌl ti ts'usub. 
C'uñix la' pusic'al. 

8Woli la' cha'len uq'uel come cʌybilix la' chol ya' ti Hesbón yic'ot la' ts'usubil ya' 

ti Sibma. I yumob soldadojob tsa'ix i jisayob jini wen uts'at bʌ ts'usubil. Tsa'ix 
c'oti i jisañob ts'usubil c'ʌlʌl ti Jazer am bʌ ti' tiquiñal pañimil yic'ot c'ʌlʌl ti colem 
ñajb. 

9Jini cha'an mij caj ti uq'uel cha'an Jazer yic'ot cha'an Sibma. Ma'anix i 

ts'usubilob. Mi caj c muletla ti' ya'lel c wut winicob añet bʌ la ti Hesbón yic'ot ti 
Eleale, come tsa' jisʌnti i wut la' te' yic'ot la' c'ajbal ti guerra. 

10Ma'anix i tijicñʌyel la' pusic'al. Ma'anix majqui mi' cha'len c'ay ti ts'usubil. 

Ma'anix majqui mi' chʌn yʌts' i ya'lel ts'usub ya' ti' yajñib, come tsa'ix cʌc'ʌ ti jilel 
i tijicñʌyel la' pusic'al. 

11Jini cha'an wen ch'ijiyem c pusic'al mi cubin cha'an Moab. Mic p'untan jini año' 

bʌ ti Kirhareset. 

12Jini año' bʌ ti Moab mi caj i melob oración ti wocol t'an ti' tojel i diosob ya' ti 

bujtʌl tac. Pero lolom jach. Mach i jac'ʌyobic. 

13-14Jiñʌch i t'an lac Yum tsa' bʌ i yʌlʌ cha'an Moab. Pero wʌle lac Yum wolix i 

yʌl uxp'ejl to jab mi caj i jilel i ñuclel Moab. Ts'ita jax jini winicob x'ixicob mu' bʌ 
caj i cʌytʌlob. Ma'añobix i ñuclel. 

Isaias 17 

T'an ti' contra Damasco 

1Jiñʌch i t'an Dios ti' contra Damasco jini colem tejclum ti Siria: Awilan, wolix ti 

pujch'el Damasco. Pucu jejmenix jini tejclum. Mux i sujtel ti mate'el. 

2Cʌybilix i tejclum tac Aroer. Tsa' sujti ti jamil ba' mi' cha'len buc'bal tiñʌme'. 

Ma'anix majch mi' bʌc'tesañob che' mi' ñoltʌlob ti wʌyel. 

3Mi caj i sʌc jilel i p'ʌtʌlel Israel yic'ot i yumʌntel Damasco yic'ot i colojbal winicob 

ti Siria. Che' bajche' mi caj i jilel i ñuclel Israel, che' ja'el mi caj i jilel i ñuclel Siria, 
che'en i Yum Panchan yic'ot Pañimil. 

T'an ti' contra Israel 

4Ti jim bʌ q'uin mi' cajelob ti wi'ñal israelob. Mi' caj ti jilel i ñuclel. 

5Mi caj i cʌytʌl Israel che' bajche' cholel che' lotbilix i wut, che' bajche' juntejc 

cha'tejc ixim ya' ti joctʌl i c'aba' Refaim che' ujtemix c'ajbal. 

6Ts'i'ta jax mi caj i cʌytʌlob winicob che' bajche' ts'i'ta jax mi' cʌytʌl i wut olivote' 

che' ujtemix ti tujq'uel, wʌjʌl p'ʌcʌl jax, che'en lac Yum i Dios Israel. 

7Ti jim bʌ ora mi caj i ña'tañob i Dios tsa' bʌ i meleyob. Mi caj i q'uelob ti ñuc jini 

Ch'ujul Bʌ ti Israel. 

8Ti jim bʌ ora mach chʌn cʌyʌlix i pusic'al ti pulʌntib tac tsa' bʌ i wa'chocoyob 

mi ti jini diosob tsa' bʌ i meleyob. Mach chʌn c'uxix mi caj i yubiñob i yejtal tac 
Asera mi i yejtalic q'uin. 

9Jochocña mi caj i cʌytʌl jini ts'ajquibil bʌ tejclum tac, che' bajche' xchumtʌl tac 

ya' ti wits che' puts'emix i yum. Che'ʌch tsa' cʌle i tejclum tac amorreojob che' 

bʌ tsi' puts'tayob jini israelob tsa' bʌ tiliyob ti' contra. Jini israelob ja'el mi' caj i 
jisʌntelob. 

10Israelob, tsa' ñajʌyi ti la' pusic'al jini Dios tsa' bʌ i coltayetla. Jini cha'an mi' caj 

ti ujtel pejtel iliyi. Tsa' la' cʌyʌ jini xajlel yilal mu' bʌ i joy mʌctañetla. Tsa' la' mele 
parque cha'an dioste' che' bajche' mi la' mulan. Tsa' la' pʌc'ʌ jini pac' ñajt bʌ 
ch'oyol. 

11Ti' yorajlel pac' mi la' wen cʌntan. Seb to mi' caj ti pasel. Mi' cajel ti ñich ti jini 

jach bʌ q'uin, pero ma'anic mi caj la' tuc'ben i wut. Ma'anic mi caj la' taj jini tsa' 
bʌ la' lon ña'ta. Mi caj la' taj cabʌl la' tsic pusic'al yic'ot la' c'uxel mach bʌ i 
ñopoyic ts'ac. 

12Ubinla i t'an cabʌl soldadojob. Ju'ucñayob ti xʌmbal. Talob ti ajñel cha'an mi' 

yochelob ti' lumal Israel. 

13Anquese ju'ucñayob che' bajche' colem ñajb, Dios mi caj i tic'ob. Mi caj i 

puts'elob majlel che' bajche' ts'ubejn mu' bʌ i wejlan ic' ya' ti pam wits. 

14Che' ti ic'an cabʌlix i bʌq'uen jini israelob, pero che' ti sʌc'an ma'añobix i 

contrajob. Che'ʌch mi caj i jisʌntelob jini mu' bʌ i tic'lañonla yic'ot jini mu' bʌ i 
xujch'ibeñonla lac chubʌ'an. 

Isaias 18 

T'an ti' contra Etiopía 

1P'ump'un jini lum ya' ti ñajtʌl ba' mi' tejchel colem ja' i c'aba' Nilo. Ya' mi' 

cha'leñob xʌmbal barco tac lich'il bʌ i pislel mu' bʌ i choc majlel ic'. 

2Chocbilob majlel suboñelob mi' pam ñumelob ya' ti colem ja'. Sujtenla ti ora, 

suboñelob, ya' ba' chumulob winicob wen chaño' bʌ, wen bʌc'ñʌbilo' bʌ, mu' bʌ 
i cha'leñob jisaya ti lʌc'ʌl yic'ot ti ñajtʌl. T'oxbil i lumal ti colem ja'. 

3Winicob chumulo' bʌ ti pejtelel pañimil, q'uelela che' mic letsan i señajlel guerra 

ya' ti wits. Che' mic wus trompeta, ubinla cha'an mi la' tempan la' bʌ. 

4Come lac Yum tsi' subeyon: Wʌ' ba' chumulon mi caj c ñajti q'ueletla. Ñʌch'ʌlon 

che' bajche' jini sʌctojan bʌ i sʌclel q'uin che' bʌ tsa'ix ñumi ja'al, yic'ot che' 
bajche' i yowix lum che' ti' yorajlel ticwal. 

5Pero che' yomix cajel c'ajbal, che' yajlemix i nich, che' wolix i c'ʌñ'an jini 

ts'usub, mi caj c bʌc' jisan la' contrajob che' bajche' mi la' porajin jini ts'usubil 
che' mi la' tsepben loq'uel i c'ʌb. 

6Mi caj i chojquelob la' soldadojob ya ba'an te'lemut yic'ot ba'an bʌte'el cha'an 

mi' c'uxob. Jini xta'jol mi caj i c'uxbeñob i bʌc'tal che' ti' yorajlel ticwal. Jini bʌte'el 
tac mi caj i c'uxbeñob i bʌquel che' ti' yorajlel tsʌñal, che'en lac Yum. 

7Ti jim bʌ ora mi caj i ch'ʌmben tilel i majtan lac Yum jini chaño' bʌ winicob, jini 

bʌc'ñʌbilo' bʌ, chumulo' bʌ ti yan tac bʌ lum ti lʌc'ʌl yic'ot ti ñajtʌl. An cabʌl i 

p'ʌtʌlel. T'oxbil i lum cha'an colem ja'. Mi caj i ch'ʌmbeñob tilel i majtan lac Yum 
wʌ' ti Jerusalén ti wits Sion ba' mi' c'uxbintel i c'aba' lac Yum. 

Isaias 19 

T'an ti' contra Egipto 

1Jiñʌch i t'an Dios ti' contra jini año' bʌ ti Egipto. Ti ora mi caj i tilel lac Yum 

c'ʌchʌl ti' pam tocal. Tsiltsilñayob ti bʌq'uen i diosob egiptojob. Mi' toj sajtelob i 
pusic'al jini chumulo' bʌ ti Egipto. 

2Lac Yum tsi' yʌlʌ: Mi caj cʌq'ueñob i wʌlʌc contrajiñob i bʌ jini egiptojob. 

Jujuntiquil mi caj i contrajin i yeran yic'ot i pi'ʌl ti chumtʌl. Jujump'ejl tejclum mi 
caj i contrajin yambʌ. Jini am bʌ i yumʌntel mi caj i contrajin yambʌ yumʌl. 

3Mi caj i sʌc sojquelob i pensar pejtel jini egiptojob, come mi caj c jisʌbeñob i 

ña'tʌbal. Che' jini mi caj i lon majlelob ba'an i dioste' tac yic'ot ba'an jini xwutob, 
yic'ot ba'an xpejca cruzob yic'ot ba'an payxo bʌ x'alt'añob. 

4Mi caj cʌc' jini egiptojob ti' wenta jontol bʌ yumʌl yujil bʌ tic'laya. Wersa mi caj 

i yumañob, che'en i Yum Panchan yic'ot Pañimil. 

5Mi' caj ti tiquin jini colem ja'. Mi' caj ti sajp'ejl, jinto mi' laj tiquin pejtelel jini ja'. 

6Jini pimel yujil bʌ pasel ti ja' mi' caj ti oc'mʌl. Mi' cajel ti tuw'an. 

7Pejtelel jini pʌc'ʌbʌl tac am bʌ ti' ti'il ñoja', yic'ot ba' mi' loq'uel tilel i jol jini ja', 

yic'ot ti' joytʌlel jini ñoja' mi caj i laj tiquin. Jini ic' mi caj i wejlan majlel. 

8Jini xchuc chʌyob ja'el mi caj i yubiñob i ch'ijiyemlel come ma'anix i ye'tel. 

Ma'anix i c'ʌjñibal lucojib mi chim. 

9Mi' cajelob ti quisin jini mu' bʌ i ñoq'uiñob i puyil lino, mu' bʌ i jalob fino bʌ pisil. 

10Mi caj i jisʌntel i p'ʌtʌlel jini yumʌlob. Ch'ijiyemob i yaj e'telob, come ma'anix i 

tojol cha'an i ye'tel. 

11Tontojob jax jini yumʌlob ti Zoán. Tonto i t'an jini xcʌntesajob mu' bʌ i subeñob 

Faraón bajche' yom melol. Mach chʌn mejlic i chañ'esañob i bʌ cha'an cabʌl i 
na'tʌbal i tatob ti oñiyi, come mach lajalobic yic'ot i tatob. Ma'anix i c'ʌjñibal ti' 
tojlel Faraón. 

12Jac'ʌ, Faraón, ¿baqui an a winicob año' bʌ i ña'tʌbal? Mi an i ña'tʌbal, la' i 

tsictesʌbeñet chuqui mi caj i cha'len Dios ti Egipto. 

13Tsa'ix ochiyob ti tonto jini yumʌlob ti Zoán. Tsa'ix i ñopoyob lot jini yumʌlob ti 

Menfis. Jini año' bʌ i ye'tel ti Egipto tsi' lotiyob i pi'ʌlob. Ti jump'ejl i pusic'al tsa' 
sajtiyob. 

14Lac Yum tsi' socbeyob i pensar. Mi' majlelob ti xʌmbal che' bajche' jini xlembal 

che' woli ti xej. 

15Ma'anic majqui mi mejlel i coltan Egipto, mi jinic ñuco' bʌ, mi ch'o'ch'oco' bʌ, 

mi i tatob, mi i yalobilob, che'en lac Yum. 

16Ti jim bʌ ora jini egiptojob mi caj i yubiñob bʌq'uen che' bajche' x'ixicob. 

Tsiltsilñayob ti bʌq'uen ti' tojlel i Yum Panchan yic'ot Pañimil mu' bʌ caj i 
ñijcañob ti' mich'lel. 

17Jini año' bʌ ti Egipto mi caj i bʌc'ñañob Israel. Pejtel winicob mu' bʌ i ña'tañob 

Judá mi' cajelob ti bʌq'uen cha'an i ye'tel lac Yum ti' tojlel, come mux caj i 
ts'ʌctesan pejtel chuqui tsi' wʌn ña'ta i mel i Yum Panchan yic'ot Pañimil. 

18Ti jim bʌ ora mux i tajtʌl ti Egipto jo'p'ejl tejclum mu' bʌ caj i cha'leñob t'an ti' 

t'an israelob. Mi caj i tajob ti t'an i Yum Panchan yic'ot Pañimil. Jump'ejl tejclum 
i c'aba' Herez. Añʌch i sujmlel i c'aba', “Jiñʌch i tejclum lac ch'ujutat”. 

19Ti jim bʌ ora mi caj i wa'chocontel jump'ejl pulʌntib i cha'an lac Yum ya' ti' yojlil 

Egipto, yic'ot jump'ejl oy i cha'an lac Yum ya' ba' jaxʌl i lumal 

20cha'an mi' yʌc' ti c'ajtesʌntel lac Yum. Jini cha'an ba' ora mi' cha'leñob oñel 

jini egiptojob che' tic'lʌbilob, lac Yum mi caj i choc tilel xcoltaya cha'an mi' 
coltañob. 

21Ti jim bʌ ora lac Yum mi caj i yʌc' i bʌ ti cʌjñel ti Egipto. Jini egiptojob mi caj i 

cʌñob lac Yum. Mi caj i ch'ujutesañob. Mi caj i yʌq'ueñob tsʌnsʌbil bʌ i majtan 
yic'ot ofrenda, yic'ot pejtel chuqui tsi' yʌlʌyob che' bʌ tsi' wa'chocoyob i t'an. 

22Lac Yum mi caj i yʌq'ueñob wocol jini egiptojob, pero mi caj i lajmesʌbeñob i 

wocol che' mi' sutq'uiñob i bʌ ti' tojlel. Mi caj i ñich'tʌbeñob i yoración. Mi caj i 
cha' lajmesañob. 

23Ti jim bʌ ora mi caj i melob colem bij c'ʌlʌl ti Egipto c'ʌlʌl ti Asiria. Jini año' bʌ 

ti Asiria mi caj i c'otelob ti Egipto. Che' ja'el jini egiptojob mi caj i c'otelob ti Asiria. 
Temel mi caj i ch'ujutesañob lac Yum. 

24Ti jim bʌ ora jini israelob mi caj i temob i t'an yic'ot jini egiptojob yic'ot jini 

asiriajob. Mi caj i tajob i wenlel ti' tojlel pejtel año' bʌ ti pañimil. 

25Come i Yum Panchan yic'ot Pañimil mi caj i yʌq'ueñob i yutslel i t'an Egipto 

yic'ot Asiria che' uts'atix mi' tem ajñelob yic'ot Israel. Come tsi' yʌlʌ: Muc'ʌch i 
tajob i yutslel c t'an jini egiptojob come c cha'añob, yic'ot jini chumulo' bʌ ti Asiria 
come c melbalob, yic'ot israelob come tsac yajcayob, che'en. 

Isaias 20 

Mi caj i jisʌntel Egipto yic'ot Etiopía cha'an jini asiriajob 

1Jini rey ti Asiria i c'aba' Sargón tsi' choco tilel ñuc bʌ yumʌl ti Asdod cha'an mi' 

wersa chil jini tejclum i cha'an filisteojob. Ti jini jach bʌ jab tsi' ch'ʌmʌ ti' wenta. 

2Lac Yum tsa' caji i pejcan jini x'alt'an i c'aba' Isaías (i yalobil Amoz) cha'an mi' 

lamital joch i pislel yic'ot i warach. Tsi' mele Isaías che' bajche' tsi' sube lac 
Yum. Tsi' lamital jocho i pislel yic'ot i warach. 

3Lac Yum tsi' yʌlʌ: Uxp'ejlix jab lamital pits'il c winic Isaías. Ma'anic i warach ti' 

yoc cha'an mi la' ña'tan che'ʌch ja'el mi caj i yubiñob wocol jini año' bʌ ti Egipto 
yic'ot jini año' bʌ ti Etiopía. 

4Jini rey ti Asiria mi caj i cʌch majlel egiptojob, yic'ot pejtelel jini ch'oyolo' bʌ ti 

Etiopía tsa' bʌ puts'iyob, ch'itoñob yic'ot xñoxob. Pits'ilob mi caj i majlelob. 
Ma'añobic i warach. Cabʌl mi caj i yubiñob quisin jini egiptojob. 

5-6Che' jini mi caj i toj sajtelob i pusic'al jini filisteojob cha'an i rey Asiria. Tsi' lon 

ña'tayob i taj i coltʌntel ti' wenta jini año' bʌ ti Etiopía yic'ot ti Egipto. Mi caj i 
yuc'tañob: “Awilan che'ʌch tsa' lon jili lac pijtaya cha'an tsa' lac lon xuc'choco 
lac pusic'al yic'ot jini egiptojob. ¿Majqui mi caj i coltañonla wʌle?” che'ob. Che' 
tsi' yʌlʌ lac Yum. 

Isaias 21 

Medo-Persia tsi' mʌlʌ Babilonia 

1Jiñʌch tsa' bʌ pʌsbenti Isaías ti' contra Babilonia: Che' bajche' jini sutujt ic' mi' 

tilel ti sur, che' ja'el mi caj i loq'uel tilel wocol ti tiquiñal pañimil ba' bʌbʌq'uen jax 
pañimil. 

2C'ax bʌbʌq'uen jax jini tsa' bʌ j q'uele. Jini yujil bʌ i chon i pi'ʌl woli' chijtan. Jini 

yujil bʌ jisaya woli ti jisaya. Mi caj la' jisʌntel. Talob i contrajiñetla jini elamob 
yic'ot jini medojob. Mi' caj ti jejmel i p'ʌtʌlel Babilonia. Mi' caj ti lajmel i yajcʌn 
jini cʌchʌlo' bʌ año' bʌ ti' wenta Babilonia. 

3Cabʌl woli cubin wocol che' bajche' x'ixic che' woli ti bajq'uel. Mi' toj sajtel c 

pusic'al cha'an jini wocol tsa' bʌ cubi tsa' bʌ j q'uele. 

4Ma'anix c pusic'al yubil. C'uñatax pañimil. Cabʌl woliyon ti bʌq'uen. Che' ti 

ic'ajel tsiltsilñayon mach mejlic j c'aj co. 

5Chajpʌbeñob i bʌl i ñʌc' jini yumʌlob. La' i cha'leñob we'el uch'el. Ch'ojyenla ti 

ora. Chajpan la' bʌ ti guerra, come ix tilel la' contraj. 

6Lac Yum tsi' subeyon: Cucu wa'chocon xcʌñan cha'an mi' q'uel chuqui woli' 

yujtel. 

7Che' mi' q'uel winicob woliyo' bʌ ti xʌmbal majlel ti carreta yic'ot c'ʌchʌlo' bʌ 

mu' bʌ i majlelob ti cha'cha'cojt caballo, yic'ot motocña bʌ winicob c'ʌchʌlo' bʌ 
ti burro yic'ot ti camello, muc'ʌch i ña'tan jiñʌch woli bʌ cʌl, che'en lac Yum. 

8Jini cha'an tsac wa'choco xcʌnta tejclum ti chan bʌ q'ueloñib. Tsa' caji ti t'an 

jini xcʌñan: Cabʌl q'uin yic'ot cabʌl ac'ʌlel wʌ'ix añon ti que'tel. Woli j q'uel 
pañimil. 

9Q'uele ya' tsoltsolña tilel winicob c'ʌchʌlo' bʌ ti caballo ti cha'cha'cojt yic'ot 

motocña bʌ i pi'ʌlob, che'en. Che' jini juntiquil tsa' caji' yʌl: Xyajli, xyajli 
Babilonia. Laj c'ʌsquijemix i diosob, pam pujquem tac ti lum, che'en. 

10C pi'ʌlob tic'lʌbilo' bʌ, lajal tsa' la' ñusa wocol che' bajche' trigo mu' bʌ i jajts'el. 

Pero tsa'ix c tsictesʌbeyetla pejtel chuqui tsa cubi ti lac Yum. Jiñʌch i Yum 
Panchan yic'ot Pañimil, i Dios israelob. 

T'an ti' contra Edom 

11Jiñʌch i t'an Dios ti' contra Edom. Ya'an winic ti Seir wits woli' chʌn c'ajtibeñon: 

“Xcʌntaya, ¿jayp'ejl to ora mi' sʌc'an? ¿Jayp'ejl to ora mi' sʌc'an?” che'en. 

12Jini xcʌntaya tsi' jac'be: “Talix jini sʌc'ajel (jiñʌch i coltʌntel winicob mu' bʌ i 

tsajcañob lac Yum). Talix ac'ʌlel ja'el (jiñʌch i jilibal yaño' bʌ). Sʌclan la' Yum. 
Yom mi la' cha' tilel cha'an mi la' cha' c'ajtin”, che'en. 

T'an ti' contra Arabia 

13Jiñʌch i t'an Dios ti' contra jini ch'oyolo' bʌ ti Dedán c'ʌchʌlo' bʌ ti camello ya' 

ti Arabia. Wersa mi caj la' cʌy bij cha'an mi la' mujcun la' bʌ ti' tiquiñal pañimil 
ya' ti Arabia. 

14La'la, winicob chumulet bʌ la ti Tema. Ch'ʌmbeñob tilel waj yic'ot ja' jini woliyo' 

bʌ ti puts'el. 

15Come woli' puts'tañob jini espada yic'ot jini sʌts'bil bʌ jalʌjb, yic'ot jini 

bʌbʌq'uen bʌ guerra. 

16Tsi' yʌlʌ lac Yum: Jump'ejl jab mi caj la' wubin wocol ti' c'ʌb la' contra. Che' 

jini mi caj i jilel i p'ʌtʌlel Cedar yic'ot pejtel i ñuclel, che'en. 

17Che' jini ma'anix jaytiquil mi' cʌytʌl ti Cedar yujilo' bʌ julbʌl ti jalʌjb. Mux i cʌytʌl 

cha'tiquil uxtiquil jach. Che' tsi' yʌlʌ lac Yum i Dios Israel. 

Isaias 22 

T'an ti' contra Jerusalén 

1Jiñʌch i t'an Dios ti' contra Jerusalén. ¿Chuqui woli la' bʌc'ñan cha'an tsa' 

letsiyetla ti pam la' wotot, winicob yic'ot x'ixicob? ¿Chuqui woli la' q'uel? 

2Come ti la' pejtelel ju'ucñayetla ti t'an, tsuctsucñayetla ti bij. Mi la' lon chañ'esan 

la' bʌ. Pam pujquem ch'ujlelʌl ti tejclum. Tsʌnsʌbilob cha'an c'amʌjel, mach ti 
espadajic, mach ti guerrajic. 

3Temel tsa' puts'iyob la' yumob ti pejtelelob. Ma'anic tsi' wis coltayob i bʌ. 

Ma'anic tsi' coltayetla. Junlajal tsa' cʌjchiyetla yic'ot jini tsa' bʌ puts'iyob. 

4Jini cha'an tsa cʌlʌ: Loq'uenixla tic tojlel come wolic cha'len uq'uel cha'an 

jisʌbilobix c pi'ʌlob. Wen ch'ijiyem c pusic'al. Mach la' lon ña'tan la' tijicñesañon, 
cho'on. 

5Come i yorajlelix uq'uel yic'ot i ch'ijyemlel lac pusic'al yic'ot wocol. Lac Yum, i 

Yum Panchan yic'ot Pañimil tsi' choco tilel. Wolix ti jejmel i ts'ajquil tac 
Jerusalén. Jini chumulo' bʌ ti tejclum woli' c'ajtiñob i coltʌntel ya' ti wits. 

6-7Jini elamob tsi' ch'ʌmʌyob tilel jalʌjb. Jini siriajob mi' ñijcañob tilel carreta tac. 

Jini año' bʌ ti Kir mi' ch'ʌmob i mʌctʌjib. Mi' laj but'ob jini joctʌl tac tsa' bʌ la' 
pʌc'ʌ. Mi' c'otelob c'ʌlʌl ti' trancajlel la' tejclum. 

8Ma'anix mi' coltañetla Dios. Mi la' lon cha'len ajñel cha'an mi la' taj e'tijibʌl 

cha'an guerra ya' ti' yotlel melbil bʌ i cha'an Salomón. 

9-11Woli la' wen q'uel i ts'ajquil tac Jerusalén cha'an mi la' cha' mel ti uts'at ya 

ba' tocol. Woli la' wen tsajin jini otot tac mu' bʌ caj la' jem cha'an mi la' cha' 
wa'chocon jini chan bʌ ts'ajc. Ti' yojlil jini chan bʌ ts'ajc mi la' melben i yajñib la' 
wa'al mu' bʌ la' ch'ʌm tilel c'ʌlʌl ti' loq'uib ja'. Pero ma'anix c'ajal la' cha'an lac 
Yum tsa' bʌ i yʌq'ueyetla jini ja' che' bajche' tsi' wʌn ña'ta wajali. 

12Jini cha'an lac Yum, i Yum Panchan yic'ot Pañimil, tsi' pʌyʌyetla cha'an mi la' 

mel la' pusic'al ti' tojlel yic'ot uq'uel, cha'an mi la' set' i tsutsel la' jol yic'ot cha'an 
mi la' lʌp coxtal. 

13Pero ti jim bʌ ora ma'anic tsa' la' jac'ʌ. Tsa' jach caji la' cha'len q'uin ti' tijicñʌyel 

la' pusic'al. Tsa' caji la' tsʌnsan wacax yic'ot tiñʌme'. Tsa' la' c'uxu we'el, tsa' la' 
japʌ vino. Tsa' la' lon alʌ: La' lac cha'len we'el uch'el, come ijc'ʌl mi caj lac 
chʌmel, che'etla. 

14I Yum Panchan yic'ot Pañimil tsi' yʌlʌ: Ma'anic mi caj i ñusʌbentel la' mul ti 

pejtelel ora. Jinto mi la chʌmel mi caj la' toj, che'en i Yum Panchan yic'ot 
Pañimil. 

Eliaquim tsi' ch'ʌmbe i ye'tel Sebna 

15-16Woli' yʌl lac Yum, i Yum Panchan yic'ot Pañimil: Cucu suben Sebna jini 

xq'uel e'tel ya' ti' yotot rey: “¿Chuqui wola' mel ilayi? ¿Majqui tsi' subeyet cha'an 
ma' toc majlel mucoñibʌl ti chan bʌ xajlel ba' a wom mujquel che' chʌmeñet? 

17Lac Yum mi caj i wersa choquet loq'uel. Anquese wen p'ʌtʌlet, p'ump'un mi 

caj i tic'lañet. 

18Ti ora mi caj i choquet loq'uel che' bajche' mi' chojquel majlel pelota ti campo. 

Ma' cajel ti chʌmel ti yambʌ lum ti ñajtʌl. Pejtelel a carreta mi caj i jilel a wic'ot. 
Quisintic jax mi caj i yubin a yum cha'an ti' caj jatet. 

19Come joñon mi caj c choquet loq'uel ti a we'tel. Mi caj c peq'uesañet. 

20Mi caj c pʌy c winic Eliaquim (i yalobil Hilcías) cha'an mi cotsan ti a q'uexol. 

21Jini mi caj i xoj a pislel mu' bʌ cʌq'uen. Mi caj i cʌch i bʌ ti a cajchiñʌc'. Mi caj 

cʌq'uen ti' wenta a we'tel cha'an mi' yochel ti' tat jini chumulo' bʌ ti Jerusalén 
yic'ot ti Judá. 

22Mi caj cʌq'uen i yumʌntel ti' buchlib David. Che' an chuqui mi' ñup', ma'anic 

majqui mi' jam. Che' an chuqui mi' jam, ma'anic majqui mi' ñup'. 

23-24Mi caj c wa'chocon jini Eliaquim che' bajche' tsʌts bʌ joc'lib cha'an xuc'ul 

mi' cha'len i ye'tel ti' buchlib i tat ti' tojlel c cha'año' bʌ. Ya' cʌyʌl ti' tojlel Eliaquim 
i cʌntʌntel pejtel i pi'ʌlob yic'ot i chubʌ'an ti pejtelel i lumal. Mi caj i yʌc' ti 
c'uxbintel i c'aba' i tat”. Che'ʌch yom ma' suben, che'en lac Yum. 

25Mi caj i yujtel chuqui tsi' yʌlʌ i Yum Panchan yic'ot Pañimil. Mi caj i loc'san jini 

yambʌ joc'lib ya' ba' lon chucul, jiñʌch Sebna. Mi caj i chilben pejtelel an tac bʌ 
ti' wenta. Come che'ʌch tsi' yʌlʌ lac Yum. 

Isaias 23 

T'an ti' contra Tiro 

1Jiñʌch i t'an Dios ti' contra Tiro. Obol jax i bʌ jini barco tac loq'uemo' bʌ ti Tarsis, 

come jisʌbilix Tiro yic'ot pejtel i yotot. Ma'anix i yajñib barco tac ya' ba' i tilel mi' 
c'otelob. Isujm jini t'an tsa' bʌ pam subentiyob ti Cipro. 

2-3Winicob año' bʌ ti' joytʌlel Tiro yom mi la' ñʌjch'el. Jini xchoñoñelob ti Sidón 

yic'ot jini yujilo' bʌ xʌmbal ti ñajb mu' bʌ i sʌclañob ñumel chubʌ'añʌl. Tsi' 
ch'ʌmbeyetla tilel la' chubʌ'an tsa' bʌ la' taja. Ya' ti ñoja' i c'aba' Nilo tsa' la' 
cha'le mʌñoñel choñoñel ti pejtelel pañimil. 

4Mux caj la' wubin quisin winicob añet bʌ la ti Sidón ti' ti' ñajb come tsa' jili Tiro. 

Meba'etixla yubil che' bajche' ma'anic tsa' la' cosa la' walobilob. 

5Jini año' bʌ ti Egipto ch'ijiyem mi caj i yubiñob cha'an tsa' sʌc jili Tiro. 

6Cucula, sʌclan la' wotot ti Tarsis, winicob chumulet bʌ la ti' ti' ñajb. Cha'lenla 

uq'uel cha'an la' lumal. 

7Jisʌbilix jini tejclum ba' wen tijicña jax tsi' yubiyob c'ʌlʌl ti wajali. Cabʌlob tsa' 

loq'uiyob ti Tiro cha'an mi' majlelob ti chumtʌl ti yan tac bʌ tejclum. 

8Jiñʌch tejclum tsa' bʌ i yʌq'ueyob i ye'tel reyob ti pañimil. Cabʌl tsa' p'ojliyob 

rico bʌ xchoñoñelob. ¿Majqui jini tsa' bʌ i ña'ta i jisan jini Tiro? 

9I Yum Panchan yic'ot Pañimil tsi' ña'ta i peq'uesan jini año' bʌ ti Tiro yic'ot 

yumʌlob año' bʌ i ñuclel ti pejtelel pañimil. 

10Winicob añet bʌ la ti Tarsis, librejetixla come ma'añobix la' yum ya' ti Tiro. 

11Lac Yum tsa'ix i pʌsʌ i p'ʌtʌlel ti colem ñajb. Tsa'ix i chilbeyob i ye'tel yumʌlob. 

Tsa'ix i yʌc'ʌ i t'an ti' contra Tiro cha'an mi' jisʌbentel i p'ʌtʌlel. 

12Lac Yum tsi' ylʌ: Winicob añet bʌ la ti Sidón, ma'anix mi caj la' cha'len yumʌl 

ti' chanlel la' pusic'al. Yom mi la' puts'el ti Quitim, pero mach la' tajayix ba' mi la' 
c'aj la' wo. 

13Q'uelela bajche' tsa' jili Tiro. Jiñobʌch babiloniajob tsa' bʌ i jisayob, mach jinic 

asiriajob. Tsi' wa'chocoyob chan bʌ ts'ajc cha'an mi' letselob ochel ti tejclum. 
Tsi' lu' jochtesʌbeyob i yotot yumʌlob. 

14Obol i bʌ jini barco tac loq'uem bʌ ti Tarsis, come jisʌbilix i yajñib ba' mi' c'otel 

ya' ti Tiro. 

15-16Lujump'ejl i chʌnc'al jab, che' bajche' i jabilel winic, mi caj i ñajiyel Tiro. Che' 

ñumenix lujump'ejl i chʌnc'al (70) jab, mux i cha' tejchel jini tejclum che' bajche' 
xmoja mu' bʌ i cha'len c'ay ti calle tac. Mi' ch'ʌm música, mi' pam ñumel ti bij 
cha'an mi' cha' sʌclan i pi'ʌlob tsa' bʌ i cʌñʌyob ti yambʌ ora. 

17Che' ñumenix lujump'ejl i chʌnc'al jab, lac Yum mi caj i cha' coltan Tiro. Pero 

jini año' bʌ ti Tiro lajal mi caj i cha'leñob che' bajche' ti ñaxan. Mi caj i cha' 
pi'leñob ti jontolil yumʌlob ti pejtelel pañimil. 

18Pero tal jini ora che' mi caj i sutq'uiñob i bʌ ba'an lac Yum. Che' jini mi caj i 

yʌq'ueñob lac Yum i ganar mu' bʌ i tajob ti choñoñel. Ma'anix mi caj i bajñel 
lotob. Mi caj i yʌq'ueñob i winicob lac Yum cha'an mi' mʌñob wen bʌ i bʌl i ñʌc' 
yic'ot i t'ojol jax bʌ bujcʌl. 

Isaias 24 

Dios mi caj i cha'len meloñel ti pañimil 

1Awilan lac Yum mi caj i jisan a lumal, Judá. Mi caj i yʌc' ti sujtel ti mate'el. Mi 

caj i puc majlel winicob ti pejtelel pañimil. 

2Junlajal mi caj i yochelob ti meloñel motomajob yic'ot winicob x'ixicob, mozojob 

yic'ot yumʌlob, criadajob yic'ot i co'ob, xmʌñoñelob yic'ot xchoñoñelob, xbet 
taq'uiñob yic'ot jini mu' bʌ i c'ajtiñob taq'uin. 

3Mi caj i laj jochtiyel a lumal. Ma'anic chuqui mi caj i cʌytʌl. Lac Yum tsa'ix i 

yʌc'ʌ i t'an. 

4-5Pujch'emix pañimil cha'an i mulob winicob x'ixicob. Tiquinix jini pʌc'ʌbʌl tac, 

ma'anix ja'al. Cabʌl mi' p'ojlel jontolil. Jini ñuco' bʌ tsa'ix i socbeyob i mandar 
Dios. Tsa'ix i cʌyʌyob jini xuc'ul bʌ i t'an mu' bʌ i yajñel ti pejtelel ora. 

6Jini cha'an Dios tsi' jisʌbe i c'ʌjñibal lum. Tsi' yʌc'ʌ ti wocol jini ya' bʌ chumulob. 

Wen jamʌl jax pañimil. Ma'anix jaytiquil mu' bʌ i cʌytʌlob. 

7Ch'ijiyem i pusic'al. Mach yujilobix c'ay yic'ot son, come ma'anix mi' yʌc' i wut 

jini ts'usubil. Mach jastiyix i ya'lel ts'usub. 

8Ma'anix tsiquil i t'an música mu' bʌ i jajts'el, mi i t'an arpa. Ma'anix tijicña bʌ 

q'uin. 

9Ma'anix mi' cha'leñob c'ay. Ma'anix mi' japob vino, come ch'ijiyemob. Mi' 

c'ajtesañob i tijicñʌyel ti wajali. 

10Jisʌbilix jini tejclum. Ñet'bil tac ti candado pejtelel otot ame ochicob xujch'. 



1158 

 

Chol de Tumbalá Bible 
© Bible Society of Mexico. 

  
 

 

11Motocñayob winicob ti calle, woli' wersa c'ajtiñob vino. Ma'añobix i tijicñʌyel i 

pusic'al. 

12Jisʌbilix jini tejclum. Jejmenix i puertajlel tac. 

13Lajal mi caj i yujtel ti' tojlel winicob che' bajche' ti olivojil che' ujtemix i tuc'ob. 

Ts'ita jax mi caj i cʌytʌlob winicob. 

14Pero jini mu' bʌ i cʌytʌlob mi' cajelob ti c'ay, tijicñayob i pusic'al. Jini ya' bʌ 

añob ba' mi' bʌjlel q'uin mi caj i c'ʌyiñob i ñuclel Dios. 

15-16Jini año' bʌ ba' mi' pasel q'uin mi caj i subob i ñuclel Dios. C'ʌlʌl ti ñajtʌl 

tsiquil i t'an i c'ay tac jini woli bʌ i c'ʌyiñob i ñuclel jini Toj Bʌ. Pero ch'ijiyemon, 
come anto jontolil yic'ot lot ti petol pañimil. 

17Bʌbʌq'uen tac bʌ yic'ot tojmulil woli to i pijtan jini chumulo' bʌ ti pañimil. 

18Che' mi la' puts'el cha'an bʌq'uen, mi caj la' yajlel ti ch'en. Mi tsa' loq'uiyetla ti 

ch'en, mi caj la' yajlel ti yambʌ wocol, come tal wocol ti la' contra chocbil tilel ti 
panchan. Mi' ñijcʌyel pañimil ba' añet. 

19Mi caj i yʌsiyel pañimil. Ma'anix chuqui wen. Ma'anix chuqui xuc'ul. Cʌlʌx jax 

mi caj i ñijcʌyel lum. 

20Ticʌbexel mi caj i yajñel pañimil che' bajche' xyʌc'ʌjel. Mi caj i ñijcʌyel che' 

bajche' pisil bʌ otot ti p'ʌtʌl bʌ ic'. Mi caj i jejmel. Ma'anix mi caj i cha' tejchel 
cha'an wen alatax i mul winicob. 

21Ti jim bʌ q'uin lac Yum mi caj i yʌq'ueñob i toj i mul jini sajtemo' bʌ ángelob 

año' bʌ ti chan yic'ot jini yumʌlob año' bʌ ti pañimil. 

22Mi caj i much'quiñob tilel che' bajche' xñujp'elob cha'an mi' yotsañob ti ch'en 

jinto che' i yorajlelix meloñel. 

23Lac Yum am bʌ cabʌl i ñuclel mi caj i cha'len yumʌl ti Jerusalén ya' ti Sion 

wits. Jini ñoxo' bʌ mi caj i q'uelob i ñuclel. Mi caj i yajpel yilal i c'ʌc'al jini q'uin 
yic'ot jini uw cha'an i sʌclel i ñuclel lac Yum. 

Isaias 25 

Mi' sujbel i ñuclel lac Yum 

1C Yum, c Dioset. Mi caj c sub a ñuclel. Mi caj c tsictesan i ñuclel a c'aba', come 

tsa'ix a cha'le ñuc tac bʌ. Chuqui tac wʌn ña'tʌbil a cha'an c'ʌlʌl wajali wolix i 
yujtel. 

2Tsa'ix a jisa jini colem tejclum yic'ot wen p'ʌtʌl tac bʌ otot. Jejmenix i ts'ajquil 

jini ñuc tac bʌ otot, wen i t'ojol jax bʌ. Ma'anix mi' chʌn mejlel ti pejtelel ora. 

3Jini cha'an jini p'ʌtʌlo' bʌ mi caj i bʌc'ñañetob. Jini yujilo' bʌ jisaya mi caj i 

jac'beñetob. 

4Come tsa' colta jini c'uño' bʌ yic'ot jini woliyo' bʌ ti wocol. I puts'ibet jini 

p'ump'uño' bʌ ba' ma'anic mi' jats'ob jini p'ʌtʌl bʌ ic'. I wentajet axñal ti' yorajlel 
ticwal. Ma' mʌctan jini jontolo' bʌ che' talob i tic'lan jini p'ump'uño' bʌ che' bajche' 
p'ʌtʌl bʌ ja'al mu' bʌ i poc jubel i pat otot. 

5Che' bajche' mi' tsʌñ'an pañimil cha'an tocal, che' ja'el mi' lajmel wocol che' 

ma' ju'sʌben i chanlel i pusic'al jini jontolo' bʌ yujilo' bʌ tic'laya. 

6I Yum Panchan yic'ot Pañimil mi caj i chajpan q'uiñijel wʌ' ti Jerusalén ti Sion 

wits. Mi caj i pʌy tilel jini ñajt bʌ ch'oyolob cha'an mi' c'uxob sumuc bʌ i bʌl i ñʌc' 
yic'ot yajcʌbil bʌ we'elʌl, cha'an mi' japob vino am bʌ i jabilel. 

7Lac Yum mi caj i jisʌbeñob i mʌjquil am bʌ ti' pusic'al pejtel mach bʌ anic mi' 

cʌñob. Wʌ' mi caj i cʌñob ti ili wits. 

8Lac Yum mi caj i junyajlel jisan jini p'ʌtʌl bʌ mu' bʌ i yʌc'onla ti chʌmel. Che' jini 

ma'anix majqui mi caj i chʌmel ti pejtelel ora. Lac Yum Dios mi caj i 
sujcubeñonla i ya'lel lac wut. Ma'anix mi caj i ts'a'lentelob i cha'año' bʌ. Mi caj i 
yʌc'ob ti ñuc ti' tojlel pejtelel winicob ti pejtelel pañimil. Lac Yum tsa'ix i yʌc'ʌ i 
t'an. 

9Ti jim bʌ q'uin mi caj i yʌlob: Jiñʌch lac Dios mu' bʌ lac ñop. Tsa'ix lac pijta. 

Tsa'ix juli mu' bʌ caj i coltañonla. La' ñuc'ac lac pusic'al. Yom tijicñayonla cha'an 
wolix i coltañonla, che'ob. 

10Lac Yum mi caj i yʌq'ueñob i wenlel jini año' bʌ ti Sion. Pero mi caj i t'uchtan 

jini año' bʌ ti Moab. Mi' cajelob ti oc'mʌl che' bajche' ti ta'jibʌl. 

11Anquese mi' ñopob i coltañob i bʌ che' bajche' xñuxijel mu' bʌ i ñijcan majlel i 

c'ʌb, pero lolom jach. Lac Yum mi caj i ju'sʌbeñob i ch'ejlel i pusic'al. 

12Mi caj i laj jisan jini chan bʌ ts'ajc am bʌ ti' joytilel Moab. Mi caj i choc jubel ti 

lum cha'an mi' sujtel ti ts'ubejn. 

Isaias 26 

C'ay cha'an i tijicñʌyelob i pusic'al 

1Ti jim bʌ q'uin mi caj i c'ʌyiñob ili c'ay ya' ti Judá: Añʌch lac cha'an p'ʌtʌl bʌ 

tejclum. Joyolonla cha'an lac Yum mu' bʌ i coltañonla, che'ob. 

2Jambeñob i ti' tac tejclum cha'an mi' laj ochelob jini tojo' bʌ mu' bʌ i c'uxbiñob 

lac Yum. 

3Jatet c Yum ma' cʌntʌben i pusic'al jini mu' bʌ i ñopet cha'an ñʌch'ʌl mi' yajñel 

mu' bʌ i chʌn ña'tañet. 

4Ñopo lac Yum ti pejtelel ora, come lac Yum Dios a p'ʌtʌlelʌch ti pejtelel ora. 

5Lac Yum mi' ju'sʌbeñob i pusic'al jini chan bʌ mi' melob i bʌ ya' ba' chumulob 

ti chañilel wits. Mi' jisan i p'ʌtʌlel jini tejclum. Mi' yʌc' ti sujtel ti lum. 

6Jini p'ump'uño' bʌ yic'ot jini tic'lʌbilo' bʌ mi caj i t'uchtañob. 

7Tojʌch i bijlel jini toj bʌ winic. Come tojet Dios mu' bʌ a pʌtbeñob majlel. 

8C Yum lojon, com lojon c mel chuqui a wom. Com lojon c tsictesan i ñuclel a 

c'aba' cha'an ma' ña'tʌntel. 

9Ti' ac'ʌlel mic sʌclañet c'ʌlʌl mi' sʌc'an pañimil. Ti pejtelel c pusic'al mic cha'len 

wersa cha'an mic tajet. Cujil che' ma' tilel ti meloñel mi caj i cʌyob i jontolil jini 
año' bʌ ti pañimil. Mi caj i ñopob chuqui toj. 

10Anquese ma' pʌsbeñob i yutslel a pusic'al jini jontolo' bʌ, mi' chʌn cha'leñob 

jontolil. Ma'anic mi' p'isob ti' wenta che' tijicñayob i pusic'al. 

11Ma'anic mi' jac'ob che' ma' tic'ob. La' i q'uelob bajche' ma' c'uxbin a cha'año' 

bʌ. La' i yubiñob quisin. Yom ma' choc tilel c'ajc lotol bʌ a cha'an, cha'an mi' 
pulel a contrajob. 

12C Yum, aq'ueñon lojon i ñʌch'tilel lojon c pusic'al, come tilem ti jatet pejtel c 

melbal lojon. Tsa' jach mejliyon lojon cha'an tsa' coltayon lojon. 

13C Yum lojon Dios, ti yambʌ ora tsac yuma lojon yambʌ yumʌlob, pero mach 

chʌn che'ix wʌle. Jatet jach wolic yumañet lojon. 

14Ma'anic mi' ch'ojyelob jini chʌmeñobix bʌ tsa' bʌ c yumayob ti yambʌ ora. Tsa' 

jisayob. Tsa' wʌc'ʌyob ti ñajiyel. Ma'anix majch mi' chʌn ña'tañob. 

15Wolix a q'uejlel ti ñuc, c Yum. Tsa'ix a ñuq'uesa a tejclum. Tsa'ix a tʌts'ʌ majlel 

i cayajonlel cha'an ñuc mi' majlel. 

16C Yum, che' bʌ tsi' yubiyob wocol winicob, tsi' sʌclayetob. Che' bʌ tsa' 

ju'sʌbeyob i pusic'al, tsi' mucul pejcayetob ti oración. 

17Che' tʌts'ʌlon lojon ti a tojlel, tsa cubi lojon wocol che' bajche' x'ixic woli bʌ ti 

bajq'uel che' lʌc'ʌlix mi' yilan pañimil i yalobil. 

18Joñon lojon ja'el tsac cha'le lojon bajq'uel yubil pero lolom jach. Ma'anic majch 

tsi' taja i coltʌntel. Ma'anic tsa' coltʌnti lac lumal. 

19Pero xuc'ul mic ñop lojon iliyi: Jini chʌmeño' bʌ mu' bʌ i ñopetob mi caj i cha' 

cuxtiyelob. Mi caj i cha' ch'ojyelob. La' ch'ojyicob jini wʌyʌlo' bʌ ti lum. La' i 
cha'leñob c'ay ti' tijicñʌyel i pusic'al, come mi caj a tilel che' bajche' ye'eb tic 
tojlel lojon. Mi caj a wʌq'ueñob i cuxtʌlel jini chʌmeño' bʌ a cha'an. 

20Sujtenla, c pi'ʌlob. Ñup'benla i ti' tac la' wotot. Yom mi la' poj mujcun la' bʌ 

jinto mi' lajmel i mich'ajel lac Yum. 

21La' wilan, tal lac Yum ti panchan cha'an mi' yʌq'ueñob i toj i mul jini año' bʌ ti 

pañimil. Ma'anix mi mejlel i mucob i bʌ jini stsʌnsajob. Mux i tsictiyel i mul. 

Isaias 27 

Mi caj i loq'uelob ti libre jini israelob 

1Ti jini tal to bʌ ora lac Yum mi caj i c'ʌn jini bʌbʌq'uen bʌ espada am bʌ ti' c'ʌb 

cha'an mi' tic'lan jini jontolo' bʌ. Mi caj i mʌjlel i cha'an. 

2-3Ti jim bʌ q'uin la' i cha'leñob c'ay jini año' bʌ ti Judá che' loq'uemobix ti' p'ʌtʌlel 

i contra. La' i c'ʌyiñob i ts'usubil lac Yum: “A Dioson Yumʌlon. Wolij cʌntan Israel 
che' bajche' ts'usubil. Mic mul ti ja' ti jujump'ejl q'uin. Ti q'uiñil ti ac'ʌlel mic wets' 
loq'uel j contrajob ame anic chuqui mi' tumbeñet. 

4-5Ma'anix c mich'ajel ti contra Israel. Muq'uic i pim'an c ts'usubil, mi caj cʌc'ñan. 

Mi caj c choc ti c'ajc jini mach bʌ wenic. Mi yom i c'ajtibeñon i coltʌntel, la' tilic i 
cha' mel i bʌ quic'ot”. Che'ʌch yom mi' cha'leñob c'ay. 

6Tal i yorajlel che' mi caj i wen ac' i wi' jini pʌc'ʌb Jacob. Che' wen chucul ti lum 

i p'olbal Jacob, mi caj i loq'uel i nich. Mi caj i pam pujquel i wut ti pañimil. 

7-8I Dios israelob tsi choco majlel ti cʌjchel i cha'año' bʌ, pero mach lajalic tsi' 

yʌq'ueyob i yubin wocol israelob bajche' yan tac bʌ tejclumob, i contrajob 
israelob. P'isbil jach tsi' tsʌnsayob. Come lac Yum tsi' yʌq'ueyob i toj i mul che' 
bʌ tsi' chocoyob majlel ti cʌjchel ti ñajtʌl. Tsi' pʌsʌ i bʌ ti' contra che' bʌ tsi' 
wets'eyob majlel ti' mich'ajel che' bajche' p'ʌtʌl bʌ ic' loq'uem bʌ ba' mi' pasel 
q'uin. 

9Che'ʌch tsi' pocbeyob loq'uel i mul Jacob. Tsi' jisa pejtelel jini dioste' yic'ot 

pulʌntib, yic'ot oy tac ba' tsi' ch'ujutesayob q'uin, cha'an ma'anix mi' chʌn 
cha'leñob jini quisintic jax bʌ. Tsi' yʌc'ʌ ti bic'tiyel jini xajlel am bʌ ti pulʌntib 
cha'an ma'anic mi' chʌn ch'ujutesañob. 

10Che' jini ñʌch'ʌlix jini colem tejclum joyol bʌ ti ts'ajc. Cʌybilix jini otot tac. Pimix 

i pam otot. Woliyob ti buc'bal wacax. Ya' mi' wʌyelob. 

11Lajal jini tejclum che' bajche' yajlem bʌ te', tiquinix bʌ. Talob x'ixicob i xot'ob. 

Mi' tempañob cha'an si'. Ma'añobic i pusic'al jini winicob x'ixicob. Ma'añobic i 
ña'tʌbal. Jini cha'an Dios tsi' cʌyʌyob. Dios tsa' bʌ i meleyob ma'anic mi caj i 
p'untañob. Anquese Dios tsi' meleyob ma'anic mi caj i pʌsbeñob i yutslel i 
pusic'al. 

12Pero ti jini tal to bʌ ora lac Yum mi caj i cha' tempan tilel i cha'año' bʌ. Mi caj 

i yajcañob tilel ti jujuntiquil c'ʌlʌl ti colem ja' i c'aba Eufrates c'ʌlʌl ti Egipto. Mi 
caj i yajcañob che' bajche' mi lac yajcan trigo ya' ba' mi' jajts'el loq'uel i bʌc'. 

13Ti jim bʌ q'uin mi caj i wustʌl trompeta. Mi caj i coltʌntelob jini woliyo' bʌ ti 

wocol ti Asiria yic'ot ti Egipto. Mi caj i cha' pʌjyelob tilel jini ts'a'lebilo' bʌ cha'an 
mi' ch'ujutesañob lac Yum ti ch'ujul bʌ wits i c'aba' Jerusalén. 

Isaias 28 

T'an ti' contra Samaria 

1Obolob i bʌ jini año' bʌ ti Samaria, jini joctʌl bʌ tejclum ya' ba' chumul i yum 

israelob. Mi' chañ'esañob i bʌ jini xyʌc'ʌjelob. Mi' ch'ʌlob i bʌ yic'ot nichim. Mi' 
boñob i jol ti perfume. Mi' cha'leñob q'uiñijel. Mi caj i jilel i ñuclel yic'ot i ch'ʌjlil. 

2Awilan, lac Yum mi caj i choc tilel p'ʌtʌl bʌ soldadojob loq'uemo' bʌ ti Asiria 

cha'an mi' contrajiñetla. Talob che' bajche' tuñija' yic'ot cabʌl ic'. 

3Mi caj i t'uchtʌntel jini tejclum Samaria ba' mi' chañ'esañob i bʌ jini xyʌc'ajelob 

israelob. 

4Ti ora jach mi caj i jilel i ñuclel yic'ot i t'ojlʌwel jini wen bʌ joctʌl. Lajal mi caj i 

jilel che' bajche' i pʌn wut higuera che' an majch mi' tuc' cha'an mi' bʌc' c'ux. 

5Ti jim bʌ ora i Yum Panchan yic'ot Pañimil mi caj i yʌq'ueñob i ñuclel yic'ot i 

t'ojlʌwel i cha'año' bʌ mu' bʌ i cʌytʌlob. Lac Yum i wentajʌch i ch'ʌjlil i jol. 

6Mi caj i yʌq'uen toj bʌ i pusic'al jini mu' bʌ i cha'len meloñel. Mi caj i yʌq'ueñob 

i ch'ejlel i pusic'al jini soldadojob mu' bʌ i cʌntañob i ti' tejclum ame ochicob i 
contrajob. 

7Pero wʌle tʌctʌcñayob ti xʌmbal cha'an yʌcob. Jini motomajob yic'ot x'alt'añob 

wen yujilob lembal. Wo'ob jax ti lembal. Sojquemob i jol. Mach mejlix ti meloñel. 

8Jini we'te' i cha'añob pʌjq'uem jax ti xejʌl yic'ot ti' bi'bi'lel. Ma'anic sʌc bʌ. Lu' 

bibi'. 

9Mi' yʌlob: ¿Chucoch mi' lon pejcañonla Isaías che' bajche' jini? ¿Mu' ba i lon 

ña'tan mi alʌlon to la? Ma'anic mi juntiquilic mu' bʌ mejlel i ch'ʌmben isujm. 

10Come c'unte' c'unte' mi' ñojpel mandar. Mach sojlic ti jump'ejl q'uin laj 

cʌntesʌntel. Ti' tsolom tac mi la cubin, ts'ita' ilayi, yambʌ ts'ita' ixi, che'ob. 

11Pero ma'anic mi' p'isob ti' wenta i T'an Dios. Dios mi caj i pʌyob majlel ti yambʌ 

lum ba' yambʌ i t'an winicob. Mi caj i ju'sʌbeñob i pusic'al che' mi' pejcañob ti' 
tojlel jini parte bʌ i t'an. 

12Diosʌch tsa' bʌ i wʌn subeyob: Ubinla c t'an come jiñʌch i ñʌch'tilel la' pusic'al. 

Che' jini mux caj la' c'aj la' wo, che'en Dios. Pero mach yomobic. Ma'anic tsi' 
jac'ʌyob. 

13Jini cha'an c'unte' c'unte' mi caj i chʌn subeñob i mandar lac Yum. Ti jujump'ej 

q'uin mi caj i ts'ita' cʌntesañob. Ti' tsolom tac mi caj i yubiñob ts'ita' ilayi, yambʌ 
ts'ita' ya'ya'i. Pero anquese wen tsiquil i cʌntesʌbal, mi caj i tʌts'ob i bʌ. Mi caj i 
jats'ob i yoc. Mi caj i yajlelob. Mi caj i cʌjchelob majlel. 

T'an ti' contra Jerusalén 

14Jini cha'an winicob chumulet bʌ la ti Jerusalén, ñich'tʌbenla i t'an lac Yum 

jatetla mu' bʌ la' cha'len wajal. 

15Come chan mi la' pʌs la' bʌ. Mi la' wʌl: Tsa'ix c cha'le lojon trato cha'an 

ma'anic mi lac chʌmel. Tsa'ix c laja lojon c t'an yic'ot jini xiba cha'an mi' tilel i 

coltañon lojon ti' tojlel asiriajob. Mach mʌjlix i cha'añob. Tijicñayon lojon cha'an 
tic lot. Mach c tojoyic c mul. Xuc'ulon cha'an sojquem bʌ c t'an, lon che'etla. 

16Jini cha'an lac Yum Dios woli' yʌl: Awilan mi caj c choc tilel ti Sion juntiquil 

winic lajal bʌ bajche' jump'ejl Xajlel, xuc'ul bʌ, yajcʌbil bʌ, i t'ojol jax bʌ. Jini 
Xajlel i c'ʌclibʌch pejtel wa'chocobil bʌ. Tijicña jini mu' bʌ i ñop come xuc'ul mi' 
majlel ti wen bʌ bij. 

17Pero mi caj c mel jini winicob yujilo' bʌ lot. Toj mi caj c melob. Tsa' wa'choco 

lot che' bajche' otot cha'an xuc'ul ma' wajñel. Pero tal tuñija' cha'an mi' jisan a 
wotot ba' lon xuc'ulet. Tal but'ja' i cuch majlel. Che' jini ma'anix ba' ma' mujcun 
a bʌ, che'en. 

18Mi' caj ti jejmel jini trato tsa' bʌ la' mele yic'ot xiba cha'an ma'anic mi la' chʌmel. 

Che' tal wocol i jisañetla ma'anic la' coltʌntel. Talob la' contrajob che' bajche' 
but'ja'. Mi caj i tujc'añetla majlel. 

19Ti q'uiñil yic'ot ti ac'ʌlel, jayyal jax mi' ñumel, mi caj i wets'etla majlel jinto mi 

la' ña'tan isujm c t'an woli bʌ c subeñetla. Bʌbʌq'uen jax jini wocol mu' bʌ caj ti 
ujtel. 

20Tsa' la' mele la' wʌyib, pero mach mejlic la' sʌts' la' bʌ. Mach mejlic la' mos la' 

bʌ ti la' tsuts come ch'och'oc jax i chiquin. 

21Lac Yum mi caj i tilel i pʌs i mich'ajel che' bajche' tsi' pʌsʌ ya' ti wits i c'aba' 

Perazim yic'ot ti joctʌl i c'aba' Gabaón. Mi caj i mel i ye'tel, jini leco bʌ i ye'tel 
mach bʌ cʌmbilic la' cha'an. Mi caj i jisan i cha'año' bʌ. 

22Jini cha'an mach yomix mi la' chʌn cha'len wajleya, ame utsi p'ojlic la' wocol, 

come tsa'ix i subeyon Dios bajche' mi caj i meletla i Yum Panchan yic'ot Pañimil. 
Wʌn ña'tʌbil i cha'an bajche' mi caj i jisañetla. 

23-24Ñich'tanla c t'an. Yom mi la' wen p'is ti wenta. Jini mu' bʌ i cha'len e'tel ti 

lum, ¿mu' ba i chʌn pic majlel jini lum ti pejtelel ora? ¿Mach ba muq'uic i cha'len 
pac' che' mi' yujtel i pic? 

25Che' ts'ʌmʌl lum mi' cha'len pac' ti chajp ti chajp che' bajche yom. 

26Yujil bajche' yom melol, come Dios tsi' cʌntesa. 

27Mach junlajalic mi lac loc'san i bʌc' pejtelel mu' bʌ i colel. Mi laj c'ʌn chojom 

cha'an mi' lac cha'len ixom. Mi laj quel cajpe' ti máquina. 

28Mi laj cuj trigo yic'ot te'. Che' mi' yujtel ti cujtʌl jini trigo, ma'anix mi lac chʌn 

cuje'. 

29Wen uts'at mi' cʌntesañonla i Yum Panchan yic'ot Pañimil. Wen cabʌl i 

ña'tʌbal. Wen yujil cʌntesa. 

Isaias 29 

I mul Jerusalén 

1Tsi' yʌlʌ lac Yum: Obolob i bʌ jini año' bʌ ti Jerusalén, i tejclum David. 

Melbeñob i yejtal tac jini diosob. Ti jujump'ejl jab mi la' cha'len q'uiñijel. Mi' yujtel 
jump'ejl, mi la' mel yambʌ. 

2Mi caj c choc tilel wocol ti la' tojlel. Jʌc'jʌc'ñayetla mi la' cajel ti uq'uel. Mi caj la' 

wubin i ch'ijiyemlel la' pusic'al. Mi caj i sujtel Jerusalén ti' yajñib c'ajc che' bajche' 
pulʌntib pʌjq'uem bʌ ti ch'ich'. Jini cha'an mic pejcañet ti Ariel, come jiñʌch 
yambʌ i c'aba' Jerusalén. 

3Mi caj j contrajiñet. Mi caj cochel ti a contra. Mi caj c joy mʌctan Jerusalén ti 

p'ʌtʌl bʌ e'tijibʌl cha'an mic jisan ti guerra. 

4Che' jini mi caj a cha'len t'an ti yebal lum. Wocol mi caj i yubintel ti pañimil 

cha'an pim jini lum. Lajal yubil che' bajche' i t'an ch'ujlelʌl mucul bʌ ti tam bʌ 
lum. 

5Mi caj i bʌc' sujtelob a contrajob che' bajche' jini ic' mi' wets' majlel i sujl trigo. 

6Joñon i Yumon Panchan yic'ot Pañimil, mi caj c tilel ti' tojlelob yic'ot i t'an chajc, 

yic'ot i yujquel lum, yic'ot sutujt ic', yic'ot c'ajc. 

7Pejtel woliyo' bʌ ti guerra ti' contra Jerusalén mi caj i sʌc jilelob che' bajche 

ñajal. 

8Che' wen an i wi'ñal winic mi' ñajlen i bʌl i ñʌc', pero mach lajmic i wi'ñal. Che' 

an i tiquin ti' mi' ñajlen ja', pero c'un to pañimil mi' yubin che' mi' ch'ojyel. Che' 
ja'el la' contrajob mi' lon ña'tañob i mʌlob ti guerra, pero mux caj i jilelob. 

Cha'p'ejl i pusic'al israelob 

9Ñopox lot mi a wom a soc a bʌ. Otsan a bʌ ti xpots' mi a wom ajñel ti ic'ch'ipan 

bʌ pañimil. Yʌquetla pero mach cha'anic vino. Tʌcʌlbexel mi la' majlel, pero 
mach cha'anic lembal. 

10Come tsa'ix cʌc'ʌyetla ti tam bʌ wʌyel. Tsac muts'beyob i wut jini x'alt'añob 

yic'ot jini año' bʌ i ña'tʌbal mu' bʌ i cʌntesañetla. 

11Jini cha'an ma'anic mi' sojlel ili t'an ti a pusic'al. Lajalʌch ili tac mu' bʌ caj ti 

ujtel bajche' ñup'ul bʌ jun am bʌ i sellojlel. Mi tsa' wʌq'ue i q'uel jun juntiquil yujil 
bʌ i q'uelol, mi caj i jac': “Mach mejlicon come ñup'ul”, 

12o mi tsa' wʌq'ue jini mach bʌ yujilic jun mi caj i yʌl: “Mach cujilic jun”, che'en. 

13Jini cha'an lac Yum woli' yʌl: Jini winicob x'ixicob mi' pejcañoñob ti' yum, pero 

ma'anic mi' yumañoñob. Mi' lon ch'ujutesañoñob ti' t'an, che ñajt añob i pusic'al. 
Woli jach i ñopob i cʌntesʌbal winicob. 

14Jini cha'an ña'tanla. Mi caj cʌc' ti sajtel jini winicob x'ixicob cha'p'ejl jax bʌ i 

pusic'al cha'an mi' tojob i mul. Mi caj cʌc' ti jilel i ña'tʌbal jini wen yujilo' bʌ, 
che'en lac Yum. 

15Obolob i bʌ jini mu' bʌ i mucob i bʌ ti' tojlel Dios, mu' bʌ i melob jontolil ti 

ac'ʌlel. Mi' lon ña'tañob ma'anic mi' q'uejlelob, mach cʌmbilobic. 

16Tontojob. ¿Mach ba ñuquic jini Xmel P'ejt? Pero jini p'ejt mach ñuquic. I 

melbal jach i yum. Che' ja'el jini winicob i melbalob Dios. ¿Chucoch mi' lon 
chañ'esañob i bʌ ti' tojlel i yum tsa' bʌ i meleyob? Mi' lon alob mach i melbalobic 
Dios. Mi' ts'a'leñob i yum che' mi' lon alob mach yujilic. 

Mi caj i coltʌntel Israel 

17Mach jalix mi caj i sujtel ti pʌc'ʌbʌl jini te'el am bʌ ti Líbano. Ya' ba'an pʌc'ʌbʌl 

mi caj i cha' colel te'el. 

18Ti jim bʌ q'uin jini xcojcob mi caj i yubiñob ili t'an ts'ijbubil bʌ. Mi caj i cha' 

c'otelob i wut jini xpots'ob año' bʌ ti ic'ch'ipan bʌ pañimil. 

19Tijicña mi caj i yubiñob ti lac Yum jini pec' bʌ mi' melob i bʌ. Jini pobrejo' bʌ 

mi caj i tajob i ñuclel ti jini Ch'ujul Bʌ i cha'an Israel. 

20Mi caj i jilel jini xtic'laya yic'ot jini yujil bʌ wajal. Mi caj i tsʌnsʌntelob pejtelel 

woli bʌ i ña'tañob jontolil, 

21mu' bʌ i cha'leñob leto. Mi' jop'beñob i mul i pi'ʌlob. Mi' chijtañob jini mu' bʌ i 

yʌq'ueñob i toj i mul. Mi' jop'ob t'an cha'an mi' mʌctañob jini toj bʌ. 

22Jini cha'an che'ʌch woli' yʌl lac Yum tsa' bʌ i mʌñʌ loq'uel Abraham ti mulil: 

Mach chʌn muq'uix ti bʌq'uen Jacob. Mach muc'obix ti quisin c cha'año' bʌ. 

23Come che' mi' q'uelob bajche' wolij coltañob tij c'ʌb, mi caj i bʌc'ñañoñob. Mi 

caj i ch'ujutesañoñob. Mi caj i subob i ñuclel jini Ch'ujul Bʌ ti Israel. Mi caj i 
bʌc'ñañoñob come i Dioson Israel. 

24Jini tsa' bʌ lotintiyob mi caj i ch'ʌmbeñob isujm. Jini tsʌtso' bʌ i pusic'al mi caj 

i jac'ob i cʌntesʌntel. Che' tsi' yʌlʌ lac Yum. 

Isaias 30 

Lolom jach mi' c'ajtiñob i coltʌntel ti Egipto 

1Lac Yum tsi' yʌlʌ: Obol la' bʌ calobilob mu' bʌ la' chañ'esan la' bʌ. Mi la' mel 

trato mach bʌ tilemic tic pusic'al. Mi la' laj la' t'an yic'ot jini mu' bʌ i contrajiñob 
quEspíritu. Che' jini mi la' p'ojlesan la' mul. 

2Mi la' bʌc' majlel ti Egipto cha'an mi la' sʌclan la' coltʌntel. Tsa'ix la' c'ajtibe 

Faraón la' coltʌntel. Ma'anic mi la' c'ajtibeñon. 

3Pero mi caj la' wubin quisin cha'an tsa' la' c'ajti ti' tojlel Faraón. Mux caj la' toj 

la' mul che' mi' yʌq'uetla ti wocol come mach mejlic i coltañetla. 

4Anquese mi' jac'beñob i t'an c'ʌlʌl ti Zoán c'ʌlʌl ti Hanes, 

5pero mach muq'uic i coltañetla. Mi caj i yʌq'uetla ti quisin. 

6La' wilan c winicob woli' p'ʌtob majlel i chubʌ'an ti burro tac yic'ot ti camello tac. 

Mi' majlelob ti bʌbʌq'uen bʌ bij mu' bʌ i ñumel ti jini colem bʌ pañimil ba' wen 
tiquin lum. Mi' ñumelob ba'an bajlum yic'ot jontol bʌ lucum. Mi' majlelob ti Egipto 
cha'an mi' mʌñob i coltʌntel. Pero ma'anic chuqui mi' yʌq'uentelob ti' q'uexol. 

7Come lot jach i t'an jini año' bʌ ti Egipto. Tsa'ix cʌq'ue i c'aba', “Ajin mach bʌ 

yomic i wis ñijcan i bʌ”. 

8Wʌle yomix ma' ts'ijban ti jun jini tsa' bʌ cʌlʌ cha'an jini mu' bʌ i lon ac'ob i 

pusic'al ti Egipto cha'an mi' q'uelob jini israelob yic'ot i yalobilob ti pejtelel ora. 
Ya' mi' tajob i tic'ol. 

9Machic ma' ts'ijban, mi caj i lon alob ma'anic tsac tiq'uiyob, come tsʌtsob i 

pusic'al. 

10-11Mi' subeñob jini x'alt'añob c cha'an: “Mach chʌn comix cubin lojon la' t'an. 

Mach la' subeñon lojon jini isujm bʌ. Subeñon lojon jini uts'at bʌ, jini lot bʌ. Mach 
comic lojon jini toj bʌ bij, jini ch'ijiyem bʌ. Mach mi la' chʌn pejcañon lojon cha'an 
jini Ch'ujul Bʌ ti Israel”, che'ob. 

12Jini cha'an jini Ch'ujul Bʌ ti Israel woli' yʌl: Woli la' ts'a'len jini mu' bʌ c 

subeñetla. Woli la' cha'len lot yic'ot tic'laya. Ma'anic mi la' sutq'uin la' bʌ. 

13Jini cha'an mi caj i bʌc' tajetla wocol. Mi caj i yujtel ti la' tojlel che' bajche' chan 

bʌ i bojte'lel otot am bʌ i jajp. Ti ora jach mi' c'uch i bʌ. Mi' yajlel. 

14Dios mi caj i bic'ti top'etla che' bajche' p'ejt. Ma'anic mi caj i cʌytʌl mi junxejt'ic 

cha'an ma' lech i ñich c'ajc, mi cha'an ma' luch ja'. 

15Come lac Yum Dios, jini Ch'ujul Bʌ ti Israel, woli' yʌl: Sutq'uin a bʌ ba' añon, 

ñopox c t'an. Che' jini ñʌch'ʌl mi caj a wajñel. Mi caj a taj a p'ʌtʌlel yic'ot i xuc'tilel 
a pusic'al. Pero woli jach a ñusʌbeñon c t'an. 

16Wola' wʌl: “Mach comic lojon. Mi caj c taj lojon j coltʌntel ti Egipto. Mi caj i 

yʌq'ueñoñob ch'ejl bʌ caballo tac cha'an guerra”, che'etla. Pero mi caj i 
yajñesañetla la' contrajob. 

17Juntiquil a contra mi caj i yajñesan jump'ejl mil ti la' tojlel. Jo'tiquil mi caj i 

yajñesañetla jinto pam pujquemetla ti jujuntiquiletla. Lajal mi caj la' cʌytʌl che' 
bajche' wʌjʌcña bʌ te' ti pam wits. 

Dios mi caj i yʌq'uen i yutslel i t'an Israel 

18Pero lac Yum woli to i pijtañetla jinto mi la' sutq'uin la' bʌ, cha'an mi' 

pʌsbeñetla i yutslel i pusic'al. Yom i p'untañetla, come tojʌch lac Yum Dios. 
Tijicñayob pejtelel mu' bʌ i pijtañob lac Yum. 

19Winicob x'ixicob c cha'año' bʌ ti Jerusalén, ma'anix mi caj la' chʌn cha'len 

uq'uel. Mi caj i pʌsbeñetla i yutslel che' mi' yubin la' wuq'uel. Mi caj i jac'beñetla. 

20Anquese tsi' yʌq'ueyetla wocol yic'ot mel pusic'al, pero ma'anix mi caj i chʌn 

mujcun i bʌ la' waj cʌntesa. Mi caj i yajñel la' wic'ot cha'an mi' cʌntesañetla. Mi 
caj la' q'uel ti la' wut. 

21Che' mi la' ts'ita' xoy la' bijlel mi ti la' ts'ej mi ti la' ñoj, mi caj la' wubin T'an ti 

la' pat mu' bʌ i yʌl: Mach ya'ic yom. Wʌ jach an jini bij. Wʌ' yom mi la' cha'len 
xʌmbal, che'en. 

22Mi caj la' bi'len pejtelel la' dioste' tac melbil bʌ ti sʌsʌc taq'uin yic'ot ti oro. Mi 

caj la' choc loq'uel che' bajche' tsucul bʌ pisil wen bibi' bʌ. Mi caj la' wʌl: Aj, 
mach a tʌl, che'etla. 

23Che' jini Dios mi caj i yʌq'ueñetla ja'al che' ti' yorajlel pac'. Cabʌl mi caj i 

yʌq'ueñetla i bʌl la' ñʌc' yic'ot cabʌl jam cha'an la' wacax. 

24Jini wacax yic'ot burro woliyo' bʌ ti e'tel mi caj i c'uxob trigo loc'sʌbilix bʌ i sujl, 

wen melbilix bʌ yic'ot i yʌts'mil. 

25Dios mi caj i tsʌnsan la' contrajob ti jim bʌ q'uin che' mi' yajlel jini chan bʌ 

tsa'jc. Mi caj i yʌq'ueñetla cuxul bʌ ja' ti jujump'ejl wits yic'ot ti jujump'ejl bujtʌl. 

26Lajal mi caj i majlel i sʌclel uw che' bajche' i sʌclel wucp'ejl q'uin ti jini ora che' 

mi' tilel lac Yum cha'an mi' lajmesan i cha'año' bʌ. Jini colem bʌ i lojwel tsa' bʌ 
i yʌq'ueyob Dios mi caj i cha' lajmesan. 

Lac Yum mi caj i mel Asiria 

27La' wilan, talix lac Yum am bʌ ti ñajtʌl. Wen mich'. Wen pim jini buts' woli bʌ i 

letsel ti' joytilel. Mi' cha'len t'an ti' mich'ajel. Lajal i yiq'uilel i yej che' bajche c'ajc 
yujil bʌ jisaya. 

28Lajal i mich'ajel bajche' colem but'ja' mu' bʌ i c'otel ti lac bic'. Mi caj i laj misun 

majlel tejclum tac. Dios mi caj i yotsʌbeñob freno ti' yej jini winicob mu' bʌ i 
chañ'esañob i bʌ. Mi caj i pʌyob majlel ba' mi' tojob i mul. 

29Pero i cha'año' bʌ Dios mi' cajelob ti c'ay ti' tijicñʌyel i pusic'al che' bajche' ti 

ac'ʌlel che' woliyob ti ch'ujul bʌ q'uiñijel. Mi caj i ñuc'an i pusic'al che' bajche' ti' 
yorajlel marcha che' mi' yubintel i t'an corneta. Tijicñayob mi' majlelob ti 
Jerusalén ya' ti' wits lac Yum, i Xajlel Israel. 

30Lac Yum mi caj i pʌs i bʌ ti ñuc bʌ yumʌl. Mi caj i yʌc' ti ubintel i t'an am bʌ i 

ñuclel. Ti' mich'ajel mi caj i jats' i contrajob ti cabʌl i p'ʌtʌlel. Mi caj i jisañob ti 
c'ajc yic'ot p'ʌtʌl bʌ ic' yic'ot colem bʌ tuñija'. 

31Mi' cajelob ti cabʌl bʌq'uen jini asiriajob che' mi' yubibeñob i t'an lac Yum, 

come mi caj i jats'ob cha'an i mul. 

32Lac Yum mi caj i jats'ob ti guerra che' woliyob ti c'ay yic'ot música tac cha'an 

i tijicñʌyel i pusic'al. 

33Anix ora chajpʌbil jini c'ajc ba' mi' cajelob ti pulel jini asiriajob. Chan lʌtsbil si'. 

Lac Yum mi caj i c'ʌn i yiq'uilel i yej cha'an mi' tsuc'. 

Isaias 31 

Winicob jach jini egiptojob 

1Obolob i bʌ mu' bʌ i majlel i sʌclañob i coltʌntel ti Egipto. Mi' yʌc'ob i pusic'al ti 

ch'ejl bʌ caballo yic'ot carreta. Ma'anic mi' ñopob jini Ch'ujul Bʌ ti Israel. Ma'anic 
mi' c'ajtiñob i toj'esʌntel ti lac Yum. 

2Laj ña'tʌbil i cha'an lac Yum. Wersa mi caj i tojob. Lac Yum ma'anic mi caj i 

q'uextan i t'an. Mi caj i contrajin pejtel xjontolilob yic'ot pejtel mu' bʌ i coltañob. 

3Come winicob jach jini egiptojob. Mach Diosobic. Jixcu i caballojob, caballo 

jach. Mach lajalic bajche' espíritu. Che' mi' wox i c'ʌb lac Yum cha'an mi' 
contrajiñob, mi caj i p'ʌjcʌs jats'ob i yoc. Mi caj i yajlelob yic'ot jini tsa' bʌ i 
c'ajtiyob i coltʌntel ti' tojlel. Lajal mi caj i jilelob. 

4-5Lac Yum tsi' subeyon: Jini bajlum, che' mi' tsʌnsan tiñʌme, mi' cha'len t'an 

che' chucul i colojm ti' yej. Ma'anic mi' bʌc'ñan xcʌnta tiñʌme' anquese 
motocñayob ti' contra. Anquese cabʌl mi' cha'leñob oñel, ma'anic mi' cʌy i c'ux. 
Che'ʌch ja'el lac Yum. Mi caj i tilel ti guerra wʌ' ti Sion wits. Mach yujilic bʌq'uen 
i Yum Panchan yic'ot Pañimil. Che' bajche' joyocña mi' cha'len wejlel mut ti' 
chañelal i c'u', che' ja'el lac Yum mi caj i joyotan Jerusalén cha'an mi' coltan. Mi 
caj i yʌc' ti colel. Mi caj i cʌntan. 

6Jini cha'an, c piʌlob, anquese jontoletla, la'la sutq'uin la' bʌ ba'an Dios. 

7Ti jim bʌ q'uin che' mi la' sujtel ti jujuntiquiletla, mi caj la' choc majlel la' dios 

tac tsa' bʌ la' mele ti oro yic'ot ti plata cha'an ti' jontolil la' pusic'al. 

8Mi caj i jilelob ti espada jini asiriajob, pero mach i cha'anic winicob. I cha'añʌch 

Dios. Mi caj i puts'tañob espada. Jini ch'iton bʌ soldadojob mi caj i chujquelob 
cha'an mi' yochelob ti mozo. 

9I yumob asiriajob mi' cajelob ti bʌq'uen. Mi caj i puts'elob che' mi' q'uelob i 

bandera tac jini israelob. Jiñʌch i t'an lac Yum mu' bʌ i pʌs i c'ʌc'al ti Sion. 
Chajpʌbil i cha'an horno ti Jerusalén. 

Isaias 32 

Jini toj bʌ Rey 

1La' wilan, tal jini Rey mu' bʌ caj i cha'len yumʌntel ti toj bʌ i pusic'al. Toj ja'el 

mi caj i cha'leñob yumʌl jini ñuco' bʌ año' bʌ i ye'tel mu' bʌ i tilelob i coltan jini 
Rey. 

2Jini Winic i wentajʌch puts'ibʌl cha'an ñuqui ic', i wentajʌch ch'entun mu' bʌ i 

mʌctan sutujt ic'. Lajalʌch bajche' sʌmʌcña bʌ ja' ti tiquin bʌ pañimil yic'ot lech'el 
bʌ xajlel mu' bʌ i yʌc' i yʌxñʌlel che' c'unix pañimil cha'an c'ux q'uin. 

3Tal i yorajlel mux i cajñel i wut israelob. Mi caj i q'uelob lac Yum. Mi caj i 

yubibeñob i t'an. 

4Jini tontojo' bʌ mi caj i ch'ʌmbeñob isujm jini t'an. Jini xbes t'añob uts'atix mi 

caj i loq'uelob i t'an. 

5Ma'anix mi caj i chʌn alob ti uts'at jini mach bʌ uts'atic. Ma'anix mi caj i chʌn 

alob ti p'ejw jini xujch'ob. 

6Mi' caj ti wen cʌjñel jini jontol bʌ winic come jontol i t'an. I melbal jini cha'p'ejl 

bʌ i pusic'al mi' yʌc' ti cʌjñel. Mi' cha'len lotiya. Mi' socben i t'an Dios. Mi' chilben 
i bʌl i ñʌc' jini am bʌ i wi'ñal. Mi' chilben i ya'al jini am bʌ i tiquin ti'. 

7Wen bʌbʌq'uen i maña jini xjontolil. Mi' wʌn ña'tan i jisan ti lo'loya jini p'ump'un 

bʌ ya' ti melobʌjʌl. Mi' yutsi tic'lan anquese toj. 

8Pero jini xuc'ul bʌ mi' ña'tan i mel chuqui uts'at. Ti pejtelel ora uts'at chuqui mi' 

mel. 

I toj'esʌntel jini x'ixicob ti Jerusalén 

9X'ixicob mu' bʌ i to'ol ñusañob q'uin, tejchenla cha'an mi la' wubin c t'an. 

Xch'ocob mach bʌ anic mi' jac'ob t'an, p'isila ti la' wenta chuqui mic subeñetla. 

10Come ti junjab to mi caj la' cha'len bʌq'uen. Ma'anix mi caj la' to'ol ñusan q'uin. 

Come ma'anic mi caj i yʌc' i wut la' ts'usubil. Ma'anic chuqui mi caj la' c'aj. 

11Cha'lenla bʌq'uen x'ixicob mu' bʌ la' to'ol ñusan q'uin. Yom mi' toj sajtel la' 

pusic'al chan bʌ mi la' mel la' bʌ. Cha'lenla uq'uel. Jochola i t'ojol jax bʌ la' pislel 
cha'an mi la' lʌp coxtal. 

12Tsʌts mi caj la' jats' la' tajn cha'an uq'uel che' ma'anix chuqui mi' loq'uel ti lum, 

che' ma'anix mi' yʌc' i wut ts'usub. 

13Ya' ti' lum c winicob, mi' caj ti colel ch'ixol yic'ot yopol te' mu' bʌ ti c'ux. Jochol 

mi caj i cʌytʌl la' wotot ya' ti ojlil tejclum ba' tijicñayetla wʌle. 

14Mi caj i jochtiyel jini colem bʌ i yotot rey ba' wen chumulob. Jini chan bʌ 

q'ueloñib am bʌ ti ojlil tejclum mi caj i sujtel ti ch'en. Ya'i mi caj i pam cha'leñob 
buc'bal burro yic'ot chivo, 

15jinto mi la cʌq'uentel jini Espíritu tilem bʌ ti panchan. Che' jini, jini mate'el mi 

caj i cha' ochel ti pʌc'ʌbʌl. Jini lum mi caj i cha' ac' i wut. 

16Toj mi caj i yujtel meloñel baqui jach an winicob, mi ti jochol bʌ lum mi ti cholel. 

17Che' toj mi' melob winicob ñʌch'ʌl mi caj i yajñelob. Cha'an ti' caj mi' cha'leñob 

chuqui toj, tijicñayob mi caj i c'ajob i yo. Ma'anix bʌq'uen ti pejtelel ora. 

18Xuc'ul mi caj i chumtʌlob c cha'año' bʌ. Xuc'ul i yotot. Ma'anic majqui mi caj i 

contrajiñob. 

19Pero mi caj i jisʌntelob jini asiriajob yic'ot pejtel i tejclum. 

20Tijicña mi caj la' wajñel mu' bʌ la' cha'len pac' ti' ti' pejtelel jini pa' tac. On mi 

caj la' c'aj. Mi caj i cha'len buc'bal la wʌlac' ti potrero. 

Isaias 33 

Lac Yum mi' coltañonla 

1Obol la' bʌ asiriajob mu' bʌ la' cha'len jisaya anquese ma'anic majch tsi' wis 

tic'layetla. Mi la' wʌc' la' pi'ʌlob ti' c'ʌbob i contra. Che' bʌ tsa'ix la' jisayob mi caj 
la' jisʌntel. Che' bʌ tsa'ix la' choñoyob mux caj la' chojñel. 

2C Yum, p'untañon lojon, come tsa'ix c pijtayet lojon. C p'ʌtʌleletʌch lojon ti 

jujump'ejl q'uin. Coltañon lojon che' ti' yorajlel wocol. 

3Mi' puts'elob jini asiriajob che' ma' cha'len t'an, c Yum. Mi' pam pujquelob pejtel 

tejclumob che' ma' wa'tʌl. 

4Che' bajche' jini sajc' mi' laj c'ux pʌc'ʌbʌl, che' ja'el jini año' bʌ ti Jerusalén mi 

caj i chilbeñob i chubʌ'an jini asiriajob. Mi caj i bʌc' tijp'ejl majlel i ch'ʌmob. 

5Wen ñuc lac Yum am bʌ ti panchan. Mi caj i cha' toj'esan Jerusalén. Che' jini 

uts'at mi caj i melob. 

6Tilem ti lac Yum i coltʌntel winic, yic'ot i ña'tʌbal, yic'ot uts'at bʌ i pensar. Wen 

chumul jini mu' bʌ i bʌc'ñan lac Yum. I wentajʌch i chubʌ'an letsem bʌ i tojol. 

7Ubin, c'am woliyob ti t'an jini suboñelob i cha'an Judá. Jini tsajni bʌ i pejcañob 

asiriajob woliyob ti uq'uel, come ma'anic tsi' jac'ʌ i cʌyob guerra. 

8Jejmenix jini bij tac. Ma'anic majch mi' ñumel ya'i. Jini asiriajob tsi' juch' 

teq'ueyob jini xuc'ul bʌ t'an. Ma'anic mi' p'isob ti' wenta yan tac bʌ tejclum. Chan 
mi' melob i bʌ ti' tojlel yaño' bʌ. 

9C'ax ch'ijiyemob jax jini año' bʌ ti Israel. Tiquinix jini te'el Líbano. Jini Sarón 

tsa'ix sujti ti tiquin bʌ lum. Tsa'ix laj p'ajti i yopol te' ya' ti Basán yic'ot Carmelo. 

10Woli' yʌl lac Yum: Mux caj c tejchel ch'ojyel cha'an mij q'uejlel ti ñuc. Mi caj c 

pʌs c p'ʌtʌlel. 

11Asiriajob, lolom jach pejtel mu' bʌ la' ña'tan la' mel. Jini c'ajc tsa' bʌ la' tsuc'u 

mi caj i wʌlʌc puletla. 

12Pejtelel jini tejclum tac mi caj i sujtel che' bajche' pulo' tan. Mi caj i pulel che' 

bajche' ch'ix chocbil bʌ ochel ti c'ajc. 

13Jatetla ñajt bʌ chumuletla ñich'tanla c t'an, yic'ot jini lʌc'ʌl bʌ añob ti Israel. 

Yom mi la' wen cʌn c p'ʌtʌlel, come mi caj cʌq'ueñetla wocol. 

14Mi' toj sajtelob i pusic'al jini xmulilob ti Jerusalén. Tsiltsilñayob ti bʌq'uen jini 

tilel bixel bʌ i pusic'alob. Mi' yʌlob: “¿Majqui mi mejlel i cuch jini c'ajc yujil bʌ 
jisaya? ¿Majqui mi mejlel i ñusan jini c'ajc mach bʌ yujilic yajpel?” che'ob. 

15Lac Yum tsi' jac'ʌ: Jini mu' bʌ i mel chuqui uts'at, mu' bʌ i cha'len toj bʌ t'an, 

jini mach bʌ yujilic xujch', mach bʌ anic mi' ch'ʌm majtañʌl tac cha'an chuqui 
tac mi' mel, jini mach bʌ yomic i yubin leco bʌ t'an, jini mach bʌ anic mi' coltan 
stsʌnsa, jini mach bʌ anic mi' jac'ob i pʌyol ti mulil. 

16Jini mi caj i chumtʌl ti' pam xajlel ya' ba' xuc'ul. Ya' mi caj i taj i coltʌntel. Mi 

caj i yʌq'uentel i bʌl i ñʌc' yic'ot i ya'al. Ma'anic chubʌ yom i cha'an, che'en. 

17Che' jini mi caj a q'uel i t'ojol jax jini Rey. Mi caj a q'uel jini ñuc bʌ i lumal mu' 

bʌ caj i tilel ti chan. 

18Mux caj a c'ajtesan jini bʌbʌq'uen bʌ tsa'ix bʌ ñumi che' bʌ tsa' c'otiyob jini 

asiriajob ba'an chan bʌ ts'ajc cha'an mi' ñejñañob, cha'an mi' ña'tañob mi wen 
cʌntʌbil, cha'an mi' q'uelob bajche' c'amel an a chubʌ'an. 

19Pero ma'anix mi caj a chʌn q'uel jini xjontolilob parte bʌ i t'an tsa' bʌ i 

bʌc'tesayet. Ma'anic tsa' ch'ʌmbe isujm jini bes bʌ i t'añob. 

20Q'uele jini Sion, jini tejclum baqui mi lac ch'ujutesan Dios. Mi caj a q'uel 

Jerusalén che' ñʌch'ʌl, che' xuc'ul lac chumlib, che' tijicña pañimil. Ma'anix mi 
caj i chʌn jejmel. Mach yujilic oc'mʌl i yoyel. 

21Come ya' mi caj i yajñel lac Yum la quic'ot. Mi caj i cha'len ñuc bʌ yumʌl. Lajal 

mi caj i joy mʌctañonla che' bajche' ñoja' ba' mach c'axicob laj contrajob. 

22Come lac Yum jiñʌch lac Juez, lac Rey, jiñʌch x'ac' mandar. I bajñel jach mi 

caj i coltañonla. 

23Pero ya' ti' tojlel laj contrajob tsa'ix i lojo i bʌ i ch'ajñal barco. Mach tsʌts 

cʌchʌlix i te'el colem barco. Mach wen lich'bilix i pislel mu' bʌ i wejlan ic'. Jini 
cha'an mi caj i t'oxtʌl i chubʌ'an. I winicob Dios mi caj i ch'ʌmob. Jini mach bʌ 
weñobic i yoc ja'el mi caj i ch'ʌmob. 

24Ti' tojlel jini israelob ma'anix mi juntiquilic mu' bʌ caj i yʌl: “C'amon”, che'en. 

Come lac Yum mi caj i laj ñusʌbeñob i mul. 

Isaias 34 

Dios tsi yʌq'ue wocol jini colem tejclum tac 

1Lʌc'tesan la' bʌ winicob ti pejtelel pañimil cha'an mi la' wubin c t'an. La' i 

ñich'tañob jini chumulo' bʌ ti pejtelel pañimil, yic'ot pejtelel i p'olbal ti jujump'ejl 
lum. 

2Come lac Yum wolix i mich'len pejtelel mach bʌ anic mi' cʌñob Dios yic'ot jini 

xguerrajob ti mojt ti mojt. Mi caj i laj jisañob. Mi caj i yʌc'ob ti tsʌnsʌntel. 

3Jini tsʌnsʌbilo' bʌ mi caj i chojquelob loq'uel. Mi caj i letsel i tuwel c'ʌlʌl ti chan 

bʌ wits. Mi' caj ti' ts'ʌjmel jubel i ch'ich'el ya' ti wits. 

4Jini yujil tac bʌ ulmʌl ti panchan mi caj i sʌc jilel. Jini panchan mi caj i bʌjlel 

che' bajche' jun. Jini ec' tac mi caj i yajlel che' bajche' tiquinix bʌ i yopol te' mu' 
bʌ i p'ajtel ti lum yic'ot c'un bʌ i wut higuera. 

5Che' bʌ tsa'ix c chajpa quespada ti panchan, mi caj c choc tilel guerra ti' contra 

Edom. 

6Come ya' mi' caj i tojob i mul. Bombilix i yespada lac Yum ti' ch'ich'el yic'ot ti' 

lewil tiñʌme' yic'ot chivo tac. Ya' ti Edom mi caj i tsʌnsʌbentel cabʌl i majtan lac 
Yum. 

7Junlajal mi caj i jilelob i yʌlac' yic'ot i yumob, jini p'ʌtʌlo' bʌ yic'ot ch'itoñob to 

bʌ yic'ot xñoxob. Mi caj i laj ts'ʌjmel ti ch'ich'. Jini ts'ubejn mi caj i xʌc' i bʌ ti lew. 

8Jiñʌch i q'uiñilel lac Yum che' mi' q'uextan jontolil. I yorajlelix mi' tojob i mul ti 

Edom cha'an tsi' contrajiyob Sion. 

9Mi' caj ti jisʌntel Edom che' bajche' mi' pulel i yetsel taj. Mi' caj ti sujtel ti azufre 

jini ts'ubejn. 

10Mach yajpic ti q'uiñil mi ti ac'ʌlel. Ti pejtelel ora jomocña mi caj i letsel i buts'il. 

Ma'anix majqui mi caj i chʌn ñumel ya'i. 

11Jini jach jojmay yic'ot ch'ix'uch mi caj i yajñel ya'i. Jini xjoch' mut yic'ot x'ac'xi' 

mi caj i melob i c'u'. Lac Yum mi caj i yʌc' ti asiyel jini lum. Mi caj i junyajlel 
jisʌben i c'ʌjñibal. 

12Ma'anix ñuc bʌ winicob ya'i. Ma'anix majqui mi' chʌn wa'chocontel ti rey. Mux 

i sʌc jilelob jini yumʌlob. 

13Mux i colel ch'ixol ba' jejmenix i yotot yumʌlob. Mux i colel ts'ʌbab yic'ot 

stsajatun ba' jejmenix ts'ajc. Ya' mi' caj ti p'ojlel mate'el ts'i' yic'ot ja'al pech. 

14Temel mi caj i cha'leñob xʌmbal jini wax yic'ot mate'el ts'i'. Jini chivo tac mi 

caj i pʌyob i bʌ. Ya' mi caj i yajñel xibajob mu' bʌ i cha'leñob bʌc'tesaya ti ac'ʌlel. 
Jiñʌch i yajñib ba' mi' c'ajob i yo. 

15Ya' mi caj i mel i c'u' jini xjoch' mut. Mi caj i cha'len tun, mi caj i tojp'ejl i yal. 

P'ulucña mi caj i cʌntan. Ya' mi caj i tempañob i bʌ xiye'. Ti jujuncojt an i pi'ʌl. 

16Q'uelela i jun lac Yum. Mi' caj i ts'ʌctiyel i t'an. Ya' mi caj i yajñel pejtel ili bʌte'el 

yic'ot i ña'al. Come che'ʌch tsi' ña'ta lac Yum. Mi caj i wets' tilel pejtelel ili bʌte'el 
ti' yiq'uilel i yej. 

17Tsa'ix i yʌq'ueyob i yajñib ti chajp ti chajp. Yic'ot i c'ʌb tsi' pʌsbeyob i lumal. 

Ya' mi caj i yajñelob yic'ot i yal ti pejtelel ora. 

Isaias 35 

I ñuclel Jerusalén ti wi'il bʌ ora 

1Ti jim bʌ ora jini tiquin bʌ lum mi caj i yubin i tijicñʌyel. Mi' caj ti nich ya' ba' 

jochol jini lum. 

2Cabʌl mi' caj ti nich. Ya' mi caj i tajtʌl tijicña bʌ. Mi caj i cha'leñob c'ay. Mi caj i 

cha' t'ojlʌwel jini tiquin bʌ lum che' bajche' Líbano yic'ot jini potrero tac am bʌ ti 
Carmelo yic'ot Sarón. Mi caj i tsictiyel i ñuclel lac Yum, i yutslel lac Dios. 

3Ñuq'uesʌben i pusic'al jini ch'ijiyem bʌ. La' p'ʌtac i c'ʌb yic'ot i pix jini c'uño' bʌ. 

4Subeñob jini woliyo' bʌ ti bʌq'uen: La' ñuc'ac la' pusic'al. Mach mi la' cha'len 

bʌq'uen, come la' wilan talix lac Dios. Tal i jisan la' contrajob. Mi caj i tilel Dios 
cha'an mi' coltañetla, che'etla. 

5Mi caj i cha' c'otel i wut jini xpots'ob. Mi caj i jajmel i chiquin jini xcojcob. 

6Jini q'uichq'uichña bʌ i yoc mi caj i tijp'el. Mi' caj ti c'ay jini x'uma'. Ya' ti tiquin 

bʌ lum mi' caj ti wʌjlel loq'uel ja'. Yolocña mi' caj ti ajñel. 

7Ya' ba' ticʌw ji', on mi caj i tilel tsʌwan ja'. Ya' ba' ma'anic ja' mi' caj ti wʌjlel 

loq'uel. Mi caj i sujtel ti jamil yic'ot amʌyol jini jochol bʌ lum ba' mi' yajñel bʌte'el. 

8Ya'i mi caj i ñumel colem bij. Jini bij mi caj i yotsʌbentel i c'aba' Ch'ujul bʌ bij. 

Come ma'anic mi caj i xʌñob jini año' bʌ i mul. Lac Yum mi caj i cha'len xʌmbal 
a wic'ot ti jini bij. Ma'anic mi caj i chʌn sajtel jini mu' bʌ i cha'len xʌmbal ya'i 
anquese ma'anic i ña'tʌbal. 

9Ma'anic bajlum ya'i. Ma'anic jontol tac bʌ bʌte'el. Cojach winicob x'ixicob 

mʌmbilo' bʌ i cha'an lac Yum mi caj i cha'leñob xʌmbal ya'i. 

10Wen tijicñayob i pusic'al mi caj i sujtelob jini mʌmbilo' bʌ i cha'an lac Yum. 

Cha' talob ti jini bij cha'an mi' majlelob ti Sion. Ti pejtelel ora tijicña mi caj i 
yubiñob. Mi' cajelob ti c'ay. Mi caj i lajmel wocol yic'ot c'amʌjel. 

Isaias 36 

Senaquerib tsi' cha'le guerra yic'ot Ezequías 
(2 R. 18.13-37; 2 Cr. 32.1-19) 

1Che' ti chʌnlujump'ejl (14) jab che' woli ti yumʌntel Ezequías, tsa' tili jini rey 

Senaquerib loq'uem bʌ ti Siria cha'an mi cha'len guerra ti' contra Judá. Tsi' laj 
ch'ʌmʌ jini p'ʌtʌl tac bʌ tejclum ti Judá. 

2Che' ya'an jini yumʌl Senaquerib ti Laquis, tsi' choco majlel suboñel yic'ot cabʌl 

soldadojob ti contra Ezequías ya' ti Jerusalén. Ya' tsa' wa'leyob ti' t'ejl jini 
estanque am bʌ ti chan ti' t'ejl jini bij mu' bʌ i ñumel ba' mi' sʌq'uesʌntel pisil. 

3Tsa' tili i tajob Eliaquim (i yalobil Hilquías) jiñʌch yumʌl woli bʌ i coltan jini rey 

ti Judá yic'ot Sebna jini secretario, yic'ot Joa (i yalobil Asaf) jini secretario. 

4Jini suboñel ch'oyol bʌ ti Asiria tsi' subeyob: Cucula, subenla Ezequías: “Jini 

ñuc bʌ rey ti Asiria mi' yʌl tontojet, come woli a lon ña'tan mux caj i coltañet 
yambʌ rey. 

5¿Nuc ba ma' q'uel i t'an Faraón? ¿Mejl ba i yʌq'ueñet a p'ʌtʌlel ti guerra? 

¿Majqui mi mejlel i coltañet cha'an ma' tilel a contrajiñon? Lon xuc'ul a pusic'al. 

6Awilan ma' lon ña'tan mi caj i coltañet Egipto, pero lajal Egipto bajche' xujlem 

bʌ amʌy. Mi' jec'ben i c'ʌb jini mu' bʌ i xijt'iban majlel. Che'ʌch ja'el jini Faraón, 
i rey Egipto, ti' tojlel jini mu' bʌ i lon c'ajtiben i coltʌntel. 

7Mi wola' wʌl: Joñon lojon mic ñop lojon c Yum Dios, che'et, ¿mach ba jinic tsa' 

bʌ ts'a'lenti cha'an Ezequías, che' bʌ tsi' jembe i pulʌntib am bʌ ti bujtʌl tac? Tsi' 
wersa subeyob jini año' bʌ ti Jerusalén yic'ot ti Judá cha'an ya jach mi' la cha'len 
ch'ujutesaya ti jump'ejl jach bʌ pulʌntib. 

8La' mele a bʌ yic'ot c yum am bʌ ti Asiria. Mux caj i mel trato a wic'ot. Mi cʌl 

ma'anix jaytiquil soldadojob a cha'an, mi cha'p'ejlic mil. Aniqui mi cʌq'ueñet ti a 
wenta cha'p'ejl mil caballo. Quilala mi muc'ʌch a taj winicob mu bʌ i c'ʌchtañob. 

9Mach mʌjlic a cha'an ti' contra i winicob c yum come ma'anic mi caj i coltañet 

Egipto. 

10Yom ma' ña'tan ja'el jiñʌch a Dios tsa' bʌ i subeyon tilel cha'an mic ch'ʌm ili 

lum. Tsi' subeyon: Cucu contrajin jini tejclum cha'an ma' jisan, che'en”. Che' 
yom mi la' suben Ezequías, che'en jini suboñel. 

11Eliaquim yic'ot Sebna yic'ot Joa tsi' subeyob jini comandante tilem bʌ ti Asiria: 

A wocolic yom mi la' pejcañon lojon ti arameo, come cujil lojon t'an ti arameo. 
Mach ma' pejcañon lojon ti hebreo, i t'an jini winicob año' bʌ ti' pam ts'ajc, come 
woli' ñich'tañob, che'ob. 

12Pero jini comandante tsi' yʌlʌ: Tsi' chocoyon tilel c yum cha'an mic subeñob 

ili t'an ja'el, mach cha'anic jach mic subeñetla yic'ot la' rey. Wersa mi' yubiñob 
jini winicob mu' bʌ caj i tem mʌc'ob i ta' yic'otetla. Temel mi caj la' jap la' pich, 
che'en. 

13Tsa' caji ti c'am bʌ t'an jini comandante. Tsi' yʌlʌ ti hebreo: Ubinla chuqui woli' 

yʌl jini wen ñuc bʌ rey ti Asiria: 

14“Mach la' wʌc' la' bʌ ti lotintel cha'an Ezequías. Come mach mejlic i coltañetla. 

15Mach mi la' ñop la' Yum che' bajche' mi' subeñetla Ezequías. Mi' lon 

ñuq'uesʌbeñetla la' pusic'al. Mi' yʌl: Isujm, lac Yum mi caj i coltañetla. Ma'anic 
mi caj i yʌq'uetla ti' c'ʌb jini rey ti Asiria, lon che'en. 

16Mach yomic mi la' jac'ben i t'an Ezequías. Come jini rey ti Asiria woli' yʌl: Ac'ʌx 

la' bʌ tic wenta cha'an ñʌch'ʌl mi la' wajñel quic'ot. Che' jini mi caj la' c'ux i wut 
la' ts'usubil. Mi caj la' mʌc'ben i wut higuerate' tsa' bʌ la' pʌc'ʌ. Mi caj la' jap jini 
ja' am bʌ ti la' pozo, 

17jinto mic tilel c pʌyetla majlel ti jump'ejl lum lajal bʌ bajche' la' lumal, ya' ba' 

yujil colel trigo yic'ot vino, ba' cabʌl lac waj yic'ot ts'usubil. 

18Chʌc'ʌ q'uele la' bʌ cha'an ma'anic mi' chʌn lotiñetla Ezequías che' mi' 

subeñetla: Lac Yum mi caj i coltañetla, lon che'en. Añob i diosob yan tac bʌ 
tejclum ja'el. ¿Tsa' ba mejli i coltañob loq'uel ti' p'ʌtʌlel jini rey ti Asiria? 

19¿Baqui an i dios Hamat yic'ot i dios Arpad? ¿Baqui an i dios jini Sefarvaim? 

¿Tsa' ba mejli i coltan Samaria cha'an mi' loq'uel tic p'ʌtʌlel lojon? 

20¿Am ba juntiquil dios tsa' bʌ mejli i coltan loq'uel i tejclum ti' p'ʌtʌlel Asiria? A 

wila to mach mejlic i coltan Jerusalén a Yum”. Che' tsi' yʌlʌ jini rey ti Asiria, 
che'en jini comandante. 

21Ñʌch'ʌl tsa' cʌleyob, come che'ʌch tsi' yʌc'ʌ mandar jini rey cha'an ma'anic 

mi' jac'beñob. 

22Che' jini tsa' majli Eliaquim (i yalobil Hilquías) jini am bʌ ti' wenta i yotot jini 

rey, temel yic'ot jini secretario i c'aba' Sebna, yic'ot Joa (i yalobil Asaf), jini am 
bʌ i ye'tel ti consejero. Tsi' jet' tsiliyob i bujc. Tsa' majli i subeñob jini rey 
Ezequías pejtel chuqui tsi' yʌlʌ jini comandante tilem bʌ ti Asiria. 

Isaias 37 

Dios tsi' contraji Senaquerib 
(2 R. 19.1-37; 2 Cr. 32.20-23) 

1Jini rey Ezequías tsi' laj ubi. Tsi' jet' tsili i bujc. Tsi' lʌpʌ coxtal che' bajche' i tilel 

jini ch'ijiyemo' bʌ i pusic'al. Tsa' majli ti' yotot lac Yum. 

2Tsi' choco majlel jini año' bʌ ñuc bʌ i ye'tel ti' tojlel, jiñobʌch Eliaquim am bʌ ti' 

wenta i yotot rey, yic'ot jini secretario i c'aba' Sebna yic'ot jini ñoxobix bʌ 
motomajob. Tsi' chocoyob majlel ba'an jini x'alt'an Isaías (i yalobil Amoz) laj 
lʌpbilob i cha'an coxtal. 

3Tsa' c'oti i yʌlob: Che'ʌch woli' yʌl jini rey Ezequías: “Wen wocol bajche' añon 

lojon wʌle. Wolic tic'lʌntel lojon. Wolic peq'uesʌntel lojon. Lajalon lojon bajche' 
x'ixic woli bʌ ti bajq'uel che' i yorajlelix mi' yilan pañimil i yalobil pero ma'anic i 
p'ʌtʌlel. 

4Tic'ʌl mi tsa'ix i yubi lac Yum i t'an jini comandante tilem bʌ ti Asiria tsa' bʌ i 

p'ajbe i c'aba' lac Yum. Tic'ʌl mi caj i yʌq'uen i toj i mul cha'an tsi' p'ajbe i c'aba'. 
Jini cha'an yom ma' pejcan lac Yum ti oración cha'an mi' p'untan i colojbal i 
winicob”. 

5Che'ʌch tsi' subeyob jini x'alt'an Isaías, jini ñuc bʌ yumʌlob i cha'an jini rey 

Ezequías. 

6Isaías tsi' subeyob: Yom mi la' suben la' yum: “Jini lac Yum tsi' yʌlʌ: Mach a 

bʌc'ñan i winicob jini rey ti Asiria cha'an i t'an tsa' bʌ i yʌlʌyob tij contra che' bʌ 
tsi' p'ajayoñob. 

7Joñon mi caj c techben i wocol. Mi caj i yubin t'an cha'an chuqui woli' yujtel ti' 

lumal. Che' jini mi caj i cha' sujtel ti' lumal ba' mi caj cʌc' ti tsʌnsʌntel. Che' tsi' 
yʌlʌ lac Yum”. Che' yom mi la' suben Ezequías, che'en Isaías. 

8-9Che' jini tsa' sujti ti Libna jini comandante, ya' ba' woli ti guerra i rey Asiria, 

pero loq'uemix jini rey ti Laquis cha'an tsi' yubi woli' tech guerra i rey Etiopía ya' 
ti' lumal. Jini cha'an jini rey ti Asiria i c'aba' Senaquerib tsi' cha' choco majlel 
suboñelob ba'an Ezequías. Tsi' yʌlʌ: 

10Che'ʌch yom mi la' suben Ezequías, jini rey ti Judá: “Mach ma' lon ñop a Dios 

come woli' lotiñet, come tsi' yʌlʌ: Mach mejlic i ch'ʌm Jerusalén jini rey ti Asiria, 
che'en. 

11Ubibilix a cha'an bajche' tsi' jisa yan tac bʌ tejclum tac jini rey ti Asiria. ¿Mu' 

ba caj a bajñel colel ma' wʌl? 

12An i diosob jini yan tac bʌ tejclum ja'el. ¿Tsa' ba mejli i coltañob loq'uel ti' 

p'ʌtʌlel c ñojte'elob? Tsi' laj jisayob Gozán, Harán, Resef, yic'ot jini ch'oyolo' bʌ 
ti Edén chumulo' bʌ ti Telasar. 

13¿Baqui añob jini reyob tsa' bʌ i cha'leyob yumʌl ti Hamat yic'ot ti Arpad, yic'ot 

ti Lair, yic'ot ti Sefarvaim, yic'ot ti Hena, yic'ot ti Ivá?” che'en Senaquerib. Che' 
tsi' yʌlʌyob suboñelob. 

14Ezequías tsi' ch'ʌmʌ jini jun. Tsi' q'uele. Tsa' majli ti' Templo lac Yum. Tsi' tich'i 

jini jun ti' tojlel lac Yum. 

15-17Tsa' caji i pejcan lac Yum ti oración: Jatet i Yumet Panchan yic'ot Pañimil, 

i Dioset Israel. Joyol a buchlib ti ángelob. Jatet jach i Dioset pejtelel yumʌlob ti 
pañimil. Jatet tsa' mele panchan yic'ot pañimil. Ubibeñon c t'an, c Yum. 
Ñich'tañon. Cañʌ a wut cha'an ma' q'uelon. Ubiben i t'an ili Senaquerib. Tsi' 
choco tilel cha'an mi' p'ajet, cuxulet bʌ Dios. 

18Isujmʌch, c Yum, jini reyob loq'uemo' bʌ ti Asiria tsi' laj jisayob pejtelel tejclum 

tac. Tsi' laj chilbeyob i lum. 

19Tsi' laj pulbeyob i diosob, come mach mero diosobic. Melbilob jach ti te' yic'ot 

ti xajlel. I ye'tel jach winicob. Jini cha'an tsa' jisʌntiyob. 

20Wʌle, c Yum, c Dioset bʌ lojon, coltañon lojon ti a p'ʌtʌlel. La' loq'uicon lojon 

ti' p'ʌtʌlel cha'an mi' ña'tañob pejtelel yumʌlob ti pañimil jatet jach cojach bʌ 
Dioset. Che' tsi' cha'le oración. 

21Che' jini Isaías (i yalobil Amoz) tsi' choco majlel t'an ba'an Ezequías: Jiñʌch 

woli bʌ i yʌl lac Yum i Dios Israel: “Tsa'ix cubi a woración cha'an mij coltañet ti' 
tojlel Senaquerib, jini rey ti Asiria. 

22Ubin bajche' wolic jac'beñet. Mi caj c suben Senaquerib: Jini c cha'año' bʌ 

año' bʌ ti Sion woli' wajleñetob. Ts'a' mi' q'ueletob. Mi caj i yʌq'uetob ti quisin. 
Jini año' bʌ ti Jerusalén mi caj i wajleñetob che' ma' tʌts' a bʌ. 

23¿Majqui wola' contrajin ti a'leya yic'ot ti p'ajoñel? ¿Majqui tsa' contraji che' bʌ 

tsa' lon chañ'esa a bʌ? C'am tsa' cha'le t'an. Tsa' ts'a'le jini Ch'ujul Bʌ ti Israel. 

24Tsa' choco tilel ti p'ajoñel ñuc bʌ yumʌlob a cha'an. Tsa' p'ajayon. Ñuc tsa' 

mele a bʌ tic tojlel. Tsa' lon alʌ: Yic'ot bajc'ʌl carreta tac tsa'ix letsiyon lojon 
c'ʌlʌl ti' chañelal jini wits tac. Tsa'ix c'ʌjquiyon letsel ti' pam Líbano. Tsa'ix c 
seq'ue lojon jini chan tac bʌ ch'ujte', yic'ot jini taj wen fino bʌ. Tsa'ix c'ʌlʌl c'otiyon 
ti wen chan tac bʌ wits, ba' wen pim jini te'el tac, wen i t'ojol jax bʌ. 

25Ti cabʌl lum tsac mele tac pozo, tsac japbe i ya'lel. Tsa' ñumiyon ti xʌmbal ti 

Egipto ba' tam jini ñoja', che'et. 

26Yomix ma' ña'tan, ili tac tsa' bʌ a mele tsac ña'ta c'ʌlʌl wajali. Joñon, Dioson, 

tsac lu' ac'ʌ ti melol che' bajche' tsac wʌn ña'ta wajali. Tsa'ix ujti che' bajche' tsa 
cʌlʌ tic pusic'al. Cha'an tic p'ʌtʌlel tsa' mejli a jisan jini joy ts'ajquibil bʌ tejclum 
tac. Laj jembilix tsa' cʌle. 

27Tsa' c'uñ'ayob jini xchumtʌlob ti tejclum tac tsa' bʌ a jisa. Cabʌl tsi' cha'leyob 

bʌq'uen. Tsa' toj sajtiyob i pusic'al. Tsa' sujtiyob che' bajche' pimel, che' bajche' 
wen ch'ocʌyem bʌ jam, jini jam mu' bʌ i colel ti' jol otot. Lajalob bajche' i te'el 
ixim mu' bʌ i pul jini ticʌw ic' tilem bʌ ti' pasibal q'uin. 

28Cʌñʌl c cha'an pejtel a melbal bajche' ma' ñusan q'uin yic'ot baqui ma' majlel. 

Q'uelel c cha'an bajche' ma' chañ'esan a bʌ tic tojlel. 

29Mich' ma' q'uelon. Ma' chañ'esan a bʌ tic tojlel. Jini cha'an mi caj c xot otsan 

c mʌtc'ʌb ti a ñi'. Mi caj cotsʌbeñet i frenojlel a wej. Mi caj c wets'et majlel ti a 
bijlel ya' ba' tsa' tiliyet”. Che' tsi' cha'le t'an lac Yum ti' contra Senaquerib. 

30Dios tsi' sube Ezequías: Jiñʌch mu' bʌ caj i yujtel ti a tojlel cha'an mi la' ña'tan 

ma'anic mi caj i mʌjlel i cha'an Senaquerib. Ti ili jabil mi caj la' c'uxben i wut jini 
trigo yajlem jach bʌ ti lum tsa' coli. Che' ja'el ti jini tal to bʌ jab mi caj la' c'uxben 
i wut jini trigo to'ol jach bʌ tsa' coli. Pero ti' yuxp'ejlel jab mi caj la' cha'len pac' 
yic'ot c'ajbal. Mi caj la' pʌc' la' ts'usubil. Mi caj la' c'uxben i wut. 

31-32Jini i colojbal winicob mu' bʌ i cʌytʌlob ti Judá, mi caj i cha' ts'ʌpob majlel i 

wi' yilal ya' ti' lumal. Mi caj i loq'uelob lamital ti Jerusalén. Mi caj i pam pujquelob 
ti' lumal cha'an mi' cha' p'ojlelob. Cha'an ti wen ñuc bʌ j c'uxbiya mi caj cujtesan 
iliyi. 

33Ma'anic mi caj i yochel ti Jerusalén jini rey ch'oyol bʌ ti Asiria. Ma'anic mi caj 

i wis choc ochel i te'el i jalʌjb. Mach talic yic'ot i mʌctijib cha'an mi' contrajin. 
Mach muq'uic i ñʌcchocon tec'oñib cha'an mi' letsel ochel. 

34Ya' ba' tsa' loq'ui tilel, ya' mi caj i cha' sujtel majlel. Ma'anic mi' caj ti ochel ti ili 

tejclum, che'en lac Yum. 

35Joñon mi caj cʌc' c bʌ cha'an ili tejclum. Mi caj j coltan cha'an c ñuclel, yic'ot 

cha'an i c'uxbintel c winic David. Che'ʌch tsi' cha'le t'an lac Yum. 

36Ti jim bʌ ora tsa' loq'ui tilel i yángel lac Yum. Tsi' jisa jini asiriyajob ya' ba' 

jijlemob. Tsi' jisa jo'tiquil i lujunc'al mil (185,000) winicob. Che' bʌ tsa' sʌc'a 
pañimil tsa' ch'ojyiyob jini cuxulob to bʌ. Tsi' q'ueleyob laj chʌmeñobix i pi'ʌlob. 

37Jini cha'an tsa' sujti majlel jini rey Senaquerib. Tsa' c'oti ti Nínive, ya' ba' 

chumul. 

38Ti jump'ejl q'uin che' bʌ woli' ch'ujutesan Nisroc i dios ya' ti' yotlel, tsa' c'otiyob 

cha'tiquil i yalobilob Senaquerib i c'aba' Adramelec yic'ot Sarezer. Tsi' 
tsʌnsayob ti espada. Tsa' puts'iyob majlel ti jini lum Ararat. Tsa' caji ti yumʌl 
Esarhadón ti' q'uexol i tat. 

Isaias 38 

I c'amʌjel yic'ot i lajmesʌntel Ezequías 
(2 R. 20.1-11; 2 Cr. 32.24-26) 

1Che' woli to i cha'len yumʌl Ezequías, tsa' caji' wen c'am'an. Jini x'alt'an Isaías 

(i yalobil Amoz), i winic Dios, tsa' tili i q'uel jini rey Ezequías. Tsi' yʌlʌ: Ubiben i 
t'an lac Yum Dios: “Yomix ma' wʌn suben a pi'ʌlob bajche' yom mi' yajñel, come 
mux caj a chʌmel. Mach lajmic a chʌmel”, che'en. 

2-3Che' jini Ezequías tsi' sutq'ui i wut ti ñʌc' pajc'. Tsa' caji i pejcan lac Yum ti 

oración: C Yum, mij c'ajtibeñet ti wocol t'an cha'an ma' coltañon. Ña'tan bajche' 
tsac cha'le xʌmbal ti a tojlel come ti xuc'ul yic'ot ti isujm tsac mele chuqui toj. 
Ma'anic tsac mele chuqui jontol ti a wut, che'en. Che' jini tsa' wen caji ti uq'uel 
Ezequías. Tsi' wen mele i pusic'al. 

4Tsa' tili i t'an lac Yum Dios. Tsi' pejca jini x'alt'an Isaías. 

5Tsi' sube: Cucu suben Ezequías: “Che'ʌch woli' yʌl lac Yum, i Dios David, jini 

a ñojte'el: Tsa'ix cubi a woración. Tsa'ix j q'uele ja'el i ya'lel a wut. Mi caj c cha' 
aq'ueñet yambʌ jo'lujump'ejl (15) jab a jabilel. 

6Joñon mi caj j coltañet loq'uel ti' c'ʌb jini rey bʌ ti Asiria. Mi caj j coltan ja'el ili 

tejclum”, che'en. (21Jini cha'an Isaías tsi' yʌc'ʌ ti melol jumpejts juch'bil bʌ higo. 

Tsi' yʌc'ʌ ba' pasem i tsoy. Che' jini tsa' lajmi jini rey. 

22Tsi' yʌlʌ Ezequías: ¿Bajche' mi caj c ña'tan mi muq'uix caj c cha' majlel ya' ti' 

Templo lac Yum? che'en.) 

7Isaías tsi' jac'ʌ: Lac Yum mi caj i pʌsbeñet jini ñuc bʌ i ye'tel cha'an ma' wen 

ña'tan isujm mi caj i ts'ʌctesan jini tsa' bʌ i subeyet. 

8Yom ma' wen q'uel jini axñal ya' ba' jaxʌl ti' tec'oñib Acaz. Mi caj cʌc' ti sujtel 

jini q'uin ti' bijlel. Mux caj a p'is lujunquejp ya' ti p'isoñib, che'en. Che'ʌch tsa' 
ujti. Jini i yaxñʌlel q'uin tsa' puts'i lujunquejp ti p'isoñib. Jal to tsa' bʌjli jini q'uin. 

9Jiñʌch salmo tsa' bʌ i ts'ijba Ezequías yumʌl bʌ ti Judá, che' bʌ tsa' cha' lajmi 

ti c'amʌjel: 

10Tsa cʌlʌ: Maxto ñoxonic wolic chʌmel. Xinq'uiñil to yubil. Wersa mic majlel ti' 

yajñib xchʌmelob che' ch'itoñon to. 

11Tsa cʌlʌ: Ma'anix mi caj c chʌn q'uel lac Yum wʌ' ti pañimil ba' cuxulonla. 

Ma'anix mi caj c chʌn q'uel jini chumulo' bʌ ti pañimil. 

12Woli' jochtiyel c bʌc'tal. Woli' q'uextiyel che' bajche' i lejchempat jini xcʌnta 

tiñʌme'ob. Wolix i jilel j cuxtʌlel che' bajche' pisil woli bʌ ti jajlel mu' bʌ i bʌc' 
sejt'el ya' ti jalo' pisil che' quepel to. C'ʌlʌl ti sʌc'an c'ʌlʌl ti ic'an ma' wʌc'on ti 
jilel. 

13C'ʌlʌl mi' sʌc'an we'ecñayon ti oñel wolij c'ajtibeñet j coltʌntel. Ma' wʌc' ti xujlel 

pejtel c bʌquel che' bajche' bajlum. C'ʌlʌl ti sʌc'an c'ʌlʌl ti ic'an ma' wʌc'on ti jilel. 

14Lajal muc'on ti ajcʌn che' bajche' x'ajlum. Mic cha'len uq'uel che' bajche' 

x'ujcuts. Woli ti mujts'el c wut cha'an lujb che' mic chʌn q'uel jini panchan. C 
Yum, wen wocol añon. Ch'ʌmʌyonix ti a wenta. 

15Pero ¿chuqui to yom alol? Jiñʌch Dios tsa' bʌ i chocbeyon tilel ili wocol. 

Ma'anix mi' yochel c wʌyel cha'an ch'ijiyem c pusic'al. 

16C Yum, ma' jultesʌbeñob i pusic'al winicob cha'an mi' tajob i cuxtʌlel. Cha'an 

ti' caj c wocol la' p'ʌtac c pusic'al. Lajmesañon, c Yum, cha'an mic cha' cuxtiyel. 

17C Yum, che' c'amon wen ch'ijiyemon, pero tsa' wʌq'ueyon wocol cha'an mic 

taj i ñʌch'tʌlel c pusic'al. Ti' yutslel a pusic'al cha' techeyon ame chʌmicon. Tsa' 
laj ñusʌbeyon c mul. 

18Ma'anic mi mejlel i ch'ujutesañet jini chʌmeño' bʌ. Ma'anic mi mejlel i 

ñuquesañob a c'aba'. Mach tijicñayob i pusic'al cha'an a wutslel. Jini mu' bʌ i 
jubel majlel i tojob i mul ma'anix i pijtaya. Mach muq'uic i yubiñob i xuc'tilel a 
pusic'al. 

19Pero jini cuxulo' bʌ mi mejlel i ch'ujutesañet che' bajche' wolic mel ti ili ora. 

Jini tatʌlob mi' subeñob i yalobilob cabʌl i xuc'tilel a pusic'al. 

20Wʌ'an lac Yum, awilan woli' coltañon. La' lac ñijcan arpa. La' lac cha'len c'ay. 

Jujump'ejl q'uin che' cuxulon to la la' laj c'ʌyiben i ñuclel lac Yum ila ti' Templo, 
che'en Ezequías. 

Isaias 39 

Tilemo' bʌ ti Babilonia tsa' c'oti i jula'tañob Ezequías 
(2 R. 20.12-19; 2 Cr. 32.27-31) 

1Ti jim bʌ ora Merodac Baladán, jini rey ti Babilonia, tsi' yubi lajmenix ti' c'amʌjel 

Ezequías. Tsi' choco majlel i winicob cha'an mi' yʌq'ueñob i majtan. 

2Che' bʌ tsa' c'otiyob, wen tijicña tsa' caji' yubin Ezequías. Tsa' caji' laj 

pʌsbeñob i chubʌ'an, pejtel jini oro yic'ot plata yic'ot xojocña bʌ ts'ac yic'ot 
aceite wen fino bʌ yic'ot i yotlel jini e'tijibʌl cha'an guerra yic'ot pejtelel chuqui 

tac lotol ti jini otot. Ma'anic chuqui lotol ti' yotot yic'ot ti' yumʌntel mach bʌ anic 
tsi' pʌsʌ. 

3Che' jini tsa' cha' tili jini x'alt'an Isaías cha'an mi' jula'tan Ezequías. Tsi' c'ajtibe: 

¿Chuqui tsi' yʌlʌyob jini winicob? ¿Baqui ch'oyolob? che'en. Ezequías tsi' jac'ʌ: 
Wen ñajt tsa' tiliyob. Ch'oyolob ti Babilonia, che'en. 

4Isaías tsi' cha' sube: ¿Chuqui tsi' q'ueleyob ila ti a wotot? che'en. Ezequías tsi' 

jac'ʌ: Tsi' laj q'ueleyob chuqui tac an. Ti pejtelel jini lotol tac bʌ ma'anic mi 
junchajpic mach bʌ anic tsac pʌsbeyob, che'en. 

5-6Jini cha'an Isaías tsi' sube: Ñich'tan i t'an lac Yum, i Yum Panchan yic'ot 

Pañimil: “P'isi ti a wenta: tal jump'ejl q'uin che' mi caj i laj cujchel majlel pejtelel 
ili wʌ' bʌ an ti a wotot, yic'ot pejtel chuqui tac tsi' lotoyob a ñojte'elob wajali c'ʌlʌl 
ti ili ora. Mi caj i laj ch'ʌjmel majlel ti Babilonia. Ma'anic chuqui mi caj i wis cʌytʌl. 

7A walobilob ja'el mu' bʌ caj i yilañob pañimil, mi caj i pʌjyelob majlel. Mi caj i 

sujtelob ti x'e'telob i cha'an jini rey ti Babilonia”. Che' tsi' yʌlʌ lac Yum, che'en 
Isaías. 

8Ezequías tsi' jac'be: Uts'at pejtel i t'an lac Yum che' bajche' wola' wʌl. Mach 

talic wocol che' cuxulon to. Ñʌch'ʌl to pañimil, xuc'ul to c yumʌntel che' cuxulon, 
che'en. 

Isaias 40 

I ñuclel lac Yum mu' bʌ i ñuq'uesʌbeñonla lac pusic'al 

1Dios tsi' sube jini x'alt'añob i cha'an: Ñuq'uesʌbeñob i pusic'al, ñuq'uesʌbeñob 

i pusic'al c cha'año' bʌ. 

2Pejcañob ti uts bʌ t'an jini año' bʌ ti Jerusalén. Subeñob cha'an tsa'ix ñumi i 

yorajlel i ch'ijiyemlel i pusic'al. Ñusʌbilix i mul. Cha' ñumelix mi caj cʌq'ueñob i 
yutslel c t'an cha'an tsa'ix i ñusayob wocol cha'an i mul, che'en Dios. 

3An majqui woli' yʌl ti c'am bʌ t'an: Chajpʌbenla i bijlel lac Yum ya' ti colem bʌ i 

tiquiñal pañimil. Pʌtbenla majlel ñuc bʌ bij ya' ti tiquin lum cha'an tal lac Dios. 

4Yom mi' bujt'el pejtel joctʌl, yom mi' pamuntel jini lomtʌl cha'an pamal mi' 

cʌytʌl. La' toj'esʌntic jini bij ya' bʌ xoyolmetel jax. La' mejlic bij ba' bulul bexel, 
che'en. 

5Mi caj i tsictiyel i ñuclel lac Yum. Pejtel año' bʌ ti pañimil mi caj i tem q'uelob, 

come che'ʌch tsi' yʌlʌ lac Yum. 

6Ubiben i t'an jini winic mu' bʌ i yʌl: “Subu”, che'en. “¿Chuqui yom mic sub?” 

cho'on. Subu ñumel ili t'an: “Lajalonla bajche' pimel mu' bʌ i chʌmel. Pejtelel lac 
ñuclel lajalʌch bajche' i nich pimel. 

7Jini jam mi' tiquin. Mi' yajlel i nich pimel che' mi' wujtan lac Yum ti' yiq'uilel i yej. 

Lajalonla bajche' jini pimel. 

8Mi' tiquin pimel yic'ot i nich. Mi' yajlel. Pero i t'an lac Dios mi' yajñel ti pejtelel 

ora”, che'en. 

9Jatet mu' bʌ a tsictesan wen t'an yom ma' letsel ya' ti chan bʌ wits ti Jerusalén. 

C'am yom ma' puc majlel jini wen t'an. Mach ma' cha'len bʌq'uen. Subeñob 
winicob ti Judá: “¡La' q'uelela Dios!” che'etla. 

10Come tal lac Yum Dios yic'ot cabʌl i p'ʌtʌlel cha'an mi' cha'len yumʌl. Mi caj i 

pʌy tilel i cha'año' bʌ tsa' bʌ i mʌñʌ. Jiñʌch i chobejtʌbal cha'an i bajñel e'tel. 

11Mi caj i cʌntan i cha'año' bʌ che' bajche' xcʌnta tiñʌme'. Mi caj i tempan tilel 

jini alʌ to bʌ. Mi caj i mec' majlel ti' tajn. Wen tsajil mi caj i pʌy majlel jini tiñʌme' 
cʌntʌbilob to bʌ i yal. 

I p'ʌtʌlel yic'ot i ña'tʌbal Dios 

12¿Majqui tsi' p'isi i tamlel colem ñajb ti' c'ʌb? ¿Majqui tsi' yʌq'ue i ti' panchan 

ya' ba' jaxʌl? ¿Majqui tsi' tempa lum ba' yom mi' yajñel? ¿Majqui tsi' p'isi i yalel 
lum yic'ot wits che' bajche' ti balanza? 

13¿Majqui tsi' cʌntesa i Ch'ujlel lac Yum? ¿Majqui tsi' yʌq'ue i ña'bʌbal? 

14¿Tsa' ba i c'ajtibe yambʌ bajche' yom melol i ye'tel? ¿Majqui tsi' pʌsbe bajche' 

yom mi' melonla? ¿Majqui tsi' toj'esa ti' bijlel? 

15Come lac Yum mi' q'uel pejtel winicob ti' petol pañimil che' bajche' junchʌjc' 

ja' mu' bʌ i yajlel ti yopom. Lajalob bajche' ts'ita' ts'ubejn ti balanza. Mi' ch'uy 
letsel jini lum joyol bʌ ti ja' che' bajche' ts'ubejn. 

16Mach jastʌyic pejtel jini te' am bʌ ti Líbano cha'an mi lac lʌts ti c'ajc ya' ti' 

pulʌntib. Mach jastʌyic pejtelel alʌc'ʌl cha'an pulbil bʌ i majtan Dios. 

17Anquese motocñayob winicob ¿chuqui i ye'tel ti' tojlel lac Yum? Ma'anic i 

c'ʌjñibal. Ma'anic i p'ʌtʌlel. Ma'anic chuqui mi mejlel i melbeñob. 

18Ma'anic majch lajal bajche' Dios. ¿Mejl ba lac mel i yejtal tac? 

19Mach mejlic lac lajin Dios yic'ot dioste' i melbal bʌ winic, tep'bil bʌ ti oro, ch'ʌlbil 

bʌ ti sʌsʌc taq'uin. 

20Jini winic mach bʌ anic i taq'uin cha'an mi' mʌn jump'ejl dios melbil bʌ ti oro 

mi' sʌclan te' mach bʌ yujilic joch'. Che' jini mi' ch'ʌmben majlel xjuc'te' mu' bʌ i 
melben i dios mach bʌ yujilic i ñijcan i bʌ. 

21¿Mach ba anic a pusic'al? ¿Chucoch ma' mel lolom tac bʌ? ¿Mach ba ubibilic 

a cha'an i t'an Dios? ¿Mach ba subebiletic? ¿Mach ba wen tsiquilic i sujmlel 
Dios c'ʌlʌl ti' cajibal pañimil? 

22Jiñʌch Dios jini buchul bʌ ya' ti panchan ti' chañelal pañimil. Biq'uit mi' q'uel 

jini chumulo' bʌ ti pañimil bajche' xc'ajba sajc'. Mi' lich' panchan che' bajche' 
pisil bʌ otot ba' mi' chumtʌl. 

23Mi' chilbeñob i ye'tel jini p'ʌtʌlo' bʌ yic'ot yumʌlob ti pañimil cha'an ma'anix mi 

laj q'uelob ti ñuc. Ma'añobix i c'ʌjñibal. 

24Jumuc' jach an i ye'tel. Mi' bʌc' chilbentelob. Lajalob bajche' pimel mu' bʌ lac 

pʌc'. Che' cajel jax to woli' chuc lum jini pimel, Dios mi' tiquesan ti' yiq'uilel i yej. 
Ti ora jach mi' tiquin. Che' mi' tilel sutujt ic' mi' wejlan majlel che' bajche' tiquin 
bʌ i te'el ixim. 

25¿Chucoch ma' lajiñon bajche' te'? ¿Am ba yambʌ lajal bʌ bajche' joñon? 

che'en jini Ch'ujul Bʌ. 

26Letsan a wut cha'an ma' wen q'uel chuqui an. ¿Majqui i melbal jini ec' tac? 

Dios mi' yʌc'ob ti ajñel ti jujump'ejl. Mi' pejcañob ti' c'aba'. Ma'anic mi' wis cʌy i 
bʌ mi jump'ejlic ec', come i Yum mi' pʌyob majlel ti cabʌl bʌ i p'ʌtʌlel yic'ot i 
ñuclel. Mi' laj cʌntan ec'. 

27Israelob, i p'olbaletla Jacob, ¿chucoch mi la' lon al ma'anic woli' q'uel a wocol 

jini lac Yum, cha'an mach tojic lac Yum? 

28¿Maxto ba anic tsa' la' ña'ta? Jiñʌch lac Yum Dios tsa' bʌ i mele pejtel pañimil. 

¿Mach ba anic ubibil la' cha'an? Ma'anic mi' c'uñ'an. Mach yujilic lujban. Mach 
lu' cʌmbilic lac cha'an i ña'tʌbal. 

29Mi' cha' p'ʌtesan jini c'uño' bʌ. Mi' cha' aq'ueñob i wersa jini mach bʌ 

p'ʌtʌlobix. 

30Jini ch'itoñob mi' lujbañob. Jini ch'iton winicob mi' c'uñ'añob. Mi' jilel i wersa. 

31Pero jini mu' bʌ i chʌn pijtañob lac Yum cha'an mi' coltʌntelob mi caj i cha' 

tajob i p'ʌtʌlel. Mi caj i letselob che' bajche' xiye' yujil bʌ wejlel. Ma'anic mi' caj 
ti lujb'añob che' mi' cha'leñob ajñel. Ma'anic mi' caj ti c'uñ'an pañimil che' mi' 
cha'leñob xʌmbal. 

Isaias 41 

I Yaj Coltaya Israel 

1Lac Yum tsi' yʌlʌ: Ñʌch'i'la. Ñich'tʌbeñon c t'an chumulet bʌ la ti' ti'il ja' mach 

bʌ anic mi la' cʌn Dios. Yom mi la' bej tilel ba' añon cha'an mi la' pejcañon. La' 
lac tem mel lac bʌ. 

2¿Majqui tsi' ñijca tilel Ciro, jini ñuc bʌ yumʌl ya' ti' pasibal q'uin mu' bʌ i mʌjlel 

i cha'an baqui jach mi' majlel? Joñon tsa cʌq'ue i ye'tel ti' tojlel pejtel tejclum 
cha'an mi' yumañob reyob. Ciro mi' puts'tesan soldadojob. Mi' tsʌnsañob ti 
espada. Mi' julob ti' te'el jalʌjb. 

3I c'aba' Ciro jini ñuc bʌ i ye'tel. Mi' yajñesan i contrajob ti bij tac ba' maxto 

ñumenic. Uts'at mi' q'uel bij che' bajche' jini wen cʌmbil bʌ i cha'an. 

4¿Majqui i ye'tel jini? Que'telʌch. Joñon tsac cha'le yumʌl ti' tojlel tejclumob c'ʌlʌl 

ti' cajibal pañimil. Joñoñʌch jini ñaxan bʌ yic'ot wi'ilix bʌ. Joñon Dioson, che'en. 

5Jini año' bʌ ti' ti'il colem ja' tsi' q'ueleyob jini bʌbʌq'uen bʌ. Tsi' wen bʌc'ñayob 

jini wocol woli bʌ i tilel ti' tojlelob. Jini ñajt bʌ ch'oyolob tsa' toj sajtiyob i pusic'al. 

6Ti jujuntiquil tsa' caji i coltan i pi'ʌlob. Tsa' caji i subeñob: “Ch'ejl'esan a bʌ. 

7Mele ti uts'at lac dios”, che'en. Jini yujil bʌ i juc'ol te' mi' ñuq'uesʌben i pusic'al 

jini mu' bʌ i cha'len e'tel ti plata yic'ot oro. Jini mu' bʌ i pʌc' oro ya' ti' yajñib mi' 
yʌl: “Uts'atix mi' wen chuc che' an chuqui mi lac pʌc'”, che'en. Mi' buchchocon 
ba' tsʌts mi' cʌytʌl ame yajlic. 

8Ubin, Israel, c winiquet. Ubin, Jacob. Tsac yajcayet ti oñiyi. I p'olbalet 

Abraham, jini wen cʌñʌ bʌ c cha'an. 

9Wen ñajt tsac pʌyʌyet tilel. Tsac loc'sayet ti ñajt bʌ pañimil. Tsac subeyet: “C 

winiquet, c yajcʌbalet. Ma'anic wolic wis cʌyet”, cho'on. 

10Mach a cha'len bʌq'uen, come añon quic'otet. Mach yomic ma' lij a bʌ come 

a Dioson. Mi caj c wen p'ʌtesañet. Mi caj j coltañet. Mi caj j cʌntañet ti p'ʌtʌl bʌ 
j c'ʌb jini ñoj bʌ. 

11Awilan pejtel mu' bʌ i ts'a'leñet mi caj i yubiñob quisin. Mi caj i toj sajtelob i 

pusic'al. Jini mu' bʌ i contrajiñet mi caj i jilelob. Ma'anix mi caj a chʌn p'isob ti a 
wenta. 

12Mi caj a lon sajcan jini mu' bʌ i ts'a'leñet, pero mach a tajayic. Ma'anix chʌn 

tsiquilob. Ma'anix la' contrajob. Tsa'ix lajmi guerra. 

13Come joñon a Yumon, a Dioson. Mi caj c chuquet ti ñoj bʌ a c'ʌb. Mach a 

cha'len bʌq'uen, come mi caj j coltañet. 

14Mach ma' wis cha'len bʌq'uen Jacob anquese lajal a c'unlel che' bajche' 

chʌchʌc lucum. Come joñon mi caj j coltañet. Joñon jini wen Ch'ujul Bʌ ti Israel, 
la' Yumon. Tsac mʌñʌyet. 

15Lajalet bajche' tsucul bʌ top'i' lum mach bʌ anic i yej. Mi caj c cha' melet che' 

bajche' tsiji' bʌ e'tijibʌl jay bʌ i yej. Mi caj a jem majlel wits. Mi caj i yajlelob a 
contrajob anquese p'ʌtʌlob. 

16Ñajt mi caj a chocob majlel. Jini ic' mi caj i cuchob majlel che' bajche' i yopol 

te'. Jini sutujt ic' mi caj i pam pucob. Pero tijicñayet ti a Yum. Mi caj i ñuc'an a 
pusic'al cha'an jini Ch'ujul Bʌ i cha'an Israel. 

17Che' ma'anix i ya'al jini p'umpuño' bʌ mach bʌ añobic i chubʌ'an, mi caj i 

sʌclañob ñumel, pero mach i tajayobic. Che' woliyob ti wocol cha'an tiquiñob i 
ti', joñon mi caj c jac'beñob che' mi' c'ajtibeñoñob. Mi caj c p'untañob. Joñon i 
Dioson israelob. Ma'anic mi caj j cʌyob. 

18Ya' ti pam wits mi caj cʌc' ti wʌjlel loq'uel ja'. Ya' ti joctʌl ba' tiquin lum mi caj 

cʌc' ti loq'uel cuxul bʌ ja'. Ya' ba' tiquin pañimil mi' caj ti lʌmtʌl ja'. 

19Mi caj cʌc' ti colel jini ch'ujte' yic'ot jini acacia yic'ot jini olivote' ya' ti tiquiñal 

pañimil. Temel mi caj i colel yic'ot jini ciprés yic'ot jini taj. 

20Che' jini mi' caj ti cʌjñel c melbal. Mi caj i q'uelob winicob. Mi caj i ña'tañob 

tsac mele joñon. La' Yumon Ch'ujulon Bʌ ti Israel. 

Dios mi' wajlen jini dios tac 

21La'la mele la' bʌ ba' añon. Subeñon chuqui i c'ʌjñibal jini dioste' tac la' cha'an, 

che'en lac Yum Dios, i Rey Israel. 

22Pʌyʌla tilel la' dioste tac. La' i sub chuqui mi' caj ti ujtel, yic'ot chuqui tsa' ujti 

wajali, cha'an mi la' ñop. 

23La' i wʌn tsictesan chuqui mi' caj ti ujtel, cha'an mi la' wen ña'tan mi diosʌch. 

Mi an chuqui yujil i melol, la' i mel mi che' jach wistʌl mi uts'at o mi jontol, cha'an 
mi' toj sajtel la' pusic'al. 

24Pero ma'anic i c'ʌjñibal. Ma'anic chuqui mi' wis mel. To'ol lolom jach. Tonto 

jax jini mu' bʌ i ñop. 

25Ya' ti tojel norte yic'ot ya' ba' mi' pasel q'uin tsac pʌyʌ tilel Ciro yic'ot i 

soldadojob. Mi caj i pejcañon tij c'aba'. Mi caj i contrajin jini colem tejclum tac. 
Mi caj i t'uchtañob. Añob ti' p'ʌtʌlel che' bajche' lum ti' c'ʌb xmel uc'um. 

26¿Majqui tsi' wʌn tsictesa jini mu' bʌ caj ti ujtel? ¿Majqui tsi' wʌn alʌ cha'an mi 

la' na'tan isujm i t'an ba' ora mi' ts'ʌctiyel? Ma'anic majqui tsi' wʌn tsictesa. 
Ma'anic majch tsi' wʌn alʌ. Mach ubibilic i cha'an winicob. 

27Pero joñon tsac wʌn subeyob jini año' bʌ ti Sion. Tsa cʌq'ueyob jini wen t'an 

ya' ti Jerusalén. 

28Che' bʌ tsac laj q'uele pañimil, ma'anic tsac taja mi juntiquilic tsa' bʌ i wʌn 

ña'ta. Ma'anic dioste' yujil bʌ cʌntesa. 

29Junlajalob. Ma'anic i c'ʌjñibal. To'ol lolom jach. Ma'anic chuqui mi' wis melob. 

Ñumen an i c'ʌjñibal jini ic'. Mi' lon melbeñob i yejtal tac jini diosob. 

Isaias 42 

I Winic Dios 

1Wʌ'an c Winic mu' bʌ caj j coltan. Jiñʌch yajcʌbil bʌ c cha'an. Mi' wen aq'ueñon 

i tijicñʌyel c pusic'al. Tsa'ix cʌq'ue quEspíritu. Jini mi caj i sub chuqui toj ti' tojlel 
colem tejclum tac mach bʌ anic mi' cʌñoñob. 

2Uts'at i pusic'al. Mach yujilic leto. Mach c'amic mi' cha'len t'an ti calle. 

3Ma'anic mi' c'ʌs winic che' p'ump'unix bajche' jam tsa' bʌ t'uchtʌnti. Ma'anic mi' 

yʌp i nich c'ajc tsa'ix bʌ i tsuc'u ti lac pusic'al. Mi caj i ñuq'uesʌben i pusic'al jini 
c'un bʌ. Mi caj i yʌc' ti mejlel ti toj. 

4Ma'anic mi' caj ti lujb'an. Anquese jal to mi' mel winicob pero mi caj i melob ti 

isujm. Toj mi caj i yujtel meloñel ti pañimil. Jini año' bʌ ti' t'ejl colem ñajb woli' 
pijtañob i mandar. 

5Joñon a Yumon jini cojach bʌ Dios. Tsac mele panchan. Tsac lich'choco. Tsac 

mele jini pañimil yic'ot pejtel i bʌl. Mi cʌq'uen i c'uxtʌlel jini año' bʌ ti pañimil. 

6A Yumon. Tsac pʌyʌyet cha'an ma' wajñel ti toj. Tsac yajcayet. Mi caj j 

cʌntañet. Mi caj cʌq'uet ti ajñel ti' tojlel winicob x'ixicob cha'an mi' ts'ʌctiyel jini 
xuc'ul bʌ t'an mu' bʌ cʌq'ueñob. I wentajet c'ajc cha'an ma' pʌsbeñob c bijlel. 

7Mi caj a camben i wut jini xpots'ob. Mi caj a loc'san jini ñup'ulo' bʌ ti ñujp'ibʌl 

ba' chuculob ti ic'yoch'an bʌ pañimil. 

8Yumʌlon. Jiñʌch j c'aba'. Ma'anic mi cʌq'uen c ñuclel yambʌ. Ma'anic mi caj 

cʌq'uen dioste' i pejcʌntel ti ñuc. 

9Ña'tan, tsa'ix ts'ʌctiyi c t'an che' bajche' tsac wʌn subu. Wolix c wʌn sub jini 

mu' to bʌ caj i yujtel. Che' maxto anic tsiquil mi caj c sub, che'en lac Yum. 

Mi' subentel i ñuclel lac Yum 

10C'ʌyinla lac Yum ti tsiji' bʌ c'ay. La' ñuq'uesʌntic i c'aba' c'ʌlʌl ti ñajt bʌ pañimil. 

Ñuq'uesʌbenla i c'aba' lac Yum pejtel añet bʌ la ti colem ñajb, yic'ot ti' ti'il jini 
ñajb. 

11Cha'lenla c'ay winicob chumulet bʌ la ti' tiquiñal pañimil, jini xchumtʌlob ti 

Cedar, yic'ot xchumtʌlob ti Sela, yic'ot añet bʌ la ti chan bʌ wits. 

12Tsictesanla i ñuclel lac Yum añet bʌ la ba' mi' bʌjlel q'uin. 

13Lac Yum mi' loq'uel ti guerra che' bajche' p'ʌtʌl bʌ soldado. Mi' bʌx'an ti' ye'tel. 

C'am mi' cha'len oñel cha'an mi' chajpañob i bʌ i pi'ʌlob. Mi' mʌjlel i cha'an ti' 
tojlel i contrajob. 

14Lac Yum woli' yʌl: Anix ora ñʌch'ʌlon. Ma'anic chuqui tsa cʌlʌ. Tsac tiq'ui c 

bʌ. Pero wʌle mi caj c cha'len c'am bʌ oñel che' bajche' x'ixic woli bʌ ti bajq'uel. 
Jesuñayon, tip'tip'ña c pusic'al cha'an jisaya. 

15Mi caj c jisan wits yic'ot bujtʌl tac. Mi caj c laj tiquesan pejtel pimel. Mi' caj ti 

sajp'el ja'. Mi caj c tiquesan colem ja' tac. 

16Mi caj c pʌy majlel jini xpots'ob ya' ti bij ba' mach ñumeñobic, ba' mach 

cʌmbilic bij i cha'añob. Mi caj c sʌq'uesan jini ic'yoch'an bʌ pañimil ya' ba' mi' 
cha'leñob xʌmbal. Mi caj c melbeñob bij ba' bululbexel. Mi caj c sutq'uin jini 
bujtʌl tac ti joctʌl. Pejtelel iliyi mi caj c mel ti' tojlel. Ma'anic mi caj c wis cʌy c 
mel che' maxto joloñic. 

17Pero mi caj i yubiñob quisin jini mu' bʌ i ch'ujutesañob dios tac, mu' bʌ i lon 

subeñob: “C dioset lojon”, lon che'ob. 

Ma'anic mi' jac'ob i tic'ol jini israelob 

18Ñich'tanla israelob mach bʌ anic mi la' wubin i t'an Dios. Q'uelela jatetla mach 

bʌ q'uelelic la' cha'an. 

19¿Majqui xpots' che' bajche' jatetla tsa' bʌ c yajca? ¿Majqui xcojcob? ¿Mach 

ba jinic israelob, suboñelob chocbilo' bʌ majlel c cha'an? Xpots' jini x'etel i 
cha'an lac Yum tsa' bʌ i yʌc'ʌ i bʌ tic wenta. 

20Come an cabʌl chuqui mi la' q'uel, pero ma'anic mi' c'otel la' wut. Tocol la' 

chiquin, pero mach la' womic la' wubin c t'an, che'en. 

21-22Lac Yum tsi' ñuq'uesa i mandar cha'an mi' q'uejlel ti ñuc, come tojʌch ajñel. 

Tijicña mi' yubin lac Yum che' jini. Pero mach che'ic ti' tojlel israelob. Añob ti' 
p'ʌtʌlel yambʌ yumʌlob mu' bʌ i tic'lañob. Ti pejtelelob tsa' puts'iyob ti ch'en tac 
yic'ot ti mʌjquibil. Pero ma'anic majch tsi' ñopo i coltañob. Ma'anic majch tsi' 
yʌc'ʌyob ti colel. 

23Ti pejteletla yom mi la' ñich'tan ili t'an cha'an mi la' taj la' cʌntesʌntel. Yom mi 

la' ña'tan jini bʌbʌq'uen bʌ mu' bʌ caj ti ujtel. 

24¿Majqui tsi' yʌc'ʌ Jacob ti' c'ʌb xujch'ob? ¿Majqui tsi' yʌc'ʌ Israel ti tic'lʌntel? 

¿Mach ba jinic lac Yum? Come tsi' cha'leyob mulil ti' contra lac Yum. Ma'anic 
tsi' ñopbeyob i t'an. Ma'anic tsi' ñich'tʌbeyob i mandar. 

25Jini cha'an Dios tsi' wersa pʌsbeyob i mich'lel. Tsi' jisayob ti guerra. Anquese 

joyolob ti c'ajc, ma'anic tsi' ch'ʌmbeyob isujm. Ma'anic tsi' ñopoyob mi tilem ti 
Dios. 

Isaias 43 

Lac Yum tsi' coltayob ti' yutslel i pusic'al 

1Pero wʌle woli' yʌl lac Yum tsa' bʌ i mele Jacob: Mach a cha'len bʌq'uen Israel, 

come joñon tsac mʌñʌyet. Tsa cotsʌbeyet a c'aba'. C cha'añet. 

2Che' ma' ñumel ya' ti ja', che' cabʌl a wocol, ya' añon quic'otet. Che' ma' ñumel 

ya' ba' tam ja', che' cabʌl a tic'lʌntel, ma'anic mi caj a sujp'el ochel. Che' ma' 
c'axel ti c'ajc, ma'anic chuqui mi caj i tumbeñet. Ma'anic mi caj i pulet c'ajc. 

3Come joñon a Yumon a Dioson, Ch'ujulon Bʌ i cha'an israelob, a waj 

Coltayajon. Joñon tsa cʌc'ʌ Egipto, yic'ot Etiopía, yic'ot Seba ti' p'ʌtʌlel jini yumʌl 
Ciro ti' a q'uexol cha'an mij cʌntañet, Israel. 

4Come c'uxbibiletla c cha'an, jini cha'an tsa cʌc'ʌyob ti chʌmel yaño' bʌ ti a 

q'uexol, come uts'atax mij q'uelet. Ñuquet tic wut. 

5Mach a cha'len bʌq'uen, come añon quic'otet. Mi caj c tempan tilel ti Sion a 

walobilob ba' pam pujquemob ya' ti' pasibal q'uin yic'ot ti' bʌjlibal q'uin. 

6Mi caj c pʌy loq'uel calobilob ti norte yic'ot ti sur. Ma'anic mi caj i mʌctʌntelob. 

Anquese ñajt añob mi caj c pʌyob tilel. 

7Mi caj i laj tilelob mu' bʌ i pejcañoñob ti' yum. Tsac meleyob cha'an mi' 

tsictesañob c ñuclel. C melbalob. 

8Cha' pʌyʌyob tilel ti pejtelelob, jini xpots'ob año' bʌ i wut yic'ot xcojcob año' bʌ 

i chiquin. 

9La' i much'quiñob i bʌ pejtelel winicob ti pejtelel pañimil. ¿Majqui tsi' wʌn ña'ta 

chuqui woli' yujtel? La' tilicob testigojob mi an majqui tsi' wʌn subu chuqui woli' 
yujtel. Mi ma'anic testigo la' i ña'tañob joñon jach mic wʌn sub chuqui mi' caj ti 
ujtel. 

10Pero testigojetla, israelob, la' waj coltayajon. C winiquetla. Tsac wʌn 

yajcayetla cha'an mi la' cʌñon, cha'an mi la' ñopon, cha'an mi la' wen ña'tan 
ma'anic yambʌ ti pejtelel ora mi ti wajali mi ti tal to bʌ ora. Joñon jach la' Yumon 
la' Dioson. 

11Joñon jach Yumʌlon. Ma'anic yambʌ xColtaya. 

12Tsa'ix cʌc'ʌ c t'an. Tsac cha'le coltaya. Tsa cʌc'ʌ c bʌ ti cʌjñel che' bʌ tsa' la' 

choco la' dioste' tac. Testigojetla c cha'an. 

13Che' maxto anic i sʌclel pañimil añonix. Añon ti pejtelel ora. Ma'anic majch mi 

mejlel i chilet tij c'ʌb. Che' an chuqui com c mel ma'anic majch mi mejlel i 
mʌctan. 

14Lac Yum jini la' waj Coltaya, jini Ch'ujul Bʌ i cha'an Israel woli' yʌl: Cha'an c'ux 

mi cubiñet mi caj c choc majlel soldadojob ti' contra Babilonia. Mi' cajelob ti 
cabʌl bʌq'uen jini año' bʌ ti Babilonia mu' bʌ i lon chañ'esañob i bʌ. 

15Joñon la' Yumon, Ch'ujulon Bʌ la' cha'an tsa' bʌ c mele Israel. La' Reyon. 

16Tsac jambeyet bij ya' ti ojlil colem ja' ba' tsa' ñumiyet ti colem ñajb. 

17Joñon tsac pʌyʌ loq'uel ti Egipto soldadojob cabʌl bʌ i p'ʌtʌlel yic'ot carreta 

yic'ot caballo. Temel tsa' jiliyob ti colem ja'. Ma'anix tsa' chʌn tejchiyob. Tsa' laj 
jiliyob ti junyajlel che' bajche' mi' yajpel c'ajc. 

18Pero cʌyʌx la' ña'tan chuqui tac tsa' ujti ti wajali. 

19An tsijib tac bʌ mu' bʌ caj c pʌsbeñetla. Mach jalix mi caj la' q'uel. Wolix c 

tech. Mi caj c ñusan bij ya' ba' tiquin pañimil cha'an mi' sujtelob c cha'año' bʌ. 
Mi caj cʌc' ja' ya' ba' jochol lum. ¿Mach ba' tsictiyemic que'tel? 

20Jini bʌte'el tac ti mate'el, yic'ot bajlum yic'ot ja'al pech mi caj i tsictesʌbeñon c 

ñuclel. Come mi cʌc' ti ñumel ja' ya' ba' tiquin pañimil, yic'ot colem ja' ti' tiquiñal 
pañimil cha'an mi' japob jini yajcʌbilo' bʌ c cha'an. 

21Tsa'ix c wʌn mele c winicob cha'an mi' yochelob ti calobil, cha'an mi' 

tsictesañob i ñuclel j c'aba'. 

22Pero ma'anic tsa' chʌn ña'tayon, Jacob. Tsa' lujba a tsajcañon. 

23Mach ti pejtelelic a pusic'al tsa' wʌq'ueyon jini tsʌnsʌbil bʌ c majtan. Ma'anic 

tsaj c'ajtibeyet cabʌl c majtan. Ma'anic tsaj c'ajtibeyet pom. 

24Ma'anic tsa' mʌmbeyon xojocña bʌ pom. Ma'anic tsa' wʌq'ueyon i tijicñʌyel c 

pusic'al yic'ot c majtan am bʌ i lewil. Pero tsa' wutsi p'olbeyon c ch'ijiyemlel 
cha'an cabʌl a mul yic'ot a jontolil. 

25Joñon mic bajñel ñusʌbeñet a mul ti' yutslel c pusic'al. Ma'anix mi caj c chʌn 

ña'tan a mul. 

26Yomix ma' mel a bʌ quic'ot. Subu a bʌ cha'an mic ñusan a mul, cha'an mij 

q'uelet ti uts'at. 

27A pʌq'uil tsi' cha'leyob mulil c'ʌlʌl ti oñiyi. Pejtel a ñojte'elob tsi' ñusayob c t'an. 

28Jini cha'an tsac loc'sa a motomajob ti' ye'tel. Tsa cʌc'ʌ ti p'ajtʌl jini israelob. 

Mi caj i yubiñob quisin. 

Isaias 44 

Xuc'ul lac Yum jini cojach bʌ Dios 

1Jini cha'an ñich'tan c t'an Jacob, c winic. I p'olbalet Israel yajcʌbil bʌ c cha'an. 

2A Yum tsa' bʌ i meleyet che' cʌntʌbilet to, jiñʌch mu' bʌ caj i coltañet, che'en. 

Mach a cha'len bʌq'uen c winic Jacob, tojet bʌ. Tsac yajcayet. 

3Joñon mi caj c choc tilel ja'al ya' ba' tiquin pañimil. Mi caj c ñusan colem ja' ya' 

ti' tiquiñal pañimil. Mi caj cʌq'ueñob quEspíritu a p'olbal. Mi caj cʌq'ueñob i 
yutslel c t'an a walobilob. 

4Uts'at mi caj i colelob ya' ti jamil che' bajche' te' mu' bʌ i colel ti' ti' colem ja'. 

5Juntiquil mi caj i yʌl: “I cha'añoñʌch lac Yum”, che'en. Yambʌ mi caj i pejcan 

Jacob ti' tat. Yambʌ mi caj i ts'ijban ti' c'ʌb i c'aba' lac Yum yic'ot i c'aba' Israel. 

6Che'ʌch woli' yʌl lac Yum, jini i Rey israelob, jini Xcoltaya i cha'añob, i Yum 

Panchan yic'ot Pañimil: Joñon jini ñaxan bʌ, joñon jini wi'il bʌ. Ma'anic yambʌ 
Dios. 

7¿Am ba yambʌ lajal bajche' joñon? La' i tsictesan i bʌ. La' i sub chuqui mi caj 

i yujtel mi Diosʌch. La' i wʌn tsictesan tic tojlel. Joñon jach tsa cʌc'ʌ ti melol 
chuqui tac wʌn ña'tibil c cha'an yic'ot chuqui tac mi' caj ti ujtel. 

8Mach la' cha'len bʌq'uen. Mach yomic mi' toj sajtel la' pusic'al. ¿Mach ba anic 

tsac tsictesʌbeyet chuqui mi' caj ti ujtel c'ʌlʌl ti oñiyi? C testigojetla, ma'anic 
yambʌ Dios. Joñon jach Dioson, a Xajlelon. Ma'anic yambʌ, che'en lac Yum. 

Tontojob jax mu' bʌ i ch'ujutesañob dioste' tac 

9Sojquemob pejtel jini xmel diosob. Ma'anic i c'ʌjñibal i melbalob mu' bʌ i lon 

c'uxbiñob. Jini mu' bʌ i melob mi' bajñel ña'tañob mach c'otic i wut jini diosob. 
Ma'anic mi' yubiñob t'an. Ma'anic i ña'tʌbal. Jini cha'an mi' cajelob ti quisin. 

10Lolom jach i ye'tel jini winic mu' bʌ i mel dioste' tac. 

11Pejtel mu' bʌ i ch'ujutesañob mi caj i yubiñob quisin, come i melbal jach 

winicob. La' i tempañob i bʌ xmel diosob yic'ot mu' bʌ i ch'ujutesañob cha'an 
mi' tsictiyel i lot. Mi caj i toj sajtelob i pusic'al. Mi caj i yubiñob quisin. 

12Jini yujil bʌ i pʌc'ol tsucu taq'uin mi' chuc yic'ot tenaza cha'an mi' ticwesan ti 

c'ajc. Mi' jats' ti martillo ti' p'ʌtʌlel i c'ʌb cha'an mi' melben i wut. Che' tsa'ix lujba 
ti e'tel wi'ñayix. Anix i tiquin ti'. Tsa'ix jili i wersa. C'unix pañimil mi ma'anic 
chuqui mi' jap. 

13Jini xjuc' te' mi' c'ʌtchocon regla. Mi' ñusan lápiz ya' ba' yom p'elol. Che' jini 

mi' juc' ti cepillo. Mi' p'is cha'an mi' melben i yejtal winic. Wen i t'ojol bʌ ti q'uelol, 
pero ma'anic mi' ñijcan i bʌ. 

14Winicob mi' pʌc'ob te'. Jini ja'al mi' cosan. Che' tsa'ix coli, mi' c'otel winic ti 

te'el. Mi' yajcan toj tac bʌ te' mi ch'ujte' o mi ciprés o mi c'olol. 

15Mi' c'ʌn lamital cha'an i si', cha'an mi' q'uixñesan i bʌ, yic'ot cha'an mi' 

tiq'uesan caxlan waj ti horno. Lamital mi' c'ʌn cha'an mi' mel i dios. Mi' 
ñocchocon i bʌ ti' tojlel. I melbalʌch. I yejtalʌch winic, pero mi' pʌcchocon i bʌ 
ti' tojlel. 

16Lamital jini te' mi' c'ʌn cha'an i si', cha'an mi' tiq'uesan i we'el cha'an mi' pojpon 

we'elʌl. Che' jini mi' ñaj'an. Che' jini mi' caj ti q'uix. Mi' yʌl: “Tsa' q'uixñayon ti 
c'ajc”, che'en. 

17Mi' c'ʌn i colojbal jini te' cha'an mi' mel i dios. Mi' ñocchocon i bʌ ti' tojlel. Mi' 

ch'ujutesan. Mi' c'ajtiben ti wocol t'an: “Coltañon, come c dioset”, che'en. 

18Ma'anic mi' cʌñob Dios. Ma'anic mi' ch'ʌmbeñob isujm, come Dios tsi' 

muts'beyob i wut cha'an ma'anic mi' c'otelob i wut. Tsi' socbeyob i jol cha'an 
ma'anic mi' ch'ʌmbeñob isujm. 

19Ma'anic majqui mi' ñoj ch'ʌmben isujm pañimil. Ma'añobic i ña'tʌbal cha'an mi' 

yʌlob: “Tsaj c'ʌñʌ lamital ili te' cha'an c si', cha'an mic tiq'uesan waj, cha'an mic 
pojpon we'elʌl, cha'an mij c'uxe'. ¿Yom ba mij c'ʌn jini jach bʌ te' cha'an mic 
mel c dios? ¿Mach ba to'ol lolomic jach? ¿Yom ba mic ñocchocon c bʌ ti' tojlel 
i xujc'unte'lel?” Mach che'ic mi' yʌl. Ma'anic mi' wis ochel ti' pusic'al chuqui woli' 
mel. 

20Jini mu' bʌ i ch'ujutesan dioste' ma'anic mi' we'sʌben i ch'ujlel. Ti' caj i 

sojquemal i pusic'al mi' sajtel. Ma'anic mi' wis ña'tan chuqui woli' mel. Ma'anic 
mi' yʌl: “¿Mach ba lotic ili dioste' woli bʌ c mel tij c'ʌb?” che'en. 

Lac Yum jiñʌch i yaj coltaya jini israelob 

21Lac Yum woli' yʌl: Ña'tan pejtelel iliyi, Jacob, come c winiquet Israel. Joñon 

tsac meleyet, c cha'añet. Ma'anic mi caj a ñajʌyel c cha'an. 

22Joñon tsac sʌc jisa a mul che' bajche' tocal. Majlemix che' bajche' i yowix lum. 

Jini cha'an yom ma' cha' sutq'uin a bʌ tic tojlel come tsac mʌñʌyet. 

23C'ʌyinla c ñuclel añet bʌ la ti panchan, come jiñʌch que'tel. Tsictesanla ti c'am 

bʌ t'an añet bʌ la ti pañimil. Yom tijicña wits tac yic'ot pejtel te'el, yic'ot jujuntejc 
te'. Come tsac mʌñʌ Jacob. Tsa cʌc'ʌ ti tsictiyel c ñuclel ti' tojlel Israel. 

24Che'ʌch woli' yʌl lac Yum, jini a Waj Coltaya tsa' bʌ i meleyet che' cʌntʌbilet 

to. Joñon a Yumon tsa' bʌ c mele pejtel chuqui tac an. Tic bajñel tsac lich'i jini 
panchan. Tic bajñel tsac mele pañimil yic'ot pejtelel i bʌl. 

25Joñon mi cʌc'ob ti asiyel jini payxo x'alt'añob. Mic mʌctʌbeñob i t'an. Mic 

socbeñob i ña'tʌbal jini lon yujilo' bʌ. Mi cʌc' ti sʌc jilel i ña'tʌbal. Tontojob mi' 
majlelob. 

26Joñon mi cʌq'ueñob c t'an jini x'alt'añob c cha'an. Mi cʌc' ti ts'ʌctiyel i t'an jini 

x'etelob c cha'an. Joñon mic suben c tejclum Jerusalén, cha' talob ti chumtʌl 
israelob wʌ' ti jini tejclum yic'ot ti' tejclum tac Judá. Cha'an c mandar mi caj i laj 
wa'chocontel otot ba' tsa' jejmi. 

27Mic suben i mal lum cha'an mi' tiquin i ya'al. Mi cʌc' ti tiquin colem ja'. 

28Joñon mi cʌq'uen i ye'tel Ciro. Mic sub: “Jiñʌch xcʌnta tiñʌme' c cha'an. Mi caj 

i mel pejtelel chuqui mi cʌl. Mi caj i yʌc' ti cha' melol Jerusalén. Mi caj cʌc' ti 
cha' wejlel i c'ʌclib jini Templo”. Tsa'ix cʌc'ʌ c t'an, che'en lac Yum. 

Isaias 45 

Dios tsi' sube Ciro mi caj i mʌjlel i cha'an 

1Jiñʌch i t'an lac Yum tsa' bʌ i sube Ciro jini yajcʌbil bʌ i cha'an: Joñon wolij 

coltañet cha'an ma' jisan cabʌl tejclum tac, cha'an ma' jisʌbeñob i p'ʌtʌlel ñuc 
bʌ reyob. Mi cʌc' ti jejmel i ti' tac Babilonia. Ma'anic majch mi mejlel i cha' ñup'. 

2Joñon ñaxan mic majlel ti' tojel a wut. Mi caj c pamun majlel bij. Mi caj c bic'ti 

c'ʌs jini puerta tac yic'ot bara tac melbil bʌ ti tsucu taq'uin. 

3Mi caj c loc'sʌbeñet ti' sʌclel pañimil jini chubʌ'añʌl letsem tac bʌ i tojol mucbil 

bʌ ti lum ba' ic'yoch'an bʌ. Che' jini mux caj a ña'tan a Yumon. Tsac pʌyʌyet ti 
a c'aba', Ciro. I Dioson Israel. 

4Cha'an c'ux mi cubin c winic Jacob (jini c winic Israel), jini cha'an tsac 

wa'chocoyet ti ili e'tel. Tsac pʌyʌyet ti a c'aba'. Tsa cʌq'ueyet a p'ʌtʌlel ti yumʌl 
anquese mach a cʌñʌyonic. Che' jini mi caj j coltan Israel tsa' bʌ c yajca. 

5Joñon jach Yumʌlon. Ma'anic yambʌ. Joñon jach Dioson. Mi caj c p'ʌtesañet 

anquese mach a cʌñʌyonic, 

6cha'an mi' ña'tañob ti pejtelel pañimil c'ʌlʌl ba' mi' pasel q'uin yic'ot ba' mi' bʌjlel 

q'uin. Ma'anic yambʌ cojach joñon. Joñon jach Yumʌlon. Ma'anic lajal bʌ 
bajche'on. 

7Joñon mic melben i sʌclel q'uin yic'ot ac'ʌlel. Mi cʌq'ueñob i wenlel winicob 

yic'ot jini bʌbʌq'uen bʌ. Yumʌlon. Mic mel pejtelel iliyi. 

8La' tilic toj bʌ a pusic'al che' bajche' ja'lel ti chan. La' wen p'ojlic ti pañimil i 

coltʌntelob winicob yic'ot toj bʌ i pusic'al. C melbalʌch. Joñon, la' Yum, tsac 
mele. 

Jini xmel pañimil 

9Tal cabʌl wocol ti' tojlel jini mu' bʌ i yʌ'len i Yum tsa' bʌ i mele. Lajalonla bajche' 

p'ejt melbil bʌ ti lum. Jini melbil bʌ ti lum, ¿yom ba mi' suben xmeloñel: “¿Chuqui 
wola mel?” Jini oc'ol ma'anic mi' suben xmel uc'um: “Mach uts'atic wola' melon”. 

10Che' ja'el jini alʌl mach mejlic i suben i tat: “¿Chucoch tsa' p'oloyon?” Mach 

mejlic i suben i ña': “¿Chucoch tsa' wʌc'ʌyon ti pañimil?” Mach che'ic mi' yʌlob. 

11Jini lac Yum, i Dios israelob tsa' bʌ i mele Israel, tsi' yʌlʌ: ¿Yom ba ma' letsan 

a t'an tij contra? ¿Yom ba ma' cʌntesañon bajche' yom mic mel jini com bʌ c 
mel? 

12Joñon tsac mele pañimil. Tsac mele winic ti pañimil. Tsac lich'choco panchan 

tij c'ʌb. Tsa cʌc'ʌ jini ec' ti' yajñib tac. Añʌch c p'ʌtʌlel cha'an mic ts'ʌctesan 
pejtelel tsa' bʌ c subu. 

13Joñon tsac yajca Ciro cha'an com cʌc' ti tsictiyel c tojel. Mi caj c toj'esʌben 

majlel pejtel i bijlel. Ciro mi caj i cha' wa'chocobeñon c tejclum. Mi caj i yʌc' ti 
colel c cha'año' bʌ tsa' bʌ cʌjchiyob majlel. Ma'anic mi caj i c'ajtibeñob tojoñel, 
che'en i Yum Panchan yic'ot Pañimil. 

14Woli' yʌl lac Yum: Talob jini año' bʌ ti Egipto yic'ot xchoñoñel loq'uemo' bʌ ti 

Etiopía, yic'ot jini sabeojob, cha'an mi' yochelob ti a wenta ti majtan e'tel. Mi caj 
i tsʌcleñet majlel. Mi caj i ñocchocoñob i bʌ ti a tojlel cha'an mi' c'ajtiñob i 
coltʌntel ti wocol t'an, come ya' jach ti a tojlel mi' yajñel Dios, jini jach bʌ Dios. 
Mi caj i yʌlob: “Isujm, wʌ'an Dios a wic'ot. Ma'anic yambʌ”, che'ob. 

15Isujm ma' mujcun a bʌ Dios, i Dioset bʌ Israel. Ma'anic mij q'uel bajche' ma' 

mel a we'tel, caj Coltaya. 

16Mi' cajelob ti quisin jini xmel diosob ti pejtelelob. Mi caj i puts'elob cha'an 

bʌq'uen. 

17Pero Israel mi caj i taj i coltʌntel ti pejtelel ora ti' tojlel lac Yum. Ma'anix mi caj 

i chʌn cha'len quisin yic'ot bʌq'uen ti pejtelel ora. 

18Lac Yum, jiñʌch Dios. Tsi' mele panchan yic'ot pañimil, yic'ot pejtelel chuqui 

tac an. Mach lolomic tsi' mele pañimil. Tsi' mele cha'an i chumlib winicob. Tsi' 
yʌlʌ: Joñon Yumʌlon, ma'anic yambʌ. 

19Ma'anic mic cha'len t'an ti mucul. Ma'anic mic mujcun c bʌ ti ic'yoch'an bʌ 

pañimil. Ma'anic tsac subeyob i p'olbalob Jacob cha'an mi' lon tsajcañoñob. 
Joñoñʌch la' Yumon. Mic sub chuqui tac isujm. Mic sub chuqui tac toj, che'en. 

Lac Yum mi' pʌy jini sajtemo' bʌ 

20Much'quin la' bʌ ba' añon. Tempan la' bʌ pejteletla mach bʌ anic tsa' 

jisʌntiyetla cha'an Ciro, cha'an mi la' wubin jini mu' bʌ caj c subeñetla. Ma'anic 
i ña'tʌbal winicob mu' bʌ i q'uechob ñumel i diosob. Mi' lon c'ajtibeñob i coltʌntel 
ti' tojlel dioste' tac mach bʌ yujilic coltaya. 

21Mi tsi' coltayetla dioste' subula. Teme la' t'an. Tsictesanla i sujmlel. ¿Majqui 

tsi' wʌn subu jini woli bʌ i yujtel? ¿Mach ba' anic tsac subu ti wajali? Ma'anic 
yambʌ Dios. Joñon jach Dioson. Tojon, Xcoltayajon. Ma'anic yambʌ. Joñon 
jach. 

22Q'ueleyonla pejtel año' bʌ ti pañimil cha'an mi la' taj la' coltʌntel. Come 

Dioson, ma'anic yambʌ, joñon jach, che'en lac Yum. 

23Tic bajñel jach tsa cʌc'ʌ c t'an. Tilem ti toj bʌ c pusic'al jini t'an tsa' bʌ loq'ui ti 

quej. Mach chʌn sujtic. Pejtel winicob mi caj i ñocchocoñob i bʌ tic tojlel. Mi caj 
i lu' melob i bʌ tic tojlel. 

24Che' jini mi caj i yʌlob: “Isujm tilem ti lac Yum toj bʌ lac pusic'al yic'ot lac 

p'ʌtʌlel mu' bʌ i yʌq'ueñonla”, che'ob. Mi caj i tilelob jini tsa' bʌ i ts'a'leyoñob. Ti 
pejtelob mi' cajelob ti quisin. 

25Mi caj j q'uel ti toj pejtel mero isujm bʌ i p'olbal Israel. Mi caj i mʌjlel i cha'añob, 

che'en lac Yum. 

Isaias 46 

I jilibal Babilonia 

1-2Jini dios tac, Bel yic'ot Nebo, wolix i ch'ʌjmel majlel ti carreta. Woli' tujc'an 

majlel tat wacax. Awilan colelix i ñuc yajlel ti lum, come wocol mi' majlel cha'an 
cabʌl i cuch carreta. Bajche' jach añob jini dioste' tac, mi buchul o mi pʌcʌl, 
ma'anic mi mejlel i coltañob i bʌ. ¿Bajche' mi mejlel i coltan jini mu' bʌ i 
ch'ujutesañob ba' ora mi' tilel Ciro? 

3Ubinla c t'an, i p'olbalet bʌ la Jacob tsa' bʌ cʌleyetla. Cʌntʌbiletla c cha'an c'ʌlʌl 

che' bʌ tsa' la' q'uele pañimil. Tsac meq'ueyetla majlel tij c'ʌb. 

4C'ʌlʌl che' ñoxetixla chʌn xuc'ulon. C'ʌlʌl che' anix i sʌquel la' jol mi caj c chʌn 

cʌntañetla. Joñon tsac meleyetla. Mi caj c pʌyetla majlel, mi caj j cuchetla. Mi 
cajel j coltañetla. Joñon jach a Dioson. 

5¿Majqui yic'ot mi mejlel la' lajon? ¿Majqui lajal bajche' joñon mi la' wʌl? 

6Jini yomo' bʌ yambʌ i dios on mi' loc'sañob oro ti' bolsa. Mi p'isob plata ti 

balanza. Mi' tojob xmel dioste' cha'an mi' melbeñob i dios. Mi' ñocchocoñob i 
bʌ ti' tojlel, mi' ch'ujutesañob. 

7Mi' q'uechob majlel. Mi' wen buchchocoñob ti' yajñib. Ya' jach mi' cʌytʌl. 

Ma'anic mi' wis ñijcan i bʌ. Anquese c'am mi' cha'leñob oñel cha'an mi' c'ajtiñob 
i coltʌntel, ma'anic mi jac'. Che' woliyob ti wocol ma'anic i coltʌntelob. 

8Xmulilob tsa' bʌ la' cʌyʌ wen bʌ bij, cha' c'ajtesanla mach mejlic i coltan i bʌ 

jini dioste'. Pʌsʌ la' bʌ ti uts. Mach mi la' lon ña'tan uts'at chuqui woli la' lon mel. 

9Ña'tanla c melbal ti' tojlel Israel ti wajali. Dioson. Joñon jach Dioson. Ma'anic 

yambʌ. 

10Joñon mic wʌn sub i yujtibal jini woli bʌ ti tejchel. Ti oñiyi tsac wʌn tsictesa jini 

maxto bʌ anic woli ti ujtel. Pejtel chuqui wʌn ña'tʌbil c cha'an mi caj i yujtel. Mic 
mel pejtel chuqui tac jach com. 

11Mi caj c pʌy tilel wi'ñal bʌ mut tilem bʌ ba' mi' pasel q'uin. Jiñʌch Ciro ch'oyol 

bʌ ti ñajt bʌ lum, mu' bʌ caj i jolontesan jini e'tel ña'tʌbil bʌ c cha'an. Tsa'ix c 
wʌn subu. Mi cajel c ts'ʌctesan che' bajche' tsac ña'ta. Che'ʌch mi caj c mel. 

12Ñich'tañonla jatetla, tilel bixel bʌ la' pusic'al, mach bʌ tojeticla. 

13Mi caj c ch'ʌmbeñetla tilel la' coltʌntel ti la' tojlel. Mach ñajtic an. Mach jalix 

mic tilel cha'an mij coltañetla. Mi caj c cha' wen mel Jerusalén yic'ot Israel. Mi 
caj cʌq'uen c ñuclel. 

Isaias 47 

I jilibal Babilonia 

1Juben ti a buchlib, Babilonia. Buchi' ti lum. Tsa'ix ts'ʌctiyi i yorajlel a ñuclel. 

Mach chʌn yumʌletix. Mach chʌn wen chumuletix che' bajche' i t'ojol jax bʌ 
xch'oc am bʌ i p'untʌntel. Ma'anix mi caj a wʌjlel ti uts'at. 

2Ch'ʌmʌ jini ña'tun. Juch'u harina. Loc'o i mosil a jol. Letsan a majts. Chan mi 

caj a letsan cha'an ma' t'um ja' ba' ma' c'axel ti colem ja'. 

3Mi caj a q'uejlel che' pits'ilet. Mi caj a wubin quisin ti' tojlel jini mu' bʌ i tic'lañet. 

Mi caj j q'uextʌbeñet a mul. Ma'anic majch mi caj c p'untan. 

4Che'ʌch tsi' yʌlʌ jini Ch'ujul Bʌ i cha'an Israel tsa' bʌ i mʌñʌyonla, i Yum 

Panchan yic'ot Pañimil. Che'ʌch i c'aba'. 

5Ñʌch'ʌl yom ma' buchtʌl, Babilonia. Cabʌl mi caj a mel a pusic'al come ma'anix 

a c'uxbintel ti' tojlel yumʌlob. Mach chʌn yumʌletix ti pañimil. 

6Che' bʌ tsac mich'le c cha'año' bʌ, tsa cʌc'ʌyob ti a c'ʌb cha'an mi' tojob i mul. 

Pero ma'anic tsa' wis p'untayob. Tsa' wʌq'ueyob al bʌ i cuch jini xñoxo' bʌ. 

7Tsa' lon ña'ta yumʌlet ti pejtelel ora. Jini cha'an ma'anic tsa' p'unta c cha'año' 

bʌ. Ma'anic tsa' wis ña'ta mi mux caj a toj a mul cha'an tsa' tic'la c cha'año' bʌ. 

8Jini cha'an ñich'tan c t'an. Lajalet bajche' ts'i'lel bʌ x'ixic mu' bʌ i mulan jini wen 

i t'ojol tac bʌ. Ma' wʌl ti a pusic'al: “Jasʌlonix. Joñon jach mic cha'len yumʌl. 

Mach talic wocol tic tojlel. Ma'anic mi caj j cʌytʌl ti meba'. Ma'anic mi caj i 
chʌmelob calobilob”, lon che'et. 

9Pero tal ti ora ili cha'chajp wocol ti a tojlel ti jump'ejl jach bʌ q'uin. Meba' x'ixic 

mi caj a cʌytʌl. Mi caj a chilbentel a walobilob, anquese a wujil wujt, anquese 
ma' pejcan xiba. Lolom jach ma' mel ñuc tac bʌ cha'an ma' lon coltan a bʌ. 

10Tsa' lon ña'ta jasʌletix anquese cabʌl a mul. Tsa' wʌlʌ ti a pusic'al: “Ma'anic 

majch mi' q'uelon”, che'et. Pero lotibilet cha'an jini wujtintel. Tsa' wʌlʌ: “Joñon 
jach mic cha'len yumʌl. Ma'anic yambʌ bajche' joñon”, lon che'et. 

11Pero tal wocol ti a tojlel. Mach mejlelic a mʌctan. Mi caj i jisañet. Mach 

mejliquet ti colel. Che' mach yʌxʌlic a wo mi caj i bʌc' tilel ñuc bʌ wocol ti a tojlel. 
Ma'anic mi' ñusʌntel a mul. 

12Chʌn pejcan xiba, chʌn mele ñuc tac bʌ i ye'tel cha'an ma' ñop a bʌc'tesan 

jini mu' bʌ i tilel i jisañet. Chʌn cha'len wujt che' bajche' tsa' cha'le c'ʌlʌl che' 
xch'oquet to. Tic'ʌl mi muc'ʌch a coltan a bʌ. Che'ʌch wola' lon ña'tan. 

13Tsa' jisa a p'ʌtʌlel ti pejtelel chuqui tsa' lon mele cha'an ma' coltan a bʌ. La' 

tilicob a waj toj'esayajob jini jal bʌ mi' q'uelob ec' mu' bʌ i lon ña'tañob i sujmlel 
ec', mu' bʌ i subob chuqui mi caj i yujtel. La' i coltañetob ti' yorajlel wocol. 

14Pero p'isi ti a wenta, lajalob mu' bʌ i q'uelob ec' bajche' i jamil otot mu' bʌ i 

bʌc' jilel ti c'ajc. Ma'anic mi mejlel i coltañob i bʌ ti c'ajc, come c'ax ticʌw. Mach 
lajalic bajche' c'ajc ba' mi laj q'uixñesan lac bʌ. 

15Laj majlemobix a cʌñʌyo' bʌ tsa' bʌ i pejcayet c'ʌlʌl che' bʌ tsa' coliyet. Ti 

jujuntiquil tsi ch'ʌmʌyob i bijlel. Wʌle ma'anic majch mi' coltañet. 

Isaias 48 

Lac Yum tsi' tsictesa wen bʌ t'an 

1Ñich'tan c t'an, i yalobil Jacob, ochem bʌ a c'aba ti Israel, i p'olbalet bʌ Judá. 

Ma' wa'chocon a t'an ti' c'aba' lac Yum. Ma' lon sub ñopol a cha'an i Dios Israel, 
pero mach xuc'uletic yic'ot. Mach jump'ejlic a pusic'al. 

2Ma' wʌl chucul a c'aba' ti jini ch'ujul bʌ tejclum, cʌyʌlet ti' p'ʌtʌlel i Dios Israel, i 

Yum Panchan yic'ot Pañimil. 

3Anix ora tsac tsictesʌbeyet pejtel mu' bʌ caj ti ujtel. Che' bʌ tsac subu, ti jumuc' 

jach tsac ts'ʌctesa. Tsa' ujti che' bajche' tsa cʌlʌ. 

4Tsac ña'ta jontolet, xiq'uilet jax ti a t'an. Tsʌts a bic' yilal bajche' tsucu taq'uin 

mach bʌ anic mi jac' i toj'esʌntel. Mach a womic a ñop. 

5Jini cha'an anix ora tsac tsictesʌbeyet chuqui mi' caj ti ujtel che' maxto ujtemic 

ame a lon sub: “Jiñʌch c dios tsa' bʌ i mele. Ti' caj jini pʌc'bil bʌ i yejtal tsa' ujti”, 
ame lon che'iquet. 

6Tsa'ix a wubi pejtel c t'an. Tsa'ix a q'uele chuqui tsa' ujti. Yomix ma' ch'ʌmben 

isujm. Yomix ma' sub mach i ye'telic yambʌ dios. Wʌle mi caj c tsictesʌbeñet 
mucul tac bʌ, maxto bʌ cʌmbilic a cha'an. 

7Wolic mel tsijib tac bʌ, maxto bʌ ubibilic a cha'an, ame a lon al ubibilix a cha'an. 

8Mach ubibilic a cha'an. Mach cʌmbilic a cha'an ti pejtelel ora. Anix ora wola' 

mel a bʌ ti xcojc, come mach xuc'uletic, ch'aplomet jax c'ʌlʌl che' bʌ tsa' wila 
pañimil. 

9Cha'an mi' tsictiyel i ñuclel j c'aba' jini cha'an wolic chʌn cuchbeñet a mul. 

Cha'an com j c'uxbintel jini cha'an ma'anic tsac bʌc' jisayet. 

10Tsac ñusayet ti prueba che' bajche' mi' pulel sʌsʌc taq'uin ti c'ajc cha'an mi' 

sʌq'uesʌntel, pero ma'anic tsac taja wen bʌ a pusic'al. 

11Tsa cʌq'ueyet a tsico' pusic'al cha'an i c'uxbintel j c'aba' yic'ot cha'an ti' caj c 

ñuclel ame p'ajlecon cha'an jini mach bʌ i cʌñʌyoñobic. 

Lac Yum mi caj i coltan i cha'año' bʌ 

12Ubiñon Israel, c tejclum Jacob, tsa' bʌ c pʌyʌ. Joñon jini Ñaxan Bʌ yic'ot Cojix 

Bʌ. Añon ti pejtelel ora. 

13Joñon tsac xuc'choco jini pañimil tij c'ʌb. Joñon tsac lich'choco jini panchan ti 

ñoj bʌ j c'ʌb. Ujtel jax to c pejcañob, tsa' cajiyob ti ajñel. 

14Tempan la' bʌ, ñich'tʌbeñonla c t'an. ¿Majqui tsi' wʌn subu chuqui mi' caj ti 

ujtel? Come tal jini winic mu' bʌ j c'uxbin. Mi caj i mel pejtel tsa' bʌ c wʌn ña'ta 
ti' contra Babilonia. Mi caj i yʌc' ti pam pujquel jini soldadojob babiloniajob. 

15Joñon tsac wʌn subu. Tsa cʌq'ue i ye'tel Ciro. Tsac pʌyʌ tilel. Tsaj colta cha'an 

mi' mʌjlel i cha'an. 

16Lʌc'tesan la' bʌ ba' añon. Ñich'tanla c t'an. Ma'anic ba' ora tsac cha'le t'an ti 

mucul. Ba' ora mi' yujtel jini albil bʌ c cha'an ya' añon. Lac Yum Dios tsi' 
chocoyon tilel yic'ot i Ch'ujlel, che'en. 

17Lac Yum, la caj Coltaya jini Ch'ujul Bʌ i Dios Israel woli' yʌl: Joñon a Yumon, 

a Dioson mu' bʌ j cʌntesañet cha'an ma' taj chuqui wen. Joñon mic toj'esañet ti 
a bijlel ba' yom ma' cha'len xʌmbal. 

18Tsa'ic a jac'ʌ c mandar, cabʌlix i ñʌch'tilel a pusic'al che' bajche' colem ja' woli 

bʌ ti ajñel. Añʌch toj bʌ a pusic'al yic'ot cabʌl a p'ʌtʌlel che' bajche' wets'ecña 
bʌ ja'. 

19Tsa'ic a jac'ʌ, cabʌlix a walobilob che bajche' i ji'il colem ja'. Uts'at i pusic'alob 

che' bajche' i tatob. Ma'anic mi' yajpel a c'aba' ti pañimil. 

20Loq'uenla ti Babilonia. Cha'lenla c'ay che' wolix la' loq'uel majlel ba' cʌchʌletla. 

Tsictesanla c'ʌlʌl ti' xujc tac pañimil cha'an lac Yum tsi' colta israelob jini 
x'e'telob i cha'an. 

21Anquese tsi' pʌyʌyob ñumel ti' tiquiñal pañimil, ma'anic tsi' yubiyob tiquin ti'. 

Tsi' top'o colom xajlel cha'an cholocña mi' loq'uel ja'. Tsi' yʌq'ueyob i jap. 

22Pero ma'anic i ñʌch'tilel i pusic'al xjontolilob, che'en lac Yum. 

Isaias 49 

Jini X'e'tel i cha'an Dios mi caj i coltan Israel 

1Jini X'e'tel i cha'an Dios tsi' yʌlʌ: Ñich'tañon jini ñajt bʌ chumuletla ti pañimil, 

yic'ot jini año' bʌ ti lum tac joyol bʌ ti ja'. Lac Yum tsi' wʌn yajcayon che' 
cʌntʌbilon to. Tsi' pʌyʌyon c'ʌlʌl che' bʌ tsi' yʌc'ʌyon ti pañimil c ña. Tsi' 
yotsʌbeyon j c'aba'. 

2Tsi' yʌq'ue i c'ʌjñibal quej che' bajche' espada jay bʌ i ni'. Tsi' mucuyon ti mal i 

c'ʌb. Tsi' meleyon che' bajche' i te'el jalʌjb wen jay bʌ i ni'. Lajalon ti' c'ʌb Dios 
che' bajche' i te'el jalʌjb lotol bʌ ti' yajñib. 

3Dios tsi' subeyon: “Israel c Winiquet, mero Israelet. Mi caj c taj c ñuclel ti jatet”, 

che'en. 

4Lolom jach tsac cha'le cabʌl e'tel. To'ol jach tsa' jili c p'ʌtʌlel. Pero pejtel jini 

que'tel an ti' wenta lac Yum mu' bʌ caj i yʌq'ueñon c chobejtʌbal. 

5Wʌle ñuconix ti' tojlel lac Yum, come Dios jiñʌch c p'ʌtʌlel. Jiñʌch tsa' bʌ i 

yʌc'ʌyon ti colel c'ʌlʌl che' cʌntʌbilon to cha'an c ña'. Tsi' yotsayon ti' winic 
cha'an mic pʌy tilel jini israelob cha'an mi' cha' sutq'uiñob i bʌ ba'an lac Yum. 

6Woli' subeñon: “Mach jinic jach israelob mi caj a pʌyob tic tojlel. Mi caj cʌq'uet 

che' bajche' i sʌclel pañimil ti' tojlel jini ñajt bʌ chumulob ti mojt ti mojt cha'an 
mi' tajob i coltʌntel tic tojlel c'ʌlʌl ti petol pañimil”, che'en. 

7Che'ʌch woli' yʌl lac Yum, la Caj Coltaya, jini Ch'ujul Bʌ ti Israel. Che'ʌch tsa' 

subenti jini ts'a'lebil bʌ, jini p'ajbil bʌ cha'an winicob, i mozo yumʌlob: “Ba' ora 
mi' q'uelet jini reyob yic'ot jini yumʌlob, mi caj i wa'tʌlob ti a tojlel. Mi caj i 
c'uchchocoñob i bʌ ti' tojel a wut cha'an tsac yajcayet”. Che' tsi' yʌlʌ lac Yum, 
jini Xuc'ul Bʌ, jini Ch'ujul Bʌ i cha'an Israel. 

Dios mi caj i coltan Sion 

8Lac Yum woli' chʌn suben i Winic: Tsa cubi a t'an che' i yorajlelix mic jac'. Ti' 

yutslel c pusic'al tsac jac'beyet. Che' ti' yorajlel i coltʌntel c cha'año' bʌ tsaj 
coltayet. Mi caj j cʌntañet. Mi caj cʌq'uet che' bajche' prenda ti' tojlel Israel 
cha'an mi' wen ña'tañob mi caj c cha' aq'ueñob i lumal. Cha' talob ti chumtʌl ti 
jochol bʌ tejclum. 

9Mi caj a subeñob jini ñup'ulo' bʌ año' bʌ ti ic'ch'ipan bʌ pañimil: “Loq'uenla ti 

libre”, che' yom ma' subeñob. Mi caj i yajñelob che' bajche' tiñʌme' c cha'an. Ya' 
ba' tiquin pañimil mi caj i c'uxob jam. Jasʌl mi' cajelob ti buc'bal. 

10Ma'anix mi caj i yubiñob wi'ñal yic'ot tiquin ti'. Ma'anix mi caj i c'un'añob cha'an 

i ticwʌlel q'uin. Joñon mij c'uxbiñob. Mi caj c toj'esañob majlel ti' bijlel. Mi caj c 
pʌyob majlel ba'an i loq'uib ja'. 

11Mi caj c jem pejtelel mu' bʌ i mʌctan jini colem bij. Mi caj c jem jubel jini wits 

tac cha'an mi' sujtel ti colem bij. Mi caj c but' pejtel jini japal tac bʌ ba' mi' ñumel 
colem bij. 

12Q'uelela. Ñajt mi caj i tilelob c cha'año' bʌ, loq'uemo' bʌ ti norte, yic'ot ti' bʌjlibal 

q'uin, yic'ot ti sur. 

13Cha'lenla c'ay añet bʌ la ti pañimil. Yom tijicñayetla ti c'ay añet bʌ la ti wits. 

Come lac Yum tsa'ix i cha' ñuq'uesʌbeyob i pusic'al i cha'año' bʌ. Mi caj i p'untan 
jini woliyo' bʌ ti wocol. 

14Jini año' bʌ ti Sion woli' yʌlob: “Tsa'ix i cʌyʌyonla lac Yum. Tsa'ix ñajʌyiyonla 

i cha'an Dios”, che'ob. 

15Pero mach isujmic. ¿Mu' ba ñajʌyel i cha'an x'ixic i yalobil? ¿Mu' ba i cʌy i 

c'uxbin i yalobil tsa' bʌ i yʌc'ʌ ti pañimil? Añʌch mu' bʌ i cʌy mu' bʌ i ñajʌyel i 
cha'an. Pero joñon mach che'icon. Mach ñajʌyiyetic c cha'an. 

16Come ñʌp'ʌl a c'aba' tij c'ʌb ti pejtelel ora. Wolic chʌn ña'tan i ts'ajquil tac 

Jerusalén tsa' bʌ jejmi. 

17Talobix a walobilob mu' bʌ caj i cha' melob Jerusalén. Mi caj i yajñesañob 

loq'uel pejtelel mu' bʌ i jisañet. 

18Letsan a wut añet bʌ ti Sion. Q'uele ti' joytʌlel pañimil. Woli' much'quiñob i bʌ 

winicob cha'an mi' tilelob ba' añet. Cha'an cuxulon mi caj i ts'ʌctiyel c t'an ti 
pejtelel. A contrajob mi caj i yochelob ti a mozo. Jiñʌch a ñuclel, che' bajche' i 
ch'ʌjlil tac jini xch'oc mu' bʌ cajel ti ñujpuñel. 

19Asiyemix a tejclum, jocholix a lumal. Tal i yorajlel mi caj i ch'och'ocʌyel a lum 

cha'an cabʌl winicob. Ñajtix añob jini winicob tsa' bʌ i jisayet. 

20A walobilob tsa' bʌ i yilayob pañimil ti ñajtʌl ya' ba' tsa' pʌjyiyet ti cʌjchel mi 

caj i sujtelob tilel. Mi caj i subeñetob: “Ch'o'ch'oc jax ili lum cha'añonla. Anto 
yom”, che'ob. 

21Che' jini mi caj a wʌl ti a pusic'al: “¿Majqui tsi' yʌq'ueyon cabʌl calobilob? 

Come tsʌnsʌbilob lamital jini calobilob. Lamital tsa' pʌjyiyob majlel ti yambʌ lum. 
¿Majqui tsi' cosayob che' añon tic bajñel? ¿Baqui tsa' tiliyob?” che'et. 

22Lac Yum Dios woli' yʌl: Mi caj cʌq'ueñob mandar jini gentilob año' bʌ ti ñajtʌl 

cha'an mi' mec'ob tilel ch'iton bʌ a walobilob yic'ot cha'an mi' cuchob tilel xch'oc 
bʌ a walobilob. 

23Jini año' bʌ i ye'tel ti pañimil, reyob yic'ot i yijñamob, mi caj i cosañob che' 

bajche' i tatob. Mi caj i we'sañob. Mi caj i c'uchchocoñob i bʌ ti lum ti a tojlel. Mi 

caj i tijcañob i ts'ubeñal a woc. Che' jini mux caj a ña'tan Yumʌlon. Majqui jach 
mi' ñopon ma'anic mi' cajel ti quisin. 

24¿Mu' ba la' chilben i ganar jini ch'ejl bʌ winic tsa' bʌ mʌjli i cha'an ti guerra? 

¿Mu' ba i mejlel ti colel jini xñujp'ejl ti' tojlel jontol bʌ yumʌl? 

25Pero woli' yʌl lac Yum: Mi caj i loq'uel ti libre jini cʌchʌl bʌ ti' wenta p'ʌtʌl bʌ i 

yum. Mi caj i chilbentel i ganar jini jontol bʌ. Mi caj j contrajin jini mu' bʌ i 
contrajiñet. Mi caj j coltan a walobilob. 

26Pejtel a contrajob mi caj cʌq'ueñob i wʌlʌc c'ux i bʌc'tal. Mi caj i yʌc'añob ti' 

japol i bajñel ch'ich'el. Pejtelel año' bʌ ti pañimil mi caj i ña'tañob joñon Yumʌlon. 
A waj coltayajon tsa' bʌ c mʌñʌyet. P'ʌtʌlon mu' bʌ j coltan Israel, che'en Dios. 

Isaias 50 

Jini israelob tsi' cʌyʌyob lac Yum 

1Lac Yum woli' yʌl: ¿Chucoch tsa' majli Israel la' ña'? ¿Cha'an ba tsaj cʌyʌ? 

¿Cha'an ba tsa cʌq'ue i juñilel divorcio? ¿Am ba c bet cha'an mic chon c 
tejclumob? Ma'anic. Tsa' la' choño la' bʌ ba'an yambʌ la' yum cha'an ti' caj la' 
mul. Tsa' pʌjyi majlel Israel la' ña' cha'an ti' caj tsa' la' ñusʌbeyon c mandar. 

2Che' bʌ tsa' tiliyon, ¿chucoch ma'anic majch tsac taja? Che' bʌ tsac pʌyʌyetla, 

¿chucoch ma'anic majch tsi' jac'ʌ? ¿Tutsul ba j c'ʌb cha'an mach c tajayeticla? 
¿Mach ba anic c p'ʌtʌlel cha'an mij coltañetla, cha'an mi cʌq'uetla ti libre? Jasʌl 
mi cʌc' c t'an cha'an mi' laj tiquin jini colem ñajb. Ya' ti colem ja' tiquin lumix mi' 
majlel. Muq'uix i tuw'an chʌy cha'an ma'anix ja'. Woli' chʌmelob ti tiquin ti'. 

3Joñon mic mos panchan yic'ot i'ic' bʌ tocal che' bajche' mi' mos i bʌ meba' x'ixic 

woli bʌ ti uq'uel, che'en Dios. 

I xuc'tilel i winic Dios che' an ti wocol 

4Lac Yum Dios tsi' yʌq'ueyon c ña'tʌbal cha'an mic ñuq'uesʌbeñob i pusic'al jini 

lujbo' bʌ. Mi' ñijcañon ch'ojyel ti jujump'ejl sʌc'ajel. Mi' jambeñon c chiquin 
cha'an mic wen ubin. 

5Lac Yum Dios tsi' pejcayon. Tsac ñich'tʌbe i t'an. Ma'anic mic sutq'uiben c pat. 

Mi cʌq'uen c wut. 

6Tsa cʌc'ʌ c pat ti jajts'el ti pʌchi. Tsa cʌc'ʌ c choj cha'an mi' bocbeñoñob c 

tsucti'. Ma'anic tsac mʌyʌ c wut che' bʌ tsi' ts'a'leyoñob. Tsi' p'ajayoñob che' bʌ 
tsi' tujbayoñob. 

7Lac Yum Dios jiñʌch Caj Coltaya. Jini cha'an ma'anic mic p'is tic wenta che' 

mi' p'ajoñob. Xuc'ul mi cajñel che' bajche' tsʌts bʌ xajlel. Cujil mi caj c mʌl ti' 
tojlel j contrajob. 

8Lʌc'ʌl an jini mu' bʌ i tsictesan toj bʌ c pusic'al. ¿Majqui yom i contrajiñon? La' 

i ñochtañon cha'an mic taj lojon c bʌ. 

9Lac Yum Dios mi' coltañon. ¿Majqui mi' pʌc'on ti mulil? Mach isujmic i t'an j 

contrajob. Mi caj i jilelob che' bajche' pisil. Jini ts'islum mi caj i c'uxob. 

10¿Majqui mi' bʌc'ñan lac Yum? ¿Majqui mi' jac'ben i t'an jini X'e'tel i cha'an? 

Jini winic, anquese mi' ñumel ba' ic'yoch'an, ba' mach wisilic i sʌclel, cʌyʌl i 
pusic'al yic'ot i Dios. 

11Pero p'ump'uñetla mu' bʌ la' xic' la' bajñel c'ajc che' mi la' ñijcan letsel i nich 

cha'an mi la' cha'len q'uix. Cha'lenixla xʌmbal ba' tsiquilix la' c'ajc tsa bʌ la' 
xiq'ui, come mach la' womic la' ñopon. Mi caj la' cʌytʌl ti la' wocol. 

Isaias 51 

Uts tac bʌ t'an cha'an Jerusalén 

1-2Ubinla, jatetla, mu' bʌ la' ñop la' mel chuqui toj, mu' bʌ la sʌclan la' Yum. 

Q'uelela baqui tilemetla, che' bajche' tsa' loq'ui xajlel ti xajlelol. Abraham yic'ot 
Sara la' ñojte'elob tsi' yʌc'ʌyetla ti pañimil. Che' bʌ tsac pʌyʌyob i bajñelob jach. 
Tsaj coltayob, tsa cʌc'ʌyob ti p'ojlel. 

3Isujm mi caj c cha' aq'ueñob i tijicñʌyel i pusic'al jini israelob. Mi caj c cha' mel 

ti uts'at pejtel jini jejmenix bʌ ti' tojlel. Mi caj c sutq'uin jini tiquin bʌ lum ti wen 
bʌ lum cha'an uts'at mi' yʌc' i wut che' bajche' Edén i pʌc'ʌb la' Yum. Tijicñayob 
jini ya' bʌ añob. Mi caj i subeñoñob wocolix cʌlʌ. Cabʌl mi caj i cha'leñob c'ay. 

4Ñich'tanla, ubinla c t'an, israelob c cha'año' bʌ. Mi caj cʌc' ti jajq'uel c mandar. 

Mi caj c cha'len meloñel ti toj ti' wut pejtel pañimil. 

5Lʌc'ʌlix i yorajlel cha'an mi' mʌjlel c cha'an. Lʌc'ʌlix a coltʌntel, Israel. Mi caj c 

pʌy pejtel pañimil cha'an mi' melob i bʌ tic tojlel. Mi caj i pijtañoñob jini año' bʌ 
ti lum joyol bʌ ti ja'. Mi caj i ñopoñob. 

6Letsan la' wut ti panchan. Q'uelela jini lum ja'el. Jini panchan mi caj i sʌc jilel 

che' bajche' buts'. Jini pañimil mi caj i tsuculiyel che' bajche' pisil. Jini ya' bʌ 
chumulob jomocñayob mi caj i chʌmelob. Pero jini coltʌbilo' bʌ c cha'an mi caj 
i yajñelob ti pejtelel ora. Mach jilic c yumʌntel ti pejtelel ora. 

7Ñich'tanla c cha'añet bʌ la, mu' bʌ la' mel chuqui toj, mu' bʌ la' p'is ti la' wenta 

j cʌntesʌbal. Mach la' bʌc'ñan winicob yujilo' bʌ a'leya. Mach la' mel la' pusic'al 
che' mi' p'ajetob. 

8Come mi caj i jilelob che' bajche' pisil mu' bʌ i c'ux ts'islum, che' bajche' i tsutsel 

tiñʌme mu' bʌ i c'ux motso'. Pero mux i yajñel ti pejtelel ora jini woli bʌ j coltan. 
Mij coltan winicob yic'ot i yalobilob ti lajm ti lajm. Che' tsi' yʌlʌ lac Yum. 

9Caña a wut c Yum, caña a wut, wa'i' yic'ot cabʌl a p'ʌtʌlel che' bajche' ti wajali. 

Jatet tsa' tsʌnsa jini colem bʌ ajin, jiñʌch Egipto. 

10Jatet tsa' tiquesa colem ñajb. Tsa' jamʌ bij ti ja' ba' tsa' ñumiyob jini tsa' bʌ a 

mʌñʌyob. 

11Che' mi' sujtelob jini coltʌbilobix bʌ i cha'an lac Yum mi' cajelob ti c'ay. Jini 

mu' bʌ i sujtelob ti Jerusalén mi caj i yʌq'uentelob i tijicñʌyel i pusic'al mach bʌ 
yujilic jilel. Junyajlel tijicñayob. Mi caj i lajmel pejtel wocol. Ma'anix ch'ijiyem bʌ. 

12Joñon la' Yumon. Mic ñuq'uesʌbeñetla la' pusic'al. Mi cʌq'ueñetla la' tijicñʌyel. 

¿Yom ba mi la' bʌc'ñan winicob yujilo' bʌ chʌmel? ¿Mach ba lajalobic bajche' 
pimel? 

13Tsa'ix a ñajʌtesa a Yum tsa' bʌ i meleyet, tsa' bʌ i lich'choco panchan, tsa' bʌ 

i xuc'choco jini pañimil ti' yajñib. Jini cha'an tsiltsilñayet ti bʌq'uen ti' tojlel a 
contra mu' bʌ i mich'leñet, mu' bʌ i tilel i tsʌnsañet. ¿Yom ba ma' chʌn bʌc'ñan 
winicob ti jujump'ejl q'uin? 

14Mach jalix mi caj i loq'uelob ti libre jini cʌchʌlo' bʌ ti wocol. Ma'anic mi caj a 

chʌmel ti mʌjquibʌl mi ti wi'ñal. 

15Joñon a Yum Dios, i Yumon Panchan yic'ot Pañimil. Jiñʌch j c'aba. Tsac t'oxo 

colem ñajb. Tsac tiquesʌbeyet bij ti ojlil wʌlʌcña bʌ ja'. 

16Tsa'ix c lich'i panchan. Tsac xuc'choco jini pañimil ti' yajñib. Tsa'ix cotsa c t'an 

ti a wej cha'an ma' sub. Tsaj cʌntayet tic p'ʌtʌlel. Tsac sube Sion: “Jatet c 
tejclumet”. Che' tsi' yʌlʌ lac Yum. 

17Ch'ojyen Jerusalén, caña a wut. Tsa'ix a wubi i mich'ajel lac Yum. P'ump'un 

tsa' cʌleyet che' bajche' xyʌc'ajel mach bʌ mejlix ti xʌmbal che' bʌ tsa'ix i lu' jisa 
lembal. 

18Ti pejtelel a walobilob ma'anic mi juntiquilic mu' bʌ mejlel i toj'esañet majlel. 

Ti pejtelel a walobilob tsa' bʌ a cosayob ma'anic mi juntiquilic mu' bʌ i chuquet 
majlel ti a c'ʌb. 

19Jini cha'chajp wocol tsa' tili ti a tojlel: i jisʌntel a chubʌ'an yic'ot wi'ñal. Tsa' laj 

jili a pi'ʌlob. Lamital tsa' chʌmiyob ti wi'ñal. Lamital tsa' tsʌnsʌntiyob ti guerra. 
¿Majqui mi caj i puñtañet? ¿Majqui mi mejlel c choc tilel cha'an mi' 
ñuq'uesʌbeñet a pusic'al? 

20Ma'añobix i p'ʌtʌlel a walobilob. Pam chocbilob ti' xujc tac calle che' bajche' 

bʌte'el ts'i' tsa'ix bʌ yajli ti yac. Laj lojwemob cha'an i mich'ajel lac Yum, cha'an 
woli' yʌ'leñet a Dios. 

21Jini cha'an ñich'tan c t'an. P'ump'uñet jax. Yʌquet, pero mach cha'anic lembal. 

22Lac Yum Dios jiñʌch mu' bʌ i cʌntan i cha'año' bʌ. Lac Yum woli' yʌl: 

Q'ueleyon. Wolix i cha' lajmel c mich'ajel am bʌ ti a tojlel. Ma'anix mi caj a chʌn 
ubin c mich'ajel. 

23Pero mi caj cʌq'ueñob i yubiñob c mich'ajel jini tsa' bʌ i yʌc'ʌyet ti wocol, tsa' 

bʌ i tic'layet, tsa' bʌ i t'uchtayet. Tsa' ñumiyob ti a pat che' bajche' ti calle, che'en. 

Isaias 52 

Dios mi caj i yʌc' ti colel Jerusalén 

1Ch'ojyen, ch'oyenla añet bʌ la ti Jerusalén. Wen p'ump'un tsa' ajniyetla. 

P'ʌtesan la' bʌ. Lʌpʌx la' pislel, jini c'ax uts'at bʌ, cha'an mi la' wajñel ti ch'ujul. 
Mach chʌn talobix jini xmulilob mach bʌ i cʌñʌyobic Dios. 

2Ch'ojyenla, tijcanla i lumil la' woc ya' ba cʌchʌletla, Jerusalén. Loq'uenla ti libre. 

Loc'sanla jini lazo. 

3Lac Yum woli' yʌl: Tsa' wersa pʌjyiyetla ba'an yambʌ la' yum pero ti majtan 

jach. Ma'anic la' tojol. Jini cha'an mach ti taq'uinic mi caj c cha' mʌñetla che' mij 
coltañetla. 

4Ti wajali tsajniyob ti chumtʌl ti Egipto c winicob. Ti wi'il jini asiriajob tsa' caji i 

to'ol tic'lañob anquese ma'anic i mul. 

5Wʌle, ¿chuqui wolij q'uel? Tsa' to'ol pʌjyiyob majlel c cha'año' bʌ. Tsa' 

tic'lʌntiyob. I yumob tsi' chañ'esayob i bʌ. Mi' p'ajob j c'aba' ti jujump'ejl q'uin. 

6Pero che' mic tsictesan c p'ʌtʌlel, wersa mi caj i cʌñon c tejclumob. Mi caj i 

ña'tañob Joñoñʌch mu' bʌ c pejcañob. Joñoñʌch, che'en. 

7Wen uts'atax ya' ti pam wits i yoc jini mu' bʌ i tilel cha'an mi' tsictesan jini Wen 

T'an, cha'an mi' tajob i ñʌch'tʌlel i pusic'al yic'ot i coltʌntel jini año' bʌ ti Sion, 
cha'an mi' ña'tañob woli ti yumʌntel lac Dios. 

8¡Ñich'tanla! C'am woliyob ti t'an xcʌntayajob la' cha'an. Wen c'am mi' cha'leñob 

oñel cha'an tijicñayob. Come mi caj i q'uelob lac Yum woli bʌ i cha' lʌc'tiyel tilel 
ti Sion. 

9Cha'lenla c'am bʌ oñel añet bʌ la ti Jerusalén. Yom tijicña la' pusic'al cha'an 

tsa' mʌjli la' cha'an. Mach chʌn t'uchtʌbiletix come lac Yum tsa'ix i cha' p'unta i 
cha'año' bʌ. Tsa'ix i cha' mʌñʌ jini año' bʌ ti Jerusalén. 

10Lac Yum tsa'ix i pʌsʌ ch'ujul bʌ i c'ʌb ti' wut pejtelel tejclum. Ti pejtelel pañimil 

mi' caj ti tsictiyel laj coltʌntel tilem bʌ ti lac Dios. 

11Loq'uenla ti Babilonia, c pi'ʌlob. Cʌyʌla pejtelel i mul jini año' bʌ ti pañimil. 

Mach yomic mi la' tʌl chuqui tac bibi'. Sʌq'uesan la' bʌ jatetla mu' bʌ la' cuch 
majlel i latu tac lac Yum. 

12Come ma'anic mi caj la' loq'uel ti ajñel. Ma'anic mi caj la' puts'el loq'uel. Come 

ñaxan mi' majlel lac Yum ti la' tojlel. Mi' cʌntañetla majlel ti la' pat i Dios Israel. 

Isaías tsi' wʌn subu i wocol jini Mesías 

13Q'uele c Winic. Uts'at bajche' mi caj i mel ti cabʌl i ña'tʌbal. Mi caj i 

wa'chocontel ti chan. Mi caj i yajñel ti ñuc. 

14Tsa' toj sajtiyob i pusic'al cabʌlob che' bʌ tsi' q'ueleyob. Wen lojwen i wut c'ʌlʌl 

mach chʌn cʌñʌlix mi winic. Ñumen lojwen i bʌc'tal bajche' yaño' bʌ winicob. 

15Che' jini mi caj i mulbeñob ti' ch'ich'el cabʌl winicob x'ixicob ti yan tac bʌ lum. 

Jini yumʌlob ñʌch'ʌlix mi caj i cʌytʌlob ti' tojlel jini winic. Come ma'anic tsa' 
subentiyob chucoch tsa' tic'lʌnti, pero che' mi' q'uelob mi caj i ch'ʌmbeñob isujm 
jini mach bʌ anic tsi' yubiyob. 

Isaias 53 

1¿Majqui tsi' ñopo jini tsa' bʌ lac subu? ¿Majqui tsi' q'uelbe i p'ʌtʌlel lac Yum 

tsa' bʌ tsictiyi? Ma'anic jaytiquil. 

2Tsa' coli ili Winic ti' tojlel Dios che' bajche' i buts i wi' te' mu' bʌ i pasel ti tiquin 

lum ba' mach wenix. Ma'anic bajche' yilal. Mach la comic laj q'uel. Che' mi laj 
q'uel jini winic, mach i t'ojolic mi laj q'uel. Ma'anic mi laj c'uxbin. 

3Ts'a'lebil ti winicob x'ixicob, cʌybil ja'el. Cabʌl tsi' yubi ch'ijiyem bʌ yic'ot wocol. 

Tsa' lac mʌyʌ lac wut cha'an ma'anix mi lac chʌn q'uel. Che' ts'a'lebil jini winic 
ma'anic tsa' lac p'isi ti wenta. 

4Isujm tsi' cuchu lac wocol. Tsi' cuchbeyonla i ch'ijiyemlel lac pusic'al. Tsa' lac 

lon ña'ta Dios woli' yʌq'uen i toj i mul. 

5Pero tsa' jejq'ui cha'añonla cha'an tsa' lac ñusʌbe i mandar Dios. Tsa' jajts'i 

cha'an lac mul. Tsi' yubi tojmulil cha'an mi' yʌq'ueñonla i ñʌch'tʌlel lac pusic'al. 
Lajmesʌbilonla cha'an tsa' yʌx'a i bʌc'tal. Tsi' bajbeyob ti asiyal. 

6Ti pejtelonla tsa' sajtiyonla che' bajche' tiñʌme'. Tsa' lac bajñel yajca lac bijlel 

ti jujuntiquilonla. Lac Yum tsi' yotsa ti' wenta cha'an mi' toj lac mul. 

7Tsa' tic'lʌnti, tsi' peq'uesa i bʌ. Ma'anic tsi' cha'le t'an. Tsa' pʌjyi ti tsʌnsʌntel 

che' bajche' alʌ tiñʌme'. Ñʌch'ʌl che' bajche' tiñʌme' ti' tojlel jini mu' bʌ i tsepben 
i tsutsel. Ma'anic tsi' cha'le t'an. 

8Tsa' tic'lʌnti, tsa' ñumi ti meloñel, tsa' pʌjyi majlel cha'an mi' yʌjq'uel ti chʌmel. 

¿Majqui tsi' wis ña'ta mi woli' tsʌnsʌntel cha'an i mul c tejclumob? Tsa' ajq'ui ti 
wocol, tsa' jajts'i cha'an i mul winicob x'ixicob. 

9Ma'anic tsi' cha'le jontolil. Ma'anic tsi' cha'le lot. Che' bʌ tsa' chʌmi tsi' mucuyob 

che' bajche' xjontolil ti mucoñibʌl i cha'an wen chumul bʌ. 

10Anquese tsa' tic'lʌnti ti' c'ʌb winicob, che'ʌch yom i pusic'al lac Yum. Lac Yum 

tsi' yʌq'ue i yubin ch'ijiyem bʌ. Che' bʌ tsa'ix i yʌc'ʌ i bʌ ti chʌmel i wenta 
tsʌnsʌbil bʌ i majtan Dios cha'an mi' toj mulil, mi caj i q'uel i p'olbal. Cuxul mi 
caj i yajñel ti pejtelel ora. Ti' caj i ye'tel mi caj i yujtel ti uts'at chuqui yom lac 
Yum. 

11Mi caj i taj i tijicñʌyel i pusic'al cha'an tsi' colta cabʌlob, cha'an tsa' mʌjli i 

cha'an che' bʌ tsi' yubi wocol. C winicʌch jini toj bʌ. Che' cʌmbilix i cha'an 
winicob mi caj i yʌc'ob ti q'uejlel ti toj, come i bajñel mi caj i cuchbeñob i mul. 

12Jini cha'an mi caj cʌq'uen cabʌl i ñuclel ti' tojlel winicob. Mi caj i yʌq'uentel i 

chobejtʌbal yic'ot jini p'ʌtʌlo' bʌ cha'an i tem cha'añob jach mi' majlel, come tsi' 
yʌc'ʌ i bʌ ti chʌmel. Tsa' ajq'ui ti toj mulil che' bajche' xñusa mandar. Tsi' 
cuchbeyob i mul cabʌlob. Tsi' c'ajtibe Dios cha'an mi' ñusʌbeñob i mul xñusa 
mandarob. 

Isaias 54 

Ñuc bʌ i c'uxbiya lac Yum 

1Cha'len c'ay, to'ol wa'alet bʌ x'ixic mach bʌ anic a walobil. Yom tijicñayet. 

Cha'len c'ay ti pejtelel a pusic'al jatet Jerusalén, mach bʌ anic tsa' cha'le 
bajq'uel. Come ñumen mi caj a mec' a walobil bajche' jini am bʌ i ñoxi'al. 

2Ñuq'uesan a wotot. Mach a bʌc'ñan a tam'esan i lejch'il pisil bʌ a wotot. 

Sʌts'ben i ch'ajñal. Tsʌts yom ma' ts'ʌpben i yoyel tac. 

3Come mi caj a p'ojlel ti a ñoj yic'ot ti a ts'ej. Jini a p'olbal mi caj i ch'ʌmob cabʌl 

tejclum ti' tojlel gentilob. Mi caj i ch'ʌmbeñob i ye'tel i yumob. 

4Mach a cha'len bʌq'uen, come ma'anic mi caj a wʌjq'uel ti quisin. Ma'anic mi 

caj i p'ajetob. Mi caj i ñajʌyel a cha'an a quisin tsa' bʌ a wubi che' xch'oquet to. 
Ma'anix mi caj i chʌn c'ajtiyel a cha'an a wʌ'lentel cha'an meba'et. 

5Come lac Yum mi caj i pʌyet cha'an i yijñam. Jiñʌch i Yum Panchan yic'ot 

Pañimil. Che'ʌch i c'aba'. Jini Xcoltaya a cha'an jiñʌch Ch'ujul Bʌ i cha'an Israel. 
I Diosʌch pejtel pañimil. 

6Ch'ijiyemet tsi' tajayet lac Yum. Lajalet bajche' x'ixic cʌybil bʌ cha'an i ñoxi'al, 

che' bajche' x'ixic chocbil bʌ che' xch'oc to. Tsi' cha' pʌyʌyet. 

7Woli' yʌl: Poj jumuc' jach tsaj cʌyʌyet, pero ti wi'il mi caj c cha' pʌyet ti' yutslel 

c pusic'al. 

8Jumuc' jach tsa' mich'ayon. Jumuc' jach tsac mucu c bʌ ti a tojlel, pero mi caj 

c p'untañet ti pejtelel ora ti cabʌl c'uxbiya, che'en lac Yum tsa' bʌ i mʌñʌyet. 

9Woli' yʌl ja'el: Che' bajche' tsa cʌc'ʌ c t'an ti' yorajlel Noé cha'an mach chʌn 

talix but'ja' ti pañimil ti pejtelel ora, che' ja'el wolic subeñet ma'anix mi caj c chʌn 
mich'leñet. Ma'anix mi caj cʌ'leñet. 

10Anquese mi' ñijcan i bʌ wits, anquese mi' q'uex i yajñib, anquese mi' jejmel 

bujtʌl tac, ma'anix mi caj j cʌyet. Mach q'uextʌyic j c'uxbiya cha'anet. Mach 
q'uextʌyic jini xuc'ul bʌ t'an tsa' bʌ c mele quic'otet cha'an ñʌch'ʌl mi' yajñel a 
pusic'al, che'en lac Yum mu' bʌ i p'untañet. 

Tsiji' bʌ Jerusalén 

11P'ump'un a bʌ, jats'bilet bʌ cha'an tsʌts bʌ ic'. Ma'anic majch mi' 

ñuq'uesʌbeñet a pusic'al. Mi caj j c'ʌn zafiro cha'an mic cha' melbeñet a buchlib 
tac. Mi caj j c'ʌn i t'ojol jax bʌ xajlel cha'an mic mel a wotot. 

12Pejtelel i jol yic'ot i ti' a wotot, yic'ot a cayajon mi caj c mel ti wen i t'ojol tac jax 

bʌ xajlel. 

13Mi caj j cʌntesan pejtel a walobilob. Mi caj cʌq'ueñob i ñʌch'tʌlel i pusic'al 

mach bʌ yujilic jilel. 

14Mi caj a wʌq'uentel toj bʌ a pusic'al, cha'an xuc'ul ma' wajñel. Ma'anix majch 

mi caj i chʌn tic'lañet. Jini cha'an mach a cha'len bʌq'uen. Tsa'ix lajmi bʌbʌq'uen 
bʌ. Ma'anix mi caj i chʌn tajet. 

15Mi tsi' tempayob i bʌ xletojob cha'an mi' contrajiñet, mach chocbilobic tilel c 

cha'an. Mi yomob leto mi' cajelob ti yajlel. Mux caj i mʌjlel a cha'an. 

16Q'uele joñon tsac mele jini xcuj tsucu taq'uin mu' bʌ i chʌq'uesan c'ajc cha'an 

mi' mel e'tijibʌl. Che' ja'el mic chajpan soldadojob cha'an mi' cha'leñob jisaya. 

17Pero woli cʌq'ueñet c t'an, ma'anic mi junchajpic e'tijibʌl cha'an guerra mu' bʌ 

mejlel i jisañet. Mi caj a tsictesʌbeñob i mul jini mu' bʌ i cha'leñob jop't'an ti a 
contra. Jiñʌch i chobejtʌbal mu' bʌ caj i yʌq'uentelob i winicob Dios. Jiñʌch a 
wenlel mu' bʌ cʌq'ueñet, che'en lac Yum. 

Isaias 55 

I yʌc'bal lac Yum 

1Yom ma' jal'an jumuc', majqui jach an i tiquin ti'. La' tilic i jap ja' mu' bʌ cʌc'. 

Jini mach bʌ añobic i taq'uin, la' tilicob i c'ux waj i jap vino yic'ot lech ti' majtan 
jach. 

2¿Chucoch mi la' to'ol jisan la' taq'uin ti' mʌñol jini mach bʌ wajic? Woli ti to'ol 

jilel la' taq'uin che' wi'ñayetla. Ñich'tanla c t'an. Che' jini mi caj la' c'ux wen bʌ i 
bʌl la' ñʌc'. Mi caj la' tijicñesan la' pusic'al yic'ot sumuc tac bʌ i bʌl la' ñʌc'. 

3La'la ba' añon. Ubinla c t'an. Ñich'tañonla cha'an chʌn cuxul mi la' wajñel. Mi 

caj c mel xuc'ul bʌ t'an la' wic'ot. Mi caj c p'untañetla. C'ux mi cubiñetla che' 
bajche' tsaj c'uxbi David. 

4Tsac wa'choco David ti testigo ti' tojlel c tejclum. Tsac wa'choco ti yumʌl yic'ot 

ti xcʌntesaya ti' tojlel cabʌl tejclum tac mach bʌ la' pi'ʌlobic. 

5Jatet ja'el mi caj a pʌybeñon tilel yambʌ tejclumob mach bʌ i cʌñʌyoñobic, 

yic'ot yaño' bʌ winicob mach bʌ a pi'ʌlobic. Ajñel mi caj i tilelob ba' añet cha'an 
mi' cʌñob a Yum Dios, jini Ch'ujul Bʌ ti Israel, come tsa'ix i ñuq'uesayet. 

6Sajcanla lac Yum che' mu' to mejlel ti tajtʌl. Pʌyʌla che' lʌc'ʌl to an. 

7La' i cʌy i mul jini xjontolil. Jini mach bʌ tojic la i cʌy i ña'tan jontolil. La' i sutq'uin 

i bʌ ti lac Yum, come mi caj i p'untan. Mi caj i ñusʌben i mul ti pejtelel i pusic'al. 

8Come mach lajalic mi la' ña'tan bajche' wolic ña'tan. Mach lajalic la' bijlel 

bajche' c bijlel, che'en lac Yum. 

9Wen chan jini panchan. Mach la' tajayic i chanlel. Che' ja'el c bijlel ñumen chan 

bajche' la' bijlel. Mic ts'ʌctesan pejtel mu' bʌ c ña'tan c mel. Mach mejlic la' 
ch'ʌmben i sujmlel jini mu' bʌ c ña'tan. 

10Jini ja'al yic'ot i ña'al tsʌñal mi' yajlel tilel ti panchan. Ma'anix mi' chʌn sujtel. 

Mi' laj ch'ʌch' jini lum. Che' ach'ix jini lum mi' colel pʌc'ʌbʌl. Mi' yʌc' i wut. Mi' 
cha'leñob pac' winicob cha'an mi' tajob chuqui mi' c'uxob. 

11Che'ʌch ja'el c t'an mu' bʌ c sub. Mach lolomic jach. Mach to'o sujtic. Mi' mel 

chuqui tac com. Mi' jolontesan i ye'tel tsa' bʌ cʌq'ue i mel. 

12Mi caj la' wajñel ti' tijicñʌyel la' pusic'al yic'ot ti la' ñʌch'tʌlel. Jini wits yic'ot 

bujtʌl tac mi' cajel ti c'ay yubil ti' tojel la' wut. Jini te' tac mi caj i jats'ob i c'ʌb 
cha'an tijicña pañimil. 

13Ya' ba' tsa' coli ch'ix mi caj i colel taj. Ya' ba' tsa' coli ich'ite' mi caj i colel mirto 

te'. Ti pejtelelob mi caj i subob i ñuclel i c'aba' lac Yum. Mi caj i yʌc'ob ti cʌjñel 
lac Yum ti pejtelel ora. 

Isaias 56 

I tijicñʌyel mu' bʌ i jac' xuc'ul bʌ i t'an Dios 

1Jiñʌch woli bʌ i yʌl lac Yum: Melela chuqui toj yic'ot chuqui uts'at, come wolix 

i lʌc'tiyel i yorajlel cha'an mij coltañetla. Mi caj j coltañetla ti ñuc bʌ c p'ʌtʌlel ti' 
tojlel la' contrajob. 

2Tijicña jini winic mu' bʌ i xuc'chocon i bʌ ti' melol pejtelel c mandar, mu' bʌ i 

p'is ti' wenta i q'uiñilel c'aj o, mu' bʌ i chʌcʌ tsajin i bʌ cha'an ma'anic mi' mel 
jontolil. 

3Che' mi' ñop lac Yum jini ch'oyol bʌ ti yambʌ lum, mach yomic mi' lon al: “Parte 

mi' yʌc'on lac Yum, parte mi' yʌc' i cha'año' bʌ”. Jini winic mach bʌ mejlic i 
cha'len ñujpuñel mach che'ic yom mi' ña'tan, come c cha'añʌch ja'el. 

4Jini winic mu' bʌ i p'is ti' wenta i q'uiñilel c'aj o, mu' bʌ i mel jini com bʌ, mi 

xuc'ul mi' yajñel ti trato bʌ c t'an, 

5an chuqui wen uts'at mi caj cʌq'uen anquese ma'anic i yalobil. Mi caj i c'uxbintel 

i c'aba' ti mal cotot ti pejtelel ora. Mi caj cʌq'uen i c'aba' mach bʌ yujilic jilel, 
yic'ot mach bʌ yujilic yajpel. 

6Che'ʌch ja'el jini ñajt bʌ ch'oyolob mu' bʌ i ñopoñob, mu' bʌ i yʌc'ob i bʌ cha'an 

mi' c'uxbiñon, cha'an mi' yochel ti x'e'telob c cha'an. Mi tsi' p'isiyob ti wenta i 
q'uiñilel c'aj o, mi xuc'ulob mi' yajñelob ti trato bʌ c t'an, 

7mi caj c pʌyob tilel ti ch'ujul bʌ c wits ya' ti Jerusalén. Tal i yorajlel, mi caj 

cʌq'uen i tijicñʌyelob i pusic'al ti' yotlel oración ba' mi' pejcañoñob. Mi caj c 
ch'ʌmbeñob i yofrenda yic'ot pulbil bʌ c majtan ja'el, come jini cotot mi caj i 
pejcʌntel ti' yotlel oración i cha'an winicob x'ixicob ti pejtelel lum tac. 

8Che'ʌch woli' yʌl lac Yum Dios mu' bʌ caj i cha' much'quin jini israelob ba' pam 

pujquemob. Mi caj c pʌy tilel yaño' bʌ ja'el mach bʌ israelobic, che'en lac Yum. 

I tic'ol jontol bʌ xcʌntaya 

9Pejtelel bʌte'el, la'la ti jisaya. La' jisan c tejclum. 

10Come laj xpots'ob jini xcʌntayajob, jini x'alt'añob tic tejclum. Ma'anic chuqui 

mi' q'uelob. Lajalob bajche' uma' bʌ ts'i' mach bʌ yujilic woj, met wʌyʌlob jach 
bʌ. Mi' wen mulañob wʌyel. Ma'anic mi' ña'tañob che' an bʌbʌq'uen bʌ ti' tojlel 
c tejclum. 

11Lajalob bajche' wi'ñal bʌ ts'i' mach bʌ muq'uic i ñaj'an. Ma'anobic i pusic'al jini 

xcʌnta tiñʌme'ob. Ti jujuntiquilob mi' bajñel ña'tañob chuqui yomob. Mi' bajan 
sʌclañob i wenlel. 

12Mi' yʌlob: Conla c sʌclan vino cha'an mi lac yʌc'an. Ijc'ʌl mux lac cha' mel che' 

bajche' wʌle, pero ñumeñix, che'ob. 

Isaias 57 

1Jini toj bʌ winic mi' chʌmel. Ma'anic majch mi' c'o'otan. Jini xuc'ul bʌ winicob 

mi' chʌmelob che' maxto i yorajlelic. Jini cuxulob to bʌ ma'anic mi' wis ña'tañob 
pʌybil jini toj bʌ i cha'an Dios ba' mach i q'ueleyic jini wocol mu' bʌ caj i tilel ti' 
tojlelob. 

2Mi' tajob i ñʌch'tʌlel i pusic'al jini tojo' bʌ mu' bʌ i chʌmelob. Mi' c'ajob i yo. 

I ts'a'lentel jini mu' bʌ i ch'ujutesan dioste' 

3Lʌc'tesan la' bʌ, i yalobilob xwujt yic'ot jini mu' bʌ i cha'leñob ts'i'lel. 

4¿Majqui woli la' wajlen? ¿Chucoch leco mi la' mel la' wut tic tojlel? Mi la' cha'len 

pex'ej. ¿Mach ba i yalobileticla xmulilob yic'ot xlotob? 

5Mi la' xic' la' bʌ ti mulil ti' yebal c'ololte' ya' ba' mi la' ch'ujutesan dioste' tac. Mi 

la' tsʌnsan alʌlob ya' ti' ti' pa' yic'ot ya' ba' lech'el xajlel, cha'an mi la' wʌc' 
majtañʌl. 

6Ma' ch'ujutesan jini melbil tac bʌ xajlel an tac bʌ ti joctʌl. Ma' bec'ben vino. Ma' 

wʌq'uen trigo yic'ot waj cha'an i majtan. ¿Mu' ba caj j q'uelet ti uts'at che' jini? 

7Ti chan bʌ wits tsa' cha'le ts'i'lel, ya' ba' ma' ch'ujutesan dioste' tac. Tsa' 

cʌyʌyon cha'an ma' wʌq'uen pulbil bʌ i majtan. 

8Ti' xo'tʌlel a wotot yic'ot ti' ñʌc' oy tsa' mucu i yejtal a dios. Tsa' ñajʌtesayon. 

Tsa' tam'esa a wʌyib ti a ts'i'lel, come wolix a c'uxbin dioste' tac. Ma'anic woli a 
c'uxbiñon. 

9Tsa' boño a bʌ ti perfume cha'an uts'at ma' q'uejlel. Tsa'ix a ch'ʌmbe majlel 

aceite yic'ot perfume jini dios i c'aba' Moloc. Tsa' choco majlel suboñelob ti 

ñajtʌl cha'an ma' ñopben i p'ʌtʌlel xiba. Tsa' bib'esa a bʌ cha'an ma' taj yan tac 
bʌ dios. 

10Tsa' lujbayet cha'an cabʌl tsa' xoyo a bijlel. Ma'anic tsa' ña'ta mi sajtemet, mi 

lolom jach chuqui wola' mel. Tsa' cha' taja a wersa, come ma'anic chuqui anto 
yom a cha'an. Jini cha'an ma'anic tsa' cʌyʌ a jontolil. 

11¿Chucoch mach chʌn xuc'uletix quic'ot? ¿Majqui wola' bʌc'ñan? ¿Chucoch 

ma'anix ma' p'ison ti wenta? ¿Cha'an ba uts mic pʌs c bʌ ti a tojlel? 

12Mi caj j cʌntesañet bajche' mi' caj ti ujtel mu' bʌ a mel, mu' bʌ a bajñel ña'tan 

ti a pusic'al. Ma'anic mi caj j coltañet ti' melol. 

13Che' ma' c'ajtin a coltʌntel ti oñel, la' i coltañet a dioste'. Mi caj i laj wejlan 

majlel ic'. Ti junñumel jach ic' mi caj i sʌc jilelob. Pero jini xuc'ul bʌ quic'ot mi caj 
i yochel ti' yum jini lum. Mi caj i yajñel ti jini Ch'ujul bʌ c Wits ba' mi caj i yubiñob 
i tijicñʌyel i pusic'al cha'an pejtelel chuqui mi caj i yʌq'uentelob ti Dios. 

Castigo yic'ot i lajmesʌntel Israel 

14Mi caj i yubintel jini t'an: “Melela bij. Chajpanla wen toj bʌ bij. Loc'sanla pejtel 

woli bʌ i mʌctan cha'an mi' sujtelob c cha'año' bʌ tsa' bʌ cʌjchiyob majlel”. 

15Jini cuxul bʌ ti pejtelel ora, Ch'ujul Bʌ i c'aba', woli i yʌl: Joñon chumulon ti 

chan ti Ch'ujul bʌ Cajñib, pero wʌ' chumulon ja'el yic'ot jini mu' bʌ i mel i bʌ ti 
pec', yic'ot jini am bʌ i wocol. Mic ñuq'uesʌben i pusic'al jini uts bʌ. Mi cʌq'uen i 
tijicñʌyel jini am bʌ ti c'oj'ol. 

16Mach ti pejtelic ora mi caj c chʌn tiq'uet cha'an a mul. Mach chʌn mich'onix ti 

pejtelel ora. Mi' caj ti lajmel c mich'ajel. Machic mi' lajmel mi' laj jilelob winicob 
x'ixicob tsa' bʌ c mele. 

17Cha'an i wo'lel ti chubʌ'añʌl tsa' jumuc' mich'ayon. Tic mich'ajel tsac lowoyob. 

Tsac mʌybeyob c wut. Tsi' xoyoyob i bijlel. Tsi' meleyob chuqui tac jach yomob. 

18Tsaj q'uele pejtel i melbal. Pero wʌle mi caj c ts'ʌcañob ti' yutslel c pusic'al. Mi 

caj c toj'esañob majlel. Mi caj cʌq'uen i ñʌch'tʌlel i pusic'al jini ch'ijiyemo' bʌ mu' 
bʌ i melob i bʌ cha'an i mul. 

19La' ñʌch'lec i pusic'al jini ñajt bʌ añob yic'ot jini lʌc'ʌl bʌ añob. Joñon mi caj c 

lajmesañob. 

20Pero jini mu' bʌ i contrajiñoñob lajalobʌch bajche' colem ñajb, mu' bʌ i 

wec'ulan i bʌ, mach bʌ ñʌch'ʌlic an. Mi' yʌc' ti tejchel i lumil yic'ot i bibi'al. 

21Mach i tajayobic i ñʌch'tʌlel i pusic'al jini jontolo' bʌ, che'en Dios. 

Isaias 58 

Jini mero isujm bʌ ch'ajb 

1Cha'len c'am bʌ oñel. Mach a cha'len bʌq'uen. Cha'len t'an che' bajche' 

trompeta. Tiq'ui c cha'año' bʌ cha'an i mul. 

2Ti jujump'ejl q'uin mi' sʌclañoñob yilal. Tijicñayob cha'an cʌntesʌbilob tic bijlel. 

Mi' lon pʌsob i bʌ che' bajche' winic toj bʌ i melbal xuc'ul bʌ i pusic'al quic'ot. 
Mi' c'ajtibeñoñob i cʌntesʌntel ti mandar. Tijicñayob mi' ñochtañoñob. 

3Mi' subeñoñob: Lolom jach mic cha'len lojon ch'ajb. Cʌxti muq'uic a q'uel. 

¿Chucoch mic lon tic'lan c bʌ ti cabʌl wocol che' ma'anic ma' p'ison lojon ti 
wenta? che'ob. Pero ti' q'uiñilel ch'ajb mi la' mel chuqui mi la' bajñel ña'tan ti la' 
pusic'al. Mi la' to'ol c'ʌn ti wocol e'tel jini x'e'telob la' cha'an. 

4Ti' yorajlel ch'ajb mi la' cha'len a'leya. Mi la' cha'len jats' cha'an jontol la' 

pusic'al. Che' mi la' lon cha'len ch'ajb ma'anic chuqui mi la' c'ajtibeñon ti wocol 
t'an cha'an mi cubin ya' ti panchan. 

5¿Tsa' ba c subeyetla cha'an mi la' cha'len ch'ajb che' bajche' iliyi? ¿Uts'at ba 

mij q'uel che' ma' lij a bʌ che' bajche' ac', che' ma' lʌp coxtal, che' ma' wʌc' ti a 
pam i tinil c'ajc? ¿Jimba iliyi i q'uiñilel ch'ajb mu' bʌ c mulan? Mach jinic. 

6Jini ch'ajb mu' bʌ c mulan jiñʌch che' ma' cʌy a tic'lan a pi'ʌlob. Yom ma' mel 

chuqui uts'at ti' tojlel x'e'telob a cha'an. Ac'ʌ ti colel jini woli bʌ i yubiñob i 
tic'lʌntel. Tuc'u cadena tac mu' bʌ' i cʌchet. 

7Yom ma' t'oxbeñob i bʌl a ñʌc' jini wi'ñayo' bʌ. Pʌyʌ ochel ti a wotot jini mach 

bʌ anic i yotot. Aq'ueñob i pislel jini mach bʌ añobic i cha'an. Mach yomic ma' 
mujcun a bʌ che' mi' tilelob i c'ajtin chuqui yomob a pi'ʌlob jump'ejl bʌ a tat a 
ña'. 

8Mi che'ʌch ma' cha'len ch'ajb bajche' iliyi, mi caj cʌc' ti wen lejmel a c'ʌc'al che' 

bajche' i sʌclel pañimil che' ti sʌc'ajel. Mi caj cʌc' ti lajmel a chʌmel. Mi caj i 
tsictiyel toj bʌ a pusic'al baqui jach ma' majlel. Mi caj j cʌntañet majlel. Joñon a 
Yumon. 

9Che' jini mi caj a pejcañon. Mi caj c jac'beñet. Mi caj a c'ajtibeñon a coltʌntel. 

Mi caj c subeñet: “Wʌ'ʌch añon”, cho'on. Cʌyʌ a tic'lan a pi'ʌlob. Cʌyʌ a'leya 
yic'ot jop't'an. 

10T'oxbeñob a waj jini wi'ñayo' bʌ. Coltan jini woli bʌ ti c'oj'ol yic'ot jini mach bʌ 

añobic i chubʌ'an. Che' jini mi' caj a wubin i tijicñʌyel a pusic'al. Lajalet bajche' 
c'ajc ya' ba' ic'yoch'an. Mi' caj ti sʌc jilel a wocol che' bajche' axñal ti xinq'uiñil. 

11Ti pejtelel ora mi caj c toj'esañet majlel. Mi caj cʌq'ueñet i bʌl a ñʌc' ya' ba' 

tiquin pañimil. Mi caj c tsijibtesan a p'ʌtʌlel. Lajal mi caj a wajñel che' bajche' 
pʌc'ʌbʌl mulbil bʌ ti ja', che' bajche' i loq'uib ja' mach bʌ anic mi' tiquin. 

12A walobilob mi caj i cha' wa'chocoñob jini tejclum tac tsa' bʌ jejmi ti yambʌ 

ora. Mi caj i cha' ña'tañob i cʌntesʌbal i ñojte'elob tsa' bʌ cʌq'ueyob. Mi caj a 
cʌjñel che' bajche' jini wen yujil bʌ i wa'chocontel ts'ajc che' jejmen. A wujil i 
cha' melol bij. 

13Mi ñuc ma' q'uel i q'uiñilel c'aj o, mi ma'anic ma' mel chuqui ma' bajñel ña'tan 

a mel, mi tijicña ma' q'uel i q'uiñilel caj o che' ma' wʌc'on ti c'uxbintel, mi muc'ʌch 

a quep cʌy a we'tel, yic'ot jini mu' bʌ i bajñel mulan a pusic'al, yic'ot to'ol t'an 
cha'an ma' wʌc' ti ñuc jini q'uin, 

14che' jini mi caj a taj a tijicñʌyel tic tojlel. Mi caj cʌq'ueñet a p'ʌtʌlel cha'an mi' 

mʌjlel a cha'an ti' tojlel cabʌl tejclum tac. Mi caj cʌq'ueñet a ch'ʌmben pejtel jini 
tijicña bʌ tsa' bʌ c wʌn sube Jacob. A Yumon. Tsa'ix c subeyet. Che' tsi' yʌlʌ 
lac Yum. 

Isaias 59 

Castigo cha'an i mul Israel 

1Ma'anic woli ti jilel i p'ʌtʌlel lac Yum. Wen yujil i coltañetla. Mi' yubiñetla che' 

mi la' pejcan. 

2Pero jini la' mul tsa'ix i tʌts'ʌyetla ba' ma'anic mi la' q'uel. Ti' caj la' mul lac Yum 

tsi' mʌyʌ i wut ba' ma'anic mi' yubiñetla. 

3Laj pʌjq'uem ti ch'ich' la' c'ʌb. I yal la' c'ʌb laj pʌjq'uem ti jontolil. Mi la' cha'len 

lot. Mi la' sub chuqui tac jontol. 

4Ma'anic majqui yom toj bʌ meloñel. Mi la' mulan lot. Mi la' sub chuqui mach 

isujmic. Mi' tejchel mulil ti la' pusic'al. Mi' xiq'uet ti jontolil. 

5Mi' p'ojlel la' mul che' bajche' i tun lucum. Che' bajche' mi' chajpan i jalbal am, 

che'ʌch mi la' chajpan la' bʌ cha'an mi la' chuc la' pi'ʌlob. Mi' caj ti chʌmel jini 
mu' bʌ i ñopetla. 

6Mi la' cha'len xujch'. Mi la' chilbeñob i chubʌ'an la' pi'ʌlob. Pero ma'anic mi' 

coltañetla come jontol la' melbal. Mi la' p'ol wocol ti pejtelel la' melbal. Mi la' c'ʌn 
la' c'ʌb cha'an jontolil. Bʌxetla ti jontolil. 

7Ti ajñel mi la' majlel la' mel jontolil. Mi la' tsʌnsan jini winic mach bʌ anic i mul. 

Mi la' wʌn ña'tan lotiya yic'ot xujch'. Baqui jach mi la' majlel mi la' cha'len jisaya. 

8Mach la' cʌñʌyic i bijlel i ñʌch'tilel la' pusic'al. Mach la' wujilic chuqui toj. Tsa'ix 

la' xoyo la' bijlel. Majqui jach mi' cha'len xʌmbal ti ili bij mach i tajayic i ñʌch'tʌlel 
i pusic'al. 

9Jini cha'an ñajt añetla ba' añon. Mach la' tajayic chuqui toj. Tsa' la' pijta i sʌclel 

pañimil, pero tal jach ac'ʌlel. Ic'yoch'an jax pañimil ba' woliyetla ti xʌmbal. 
Ma'anic mi la' taj la' coltʌntel. 

10Mi la' tajtan majlel pajc' che' bajche' xpots'. Sajtemetla ti la' mul che' bajche' 

jini mach bʌ anic i wut. Mi la' p'ojquin la' woc ti xinq'uiñil che' bajche' ti ac'ʌlel. 
Lajaletla bajche' xchʌmel ti ic'yoch'an bʌ pañimil. 

11Cʌrʌcña la' bic' che' bajche' bajlum che' mi la' lon pijtan chuqui toj, pero mach 

talic. Jʌñʌcñayetla che' bajche' x'ujcuts, mi la' pijtan la' coltʌntel ti Dios, pero 
ñajt an ba' añetla. 

12Cabʌlix la' mul ti' wut Dios. Mi' tsictesañetla cha'an xmuliletla. Isujm, la cujil 

xmulilonla. 

13La cujil mach xuc'ulonicla ti lac Yum. Tsa' lac ñusʌbe i t'an. Ma'anic tsa' lac 

tsʌcle Dios. Tsa'ix laj como lac t'an cha'an mi lac cha'len contra. Tsa' lac wʌn 
ña'ta lot ti lac pusic'al. Tsa' laj cʌntesa yaño' bʌ. 

14Ma'anic majqui mi' mel winicob ti toj. Ma'anic mi' p'isob ti' wenta chuqui tac 

isujm. Ma'anic mi' jac'ob chuqui tac toj. Mi' mʌctañob. 

15Mʌcʌlix jini isujm bʌ. P'ump'un mi' tic'lʌntel jini yom bʌ i cʌy i mul. 

16Lac Yum tsi' laj q'uele. Ma'anic tsi' mula come ma'anic toj bʌ meloñel. Tsi' 

q'uele ma'anic winic yujil bʌ coltaya. Tsa' toj sajti i pusic'al come ma'anic majqui 
tsi' xin otsa i bʌ. I bajñel tsi' yotsa i bʌ. Tsa' mʌjli i cha'an. Cha'an ti' caj toj bʌ i 
pusic'al tsa' mejli. 

17Lac Yum mi' mʌjlel i cha'an ti' tojlel i contrajob cha'an toj bʌ i pusic'al. Tsi' 

chajpa i bʌ ti coltaya che' bajche' soldado mi' xoj i bujc cha'an guerra yic'ot i 
mʌctijib yic'ot i pixol melbil bʌ ti tsucu taq'uin. Tsi' pixi i bʌ ti mich'ajel cha'an mi' 
q'uextan i mul i contrajob. Bʌx ti' ye'tel cha'an mi' coltan i tejclumob. 

18Mi caj i yʌq'ueñob i toj i mul i contrajob. Mi caj i yubiñob i mich'ajel lac Yum. 

Mi caj i tojob i mul pejtelel mu' bʌ i ts'a'leñob ya' ti ñajt tac bʌ i lumal. 

19Mi caj i bʌc'ñañob lac Yum ya' ba' mi' bʌjlel q'uin c'ʌlʌl ti' pasibal q'uin. Che' 

mi' tilel laj contra che' bajche' but'ja'lel cha'an mi' tic'lan i tejclumob Dios, ya'an 
i Ch'ujlel lac Yum ti' tojlelob cha'an mi' coltañob. 

20Mi caj i c'otel i yaj coltaya jini año' bʌ ti Sion tsa' bʌ i cʌyʌyob i mul, che'en lac 

Yum. 

21Jiñʌch jini t'an mu' bʌ cʌq'ueñob: Jini quEspíritu mu' bʌ cʌq'ueñetla ma'anic 

mi caj i cʌyetla. Mi caj la' mulan chuqui tac uts'at. Mi caj la' ts'a'len chuqui tac 
mach uts'atic, jatetla yic'ot la' walobilob ti pejtelel ora. Che' tsi' yʌlʌ lac Yum. 

Isaias 60 

I ñuclel jini tsiji' bʌ Jerusalén 

1Ch'ojyenla c cha'año' bʌ. Pʌsʌla i c'ʌc'al la' coltʌntel cha'an mi' q'uelob pejtelel 

tejclum tac. Come wolix i pʌs i ñuclel lac Yum ti la' tojlel. 

2Wen ic'yoch'an pañimil, come jini chumulo' bʌ ti petol pañimil ma'anic mi' cʌñob 

Dios, pero lac Yum mi caj i pʌs i sʌclel i ñuclel ti la' tojlel. 

3Cabʌl tejclumob mi caj i tilelob ba' añetla ba' sʌc pañimil cha'an mi' coltʌntelob. 

Yumʌlob mi caj i tajob i tijicñʌyel cha'an la' ñuclel mu' bʌ i yʌq'ueñetla la' Yum. 

4Letsan la' wut cha'an mi la' q'uel pañimil, come talob ba' añetla mu' bʌ caj i 

yochelob ti la' walobil. Talob ti ñajtʌl ba' ma'anic mi' cʌñob Dios. 

5Che' mi la' q'uelob, mi caj i ñuc'an la' pusic'al. Mi caj i toj sajtel la' pusic'al 

cha'an wen tijicñayetla. Mi caj i yʌq'uentel Sion pejtelel i chubʌ'an jini tejclum 
tac mach bʌ anic tsi' cʌñʌyob Dios. Mi caj i cuchbeñetla tilel cabʌl chubʌ'añʌl 
tilem bʌ ti ñajtʌl. 

6Bajc'ʌl caballo mi caj i c'otelob ba' añetla loq'uemo' bʌ ti Madián yic'ot ti Efa. 

Mi caj i cuchob tilel oro yic'ot pom. Mi caj i tsictesañob i ñuclel Dios. 

7Mi caj la' wʌq'uentel alʌc'ʌl tac am bʌ ti Cedar. Mi caj i pʌyob tilel tat tiñʌme' 

tac ch'oyol bʌ ti Nebaiot cha'an ma' pulbeñon. Uts'at mi caj j q'uel c majtan ya' 
ti pulʌntib. Ti jim bʌ q'uin mi caj i q'uejlel ti ñuc jini Templo c cha'an che' mi cʌc' 
ti tsictiyel c ñuclel. 

8¿Majquiyob jini motocñayo' bʌ talo' bʌ ti Israel che' bajche' x'ujcuts mu' bʌ i 

sujtel ti' ni'? 

9Ñaxan mi' c'otelob colem barco tac loq'uemo' bʌ ti Tarsis. Woli' pʌyob tilel la' 

walobilob loq'uemo' bʌ ti ñajt tac bʌ tejclum. Woli' cuchob tilel i chubʌ'añob 
yic'otob. Come jini Ch'ujul Bʌ ti Israel tsa'ix i yʌq'ueyetla la' ñuclel ti' wutob jini 
año' bʌ ti pañimil. 

10Jini ñajt bʌ ch'oyolob mi caj i cha' wa'chocobeñetla la' tejclum tac. Jini yumʌlob 

mi caj i melob la' we'tel. Tsac lowoyetla tic mich'ajel, pero wʌle ti cutslel mi caj 
c cha' p'untañetla. 

11Ma'anic mi caj i ñujp'el i ti' tac la' tejclum mi ti q'uiñil mi ti ac'ʌlel. Jamʌl mi caj 

i yajñel cha'an mi' yochelob jini ñajt bʌ ch'oyolob woli bʌ i ch'ʌmbeñetla tilel i 
chubʌ'an tilem bʌ ti' lumal tac. Jini reyob mi caj i p'isetla ti' wenta. 

12Jini tejclum mach bʌ anic mi' q'ueletla ti ñuc p'ump'un mi caj i cʌytʌl. Mi caj i 

lu' jilelob jini mach bʌ anic mi' p'isetla ti wenta. 

13Jini año' bʌ ti Líbano mi caj i cuchbeñetla tilel jini c'ax uts'at bʌ te', jini ciprés, 

yic'ot jini taj, yic'ot olmo, cha'an mi la' cha' mel ti uts'at jini Ch'ujul bʌ Ajñibʌl c 
cha'an. I t'ojol jax mi caj i q'uejlel jini Templo c cha'an ya' ba' mi cʌc' c ñuclel. 

14Jini yumʌlob tsa' bʌ i tic'layetla mi caj i tilel i peq'uesañob i bʌ ti la' tojlel. Mi 

caj i ñoctʌlob ti la' woc pejtel tsa' bʌ i ts'a'leyetla. Mi' caj ti ajlel Jerusalén, “I 
Tejclum lac Yum” yic'ot “Jini Ñuc bʌ Wits i Cha'an jini Ch'ujul Bʌ ti Israel”. 

15Ma'anix mi caj c chʌn cʌyetla. Ma'anix mi caj la' ts'a'lentel. Mach ti la' bajñelic 

mi caj la' cʌytʌl. Mi caj c ñuq'uesañetla. Mi caj la' cha'len yumʌl ti pejtelel ora. 
Mach jilic la' tijicñʌyel ti pejtelel ora. 

16Cabʌl reyob yic'ot cabʌl tejclum tac mi caj i yʌq'ueñetla i chubʌ'an cha'an mi 

la' ñaj'an ti pejtelel chuqui tac la' wom. Che' jini mi caj la' ña'tan Yumʌlon, la' waj 
Coltayajon tsa' bʌ c mʌñʌyetla. Joñon jach P'ʌtʌlon ti Israel. 

17Mi caj cʌq'ueñetla chubʌ'añʌl ñumen letsem bʌ i tojol che' bajche' la' cha'an. 

Ti' wentajlel bronce mi caj cʌq'ueñetla oro. Ti' wentajlel tsucu taq'uin mi caj 

cʌq'ueñetla plata. Ti' wentajlel te' mi caj cʌq'ueñetla bronce. Ti' wentajlel xajlel 
mi caj cʌq'ueñetla tsucu taq'uin. Mi caj la' mel la' we'tel ti' ñʌch'tilel la' pusic'al. 
Mi caj la' jac' chuqui toj. 

18Ma'anix mi caj i chʌn tejchel jontolil ti la' lumal. Ma'anix wocol yic'ot jisaya ba' 

chumuletla. Coltʌbiletla cha'an la' Yum, i wentajʌch i ts'ajquil la' tejclum. Mi caj 
la' suben wocolix i yʌlʌ che' mi la' wochel, che' mi la' loq'uel. 

19Ma'anix i ye'tel q'uin ti la' tojlel. Ma'anix i ye'tel uw. Come añʌch la' c'ʌc'al ti 

q'uiñil yic'ot ti ac'ʌlel, jiñʌch la' Yum Dios mu' bʌ caj i chʌn lejmel i wenta c'ajc ti 
la' tojlel. Jini mi caj i yʌq'ueñetla la' ñuclel ti pejtelel ora. 

20Ya' ba' añetla ma'anix mi caj i chʌn bʌjlel q'uin, mi jinic uw. Come la' Yum i 

wentajʌch c'ajc la' cha'an mach bʌ yujilic yajpel ti pejtelel ora. Mach chʌn talix i 
ch'ijyemlel la' pusic'al. Tsa'ix ñumi la' wocol. 

21Toj mi caj i yajñelob la' pi'ʌlob ti jujuntiquil. Mi caj i yajñelob ti jini lum ti pejtelel 

ora che' bajche' c'oc' bʌ i buts te' tsa' bʌ c pʌc'ʌ mu' bʌ i wen colel. Jiñʌch c 
melbal tsa' bʌ c mele. Ñuc mi caj c pʌs c bʌ ti' tojlelob. 

22Jini mach bʌ ñuquic mi caj i p'ojlel ti jump'ejl mil. Jini jump'ejl alʌ colonia mi 

caj i colel ti colem tejclum. Joñon la' Yumon. Mi caj c ts'ʌctesan che' i yorajlelix. 

Isaias 61 

I tsictesʌntel i coltʌntel Israel 

1An i yEspíritu lac Yum Dios tic pusic'al, come lac Yum tsi' yajcayon cha'an mic 

subeñob jini wen t'an jini utso' bʌ. Tsi' chocoyon tilel cha'an mic lajmesʌbeñob 
i ch'ijiyemlel i pusic'al jini ch'ijyemo' bʌ, cha'an mic subeñob loq'uel jini ñup'ulo' 
bʌ, cha'an mic jambeñob i ti' mʌjquibʌl ba' ñup'ulob, 

2cha'an mic subeñob i yorajlelix mi' pʌstʌl i yutslel i pusic'al lac Yum. Tal to jini 

q'uin che' mi caj i q'uextan mulil lac Dios. Chocbilon tilel cha'an mic 
ñuq'uesʌbeñob i pusic'al pejtel woliyo' bʌ ti uq'uel. 

3Mi caj j coltan jini woli bʌ i tsicob i pusic'al ti Sion. Mi caj cʌq'ueñob i ch'ʌjlil i jol 

i wenta tʌñil c'ajc. Mi caj cʌq'ueñob i tijicñʌyel i pusic'al i wenta uq'uel. Mi caj c 
lajmesʌbeñob i wocol cha'an mi' cajelob ti c'ay cha'an ñucon. Toj mi caj i 
q'uejlelob. P'ʌtʌl mi caj i yajñelob che' bajche' c'olol wen chucul bʌ i wi'. Tsac 
pʌc'ʌyob cha'an mi' tsictesañob c ñuclel. 

4Mi caj i cha' melob jini jejmen bʌ otot tac am bʌ ti wajali. Mi caj i wa'chocoñob. 

Mi caj i cha' melob jini tejclum tac tsa' bʌ jejmi ti yan tac bʌ ora. 

5Jini ñajt bʌ tilemob mi caj i cʌntañob la' tiñʌme'. Mi caj i q'uelob la' chol yic'ot 

la' ts'usubil. Jini mach bʌ anic tsi' cʌñʌyob Dios ti ñaxan wolix i melbeñetla la' 
we'tel. 

6Jixcu jatetla mi caj la' pejcʌntel ti “motomajob i cha'an lac Yum” yic'ot “x'e'telob 

i cha'an Dios”. Jini wen chumulo' bʌ ti yan tac bʌ lum mi caj i yʌq'ueñet la' 
majtan. Mi caj i wen p'ojlel la' chubʌ'an. Wen ñuc mi caj la' q'uejlel. 

7Tsa' la' wubi quisin che' bʌ tsa' a'lentiyetla, pero mi caj la' wʌq'uentel cha'yajl i 

ñumel la' majtan cha'an mi' cha' ñuc'an la' pusic'al. Che' jini mi caj la' wen 
chumtʌl ti la' lum. Mi caj la' taj la' tijicñʌyel mach bʌ yujilic jilel. 

8Come joñon la' Yumon. Mij c'uxbin chuqui tac toj, pero mic ts'a'len xujch' yic'ot 

tsʌnsa. Mi caj cʌq'ueñetla la' chobejtʌbal. Mi caj c mel xuc'ul bʌ t'an quic'otetla 
mach bʌ yujilic jejmel ti pejtelel ora. 

9Mi caj la' cʌjñel ti' tojlel yan tac bʌ tejclum cha'an mero i p'olbaletla Israel. 

Majqui jach mi' q'ueletla mi caj i ña'tan c'uxbibiletla c cha'an. Che' tsi' yʌlʌ lac 
Yum. 

10Cabʌl mi' ñuc'an c pusic'al cha'an lac Yum. C'ax tijicña jax mi cubin cha'an c 

Dios, come tsi' coltayon. Tsi' yʌq'ueyon toj bʌ c pusic'al. Tsi' yʌq'ueyon c lʌp 
wen uts'atax bʌ pisil yubil, che' bajche' xñujpuñijel mu' bʌ i ch'ʌl i bʌ, che' bajche' 
xch'oc mu' bʌ caj ti ñujpuñijel mi' ch'ʌl i bʌ ti wen letsem tac bʌ i tojol. 

11Lac Yum mi caj i mel ti toj jini colem tejclum tac. Che' bajche' jini lum mi' yʌc' 

ti colel lac pʌc'bal, che' bajche' mi' pasel pimel yic'ot nichim, che' ja'el lac Yum 
Dios mi' yʌc' ti pasel chuqui tac toj ti' tojlel i tejclumob. Che' jini mi caj i 
c'ʌyibeñob i ñuclel Dios pejtelel tejclum tac. 

Isaias 62 

1Lac Yum woli' yʌl: Mach ñʌch'ʌlic mi caj j cʌytʌl, come c'ux mi cubin Sion. Mic 

p'untan Jerusalén. Ma'anic mi caj j c'aj co jinto mi' mel chuqui toj, jinto che' 
coltʌbilix cha'an mi' pam tsictiyel c tojel che' bajche' i sʌclel q'uin, che' bajche' 
c'ajc woli bʌ ti lejmel, che'en. 

2Pejtelel tejclum tac mi caj i q'uelob toj a pusic'al. Pejtelel jini yumʌlob mi caj i 

q'uelob a ñuclel. Lac Yum mi caj i yʌq'ueñet tsiji' bʌ a c'aba'. 

3A t'ojol jax ti' c'ʌb che' bajche' corona. I ch'ʌjlibet rey ti' c'ʌb Dios cha'an ma' 

pʌs i ñuclel i yumʌntel. 

4Ma'anix majqui mi caj i yʌl “cʌybilet”. Ma'anix majqui mi caj i yʌl “jisʌbil a lumal”. 

Mi caj i yʌlob “c'uxbibilet i cha'an lac Yum” yic'ot “pʌybilet che' bajche' ti 
ñujpuñijel”, che'ob, come tijicña mi' q'uelet lac Yum. Ñujpuñemet yic'ot. 

5A walobilob mi caj i c'uxbiñet, Jerusalén. Wen tijicñayob i pusic'al che' bajche' 

xñujpuñijel mu' bʌ i pʌy xch'oc cha'an i yijñam. Che' ja'el tijicña i pusic'al a Dios 
ti a tojlel. 

6-7Joñon a Yumon, Jerusalén. Tsa'ix c wachoco xcʌntayajob ya' ti' ts'ajquil a 

tejclum mu' bʌ caj i pejcañonob ti oración ti q'uiñil yic'ot ti ac'ʌlel. Jatetla mu' bʌ 
la' c'uxbiñon mach yomic mi la' cʌy la' pejcañon. Mach mi la' wʌq'ueñon j c'aj 

co jinto mic tilel c cha' wen'esan Jerusalén, jinto che' tsa'ix c cha' mele ti uts'at, 
che' cha' anix i ñuclel Jerusalén ila ti pañimil. 

8Tsa'ix c wa'choco c t'an. Tsa'ix c letsa j c'ʌb yujil bʌ e'tel. Ma'anix mi caj c chʌn 

aq'ueñob i c'ux a trigo a contrajob. Jini ch'oyolo' bʌ ti yambʌ lum, ma'anix mi caj 
i japob a vino tsa' bʌ a mele. 

9Jini mu' bʌ i cha'leñob c'ajbal mi caj i c'uxob i wut. Mi caj i subob c ñuclel. Jini 

mu' bʌ i tuc'beñob i wut ts'usub mi caj i japob i ya'lel ya' ti' pat jini ch'ujul bʌ 
Templo c cha'an. 

10Winicob x'ixicob, ochenla, ochenla ti' ti' tac Sion. Chajpʌbenla i bijlel c cha'año' 

bʌ cha'an mi' sujtelob. Wen melela jini colem bij. Loc'sanla pejtelel mu' bʌ i 
mʌctan. Letsanla i bandera Israel. 

11La' wilan, tsa'ix cʌc'ʌ ti ubintel c'ʌlʌl ti' ñajtlel pañimil: Subeñob c cha'año' bʌ: 

“Joñon la' Yumon, la' Dioson. Talon cha'an mij coltañetla. Mi caj cʌq'ueñetla 
cabʌl la' majtan”. 

12Mi caj i pejcʌntelob jini israelob ti Chujul bʌ Tejclum, yic'ot Coltʌbilo' bʌ i 

cha'an i Yum. Jixcu Jerusalén, mi caj i yotsʌbentel i c'aba' ti Sʌclʌbil bʌ Tejclum, 
yic'ot Tejclum mach bʌ Cʌybilic. Che' tsi' yʌlʌ lac Yum. 

Isaias 63 

Lac Yum mi' yʌq'uen castigo i contrajob 

1¿Majqui jini ñuc bʌ loq'uem bʌ ti Bosra am bʌ ti Edom? Lʌpʌl i cha'an wen i 

t'ojol jax bʌ i pislel, ts'ajbil bʌ ti chʌccojan bʌ. Talix ti xʌmbal yic'ot cabʌl i p'ʌtʌlel. 
Dios tsi' jac'ʌ: Joñoñʌch a Yumon. Mic sub chuqui toj. P'ʌtʌlon, wen cujil coltaya, 
che'en. 

2¿Chucoch chʌccojan a bujc, che' bajche' i bujc jini mu' bʌ i pets' t'uchtan loq'uel 

i ya'lel ts'usub? 

3Dios tsi' jac'ʌ: C Bajñel jach tsac pets' t'uchta loq'uel i ya'lel ts'usub ti Edom, 

come ma'anic c pi'ʌl ti e'tel. Tic mich'ajel tsac pets' t'uchta j contrajob. Tsac 
teñeyob tic mich'ajel. Jini cha'an tsi' wijts'ayon i ch'ich'el. Tsa' laj pʌjq'ui c pislel. 

4Tsac wʌn ña'ta jini q'uin. I q'uiñilelʌch i q'uextʌntel mulil. Wolij coltan c tejclum 

cha'an mi' loq'uelob ti' wenta jini mu' bʌ i tic'lañob. 

5Tsaj q'uele ma'anic majch woli' coltañob mi juntiquilic. Tsac mele c pusic'al 

cha'an ma'anic majch tsi' jac'ʌ i coltañob. Jini cha'an tic mich'ajel tsaj coltayob 
tic bajñel p'ʌtʌlel. 

6Tic mich'ajel tsac pech' teñe winicob mach bʌ anic tsi' cʌñʌyoñob. Tsac 

xiq'uiyob ti yajlel. Tsac jisayob. Yolocña tsa' majli i ch'ich'el ti lum. Che' tsi' yʌlʌ 
Dios. 

I yutslel lac Yum ti' tojlel Israel 

7Mi caj c cha' sub jini ñuc tac bʌ a we'tel c Yum, cha'an tsa' p'untayon lojon. 

Ñuquix c pusic'al cha'an tsa' wen pʌsbeyob israelob i yutslel a pusic'al. Uts tsa' 
pʌsʌ a bʌ tic tojlel lojon. Tsa' wen coltayon lojon c'ʌlʌl ti oñiyi. 

8Tsa' wʌlʌ: C cha'añetla. Ma'anix mi caj la' chʌn cʌyon, che'et. Jini cha'an tsa' 

coltayon lojon. 

9Ti pejtelel i wocol c tat lojon tsa' wubi wocol. A bajñel tsa' coltayob ti a c'uxbiya, 

ti' yutslel a pusic'al. Tsa' ch'uyuyob letsel ti a c'ʌb. Tsa' meq'ueyob majlel. 
Ma'anic tsa' wis cʌyʌyob. 

10Pero tsi' ñusayob a t'an. Tsi' yʌq'ueyob i ch'ijiyemlel i pusic'al jini Ch'ujul bʌ a 

wEspíritu. Jini cha'an tsa' sujtiyet ti' contra. Tsa' p'ojlesʌbeyob i wocol. 

11Ti' caj i wocol tsa' caji i cha' ña'tañob Moisés i winic Dios tsa' bʌ i pʌyʌ loq'uel 

c tat lojon ti Egipto. C'am tsa' caji i yʌlob: ¿Baqui an lac Yum tsa' bʌ i pʌyʌ 
ñumel ti colem ñajb jini israelob ti' c'ʌb Moisés che' bajche' xcʌnta tiñʌme'? 
¿Baqui an Dios tsa' bʌ i choco tilel Ch'ujul bʌ i yEspíritu cha'an mi' yajñel yic'ot 
c tat lojon? 

12¿Baqui an jini tsa' bʌ i t'oxo jini colem ñajb ti ñuc bʌ i p'ʌtʌlel che' bʌ tsi' sʌts'ʌ 

i c'ʌb Moisés? Che' jini tsi' yʌc'ʌ i bʌ ti cʌjñel cha'an mi' ña'tʌntel ti pejtelel ora. 

13¿Majqui tsi' c'axtesayob ya' ba' tam jini ja'? Toj tsa' majliyob che' bajche' 

caballo ti tiquiñal pañimil. Ma'anic tsi' jats'ʌyob i yoc. 

14Jini Ch'ujul bʌ a wEspíritu tsi' yʌq'ueyob i c'aj i yo che' bajche' wacax ti jamil. 

Che'ʌch tsa' toj'esa majlel a winicob. Ñuc tsa' pʌsʌ a bʌ ti' tojlelob, che'ob. 

Tsi' c'ajtibeyob Dios i coltʌntel 

15C Yum, añet bʌ ti chan, añet bʌ ti ch'ujul bʌ a chumlib i t'ojol jax bʌ, q'ueleyon 

lojon. ¿Baqui an a c'uxbiya? Cha' pʌsbeñon lojon a p'ʌtʌlel yic'ot ñuc bʌ a 
melbal. Mach a tʌts' a bʌ tic tojlel lojon. 

16Mach chʌn mejlix i coltañon lojon jini Abraham yic'ot Jacob, pero mi mejlel 

jatet, come c Tatet lojon, Caj Coltayajet lojon. Jiñʌch a c'aba' ti pejtelel ora. 

17C Yum, ¿chucoch ma' wʌc'on lojon ti sajtel ba' mach c tajayic a bijlel? 

¿Chucoch ma' tsʌts'esan c pusic'al lojon? Jini cha'an ma'anix a bʌc'ñʌntel ti' 
tojlel winicob. Sujten tic tojlel lojon, come a cha'añon lojon che' bajche' 
jaymojton lojon. C'ux ma' wubin a winicob. 

18Jini Jerusalén poj jumuc' jach an tic wenta lojon. Tsa' juli laj contrajob. Tsi' 

chilbeyon lojon. Tsi' t'uchtayob. 

19C Yum, ¿chucoch ma' q'uelon lojon che' bajche' sajtem bʌ mach bʌ i 

cʌñʌyetic, mach bʌ anic mi' yumañet, jini parte bʌ i c'aba' mach bʌ a walobilic? 

Isaias 64 

1Uts'atax muq'uic a jam jini panchan cha'an ma' jubel tilel. Che' jini mux i ñijcan 

i bʌ jini wits ti bʌq'uen che' ma' t'uchtan. 

2Lajal a ñuclel che' bajche' c'ajc mu' bʌ i pul jini colem te'el tac, mu' bʌ i yʌc' ti 

lojc jini colem ñajb jinto mi' lu' tiquesan. Tsiltsilña ti bʌq'uen jini colem tejclum 
tac ti a tojlel. Ma' wʌc' ti cʌjñel a c'aba' ti' tojlel a contrajob. 

3Tsa' pʌsbeyob bʌbʌq'uen bʌ a melbal mach bʌ anic tsac pijta lojon. Che' bʌ 

tsa' jubiyet tilel, tsi' ñijca i bʌ colem wits ti a tojlel. 

4C'ʌlʌl wʌle ma'anic ba' wis ubibil i cha'an winicob yambʌ dios bajche' jatet. 

Ma'anic yambʌ cʌmbil bʌ c cha'an lojon mu' bʌ i mel ñuc tac bʌ i ye'tel cha'an 
mi' coltan jini mu' bʌ i ñop ti' xuc'tilel i pusic'al. 

5Jatet ma' ch'ʌm ti a wenta jini mu' bʌ i tijicñesan i bʌ ti' melol chuqui toj, mu' bʌ 

i c'ajtesañet baqui jach mi' majlel. Pero mach tojonic lojon. Cabʌl lojon c mul. 
Cabʌl tsa' jal'ayon lojon ti mulil. Jini cha'an mich'et. ¿Mejl ba c taj lojon j 
coltʌntel? 

6Tic pejtelel lojon bibi'on lojon ti a wut cha'an lojon c mul. Ma'anic ma' q'uel ti 

uts'at wen bʌ c melbal lojon. Che' yilalob ti a wut bajche' tuwix bʌ pisil. Lajal mi' 
jilel laj c'ʌjñibal che' bajche' mi' tiquin i yopol te'. Cha'an c mul lojon mic pʌjyel 
lojon majlel. 

7Ma'anix majch mi' chʌn ña'tan a c'aba'. Ma'anix majch mi' c'ajtibeñet i 

p'untʌntel. Jini cha'an tsa' mʌyʌ a wut tic tojlel lojon. Tsa' cʌyʌyon lojon ti' p'ʌtʌlel 
c mul lojon. 

8Pero c Yumet lojon, c Tatet lojon. Añon lojon ti a c'ʌb che' bajche' oc'ol ti' c'ʌb 

xmel p'ejt. Tic pejtelel lojon a melbalon lojon. 

9C Yum, mach a chʌn mich'an. Mach yomic cʌlʌx jax a mich'ajel. Mach ma' 

chʌn c'ajtesan c mul lojon. Q'ueleyon lojon, awilan a cha'añon lojon. 

10Tsa'ix sujti ti tiquiñal bʌ pañimil jini ch'ujul bʌ a tejclum tac ti Israel. Jisʌbilix 

Jerusalén. 

11Laj pulemix ti c'ajc jini ch'ujul bʌ Templo, jini i t'ojol jax bʌ baqui tsi' 

ch'ujutesayetob c ñojte'el lojon. Laj jisʌbilix pejtelel jini c'uxbibil bʌ c cha'an 
lojon. 

12Q'uelelix a cha'an pejtelel ili wocol, c Yum. ¿Mach ba anic chuqui mi caj a 

tumben? ¿Ñʌch'ʌl ba mi caj a cʌytʌl jinto ma' wen peq'uesañon? 

Isaias 65 

I castigo jini xñusat'añob 

1Lac Yum tsi' yʌlʌ: Tsa cʌc'ʌ c bʌ ti cʌjñel i cha'an jini mach bʌ anic tsi' 

c'ajtiyoñob. Tsi' tajayoñob jini mach bʌ anic tsi' sʌclayoñob. Tsac subeyob jini 
mach bʌ i cʌñʌyoñobic: “Um ba' añon. La'la”, cho'on. 

2Pero ti pejtelel q'uin wolic chʌn pʌy c cha'año' bʌ. Tsi' ñusayob c t'an. Tsi' 

tsajcayob i bijlel jontolil yic'ot chuqui tac jach yomob. 

3Mi' chʌn xic'oñob ti mich'ajel, come ñʌmʌlob ti dioste' tac. Mi' ch'ujutesañob ti 

pʌc'ʌbʌl. Mi' pulbeñob pom ti pulʌntib melbil bʌ ti ladrillo. 

4Ti ac'ʌlel mi' majlelob ba'an mucoñibʌl yic'ot ch'en tac cha'an mi' ch'ujutesañob 

xibajob. Mi' tsʌnsʌbeñob chitam cha'an mi' c'uxob i bʌc'tal yic'ot yambʌ tic'bil 
tac bʌ i bʌl i ñʌc'. 

5Mi' lon subeñob i bʌ: “Cʌlen ya'i, mach a tʌlon, come wen sʌcon. Bibi'et”, 

che'ob. Jini winicob mi' techbeñoñob c mich'ajel. 

6Ts'ijbubil pejtelel iliyi ba' q'uelel c cha'an. Mach ñʌch'ʌlic mi caj j cʌytʌl. Mi caj 

j q'uextʌbeñob i mul. 

7Mi caj i tojob i mul, yic'ot i mul i tatob. Come junlajal tsi' puluyob pom ti wits. 

Tsi' ts'a'leyoñob ti bujbujtʌl. Jini cha'an mi caj cʌq'ueñob i toj i mul. Che' bajche' 
an i melbalob, che'ʌch mi caj c p'isbeñob i wocol. 

Lac Yum mi' wen coltan jini toj bʌ, pero mi' jisan jini xnusat'añob 

8Lac Yum woli' yʌl: Ma'anic mi caj c laj jisañob, come mach junlajalobic. Mi caj 

c yajcañob che' bajche' mi la' yajcan ts'usub ya' ti ts'usubil ba' xʌbʌl uts'at bʌ 
ts'usub yic'ot mach bʌ uts'atic. Mi' la' wʌl: “Mach ma' wʌc' ti sajtel jini wen bʌ, 
come añʌch i c'ʌjñibal lac cha'an”, che'etla. Che'ʌch mi caj c mel ti' tojlel 
israelob. Ma'anic mi caj c lu' jisañob come c'ux mi cubin c winicob. 

9Mi caj cʌc' ti p'ojlel i p'olbalob Israel. Mi' cajelob ti chumtʌl ti ch'ujul bʌ wits ti 

Judá jini yajcʌbilo' bʌ c cha'an. I cha'añobix mi' majlel jini lum. Ya' mi caj i 
yajñelob x'e'telob c cha'an. 

10Pejtelel jini joctʌl ti Sarón mi caj i sujtel cha'an i buc'ujib tiñʌme'. Jini joctʌl ti 

Acor mi caj i yochel cha'an i potrero wacax. I cha'añobʌch jini winicob mu' bʌ i 
sʌclañoñob. 

11Pero jatetla mu' bʌ la' tʌts' la' bʌ tic tojlel, mu' bʌ la' ts'a'len jini Templo, mu' 

bʌ la' ch'ujutesan jini dios Gad, yic'ot jini dios Meni, 

12mi caj cʌq'uetla ti tsʌnsʌntel ti espada. Ti la' pejtelel mi caj la' majlel ti 

tsʌnsʌntel. Come che' bʌ tsac pʌyʌyetla, ma'anic tsa' la' jac'beyon. Che' bʌ tsac 
pejcayetla, ma'anic tsa' la' wubiyon. Tsa' la' mele jontolil ti' tojel c wut. Tsa' la' 
yajca chuqui tac ts'a'lebil c cha'an. 

13Jini cha'an lac Yum Dios woli' subeñetla: Q'uelela c winicob. Mi caj i tajob 

chuqui mi' c'uxob, pero jatetla mi caj la' wubin wi'ñal. P'isi ti la' wenta. Jini c 
winicob mi' cajelob ti uch'el, pero jatetla mi caj la' wubin tiquin ti'. Ña'tanla, tijicña 
mi caj i yubiñob c winicob, pero jatetla mi caj la' wubin quisin. 

14Q'uelela c winicob. Mi caj i cha'leñob c'ay cha'an i tijicñʌyel i pusic'al, pero 

jatetla mi caj la' cha'len oñel. Mi caj la' cha'len uq'uel cha'an ch'ijiyem la' pusic'al, 
come ma'anic la' coltʌntel. 

15Mi caj i ña'tintel la' c'aba' che' bajche' p'ajoñel ti' tojlel jini yajcʌbilo' bʌ c cha'an, 

che'en. Lac Yum Dios mi caj i yʌq'uetla ti tsʌnsʌntel. Pero mi caj i yotsʌbeñob 
yambʌ i c'aba' jini x'e'telob i cha'an. 

16Majqui jach yom i tajben i yutslel Dios ti jini lum mi caj i wa'chocon i t'an ti' 

c'aba' jini isujm bʌ Dios, come ma'anix i ña'tʌntel wocol am bʌ ti yambʌ ora. 
Yajpemix tic wut a mul, che'en. 

Tsiji' bʌ panchan yic'ot pañimil 

17La' wilan wolic mel tsiji' bʌ panchan yic'ot tsiji' bʌ pañimil. Ma'anic mi caj i chʌn 

ña'tʌntel jini tsa'ix bʌ ñumi. Ma'anix majch mi caj i chʌn c'ajtesan. 

18La' ñuc'ac la' pusic'al ti pejtelel ora. Yom tijicñayetla cha'an pejtel jini woli bʌ 

c mel. Tijicña mi caj c cha' mel Jerusalén. Tijicña mi caj i yubiñob jini ya' bʌ 
chumulob. 

19Joñon ja'el tijicña mi caj j q'uel Jerusalén. Tijicña mi caj j q'uel jini ya' bʌ 

chumulob. Ma'anix mi caj i chʌn ubintel uq'uel yic'ot oñel. 

20Ya'i ma'anix mi' chʌmelob alʌlob, mi jinic winic maxto bʌ ñoxobic. Mi an mu' 

bʌ i chʌmel che' an jo'c'al i jabilel, ch'iton to mi' chʌmel. Jini xmulil mu' bʌ i taj 
jo'c'al i jabilel che' mi' chʌmel cha'an i mul, ch'iton to mi' chʌmel. 

21-22Winicob mi caj i wa'chocoñob i yotot. Ya'i mi caj i chumtʌlob. Ma'anic majch 

mi caj i chilbeñob. Che' mi' pʌc'ob ts'usubil, mi caj i c'uxbeñob i wut. Ma'anic 
majch mi caj i xujch'ibeñob. Mi caj i tam'añob i jabilel che' bajche' i jabilel colem 
te'. Tijicñayob jini yajcʌbilo' bʌ c cha'an, come i cha'añobʌch pejtelel i wut i 
ye'tel. 

23Mach lolomic jach mi caj i cha'leñob e'tel. Mach cha'anic wocol mi caj i 

cosañob i yalobilob, come junlajalob i yalobilob yic'ot i tatob. I p'olbalobʌch jini 
coltʌbilo' bʌ i cha'an lac Yum. 

24Mi caj i yujtel che' maxto cajic i pʌyoñob, joñon mi caj c jac'beñob. Che' 

woliyob to ti t'an, mi caj cubiñob. 

25Jini bʌte'el ts'i' yic'ot tiñʌme' temel mi caj i cha'leñob buc'bal. Jini bajlum mi 

caj i c'uxe' jam che' bajche' wacax. Jini lucum am bʌ i veneno ma'anix mi caj i 
c'ux winicob. Ya' ti ch'ujul bʌ c wits ma'anic majch mi caj i tic'lan i pi'ʌl. Ma'anic 
majqui yujil jisaya, che'en lac Yum. 

Isaias 66 

Ti' contra jini payxo bʌ ch'ujutesaya 

1Lac Yum tsi' yʌlʌ: Jini panchan jiñʌch c buchlib. Jini pañimil jiñʌch i yajñib coc. 

¿Baqui mi caj la' wa'chocobeñon cotot? ¿Baqui mi caj la' melbeñon c chumlib 
ba' mij c'aj co? 

2Pejtelel iliyi joñon tsac mele yic'ot j c'ʌb. Tsa' jach caji ti ajñel cha'an jach com, 

che'en lac Yum. Majqui jach uts i pusic'al mi caj j q'uel ti uts'at. Che' ju'sʌbilix i 
pusic'al mi' bʌc'ñañon, mi' jac'beñon c t'an. 

3Mach uts'atic mij q'uel jini mu' bʌ i bajñel yajcan i bijlel, mu' bʌ i mel bajche' 

jach yom i bajñel pusic'al. Che' mi' tsʌnsʌbeñon tat wacax lajalʌch tic wut 
bajche' jini mu' bʌ i tsʌnsan winic. Che' mi' tsʌnsan tiñʌme' lajalʌch bajche' jini 
mu' bʌ i c'ʌsben i bic' ts'i'. Che' mi' yʌq'ueñon i wut jam tic majtan lajalʌch bajche' 
i ch'ich'el chitam. Che' mi' pulbeñon pom junlajal mij q'uel yic'ot jini mu' bʌ i 
ch'ujutesan dioste' tac. Jini mu' bʌ i bajñel yajcañob i bijlel mi' mulañob i mel 
chuqui tac ts'a'lebil c cha'an. 

4Tsa'ix c yajcʌbeyob i wocol mu' bʌ caj c chocbeñob tilel. Chuqui tac mi' 

bʌc'ñañob mi caj c chocbeñob. Come ma'anic tsi' jac'beyoñob che' bʌ tsac 
pʌyʌyob. Che' bʌ tsac cha'le t'an ma'anic tsi' ñich'tayob. Tsi' cha'leyob jontolil ti' 
tojel c wut. Tsi' yajcayob i mel chuqui tac mic ts'a'len. 

I coltʌntel jini mu' bʌ i ñopob 

5Ubinla c t'an pejteleletla mu' bʌ la' bʌc'ñañon, mu' bʌ la' jac'beñon c t'an. La' 

pi'ʌlob mi' ts'a'leñetla. Mi' choquetla loq'uel ti' tojlelob cha'an c'ux mi la' wubin j 
c'aba'. Mi' wajleñetla: “La' i pʌs i ñuclel lac Yum. La' ñuc'ac la' pusic'al ti lac 
Yum”, che'ob. Pero mi caj i yʌjq'uelob ti quisin, che'en lac Yum. 

6¿Chucoch ju'ucñayob ti t'an ya' ti tejclum? Ubinla t'an ya' ti Templo. Jiñʌch i 

t'an lac Yum. Woli' yʌq'ueñob i toj i mul i contrajob. 

7Ti pejtelel ora c'ʌlʌl wʌle ma'anic ba' ubibil lac cha'an iliyi. Che' maxto i cha'le 

bajq'uel x'ixic, ¿mejl ba i yʌc' alʌl ti pañimil? Isujm, che' maxto anic woli ti c'oj'ol 
mi caj i q'uel pañimil ch'iton bʌ i yalobil. 

8Ma'anic ba' q'uelbil lac cha'an. Isujmʌch jump'ejl tejclum mi caj i yilan pañimil 

ti jump'ejl jach q'uin. Bajc'ʌl mi caj i ñopob Dios ti ora. Che' bʌ maxto anic tsa' 
caji ti bajq'uel Sion, mi caj i bʌc' ac' ti pañimil i yalobil. 

9Joñon mi cʌc' ti cʌntʌntel alʌl. Joñon mi cʌc' ti lotol che' i yorajlelix mi' q'uel 

pañimil. Che' ja'el mi caj cʌc' ti pañimil cabʌl calobilob ti Sion, che'en lac Yum 
Dios. 

10Yom tem tijicñayetla yic'ot Jerusalén. La' ñuc'ac la' pusic'al pejteletla mu' bʌ 

la' c'uxbin. Wen tijicñayetla pejteletla tsa' bʌ la' wuc'ta. 

11Yom tijicñayet che' bajche' alʌl che' cabʌl i ya'lel i chu' mu' bʌ i tsu'san. 

Che'ʌch i ñuclel Jerusalén. Yom temel mi la' ñaj'an yic'ot jini ya' bʌ chumulob, 
come ya' mi' p'ojlel pejtel chuqui wen. 

12Come woli' yʌl lac Yum: Mi caj cʌq'ueñob cabʌl i ñʌch'tʌlel che' bajche' i yonlel 

colem ja'. Mi caj cʌq'ueñob i ñuclel ti' tojlel pejtelel tejclum tac. Mi caj i 
cuchbeñob tilel i chubʌ'an Sion che' bajche' i yonlel colem ja' che' mi' bujt'el. Mi 
caj i we'sañetla. Mi caj i meq'uetla, mi caj i xixbañetla ti' pix. 

13Che' bajche' mi' xixban i yalobil x'ixic, che'ʌch mi caj c tijicñesañetla ja'el. Ya' 

ti Jerusalén tijicña mi caj la' wubin. 

14Che' mi la' q'uel iliyi, tijicña la' pusic'al mi caj la' wubin. La' bʌc'tal mi caj i 

tsijibʌyel che' bajche' pimel. Che' jini lac Yum mi caj i yʌc' ti cʌjñel i p'ʌtʌlel ti' 
tojlel jini x'e'telob i cha'an. Che' ja'el mi caj i yʌc' ti cʌjñel i mich'ajel ti' tojlel i 
contrajob. 

15Come lac Yum mi caj i tilel yic'ot c'ajc. Mi caj i choc tilel wocol che' bajche' 

p'ʌtʌl bʌ ic' cha'an mi' jisan i contrajob che' cʌlʌxix i mich'ajel che' bajche' i nich 
c'ajc. 

16Lac Yum mi caj i jisañob ti c'ajc yic'ot ti espada che' mi' melob ti' tojlel pejtel 

winicob. Cabʌlob mi caj i tsʌnsʌntelob cha'an lac Yum. 

17Temel mi caj i jilelob jini mu' bʌ i sʌq'uesañob i bʌ cha'an mi' ch'ujutesañob 

dioste' ya' ti ojlil pʌc'ʌbʌl joyol bʌ ti te', yic'ot jini mu' bʌ i c'uxbeñob i bʌc'tal 
chitam yic'ot tsuc yic'ot yan tac bʌ bʌte'el mach bʌ sʌquic. Ti junyajl jach, mi caj 
i laj jisʌntelob. 

18Come cʌmbil c cha'an i pensar yic'ot i melbal pejtelel winicob. Jini cha'an mi 

caj c tempan tilel pejtelel winicob yujilo' bʌ t'an ti chajp ti chajp. Mi caj i tilelob 
cha'an meloñel. Mi caj i q'uelob c ñuclel. 

19Mi caj cʌc' ti q'uelol i yejtal c p'ʌtʌlel. Mi caj c choc majlel ti yambʌ tejclum tac 

jini coltʌbilo' bʌ c cha'an mu' bʌ i loq'uelob ti uts'at che' mic cha'len meloñel. 
Mux caj i majlelob ti Tarsis, ti Put, ti Lud, ti Mesec, ti Ros, ti Tubal, yic'ot ti 
Grecia, yic'ot ya' ba'an jini chumulob ti' ti'il ñajb ba' mach wis ubibilic i cha'añob 
c t'an, ba' mach wis q'uelbilic i cha'añob c ñuclel. Mi caj i tsictesʌbeñob majlel 
c ñuclel ti pejtelel tejclum tac. 

20Mi caj i lu' pʌyob tilel la' pi'ʌlob loq'uemo' bʌ ti pejtelel tejclum tac, i wenta i 

majtan lac Yum. Mi caj i sujtelob ti caballo, ti carreta, yic'ot ti ab, yic'ot ti mula, 
yic'ot ti camello, ti ch'ujul bʌ wits ti Jerusalén, che'en lac Yum. C majtañʌch che' 
bajche' i wut jam tsa' bʌ i ch'ʌmbeyoñob tilel israelob cha'an mi' yotsañob tic 
Templo. 

21Mi caj cotsan lamital ti motomajob yic'ot ti levíjob, che'en lac Yum. 

22Jini tsiji' bʌ panchan yic'ot tsiji' bʌ pañimil mu' bʌ caj c mel, mi caj i chʌn ajñel 

ti pejtelel ora. Che' ja'el mi caj i chʌn ajñelob la' p'olbalob tic tojlel. Ma'anic mi 
caj i ñajʌyel la' c'aba'. 

23Ti jujump'ejl uw ti' q'uiñilel tsiji' bʌ uw, ti jujump'ejl semana ti q'uiñilel c'aj o, mi 

caj i tilelob pejtelel winicob cha'an mi' ñocchocoñob i bʌ tic tojlel. 

24Che' mi' cha' majlelob, mi caj i q'uelbeñob i bʌc'tal jini chʌmeño' bʌ tsa' bʌ i 

ñusayob c t'an. Mach chʌmic i motso' ti pejtelel ora. Mach yajpic jini c'ajc mu' 
bʌ i pulob. Ts'a' mi caj i q'uelob pejtel winicob, che'en lac Yum. 

Jeremias 

Jeremias 1 

Dios tsi' pʌyʌ Jeremías 

1I t'an Jeremías i yalobil Hilcías. Motomajʌch Jeremías chumul bʌ ti Anatot ti' 

lumal Benjamín. 

2Lac Yum tsa' caji' pejcan che' uxlujump'ejlix (13) jab i yumʌntel Josías (i yalobil 

Amón) ti' lumal Judá. 

3Lac Yum tsi' chʌn pejca Jeremías che' woli ti rey Joacim (i yalobil Josías) ya' 

ti Judá c'ʌlʌl ti' junlujump'ejlel jab i yumʌntel Sedequías (i yalobil Josías). Che' 
ti' jo'p'ejlel uw tsa' cʌjchiyob majlel jini chumulo' bʌ ti Jerusalén. 

4Tsa' tili i t'an lac Yum tic tojlel: 

5J cʌñʌyetix che' maxto anic tsa cʌc'ʌyet ti cʌntʌntel ti' ñʌc' a ña'. Tsac yajcayet 

che' maxto anic tsa' q'uele pañimil. Tsac wʌn ña'ta j c'ʌñet ti subt'an ti' tojlel 
winicob ti pejtelel lum, che'en. 

6Tsa cʌlʌ: Mach mejlicon, c Yum Dios. Mach cujilic t'an. Maxto anic c jabilel, 

ch'o'ch'ocon to, cho'on. 

7Lac Yum tsi' chʌn pejcayon: Cʌyʌx a sub a bʌ cha'an ch'o'ch'oquet to. Anquese 

maxto anic a jabilel, mi caj a cha'len t'an baqui jach mic choquet majlel. Che' 
bajche' mic subeñet mi caj a cha' sub. 

8Mach a wis bʌc'ñan winicob, come añon quic'otet cha'an mi cʌq'uet ti colel ti' 

c'ʌb, che'en lac Yum. 

9Lac Yum tsi' sʌts'ʌ i c'ʌb. Tsi' tʌlʌ quej. Tsi' subeyon: Tsa'ix cotsa c t'an ti a wej. 

10Awilan, wolix c wa'chocoñet cha'an ma' subeñob c t'an winicob ti pejtelel lum 

yic'ot i reyob, cha'an ma' chocob loq'uel, yic'ot cha'an ma' jisañob, cha'an ma' 
cha' techob yic'ot cha'an ma' xuc'chocoñob, che'en. 

11Tsa' cha' tili i t'an lac Yum tic tojlel: ¿Chuqui wola' q'uel, Jeremías? che'en. 

Tsac jac'ʌ: Wolij q'uel te'. Woli' pasel juntejc te' i c'aba' almendra, cho'on. 

12Lac Yum tsi' yʌlʌ: Wen yʌxʌl a wo. Joñon ja'el yʌxʌl co cha'an mic ts'ʌctesan 

c t'an, che'en. 

13Ti' cha'yajlel tsa' tili i t'an lac Yum tic tojlel: ¿Chuqui wola' q'uel? che'en. Tsac 

jac'ʌ: Wolij q'uel colem p'ejt. Wolix ti lojc ya' ti norte, cho'on. 

14Lac Yum tsi' subeyon: Tal ñuc bʌ wocol loq'uem bʌ ti norte. Muq'uix i taj 

pejtelel chumulo' bʌ ti a lumal. 

15Mi caj c pʌy tilel a contrajob chumulo' bʌ ti yan tac bʌ lum ya' ti norte. Talob i 

wa'chocon i yumʌntel ti' yochib Jerusalén yic'ot ti chan bʌ ts'ajc am bʌ ti' joytʌlel 
Jerusalén yic'ot ti pejtelel xchumtʌl tac ti Judá. 



1223 

 

Chol de Tumbalá Bible 
© Bible Society of Mexico. 

  
 

 

16Cabʌl jax i jontolil c tejclumob. Jini cha'an mi caj c chocbeñob tilel pejtel jini 

wocol cha'an tsa'ix i cʌyʌyoñob. Mi' pulbeñob pom yambʌ diosob. Mi' 
ñocchocoñob i bʌ ti' tojel jini melbil tac bʌ tsa' bʌ i meleyob. 

17Chajpan a bʌ. Cucux subeñob pejtel jini t'an tsa' bʌ c subeyet. Mach a 

bʌc'ñañob che' ma' q'uelbeñob i wut, ame mi cʌq'uet ti quisin ti' tojlelob. 

18Awilan tsa'ix c meleyet che' bajche' ts'ajquibil bʌ tejclum joyol bʌ ti a contrajob. 

Lajalet bajche' ts'ajquibil bʌ otot mach bʌ mejlic ti ch'ʌjmel. Xuc'ul mi caj a 
cha'len t'an ti' contra pejtel i reyob Judá yic'ot i yalobilob rey yic'ot jini chumulo' 
bʌ ti jini lum. 

19Mi caj i contrajiñet, pero mach mejlic i jisañet come añon quic'otet. Mi caj 

cʌq'uet ti colel ti' c'ʌb, che'en lac Yum. 

Jeremias 2 

Dios tsi' pejca Israel ti wocol t'an 

1Tsa' tili i t'an lac Yum tic tojlel: 

2Cucu subeñob c t'an jini winicob ti Jerusalén: “C'ajal to c cha'an bajche' añet 

che' ch'o'ch'oquet. Wen bʌxet tic tojlel. Wen cabʌl a c'uxbiya che' bajche' ti' 
yorajlel ñujpuñijel. Tsa' wen tsajcayon ti colem tiquin lum ba' ma'anic pʌc'ʌbʌl. 

3Che' jini ch'ujulob israelob tic wut che' bajche' jini ñaxan bʌ i wut pac'. Pejtel 

tsa' bʌ i jisayob c winicob tsi' tojoyob i mul. Tsa' tili ñuc bʌ wocol ti' tojlelob”, 
che'en lac Yum. 

4Ubinla i t'an lac Yum pejteletla i cha'añet bʌ la Jacob yic'ot pejteletla añet bʌ 

la ti Israel. 

5Woli' yʌl lac Yum: ¿Chuqui c mul ti' tojlel la' tat? ¿Chucoch tsi' cʌyʌyoñob? Tsi' 

lon c'uxbiyob jini mach bʌ anic i c'ʌjñibal. Tsa' sojquiyob i ña'tʌbal. 

6Ma'anic mi juntiquilic mu' bʌ i ña'tañon. Ma'anic majqui mi' yʌl: “¿Baqui an lac 

Yum tsa' bʌ i pʌyʌyonla loq'uel ti' lumal egiptojob? Tsi' toj'esayonla ñumel ba' 
jochol lum ba'an wits yic'ot ch'en ya' ba' wen pim i yi'ic'lel pañimil, ba' ma'anic 
xchumtʌl”. Ma'anic majqui mi' ña'tañon, mi juntiquilic. 

7Pero joñon tsac pʌyʌyetla tilel ti jini wen bʌ lum ba' wen yujil colel pʌc'ʌbʌl 

cha'an on mi cʌq'ueñet la' c'ux i wut te' yic'ot yambʌ c'uxbil bʌ. Che' bʌ tsa' 
ochiyetla, tsa' la' bibesa jini lum. Tsa' la' wʌc'ʌ ti ts'a'lentel jini c lum. 

8Jini motomajob ja'el ma'anic woli' yʌlob: “¿Baqui an lac Yum?” Jini yujilo' bʌ 

mandar mach i cʌñʌyoñobix. Jini año' bʌ i ye'tel wolix i contrajiñoñob. Jini 
subt'añob woli' subob ti ñuc jini Baal. Woli' tsajcañob jini lolom jach bʌ. 

9Yomix mi la' mel la' bʌ quic'ot, che'en lac Yum. Ti wocol t'an mi caj c chʌn 

pejcañetla yic'ot la' walobilob yic'ot la' butsob. 

10Cucuxla ti junwejl ja' ya' ba'an i lum Quitim joyol bʌ ti ja'. Chocola majlel 

winicob ti Cedar cha'an mi la' wen q'uel bajche' woli' melob. Sʌclanla ti yan tac 
bʌ lum. 

11¿Am ba jump'ejl lum ba' tsi' q'uexeyob i diosob? Anquese mach diosobic, pero 

mi' chʌn c'uxbiñob. Jatet jach la tsa' la' q'uexta la' Dios ba' tilem la' ñuclel cha'an 
mi la' c'uxbin jini mach bʌ diosic. 

12Cha'lenla bʌq'uen añet bʌ la ti chan. Cha'lenla mich'. La' toj sajtic la' pusic'al 

ti bʌq'uen. Mele la' pusic'al. 

13Come cha'chajp i mul c winicob x'ixicob. Tsi' cʌyʌyoñob, anquese joñon Cuxul 

bʌ Ja'on. Tsi' wersa t'oboyob xajlel cha'an mi' yajñel i ya'al. Tsi' sajcayob ja' ba' 
bajñel yomob i pusic'al. Mu' jach i jilel i ya'al cha'an tocolix i yajñib. 

14¿Mach ba calobilic Israel? ¿Chucoch tsa' sujti ti to'ol jach bʌ x'e'tel ti yambʌ i 

yum? Tsa' cʌjchi majlel. 

15Woli' mʌjlel i cha'an año' bʌ ti ñajtʌl. Mi' pam tsictiyel i t'añob che' bajche' 

bajlum. Tsi' yʌc'ʌyob ti pujch'el i lum Israel. Tsi' yʌc'ʌyob ti bujchel jini tejclum 
tac. Laj majlemobix i yumob otot. Ma'anix majqui an. 

16Jini ch'oyolo' bʌ ti Menfis yic'ot ti Tafnes am bʌ ti Egipto tsi' chilbeyet a 

yumʌntel. 

17¿Mach ba cha'anic a mul tsa' tili ili wocol? Tsa' cʌyʌ a Yum Dios che' bʌ tsi' 

wen pʌsbeyet jini wen bʌ bij. 

18¿Chucoch wola' xʌn majlel i bijlel Egipto cha'an ma' taj a coltʌntel ya' ba'an 

jini ñoj ja' Nilo? ¿Chucoch wola' xʌn majlel i bijlel Asiria cha'an ma' taj a coltʌntel 
ya' ba'an jini ñoj ja' Eufrates? 

19Jini a jontolil mi caj i yʌq'uet ti quisin che' mi' cajel ti t'an a pusic'al. Mi caj c 

jultesʌbeñet a pusic'al cha'an tsa' cʌyʌyon. Yomix ma' ña'tan quisintic jax a 
jontolil cha'an tsa'ix a cʌyʌyon. Tsa' cʌyʌ a Yum Dios. Ma'anix ma' bʌc'ñañon, 
che'en i Dios Panchan yic'ot Pañimil, jiñʌch lac Yum. 

20Ñʌmʌlet ti jontolil ti oñiyi c'ʌlʌl wʌle. Tsa' la' choco jubel a tajbal yic'ot a cuch 

tsa' bʌ cʌq'ueyetla. Tsa' la' wʌlʌ: “Mach comic c mel che' bajche' ma' wʌl”, 
che'et. Pero ti pejtelel jini chan bʌ bujtʌl yic'ot ti' yʌxñʌlel te' tsa' choco a bʌ che' 
bajche' sts'i'lel bʌ x'ixic. 

21¿Chucoch? ¿Mach ba xuc'ulonic? Tsac yajca wen uts'at bʌ i ña'al ac' cha'an 

mic pʌq'uet. ¿Chucoch leco tsa' loq'ui i buts? Tsa' sujtiyet ti yambʌ ac' mach bʌ 
j cʌñʌyic. Mach c pʌc'baletic yilal. 

22Mi tsa' poco a bʌ yic'ot tan yic'ot sijonte', mach loq'uic a jontolil. Ya'to an ti' 

tojel c wut, che'en lac Yum Dios. 

23Ma' wʌl: “Ma'anic tsac sʌcla Baal dios”, lon che'et. ¿Chucoch woliyet ti lot? 

Q'uele chuqui tsa' mele ti joctʌl. Wen ña'tan a mul. Lajalet bajche' xch'oc 
camello. Mach yujilic ñʌjch'el che' woli' c'ajtin i tat. 

24Lajalet bajche' xch'oc burro mach bʌ anic i yum. Mi' sic' jini ic' che' woli' c'ajtin 

i tat. Mi' ñajti majlel i sʌclan. Ma'anic mi' jac' cʌjchel. Tijicña pejtel jini tat burro 
mu' bʌ i yajñesan, come mi caj i taj che' i yorajlelix. 

25Tsajaletme ame i tajet wocol. Come mux caj a wubin wocol che' pits'il a woc, 

che' tiquin a ti'. Pero wola' wʌl: “Lolom jach ma' tic'on. Wersa com c chʌn mel 
che' bajche' mi' melob jini parte bʌ i t'añob, come c'ux mi cubiñob”, che'et. 

26Jini yujil bʌ xujch' mi' cajel ti quisin che' cʌmbilix i mul. Che' ja'el mi' cajelob ti 

quisin i yalobilob Israel. Ti pejtelob yic'ot i reyob yic'ot motomajob yic'ot 
x'alt'añob 

27mi' pejcañob te': “C tatet lojon”, che'ob. Mi' pejcañob xajlel: “C ña'et lojon. Tsa' 

wʌc'ʌyon lojon ti pañimil”, lon che'ob. Pero ma'anic mi' sʌclañoñob. Mi' mʌyob i 
wut tic tojlel. Che' ti' yorajlel i wocol mi' cajelob ti oñel: “Ch'ojyen, coltañon lojon”, 
che' mi caj i yʌlob. 

28Sʌclan a diosob tsa' bʌ a mele. ¿Baqui añob che' ti' yorajlel a wocol? La' 

ch'ojyicob che' woliyet ti wocol, mi yujilob coltaya. Tsiqui a diosob, Judá. Wen 
cabʌlob ti tsic che' bajche' a tejclumob. 

29¿Chucoch wola' wʌ'leñon cha'an a wocol? Junlajaletla, tsa' la' ñusʌbeyon c 

t'an, che'en lac Yum. 

30Tsa cʌc'ʌyob ti wocol la' walobilob, pero ma'anic tsa' la' mele la' pusic'al. Mach 

la' womic la' cʌy chuqui mi la' bajñel ña'tan ti la' pusic'al. Jontoletla che' bajche' 
bajlum. La' cha'añʌch jini espada tac tsa' bʌ la' c'ʌñʌ la' tsʌnsan jini x'alt'añob 
tsa' bʌ c chocbeyetla tilel. 

31Jatetla cuxulet bʌ la wʌle, ¿mach ba la' womic la' jac'ben i t'an la' Yum? Ts'a' 

mi la' q'uelon che' bajche' tiquin lum. Lajal mi la' q'uelon che' bajche' ic'ch'ipan 
bʌ pañimil. Anquese mach che'ic añon mi la' wʌl: “Com lojon ñajt bʌ xʌmbal 
baqui jach yom c pusic'al. Mach chʌn talonix lojon ba' añet”, che'etla. ¿Chucoch 
che' mi' yʌl c tejclum bajche' jini? 

32Jini c'ajtibil bʌ xch'oc, ¿mach ba c'ajalic i cha'an i ch'ʌjlil mu' bʌ caj i lʌp ti 

ñujpuñijel? Pero cabʌlix q'uin chʌn ñajʌyemon i cha'an c winicob x'ixicob. 

33Ma' wen ch'ʌl a bʌ cha'an ma' q'uejlel ti uts'at, cha'an a wom a c'uxbintel. Wen 

a wujil ts'i'lel. Mi mejlel a cʌntesan ti jontolil jini sts'i'lel bʌ x'ixic. 

34An a mul ja'el ti' tojlel jini mach bʌ añobic i chubʌ'an. Tsa'ix pʌjq'ui a majts ti' 

ch'ich'el jini mach bʌ anic i mul mach bʌ anic chuqui tsi' xujch'ibeyet. 

35Pero wola' chʌn al: “Uts'at añon. Mach talic i mich'ajel Dios tic tojlel”, lon 

che'et. Awilan mi caj c pʌyet ti meloñel cha'an tsa' wʌlʌ ma'anic a mul. 

36¿Chucoch ma' ñajtʌ ñumel ti xʌmbal ba' jaxʌl a lum cha'an ma' sʌclan a 

coltʌntel ti' tojlel jini mach bʌ a cʌñʌyic? Ma' cajel ti quisin cha'an tsa' ña'ta a taj 
a coltʌntel ti Egipto, che' bajche' tsa' cha'le quisin cha'an Asiria. 

37Mi caj a tʌts' a bʌ ti' tojlelob che' bajche' xch'oc woli bʌ i mel i pusic'al che' 

leco tsa' tic'lʌnti. Ts'a'lebilob ti lac Yum jini winicob ba' wola' lon c'ajtin a 
coltʌntel. Mach muq'uic i coltañet. 

Jeremias 3 

1Mi an winic mu' bʌ i choc loq'uel i yijñam, ¿mu' ba caj i cha' pʌy mi tsa' pʌjyi 

cha'an yambʌ winic? Tic'bilix ti mandar come tic'lʌbilix jini x'ixic. ¿Mach ba bibi'ic 
ti' wut Dios jini lum ba' mi' melob che' bajche' jini? Pero jatet sts'i'lel x'ixiquet 
yilal. Cabʌl jini c'uxbibilo' bʌ a cha'an. Jumuc' jach mi' yajñelob a wic'ot, jumuc' 
jach ma' cha' tilel quic'ot, che'en lac Yum. 

2Pam q'uele jini bujtʌl tac. ¿Am ba jump'ejl bujtʌl ba' mach tic'lʌbiletic? Tsa' pijta 

a pi'ʌlob ti' t'ejl bij che' bajche' mi' mel árabe ti jochol bʌ lum. Tsa' bib'esa jini 
lum ti a ts'i'lel yic'ot a jontolil. 

3Jini cha'an ma'anic ja'al, jamʌl to pañimil. Ma'anic tsac choco tilel jini ñaxan bʌ 

ja'al. Lajalet bajche' sts'i'lel bʌ x'ixic mach bʌ yomic i cʌy i mul. Mach a wujilic 
quisin come tsa' wersa tsʌts'esa a pusic'al. 

4Ujtel to tsa' pejcayon: “C tatet c'ʌlʌl che' xch'ocon to, c'ʌlʌl wʌle c pi'ʌlet. 

5¿Chucoch mich'et ti pejtelel ora? ¿Cha'an ba c mul? ¿Mach ba yomic ma' to'ol 

ñusan mulil?” lon che'et. Che'ʌch tsa' cha'le t'an pero cʌlʌx jax ma' tempan a 
mul. Ma' to'ol ñusan q'uin ti jontolil, che'en lac Yum. 

Tsa' subentiyob israelob cha'an mi' sutq'uiñob i bʌ 

6Che' woli to ti yumʌl jini rey Josías, lac Yum tsi' subeyon: ¿Tsa' ba a q'uele 

bajche' tsi' mele Israel che' bʌ tsi' cʌyʌyon? Tsajni i ch'ujutesan i diosob ti yebal 
te' tac ti jujump'ejl bujtʌl che' bajche' sts'i'lel x'ixic mu' bʌ i yʌc' i bʌ ti pi'lentel 
cha'an winicob mach bʌ i ñoxi'alic. 

7Che' cabʌl i mul Israel, tsac sube: “La', sujten ba' añon”, cho'on. Pero ma'anic 

tsa' sujti. Ma'anic tsi' jac'ʌ. 

8Junlajal i jontolil Judá, i chich Israel. Tsi' q'uele i ts'i'lel Israel. Q'uelelix i cha'an 

che' bʌ tsac choco majlel yic'ot i juñilel divorcio cha'an tsi' cʌyʌyon che' bajche' 
x'ixic mu' bʌ i cʌy i ñoxi'al. Pero mach yujilic bʌq'uen Judá. Junlajal tsa' caji' mel 
i ts'i'lel che' bajche' Israel. 

9Tsa' caji' ch'ujutesan dios tac melbil bʌ ti te' yic'ot ti xajlel. Che' jini tsi' bib'esa 

jini lum cha'an i ts'i'lel. 

10Che' bʌ tsi' ña'tayon mach ti jump'ejlic i pusic'al tsa' sujti ba' añon, pero tsa' 

jach i ñopo i lotiñon, che'en lac Yum. 

11Lac Yum tsi' subeyon: Cabʌl jax i mul Judá cha'an woli ti lotiya. Ts'ita' jach i 

mul Israel tsa' bʌ i cʌyʌyon. 

12Cucu ti' tojel norte ba'an Israel. Suben ili t'an: “Tsa' cʌyʌyon, Israel, pero 

sujtenix, che'en lac Yum. Mach mich'onic, come wen cujil p'untaya. Lac Yum 
tsi' yʌlʌ: Mach ti pejtelelic ora mi caj c mich'leñet. 

13Jini jach yom ma' mel a bʌ quic'ot. Subu a mul cha'an tsa' ñusʌbe i t'an a Yum 

Dios. Tsa' cha'le ts'i'lel ti' tojel c wut. Tsa' ch'ujutesa dios tac ti' yʌxñʌlel pejtel 
te' cha'an mach a womic a jac'beñon c t'an. 

14Sujtenla, israelob. Calobiletla anquese tsa' la' cʌyʌyon, i wenta la' ñoxi'alon. 

Mi caj c pʌyetla loq'uel, juntiquil ti jump'ejl tejclum, cha'tiquil ti jump'ejl otot 
cha'an mic pʌyetla majlel ti Sion. 

15Mi caj cʌq'ueñetla xcʌnta tiñʌme'ob jump'ejl bʌ i pusic'al quic'ot. Mi caj i 

we'sañet tic t'an i wenta i bʌl la' ñʌc' cha'an mi la' wen ch'ʌmben isujm yic'ot 
cha'an mi la' wen cʌñon. 

16Che' cabʌletla ti la' lum, che' ñuquetixla, ma'anix mi caj i chʌn ajlel: Jini Arca 

ba' lotol jini xuc'ul bʌ t'an i cha'an lac Yum. Mach che'ic. Ma'anix mi caj i chʌn 
ña'tʌntel. Mach chʌn c'ajalix i cha'añob. Ma'anix mi caj i cha' melob yambʌ Arca. 

17Ti jim bʌ ora mi' caj ti ajlel Jerusalén i buchlib lac Yum. Ya' ti Jerusalén mi caj 

i tempañob i bʌ ti' c'aba' lac Yum jini ch'oyolo' bʌ ti pejtel tejclum tac. Ma'anix 
mi caj i chʌn tsajcañob i bajñel pusic'al yujil bʌ jontolil. 

18Ti jim bʌ ora mi caj i tem cha'leñob xʌmbal i yalobilob Judá yic'ot i yalobilob 

Israel. Loq'uemo' bʌ ti norte mi caj i tem julelob ti jini lum tsa' bʌ cʌq'ueyob i 
tatob. 

19Tsa cʌlʌ tic pusic'al: Tijicñayon che' mi cʌq'ueñetla la' ñuclel yic'ot calobilob ti 

jini wen bʌ lum, jini i t'ojol jax bʌ ti' wutob pejtel tejclum tac. Che' jini mi caj la' 
pejcañon ti uts'at. Ma'anix mi caj la' chʌn xoy la' bijlel cha'an mi la' cʌyon, cho'on 
tic pusic'al. 

20Pero lajal tsa' la' melbeyon che' bajche' x'ixic yujil bʌ lotiya mu' bʌ i cʌy i 

ñoxi'al. Tsa'ix la' cʌyʌyon, tsa'ix la' wʌc'ʌ la' bʌ cha'an mi la' c'uxbin dios te' tac”, 
che'en lac Yum Dios. 

21Mi cubibeñob i t'an i yalobilob Israel ya' ba' ma'anic te'el ti pam wits. Woliyob 

ti uq'uel. Woliyob ti c'ajtiya. Woli' melob i pusic'al cha'an tsa' sajtiyob ti bij. Tsa'ix 
ñajʌyi i cha'añob i Yum. 

22“Sujtenla, calobilob, anquese ñajt tsa' la' tʌts'ʌ la' bʌ. Mi caj c lajmesañetla 

cha'an mi la' tsajcañon”, che'en lac Yum. “Talon lojon, che'ob, come jatet c 
Yumet lojon, c Dioset lojon. 

23Mach chʌn comix lojon c cha'len ch'ujutesaya ti bujtʌl tac che' bajche' tsac 

mele lojon che' lotibil lojon c pusic'al. Lolom jach pejtel chuqui tsac mele lojon 
ti wits tac. Ya' jach ti lac Yum Dios mi caj i taj i coltʌntel Israel. 

24Jini dios Baal tsa' jach i yʌc'ʌ ti quisin lac tatob. Tsi' to'ol jisʌbeyob i chubʌ'an 

che' ch'itoñob to c'ʌlʌl wʌle. Tsi' jisʌbeyob i c'ajbal yic'ot i yʌlac'. Tsi' yʌc'ʌ ti 
sajtel i yalobilob. 

25La' lac pʌcchocon lac bʌ cha'an cabʌl woliyonla ti quisin. Wen wocol añonla, 

come tsa' laj contraji lac Yum Dios, joñonla yic'ot lac tatob c'ʌlʌl che' ch'itoñon 
to la c'ʌlʌl wʌle. Ma'anic tsa' lac jac'be i t'an lac Yum Dios”. Che'ʌch woli' comol 
pejcañob i bʌ, che'en lac Yum. 

Jeremias 4 

1Mi wola' sujtel ba' añon ti pejtel a pusic'al, Israel, yomix ma' junyajlel choc jini 

diosob ts'alebilo' bʌ c cha'an. Yom xuc'ul ma' tsajcañon. Mach yomix ma' chʌn 
sajtel ti yambʌ bij. 

2Wa'chocon a t'an tic tojlel ti' c'aba' jini cuxul bʌ a Yum. Subu chuqui isujm. 

Cha'len toj bʌ meloñel. Ñopox chuqui uts'at tic wut. Che' jini pejtel winicob ti yan 
tac bʌ lum mi caj i cʌñoñob cha'an a Yumon. Mi caj i q'ueloñob ti ñuc, che'en 
lac Yum. 

3Lac Yum tsi' subeyob i winicob ti Jerusalén yic'ot i winicob ti Judá: Top'ox jini 

petel bʌ lum la' cha'an. Mach la' chʌn cha'len pac' ti ch'ixol. 

4Sʌq'uesan la' pusic'al, mach jinic jach la' bʌc'tal. Ñopox la' Yum ti jump'ejl la' 

pusic'al, winicob ti Judá yic'ot ti Jerusalén, ame cajic c choc tilel c'ajc mach bʌ 
yujilic yajpel cha'an ti' caj la' jontolil, che'en. 

Mi caj i tilel i contra Judá 

5Subeñob jini año' bʌ ti Judá yic'ot ti Jerusalén: “Wusula jini trompeta ti pejtelel 

la' lumal. Cha'lenla c'am bʌ t'an. Tempan la' bʌ ti la' pejtelel. Conla ti ochel ti 
ts'ajquibil bʌ tejclum tac”. Che' yom ma' subeñob. 

6Letsan la' bandera ti' bijlel Sion. Yom mi la' puts'el ya'i. Mach yomic mi la' jalijel 

come tal cabʌl wocol, come wolic pʌy tilel jini yujilo' bʌ jisaya ch'oyolo' bʌ ti 
norte. 

7P'ʌtʌlʌch che' bajche' bajlum jini tal bʌ i jisan cabʌl tejclum. Wolix ti jijlel ti pisil 

bʌ otot jinto mi' laj jochtesan la' lum. Jochol mi' cajelob ti cʌytʌl la' tejclum tac. 
Laj majlemob i yum otot. 

8Jini cha'an yom mi la' lʌp coxtal. Cha'lenla uq'uel, come mach lajmix i mich'ajel 

lac Yum. Cʌlʌx jax mi' mich'leñonla. Ma'anic chuqui mi' mʌctan. 

9Ti jim bʌ ora mi' caj ti quisin jini rey yic'ot i yalobilob yic'ot motomajob yic'ot 

x'alt'añob, che'en lac Yum. Mi caj i toj sajtelob i pusic'al. 

10Mi' cajelob ti a'leya: “C Yum Dios, tsa' lotiyon lojon. Tsa' subeyon lojon tal i 

ñʌch'tʌlel lojon c pusic'al, pero tal espada cha'an mi' jec'beñon lojon c pusic'al”. 
Che' mi caj i yʌlob, che'en lac Yum. 

11Mi caj a suben c cha'año' bʌ yic'ot jini c tejclum Jerusalén: “Tal chʌcwech'an 

bʌ ic' loq'uem bʌ ti tiquin lum. Mi caj i jats'et, xch'oc bʌ calobil. Mach talic cha'an 
mi' coltañet. Mach talic cha'an mi' wejlan majlel i sujl ixim cha'an mi' sʌq'uesan. 

12Tal p'ʌtʌl bʌ ic' chocbil bʌ tilel c cha'an. I yorajlelix mi caj c mel c winicob 

x'ixicob”. Che'ʌch yom ma' subeñob, che'en lac Yum. 

13Q'uelela tocal. Ix tilel lac Yum ti tocal. Ajñel woli ti xʌmbal tilel ti carreta ti p'ʌtʌl 

bʌ ic'. Ñumen ajñel i c'ʌchlib bajche' xiye'. Bʌbʌq'uen jax lac wocol mu' bʌ caj i 
tajonla. Obol jax lac bʌ come sajtemonla. 

14Sʌq'uesan a pusic'al, Jerusalén. Cʌyʌ a mul cha'an ma' coltʌntel. ¿Jala to ba 

mi caj a chʌn ña'tan ti a pusic'al chuqui tac leco? 

15Ix tilelob jini loq'uemo' bʌ ti Dan yic'ot ti' wits Efraín. Woli' pam pucob t'an 

cha'an tal jini wocol. 

16Subu ti' tojlel ñajt tac bʌ tejclum cha'an talob i jisan Jerusalén jini ñajt bʌ 

ch'oyolob. Ju'ucña mi' cha'leñob t'an ti' contra jini tejclum tac ti Judá. 

17Cha'an ti' caj tsa' ñusʌbeyon c t'an jini cha'an woli' joy mʌctañet che' bajche' 

xchuc me'ob, che'en lac Yum. 

18A jontolil woli' yʌq'uet ti wocol cha'an tsa' wersa ñopo jontolil. Wen ch'ajatax 

ma' wubin wʌle. Mi' c'ʌlʌl c'otel i ch'ajel ti a pusic'al, che'en lac Yum. 

19Obol c bʌ, obol c bʌ, mach cujchix c cha'an ili wocol. Tsiltsilñayon. Wen 

ch'ijiyem c pusic'al. Tsa' jejq'uiyon yubil. Mach mejlic c ñʌjch'el, come ubibilix c 
cha'an i t'an tac trompeta yic'ot i t'an winicob. Woliyobix ti guerra. 

20Mach lajmix jisaya. Mi' ñumel junchajp, mi' tilel yambʌ. Laj jisʌbil lac lumal. Mi' 

bʌc' q'uejchel majlel pejtel jini pisil bʌ cotot. Ti jumuc' jach lu' tsijlem jini joc'ol 
bʌ pisil. 

21¿Jala to ba mi caj j q'uelben i bandera jini xguerrajob? ¿Jala to ba mi caj 

cubiben i t'an tac trompeta? 

22Jinto mi' laj jisʌntelob c pi'ʌlob come jontolob. Ma'anic mi' ñich'tañoñob. 

Che'ʌch añob bajche' alp'eñelob maxto bʌ anic i pusic'al. Ma'anic mi' 
ch'ʌmbeñob isujm. Wen yujilob jontolil, pero mach yujilobic i melol chuqui uts'at. 

23Tsac pam q'uele pañimil. Awilan ma'anic chuqui wen. C'ʌlʌl ba' mi' c'otel c wut 

laj jisʌbilix, laj jembilix. Ma'anic i sʌclel pañimil. 

24Tsaj q'uele tsiltsilña jini wits. Awilan woli ti ejmel jini bujtʌl. 

25Tsaj q'uele, ma'anix tsiquil winic. Laj puts'em te'lemut ti panchan. 

26Tsaj q'uele tiquinix lum ya' ba'an pʌc'ʌbʌl ti yambʌ ora. Lu' jembilix jini tejclum 

tac ti' tojlel lac Yum cha'an cabʌl i mich'ajel. 

27Come lac Yum tsi' yʌc'ʌ ti jisʌntel jini lum che' bajche' tsi' yʌlʌ: Pero mach jilic 

i colojbal c winicob x'ixicob, che'en lac Yum. Lamital jach mi caj i cʌytʌl. 

28Jini cha'an la' i yuc'tañob i lumal. La' mʌjquic yic'ot i'ic' bʌ pisil yilal jini q'uin, 

cha'an tsac cha'le t'an. Tsac wʌn ña'ta tic pusic'al bajche' mi caj c mel. Mach 
quepelic mi caj j cʌy. Ma'anic mij q'uextan c pusic'al, che'en lac Yum. 

29Mi caj i laj puts'elob loq'uel ti tejclum che' mi' yubibeñob i t'an jini c'ʌchʌlo' bʌ 

che' mi' tilelob, chucul bʌ i cha'an jalʌjb. Mi' puts'elob ti mate'el. Mi' letselob 
majlel ti xajlelol. Jocholix mi' cʌytʌl tejclum tac. Laj majlemix i yum. 

30Jixcu jatet sajtemet bʌ, ¿chuqui mi caj a mel? Mach mejlix a chʌn lʌp jini 

chʌchʌc bʌ pisil. Mach mejlix a chʌn ch'ʌl a bʌ ti oro. Mach mejlix a chʌn bon a 
wut ti i'ic' bʌ. Lolom jach a t'ojlʌwel. Tsa' sujtiyob ti a contra jini c'uxbibilo' bʌ a 
cha'an. Ts'a' mi' q'uelet. Yomob i tsʌnsañet. 

31Tsa cubibe i t'an Sion, woli ti uq'uel. Woli ti bajq'uel che' bajche' x'ixic woli bʌ 

i yʌc' ti pañimil jini yʌx alʌl. Ajacña mi' jap ic'. Woli' c'ajtin i coltʌntel. Obol jax c 
bʌ. C'unix pañimil mi cubin cha'an jini tsʌnsʌbilo' bʌ. 

Jeremias 5 

I mul Jerusalén yic'ot Judá 

1Cucu ti ñumel ya' ba'an garita tac ti Jerusalén. Wen q'uele bajche' mi' melob. 

Otsan ti a pusic'al. Sʌclan ñumel juntiquil mu' bʌ i mel chuqui toj ya' ti 
choñoñibʌl. Q'uele mi an juntiquil mu' bʌ i yotsan ti' pusic'al chuqui tac isujm 
cha'an mic pʌsben i yutslel c pusic'al. 

2Che' mi' wa'chocoñob i t'an, mi' cha'leñob lot anquese mi' yʌlob j c'aba': “Cuxul 

lac Yum”, lon che'ob. Che' tsi' yʌlʌ lac Yum. 

3C Yum, ¿mach ba wolic a sʌclan juntiquil mu' bʌ i sub chuqui isujm? Tsa' 

cʌntesayob. Tsa' jats'ʌyob ja'el cha'an mi' melob chuqui isujm. Pero ma'anic mi' 
p'isob ti' wenta. Tsa' wʌq'ueyob i wocol, pero mi' ts'a'leñetob. Mi' yutsi 
tsʌts'esañob i pusic'al che' bajche' xajlel. Mi' to'ol melob chuqui yomob. Mach 
yomobic i cʌy i mul. 

4Tsa cʌlʌ tic pusic'al: Jini jach jini pobrejob mi' mel che' bajche' jini. Ma'anic mi' 

ch'ʌmbeñob isujm come mach cʌntesʌbilobic. Mach i cʌñʌyobic i bijlel lac Yum 
yic'ot i mandar. 

5Mu' to c majlel ba'an jini ñuco' bʌ cha'an mic pejcañob, come cʌñʌlob i cha'an 

i bijlel lac Yum yic'ot i mandar, lon cho'on. Pero junlajal tsi' chocoyob jubel i 
tajbal yic'ot i cuch tsa' bʌ a wʌq'ueyob. 

6Jini cha'an tal bajlum am bʌ ti mate'el cha'an mi' tsʌnsañob. Tal jontol bʌ ts'i' i 

jisañob. Woli ti chijtaya lʌc'ʌl ti tejclum. Majqui jach mi' puts'el ti tejclum mi caj i 
bic'ti tsijlel cha'an ti' caj tsi' ñusʌbe i t'an Dios. Cabʌl jax tsi' cʌyʌyob lac Yum. 

7Lac Yum woli yʌl: ¿Bajche' mi mejlel c ñusʌbeñet a mul? Tsi' cʌyʌyoñob a 

walobilob. Tsi' wa'chocoyob i t'an ti' c'aba' jini diosob mach bʌ mero Diosic. Che' 
bʌ ñajobix yic'ot i bʌl i ñʌc' tsa' bʌ cʌq'ueyob, tsajniyob ti' yotot sts'i'lel bʌ 
x'ixicob. 

8Lajalob bajche' tat caballo yom bʌ i ch'oclel che' mi' yujtel ti buc'bal. Jujuntiquil 

mi' sʌclan x'ixic am bʌ i ñoxi'al. 

9¿Mach ba muq'uic i tojob i mul? che'en lac Yum. Joñon mi caj cʌq'uen i toj i 

mul jini tejclum cha'an cabʌl i mul. 

10Cucu ti ts'usubil tac, pero mach ma' lu' jisan. Loc'sʌben i c'ʌb te', come mach 

i cha'anic lac Yum. 

11Come junlajalob Judá yic'ot Israel. Tsi' junyajlel cʌyʌyoñob. 

12Cha'p'ejax i pusic'al tic tojlel. Mi' yʌlob: “Mach muq'uic i q'uelonla lac Yum. 

Mach talic wocol ti lac tojlel. Ma'anic mi caj lac chʌmel ti espada yic'ot ti wi'ñal. 

13Jini x'alt'añob che' jach mi' ñumelob che' bajche' sutujt ic'. Lolom jach i t'an. 

Mi caj i tajob jini wocol woli bʌ i lon alob”, lon che'ob. 

14I Dios Pañimil yic'ot Panchan, jiñʌch lac Yum, woli' yʌl: Tsa cubibeyob i t'an. 

Jini cha'an mi caj c sutq'uin ti c'ajc jini c t'an tsa' bʌ cʌq'ueyet a sub. Mi caj c 
sutq'uin ili winicob che' bajche' te' mu' bʌ caj i pulel ti c'ajc. 

15Awilan wolic pʌy tilel winicob ñajt bʌ chumulob. Talob i contrajiñet, Israel, 

che'en lac Yum. Añob i p'ʌtʌlel ti wajali c'ʌlʌl wʌle. Yambʌyʌch i t'an mach bʌ a 
wujilic. Ma'anic ma' ch'ʌmben isujm. 

16Ma'anic mi' to'ol chocob i te'el jalʌjb. Wen yujilob tsʌnsa. Laj p'ʌtʌlob jini 

soldadojob. 

17Mi caj i lu' c'uxob a wixim yic'ot i bʌl a ñʌc'. Mi caj i jisañob ch'iton bʌ yic'ot 

xch'oc bʌ a walobilob. Mi caj i c'uxob a wʌlac' yic'ot a wacax. Mi caj i lu' c'uxob 
jini i wut a ts'usubil yic'ot i wut higuera te'. Mi caj i jisañob ti espada jini p'ʌtʌl bʌ 
tejclum tac la' cha'an mʌcʌl bʌ ti ts'ajc ba' lon xuc'ul la' pusic'al. 

18Pero ti' yorajlel ili wocol che' mic jisañetla, ma'anic mi caj c lu' jisañetla. 

19Che' mi' yʌlob: “¿Chucoch tsi' yʌq'ueyonla ili wocol jini lac Yum Dios?” che'ob, 

yom ma' subeñob: “Tsa' la' cʌyʌyon cha'an mi la' ch'ʌm tilel ti la' lumal i diosob 
jini ñajt bʌ ch'oyolob cha'an mi la' melbeñob i ye'tel. Jini cha'an mi caj la' cʌjchel 
majlel ti ñajt bʌ lum cha'an mi la' melbeñob i ye'tel jini winicob parte bʌ i lumal”. 
Che'ʌch yom ma' subeñob, che'en lac Yum. 

20Pam pucu jini t'an. Subeñob jini año' bʌ ti Judá yic'ot jini año' bʌ ti Israel: 

21Ñich'tanla ti la' pejtelel. Tontojetla. Ma'anic la pusic'al. An la' wut pero ma'anic 

mi' c'otel la' wut. An la' chiquin, pero ma'anic mi la' wubin t'an. 

22¿Chucoch ma'anic mi la' bʌc'ñañon? che'en lac Yum. ¿Chucoch mach 

tsiltsilñayeticla tic tojlel? Tsa cʌc'ʌ jini ji'il che' bajche' bujtʌl ti' ti'il colem ja' 
cha'an ya' jaxʌl mi' c'otel ja'. Mach mejlic ti ñumel ti pejtelel ora anquese 
we'ecña ja', anquese chan mi' mel i bʌ. Wersa mi' jac'beñon c t'an. 

23Pero jontolob c winicob. Chan mi' melob i bʌ. Ma'anic mi' jac'ob c t'an. Tsi' 

cʌyʌyoñob. Tsa' caji' ch'ujutesañob jini mach bʌ Diosic. 

24-25Joñon mic chocbeñob tilel ja'al ti' yorajlel, che' woli' colel pac'. Joñon mi 

cʌq'ueñob i wut lum che' ti' yorajlel c'ajbal. Pero ma'anic majqui mi' p'ison ti' 
wenta. Ma'anic majqui mi' q'uelon ti ñuc. Ti' caj la' mul ma'anic mi' tilel ja'al. Ti' 
caj la' mul ma'anic i bʌl la' ñʌc'. Ma'anic c'ajbal. 

26Come an xjontolilob ti la' tojlel. Mi' cha'leñob chijt che' bajche' xchuc mutob. 

Lajalob bajche' yac mu' bʌ i ten winicob. 

27But'ulob i yotot cha'an chuqui tsi' tajayob ti lotiya yic'ot ti jontolil. Che' yilal 

bajche' chiquib but'ul bʌ ti alʌ te'lemut. Chan mi' melob i bʌ cha'an cabʌl i 
chubʌ'an. 

28Cabʌl i wo'lel ti' bʌl i ñʌc'. Jujp'emobix. Mi' ñumel ti p'is i jontolil. Mach yujilobic 

toj bʌ meloñel. Ma'anic mi' coltañob meba' alʌlob ti' tojlel i contra. Ma'anic mi' 
coltañob jini mach bʌ añobic i mul. 

29¿Mach ba muq'uic i tojob i mul? che'en lac Yum. Joñon mi caj cʌq'ueñob i toj 

i mul jini tejclum. 

30Leco chuqui woli' yujtel tic lum. Bʌbʌq'uen jax. 

31Jini x'alt'añob mi' cha'leñob lot. Jini motomajob mi' melob che' bajche' bajñel 

yomob. Tijicñayob winicob x'ixicob, come che'ʌch mi' mulañob. Pero ¿chuqui 
mi caj i melob che' ti' jilibal? 

Jeremias 6 

I wocol Jerusalén yic'ot Judá 

1Cucula ti ajñel, winicob ti Benjamín. Loq'uenla ti puts'el añet bʌ la ti Jerusalén. 

Wusula jini trompeta ti Tecoa. Melela c'ajc ti Bethaquerem cha'an mi' ñajtʌ 
q'uelob jini bats' cha'an mi' laj ña'tañob talix wocol. Talob jini yujilo' bʌ jisaya 
loq'uemo' bʌ ti norte. 

2C'uñet Sion che' bajche' i t'ojol jax bʌ xch'oc mach bʌ yujilic e'tel. Mi caj c 

jisañet. 

3Talob i tic'lañet jontol bʌ xcʌnta tiñʌme'ob. Mi caj i joy mʌquetob. Mi caj i chilob 

a lum cha'an mi' buc'sañob i yʌlac'. 

4Wolix i tejchel guerra, talob i contrajiñet. Mi' yʌlob: “Conla cha'an mi laj c'otel 

che' ti xinq'uiñil. Obol lac bʌ, come wolix ti bʌjlel q'uin. Wolix i tam'an axñal. 

5Conla. La' lac jats' che' ac'ʌlelix. La' lac jisʌbeñob i yotot jini ñuc bʌ yumʌlob”, 

che'ob. 

6I Yum Panchan yic'ot Pañimil woli' yʌl: Seq'uela jubel te'el tac cha'an mi la' 

cha'len jats'. Much'quinla lum ti' joytʌlel jini tejclum Jerusalén. Laj xaxabil ti 
jontolil. Wersa mi caj i toj i mul. 

7Che' bajche' mi' bujlel loq'uel ja' ti' loq'uib, che' ja'el mi' loq'uel jontolil ti' pusic'al 

jini año' bʌ ti Jerusalén. Ya' ti' bijlel tac mi' cha'leñob jats' yic'ot xujch'. Ti pejtelel 
ora mi cubibeñob i t'an jini lojwemo' bʌ yic'ot jini xc'amʌjelob. 

8Jac'ʌ a cʌntesʌntel Jerusalén. La' jultesʌntic a pusic'al ame mic junyajlel tʌts' 

c bʌ ti a tojlel, ame mic chilbeñet a lum, che'en. 

9I Yum Panchan yic'ot Pañimil tsi' yʌlʌ: Che' bajche' ma' cha' ñumel ti ts'usubil 

cha'an ma' tuc'ben i colojbal i wut, yom ma' cha' majlel ti Jerusalén, cha'an ma' 
jisan i colojbal winicob, che'en. 

10¿Majqui mi caj c pejcan? ¿Majqui yom i yubin c t'an? Awilan laj mʌcʌlob i 

chiquin. Jini cha'an ma'anic mi' ch'ʌmbeñob isujm. Ts'a' mi' yubiñob c t'an i 
wenta a'leya. Leco mi' yubiñob. 

11Jini cha'an an i mich'ajel Dios tic pusic'al. Mach chʌn cujchix c cha'an. Mi caj 

c mich'len Jerusalén. La' i yubiñob wocol jini alp'eñelob woliyo' bʌ ti alas ti bij 
yic'ot jini ch'iton winicob woli bʌ i tempañob i bʌ. Mi caj i cʌjchelob majlel winicob 
yic'ot i yijñamob, jini xñoxo' bʌ ja'el yic'ot jini mach bʌ añobix i p'ʌtʌlel. 

12Mi caj i chilbentelob i yotot yic'ot i jamil yic'ot i yijñamob. Mi caj i ch'ʌmob i 

contrajob. Joñon mi caj cʌq'ueñob i toj i mul jini chumulo' bʌ ti jini lum, che'en 
lac Yum. 

13Ti pejtelob añob i mul, jini ñuco' bʌ yic'ot jini ch'o'ch'oco' bʌ. Mi' ch'ʌmob 

taq'uin ñumen bajche' yom. Ti pejtelelob mi' cha'leñob lotiya. Che'ʌch mi' melob 
ja'el jini x'alt'añob yic'ot jini motomajob. 

14Jini cha'an mach lajmic i lojwel c winicob, come mi' lon alob: “Ma'anic ba' 

lojwemonla”, che'ob, anquese woli' chʌmelob. Jini x'alt'añob yic'ot jini 
motomajob mi' lon alob: “Yom ñʌch'ʌletla”, che'ob, anquese ma'anic ba' ñʌch'ʌl. 

15¿Tsa' ba i yubiyob quisin che' bʌ tsi' cha'leyob jontolil? Ma'anic. Mach yujilobic 

quisin. Ma'anic mi' chʌc'an i wut. Jini cha'an mi caj i yajlelob yic'ot jini tsʌnsʌbilo' 
bʌ. Che' mi cʌq'ueñob i tojob i mul, mi caj i chʌmelob, che'en. 

16Lac Yum woli' yʌl: Wa'i'la ba' mi' rusin i bʌ bij cha'an mi la' q'uel. C'ajtibenla 

xñumelob baqui an jini wen bʌ bij, jini oñiyix bʌ. Ya' yom mi la' cha'len xʌmbal 
cha'an mi la' taj i tijicñʌyel la' pusic'al. Pero tsi' yʌlʌyob: “Mach comic lojon 
xʌmbal ya'i”, che'ob. 

17Tsac wa'chocobeyob xq'uel winicob cha'an mi' subeñob cha'an mi' ñich'tañob 

i t'an trompeta. Pero tsi' yʌlʌyob: “Mach comic c ñich'tan lojon”, che'ob. 

18Jini cha'an ubinla chuqui mi caj c tumbeñob. 

19Ubinla, pejtel cuxulo' bʌ ti pañimil: Awilan, wolix c choc tilel wocol ti' tojlel ili c 

tejclum. Mi caj i tojob i mul come ma'anic tsi' jac'ʌyob c t'an. Tsi' juch'teq'ueyob 
j cʌntesʌbal. 

20Lolom jach mi la' ch'ʌmbeñon tilel pom ch'oyol bʌ ti Seba yic'ot canela ch'oyol 

bʌ ti ñajtʌl. Mach uts'atic mij q'uel c majtan ti la' c'ʌb. Lolom jach mi la' 
wʌq'ueñon c majtan ti pulʌntib. Mach xojocñayic mi cubin, che'en. 

21Jini cha'an lac Yum woli' yʌl: Woli cʌc' xajlel ti bij ba' mi caj i jats'ob i yoc 

winicob yic'ot i yalobilob, yic'ot i pi'ʌlob yic'ot i cʌñʌyo' bʌ. 

22Woli' yʌl lac Yum: Talob winicob ch'oyolo' bʌ ti norte. Woli' yutsi p'ojlel i p'ʌtʌlel 

ya' ti' ñajtʌlel pañimil. 

23Wen yujilob julbʌl. Chuculob i cha'an espada. Jontolob. Mach yujilobic 

p'untaya. Ju'ucñayob ti t'an che' bajche' colem ñajb. C'ʌchʌlob woli' tilelob, 
chajpʌbilob cha'an guerra. Mi caj i contrajiñet, xch'oc bʌ calobil Sion, che'en lac 
Yum. 

24Ubibilix lac cha'an bajche' woli' melob. Jini cha'an c'unix laj c'ʌb. Woliyonla ti 

wocol che' bajche' x'ixic woli bʌ ti bajq'uel. 

25Machme a majlel ti jamil. Mach yomic ma' majlel ti bij, come ya'ʌch an laj 

contra chucul bʌ i cha'an espada. Bʌbʌq'uen jax baqui jach mi lac majlel. 

26Lʌpʌ coxtal, Jerusalén, c'uxbibilet bʌ i cha'an c pi'ʌlob. Bʌlchocon a bʌ ti' tʌñil 

c'ajc. Cha'len uq'uel che' bajche' x'ixic mu' bʌ i yuc'tan cojach bʌ i yalobil. Mele 
a pusic'al, come wolix i bʌc' tilel wocol ti lac tojlel. 

27Lac Yum tsi' subeyon: Jeremías, tsa cʌq'ueyet a we'tel cha'an ma' wen q'uel 

c tejclum bajche' añob yic'ot bajche' mi' melob. 

28Laj sajtemob. Mi' tʌts'ob i bʌ tic tojlel. Mi' p'ajoñob. Tsʌtsob i pusic'al che' 

bajche' fierro yic'ot c'ʌnc'ʌn taq'uin. Sojquem i pusic'al. 

29Woli' wejluntel c'ajc cha'an mi' ticwan. Chʌquix c'ajc cha'an mi' sʌq'uesañob. 

Pero lolom jach. Mach loq'uic i bibi'lel. Ma'anic mi ts'ita'ic i wenlel. Junyajlel 
sajtem i pusic'al. 

30Lajalob bajche' i ta'il plata. Anquese wen ticʌw jini c'ajc, ma'anic mi' 

bʌc'ñañob. Mi' chʌn cha'leñob jontolil. Che' tsi' yʌlʌ lac Yum. 

Jeremias 7 

Cʌyʌla la' mul 

1-2Tsa' tili i t'an lac Yum: Jeremías, cucu ti' ti' c Templo ba' woli' tilelob ti 

ch'ujutesaya. Subeñob ili t'an: “Ubinla i t'an lac Yum, winicob x'ixicob ti Judá. 

3Lac Yum woli' yʌl: Mele la' pusic'al. Ñopoxla chuqui wen. Mi tsa' la' cʌyʌ la' 

jontolil mij coltañetla cha'an mi la' chʌn ajñel wʌ' ti la' lumal. 

4Mach la' ñopben i t'an jini yujilo' bʌ lot mu' bʌ i yʌlob: Umba'an i Templo lac 

Yum. Q'uele i Templo lac Yum, lon che'ob. Come mach c templojix. 

5Mi ts'ʌcʌl mi la' mel che' bajche' wolic subeñetla, mi mejlel la' chʌn jalijel ti la' 

lumal. Yom mi la' cʌy la' mul cha'an mi la' ñop chuqui wen. Toj yom mi la' cha'len 
meloñel cha'an mi' lajmel leto ti la' tojlel. 

6Mach la' chilbeñob i chubʌ'an jini ñajt bʌ ch'oyolob yic'ot meba' alʌlob, yic'ot 

meba' x'ixicob. Cʌyʌx la' cha'len tsʌnsa. Cʌyʌx la' c'uxbin jini mach bʌ Diosobic, 
come jini cha'an woliyetla ti wocol. 

7Che' jini mi caj la' chʌn ajñel ti jini lum wʌ' ba' añetla tsa' bʌ cʌq'ueyob la' tatob. 

I cha'añobʌch ti pejtelel ora. 

8La' wilan wolix la' ñop lot mach bʌ mejlic i coltañetla. 

9Mi la' cha'len xujch'. Mi la' cha'len tsʌnsa. Mi la' cha'len ts'i'lel. Mi la' wa'chocon 

lot tij c'aba'. Mi la' pulben pom jini Baal, mi la' ñop jini mach bʌ Diosobic mach 
bʌ la' cʌñʌyic. Mach che'ic tsaj cʌntesayetla. 

10Che' jini mi la' tilel ti wa'tʌl wʌ' ti cotot ba' tsa cʌc'ʌ ti cʌjñel j c'aba'. Mi la' lon 

ña'tan coltʌbiletla che' woli la' chʌn cha'len pejtel ili jontolil ts'a' bʌ mij q'uel. 

11Ili cotot ba' tsa cʌc'ʌ ti cʌjñel j c'aba' tsa'ix sujti ti' ch'eñal xujch'ob. Pejtel la' 

melbal laj q'uelelix c cha'an, che'en lac Yum. 

12Cucu ti Silo ba' tsa cʌc'ʌ ti cʌjñel j c'aba' che' ti ñaxan. Q'uele chuqui tsac 

tumbe Silo cha'an i jontolil Israel. 

13Wolix c cha' mel che' bajche' ti yambʌ ora, come cabʌlix la' mul. Seb tsa' 

ch'ojyiyon cha'an mic pejcañetla. Ma'anic tsaj cʌyʌ c pejcañetla, pero ma'anic 
tsa' la' ñich'ta. Tsac pʌyʌyetla, pero ma'anic tsa' la' jac'beyon. 

14Jini cha'an lajal mi caj c jisan ili otot ba' tsa cʌc'ʌ ti cʌjñel j c'aba' che' bajche' 

tsac mele ti Silo. 

15Mi caj c choquetla loq'uel tic tojlel che' bajche' tsac choco loq'uel pejtel a 

pi'ʌlob, i p'olbalob Efraín”. Che'ʌch yom ma' subeñob, che'en lac Yum. 

I mich'ajel Dios 

16Jixcu jatet, mach ma' taj ti oración ili winicob. Mach ma' wuc'tañob. Mach ma' 

xin otsan a bʌ cha'an ma' c'ajtibeñon i coltʌntel, come ma'anic mi caj c jac'. 

17¿Mach ba q'uelelic a cha'an chuqui woli' melob ti' tejclum tac Judá yic'ot ti' 

bijlel tac Jerusalén? 

18Jini cha'an cabʌlix c mich'ajel. Jini alp'eñelob mi' tempañob si'. I tatob mi' 

xic'ob c'ajc. Jini x'ixicob mi' xʌc'ob harina cha'an mi' melbeñob pan jini x'ixic bʌ 
dios. Mi' lon alob: “Woli ti yumʌl ti panchan”, che'ob. Mi' yʌq'ueñob japbil bʌ i 
majtan jini diosob mu' bʌ c ts'a'len. 

19¿Mach ba wolic i yʌc'oñob ti mich'ajel? ¿Mach ba wolic i yʌc'ob i bʌ ti wocol? 

Cha'an ti' cajob i mul woli' sajtelob, che'en lac Yum. 

20Lac Yum woli' yʌl: Jini cha'an ts'a' mij q'ueletla. Wen mich'on, mi caj c choc 

tilel wocol ti' tojlel winicob x'ixicob, yic'ot ti' tojlel bʌte'el, yic'ot te'el tac, yic'ot i 
wut lum. Mi caj i jilel che' bajche' ti c'ajc cha'an cʌlʌx jax c mich'ajel, che'en. 

I castigo Judá 

21I Yum Panchan yic'ot Pañimil woli' yʌl: Chʌn melela che' bajche' yom la' 

pusic'al. Tempanla jini cotol bʌ majtañʌl yic'ot yan tac bʌ c majtan. C'uxbenla i 
bʌc'tal. 

22Pero ma'anic tsac subeyob la' tatob cha'an mi' yʌq'ueñoñob c majtan tac che' 

bʌ tsac pʌyʌyob loq'uel ti Egipto. 

23Jump'ejl jach mandar tsa cʌq'ueyob: “Jac'ʌla c t'an. Che' jini la' Dioson, c 

winiquetla. Cha'lenla xʌmbal che' bajche' mic subeñetla cha'an tijicñayetla”, 
cho'on tsac subeyob. 

24Pero ma'anic tsi' ñich'tayob c t'an. Ma'anic tsi' jac'ʌyob. Tsi' chʌn cha'leyob 

xʌmbal che' bajche' yomob i bajñel pusic'al. Tsʌtsob i pusic'al. Jontol bajche' 
tsi' meleyob. Tsi' tʌts'ʌyob i bʌ. Ma'anic tsi' lʌc'tesayob i bʌ. 

25C'ʌlʌl che' bʌ tsa' loq'uiyob ti Egipto la' tatob c'ʌlʌl wʌle ma'anic tsaj cʌyʌ c 

chocbeñetla tilel jini x'alt'añob c cha'an. 

26Pero ma'anic tsa' la' ñich'tayob. Ma'anic tsa' la' jac'beyob. Tsʌts la' pusic'al, 

ñumen bajche' la' tatob. 

27Subeñob pejtel ili t'an, pero mach muq'uic i ñich'tañob. Pʌyʌyob, pero mach i 

jac'ʌyobic. 

28Mi caj a subeñob: Jiñʌch tejclum mach bʌ yomic i jac'ben i t'an lac Yum Dios. 

Mach yomic i cʌntesʌntel. Mi' mulan lot. Mi' ñop lot. 

29Set'e i tsutsel a jol, Jerusalén. Cucux ti uq'uel ti a bajñelil ya' ti' chañelal wits, 

come chocbiletix i cha'an lac Yum woli bʌ i mich'leñet. Cʌybiletix i cha'an. 

30Come cabʌlob i mul i yalobilob Judá ti' tojel c wut, che'en lac Yum. Tsi' 

yotsayob ti Templo jini ts'a'lebil tac. Tsi' wa'chocoyob ti' mal cotot ba' tsa cʌc'ʌ 
ti cʌjñel j c'aba'. Che' jini tsi' bib'esayob. 

31Ya' ti joctʌl Hinom tsi' wa'chocoyob chan bʌ i yajñib tac c'ajc i c'aba' Tofet ba' 

mi' pulob ch'iton bʌ yic'ot xch'oc bʌ i yalobilob. Mach che'ic tsac subeyob. Leco 
bajche' mi' melob. Mach tilemic tic pusic'al. 

32Jini cha'an tal i yorajlel che' mi caj i q'uextʌntel i c'aba' jini joctʌl Hinom. 

Ma'anix mi' caj i chʌn pejcʌntel ti Tofet pero I Joctʌl Tsʌnsa. Che'ʌch mi caj i 
yʌjlel. Come ya' ti Tofet mi caj i mucob jini tsʌnsʌbilo' bʌ. Mach lu' ochicob ti 
campo santo cha'an cabʌlob. Mi caj i chocob ya' ti joctʌl. 

33Jini xta'jol yic'ot bʌte'el mi caj i c'uxbeñob i bʌc'tal winicob x'ixicob. Ma'anix mi 

juntiquilic mu' bʌ caj i ñijcañob majlel, come laj majlemobix i pi'ʌlob. 

34Mi caj c jisañob jini yujilo' bʌ c'ay yic'ot tse'ñal ti Jerusalén yic'ot ti' tejclum tac 

Judá. Ñʌch'ʌlix i bijlel tac. Ma'anic mi caj i chʌn ubintel i t'an xch'oc yic'ot ch'iton. 
Ma'anix xñujpuñijel. Jochol mi caj i cʌytʌl jini lum. 

Jeremias 8 

1Ti jim bʌ ora jini la' contrajob mi caj i jamob mucoñibʌl ba' muculob i yumob 

Judá yic'ot i yalobilob yic'ot motomajob yic'ot x'alt'añob yic'ot i pi'ʌlob. 

2Mi caj i q'uiyibeñob i bʌquel ti pam lum ti' c'ʌc'al jini q'uin yic'ot uw yic'ot ec', 

come jiñobʌch i diosob. Mi' c'uxbiñob, mi' ch'ujutesañob. Mi' pulbeñob pom. Mi' 
cha'leñob q'uiñijel. Pam pujquem mi caj i cʌytʌl i bʌquel ili winicob che' bajche' 
ta' ti pam lum. Ma'anix majqui mi caj i much'quiñob cha'an mi' cha' mucob. 

3I colojbal winicob ts'a' mi caj i q'uelob i cuxtʌlel che' ti' yorajlel wocol. Mi caj c 

pucob majlel ti ñajtʌl, che'en i Yum Panchan yic'ot Pañimil. 

Mulil yic'ot meloñel 

4Mi caj a subeñob ja'el: Lac Yum woli' yʌl: Che' mi' yajlel winic, ¿mach ba anic 

mi' cha' ch'ojyel? Che' mi' ñajtʌ majlel, ¿mach ba anic mi' cha' sujtel? 

5Pero mach che'ic mi' melob jini chumulo' bʌ ti Jerusalén. Tsi' junyajlel tʌts'ʌyob 

i bʌ tic tojlel. Ñajt mi' majlelob. Mi' mulañob jontolil, mi' wen mulañob lot. Mach 
yomobic sujtel. 

6Tsac wen q'ueleyob, tsac ñich'tʌbeyob i t'an pero mach uts'atic i t'an. Ma'anic 

majqui mi' cʌy i mul. Ma'anic mi' tsicob i pusic'al cha'an jontol i melbal. Ti 
pejtelelob mi' yajcañob majlel i bijlel jontolil che' bajche' caballo mu' bʌ i choc 
ochel i bʌ ba' woliyob ti guerra. 

7Jini ja'al pech mi' ña'tan che' i yorajlelix mi' sujtel ti' c'u'. Che' ja'el jini xmucuy 

yic'ot x'ajlum yic'ot jojmay yujilob che' i yorajlelix mi' cha' tilelob, pero tontojob c 
winicob x'ixicob. Mach yomobic i jac'ob c mandar. 

8Mi la' wʌl: “Cabʌl lac ña'tʌbal. Cʌntesʌbilonla ti' mandar Dios”, lon che'etla, 

pero mach tojic mi' subob c mandar la' waj cʌntesajob. Tsi' q'uextʌbeyob i 
sujmlel. 

9Jini xcʌntesajob woli' yʌjq'uelob ti quisin. Mʌcʌlob i yej. Cʌchʌlob mi caj i 

majlelob ti yambʌ lum cha'an tsi' juch'teq'ueyob i t'an lac Yum. Tsiquil che' jini 
ma'anic i ña'tʌbal. 

10Jini cha'an mi caj cʌc' ti tic'lʌntel i yijñamob ti' tojlel i contrajob. Mi caj i 

chilbeñob i lum cha'an i mul, come wen yujilob lot pejtel winicob x'ixicob, jini 
ñuco' bʌ yic'ot jini ch'o'ch'oco' bʌ, jini x'alt'añob yic'ot motomajob. 

11Lolom jach tsi' yʌc'ʌyob ti ñʌjp'el i lojwel c pi'ʌlob che' oc'ben i mal. Tsi' 

yʌlʌyob: “Yom ñʌch'ʌletla come mach talic wocol”, che'ob. Pero mach isujmic i 
t'an come ma'anic ba' ñʌch'ʌl. 

12¿Tsa' ba i yubiyob quisin che' bʌ tsi' ch'ujutesayob i diosob? Ma'anic. Mach 

yujilobic quisin. Mach yujilic chʌc'an i wut. Jini cha'an mi caj i yajlelob yic'ot jini 
tsʌnsʌbilo' bʌ. Che' i yorajlelix wocol mi caj i yʌjq'uelob ti chʌmel, che'en lac 
Yum. 

13Mi caj i sʌc jilel ts'usubil yic'ot higo. Mi caj i tiquin i yopol te'. Mach i chʌn 

tajayobix jini uts'at tac bʌ tsa' bʌ c chajpʌbeyob, che'en lac Yum. 

14¿Chuqui woli lac pijtan? ¿Chucoch buchulonla? Tempan la' bʌ. Conla ti 

chʌmel ya' ba' ts'ajquibil tejclum. Come lac Yum tsi' wʌn ña'ta i yʌc'onla ti 
chʌmel. Tsi' yʌq'ueyonla lac jap veneno cha'an ti' caj lac mul. 

15Tsa' la cʌlʌ tal i ñʌch'tʌlel lac lumal, pero ¿bacan tsa' tili? Tsa' la cʌlʌ tal i 

yorajlel lajmesaya, pero talob i jisañonla laj contrajob. 

16Ju'ucñayob i t'an i c'ʌchlibob ch'oyolo' bʌ ti norte. Talob ti guerra. Mi' ñijcan i 

bʌ lum. Talob i jisan lac lum yic'ot pejtelel laj c'ajbal, jini tejclum tac yic'ot jini 
chumulo' bʌ ti tejclum. 

17Lac Yum woli' yʌl: Wolic chocbeñetla tilel soldadojob lajalo' bʌ bajche' lucum 

yujil bʌ tsʌnsa mach bʌ yujilic uts'an. Mi caj i c'uxet, che'en lac Yum. 

Uq'uel cha'an Judá yic'ot Jerusalén 

18Wen ch'ijiyem c pusic'al. Mach yujilic lajmel c ch'ijiyemlel. Mi' yʌc'on ti uq'uel. 

19Ubinla, woliyob ti uq'uel jini c'uxbibilo' bʌ c pi'ʌlob ti ñajt bʌ lum. ¿Baqui an lac 

Yum? ¿Tsa' ba i cʌyʌ i cha'len yumʌl ti lac tojlel? che'ob. Lac Yum woli' yʌl: 
¿Chucoch tsi' yʌc'ʌyoñob ti mich'? ¿Chucoch tsi' ch'ujutesayob jini dios tac, i 
melbal tac jini ch'oyolo' bʌ ti ñajtʌl? che'en lac Yum. 

20Tsa'ix ñumi i yorajlel c'ajbal. Tsa'ix ñumi i yorajlel ticwal, pero mach 

coltʌbilonic la. 

21C'unix pañimil mi cubin cha'an woliyob ti wocol c pi'ʌlob. Wocol mi cubin ja'el. 

Mic cha'len uq'uel. C'ux c pusic'al cha'an wen ch'ijiyemon. 

22¿Mach ba anic ts'ac ti Galaad? ¿Mach ba anic sts'ʌcaya? ¿Chucoch ma'anic 

mi' lajmelob jini c'uxbibilo' bʌ c pi'ʌlob? 

Jeremias 9 

1La' c cha'len uq'uel. Mach ma' tic'on. La' tilic i ya'lel c wut ti q'uiñil yic'ot ti ac'ʌlel 

che' bajche' i loq'uib ja' cha'an woli' tsʌnsʌntelob jini c'uxbibilo' bʌ c pi'ʌlob. 

2Uts'at anic c cha'an otot cha'an mic majlel ti chumtʌl ya' ti tiquin bʌ lum. Comix 

j cʌy c pi'ʌlob come laj sojquemob ti' ts'i'lel. Laj yujilob lotiya. 

3Ñʌmʌlob ti lot. Lajal yujil jec'ol i t'an che' bajche' i te'el jalʌjb. Mi' yutsi p'ojlel i 

jontolil. Jini cha'an mach i cʌñʌyoñobic, che'en lac Yum. 

4Chʌcʌ q'uele a bʌ ti' tojlel a pi'ʌlob. Mach ma' ñopben i t'an jini lʌc'ʌl bʌ ti 

chumtʌl. Come woli' chijtañob i pi'ʌlob. Woliyob ti u'ya t'an jini lʌc'ʌl bʌ i 
chumlibob. 

5Ti jujuntiquilob mi' lotiñob i pi'ʌlob. Ma'anic majqui mi' sub chuqui isujm. Tsi' 

ñʌmtesayob i bʌ ti lot. Mi' socbeñob i sujmlel. Mi' chʌn cha'leñob lot yic'ot jontolil 
jinto che' lujbobix. 

6Ti jujump'ejl q'uin woli' tempañob i mul yic'ot i lot. Jini cha'an mach yomobic i 

ñopoñ, che'en lac Yum. 

7Lac Yum woli' yʌl: P'isi ti a wenta. Mi caj cʌc'ob ti wocol che' bajche' mi la' wʌc' 

ti c'ajc jini tsucu taq'uin che' mi la' wulmesan cha'an mi la' loc'sʌben i ta'. Che'ʌch 
mi caj c melbeñob. ¿Mach ba che'ic yom? 

8Come jontol jax i yac' che' bajche' i te'el jalʌjb. Wen yujil lotiya. Jujuntiquil mi' 

pejcan i pi'ʌl ti uts bʌ t'an che' woli' chijtan cha'an mi' tsʌnsan. 

9¿Mach ba yomic mi cʌc'ob ti wocol cha'an cabʌl i mul c tejclum? ¿Mach ba 

yomic mic sutq'uibeñob wocol cha'an che'ʌch woli' melob? che'en lac Yum. 

10P'ump'un jini wits yic'ot jamil. Ajacñayob ti uq'uel come pulemix ti q'uin. 

Ma'anix majqui mi' ñumel ti lum mi winic mi alʌc'ʌl. Majlemix bʌte'el yic'ot 
te'lemut. 

11Joñon mi caj cʌc' ti jejmel jini tejclum cha'an p'ulul ti lum mi' cʌytʌl. Ya' mi caj 

i yajñelob jontol bʌ ts'i'. Mi caj c jochtesan jini tejclum tac ti Judá cha'an ma'anix 
majch mi' chʌn ajñel ya'i. 

Mi caj i cʌjchelob majlel 

12¿Majqui an i ña'tʌbal cha'an mi' ch'ʌmben isujm chuqui woli' yujtel? ¿Majqui 

tsi' yubibe i t'an lac Yum cha'an mi' cha' sub? ¿Chucoch pujch'emix jini lum? 
Tsa'ix sujti ti tiquin bʌ lum ba' ma'anix winicob. Mi' bʌc'ñañob ñumel. 

13Lac Yum woli' yʌl: Cha'an tsi' cʌyʌyob c mandar tsa' bʌ cʌq'ueyob, jini cha'an 

tsa' asiyi jini lum. Ma'anic tsi' jac'ʌyob c t'an. Ma'anic tsi' meleyob che' bajche' 
tsac subeyob. 

14Tsʌtsob i pusic'al. Tsi' bajñel yajcayob i bijlel che' bajche' yom i pusic'al. Tsi' 

ch'ujutesayob jini Baalob che' bajche' tsi' cʌntesayob i tatob. 

15Jini cha'an mi caj cʌq'ueñob i cuch wocol mach bʌ cuchbilic. Mi caj cʌq'ueñob 

i jap ja' am bʌ i venenojlel, che'en i Yum Panchan yic'ot Pañimil, i Dios Israel. 

16Mi caj c pam pucob ti yan tac bʌ tejclum mach bʌ i cʌñʌyobic, mach bʌ i 

cʌñʌyobic i tatob. Ya'ix mi caj cajñesañob yic'ot espada jinto mic laj jisañob. 

17-18I Yum Panchan yic'ot Pañimil woli' yʌl: Pʌyʌ tilel ti ora jini x'uq'uelob. Yom 

ma' bʌc' cajel ti uq'uel. La' loq'uic i ya'lel a wut. Pʌyʌ ti uq'uel pejtel a pi'ʌlob. 

19Wen ch'ijiyem i pusic'al jini año' bʌ ti Sion. Woli' yʌlob: “Ma'anix lac pijtaya. 

Junyajlel jisʌbilonla. Wersa mi laj cʌy lac lum yic'ot la cotot”, che'ob. 

20Ubibeñob i t'an lac Yum, x'uq'uelob. Cʌntesanla xch'oc bʌ la' walobilob yic'ot 

jini lʌc'ʌlo' bʌ ti chumtʌl cha'an mi' yuc'tañob i lumal. 

21Come ochemix laj contra ti la cotot. Tsa'ix ochi ti ventana cha'an mi' tsʌnsan 

la calobilob, jini i t'ojolob jax bʌ. Ma'anix alp'eñelob ti bij. Ma'anix mi' cha'leñob 
alas. Ma'anix mi' tempañob i bʌ ch'iton winicob ti plaza. 

22Subeñob: Jini xchʌmelob mi caj i yajlelob ti lum che' bajche' i ta' wacax ti jamil, 

che' bajche' i bʌc' trigo, ujtemix ti tujq'uel. Ma'anix majch mi caj i lotob, che'en 
lac Yum. 

I ñuclel winic jiñʌch che' mi' cʌn Dios 

23Lac Yum woli' yʌl: Jini cabʌl bʌ i pusic'al mach i chañ'esan i bʌ cha'an cabʌl i 

pusic'al. Jini p'ʌtʌl bʌ winic mach i chañ'esan i bʌ cha'an i p'ʌtʌlel. Jini wen 
chumul bʌ winic mach i chañ'esan i bʌ cha'an cabʌl i chubʌ'an. 

24Jini mu' bʌ i chañ'esan i bʌ, la' i ña'tan an i ñuclel cha'an woli' ch'ʌmben isujm 

yic'ot cha'an woli' cʌñon i Yumon. Wolic pʌsben i yutslel c pusic'al. Mic cha'len 
chuqui toj. Mic mel winicob x'ixicob ti toj ila ti pañimil. Come tijicñayon che' 
bajche' jini. 

25Talob jini q'uin tac, che'en lac Yum, che' mi caj cʌc'ob ti toj mulil pejtel jini 

tsepbilo' bʌ i pʌchʌlel mach bʌ tsepbilobic i pusic'al. 

26Egipto, Edom, i yalobilob Amón yic'ot Moab yic'ot jini arabob chumulo' bʌ ti 

tiquin bʌ lum yic'ot ja'el jini año' bʌ ti Judá. Come junlajalob pejtelel ili tejclum 
tac mach bʌ anic mi' tsepob i pʌchʌlel. Pero jatet Judá, ma'anic ma' tsep a 
pusic'al cha'an ma' c'uxbiñon. Lolom jach ma' tsep a pʌchʌlel. 

Jeremias 10 

Jini payxo dios yic'ot Isujm bʌ Dios 

1Ubiben i t'an lac Yum, Israel. Lac Yum woli' yʌl: 

2Mach che'ic yom ma' ñop bajche' yan tac bʌ tejclum mu' bʌ i chʌcʌ q'uelob jini 

ec' ti panchan cha'an mi' ña'tañob chuqui tac tal. Mach a bʌc'ñan jini ec' che' 
bajche' yaño' bʌ. 

3Come lot jach chuqui mi' yʌlob xq'uel ec'. I tilel mi' ñopob lot. Jini xjuc'te' mi' 

sec' jubel te'. Wen yujil e'tel ti te'. Mi' c'ʌn machit cha'an mi' melben i wut i dios. 

4Yaño' bʌ mi' boñob ti oro. Mi' ch'ʌlob ti plata. Mi' ch'ijob yic'ot lawux ya' ba' mi' 

wa'chocoñob ti' t'uchlib ame yajlic. 

5I melbalob jach winicob jini diosob. Leco yilal che' bajche' jini chajpʌbil bʌ i 

cha'an winicob ti pʌc'ʌbʌl mu' bʌ i bʌc'tesan majlel te'lemut. Mach yujilobic t'an. 
Wersa mi' q'uejchelob majlel come mach yujilobic xʌmbal. Mach a bʌc'ñañob 
come ma'anic i p'ʌtʌlel. Mach mejlic i melbeñet chuqui jontol mi chuqui uts'at. 

6Ma'anic yambʌ ñuc bʌ Dios lajal bʌ bajche' jatet, c Yum. Wen ñuc a c'aba'. 

Cabʌl a p'ʌtʌlel. 

7La' i bʌc'ñañet pejtel winicob ti pejtelel pañimil, come Reyet ti pejtelel tejclum 

tac. Ma'anic yambʌ, jatet jach. 

8Tontojob jini diosob melbilo' bʌ ti te'. Ma'anic i c'ʌjñibal ti cʌntesaya. Tontojob 

ja'el mu' bʌ i ñopob. 

9Ch'oyol ti Tarsis jini tsucu taq'uin, ch'oyol ti Ufaz jini oro, mi' ch'ʌmob tilel. Jini 

wen yujilo' bʌ mi' melob ejtalʌl. Mi' xojbeñob chʌchʌc bʌ yic'ot chʌccojan bʌ i 
pislel, wen letsem bʌ i tojol. Laj i melbalob winicob yujilo' bʌ i melol. 

10Pero lac Yum jiñʌch Dios jini isujm bʌ, jini cuxul bʌ mach bʌ yujilic chʌmel ti 

pejtelel ora. Che' mich' lac Yum, mi' ñijcan i bʌ lum. Che' mich'ix, mi' puts'elob 
winicob ti pejtelel pañimil cha'an bʌq'uen. 

11Yom ma' subeñob: Ma'anic chuqui mi' melob jini diosob. Mach i melbalic 

panchan yic'ot pañimil. Jini cha'an mi caj i sʌc jilelob. 

12Diosʌch tsa' bʌ i mele pañimil ti cabʌl i p'ʌtʌlel. Tsi' xuc'choco pañimil cha'an 

cabʌl i ña'tʌbal. Tsi' lich'i tac panchan jini wen yujil bʌ. 

13Che' mi' cha'len t'an mi' ñijcan i bʌ tocal. Mi' yʌc' ti letsel i yowix lum ti' petol 

pañimil. Mi' choc tilel chajc yic'ot ja'al. Mi' loc'san ic' ya' ba' lotol cha'an mi' choc 
tilel. 

14Tontojob pejtel winicob. Ma'añobic i ña'tʌbal. Jini yujil bʌ e'tel ti oro mi caj i 

yubin quisin cha'an tsi' mele tac dios, come lot jach i dios. Ma'anic i cuxtʌlel. 

15Ma'anic i c'ʌjñibal. I melbal jach jini yujilo' bʌ wajleya. Che' ti' yorajlel toj mulil 

mi caj i jilel. 

16Mach che'ic i Dios Jacob, come jini tsi' mele pejtel chuqui tac an. Tsi' yajca 

Israel cha'an mi yochel ti' cha'an bʌ. Jiñʌch i Yum Panchan. 

Mi caj i jisʌntel Judá 

17Tempan a pislel yic'ot a chubʌ'an cha'an ma' cuch majlel. Poj jumuc' jach wʌ' 

chumulet ba' wolix i tejchel guerra. 

18Come lac Yum tsi' yʌlʌ: Otsan ti a pusic'al chuqui wolic mel. Wolix c choc 

loq'uel jini chumulo' bʌ ti ili lum. Mi caj cʌc'ob ti tic'lʌntel cha'an mi' yubiñob 
wocol, che'en. 

19Obol c bʌ. Cabʌl c wocol. Wen ch'ijiyemon. Mach yujilic lajmel c wocol. Wersa 

mij cuch. 

20Ma'anix cotot. Pʌybilob majlel calobilob ba' ma'anix mi caj c chʌn q'uelob. 

Ma'anix majch mi caj i cha' wa'chocobeñon cotot. Laj majlemob. 

21Jini yumʌlob ma'anic mi' cʌntañob c pi'ʌlob. Ma'anix mi' tsajcañob i Yum Dios. 

Jini cha'an mach uts'atic añob. Jini mu' bʌ i yumañob tsa'ix laj pʌjyiyob majlel 
lajal bajche' i yʌlac' jini xcʌnta tiñʌme'ob. 

22Ubinla. Motocñayob xguerrajob. Talob ti xʌmbal ya' ti norte. I tejclum tac Judá 

mi caj i sujtelob ti' ch'eñal jontol bʌ ts'i'. 

23C Yum, cujil ma'anic i ña'tʌbal winic cha'an mi' bajñel toj'esan majlel i bʌ. Mach 

mejlic i bajñel yajcan i bijlel. 

24Toj'esañon c Yum, pero ti' yutslel a pusic'al, mach ti a mich'ajelic, ame c'uñ'ac 

c pusic'al cha'an pec'on. 

25Pʌsbeñob a mich'ajel yan tac bʌ tejclum mach bʌ anic mi' cʌñet, mach bʌ anic 

mi' pejcañet, come tsi' jisayob Jacob. Tsi' laj jisʌbeyob i tejclum tac. 

Jeremias 11 

Tsi' ñusayob jini xuc'ul bʌ t'an 

1Tsa' tili i t'an lac Yum ba'an Jeremías: 

2Ubin jini xuc'ul bʌ c t'an. Cʌntesan jini chumulo' bʌ ti Judá yic'ot ti Jerusalén 

cha'an tsac mele xuc'ul yic'otob. 

3-4Subeñob ts'a'lebil ti Dios jini mach bʌ anic mi' ñich'tan jini xuc'ul bʌ c t'an. 

Tsac mele jini trato yic'ot la' tatob che' bʌ tsac pʌyʌyob loq'uel ti Egipto ya' ba' 
woliyob ti wocol e'tel. Tsac subeyob: “Ñich'tanla c t'an. Melela chuqui mic 
subeñetla. Che' jini c winiquetla, la' Dioson. 

5Che' jini mi' caj ti ts'ʌctiyel chuqui tsac sube la' tatob che' bʌ tsa cʌq'ueyob jini 

wen bʌ lum ba' on mi tajtʌl lech yic'ot chab che' bajche' woli la' q'uel wʌle”, 
che'en lac Yum, i Dios Israel. Tsac jac'be: Isujm bajche' wola' wʌl, c Yum, 
cho'on tsac sube. 

6Lac Yum tsi' subeyon: Subeñob pejtel ili t'an jini chumulo' bʌ ti' tejclum tac Judá 

yic'ot ti Jerusalén: Ñich'tanla jini xuc'ul bʌ c t'an. Melela. 

7Come tsac subeyob la' tatob ti wocol t'an che' bʌ tsac pʌyʌyob loq'uel ti Egipto 

ti oñiyi c'ʌlʌl wʌle: “Jac'beñonla c t'an”, cho'on. 

8Pero ma'anic tsi' jac'ʌyob, mach yomobic i ñich'tan. Ti jujuntiquil tsi' meleyob 

bajche' tsi' bajñel ña'tayob cha'an jontol i pusic'al. Jini cha'an tsac chocbeyob 
tilel wocol cha'an tsi' ñusayob c t'an, come ma'anic tsi' meleyob che' bajche' 
tsac subeyob, che'en. 

9Lac Yum tsi' cha' subeyon: Jini chumul bʌ ti Judá yic'ot ti Jerusalén woli' temob 

i t'an. 

10Tsa'ix sujtiyob ti' bijlel i tatob tsa' bʌ i juch'teq'ueyob c t'an. Tsa' majli i 

ch'ujutesañob yambʌ dios tac. Jini chumulo' bʌ ti Judá yic'ot ti Jerusalén tsa'ix 
i ñusayob jini xuc'ul bʌ c t'an tsa' bʌ c mele yic'ot i tatob. 

11Jini cha'an p'isi ti a wenta, wolic chocbeñob tilel ñuc bʌ wocol. Mach mejlicob 

ti puts'el. Anquese mi' lon c'ajtiñob, ma'anic mi caj cubin. 

12Mi' majlelob i pejcan i diosob cha'an mi' c'ajtibeñob i coltʌntel. Cabʌl tsi' 

pulbeyob pom pero ma'anic mi' jac'ob. Ma'anic i p'ʌtʌlel ti coltaya ti' yorajlel ñuc 
bʌ wocol. 

13Tsa'ix p'ojliyob a diosob ti jujump'ejl tejclum, Judá. Cabʌlix a pulʌntib che' 

bajche' jayts'ijt a bijlel tac, Jerusalén. Tsa' wa'chocobeyob pulʌntib jini Baal 
cha'an ma' cha'len chuqui quisintic jax. 

14Jini cha'an, Jeremías, mach ma' tajob ti oración ili winicob x'ixicob, come 

ma'anic mi caj cubiñob che' mi' pejcañoñob ti' yorajlel wocol. 

15Che' ujtel to i cha'len ts'i'lel jini c'uxbibil bʌ c cha'an, ¿yom ba mi' cha' ochel ti 

cotot? ¿Mu' ba caj i sʌc'an i pusic'al Judá yic'ot i t'an mu' bʌ i subeñon yic'ot 
cotol bʌ c majtan mu' bʌ i yʌq'ueñon? ¿Jasʌl ba iliyi cha'an mi' cha' taj i 
tijicñʌyel? 

16Lac Yum tsi' q'ueleyet che' bajche' i t'ojol jax bʌ olivote' mu' bʌ i yʌc' cabʌl i 

wut, pero mach chʌn che'etix wʌle. Ju'ucña mi' tilel p'ʌtʌl bʌ ic', ju'ucña ja'el jini 
c'ajc mu' bʌ i tsujq'uel cha'an mi' lu' pulel jini te' yic'ot i c'ʌb tac. 

17Come i Yum Panchan yic'ot Pañimil tsa' bʌ i pʌc'ʌyet mi caj i contrajiñet che' 

bajche' tsi' yʌlʌ cha'an ñuc a mul. Cabʌl tsa' jec'beyon c pusic'al che' bʌ tsa' 
pulbe pom Baal, che'en lac Yum. 

T'an ti' contra Jeremías 

18Lac Yum tsi' pʌsbeyon bajche' woli' ña'tañob ti mucul jach. Cujilix. 

19Come lajalon bajche' c'uxbibil bʌ tiñʌme' mach bʌ yujilic ba' ora mi caj i pʌjyel 

majlel ti tsʌnsʌntel. Tsi' temeyob i t'an cha'an mi' tsʌnsañoñob. La' lac jisan che' 
c'oc' to che' bajche' te' anto bʌ i yetsel. La' lac junyajlel jisan cha'an ma'anix mi' 
chʌn ña'tʌntel ti pañimil, che'ob. 

20C Yum, i Yumet Panchan yic'ot Pañimil. Toj ma' cha'len meloñel. Lu' cʌñʌl a 

cha'an i pusic'al winicob. Ac'ʌyob ti toj mulil come tsa'ix cʌc'ʌ c bʌ ti a wenta 
cha'an ma' melon cho'on. 

21Jini cha'an lac Yum tsi' yʌlʌ: Q'uelel c cha'an ili winicob ti Anatot tsa' bʌ i 

temeyob i t'an cha'an mi' tsʌnsañet. Mi' yʌlob: “Mach a chʌn pejcañon lojon ti' 
c'aba' lac Yum ame chʌmiquet tij c'ʌb lojon”, che'ob. 

22Jini cha'an mi caj cʌc'ob ti wocol, che'en lac Yum. Jini ch'iton winicob mi caj i 

chʌmelob ti espada. Mi caj i laj chʌmelob ti wi'ñal ch'iton bʌ yic'ot xch'oc bʌ i 
yalobilob. 

23Ma'anix mi caj i cʌytʌl mi juntiquilic ti' yorajlel ñuc bʌ wocol che' mi cʌq'ueñob 

i toj i mul jini winicob ti Anatot, che'en lac Yum. 

Jeremias 12 

Jeremías tsi' letsa i t'an 

1Tojet c Yum anquese mach tijicñayonic. La' c subeñet chuqui mach tojic woli 

bʌ i yujtel. ¿Chucoch tijicñayob jini xjontolilob? ¿Chucoch wen chumulob jini 
yujilo' bʌ lotiya? 

2Jatet ma' pʌc'ob. Mi' wen colelob, mi' p'ojlel cabʌl i chubʌ'an. Mi' yʌlob wocolix 

i yʌlʌ Dios pero ñajt añet ti' pusic'al. Ma'anic mi' p'isetob ti wenta. 

3A cʌñʌyon c Yum. A wujil com c tsajcañet. C Yum, tujc'añon loq'uel che' bajche' 

tiñʌme' mu' bʌ caj i yʌjq'uel ti chʌmel. Meleyob c Yum. 

4¿Jala to mi' yujtel wocol? Tiquinix lum. Tiquinix pejtel jini jam. Majlemobix 

bʌte'el yic'ot te'lemut. Jochol mi' cʌytʌl lum cha'an i mul xjontolilob. Mi' yʌlob: 
Mach jiliconla. Mach muq'uic i jisañonla Dios, che'ob. 

5Lac Yum tsi' subeyon: Mi tsa' lujb'ayet ti xʌmbal yic'ot jini woliyo' bʌ ti ajñel ti' 

yoc, ¿bajche' mi caj a taj jini c'ʌchʌlo' bʌ yumʌlob yic'ot motomajob? Mi tsa' 
jats'ʌ a woc, mi tsa' yajliyet wʌ' ba wen pamacña lum, ¿bajche' mi caj a ñumel 
ti mate'el ti' ti' Jordán ja'? 

6Jini a wijts'iñob yic'ot a pi'ʌlob año' bʌ ti' yotot a tat tsi' yʌc'ʌyet ti' c'ʌb a 

contrajob. Tsi' yajñesayet ti lot cha'an ma' majlel ti puts'el. Mach a ñopbeñob i 
t'an anquese uts mi' pejcañetob. 

7Lac Yum tsi' yʌlʌ: Tsa'ix j cʌyʌ cotot. Tsa'ix c choco c tejclum ba' tsac ña'ta c 

taj c ñuclel. Tsa'ix cʌc'ʌ jini c'uxbibilo' bʌ c cha'an ti' c'ʌb i contrajob. 

8Jini c tejclum ba' tsac ña'ta c taj c ñuclel tsa'ix sujti ti mate'el ba' chumul bajlum. 

Mi' yʌ'leñoñob che' bajche' bajlum yom bʌ i jisañon. Jini cha'an ts'a' mij q'uelob. 

9Jini c tejclum ba' tsac ña'ta c taj c ñuclel mi' mel i bʌ che' bajche' xiye' yom bʌ 

i c'uxon. ¿Mach ba joyolic c tejclum ti xta'jol mu' bʌ caj i c'uxob? Cucu pʌyʌ tilel 
ti we'el pejtel bʌte'el. 

10Jini año' bʌ i ye'tel cha'an mi' cʌntañob c tiñʌme' tsa'ix i biy t'uchtayob c 

ts'usubil. Tsi' tic'layob c lum ba' tsa' ñumiyob. Jini i t'ojol jax bʌ c lum tsa'ix sujti 
ti colem bʌ xajlelol wen ch'ijiyem bʌ. 

11Ma'anix i c'ʌjñibal. Ma'anix i yum. Wen ch'ijiyem mij q'uel. Ma'anic majqui mi' 

p'untan. Ma'anic majqui woli' mel i pusic'al cha'an chuqui woli' yujtel, che'en. 

12Julemobix jini yujilo' bʌ jisaya i wentajobʌch i yespada lac Yum. Pam 

pujquemob ti pam wits ba' ma'anic pʌc'ʌbʌl. Baqui jach añob woliyob ti jisaya. 
Ma'anic majqui ñʌch'ʌl. Woliyob ti bʌq'uen pejtel winicob. 

13Tsi' pʌc'ʌyob trigo, pero woli' c'ajob ch'ix. Lolom jach tsi' ñusayob q'uin ti e'tel. 

Ma'anic i chobejtʌbal. Mi' cajelob ti quisin cha'an woli' c'ajob i mich'lel lac Yum. 

14Lac Yum mi' yʌl: Ubin chuqui mi caj c tumben jini xjontolilob ñajt bʌ ch'oyolob 

mu' bʌ i tilelob cha'an mi' jisʌbeñob i lumal c tejclum Israel, jini lum tsa' bʌ 
cʌq'ueyob. Mi caj c chocob loq'uel ti' lumal jini israelob che' bajche' mi caj c 
choc loq'uel Judá. 

15Che' colbilobix c winicob ti' p'ʌtʌlel i contrajob, cha' talon c pʌsbeñob i yutslel 

c pusic'al. Mi caj c cha' pʌyob tilel ti' lumal, jujuntiquil ti' yajñib ba' tsa cʌq'ueyob 
i lum. 

16Mi yomob i ñopon ti pejtelel i pusic'al cha'an mi' jac'ob c mandar che' bajche' 

tsaj cʌntesa c winicob, che' jini c cha'añobix. Temel yic'ot c winicob mi caj j 
coltañob mi tsi' junyajlel cʌyʌyob Baal cha'an mi' tsajcañoñob cha'an mi' 
q'ueloñob ti ñuc. Ti yambʌ ora tsi' tsajcayob Baal. Che'ʌch tsi' cha'leyob cʌntesa 
ja'el. 

17Mi mach yomobic i jac'beñon c t'an, mi caj c junyajlel chocob loq'uel ti' lumal. 

Mi caj c jisañob, che'en lac Yum. 

Jeremias 13 

Oc'ben cajchiñʌc'ʌl 

1Lac Yum tsi' subeyon: Cucu, mʌñʌ a cajchiñʌc' melbil bʌ ti lino. Cʌchʌx a bʌ ti 

jini lino. Mach ma' ts'aj ti ja', che'en. 

2Jini cha'an tsac mʌñʌ jini cajchiñʌc' che' bajche' tsi' subeyon lac Yum. Tsaj 

cʌchʌ c bʌ. 

3Tsa' cha' tili i pejcañon lac Yum ti' cha'yajlel: 

4Ch'ʌmʌ jini cajchiñʌc' lʌpʌl bʌ a cha'an tsa' bʌ a mʌñʌ. Cucu ti Eufrates ja'. 

Mucu ti ch'en ba' lech'el xajlel, che'en. 

5Jini cha'an tsajniyon ti Eufrates ja'. Tsac mucu che' bajche' tsi' yʌlʌ lac Yum. 

6Ñumenix cabʌl q'uin lac Yum tsi' cha' subeyon: Cucu ti Eufrates. Cha' loc'san 

a cajchiñʌc' ya' ba' tsa' mucu che' bajche' tsac subeyet, che'en. 

7Tsajniyon ti Eufrates. Tsac cha' loc'sa jini cajchiñʌc' ya' ba' tsac mucu. Awilan 

junyajlel oc'benix. Ma'anix i c'ʌjñibal. 

8-9Tsa' cha' tili i t'an lac Yum ba' añon. Tsi' yʌlʌ: Che'ʌch mi caj c ju'sʌben i 

pusic'al Judá yic'ot Jerusalén cha'an chan woli' melob i bʌ. 

10Jontolob. Mach yomobic i yubin c t'an. Mi' bajñel melob bajche' yom i bajñel 

pusic'al. Majlemobix yic'ot yan tac bʌ dios cha'an mi' ch'ujutesañob. Jini cha'an 
lajal mi caj i sujtelob che' bajche' jini cajchiñʌc' mach bʌ anix i c'ʌjñibal. 

11Che' bajche' tsi' toyoyet jini cajchiñʌc', che'ʌch ja'el tsi' toyoyon Israel yic'ot 

Judá come c cha'añobʌch ili winicob. Tsa' cʌlʌ mux caj i q'ueloñob ti ñuc ti' tojlel 
pejtel tejclum tac. Pero ma'anic tsi' jac'ʌyob. 

But'ul tac bʌ limete 

12Jini cha'an subeñob: “Lac Yum Dios, i Dios Israel woli' sub: Mi caj i bujt'el ti 

vino pejtel tinaja tac”, che'et. Mi caj i jac'ob: “¿Mach ba cujilic lojon mi caj i laj 
bujt'el ti vino?” che'ob. 

13Subeñob che' jini: “Lac Yum woli' sub: Che' bajche' mi la' yʌc'an ti vino, che' 

ja'el mi caj la' yʌc'an ti wocol ti pejteletla yic'ot ja'el jini rey am bʌ ti' buchlib David 
yic'ot motomajob yic'ot x'alt'añob yic'ot pejtel winicob x'ixicob. 

14Mi caj cʌc'ob i contrajiñob i bʌ winicob yic'ot ch'iton bʌ i yalobilob, che'en lac 

Yum. Ma'anic mi caj c p'untañob. Ma'anic mi caj j coltañob. Mi caj c jisañob”. 
Che'ʌch yom ma' subeñob, che'en. 

Mi caj i cʌjchelob majlel 

15Ñich'tanla c t'an. Mach yomic chan mi la' mel la' bʌ, come tsa'ix i cha'le t'an 

lac Yum. 

16Q'uelela ti ñuc la' Yum Dios che' anto i yorajlel, ame la' jats' la' woc ti wits che' 

ac'ʌlelix. Che' ochemetixla ti ic'ch'ipan bʌ pañimil mi caj la' sʌclan i sʌclel 
pañimil, pero jini jach bʌbʌq'uen bʌ mi caj la' taj ti ic'ch'ipan bʌ pañimil. 

17¿Maxto ba anic mi caj la' jac'? Mi tsʌts to la' pusic'al, mi caj c cha'len uq'uel ti 

mucul. Wen ch'ijiyem c pusic'al cha'an chan woli la' mel la' bʌ. Cabʌl mic cha'len 
uq'uel cha'an cʌchʌl mi caj i pʌjyel majlel i tejclum lac Yum. 

18Lac Yum woli' yʌl: Suben jini rey yic'ot i ña': “Loq'uenla ba' buchuletla ti rey. 

Buchi'ixla ti tem, come tsa'ix chilbentiyetla jini corona i yejtal bʌ la' p'ʌtʌlel”. 

19Tsʌts ñup'ulob jini tejclum tac ti sur. Ma'anic majch mi caj i coltañob. Tsa'ix 

cʌjchiyob majlel pejtel año' bʌ ti Judá. 

20Q'uele pañimil ti norte. Ix tilelob laj contrajob. ¿Baqui an a wʌlac' tsa' bʌ 

aq'uentiyet, jini wen uts'atax bʌ a wʌlac'? 

21¿Chuqui mi caj a wʌl che' ma' yuman a contra? ¿Bajche' mi caj a mulan? 

¿Tijicña ba mi caj a wubin? ¿Mach ba muq'uic a wubin wocol che' bajche' x'ixic 
woli bʌ ti bajq'uel? 

22Che' mi' letsañob a majts cha'an mi yʌq'uet ti quisin, mi caj a wʌl ti a pusic'al: 

“¿Chucoch woli cubin wocol?” Ña'tan che' jini, cha'an ti' caj a mul wola' wubin 
wocol. 

23Jini etíope, ¿mejl ba i q'uextan i pʌchʌlel? Jini bajlum, ¿mejl ba i yʌp i ts'ijbal 

am bʌ ti' pʌchʌlel? Che'ʌch añetla ja'el. Ñʌmʌletla ti jontolil. Mach muq'uic la' 
mel chuqui uts'at. 

24Mi caj c puquetla che' bajche' i sujl ixim mu' bʌ i wejlan majlel ic'. 

25Che'ʌch mi caj a jilel cha'an tsa' cʌyʌyon. Tsa' ñopo lot. Jini cha'an chocbilet 

c cha'an. Mi caj c tsictesañet che' pits'ilet. Mi caj c chilbeñet a majts. 

26Mi caj cʌq'uet ti quisin. 

27Q'uelel c cha'an pejtel a jontolil yic'ot a ts'i'lel yic'ot bajche' ma' pejcan a pi'ʌlob 

cha'an mi' pi'leñetob ya' ti ye' wits yic'ot ti jamil. Obol a bʌ, Jerusalén. ¿Jala to 
ba mi caj a sʌq'uesʌntel? 

Jeremias 14 

T'an ti' caj jajmel 

1Tsa' tili i t'an lac Yum ba'an Jeremías che' tiquin pañimil. 

2Woliyob ti uq'uel jini año' bʌ ti Judá. Ma'anix mi' tilelob xchoñoñelob ti' ti' 

tejclum. Pʌcʌlob ti lum woliyob ti uq'uel. Ti ñajtʌl mi' yubintel. 

3Jini yumʌlob mi' chocob majlel winicob ti luch ja'. Mi' c'otelob ti' yajñib ja' pero 

tiquinix. Mi' tsicob i pusic'al come mi' to'ol sujtelob. 

4Baqui jach mi' ñumelob ti sʌclaya tiquinix pañimil, come anix ora ma'anic woli 

ja'al. Ma'anix i ye'tel mu' bʌ i top'ob lum. Mi' melob i pusic'al. 

5Jini ña' me' mi' cʌy i yal ti jamil che' ujtem i yilan pañimil, come ma'anic jam. 

6Jini burro mach bʌ anic i yum mi' to'ol ñumel ti xʌmbal ti jochol bʌ lum ti pam 

wits. Wocol mi' jap ic' cha'an tiquinix i bic'. Mi' lujb'an i sʌclan i bʌl i ñʌc', come 
ma'anic i buc'bal. 

7Isujm, cabʌl c mul lojon ti a tojlel, c Yum, pero p'untañon lojon cha'an ma' 

q'uejlel ti ñuc. Tsaj cʌyʌyet lojon. Tsac ñusa lojon a t'an. 

8Jatet i pijtayajet Israel, la caj coltayajet ti' yorajlel wocol. ¿Chucoch ma' mel a 

bʌ che' bajche' winic mach bʌ laj cʌñʌyic, che' bajche' winic woli bʌ ti ñajtʌ 
xʌmbal mu' bʌ i jijlel ti' yotot xjula'ob? 

9¿Chucoch ma' tʌts' a bʌ che' bajche' winic mach bʌ yujilic coltaya, che' bajche' 

laj contra mach bʌ mejlic i coltañonla? Pero wʌ' añet tic tojlel lojon, c Yum. A 
cʌñʌyonix lojon, a winicon lojon. Mach a cʌyon lojon. 

10Lac Yum tsi' subeyon wen cabʌl jax i sajtemal i winicob. Mi' mulañob i xoy i 

bijlel. Ma'anic mi' tic'ob i bʌ. Jini cha'an ma'anic i ñusʌbentel i mul. I yorajlelix 
mi caj i tojob i mul. 

11Lac Yum tsi' subeyon: Mach a tajob ti oración ili winicob x'ixicob. Mach a 

c'ajtibeñon cha'an mij coltañob. 

12Che' mi' cha'leñob ch'ajb che' mi' pejcañoñob, ma'anic mi caj cubiñob. Che' 

mi' yʌq'ueñoñob cotol bʌ c majtan yic'ot pom, mach tijicñayonic mi caj j q'uel. 
Mi caj cʌc'ob ti chʌmel ti espada, yic'ot ti wi'ñal, yic'ot ti c'amʌjel, che'en. 

13Tsac sube: C Yum Dios, jini x'alt'añob woli' lotiñob. Woli' subeñob uts'at 

bajche' añob. Woli' yʌlob mach talic guerra yic'ot wi'ñal. Woli' yʌlob mux caj a 
ñʌch'tesʌbeñob pañimil, mux caj a coltañob, lon che'ob. 

14Lac Yum tsi' subeyon: Jini x'alt'añob woli' lon c'ʌñob j c'aba' che' mi' cha'leñob 

lot. Ma'anic tsac chocoyob ti subt'an. Ma'anic tsac pejcayob. Lot jach chuqui 
woli' q'uelob che' bajche' ti ñajal. Che' mi' subob chuqui tac tal, mach isujmic. 
Ch'oyol jach ti' bajñel pusic'al. Chan mi' melob i bʌ. 

15Jini cha'an lac Yum tsi' yʌlʌ: Ma'anic tsac chocoyob ti subt'an. I bajñel jach mi' 

yʌlob mach talic guerra, mach talic wi'ñal ti ili lum, lon che'ob. Jini cha'an jini 
x'alt'añob mi caj i chʌmelob ti espada yic'ot ti wi'ñal. 

16Ili winicob mu' bʌ i jac'beñob i t'an mi caj i chojquelob ti' bijlel tac Jerusalén. 

Mi caj i chʌmelob ti espada yic'ot ti wi'ñal. Ma'anic majch mi caj i mucob. Laj 
majlemobix i pi'ʌlob yic'ot i yalobilob. Mi caj cʌq'ueñob i toj i mul. 

17Mi caj a subeñob: “Mic cha'len uq'uel ti q'uiñil yic'ot ti ac'ʌlel. Mach lajmic i 

ya'lel c wut, come c pi'ʌlobʌch. Jec'bilob ti espada woli' chʌmelob. Pam 
pujquemob. 

18Che' com loq'uel majlel ti jamil, awilan ya' añob jini tsʌnsʌbilo' bʌ ti machit. 

Che' com ochel ti tejclum, ya' woli' chʌmelob ti wi'ñal yic'ot c'amʌjel”. Jini 
x'alt'añob yic'ot motomajob mi' majlelob ti jijlel baqui jach mi' mejlelob. Mach 
mejlic i coltañob i bʌ. 

19C Yum, ¿tsa' ba a junyajlel ts'a'le Judá? ¿Mach ba yujilic lajmel a mich'ajel? 

¿Chucoch wen wocol tsa' wʌc'ʌyon lojon ti lojwel cha'an ma'anix mic lajmel 
lojon? Tsa cʌlʌ lojon mux i lajmel wocol, pero ma'anic. Junyajlel ch'ijiyem lojon 
c pusic'al. 

20Mic sub lojon c mul. Isujm añʌch lojon c mul ti' tojel a wut. 

21Mach ma' ts'a'leñon lojon. Pʌsʌ a bʌ ti ñuc tic tojlel lojon, ame p'ajlecon lojon 

che' mach chʌn tsiquilix a ñuclel. Chʌn ña'tañon lojon. Mach ma' q'uextan jini 
xuc'ul bʌ a t'an. 

22¿Mejl ba i chocob tilel ja'al i diosob yan tac bʌ tejclum? ¿Yilol jach ba mi' tilel 

ja'lel ti panchan? Jatet c Yumet, c Dioset. Mic pijtañet lojon. Jatet jach ma' mel 
pejtel iliyi. 

Jeremias 15 

I mich'ajel lac Yum ti' contra Judá 

1Lac Yum tsi' subeyon: Mach uts'atic mi caj c pʌs c bʌ ti' tojlel ili winicob. Muq'uic 

i xin otsañob i bʌ Moisés yic'ot Samuel cha'an mi' c'ajtibeñoñob wocol t'an, 
ma'anic mic jac'beñob. Chocoyob loq'uel tic tojlel. Subeñob majlel. 

2Che' mi' yʌlob: “¿Baqui yom mic majlel lojon?” subeñob: “La' majlicob ti chʌmel 

jini mu' bʌ caj i chʌmelob. La' jejq'uicob ti espada jini mu' bʌ caj i jejq'uelob ti 
espada. La' chʌmicob ti wi'ñal jini mu' bʌ caj i yubiñob wi'ñal. La' majlicob ti 
yambʌ lum jini mu' bʌ caj i cʌjchelob majlel”. Che' yom ma' subeñob. 

3Mi caj cʌc'ob ti chʌmel ti chʌnchajp wocol: jini espada yujil bʌ tsʌnsa, yic'ot jini 

jontol bʌ ts'i' yujil bʌ c'ux, yic'ot jini mate'el mut, yic'ot bʌte'el. Tsa cʌq'ueyob i 
p'ʌtʌlel ili chʌnchajp cha'an mi' jisañob. 

4Mi' cajelob ti bʌq'uen pejtel winicob ti pañimil che' mi' q'uelob. Ti' caj i mul 

Manasés (i yalobil Ezequías) tsa' bʌ i cha'le yumʌl ti Jerusalén, woli cʌc'ob ti 
chʌmel. 

5¿Majqui mi caj i p'untañet, Jerusalén? ¿Majqui mi caj i mel i pusic'al che' 

ch'ijiyemet? ¿Majqui mi caj i ts'ita' xoy i bijlel cha'an mi' tilel i q'uel bajche' a 
wilal? 

6Tsa' cʌyʌyon, che'en lac Yum. Woli a chʌn tʌts' a bʌ tic tojlel. Jini cha'an tsac 

sʌts'ʌ j c'ʌb cha'an mic jisañet. Mach chʌn comix j cuch a mul. Wocol jax mi 
cubin. 

7Ch'ijiyemix c pusic'al cha'an tsac jisa c winicob x'ixicob ti' caj i mul. Tsa'ix c 

chijcayob ya' ti' ti' tejclum. Ch'ijiyemon cha'an ma'anic tsi' sutq'uiyob i bʌ cha'an 
mi' cʌyob i bijlel. 

8Tsac p'ojlesa meba' x'ixicob. Lajalob ti tsic che' bajche' i ji'il colem ñajb. Che' ti 

xinq'uiñil tsac chilbeyob jini ch'iton bʌ winicob. Tsac bʌc' chocbeyob tilel cabʌl i 
ch'ijiyemlel i pusic'al. Tsa' toj sajtiyob i pusic'al ti bʌq'uen. 

9Meba'ix jini x'ixic tsa' bʌ i cʌnta wuctiquil i yalobilob. Laj chʌmeñobix. C'unix 

pañimil. Ma'anix tijicña bʌ. Bʌjlemix q'uin yubil che' xinq'uiñil to. Ts'a'lebilix, 
wolix ti quisin, come ma'anix i yalobil. Mi caj cʌc' i colojbal winicob ti' wenta i 
contrajob cha'an mi' chʌmelob ti espada, che'en lac Yum. 

10Obol c bʌ, mamá. ¿Chucoch tsa' lon ac'ʌyon ti pañimil? Ts'a' mi' q'ueloñob 

pejtel winicob ti pejtelel pañimil. Anquese ma'anic tsa cʌc'ʌ c taq'uin ti bet, 
anquese ma'anic tsaj c'ajti ti bet, mi' laj p'ajoñob. 

11Lac Yum tsi' yʌlʌ: Mi caj j cʌybeñet lamital winicob, pero ma'anic jaytiquil mu' 

bʌ caj i colelob. Jixcu jatet, i colojbalet bʌ, mi caj j coltañet ti' tojlel a contrajob 
ti' yorajlel wocol che' mi' bʌc' tilel ñuc bʌ wocol, che'en. 

12Jini tilemo' bʌ ti norte lajalob che' bajche' fierro yic'ot chʌchʌc taq'uin mach bʌ 

yujilic tojp'el. 

13Ti' caj a mul mi caj cʌq'ueñob pejtel a taq'uin yic'ot pejtel chubʌ'añʌl c'uxbibil 

bʌ a cha'an ti pejtelel a lumal. 

14Mi caj cʌq'uet ti to'ol e'tel ti' c'ʌb a contrajob ya' ti ñajt bʌ lum mach bʌ a 

cʌñʌyic. Cʌlʌx jax c mich'ajel che' bajche' c'ajc mu' bʌ caj ti lejmel ti pejtelel ora, 
che'en. 

Lac Yum tsi' ñuq'uesʌbe i pusic'al Jeremías 

15Laj a wujil, c Yum. Chʌn coltañon. Ac'ʌyob ti toj mulil jini mu' bʌ i tic'lañoñob. 

Ti' yutslel a pusic'al mach ma' wʌc'on ti cʌjchel majlel. Ña'tan wolic ts'a'lentel 
cha'an xuc'ulon quic'otet. 

16Tsac taja a t'an. Tsa cotsa tic pusic'al. Tijicñayon cha'an a t'an. Tsa' ñuc'a c 

pusic'al, come a cha'añon, c Yum, c tatet, I Dioset Panchan yic'ot Pañimil. 

17Ma'anic tsac pi'leyob ti alas jini xq'uiñijelob. Ma'anic tsa' ñuc'a c pusic'al 

quic'otob. C bajñel jach wʌ' chumulon cha'an añon ti a c'ʌb. Mich'on cha'an tsi' 
cʌyʌyetob. 

18¿Chucoch c'ux c pusic'al ti pejtelel ora? ¿Chucoch mach yujilic lajmel c 

lojwel? ¿Lajal ba mi caj a pʌs a bʌ tic tojlel che' bajche' pa' tiquin bʌ i ya'lel? 

19Jini cha'an lac Yum tsi' yʌlʌ: Sutq'uin a bʌ ba' añon. Che' jini mi caj c cha' 

coltañet. Mux caj a wa'tʌl tic tojlel. Yajcan chuqui uts'at. Cʌyʌ jini mach bʌ 
uts'atic. Che' jini i wentajet quej, mux caj a sub c t'an. A pi'ʌlob mi caj i sutq'uiñob 
i bʌ ba' añet. Pero mach yomic ma' sutq'uin a bʌ ba' añob. 

20Lajal mi caj c melet bajche' ts'ajc melbil bʌ ti c'ʌnc'ʌn taq'uin. Mi caj i 

contrajiñetob, pero mach mʌjlicob i cha'an, come añon a wic'ot cha'an mij 
coltañet. Mi caj c mʌctañet, che'en lac Yum. 

21Mi caj c loc'sañet ti' c'ʌb xjontolilob. Mi caj c mʌñet loq'uel ti' wenta xtic'layajob. 

Jeremias 16 

Lac Yum mi' cha'len meloñel 

1Tsa' tili i t'an lac Yum ba' añon: 

2Mach ma' pʌy a wijñam. Mach wʌ'ic yom ma' tech a walobilob mi ch'iton mi 

xch'oc. 

3Come mux caj i laj chʌmelob jini wʌ' bʌ chumulob ti ili lum, winicob x'ixicob 

yic'ot i yalobilob tsa' bʌ i q'ueleyob pañimil ilayi, che'en lac Yum. 

4Mi caj i chʌmelob ti leco bʌ c'amʌjel. Ma'anic majqui mi caj i yuc'tañob. Ma'anic 

majqui mi caj i mucob. Mi caj i yoc'mʌl i bʌc'tal ti pam lum. Mi caj i jilelob ti 
machit yic'ot ti wi'ñal. Jini te'lemut ti pañimil yic'ot bʌte'el am bʌ ti jamil mi caj i 
c'uxob. 

5Tsi' yʌlʌ lac Yum: Mach ma' wochel ti otot ba'an ch'ujlelʌl. Mach ma' wuc'tan, 

mach a ñʌch'tesʌbeñob i pusic'al i pi'ʌlob, come mach chʌn utsix mij q'uelob. 
Ma'anix mi caj c p'untañob. Ma'anic mi caj j coltañob, che'en lac Yum. 

6Mi caj i laj chʌmelob ti ili lum jini ñuco' bʌ yic'ot jini ch'o'ch'oco' bʌ. Ma'anic mi 

caj i mujquelob. Ma'anic majqui mi caj i yuc'tañob. Ma'anic majqui mi caj i tsep 
i bʌ. Mach muq'uic i set' i jol cha'an ch'ijiyem. 

7Ma'anic majqui mi caj i chocbeñob caxlan waj jini woliyo' bʌ ti uq'uel. Ma'anic 

majqui mi caj i yʌq'ueñob i jap vino cha'an mi' ñʌjch'el i pusic'al meba'ob cha'an 
chʌmenix i tat i ña'. 

8Mach ma' wochel ti' yotot xq'uiñijelob. Mach a cha'len we'el uch'el yic'otob. 

9Come i Yum Panchan yic'ot Pañimil, i Dios Israel, tsi' yʌlʌ: Q'uele mux caj c 

sʌc jisan winicob x'ixicob, jini tijicñayo' bʌ yic'ot jini woliyo' bʌ ti alas, yic'ot jini 
woliyo' bʌ ti ñujpuñijel. 

10Che' ma' subeñob pejtel iliyi mi caj i yʌlob: “¿Chucoch tsi' ña'ta i jisañon lojon 

lac Yum? ¿Chuqui c mul lojon? ¿Chuqui tsac tumbe lojon c Yum Dios?” che'ob. 

11Che' jini mi caj a subeñob: “Lac Yum woli' yʌl: Tsi' cʌyʌyoñob la' tat. Tsi' 

ñopbeyob i diosob jini ñajt bʌ chumulob mach bʌ la' cʌñʌyic. Tsi' yumayob. Tsi' 
ch'ujutesayob. Tsi' cʌyʌyoñob. Ma'anic tsi' jac'beyoñob j cʌntesʌbal. 

12Lajaletla bajche' la' tat. Cʌlʌx jax tsa' la' cha'le mulil. Ti pejteletla woli la' mel 

bajche' jach la' wom cha'an jontol la' pusic'al. Tsʌts la' pusic'al. Mach la' womic 
la' jac' che' mic pejcañetla. 

13Jini cha'an mi caj c choquetla loq'uel ti ili lum cha'an mi la' majlel ti yambʌ lum 

mach bʌ cʌmbilic i cha'an la' tatob, mach bʌ la' cʌñʌyic ja'el. Ya' mi caj la' 
ch'ujutesan yan tac bʌ dios ti q'uiñil yic'ot ti ac'ʌlel, pero mach muq'uic i wis 
coltañetla. 

14Jini cha'an, yom mi la' wotsan ti la' pusic'al ili t'an: Tal jini q'uin che' ma'anix 

mi caj i chʌn alob: Cuxul lac Yum tsa' bʌ i pʌyʌ loq'uel ti Egipto israelob. 

15Pero mi caj i yʌlob: Cuxul lac Yum tsa' bʌ i pʌyʌ loq'uel israelob ti norte yic'ot 

ti pejtelel lum baqui tsa' wejts'iyob majlel”. Che'ʌch mi caj a subeñob, che'en lac 
Yum. Come joñon mi caj c cha' pʌyob tilel ti' lumal, ti jini jach bʌ lum tsa' bʌ 
cʌq'ueyob i tatob. 

16Awilan mi caj c choc tilel la' contrajob, che'en lac Yum. Mi caj i chucob winicob 

che' bajche' mi la' chuc chʌy. Mi caj i pam sʌclañob che' bajche' mi la' sʌclan 
me' ti wits yic'ot ti bujtʌl yic'ot ti xajlelol. Mi caj i tajob baqui jach woli' mujcuñob 
i bʌ. 

17Come q'uelel c cha'an ba' tsa' puts'iyob. Mach muculobic tic wut. Mach 

muculic i jontolil ja'el. 

18Cha'yajl mi caj i tojob i mul cha'an tsi' bib'esayob c lum. Ya' ba' com chumtʌl 

tsi' p'ojlesayob i diosob. Leco mij q'uel i diosob che' bajche' ch'ujlelʌl ts'a'lebil 
bʌ c cha'an, che'en lac Yum. 

19C Yum, ma'anic c bajñel p'ʌtʌlel. An jach c p'ʌtʌlel ti jatet. I wentajet ts'ajquibil 

bʌ otot tic joytʌlel. C puts'ibet ti' yorajlel wocol. Mi caj i tilelob ba' añet winicob ti 
jujunwejl pañimil. Mi caj i yʌlob: Tsi' ñopoyob lot c tat lojon. Tsi' lon tsajcayob 
jini mach bʌ isujmic, mach bʌ anic i c'ʌjñibal. Che' mi caj i yʌlob. 

20¿Chucoch mi' lon melob i diosob mach bʌ Diosic? Jini mero Dios mach i 

melbalic winicob. 

21Jini cha'an mi caj c junyajlel pʌsbeñob c p'ʌtʌlel cha'an mi' cʌñoñob, cha'an 

mi' ña'tañob Yumʌlon, che'en lac Yum. 

Jeremias 17 

Ts'ijbubilix i mul Judá 

1Ts'ijbubilix i mul Judá yic'ot pluma melbil bʌ ti fierro. Tsʌtsatax i ñi' pluma melbil 

bʌ ti diamante. Ts'ijbubilix i mul ti' pusic'alob yic'ot ya' ti' xulub tac pulʌntib. 

2Jini ch'itoñob ti Judá mi' yesmañob mulil. Mi' c'uxbiñob i yejtal Asera ti' yʌxñʌlel 

te' ya' ti' chañelal wits, 

3yic'ot ti jamil ti yebal wits. Jini cha'an mi caj cʌc' ti' wenta a contrajob pejtel a 

chubʌ'an letsem tac bʌ i tojol ti pejtelel a lumal. Che' jini mi caj a toj a mul. 

4Mi caj a len cʌy a chumlib yic'ot a lum tsa' bʌ cʌq'ueyet. Mi caj cʌq'uet ti to'ol 

e'tel ti' wenta a contrajob ya' ti yambʌ lum ti' wenta yumʌlob mach bʌ a 
cʌñʌyobic. Tsa'ix a wʌc'ʌyon ti mich'ajel. Bʌc'ñʌbil c mich'ajel che' bajche' c'ajc 
yujil bʌ lejmel ti pejtel ora. 

5Lac Yum tsi' yʌlʌ: Chocbil ti Dios jini winic mu' bʌ i lon ña'tan i taj i coltʌntel ti 

winicob, jini mu' bʌ i cʌy i Yum. 

6Lajalʌch bajche' te' am bʌ ti colem bʌ i tiquiñal pañimil ba' mach mejlic ti wen 

colel. Ma'anic mi caj i c'oc'an, come mach i tajayic i ya'lel ya' ba' woli' colel ti 
colem xajlelol. Ma'anic i c'ʌjñibal jini lum. 

7Tijicña jini winic mu' bʌ i ña'tan i taj i coltʌntel ti lac Yum, mu' bʌ i ñop lac Yum. 

8Lajalʌch bajche' te' pʌc'bil bʌ ti' ti' ja', chucbil bʌ i wi' ti lum. Ma'anic mi' bʌc'ñan 

ticwal, come mach tiquic i yopol. Che' tal wocol, che' ma'anic ja'al, ma'anic mi' 
mel i pusic'al, come mi' chʌn ac' i wut. 

9Wen yujilob lot i pusic'al winicob. Cabʌl i sajtemal. ¿Majqui mi' lu' c'ʌn? 

10Joñon a Yumon. Mic chʌcʌ q'uel a pusic'al cha'an mic lu' cʌn. Q'uelel c cha'an 

bajche' wola' ña'tan yic'ot bajche' wola' mel. Che' jini mi cʌq'ueñob winicob i 
chobejtʌbal ti chajp ti chajp bajche' an i melbal ti jujuntiquil. 

11Jini winic mu' bʌ i tempan taq'uin yic'ot chubʌ'añʌl che' mach tojic bajche' tsi' 

ganari, tonto mi' caj ti q'uejlel. Lajalʌch bajche' chʌcmut mu' bʌ i tempan alʌ mut 
mach bʌ i yalic. Che' mach yujilic, mi' bʌc' majlel. I bajñel mi caj i cʌytʌl che' ti' 
jilibal. 

12Buchulet ti chan, c Yum. Wen ñuc a yumʌntel c'ʌlʌl ti' cajibal. Ch'ujul bʌ 

cajñibet lojon, c Yum. 

13Jatet i yaj pijtayajet Israel. Pejtel mu' bʌ i cʌyetob mi' cajelob ti quisin. Chucul 

i c'aba' ti pañimil, mach ya'ic chucul ti chan, cha'an tsi' cʌyʌyet. Jatet jach i 
loq'uibet jini Cuxul bʌ Ja'. 

14Lajmesañon, c Yum. Wen a wujil lajmesaya. Coltañon. Wen a wujil coltaya. 

Ñuquet tic tojlel. 

15C pi'ʌlob woliyob ti wajal. Mi' yʌlob: La' tilic wocol. ¿Bacan tsiquil mi tal? Mach 

i t'anic lac Yum woli bʌ a wʌl. Jini cha'an ma'anic mi' ts'ʌctiyel a t'an, che'ob. 

16A wujil, c Yum. Ma'anic tsaj c'ajtibeyet jini ñuc bʌ wocol. Mach comic mi' 

jisʌntelob a cha'año' bʌ. Jatet a wujil baqui tilem pejtel c t'an tsa' bʌ cʌlʌ. 

17Mach ma' bʌc'tesañon. C puts'ibet ti' yorajlel c tic'lʌntel. 

18Ac'ʌyob ti quisin jini woli bʌ i tic'lañoñob. Pero mach ma' wʌc'on ti quisin. La' 

toj sajticob i pusic'al, pero mach yomic mi' toj sajtel c pusic'al. La' i tajob jini ñuc 
bʌ wocol che' ti' q'uiñilel. Yom cha'yajl ma' jisañob. 

Ch'ujul yom i yorajlel c'aj o 

19Lac Yum tsi' subeyon: Cucu ti wa'tʌl ti' ti' tejclum, i c'aba' Benjamín, ba' mi' 

loq'uelob i reyob Judá. Ti wi'il yom ma' wa'tʌl ti jujump'ejl i ti' Jerusalén. 
Subeñob: 

20“Ubinla i t'an lac Yum, pejteletla mu bʌ la' wochel ilayi, jini reyob ti Judá yic'ot 

pejtel winicob x'ixicob ti Judá yic'ot jini chumulo' bʌ ti Jerusalén. 

21Lac Yum woli' yʌl: Majqui jach c'ux mi' yubin i cuxtʌlel, la' i p'is ti' wenta ili t'an. 

Mach a cha'len cuchijel ti' yorajlel c'aj o. Mach a ch'ʌm ñumel a cuch ti' ti' tac 
Jerusalén. 

22Mach a ch'ʌm loq'uel a cuch ti a wotot che' ti' yorajlel c'aj o. Mach a cha'len 

e'tel. Yom ch'ujul ti a wut ili q'uin che' bajche' tsac subeyob a tatob. 

23Pero ma'anic tsi' yubiyob. Ma'anic tsi' jac'ʌyob. Tsi' mʌyʌyob i wut come mach 

yomobic i yubin c t'an. Ma'anic tsi' jac'ʌyob i cʌntesʌntel. 

24Pero mach che'ic yom mi la' mel jatetla. Ubinla c t'an, che'en lac Yum. Mach 

mi la' ch'ʌm ochel a cuch ti' ti' tac ili tejclum che' ti' yorajlel c'aj o. Yom ch'ujul mi 
la' q'uel jini q'uin. Mach yomic mi la' cha'len e'tel ti ili q'uin. 

25Mi uts'at mi la' jac', mach jilic i yumʌntel David ti pejtelel ora. Che' jini mux i 

buchtʌlob i yalobilob David ti' yumʌntel wʌ' ti Jerusalén ti pejtelel ora. C'ʌchʌlob 

mi caj i cha'leñob xʌmbal ti la' tojlel jini reyob yic'ot i yalobilob. Che' jini cabʌl i 
ñuclel. Mi caj i chumtʌlob winicob x'ixicob ti ili tejclum ti pejtelel ora. 

26Che' jini mux i tilelob ti Jerusalén winicob loq'uemo' bʌ ti pejtelel tejclum tac ti 

Judá yic'ot ti Benjamín yic'ot ti jini joctʌl Sefela ya' ba' mi' bʌjlel q'uin yic'ot ti 
Neguev. Mux i ch'ʌmob tilel pom yic'ot cotol bʌ i majtan Dios cha'an mi' 
pulbeñob ti' yotot lac Yum. Che' jini mi caj i q'uelob ti ñuc. 

27Pero mi mach la' womic la' jac'beñon, mi mach ch'ujulic i yorajlel c'aj o ti la' 

wut, mi mux caj la' wersa ch'ʌm ochel la' cuch ti' ti' Jerusalén che' bajche' ti yan 
tac bʌ q'uin ti semana, che' jini mi caj c tsuc' c'ajc ti' ti' tac tejclum. Mux i pam 
ñumel cha'an mi' lu' jisan jini otot tac yic'ot ja'el i yotot tac reyob. Mach yajpic 
jini c'ajc”. Che' yom mi la' subeñob, che'en lac Yum. 

Jeremias 18 

Xmel p'ejt 

1Tsa' tili i t'an lac Yum ba'an Jeremías: 

2Ch'ojyen. Cucu ti' yotot jini xmel p'ejt. Ya' mi caj cʌq'ueñet a ch'ʌmben isujm, 

che'en. 

3Jini cha'an tsajniyon ti' yotot xmel p'ejt. Awilan woli' mel p'ejt ya' ti selel bʌ 

ña'atun woli bʌ ti wijlel. 

4Pero mach wenic tsa' loq'ui p'ejt ti' c'ʌb xmel p'ejt. Jini cha'an tsi' cha' mele ti 

tsijib che' bajche' yom i pusic'al. 

5Tsa' tili i t'an lac Yum ba' añon: 

6Ubinla, israelet bʌ la, ¿mach ba mejlic c mel che' bajche' jini xmel p'ejt? che'en 

lac Yum. Q'uelela bajche' mi' yajñel oc'ol ti' c'ʌb. Che'ʌch añetla tij c'ʌb, israelet 
bʌ la. 

7Mi mejlel c bʌc' ac' c t'an cha'an mi' sʌc jilel jump'ejl colem tejclum, cha'an mi' 

bojquel, cha'an mi' t'uchtʌntel che' bajche' pimel. 

8Mi tsi' meleyob i pusic'al jini winicob x'ixicob, mi tsi' cʌyʌyob i mul, mux c 

ñusʌbeñob i mul. Che' jini mach muq'uic c jisañob che' bajche' tsac ña'ta c mel. 

9Mi tsac bʌc' ac'ʌ c t'an cha'an mi' wa'chocontel i yumʌntel jump'ejl colem 

tejclum mu' bʌ caj j coltan, 

10mi jontol mi' melob tic tojlel, mi ma'anic mi' ñich'tañob c t'an, che' jini mi caj j 

q'uex c t'an. Ma'anic mi caj j coltanob che' bajche' tsac ña'ta c mel. 

11Jini cha'an, subeñob jini chumulo' bʌ ti Judá yic'ot ti Jerusalén: “Awilan, wolic 

chajpʌbeñetla ñuc bʌ wocol. Mi caj j contrajiñetla. Wolic subeñetla ti wocol t'an, 
sutq'uin la' bʌ. Cʌyʌx la' mul. Ñopoxla chuqui uts'at. Melexla chuqui wen, che'en 
lac Yum”. 

12Pero mi' yʌlob: “Lolom jach ma' pejcañon lojon. Wersa com c mel lojon bajche' 

wolic ña'tan lojon. Wersa com c mel lojon jontolil bajche' jach yom lojon c 
pusic'al”, che'ob. 

13Jini cha'an lac Yum woli' yʌl: Ti pejtelel pañimil ma'anic ba' mi' yujtel che' 

bajche' jini. Leco jax bajche' woli' mel Israel, jini yajcʌbil bʌ c cha'an. 

14Ti pejtelel ora ma'anic mi' yulmʌl i ña'al tsʌñal ya' ti' pam Líbano wits. Ti 

pejtelel ora ma'anic mi' tiquin ja' ya' ba' mi' pasel ti lech'el bʌ xajlel ti chan. 

15Pero ma'anic i xuc'tʌlel c tejclumob. Tsa'ix i cʌyʌyoñob. Woli' pulbeñob pom 

jini mach bʌ Diosic. Mach uts'atic tsi' q'ueleyob jini toj bʌ bij tsa' bʌ c pʌsbeyob 
c'ʌlʌl ti oñiyi. Tsi' xoyoyob i bijlel. Woliyob ti xʌmbal ti yambʌ bij tac cha'an 
yomob mulil. 

16Jini cha'an jochol mi caj i junyajlel cʌytʌl i lum. Mi caj i toj sajtelob i pusic'al jini 

xñumelob che' jochol mi' q'uelob. 

17Mi caj c puc majlel c cha'año' bʌ ti' tojlel i contrajob che' bajche' ts'ubejn mu' 

bʌ i wejlan ticʌw bʌ ic'. Che' woliyob ti wocol, mi caj c mʌy c wut cha'an ma'anic 
mij q'uelob, che'en lac Yum. 

I yoración Jeremías cha'an ti' caj tem t'an 

18Tsa' caji i temob i t'an c pi'ʌlob: ¿Chuqui yom mi lac tumben Jeremías? che'ob. 

An lac cha'an motomajob yic'ot x'alt'añob yic'ot winicob cabʌl bʌ i ña'tʌbal. 
Ma'anic i ye'tel jini Jeremías. La' lac jop'ben i mul cha'an mi' cʌjchel. Mach yomic 
mi lac chʌn ñich'tʌben i t'an, che'ob. 

19C Yum, q'ueleyon. Ubibeñob i t'an j contrajob. 

20Jini tsa' bʌ i mele chuqui uts'at, ¿yom ba mi' sutq'uibentel jontolil? Woli' 

chajpañob yac cha'an mi' tsʌnsañoñob. Pero ña'tañon c Yum. Tsac ñopo j 
coltañob che' bʌ tsac xin otsa c bʌ cha'an mic mʌctan a mich'ajel. 

21Jini cha'an, la' tsʌnsʌnticob ti espada. La' jilicob ti wi'ñal i yalobilob. La' sujticob 

ti meba' i yijñamob. La' jilic pejtel i yalobilob. La' chʌmicob jini winicob ti leco bʌ 
c'amʌjel. La' chʌmicob ti guerra jini ch'iton winicob. 

22La' ubintic ti ñajtʌl i yoñel che' mi' bʌc' tilelob i contrajob cha'an mi' jisañob. 

Come tsi' piquiyob lum cha'an mic yajlel ochel. Tsi' yʌc'ʌyob yac tic bijlel. 

23C Yum, a wujil bajche' woli' contrajiñoñob cha'an yomob i tsʌnsañon. Mach a 

ñusʌbeñob i mul. Mʌctʌbeñob i bijlel. Ac'ʌyob ti toj mulil ti' yorajlel a mich'ajel. 

Jeremias 19 

Tojp'em uc'um 

1Lac Yum tsi' yʌlʌ: Cucu, mʌñʌ uc'um. Pʌyʌ majlel xñoxob yic'ot motomajob. 

2Loq'uen ti tejclum. Yom majliquet ti joctʌl Ben Hinom lʌc'ʌl ti' ti' tejclum am bʌ 

ti' pasibal q'uin. Ya' yom ma' sub pejtelel ili t'an woli bʌ c subeñet. 

3Subeñob: “Ubinla i t'an lac Yum, pejtel reyob ti Judá yic'ot pejtel chumulo' bʌ ti 

Jerusalén. I Yum Panchan yic'ot Pañimil, i Dios Israel, woli' yʌl: P'isi ti la' wenta 
chuqui wolic mel cha'an la' mul. Wolic chocbeñetla tilel wocol. Ch'inlaw i chiquin 
mu' bʌ caj i yubiñob. 

4Tsa' la' cʌyʌyon. Tsa' la' bib'esa ti mulil ili lum. Woli la' pulbeñob pom yambʌ 

dios tac mach bʌ la' cʌñʌyic, mi jatetla mi la' tatob mi la' reyob. Baqui jach mi 
la' ñumel ti ili lum an i ña'tʌntel la' mul cha'an tsa' la' tsʌnsa jini mach bʌ añobic 
i mul. 

5Tsa' la' wa'chocobe i pulʌntib i majtan Baal ba' mi la' pul ti c'ajc la' walobilob. 

Mach c mandaric. Ma'anic tsac wis ña'ta j c'ajtibeñet. 

6Jini cha'an tal jini q'uin che' mi caj la' tsʌnsʌntel ila ti joctʌl Ben Hinom. Mi caj i 

yotsʌbentel i c'aba' ili joctʌl Tsʌnsa, che'en lac Yum. 

7Joñon mi caj j contrajin Judá yic'ot Jerusalén ti guerra. Mi caj c jisañetla ti 

espada ti' c'ʌb la' contrajob. Talob i tsʌnsañetla. Joñon mi caj j coltañob. Jini 
te'lemut yic'ot bʌte'el mi caj i c'uxetla. 

8Mi caj i toj sajtel i pusic'al majqui jach mi' q'uel ili tejclum che' jisʌbilix c cha'an 

ti ñuc bʌ wocol. 

9Ili wʌ' bʌ chumulob mi caj i c'uxob i yalobilob, ch'itoñob yic'ot xch'ocob, yic'ot i 

pi'ʌlob cha'an cabʌl jax i wocol ti' tojlel i contrajob”. Che' yom ma' subeñob, 
che'en lac Yum. 

10Che' ma' wujtel ti t'an, Jeremías, mi caj a top' jini uc'um che' woli' q'uelob a 

pi'ʌlob tsa' bʌ a pʌyʌ majlel ti joctʌl. 

11Mi caj a subeñob: “I Yum Panchan yic'ot Pañimil woli' yʌl: Che' bajche' wolic 

junyajlel top' jini uc'um i melbal bʌ xmel p'ejt cha'an ma'anix mi' cha' mejlel, che' 
ja'el mi caj i junyajlel jisañetla Dios yic'ot pejtel jini chumulo' bʌ ti ili tejclum. Jini 
chʌmeño' bʌ mi caj i mujquelob ti Tofet, come but'ulix campo santo”. Che' yom 
ma' subeñob. 

12Che'ʌch mi caj c melben Jerusalén yic'ot pejtelel wʌ' bʌ chumulob. Mi caj i 

sujtel ili tejclum ti' yajñib c'ajc che' bajche' Tofet. 

13Bibi' che' bajche' Tofet mi caj j q'uel jini otot tac ti Jerusalén yic'ot i yotot tac 

reyob ti Judá, come tsa' letsiyob i yum ti' jol i yotot cha'an mi' pulbeñob pom jini 
q'uin yic'ot uw yic'ot ec' am bʌ ti panchan. Ya' tsi' yʌq'ueyob japbil bʌ i majtan 
yambʌ diosob tilem bʌ ti yan tac bʌ lum, che'en lac Yum. 

14Jeremías tsa' ujti i sub ili t'an ti Tofet ya' ba' tsi' choco majlel lac Yum. Tsa' 

cha' sujti ti tejclum. Tsa' wa'le ti' pat i yotot lac Yum. Tsi' subeyob pejtel i pi'ʌlob: 

15I Yum Panchan yic'ot Pañimil, i Dios Israel woli' yʌl: “Wolic chocbeñetla tilel 

ñuc bʌ wocol pejtel chumulet bʌ la ti ili tejclum yic'ot ti xchumtʌl tac, che' bajche' 
tsac subeyetla, pero tsa' la' mʌyʌ la' wut come mach la' womic la' wubin c t'an”. 
Che' woli' yʌl lac Yum, che'en. 

Jeremias 20 

Pasur mi caj i toj i mul 

1Jini motomaj Pasur i yalobil Imer, ñuc bʌ i ye'tel ti' yotot lac Yum, tsi' yubibe i 

t'an Jeremías. 

2Jini cha'an mich' Pasur. Tsi' bajbe ti te' jini x'alt'an Jeremías. Tsi' net'be i yoc ti 

te' ya' ti' ti' i yotot lac Yum, jiñʌch i ti' am bʌ ti norte, i c'aba' Benjamín. 

3Jump'ejl q'uin yic'ot jump'ejl ac'ʌlel ya' chucul. Ti' yijc'ʌlal Pasur tsi' colo. 

Jeremías tsi' sube: Lac Yum ma'anix mi caj i chʌn pejcañet ti Pasur. Tsa'ix i 
yotsʌbeyet yambʌ a c'aba', jiñʌch Magor Misabib, come tal wocol i joy ñet'et. 

4Come lac Yum woli' yʌl: “Joñon mi caj c chocbeñet tilel bʌbʌq'uen tac bʌ mu' 

bʌ caj i jisañet yic'ot pejtel a cʌñʌyo' bʌ. Mi caj a q'uelob che' mi' chʌmelob ti 
espada ti' c'ʌbob a contrajob. Mi caj cʌc' ti' wenta a contrajob pejtel jini chumulo' 
bʌ ti Judá. Jini ch'oyolo' bʌ ti Babilonia mi caj i cʌchob majlel ti' lumal. Mi caj i 
tsʌnsañob ti espada. 

5Joñon mi caj cʌq'uen a contrajob pejtel i bʌl jini tejclum letsem tac bʌ i tojol, 

pejtel chuqui tac c'uxbibil la' cha'an tsa' bʌ i tempayob jini reyob ti Judá. Mi caj 
i lu' cuchob majlel ti Babilonia. 

6Jatet Pasur, yic'ot pejtel a pi'ʌlob ti a wotot mi caj la' cʌjchel majlel ti Babilonia 

ba' mi caj la' cha'len to'ol e'tel. Ya' mi caj la' chʌmel la' wic'ot jini tsa' bʌ i ñopoyob 
a lot cha'an tsa' subeyob mach talic wocol”. Che' woli' yʌl lac Yum, che'en 
Jeremías. 

I yuq'uel Jeremías 

7Jatet tsa' pʌyʌyon c Yum. Tsac jac'ʌyet. Ñuquet, mach ñuconic. Tsa' mʌjli a 

cha'an. Tsa' sujtiyon ti tonto ti' wutob c pi'ʌlob. Mi' tse'tañoñob ti sʌc'an c'ʌlʌl mi' 
ñumel q'uin. Mi' wajleñoñob. 

8Come belel ora che' mic pejcañob, wersa mic subeñob ti c'am bʌ t'an: Tal 

guerra. Muc'ʌch i jisañonla, cho'on. Che' jini cabʌl mi' p'ojlel c wocol ti' tojlelob 
cha'an ts'a' mi' yubiñob a t'an c Yum. 

9Tsac lon ña'ta ma'anix mi caj c chʌn c'ajtesan Dios. Ma'anix mi caj c chʌn 

pejcan winicob ti' c'aba', lon cho'on, pero ya' jach tic pusic'al tsa' caji cubin i t'an 
che' bajche' c'ajc woli bʌ ti lejmel. Che' jini ma'anic tsa' mejliyon ti ñʌjch'el. 
Wersa tsac subu ti jamʌl. 

10Woliyon ti bʌq'uen. Ti mojt ti mojt mi' mucul temob i t'an tij contra. Mux caj i 

toj, che'ob. Jini j cʌñʌyo' bʌ ja'el yomob i tic'on ti t'an ame i yʌcoñob tic t'an jini 

j contrajob, come woli' yʌlob: Tic'ʌl mi mux caj i cha'len bʌq'uen, che'ob. Che' 
jini mi caj i mʌjlel lac cha'an, che'ob. 

11Pero wʌ'an c Yum quic'ot. Wen yujil guerra. Mi' bʌc'tesan j contrajob. Jini 

cha'an mi' cajelob ti yajlel. Mach mʌjlic i cha'añob. Mi caj i yubiñob quisin come 
mach uts'atic bajche' woli' melob. Ma'anic mi caj i ñusʌbentel i mul ti pejtelel 
ora. 

12Jatet i Yumet Panchan yic'ot Pañimil, ma' lu' cʌmbeñob i pusic'al jini tojo' bʌ. 

A wujil bajche' mi' ña'tañob ti' pusic'al pejtel winicob. Meleyob c Yum. La' i tojob 
i mul. Come Xmeloñelet c cha'an. Añon ti a wenta. 

13C'ʌyinla lac Yum. Subula i ñuclel. Come mi' coltan jini woli bʌ i tic'lʌntelob 

cha'an mi' loq'uelob ti' c'ʌb xjontolilob. 

14La' p'ajlec jini q'uin che' bʌ tsaj q'uele pañimil. Lolom jach tsi' cʌntayon c ña'. 

15La' p'ajlec jini winic tsa' bʌ i lon ñuq'uesʌbe i pusic'al c tat che' bʌ tsa' tili i 

suben: Anix ch'iton bʌ a walobil, che'en. 

16Lac Yum tsi' junyajlel jisa Sodoma yic'ot Gomorra. Ma'anic tsi' p'untayob. La' 

sujtic ili winicob che' bajche'ob. La' i yubiñob c'am bʌ uq'uel che' ti sʌc'ajel. La' 
i yubibeñob i t'an xguerrajob che' ti xinq'uiñil. 

17Come ma'anic tsa' tsʌnsʌntiyon che' cʌntʌbilon to. Uts'at tsa'ic chʌmiyon che' 

cʌntʌbilon to cha'an ma'anic mij q'uel pañimil. Uts'at tsa'ic cʌleyon quic'ot c ña' 
che' bajche' ti mucoñibʌl. 

18¿Chucoch tsac lon q'uele pañimil? Jini jach wocol yic'ot ch'ijiyem bʌ c pusic'al 

woli cubin yic'ot quisin. 

Jeremias 21 

Mi caj i jisʌntel Jerusalén 

1Tsa' tili i t'an lac Yum ba'an Jeremías. Jini rey Sedequías tsi' choco tilel Pasur, 

i yalobil Malquías yic'ot Sofonías i yalobil Maasías cha'an mi' subeñon: 

2A wocolic c'ajtiben lac Yum cha'an mi' coltañonla, come wolix i contrajiñonla 

Nabucodonosor jini rey ti Babilonia. Tic'ʌl mi mux caj i pʌsbeñonla ñuc bʌ i 
melbal lac Yum che' bajche' ti oñiyi cha'an mi' wersa sujtel laj contrajob ya' ti' 
lumal, che'ob. 

3Pero Jeremías tsi' subeyob: 

4Yom mi la' suben Sedequías: “Woli' yʌl lac Yum, i Dios Israel: Awilan, mi caj c 

mʌctan ti guerra jini e'tijibʌl la' cha'an am bʌ ti la' c'ʌb ame mi' taj jini rey am bʌ 
ti Babilonia yic'ot i winicob woli bʌ i joyetla wʌ' ti pat ili ts'ajc. Joñon tic bajñel 
p'ʌtʌlel mi caj c pʌyob ochel ti ili tejclum. 

5Tic bajñel p'ʌtʌlel mi caj j contrajiñetla. Mi caj c jats'etla ti cabʌl c mich'ajel 

cha'an wen mich'on. 

6Mi caj c choc tilel bʌbʌq'uen bʌ c'amʌjel ti ili tejclum cha'an mi' chʌmelob 

winicob x'ixicob yic'ot i yʌlac'. 

7I colojbal winicob x'ixicob mach bʌ anic tsa' chʌmiyob wʌ' ti tejclum mi caj c 

tem ac'ob ti' c'ʌb Nabucodonosor jini rey ti Babilonia yic'ot Sedequías rey bʌ ti 
Judá yic'ot i winicob. Mi caj i chʌmelob ti' c'ʌb i contrajob mach bʌ yujilobic 
p'untaya. Che' woli' yʌl lac Yum”. Che'ʌch yom mi la' suben. 

8Subeñob ili tejclumob ja'el: “Lac Yum woli yʌl: La' wilan, tsa'ix cʌc'ʌyetla wʌ' 

ba' mi' rusiñob i bʌ i bijlel la' cuxtʌlel yic'ot i bijlel la' chʌmel. 

9Jini mu' bʌ i cʌytʌl ti tejclum mi' caj ti chʌmel ti espada yic'ot ti wi'ñal yic'ot ti 

c'amʌjel. Pero jini mu' bʌ i loq'uel ti tejclum cha'an mi' yʌc' i bʌ ti' wenta la' 
contrajob cuxul mi caj i yajñel ti' wenta caldeojob. Mi caj i yʌq'uentel i cuxtʌlel ti' 
majtan jach cha'an mi caj i p'untʌntel ti' yum. 

10Come joñon wolij contrajin ili tejclum. Mach uts'atic mij q'uel. Mi caj cʌc' ti 

wocol. Mi caj cʌc' ti' c'ʌb jini rey ti Babilonia. Jini mi caj i jisan ti c'ajc, che'en lac 
Yum”. Che' yom mi la' subeñob. 

T'an ti' contra reyob ti Judá 

11Subenla jini rey ti Judá yic'ot i pi'ʌlob: “Lac Yum woli' yʌl: 

12I p'olbalet David, ubin i t'an lac Yum: Cha'len meloñel ti toj. Se'ñun mecu. 

Coltan loq'uel ti' wenta xujch' jini tsa' bʌ chilbenti i chubʌ'an, ame tilic wocol i 
tajet che' bajche' c'ajc mach bʌ yujilic yajpel, come mich'on cha'an jontol a 
melbal. 

13Awilan wolij contrajiñet anquese yumʌlet ti' tojlel jini xchumtʌlob ti joctʌl. 

Chañet che' bajche' chan bʌ xajlel ti' wutob. Ma' lon al ma'anic majch mi' mejlel 
ti ochel cha'an mi' contrajiñet. Mach mejlic i chilbeñoñob c chubʌ'an, lon che'et. 

14Joñon mi caj cʌq'ueñet a toj pejtel a melbal. Mi caj c tsuc' c'ajc ti mate'el mu' 

bʌ caj i pul jini xchumtʌl tac ti a joytʌlel. Che' woli' yʌl lac Yum”. Che'ʌch yom 
mi la' suben rey, che'en Jeremías. 

Jeremias 22 

1Lac Yum woli' subeñon: Cucu ti' yotot jini rey ti Judá. Suben ili t'an: 

2“Ubin i t'an lac Yum, reyet bʌ ti Judá, woli bʌ a cha'len yumʌntel ti' buchlib 

David. La' i yubiñob ja'el pejtel x'e'telob a cha'an yic'ot pejtel winicob x'ixicob 
mu' bʌ i yochelob ti' ti' tac tejclum. 

3Lac Yum woli' yʌl: Cha'lenla meloñel ti toj. La' loq'uicob pejtel woliyo' bʌ ti wocol 

ti' c'ʌb xtic'layajob. Mach la' contrajin jini meba'ob yic'ot jini ñajt bʌ ch'oyolob. 
Mach la' to'ol ñusañob che' yomob i coltʌntel. Mach la' tsʌnsan jini mach bʌ 
añobic i mul. 

4Mi xuc'ul mi la' mel che' bajche' wolic subeñetla, mi' cajelob ti ochel ti rey i 

p'olbalob David wʌ' ti' buchlib David ti ili otot. C'ʌchʌlob mi caj i cha'leñob 
xʌmbal. C'ʌchʌlob ja'el jini x'e'telob i cha'añob yic'ot pejtel mu' bʌ i yumañob. 

5Pero mi mach la' womic la' jac'beñon c t'an, mi caj i junyajlel jejmel jubel ili otot. 

P'ulul mi caj i cʌytʌl. Tsa'ix c wa'choco c t'an. Joñon mi caj c ts'ʌctesan, che'en 
lac Yum”. 

6Subeñob ja'el jini año' bʌ ti Judá: “Lac Yum woli' yʌl: I t'ojol jax mij q'uel i yotot 

jini rey David che' bajche' jini te'el am bʌ ti Galaad yic'ot ti Líbano. Pero mi caj 
c sutq'uin ti jochol bʌ lum. Ch'ijiyem mi caj la' cʌytʌl che' ma'anix la' yum. 

7Mi caj cʌq'ueñob e'tijibʌl jini yujilo' bʌ jisaya mu' bʌ caj i tilelob i jem. Mi caj i 

sec'ob jubel jini yajcʌbil bʌ ch'ujte'. Mi caj i chocob ochel ti c'ajc. 

8Cabʌl tejclum tac ñajt bʌ ch'oyolob mi caj i ñumelob ti' t'ejl ili tejclum. Mi caj i 

yʌlob: ¿Chucoch tsi' yʌc'ʌ ti jilel ili ñuc bʌ tejclum lac Yum? che'ob. 

9Mi caj i jac'ob: Cha'an tsi' jemeyob jini xuc'ul bʌ t'an. Tsi' cʌyʌyob i Dios. Tsi' 

ch'ujutesayob yambʌ dios tac, mach bʌ mero Diosic. Tsi' c'uxbiyob, che'ob”. 
Che'ʌch yom ma' subeñob, che'en lac Yum. 

10Mach yomic mi la' wuc'tan jini chʌmeño' bʌ. Mach la' p'untañob. Cha'lenla 

uq'uel cha'an majlemob ti ñajt bʌ lum jini cuxulo' bʌ, come ma'anix mi caj i chʌn 
sujtelob i q'uel i lumal ti pejtelel ora. 

11Lac Yum woli' yʌl: Mach chʌn talix Salum i yalobil Josías rey bʌ ti Judá. Wʌ' 

tsi' cha'le yumʌl ti' buchlib i tat ti jini jach bʌ otot jinto tsa' cʌjchi majlel. Mach 
chʌn sujtix ilayi ti pejtelel ora. 

12Mi caj i chʌmel ya' ti ñajt bʌ lum ba' tsa' cʌjchi majlel. Ma'anix mi caj i chʌn 

q'uel i lumal. 

13Obol i bʌ jini mu' bʌ i ñuq'uesan i yotot cha'an i xujch', jini mach bʌ tojic mi' 

mel ti' tojlel i pi'ʌlob. Mi' wersa c'ajtin taq'uin ñumen bajche' yom. Mi' c'ʌmben i 
ye'tel yambʌ, pero ma'anic mi' toj. 

14Mi yʌl: “Uts'atax mi caj c mel cotot yic'ot cabʌl tsalʌl yic'ot corredor”, che'en. 

Mi' yotsan ventana tac. Mi' yʌq'uen i cha'lajmlel i bojte'lel ti wen fino bʌ ch'ujte'. 
I t'ojol jax mi' bon. 

15¿Mu' ba a lon ña'tan ñuquet cha'an ñuc a wotot? ¿Mach ba ñuquic a tat? Tsi' 

cha'le chuqui uts'at a tat. Toj tsi' mele ti' tojlel i pi'ʌlob. Jini cha'an tsa' jal'a i 
yumʌntel. Dios tsi' colta, come tsi' colta i pi'ʌlob. 

16A tat tsi' colta jini mach bʌ anic i chubʌ'an. Tsi' colta jini woli bʌ ti wocol. Jini 

cha'an uts'at tsi' taja i coltʌntel ti Dios. Jini mach bʌ che'ic mi' mel ma'anic mi' 
cʌñon. Mach j cʌñʌyic ja'el, che'en lac Yum. 

17Pero mach lajaletic bajche' a tat. Pejtel chuqui tac ma' q'uel yic'ot pejtel chuqui 

tac ma' mulan ma' wersa ch'ʌm, anquese mach tojic bajche' ma' taj. Ma' wʌc' ti 
chʌmel jini mach bʌ anic i mul. Ma' tic'lan a pi'ʌlob. Ma' chilbeñob i chubʌ'an. 

18Jini cha'an lac Yum tsi' yʌlʌ: Ma'anic majqui mi caj i yuc'tan Joacim (i yalobil 

Josías) rey bʌ ti Judá. Ma'anic mi caj i yuc'tañob i yijts'iñob mi i pi'ʌlob, mi i 
winicob, mi yaño' bʌ mu' bʌ i yumañob. 

19Mi caj i mujquel che' bajche' burro. Mi caj i tujc'ʌntel majlel ti calle cha'an mi' 

chojquel loq'uel ti' ti' Jerusalén. 

20Cha'len uq'uel come ma'anix a waj coltayajob. Tsa'ix sujtiyob ti a contra. 

Sʌclañob ñumel ya' ti Líbano yic'ot ti Basán yic'ot ti pejtelel xchumtʌl tac ti wits, 
come jisʌbilobix pejtel tejclum tac c'uxbibil bʌ a cha'an ba' tsa' ñopo a taj a 
coltʌntel. 

21Che' wen chumulet, che' wen cabʌl a chubʌ'an, tsac subeyet tsajaletme. Tsa' 

wʌlʌ: “La' ajnicon”, che'et. A tilel che'ʌch ma' mel c'ʌlʌl che' ch'itoñet to. Mach a 
womic a ñich'tañon. 

22Wʌle bʌc' majlemobix pejtel a waj q'ueloñelob che' bajche' i yopol te' mu' bʌ i 

wejlan ic'. Mi caj i cʌjchelob majlel a pi'ʌlob c'uxbibilo' bʌ a cha'an. Che' jini mi 
caj i toj sajtel a pusic'al ti quisin cha'an pejtel a jontolil. 

23Tijicñayet ya' ba' chumulet. Joyolet ti ch'ujte' ch'oyol bʌ ti Líbano. Pero mux 

caj a cha'len bajq'uel che' bajche' x'ixic mu' bʌ i yʌc' ti pañimil i yalobil. Cabʌl mi 
caj a wubin wocol yic'ot ch'ijiyem bʌ a pusic'al. 

24Mi caj c choc loq'uel Conías (i yalobil Josías). Mi caj i ts'ʌctiyel che' bajche' 

tsa cʌlʌ come cuxulon. Anquese c'uxbibil che' bajche' c mʌtc'ʌb ba' ts'ijbubil j 
c'aba', anquese mi lʌpʌl c cha'an ti ñoj bʌ j c'ʌb, mach c'uxic mi caj cubin. 

25Mi caj cʌq'uet ti' wenta a contrajob mu' bʌ a bʌc'ñan, ti' wenta Nabucodonosor, 

jini rey ti Babilonia, yic'ot i soldadojob cabʌl bʌ i p'ʌtʌlel. 

26Mi caj c wersa choquet majlel ti yambʌ lum yic'ot a ña' tsa' bʌ i yʌc'ʌyet ti 

pañimil. Ya' mi caj la' chʌmel. 

27Mi caj la' ña'tan sujtel ti la' lumal che' wen ch'ijiyem la' pusic'al, pero ma'anix 

mi caj la chʌn sujtel. 

28¿Bajche' yilal Conías? Che'ʌch yilal bajche' junxejt' p'ejt. ¿Mach ba anic 

majqui mi' chʌn c'uxbin? ¿Chucoch tsʌts chocbilix ti yambʌ lum mach bʌ i 
cʌñʌyic? 

29Ubinla c t'an pejtel wʌ' bʌ añetla ti ili lum. La' i yubin pejtel pañimil. 

30Otsan ti jun chuqui tsi' yʌlʌ lac Yum cha'an ma'anic i yalobil ili winic. Come ti 

pejtelel i yalobilob ma'anic mi juntiquilic mu' bʌ caj i cha'len yumʌl ti' buchlib 
David. Ma'anic i yalobil mu' bʌ caj i yumʌntel ti Judá, che'en lac Yum. 

Jeremias 23 

Mi caj i cha' tilel i colojbal 

1Obol i bʌ jini xcʌnta tiñʌme' mu' bʌ i yʌc' ti pam pujquel c tiñʌme'. Mi caj i tojob 

i mul cha'an tsi' yʌc'ʌyob ti jisʌntel c cha'año' bʌ, che'en lac Yum. 

2Jini cha'an lac Yum, i Dios Israel, woli' yʌl: Jatetla am bʌ la' we'tel, an la' mul, 

come an ti la' wenta cha'an mi la' we'san c winicob x'ixicob, pero tsa' la' 
wʌc'ʌyob ti pam pujquel. Tsa' la' wets'eyob majlel. Ma'anic tsa' la' wen 
q'ueleyob. La' wilan joñon mi caj c sutq'uibeñet wocol cha'an a jontolil. 

3Joñon mi caj c cha' tempan tilel i colojbal c tiñʌme' baqui jach añob. Tsac 

wets'eyob majlel ti cabʌl lum tac, pero mi caj c cha' pʌyob tilel ti' yajñib. Mi' 
cajelob ti colel. Mi' cajelob ti p'ojlel. 

4Mi caj cʌq'ueñob xcʌnta tiñʌme' mu' bʌ caj i wen cʌntañob. Ma'anix mi' cajelob 

ti chʌn bʌq'uen. Ma'anix mi' cajelob ti quisin. Ma'anic sajtem bʌ. Ts'ʌcʌl añob. 

5Tal jini q'uin tac, che'en lac Yum, che' mi caj c techben i p'olbal c winic David. 

I wentajʌch junts'ijt i c'ʌb te' mu' bʌ caj i yochel ti rey. Wen toj i pusic'al ili rey. 
Cabʌl i ña'tʌbal. Mi caj i mel chuqui uts'at. Toj mi caj i cha'len meloñel ti jini lum. 

6Che' woli ti yumʌntel, mi caj i coltʌntel Judá. Mi' caj ti wen chumtʌl Israel. Mi 

caj i pejcʌntel ili rey ti lac Yum, jini Toj Bʌ mu' bʌ i yʌq'ueñonla lac tojel. 

7Ti jim bʌ q'uin ma'anix mi caj i yʌlob: “Cuxul lac Yum tsa' bʌ i pʌyʌ loq'uel Israel 

ti Egipto”, mach che'icob. 

8Mi caj i yʌlob: “Cuxul lac Yum tsa' bʌ i cha' pʌyʌ loq'uel Israel ti pejtelel lum 

baqui wets'bilob majlel cha'an mi' pʌyob tilel ti' lumal”. Che' mi caj i yʌlob, che'en 
lac Yum. 

Payxo x'alt'an 

9Ch'ijiyem c pusic'al cha'an tal bʌbʌq'uen bʌ cha'an mi' jisan jini payxo x'alt'añob 

yujilo' bʌ lotiya. Tʌclaw bexlaw mic cha'len xʌmbal che' bajche' xyʌc'ajel cha'an 
chuqui tsi' pʌsbeyon Dios ti ch'ujul bʌ i t'an. 

10Come but'ul ili lum ti xmulilob mu' bʌ i cʌyob i pi'ʌlob cha'an i ts'i'lel. Jini cha'an 

ch'ijiyem ili lum. Tiquinix i buc'ujib alʌc'ʌl. Mi' yesmañob jontolil. Mach tojic 
bajche' mi' cha'leñob ganar. 

11Bibi'ob tic wut jini x'alt'añob yic'ot jini motomajob. Bibi'ix c Templo cha'an i 

jontolil, che'en lac Yum. 

12Ac'ʌlelix ba' woliyob ti xʌmbal. Bojyatax jini bij ba' woli' wejts'elob majlel. Jini 

cha'an mi caj i yajlelob ti jump'ej jab. Come joñon mi caj c chocbeñob tilel wocol. 
Ts'ʌcʌl mi' caj i tojob i mul, che'en lac Yum. 

13Cujil cabʌl jax i jontolil jini x'alt'añob ti Samaria, come tsi' cha'leyob subt'an ti' 

c'aba' Baal cha'an mi' socbeñob i bijlel c winicob. 

14Pero ñumen cabʌl i jontolil jini x'alt'añob ti Jerusalén. Mi' cha'leñob ts'i'lel. Mi' 

mulañob lot. Mi' xic'ob ti mulil jini xmulilob cha'an mach mi' cʌyob i jontolil. Tsa' 
laj sujtiyob tic wut che' bajche' Sodoma yic'ot Gomorra. Jini cha'an ts'a' mij 
q'uelob. 

15Jini cha'an, q'uele chuqui mi caj c tumbeñob jini x'alt'añob. Mi caj cʌq'ueñob i 

jap ch'aj bʌ ja' am bʌ i venenojlel, che'en i Yum Panchan yic'ot Pañimil, come 
ti' caj i mul jini x'alt'añob ti Jerusalén but'ul ili lum ti jontolil. 

16I Yum Panchan yic'ot Pañimil woli' yʌl: Mach la' ñich'tʌbeñob i t'an jini 

x'alt'añob che' mi' subeñetla chuqui tac tal. Mi' lon ñʌch'tesʌbeñet la' pusic'al ti 
lot. Tilem i t'an ti' bajñel pusic'al, mach tilemic ti lac Yum. 

17Mi' chʌn pejcañob ti uts bʌ t'an jini tsʌtso' bʌ i pusic'al, mu' bʌ i ts'a'leñob i t'an 

lac Yum: “Ñʌch'ʌl mi caj la' wajñel. Mach talic wocol ti la' tojlel”, lon che'ob. 

18¿Am ba juntiquil tsa' bʌ poj wa'le tic tojlel cha'an mi' yubin c t'an, cha'an mi' 

ch'ʌmben isujm? ¿Majqui tsi' ñich'ta c t'an? ¿Majqui tsi' jac'ʌ? Ma'anic mi 
juntiquilic, che'en lac Yum. 

19Q'uele jini p'ʌtʌl bʌ ic' chocbil bʌ tilel i cha'an lac Yum. Cabʌlix i mich'ajel. Mi 

caj i bʌc' tilel i jats' jini xjontolilob che' bajche' sutujt ic'. 

20Mach lajmix i mich'ajel lac Yum jinto mi' yujtel ti meloñel che' bajche' tsi' wʌn 

ña'ta ti' pusic'al. Ti cojix bʌ q'uin tac mi caj la' ch'ʌmben isujm. 

21Jini x'alt'añob tsa' majliyob ti ajñel cha'an mi' cha'leñob subt'an, pero mach 

chocbilobic majlel c cha'an, che'en lac Yum. Ma'anic tsac pejcayob, pero tsi' 
cha'leyob t'an tij c'aba'. 

22Tsa'ic i tem ñich'tʌbeyob c t'an yic'ot c winicob, tsa' mejli i cʌntesan c tejclum 

tic t'an cha'an mi' cʌyob i mul, cha'an mi' tsajcañoñob. 

23Um ba' añon ti lʌc'ʌl, che'en lac Yum. ¿Mach ba ya'ic añon ja'el ti ñajtʌl? 

24¿Mach ba lu' q'uelelic c cha'an ti pejtelel pañimil? Ma'anic majqui mi mejlel i 

muc i bʌ ba' ma'anic mij q'uel, che'en lac Yum. Ma'anic ba' jochol panchan mi 
pañimil. Laj c chumlibʌch, che'en lac Yum. 

25Tsa cubibeyob i lot jini x'alt'añob mu' bʌ i lon jop'ob t'an tij c'aba'. Mi' yʌlob: 

“Tsac ñajle jini, tsac ñajle yambʌ”, lon che'ob. 

26¿Jala to ba mi caj i chʌn techob lot ti' bajñel pusic'al jini x'alt'añob? Lot jach 

chuqui mi' subob. Ñuc mi' q'uelob i bʌ. Mi' subob bajche' mi' bajñel ña'tañob ti' 
pusic'al. 

27Mi' subob chuqui tsi' ñajleyob cha'an mi' yʌc'oñob ti ñajʌyel ti' pusic'al c 

winicob x'ixicob. Lajal mi' melob che' bajche' i tatob tsa' bʌ i cʌyʌyoñob cha'an 
mi' tsajcañob Baal. 

28Jini x'alt'an mu' bʌ i cha'len ñajal, la' i sub chuqui tsi' ñajle. ¿Chuqui i ye'tel 

ñajal? Pero jini yujil bʌ c t'an la' i sub c t'an ti' xuc'tʌlel i pusic'al. Come cabʌlʌch 
i c'ʌjñibal. Mach mejlic i lajintel jini mero ixim yic'ot tiquinix bʌ jam, che'en lac 
Yum. 

29Jini c t'an, ¿mach ba lajalic bajche' c'ajc? che'en lac Yum. ¿Mach ba lajalic 

bajche' martillo mu' bʌ i bic'ti top' jini xajlel? 

30Ts'a' mij q'uel jini x'alt'añob mu' bʌ i bajñel subob i bʌ ti x'alt'an. Mi' xujch'iñob 

c t'an tsa'ix bʌ i yubiyob ti' tojlel c winicob. 

31Ts'a' mij q'uel jini x'alt'añob mu' bʌ i yʌlob chuqui tilem jach ti' bajñel pusic'al. 

Mi' yʌlob: “Che' tsi' yʌlʌ lac Yum”, che'ob, pero i lot jach. 

32Awilan ts'a' mij q'uel jini x'alt'an mu' bʌ i bajñel al: “Jiñʌch i t'an Dios”, che'en, 

pero i lot. Mi' yʌc' ti sajtel c winicob x'ixicob cha'an leco i cʌntesʌbal. Mi' 
chañ'esan i bʌ. Ma'anic tsac choco majlel ti subt'an. Ma'anic mi' wis coltan c 
winicob x'ixicob, che'en lac Yum. 

33Che' an majqui mi' tilel, mi x'alt'an o mi motomaj o yambʌ, che' mi' c'ajtibeñet: 

“¿Chuqui jini ch'ijiyem bʌ t'an woli bʌ i cuch lac Yum wʌle?” mi che'en, yom ma' 
suben: “¿Ch'ijiyem ba i t'an? Mach ch'ijiyemic i t'an, pero an cu i cuch. Jatetla i 
cuchetla pero mi caj i choquetla jubel”. Che'ʌch yom ma' suben, che'en lac Yum. 

34Mi caj cʌq'uen i toj i mul jini winic mu' bʌ i lon suben i pi'ʌlob: “Ubinla c t'an, 

jiñʌch i cuch lac Yum”. Majqui jach mi' sub, mi motomaj o mi yambʌ, mi caj i toj 
yic'ot pejtel año' bʌ ti' yotot. 

35Yom mi la' c'ajtiben la' pi'ʌlob: “¿Bajche' tsi' jac'ʌ lac Yum? ¿Chuqui tsi' yʌlʌ?” 

Che'ʌch yom mi la' wʌl. 

36Pero mach yomix mi la' chʌn sub: “Ubinla c t'an, jiñʌch i cuch lac Yum”. Come 

ti jujuntiquilob mi caj i bajñel cuchob i t'an chuqui tac jach mi' subob. Come an 
la' mul cha'an woli la' socben i t'an jini cuxul bʌ Dios, i Yum Panchan yic'ot 
Pañimil, jiñʌch lac Dios. 

37Uts'at mi la' c'ajtiben jini x'alt'an Jeremías: “¿Chuqui i t'an lac Yum wʌle? 

¿Chuqui tsi' subeyet?” Che'ʌch yom mi la' wʌl. 

38Pero mi tsa' la' c'ajtibe: “¿Chuqui jini ch'ijiyem bʌ t'an woli bʌ i cuch lac Yum 

wʌle?” mi che'ʌch mi la' chʌn cha'len wajal, mux caj la' toj, come tsa'ix c 
tiq'uiyetla ame a chʌn sub: “Jiñʌch ch'ijiyem bʌ t'an tilem bʌ ti Dios”. 

39Ma'anix mi caj c chʌn cuchetla. Mi caj c choquetla jubel. Mi caj c jisañetla tic 

tojlel yic'ot ili tejclum tsa' bʌ cʌq'ue la' tatob. 

40Mi caj cʌq'uetla ti a'lentel ti pejtelel ora. Mux caj la' wubin quisin ti pejtelel ora. 

Jeremias 24 

Uts'at bʌ yic'ot oc'benix bʌ i wut higo 

1Che' lu' majlemobix, lac Yum tsi' pʌsbeyon cha'p'ejl chiquib ya' c'ʌcʌl ti' tojel i 

Templo lac Yum, but'ul bʌ ti higo. Nabucodonosor, jini rey ti Babilonia, tsi' cʌchʌ 
majlel Jeconías rey bʌ ti Judá (i yalobil Joacim), yic'ot jini ñuc bʌ yumʌlob, yic'ot 
jini wen yujilo' bʌ e'tel ti pʌchi yic'ot ti puy yic'ot ti tsucu taq'uin. Tsi' pʌyʌyob 
majlel ti Babilonia. 

2Uts'at jini higo tac ti jump'ejl chiquib, che' bajche' jini cojax to bʌ mi' c'ʌñ'an. 

Oc'benix jini higo tac ti yambʌ chiquib. Mach c'uxbilic cha'an leco. 

3Lac Yum tsi' subeyon: ¿Chuqui wola' q'uel Jeremías? che'en. Tsac sube: 

Cabʌl higo. Lamital uts'atax. Lamital oc'benix, mach c'uxbilic, cho'on. 

4Tsa' tili i t'an lac Yum ba' añon. 

5Tsi' subeyon lac Yum, i Dios Israel: Che' bajche' jini uts'at bʌ higo, che'ʌch 

yilalob tic wut jini winicob tsa' bʌ cʌc'ʌ ti cʌjchel majlel ti ñajtʌl ti' lumal Babilonia. 

6Uts'at mi caj j q'uelob. Mi caj j coltañob. Mi caj c cha' pʌyob tilel ti chumtʌl ti ili 

lum. Mi caj c cha' aq'ueñob i yumʌntel. Ma'anix mi caj c chʌn jemob. Mi caj c 
pʌc'ob. Ma'anix mi caj c chʌn bocob. 

7Mi caj cʌq'ueñob wen bʌ i pusic'al cha'an mi' cʌñoñob cha'an i Yumon. Mi caj 

i sujtelob tic cha'an bʌ. Mi caj i pejcañoñob ti' Dios. Mi caj i sutq'uiñob i bʌ cha'an 
mi' ñopoñob ti pejtelel i pusic'al. 

8Jini oc'benix bʌ higo ma'anix i c'ʌjñibal. Che'ʌch yilal jini Sedequías rey bʌ ti 

Judá, yic'ot ñuco' bʌ i ye'tel año' bʌ ti' wenta, yic'ot pejtelob tsa' bʌ cʌleyob ti 
Jerusalén yic'ot ti ili lum yic'ot ti Egipto. 

9Mi caj cʌc'ob ti pam pujquel ti pejtelel pañimil ba' ma'anic i lum. Ts'a' mi caj i 

q'uejlelob. Mi caj i chojquelob loq'uel ti jujump'ejl lum. Mi caj i yubiñob wocol 
yic'ot wajlentel. Mi caj i tic'lʌntelob. Mi caj i p'ajtʌlob baqui jach mic pucob. 

10Mi caj c jisañob ti espada yic'ot ti wi'ñal yic'ot ti c'amʌjel jinto che' jocholix mi' 

cʌytʌl i lumal tsa' bʌ cʌq'ueyob i tatob, che'en. 

Jeremias 25 

70 jab wocol ti Babilonia 

1Jiñʌch i t'an lac Yum tsa' bʌ tili ba'an Jeremías. Che' chʌmp'ejlix jab woli ti rey 

Joacim (i yalobil Josías), Nabucodonosor rey bʌ ti Babilonia tsi' teche i ye'tel. 

2Jeremías tsi' cha' subeyob pejtel año' bʌ ti Judá yic'ot pejtel chumulo' bʌ ti 

Jerusalén: 

3Uxp'ejl i cha'c'al jab (23) woli' tilel i t'an Dios ba' añon. Tsa' caji che' i 

yuxlujump'ejlix (13) jab i yumʌntel Josías (i yalobil Amón) rey bʌ ti Judá. C'ʌlʌl 
wʌle wolic lu' subenetla ti' xuc'tʌlel c pusic'al, pero ma'anic tsa' la' ñich'ta. 

4C'ʌlʌl ti oñiyi lac Yum woli' chocbeñetla tilel pejtel jini x'alt'añob i cha'an, pero 

woli la' mʌc la' chiquin cha'an mach la' womic la' jac'. 

5Tsi' yʌlʌyob: “Sutq'uin la' bʌ ya' ba' samiyetla. Cʌyʌx la' mel jontolil cha'an mi 

la' chʌn chumtʌl wʌ' ti' lumal la' tatob, ili lum tsa' bʌ aq'uentiyetla ti lac Yum ba' 
yom mi la' wajñel ti pejtelel ora. 

6Mach yomic mi la' ñop jini dios tac. Mach la' ch'ujutesan. Mach yomic mi la' 

wʌc' ti mich'ajel lac Yum, ame muq'uic i chocbeñetla tilel ñuc bʌ wocol”, che'ob. 

7Pero, ma'anic tsa' la' ñich'tayon, che'en lac Yum. Tsa' la' wʌc'ʌyon ti mich'ajel 

ti' caj i melbal la' c'ʌb, cha'an wersa la' wom jini wocol. 

8Jini cha'an mi caj c chocbeñetla tilel wocol cha'an ma'anic tsa' la' jac'beyon c 

t'an, che'en i Yum Panchan yic'ot Pañimil. 

9Mi caj c pʌy tilel pejtel jini winicob chumulo' bʌ ti norte ti mojt ti mojt yic'ot c 

winic Nabucodonosor, rey bʌ ti Babilonia. Talob i contrajin ili lum yic'ot jini 
tejclumob yic'ot jini xchumtʌlob yic'ot yan tac bʌ lum. Mi caj c lu' jisañob. Mi caj 
cʌc'ob ti ts'a'lentel. Mi caj cʌc'ob ti wajlentel. Mi caj cʌc'ob ti quisin ti pejtelel ora. 

10Che' jini majlemobix jini yujilo' bʌ alas. Ma'anix mi caj i yubintel tijicña bʌ t'an 

mi i t'anic xñujpuñijelob mi i t'anic juch'bal. Mi caj c yʌpben i c'ajc. 

11Pujch'emix mi' majlel ili lum. Jini cʌchbilo' bʌ loq'uel ti' lumal mi caj i yumañob 

Nabucodonosor rey ti Babilonia. Lujump'ejl i chʌnc'al jab (70) mi caj i jac'ob. 

12Che' ts'ʌcʌlix ili lujump'ejl i chʌnc'al (70) jab, mi caj cʌq'uen i toj i mul jini rey ti 

Babilonia yic'ot i lum caldeojob yic'ot jini ya' bʌ chumulob. Come cabʌl i mul, 
che'en lac Yum. Mi caj c junyajlel jisʌben i lumal. 

13Mi caj c ts'ʌctesan pejtel c t'an che' bajche' tsa cʌlʌ, yic'ot pejtel chuqui tac 

ts'ijbubil cha'an c winic Jeremías ti ili jun. Mi caj c chocbeñob tilel pejtelel ili 
wocol jujunmojt winicob che' bajche' tsa cʌlʌ. 

14Come cabʌl reyob mi caj i c'ʌñob c winicob ti to'ol e'tel ti cabʌl lum tac. Mi caj 

c cha' sutq'uibeñob wocol cha'an i jontolil. Mi caj i tojob i mul cha'an tsi' tic'layob 
c winicob, che'en lac Yum. 

Lac Yum mi caj i mich'len tejclum tac 

15Lac Yum tsi' subeyon: Ch'ʌmʌ ili taza woli bʌ cʌq'ueñet. But'ulix tic mich'ajel. 

Aq'ueñob i jap pejtel winicob ti mojt ti mojt baqui jach mic choquet majlel. 

16Che' tsa'ix i japʌyob, tʌclaw bexlaw mi' cajelob ti xʌmbal. Mi caj i toj sajtelob i 

pusic'al che' mic jisañob ti espada, che'en. 

17Jini cha'an tsac ch'ʌmʌ jini taza tsa' bʌ i yʌq'ueyon lac Yum. Tsa cʌq'ueyob i 

jap pejtel winicob ti jujump'ejl lum baqui jach tsi' chocoyon majlel lac Yum. 

18Bʌbʌq'uen jax jini wocol tsa' bʌ tili ti' tojlelob. Tsa' jili Jerusalén yic'ot i tejclum 

tac Judá yic'ot i reyob yic'ot ñuco' bʌ i ye'tel. C'ʌlʌl wʌle woli' ts'a'lentelob, woli' 
wajlentelob, woli' p'ajtʌlob. 

19-20Tsa cʌq'ue i jap ja'el Faraón rey bʌ ti Egipto yic'ot i winicob yic'ot año' bʌ i 

ye'tel yic'ot pejtel jini ya' bʌ chumulob, jini ch'oyolo' bʌ ti ñajtʌl ja'el yic'ot jini 
reyob ti Uz, yic'ot i reyob filisteojob chumulo' bʌ ti Ascalón, ti Gaza, ti Ecrón, 
yic'ot ti Asdod. 

21Tsa cʌq'ueyob i jap ja'el Edom, yic'ot Moab, yic'ot jini ya' bʌ chumulob, 

22yic'ot jini reyob ti Tiro, yic'ot ti Sidón, yic'ot ti' ti' colem ñajb 

23ya' ti Dedán, yic'ot ti Tema, yic'ot ti Buz, yic'ot yaño' bʌ mach bʌ i cʌñʌyobic 

Dios, 

24yic'ot pejtel jini reyob ti Arabia, yic'ot i reyob jini chumulo' bʌ ti colem bʌ tiquiñal 

pañimil tsa' bʌ i xʌbʌyob i bʌ, 

25yic'ot jini reyob ti Zimri, yic'ot ti Elam, yic'ot ti Media, 

26yic'ot pejtel jini reyob tilemo' bʌ ti norte, jini ñajt bʌ ch'oyolob yic'ot lʌc'ʌl bʌ 

chumulob, yic'ot pejtel yumʌlob ti pejtelel pañimil. Ti wi'il mi caj i jap ja'el jini rey 
ti Babilonia. 

27Mi caj a subeñob: “Japʌla jinto mi la' yʌc'an, jinto mi la' xejtan. Mi caj la' yajlel. 

Ma'anix mi caj la' chʌn ch'ojyel come mi caj la' jilel ti espada. Che' woli' yʌl i 
Yum Panchan yic'ot Pañimil, i Dios Israel”. Che' yom ma' subeñob. 

28Mi mach yomobic i ch'ʌmob jini taza am bʌ ti a c'ʌb mu' bʌ a wʌq'ueñob, 

subeñob: “Wersa mi caj la' jap. Mach mejliquetla ti puts'el, che'en i Yum 
Panchan yic'ot Pañimil. 

29¿Mu' ba caj la' colel mi la' wʌl, che' wolix cʌc' ti ñuc bʌ wocol jini c winicob 

x'ixicob? Ma'anic. Mach loq'uiquetla. Mux caj la' toj la' mul, come wolic pʌy tilel 
winicob chumulo' bʌ ti pejtelel pañimil mu' bʌ caj i tsʌnsañetla ti espada, che'en 
i Yum Panchan yic'ot Pañimil”. 

30Jini cha'an mi caj a cha'len subt'an cha'an ma' tsictesʌbeñob ili wocol mu' bʌ 

caj i jisañob che' bajche' wolic subeñet. Subeñob: “Lac Yum mi' cajel ti c'am bʌ 
t'an che' bajche' bajlum. Ya' ba' chumul ti chan ti ch'ujul bʌ i chumlib mi caj i 
yʌc' i t'an ti' contra Judá. Mi' caj ti oñel che' bajche' winicob mu' bʌ i pets'ob 
loq'uel i ya'lel ts'usub. C'am i t'an ti' contra pejtel chumulo' bʌ ti pañimil. 

31Ti ñajt bʌ pañimil mi caj i yubintel i t'an guerra. Come añob i mul pejtel tejclum 

tac ti pañimil. Lac Yum woli' pʌyob ti meloñel. Mi caj i yʌc'ob ti tsʌnsʌntel jini 
xjontolilob. 

32I Yum Panchan yic'ot Pañimil woli' yʌl: Awilan wolix ti pam ñumel wocol ti 

jujump'ejl tejclum. Tal p'ʌtʌl bʌ ic' ch'oyol bʌ ti junwejl pañimil. 

33Jini tsʌnsʌbilo' bʌ cha'an lac Yum mi caj i yajlelob ti petol pañimil. Ma'anic 

majqui mi caj i yuc'tañob. Ma'anic mi caj i much'quiñob cha'an mi' mucob. Ya' 
jach ti pam lum mi caj i yoc'mʌl che' bajche' ta'”. Che'ʌch yom ma' subeñob, 
che'en lac Yum. 

34Cha'lenla uq'uel, xcʌnta tiñʌme'ob. Ñolq'uin la' bʌ ti' tʌñil c'ajc, yumʌlob ñuc 

bʌ la' we'tel, come i yorajlelix mi la' tsʌnsʌntel. Mi caj la' chojquel jubel. C'unix 
mi caj la' sujtel che' bajche' x'ixicob. 

35Ma'anic i puts'ib jini yumʌlob ba' mi mejlel i coltañob i bʌ. Ma'anic ba' mi caj i 

colelob i yumob alʌc'ʌl. 

36Ubinla i t'an jini xcʌnta tiñʌme'ob. Woliyobix ti uq'uel yic'ot jini yumʌlob. Come 

lac Yum woli' jisʌbeñob i lum. 

37Ya' ba' ñʌch'ʌlob winicob x'ixicob mi' cajelob ti tsʌnsʌntel cha'an mich' lac 

Yum. 

38Tsa'ix loq'ui i sʌclan i buc'bal che' bajche' bajlum. Jocholix i lumal Judá. 

Cha'an mich' lac Yum tsa' jisʌntiyob ti espada jini ya' bʌ chumulob. 

Jeremias 26 

Yom i tsʌnsañob Jeremías 

1Tilem ti lac Yum ili t'an che' bʌ tsa' caji ti yumʌl Joacim (i yalobil Josías) rey bʌ 

ti Judá. 

2Tsi' subeyon: Wa'i' ti' pat i Templo lac Yum. Subeñob ili t'an pejtel tejclum tac 

ti Judá mu' bʌ i c'otelob ti ch'ujutesaya. Yom ma' lu' subeñob che' bajche' wolic 
subeñet. Mach yomic mi' sajtel mi jump'ejlic c t'an ti pejtelel. 

3Tic'ʌl mi mux caj i jac'ob cha'an mi' cʌyob i mul. Che' jini ma'anix mic 

chocbeñob tilel ili wocol cha'an mi cʌc'ob ti toj mulil. 

4Subeñob: “Lac Yum woli' yʌl: Machic mi la' ñicht'añon, machic mi la' jac'beñon 

c mandar tsa' bʌ cʌq'ueyetla, 

5machic mi la' wubiben i t'an jini x'alt'añob tsa' bʌ c chocbeyetla tilel c'ʌlʌl ti oñiyi 

c'ʌlʌl wʌle (pero maxto anic tsa' la' ñich'ta), 

6mi caj c jisan ili cotot che' bajche' tsac jisa cotot ti Siloe. Che' jini mi caj i p'ajob 

ili tejclum ti pejtelel lum tac”. Che'ʌch yom ma' subeñob, che'en lac Yum. 

7Ya' ti pat Templo jini motomajob yic'ot x'alt'añob yic'ot pejtel x'ajñelob tsi' 

yubibeyob i t'an Jeremías. 

8Che' bʌ tsa' ujti i laj subeñob ili t'an che' bajche' tsi' sube lac Yum, jini 

motomajob yic'ot jini x'alt'añob yic'ot pejtel x'ajñelob tsi' chucuyob. Wersa mi caj 
a chʌmel, che'ob. 

9¿Chucoch tsa' cha'le subt'an ti' c'aba' lac Yum? Tsa' subeyon lojon cha'an mux 

caj i sujtel ili otot che' bajche' Siloe. “Jochol mi caj i cʌytʌl ili tejclum”, che'et. 
Che' tsi' cha'leyob a'leya. Ya' joyol Jeremías ti ili winicob ya' ti' pat Templo. 

10Jini yumʌlob ya' bʌ añob ti' yotot rey tsa' caji i yubiñob. Tsa' tiliyob ti buchtʌl 

ya' ti' yochib jini tsiji' bʌ i ti' ts'ajc ba'an i yotot lac Yum. 

11Jini motomajob yic'ot jini x'alt'añob tsi' subeyob yumʌlob yic'ot pejtel winicob: 

La' chʌmic ili winic cha'an i mul, come tsi' cha'le t'an ti' contra ili tejclum che' 
bajche' tsa' la' wubi, che'ob. 

12Jeremías tsa' caji' suben pejtel jini yumʌlob yic'ot pejtel winicob: Lac Yum tsi' 

subeyon cha'an mic cha'len t'an ti' contra ili otot, ti' contra ili tejclum che' bajche' 
tsa' la' wubi. 

13Yomix mi la' mel la' pusic'al cha'an mi la' cʌy la' mul. Yomix mi la' jac'ben i t'an 

lac Yum Dios, ame i chocbeñetla tilel ili ñuc bʌ wocol che' bajche' tsi' yʌlʌ. 

14Jixcu joñon añon ti la' c'ʌb che' bajche' woli la' q'uel. Meleyonla che' bajche' 

la' wom. 

15Pero yom mi la' ña'tan ma'anic c mul. Mi tsa' la' tsʌnsayon, mi caj i toj ili tejclum 

yic'ot pejtel wʌ' bʌ chumulob, come isujm chocbilon tilel ti Dios cha'an mic 
subeñetla pejtel ili t'an, che'en. 

16Jini yumʌlob yic'ot xtejclumob tsi' subeyob motomajob yic'ot x'alt'añob: 

Ma'anic i mul ili winic cha'an mi' chʌmel, come tsi' pejcayonla ti' c'aba' lac Yum 
Dios, che'ob. 

17Cha'tiquil uxtiquil ñoxo' bʌ ti Israel tsa' wa'leyob. Tsa' cajiyob ti t'an ti' tojlel jini 

tempʌbilo' bʌ. Tsi' yʌlʌyob: 

18Che' woli to ti yumʌl Ezequías rey bʌ ti Judá, tsa' tili juntiquil x'alt'an i c'aba' 

Miqueas ch'oyol bʌ ti Moreset. Tsi' cha'le subt'an ti' tojlel pejtel año' bʌ ti Judá. 
Tsi' yʌlʌ: “I Yum Panchan yic'ot Pañimil woli' yʌl: Sion mi' caj ti xitchocontel che' 
bajche' jamil. Jerusalén mi caj i sujtel ti bujtʌl. Ili lum ba' wa'chocobil cotot mi 
caj i sujtel ti te'el. Che' tsi' yʌlʌ lac Yum”, che'en Miqueas. 

19Jini rey Ezequías yic'ot pejtel winicob ti Judá, ¿tsa' ba i yʌc'ʌyob ti chʌmel jini 

x'alt'an? ¿Mach ba anic tsi' bʌc'ña lac Yum Ezequías? Tsi' c'ajtibe i coltʌntel ti 
lac Yum. ¿Mach ba anic tsi' jac'ʌ lac Yum? Tsi' mele i pusic'al. Ma'anic tsi' 
chocbeyob tilel jini ñuc bʌ wocol che' bajche' tsi' subeyob. Yomix mi lac chʌcʌ 
q'uel lac bʌ, ame talic ñuc bʌ wocol ti lac tojlel, ame anic lac mul mi tsa' lac 
tsʌnsa Jeremías. Che'ʌch tsi' cha'leyob t'an jini xñoxob. 

20Yambʌ x'alt'an i cha'an lac Yum, i c'aba' Urías (i yalobil Semaías, ch'oyol bʌ 

ti Quiriat Jearim) tsi' cha'le subt'an ja'el ti' contra ili tejclum yic'ot ti' contra lac 
lumal che' bajche' Jeremías. 

21Jini rey Joacim yic'ot i soldadojob yic'ot jini yumʌlob tsi' yubibeyob i t'an. Tsi' 

temeyob i t'an cha'an mi' tsʌnsañob. Che' bʌ tsi' ña'ta Urías tsa' caji ti bʌq'uen. 
Tsa' puts'i majlel ti Egipto. 

22Jini rey Joacim tsi' choco majlel winicob ti Egipto, Elnatán i yalobil Acbor yic'ot 

yaño' bʌ. 

23Tsi' chucuyob Urías. Cʌchʌl tsi' cha' pʌyʌyob sujtel ti lac lumal. Jini rey Joacim 

tsi' yʌc'ʌ ti bic'ti tsejpel ti espada. Tsi' yʌc'ʌ ti mujquel ya' ba' muculob jini 
p'ump'uño' bʌ. 

24Pero Ahicam i yalobil Safán jini sts'ijbujel am bʌ ti' wenta rey, tsi' colta 

Jeremías. Jini cha'an ma'anic tsi' yʌc'ʌyob ti chʌmel. 

Jeremias 27 

Laj cʌntesʌntel cha'an yugo 

1Che' ti' cajibal i yumʌntel Sedequías (i yalobil Josías) rey bʌ ti Judá, tsa' tili i 

t'an lac Yum ba'an Jeremías: 

2Melben a bʌ yugo che' bajche' mi' cuch tat wacax. Ac'ʌ ti' pat a bic'. 

3Chocbeñob majlel t'an jini rey ti Moab, yic'ot i rey amoñob, yic'ot jini rey ti Tiro, 

yic'ot jini rey ti Sidón. Talob ti Jerusalén suboñelob año' bʌ ti' wenta ili yumʌlob 
cha'an mi' pejcañob Sedequías rey bʌ ti Judá. 

4Subeñob cha'an mi' majlelob ba'an i yumob cha'an mi' subeñob: “Tsi' yʌlʌ i 

Yum Panchan yic'ot Pañimil, i Dios Israel: 

5Joñon tsac mele pañimil. Tsac mele pejtel winicob ti pañimil yic'ot bʌte'el. Lu' 

c melbalʌch cha'an cabʌl c p'ʌtʌlel. Mi cʌq'uen i p'ʌtʌlel majqui jach com. 

6Wʌle tsa'ix cʌc'ʌ pejtel ili lum tac ti' c'ʌb c winic Nabucodonosor rey ti Babilonia. 

Tsa cʌq'ue ja'el pejtel alʌc'ʌl yic'ot bʌte'el. I cha'añʌch. 

7Pejtel winicob ti pejtelel lum mi caj i yumañob jini rey yic'ot i yalobil yic'ot i buts 

jinto che' i yorajlelix i wocol ya' ti Babilonia, come talob ñuc bʌ reyob cha'an mi' 
t'uchtañob. 

8Wʌle mi an jump'ejl tejclum mach bʌ yomic i yuman Nabucodonosor rey bʌ ti 

Babilonia, mi mach yomic i ch'ʌm i yugo cha'an mi' melben i ye'tel jini rey ti 
Babilonia, mi caj cʌq'uen i toj i mul ili tejclum. Mi caj i chʌmel ti espada yic'ot ti 
wi'ñal yic'ot ti c'amʌjel. Mi caj cʌq'uen i ye'tel jini rey ti Babilonia cha'an mi' jisan, 
che'en lac Yum. 

9Jini cha'an mach yomic mi la' ñich'tan jini x'alt'añob la' cha'an yic'ot año' bʌ i 

ña'tʌbal cha'an mucul tac bʌ, yic'ot xñajalob yic'ot xpejca cruzob yic'ot xwujtob 
año' bʌ ti la' tojlel. Ti pejtelelob mi' yʌlob mach yomic mi la' yuman i rey 
Babilonia. 

10Pero lot jach chuqui woli' subeñetla. Jini cha'an mi caj la' chojquel loq'uel ti la' 

lum. Joñon mi caj c choquetla loq'uel, che'en lac Yum. 

11Pero pejtel tejclum mu' bʌ i yuman jini rey ti Babilonia, mi tsi' yʌc'ʌ i bʌ cha'an 

cuchijel, mi caj i chʌn chumtʌl ti' lumal cha'an mi' chʌn q'uel i lum”. Che'ʌch tsac 
subeyob che' bajche' tsi' yʌlʌ lac Yum. 

12Tsac sube ja'el Sedequías rey bʌ ti Judá: Yom ma' yuman jini rey ti Babilonia. 

Ch'ʌmben i yugo cha'an ma' melben i ye'tel mi a wom cuxtʌyel. 

13¿Chucoch a wom a wʌc' a bʌ ti chʌmel yic'ot a pi'ʌlob, ti espada yic'ot ti wi'ñal 

yic'ot ti c'amʌjel? Come ti jujump'ejl tejclum mi' cajelob ti jilel jini mach bʌ anic 
mi' yumañob jini rey ti Babilonia. 

14Mach yomic ma' ñich'tʌben i t'an jini x'alt'añob. Woliyob ti lot che' mi' yʌlob 

mach yomic ma' yuman jini rey ti Babilonia. 

15Lac Yum tsi' yʌlʌ: “Ma'anic tsac choco tilel ili x'alt'añob, pero mi' cha'leñob lot 

tij c'aba'. Jini cha'an mi caj c choquet loq'uel. Mi caj a chʌmel a wic'ot jini 
x'alt'añob woli bʌ i cha'leñob lot”. Che'ʌch tsi' yʌlʌ lac Yum, cho'on tsac sube 
Sedequías. 

16Tsac subeyob ja'el jini motomajob yic'ot yaño' bʌ: Lac Yum woli' yʌl: “Mach 

yomic mi la' ñich'tʌbeñob i t'an jini x'alt'añob la' cha'an mu' bʌ i yʌlob: La' wila 
to jini ch'oyolo' bʌ ti Babilonia, mi caj i cha' sutq'uiñob jini latu tac tsa' bʌ i 
ch'ʌmʌyob loq'uel ti' yotot lac Yum, che'ob. I lot jach. 

17Mach yomic mi la' ñopbeñob i t'an. Yom mi la' yuman jini rey ti Babilonia 

cha'an mi la' cuxtʌyel. ¿Chucoch mi la' lon ac' ti jisʌntel ili tejclum? 

18Mi isujm bajche' woli' yʌlob ili x'alt'añob, mi ch'oyol ti Dios i t'an, la' i c'ajtibeñob 

i Yum Panchan yic'ot Pañimil cha'an ma'anic mi' cha' tilelob jini ch'oyolo' bʌ ti 
Babilonia mu' bʌ caj i xujch'iñob majlel ili latu tac anto bʌ ti Templo yic'ot ti' yotot 
Sedequías wʌ' ti Jerusalén. 

19Come i Yum Panchan yic'ot Pañimil woli' yʌl: Jini oy tac yic'ot i yajñib ja' yic'ot 

i t'uchlib tac yic'ot pejtel jini latu tac tsa' bʌ cʌle ti ili tejclum mi caj i lu' ch'ʌjmel 
majlel. 

20Come ma'anic tsi' lu' ch'ʌmʌ majlel ti Babilonia jini rey Nabucodonosor che' ti 

ñaxan che' cʌchʌl tsi' pʌyʌ majlel Jeconías (i yalobil Joacím), rey bʌ ti Judá, 
yic'ot pejtel año' bʌ i ye'tel ti Judá yic'ot ti Jerusalén”. 

21I Yum Panchan yic'ot Pañimil, i Dios Israel woli' yʌl: “Pejtel i bʌl tsa' bʌ cʌle ti' 

yotot lac Yum yic'ot ti' yotot jini rey yic'ot ti Jerusalén 

22mi caj i lu' ch'ʌjmel majlel ti Babilonia. Ya' jach mi caj i cʌytʌl jinto mic cha' 

ña'tan. Ti jim bʌ q'uin mi caj c cha' sutq'uin wʌ' ti' yajñib”. Che' tsi' yʌlʌ lac Yum, 
cho'on tsac subeyob. 

Jeremias 28 

I payxo t'an Hananías 

1Ti jini jach bʌ jab che' chʌmp'ejlix jab yic'ot jo'p'ejl uw i yumʌntel Sedequías, 

rey bʌ ti Judá, tsa' tili ba' añon jini x'alt'an Hananías (i yalobil Azur) chumul bʌ 
ti Gabaón. Tsi' pejcayon ti' yotot lac Yum ti' tojlel jini motomajob yic'ot ti' tojlel 
pejtel winicob. 

2Tsi' yʌlʌ: I Yum Panchan yic'ot Pañimil, i Dios Israel woli' yʌl: “Tsa'ix c jisʌbe i 

p'ʌtʌlel jini rey ti Babilonia. C'ʌscujemix jini te'el. Ts'ojquemix i tajbal. 

3Che' maxto ñumenic cha'p'ejl jab mi caj c cha' sutq'uin ti ili otot pejtel jini latu 

tac tsa' bʌ i cuchuyob majlel ti Babilonia. 

4Mi caj c cha' pʌy tilel Jeconías (i yalobil Joacim) rey bʌ ti Judá yic'ot pejtel jini 

cʌchbilo' bʌ tsa' bʌ pʌjyiyob majlel ti Babilonia. Mi caj c jisʌben i p'ʌtʌlel jini rey 
ti Babilonia cha'an mi' yʌc'ob ti colel”. Che' tsi' yʌlʌ lac Yum, che'en Hananías. 

5Jini cha'an jini x'alt'an Jeremías tsi' pejca Hananías ti' tojlel jini motomajob 

yic'ot ti' tojlel pejtel winicob wa'alo' bʌ ti' yotot lac Yum. 

6Jini x'alt'an Jeremías tsi' yʌlʌ: Uts'atax muq'uic i mel che' bajche' wola' wʌl. La' 

i mel lac Yum. La' i sut'quin jini latu tac yic'ot pejtel jini cʌchʌlo' bʌ año' bʌ ti 
Babilonia. 

7Pero mach che'ic mi caj i mel. Jini cha'an mij c'ajtibeñet ti wocol t'an, ña'tan 

isujm jini c t'an woli bʌ c subeñet ti' tojlel pejtel ili winicob. 

8Jini x'alt'añob tsa' bʌ i cha'leyob subt'an ti oñiyi c'ʌlʌl wʌle tsi' wʌn subuyob jini 

ñuc tac bʌ wocol tsa' bʌ tili i jisan cabʌl tejclum tac. 

9Jini x'alt'an mu' bʌ i sub chuqui tac jach tijicña cha'an ñʌch'ʌl mi la cajñel, mach 

cʌmbilic mi isujm i t'an jinto mi' ts'ʌctiyel. Che' bajche' jini mi caj i cʌjñel mi mero 
x'alt'añʌch chocbil bʌ tilel ti Dios, che'en Jeremías. 

10Jini cha'an jini x'alt'an Hananías tsi' loc'sʌbe i yugo Jeremías ya' ba' cʌchʌl 

te'el ti' bic'. Tsi' choco jubel. Tsa' c'ʌscuyi. 

11Hananías tsi' yʌlʌ ti' tojlel pejtel winicob: Woli' yʌl lac Yum: “Che'ʌch mi caj c 

jisʌben i p'ʌtʌlel Nabucodonosor rey bʌ ti Babilonia che' maxto ts'ʌctiyemic 
cha'p'ejl jab. Mi caj i colelob pejtel tejclum”, che'en. Pero Jeremías tsa' jach 
majli ti' yotot. 

12Ñumenix semana che' bʌ tsi' jeme jini te' Hananías, tsa' tili i t'an lac Yum ba'an 

Jeremías. Tsi' sube: 

13Cucu suben Hananías: “Lac Yum woli' yʌl: Tsa'ix a c'ʌsʌ jini barate' pero mi 

caj c mel bara ti tsucul ta q'uin, 

14che'en i Yum Panchan yic'ot Pañimil, i Dios Israel. Tsa'ix j c'ʌcchoco jini bara 

ti' bic' pejtel winicob x'ixicob. Mi caj i yochelob ti to'ol e'tel ti tojlel 
Nabucodonosor, rey ti Babilonia. Mi caj i wersa yumañob. I cha'anix ja'el jini 
bʌte'el. Tsa'ix c laj aq'ue”, che'en lac Yum. 

15Jini x'alt'an Jeremías tsi' chʌn pejca jini x'alt'an Hananías: Ubin Hananías. 

Mach chocbiletic tilel cha'an lac Yum. Wola' subeñob lot ili winicob. 

16Jini cha'an lac Yum woli' yʌl: “Awila to, mi caj c jisañet. Ti jini jach bʌ jab mi 

caj a chʌmel come tsa' cʌntesa c winicob cha'an mi' cʌyoñob”. Che' woli' yʌl lac 
Yum, che'en Jeremías. 

17Ti jini jach bʌ jab che' ti' wucp'ejlel uw tsa' chʌmi jini x'alt'an Hananías. 

Jeremias 29 

Jeremías tsi' choco majlel jun ba'an xcʌjchelob 

1Jini x'alt'an Jeremías tsi' chocbeyob majlel ts'ijb jini xñoxo' bʌ, yic'ot 

motomajob, yic'ot x'alt'añob, yic'ot pejtel winicob tsa' bʌ cʌjchiyob majlel ti' 
wenta Nabucodonosor rey bʌ ti Babilonia. 

2Come lu' majlemobix jini rey Jeconías yic'ot i ña' yic'ot eunucojob yic'ot 

yumʌlob ti Judá yic'ot ti Jerusalén, yic'ot yujilo' bʌ e'tel ti pʌchi, yic'ot ti taq'uin, 
yic'ot xmel pisilob yic'ot xjuc'te'ob. Tsa' lu' pʌjyiyob majlel ti Babilonia. 

3Jeremías tsi' yʌq'ueyob jun Elasa (i yalobil Safán) yic'ot Gemarías (i yalobil 

Hilcías), come chocbilob majlel ti Babilonia cha'an Sedequías rey bʌ ti Judá, 
cha'an mi' pejcañob jini rey Nabucodonosor. 

4I Yum Panchan yic'ot Pañimil, i Dios Israel woli' subeñob pejtel jini cʌchʌlo' bʌ 

ti Babilonia: Joñon tsac chocoyetla loq'uel ti Jerusalén. 

5Wa'chocon la' wotot. Cha'lenla chumtʌl ya'i. Cha'lenla pac' yic'ot c'ajbal. 

C'uxbenla i wut la' pʌc'ʌb. 

6Pʌyʌla la' wijñam. La' p'ojlicob la' walobilob. Sijinla xch'ocob la' cha'an, cha'an 

mi' p'ojlelob, ame jiliquetla. 

7Cha'lenla e'tel. Melela chuqui mi caj i coltan jini tejclum ya' ba' añetla. 

C'ajtibenla Dios cha'an mi' coltan ja'el, come tijicñayetla che' tijicña la' tejclum, 
che'en lac Yum. 

8I Yum Panchan yic'ot Pañimil, i Dios Israel woli' yʌl: Mach yomic mi la' 

jac'beñob i t'an jini x'alt'añob yic'ot xwujtob año' bʌ ti la' tojlel mu' bʌ i cha'leñob 
lot. Mach la' ñich'tʌbeñob i t'an xñajal. 

9Come lot jach chuqui woli' subob tij c'aba'. Mach chocbilobic tilel c cha'an, 

che'en lac Yum. 

10Ubinla i t'an lac Yum: Che' ñumenix lujump'ejl i chʌnc'al (70) jab che' ya' 

chumuletla ti Babilonia, cha' talon c pʌyetla loq'uel che' bajche' tsac subeyetla. 
Mi caj la' sujtel ti la' lumal. 

11Come cujil chuqui com c melbeñetla, che'en lac Yum. Com ñʌch'ʌletla. Mach 

comic mi' tajetla wocol. Com cʌq'ueñetla chuqui uts'at woli bʌ la' pijtan. 

12Che' jini mi caj la' pejcañon. Mi caj la' tilel la' pejcañon ti oración. Joñon mi caj 

cubibeñetla la' t'an. 

13Mi caj la' sʌclañon. Che' mi la' sʌclañon ti pejtelel la' pusic'al, mi caj la' tajon. 

14Mi caj cʌc' c bʌ ti cʌjñel ti la' tojlel, che'en lac Yum. Mi caj c cha' sutq'uibeñetla 

la' lum yic'ot i tijicñʌyel la' pusic'al che' mic pʌyetla loq'uel ti jujump'ej lum ba' 
tsac wets'eyetla majlel, che'en lac Yum. Joñon mi caj c cha' pʌyetla ochel ti la' 
lum ba' tsac chocoyetla loq'uel. 

15Pero wolix la' puc lot. Woli la' wʌl: “Añob x'alt'añob lac cha'an ti Babilonia 

wa'chocobilo' bʌ i cha'an lac Yum”, lon che'etla. 

16Jini cha'an mi caj c chocben tilel wocol jini rey am bʌ ti' buchlib David yic'ot 

pejtelel la' pi'ʌlob chumulo' bʌ ti ili tejclum, tsa' bʌ cʌleyob che' majlemetixla ti 
Babilonia. 

17La' wila to, che'en lac Yum. Wolic chocbeñob tilel uxchajp wocol. Mi caj i 

chʌmelob ti espada yic'ot ti wi'ñal yic'ot ti c'amʌjel. Lajal mi caj i sujtelob che' 
bajche' higo tac woli bʌ ti oc'mʌl. Lecojix, mach mʌc'bilix. 

18Mi caj c pam pucob ti pañimil. Baqui jach mic chocob mi caj i ts'a'lentelob, mi 

caj i p'ajtʌlob 

19cha'an ti' caj tsi' ñusayob c t'an. Ma'anic tsi' ñich'tayob c t'an che' bʌ tsac 

chocbeyob tilel x'alt'añob cha'an mic pejcañob ti oñiyi c'ʌlʌl wʌle. Mach yomic i 
jac'ob, che'en lac Yum. 

20Jini cha'an ubinla i t'an lac Yum, pejteletla ti Babilonia, chocbiletla loq'uel ti 

Jerusalén. 

21I Yum Panchan yic'ot Pañimil, i Dios Israel, woli' yʌl: Q'uelel c cha'an jini 

cha'tiquil x'alt'añob mu' bʌ i cha'leñob lot tij c'aba, Acab i yalobil Colaías yic'ot 
Sedequías i yalobil Maasías. Woli cʌc'ob ti' c'ʌb jini rey Nabucodonosor ya' ti 
Babilonia mu' bʌ caj i tsʌnsañob ti' tojel la' wut. 

22Cha'an ti' caj i lot ili cha'tiquil mi' cajelob ti p'ajoñel pejtel i pi'ʌlob año' bʌ ti ñajt 

bʌ lum tsa' bʌ cʌjchiyob loq'uel ti Judá. Mi caj i yʌlob: “La' i melet che' bajche' 
Sedequías yic'ot Acab tsa' bʌ ajq'uiyob ti pojpontel ti c'ajc cha'an jini rey ti 
Babilonia”. Che'ʌch mi' cajelob ti p'ajoñel. 

23Quisintic jax chuqui tsi' meleyob. Tsi' cha'leyob i ts'i'lel yic'ot x'ixicob año' bʌ i 

ñoxi'al. Tsi' cha'leyob subt'an tij c'aba', pero mach isujmic. I lot, come ma'anic 
tsac pejcayob. Cujil bajche' woli' melob, come lu' q'uelel c cha'an i melbalob, 
che'en lac Yum. 

24Suben Semaías ch'oyol bʌ ti Nehelam: 

25“I Yum Panchan yic'ot Pañimil, i Dios Israel, woli' yʌl: Tsa' chocbeyob majlel 

jun jini chumulo' bʌ ti Jerusalén yic'ot jini motomaj Sofonías (i yalobil Maasías) 
yic'ot pejtel i pi'ʌlob ti motomajil. Tsa' ts'ijba t'an loq'uem bʌ ti a bajñel pusic'al. 
Tsa' sube Sofonías: 

26Lac Yum tsi' wa'chocoyet ti motomajil i q'uexol jini motomaj Joiada. Tsi' yotsa 

ti a wenta cha'an ma' wʌc' ti mʌjquibʌl majqui jach sojquem i jol mu' bʌ i sub i 
bʌ ti x'alt'an. 

27¿Chucoch ma'anic tsa' chucu jini xlot Jeremías ch'oyol bʌ ti Anatot, mu' bʌ i 

sub i bʌ ti x'alt'an? 

28Come jini Jeremías tsi' chocbeyon lojon tilel jun wʌ' ba' cʌchʌlon lojon ti 

Babilonia. Jal abi mi caj j cʌytʌl ilayi. Uts'at abi mic mel lojon cotot cha'an wʌ'to 
mi cajñel cabʌl jab. Muc' abi c mʌc' lojon i wut te' pʌc'bil c cha'an lojon, lon 
che'et”. Che'ʌch mi caj a suben Semaías, che'en lac Yum. 

29Jini motomaj Sofonías tsi' q'uele jun ti' tojlel jini x'alt'an Jeremías. 

30Tsa' tili i t'an lac Yum ba'an Jeremías: 

31Chocbeñob majlel ili t'an jini cʌchʌlo' bʌ ti ñajtʌl. Subeñob: “Lac Yum woli' yʌl: 

Jini Semaías ch'oyol bʌ ti Nehelam tsi' subu i bʌ ti x'alt'an. Mach chocbilic tilel 
c cha'an. Tsi' xiq'uiyetla ti lot cha'an mi la' ñop chuqui mach isujmic. 

32Jini cha'an lac Yum woli' yʌl: Awilan mi caj cʌq'uen i toj i mul Semaías ch'oyol 

bʌ ti Nehelam yic'ot i p'olbal. Ma'anic mi caj i q'uel che' mij coltan c cha'año' bʌ, 
che'en lac Yum. Ma'anic mi caj i yajñel mi juntiquilic i p'olbal ti' tojlel c cha'año' 
bʌ cha'an ti' caj tsi' contrajiyon. Che'ʌch tsi' cʌntesa c winicob. Jini cha'an mux 
caj i toj”. Che' yom ma' subeñob, che'en lac Yum. 

Jeremias 30 

Mi' cha' sujtelob tilel 

1I t'an lac Yum tsa' tili ba'an Jeremías. 

2Woli' yʌl lac Yum i Dios Israel: Ts'ijban ti jun pejtel ili t'an tsa' bʌ c subeyet. 

3Tal i q'uiñilel tac che' mi caj c cha' pʌy loq'uel c tejclum Israel yic'ot Judá ya' 

ba' cʌchʌlob. Mi caj c cha' pʌyob tilel ti jini lum tsa' bʌ cʌq'ueyob i tatob. I 
cha'añobʌch mi caj i sujtel jini lum. 

4Che'ʌch tsi' yʌlʌ lac Yum cha'an mi caj i coltan Israel yic'ot Judá. 

5Tsi' yʌlʌ lac Yum: Ubibilix c cha'an i t'an jini tsiltsilñayo' bʌ ti bʌq'uen. Ma'añobic 

i ñʌch'tʌlel i pusic'al. 

6C'ajtibeñob jini winicob mi cʌntʌbilob i cha'an alʌl. ¿Chucoch sʌcobix i wut ti 

bʌq'uen? ¿Chucoch woli' ñet'ob i ya' che' bajche' x'ixic woli bʌ ti bajq'uel? 

7Obolob i bʌ cha'an tsa'ix tili i q'uiñilel ñuc bʌ wocol. Ti pejtelel ora ma'anic 

yambʌ che' bajche' jini. I yorajlelix mi' yubin wocol Jacob, pero mux caj i 
coltʌntel. 

8Ti jim bʌ ora, che'en lac Yum, mi caj j c'ʌsbeñob jini te' cʌchʌl bʌ ti' bic'. Mi caj 

cʌc'ob ti colel. Ma'anix mi caj i chʌn yumañob winicob mach bʌ i pi'ʌlobic. 

9Mi caj i yumañob Dios. Mi caj i yumañob i Rey mu' bʌ caj cʌq'ueñob, loq'uem 

bʌ ti' p'olbal David. 

10C winic Jacob, mach a cha'len bʌq'uen, che'en lac Yum. Mach a mel a 

pusic'al, Israel, come ya' ba' pam pujquemet ti ñajtʌl mi caj j coltañet. Mi caj j 
coltan a walobilob ya' ba' chumulob ti' wenta i yumob. Mi caj i cha' sujtel Jacob. 
Tijicña mi' caj ti chumtʌl ti' ñʌch'tʌlel i pusic'al. Ma'anix majqui mi caj i chʌn 
tic'lan. 

11Añon quic'otet cha'an mi cʌq'uet ti libre, che'en lac Yum. Mi caj c lu' jisʌbeñob 

i yumʌntel jini winicob ba' tsac chocoyet ti pujquel, pero ma'anic mi caj c lu' 
jisañet. Mi caj c ju'sʌbeñet a pusic'al cha'an a mul. Ma'anic mic to'ol ñusan mulil. 

12Wen tam a lojwel. Mach yujilic lajmel. Wen wocol jax ma' wubin. 

13Ma'anic majqui mi caj i coltañet che' mic melet. Lolom jach ma' cʌch a bʌ ya' 

ba' lojwemet, come ma'anic i ts'ʌcal. 

14Jini c'uxbibilo' bʌ a cha'an ma'anix mi' chʌn ña'tañet. Ma'anix mi' sʌclañet. 

Joñon tsac jats'ʌyet. Tsaj c'ʌñʌ a contra mach bʌ yujilic p'untaya cha'an mi 
cʌq'uet ti wocol, come cabʌl a mul. Wen jontol jax a pusic'al. 

15¿Chucoch woliyet ti uq'uel cha'an lojwemet? Mach lajmix a wocol, come cabʌl 

a mul. Wen jontolet. Jini cha'an tsa cʌc'ʌyet ti wocol. 

16Pero mi caj c laj jisan a contrajob mu' bʌ i jisañet. Mi caj i cʌjchelob majlel ti 

majtan e'tel ti' wenta i yumob. Jini mu' bʌ i tic'lañet mi caj i tic'lʌntelob. Jini mu' 
bʌ i chilbeñet a chubʌ'an mi caj i chilbentel i chubʌ'an. 

17Mi caj c cha' c'oq'uesañet. Mi caj c lajmesʌbeñet a lojwel, come mi' lon alob 

chocbilet c cha'an. “Ma'anic majqui mi' p'untan Sion”, lon che'ob, che'en lac 
Yum. 

18Lac Yum woli' yʌl: Awilan joñon mi caj cʌq'uet ti colel, come joñon mic 

p'untanet. Mi caj c cha' pʌy tilel Jacob ti chumtʌl. Mi caj i cha' wa'chocontel i 
yotot tac yic'ot i yotot i rey che' bajche' ti ñaxan. 

19Mi caj i cha'leñob c'ay che' mi' subeñoñob wocolix cʌlʌ. Mi caj i yubintel i t'an 

jini tse'tse'ñayo' bʌ ti alas. Mi caj c p'ojlesañob. Ma'anic mi caj i c'un jilelob. Mi 
caj c ñuq'uesañob. Mach ch'o'ch'ocobic mi caj i sujtelob. 

20Tijicñayob mi caj i yajñelob che' bajche' i tatob ti wajali. Mi caj i tempañob i bʌ 

tic tojlel ti jump'ejl i pusic'al. Mi caj cʌc'ob ti wocol pejtel mu' bʌ i tic'lañob. 

21Jini mu' bʌ i cha'len yumʌl ti' tojlelob, mero i pi'ʌlʌch. Mi caj i colel ti' tojlelob. 

Mi caj c pʌy tilel tic tojlel. I bajñel mi caj i tilel ba' añon. ¿Am ba yambʌ mu' bʌ 
mejlel i tilel ba' añon che' ti' bajñel? Ma'anic yambʌ lajal bʌ bajche' jini. 

22Che' jini mi caj la' sujtel tic winicob x'ixicob. Joñon mi caj c sujtel ti la' Dios, 

che'en lac Yum. 

23Q'uelela jini p'ʌtʌl bʌ ic' chocbil bʌ tilel i cha'an lac Yum. Mi' pʌs i mich'ajel ti 

ic'. Mi caj i bʌc' tilel i wets' majlel jini jontolo' bʌ. 

24Mach lajmix i mich'ajel lac Yum jinto mi' yujtel i mel pejtel chuqui wʌn ña'tʌbil 

ti' pusic'al. Ti jini cojix bʌ q'uin tac, mux caj la' ch'ʌmben isujm. 

Jeremias 31 

1Ti jim bʌ ora, che'en lac Yum, mi caj c sujtel ti' Dios pejtel c tejclum Israel ti 

mojt ti mojt. 

2Lac Yum woli' yʌl: Ya' ba' pam pujquemob i colojbal c winicob mach bʌ anic 

tsa' chʌmiyob ti espada, mi caj j cʌntañob che' bajche' tsaj cʌntʌbeyob i tatob 
ya' ti jochol bʌ lum. Tsac pʌsbeyob i yutslel c pusic'al che' bʌ tsi' sʌclayob ba' 
mi' c'ajob i yo, che'en. 

3Wʌ' ti Sion lac Yum tsa' tsictiyi tic tojlel. Tsi' yʌlʌ: C'uxbibilet c cha'an c'ʌlʌl che' 

maxto anic pañimil. Mach yujilic jilel j c'uxbiya. Jini cha'an tsac pʌsbeyet i yutslel 
c pusic'al. 

4Mi caj c cha' wa'chocoñet, Israel come c cha'añet. Mi caj a q'uejlel ti ñuc che' 

cha' wa'chocobilix a tejclum. Mi caj a ch'ʌl a bʌ che' bajche' c'ajtibil bʌ xch'oc. 
Mi caj a loq'uel ti son yic'ot música yic'ot jini tijicñayo' bʌ. 

5Mi caj a pʌc' ts'usubil ti pam wits ya' ti Samaria. Jini mu' bʌ i cha'leñob pac' mi 

caj i c'uxob i wut. 

6Tal jini q'uin che' mi caj i yʌlob xq'uel ts'usubilob ya' ti Efraín: “Conla ti Sion 

ba'an lac Yum Dios”, che'ob. 

7Come Lac Yum woli' yʌl: Cha'lenla c'ay come tijicña Jacob. Yom tijicñayetla 

come ñuc Jacob ti' tojlel pejtel tejclum tac. Subula i ñuclel. Pam pucula. Subula: 
“Coltʌbilix i winicob lac Yum. Jini tsi' colta i colojbal israelob”. Che'ʌch yom mi 
la' sub. 

8Awilan mi caj c cha' pʌyob loq'uel ti norte yic'ot ti jujunwejl pañimil. Mi caj c 

cha' tempañob tilel yic'ot jini mach bʌ wenic i yoc i c'ʌb yic'ot x'ixicob cʌntʌbilo' 
bʌ i yalobil yic'ot x'ixicob woliyo' bʌ ti bajq'uel. Cabʌlob mi caj c cha' pʌy tilel. 

9Che' talob jini woliyo' bʌ ti uq'uel, mi caj c toj'esañob tilel ti wen bʌ bij ame i 

jats'ob i yoc. Mi caj c pʌyob tilel ba'an cuxul bʌ ja', come i taton Israel. Jiñʌch 
yʌx alʌl bʌ calobil Efraín. 

10Ubinla i t'an lac Yum winicob ti jujump'ejl tejclum. Pam pucula ti ñajtʌl ya' ba'an 

lum joyol bʌ ti ja'. Subeñob: “Jini tsa' bʌ i pam pucu israelob mi caj i cha' 
much'quiñob tilel. Mi caj i cʌntañob che' bajche' xcʌnta tiñʌme', come i yʌlac'ob”. 
Che'ʌch yom ma' subeñob. 

11Come lac Yum tsi' mʌñʌ Jacob. Tsi' loc'sa ti' c'ʌb jini ñumen p'ʌtʌl bʌ. 



1278 

 

Chol de Tumbalá Bible 
© Bible Society of Mexico. 

  
 

 

12Cha' talob ti' tijicñʌyel i pusic'al cha'an mi' cha'leñob c'ay ti' chañelal jini wits 

Sion. Tijicñayob i wut cha'an coltʌbilob ti lac Yum. Tsi' yʌq'ueyob ixim yic'ot i 
ya'lel ts'usub yic'ot tsiji' bʌ aceite yic'ot i yal alʌc'ʌl yic'ot i yal wacax. Ch'ejl mi 
caj i sujtelob che' bajche' tsijcʌbil bʌ pʌc'ʌbʌl. Cha' ch'ejlix i ch'ujlel cha'an jini 
cuxul bʌ ja' mu' bʌ cʌq'ueñob. Ma'anix mi caj i chʌn ubiñob ch'ijiyem bʌ i 
pusic'al. 

13Mi' cajelob ti son jini xch'ocob cha'an tijicñayob i pusic'al. Tijicñayob ja'el jini 

ch'iton winicob yic'ot jini xñoxob. Mi caj j q'uextʌbeñob i ch'ijiyemlel ti' tijicñʌyel. 
Mi caj c ñʌch'chocobeñob i pusic'al. Mi caj cʌq'ueñob i tijicñʌyel i pusic'al i 
q'uexol jini ch'ijiyem bʌ. 

14On mi caj cʌq'ueñob i c'ux waj jini motomajob. Mi caj c tijicñesʌbeñob i 

pusic'al. Mi caj i ñaj'añob c winicob x'ixicob cha'an pejtel chuqui mi cʌq'ueñob, 
che'en lac Yum. 

15Lac Yum woli' yʌl: Woliyob ti uq'uel ti Ramá. Raquel woli' yuc'tan i yalobilob. 

Wen wocol jax mi' yubin. Mach yomic lajmel i ch'ijiyemlel i pusic'al, come tsa'ix 
chʌmiyob i yalobilob. 

16Lac Yum woli' yʌl: Sujcun i ya'lel a wut. Mach ma' chʌn cha'len uq'uel, come 

añʌch a chobejtʌbal cha'an a we'tel, che'en lac Yum. Mi caj i loq'uelob israelob 
ti' wenta i contra. Mi caj i cha' tilelob. 

17Cabʌlʌch la' pijtaya. Mi caj la' sujtel ti la' lumal, che'en lac Yum. 

18Tsa cubibe i t'an Efraín. Wen wocol woli' yubin cha'an i mul. Woli ti t'an i 

pusic'al. Woli' ña'tan: “Lajal tsac mele bajche' i yal wacax maxto bʌ uts'esʌbilic 
i pusic'al. Tsa' wersa aq'ueyon j cuch wocol cha'an ma' ju'sʌbeñon c pusic'al. 
Cha' pʌyʌyon, c Yum. Cha' uts'esʌbeñon c pusic'al, come c Yumet, c Dioset. 

19Che' bʌ tsac tʌts'ʌ c bʌ, tsac mele c pusic'al. Che' cʌntesʌbilon, tsac ña'ta an 

c mul. Ch'ijiyem c pusic'al tsac cha'le quisin. Tsa' toj sajti c pusic'al cha'an chʌn 
cuchul to c mul c'ʌlʌl che' ch'itoñon to”. Che'ʌch woli ti t'an Efraín. 

20¿Mach ba calobilic Efraín? ¿Mach ba c'uxbibilic c cha'an? ¿Mach ba jinic tsa' 

bʌ c meq'ue? Jujunyajl che' mi cʌ'len mic chʌn ña'tan. Jini cha'an com to j coltan 
ti pejtelel c pusic'al. Mi caj c pʌsben i yutslel c pusic'al, che'en lac Yum. 

21Cha' ña'tan i bijlel a lumal. Ac'ʌ seña tac ti bij cha'an toj mi' majlelob a pi'ʌlob. 

Chajpan a bʌ cha'an ma' cha' sujtel ti jini jach bʌ bij ba' tilemet. Cucux xch'oc 
bʌ calobil, Israel. Sujten ti ili tejclum tac. 

22¿Jala to ba ma' jalijel? ¿Cha'p'ejl jax ba a pusic'al? ¿Jala to ba ma' chʌn tʌts' 

a bʌ? Wʌlʌc pat ma' majlel. Come wʌ' ti pañimil lac Yum wolix i mel junchajp 
tsijib tac bʌ maxto bʌ anic c'ʌlʌl wʌle. Israel mi caj i c'ajtin i ñoxi'al. Ti jump'ejl i 
pusic'al mi caj i c'uxbiñon. 

23I Yum Panchan yic'ot Pañimil, i Dios Israel, woli' yʌl: Cha' wa'chocbilix i 

yumʌntel Israel. Mi' caj ti cha' ajlel: “Wʌ' ti ch'ujul bʌ wits ba' mi' melob chuqui 
toj, la' i yʌq'ueñetla i yutslel la' pusic'al lac Yum”. Che'ʌch mi' caj ti ajlel. 

24Wʌ' ti Judá mi' cajelob ti comol ajñel jini chumulo' bʌ ti tejclum tac yic'ot jini 

mu' bʌ i cha'leñob pac' yic'ot jini mu' bʌ i cʌntañob ñumel i yʌlac'. 

25Come joñon mi caj c cha' p'ʌtesan jini lujbobix bʌ. Mi caj cʌq'ueñob i tijicñʌyel 

i pusic'al jini ch'ijiyemo' bʌ, che'en lac Yum. 

26Che' jini tsa' ch'ojyiyon. Wen sumuc jax wʌyel tsa cubi. 

Tsiji' bʌ xuc'ul bʌ t'an 

27Tal jini q'uin tac che' mi caj c p'ojlesan jini israelob yic'ot i yʌlac'. 

28Ti yambʌ ora tsac chʌcʌ q'ueleyob cha'an mic jisañob, yic'ot cha'an mi 

cʌq'ueñob wocol. Wʌle mi caj c chʌcʌ q'uelob cha'an mic wa'chocoñob, che'en 
lac Yum. 

29Ti jim bʌ ora ma'anix mi caj i chʌn alob: “Woliyob ti wocol i yalobilob cha'an ti' 

caj i mul i tat i ña'”, mach chʌn che'obix. 

30Come jini mu' bʌ i cha'len mulil mi caj i toj i mul. Jini mu' bʌ i c'ux ts'usub che' 

maxto c'ʌnic, paj mi caj i yubin ti' yej. 

31Tal jini q'uin tac che' mi caj c mel tsijib xuc'ul bʌ t'an yic'ot i p'olbal Israel yic'ot 

i p'olbal Judá. 

32Mach i pi'ʌlic jini xuc'ul bʌ t'an tsa' bʌ c mele yic'ot i tatob che' bʌ tsac pʌyʌyob 

loq'uel ti jini lum Egipto. Tsi' jemeyob jini xuc'ul bʌ t'an tsa' bʌ c mele yic'otob 
anquese i ñoxi'alon, che'en lac Yum. 

33Jiñʌch jini tsijib xuc'ul bʌ t'an mu' bʌ c mel yic'ot i p'olbal Israel, che'en lac 

Yum. Mi caj c ts'ijban c t'an ya' ti' pusic'alob. Che' jini mi caj i mulañob c t'an. 
Che' jini mero c cha'añʌch mi caj j q'uelob. Che' jini i Dioson. 

34Ma'anix mi caj i chʌn cha'leñob cʌntesa cha'an mi' yʌc'oñob ti cʌjñel, come 

cʌmbilonix i cha'an pejtelelob, jini ñuco' bʌ yic'ot jini ch'o'ch'oco' bʌ, che'en lac 
Yum, come joñon mi caj c ñusʌbeñob i mul. Ma'anic mi caj c chʌn ña'tʌbeñob i 
mul. 

35Che'ʌch woli ti t'an lac Yum tsa' bʌ i yʌc'ʌ ti chan jini q'uin yic'ot uw yic'ot ec' 

cha'an mi laj q'uel pañimil ti q'uiñil yic'ot ti ac'ʌlel. Lac Yum mi' t'ox colem ñajb. 
Mi' yʌc' ti ju'ucña bʌ t'an. I Yum Panchan yic'ot Pañimil, jiñʌch i c'aba'. Lac Yum 
woli' yʌl: 

36Wen yujil i jac'ol c mandar ti pejtelel. Muq'uic i cʌy i jac'beñon, che' jini mux a 

ña'tan mach xuc'ulic c t'an. Machic xuc'ul c t'an, tsa'ix sʌc jili Israel ti' tojel c wut 
ti pejtelel ora, che'en lac Yum. 

37Lac Yum woli' yʌl: Ma'anic mi caj c junyajlel choc Israel cha'an ti' caj i mul. Mi 

tsa' tajle winic mu' bʌ mejlel i p'is i c'ʌclib panchan yic'ot pañimil, che' jini mux a 
ña'tan mach isujmic c t'an, che'en lac Yum. 

38Tal jini q'uin tac che' mi caj i chʌn wa'chocontel Jerusalén cha'an mi' tsictiyel 

c ñuclel, che'en lac Yum. Mi caj i techob e'tel ya' ti chan bʌ i q'ueloñib Hananeel 
c'ʌlʌl ti' ti' ts'ajc am bʌ ti' xujc tejclum. 

39Mi caj i tam'esañob jini tejclum ya' ba'an jini bujtʌl Gareb. Wi'il mi caj i 

wa'chocontel c'ʌlʌl ti Goa. 

40C cha'añʌch pejtel jini joctʌl ba' muculob ch'ujlelʌl ya' ba'an i tʌñil c'ajc loc'sʌbil 

bʌ ti pulʌntib. Ch'ujul ja'el tic tojlel jini jamil tac c'ʌlʌl ti jini joctʌl Cedrón ya' ti' 
pasibal q'uin. Ma'anix mi caj i chʌn chijlel. Ma'anix mi' chʌn jisʌntel, che'en lac 
Yum. 

Jeremias 32 

Jeremías tsi' mʌñʌ lum ti Anatot 

1Tsa' tili i t'an lac Yum ba'an Jeremías che' lujump'ejlix jab woli ti yumʌntel 

Sedequías rey bʌ ti Judá. Jiñʌch i waxʌclujump'ejlix (18) jab woli ti rey 
Nabucodonosor. 

2Joy mʌctʌbil jini tejclum Jerusalén i cha'an jini ch'oyolo' bʌ ti Babilonia. Nup'ul 

jini x'alt'an Jeremías ti' pat i yotot rey ba' woli' cʌntʌntel. 

3Ñup'ul i cha'an Sedequías rey ti Judá, come tsa' mich'a jini rey cha'an i t'an 

Jeremías. Tsa' caji' yʌ'len: ¿Chucoch ma' cha'len subt'an ti' c'aba' lac Yum? 
Muc' abi i yʌc' ili tejclum ti' wenta jini rey ti Babilonia, che'et. Mux caj i mʌjlel i 
cha'an. 

4Mach abi muq'uic i loq'uel ti uts'at Sedequías. Mux i chujquel i cha'an jini rey ti 

Babilonia, che'et. Ya' abi mi caj c pejcan. Mi caj j q'uelben i wut. 

5Mi caj i pʌyon majlel ti Babilonia ba' mi caj j cʌytʌl jinto mi' melon lac Yum. 

Anquese mij contrajin jini caldeojob ti guerra mach mʌjlic c cha'an. Che' abi 
woli' yʌl lac Yum, che'et. Che'ʌch tsi' cha'le a'leya Sedequías. 

6Jeremías tsi' jac'ʌ: Tsa' tili i t'an lac Yum ba' añon. Tsi' yʌlʌ: 

7“Q'uele ix tilel ba' añet Hanameel (i yalobil a yumijel Salum). Mi caj i subeñet 

cha'an ma' mʌn jumpejt jamil ya' ti Anatot. An ti a wenta cha'an ma' mʌn ili lum, 
come lʌc'ʌl bʌ i pi'ʌlet”, che'en lac Yum. Che'ʌch tsa' ujti che' bajche' tsi' yʌlʌ. 
Jini cha'an tsac ña'ta i t'añʌch lac Yum. 

8Tsa' tili Hanameel (i yalobil c yumijel) che' bajche' tsi' yʌlʌ lac Yum. Tsi' tajayon 

ti' pat i yotot rey ya' ba' mʌcʌlon. Tsi' yʌlʌ: “Mʌñʌ jini jamil c cha'an bʌ am bʌ ti' 
lumal Benjamín. An ti a wenta cha'an ma' mʌn come lʌc'ʌl bʌ c pi'ʌlet”, che'en. 
Che' jini tsac ña'ta tilem ti lac Yum jini t'an. 

9Jini cha'an tsac mʌñʌ jini jamil ti Anatot. Tsa cʌq'ue taq'uin cʌlijel Hanameel 

wuclujunq'uejl (17) tsucu taq'uin. 

10Tsa cotsʌbe j c'aba' ya' ti' juñilel jamil. Tsa cʌq'ue i sellojlel ti' tojlel testigojob 

tsa' bʌ i yotsayob i c'aba' ti jun. Tsac p'isbe jini taq'uin ti balanza. Ts'ʌcʌl tsac 
tojo. 

11Tsac ch'ʌmʌ i juñilel jini jamil tsa' bʌ c mʌñʌ, jini bʌlʌl bʌ jun am bʌ i sellojlel 

ba' ts'ijbubil jini trato yic'ot ja'el jini welel bʌ jun i pi'ʌl bʌ. 

12Ya' ti' tojel cʌlijel Hanameel yic'ot ti' tojlel testigojob tsa cʌc'ʌ i juñilel c lum ti' 

c'ʌb Baruc (i yalobil Nerías, i yalobil bʌ Maasías). Tsi' q'ueleyob jini judíojob 
año' bʌ i ye'tel ya' ba' wa'alob ti' pat jini otot ba' mʌcʌlon. 

13Tsac sube Baruc, ya' ti' tojlelob: 

14I Yum Panchan yic'ot Pañimil, i Dios Israel, woli' yʌl: “Ch'ʌmʌ majlel ili 

cha'q'uejl i juñilel lum, jini bʌlʌl bʌ am bʌ i sellojlel yic'ot ja'el jini welel bʌ. 
Otsañob ti uc'um. 

15Come i Yum Panchan yic'ot Pañimil, i Dios Israel, woli' yʌl: Mi caj i cha' mʌñob 

otot yic'ot jamil yic'ot ts'usubil wʌ' ti jini lum”, che'en. 

16Che' bʌ tsa' ujti cʌq'uen jun Baruc (i yalobil Nerías), tsac pejca lac Yum. Tsac 

sube: 

17Obol c bʌ, c Yum Dios. Awilan a melbalʌch panchan yic'ot pañimil. Tsa' mele 

ti a c'ʌb ti ñuc bʌ a p'ʌtʌlel. Ma'anic ti pañimil chuqui wocol ti melol a cha'an. 

18Jatet ma' pʌsbeñob i yutslel a pusic'al bajc'ʌl winicob. Ma' wʌq'ueñob i 

tojbeñob i mul i tatob, jini i yalobilob. Ñuquet, cabʌl a p'ʌtʌlel, Dios. I Yumet 
Panchan yic'ot Pañimil. Che'ʌch a c'aba'. 

19Wen a wujil cʌntesa. Tsiquil a p'ʌtʌlel ti pejtelel a melbal. Cañal a wut ma' laj 

q'uel bajche' mi' melob winicob yic'ot baqui mi' majlelob. Ma' wʌq'ueñob i 
chobejtʌbal ti jujuntiquil. 

20Tsa' pʌsʌ i yejtal tac a p'ʌtʌlel ya' ti Egipto. C'ʌlʌl wʌle wola' pʌs wʌ' ba' 

chumulon lojon ti Israel yic'ot ti' tojlel pejtel winicob ti jujunmojt. Tsa' wʌc'ʌ a bʌ 
ti cʌjñel ti' tojlel c tatob ti oñiyi c'ʌlʌl wʌle. 

21Tsa' loc'sa ti Egipto a tejclum Israel. Tsa' bʌc'tesa winicob che' bʌ tsa' pʌsʌ i 

yejtal tac a p'ʌtʌlel. 

22Tsa' wʌq'ueyob ili lum c tatob lojon che' bajche' tsa' wʌn subeyob. Jiñʌch wen 

bʌ lum on bʌ mi' yʌc' lech yic'ot chab. 

23Wʌ' tsa' ochi jini c tat lojon. Tsi' ch'ʌmʌyob jini lum. Pero ma'anic tsi' jac'ʌyob 

a t'an. Ma'anic tsi' meleyob che' bajche' cʌntesʌbilob ti a mandar. Ma'anic 
chuqui tsi' wis meleyob ti uts'at ti' tojlel a mandar. Jatet wola' chocbeñob tilel ili 
wocol cha'an ti' cajob i mul. 

24Awilan jini xguerrajob woli' wa'chocoñob bujtʌl tac ti' t'ejl ts'ajc cha'an mi' 

yochelob i t'uchtan jini tejclum. Cha'an ti' caj jini espada, yic'ot jini wi'ñal, yic'ot 
c'amʌjel, woli' yʌjq'uel ili tejclum ti' c'ʌb jini caldeojob laj contrajob. Wolix ti ujtel 
che' bajche' tsa' wʌlʌ. Awilan wolix a q'uel. 

25Obol c bʌ, c Yum Dios. Tsa' subeyon cha'an mic mʌn ili jamil ti taq'uin ti' tojlel 

testigojob che' wen a wujil ac'bilix ili tejclum ti' c'ʌb caldeojob, cho'on tsac sube 
lac Yum. 

26Che' jini tsa' tili i t'an lac Yum ba'an Jeremías: 

27P'isi ti a wenta, joñon a Yumon, i Dioson pejtelel winicob x'ixicob. ¿Am ba 

chuqui wocol mic mel? 

28Jini cha'an lac Yum tsi' yʌlʌ: Awilan woli cʌc' ili tejclum ti' c'ʌb caldeojob yic'ot 

ti' c'ʌb Nabucodonosor rey ti Babilonia. Mi caj la' yuman. 

29Jini caldeojob woliyo' bʌ ti guerra ti' joytʌlel ili tejclum mi caj i pulob ti c'ajc. Mi 

caj i laj pulel otot tac ya' ba' mi' pulbeñob pom jini Baal ba' mi' yʌq'ueñob japbil 
bʌ i majtan dios tac cha'an mi' yʌc'oñob ti mich'ajel. 

30Come to'ol mulil jach mi' cha'leñob jini israelob yic'ot judíojob c'ʌlʌl che' 

ch'itoñob to. Lu' q'uelel c cha'an. Mi' yʌc'oñob ti mich'ajel yic'ot pejtel i melbalob 
i c'ʌb, che'en lac Yum. 

31Ti jini q'uin che' bʌ tsi' wa'chocoyob ili tejclum c'ʌlʌl wʌle mich'on cha'an i mul. 

Jini cha'an mi caj c chocob ba' ma'anix mic chʌn q'uelob. 

32Jini israelob yic'ot jini judíojob tsi' cha'leyob mulil cha'an mi' yʌc'oñob ti 

mich'ajel. Laj añob i mul i reyob yic'ot i yalobilob reyob, yic'ot motomajob, yic'ot 
x'alt'añob, yic'ot jini winicob chumulo' bʌ ti Judá yic'ot ti Jerusalén. Jini cha'an 
woli' tojob i mul. 

33Tsi' mʌyʌyob i wut cha'an mach yomobic i q'uelon, anquese tsac chʌn 

cʌntesayob. Tsa' bʌx'ayon ti cʌntesaya c'ʌlʌl che' ch'itoñob to, pero ma'anic tsi' 
ñich'tayoñob. Ma'anic tsi' jac'ʌyob i cʌntesʌntel. 

34Tsi' c'ʌcchocoyob ti cotot jini dios tac ts'a'lebil bʌ c cha'an. Che' jini tsi' 

bib'esayob c Templo ba' mi' yʌlob j c'aba'. 

35Tsi' wa'chocobeyob i pulʌntib Baal ya' ti joctʌl i cha'an Hinom ba' mi' pulob jini 

ch'iton bʌ yic'ot xch'oc bʌ i yalobilob cha'an i ch'ujutesʌntel Moloc. Mach che'ic 
tsa cʌq'ueyob mandar. Mach tilemic tic pusic'al. Jiñʌch leco bʌ i melbal Judá 
woli bʌ i yʌsan ti ñuc bʌ i mul. 

36Lac Yum, i Dios Israel, tsi' yʌlʌ: Jini cha'an ac'bilix ili tejclum ti' c'ʌb jini rey ti 

Babilonia cha'an mi' yajlel ti espada yic'ot ti wi'ñal yic'ot ti c'amʌjel. 

37Awilan mi caj c cha' much'quin jini tsa' bʌ wejts'iyob majlel che' wen mich'on 

cha'an cabʌl c mich'ajel. Mi caj c cha' pʌyob loq'uel ti pejtelel lum cha'an mi 
cʌc'ob ti chumtʌl ti uts'at ti ili lum ba' ma'anic bʌq'uen. 

38Che' jini mero c cha'añob mi caj j q'uelob. Joñon i Dioson. 

39Mi caj cʌq'ueñob jump'ejl i pusic'al yic'ot jump'ejl i bijlel, cha'an mi' 

bʌc'ñañoñob ti pejtelel ora. Che' jini tijicñayob mi caj i chumtʌlob. Tijicñayob 
ja'el i yalobilob ti pejtelel ora. 

40Mi caj cotsañob ti xuc'ul bʌ t'an quic'ot. Jiñʌch xuc'ul bʌ t'an mach bʌ yujilic 

jejmel ti pejtelel ora. Ma'anix mi caj j cʌyob. Mi caj c chʌn coltañob ti pejtelel 
ora. Mi caj j cʌntesañob cha'an mi' c'uxbiñoñob ti pejtelel ora, cha'an ma'anix 
mi' chʌn tʌts'ob i bʌ tic tojlel. 

41Tijicña mi caj cubin che' mic melbeñob chuqui uts'at. Mi caj c cha' pʌc'ob ti jini 

lum ti pejtelel c pusic'al yic'ot ti pejtelel c ch'ujlel. Xuc'ul mi caj i yajñelob. 

42Lac Yum woli' yʌl: Joñon tsa' cʌc'ʌyob ti ñuc bʌ wocol. Joñon ja'el mi caj 

coltañob ti uts'at che' bajche' tsac subeyob. 

43Mi caj i cha' mʌñob jamil ila ba' lu' jisʌbilix jini lum ba' ma'anic majqui mi' 

chumtʌl mi winic mi bʌte'el. Ac'bilix ti' p'ʌtʌlel caldeojob che' bajche' wola' wʌl. 

44Cha' talob i mʌn jamil yic'ot taq'uin. Mi caj i yotsañob i c'aba' yic'ot i sellojlel ti' 

juñilel jini lum ti' tojlel testigojob wʌ' ti' lumal Benjamín, yic'ot ti' joytʌlel Jerusalén 
yic'ot ti' tejclum tac Judá yic'ot ti jini tejclum tac am bʌ ti' yebal wits yic'ot ti joctʌl 
Sefela yic'ot ti Neguev. Joñon mi caj c cha' pʌy tilel jini cʌchʌlo' bʌ, che'en lac 
Yum. 

Jeremias 33 

Jerusalén mi caj i cha' taj i wenlel 

1Tsa' tili i t'an lac Yum ti' cha'yajlel ya' ba' ñup'ul Jeremías ti mʌjquibʌl am bʌ ti' 

pat i yotot rey. 

2Lac Yum tsa' bʌ i mele pañimil, ti' p'ʌtʌlel jach i t'an tsi' mele. Tsi' xuc'choco. 

Jiñʌch lac Yum. Che'ʌch i c'aba'. Lac Yum tsi' yʌlʌ: 

3C'ajtibeñon chuqui a wom. Joñon mi caj c jac'beñet. Mi caj c pʌsbeñet ñuc tac 

bʌ mach bʌ a cʌñʌyic mu' bʌ caj c melbeñet ti cabʌl c p'ʌtʌlel. 

4Lac Yum, i Dios Israel, tsi' yʌlʌ: Jejmenix jini otot tac wʌ' ti tejclum yic'ot ja'el i 

yotot i reyob Judá. Tsi' jemeyob cha'an mi' mʌctʌbeñob i yespada i contrajob 
ya' ba' tsi' meleyob bujtʌl tac ti' t'ejl jini ts'ajc. 

5Talob jini caldeojob cha'an mi' jisañob c winicob tsa' bʌ cʌc'ʌ ti tsʌnsʌntel 

cha'an cʌlʌx jax c mich'ajel. Mi caj i tsʌnsañob. Mi caj i but'ob ili tejclum ti 
ch'ujlelʌl. Tsa'ix c mʌyʌ c wut cha'an ti' caj i jontolil ili tejclum. 

6Tal to i yorajlel che' mi caj c cha' mel ti uts'at. Mi caj c lajmesʌben i wocol 

cha'an mi' cha' c'oc'an. Mi caj cʌq'ueñob i ñʌch'tʌlel i pusic'al. Tijicña mi' cajelob 
ti chumtʌl yic'ot pejtel chuqui tac yomob. 

7Joñon mi caj cʌc' ti colel Judá yic'ot Israel. Mi caj c cha' pʌyob tilel. Mi caj c 

cha' aq'ueñob i yumʌntel che' bajche' ti yambʌ ora. 

8Joñon mi caj c sʌq'uesañob cha'an pejtel i mul tsa' bʌ i cha'leyob che' bʌ tsi' 

contrajiyoñob. 

9Ili tejclum Jerusalén mi caj i tsictesan c ñuclel. Tijicña mi caj j q'uel. Pejtel 

tejclum ti yan tac bʌ lum mi caj i q'ueloñob ti ñuc che' tijicña ili tejclum cha'an 
pejtelel i yutslel c pusic'al mu' bʌ c pʌsben. Mi caj i toj sajtelob i pusic'al che' mi' 
ña'tañob cha' anix i ñʌch'tʌlel i pusic'al cha'an cabʌl tsaj colta. 

10Lac Yum woli' yʌl: Tsi' yubiyob laj pujch'emix ili lum. Ma'anic majqui wʌ' 

chumul mi winic mi bʌte'el. Jocholix i tejclum tac Judá yic'ot i bijlel tac Jerusalén. 
Pero wʌ' ba' ch'ijiyem pañimil mi caj i cha' ubintel 

11i t'an jini tijicñayo' bʌ woliyo' bʌ ti tse'ñal. Mi caj i cha' ubintel i t'an jini 

xñujpuñijel yic'ot jini c'ajtibil bʌ i cha'an. Wʌ' ti ili tejclum mi caj i cha' 
ch'ujutesañoñob yic'ot c'ay. Mi caj i yʌlob: “Subenla lac Yum wocolix i yʌlʌ come 
i Yumʌch Panchan yic'ot Pañimil. Mi' pʌsbeñonla i yutslel i pusic'al ti pejtelel 
ora”. Che'ʌch mi' cajelob ti c'ay. Mi caj i cha' ch'ʌmbeñoñob tilel c majtan tac 
wʌ' tic Templo, come mi caj c cha' mel ti ñuc ili lum che' bajche' ti oñiyi, che'en 
lac Yum. 

12I Yum Panchan yic'ot Pañimil woli' yʌl: Mux i cha' q'uejlelob xcʌnta tiñʌme'ob 

yic'ot i yʌlac' ba' ma'anic winic mi bʌte'el ti pejtelel ili tejclum tac. 

13Ya' ti yebal wits yic'ot ti joctʌl yic'ot ti Sur, ti' lumal Benjamín yic'ot ti xchumtʌl 

tac am bʌ ti' joytʌlel Jerusalén yic'ot i tejclum tac Judá, mi caj i cha' ñumel alʌc'ʌl 
ti' wenta i yum, che'en lac Yum. 

14Tal to i yorajlel che' mi caj c ts'ʌctesan pejtel c t'an tsa' bʌ c wʌn subeyet. Mi 

caj j coltan i p'olbal Israel yic'ot i p'olbal Judá. 

15Ti jim bʌ ora mi caj c tsictesan juntiquil i p'olbal David i wentajʌch i Buts te' 

mu' bʌ caj i pasel ti junts'ijt i c'ʌb. Mero tojʌch ajñel. Mi caj i cha'len toj bʌ meloñel 
wʌ' ti ili lum. 

16Ti jim bʌ ora mi caj i coltan Jerusalén. Xuc'ul mi caj i yajñel Jerusalén. Mi' caj 

ti ajlel: “Jiñʌch lac Yum mu' bʌ i yʌq'ueñonla lac tojel. Che'ʌch i c'aba'”, che'ob. 

17Come woli' yʌl lac Yum: Ti pejtelel ora mi' caj ti yumʌntel i p'olbal David wʌ' ti' 

buchlib i tat ti' tojlel israelob. Ma'anic ba' ora poj jochol mi caj i yajñel i buchlib. 

18Che' ja'el ma'anic ba' ora anto yom motomaj ti' tojlel levíjob cha'an mi' 

pulbeñoñob c majtan. 

19Tsa' tili i t'an lac Yum ba'an Jeremías. 

20Woli' yʌl lac Yum: Muq'uic i mejlel a jem jini xuc'ul bʌ t'an tsa' bʌ c mele yic'ot 

jini q'uin yic'ot ac'ʌlel, cha'an mi' yʌsiyel, cha'an mi' xoy i bijlel, 

21che' jini mi mejlel a jem ja'el jini xuc'ul bʌ t'an tsa' bʌ c mele yic'ot c winic David 

cha'an ma'anic mi' tilel juntiquil i yalobil mu' bʌ cajel i yumʌntel ti' buchlib. Che'ic 
jini mi mejlel a jem jini xuc'ul bʌ t'an tsa' bʌ c mele. 

22Mi caj c p'ojlesʌben i p'olbal David, c winic, yic'ot jini levíob mu' bʌ i melob 

que'tel, cha'an lajal mi' yajñelob che' bajche' jini ec' ti panchan mach bʌ tsicbilic, 
yic'ot i ji'il ñajb mach bʌ p'isbilic, che'en. 

23Tsa' tili i t'an lac Yum ba'an Jeremías. 

24¿A wujil ba chuqui woli' yʌlob ili winicob x'ixicob? Woli' yʌlob: “Lac Yum tsi' 

junyajlel choco Judá yic'ot Israel, jini yajcʌbilo' bʌ i cha'an”, che'ob. Che' jini 
woli' wajleñob c tejclumob. Woli' lon ña'tañob ma'anic i c'ʌjñibal ti' tojlel yan tac 
bʌ tejclum. 

25Lac Yum woli' yʌl: Mi mach xuc'ulic tsac mele q'uin yic'ot ac'ʌlel, mi mach c 

melbalic pañimil yic'ot panchan, mach xuc'ulic c t'an ja'el. 

26Che'ic jini mux c junyajlel choc i p'olbal Jacob yic'ot i p'olbal c winic David. 

Che'ic jini, ma'anic mic yajcan juntiquil i p'olbal David cha'an mi' cha'len yumʌl 
ti' tojlel Abraham yic'ot Isaac yic'ot Jacob yic'ot i p'olbalob. Pero xuc'ulʌch c t'an. 
Ña'tan che' jini mi caj c cha' coltañob. Mi caj c p'untañob, che'en lac Yum. 

Jeremias 34 

Jeremías tsi' tiq'ui Sedequías 

1Jiñʌch i t'an lac Yum tsa' bʌ tili ba'an Jeremías che' woli ti guerra 

Nabucodonosor, rey bʌ ti Babilonia, yic'ot pejtel i winicob yic'ot yaño' bʌ 
loq'uemo' bʌ ti jujump'ejl tejclum. Woliyob ti guerra ti' contra Jerusalén yic'ot ti' 
contra pejtelel i tejclum tac Judá. 

2Lac Yum, i Dios Israel, woli' yʌl: Cucu pejcan Sedequías rey bʌ ti Judá. Suben: 

“Lac Yum woli' yʌl: Awila to mi caj cʌc' ili tejclum ti' c'ʌb jini rey ti Babilonia. Mi 
caj i pul yic'ot c'ajc. 

3Mach loq'uiquet ti' c'ʌb. Mi caj a cʌjchel majlel ti Babilonia. Mi caj a q'uelben i 

wut jini rey ti Babilonia. Mi caj i pejcañet che' ma' pʌjyel majlel ti' tojlel. 

4Ubiben i t'an lac Yum, Sedequías, reyet bʌ ti Judá. Ma'anic mi caj a chʌmel ti 

espada. 

5Ñʌch'ʌl a pusic'al mi caj a chʌmel. Mi caj i yuc'tañet a pi'ʌlob mu' bʌ i p'untañet. 

Che' mi' muquetob mi caj i pulob pom che' bajche' tsi' melbeyob a tatob. Tsa'ix 
cʌc'ʌ c t'an”. Che' yom ma' suben Sedequías, che'en lac Yum. 

6Jini x'alt'an Jeremías tsi' lu' sube Sedequías, rey bʌ ti Judá ya' ti Jerusalén 

7che' woliyob ti guerra jini ch'oyolo' bʌ ti Babilonia ti' contra Jerusalén yic'ot 

pejtelel i tejclum tac Judá. Ti pejtelel jini ts'ajquibil bʌ tejclum ti Judá tsa' jach 
cʌle cha'p'ejl, jini jach Laquis yic'ot Azeca. 

Hebreojob ti majtan e'tel 

8Jiñʌch i t'an lac Yum tsa' bʌ tili ba'an Jeremías che' ujtel to i mel trato jini rey 

Sedequías yic'ot pejtel chumulo' bʌ ti Jerusalén cha'an mi' yajñel ti libre pejtel 
judíojob. 

9Tsi' subeyob hebreojob cha'an mi' yʌc'ob ti colel pejtel i pi'ʌlob woliyo' bʌ ti 

majtan e'tel, winicob yic'ot x'ixicob. Tsi' subeyob mach yomic mi' yotsañob i 
pi'ʌlob ti majtan e'tel. 

10Jini yumʌlob yic'ot yaño' bʌ tsa' bʌ i jac'ʌyob jini trato tsi' yʌc'ʌyob ti colel pejtel 

woliyo' bʌ ti majtan e'tel, winicob yic'ot x'ixicob cha'an mi' yajñelob ti libre. Tsi' 
jac'ʌyob. Tsi' yʌc'ʌyob ti colel. 

11Pero ti wi'il tsi' cha' q'uextayob i t'an. Tsi' cha' chucuyob jini loq'uemobix bʌ ti' 

wenta. 

12Tsa' tili i t'an lac Yum ba'an Jeremías. 

13I Dios Israel, jiñʌch lac Yum, tsi' yʌlʌ: Joñon tsac mele xuc'ul bʌ t'an yic'ot la' 

tatob che' bʌ tsac pʌyʌyob loq'uel ti Egipto ba' chuculob ti majtan e'tel. Tsac 
subeyob: 

14Che' mi' joloñel wʌcp'ejl jab wersa mi caj a wʌc' ti colel pejtel hebreo tsa' bʌ a 

mʌñʌ tsa' bʌ i melbeyet a we'tel wʌcp'ejl jab. Wersa mi caj a wʌc' ti colel cha'an 
libre mi' yajñel. Che'ʌch tsac subeyob la' tatob, pero tsʌtsob i pusic'al. Ma'anic 
tsi' jac'ʌyob. Tsi' ñusayob c t'an. 

15Jatetla tsa' la' poj mele la' pusic'al. Tsa' la' mele chuqui toj tic wut che' bʌ tsa' 

la' wʌc'ʌ ti libre la' pi'ʌlob. Tsa' la' mele trato tic tojlel ya' tic Templo ba' mic 
tsictesan c ñuclel. 

16Pero tsa' la' cha' q'uexta la' t'an. Tsa' la' bib'esa j c'aba' che' bʌ tsa' la' cha' 

chucu ti la' wenta jini yomo' bʌ ajñel ti libre. Tsa' la' cha' cʌchʌyob cha'an mi' 
wersa melob la' we'tel. 

17Jini cha'an lac Yum woli' yʌl: Ma'anic tsa' la' jac'ʌ c t'an cha'an mi la' wʌc' ti 

colel la' pi'ʌlob woliyo' bʌ ti majtan e'tel. La' wila to, woli cʌq'uetla ti libre cha'an 
mi la' chʌmel ti espada yic'ot ti c'amʌjel yic'ot ti wi'ñal, che'en lac Yum. Mi caj i 
toj sajtelob i pusic'al pejtel winicob ti pañimil che' mi' q'ueletla. 

18Mi caj cʌc' ti' c'ʌbob i contrajob pejtel winicob tsa' bʌ i jemeyob xuc'ul bʌ c t'an, 

tsa' bʌ i ñusayob c t'an. Che' bʌ tsac melbeyob xuc'ul bʌ t'an, tsi' jawʌyob ti ojlil 
jini alʌ tat wacax. Tsi' c'ʌcchocoyob ti jujunwejl. Tsa' ñumiyob ti ojlil. 

19Che'ʌch tsi' meleyob pejtel i yumob Judá yic'ot i yumob Jerusalén yic'ot 

eunucojob, yic'ot motomajob yic'ot pejtel winicob tsa' bʌ ñumiyob ti ojlil che' 
t'oxbil jini alʌ wacax. 

20Mi caj cʌc'ob ti chʌmel ti' c'ʌb i contrajob. Jini te'lemut yic'ot bʌte'el mi caj i 

c'uxbeñob i bʌc'tal. 

21Mi caj cʌc' Sedequías, rey bʌ ti Judá, yic'ot i yalobilob Sedequías ti' wenta i 

contrajob yomo' bʌ i tsʌnsañob. Anquese poj majlemob jini soldadojob i cha'an 
jini rey ti Babilonia, cha' talob. 

22Awila to. Joñon mi caj cʌc' mandar cha'an mi' cha' sujtelob ilayi cha'an mi' 

cha' techob guerra ti' contra ili tejclum. Mi caj i t'uchtañob. Mi caj i pulob ti c'ajc. 
Joñon mi caj c jisan pejtel i tejclum tac Judá cha'an jochol mi' cʌytʌl, che'en lac 
Yum. 

Jeremias 35 

Jini recabob tsi' jac'beyob i t'an i tat 

1Tsa' tili i t'an lac Yum ba'an Jeremías che' woli ti yumʌl Joacim (i yalobil Josías) 

rey bʌ ti Judá. 

2Tsi' sube: Cucu pejcan i yalobilob Recab. Pʌyʌyob tilel tic Templo ti jump'ejl i 

mal. Ya' yom ma' wʌq'ueñob vino cha'an mi' japob, che'en. 

3Jini cha'an tsac pʌyʌ Jaazanías (i yalobil bʌ Habasinías) yic'ot pejtel i yerañob 

yic'ot i yalobilob, pejtel winic bʌ i p'olbalob Recab. 

4Tsac pʌyʌyob tilel ti' yotot lac Yum ti jump'ejl i mal i cha'an bʌ i yalobilob Hanán 

(i yalobil bʌ Igdalías), i winic Dios. Lʌc'ʌl an yambʌ i mal, i cha'an bʌ jini 
yumʌlob. Ya' ti yebal an yambʌ i mal i cha'an bʌ Maasías (i yalobil bʌ Salum) 
jini xcʌnta ti' templo. 

5Tsac buchchoco taza tac but'ul ti vino ti' tojlel i yalobilob Recab. Tsac subeyob 

cha'an mi' japob. 

6Tsi' yʌlʌyob: Ma'anic mic jap lojon vino, come i yalobilon lojon Jonadab (i 

yalobil bʌ Recab). C tat lojon tsi' yʌq'ueyon lojon mandar. Tsi' yʌlʌ: “Ma'anic mi 
caj la' wis jap vino, mi jatetla mi la' walobilob ti pejtelel ora. 

7Ma'anic mi caj la' wa'chocon otot. Ma'anic mi caj la' cha'len pac'. Ma'anic mi 

caj la' mel la' chol. Ma'anic mi caj la' pʌc' ts'usubil. Mi caj la' jijlel ti pisil bʌ otot 
ti pejtelel ora ti jini lum ba' poj chumuletla”. Che' tsi' yʌlʌ c tat lojon. 

8Wolic jac'ben lojon i mandar c tat lojon Jonadab (i yalobil bʌ Recab). Ts'ʌcʌl 

tsa' lac jac'ʌ che' bajche' tsi' subeyon lojon quic'ot quijñam lojon, quic'ot pejtel 
calobil lojon. Ma'anic japbil c cha'an lojon vino. 

9Ma'anic cotot lojon ba' mic cha'len lojon chumtʌl. Ma'anic c cha'an lojon 

ts'usubil mi jamil mi pʌc'ʌbʌl. 

10C'ʌlʌl wʌle mic jijlel lojon ti pisil bʌ otot che' bajche' tsi' yʌq'ueyon lojon mandar 

c tat lojon. Ts'ʌcʌl tsac jac'be lojon i t'an Jonadab c tat lojon. 

11Cojach tsac ña'ta lojon tilel ti Jerusalén che' bʌ tsa' tili i contrajin lac lum jini 

rey Nabucodonosor loq'uem bʌ ti Babilonia. “Conla ti Jerusalén come 
bʌbʌq'uen mic jilel lojon cha'an jini soldadojob caldeojob yic'ot siriajob”, cho'on 

lojon. Jini cha'an wʌ' chumulon lojon ti Jerusalén. Che' tsi' yʌlʌyob i yalobilob 
Recab. 

12-13Tsa' tili i t'an lac Yum ba'an Jeremías. Tsi' yʌlʌ i Yum Panchan yic'ot 

Pañimil, i Dios Israel: Cucu pejcan jini winicob ti Judá yic'ot jini chumulo' bʌ ti 
Jerusalén. Subeñob: ¿Chucoch woli la' ñusʌbeñon c t'an? che'en lac Yum. 

14I yalobilob Jonadab woli' chʌn jac'beñob i t'an i tat. C'ʌlʌl wʌle ma'anic mi' 

japob vino, come woli' jac'beñob i t'an i tat. Pero ma'anic tsa' la' jac'beyon c t'an, 
anquese cabʌlix ora wolic pejcañetla. 

15Tsac chocbeyetla tilel pejtel c winicob x'alt'año' bʌ. C'ʌlʌl wʌle wolic chocob 

tilel cha'an mi' pejcañetla ti wocol t'an. Tsi' yʌlʌyob: “Sujtenla. A wocolic mic 
subeñetla, cʌyʌ la' jontolil. Cha' ñopoxla chuqui uts'at. Mach la' tsajcan yambʌ 
dios tac. Mach la' ch'ujutesan. Muq'uic la' mel che' bajche' mic subeñetla, mi 
caj la' chumtʌl ti la' lum tsa' bʌ cʌq'ueyob la' tat. Che' woli' yʌl lac Yum”, che'ob. 
Pero ma'anic tsa' la' ñich'tʌbeyon c t'an. Ma'anic tsa' la' jac'ʌ. 

16I yalobilob Jonadab (i yalobil bʌ Recab) tsi' jac'ʌyob jini mandar tsa' bʌ i 

yʌq'ueyob i tat, pero ma'anic tsi' jac'ʌyoñob c winicob, che'en lac Yum. 

17Lac Yum, i Yumʌch Panchan yic'ot Pañimil, i Diosʌch Israel. Tsi' yʌlʌ: Q'uele 

woli cʌc'ob ti wocol pejtel chumulo' bʌ ti Judá yic'ot Jerusalén cha'an i mul che' 
bajche' tsac wʌn subeyob, pero ma'anic tsi' ñich'tayob che' bʌ tsac pejcayob. 
Tsac pʌyʌyob, pero ma'anic tsi' jac'ʌyob, che'en lac Yum. 

18Pero lac Yum tsi' pejcayob ti uts bʌ t'an i yalobilob Recab. Jeremías tsi' 

subeyob: Lac Yum woli' yʌl: “Mi caj j coltañetla cha'an tsa' la' jac'be i mandar la' 
tat. Ts'ʌcʌl tsa' la' mele che' bajche' tsi' subeyetla. 

19Jini cha'an ti pejtelel ora mi caj i yajñel tic tojlel i p'olbal Recab. Ma'anic mi caj 

i jilel ti pañimil i buts Jonadab”, che'en. 

Jeremias 36 

Tsi' pulu jun 

1Ti' chʌmp'ejlel jab che' woli ti yumʌl Joacim (i yalobil Josías) jini rey ti Judá, 

tsa' tili i t'an lac Yum ba'an Jeremías: 

2Ch'ʌmʌ tilel jun. Ts'ijban pejtel c t'an cha'an Israel yic'ot Judá yic'ot yan tac bʌ 

tejclum che' bajche' tsac subeyet che' woli ti yumʌl Josías c'ʌlʌl wʌle. Pʌsbeñob 
jini año' bʌ ti Judá. 

3Tic'ʌl mux caj i p'isob ti wenta che' mi' ña'tañob chuqui mi caj c tumbeñob 

cha'an i mul. Tic'ʌl mi mux caj i cʌyob i jontolil cha'an mic ñusʌbeñob i mul, 
che'en. 

4Jini cha'an Jeremías tsi' pʌyʌ tilel Baruc (i yalobil Nerías). Pejtel i t'an lac Yum 

tsa' bʌ subenti Jeremías, tsi' cha' sube Baruc. Baruc tsi' laj otsa ti jun. 

5Jeremías tsi' sube: Tic'bilon, mach mejlicon ti ochel ti yotot lac Yum. 

6Jini cha'an yom majliquet ti Templo che' temel añob pejtel winicob ti' q'uiñilel 

ch'ajb. Yom ma' q'uel ili jun ba' ts'ijbubil i t'an lac Yum che' bajche' tsac subeyet 
cha'an mi' laj ubiñob jini winicob loq'uemo' bʌ ti pejtelel tejclum tac ti Judá. 

7Tic'ʌl mi mux caj i cʌyob i mul cha'an mi' pejcañob lac Yum ti wocol t'an ti 

jujuntiquil cha'an mi' ñusʌbeñob i mul. Come cabʌl woli ti mich' lac Yum. Tsa'ix 
i yʌc'ʌ i t'an cha'an mi' jisʌntelob, che'en Jeremías. 

8Baruc (i yalobil Neraías) tsi' laj mele che' bajche' tsi' sube Jeremías. Ya' ti 

Templo tsi' pejca i t'an lac Yum am bʌ ti ts'ijbujel. 

9Ti' jop'ejlel jab che' woli ti yumʌl Joacim (i yalobil Josías) rey bʌ ti Judá, che' ti 

diciembre, tsi' tempayob i bʌ ya' ti Jerusalén winicob loq'uemo' bʌ ti' tejclum tac 
Judá cha'an mi' cha'leñob ch'ajb ti' tojlel lac Yum. 

10Ya' ti' yotot lac Yum, Baruc tsi' pejca i t'an Jeremías tsa' bʌ ts'ijbunti. Tsi' laj 

ubiyob ya' ti mal otot i cha'an Gemarías (i yalobil Safán) jini sts'ijbujel am bʌ i 
ye'tel ti' tojlel rey. Ya' añob ti chan bʌ coyerol ba'an tsiji' bʌ i ti' Templo. 

11Micaías (i yalobil Gemarías i yalobil bʌ Safán) tsi' laj ubibe i t'an lac Yum am 

bʌ ti ts'ijbujel. 

12Tsa' toj majli ti' yotot rey ya' ba' temel añob jini año' bʌ i ye'tel. Ya'an Elisama 

jini sts'ijbujel (secretario), yic'ot Delaía (i yalobil Semaías), yic'ot Elnatán (i 
yalobil Achbor), yic'ot Gemarías (i yalobil Safán), yic'ot Sedequías (i yalobil 
Ananías), yic'ot yaño' bʌ año' bʌ i ye'tel. 

13Micaías tsi' cha' subeyob jini t'an tsa' bʌ i yubi che' bʌ tsi' pejca jini ts'ijbujel 

Baruc ti' tojlel pejtelel winicob. 

14Jini cha'an, jini año' bʌ i ye'tel tsi' chocoyob majlel Jehudí (i yalobil Netanías i 

yalobil bʌ Selemías i yalobil bʌ Cusi) cha'an mi' suben Baruc: La' abi, ch'ʌmʌ 
tilel jini ts'ijbujel tsa' bʌ a pejca ti' tojlel pejtel winicob, che'en. Jini cha'an Baruc 
(i yalobil Nerías) tsi' ch'ʌmʌ tilel jini ts'ijbujel ti' tojlel año' bʌ i ye'tel. 

15Tsi' pʌyʌyob ochel. Buchi', pejcʌbeñon lojon chuqui ts'ijbubil, che'ob. Jini 

cha'an tsi' lu' pejcʌbeyob. 

16Che' bʌ tsi' laj ubibeyob i t'an, tsa' cajiyob ti bʌq'uen. Tsi' yʌlʌyob: Wersa mi 

caj c cha' suben lojon jini rey pejtel ili t'an, che'ob. 

17Tsi' c'ajtibeyob Baruc: ¿Bajche' tsa' ts'ijba pejtel ili t'an? Subeñon lojon mi 

tilem ti Jeremías, che'ob. 

18Baruc tsi' yʌlʌ: Isujm, Jeremías tsi' subeyon pejtel ili t'an. Tsac ts'ijba ti jun 

yic'ot tinta, che'en. 

19Jini cha'an jini año' bʌ i ye'tel tsi' subeyob Baruc: Cucu mucu a bʌ a wic'ot 

Jeremías. Mach yomic ma' suben a pi'ʌlob mi juntiquilic baqui ma' majlel, 
che'ob. 

20Tsa' majliyob ti' yotot jini rey, pero tsi' cʌyʌyob jini ts'ijbujel ti' wenta Elisama 

jini secretario. Tsa' jach i subeyob jini rey pejtel chuqui ts'ijbubil. 

21Jini rey Joacim tsi' choco majlel Jehudí cha'an mi' ch'ʌm tilel jini ts'ijbujel. Tsa' 

majli i tajob ba' lotol ti' wenta Elisama jini secretario. Tsi' ch'ʌmʌ tilel. Jehudí tsi' 
pejca ti' tojlel rey yic'ot ti' tojlel jini año' bʌ i ye'tel ya' bʌ wa'alob. 

22I yorajlelix tsʌñal che' ti diciembre. Woli' q'uixñesan i bʌ ti c'ajc jini rey. 

23Jehudí tsa' caji' q'uel jini ts'ijbujel. Che' bʌ tsa' ujti i q'uel ts'ita', jini rey tsi' bic'ti 

tsepe loq'uel ti machit. Tsi' choco ochel ti c'ajc jinto tsa' laj puli ti c'ajc. Ma'anic 
chuqui tsa' cʌle. 

24Ma'anic tsi' cha'le bʌq'uen jini rey yic'ot i winicob che' bʌ tsi' yubiyob ili t'an. 

Ma'anic majch tsi' mele i pusic'al. 

25Elnatán yic'ot Delaía yic'ot Gemarías tsi' subeyob jini rey: Tsajaletme, che'ob, 

pero ma'anic tsi' jac'beyob i t'an. 

26Jini rey tsi' choco majlel Jerahmeel (i yalobil Hamelec) yic'ot Seraías (i yalobil 

Azriel) yic'ot Selemías (i yalobil Abdeel) cha'an mi' cʌchob tilel jini sts'ijbujel 
Baruc yic'ot Jeremías jini x'alt'an. Pero lac Yum tsi' wen mucuyob. 

27Tsa' tili i t'an lac Yum ba'an Jeremías che' pulbilix jini jun ba' tsi' ts'ijba Baruc 

pejtel jini t'an tsa' bʌ i sube Jeremías. Tsi' yʌlʌ: 

28Ch'ʌmʌ tilel yambʌ jun. Cha' ts'ijban pejtel jini t'an che' bajche' ti ñaxan, cha'an 

tsi' pulu ti c'ajc jini ñaxan bʌ jun Joacim rey bʌ ti Judá. 

29Mi caj a suben Joacim: “Lac Yum woli' yʌl: Tsa' puli jini ts'ijbujel. Tsa' wʌ'le c 

winic cha'an tsi' yotsa ti jun: Talix jini rey ch'oyol bʌ ti Babilonia cha'an mi' jisan 
ili lum yic'ot pejtel wʌ' bʌ chumulob yic'ot bʌte'el”. 

30Jini cha'an mi caj a suben Joacim rey bʌ ti Judá: Ti pejtelel i yalobil ma'anic 

mi juntiquilic mu' bʌ caj ti yumʌl ti' buchlib David ti pejtelel ora. Che' mi' chʌmel, 
mi' caj ti chojquel i bʌc'tal ti pam lum ba' mi' pulel ti q'uin ba' mi' tsʌñ'an ti ac'ʌlel. 

31Joñon mi caj cʌq'uen i toj i mul yic'ot i yalobilob yic'ot i winicob cha'an i jontolil. 

Mi caj cʌc'ob ti ñuc bʌ wocol yic'ot pejtel jini chumulo' bʌ ti Jerusalén yic'ot ti 
Judá che' bajche' tsac subeyob ti ili jun, come mach yomic i yubiñob, che'en lac 
Yum. 

32Jini cha'an Jeremías tsi' ch'ʌmʌ yambʌ jun. Tsi' yʌq'ue jini sts'ijbaya Baruc (i 

yalobil Nerías). Baruc tsi' cha' otsa ti jun pejtel chuqui tsi' sube Jeremías che' 
bajche' ti ñaxan, come jini rey Joacim tsi' pulu ti c'ajc jini ñaxan bʌ jun. Pero tsi' 
cha' otsa yambʌ t'an i pi'ʌl bʌ. 

Jeremias 37 

Tsa' mʌjqui Jeremías 

1Nabucodonosor tsi' wa'choco ti rey Sedequías (i yalobil Josías). Tsi' ñusa 

Conías (i yalobil Joacim). 

2Sedequías ma'anic tsi' jac'be i t'an lac Yum tsa' bʌ i sube jini x'alt'an Jeremías. 

Ma'anic majch tsi' jac'ʌ ti' pejtelel jini lum, mi yumʌlob, mi winicob. 

3Jini rey Sedequías tsi' choco tilel Jehucal (i yalobil Selemías) yic'ot jini motomaj 

Sofonías (i yalobil Maasías). Tsi' subeyob Jeremías: A wocolic c'ajtibeñon lojon 
j coltʌntel ti Dios, che'ob. 

4Maxto ñup'ulic Jeremías. Ya'to an yic'ot i pi'ʌlob. 

5Jini Faraón rey bʌ ti Egipto, tsi' choco tilel i winicob ti Jerusalén. Che' bʌ tsi' 

yubiyob jini caldeojob ya' ba' woliyob ti guerra ti pat Jerusalén tsi' tʌts'ʌyob i bʌ. 

6Tsa' tili i t'an lac Yum ba'an jini x'alt'an Jeremías. Lac Yum, i Dios Israel, tsi' 

yʌlʌ: 

7Jini rey am bʌ ti Judá tsi' chocoyet tilel cha'an ma' c'ajtibeñon i coltʌntel. Mi caj 

a suben: “P'isi ti a wenta pejtel chuqui mi' caj ti ujtel. Jini xguerrajob loq'uemo' 
bʌ ti Egipto cha'an mi' coltañet mi caj i cha' sujtelob ti' lumal. 

8Cha' talob jini caldeojob ti' contra ili tejclum. Mi caj i mʌjlelob i cha'an. Mi caj i 

pulob ti c'ajc. Che' woli' yʌl lac Yum”. Che'ʌch mi caj a suben. 

9Suben ja'el: “Mach a ñop lot. Mach a lon ña'tan mi junyajlel majlemobix jini 

caldeojob, come mach isujmic. Cha' talob. 

10Mi tsa' mʌjli a cha'an, mi tsa' jach cʌle cha'tiquil uxtiquil caldeojob lojwemo' bʌ 

che' laj majlemobix i pi'ʌlob, jasʌl cha'tiquil uxtiquil cha'an mi' pulob ili tejclum ti 
c'ajc. Che' woli' yʌl lac Yum”. Che' yom ma' suben, che'en lac Yum. 

11Che' bʌ woli' tilelob i winicob Faraón, tsi' tʌts'ʌyob i bʌ jini xguerrajob 

caldeojob. 

12Jini cha'an tsi' teche xʌmbal Jeremías. Tsa' loq'ui ti Jerusalén cha'an mi' 

majlel ti' lumal Benjamín, cha'an mi' q'uel jini lum tsa' bʌ i mʌñʌ. 

13Che' ya' jach an ti' ti' ts'ajc i c'aba' Benjamín, jini xcʌnta ti' Irías (i yalobil 

Hananías) tsi' chucu jini x'alt'an Jeremías. Tsa' caji' jop'ben i mul: Jatet wola' 
choñon lojon ti' c'ʌb jini caldeojob, che'en. 

14Jeremías tsi' yʌlʌ: Mach isujmic che' bajche' wola' wʌl. Ma'anic wolic choñetla 

ti' c'ʌb caldeojob, che'en. Pero ma'anic tsi' ñopo Irías. Tsi' cʌchʌ Jeremías. Tsi' 
pʌyʌ majlel ba'an año' bʌ i ye'tel. 

15Tsa' mich'ayob jini yumʌlob. Tsi' jats'ʌyob. Tsi' ñup'uyob ti mʌjquibʌl ya' ti' 

yotot jini secretario Jonatán, come woli' c'ʌñob i yotot cha'an mʌjquibʌl. 

Sedequías tsi' pejca Jeremías 

16Ya' tsa' cʌle cabʌl q'uin ya' ti mʌjquibʌl ti yebal otot. 

17Jini rey Sedequías tsi' choco majlel i winic cha'an mi' pʌy tilel Jeremías. Che' 

pʌybilix ochel ti' yotot rey, tsi' pejcayob i bʌ ti mucul jach. Jini rey tsi' c'ajtibe: 
¿Bajche' woli' yʌl lac Yum? ¿Tsa' ba tili i t'an? che'en. Tsa' cu, che'en Jeremías. 
Mi caj a wʌjq'uel ti c'ʌb jini rey ti Babilonia, che'en. 

18Jeremías tsi' sube ja'el: ¿Chuqui c mul? ¿Chuqui tsac tumbeyet? ¿Chuqui 

tsac tumbe a winicob cha'an ma' ñup'on? 

19¿Baqui an jini x'alt'añob a cha'an tsa' bʌ i subeyet lot? Tsi' yʌlʌyob: “Mach 

talic jini rey chumul bʌ ti Babilonia. Ma'anic mi caj i contrajiñet ila ti a lumal”, lon 
che'ob. 

20A wocolic ubibeñon c t'an, c rey. A wocolic jac'beñon chuqui wolij c'ajtibeñet. 

Mach a chocon majlel ti' yotot jini secretario Jonatán ame chʌmicon ya'i, che'en 
Jeremías. 

21Jini cha'an jini rey Sedequías tsi' yʌq'ue mandar i winicob. Tsi' pʌyʌyob majlel 

Jeremías ya' ti patio am bʌ ti' wenta jini xq'ueloñelob. Ti jujump'ejl q'uin tsa' 
aq'uenti pan jinto tsa' laj jili pan ti tejclum. Che' jini tsa' cʌle Jeremías ti jini patio 
am bʌ ti' wenta xq'ueloñelob. 

Jeremias 38 

Tsa' pʌjyi loq'uel Jeremías ti' yajñib ja' 

1Che' bʌ woli ti t'an Jeremías ti' tojlel pejtel winicob, tsi' wen ubiyob Sefatías (i 

yalobil Matán), yic'ot Gedalías (i yalobil Pasur), yic'ot Jucal (i yalobil Selemías), 
yic'ot Pasur (i yalobil Malquías). Tsi' yʌlʌ Jeremías: 

2Lac Yum woli' yʌl: “Mi caj i chʌmelob ti espada yic'ot ti wi'ñal yic'ot ti c'amʌjel 

pejtel mu' bʌ i cʌytʌlob ti ili tejclum, pero mi caj i cuxtʌyelob pejtel mu' bʌ i yʌc'ob 
i bʌ ti' c'ʌb jini caldeojob. Mi caj i mʌjlel i cha'an caldeojob. Cuxul mi caj i 
yajñelob jini mu' bʌ i yumañob. 

3Ili tejclum mi caj i yʌjq'uel ti' c'ʌb la' contrajob mu' bʌ i yumañob jini rey ti 

Babilonia. Mi caj i ch'ʌmob. Che' woli' yʌl lac Yum”, che'en Jeremías. 

4Jini cha'an jini yumʌlob tsa' cha' majli i subeñob jini rey: A wocolic la' chʌmic ili 

winic Jeremías. Come ti' caj i t'an woli' c'uñ'añob soldadojob yic'ot pejtel winicob 
che' bajche' jaytiquil tsa' cʌleyob wʌ' ti tejclum. Ili winic ma'anic woli coltañob. 
Woli' yʌc'ob ti jisʌntel, che'ob. 

5Jini rey Sedequías tsi' yʌlʌ: Melela bajche' la' wom, come an ti la' wenta. Mach 

mejlic c tiq'uetla, che'en. 

6Jini cha'an tsi' cʌchʌyob Jeremías. Tsi' ju'sayob ba' tocol lum cha'an i yajñib 

ja'. Ili lum i cha'añʌch Malquías i yalobil rey. An ti' wenta jini xq'uelojelob ti' pat 

i yotot rey. Tsi' ju'sayob ti lazo. Ma'anic ja' ti yebal, pero tam jini oc'ol. Jeremías 
tsa' sup' ochi ti oc'ol. 

7-8Juntiquil etíope i c'aba' Ebedmelec, am bʌ i ye'tel ti' yotot rey, tsi' yubi ya'an 

Jeremías ti' yajñib ja'. Che' bʌ tsi' yubi, tsa' loq'ui ti' yotot rey. Tsa' majli i pejcan 
jini rey ya' ba' buchul ti' ti' ts'ajc i c'aba' Benjamín. Tsi' sube: 

9C yum, c rey, an i mul ili winicob cha'an tsi' yotsayob jini x'alt'an Jeremías ti' 

yajñib ja'. Mi caj i chʌmel ti wi'ñal ya'i come tsa'ix jili waj ti tejclum, che'en. 

10Jini cha'an jini rey tsi' sube Ebedmelec: Pʌyʌ majlel uxtiquil winicob. Letsanla 

loq'uel jini x'alt'an Jeremías ame chʌmic ti' yajñib ja', che'en. 

11Che' jini Ebedmelec tsi' pʌyʌ majlel uxtiquil winicob. Tsa' ochi ti' yotot rey ti 

yebal otot ba' lotol tsucul pisil. Tsi' cʌchʌ pisil ti lazo. Tsi' ju'sa ti' yajñib ja' ba'an 
Jeremías. 

12Jini etíope Ebedmelec tsi' sube: Ac'ʌ jini tsucul pisil ti yebal a mis yic'ot jini 

lazo, che'en. Jeremías tsi' mele che' bajche' tsa' subenti. 

13Che' jini tsi' letsayob loq'uel Jeremías ti patio am bʌ ti' wenta xq'uelojelob. 

Sedequías tsi' pejca Jeremías 

14Jini rey Sedequías tsi' pʌyʌ jini x'alt'an Jeremías. Tsi' pejca ya' ti yuxp'ejlel bʌ 

i ti' i Templo lac Yum. Jini rey tsi' sube: An chuqui com c'ajtibeñet. Yom ma' 
subeñon. Mach ma' muc, che'en. 

15Jeremías tsi' sube: Mi che'ʌch mic mel bajche' wola' wʌl, ¿mach ba muq'uic 

a wʌc'on ti chʌmel? Che' mic subeñet bajche' yom ma' mel, ma'anic mi caj a 
jac', che'en Jeremías. 

16Jini cha'an jini rey Sedequías tsi' mucu wa'choco i t'an ti' c'aba' lac Yum ti' 

tojlel Jeremías. Tsi' yʌlʌ: La' i q'uelonla lac Yum tsa' bʌ i meleyonla, jini cuxul 
bʌ lac Yum. Ma'anic mi caj cʌq'uet ti chʌmel. Ma'anic mi caj cʌq'uet ti' wenta ili 
winicob yomo' bʌ i tsʌnsañet, che'en. 

17Jini cha'an Jeremías tsi' sube: Lac Yum jiñʌch i Dios Panchan yic'ot Pañimil, 

i Dios Israel. Lac Yum woli' yʌl: “Mi a wom a jac'on, ac'ʌ a bʌ ti' wenta jini 
yumʌlob chocbilo' bʌ tilel i cha'an i rey Babilonia. Che' jini mi caj a cuxtʌyel. 
Che' jini mach muq'uic i pulel ti c'ajc ili tejclum. Cuxul mi caj a wajñel temel yic'ot 
a pi'ʌlob año' bʌ ti a wotot. 

18Pero mi ma'anic ma' wʌc' a bʌ ti' c'ʌb jini yumʌlob loq'uemo' bʌ ti Babilonia, 

mi caj i yʌjq'uel ili tejclum ti' c'ʌb jini caldeojob. Mi caj i pulob ti c'ajc. Che' jini 
ma'anic majch mi caj i coltañet loq'uel ti' c'ʌbob”, che'en Jeremías. 

19Jini rey Sedequías tsi' yʌlʌ: Mic bʌc'ñan jini judíojob tsa' bʌ i yʌc'ʌyob i bʌ ti' 

c'ʌb jini caldeojob. Tic'ʌl mi caj cʌjq'uel ti' wenta cha'an mi' tic'lañoñob, che'en. 

20Pero Jeremías tsi' sube: Ma'anic mi caj a wʌjq'uel ti' wenta. Jac'beñon wʌle. 

Mij c'ajtibeñet ti wocol t'an, come jiñʌch i t'an lac Yum woli bʌ c subeñet. Muq'uic 
a jac', tijicñayet mi caj a cuxtiyel. 

21Pero mi ma'anic ma' loq'uel ti tejclum, mi caj i tilel wocol che' bajche' tsi' 

pʌsbeyon lac Yum. 

22Tsaj q'uele pejtel jini x'ixicob tsa' bʌ cʌleyob ti' yotot jini rey ti Judá. Tsa' laj 

pʌjyiyob loq'uel ti' wenta jini yumʌlob chocbilo' bʌ tilel i cha'an i rey Babilonia. 
Jini yumʌlob tsi' subeyob: “Tsa' la' ñopbe i t'an la' pi'ʌlob, pero tsa' jach i lotiyetla. 
Jini cha'an ma'anic la' coltʌntel. Che' bʌ tsi' q'ueleyetla ti wocol, tsi' cʌyʌyetla”, 
che'ob. 

23Ña'tan che' jini, mi caj i pʌjyelob loq'uel ti a wotot pejtel a wijñamob yic'ot a 

walobilob ti' wenta jini caldeojob. Jatet ja'el ma'anic mi caj a colel ti' c'ʌbob. Jini 
rey am bʌ ti Babilonia mi caj i chuquet ti' c'ʌb. Mi caj i pul ili tejclum. Che' tsi' 
yʌlʌ Jeremías. 

24Sedequías tsi' sube: Mach yomic ma' suben yambʌ winic chuqui tsa' subeyon. 

Che' jini ma'anic mi caj a chʌmel. 

25Mi tsa' caji yubiñob jini yumʌlob wolij c'ajtibeñet bajche' yom mic mel, mi tsa' 

tili i c'ajtibeñet chuqui tsa' subeyon yic'ot bajche' tsac jac'ʌ, co jach yom ma' 
subeñob 

26tsa' c'ajtibeyon cha'an mic p'untañet cha'an mach awomic mic cha' choquet 

majlel ti' yotot Jonatán ame chʌmiquet ya'i, che'en jini rey. Tsa' majli Jeremías. 

27Tsa' tiliyob jini yumʌlob ba'an Jeremías cha'an yomob i ña'tan chuqui tsi' sube 

jini rey. Jeremías tsi' yʌlʌ che' bajche' tsi' sube jini rey. Jini cha'an tsa' cha' 
majliyob jini yumʌlob. Ma'anic majqui tsi' yubi chuqui tsa' ujti ti mucul. 

28Jini cha'an Jeremías tsa' cʌle ti jini patio ba'an xq'uelojelob jinto tsa' ochiyob 

jini caldeojob ti Jerusalén. Ya'to an ti Jerusalén che' bʌ tsa' mʌjli i cha'añob. 

Jeremias 39 

Tsa' ochi Jerusalén ti' wenta i contrajob 
(2 R. 24.20—25.21; 2 Cr. 36.17-21; Jer. 52.3-30) 

1I bolomp'ejlel jab che' woli ti yumʌl Sedequías rey bʌ ti Judá tsa' tili ti guerra 

jini rey Nabucodonosor yic'ot pejtel i winicob ti' contra Jerusalén. Tsi' joyoyob. 

2Che' junlujump'ejlix (11) jab i yumʌntel Sedequías che' ti' bolomp'ejlel tsic ti' 

ch'ʌmp'ejlel uw, tsa' mejliyob ti ochel. 

3Pejtel jini yumʌlob ch'oyolo' bʌ ti Babilonia tsa' tiliyob ti buchtʌl ya' ti' ti' ts'ajc 

xinlʌpʌl bʌ an. Ya' añob Nergal Sarezer yic'ot Samgar Nebo yic'ot Sarsequim 
yic'ot Rabsaris yic'ot yambʌ Nergal Sarezer jini ñuc bʌ i yaj coltaya rey yic'ot 
pejtel jini yumʌlob chocbilo' bʌ tilel cha'an i rey Babilonia. 

4Jini rey Sedequías yic'ot i winicob año' bʌ i ye'tel ti guerra tsa' puts'iyob. Ajñel 

tsa' ñumiyob ti pʌc'ʌbʌl i cha'an jini rey ba' wa'al ts'ajc ti jujunwejl. Che' ti ac'ʌlel 
tsa' loq'uiyob ti tejclum. Tsa' majliyob ti joctʌl i c'aba' Arabá. 

5Jini caldeojob tsi' yajñesayob. Ya' tsi' tajayob Sedequías ti joctʌl lʌc'ʌl ti Jericó. 

Che' bʌ tsi' cʌchʌyob, tsi' pʌyʌyob majlel ba'an jini rey Nabucodonosor ya' ba' 
woli ti jijlel ti Ribla ti' lumal Hamat. Jini rey tsi' yʌc'ʌ i t'an ti' contra. 

6Tsi' tsʌnsa i yalobilob Sedequías ya' ti Ribla ti' tojel i wut Sedequías. Tsi' tsʌnsa 

ja'el pejtel jini año' bʌ i ye'tel ti Judá. 

7Tsi' pit t'ojbe loq'uel i wut Sedequías. Tsi' cʌchʌ ti cadena tac cha'an mi' pʌy 

majlel ti Babilonia. 

8Jini caldeojob tsi' laj puluyob ti c'ajc i yotot rey yic'ot yan tac bʌ otot. Tsi' 

jemeyob i ts'ajquil Jerusalén. 

9Nabuzaradán i capitán soldadojob tsi' pʌyʌ majlel ti Babilonia pejtel i colojbal 

winicob cuxulob to bʌ ti tejclum, yic'ot jini winicob tsa' bʌ i bajñel cʌyʌyob i 
pi'ʌlob cha'an mi' yotsañob i bʌ ti' wenta, yic'ot pejtel winicob x'ixicob tsa' bʌ 
cʌleyob ti Judá. 

10Jini jach pobrejo' bʌ mach bʌ anic i lum tsa' cʌleyob ti Judá. Nabuzaradán tsi' 

yʌq'ueyob i cʌntan ts'usubil yic'ot jamil. 

Nabucodonosor tsi' cʌnta Jeremías 

11Nabucodonosor, rey bʌ ti Babilonia, tsi' yʌc'ʌ i t'an cha'an mi' cʌntʌntel 

Jeremías. Tsi' sube jini capitán Nebuzaradán: 

12Pʌyʌ. Cʌntan. Mach yomic ma' wis tic'lan. Melben che' bajche' mi' subeñet, 

che'en. 

13Jini cha'an jini capitán Nebuzaradán, yic'ot Nabusazbán, yic'ot Rabsaris, 

yic'ot Nergal Sarezer jini ñuc bʌ i yaj coltaya rey, yic'ot pejtelel yumʌlob i 
cha'año' bʌ jini rey ti Babilonia, 

14tsi' chocoyob majlel winicob cha'an mi' yʌc'ob ti colel Jeremías ya' ba' ñup'ul 

ti patio ti' wenta xq'uelojelob. Tsi' yʌc'ʌyob ti cʌntʌntel ti' wenta Gedalías (i 
yalobil Ahicam, i yalobil bʌ Safán) cha'an mi' cha' pʌjyel ti' yotot. Jini cha'an tsa' 
sujti ti chumtʌl Jeremías yic'ot i pi'ʌlob. 

Ebedmelec mi caj i coltʌntel 

15Tsa' tili i t'an Lac Yum ba'an Jeremías che' ñup'ul to ti patio ti' wenta 

soldadojob. Tsi' yʌlʌ: 

16Suben jini etíope Ebedmelec: “I Yum Panchan yic'ot Pañimil, i Dios Israel, 

woli' yʌl: Awila to, mi caj c ts'ʌctesan c t'an ti' contra ili tejclum. Mi caj cʌq'uen i 
toj i mul. Ma'anic mi caj j coltan. Ti jim bʌ ora mux caj a q'uel chuqui mi caj i 
yujtel. 



1296 

 

Chol de Tumbalá Bible 
© Bible Society of Mexico. 

  
 

 

17Pero mi caj j coltañet ti jini q'uin, che'en lac Yum. Ma'anic mi caj a wʌjq'uel ti' 

c'ʌb jini winicob mu' bʌ a bʌc'ñan. 

18Mi caj j coltañet. Ma'anic mi caj a chʌmel ti espada. Mi caj cʌq'ueñet a cuxtʌlel 

che' bajche' a majtan cha'an tsa' ñopoyon”. Che' yom ma' suben, che'en lac 
Yum. 

Jeremias 40 

I colojbal judíojob yic'ot Gedalías 

1I t'an lac Yum tsa' bʌ tili ba'an Jeremías: Jini capitán Nabuzaradán, tsi' pʌyʌ 

majlel Jeremías ti cadena tac yic'ot pejtel i pi'ʌlob loq'uemo' bʌ ti Jerusalén yic'ot 
ti Judá tsa' bʌ pʌjyiyob majlel ti Babilonia. 

2Pero tsi' yʌc'ʌ ti colel Jeremías. Tsi' sube: A Yum Dios tsi' choco tilel ili wocol 

ti jini tejclum. 

3Ts'ʌcʌl tsi' mele che' bajche' tsi' wʌn alʌ. Ti' caj la' mul tsi' choco tilel ili wocol 

cha'an ma'anic tsa' la' jac'be i t'an. Jini cha'an woliyetla ti wocol. 

4Awilan wolix c loc'sʌbeñet jini cadena am bʌ ti a c'ʌb. Mi a wom majlel quic'ot 

ya' ti Babilonia, conla. Mu'to j cʌntañet. Pero mi mach a womic majlel, uts'at ma' 
cʌytʌl ti ili lum. Yajcan baqui a wom majlel. Yom majliquet ba' uts'at ti a wut. 

5Uts'at mi a wom sujtel ya' ba'an Gedalías (i yalobil Ahicam, i yalobil bʌ Safán), 

come wa'chocobil cha'an i rey Babilonia. Woli' mel i ye'tel gobernador ti pejtelel 
tejclum tac ti Judá. Cucu ti chumtʌl a wic'ot a pi'ʌlob mi a wom. Mele bajche' 
jach uts'at ti a wut, che'en. Che' jini, jini capitán Nabuzaradán tsi' yʌc'ʌ ti colel. 
Tsi' yʌq'ue i bʌl i ñʌc' yic'ot yambʌ i majtan. 

6Jini cha'an Jeremías tsa' sujti ti Mizpa ba'an Gedalías (i yalobil Ahicám). Tsa' 

chumle yic'ot Gedalías yic'ot jini winicob tsa' bʌ cʌleyob ti jini lum. 

7Jini soldadojob año' bʌ i ye'tel ti ili lum tsi' yubiyob wa'chocobilix Gedalías (i 

yalobil Ahicam) cha'an i rey Babilonia. Tsi' yubiyob laj ac'bilobix ti' wenta 
Gedalías yic'ot pejtel jini pobrejo' bʌ tsa' bʌ cʌleyob ti Judá. 

8Jini cha'an tsa' tiliyob ti Mizpa ba'an jini gobernador Gedalías. Tsa' tiliyob 

Ismael (i yalobil Netanías), Johanán yic'ot Jonatán (i yalobilob Corea), Seraías 
(i yalobil Zanhumet), yic'ot i yalobilob Efai ch'oyolo' bʌ ti Netafat, yic'ot Jezarías 
i yalobil winic chumul bʌ ti Maacat yic'ot i winicob. 

9Gedalías (i yalobil Ahicam) tsi' wa'choco i t'an ti' tojlelob. Tsi' yʌlʌ: Mach la' 

bʌc'ñan jini caldeojob. Q'ueleyob ti la' yum. Chumlenla wʌ' ti la' lumal. Jac'benla 
i t'an jini rey am bʌ ti Babilonia. Che' jini tijicña mi caj la' wajñel. 

10Joñon an que'tel wʌ' ti Mizpa cha'an mic pejcan jini caldeojob che' mi' tilelob i 

q'uel bajche' añetla wʌ' ti la' lumal. Jatetla an la' we'tel ti la' lum cha'an mi la' 
tuc' ts'usub yic'ot yambʌ i wut te' yic'ot aceite. Yom mi la' chumtʌl ti la' tejclum 
baqui jach la' wom. Che' tsi' subeyob jini gobernador Gedalías. 

11Jini caldeojob pam pujquemo' bʌ ti Moab yic'ot ti Amón yic'ot ti Edom yic'ot ti 

yan tac bʌ tejclum tsi' yubiyob wa'chocobilix Gedalías (i yalobil Ahicam i yalobil 
bʌ Safán). Aq'uebilix i ye'tel ti' tojlel jini rey ti Babilonia. 

12Jini cha'an tsa' cha' tiliyob ti Judá pejtel judíojob loq'uemo' bʌ ti jujump'ejl lum 

ba' tsa' puts'iyob majlel. Tsi' yumayob Gedalías chumul bʌ ti Mizpa. Tsi' 
tempayob i ya'lel ts'usub yic'ot i wut te'. Wen on tsi' tuc'uyob. 

Ismael tsi' contraji Gedalías 

13Johanán (i yalobil Carea) yic'ot pejtel jini soldadojob año' bʌ i ye'tel ti Judá 

tsa' tem majliyob ti Mizpa ba'an Gedalías. 

14Tsi' subeyob: ¿Mach ba a wujilic talix Ismael (i yalobil Netanías) cha'an mi' 

tsʌnsañet? Chocbil tilel i cha'an Baalis i rey amoñob, che'ob. Pero Gedalías 
ma'anic tsi' ñopbeyob i t'an. 

15Johanán (i yalobil Carea) tsi' sube Gedalías ti mucul jach: La'ix majlicon 

cha'an mic tsʌnsan Ismael (i yalobil Netanías). Ma'anic majqui mi caj i ña'tan. 
¿Chucoch ma' lon ac' a bʌ ti tsʌnsʌntel? Che' jini mi caj i pam pujquelob jini 
judíojob tsa' bʌ i cha' tempayob i bʌ cha'an mi' yumañet. Che' jini mi caj i laj 
jilelob c pi'ʌlob ti Judá, che'en. 

16Pero Gedalías (i yalobil Ahicam) tsi' sube: Mach che'ic yom ma' mel Johanán, 

come mach talic Ismael i tsʌnsañon. Mach isujmic bajche' wola' wʌl, che'en. 

Jeremias 41 

1Che' ti wucp'ejlel uw tsa' tili ti Mizpa Ismael (i yalobil Netanías i yalobil bʌ 

Elisama) i p'olbal jini rey. Tsa' pi'leyob tilel cabʌl yumʌlob yic'ot lujuntiquil i 
winicob. Tsi' jula'tayob Gedalías (i yalobil Ahicam). Tsi' tem c'uxuyob waj ya' ti 
Mizpa. 

2Tsa' ch'ojyi Ismael (i yalobil Netanías) yic'ot jini lujuntiquil i winicob tsa' bʌ i 

pi'leyob tilel. Tsi' lowoyob Gedalías ti espada. Che' jini tsi' tsʌnsayob jini 
gobernador wa'chocobil bʌ cha'an jini rey ti Babilonia. 

3Ismael tsi' tsʌnsa ja'el pejtel jini judíojob yic'ot pejtel jini caldeojob woli bʌ i 

coltañob Gedalías. 

4Ti yijc'ʌlal che' maxto anic majqui tsi' yubi chuqui tsa' ujti, 

5tsa' tiliyob chʌnc'al winicob loq'uemo' bʌ ti Silo ya' ti Samaria. Tsijlem i pislel 

yic'ot bocbil i tsucti'. Lajchibilobix i bʌc'tal. Woli' ch'ʌmob tilel majtañʌl yic'ot pom 
cha'an mi' yʌc'ob ti' yotot lac Yum. 

6Ismael (i yalobil Netanías) tsa' loq'ui ti Mizpa cha'an mi' tajob ti bij. Che' bʌ tsi' 

tajayob, tsi' subeyob: La'la ba'an Gedalías (i yalobil Ahicam), che'en. 

7Che' bʌ tsa' c'otiyob ti tejclum, Ismael tsi' set' t'ojbeyob i bic' ili winicob yic'ot i 

pi'ʌlob. Tsi' chocoyob ochel ti pozo. 

8Pero lujuntiquil winicob tsi' subeyob: Mach a tsʌnsañon lojon, come an c 

cha'an lojon cabʌl trigo yic'ot cebada yic'ot aceite yic'ot chab lotbil bʌ ti mucul, 
che'ob. Jini cha'an ma'anic tsi' tsʌnsayob. Tsa' bajñel coliyob che' bʌ tsa' chʌmi 
i pi'ʌlob. 

9Wen colem jini pozo ba' tsi' choco ochel pejtel jini ch'ujlelʌl Ismael che' ujtel to 

i tsʌnsañob. Anix ora melbil jini pozo. Jini rey Asa tsi' melbeyob pozo jini 
chumulo' bʌ ti Mizpa che' bʌ tsa' tili Baasa, rey bʌ ti Israel cha'an mi' contrajin ti 
guerra. Ismael tsi' but'u jini pozo yic'ot jini chʌmeño' bʌ tsa' bʌ i tsʌnsa. 

10Che' jini Ismael tsi' pʌyʌ majlel i colojbal winicob año' bʌ ti Mizpa, jini xch'oc 

bʌ i yalobilob rey yic'ot pejtel tsa' bʌ cʌleyob ti Mizpa ti' wenta Gedalías, jini 
wa'chocobil bʌ cha'an jini capitán Nabuzaradán. Ismael tsi' laj cʌchʌyob majlel 
ti junwejl ja' ba'an amoñob. 

11Johanán (i yalobil Carea) yic'ot pejtel jini soldadojob año' bʌ i ye'tel ti Judá tsi' 

yubiyob chuqui tsi' mele Ismael. 

12Tsi' pʌyʌyob majlel winicob cha'an mi' contrajiñob ti guerra cha'an cabʌl i 

jontolil Ismael. Tsi' tajayob lʌc'ʌl ti ja' ya' ti Gabaón. 

13Tsa' ñuc'ayob i pusic'al jini cʌchʌlo' bʌ año' bʌ ti' wenta Ismael che' bʌ tsi' 

q'ueleyob Johanán yic'ot jini soldadojob año' bʌ i ye'tel ti Judá. 

14Tsi' laj cʌyʌyob Ismael cha'an mi' sujtelob yic'ot Johanán. 

15Pero Ismael tsa' puts'i yic'ot waxʌctiquil i winicob. Tsa' majliyob ba'an 

amoñob. 

16Johanán yic'ot pejtel jini soldadojob año' bʌ i ye'tel ti Judá tsi' cha' pʌyʌyob 

pejtel jini loq'uemo' bʌ ti Mizpa, jiñobʌch tsa' bʌ cʌleyob ti' wenta Gedalías: 
soldadojob, x'ixicob, alp'eñelob yic'ot eunucojob. Johanán tsi' tajayob ti 
Gabaón. Tsi' cha' pʌyʌyob tilel. 

17Tsa' loq'uiyob ya'i. Tsa' majliyob ti chumtʌl ti Belén come tsi' ña'tayob majlel 

ti Egipto. 

18Tsi' bʌc'ñayob jini caldeojob, come Ismael tsi' tsʌnsa jini gobernador Gedalías 

wa'chocobil bʌ cha'an jini rey ti Babilonia. 

Jeremias 42 

I t'an Jeremías ti' tojlel Johanán 

1Pejtel jini soldadojob año' bʌ i ye'tel ti Judá yic'ot Johanán (i yalobil Carea) 

yic'ot Azarías (i yalobil Osaías) yic'ot pejtel winicob, jini ñuco' bʌ yic'ot 
ch'o'ch'oco' bʌ, tsa' tili i pejcañob jini x'alt'an Jeremías. 

2Tsi' subeyob: Ubiñon lojon, cha'an wolij c'ajtibeñet ti wocol t'an, pejcan a Yum 

Dios cha'an mi' coltañon lojon, come ma'anix jaytiquilon lojon che' bajche' wola' 
q'uel. 

3C'ajtiben a Yum Dios cha'an mi' subeñon lojon baqui yom mic majlel lojon. 

C'ajtiben cha'an mi' cʌntesañon lojon chuqui yom mic mel lojon, che'ob. 

4Jeremías tsi' subeyob: Mi caj c mel che' bajche' woli la' wʌl. Mi caj c pejcan lac 

Yum Dios. Mi caj c cha' subeñetla pejtel chuqui mi' sub. Ma'anic mi caj c muc, 
che'en. 

5Tsi' jac'ʌyob: Testigojʌch lac Yum. Mi isujm ma' subeñon lojon i t'an, xuc'ul mi 

caj c mel lojon bajche' mi' subeñet lac Yum Dios. 

6Mi caj c jac'ben lojon i t'an lac Yum Dios mi uts'at mi cubin lojon o mi mach 

uts'atic, come wolic xiq'uet lojon cha'an ma' pejcan. Che' jini uts'at mi caj cajñel 
lojon che' mic jac'ben lojon i t'an lac Yum Dios, che'ob. 

7Ñumenix lujump'ejl q'uin tsa' tili i t'an lac Yum ba'an Jeremías. 

8Jini cha'an Jeremías tsi' pʌyʌ tilel Johanán (i yalobil Carea) yic'ot jini 

soldadojob año' bʌ i ye'tel ti Judá yic'ot pejtel winicob, jini ñuco' bʌ yic'ot jini 
ch'o'ch'oco' bʌ. 

9Tsi' subeyob: Tsac pejca lac Yum, i Dios Israel. Tsac mele che' bajche' tsa' la' 

c'ajtibeyon. Tsac sube chuqui tsa' la' wʌlʌ. Lac Yum tsi' yʌlʌ: 

10“Yom wʌ' jach mi la' chumtʌl ti la' lum. Che' jini mi caj j coltañetla. Ma'anic mi 

caj c jisañetla. Mi caj c pʌq'uetla yilal. Ma'anic mi caj c boquetla. Che' uts'at ma' 
jac'beñon, mi caj c mel c pusic'al cha'an jini ñuc bʌ wocol tsa' bʌ c chocbeyetla 
tilel. 

11Mach yomic mi la' bʌc'ñan jini rey ti Babilonia. Cʌyʌx la' bʌc'ñan. Ma'anic 

chuqui mi caj i tumbeñetla, come añon quic'otetla cha'an mij coltañetla loq'uel 
ti' c'ʌb. 

12Mi caj c ñijcʌben i pusic'al jini rey cha'an mi' p'untañetla cha'an mi mejlel la' 

chʌn ajñel ti la' lum”, che'en. 

13Pero mi mach la' womic la' jac'ben i t'an la' Yum Dios, mi ma'anic mi la' cʌytʌl 

ti ili lum, 

14mi tsa' la' wʌlʌ: “Wersa com lojon majlel ti chumtʌl ti Egipto ba' ma'anic guerra, 

ba' ma'anic i t'an trompeta mi wi'ñal”, mi che'etla, 

15ubibenla i t'an lac Yum pejteletla tsa' bʌ cʌleyetla che' bʌ tsa' jiliyob la' pi'ʌlob 

ti Judá. I Yum Panchan yic'ot Pañimil, i Dios Israel woli' yʌl: “Mi wersa la' wom 
majlel ti chumtʌl ti Egipto, mi caj la' jilel ya' ti Egipto. 

16Jini espada woli bʌ la' bʌc'ñan mi caj i tsajcañetla majlel ti Egipto ba' mi caj la' 

chʌmel. 

17Pejtel winicob mu' bʌ i majlelob ti Egipto cha'an che'ʌch yom i bajñel pusic'al 

mi caj i chʌmelob ti espada yic'ot ti wi'ñal yic'ot ti c'amʌjel. Ma'anic majch mi caj 
i coltan i bʌ che' mic chocben tilel jini ñuc bʌ wocol. 

18Che' bajche' tsac chocbeyob tilel wocol jini chumulo' bʌ ti Jerusalén che' wen 

mich'on, che' ja'el mi caj c mich'leñetla che' mi la' majlel ti Egipto. Junyajlel 
ch'ijiyem mi caj la' cʌytʌl. Mi caj la' p'ajtʌl. Mi caj la' wʌ'lentel. Ma'anix mi caj la' 
chʌn q'uel la' lumal”. Che' woli' yʌl lac Yum. 

19Lac Yum tsi' subeyetla ti wocol t'an: “Mach yomic mi la' majlel ti Egipto, i 

colojbalet bʌ la Judá”, che'en. Jini cha'an ña'tanla ti isujm tsa'ix c wʌn subeyetla 
chuqui mi caj i yujtel ti la' tojlel. 

20Mux caj la' chʌmel cha'an la' sajtemal. Come tsa' la' subeyon majlel ba'an la' 

Yum Dios. Tsa' subeyon lojon: “C'ajtiben a Dios bajche' yom mic mel lojon. Che' 
jini pejtel mu' bʌ i subeñet lac Yum mi caj c mel lojon. Subeñon lojon. Mux caj 
c mel lojon”, che'etla. 

21Tsa'ix c laj subeyetla pero ma'anic woli la' jac'ben i t'an la' Yum Dios mi ts'ita'ic 

ti pejtelel chuqui tsi' yʌlʌ. 

22Ña'tanla che' jini, mi caj la' chʌmel ti espada yic'ot ti wi'ñal yic'ot ti c'amʌjel ya' 

ba' mi la' majlel ti chumtʌl come woli la' bajñel yajcan la' wajñib che' bajche' yom 
la' pusic'al. 

Jeremias 43 

Tsa' majliyob ti Egipto 

1Jeremías tsa' ujti i laj subeñob i t'an lac Yum Dios. Che' bajche' Dios tsi' sube 

Jeremías tsi' cha' subeyob. 

2Azarías (i yalobil Osaías) yic'ot Johanán (i yalobil Carea) chan tsi' meleyob i 

bʌ. Tsi' yʌlʌyob: A lot wola' subeñon lojon. Ma'anic tsi' chocoyet tilel Dios cha'an 
ma' tic'on lojon. Jatet tsa' wʌlʌ: “Mach yomic mi la' majlel ti chumtʌl ti Egipto”, 
pero mach tilemic ti Dios ili t'an. 

3Baruc (i yalobil Nerías) tsi' xiq'uiyet cha'an ma' wʌc'on lojon ti' c'ʌb jini 

caldeojob laj contrajob cha'an mi' tsʌnsañoñob. Cʌchʌl mi caj i pʌyoñob majlel 
ti Babilonia, che'ob. 

4Jini cha'an ma'anic tsi' jac'beyob i t'an lac Yum jini Jonanán yic'ot soldadojob 

año' bʌ i ye'tel ti Judá. Ma'anic tsa' jal'ayob ti Judá. 

5Johanán yic'ot jini soldadojob año' bʌ i ye'tel tsi' pʌyʌyob majlel pejtel jini 

chumulo' bʌ ti Judá yic'ot jini pam pujquemo' bʌ ti ñajtʌl tsa' bʌ sujtiyob ti Judá, 

6winicob x'ixicob, yic'ot i yalobilob, yic'ot jini xch'oc bʌ i yalobilob rey yic'ot 

pejtelob tsa' bʌ i yumayob Gedalías, jini wa'chocobil bʌ cha'an jini capitán 
Nabuzaradán. Tsi' pʌyʌyob majlel ja'el jini x'alt'an Jeremías yic'ot Baruc. 

7Tsa' tiliyob ti Egipto, come ma'anic tsi' jac'beyob i t'an lac Yum. Tsa' c'otiyob ti 

Tafnes. 

8Tsa' tili i t'an lac Yum ba'an Jeremías ya' ti Tafnes: 

9Ch'uyu majlel colem xajlel cha'an ma' muc yic'ot ts'ajc ya' ti yebal jini t'uchlib 

am bʌ ti' tojel i ti' i yotot Faraón ti Tafnes. Pʌyʌ majlel jini ch'oyolo' bʌ ti Judá 
cha'an mi' q'uelob. 

10Subeñob: “I Yum Panchan yic'ot Pañimil, i Dios Israel, woli' yʌl: P'isi ti la' 

wenta chuqui wolic mel. Mi caj c pʌy tilel c winic Nabucodonosor rey bʌ ti 
Babilonia. Mi caj i wa'chocon i buchlib ti' pam ili xajlel tac wʌ' ba' tsac mucu. Mi 
caj i lich' i pabellón wʌ' ti chan. 

11Tal i jisan jini año' bʌ ti Egipto. Mi caj i jilelob ti c'amʌjel. Cʌchʌl mi caj i 

majlelob yaño' bʌ ti ñajt bʌ lum. Yaño' bʌ mi caj i chʌmelob ti espada. Che'ʌch 
mi caj i jilelob che' bajche' tsac wʌn ña'ta, che'en lac Yum. 

12Nabucodonosor mi caj i tsuc' c'ajc ti' yotot tac i diosob Egipto. Mi caj i pulob. 

Mi caj i mʌjlel i cha'an. Che' bajche' mi' lʌp i bujc jini xcʌnta tiñʌme' che' ja'el mi 
caj i ch'ʌl i bʌ yic'ot pejtel chuqui letsem bʌ i tojol ti Egipto. Tijicña i pusic'al mi 
caj i sujtel ti' lumal. 

13Mi caj i jem jini chan bʌ oy tac am bʌ i ts'ijbal ya' ti' tojel jini templo ti Egipto 

ba' mi' ch'ujutesañob jini q'uin. Mi caj i jem jini templo tac ba' lotol i diosob 
Egipto. Mi caj i pulob ti c'ajc”. Subeñob che' woli' yʌl lac Yum, che'en. 

Jeremias 44 

Jeremías tsi' cha'le subt'an ti Egipto 

1Tsa' tili jini t'an ba'an Jeremías che' ya' to chumulob jini judíojob ti Egipto, ti 

Migdol yic'ot ti Tafnes yic'ot ti Menfis yic'ot ti junwejl Patros. 

2I Yum Panchan yic'ot Pañimil, i Dios Israel woli' yʌl: Tsa' la' q'uele jini ñuc bʌ 

wocol tsa' bʌ c chocbeyob jini año' bʌ ti Jerusalén yic'ot i tejclum tac Judá. La' 
wilan lu' jocholix. Ma'anix i yum. 

3Tsac jisayob cha'an cabʌl i jontolil. Tsi' ch'ujutesayob yambʌ diosob mach bʌ i 

cʌñʌyobic, ch'oyolo' bʌ ti ñajt bʌ pañimil. Tsi' pulbeyob pom. Che' jini tsi' 
techbeyoñob c mich'ajel. 

4Tsac chocbeyetla tilel pejtel c winicob c'ʌlʌl ti oñiyi c'ʌlʌl wʌle cha'an mic 

subeñetla ti wocol t'an mach yomic mi la' mel ili jontolil, come ts'a' mij q'uel. 

5Pero ma'anic tsi' jac'ʌyob. Ma'anic tsi' cʌyʌyob i pulben pom yambʌ diosob. 

Ma'anic tsi' cʌyʌyob i mul. 

6Jini cha'an tsa cʌc'ʌyob ti ñuc bʌ wocol ti pejtelel tejclum tac ti Judá yic'ot ti' 

bijlel tac Jerusalén cha'an cabʌl c mich'ajel. Jochol tsa' cʌle la' lumal. Lu' 
jejmenix woli la' q'uel. 

7Jini cha'an woli' yʌl lac Yum, i Dios Panchan yic'ot Pañimil, i Dios Israel: 

¿Chucoch mi la' wʌc' la' bʌ ti wocol cha'an mi la' junyajlel jilel, winicob yic'ot 
x'ixicob yic'ot ch'itoñob yic'ot xch'ocob? Che' jini ma'anic mi' cʌytʌl mi juntiquilic 
ch'oyol bʌ ti Judá. 



1302 

 

Chol de Tumbalá Bible 
© Bible Society of Mexico. 

  
 

 

8¿Chucoch mi la' techbeñon c mich'ajel cha'an i melbal la' c'ʌb? Mi la' pulbeñob 

pom yambʌ diosob wʌ' ti Egipto ba' tsa' tiliyetla ti chumtʌl. Che' jini mi caj la' 
ts'a'lentel ti pejtelel lum tac ti pañimil. 

9¿Tsa' ba ñajiyi la' cha'an i jontolil la' tatob yic'ot i jontolil jini reyob ti Judá yic'ot 

i jontolil jini yumʌlob? ¿Tsa' ba ñajiyi la' cha'an la' bajñel jontolil yic'ot i jontolil 
la' wijñam ya' ti' lumal Judá yic'ot ti' bijlel Jerusalén? 

10C'ʌlʌl wʌle ma'anic tsi' peq'uesayob i bʌ. Ma'anic woli' bʌc'ñañoñob. Ma'anic 

woli' jac'ob c mandar che' bajche' tsaj cʌntesayetla yic'ot la' tatob. 

11Jini cha'an p'isila ti la' wenta chuqui wolic subeñet, che'en i Yum Panchan 

yic'ot Pañimil, i Dios Israel. La' wilan la' contrajon. Mi caj c chocbeñetla tilel ñuc 
bʌ wocol cha'an mic junyajlel jisan pejtel jini ch'oyolo' bʌ ti Judá tsa' bʌ i 
ñusʌbeyoñob c t'an. 

12Tsa' tiliyob ti Egipto cha'an che'ʌch yomob i bajñel pusic'al. Mi caj cʌc'ob ti 

wocol. Wʌ' ti Egipto mi caj i laj jilelob. Mi caj i laj chʌmelob ti espada yic'ot ti 
wi'ñal, jini ñuco' bʌ yic'ot jini ch'o'ch'oco' bʌ. Mi caj i ts'a'lentelob, mi caj i 
yʌ'lentelob, mi caj i p'ajtʌlob. 

13Mi caj cʌq'ueñob i toj i mul jini chumulo' bʌ ti Egipto che' bajche' tsi' tojoyob 

jini año' bʌ ti Jerusalén. Mi caj i jilelob ti espada yic'ot ti wi'ñal yic'ot ti c'amʌjel. 

14Ti pejtelob tsa' bʌ tiliyob ti Egipto mi caj i jilelob ilayi. Ma'anic majqui mi caj i 

sujtel ti' lumal Judá ba' yomob chumtʌl, jini jach mu' bʌ i tʌts'ob i bʌ ti' tojlel i 
pi'ʌlob cha'an mi' sujtelob, che'en lac Yum. 

15Ya' tempʌbilob bajc'ʌl winicob x'ixicob tsa' bʌ majliyob ti Egipto, chumulo' bʌ 

ti Patros. Añʌch i mul ili x'ixicob cha'an tsi' pulbeyob pom jini dioste' tac. Ña'tʌbil 
i cha'an i ñoxi'alob, pero ma'anic tsi' tiq'uiyob. Tsi' yʌlʌyob jini winicob: 

16Mach tilemic ti Dios jini t'an woli bʌ a subeñon lojon. Ma'anic mi caj c jac' lojon. 

17Mi caj c mel lojon che' bajche' com lojon. Mi caj c pulben pom jini x'ixic bʌ rey 

ti panchan. Mi caj cʌq'uen i majtan bajche' jach c'amel com, che' bajche' tsi' 
meleyob c tat lojon yic'ot c reyob lojon yic'ot año' bʌ i ye'tel ya' ti' tejclum tac 
Judá yic'ot ti' bijlel Jerusalén. Come che' jini ma'anic c wi'ñal lojon, tijicñayon 
lojon, wen chumulon lojon. 

18Pero che' bʌ tsaj cʌyʌ lojon c pulben pom jini x'ixic bʌ rey ti panchan, che' bʌ 

tsaj cʌyʌ c ch'ujutesan lojon, an lojon c wocol c'ʌlʌl wʌle. Ma'anic c chubʌ'an 
lojon. Tic'lʌbilon ti espada yic'ot ti wi'ñal, che'ob. Jini x'ixicob tsi' yʌlʌyob: 

19Che' bʌ tsac pulbe lojon pom jini x'ixic bʌ rey ti panchan, ¿mach ba yujilic c 

ñoxi'al lojon? Ña'tʌbil i cha'añob che' bʌ tsac ch'ujutesa lojon, che' bʌ tsa cʌq'ue 
lojon japbil bʌ i majtan. Ma'anic tsi' tiq'uiyon lojon, che'ob. 

20Jini cha'an Jeremías tsi' subeyob winicob x'ixicob ti pejtelelob: 

21Che' bʌ tsa' la' pulu pom ya' ti' bijlel Jerusalén, jatetla a wic'ot la' tatob, la' 

reyob, yic'ot año' bʌ i ye'tel, ¿mach ba anic tsi' q'uele lac Yum? ¿Mach ba anic 
woli' chʌn ña'tan? ¿Mach ba anic tsi' p'isi ti' wenta? 

22Mach chʌn cuchbilix i cha'an la' jontolil yic'ot pejtelel chuqui mi la' mel. Jini 

cha'an tsa' pujch'i la' lum. Tsa' sujti ti tiquin bʌ lum mach bʌ anic i c'ʌjñibal. 
Ma'anix i yumob. Tsa' p'ajleyob jini ya' bʌ chumulob. Tsa' jiliyob. Jini cha'an 
woliyetla ti wocol wʌle. 

23Tsa' la' pulu pom. Tsa' la' cha'le mulil ti' tojlel lac Yum. Ma'anic tsa' la' jac'be i 

t'an. Tsa' la' ñusʌbe i mandar yic'ot pejtelel i cʌntesʌbal. Jini cha'an tsa' tili ti la' 
tojlel ili ñuc bʌ wocol, che'en. 

24Jeremías tsi' subeyob ti pejtelelob, yic'ot ja'el x'ixicob: Ubinla i t'an lac Yum, 

pejteletla ch'oyolet bʌ la ti Judá, añet bʌ la ti Egipto. 

25I Yum Panchan yic'ot Pañimil, i Dios Israel, woli' yʌl: Winicob yic'ot la' 

wijñamob, lajal tsa' la' mele che' bajche' tsa' la' wʌlʌ. Tsa' la' wʌlʌ: “Mux caj c 
wersa ts'ʌctesan lojon c t'an ti' tojlel jini x'ixic bʌ rey ti panchan che' bajche' tsac 
sube lojon. Mi caj c pulben pom. Mi caj cʌq'uen japil bʌ i majtan”, che'etla. 
Melela, abi, che' bajche' tsa' la' wʌlʌ. 

26Ubinla i t'an lac Yum, pejteletla ch'oyolet bʌ la ti Judá, añet bʌ la ti Egipto: P'isi 

ti la' wenta come ñucʌch j c'aba'. Tsa'ix cʌc'ʌ c t'an. Ma'anix mi caj la' chʌn 
pejcan j c'aba'. Ma'anix mi caj la' chʌn al ti Egipto: “Cuxul lac Yum”, mach chʌn 
che'etixla. 

27Yʌxʌlix co. Ma'anic mi caj j coltañetla. Mi caj cʌq'uetla ti wocol. Ti pejteletla 

ch'oyolet bʌ la ti Judá, añet bʌ la ti Egipto, mi caj la' chʌmel ti espada yic'ot ti 
wi'ñal jinto mi la' lu' jilel. 

28Jiñob jach mu' bʌ i puts'elob loq'uel ti Egipto, mu' bʌ i sujtelob ti Judá, mi caj 

i colelob. Ma'anic jaytiquilob. Ti la' pejtelel tsa' bʌ tiliyetla ti chumtʌl ti Egipto mi 
caj la' ña'tan xuc'ul c t'an. Mi caj i ts'ʌctiyel, pero mach ts'ʌctiyic la' t'an. 

29Mi caj cʌq'ueñet la' toj la' mul wʌ' ba' añetla. Che' talix wocol mi caj la' ña'tan 

wolix i ts'ʌctiyel c t'an tsa' bʌ c wʌn subeyetla, che'en. 

30Lac Yum woli' yʌl: P'isila ti la' wenta. Che' bajche' tsa cʌc'ʌ Sedequías rey bʌ 

ti Judá ti' c'ʌb Nabucodonosor rey bʌ ti Babilonia, yom bʌ i tsansan, che' mi caj 
cʌc' Faraón Hofra rey bʌ ti Egipto ti' c'ʌb i contrajob yomo' bʌ i tsʌnsan, che'en 
lac Yum. 

Jeremias 45 

I t'an Jeremías ti' tojlel Baruc 

1Jini x'alt'an Jeremías tsi' sube ili t'an Baruc (i yalobil Nerías). Baruc tsi' laj ts'ijbu 

che' bajche' tsi' sube Jeremías che' chʌmp'ejlix jab i yumʌntel Josías, rey bʌ ti 
Judá: 

2-3Lac Yum, i Dios Israel woli' subeñet, Baruc: Jatet tsa' wʌlʌ: “Obol c bʌ cha'an 

cabʌl woli' p'ojlesʌbeñon wocol lac Yum. Wen ch'ijiyemon. C'ux c pusic'al. Mach 
chʌn cujchix c cha'an. Mach mejlic j c'aj co”, che'et. 

4Yom abi mic subeñet bajche' woli' yʌl lac Yum: “Q'uele wolix c cha' jem jini tsa' 

bʌ c wa'choco. Jini pʌc'bil bʌ c cha'an ti a lumal wolic cha' boc. 

5¿Woli ba a ñop a pʌs a bʌ ti ñuc? Mach yomic. Ña'tan, mi caj cʌc' ti wocol 

pejtel winicob x'ixicob, che'en lac Yum, pero mi caj j coltañet. Mi caj a colel ti 
guerra baqui jach ma' majlel”. Che' woli yʌl lac Yum, che'en Jeremías. 

Jeremias 46 

T'an ti' tojlel Egipto 

1Tsa' tili i t'an lac Yum ba'an jini x'alt'an Jeremías ti contra Egipto yic'ot i winicob 

jini Faraón Necao, rey bʌ ti Egipto. 

2Ya' añob soldadojob ti' ti' jini ñoj ja' Eufrates ya' ti Carquemis. Nabucodonosor, 

rey bʌ ti Babilonia, tsi' chucu ili tejclum che' ti' chʌmp'ejlel jab che' woli ti yumʌl 
Joacim (i yalobil Josías) rey bʌ ti Judá. 

3Chajpan la' bʌ. Cucula ti guerra. 

4Tajsinla jini caballo. C'ʌchi'la. Lʌpʌla i mʌctijib la' jol. Juc'u la' machit. Lʌpʌ la' 

pislel cha'an guerra. 

5¿Chucoch c'unix woli' yubiñob jini p'ʌtʌlo' bʌ? ¿Chucoch woli' sutq'uiñob i bʌ? 

Lamital tsa' yajliyob. Lamital woli' puts'elob ti ajñel. Ma'anic mi' sujtelob i can 
q'uelob i pat. An bʌq'uen baqui jach mi' majlelob, che'en lac Yum. 

6Ajñesanla. Mʌctanla jini xputs'elob yujilo' bʌ ajñel xʌmbal. Mach yomic mi' 

colelob jini p'ʌtʌlo' bʌ. Tʌctʌcñayix mi' majlelob. Woli' yajlelob ya' ti norte ba'an 
i ti' ja' i c'aba' Eufrates. 

7¿Majqui jini mu' bʌ i xijt'esan letsel i bʌ che' bajche' jini ñoj ja' Nilo che' but'ul? 

Mi' pam mʌctan lum. 

8Jiñʌch Egipto. Mi' bajñel ñijcan i bʌ che' bajche' colem ja'. Mi' lon al ti' bajñel 

pusic'al: Mi caj c pam ñumel ti pañimil. Mi caj c jisan jini tejclum yic'ot jini ya' bʌ 
chumulob. 

9Conla, che'ob. Yom p'is mi' majlelob carreta tac yic'ot caballo. La' ñaxan 

majlicob jini p'ʌtʌlo' bʌ yic'ot jini ch'oyolo' bʌ ti Cus yic'ot ti Put chuculo' bʌ i 
cha'an mʌctijibʌl tac, yic'ot jini ch'oyol bʌ ti Lud wen yujilo' bʌ julbʌl ti jalʌjb, lon 
che'ob. 

10Pero jiñʌch i Yum Panchan yic'ot Pañimil mu' bʌ caj i mʌjlel i cha'an ti jim bʌ 

q'uin. Mi caj i q'uextʌbeñob i mul i contrajob. Mi caj i yʌq'ueñob i toj i mul jini 
egiptojob. Jini caldeojob mi caj i tsʌnsañob egiptojob ti espada ya' ti norte ti' t'ejl 

jini ja' Eufrates. Mi caj i yʌq'uentel tsʌnsʌbil bʌ i majtan lac Yum Dios, i Yum 
Panchan yic'ot Pañimil. 

11Cucula ti Galaad winicob x'ixicob ch'oyolo' bʌ ti Egipto. Ch'ʌmʌla majlel i 

bojñib la' bʌc'tal yic'ot yan tac bʌ ts'ac, pero mach lajmiquetla. Lolom jach mi la' 
c'ʌn cabʌl ts'ac. 

12Ti pejtelel pañimil tsi' yubiyob cha'an tsa' t'uchtʌntiyetla. Woliyetla ti quisin. Ti 

ñajtʌl mi' yubintel a woñel, come tsi' cujuyob i bʌ jini p'ʌtʌlo' bʌ. Temel tsa' 
yajliyob. 

13Lac Yum tsi' wʌn sube jini x'alt'an Jeremías: Tal i jisan Egipto jini 

Nabucodonosor rey bʌ ti Babilonia. 

14La', subeñob ti Egipto yic'ot ti Migdol. Subeñob ti Menfis yic'ot ti Tafnes: 

“Chajpan la' bʌ. Cucula ti guerra, come talob i joyetla jini mu' bʌ caj i tsʌnsañetla 
ti espada”. Che' yom ma' subeñob, che'en. 

15¿Chucoch ma'anic tsa' mejli i coltañetla la' yum mu' bʌ la' c'uxbin? Tsa' yajli 

cha'an ñucʌch lac Yum tsa' bʌ i choco jubel. 

16Lac Yum tsi' yʌc'ʌ ti yajlel cabʌlob. P'ulul tsa' yajliyob. Tsi' yʌlʌyob: Conla ti 

sujtel ti lac lumal ba'an lac pi'ʌlob, come cabʌl woli lac jilel ti espada, che'ob. 

17Pejcanla jini Faraón Hofra rey bʌ ti Egipto, come che' jach mi' tech leto. Mach 

mʌjlic i cha'an, come mi to'ol ñusan q'uin che' i yorajlelix mi' chajpan i bʌ. 

18Jini Rey, i c'aba' i Yum Panchan yic'ot Pañimil, mi' yʌl: Tal juntiquil ñuc bʌ ti 

isujm. An i ñuclel che' bajche' Tabor jini chan bʌ wits yic'ot ja'el jini wits Carmel, 
lʌc'ʌl bʌ ti colem ñajb. 

19Jini chumulet bʌ la ti Egipto, chajpanla la' bʌ cha'an mi la' majlel ti ñajt bʌ lum. 

Come jochol mi caj i cʌytʌl Menfis. Mi caj i lu' jejmel i yotot tac. 

20Anquese i t'ojol jax Egipto che' bajche' i ña' wacax, pero tal jaj loq'uem bʌ ti 

norte. Mi caj i c'ux. 

21Egipto tsi' yʌq'ueyob taq'uin cabʌl soldadojob cha'an mi' coltañob ti guerra. 

Woli' sutq'uiñob i pat che' bajche' alʌ tat wacax am bʌ i bʌq'uen. Temel woli' 
puts'elob. Mach xuc'ulobic che' ti' yorajlel jini ñuc bʌ wocol. Jiñʌch i yorajlel che' 
mi' q'uextʌbentelob i mul. 

22-23Ñʌch'ʌlob che' bajche' lucum, mi' puts'elob majlel egiptojob. Mi' yochelob i 

contrajob ñajt bʌ ch'oyolob. Mi' tsepob jubel jini chumulo' bʌ ti Egipto che' 
bajche' mi lac sec' jubel colem te'el. Cabʌlob i contrajob che' bajche' sajc'. Jini 
cha'an ma'anic majqui mi mejlel i tic'ob. Wen yujilob jisaya. 

24Egipto mi caj i yʌjq'uel ti quisin. Mi caj i yʌjq'uel ti' wenta jini ch'oyolo' bʌ ti 

norte. 

25I Yum Panchan yic'ot Pañimil, i Dios Israel, woli' yʌl: Mi caj cʌq'uen i toj i mul 

Amón, i dios Tebas, yic'ot Faraón, yic'ot pejtel Egipto, yic'ot pejtel i diosob, yic'ot 
i yumob mu' bʌ i c'uxbiñob dioste' tac. 

26Mi caj cʌc'ob ti' c'ʌb Nabucodonosor, rey bʌ ti Babilonia, yic'ot año' bʌ i ye'tel 

yomo' bʌ i tsʌnsañob. Pero ti wi'il bʌ ora mi caj i colel Egipto. Mi caj i cha' ñuc'an. 

27Mach la' cha'len bʌq'uen jatetla tsa' bʌ sujtiyetla ti la' lumal. C winiquetla. 

Mach la' mel la' pusic'al. Mi caj c cha' pʌyetla tilel la' wic'ot la' walobilob anquese 
ñajt pujquemetla, anquese chuculetla ti' wenta yambʌ yumʌlob. Mi caj i cha' 
sujtel Jacob. Mi caj i c'aj i yo, tijicña i pusic'al. Ma'anic chuqui mi caj i bʌc'ñan. 

28Mach a cha'len bʌq'uen, c winic, Jacob, che'en lac Yum. Añon quic'otet. Mi 

caj c lu' jisan yambʌ winicob, pero mach jatetic. Jini jach mi caj c jultesʌbeñet a 
pusic'al. Ma'anic mi caj c to'ol ñusan a mul, che'en lac Yum. 

Jeremias 47 

T'an ti' tojlel filisteojob 

1Tsa' tili i t'an lac Yum ba'an jini x'alt'an Jeremías che' maxto tilemic jini Faraón 

cha'an mi' jisan Gaza i cha'an filisteojob. 

2Lac Yum woli' subeñob jini filisteojob: Ya' ti norte woli' bujt'el ja'. Talix but'ja' i 

pam mʌctan a lum yic'ot a c'ajbal, yic'ot a tejclum tac yic'ot jini ya' bʌ chumulob. 
Winicob mi' cajelob ti oñel cha'an bʌq'uen. Pejtel xchumtʌl tac mi' cajelob ti 
uq'uel. 

3Ubiben i t'an caballo yic'ot jini carreta tac woli bʌ i tujc'añob ñumel. Woli' 

puts'elob winicob. Ma'anic mi' sujtel i can q'uelob i yalobilob ya' ti' pat. Ma'añobix 
i p'ʌtʌlel ti' tojlel i contrajob. 

4Come tal i yorajlel che' mi caj i junyajlel jisʌntelob jini filisteojob yic'ot i yaj 

coltayajob ti Tiro yic'ot ti Sidón. Come lac Yum woli' jisan filisteojob tilemo' bʌ ti 
Caftor jini lum joyol bʌ ti ja'. 

5Mi caj i laj pulelob Gaza yic'ot Ascalón yic'ot pejtel xchumtʌl tac ti joctʌl. Ubinla 

filisteojob, i p'olbalet bʌ la jini Anaquim. Cabʌl mi caj la' cha'len uq'uel. Mi caj la' 
wʌl: 

6Mach yujilic ñʌjch'el i yespada lac Yum. ¿Jal to ba mi caj a cha' otsan espada 

ti' yotot? La' ajnicon lojon, che'etla. 

7Pero mach mejlic i jac' i tic'ol che' anto i ye'tel i yespada lac Yum. Come wersa 

mi caj i laj jisan jini chumulo' bʌ ti' ti' colem ñajb. 

Jeremias 48 

T'an ti' tojlel moabob 

1Jiñʌch i t'an i Yum Panchan yic'ot Pañimil, i Dios Israel, ti' contra Moab: Obol i 

bʌ Nebo, jejmenix i yotot tac. Woliyob ti quisin Quiriataim yic'ot Misgab. Tsa'ix 
jili i p'ʌtʌlel. 

2Ma'anix i ñuclel Moab. Ya' ti Hesbón tsi' temeyob i t'an cha'an mi' contrajiñob: 

“Conla. La' lac jisan”, che'ob. Ñʌch'ʌl mi caj i cʌytʌl Madmena. Mi caj i laj 
puts'elob i winicob, ajñesʌbilob ti espada. 

3Woliyob ti oñel ti Horonaim cha'an ñuc bʌ wocol. Lu' jejmen tac i yotot. 

4Jisʌbilix Moab. C'ʌlʌl ti Zoar mi' yubintel i yuq'uel. 

5Woliyob ti uq'uel majlel ti Luhit, come ya' ti' bijlel Horonaim tsi' yubibeyob i t'an 

jini woliyo' bʌ ti jisaya. 

6Cucula ti puts'el. Coltan la' bʌ che' bajche' burro ti mate'el mach bʌ anic i yum. 

7Tsa' la' ñopo la' coltan la' bʌ ti ts'ajquibil bʌ otot ba' lotol cabʌl chubʌ'añʌl. Jini 

cha'an mi caj la' cʌjchel majlel yic'ot la' dios Quemos yic'ot i motomajob yic'ot i 
yumob. 

8Tal la' contra i lu' jisan la' tejclum tac yic'ot jini xchumtʌl tac ti joctʌl yic'ot ti' 

chañelal che' bajche' tsi' yʌlʌ lac Yum. Ma'anic la' coltʌntel. 

9Aq'uen i wich' Moab, come yomix wejlel majlel yubil. Jochol mi caj i cʌytʌl i 

tejclum tac. Lu' jejmenix i yotot tac. Ma'anix i yum. 

10Obol i bʌ jini am bʌ i ts'u'lel ti' ye'tel lac Yum. Obol i bʌ mu' bʌ i bajñel cʌntan 

i yespada ti' yotot che' pʌybilix cha'an mi' melben i ye'tel lac Yum. 

11C'ʌlʌl ti' cajibal tsi' mulayob alas año bʌ ti Moab. Tsi' meleyob bajche' jach 

yom i pusic'al. Ya' jach ti' lumal tsa' coliyob. Xuc'ul tsa' chumleyob. Ma'anic 
majch tsi' chocoyob loq'uel ti' yajñib. Ma'anic tsa' wersa pʌjyiyob majlel ti ñajtʌl. 
Jini cha'an chan mi' melob i bʌ. Mach ju'sʌbilobic i pusic'al. 

12P'isi ti la' wenta, che'en lac Yum, tal i yorajlel che' mi caj c chocben tilel 

xtic'layajob mu' bʌ caj i wersa choc loq'uel Moab ti' lumal che' bajche' vino mu' 
bʌ la' ñusan ti jujump'ejl i yajñib. Ti wi'il mi caj i tojp'ejl jini vaso tac. 

13Ti jim bʌ ora Moab mi caj i yubin quisin cha'an tsi' c'uxbi Quemos, che' bajche' 

tsi' cha'le quisin i p'olbal Israel cha'an tsi' ñopoyob lot ti Betel. 

14Mi la' lon al: “Xguerrajon lojon. Wen ch'ejlon lojon. Mach cujilic lojon bʌq'uen”, 

che'etla. 

15Talob mu' bʌ caj i jisañob Moab yic'ot pejtel i tejclum. Jini ch'iton winicob ti 

Moab tsa'ix majliyob ti chʌmel. Mi caj i tsʌnsʌntelob ti guerra. Che' tsi' yʌlʌ jini 
Rey, i Yum Panchan yic'ot Pañimil. Che'ʌch i c'aba'. 

16Mach jalix mi caj i tilel ñuc bʌ wocol ti a tojlel Moab. P'is woli' tilel i tajet wocol. 

17Uc'tanla Moab pejteletla mu' bʌ la' cʌn, chumulet bʌ la ti lʌc'ʌl. Subula: 

“Lástima, come tsa'ix bʌc' jili che' bajche' barate' che' p'ʌtʌl to, che' wen i t'ojol 
jax”. 

18Loq'uenla ti Dibón ba' tijicñayetla. Buchi'la ti yambʌ lum mach bʌ la' cha'anic. 

Come tsa'ix juliyob mu' bʌ caj i jisañob Moab. Woli' jisañob ts'ajquibil bʌ la' 
wotot. 

19Wa'i'la ti bij jini chumulet bʌ la ti Aroer. C'ajtibeñob xputs'elob chuqui woli' 

yujtel. 

20Jisʌbilix i yumʌntel Moab, jisʌbilix i ñuclel. Cha'lenla oñel yic'ot uq'uel. 

Subeñob xchumtʌlob ti' ti' jini Arnón cha'an jisʌbilix Moab. 

21Dios tsi' yʌq'ueyob i toj i mul pejtel jini tejclum tac ti joctʌl. Jejmenix Holón 

yic'ot Jahaza yic'ot Mefaat, 

22yic'ot Dibón, yic'ot Nebo, yic'ot Bet Diblataim. La' sajtic Moab che' bajche' 

xyʌc'ajel, come chan tsi' mele i bʌ ti' tojlel lac Yum. La' cʌlec ti' xej. La' wajlentic, 

23yic'ot Quiriataim, yic'ot Betgamul yic'ot Betmeón, 

24yic'ot Queriot, yic'ot Bosra, yic'ot pejtel tejclum tac ti' lumal Moab, jini lʌc'ʌlo' 

bʌ yic'ot jini ñajto' bʌ. 

25Ma'anix i yumʌntel Moab. Ma'anix i p'ʌtʌlel cha'an mi' coltan i bʌ, che'en lac 

Yum. 

26La' i cha'len yʌc'ajel. La' i ñolq'uin i bʌ ti' xej. La' wajlentic, come chan tsi' mele 

i bʌ ti' tojlel lac Yum. 

27An a mul cha'an tsa' wajle Israel. Tsa' xujch'ibe i chubʌ'an. Tijicñayet che' bʌ 

tsi' yubi wocol. 

28Pejtel chumulet bʌ la ti Moab, loq'uenla ti la' tejclum. Mux caj la' wajñel che' 

bajche' xmucuy mu' bʌ i mel i c'u' ti' ti' ch'en. 

29La cujil wen chan mi' mel i bʌ Moab. Ñuc mi' mel i bʌ. Mi' ts'a'len yaño' bʌ. 

Wen ch'ejl i pusic'al cha'an i mul. 

30Mi' ts'a'len c t'an, che'en lac Yum. Mi' bajñel sub i bʌ ti ñuc. Wen yujil lot, yujil 

mich'ajel. Mach wenic i melbal. 

31Jini cha'an mic cha'len oñel, mi cuct'an Moab yic'ot jini p'ʌtʌlo' bʌ ti Kirar. 

32Winicob ti Sibma, ñumen mi cuc'tañet bajche' i winicob Jazer, come tsa' lu' 

jisʌnti la' ts'usubil. Tsa' chilbentiyetla pejtel i wut te' yic'ot i ya'lel ts'usub tsa' bʌ 
la' loto. 

33Ma'anix c'ajbal, ma'anix tijicña bʌ. Wen ch'ijiyem i lumal Moab. Jocholix i yotlel 

ts'usub. Ma'anix majqui mi' pets'ben loq'uel i ya'lel. Mi' cha'leñob oñel, pero 
cha'an jach bʌq'uen, mach cha'anic i tijicñʌyel i pusic'al. 

34Mi' cha'leñob c'am bʌ t'an ya' ti Hesbón yic'ot Eleale. C'ʌlʌl ti Jahaza woli' 

yubintel, ya' ti Zoar c'ʌlʌl ti Horonaim yic'ot ti Eglet ja'el. Woliyob ti uq'uel, come 
mi caj i tiquin i ya'lel jini colem ja' Nimrim. 

35Ya' ti Moab mi caj cʌc' ti jisʌntel jini mu' bʌ i yʌq'uen i majtan i dios yic'ot jini 

mu' bʌ i pulben pom, che'en lac Yum. 

36Jini cha'an mic cha'len tsic pusic'al. Ch'ijiyemon che' bajche' flauta cha'an woli 

ti wocol Moab yic'ot jini winicob chumulo' bʌ ti Kirbares. Tsa' lu' sajti pejtel i 
chubʌ'an tsa' bʌ i tempayob. 

37Juc'bilix i jol, bocbilix i tsucti'. Tsejpemix i c'ʌb. Lʌpʌl i cha'an coxtal. 

38U'ucñayob ya' ti' pam i yotot yic'ot ti' bijlel tac tejclum ti pejtelel i lumal Moab, 

come tsac bic'ti jemeyob che' bajche' mi' tojp'el uc'um che' ma'anix majch mi' 
mulan, che'en lac Yum. 

39Ma'anix i p'ʌtʌlel. Cabʌl woliyob ti uq'uel. Woli ti quisin Moab. Woliyob ti 

wajleya jini año' bʌ ti' joytʌlel. Mi' cajelob ti bʌq'uen. 

40Lac Yum woli' yʌl: Jini tal bʌ ti' contra Moab mi caj i bʌc' c'otel che' bajche' 

xiye' welel bʌ i wich'. 

41Mi caj i ch'ʌmob jini tejclum tac yic'ot ts'ajquibil bʌ i yotot tac. Jini p'ʌtʌlo' bʌ 

winicob ti Moab lajal mi caj i sujtelob che' bajche' x'ixicob woliyo' bʌ ti bajq'uel. 

42Mi caj i lu' jisʌntel Moab. Mi caj i junyajlel sajtelob ili wʌ' bʌ chumulob, come 

chan tsi' meleyob i bʌ ti' tojlel lac Yum. 

43Baqui jach mi' majlelob an bʌq'uen, an yac, an i jajp ch'en, che'en lac Yum. 

44Jini mu' bʌ i puts'tan i contra mi caj i yajlel ochel ba' tocol lum. Jini mu' bʌ i 

letsel loq'uel ya'i mi caj i chujquel ti yac. Come joñon mi caj c chocbeñob tilel ili 
uxchajp wocol ti jim bʌ ora che' mi cʌq'ueñob i toj i mul, che'en lac Yum. 

45Mi' puts'elob majlel ti Hesbón, pero ma'anic i coltʌntel come tsa'ix tejchi c'ajc 

ti Hesbón. Wolix ti pulel i yotot rey yic'ot jini templo tac ti Sihon i tejclum rey. Mi 
caj i pam ñumel jini c'ajc ti Moab. Mi caj i laj jisʌntelob i winicob tsa' bʌ i 
chañ'esayob i bʌ. 

46Obol a bʌ Moab. Jisʌbilob jini mu' bʌ i c'uxbiñob a dios Quemos. Cʌchbilob 

majlel ch'iton bʌ yic'ot xch'oc bʌ a walobilob. 

47Pero ti jini tal to bʌ ora mi caj c cha' coltan Moab, che'en lac Yum. Che'i mi 

caj i yujtel meloñel. 

Jeremias 49 

T'an ti' tojlel amoñob 

1¿Chuqui woli la' mel? ¿Chucoch wʌ' chumuletla ti' tejclum tac Israel? ¿Mach 

ba añobic israelob cha'an mi' bajñel chumtʌlob ilayi? Jatetla mu' bʌ la' 

ch'ujutesan la' dios Milcom, ¿chucoch tsa' la' choco loq'uel jini chumulo' bʌ ti' 
lumal Gad? 

2Jini cha'an ña'tanla, tal i yorajlel che' mi caj c choc tilel la' contrajob cha'an mi' 

techob guerra ti contra Rabá ti' contra jini amoñob ya' bʌ chumulob. Mi caj i 
sujtel i tejclum ti mucoñibʌl. Mi caj i laj pulel jini xchumtʌl tac. Jini israelob mi 
caj i cha' ch'ʌmob i lum. Mi caj c choquetla loq'uel ba' tsa' la' chocoyob loq'uel, 
che'en lac Yum. 

3Cha'lenla uq'uel añet bʌ la ti Hesbón, come jisʌbilix Hai. Cha'lenla uq'uel 

xchumtʌlob ti' joytʌlel Rabá. Lʌpʌla coxtal. Mele la' pusic'al. Ñopo la' mujcun la' 
bʌ ti te'el come q'uechel mi' majlel la' dios Milcom ti ñajt bʌ lum yic'ot jini 
motomajob yic'ot jini yumʌlob mu' bʌ i ch'ujutesañob. 

4Lon tijicñayetla wʌ' ti joctʌl. Mi la' lon ña'tan xuc'ulet cha'an cabʌl la' chubʌ'an. 

“¿Majqui mi caj i contrajiñonla?” che'etla. 

5Joñon mi caj c pʌyob tilel mu' bʌ caj i contrajiñetla, che'en lac Yum, i Dios 

Panchan yic'ot Pañimil. Cabʌl mi caj la' cha'len bʌq'uen che' joyoletla ti la' 
contrajob. Mi caj i wets'etla loq'uel ti la' lum ti jujuntiquiletla. Jini mu' bʌ i ñop 
puts'el, ma'anic ba' mi caj i taj i p'untʌntel. 

6Pero ti wi'il bʌ q'uin mi caj c cha' coltan jini amoñob, che'en lac Yum. 

T'an ti' tojlel edomob 

7Lac Yum woli' yʌl: ¿Baqui añob jini año' bʌ i ña'tʌbal? ¿Mach ba anix mi 

juntiquilic ti Teman? ¿Tsa' ba asiyi i pusic'al jini a waj cʌntesajob? 

8Puts'enla añet bʌ la ti chumtʌl ti Dedán. Cucula ti' tamlel la' lum. Come ti jim 

bʌ ora che' mi cʌq'ueñob i toj i mul jini edomob, mi caj c chocbeñetla tilel wocol. 

9Che' mi' tilelob winicob cha'an mi' tuc'ob ts'usub, ¿mach ba anic mi' cʌyob 

ts'ita'? Che' mi' tilelob xujch' ti ac'ʌlel, ¿mach ba anic mi' majlelob che' jasʌlix i 
xujch'? 

10Pero ma'anic chuqui tsaj cʌybe Esaú. Ma'anix chuqui an ti' lum. Ma'anic ba' 

mi mejlel i mujcun i bʌ. Ma'anix i yalobilob. Ma'anix i pi'ʌlob. 

11Pero mi caj j cʌntan jini meba' alʌlob, cha'an ma'anic mi' chʌmelob. La' i 

ñopoñob jini meba' x'ixicob la' cha'an. 

12Lac Yum woli' yʌl: Mi woli cʌq'ueñob wocol c cha'año' bʌ mu' bʌ i ñopoñob, 

¿mach ba anic mi caj cʌq'ueñetla ja'el? Wersa mi caj la' wubin wocol. 

13Cha'an xuc'ulon jini cha'an tsa' cʌc'ʌ c t'an tij c'aba', che'en lac Yum. Mi caj i 

jilel Bosra yic'ot pejtel jini xchumtʌl tac ti' joytʌlel. Mi caj i ts'a'lentel, mi caj i 
p'ajtʌl. Pejtel mu' bʌ i q'uelob mi' cajelob ti bʌq'uen, come junyajlel jisʌbil. 
Ma'anix mi' cha' colel ti pejtelel ora, che'en. 

14Tsa cubi ili t'an tilem bʌ ti lac Yum che' bʌ tsi' choco majlel juntiquil ti pejtelel 

pañimil cha'an mi' pam pʌy tilel winicob ti guerra: Tempan la' bʌ cha'an mi la' 
contrajin Edom ti guerra, che'en. 

15Joñon mi caj c peq'uesan Edom ti' tojlel yambʌ winicob ti pejtelel pañimil. Mi 

caj cʌq'uet ti ts'a'lentel, Edom. 

16Lon tijicñayet cha'an woli' bʌc'ñañet yaño' bʌ. Chan ma' mel a bʌ ti' tojlelob. 

Pero ma' lon ña'tan xuc'ulet ya' ba' chumulet ti' jajp ch'en ya' ti' chañelal wits. 
Anquese chan a wajñib che' bajche' i c'u' xiye', mi caj c ju'sañet, che'en lac 
Yum. 

17Jini xñumelob mi caj i p'ajet. Mi caj i toj sajtelob i pusic'al che' mi' q'uelob 

pejtelel a wocol. 

18Mi caj a junyajlel jisʌntel che' bajche' Sodoma yic'ot Gomorra yic'ot jini 

xchumtʌl tac ti' joytʌlel. Ma'anix majqui mi caj i chʌn chumtʌl ya'i, mi jinic jach 
xñumelob. 

19Awilan, mi caj c bʌc' chocbeñob tilel i contra che' bajche' bajlum loq'uem bʌ ti 

mate'el ti' ti' Jordán. Mi' mucul ochel ti corral ba' tempʌbil tiñʌme'. Che' ja'el mi 
caj cajñesañob. Mi' caj ti yumʌntel jini wa'chocobil bʌ c cha'an. ¿Am ba yambʌ 
bajche' joñon? ¿Majqui mi' subeñon chuqui yom mic mel? ¿Am ba juntiquil 
xq'uel winicob mu' bʌ mejlel i mʌctañon? che'en lac Yum. 

20Jini cha'an ubiben i t'an lac Yum, come tsi' ña'ta chuqui mi caj i tumben Edom 

yic'ot jini chumulo' bʌ ti Temán. Mi caj i yʌc'ob ti ñuc bʌ wocol temel yic'ot alʌlob 
i cha'añob. Mi caj i laj cʌjchelob majlel. Mi caj i toj sajtelob i pusic'al jini mu' bʌ i 
q'uelob. 

21Tsiltsilña pañimil yubil che' mi' yajlelob. C'ʌlʌl ti jini Chʌchʌc bʌ Ñajb mi caj i 

yubintel i t'an. 

22Q'uele jini mu' bʌ caj i letsel i contrajin Bosra. Che'ʌch yilal bajche' xiye' welel 

bʌ i wich'. Jini p'ʌtʌlo' bʌ winicob ti Edom lajal mi caj i sujtelob che' bajche' 
x'ixicob woliyo' bʌ ti bajq'uel. 

T'an ti' tojlel Damasco 

23Woli' toj sajtelob i pusic'al jini año' bʌ ti Hamat yic'ot Arfad ya' ti Damasco, 

come tsi' yubiyob tal wocol. Tsa' c'uñ'ayob cha'an bʌq'uen. Lajalob bajche' jini 
colem ñajb mu' bʌ i ñijcan i bʌ. Mach mejlic i c'aj i yo. 

24Tsa' jili i p'ʌtʌlel Damasco. Tsi' ñopo puts'el. Ma'anic i pusic'al cha'an cabʌl 

bʌq'uen. Woli ti wocol che' bajche' x'ixic woli bʌ ti bajq'uel. Ch'ijiyem jax. 

25Jocholix jini tejclum tsa' bʌ q'uejli ti ñuc, tsa' bʌ i yubi i tijicñʌyel. 

26Jini cha'an mi caj i yajlelob ti bij jini ch'iton winicob ya' bʌ chumulob. Mi caj i 

laj ñʌjch'elob jini xguerrajob ti jump'ejl jach q'uin, che'en i Yum Panchan yic'ot 
Pañimil. 

27Mi caj c tsuc' c'ajc ti ts'ajc mu' bʌ caj i joy mʌctan jini tejclum Damasco. Jini 

c'ajc mi caj i jisan pejtel i yotot jini rey Benadad. 

Cedar yic'ot Hazor 

28Lac Yum woli ti t'an ti' contra Cedar yic'ot jini xchumtʌl tac ti Hazor. Tsi' pʌyʌ 

tilel Nabucodonosor, rey bʌ ti Babilonia, cha'an mi' jisan. Ch'ojyenla. Cucula ti' 
contra Cedar. Jisan ili lum tac ya' ti' pasibal q'uin. 

29Chilbeñob jini pisil bʌ i yotot yic'ot i bʌl otot yic'ot pisil yic'ot latu tac yic'ot i 

yʌlac' yic'ot i camello. Woli' subentelob puts'el cha'an joyolob i cha'an i 
contrajob. Bʌbʌq'uen mi' laj jilelob. 

30Puts'enla ti ñajtʌl, mujcunla la' bʌ chumulet bʌ la ti Hazor, che'en lac Yum. 

Come tal i contrajiñetla Nabucodonosor, rey bʌ ti Babilonia. Wʌn ña'tʌbil i 
cha'an chuqui mi caj i tumbeñetla. 

31Cucula ti' contra Hazor, jiñʌch jump'ejl tejclum wen tijicña bʌ mach bʌ anic mi' 

cʌntan i bʌ, che'en lac Yum. Ma'anic i ti' tac ts'ajc, ma'anic i c'ʌclib i ti' otot. 
Ma'anic i pi'ʌlob ti chumtʌl mu' bʌ caj i coltañob. 

32Ch'ʌmʌla jini camello tac i wenta la' majtan cha'an tsa' mʌjli la' cha'an. 

Chilbeñob majlel i yʌlac'. Mi caj c pam puc majlel jini winicob mach bʌ anic mi' 
cʌñoñob. Mi caj c chocbeñob tilel ñuc bʌ wocol ti jujunwejl, che'en lac Yum. 

33Mi caj i sujtel Hazor ti' ch'eñal jontol bʌ ts'i'. Ma'anix mi caj i cha' wa'chocontel 

jini jejmen tac bʌ ti pejtelel ora. Ma'anix mi caj i sujtelob winicob cha'an mi' poj 
chumtʌlob ya'i. 

T'an ti tojlel Elam 

34Jiñʌch i t'an lac Yum ti' contra Elam. Tsa' tili i t'an ba'an Jeremías che' ti' 

tejchibal i yumʌntel Sedequías, rey bʌ ti Judá. 

35I Yum Panchan yic'ot Pañimil woli' yʌl: Q'uele wolic woch' c'ʌs i te'el jalʌjb ya' 

ti Elam. Wolic jisʌbeñob i p'ʌtʌlel ti guerra jini wen yujilo' bʌ julbʌl. 

36Mi caj c pam pucob ti' jujunwejl pañimil. Mi caj i c'ʌlʌl c'otelob ti ñajt bʌ lum 

tac. 

37Mi caj c bʌc'tesan Elam ti' tojlel i contrajob yomo' bʌ i tsʌnsañob. Mi caj c 

chocbeñob tilel wocol cha'an cʌlʌx jax wolic mich'leñob. 

38Mi caj c buchtʌl ti meloñel ya' ti Elam. Mi caj c jisʌbeñob i rey yic'ot i yumob. 

39Pero ti jini cojix bʌ q'uin tac mi caj c cha' coltan Elam, che'en lac Yum. 

Jeremias 50 

T'an ti' tojlel Babilonia 

1Tsa' tili i t'an lac Yum ti' contra Babilonia i lumal jini caldeojob. Tsi' sube 

Jeremías: 

2Subu ti pejtelel pañimil. Techela bandera ba' mi' wen q'uelob winicob. Mach mi 

la' muc. Alʌ: “Jisʌbilix Babilonia. Jembilix i yejtal tac i dios. Woliyob ti quisin jini 
tsa' bʌ i ch'ujutesayob Bel yic'ot Merodac. Woli' toj sajtelob i pusic'al cha'an 
ma'anic i coltʌntel ti' dios tac melbil bʌ ti ts'ajc”. 

3Come tsa'ix juliyob jini ch'oyolo' bʌ ti norte. Mi caj i jisañob jini lum. Jochol mi 

caj i cʌytʌl. Ma'anic majqui mi' caj ti chumtʌl ya'i, mi winic, mi bʌte'el. Mi caj i laj 
puts'elob. 

4Ti jim bʌ ora jini ch'oyolo' bʌ ti Israel yic'ot ti Judá mi caj i temel sujtelob ti' 

lumal. Ju'ucñayob mi caj i tilelob. Mi caj i sʌclañob i Yum Dios. 

5Mi caj i c'ajtiñob majlel i bijlel Sion. “Conla”, che'ob. “La' lac ñochtan lac Yum. 

La' la cʌq'uen lac bʌ ti trato mach bʌ yujilic jejmel ti pejtelel ora”, che'ob. Che' 
yom ma' subeñob, che'en lac Yum. 

6Sajtemob c winicob x'ixicob che' bajche' tiñʌme'. Ti' caj i mul jini xcʌnta 

tiñʌme'ob tsa' sajtiyob ya' ti wits tac cha'an tsi' ñopoyob lot. Jini cha'an mach 
chʌn c'ajalix i cha'añob i bijlel c'aj o. 

7I contrajob tsi' tajayob. C'unte' c'unte' tsi' jisayob. Jini xjisayajob tsi' yʌlʌyob: 

“Ma'anic lac mul, bajñel añob i mul cha'an tsi' cʌyʌyob i Yum, jini toj bʌ i Dios i 
tatob”, che'ob. 

8Loq'uenla ti Babilonia ya' ba' chumuletla. Cʌyʌxla i lumal jini caldeojob. Cucula 

ti ñaxan che' bajche' tat chivo mu' bʌ i pʌsbeñob i bijlel i pi'ʌlob. 

9Woli' temob i t'an cabʌl tejclum tac ti norte. Joñon wolic xic'ob cha'an mi' tilelob 

ti contra Babilonia. Woli' chajpañob i bʌ. Mi caj i mʌjlel i cha'añob. Wen yujilob 
julbʌl. Ma'anic mi' to'ol sajtel i te'el i jalʌjb. Ma'anic mi' wis ts'ej i bʌ. 

10Jini soldadojob mi caj i xujch'iñob majlel i chubʌ'an Caldea i wenta i majtan. 

Tijicñayob mi' majlelob ti jujuntiquilob yic'ot cabʌl chubʌ'añʌl. 

11Jatetla, caldeojob, tijicña tsa' la' wubi che' bʌ tsa' la' xujch'ibeyob majlel i 

chubʌ'an c winicob. Chan tsa' la' mele la' bʌ. Lajaletla bajche' alʌ wacax 
tip'tip'ña bʌ ti jamil yic'ot tat caballo mu' bʌ i taj i ch'oclel. 

12Pero mi caj a wubin quisin, Babilonia. Mi caj a sujtel ti pec' ti' tojlel yaño' bʌ 

winicob. Tiquin mi caj i majlel a lum. Mi caj i sajtel i c'ʌjñibal, che'en lac Yum. 

13Cha'an mich' lac Yum jini cha'an jochol mi caj i cʌytʌl Babilonia. Ma'anic 

majqui mi caj i chumtʌl ya'i. Mi caj i toj sajtelob i pusic'al jini xñumelob che' mi' 
q'uelob i p'ajomal. Mi caj i p'ajob. 

14Chajpan la' bʌ pejteletla joy chumulet bʌ la. Tujc'an i ch'ajñal a jalʌjb. Julula 

jini tejclum. Lu' jisanla come añob i mul ti' tojlel lac Yum. 

15Cha'lenla oñel ti' joytʌlel tejclum. Woli' jambeñetla i ts'ajquil. Jejmenix i 

xijc'untib jini ts'ajc. Che'ʌch woli' yʌq'uentel i toj i mul cha'an tsi' ñusa i t'an lac 
Yum. Jini cha'an sutq'uibenla i jontolil. Melbenla che' bajche' tsi' melbeyet. 

16Jisan xpac'ob ti Babilonia yic'ot xc'ajbalob. Jini ya' bʌ chumulob mi' cajelob ti 

bʌq'uen. Mi caj i puts'elob majlel ti jujuntiquil, ame jisʌnticob ti espada. 

17Pam pujquemob israelob che' bajche' tiñʌme' ajñesʌbil ti bajlum. Ñaxan tsi' 

cha'le jisaya Asiria. Wi'il tsi' cha'le jisaya jini rey Nabucodonosor ti Babilonia. 

18Lajal woli' majlel lum che' bajche' bac woli bʌ i c'ux ts'i'. Jini cha'an joñon mi 

caj cʌq'uen i toj i mul jini rey ti Babilonia yic'ot i winicob, che'en i Yum Panchan 
yic'ot Pañimil, i Dios Israel, che' bajche' tsa cʌq'ue i toj i mul jini rey ti Asiria. 

19Mi caj c cha' pʌy tilel Israel wʌ' ti' lumal. Cha' tijicña mi caj i chumtʌlob ti Carmel 

yic'ot ti Basán. Tijicña mi' cajelob ti c'ajbal ti' bujtʌl tac Efraín yic'ot ti Galaad. 

20Ti jim bʌ ora mi caj i wersa sʌclʌntel i mul i colojbal Israel yic'ot Judá, pero 

ma'anix tsiquil i mul, come joñon mi caj c ñusʌbeñob. 

21Cucu ti' contra jini xtejclumob ti Babilonia. Laj jisañob. Melbeñob che' bajche' 

tsac subeyet cha'an ma'anic chuqui mi' cʌytʌl ti' lumal. 

22Ix tilelob xguerrajob yujilo' bʌ jisaya. 

23Tsa'ix sujti ti pec' Babilonia ti' tojlel pejtel winicob. Xujlemix jini martillo yilal 

tsa' bʌ i jats'ʌ yaño' bʌ. 

24Tsac chucuyet ti yac Babilonia, come mach yʌxʌlic a wo. Tsac tajayet. Tsac 

chucuyet cha'an tsa' xiq'uiyon ti mich'ajel. 

25Lac Yum tsi' jamʌ i yotlel i ye'tijib come mich'. An chuqui mi caj i c'ʌn ti' contra 

jini caldeojob I Yum Panchan yic'ot Pañimil. 

26La' la, winicob ti pejtelel pañimil, contrajinla ti guerra. Jochtesanla i yotlel i 

buc'bal i yʌlac'. P'ulchocoben i ts'ajquil i tejclum che' bajche' i sic'bal ixim. Laj 
jisanla Babilonia jinto che' ma'anix chuqui mi' cʌytʌl. 

27Tsʌnsanla pejtelel winicob. Obolob i bʌ, come i yorajlelix mi' tojob i mul. 

28Ubinla. Woli' puts'elob loq'uel ti Babilonia jini israelob. Woli' sujtelob ti Sion. 

Ya' ti Templo mi caj i subob bajche' tsi' wersa tojoyob i mul i contrajob. 

29Pʌyʌla tilel jini yujil bʌ julbʌl cha'an mi' contrajin Babilonia. Wa'i'la ti' joytʌlel. 

Laj chucula jini yomo' bʌ puts'el. Jisanla Babilonia che' bajche' tsi' jisayet, come 
wen chan tsi' mele i bʌ ti' tojlel lac Yum, jini Ch'ujul Bʌ ti Israel. 

30Jini cha'an mi caj i chʌmelob jini ch'iton winicob ti' bijlel tac Babilonia. Pejtel i 

soldadojob mi caj i tsʌnsʌntelob, che'en lac Yum. 

31Wolij contrajiñet cha'an chan a pusic'al, che'en Dios, i Yum Panchan yic'ot 

Pañimil, come tsa'ix juli i yorajlel cha'an mic melet. Mi caj c jultesʌbeñet a 
pusic'al. 

32Jini chan bʌ mi' mel i bʌ mi' caj ti yajlel. Ma'anic majqui mi caj i cha' tech letsel. 

Mi caj c tsuc' c'ajc ti tejclum. Mi caj i lu' pulel ti c'ajc. 



1315 

 

Chol de Tumbalá Bible 
© Bible Society of Mexico. 

  
 

 

33I Yum Panchan yic'ot Pañimil woli' yʌl: Temelob jini israelob yic'ot judíojob, 

woli' tic'lʌntelob. Tsʌts chuculob i cha'an i yumob, ame loq'uicob ti' wenta. 

34Wen p'ʌtʌl i yaj coltaya, i Yumʌch Panchan yic'ot Pañimil. Che'ʌch i c'aba'. Mi 

caj i coltañob cha'an mi' loq'uelob ti' p'ʌtʌlel i yumob, cha'an mi' cha' ñʌjch'el 
pañimil, pero jini caldeojob mi caj i yubiñob wocol. 

35Talob mu' bʌ caj i jisañob ti espada jini caldeojob yic'ot jini chumulo' bʌ ti 

Babilonia, yic'ot año' bʌ i ye'tel yic'ot año' bʌ i ña'tʌbal. 

36Jini espada mi caj i jec' jini xwujtob cha'an mi' sojquel i jol. Mi caj i jec' jini 

soldadojob. Mi' cajelob ti bʌq'uen. 

37Jini espada mi caj i jisan jini caballo tac yic'ot i carreta yic'ot pejtelel jini 

soldadojob parte ba' ch'oyolob. Mi caj i sujtelob che' bajche' x'ixicob. Mi caj i 
xujch'intel jini chubʌ'añʌl letsem tac bʌ i tojol. 

38Mi caj i tiquin ja'. Jini colem ja' mi caj i sujtel ti tiquin pa' cha'an ti' caj dioste' 

tac, cha'an woli' ch'ujutesañob ejtalʌl tac. Woli' bajñel socob i jol. 

39Talob ti chumtʌl bʌte'el. Jini jontol bʌ ts'i' mi caj i yajñel ya'i yic'ot xja'al pech 

chan bʌ i yoc. Ma'anix mi caj i chʌn chumtʌlob winicob x'ixicob ti ili lum ti pejtelel 
ora. 

40Dios mi caj i jisan Babilonia che' bajche' tsi' jisa Sodoma yic'ot Gomorra yic'ot 

jini xchumtʌl tac ti' joytʌlel, che'en lac Yum. Ma'anix majqui mi caj i chumtʌl ya'i 
ti pejtelel ora. 

41Q'uele. Ix tilelob winicob ch'oyolo' bʌ ti norte, bajc'ʌl winicob yic'ot i yumob 

chumulo' bʌ ti' ñajtʌlel pañimil. 

42Chuculob i cha'an jalʌjb yic'ot i te'el. Jontolob jax. Mach yujilobic p'untaya. 

Ju'ucñayob ti t'an che' bajche' i t'an colem ñajb. C'ʌchʌlob woli' tilelob, 
chajpʌbilob cha'an guerra, cha'an mi' contrajiñet Babilonia. 

43Woli ti bʌq'uen i yum Babilonia cha'an talob i contra. Jini cha'an c'unix i c'ʌb. 

Woli ti wocol che' bajche' x'ixic woli' bʌ ti bajq'uel. 

44Q'uele ix tilelob i contra che' bajche' bajlum ti mate'el ya' ti' ti' Jordán. Talob i 

jisan jini xuc'ul bʌ tejclum. Mi caj c choc loq'uel i yumob. Mi caj c wa'chocon c 
winic yajcʌbil bʌ c cha'an. Come ¿am ba yam bʌ bajche' joñon? ¿Majqui mi' 
subeñon chuqui yom mic mel? ¿Am ba juntiquil xq'uelojel mu' bʌ mejlel i 
mʌctañon? che'en lac Yum. 

45Ubin chuqui wʌn ña'tʌbil i cha'an lac Yum. Mi caj i mel Babilonia ya' ti' lumal 

jini caldeojob. Mi caj i wersa pʌyob majlel ti to'ol e'tel yic'ot jini alʌlo' bʌ i 
cha'añob. Obolob i bʌ cha'an ili bʌbʌq'uen bʌ mu' bʌ caj i tajob. 

46Tsiltsilña pañimil yubil cha'an tsa' yajli Babilonia. Mi caj i c'ʌlʌl c'otel i yuq'uel 

ti ñajt bʌ lum tac. 

Jeremias 51 

Lac Yum mi caj i jisan Babilonia 

1Lac Yum woli' yʌl: P'isi ti a wenta jini yujilo' bʌ jisaya. Mi caj c pʌyob tilel ti 

contra jini chumulo' bʌ ti Babilonia yic'ot ti' contra pejtel Caldea. 

2Mi caj c chocbeñob tilel xwe'ts'oñelob mu' bʌ caj i jats'ob majlel. Che' ti' yorajlel 

wocol talob jini chumulo' bʌ ti' joytʌlel cha'an mi' chilbeñob pejtel chuqui an i 
cha'añob. 

3Mi caj i jejq'uelob jini yujilo' bʌ julbʌl ti Babilonia anquese lʌpʌl i cha'añob i pislel 

cha'an guerra. Mach a p'untan jini ch'iton winicob. Lu' jisañob. 

4Mi caj i yajlelob ti bij ya' ti Caldea. Mi caj i chʌmelob. 

5Come mach cʌybilobic ti meba' Israel yic'ot Judá anquese cabʌlob i mul ti' tojlel 

jini Ch'ujul Bʌ ti Israel, jiñʌch i Dios, i Yum Panchan yic'ot Pañimil. 

6Loq'uenla ti Babilonia. Puts'enla ti jujuntiquiletla cha'an mi la' coltan la' bʌ. 

Mach yomic mi la' chʌmel yic'ot jini chumulo' bʌ ti Babilonia, come i yorajlelix 
mi' tojob i mul. Lac Yum mi caj i yʌq'ueñob i toj i mul. 

7Babilonia i wentajʌch taza melbil bʌ ti oro, chucul bʌ i cha'an lac Yum. Tsi' 

ñusʌbeyob vino winicob ti pejtelel lum. Tsi' lu' japʌyob. Jini cha'an tsa' sojqui i 
jol. 

8Tsa' bʌc' jili i p'ʌtʌlel Babilonia. Junyajlel jejmenix. Uc'tanla. Ch'ʌmʌla tilel ts'ac. 

Tic'ʌl mi muc'ʌch i ñop. 

9Tsac lon ña'ta j coltan ti ts'ac pero mach i coltayic. Cʌyʌla. Conla ti lac lumal ti 

jujuntiquilonla, come Dios woli' pʌy ti meloñel laj contra. Mux caj i choc jubel 
wocol ti panchan. 

10Lac Yum tsi' yʌc'ʌyonla ti colel. Toj mi' q'uelonla. La' lac sub ti Jerusalén 

pejtelel i melbal lac Yum Dios. 

11Jujchinla i te'el jalʌjb. Lʌpʌla la' pislel cha'an guerra. Lac Yum tsi' xic'beyob i 

pusic'al jini reyob ti Media cha'an mi' tilelob i jisan Babilonia che' bajche' tsi' wʌn 
ña'ta, come woli' yʌq'ueñob i toj i mul cha'an tsi' jisʌbeyob i Templo lac Yum. 

12Letsanla bandera ti' chañelal ts'ajc ya' ti Babilonia. Chʌcʌ q'uele la' bʌ. 

Subenla soldadojob cha'an mi' wen q'uelob jini tejclum, come lac Yum tsi' yʌc'ʌ 
ti contrajintel jini chumulo' bʌ ti Babilonia che' bajche' tsi' wʌn ña'ta. 

13Anquese wen cabʌl la' chubʌ'an ya' ba' añetla ti' ti' ja', mux caj la' jilel wʌle. 

Tsa'ix ñumi i yorajlel la' cuxtilel. 

14Lac Yum tsi' bajñel wa'choco i t'an: Mi caj c pʌyob tilel jomocña bʌ winicob 

che' bajche' sajc'. Mi caj i mʌjlel i cha'añob, che'en. 

15Lac Yum jiñʌch tsa' bʌ i mele pañimil ti ñuc bʌ i p'ʌtʌlel. Tsi' xuc'choco pañimil 

cha'an cabʌl i ña'tʌbal. Tsi' lich'i panchan ja'el. Cabʌl i pusic'al. 

16Che' mi' cha'len t'an mi' yubintel i jajts ti panchan. Mi yʌc' ti letsel i yowix ja' ti 

pejtelel pañimil. Mi' mel chajc yic'ot ja'al. Mi' pʌy loq'uel ic' ya' ba' lotol i cha'an. 

17Che' jini mi' tsictesan i tontojlel winicob mu' bʌ i ñopob dioste'. Jini xmel dios 

mi' cajel ti quisin, anquese melbil ti oro i dios come lot jach. Ma'anic i ch'ujlel. 

18Ma'anic i c'ʌjñibal. Mi' lotin winicob. Dios mi caj i jisan. 

19Pero ma'anic mi caj i jisan Jacob, come yajcʌbil Israel i cha'an Dios tsa' bʌ i 

mele pejtel chuqui an. Jiñʌch i Yum Panchan yic'ot Pañimil. Che'ʌch i c'aba'. 

20Jatet Ciro i wentajet c machit yic'ot barate' mu' bʌ caj j c'ʌn cha'an mic jisan i 

yumʌntel winicob ti pejtelel pañimil. 

21Mi caj j c'ʌñet cha'an mic jisan jini c'ʌchʌlo' bʌ yic'ot i c'ʌchlib yic'ot jini mu' bʌ 

i ñijcañob majlel jini carreta. 

22Mi caj j c'ʌñet cha'an mic jisʌbeñob i p'ʌtʌlel winicob yic'ot x'ixicob, jini ñoxo' 

bʌ yic'ot ch'itoñob. 

23Mi caj j c'ʌñet cha'an mic puc majlel jini xcʌnta tiñʌme' yic'ot i yʌlac', jini mu' 

bʌ i pic lum yic'ot tat wacax, jini yumʌlob yic'ot año' bʌ i ye'tel. 

24Mi caj cʌq'uen i tojob i mul pejtel chumulo' bʌ ti Caldea yic'ot Babilonia ti' tojel 

la' wut, come jontol tsi' melbeyob c cha'año' bʌ ti Sion, che'en lac Yum. 

25Awilan a contrajon cha'an chan tsa' mele a bʌ che' bajche' wits che' bʌ tsa' 

jisa pejtel pañimil, che'en lac Yum. Mi caj c sʌts' j c'ʌb cha'an mij contrajiñet. Mi 
caj c choquet jubel ti' chañelal wits. Mi caj c sutq'uiñet che' bajche' pulbil bʌ 
wits. 

26Junyajlel ch'ijiyem mi caj a cʌytʌl, mi wisilic a c'ʌjñibal. Ma'anix mi caj i cha' 

c'ʌjñel mi jump'ejlic xajlel ti pejtelel la' wotot, che'en lac Yum. 

27Letsan la' bandera ti pañimil. Wusula jini trompeta ba' mi' yubintel ti pejtelel 

pañimil cha'an mi' chajpañob i bʌ ti guerra. Pʌyʌla tilel jini chumulo' bʌ ti Ararat 
ti Mini yic'ot ti Askenaz. Wa'choconla jini yujilo' bʌ guerra. Pʌyʌla tilel cabʌl 
caballo che' bajche' bajc'ʌlel sajc'. 

28Chajpanla winicob ti Media yic'ot yumʌlob yic'ot año' bʌ i ye'tel yic'ot i pi'ʌlob 

ti jujump'ejl lum cha'an mi' tilelob ti guerra ti' contra Babilonia. 

29Mi' cha'len yujquel lum. Wen ch'ijiyem jax Babilonia cha'an wocol. Woli' 

jisʌntel Babilonia come xuc'ul lac Yum. Mi' lu' mel che' bajche' ña'tʌbil i cha'an. 

30Tsa' puts'iyob ti guerra jini p'ʌtʌlo' bʌ winicob ti Babilonia. Woli' mujcuñob i bʌ 

ti ts'ajquibil bʌ otot tac. Ma'añobix i p'ʌtʌlel. Lajal tsa' sujtiyob che' bajche' 
x'ixicob. Woli' pulel i chumlib tac. Laj xujlemix i c'ʌclib tac i ti'. 

31Tal ti ajñel jini xq'uel tejclum cha'an mi' suben yambʌ cha'an joyolix jini 

tejclum. Mi' jelob i bʌ ti ajñel jini suboñelob cha'an mi' majlelob i subeñob jini 
rey ti Babilonia. 

32Woli' t'umob ja' jini xguerrajob cha'an mi' yochelob ti tejclum. Ma'anix majqui 

mi' mʌctañob. Tsa'ix puts'iyob ti bʌq'uen jini soldadojob ti Babilonia. Woli' pulel 
tac i ts'ajquil tejclum. 

33I Yum Panchan yic'ot Pañimil, i Dios Israel, woli' yʌl: Tsa'ix sujti Babilonia che' 

bajche' i jajts'ib trigo ti' yorajlel c'ajbal. Mach jalix tal i yorajlel c'ajbal ti Babilonia 
che' mi' chojquel ochel ti c'ajc pejtel i sujl, che'en. 

34Jini israelob woli' yʌlob: Nabucodonosor, rey bʌ ti Babilonia, tsi' jisayonla. Tsi' 

teñeyonla ti' yoc yubil. Tsi' chilbeyonla pejtelel lac chubʌ'an. Tsi' jisa lac bʌc'tal 
che' bajche' jontol bʌ ts'i'. Che' jasʌlix i cha'an, tsi' chocoyonla loq'uel ti lac 
lumal. 

35La' cha' sutq'uibentic che' bajche' tsi' melbeyonla ya' ti Jerusalén. La' i tojob i 

mul jini chumulo' bʌ ti Caldea, che'ob. 

36Joñon mi caj j coltañet, che'en lac Yum. Mi caj c wersa c'ajtibeñob i tojol. Mi 

caj c tiquesan jini colem ñajb ti Babilonia yic'ot pejtel i loq'uib ja'. 

37Jejmenix mi caj i cʌytʌl Babilonia. Mi caj i sujtel ti' yotot jontol bʌ ts'i'. Mi caj i 

bʌc'ñʌntel. Mi caj i p'ajtʌl. Jochol mi caj i cʌytʌl. 

38Mi caj i tem cha'leñob oñel che' bajche' i yal bajlum. Ñajt mi caj i yubintel i t'an. 

39Che' mich'obix, joñon mi caj c melbeñob q'uin cha'an mi' cha'leñob we'el 

uch'el. Che' jini mi caj i yʌc'añob cha'an tijicñayob i pusic'al. Mi' cajelob ti wʌyel, 
pero mach chʌn ch'ojyix, che'en lac Yum. 

40Mi caj c tsʌnsañob che' bajche' tiñʌme' yic'ot chivo. 

41Ch'ʌmbilix Babilonia, i tejclum jini rey. Mach chʌn anix jini tejclum tsa' bʌ q'uejli 

ti ñuc ti pejtelel pañimil. Jisʌbilix Babilonia ti' tojlel pejtelel winicob. 

42Tsa'ix ochi ti Babilonia jini colem ñajb. Pam an i ya'lel. 

43Lu' jisʌbilix jini tejclum tac. Tsa'ix sajti i c'ʌjñibal lum. Ma'anix chuqui mi' chʌn 

colel. Ma'anix majqui mi' ñumel ya'i. 

44Mi caj cʌq'ueñob i toj i mul pejtel mu' bʌ i ch'ujutesañob Bel, i dios Babilonia. 

Mi caj c chilbeñob pejtel chuqui tac tsi' chilbeyob yaño' bʌ. Ma'anix majqui mi 
caj i chʌn pejcan Bel. Isujm, tsa'ix yajli i ts'ajquil Babilonia, che'en lac Yum. 

45C pi'ʌlob, loq'uenla ya'i. Coltan la' bʌ ame jiliquetla che' mi' choc tilel wocol lac 

Yum come wen mich'. 

46Chʌcʌ q'uele la' bʌ ame c'uñ'ac la' pusic'al ti bʌq'uen che' mi la' wubin chuqui 

tac tal. Ti jujump'ejl jab mi caj la' wubin t'an cha'an muc'ʌch i jisʌntel jini lum. Mi' 
contrajiñob i bʌ jini yumʌlob ti Babilonia. 

47Awilan, tal jini q'uin che' mi caj c jisan jini dioste' tac ti Babilonia. Mi' cajelob ti 

quisin pejtelel jini mu' bʌ i ñopob. Mi caj i tsʌnsʌntelob. 

48Ti jim bʌ ora tijicñayob i pusic'al jini año' bʌ ti panchan yic'ot jini año' bʌ ti 

pañimil, che' mi' jilel Babilonia. Ix tilelob jini ch'oyolo' bʌ ti norte cha'an mi' 
jisañob, che'en lac Yum. 

49Wersa mi caj i toj i mul Babilonia cha'an tsi' tsʌnsa israelob. Che' bajche' tsi' 

yʌc'ʌ ti chʌmel yaño' bʌ ti pejtel pañimil che' ja'el mi caj i yʌjq'uel ti chʌmel. 

50Jatetla cuxulet to bʌ la mach bʌ anic tsa' yajliyetla ti espada, cucula ti puts'el. 

Mach yomic che' to'ol wa'alet jach la. Chʌn ña'tanla lac Yum ya' ti ñajtʌl baqui 
jach mi la' majlel. Chʌn ña'tanla Jerusalén. 

51Woliyonla ti quisin cha'an cabʌl la cʌ'lentel cha'an lac mul, come jini partejo' 

bʌ woli' t'uchtañob jini ch'ujul bʌ lum ya' ba' tsa' ajni i yotot lac Yum. 

52Jini cha'an ña'tanla tal jini q'uin tac che' mi caj cʌq'ueñob i toj i mul jini mu' bʌ 

i ch'ujutesañob dioste' tac, che'en lac Yum. Jini jec'bilo' bʌ ti espada mi caj i 
yajlelob ti lum. Ajacña mi' cajelob ti ajcʌn. 

53Anquese chan mi' mel i bʌ Babilonia, anquese cabʌl jax i p'ʌtʌlel, anquese 

wen melbil tac i ts'ajquil, pero joñon mi caj c choc tilel jini yujilo' bʌ guerra cha'an 
mic jisan, che'en lac Yum. 

54Ubi. An majqui woli ti oñel ya' ti Babilonia. Woli ti jejmel colem otot tac ti' lumal 

caldeojob. 

55Lac Yum woli' jisan Babilonia. Ñʌch'ʌl mi caj i cʌytʌl jini tejclum. Motocñayob 

i contrajob mi' pam ñumelob ti lum. Woli' p'ojlel wocol. 

56Come woli' jisʌntel Babilonia. Woli' wersa pʌjyelob majlel i soldadojob, 

jejmenix i te'el jalʌjb. Come lac Yum Dios mi' mel winicob. Wersa mi caj i tojob 
i mul. 

57Mi caj c xic'ob ti yʌc'ajel i yumob Babilonia yic'ot jini año' bʌ i ña'tʌbal yic'ot 

año' bʌ i ye'tel yic'ot soldadojob yic'ot i capitañob. Mi' cajelob ti wen wʌyel. Mach 
chʌn ch'ojyix. Che' woli' yʌl jini ñuc bʌ Rey, i Yum Panchan yic'ot Pañimil. 

58Jini chan bʌ ts'ajc ti' joytʌlel Babilonia mi caj i chojquel jubel. Mi caj i laj pulel 

jini chan bʌ i ti' tac. Lolom jach tsi' meleyob jini yujilo' bʌ i wa'chocontel. Ñajt tsa' 
tiliyob ti e'tel. Pero mi caj i lu' jilel i ye'tel ti c'ajc. 

59Che' chʌmp'ejlix jab i yumʌntel Sedequías, tsa' tili i t'an lac Yum ba'an 

Jeremías cha'an mi' cha' suben Seraías (i yalobil Nerías, i yalobil bʌ Maasías). 
Jini Seraías tsi' pi'le ti majlel Sedequías rey bʌ ti Judá che' bʌ tsa' wersa pʌjyi 
majlel ti Babilonia. 

60Jeremías tsi' yotsa ti jun pejtel ili wocol mu' bʌ caj i taj Babilonia. 

61Jeremías tsi' sube Seraías: Che' ma' c'otel ti Babilonia pejcan pejtel ili t'an 

cha'an bajche' mi caj i yujtel Babilonia. 

62Suben lac Yum ti oración: “Jatet, c Yum, tsa' wʌlʌ muc'ʌch i jilel ili lum. Jatet 

mi caj a jisan. Ma'anix majqui mi caj i chʌn chumtʌl ilayi, mi winic, mi bʌte'el. 
Jochol mi caj i cʌytʌl ti pejtelel ora”. Che'ʌch yom ma' suben lac Yum. 

63Che' mi' yujtel a pejcan ili jun, cʌchʌ yic'ot xajlel. Choco ochel ti yojlil jini colem 

ja' Eufrates. 

64Subu: “Che'ʌch mi' caj ti jubel Babilonia. Mach chʌn ch'ojyix cha'an woli 

cʌq'uen i toj i mul, che'en lac Yum. Che' yom ma' sub”, che'en Jeremías. Jiñʌch 
i t'an Jeremías c'ʌlʌl jach ilayi. 

Jeremias 52 

Sedequías 
(2 R. 24.18-20; 2 Cr. 36.11-16) 

1Anix jump'ejl i cha'c'al i jabilel Sedequías che' bʌ tsa' caji ti yumʌntel. 

Junlujump'ejl jab tsi' cha'le yumʌl ti Jerusalén. I c'aba' i ña' Hamutal, jiñʌch i 
yixic'al jini Jeremías ch'oyol bʌ ti Libni. 

2Sedequías tsi' cha'le mulil ti' tojlel lac Yum che' bajche' Joacim i tat. 

3Jini cha'an tsa' mich'a lac Yum. Tsi' choco loq'uel jini chumulo' bʌ ti Jerusalén 

yic'ot ti Judá cha'an ts'a' tsi' q'ueleyob. Sedequías tsi' ñusʌbe i t'an jini rey ti 
Babilonia. 

Tsa' ochi Jerusalén ti' wenta i contrajob 
(2 R. 24.20—25.7; Jer. 39.1-7) 

4Che' bolomp'ejlix jab yic'ot lujump'ejl uw i yumʌntel Sedequías tsa' tili 

Nabucodonosor rey bʌ ti Babilonia yic'ot pejtel i winicob cha'an mi' techob 
guerra ti' contra Jerusalén. 

5Tsi' chʌn joyoyob jini tejclum c'ʌlʌl ti junlujump'ejlix jab i yumʌntel Sedequías. 

6Che' ti bolomp'ejlel tsic ti' chʌmp'ejlel uw, wocol jax jini wi'ñal ti tejclum. Ma'anix 

waj ti jini lum. 

7Jini caldeojob tsa' majli i ts'ita' jamben ts'ajc ti' joytʌlel tejclum cha'an mi' 

yochelob. Pejtel jini soldadojob ti Jerusalén tsa' puts'iyob. Tsi' cʌyʌyob jini 
tejclum che' ac'ʌlelix. Tsa' ñumiyob ti mucul bij am bʌ ti' yojlil cha'p'ejl ts'ajc ya' 
ti' pʌc'ʌb jini rey. Ya' añob caldeojob ti' joytʌlel tejclum. 

8Tsi' yajñesayob jini rey Sedequías. Tsi' tajayob ti joctʌl ya' ti Jericó. I bajñel an 

come pam pujquemob soldadojob. 

9Cʌchʌl tsi' pʌyʌyob majlel ti Ribla ya' ti' lumal Hamat ba'an Nabucodonosor rey 

bʌ ti Babilonia. Ya' tsi' mele. 

10Jini rey bʌ ti Babilonia tsi' tsʌnsa i yalobilob Sedequías ti' tojel i wut i tat. Tsi' 

tsʌnsa ja'el jini yumʌlob tilemo' bʌ ti Judá. 

11Ti wi'il tsi' pit loc'be jini cha'p'ejl i wut Sedequías. Jini rey ti Babilonia tsi' cʌchʌ. 

Tsi' pʌyʌ majlel ti Babilonia ba' tsi' yotsa ti mʌjquibʌl. Ya' tsa' jale c'ʌlʌl jinto tsa' 
chʌmi. 

Tsa' cʌjchiyob majlel judíojob 
(2 R. 25.8-21; 2 Cr. 36.17-21; Jer. 39.8-10) 

12Che' ti' jo'p'ejlel tsic ti lujump'ejlel uw tsa' ochi ti Jerusalén jini capitán 

Nabuzaradán am bʌ i ye'tel ti' wenta Nabucodonosor rey bʌ ti Babilonia. 

13Tsi' pulu i yotot lac Yum yic'ot i yotot jini rey, yic'ot pejtelel otot ti Jerusalén. 

Tsi' laj puluyob jini colem otot wen melbil tac bʌ. 

14Jini soldadojob caldeojob tsa' bʌ i coltayob jini capitán tsi' laj jemeyob i ts'ajquil 

Jerusalén. 

15Jini capitán Nabuzaradán yic'ot i soldadojob tsi' pʌyʌyob majlel ti Babilonia 

winicob x'ixicob tsa' bʌ cʌleyob ti tejclum yic'ot i pi'ʌlob tsa' bʌ i bajñel ac'ʌyob i 
bʌ ti' wenta caldeojob. 

16Pero Nabuzaradán tsi' cʌyʌ jini pobrejo' bʌ mach bʌ anic i lum cha'an mi' 

cʌntañob ts'usubil yic'ot pʌc'ʌbʌl. 

17Tsi' bic'ti top'oyob i yoyel i yotot lac Yum, melbil bʌ ti c'ʌnc'ʌn taq'uin, yic'ot i 

t'uchlib tac, yic'ot jini colem tanque am bʌ ti' Templo lac Yum. Laj melbil tac ti 
c'ʌnc'ʌn taq'uin. Tsi' cuchuyob majlel ti Babilonia. 

18Tsi' cuchuyob majlel ja'el jini p'ejt tac yic'ot pala, yic'ot yʌpo' c'ajc yic'ot vasilla 

yic'ot cuchara tac yic'ot pejtelel latu tac melbil bʌ ti c'ʌnc'ʌn taq'uin am bʌ i 
c'ʌjñibal ti Templo, 

19yic'ot taza tac yic'ot i latu tac c'ajc yic'ot vasilla, yic'ot p'ejt tac, yic'ot i t'uchlib 

lámpara tac yic'ot cuchara tac yic'ot jini latu tac. Jini capitán tsi' laj ch'ʌmʌ majlel 
jini melbil tac bʌ ti oro yic'ot ti plata. 

20Cha'ts'ijt i yoyel, jump'ejl colem tanque, lajchʌncojt tat wacax melbil bʌ ti 

bronce am bʌ ti yebal i buchlib rey yic'ot ja'el i t'uchlib tac i yotot lac Yum tsa' bʌ 
i yʌc'ʌ ti melol jini rey Salomón. Ma'anic i p'isol pejtel ili c'ʌnc'ʌn taq'uin. 

21Waxʌcp'ejl metro i chanlel junts'ijt oy. Jo'p'ejl metro i bontʌclel, tocol i mal, 

lujump'ejl centímetro i pimlel. 

22Ya' ti' chañelal jini oy an i jol melbil bʌ ti c'ʌnc'ʌn taq'uin. Cha'p'ejl metro i 

chanlel i jol. Joy ch'ʌlbil i pam yic'ot i yejtal tac granada, melbil bʌ ti c'ʌnc'ʌn 
taq'uin. Che'ʌch ja'el jini yambʌ oy, i pi'ʌl bʌ. 

23An ti' joytʌlel i pam wʌclujump'ejl i jo'c'al (96) granada. An yambʌ jo'c'al ti' 

joytʌlel i yebal. Cha' ñumel i ch'ʌjlil ti jujunts'ijt. 

24Jini capitán Nabuzaradán tsi' cʌchʌ jini ñuc bʌ motomaj Seraías yic'ot jini vice 

motomaj Sofonías yic'ot jini uxtiquil xcʌnta otot. 

25Tsi' pʌyʌyob majlel yic'ot jini eunuco tsa' bʌ i q'uele soldadojob, yic'ot wuctiquil 

winicob tsa' bʌ i cʌntesayob jini rey, yic'ot jini secretario tsa' bʌ i colta jini general 
ti ejército, yic'ot uxc'al winicob ti Judá tsa' bʌ tajleyob ti yojlil tejclum. 

26Nabuzaradán tsi' laj cʌchʌyob. Tsi' pʌyʌyob majlel ti Ribla ba'an 

Nabucodonosor jini rey ti Babilonia. 

27Jini rey tsi' laj tsʌnsayob ya' ti Ribla ti' lumal Hamat. Che' jini tsa' pʌjyiyob 

majlel ti Babilonia jini ch'oyolo' bʌ ti Judá. 

28-30Nabucodonosor tsi' pʌyʌ majlel ti' lumal 3,023 judíojob che' ti' wucp'ejlel jab, 

yambʌ 832 che' ti' waxʌclujump'ejlel jab, yambʌ 745 judíojob pʌybilo' bʌ majlel 
cha'an jini capitán Nabuzaradán che' uxp'ejl i cha'c'alix jab i yumʌntel 
Nabucodonosor. Añob ojlil i lajchʌmbajc' winicob (4,600) ti pejtelelob. 

Joaquín tsa' loq'ui ti mʌjquibʌl 
(2 R. 25.27-30) 

31Che' wʌclujump'ejl i chac'alix (37) jab che' cʌchʌl ti ñajtʌl Joaquín rey bʌ ti 

Judá, che' jo'p'ejl i chac'alix tsic ti lajchʌmp'ejlel uw, tsa' ochi ti rey ti Babilonia 
Evil Merodac. Che' ti' tejchibal i ye'tel tsi' tijicñesʌbe i pusic'al Joaquín, rey bʌ ti 
Judá. Tsi' loc'sa ti mʌjquibʌl. 

32Tsi' wen pʌsʌ i bʌ ti amigo. Tsi' yʌq'ue i ye'tel ti' tojlel yaño' bʌ yumʌlob tsa' bʌ 

i pi'leyob ti e'tel ya' ti Babilonia. 

33Joaquín tsi' lʌpʌ tsiji' bʌ i pislel. Tsi' pi'le ti we'el jini rey ti pejtelel i jabilel. 

34Tsa' aq'uenti taq'uin yic'ot pejtel chuqui tac yom i cha'an ti' wenta jini rey ti 

Babilonia. Tsa' p'isbenti ti jujump'ejl q'uin c'ʌlʌl jinto tsa' chʌmi. 

Lamentaciones 

Lamentaciones 1 

I ch'ijiyemlel jini xcʌjchelob 

1Jiñʌch i t'an Jeremías: Ñʌch'ʌlix i bijlel tac Jerusalén ba' motocña winicob 

x'ixicob ti yambʌ ora. Ch'ijiyem jini tejclum che' bajche' meba' x'ixic che' i bajñel 
mi' cʌytʌl. Ti yambʌ ora tsa' q'uejli ti ñuc ti pejtelel pañimil. Wʌle ts'a'lebilix che' 
bajche' xñujp'el. 

2Jini tsa' bʌ cʌjchiyob majlel mi' ñusañob ac'ʌlel ti uq'uel. Ma'anic mi' tijq'uel i 

ya'lel i wut. Ma'anic mi juntiquilic i yaj coltaya ti' tojlel pejtel jini tsa' bʌ i c'uxbiyob 
ti yambʌ ora. Tsa' laj sujtiyob ti' contra. 

3¿Chucoch cʌchʌl tsa' pʌjyi majlel Judá ti' wenta i yum am bʌ ti ñajtʌl? Cha'an 

ti' caj i mul. Tsi' cʌchʌ yaño' bʌ. Tsi' tic'layob. Wʌle majlemix ti ñajtʌl. Che jach 
meq'uel i c'ʌb. Ma'anic i ñʌch'tilel i pusic'al come añʌchix ti' wenta xtic'layajob. 

4Ch'ijiyem pejtel i bijlel Jerusalén. Ma'anix mi' chʌn letselob ti tejclum ti mojt ti 

mojt cha'an tijicña mi' melob q'uin. Jejmenix i ti'. Ch'ijiyem i pusic'al jini 
motomajob. Tic'lʌbilob tsa' pʌjyiyob majlel jini xch'ocob. 

5Añobix ti' wenta i contrajob. Woli' mʌjlel i cha'añob. Lac Yum woli' jultesʌben i 

pusic'al Judá cha'an ti' caj cabʌl i mul. Pʌybilob majlel ti to'ol e'tel i yalobilob. 
Tic'lʌbilob cha'an i contrajob. 

6Tsa'ix jili pejtel i ñuclel Sion. Tsa' sujtiyob i yumob che' bajche' me' mach bʌ 

anic chuqui mi' c'ux. Tsa' jili i p'ʌtʌlel ti' tojel i wut jini woli bʌ i yajñesañob. 

7Che' c'unix pañimil cha'an cabʌl xʌmbal, tsi' ña'tayob i ñuclel yic'ot i chubʌ'an 

am bʌ i cha'an ti Jerusalén che' tijicñayob to. Che' bʌ tsa' bʌc' tili i contra cha'an 
mi' jisañob, ma'anic majqui tsi' coltayob mi ts'ita'ic. Tsa' cajiyob ti wajleya i 
contrajob che' bʌ tsi' q'ueleyob ti wocol. 

8Jontol jax Jerusalén cha'an i mul. Tsa' sujti ti bibi' ti' wut Dios che' bajche' 

sajtem bʌ. Ti yambʌ ora jini winicob ti yan tac bʌ lum tsi' c'uxbiyob. Wʌle mi' 
ts'a'leñob, come pits'ilix. Mi' mʌyob i wut cha'an quisin. Mi' cha'leñob ajcʌn. 

9Tsi' cha'leyob ts'i'lel. Ma'anic tsi' p'isiyob ti wenta mi muc'ʌch i tojob i mul. Jini 

cha'an quisintic jax tsi' meleyob. Wʌle ma'anic i yaj coltaya. Mi' yʌlob: Q'uele 
bajche' añon lojon c Yum, cha'an cabʌl lojon c wocol, come wen chan mi' melob 
i bʌ j contrajob, che'ob. 

10I contrajob tsa'ix i laj chilbeyob i chubʌ'an letsem tac bʌ i tojol. Woli' yochelob 

ti ch'ujul bʌ a wajñib ba' tsi' tempayob i bʌ a winicob, ba' tic'bil mi' yochel jini 
mach bʌ judíojic. 

11Pejtel c pi'ʌlob woliyob ti ajcʌn cha'an wi'ñal che' mi' sʌclañob ñumel i bʌl i 

ñʌc'. Tsi' yʌc'ʌyob i chubʌ'an i q'uexol i waj ame chʌmicob. Q'uele, c Yum. Otsan 
ti a pusic'al, come p'ump'uñon. Ts'a'lebilon. 

12¿Mach ba la' wentajic jatetetla woliyet bʌ la ti ñumel? Q'uele mi an yambʌ woli 

bʌ i cuch wocol che' bajche' joñon. P'ump'un tsi' meleyon c Yum che' cʌlʌx jax 
i mich'ajel. 

13Ya' ti chan tsi' choco jubel c'ajc cha'an mi' jisañon. Tsi' yʌc'ʌ coc ti yac yubil. 

Tsi' cha' chocoyon majlel. C'un pañimil che' mi' sʌc'an c'ʌlʌl mi' yic'an. Ma'anix 
c p'ʌtʌlel. 

14Cabʌl c mul, tsʌts cʌchʌl tic bic' yubil che' bajche' i te'el wacax. Woli' wit'on c 

Yum. Tsi' jisʌbeyon c wersa. Tsi' yʌc'ʌyon ti' c'ʌb j contra ba' mach mejlicon ti 
colel. 

15Lac Yum tsi' jisʌbeyob i p'ʌtʌlel pejtel jini ch'ejlo' bʌ tic tojlel lojon. Tsi' pʌyʌ 

tilel jini ñajt bʌ ch'oyolob cha'an mi' jisañob jini ch'iton winicob. Lac Yum tsi' 
juch'teq'ue Judá che' bajche' mi lac pets'ben loq'uel i ya'lel ts'usub. 

16Jini cha'an mic cha'len uq'uel. Cabʌl i ya'lel c wut. Ma'anic caj coltaya mu' bʌ 

i tijicñesan c pusic'al. Meba'obix calobilob yilal. Añobʌch ti' wenta j contrajob. 

17Sion mi' letsan i c'ʌb ti c'ajtiya, pero ma'anic i yaj coltaya. Lac Yum tsi' cha'le 

mandar cha'an mi' laj tejchelob ti' contra Jacob. Bibi'ix Jerusalén ti' wutob jini 
año' bʌ ti' joytʌlel. 

18Sion woli' yʌl: Toj lac Yum ti pejtelel i melbal, pero an c mul cha'an tsac ñusʌbe 

i t'an. Ubin c t'an che' jini, pejtel winicob. Q'uele c wocol. Majlemobix ti to'ol e'tel 
jini calobilob, jini xch'ocob yic'ot ch'itoñob c'uxbibilo' bʌ c cha'an. 

19Tsaj c'ajtibeyob j coltʌntel jini tsa' bʌ i c'uxbiyoñob, pero tsa' sujtiyob tij contra. 

Tsa' chʌmiyob ti wi'ñal jini motomajob yic'ot jini xñoxob che' bʌ tsi' sʌclayob 
ñumel i bʌl i ñʌc' wʌ' ti tejclum, che'en. 

20Q'uele c Yum. Wen ch'ijiyemon. Wocol jax mi cubin tic pusic'al. Wolic mel c 

pusic'al cha'an cabʌl c mul. Tsac ñusʌbeyet a t'an. Ya' ti bij woli' chʌmelob 
cabʌlob ti espada. Ti mal otot woli' chʌmelob ti c'amʌjel. 

21Ubiñon cha'an woliyon ti ajcʌn. Ma'anic ba' mic taj caj coltaya mi juntiquilic. 

Tsi' q'ueleyoñob ti wocol j contrajob. Tijicñayob cha'an tsa' wʌc'ʌyon ti wocol. 
Tsa' mele che' bajche' tsa' wʌn alʌ. La' jilicob ja'el che' bajche' joñon. 

22Q'uele pejtel i jontolil. Melben che' bajche' tsa' melbeyon cha'an ti' caj c mul. 

Cabʌl woliyon ti ajcʌn, ch'ijiyem c pusic'al. 

Lamentaciones 2 

Tilem ti lac Yum i ch'ijiyemlel Sion 

1Mʌcʌl ti tocal Sion cha'an mich' lac Yum. Tsi' choco jubel Israel. Tsi' jisʌbe i 

t'ojlʌwib. Tsi' ts'a'le i t'uchlib i yoc ti' yorajlel i mich'ajel. 

2Lac Yum tsi' jisa pejtel chuqui tac c'uxbibil i cha'an Jacob. Ma'anic tsi' wis 

p'unta. Tsi' jisʌbe i ts'ajquil ba' lon xuc'ul i pusic'al Judá. Tsi' jisʌbe i ñuclel i 
yumob. Tsi' chocoyob jubel ti lum. Ma'anix i yumʌntel. 

3Lac Yum tsi' laj loc'sayob ti' ye'tel cha'an cʌlʌx jax i mich'ajel. Ma'anic tsi' wis 

coltayob che' bʌ tsa' tiliyob i contrajob. Tsi' tsuc'u c'ajc ti' yojlil i lumal Jacob. 
Tsa' pam ñumi ti pañimil. 

4Woli' sʌts' i jalʌjb yilal. Wa'alix woli' contrajin Sion. Tsi' yʌc'ʌ ti jisʌntel pejtel 

chuqui tac uts'atax ti' wut i yalobilob. Cʌlʌx jax i mich'ajel che' bajche' c'ajc. 

5Lac Yum i contrajʌch Israel. Tsi' laj jisa yic'ot ñuc bʌ i yotot tac yic'ot i ts'ajquil. 

Tsi' yʌc'ʌ ti wocol Judá, we'ecña ti uq'uel. 

6Lac Yum tsi' jeme i yotot che' bajche' mi lac jem ts'usubil mach bʌ anic i 

c'ʌjñibal. Tsi' jisa i yajñib ba' tsi' tempayob i bʌ i winicob. Tsi' yʌc'ʌ ti ñajʌyel lac 
cha'an jini q'uin sábado yic'ot pejtel q'uiñijel. Tsi' ts'a'le jini rey yic'ot jini motomaj. 
Tsi' loc'sayob ti' ye'tel. 

7Tsi' ts'a'le i pulʌntib yic'ot ch'ujul bʌ i yajñib. Tsi' yʌc'ʌ ti jisʌntel jini colem otot 

tac ti' c'ʌb i contrajob. Tsi' cha'leyob oñel ya' ti' yotot lac Yum che' bajche' ti' 
yorajlel q'uiñijel. 

8Lac Yum tsi' yʌc'ʌ ti jisʌntel i ts'ajquil Sion che' bajche' tsi' wʌn ña'ta ti' pusic'al. 

Tsi' yotsʌbe i mojonlel tejclum ba' jaxʌl mi' jisʌntel. Jini cha'an tsa' yajli ts'ajc ti' 
tojlel. 

9Ma'anix i c'ʌjñibal i ti' tac tejclum. Jejmenix pejtel i c'ʌclib yic'ot i barate', come 

lac Yum tsi' jisayob. Majlemobix ti ñajtʌl jini rey yic'ot año' bʌ i ye'tel. Ma'anix 
majqui mi' chʌn cʌntesañob ti ley. Lac Yum tsi' cʌyʌ i pejcan jini x'alt'añob. 

10Ñʌch'ʌl jini xñoxob. Buchulob ti lum, lʌpʌl i cha'añob coxtal. Mi' mujlañob i jol 

ti' ts'ubeñal lum cha'an i ch'ijiyemlel i pusic'al. Jini xch'ocob mi' lijob i jol cha'an 
quisin. 

11C'unix pañimil mi cubin cha'an cabʌl uq'uel. Chʌquix c wut. Ch'ijiyem c 

pusic'al. Cabʌl mic mel c pusic'al che' mij q'uel chuqui woli' yujtel tic lumal. Woli' 
chʌmelob ti bij alʌlob mach bʌ anic i chu'. 

12Woliyob ti uq'uel jini alʌlob. Mi' chʌn subeñob i ña': Com waj. Com ja', che'ob. 

Mi' yajlelob ti bij che' bajche' jini jec'bilo' bʌ ti espada. Mi' chʌmelob, meq'uelob 
i cha'an i ña'. 

13¿Chuqui mi mejlel c subeñetla, c pi'ʌlob ti Jerusalén? ¿Bajche' mi mejlel c 

ñʌch'tesʌbeñet la' pusic'al? Come cabʌl la' wocol che' bajche' i yonlel colem 
ñajb. Jisʌbiletla. ¿Majqui mi mejlel i lajmesañetla? 

14Cabʌl tsi' lotiyetla jini x'alt'añob la' cha'an. Tonto i t'an. Ma'anic tsi' pʌsbeyet 

la' mul cha'an mi la' sutq'uin la' bʌ. Tsi' cha'leyob lot. Tsi' yʌlʌyob ma'anic mi caj 
la' pʌjyel majlel ti to'ol e'tel ti' wenta la' contrajob. 

15Woli' wajleñetla pejtel jini xñumelob: ¿Jim ba i t'ojol jax bʌ tejclum? ¿Jim ba 

jini tejclum c'uxbibil bʌ i cha'an pejtel pañimil? che'ob. 

16Mi' wajleñetob la' contrajob. Mi' ts'a'leñetob. Tsa'ix lac jisayob, che'ob. Jal tsa' 

lac pijta ili q'uin. Tsa'ix juli wʌle. Tsa'ix laj q'uele i jilibal, che'ob. 

17Pero jiñʌch lac Yum tsa' bʌ i mele Jerusalén che' bajche' tsi' wʌn alʌ. Tsi' 

ts'ʌctesa i t'an che' bajche' tsi' yʌlʌ wajali. Tsi' chocoyet jubel. Ma'anic tsi' 
p'untayet. Tsi' colta a contrajob. Jini cha'an chan woli' melob i bʌ ti a tojlel, 
tijicñayob i pusic'al. 

18Tsa' cajiyetla ti uq'uel ti' tojlel lac Yum cha'an jejmenix i ts'ajquil Sion. La' 

loq'uic i ya'lel la' wut ti q'uiñil yic'ot ti ac'ʌlel che' bajche' i ya'lel pa'. Mach mi la' 
lujb'an ti uq'uel. Mach yomic mi la' cʌy cha'an wʌyel. 

19Ch'ojyenla ti ac'ʌlel. Pejcanla Dios. Lu' subenla i ch'ijiyemlel la' pusic'al che' 

bajche' mi' bejq'uel loq'uel ja' ti' yajñib. Letsan la' c'ʌb ti c'ajtiya cha'an mi' 
p'untan la' walobilob, come woli' chʌmelob ti wi'ñal ti jujump'ejl bij. 

20C Yum, ña'tan ili winicob x'ixicob, come a cha'añobʌch. ¿Yom ba mi' c'uxob i 

bʌc'tal i yalobilob tsa' bʌ i meq'ueyob? ¿Yom ba mi' chʌmelob motomajob yic'ot 
x'alt'añob ya' ti' Templo lac Yum? 

21Q'ueleyob ya' ba' ñololob ti lum jini ñoxobix bʌ yic'ot ch'iton winicob yic'ot 

xch'ocob. Laj tsʌnsʌbilob ti espada cha'an i contrajob. Jatet tsa' tsʌnsayob 
cha'an mich'et, c Yum. Tsa' tsʌnsayob, ma'anic tsa' p'untayob. 

22Tsa' wʌn ña'ta jini q'uin cha'an ma' jisañob. Ma'anic majqui tsa' mejli ti puts'el 

ti' yorajlel a mich'ajel. Ma'anic majqui tsa' cʌle. Laj chʌmeñobix ya' ti bij jini tsa' 
bʌ c meq'ueyob tsa' bʌ j cosayob. Tsi' laj jisayob j contra. 

Lamentaciones 3 

An lac pijtaya ti Dios 

1Joñoñʌch tsa' bʌ j q'uele pejtel jini wocol tsa' bʌ i choco tilel Dios ti' mich'ajel. 

2Tsi' pʌyʌyon ochel ba' ic'ch'ipan bʌ pañimil. Tsi' ñup'uyon ba' ma'anic mi ts'ita'ic 

c'ajc. 

3Isujm tsa'ix sujti tij contra. Woli' yʌc'on ti wocol ti q'uiñil yic'ot ti ac'ʌlel. 

4Tsi' jisʌbeyon c p'ʌtʌlel. Ñoxoñix yubil. C'ux c bʌquel. 

5Tsi' ñet'eyon ti xajlel yubil. Jini jach wocol yic'ot ch'ijiyem bʌ mi cubin. 

6Tsi' yʌc'ʌyon ti ajñel ti mal lum che' bajche' ch'ujlelʌl. I'ic' i mal. 

7Tsi' wa'choco ts'ajc tic joytilel. Mach mejlicon ti loq'uel. Tsi' cʌchʌyon ti cadena. 

Alatax. 

8Mic cha'len oñel, mic cha'len uq'uel, pero ma'anic mi' yubin c t'an che' mic 

pejcan. 

9Ñup'ulon ti chan bʌ ts'ajc piyicña bʌ. Mʌctʌbilon ame loq'uicon. Tsi' yʌc'ʌ ti 

asiyel pañimil tic tojlel. 

10Lajal mi' pʌs i bʌ tic tojlel che' bajche' oso o mi bajlum mu' bʌ i chijtañon ti 

mucul. 

11Mi' chucon, mi' tujc'añon majlel ti mate'el yubil. Lojwemon, tsi' cʌyʌyon ba' 

ma'anic j coltʌntel. 

12-13Tsi' loco i jalʌjb. Tsi' juluyon. Tam tsi' choco ochel i te'el tic pusic'al. 

14C pi'ʌlob mi' tse'tañoñob. Leco mi' cha'leñob c'ay. Mi' ñusañob q'uin ti c'ay. 

15Lac Yum tsi' yʌq'ueyon cabʌl wocol. Wen ch'aj mi cubin. Wen ch'ijiyem c 

pusic'al cha'an ili wocol chocbebilon tilel i cha'an c Yum. 

16Wolij c'ux lum yic'ot xajlel yubil. Tsa' c'ʌscuyi i bʌquel quej. Tsi' yʌc'ʌyon ti 

wutstʌl ti' tʌñil c'ajc. 

17C Yum, ma'anix i ñʌch'tʌlel c pusic'al. Anix ora tsa' chilbeyon pejtel tijicña bʌ. 

18Tsa cʌlʌ: Ma'anix c p'ʌtʌlel. Ma'anix j coltʌntel tic Yum, cho'on. 

19Chʌn ña'tañon wʌ' ba' woliyon ti wocol. Q'uele i ch'ijiyemlel c pusic'al cha'an 

jini ch'aj bʌ. 

20Mach sajtic tic pusic'al i ña'tʌntel wocol. Jini cha'an mach lajmic i ch'ijiyemlel 

c pusic'al. 

21Pero anto junchajp c pijtaya, 

22come cabʌl i yutslel i pusic'al lac Yum. Jini cha'an cuxulon to la. Ma'anic tsi' 

laj jisayonla. Xuc'ul lac Yum, mi' chʌn p'untañonla ti pejtelel ora. 

23Mi' pʌsbeñonla i yutslel ti jujump'ejl sʌc'an. Xuc'ul i pusic'al ti pejtelel ora. 

24Lac Yum jiñʌch c wenlel. Jini cha'an mic chʌn pijtan. 

25Lac Yum uts'at mi' pʌs i bʌ ti' tojlel jini mu' bʌ i pijtañob yic'ot jini mu' bʌ i 

sʌclañob. 

26Yom mi lac ñop lac Yum. Yom mi lac chʌn pijtan ti' xuc'tilel lac pusic'al jinto 

mi' coltañonla. 

27Uts'at mi laj cuch wocol che' ch'itoñon to la. 

28Jini woli bʌ ti wocol la' i bajñel cuch. Yom ñʌch'ʌl i pusic'al, come Dios tsi' 

yʌq'ue i cuch. 

29La' jultesʌbentic i pusic'al. La' i ch'ujutesan i Yum. Tic'ʌl mi mux i lajmel jini 

wocol. 

30La' i yʌc' i bʌ ti jajts'el. Mach yomic mi' mʌy i wut. La' i cuch che' woli' yʌ'lentel. 

31Come mach ti pejtelelic ora mi caj i tʌts' i bʌ lac Yum. 



1328 

 

Chol de Tumbalá Bible 
© Bible Society of Mexico. 

  
 

 

32Isujm mi' yʌc'onla ti wocol, pero p'isbil jach. Mi caj i pʌsbeñonla i yutslel i 

pusic'al mach bʌ p'isbilic. Cabʌl jax i c'uxbiya. 

33Mach tijicñayic i pusic'al che' mi' yʌc'onla ti wocol, che' mi' p'isbeñonla 

ch'ijiyem bʌ. 

34-36Mach jinic Dios mu' bʌ i juch'tec' xñujp'elob ti yebal i yoc, mu' bʌ i yʌc' ti 

contrajintel jini toj bʌ winic che' pʌybil ti meloñel ti' tojlel jini C'ax Ñuc Bʌ. Lac 
Yum mach uts'atic mi' q'uel che' woli' ts'a'lentel jini toj bʌ ti meloñel. 

37¿Mach ba p'ʌtʌlic i t'an lac Yum? Che' mi' cha'len t'an mi' bʌc' ujtel che' bajche' 

tsi' yʌlʌ. Tilem ti' pusic'al lac Yum chuqui mi' yujtel. 

38¿Mach ba tilemic ti jini C'ax Ñuc Bʌ pejtel ñuc bʌ wocol yic'ot pejtel lac wenlel? 

39¿Chucoch tilebixel i pusic'al winicob? La' i cha'len uq'uel jujuntiquil cha'an ti' 

caj i mul. 

40La' lac wen q'uel lac bʌ ti jujuntiquilonla mi an lac sajtemal. La' sujticonla ba'an 

lac Yum. 

41La' la cʌq'uen Dios lac pusic'al che' mi lac letsan laj c'ʌb ti' tojlel. 

42Añʌch lac mul. Tsa' lac ñusʌbe i mandar. Maxto anic tsi' ñusʌbeyonla lac mul. 

43Mich' tsa' pʌsʌ a bʌ che' bʌ tsa' wajñesayon lojon. Tsa' tsʌnsayon lojon. 

Ma'anic tsa' p'untayon lojon. 

44Tsa' mʌcʌ a bʌ ti tocal. Mach ñumic c t'an lojon che' mic ch'ujutesañet lojon. 

45Jatet tsa' wʌc'ʌyon lojon ti ts'a'lentel ti' tojlel pejtel winicob. Leco mi' q'ueloñob. 

46J contrajob lojon tsi' laj a'leyon lojon. 

47Jini cha'an cabʌl mic cha'len lojon bʌq'uen come lu' jilemix c lumal yic'ot c 

chubʌ'an. Cabʌl mi cubin lojon wocol. Junyajlel jisʌbilon lojon. 

48Cabʌl mic cha'len uq'uel. Ach'ix c wut cha'an i ya'lel c wut, cha'an tsa' jiliyob 

c pi'ʌlob mu' bʌ j c'uxbin. 

49Mach yujilic tijq'uel i ya'lel c wut. Ma'anic mij c'aj co, 

50jinto mi' q'uelon c Yum am bʌ ti panchan, jinto mi' cha' ña'tañon. 

51C'ux c pusic'al cha'an i tic'lʌntel pejtel jini xch'ocob ch'oyolo' bʌ tic tejclum. 

52Tsi' yajñesayoñob c pi'ʌlob tsa' bʌ i contrajiyoñob. Tsi' ña'tayob i chucon che' 

bajche' mut. 

53Tsi' chocoyoñob ochel ba' tocol lum. Tsi' juluyoñob ti xajlel. 

54Tsa' ñumi ja' ti pam c jol. Tsa cʌlʌ: Mach chʌn colicon, cho'on. 

55Ya' ti mal lum tsac pejcayet, c Yum. 

56Tsa' wubi c t'an. Mach ma' mʌc a chiquin che' woliyon ti uq'uel. 

57Tsa' lʌc'tesa a bʌ ti jim bʌ ora che' bʌ tsac pejcayet. Tsa' wʌlʌ: Mach a cha'len 

bʌq'uen, che'et. 

58Jatet, c Yum, tsa' xin otsa a bʌ che' bʌ tsaj c'ajtibeyet j coltʌntel. Tsa' wʌc'ʌyon 

ti cha' colel ame chʌmicon. 

59Jatet, c Yum, tsa' q'uele c tic'lʌntel. Meleyon ti toj. La' i ña'tañob c pi'ʌlob a 

winicon. 

60Tsa' q'uele che' bʌ tsi' sutq'uibeyoñob jontolil. Tsa' q'uele pejtel chuqui tsi' 

ña'tayob i mel tij contra. 

61Jatet c Yum tsa' wubi che' bʌ tsi' wajleyoñob, yic'ot che' bʌ tsi' yʌ'leyoñob. 

62C'am tsi' cha'leyob t'an tij contra. Tsi' temeyob i t'an ti mucul c'ʌlʌl tsa' ñumi 

q'uin. 

63Q'ueleyob ya' ba' buchulob. Q'ueleyob che' mi' ch'ojyelob. Che' mi' cha'leñob 

c'ay mi' wajleñoñob. 

64Jatet, c Yum, mi caj a sutq'uibeñob che' bajche' an i melbalob. 

65Mi caj a chilbeñob i ña'tʌbal ame i ch'ʌmbeñob isujm. Mi' cajelob ti p'ajtʌl 

cha'an tsi' ñusayob a t'an. 

66Mi caj a wajñesañob ti cabʌl a mich'ajel. Mi caj a jisañob wʌ' ti pañimil ti' tojel 

a wut. 

Lamentaciones 4 

Sion tsa'ix i tojo i mul 

1Tsa'ix sujti ti bibi' jini oro. Ma'anix i c'ʌc'al. Pamal an jini xajlel tac ba' jejmenix 

otot. 

2Wen c'uxbibilob i yalobilob Sion che' bajche' oro letsem tac bʌ i tojol, pero 

ts'a'lebilobix che' bajche' uc'um che' tojp'emix. 

3Jini jontol bʌ ts'i' mi' tsu'san i yal, pero ñumen jontolob jini x'ixicob israelob. Mi' 

cʌyob i yalobilob che' bajche' mi' cʌy i yal avestruz ya' ti colem bʌ i tiquiñal 
pañimil. 

4Lʌp'ix i yac' alʌlob cha'an tiquin i ti'. Jini alʌlob mi' c'ajtiñob waj, pero ma'anic 

majqui mi' xut'beñob. 

5Ti yambʌ ora ñʌmʌlob ti dulce yic'ot i bʌl i ñʌc', pero wʌle woli' chʌmelob ti 

wi'ñal ya' ti bij. Ti yambʌ ora wen fino i pislel. Wʌle ñololob ti ta'. 

6Ti' caj i mul c pi'ʌlob woli' chʌmelob, come tsa' ñumi ti p'is i mul che' bajche' i 

mul Sodoma. Tsa' bʌc' jili Sodoma, anquese ma'anic i contrajintel ti winicob. 

7Ti yambʌ ora wen i t'ojol jax lac yumob. Sʌsʌc i pislel che' bajche' i ña'al tsʌñal 

yic'ot lech. Wen c'oc' i bʌc'tal. Chʌchʌc i ch'ich'el che' bajche' rubí. I t'ojol jax 
che' bajche' zafiro. 

8Pero wʌle i'iq'uix i pʌchʌlel che' bajche' buts'. Mach cʌmbilobic i cha'an i pi'ʌlob. 

Tiquinix i pʌchʌlel, yajyajob. Che'ʌch i bʌquel bajche' te'. 

9Tijicñayob jini tsa' bʌ chʌmiyob ti espada. P'ump'uñob jini woliyo' bʌ ti chʌmel 

ti wi'ñal. C'unte' woli' chʌmelob cha'an ma'anic i bʌl i ñʌc'. 

10Anquese mi' c'uxbiñob i yalobilob, jini x'ixicob tsi' ch'ʌxʌyob cha'an mi' c'uxob, 

i wenta i bʌl i ñʌc' che' bʌ tsa' puli jini tejclum. 

11Lac Yum tsi' meleyonla. Cʌlʌx jax i mich'ajel. Tsi' tsuc'u c'ajc ti Sion. Laj jilemix 

ti c'ajc c'ʌlʌl ti yebal. 

12Jini reyob ti pañimil ma'anic tsi' ñopoyob. Ma'anic majqui tsi' ñopo anquese 

wʌn subebilob cha'an talob laj contrajob mu' bʌ caj i jisañob Jerusalén. 

13Tsa' jili cha'an ti' caj i mul jini x'alt'añob, ti' caj i jontolil jini motamajob tsa' bʌ i 

tsʌnsayob jini tojo' bʌ. 

14Tʌctʌcñayob woli' ñumelob ti bij che' bajche' xpots'ob. Pʌc'bilob ti ch'ich'. Tsi' 

bib'esayob pejtel chuqui tac tsi' tʌlʌyob. 

15I pi'ʌlob tsi' subeyob: Cucula, bibi'etla. Cucula, ame la' pʌc'on lojon, che'ob. 

Tsa' puts'iyob. Tsa' ñumiyob ti pañimil. Ma'anic majqui tsi' pʌyʌyob ti chumtʌl. 
Mach mi la' wajñel quic'ot lojon, che'ob pejtel winicob. 

16Lac Yum tsi' pucuyob. Mach uts'atic mi' q'uelob. Ma'anic tsi' c'uxbiyob jini 

motomajob. Ma'anic tsi' pejcayob jini xñoxo' bʌ ti uts bʌ t'an. 

17Cuxulon to la, pero c'unix pañimil che' mi lac lon sʌclan laj coltʌntel. Tsa' laj 

c'ajti ti' tojlel jini mach bʌ yujilic p'untaya. 

18Tsi' mʌctayonla ti bij ame puts'iconla. Lʌc'ʌlix i yorajlel lac chʌmel. Ma'anix 

jayp'ejl q'uin. Isujm i yorajlelix mi lac chʌmel. 

19Tsi' yajñesayonla laj contrajob, ñumen p'is ti ajñel bajche' xiye' ti panchan. Tsi' 

yajñesayonla ti wits. Tsi' chijtayoñob ti jochol bʌ lum. Tsi' yʌlʌ i jisayonla ti mal 
lum. 

20Tsi' chocoyob ochel ti tocol bʌ lum jini yajcʌbil bʌ ti Dios. Tsa' la cʌlʌ: Añonla 

ti' wenta lac Yum. Mux caj lac chumtʌl ti' yebal i wich' che' pujquemonla ti' tojlel 
jini sajtemo' bʌ, cho'onla. 

21Tijicñayetla i yalobiletla Edom ya' ba' chumuletla ti' lumal Uz. Pero mi caj la' 

wʌq'uentel wocol ja'el. Mi caj i tajetla i mich'ajel Dios. 

22Wʌ' jach jaxʌl mi caj a toj a mul, Sion. Ma'anix mi caj a chʌn pʌjyel majlel ti 

to'ol e'tel. Wʌle lac Yum mi caj i melet, Edom. Mi caj i tsictesan a mul. 

Lamentaciones 5 

Tsi' c'ajti i p'untʌntel ti oración 

1Chʌn q'uele chuqui woli cubin lojon, c Yum. Q'uele bajche' woli cʌ'lentel lojon. 

2Tsa' ochiyob yaño' bʌ tic lum lojon tsa' bʌ a wʌq'ueyon lojon. Jini ñajt bʌ 

ch'oyolob tsi' chilbeyon lojon cotot. 

3Tsa' sujtiyon lojon ti meba'. Ma'añobix c tat lojon. Meba' x'ixicob c ña' lojon. 

4Che' com lojon ja' wersa mic toj lojon. Letsem i tojol c si' lojon. 

5Mi' juch'tec'oñob c yum lojon. Ma'anic mic wis c'aj lojon co. Pejtel ora woliyon 

lojon ti e'tel. 

6Tsaj c'ajtibe pan Egipto. Tsaj c'ajtibe Asiria ja'el. 

7Tsi' cha'leyob mulil c tat lojon. Jini cha'an mach chʌn añobix. 

8Añon lojon ti' wenta jini mu' bʌ c yuman lojon. Ma'anic majqui mi' yʌc'on lojon 

ti colel. Bʌbʌq'uen mic tsʌnsʌntel lojon che' mic sʌclan lojon c waj. 

9Mi' pʌsbeñoñob espada ya' ti jochol bʌ lum. 

10Wen ticʌw jax c pʌchʌlel lojon che' bajche' c'ajc. Woliyon lojon ti c'ajc cha'an 

wi'ñayon lojon. 

11J contrajob tsi' tic'layob x'ixicob ti Sion yic'ot xch'ocob ti Judá. 

12Tsi' jich'iyob yumʌlob ti' c'ʌbob. Ma'anic tsi' p'untayob jini ñoxobix bʌ. 

13Tsi' yʌq'ueyob i cuch ña'tun jini ch'itoñob. Colel i yajlel cha'an woli' cuchob tilel 

si' cabʌl bʌ i yalel. 

14Ma'anix mi' chʌn cha'leñob meloñel jini ñoxobix bʌ ti' ti' tejclum. Ma'anix mi' 

chʌn cha'leñob son yic'ot c'ay jini ch'iton winicob. 

15Tsa'ix ñumi i yorajlel i tijicñʌyel c pusic'al lojon. Tsac junyajlel cʌyʌ lojon son 

cha'an uq'uel. 

16Ma'anix c yumʌntel lojon. Obol lojon c bʌ come tsa'ix c cha'le lojon mulil. 

17Jini cha'an c'uñix lojon c pusic'al. Ma'anix mi' wen c'otel c wut lojon. 

18Cabʌl woli' p'ojlelob wax ya' ti wits Sion ba' ma'añobix winicob. 

19Jatet, c Yum, xuc'ulet ti a buchlib ti pejtelel ora. Ma'anic i jilibal a yumʌntel tic 

tojlel lojon yic'ot ti' tojlel calobil lojon yic'ot i yalobilob ti pejtelel ora. 

20¿Chucoch ñajʌyemon lojon a cha'an? ¿Chucoch cʌybilon lojon a cha'an? 

¿Mu' ba caj a cʌyon ti pejtelel ora? 

21Sutq'uiñon lojon cha'an mic lʌc'tesan lojon c bʌ ba' añet, c Yum. Tsijibtesañon 

lojon cha'an mic cha' tsajcañet lojon che' bajche' ti ñaxan. 

22¿Mu' ba caj a junyajlel cʌyon lojon? ¿Mach ba yujilic lajmel a mich'ajel tic tojlel 

lojon? 

Ezequiel 

Ezequiel 1 

Tsa' pʌjyi Ezequiel cha'an mi' yochel ti x'alt'an 

1-3Joñon Ezequielon (i yalobilon Buzi). Motomajon chumulon quic'ot c pi'ʌlob 

israelob tsa' bʌ cʌjchiyob majlel ti Babilonia. I jo'p'ejlelix jab che' cʌchʌl jini rey 
Joaquín. Ya' añon lojon ti' ti' ñoj ja' i c'aba' Quebar. Ti jump'ejl q'uin che' ti' jilibal 
junio che' anix lujump'ejl i cha'c'al (30) c jabilel, tsaj q'uele tsa' jajmi jini panchan 
ti' tojel c wut. An chuqui tilem ti Dios. 

4Che' bʌ tsaj can q'uele pañimil, tsa' bʌc' tili p'ʌtʌl bʌ ic' ti norte yic'ot colem 

tocal. Ya' ti' yojlil tocal woli' lejmel c'ajc chʌc xowan i c'ʌc'al ti' joytʌlel. Ya' ti' yojlil 
jini c'ajc an chuqui tsa' tsictiyi che' bajche' c'ʌnc'ʌn taq'uin. 

5Ya' tsa' loq'uiyob tilel chʌntiquil cuxulo' bʌ. Che'ʌch yilalob bajche' winic. 

6Ti jujuntiquil an chʌmp'ejl i wut yic'ot chʌnq'uejl i wich'. 

7Toj i ya' yic'ot i yoc che' bajche' i cuctal winic, pero lajal i mal i yoc bajche' i yoc 

wacax. Ts'ʌylaw i yoc che' bajche' c'ʌnc'ʌn taq'uin. 

8Ti yebal jini chʌnq'uejl i wich' an i c'ʌb che' bajche' i c'ʌb winic. An tac i wut 

yic'ot i wich' ti chʌnwejlel. 

9Jini i wich' tac tsi' laj bʌ tajayob i bʌ. Che' bʌ tsa' majliyob, ma'anic tsi' mʌyʌyob 

i wut. Toj jach tsa' majliyob ti jujuntiquilob. 

10Che' yilal i wut am bʌ ti' tojel che' bajche' i wut winic. Jini am bʌ ti' ñoj che' yilal 

bajche' i wut bajlum. Jini am bʌ ti' ts'ej che' yilal bajche' i wut tat wacax. Jini am 
bʌ ti' pat i jol che' yilal bajche' i wut xiye'. Chʌmp'ejl i wut ti jujuntiquil. 

11Che'ʌch yilal i wut. Che' lich'il junlajm i wich' ya' ti chan tsi' laj bʌ tajayob i bʌ. 

Yambʌ junlajm i wich' tsi' moso i bʌc'tal. 

12Ti jujuntiquil tsa' majli ti' bijlel ya' baqui tsi' pʌyʌ majlel i ch'ujlel. Ma'anic tsi' 

sutq'uiyob i bʌ baqui jach tsa' majliyob, come an i wut ti' chʌnwejlel. 

13Ya' ti' tojlel jini cuxulo' bʌ tsaj q'uele che' bajche' i nich c'ajc woli bʌ ti lejmel, 

che' bajche' chʌcxowan bʌ c'ajc woli bʌ ti xʌmbal ti' tojlel jini cuxulo' bʌ. Ñajtʌ 
tsiquil che' bajche' i c'ʌc'al taj woli bʌ ti lejmel. Ya' tsa' loq'ui i xu'il chajc. 

14Jini cuxulo' bʌ tsi' cha'leyob ajñel. Tsa' ts'ʌjyi che' bajche' i xu'il chajc. 

15Che' bʌ tsac chʌn q'uele jini cuxulo' bʌ, tsaj can q'uele an chuqui xotol ti lum 

ti yebal i yoc. Ti jujuntiquil an i cha'an jini xotol bʌ tsucu taq'uin ya' ti' t'ejl. 

16Jini xotol bʌ tsucu taq'uin melbil ti ambar yilal. Junlajal ti' chʌnxojtlel. Ti 

jujunxojt an yambʌ xotol bʌ tsucu taq'uin ti yojlil. 

17Baqui jach tsi' cha'leyob xʌmbal toj tsa' majliyob ti' tojel i wut. Ma'anic tsi' 

sutq'uiyob i bʌ. 

18Jini chʌmp'ejl xotol bʌ tsucu taq'uin an i xottʌlel yic'ot sʌpʌl tac bʌ ti' yojlil. Joy 

an i wut ti' xottʌlel. 

19Che' bʌ tsi' cha'leyob xʌmbal jini cuxulo' bʌ, jini selel bʌ tsucu taq'uin tsa' tem 

majli yic'otob. Che' bʌ tsa' letsiyob majlel jini cuxulo' bʌ, tsa' letsi ja'el jini selel 
bʌ tsucu taq'uin. 

20Baqui jach tsi' pʌyʌyob majlel i ch'ujlel ya'i tsa' majliyob, come ya' tsa' ajni i 

ch'ujlel ya' ti selel bʌ. 

21Che' bʌ tsi' cha'leyob xʌmbal jini cuxulo' bʌ, tsa' majliyob yic'ot jini selel tac 

bʌ. Che' bʌ tsa' wa'leyob, tsi' cʌyʌ xʌmbal ja'el. Che' bʌ tsa' letsiyob, tsa' letsi 
ja'el yic'otob, come ya' tsa' ajni i ch'ujlel jini cuxulo' bʌ ti jini selel tac bʌ. 

22Ya' ti' chañelal jini cuxulo' bʌ an jini panchan che' bajche' espejo. Wen i t'ojol 

jax. 

23Che' lich'il tac i wich' ti jujuntiquilob, tsi' laj bʌ tajayob i bʌ ti junlajm i wich'. Ti 

yambʌ junlajm i wich' tsi' mosoyob i bʌc'tal. 

24Che' bʌ tsa' majliyob, tsa cubibe i t'an i wich' che' bajche' i t'an but'ja', che' 

bajche' i t'an chajc tilem bʌ ti Dios, che' bajche' i t'an motocña bʌ winicob. Che' 
bʌ tsa' wa'leyob, tsi' ju'sayob i wich'. 

25Che' bʌ jubemobix i wich', tsa' loq'ui tilel t'an ti panchan. 

26Ya' ti chañelal jini panchan tsaj q'uele i buchlib rey yilal melbil bʌ ti zafiro xajlel. 

Ya' buchul juntiquil lajal bʌ bajche' winic ti q'uelol. 

27-28Ya' ti' chañelal i cajchiñʌc' c'ʌlʌl ti' jol tsaj q'uele che' bajche' c'ʌntsʌñan bʌ 

c'ʌnc'ʌn taq'uin, lajal bajche' c'ajc ti' joytʌlel. Ti yebal i cajchiñʌc' che' yilal 
bajche' c'ajc, chʌcxowan bʌ i c'ʌc'al, che' bajche' t'oxja' mu' bʌ i pʌs i bʌ che' 
ñumenix ja'al. Che'ʌch yilal i sʌclel am bʌ ti' joytʌlel. Che'ʌch yilal i ñuclel lac 
Yum. Che' bʌ tsaj q'uele, tsa' ñuc yajliyon ti lum. Tsa cubi wolic pejcʌntel. 

Ezequiel 2 

I pʌyol jini Ezequiel 

1Tsi' subeyon: I yalobil winic, ts'ubeñet jach. Yom ma' wa'tʌl cha'an com c 

pejcañet, che'en. 

2Che' bʌ woli' pejcañon, jini Espíritu tsa' ochi tic pusic'al. Tsi' yʌc'ʌyon ti wa'tʌl. 

3Tsi' subeyon: I yalobil winic, joñon wolic choquet majlel ti' tojlel israelob, come 

woli' contrajiñoñob yic'ot i jontolil che' bajche' tsi' meleyob i ñojte'elob. 

4Jontol i yalobilob ja'el, tsʌtsob i pusic'al. Jini cha'an wolic choquet majlel ba' 

añob cha'an ma' subeñob: “Lac Yum Dios woli' yʌl”. Che' yom ma' subeñob. 

5Mi mux i yubiñob, o mi mach muq'uic i yubiñob come xñusa t'añob, mi caj i 

ña'tañob julemix x'alt'an ti' tojlelob. 

6I yalobil winic, mach yomic ma' cha'len bʌq'uen. Mach a bʌc'ñʌbeñob i t'an, 

anquese lajal i t'an bajche' ch'ixol ti a joytʌlel, anquese joyolet ti siñan yilal. 
Mach a mel a pusic'al che' mich'icña i wut come xñusa t'añob. 

7Yom ma' subeñob c t'an mi yomob i ñich'tan o mi mach yomobic come xñusa 

t'añob. 

8Pero jatet i yalobilet bʌ winic, ñich'tan chuqui mic subeñet. Mach yomic ma' 

chañ'esan a bʌ che' bajche' jini xñusa t'añob. Cawa a wej cha'an ma' c'ux 
chuqui mi cʌq'ueñet. Che' tsi' yʌlʌ Dios. 

9-10Tsaj q'uele sʌts'ʌl i c'ʌb tic tojlel, chucbil i cha'an bʌlʌl bʌ jun. Tsi' lich'choco. 

Tsaj q'uele laj bʌ ts'ijbubil ti cha'wejlel. Ya' ts'ijbubil chuqui tac ch'ijiyem, yic'ot 
wocol tac bʌ mu' bʌ i yʌc'onla ti uq'uel. 

Ezequiel 3 

1Tsi' subeyon: I yalobil winic, laj c'uxu chuqui ma' taj ilayi, c'uxu ili jun. Che' jini 

yom ma' majlel cha'an ma' subeñob jini israelob, che'en. 

2-3Jini cha'an tsaj cawa quej. Tsi' subeyon: C'uxu ti pejtelel. La' ñaj'aquet yic'ot 

ili mu' bʌ cʌq'ueñet, che'en. Che' jini tsaj c'uxu. Ya' ti quej wen tsaj tsa cubi che' 
bajche' chab. 

4Tsi' subeyon: I yalobil winic, cucu ba'an israelob. Subeñob jini c t'an. 

5Ma'anic wolic choquet majlel ti ñajtʌl ba' yujilob yambʌ t'an wocol bʌ ti ñopol. 

Wolic choquet majlel ba'an a pi'ʌlob. 

6Muq'uic c choquet majlel ti' tojlel jini mach bʌ a pi'ʌlobic parte bʌ i t'an, mach 

bʌ anic ma' ch'ʌmben isujm, muc'ʌch i yubiñob a t'an. 

7Pero jini israelob ma'anic mi caj i ñich'tañob a t'an, come ma'anic mi' ñich'tañob 

c t'an. Wen jontolob israelob, wen tsʌtsob jax i pusic'al. 

8Jini cha'an wolic p'ʌtesañet cha'an lajal a ch'ejlel che' bajche' i ch'ejlelob. 

Mich'icña a wut che' bajche' i wutob. 

9Che' bajche' i tsʌtslel diamante, che'ʌch wolic mel a pam. Mach yomic ma' 

bʌc'ñañob. Mach a bʌc'ñʌbeñob i wut anquese wen jontol. 

10I yalobil winic, otsan ti a pusic'al pejtelel jini c t'an tsa' bʌ c subeyet. Yom ma' 

wen ubin. 

11Ti wi'il cucu ba'an a pi'ʌlob tsa' bʌ cʌjchiyob majlel. Mi yomob i yubin o mi 

mach yomobic, subeñob: “Ñich'tanla i t'an lac Yum Dios”. Che' yom ma' 
subeñob, che'en lac Yum Dios. 

12Jini Espíritu tsi' techeyon ch'ojyel. Che' woli' letsel ti chan i ñuclel lac Yum, tsa 

cubi c'am bʌ t'an tic pat. 

13Jiñʌch i t'an i wich' jini cuxulo' bʌ laj bʌ woli' tajob i bʌ, yic'ot i t'an jini xotol tac 

bʌ i yebal. Ju'ucña jini t'an che' bajche' yujquel lum. 

14-15Jini Espíritu tsi' ch'uyuyon majlel ya' ti Tel Abib am bʌ ti' ti' ñoj ja' i c'aba' 

Quebar. Ya' añob c pi'ʌlob tsa' bʌ cʌjchiyob majlel. Wen ch'ijiyemon cha'an jini 
wocol tsa' bʌ i pʌsbeyon lac Yum. Wucp'ejl q'uin tsa' ajniyon yic'otob che' 
ma'añonic ti pañimil yubil, che' toj sajtem c pusic'al. 

T'an ti' tojlel jini israelob 
(Ez. 33.1-9) 

16Che' ñumenix wucp'ejl q'uin, lac Yum tsi' subeyon: 

17I yalobil winic, tsac wa'chocoyet cha'an ma' wochel ti xcʌntaya i cha'an 

israelob. Yom ma' wen ubin c t'an cha'an ma' cha' tsictesʌbeñob ti ora. 

18Che' mic subeñet: “Wersa mi caj i chʌmelob jini xmulilob”, mi ma'anic ma' 

suben c t'an jini xjontolil cha'an mi' cʌy i mul, awilan mi caj i chʌmel yic'ot i mul, 
pero an ti a wenta i ch'ich'el come ma'anic tsa' sube. 

19Mi tsa' tsictesʌbe i mul pero mi ma'anic tsi' cʌyʌ, che' jini mi caj i chʌmel yic'ot 

i bajñel mul. Pero ma'anic a mul ti' tojlel come tsa'ix a sube. 

20Mi an juntiquil toj bʌ mu' bʌ i mel chuqui jontol, mi ma'anic tsa' tsictesʌbe i 

mul, mi tsac jisa jini winic, mi caj i chʌmel cha'an i mul. Jini toj bʌ i melbal 
ma'anic mi caj i chʌn ña'tʌntel. Pero an ti a wenta i ch'ich'el cha'an tsa' sajti ti' 
mul. 

21Pero mi tsa' sube cha'an mi' cʌy i mul, mi tsi' cʌyʌ, cuxul mi caj i chʌn ajñel. 

Che' jini mi caj a coltan a bʌ ja'el. Che' tsi' yʌlʌ lac Yum. 

Tsa' subenti cʌytʌl ti otot 

22Tsa cubi i c'ʌb lac Yum tic tojlel. Tsi' cha' subeyon: Ch'ojyen, yom ma' majlel 

ti joctʌl. Ya'i mi caj c pejcañet, che'en. 

23Jini cha'an tsa' ch'ojyiyon. Tsa' majliyon ti joctʌl. Awilan ya' tsiquil i ñuclel lac 

Yum che' bajche' tsaj q'uele ti ñaxan ya' ti' ti' ja' i c'aba' Quebar. Che' jini tsaj 
c'uchchoco c bʌ ti lum. 

24Tsa' ochi i yEspíritu tic pusic'al. Tsi' yʌc'ʌyon ti wa'tʌl. Tsa' caji i pejcañon: 

Cucu ti a wotot. Ya'i yom ma' ñup' a bʌ. 

25I yalobil winic, mi caj c mʌctañet cha'an ma'anic ma' loq'uel. 

26Mi caj c ñʌp'chocon a wac' ti' mal a wej cha'an ma'anix ma' chʌn cha'len t'an 

cha'an ma' tic' jini winicob come jontolob. 

27Pero ba' jach bʌ ora mi cʌq'ueñet c t'an, mi caj c cha' jambeñet a wej cha'an 

ma' subeñob: “Lac Yum Dios woli' yʌl: Jini yom bʌ i yubin la' i yubin, jini mach 
bʌ yomic i yubin, la' ajnic”. Che' yom ma' subeñob come xñusa t'añob, che'en 
Dios. 

Ezequiel 4 

Mi caj i jisʌntel Jerusalén 

1Jatet i yalobil winic, mele pajc' che' bajche' ladrillo. Ac'ʌ ti a t'ejl. Ya' ti' pam 

yom ma' ts'ijban i yejtal jini tejclum Jerusalén. 

2Yom ma' pʌs jini lum yic'ot i corrʌlel ti' joytʌlel. Ti wi'il yom ma' wa'chocon chan 

bʌ ts'ajc yic'ot q'ueloñib ti' pat corral yic'ot colem xajlel yic'ot cabʌl soldadojob. 
Ya' ti' joytʌlel yom ma' wʌc' jini e'tijibʌl tac cha'an guerra. 

3Ch'ʌmʌ ja'el junq'uejl wechel bʌ tsucu taq'uin i wenta ts'ajc. Yom ma' wʌc' ti a 

tojel yic'ot ti' tojel jini tejclum. Ti ora jach yom ma' tech guerra ti' contra. Joy 
ñup'ul mi caj i cʌytʌl jini tejclum. Che' jini mi caj a pʌsbeñob a pi'ʌlob bajche' mi 
caj i chujquel Jerusalén. 

4-5Che' bʌ tsa'ix ujti a mel pejtelel iliyi, yom ma' ñoltʌl ti a ts'ej jo'lujunc'al yic'ot 

lujump'ejl i jo'c'al (390) q'uin cha'an ma' cuchben i mul Israel. Jujump'ejl q'uin mi 
caj a cuchben i mul Israel. Jump'ejl q'uin i wentajʌch jump'ejl jab ti' tojlel 
israelob. Che' jini mi caj a tsictesʌbeñob mi caj i tojob i mul 390 jab. 

6Che' i yorajlel ili wocol, yom ma' cha' ts'ej ñoltʌl ti a ñoj cha'c'al q'uin cha'an 

ma' cuchben i mul Judá. Cha'c'al jab mi caj i toj i mul jini Judá. Jump'ejl q'uin i 
wentajʌch jump'ejl jab. 

7Pʌsbeñob bajche' mi caj i contrajintel Jerusalén. Yom bʌch'bil i c'ʌb a bujc 

cha'an mi' ña'tañob cabʌlʌch i p'ʌtʌlel i contrajob. Che' jini mi caj i jilelob jini año' 
bʌ ti Jerusalén. 

8Mi caj j cʌchet cha'an mach mejlix a ñijcan a bʌ. Mach mejlic a sutq'uin a bʌ 

che' ts'ej ñololet c'ʌlʌl jinto mi' ts'ʌctiyel i yorajlel a wocol. 

9Ch'ʌmʌ cha'an i bʌl a ñʌc' jini trigo, yic'ot cebada, yic'ot bu'ul, yic'ot lenteja, 

yic'ot millo yic'ot avena. Ti pejtelel yom ma' wʌc' ti jump'ejl poc'. Xʌbʌl yom ma' 
c'ʌn cha'an ma' mel a waj che' ts'ej ñololet. Jo'lujunc'al yic'ot lujump'ejl i jo'c'al 
(390) q'uin mi caj a c'uxe'. 

10P'isbil mi caj a c'ux i bʌl a ñʌc'. Junyajl jach ti jump'ejl q'uin mi caj a c'ux. Yom 

jo'lujunc'al (300) gramos ti jujunyajl. 

11Che' ja'el p'isbil yom ma' jap jini ja'. Cojach jump'ejl litro mi caj a jap ti jujump'ejl 

q'uin. 

12Ti jujump'ejl q'uin mi caj a c'ux che' bajche' pan melbil bʌ ti cebada. Yom ma' 

pojpon ti c'ajc che' woli' q'uelob. C'ʌñʌ tiquin bʌ i ta' a pi'ʌlob i wenta si'. 

13Come mi caj i c'uxob bibi' bʌ waj jini israelob ya' ba' mi caj c chocob majlel ti 

cʌjchel. Che' tsi' yʌlʌ lac Yum. 

14Che' jini tsa cʌlʌ: ¡C Yum Dios! Ma'anic ba' ora tsaj c'uxu chuqui bibi' c'ʌlʌl 

che' bʌ tsaj q'uele pañimil c'ʌlʌl wʌle. Ma'anic ba' ora tsaj c'uxu chuqui tic'bil mi 
chuqui leco, cho'on. 

15Che' jini lac Yum tsi' subeyon: Awilan mux caj cʌq'ueñet a c'ʌn i ta' wacax i 

q'uexol i ta' winicob cha'an ma' pojpon a waj. 

16I yalobil winic, mux caj c jisʌbeñob i waj pejtel año' bʌ ti Jerusalén. P'isbil jach 

mi caj i c'uxob waj mi caj i japob ja'. Yic'ot tsic pusic'al yic'ot bʌq'uen mi caj i 
c'uxob, mi caj i japob. 

17Mi caj i jilel i waj yic'ot i ya'al. Ti jujuntiquil mi caj i q'uelob i pi'ʌlob yic'ot 

bʌq'uen. Che'ʌch mi caj i jilelob cha'an ti' caj i mul. 

Ezequiel 5 

I yejtal i wocol Jerusalén 

1Jixcu jatet i yalobil winic, yom ma' ch'ʌm junts'ijt espada wen jay bʌ i yej. Yom 

ma' c'ʌn cha'an ma' jujchin a jol yic'ot a tsucti'. Che' jini yom ma' t'ox i tsutsel a 
jol ti uxsejt'. 

2Yom ma' wʌc' jump'is ya' ti yojlil i planojlel Jerusalén. Ya'i mi caj a pul che' 

ujtemix a wubin jini wocol. Yambʌ jump'is mi caj a tsep yic'ot espada ya' ti' 
joytʌlel i planojlel tejclum. Yambʌ jump'is mi caj a puc ti ic', i wentajlel c 
tejclumob mu' bʌ caj cajñesan yic'ot espada. 

3Yom ma' ch'ʌm ti a c'ʌb ts'ita' i tsutsel a jol cha'an ma' cʌch ti' ti' a bujc. 

4Ti wi'il mi caj a loc'san ts'ita' ba' cʌchbil cha'an ma' pul ti' yojlil c'ajc. Jini c'ajc 

mi caj i pam ñumel i jisan israelob. 

5-7Lac Yum Dios woli' yʌl: Jiñʌch i yejtal chuqui mi caj i yujtel ti Jerusalén, come 

tsi' q'uextayob c mandar cha'an mi' socob i bʌ che' bajche' yambʌ tejclumob. 
Ñumen jontol tsi' meleyob bajche' yaño' bʌ año' bʌ ti' joytʌlel. Ma'anic tsi' 
subeyoñob wocolix cʌlʌ. 

8Jini cha'an woli' yʌl lac Yum Dios: Wʌle mi caj j contrajiñetla. Mi caj cʌq'ueñet 

la' toj la' mul ti' wut pejtelel pañimil. 

9Cha'an leco jax la' melbal mi caj cʌq'ueñetla ñuc bʌ wocol max to bʌ anic tsa' 

la' wis ubi c'ʌlʌl wajali. Ma'anic mi caj c cha' aq'ueñetla wocol che' bajche' jini. 

10Jini tatʌlob mi caj i c'uxob i yalobilob. Jini ch'itoñob mi caj i c'uxob i tatob. Mi 

caj c pam puc ti pejtelel pañimil jini cuxulob to bʌ. 

11Mic subeñetla ti isujm, mi caj c jisañetla cha'an tsa' la bib'esa jini Templo yic'ot 

pejtel chuqui ts'a'lebil c cha'an. Ma'anix mi caj c chʌn ñusan la' mul. Ma'anic mi 
caj c p'untañetla. 

12Junmojt mi caj i chʌmel cha'an jontol bʌ c'amʌjel yic'ot wi'ñal. Yambʌ junmojt 

mi caj i jisʌntel yic'ot espada. Yambʌ junmojt mi caj c pam puc ti pejtelel pañimil 
ba' mi caj c jisañob ti espada. 

13Che' jini mi caj c pʌsbeñob c mich'lel. Che' ñumenix mi caj i ña'tañob i Yumon. 

Bʌxon cha'an mic ts'ʌctesan c t'an. 

14Mi caj j cʌyetla cha'an mi' ts'a'leñetla pejtel xñumelob loq'uemo' bʌ ti yan tac 

bʌ tejclum ti la' joytilel. 

15Mi caj i tse'tañetla. Mi caj i tajob i cʌntesʌntel cha'an ti' caj la' wocol. Mi caj i 

ña'tañob wen bʌc'ñʌbilon che' mich'on. Bʌbʌq'uen mi' jilelob cha'an i mul che' 
mi cʌq'ueñob i toj. 

16Che' mic choc tilel wi'ñal i wenta i te'el c jalʌjb ti la' tojlel, jal mi caj la' wubin 

wi'ñal yic'ot wocol jinto mi' jilel pejtelel i bʌl la' ñʌc'. 

17Mach cojic jach wi'ñal pero yic'ot jontol tac bʌ bʌte'el ja'el mu' bʌ caj i jisañetla, 

mi caj c chocbeñetla tilel yic'ot jontol bʌ c'amʌjel, yic'ot guerra. Mi caj la' 
tsʌnsʌntel ti espada. Joñon la' Yumon. Tsa'ix cʌc'ʌ c t'an, che'en lac Yum. 

Ezequiel 6 

Mi caj i jisañob pulʌntib tac 

1-2Tsa' tili i t'an lac Yum ba' añon: I yalobil winic, yom ma' sutq'uin a wut ya' ti 

wits ti' tojel i lumal Israel cha'an ma' subeñob ili t'an: 

3“Wits tac ti' lumal Israel, ñich'tʌben i t'an lac Yum Dios, come lac Yum woli' 

pejcan ili wits tac yic'ot bujbujtʌl yic'ot pa' tac yic'ot joctʌl tac: Joñon mi caj c 
choc tilel guerra cha'an mic jisan jini chan bʌ la' pulʌntib tac. 

4-7Mi caj i jembentel jini pulʌntib la' cha'an. Mi caj i c'ʌscujel la' dios tac. Mi caj 

c p'ulchocobeñob i bʌc'tal xchʌmelob ya' ti' tojel i diosob. Mi caj c pam pucbeñob 
i bʌquel ti' joytʌlel pulʌntib. Jochocña mi caj la' cʌybentel la' tejclum yic'ot jini 
pulʌntib tac. Mi caj i lu' c'ʌscujel yic'ot la' diosob yic'ot i yejtal tac q'uin. Che' jini 
mi caj i yujtel jini jontolil yic'ot xmel mulilob. Ti jim bʌ ora mi caj la' ña'tan Dioson. 

8Pero mi caj c p'untan lamital c tejclumob mu' bʌ caj i colelob ti espada che' mi' 

pam pujquelob ti pañimil. 

9Jini tsa' bʌ coliyob mi caj i chʌn ña'tañoñob ya' ba' pujquemob, come mi caj 

cʌq'ueñob i melob i pusic'al cha'an tsi' c'uxbiyob dioste' tac ti' ts'i'lel i pusic'al. Ti 
jim bʌ ora mi caj i yubiñob quisin cha'an i mul tsa' bʌ i meleyob. 

10Mi caj i ña'tañob i Yumon. Mach lolomic c t'an che' bʌ tsac subeyob mi caj 

cʌq'ueñob wocol”. 

11Lac Yum Dios tsi' yʌlʌ: Pʌsʌ a c'ʌb, jats'ʌ a woc cha'an mi' ñich'tañob. 

Subeñob: “Mi caj i tajetla wocol cha'an pejtelel la' jontolil. Mi caj i jilelob israelob 
ti guerra, yic'ot ti wi'ñal, yic'ot ti jontol bʌ c'amʌjel. 

12Jini ñajt bʌ chumulob mi caj i jisʌntelob ti jontol bʌ c'amʌjel. Jini lʌc'ʌl bʌ añob 

mi caj i jisʌntelob ti guerra. Jini mu' bʌ i cʌytʌlob mi caj i chʌmelob ti wi'ñal. Che'i 
mi caj c pʌsbeñob c mich'ajel. 

13Che' jini mi caj la' ña'tan la' Yumon, che' ya' sʌ'sʌts' tacob ch'ujlelʌlob ya' ti' 

joytʌlel jini pulʌntib tac, yic'ot ti bujbujtʌl tac, yic'ot ti wits tac, yic'ot ti yebal tac 
te', yic'ot ba'an ch'ixol tac, yic'ot baqui tsi' pulbeyob pom i diosob. 

14Mi caj c pʌsbeñetla c mich'lel. Mi caj c jisan la' tejclum tac am bʌ ti sur c'ʌlʌl ti 

Diblat. Ti jim bʌ ora mi caj la' ña'tan la' Yumon”. Che' yom ma' subeñob, che'en 
lac Yum. 

Ezequiel 7 

Mi caj i tilel i jilibal 

1Tsa' cha' tili i t'an lac Yum ba' añon: 

2I yalobil winic, subeñob israelob: “Mi caj i jisʌntel la' lum ti' pasibal q'uin yic'ot 

ti' bʌjlibal q'uin yic'ot ti norte yic'ot ti sur. 

3Tsa'ix c'oti i yorajlel wʌle cha'an mic jisañetla tic mich'ajel cha'an woli la' 

ch'ujutesan dioste' tac. 

4Ma'anic mi caj c ñusʌbeñetla la' mul. Ma'anic mi caj j coltañetla. Mi caj 

cʌq'ueñetla la' toj jini jontol bʌ la' melbal. Che' jini mi caj la' cʌñon la' Yumon”. 
Che' yom ma' subeñob, che'en. 

5-6Lac Yum Dios woli' yʌl: Awilan talix wocol ti chajp ti chajp. Wolix i lʌc'tiyel ti 

la' tojlel. Tsa'ix tejchi ti la' contra. Mi caj la' jilel. Awilan ix tilel. 

7I yorajlelix mi' yubiñob wocol jini wʌ' bʌ chumulob. Wolix i c'otel i yorajlel la' 

jilibal. Lʌc'ʌlix i q'uiñilel la' t'uchtʌntel. Jiñʌch i q'uiñilel la' contrajintel. Ma'anix 
tijicña bʌ t'an ti la' lumal. 

8Mach jalix mi caj la' wubin c mich'lel. Mi caj c meletla cha'an la' jontolil. Mi caj 

cʌq'ueñetla la' toj pejtel la' mul. 

9Ma'anic mi caj j coltañetla. Mi caj c sutq'uibeñetla pejtel la' jontolil cha'an jini 

ts'a'lebil tac bʌ am bʌ ti la' tojlel. Mi caj la' ña'tan la' Yumon woli bʌ c chocbeñetla 
tilel wocol. 

10Awilan, tsa'ix c'oti i yorajlel. Woli' pʌs i bʌ la' contra. Ch'ejl la' pusic'al. Mi la' 

lon ña'tan lajal la' yumʌntel che' bajche' i te' Aarón woli bʌ ti ñich. 

11Cabʌl tsa' p'ojli i jontolil yumʌlob yic'ot wen chumulo' bʌ, pero mi caj i laj jilelob 

yic'ot i t'an yic'ot i chubʌ'an. Ma'anic majch mi caj i cʌytʌl i yuc'tañetla. 

12Tsa'ix c'oti i yorajlel, tsa'ix lʌc'tiyi i q'uiñilel. Mach i mel i pusic'al jini mu' bʌ i 

chon lum. Mach i tijicñesan i pusic'al jini tsa' bʌ i mʌñʌ. Come tal i mich'ajel Dios 
ti' tojlelob. 

13Jini xchoñoñel ma'anix mi caj i cha' ch'ʌm jini tsa' bʌ i choño anquese cuxulob 

ti' cha'ticlel, come tal wocol i jisan winicob che' bajche' tsi' yʌlʌyob jini x'alt'añob. 
Ma'anic xjontolil mu' bʌ mejlel i coltan i bʌ che' mi' tilel i mich'ajel Dios. 

14Woli' wustʌl jini trompeta cha'an mi' cha'leñob guerra, pero ma'anic majch mi' 

jac' come woli' yubiñob c mich'ajel pejtelel winicob. 

15Jini mu' bʌ i lon loq'uelob ti tejclum mi caj i jilelob ti espada ya' ti jumpat. Jini 

mu' bʌ i cʌytʌlob ti mal tejclum mi caj i chʌmelob ti wi'ñal yic'ot leco bʌ c'amʌjel. 

16Jini mu' bʌ i mejlelob ti puts'el majlel ti chan tac bʌ wits che' bajche' x'ujcuts 

mi caj i yuc'tañob i mul. 

17Ma'anix i p'ʌtʌlel i c'ʌb, c'unluc'an i pix che' bajche' ja'. 

18Mi caj i lʌpob coxtal. Mi caj i cha'leñob bʌq'uen yic'ot quisin ti pejtelelob. Mi 

caj i laj set'ob i tsutsel i jol. 

19Mi caj i chocob i taq'uin ti calle. Jini plata yic'ot oro mach mejlic i coltañob ti' 

q'uiñilel i mich'ajel lac Yum. Mach mejlic i c'uxob waj che' an i wi'ñal. Ti' caj i 
taq'uin tsa' cajiyob ti mulil. 

20Tsi' lon chañ'esayob i bʌ cha'an i taq'uin. Tsi c'ʌñʌyob i mel diosob yic'ot i 

yejtal tac jini ts'a'lebil tac bʌ. Jini cha'an mi caj cʌq'ueñob i ts'a'leñob i taq'uin. 

21Mi caj cʌq'ueñob ti' wenta sajtemo' bʌ chumulo' bʌ ti yambʌ lum. Mi caj i 

chucob ti guerra. Mi caj i bib'esañob c Templo. 

22Mi caj c mʌy c wut che' mi' bib'esañob jini Ch'ujul bʌ Cajñib. Mi caj i yochelob 

i xujch'ibeñob loq'uel i bʌl. 

23Mele cadena come laj yujilob tsʌnsa yic'ot leto wʌ' ti jini lum yic'ot ti Jerusalén. 

Jini cha'an cʌchʌl mi caj c chocob majlel. 

24Mi caj c pʌy tilel jini xjontolilob ti yambʌ tejclum tac cha'an mi' lu' chilbeñob i 

yotot. Che'i mi caj c peq'uesan jini ñuco' bʌ ti pañimil. Mi caj cʌc' ti bib'esʌntel i 
yotlel tac i diosob. 

25I yorajlelix mi' jisʌntelob. Mi caj i lon sʌclañob i ñʌch'tʌlel i pusic'al. Ma'anic mi 

caj i tajob. 

26Tal ñuc bʌ wocol ti chajp ti chajp yic'ot bʌbʌq'uen tac bʌ. Mi caj i lon pijtañob 

i t'an x'alt'añob. Ma'anix i ña'tʌbal jini motomajob yic'ot xñoxob cha'an mi' 
cʌntesañob. 

27Jini rey mi' caj ti uq'uel. Ma'anix i pijtaya i yalobil rey. Tsiltsilña ti bʌq'uen 

pejtelel winicob ti pañimil. Come cabʌl mi caj cʌq'ueñob wocol che' bajche' 
c'amel an i mul. Che' bajche' tsi' cha'leyob mi caj i melbentelob. Che' jini mi caj 
i ña'tañob joñon i Yumon, che'en. 

Ezequiel 8 

Tsa' q'uejli i ts'a'lentel jini año' bʌ ti Jerusalén 

1Che' ti agosto ti jini wʌcp'ejlel jab, che' buchulon ti cotot yic'ot jini xñoxob ti 

Judá, ya' tsa' c'oti i p'ʌtʌlel lac Yum Dios tic tojlel. 

2Tsaj q'uele juntiquil lajal bʌ bajche' Winic. Ti' yebal i cajchiñʌc' che' yilal bajche' 

c'ajc. Ti' chañelal i cajchiñʌc' che'ʌch yilal bajche' chʌcxowan bʌ c'ajc. Lajalʌch 
ti q'uelol bajche' c'ʌntsʌñan bʌ c'ʌnc'ʌn taq'uin. 

3Jini Winic tsi' sʌts'ʌ i c'ʌb cha'an mi' wats chuc i tsutsel c jol. Che' jini, jini 

Espíritu tsi' pʌyʌyon letsel ti' chañelal pañimil yubil. Tsi' pʌyʌyon majlel ti 
Jerusalén ya' ti' ti' am bʌ ti norte ba' buchchocobil jini dioste' tsa' bʌ i techbe i 
mich'ajel lac Yum. 

4Awilan ya'i tsaj q'uelbe i ñuclel i Dios Israel che' bajche' tsaj q'uele ti ñaxan ya' 

ti joctʌl. 

5Lac Yum tsi' subeyon: I yalobil winic, letsan a wut ti' tojel jini norte, che'en. 

Tsac letsa c wut che' bajche' tsi' subeyon. Awilan ya' tsaj q'uele jini dioste' lʌc'ʌl 
ti' ti' ba'an pulʌntib. 

6Lac Yum tsi' subeyon: I yalobil winic, ¿mach ba wolic a q'uel ñajtix añon tic 

Templo cha'an ti' caj i mul pejtelel jini israelob? Mu' to c pʌsbeñet ñumen leco 
bʌ mu' bʌ i melob, che'en. 

7Tsi' pʌyʌyon majlel ba' mi' yochelob ti patio. Tsaj q'uele ya' tocol jini ts'ajc. 

8Tsi' subeyon: I yalobil winic, t'obo i ñʌc' ts'ajc, che'en. Che' bʌ tsac t'obo, tsaj 

q'uele ya'an i ti'. 

9Tsi' subeyon: Ochen ti' mal cha'an ma' q'uel pejtelel jini leco tac bʌ i melbalob, 

che'en. 

10Che' jini tsa' ochiyon ti mal. Tsaj q'uele ya' ti' ñʌc' jini ts'ajc i yejtal jini cotol tac 

bʌ yic'ot jʌlʌcña bʌ mi' cha'len xʌmbal yic'ot bibi' tac bʌ i chʌñil pañimil, yic'ot 
pejtelel i diosob jini israelob ya' ti' ñʌc' jini ts'ajc. 

11Ya' wa'alob ti' tojel ts'ajc tsaj q'uele lujuntiquil i chʌnc'al (70) winicob año' bʌ i 

ye'tel ti Israel yic'ot Jaazanías (i yalobil Safán). Ti jujuntiquil chucbil i cha'an i 
yajñib pom ba' woli' letsel i buts'il. 

12Lac Yum tsi' subeyon: I yalobil winic, ¿tsa'ix ba a q'uele jini mu' bʌ i mucul 

melob jini año' bʌ i ye'tel ti Israel, jujuntiquil ti mal i tsalʌl ba' cʌntʌbil i yejtal tac 
i dios? Mi' lon alob: “Ma'anic mi' q'uelonla lac Yum, come lac Yum tsa'ix i cʌyʌ 
jini pañimil”, lon che'ob. 

13Tsi' cha' subeyon: Mi caj a q'uel ñumen bi'ilts'altacax bʌ i melbalob, che'en. 

14Ti wi'il tsi' pʌyʌyon majlel ti' ti' Templo am bʌ ti' tojel jini norte. Tsaj q'uele 

buchulob x'ixicob, woli' yuc'tañob i dios i c'aba' Tamuz. 

15Tsi' cha' subeyon: ¿Tsa'ix ba a q'uele iliyi? Mu' to caj a q'uel ñumen leco tac 

bʌ bajche' iliyi, che'en. 

16Che' jini tsi' pʌyʌyon ochel ti' patiojlel i yotot lac Yum. Ya' ti' yochibal Templo 

ti' tojel jini pulʌntib tsaj q'uele jo'tiquil i cha'c'al winicob laj wa'alob, sujtemob i 

pat ti' tojel i Templo lac Yum, sujtemob i wut ti' tojel i pasibal q'uin. Woli' 
ch'ujutesañob jini q'uin. 

17Lac Yum tsi' subeyon: I yalobil winic, ¿woli' ba a q'uelob? ¿Mach ba ñuquic i 

mul Judá? Che' woli' bib'esañob ili lum yic'ot i diosob. Che'ʌch woli' cʌntesañob 
i pi'ʌlob cha'an mi' contrajiñoñob cha'an mi' yutsi techbeñoñob c mich'ajel. 

18Jini cha'an tic mich'lel mi caj cʌq'ueñob i toj i mul. Ma'anic mi caj c p'untañob, 

ma'anic mi caj j coltañob. Che' mi' cha'leñob oñel yic'ot c'am bʌ t'an, ma'anic mi 
caj c ñich'tañob. Che' tsi' yʌlʌ lac Yum. 

Ezequiel 9 

Tsa' tsʌnsʌntiyob jini xch'ujutesa dioste'ob 

1Ti c'am bʌ t'an lac Yum tsi' cha'le oñel: Pʌyʌ tilel i contrajob ili tejclum, come 

tsa'ix cʌq'ueyob jini wʌ' bʌ chumulob. La' i ch'ʌmob tilel i ye'tijib cha'an mi' 
tsʌnsañob, che'en. 

2Awilan ya' ti' bijlel tejclum ti' ti' ts'ajc am bʌ ti' tojel norte woli' tilelob wʌctiquil 

winicob. Ti jujuntiquil an i yespada ti' c'ʌb cha'an mi' cha'len tsʌnsa. Juntiquil 
lʌpbil i cha'an lino bʌ i pislel, joc' cʌchbil i cha'an pluma yic'ot tinta ti' cajchiñʌc'. 
Tsa' laj ochiyob ti Templo ba' tsa' wa'leyob ti' tojel pulʌntib melbil bʌ ti bronce. 

3Awilan i ñuclel lac Yum i Dios israelob tsi' cʌyʌ jini querubiñob ba' woli' yajñel. 

Tsa' letsi ti' chañelal i yochib jini Templo. Lac Yum tsi' pʌyʌ tilel jini winic lʌpbil 
bʌ i cha'an sʌsʌc bʌ i pislel, am bʌ i pluma yic'ot tinta ya' ti cajchiñʌc'. 

4Tsi' sube: Yom ma' ñumel ti' yojlil Jerusalén cha'an ma' wʌq'ueñob i marcajlel 

ya' ti' pam jini winicob mu' bʌ i cha'leñob uq'uel yic'ot tsic pusic'al cha'an i jontolil 
i pi'ʌlob, che'en. 

5Tsa cubibe i t'an lac Yum che' bʌ tsi' pejca jini jo'tiquil: Tsajcanla ñumel ti 

tejclum. Tsʌnsanla pejtel winicob x'ixicob mach bʌ anic i marcajlel ti' pam. Mach 
mi la' p'untañob. 

6Laj tsʌnsanla jini xñoxob yic'ot ch'itoñob yic'ot xch'ocob yic'ot alobob yic'ot 

x'ixicob. Tsʌnsanla ti pejtelelob jinto mi' laj jilelob. Pejtelel jini año' bʌ i marcajlel 
ti' pam, mach yomic mi la' tic'lan. Techela ya' ti Templo, che'en. Jini cha'an 
ñaxan tsi' tsʌnsayob jini lujuntiquil i chʌnc'al (70) xñoxob año' bʌ ti Templo. 

7Lac Yum tsi' subeyon: Bib'esanla jini Templo. Laj but'ula ti ch'ujlelʌl jini patio, 

che'en. Che' jini tsa' pam ñumiyob ti tejclum. Tsi' laj tsʌnsayob jini ya' bʌ 
chumulob che' bajche' tsa' subentiyob. 

8Awilan che' woliyob ti tsʌnsa ñumel ti Jerusalén, c bajñel tsa' cʌleyon. Tsac 

pʌcchoco c bʌ. Tsac cha'le oñel yic'ot c'am bʌ t'an: ¡C Yum Dios! ¿Mu' ba caj a 
lu' jisan pejtelel jini cʌlemo' bʌ ti Israel cha'an ti' caj wola' mich'len jini año' bʌ ti 
Jerusalén? cho'on. 

9Tsi' jac'beyon: Wen cabʌl i mul jini año' bʌ ti Jerusalén yic'ot jini año' bʌ ti Judá. 

But'ul jini pañimil ti tsʌnsa yic'ot leto, come mi' yʌlob: “Tsa'ix i cʌyʌ lac Yum jini 
pañimil. Ma'anix mi' q'uel chuqui mi lac mel”, lon che'ob. 

10Jini cha'an ma'anix mi caj c chʌn ñusʌbeñob i mul. Ma'anix mi caj c chʌn 

coltañob. Ti pejtelelob mi caj cʌq'ueñob wocol che' bajche' c'amel an i jontolil, 
che'en. 

11Awilan jini winic lʌpbil bʌ i cha'an lino bʌ i pislel, jini joc'cʌchbil bʌ i cha'an 

junwojl tinta ya' ti' cajchiñʌc', tsa' cha' tili i sub: Tsa'ix c laj mele jini tsa' bʌ a 
subeyon, che'en. 

Ezequiel 10 

Tsa' loq'ui i ñuclel lac Yum ya' ti Templo 

1Ti wi'il tsaj q'uele ya' ti panchan ti' chañelal i jol jini querubiñob tsa' bʌc' tsictiyi 

che' bajche' jump'ejl zafiro bʌ xajlel, lajal bʌ bajche' i buchlib rey. 

2Lac Yum tsi' sube jini lʌpbil bʌ i cha'an lino bʌ i pislel: Ochen ti' tojlel jini xotol 

tac bʌ woli bʌ ti wijlel ya' ti' yebal jini querubiñob. Yom ma' much'ye' i nich c'ajc 
am bʌ ti yojlilob cha'an ma' pam puc ya' ti tejclum, che'en. Tsaj q'uele che' bʌ 
tsa' majli. 

3Che' bʌ tsa' ochi jini winic, ya' añob jini querubiñob ti' tojel Templo ti sur. Jini 

patio am bʌ ti mal tsa' bujt'i ti' ñuclel lac Yum. 

4I ñuclel lac Yum tsa' letsi ya' ti' pam jini querubiñob. Tsa' majli ti' ti' Templo. 

Tsa' bujt'i jini Templo yic'ot i patiojlel ti' ñuclel lac Yum. Sʌcjaman tsa' majli 
cha'an ti' ñuclel lac Yum. 

5Ñajtʌ tsiquil ya' ti patio ti jumpat, leslesña i wich' jini querubiñob. Lajalʌch yubil 

i t'an che' bajche' i t'an jini Ñuc bʌ Dios che' mi' cha'len t'an. 

6Che' bʌ tsa' subenti jini lʌpbil bʌ i cha'an lino bʌ i pislel: Ch'ʌmʌ tilel i nich c'ajc 

am bʌ ti' tojlel jini selel tac bʌ woli bʌ ti wijlel ya' ti' yojlil jini querubiñob, che'en, 
tsa' ochi majlel. Tsa' wa'le ya' ba'an junsejl. 

7Juntiquil querubín tsi' sʌts'choco i c'ʌb ba'an jini c'ajc am bʌ ti ojlil. Tsi' yʌc'ʌ ti' 

c'ʌb jini lʌpbil bʌ i cha'an lino bʌ i pislel. Che' bʌ tsi' ch'ʌmʌ, tsa' loq'ui majlel. 

8Lajal yilal i c'ʌb jini querubiñob ti' yebal i wich' che' bajche' i c'ʌb winic. 

9Che' jini tsaj q'uele ya'an chʌnsejl jini tsucu taq'uin ti' t'ejl jini querubiñob, junsejl 

ti jujunwejlob. Yʌxxowan jini selel bʌ tsucu taq'uin. 

10Junlajal jach ti q'uelol jini selel bʌ tsucu taq'uin, xinlʌpʌl yic'ot jini yambʌ. 

11Che' bʌ tsi' cha'leyob xʌmbal, junlajal tsoltsolñayob tsa' majliyob. Ma'anic tsi' 

sutq'uiyob i bʌ che' bʌ tsi' cha'leyob xʌmbal. Ya' ba' tsa' majli jini ñaxan bʌ, ya' 
tsa' laj majliyob ti' tojel i wut. Ma'anic tsi' ts'ejeyob i bʌ che' bʌ tsa' majliyob yic'ot 
che' bʌ tsa' sujtiyob. 

12Ti pejtelel i cuctal, jini i pat, i c'ʌb, i wich', yic'ot jini selel tac bʌ tsa' bʌ i pi'leyob 

majlel, laj an i wut. 

13Che' bʌ ya' añon tsa cubi tsa' pejcʌnti jini selel tac bʌ ti P'ʌtʌl bʌ Ic'. 

14Ti jujuntiquil jelchojc tacob i wut jini querubiñob. Jini ñaxan bʌ lajal che' bajche' 

i wut querubín, i cha'p'ejlel bʌ lajalʌch bajche' i wut winic, i yuxp'ejlel bʌ lajalʌch 
bajche' i wut bajlum, i chʌmp'ejlel bʌ lajalʌch bajche' i wut xiye'. 

15Tsaj q'uele jini querubiñob. Jiñobʌch tsa' bʌ j q'uele ya' ti' ti' jini ñoja' i c'aba' 

Quebar. 

16Che' bʌ tsi' cha'leyob xʌmbal tsi' cha'leyob xʌmbal ja'el jini selel tac bʌ tsucu 

taq'uin. Che' bʌ tsi' letsayob i wich' jini querubiñob cha'an mi' wejlelob letsel, ya' 
ts'uyucña tsa' majliyob jini selel tac bʌ tsucu taq'uin. 

17Che' bʌ tsa' wa'leyob jini querubiñob, jini selel bʌ tsucu taq'uin tsa' wa'le ja'el. 

Che' bʌ tsi' ch'uyuyob i bʌ jini querubiñob, tsi' ch'uyuyob i bʌ ja'el jini selel tac 
bʌ tsucu taq'uin, come ya'an i ch'ujlel jini querubiñob ti jini selel tac bʌ. 

18I ñuclel lac Yum tsi' cʌyʌ i ti' Templo. Tsa' c'oti ti' pam jini querubiñob. 

19Che' bʌ tsaj q'ueleyob, tsi' tich'iyob i wich'. Tsa' wejliyob letsel yic'ot jini selel 

bʌ tsucu taq'uin ya' ti' t'ejl. Tsa' c'otiyob ti wa'tʌl ya' ti' ti' Templo ti' tojel i pasibal 
q'uin. Ya'an i ñuclel lac Yum i Dios Israel ti' pam jini querubiñob. 

20Jiñʌch tsa' bʌ j q'uele ti' yebal i Dios Israel, ya' ti' ti' ñoja' i c'aba' Quebar. Tsac 

ña'ta jiñob jach bʌ. 

21Ti jujuntiquil an chʌnchʌmp'ejl i wut yic'ot chʌnchʌnq'uejl i wich'. Ya' ti' yebal i 

wich' an che' bajche' i c'ʌb winicob. 

22Lajalob i wut bajche' jini tsa' bʌ j q'uele ya' ti' ti' ñoja' i c'aba' Quebar. Toj jach 

ja'el tsi' cha'leyob xʌmbal ti' tojel i wut. 

Ezequiel 11 

I tic'ol jini jontolo' bʌ yumʌlob 

1Awilan i yEspíritu lac Yum tsi' ch'uyuyon letsel. Tsi' c'axtesayon ya' ti' ti' Templo 

am bʌ ti' tojel i pasibal q'uin ba' tsaj q'uele jo'tiquil i cha'c'al winicob wa'alo' bʌ ti' 
ti' Templo yic'ot cha'tiquil yumʌlob: Jaazanías (i yalobil Azur) yic'ot Pelatías (i 
yalobil Benaía). 

2Jini Espíritu tsi' subeyon: I yalobil winic, an ti' wenta ili winicob pejtel i jontolil ili 

tejclum. Mi' socbeñob i pensar pejtelel winicob. 

3Come mi' lon alob: “I yorajlelix mi lac cha' wa'chocon Jerusalén, come p'ʌtʌl 

lac tejclum che' bajche' mʌctijibʌl melbil bʌ ti tsucu taq'uin. Mi caj i coltañonla 
che' mi' tilelob laj contrajob”, lon che'ob. 

4Jini cha'an i yalobil winic, subeñob ili t'an, che'en. 

5Awilan i yEspíritu lac Yum tsi' subeyon: Subeñob jini winicob: “Jatetla israelob 

tsa' la' lon bajñel ña'ta chuqui la' wom la' mel, pero mi la' wʌl: Che'ʌch woli' yʌl 
lac Yum, che'etla. Cujil che'ʌch woli la' mel. Cujil pejtel chuqui mi la' ña'tan ti la' 
pusic'al. 

6Cabʌl mi la' cha'len tsʌnsa. Tsa'ix la' laj but'u ti ch'ujlelʌl jini calle tac. 

7Woli la' lon ña'tan lajal ili tejclum che' bajche' mʌctijibʌl mu' bʌ caj i coltañetla, 

pero mach isujmic. Ma'anic mi caj i mʌctan la' contrajob. Wʌ' ti mal tejclum 
sʌts'ʌlob mi caj i yajñelob jini tsʌnsʌbilo' bʌ la' pi'ʌlob, pero jatetla mi caj la' 
wersa chojquel loq'uel ti jumpat cha'an mi la' tsʌnsʌntel. 

8Jini espada mu' bʌ la' bʌc'ñan mi caj i tsʌnsañetla. 

9Mi caj c choquetla loq'uel ti la' tejclum cha'an mi cʌq'uetla ti' c'ʌb jini ñajt bʌ 

chumulob cha'an mi la' toj la' mul. 

10Wersa mi caj la' tsʌnsʌntel ti espada. C'ʌlʌl ba' jaxʌl i lumal Israel mi caj c 

jisañetla. Che' jini mi caj la' ña'tan la' Yumon. 

11Ma'anix mi caj la' chʌn pejcan ti la' mʌctijib jini tejclum. Ma'anic mi caj la' colel 

ti mal. C'ʌlʌl ba' jaxʌl la' lumal mi caj cʌq'ueñetla la' toj la' mul 

12cha'an mi la' ña'tan la' Yumon. Come ma'anic tsa' la' jac'beyon c t'an cha'an 

mi la' mel chuqui com. Tsa' jach la' jac'be i t'an winicob ti pañimil”. Che'ʌch yom 
ma' subeñob, che'en i yEspíritu lac Yum. 

13Che' bʌ tsac subeyob jini t'an, tsa' chʌmi Pelatías (i yalobil Benaía). Che' jini 

tsac pʌcchoco c bʌ. Tsac cha'le c'am bʌ t'an: ¡C Yum Dios! ¿Mu' ba caj a laj 
jisan pejtelel i colojbal israelob? cho'on. 

Mi caj i cha' coltʌntelob 

14Lac Yum tsi' subeyon: 

15I yalobil winic, jini chumulo' bʌ ti Jerusalén tsa' bʌ cʌleyob che' bʌ tsa' 

cʌjchiyob majlel i pi'ʌlob woli' yʌlob: “Lac Yum tsi' chocoyob loq'uel come wen 
jontolob. Wʌle lac cha'añʌch i lum”, che'ob. 

16Jini cha'an yom ma' subeñob jini cʌchʌlo' bʌ: “Tsa'ix i yʌlʌ lac Yum Dios: 

Anquese tsac chocoyetla majlel ti ñajt bʌ pañimil ti yan tac bʌ colem tejclum, mi 
caj c pʌs c bʌ ti la' tojlel che' bajche' la' puts'ib. 

17Mi caj c cha' pʌyetla loq'uel ti pejtelel lum ba' pam pujquemetla cha'an mic 

cha' aq'uetla ti' lumal Israel”. Che'ʌch yom ma' subeñob. 

18Ba' ora mi' cha' sujtelob ti' lumal, mi caj i chocob loq'uel pejtelel chuqui mi' 

bib'esan yic'ot pejtel chuqui leco. 

19Joñon mi caj cʌq'ueñob tsiji' bʌ i pusic'al yic'ot tsiji' bʌ Espíritu. Mi caj c 

loc'sʌbeñob jini tsucul bʌ i pusic'al. Mi caj cʌq'ueñob wen bʌ i pusic'al ti' q'uexol 
jini tsʌts bʌ xajlel yilal am bʌ ti' bʌc'tal, 

20cha'an mi' jac'beñoñob c t'an yic'ot c mandar ti pejtelel ora. Che' jini mi caj i 

yochelob tic tejclum. Mi caj la' Diosiñon. 

21Pero pejtelel mu' bʌ i chʌn mulañob i mel jini dios tac ts'a'lebil bʌ c cha'an 

yic'ot chuqui tac mach wenic, mi caj cʌq'ueñob wocol cha'an i mul, che'en lac 
Yum Dios. 

22Jini querubiñob tsi' cha' letsayob i wich' yic'ot jini selel bʌ tsucu taq'uin ya' ti' 

t'ejl. Tsa' c'oti i ñuclel lac Yum i Dios Israel ti' pam jini querubiñob. 

23Tsa' letsi i ñuclel lac Yum ya' ti pam jini tejclum. Tsa' c'oti ti c'ʌctʌl ya' ti' pam 

wits am bʌ ti' tojel tejclum ba' mi' pasel q'uin. 

24Jini Espíritu tsi' ch'uyuyon letsel. Tsi' pʌyʌyon majlel c'ʌlʌl ti Babilonia ba' 

cʌchʌlob c pi'ʌlob. Che' jach tsa' sʌc jili jini tsa' bʌ j q'uele. 

25Che' jini tsac subeyob jini cʌchʌlo' bʌ pejtelel chuqui tsi' subeyon lac Yum. 

Ezequiel 12 

Ezequiel tsi' tsictesa bajche' mi caj i cʌjchelob majlel 

1Tsa' tili i t'an lac Yum ba' añon: 

2I yalobil winic, wʌ' chumulet ti' tojlel xñusa t'añob. Añob i wut, pero ma'anic mi' 

c'otel. Añob i chiquin, pero ma'anic mi' yubiñob 

3come laj xñusa t'añob. Jini cha'an i yalobil winic, yom ma' chajpan a chubʌ'an 

cha'an ma' ch'ʌm majlel a wic'ot che' cʌchʌl ma' majlel ti yambʌ lum. La' i 
q'ueletob a pi'ʌlob che' ma' majlel. Yom ma' pam ñumel ti jujump'ejl lum che' 
bajche' jini cʌchʌlo' bʌ. Tic'ʌl mi che' mi' q'ueletob, mi caj i ch'ʌmbeñob isujm 
anquese xñusa t'añob. 

4Ti q'uiñil che' cañal i wut che' woli' q'ueletob, yom ma' ch'ʌm majlel a chubʌ'an 

che' bajche' xcʌjchelob. Ti ic'ajel la' i q'ueletob pejtelel winicob che' lujbeñet 
cha'an al bʌ a cuch yic'ot wocol. 

5La' i q'ueletob che' ma' toc jini ts'ajc cha'an ma' loq'uel ba' tocol. 

6La' i q'ueletob che' ma' cuch majlel a chubʌ'an ti ac'ʌlel. Yom ma' lich mos a 

wut cha'an ma'anic ma' q'uel ba' ma' majlel, come jiñʌch i yejtal bajche' mi caj i 
majlelob jini israelob. Che' tsi' subeyon lac Yum. 

7Jini cha'an che'ʌch tsac lu' mele che' bajche' tsi' subeyon lac Yum. Tsac loc'sa 

c chubʌ'an ti q'uiñil cha'an mic wersa pʌjyel majlel. Che' ti ac'ʌlel tsa' c'unte' caji 
c toc jini ts'ajc. Che' ac'ʌlelix tsa' loq'uiyon majlel. Tsaj q'ueche loq'uel c 
chubʌ'an ti' wut pejtelel winicob. 

8Ti yijc'ʌlal tsa' tili i t'an lac Yum ba' añon: 

9I yalobil winic, jini xñusa t'añob ti Israel woli' c'ajtiñob isujmlel pejtelel woli bʌ a 

mel. 

10Subeñob ili t'an: “Lac Yum Dios woli' yʌl: Jini woli bʌ la' q'uel i yejtalʌch bajche' 

mi caj i pʌjyel majlel ti wocol jini rey Sedequías yic'ot pejtelel jini ya' bʌ chumulob 
ti Jerusalén. 

11Che' bajche' wolic mel, che'ʌch mi caj la' wujtel. Cʌchʌl mi caj la' pʌjyel majlel 

ti ñajt bʌ pañimil. 

12Sedequías, jini ñuc bʌ yumʌl i cha'añob, mi caj i q'uech loq'uel i chubʌ'an che' 

ti ac'ʌlel. Wocol mi caj i loq'uel majlel ba' tocol jini ts'ajc. Muq'uix i mos i wut che' 
mi' loq'uel, come ma'anix mi caj i chʌn q'uel pañimil. 

13Mi caj c chuc che' bajche' ti yac. Cʌchʌl mi caj c pʌy majlel ti Babilonia ti' lumal 

jini caldeojob, pero ma'anic mi caj i q'uel jini lum. Ya'i mi caj i chʌmel. 

14Pejtelel i winicob, i yaj cʌntayajob yic'ot soldadojob, mi caj c pam pucob ti 

pejtelel pañimil. Mi caj cajñesañob ti guerra. 

15Ti jim bʌ ora mi caj i ña'tañob i Yumon che' pam pujquemobix ti yan tac bʌ 

lum. 

16Pero mi caj j coltan lamital ame laj jisʌnticob yic'ot espada, yic'ot wi'ñal, yic'ot 

jontol bʌ c'amʌjel. Jini mu' to bʌ i cʌytʌlob mi caj i cha' ña'tañob pejtelel i jontolil 
come i Yumoñʌch”. Che' yom ma' subeñob. Che' tsi' yʌlʌ lac Yum. 

17Tsa' cha' tili i t'an lac Yum ba' añon: 

18I yalobil winic, c'uxu a waj yic'ot bʌq'uen. Tsiltsilña mi caj a jap ja'. 

19Subeñob jini wʌ' bʌ chumulob: “Woli' yʌl lac Yum i Dios jini año' bʌ ti Jerusalén 

yic'ot ti Israel: Mi caj i c'uxob i waj yic'ot bʌq'uen. Tsiltsilñayob mi caj i japob ja', 
come mi caj i jilel pejtel i wenlel i lumal cha'an i jontolil jini wʌ' bʌ chumulob. 

20Jochocña mi caj i cʌytʌl pejtelel la' tejclum tac, yic'ot pejtelel la' lumal. Mi caj 

la' ña'tan la' Yumon”. Che' tsi' yʌlʌ lac Yum. 

21Tsa' cha' tili i t'an lac Yum ba' añon. 

22I yalobil winic, ¿chuqui isujmlel jini t'an mu' bʌ i yʌlob: “Woli' ñumel q'uin tac, 

pero ¿bacan tsiquil chuqui woli' lon alob x'alt'añob?” che'ob. 

23Jini cha'an subeñob: “Lac Yum Dios woli' yʌl: Mi caj cʌc' ti ñajʌyel ili t'an. 

Ma'anix ba' ora mi' cajel ti chʌn ajlel, come tsa' c'oti i yorajlel che' mi caj i lu' 
ts'ʌctiyel che' bajche' tsa cʌlʌ. 

24Jini xlot bʌ x'alt'añob ma'anix mi caj i chʌn tijicñesʌbeñob i pusic'al israelob 

yic'ot i lot. Ma'anic mi caj i to'ol jilel i t'an c winicob ja'el. 

25Come Yumʌlon. Pejtelel chuqui mic sub mi' caj ti ts'ʌctiyel. Mach jalix mi caj i 

yujtel, come wersa mi' yujtel che' cuxulet to la. Ti' caj la' jontolil mi caj i tilel jini 
wocol ti la' tojlel”, che'en lac Yum Dios. 

26Tsa' tili i t'an lac Yum ba' añon: 

27I yalobil winic, woli to i yʌlob jini israelob: “Jal to mi' caj ti ujtel jini woli bʌ i 

tsictesan. Woli jax to i wʌn tsictesan chuqui mi caj i yujtel ti' jilibal pañimil”, lon 
che'ob. 

28Jini cha'an subeñob ili t'an: “Lac Yum Dios woli' yʌl: Mach jalix mi' caj ti ujtel 

pejtelel chuqui tsac subeyetla. Wersa mi' caj ti ts'ʌctiyel”, che'en. Jiñʌch i t'an 
lac Yum Dios. 

Ezequiel 13 

T'an ti' contra jini payxo x'alt'añob 

1Tsa' tili i t'an lac Yum ba' añon: 

2I yalobil winic, subeñob ili t'an jini payxo x'alt'añob mu' bʌ i lon subeñob israelob 

chuqui tilem ti' bajñel pusic'al. Subeñob: “Ubinla i t'an lac Yum. 

3Lac Yum Dios woli' yʌl: Mi caj i tajob wocol jini tonto bʌ x'alt'añob, mu' bʌ i lon 

subob t'an tilem bʌ ti' bajñel pusic'al che' ma'anic chuqui tsac subeyob. 

4Ubinla, israelob, lajalob jini x'alt'añob la' cha'an bajche' wax am bʌ ti mate'el. 

5Ma'anic chuqui tsi' wis meleyob cha'an mi' coltañetla. Ma'anic tsi' cha' meleyob 

ts'ajc ba' jejmen. Ma'anic tsi' cha' wen meleyob ts'ajc am bʌ ti la' joytʌlel cha'an 
mi' mʌctan la' contrajob ti' yorajlel i mich'lel lac Yum. 

6Mi' lon q'uelob chuqui mach isujmic. Mi' ñopob lot. Mi' lon alob: Che'ʌch tsi' 

yʌlʌ lac Yum, che'ob, pero mach chocbilic majlel c cha'an. Woli' lon ña'tañob 
che'ʌch mi caj i yujtel che' bajche' woli' yʌlob. 

7¿Mach ba wolic la' sub lot? Anquese ma'anic chuqui mi la' q'uel, ma'anic 

chuqui mi la' wubin, mi la' lon al: Che'ʌch tsi' yʌlʌ lac Yum, che'etla, anquese 
ma'anic chuqui tsac subeyetla. 

8Jini cha'an lac Yum Dios woli' yʌl: Ti' caj la' lot mi caj c jisañetla, come tsa' la' 

lon cha'le t'an che' bʌ tsa' la' wʌlʌ chuqui mach isujmic. 

9Mi caj j contrajin jini payxo x'alt'añob mu' bʌ i lon q'uelob chuqui ma'anic tsac 

pʌsbeyob. Mi' yʌlob jini mach bʌ isujmic. Ma'anix mi caj i yajñelob yic'ot c 
cha'año' bʌ ti Israel mu' bʌ i tempañob i bʌ. Ma'anix mi caj i ch'ʌjmelob ti tsic. 
Ma'anix mi' mejlelob ti ochel ti' lumal Israel. Che' jini mi caj la' ña'tan la' Yumon 
la' Dioson. 

10Mi caj la' toj la' mul cha'an tsa' la' loti c tejclumob. Tsa' la' wʌlʌ: La' ajniquetla 

ti ñʌch'ʌl, che'etla che' ma'anic ba' ñʌch'ʌl pañimil. Ya' ba' mach wen melbilic 
ts'ajc, jini x'alt'añob woli' boñob ti tan. 

11Yom ma' subeñob jini woli bʌ i boñob ti tan, mi' caj ti yajlel che' mi' tilel p'ʌtʌl 

bʌ ja'al. Muq'uix c choc jubel tuñija' ti panchan yic'ot ñuqui ic' cha'an mic jem. 

12Che' yajlemix jini ts'ajc, mi caj i yʌlob israelob: ¿Chucoch ma'anic tsa' la' 

subeyon lojon che' mach wen melbilic ts'ajc? ¿Chucoch tsa' la' boño ti tan 
cha'an ma'anic mic wen q'uel lojon? che'ob. 

13Jini cha'an lac Yum Dios woli' yʌl: Cabʌl c mich'lel, mi caj c choc tilel ñuqui ic' 

yic'ot c'am bʌ ja'al, yic'ot tuñija' mu' bʌ caj i jisan jini ts'ajc. 

14Mi caj c bic'ti jisan jini ts'ajc tsa' bʌ la' boño ti tan. P'ulul mi caj i yajlel ti lum. 

Cojach i yebal mi caj i cʌytʌl. Che' mi' yajlel jini ts'ajc mi caj i teñetla cha'an mi 
la' ña'tan la' Yumon. 

15Mi caj c tem jisan jini ts'ajc yic'ot jini winicob tsa' bʌ i boñoyob. Mi caj c 

subeñetla: Jilemix jini ts'ajc yic'ot jini winicob tsa' bʌ i boñoyob. 

16Jini payxo x'alt'añob woli' contrajiñob jini chumulo' bʌ ti Jerusalén, che' mi' lon 

alob ñʌch'ʌcña pañimil. Ma'anic i ñʌch'tʌlel, che'en lac Yum Dios. 

17I yalobil winic, subeñob i mul jini x'ixic bʌ x'alt'añob ya' ti tejclum, mu' bʌ i 

bajñel alob chuqui mi' ña'tañob ti' pusic'al. 

18Subeñob: Lac Yum Dios woli' yʌl: ¡Obolob i bʌ jini mu' bʌ i cʌchbeñob i bic' i 

c'ʌb c tejclumob cha'an ma'añic mi' c'am'añob! ¡Obolob i bʌ jini mu' bʌ i jalbeñob 
i jol yic'ot pisil cha'an mi' lotiñob winicob x'ixicob! Cha'an mi la' mulan ganar woli 
la' lotiñob cha'an mi la' bajñel coltan la' bʌ. 

19Mi la' p'ajon ti' tojlel c tejclumob cha'an mi la' wʌq'uentel junmujch' cebada 

yic'ot ts'ita' waj. Che' jini mi la' wʌc' ti chʌmel jini mach bʌ añobic i mul. Mi la' 
lon coltan jini año' bʌ i mul ame chʌmicob. Mi la' subeñob lot pejtel mu' bʌ i 
ñich'tañob. 

20Jini cha'an lac Yum Dios woli' yʌl: Mach uts'atic mij q'ueletla yic'ot i yejtal la' 

cʌntʌntel cha'an xibajob. Mi caj c chilbeñetla. Joñon mi caj cʌc' ti colel c 
tejclumob ba' chucbilob ti la' yac. 

21Mi caj c lu' tsilbeñob i pislel i jol tsa' bʌ la' melbeyob cha'an mi la' lotiñob. Mi 

caj cʌc'ob ti colel ti la' p'ʌtʌlel. Ma'anix mi caj i chʌn ubiñob wocol ti la' tojlel. Ti 
jim bʌ ora mi caj la' ña'tan la' Yumon. 

22Tsa' la' wotsʌbeyob i ch'ijiyemlel i pusic'al jini tojo' bʌ yic'ot la' lot. Ma'anic tsa 

cotsʌbeyob i ch'ijiyemlel joñon. Tsa' la' xiq'uiyob ti mulil jini xjontolilob. Ma'anic 
tsa' la' subeyob cha'an mi' cʌyob i jontolil, cha'an mi' tajob i cuxtʌlel. 

23Jini cha'an ma'anix mi caj la' chʌn cha'len wujt cha'an mi la' lotiñob. Ma'anix 

mi caj la' chʌn cha'len tic'laya. Mi caj j coltan loq'uel c cha'año' bʌ ti la' p'ʌtʌlel. 
Mi caj la' ña'tan la' Yumon, Diosoñʌch”. Che' yom ma' subeñob, che'en. 

Ezequiel 14 

Mi caj i jilelob mu' bʌ i ch'ujutesañob dioste' 

1Tsa' tiliyob ba' añon jini xñoxob ti Israel cha'an mi' c'ajtibeñoñob i t'an lac Yum. 

2Tsa' tili i t'an lac Yum ba' añon: 

3I yalobil winic, pejtelel ili winicob tsa'ix i yʌc'ʌyob i pusic'al cha'an mi' 

ch'ujutesañob dioste'. Tsi' yʌc'ʌyob i pusic'al ba' mi' yutsi tajob i sojquemal. 
¿Yom ba' mi' tilelob i c'ajtibeñon chuqui yomob? 

4Jini cha'an yom ma' subeñob: “Lac Yum Dios woli' yʌl: Majqui jach tsi' yʌc'ʌ ti' 

pusic'al dioste' yic'ot majqui jach tsi' ñopo i mel jontolil, mi tsa' tili ti c'ajtiya ti' 
tojlel x'alt'an, joñon mi caj c tsictesʌben i mul cha'an tsi' p'ojlesa dioste' tac. 

5Che' jini mi caj c jec'beñob i pusic'al jini israelob, come tsi' tʌts'ʌyob i bʌ tic 

tojlel cha'an mi' ch'ujutesañob jini dioste' tac”. 

6Jini cha'an yom ma' subeñob ili t'an jini israelob: “Che'ʌch woli' yʌl lac Yum 

Dios: Cʌyʌx la' mul, mach mi la' chʌn ch'ujutesan jini dioste' tac. Yom mi la' cʌy 
pejtelel chuqui tac ts'a'lebil c cha'an. 

7Mi caj cʌq'ueñob i toj i mul pejtel israelob yic'ot jini chumulo' bʌ ti Israel ñajt bʌ 

ch'oyolob mu' bʌ i cʌyoñob cha'an mi' ch'ujutesañob jini dios tac. Jujuntiquil 
woli' bajñel yajcan i bijlel mulil. Che' mi' tilel i c'ajtin i coltʌntel ti' tojlel jini x'alt'an, 
joñon mi caj c tsictesʌben i mul. 

8Mi caj c pʌsben c mich'lel jini winic. Mi caj cotsʌben i bʌq'uen yic'ot quisin. Mi 

caj c choc loq'uel ti' tojlel c cha'año' bʌ. Mi caj la' ña'tan la' Yumon. 

9Che' mi' bajñel cha'len t'an jini x'alt'an jiñʌch lot. Mach che'ic mi caj i yujtel 

bajche' tsi' yʌlʌ. Joñon mi caj j contrajin jini x'alt'an. Mi caj c jisan ti' tojlel c 
tejclum Israel. 

10Junlajal mi caj i tajob wocol jini payxo x'alt'añob yic'ot jini cha'p'ejlob jax bʌ i 

pusic'al. Mi caj i tojob i mul. 

11Che' jini, ma'anix mi caj i chʌn cʌyoñob jini israelob. Ma'anix mi caj i chʌn 

melob chuqui jontol. Mi caj i yochelob tic tejclum. Mi caj c sujtel ti' Dios. Jiñʌch 
i t'an lac Yum Dios”. Che' yom ma' subeñob, che'en. 

Meloñel ti' tojlel Jerusalén 

12Tsa' tili i t'an lac Yum ba' añon: 

13I yalobil winic, subeñob: “Mi caj c chilbeñob i bʌl i ñʌc' che' mi' ñusañob c 

mandar cha'an i tsʌtslel i pusic'al. Mi caj c chocbeñob tilel wi'ñal. Che' jini mi caj 
c jisañob yic'ot i yʌlac'. 

14Wʌ'ic chumulob Noé yic'ot Daniel yic'ot Job ti' tojlelob, ma'anic i p'ʌtʌlel cha'an 

mi' coltañob. I bajñelob jach mi' colelob jini tojo' bʌ cha'an ti wen bʌ i melbalob, 
che'en lac Yum Dios. 

15Che' mic choc tilel jontol bʌ bʌte'el cha'an mi' lu' jisañob, ma'anix majqui mi 

caj i chʌn cʌytʌl ti pañimil. 



1352 

 

Chol de Tumbalá Bible 
© Bible Society of Mexico. 

  
 

 

16Isujm mic subeñetla, che'en lac Yum Dios, wʌ'ic chumulob jini uxtiquil winicob, 

mach mejlic i coltañob jini tejclumob. I bajñelob jach mi' coltʌntelob yic'ot i 
yalobilob. Jochol mi caj i cʌytʌl jini lum. 

17Che' mic choc tilel guerra cha'an mi' laj jisʌntelob yic'ot espada, ma'anic 

bajche' mi caj i coltʌntelob. 

18Isujm mic subeñet, che'en lac Yum Dios, wʌ'ic chumulob ili uxtiquilob, mach 

mejlic i coltañob jini tejclumob. I bajñelob jach mi' tajob i coltʌntel. 

19Che' mij contrajiñob yic'ot jontol bʌ c'amʌjel, mi caj i laj jisʌntelob yic'ot pejtelel 

cotol tac bʌ. 

20Isujm mic subeñetla, che'en lac Yum, wʌ'ic chumulob Noé yic'ot Daniel yic'ot 

Job ti' tojlelob, i bajñelob mi' tajob i coltʌntel cha'an toj bʌ i melbalob. 

21Lac Yum Dios woli' yʌl: Talix chʌnchajp ñuc bʌ wocol cha'an mi' jisan pejtelel 

cuxulo' bʌ ti Jerusalén: guerra, wi'ñal, jontol bʌ bʌte'el, yic'ot jontol bʌ c'amʌjel. 

22Mi an mu' bʌ i ñusañob, mi cuxulob mi' tilelob wʌ' ba' cʌjchemetla ti Babilonia, 

mi caj la' q'uel wen jontolob. Mi caj la' ña'tan tsac jisa jini chumulo' bʌ ti 
Jerusalén ti' caj i mul. 

23Mi caj i ñuq'uesʌntel la' pusic'al che' mi la' ña'tan tsac melbeyob che' bajche' 

an i melbalob. Ma'anic tsac to'ol aq'ueyob wocol”. Che' yom ma' subeñob, 
che'en lac Yum Dios. 

Ezequiel 15 

Jerusalén, ts'usub mach bʌ anic i c'ʌjñibal 

1Tsa' tili i t'an lac Yum ba' añon: 

2I yalobil winic, ¿chuqui i ye'tel jini ac' am bʌ ti te'el? ¿Mu' ba' mejlel i c'ʌjñel 

bajche' te'? 

3¿Mu' ba i c'ʌjñel ac' cha'an i melol i bʌl otot, mi jini jach i joc'lib p'ejt? 

4Cojach an i c'ʌjñibal cha'an sí', pero ma'anic mi' wen pulel. 

5Che' jini ma'anic i c'ʌjñibal, mi ti c'ajc mi ti te'el ba' mi' colel, che'en. 

6Jini cha'an lac Yum Dios woli' yʌl: Che' bajche' tsa cʌc'ʌ ti c'ajc jini ac' am bʌ 

ti' yojlil te'el, che' ja'el mi caj cʌc' ti jilel jini chumulo' bʌ ti Jerusalén. 

7Mi caj j contrajiñob ti pejtelelob. Jini mu' bʌ i puts'tan c'ajc mi caj i jilel ti c'ajc. 

Mi caj la' ña'tan la' Yumon che' mij contrajiñob. 

8Ts'ibuyemix mi caj i cʌytʌl jini lum, ti' caj i mul cha'an tsi' ch'ujutesayob dioste' 

tac, che'en lac Yum Dios. 

Ezequiel 16 

I cha'chajplel i pusic'al winicob ti Jerusalén 

1-2Lac Yum tsi' cha' subeyon: I yalobil winic, yom ma' subeñob i mul jini chumulo' 

bʌ ti Jerusalén. 

3Subeñob: “Lac Yum Dios woli' subeñetla wʌ' ti Jerusalén: Lajalet che' bajche' 

i p'olbal Canaán. Amorreo a tat, heteo a ña'. 

4Che' bʌ tsa' wila pañimil, ma'anic tsa' tsejpi a mujc. Ma'anic majch tsi' 

ts'ʌnsayet ti ja' yic'ot ats'am. Ma'anic tsa' cʌjchi a ñʌc'. 

5Ma'anic majch tsi' c'uxbiyet cha'an mi' wen q'uelet che' bʌ tsa' wila pañimil. 

Tsa' jach chojquiyet ti pañimil. Ts'a'lebilet che' ba' ora tsa' wila pañimil. 

6Pero che' bʌ tsa' ñumiyon tsaj q'uele wen bibi'et ti a ch'ich'el. Tsac subeyet 

che' pʌjq'uemet ti a ch'ich'el: La' coliquet, cho'on. 

7Joñon tsaj cosayet che' bajche' jini te'el ti pañimil. Che' bʌ tsa' taja a colel 

chañet, p'ʌtʌlet. Wen a t'ojol jax che' bʌ tsa' coli a chu', che' bʌ tsa' tam'a i tsutsel 
a jol, pero ma'anic a pislel. 

8Che' bʌ tsa' cha' ñumiyon ti a t'ejl, tsaj q'uele x'ixiquetix cajel. Che' jini tsac 

pʌyʌyet. Tsac bʌc'ʌyet tic pislel. Tsa cʌq'ueyet a pislel cha'an ma' lʌp. Tsac 
pejcayet, tsa' ochiyonla ti trato. Che' jini tsa' ochiyet tic cha'an. 

9Tsac pocoyet ti ja' cha'an mic loc'san a ch'ich'el am bʌ ti a bʌc'tal. Tsac boñoyet 

ti aceite. 

10Tsac xojbeyet jini joch'bil bʌ a bujc yic'ot a zapato melbil bʌ ti pʌchi. Tsa 

cʌq'ueyet a cajchiñʌc' melbil bʌ ti lino bʌ pisil yic'ot seda bʌ a bujc. 

11Tsaj cʌchbeyet a ch'ʌjlil cadena melbil bʌ ti oro ti a bic' yic'ot ti a c'ʌb, yic'ot a 

wuj. 

12Tsa cʌc'ʌ xotol bʌ ti a ñi' yic'ot a wuya' ti a chiquin. Tsaj c'ʌcchocobeyet corona 

ti a jol. 

13Che' jini tsac ch'ʌlʌyet ti oro yic'ot ti plata yic'ot fino bʌ pisil melbil bʌ ti lino 

yic'ot seda, yic'ot joch'bil bʌ a bujc. Tsa' c'uxu wen uts'at tac bʌ i bʌl a ñʌc', pan 
yic'ot chab yic'ot aceite. Wen a t'ojol jax tsa' q'uejliyet che' bajche' x'ixic bʌ rey. 

14Tsa' cʌjñiyet ti pejtelel pañimil cha'an wen a t'ojol jax. Wen uts'at tsa' q'uejliyet 

cha'an c wenlel tsa' bʌ cʌq'ueyet, che'en lac Yum Dios. 

15Tsa' lon ña'ta a bajñel wenlelʌch. Tsa' caji a bajñel chañ'esan a bʌ cha'an a 

t'ojol jax. Che' jini tsa' caji a cha'len ts'i'lel yic'ot pejtelel winicob tsa' bʌ ajni 
awic'ot. 

16Tsa' c'ʌñʌ a bujc cha'an i ch'ʌjlil jini pulʌntib i cha'an dioste' tac. Che' jini tsa' 

cha'le ts'i'lel. Ma'anic ba' tsa' ujti bajche' iliyi ti pejtelel ora. Ma'anix mi caj i chʌn 
ujtel. 

17Che' ja'el tsa' c'ʌñʌ a ch'ʌjlil melbil bʌ ti oro yic'ot plata tsa' bʌ cʌq'ueyet, jini 

wen i t'ojol jax bʌ, cha'an ma' mel dioste' tac. Jiñʌch a ts'i'lel. 

18Tsa' ch'ʌmʌ a bujc cha'an ma' xojbeñob a diosob. Tsa' c'ʌñʌ jini aceite yic'ot 

pom tsa' bʌ cʌq'ueyet cha'an ma' ch'ujutesañob. 

19Jini c waj yic'ot harina yic'ot aceite yic'ot chab tsa' bʌ cʌq'ueyet tsa' wʌq'ueyob 

che' bajche' xojocña bʌ i yujts'il majtañʌl, che'en lac Yum Dios. 

20Mach cojic jach jini, pero tsa' tsʌnsʌbeyob a walobilob, ch'itoñob yic'ot 

xch'ocob tsa' bʌ cʌq'ueyet. Tsa' puluyob ti c'ajc cha'an i majtan. Ma'anic tsa' 
jastiyiyet yic'ot a ts'i'lel. 

21Tsa' tsʌnsa calobilob cha'an ma' pulbeñob i majtan dioste' tac. 

22Ti pejtelel ili a mul yic'ot a ts'i'lel mach c'ajalix a cha'an bajche' añet che' 

xch'oquet to, che' pits'ilet, che' ma'anic a pislel, che' pʌjq'uemet ti a ch'ich'el. 

23Awilan, tal a wocol cha'an pejtelel a jontolil, che'en lac Yum Dios. 

24Come tsa' wa'chocobe i yotlel dioste' tac ti plaza, 

25yic'ot ti pejtelel i bijlel tejclum ba' ma' ñocchocon a bʌ ti' wut pejtelel xñumelob. 

Ma' pʌsben a bʌc'tal majqui jach mi' pejcañet. Cabʌl ma' cha'len ts'i'lel yic'ot 
pejtel pañimil. 

26Tsa' cha'le ts'i'lel yic'ot winicob ti Egipto cha'an ma' techbeñon c mich'ajel. 

27Jini cha'an tsa' caji j contrajiñet. Tsac ts'ita' chilbeyet i bʌl a ñʌc'. Tsa cotsayet 

ti' wenta jini filisteojob mu' bʌ i ts'a'leñetob come mach a wujilic quisin. 

28Tsa' cha'le ts'i'lel ja'el che' bʌ tsa' mele trato yic'ot jini asiriajob, che' bʌ tsa' 

ch'ujutesa i diosob. Mach jasʌlic tsa' wubi. 

29Tsa' ch'ujutesa i diosob año' bʌ ti Babilonia che' bʌ tsa' cha'le choñoñel yic'ot 

mʌñoñel. Mach jasʌlic tsa' wubi ja'el. 

30¡Wen tsʌtsatax a pusic'al! che'en lac Yum Dios. Come lajal pejtelel chuqui tac 

tsa' mele che' bajche' mi' mel sts'i'lel bʌ x'ixic mach bʌ yujilix quisin. 

31Tsa' wa'chocobe i yotlel dios tac ti' chañelal jujump'ejl bij, yic'ot ti jujump'ejl 

plaza ti tejclum. Ñumen jontolet che' bajche' sts'i'lel bʌ x'ixic mu' bʌ i c'ajtin i 
tojol. Ti chejachi tsa' wʌc'ʌ a bʌ cha'an i mulʌntel a jontolil. 

32Tsa' cʌyʌ a ñoxi'al cha'an ma' wajñel yic'ot winicob mach bʌ a cʌñʌyobic. 

33Jini sts'i'lel bʌ x'ixic yujil i ch'ʌmol i majtan, pero jatet tsa' wʌq'ueyob i majtan 

winicob cha'an mi' pi'leñetob. 

34Mach lajaletic bajche' yaño' bʌ sts'i'lel x'ixicob. Come ma'anic majch tsi' bajñel 

ña'ta tilel i pejcañet, jini cha'an tsa' pʌsbeyob i tojol cha'an ma' pʌyob tilel. 
Ma'anic chuqui tsa' aq'uentiyet ti a majtan. 

35Wʌle, sts'i'lel bʌ x'ixic, ñich'tʌben i t'an lac Yum Dios. 

36Lac Yum Dios woli' yʌl: Quisintic jax tsa' pʌsʌ a bʌc'tal che' bʌ tsa' cha'le 

ts'i'lel. Tsa' ch'ujutesa jini dioste' tac. Tsa' wʌc'ʌ a walobilob ti tsʌnsʌntel cha'an 
i majtan. 

37Jini cha'an wʌle muq'uix caj c tempan pejtelel jini winicob tsa' bʌ i poj 

tijicñesʌbeyet a pusic'al, pejtelel jini winicob tsa' bʌ a c'uxbiyob, yic'ot jini tsa' bʌ 
a ts'a'leyob. Ti pejtelel pañimil mi caj c pʌyob tilel ti a tojlel. Mi caj c jochbeñet 
a bujc cha'an mi' q'ueletob che' pits'ilet. 

38Che' jini mi caj cʌq'ueñet a toj a mul che' bajche' sts'i'lel bʌ x'ixic yic'ot stsʌnsa. 

39Mi caj cʌq'uet ti jilel ti' c'ʌb jini winicob. Mi caj i jemob i yotlel tac a diosob yic'ot 

pulʌntib tac. Mi caj i jochbeñet a pislel. Pejtelel a ch'ʌjlil mi caj i ch'ʌmob majlel. 
P'ump'un jax mi caj i cʌyet. 

40Mi caj i pʌyob tilel cabʌl soldadojob ti a contra cha'an mi' julet ti xajlel. Mi caj 

i jisañet ti espada. 

41Mi caj i pulob a wotot. Mi caj cʌq'ueñet a toj a mul ti' wut cabʌl x'ixicob cha'an 

ma' cʌy a ts'i'lel yic'ot cha'an ma' cʌy a ch'ujutesan dioste' tac. 

42Mi caj j contrajiñet jinto mi' lajmel c mich'lel. Mi caj c cha' uts'an. Ma'anix mi 

caj c chʌn contrajiñet. 

43Wʌle mich'on ti' caj a melbal, come mach c'ajalic a cha'an bajche' añet che' 

xch'oquet to che' bʌ tsaj coltayet. Jini cha'an mi caj cʌq'ueñet a toj pejtelel 
chuqui tsa' mele, come tsa' utsi p'ojlesa a mul yic'ot a ts'i'lel cha'an tsa' cʌyʌyon, 
che'en lac Yum Dios. 

44Awilan, pejtelel yujilo' bʌ ch'och'oc tac bʌ t'an ñuc tac bʌ i sujmlel mi caj i 

subeñet: Che' bajche' a ña', che'ʌch i yalobil, che'ob. 

45I yalobilet x'ixic tsa' bʌ i ts'a'le i ñoxi'al yic'ot i yalobilob. I yijts'iñet x'ixicob tsa' 

bʌ i ts'a'leyob i ñoxi'al yic'ot i yalobilob. Jiñʌch hetea a ña', amorreo a tat. 

46Jini ñaxan bʌ a chich jiñʌch Samaria ya' bʌ chumul yic'ot xch'oc bʌ i yalobilob 

ti' tojel norte. Jixcu la' wijts'in jiñʌch Sodoma yic'ot i yalobilob ya' bʌ chumulob 
ti' tojel sur. 

47Mach cojic jach tsa' tsajcʌbeyob i melbalob yic'ot i jontolil, pero ñumen leco 

chuqui tsa' mele. 

48Isujm mic subeñet, che'en lac Yum Dios, jini a chich ya' ti Sodoma yic'ot xch'oc 

bʌ i yalobilob ma'anic tsi' p'ojlesayob i jontolil che' bajche' jatet yic'ot jini xch'oc 
bʌ a walobilob. 

49Awilan jiñʌch i mul a wijts'in ti Sodoma. Tsi' chañ'esa i bʌ, tsi' ñaj'esa i bʌ yic'ot 

cabʌl i bʌl ñʌc'ʌl. Ma'anix tsi' chʌn ñopo i mel chuqui uts'at, junlajal xch'oc bʌ i 
yalobilob. Ma'anic tsi' coltayob jini p'ump'uño' bʌ. Ma'anic tsi' p'ʌtesayob jini año' 
bʌ i wocol. 

50Cabʌl tsi' lon chañ'esayob i bʌ. Tsi' ch'ujutesayob dioste' tac ti' tojel c wut. Jini 

cha'an tsac chocoyob loq'uel tic tojlel. 

51Awilan mach cabʌlic i mul Samaria che' bajche' a mul, pero ñumen tsa' 

ch'ujutesa dioste' tac che' bajche'ob. Ti a tojlel ma'anic i mul a chich yic'ot a 
wijts'in yilal, come c'ax cabʌl tsa' mele jontolil. 

52Jini cha'an yom ma' cha'len quisin cha'an a mul tsa' bʌ a mele, come ñumen 

leco chuqui tac tsa' mele. Ti' caj a mul toj yilal a chich. 

53Pero mi caj c cha' pʌy tilel jini loq'uemo' bʌ ti Judá yic'ot jini año' bʌ ti Sodoma, 

yic'ot ti Samaria, 

54cha'an ma' wubin quisin cha'an pejtelel chuqui tac tsa' mele. Che' mi' q'ueletob 

yic'ot a wocol, mi caj i toj ñuc'añob i pusic'al jini ch'oyolo' bʌ ti Sodoma yic'ot 
Samaria, come ts'ita' jach tsi' yubiyob wocol cha'an i mul. 

55Jini a chich Samaria yic'ot a wijts'in Sodoma yic'ot Judá mi caj i sujtelob ti' lum 

ti jim bʌ ora, temel yic'ot pejtelel i yalobilob. 

56Che' chan tsa' mele a bʌ, tsa' ts'a'le jini año' bʌ ti Sodoma. Ma'anic tsa' 

pejcayob che' maxto tsiquilic a mul. 

57Pero wʌle wola' ts'a'lentel ti pejtelel pañimil, ti' tojlel Siria yic'ot Edom, yic'ot 

pejtelel i pi'ʌlob, yic'ot filisteojob. Ti pejtelelob mi' ts'a'leñetob. 

58Che' jini mi caj a wubin wocol cha'an a jontolil yic'ot a ts'i'lel, che'en lac Yum. 

59Come lac Yum Dios woli' yʌl: Mi caj cʌq'ueñet a toj a mul tsa' bʌ a mele, come 

tsa' ñusa jini xuc'ul bʌ trato tsa' bʌ a mele quic'ot. 

60Pero wʌle mu' to c chʌn ña'tan jini trato tsa' bʌ c mele a wic'ot che' xch'oquet 

to. Muq'uix i jalijel jini trato ti pejtelel ora. 

61Che' ma' cha' ña'tan bajche' tsa' mele, mi caj a cha'len quisin come mi caj 

cʌq'ueñet ti a wenta a chich yic'ot a wijts'in i wenta a walobilob cha'an mi' 
yumañetob. 

62Mi caj c wa'chocon jini xuc'ul bʌ c t'an a wic'ot. Ti jim bʌ ora mi caj a ña'tan a 

Yumon. 

63Che' ma' ña'tañon mi caj i toj sajtel a pusic'al. Ma'anix chuqui mi caj a wʌl 

come cabʌl mi caj a wubin quisin che' mic subeñet pejtelel a mul”. Che' yom 
ma' subeñob, che'en lac Yum Dios. 

Ezequiel 17 

Lajiya cha'an xiye' yic'ot i yʌq'uil ts'usub 

1-2Lac Yum tsi' cha' subeyon: I yalobil winic, yom ma' subeñob jump'ejl lajiya jini 

israelob: 

3-4“Lac Yum Dios woli' yʌl: Tsa' tili colem xiye', wen colem tac i wich' cabʌl bʌ i 

p'ʌtʌlel, barsintic i tsutsel. Che' bʌ tsa' ñumi ti Líbano, tsi' c'ʌsbe i ch'oc ñuc' jini 
ch'ujte' ya' ti' ñi'. Tsa' c'oti i yʌc' ya' ti colem tejclum ba' wen yujilob choñoñel. 

5Ya' tsi' ch'ʌmʌ pac'. Tsa' majli i pʌc' ti wen bʌ lum ya' ti' ti' ñoja' baqui mi' bʌc' 

colel. 

6Che' bʌ tsa' pasi jini pac', tsa' coli che' bajche' ac' wen cabʌl bʌ i c'ʌb. Tsi' q'uiyi 

i bʌ ti lum. Jini xiye' tsi' q'uele cabʌl i yopol, wen p'ʌtʌl tac i c'ʌb ba' chucul i wi'. 

7Pero ti wi'il tsa' tili yambʌ colem xiye', wen colem tac bʌ i wich' yic'ot cabʌl i 

tsutsel. Jini ac' tsa' caji i pʌsben i c'ʌb tac yic'ot i wi' cha'an mi' yʌch'esan. 

8Mach chʌn yomix ajñel ti jini uts'at bʌ lum yic'ot cabʌl ja' cha'an mi' yʌc' cabʌl i 

wut ya' ba' tsa' pasi. 

9Jini cha'an Lac Yum Dios woli' yʌl: ¿Mu' ba caj i chʌn colel? Mi caj c bocben i 

wi'. Mi caj c tsepben loq'uel i c'ʌb yic'ot i yopol cha'an mi' tiquin. Mach i ye'telic 
cabʌl winicob che' mi' bojquel i wi'. 

10Anquese uts'at ba' pʌc'bil, ¿mu' ba caj i chʌn colel? Anquese uts'at jini lum 

ba' tsa' coli mi caj i tiquin che' mi' ñumel ticʌw bʌ ic' tilem bʌ ti' pasibal q'uin”. 

11Tsa' tili i t'an lac Yum ba' añon. 

12Yom ma' suben pejtelel jini xñusa t'añob ti Israel: “¿Mach ba anic mi la' 

ch'ʌmben isujm chuqui wolic subeñet ti lajiya?” Subeñob: “Awilan jini rey ti 
Babilonia tsa' tili ti Jerusalén. Tsi' pʌyʌ majlel ti Babilonia jini rey Joaquín yic'ot 
año' bʌ i ye'tel. 

13Tsi' wa'choco ti rey juntiquil i yalobil lac ñojte'el Josías (jiñʌch Sedequías) che' 

bʌ tsi' wersa ac'ʌ i t'an ti' tojlel lac Yum. Pero tsi' pʌyʌ majlel jini ñuco' año' bʌ 
bʌ i ye'tel 

14cha'an mi' jisʌbeñob i p'ʌtʌlel i yumʌntel. Tsi' ña'ta uts'at mi caj i yajñelob jini 

israelob mi xuc'ul mi' yumañob i rey Babilonia. 

15Pero Sedequías tsi' ñusʌbe i t'an jini rey ti Babilonia, come tsi' choco majlel 

winicob ti Egipto cha'an mi' c'ajtibeñob caballo yic'ot cabʌl winicob cha'an mi' 
contrajin Nabucodonosor. ¿Xuc'ul ba mi caj i yajñelob jini israelob che' mi' 
melob bajche' jini? 

16Tsa'ix i ñusʌbeyob i t'an. Ma'anic mi caj i coltʌntelob. Isujm mic subeñetla, 

che'en lac Yum Dios, jini rey ti Israel mi caj i chʌmel ya' ti Babilonia. Sedequías 
mi caj i chʌmel ba' chumul jini rey tsa' bʌ i wa'choco, come tsi' jeme jini trato 
tsa' bʌ i mele yic'ot. 

17Anquese cabʌl i soldadojob yic'ot i ye'tijib Faraón, ma'anic mi caj i coltan Israel 

ti guerra che' mi' cha' tilel jini rey ch'oyol bʌ ti Babilonia cha'an mi' contrajin 
Jerusalén ti guerra. Mi juntiquilic mi caj i colel. 

18Jini rey ti Israel tsi' ñusa jini trato, tsi' jeme i t'an tsa' bʌ i yʌc'ʌ ti' tojlel Dios. 

Jini cha'an ma'anic mi caj i colel. 

19Jini cha'an lac Yum Dios woli' yʌl: Isujm mic subeñetla, mi caj cʌq'uen i toj i 

mul cha'an tsi' ñusa jini ch'ujul bʌ t'an tsa' bʌ i yʌc'ʌ tij c'aba'. Tsi' cʌyʌyon. 

20Mi caj c chuc che' bajche' ti yac. Cʌchʌl mi caj c pʌy majlel ti Babilonia. Joñon 

mi caj c mel ya'i. Mi caj i toj i mul cha'an tsi' ñusʌbeyon c t'an. 

21Mi caj i tsʌnsʌntelob ti guerra jini yajcʌbilo' bʌ soldadojob israelob. I colojbal 

winicob mi caj i pam pujquelob ti pañimil. Mi caj la' ña'tan la' Yumon. Tsa cʌc'ʌ 
c t'an. 

22-23Lac Yum Dios woli' yʌl: Muq'uix c ch'ʌm i ch'oc ñuc' jini chan bʌ ch'ujte' 

cha'an mic cha' pʌq'ue' ya' ti chan bʌ wits ti Israel. Wen ñuc mi' caj ti colel jini 
ch'ujte'. Mi caj i yʌc' cabʌl i c'ʌb yic'ot i wut. Che' jini wen i t'ojol jax mi caj i majlel 
jini ch'ujte'. Ya' ti yebal mi caj i cha'len xʌmbal bʌte'el ti chajp ti chajp. Mi caj i 
cha'leñob wʌyel ya' ti' yʌxñʌlel. 

24Ti jim bʌ ora pejtelel año' bʌ ti pañimil mi caj i ña'tañob c melbalʌch. Joñon 

mic sec' chan tac bʌ te'. Joñon mic letsan jini pec' tac bʌ. Mic tiquesan wen yʌx 
bʌ te'. Mi cʌc' ti ch'ocan jini tiquinix bʌ. Pejtelel iliyi mi caj c mel. Joñon la' Yumon 
tsa' bʌ cʌc'ʌ c t'an”, che'en lac Yum. 

Ezequiel 18 

Wersa mi' chʌmel xmulil 

1-2Tsa' tili i t'an lac Yum ba' añon: ¿Chucoch mi' lon alob ili t'an ti' lumal Israel? 

“Jini alʌlob mi' tojbeñob i mul i tatob”, che'ob. 

3Pero mic subeñetla ti isujm, ma'anix mi caj la' chʌn al ili t'an ti Israel, che'en 

lac Yum. 

4Come c cha'añetla ti la' pejtelel. Tsa cʌq'ueyob i cuxtʌlel jini tatʌlob yic'ot i 

yalobilob. Jini cha'an jini mu' bʌ i cha'len mulil i bajñel mi' caj ti chʌmel. 

5Che' an winic mu' bʌ i mel chuqui toj yic'ot chuqui wen, mi caj j q'uel ti toj. 

6Jini toj bʌ winic ma'anic mi' c'ux chuqui tic'bil, ma'anic mi' majlel i ch'ujutesan 

jini dios tac ti Israel. Ma'anic mi' pejcʌben i yijñam i pi'ʌl. Ma'anic mi' pi'len x'ixic 
che' woli' q'uel i c'amʌjel. 

7Ma'anic mi' tic'lan i pi'ʌlob. Mi' cha' sutq'uiben i prenda jini xbet taq'uin. Ma'anic 

mi' cha'len xujch'. Mi' yʌq'uen i c'ux waj jini am bʌ i wi'ñal. Mi' yʌq'uen i pislel jini 
pits'il bʌ. 

8Ma'anic mi' c'ajtin i jol taq'uin che' mi' yʌc' ti majan. Uts'at mi' ñusan q'uin ti' 

tojlel pejtelel winicob. 

9Mi chʌn xuc'ul mi' jac'beñon c t'an ti pejtelel, awilan mi caj j q'uel ti toj ili winic. 

Cuxul mi caj i yajñel, che'en lac Yum Dios. 

10Pero mi jontol i yalobil, mi xujch', mi stsʌnsa, mi ma'anic mi' jac' c mandar, mi 

caj i toj i mul. 

11Mi mach uts'atic mi' mel, mi yujil i ch'ujutesʌntel dioste' tac am bʌ ti mate'el, 

mi tsi' tic'la i yijñam i pi'ʌl, 

12mi tsi' tic'la jini p'ump'un bʌ am bʌ i wocol, mi yujil xujch', mi ma'anic tsi' 

sutq'uibe i prenda jini am bʌ i bet, mi tsa' majli ba'an dios tac cha'an mi' mel 
chuqui tac bibi', 

13mi letsem tsi' c'ajti i jol taq'uin che' bʌ tsi' yʌc'ʌ ti majan, ¿cuxul ba mi caj i 

yajñel ili winic? Ma'anic. Wersa mi' chʌmel, come pejtelel chuqui tsi' mele jiñʌch 
mulil. Jini cha'an an ti' bajñel wenta cha'an mi' toj i mul che' ti' yorajlel wocol. 

14Pero mi an toj bʌ i yalobil jini xjontolil, mi leco tsi' q'uelbe pejtelel i jontolil i tat, 

uts'at mi caj j q'uel mi ma'anic mi' ñopben i melbal i tat. 

15Come ma'anic tsa' majli i ch'ujutesan dioste' tac ya' ti wits. Ma'anic tsi' tic'lʌbe 

i yijñam i pi'ʌl. 

16Ma'anic mi' tic'lan winicob. Mi' cha' sutq'uiben i prenda jini am bʌ i bet. Ma'anic 

mi' cha'len xuch'. Mi' yʌq'uen i c'ux waj jini am bʌ i wi'ñal. Mi' yʌq'uen i pislel jini 
pits'il bʌ. 

17Ma'anic mi' tic'lan jini p'ump'un bʌ. Ma'anic mi' c'ajtiben i jol i taq'uin. Mi ti 

pejtelel ora mi' chʌn jac'beñon c t'an, ma'anic mi caj i chʌmel ili winic cha'an i 
mul i tat. Cuxul mi caj i yajñel. 

18Pero i tat mi caj i bajñel toj i mul ti' caj cha'an tsi' mele chuqui jontol ti' tojlel i 

pi'ʌlob. Tsi' tic'la i pi'ʌl ti chumtʌl. Tsi' cha'le xujch'. Jini cha'an wersa mi caj i 
chʌmel. 

19Jatetla mi la' wʌl: “¿Chucoch ma'anic mi' tojben i mul i tat jini ch'iton?” che'etla. 

Pero jini ch'iton mi tsi' mele chuqui wen yic'ot chuqui uts'at, mi tsi' jac'beyon c 
t'an, cuxul mi caj i yajñel. 

20Majqui jach mi' cha'len mulil, wersa mi caj i chʌmel. Jini ch'iton ma'anic mi caj 

i tojben i mul i tat. Jini tatʌl ma'anic mi caj i tojben i mul i yalobil. Jini winic mu' 
bʌ i mel chuqui wen an ti' bajñel wenta. Jini mu' bʌ i mel jontolil an ti' wenta. 

Jini mu' bʌ i cʌy i mul 
(Ez. 33.10-20) 

21Jini xjontolil mi tsi' cʌyʌ i mel chuqui tac jontol, mi tsa' caji i wen jac'beñon c 

t'an yic'ot c subal cha'an mi' mel chuqui tac toj, cuxul mi caj i yajñel jini winic. 
Ma'anic mi caj i chʌmel. 

22Ma'anic mi caj i chʌn ña'tʌbentel pejtelel i mul tsa' bʌ i mele. Cha'an tsi' cʌyʌ 

i mul, cuxul mi caj i yajñel. 

23Lac Yum mi' yʌl: ¿Tijicñayon ba che' mi' chʌmel winic yic'ot i mul? Ma'anic. 

Com mi' cʌy i jontolil cha'an cuxul mi' yajñel. 

24Pero jini toj bʌ winic mi tsi' cʌyʌ i mel chuqui tac wen cha'an mi' cha'len mulil, 

mi tsa' caji i mel jontolil che' bajche' xmulilob, ¿cuxul ba mi caj i yajñel jini winic? 
Ma'anic. Pejtelel chuqui tac tsi' mele ti ñaxan ma'anic mi caj i chʌn ña'tʌntel, 
come tsi' soco i bʌ cha'an mi' mel jontolil. Ti' cajʌch i mul wersa mi caj i chʌmel. 

25Pero jatetla mi la' lon al: “Mach utsic lac Yum che' jini”, che'etla. Pero ubinla 

wʌle pejtelel israelob: ¿Mach ba uts'atic bajche' mic mel? ¿Mach ba lecojic 
bajche' mi la' mel jatetla? 

26Jini toj bʌ winic, mi tsi' cʌyʌ i mel chuqui wen cha'an mi' mel jontolil, wersa mi 

caj i chʌmel cha'an i mul. 

27Pero jini xmulil mi tsi' cʌyʌ i mel chuqui jontol, mi tsa' caji i mel chuqui toj yic'ot 

chuqui wen, cuxul mi caj i yajñel. 

28Ba' ora tsi' ña'ta che' bʌ jontol bajche' woli' mel, tsi' sutq'ui i bʌ cha'an mi' cʌy 

jontolil. Jini cha'an cuxul mi caj i yajñel jini winic. Ma'anic mi caj i chʌmel. 

29Mi woli' chʌn alob israelob: “Mach uts'atic i pusic'al lac Yum”, mi che'ob, tsiquil 

che' jini leco bajche' mi' ña'tañob jini israelob, pero uts'at bajche' mic mel. 

30Jini cha'an israelob, muq'uix caj cʌq'ueñetla la' chobejtʌbal che' bajche' an la' 

melbal. Cʌyʌ la' mul, cʌyʌ la' mel chuqui tac bibi' ame jiliquetla cha'an la' mul. 

31Cʌyʌxla pejtel la' jontolil. Yom mi la' mel ti tsijib la' pusic'al yic'ot la' cuxtʌlel. 

¿Chucoch mi la' lon jilel? 

32Come mach tijicñayonic che' mi la' chʌmel mi juntiquilic. Jini cha'an cʌyʌ la' 

mul cha'an cuxul mi la' wajñel, che'en lac Yum Dios. 

Ezequiel 19 

I wocol jini yumʌlob ti Israel 

1Yom ma' wuc'tan jini winicob ti Israel yic'ot lajiya. Subeñob: 

2“Lajal la' ña' bajche' bajlum. Lajal la' walobilob bajche' i yal bajlum. 

3Juncojt i yal bajlum jiñʌch rey i c'aba' Joacaz. Che' bʌ tsa' coli tsi' ñopo i chuc 

i we'el, tsi' jisa winicob. 

4Jini colem tejclum tac tsi' choco tilel winicob cha'an mi' chucob. Tsi' cʌchʌyob 

majlel ti' lumal Egipto. 

5Che' cʌchbilix jini ch'iton bajlum, ma'anix i pijtaya. Jini cha'an i ña' bajlum, 

jiñʌch Israel, tsi' pʌyʌ tilel yambʌ i yal, jiñʌch Joaquín, cha'an mi' yochel ti' rey 
jini israelob. 

6Tsa' caji ti yumʌntel ti' tojlel cabʌl bajlum jinto tsi' wen taja i colel. Tsa' caji' chuc 

i we'el yilal che' bʌ tsi' jisa winicob. 

7Tsi' laj jembeyob i tejclum tac yic'ot chan tac bʌ ts'ajc. Jochol tsa' cʌle jini lum 

che' bʌ tsa' laj majliyob i yum cha'an bʌbʌq'uen i t'an jini bajlum. 

8Pero tsa' tili soldadojob ch'oyolo' bʌ ti colem tejclum tac. Tsi' meleyob yac 

cha'an mi' chucob jini rey Joaquín. 

9Che' jini tsi' yotsayob ti colote'. Tsi' cʌchʌyob majlel ti cadena c'ʌlʌl ti Babilonia 

ba' tsi' yotsayob ti mʌjquibʌl cha'an ma'anix mi' chʌn ubintel i t'an Joaquín ya' ti 
wits tac ti' lumal Israel. 

10Jini a ña' lajalʌch bajche' i yʌq'uil ts'usub ti' yojlil jini ts'usubil pʌc'bil ti' t'ejl ja'. 

Tsi' yʌc'ʌ i wut yic'ot cabʌl i yopol cha'an an ti' ti' ja'. 

11Jini ts'usub tsi' yʌc'ʌ junts'ijt tsʌts bʌ i c'ʌb am bʌ i c'ʌjñibal che' bajche' i barate' 

rey. Che' jini chan tsa' coli ti' tojlel i pi'ʌlob, jinto wen tsiquil ti ñajtʌl cha'an i 
chanlel yic'ot cha'an cabʌl i c'ʌb. 

12Pero tsa' bojqui cha'an mich' i yum. Tsa' lu' jajqui, tsa' chojqui ti lum. Che' bʌ 

tsa' tili jini ic', tsi' lu' pulbe i wut. Tsa' c'ʌscu jini p'ʌtʌl bʌ i c'ʌb. Che' jini tsa' tiqui 
jini ac'. Tsa' laj puli ti c'ajc. 

13Wʌle tsa'ix cha' pʌjq'ui ya' ti jochol bʌ lum, ya' ti tiquin bʌ pañimil ba' ma'anic 

mi' colel. 

14Tsa' caji ti pulel i c'ʌb, tsa' c'oti i lu' pulben i buts yic'ot i wut. Ma'anix p'ʌtʌl bʌ 

i c'ʌb te' cha'an i barate' jini rey, ma'anix rey. Jiñʌch uc'taya cha'an che'ʌch woli' 
yujtel Israel”. Che' tsi' yʌlʌ lac Yum. 

Ezequiel 20 

I jontolil Israel 

1Che' ti julio, che' wʌcp'ejlix jab cʌchʌl Jeconías, tsa' tili xñoxob i c'ajtiñob i 

toj'esʌntel ti lac Yum. Tsa' cajiyob ti buchtʌl tic t'ejl. 

2Lac Yum tsi' subeyon: 

3I yalobil winic, subeñob jini xñoxob ti Israel: “Lac Yum Dios woli' yʌl: ¿Chucoch 

tsa' tiliyetla cha'an mi la' pejcañon? che'en. Ti isujm mic subeñetla, ma'anic mi 
caj c jac'beñetla”. Che' yom ma' subeñob. 

4Jixcu jatet, i yalobil winic, tsictesʌbeñob i mul. Tsictesʌbeñob pejtelel chuqui 

bibi' tsi' meleyob i ñojte'elob c'ʌlʌl wʌle. 

5Subeñob: “Lac Yum Dios woli' yʌl: Che' bʌ tsac yajca jini israelob, tsa 

cʌq'ueyob i cʌñon ya' ti' lumal Egipto. Tsa cʌq'ueyob c t'an, tsac subeyob. A 
Yumon a Dioson, cho'on. 

6Tsac subeyob mi caj c loc'sañob ti' lumal Egipto cha'an mic pʌyob majlel ti wen 

bʌ lum ba' uts'at mi' colel pʌc'ʌbʌl ti chajp ti chajp. Wen uts'at jini lum, ñumen 
uts'at bajche' yan tac bʌ lum. 

7Che' jini tsac subeyob: Cʌyʌ la' mel chuqui bibi'. Chocola jini dioste' woli bʌ la' 

ñop ti Egipto. Come joñon la Yumon, la' Dioson, cho'on. 

8Pero tsi' chañ'esayob i bʌ tic tojlel. Ma'anic tsi' jac'beyoñob c t'an. Ma'anic tsi' 

chocoyob i dioste' egiptojob, ma'anic tsi' cʌyʌ i ñopob. Jini cha'an tsac ña'ta c 
jisañob tic mich'ajel che' ya'to añob ti Egipto. 

9Pero ma'anic tsac jisayob. Tsaj coltayob cha'an mi cʌc' ti ñuc j c'aba' ame 

wajlentic ti' tojlel jini egiptojob ya' ba' chumulob. Jini cha'an tsa cʌq'ueyob i cʌn 
che' bʌ tsac loc'sayob ti' lumal Egipto. 

10Che' bʌ tsac loc'sayob ti Egipto, tsac pʌyʌyob majlel ti colem bʌ i tiquiñal 

pañimil. 

11Ya'i tsa cʌq'ueyob c mandar. Tsac subeyob cuxul mi caj i yajñel pejtel mu' bʌ 

i jac'. 

12Tsa cʌq'ueyob ja'el i q'uiñilel c'aj o i yejtal c xuc'ul bʌ t'an tsa' bʌ c mele yic'otob 

cha'an pʌybilob c cha'an. Joñon i cha'añoñob, i Dioson. 

13Pero ya' ti colem bʌ i tiquiñal pañimil jini israelob tsa' caji i chañ'esañob i bʌ. 

Ma'anic tsi' jac'beyoñob c t'an tsa' bʌ j cʌntesayob anquese cuxul mi' yajñel 
majqui jach mi' jac'. Tsi' meleyob e'tel che' ti' yorajlel c'aj o. Jini cha'an tsac ña'ta 
c jisañob ya' ti colem bʌ i tiquiñal pañimil. 

14Pero tsa' caji c cha' coltañob cha'an mi cʌc' ti ñuc j c'aba' ame wajlenticon 

cha'an jini ya' bʌ chumulob ba' tsac loc'sayob. 

15Pero tsac wa'chocobeyob c t'an ya' ti tiquin bʌ lum cha'an ma'anic mi caj c 

pʌyob majlel ti wen bʌ lum ba' mi' colel pejtel pʌc'ʌbʌl ti chajp ti chajp ba' wen 
uts'at jini lum, ñumen uts'at bajche' pejtelel yan tac bʌ lum ti pañimil. 

16Come tsi' ñusayob c t'an. Ma'anic tsi' jac'ʌyob c subal. Ma'anic tsi' 

ch'ujutesayoñob ti' q'uiñilel c'aj o, come tsi' c'uxbiyob jini dios tac ti pañimil. 

17Anquese cabʌl i mul tsac p'untayob. Ma'anic tsac junyajlel jisayob. Ma'anic 

tsac junyajlel tsʌnsayob ya' ti tiquin bʌ lum. 

18Tsac sube i yalobilob ya' ti tiquin bʌ lum: Mach la' tsajcʌben i melbal la' 

ñojte'elob. Mach la' jac'beñob i mandar. Mach la' ch'ujutesan i dioste' tac. 

19Come la' Yumon la' Dioson. Jini cha'an yom mi la' jac' pejtelel c t'an, che' 

bajche' tsaj cʌntesayetla. 

20Yom c'ajal la' cha'an i q'uiñilel c'aj o, jatetla yic'ot la' walobilob, come jiñʌch i 

yejtal xuc'ul bʌ c t'an tsa' bʌ c mele la' wic'ot cha'an mi la' ña'tan la' Yumon la' 
Dioson, cho'on. 

21Pero tsa' caji' chañ'esañob i bʌ tic tojlel che' bajche' i tatob. Ma'anic tsi' 

jac'beyoñob c t'an. Ma'anic tsi' meleyob chuqui tsac subeyob, anquese cuxul 
mi' yajñel jini mu' bʌ i mel. Tsi' cha'leyob e'tel ti' q'uiñilel c'aj o. Jini cha'an tsac 
ña'ta muq'uix c jisañob ti pejtelelob cha'an cabʌl tsac mich'leyob ya' ti tiquin bʌ 
lum. 

22Pero tsac tiq'ui c bʌ cha'an mi cʌc' ti ñuc j c'aba' ame i wajleñob jini tejclumob 

ba' tsac pʌyʌyob loq'uel. 

23Ya' ti tiquin bʌ lum tsac wa'chocobeyob c t'an cha'an muq'uix c pam pucob ti 

pejtelel lum tac yic'ot ti pejtelel tejclum tac. 

24Come ma'anic tsi' meleyob chuqui tsac subeyob, pero tsi' ñusayob c t'an. 

Ma'anic tsi' p'isiyob ti wenta i q'uiñilel c'aj o. Tsi' ch'ujutesayob i dios tac i 
ñojte'elob. 

25Jini cha'an tsaj cʌyʌyob cha'an mi' tsajcañob yambʌ mandar tac yic'ot 

costumbre tac mach bʌ anic i c'ʌjñibal, anquese ma'anic mi' tajob i cuxtʌlel jini 
mu' bʌ i jac'ob. 

26Tsaj cʌyʌyob cha'an mi' bib'esañob i bʌ yic'ot i majtan tac tsa' bʌ cʌq'ueyob. 

Tsi' puluyob jini ñoj ñaxan bʌ i yalobilob cha'an i majtan tac i diosob. Tsa cʌlʌ 
uts'at mi' toj sajtel i pusic'al cha'an jini leco bʌ i melbal, cha'an mi' ña'tañob 
Yumʌloñʌch”. 

27Jini cha'an, i yalobil winic, subeñob jini israelob: “Lac Yum Dios woli' yʌl: Tsi' 

p'ajayoñob la' ñojte'elob che' bʌ tsi' ñusayob c t'an. 

28Che' bʌ tsac pʌyʌyob tilel ila ti lum tsa' bʌ cʌq'ueyob che' bajche' tsac subeyob 

i tatob, tsi' ch'ujutesayob dioste' tac ba'an colem te' tac ti bujbujtʌl. Ya' tsa' majli 
i tsʌnsʌbeñob i majtan cha'an mi' yutsi techbeñoñob c mich'ajel. Ya' tsi' puluyob 
jini xojocña bʌ pom. Tsi' bec'beyob jini japbil bʌ majtañʌl tac. 

29Joñon tsac subeyob: ¿Chuqui isujmlel mi la' pul majtañʌl ti bujbujtʌl? cho'on. 

Jini cha'an mi' chʌn pejcʌntel ti bujbujtʌl ba' mi yʌc'ob tsʌnsʌbil bʌ majtañʌl. 
Jiñʌch i c'aba' c'ʌlʌl ti ili ora”. 

30Jini cha'an suben jini israelob: “Lac Yum Dios woli' yʌl: ¿Mu' ba caj la' chʌn 

cha'len ts'i'lel che' bajche' la' ñojte'elob? ¿Mu' ba caj la' chʌn ch'ujutesan dios 
tac? 

31Mi la' tsʌnsʌben i majtan jini dioste' tac. Mi la' pul la' walobilob. Jini cha'an 

mach chʌn mejlix c ñich'tañetla. ¿Woli ba la' lon ña'tan, Israel, mi caj c chʌn 
jac'beñetla? Isujm mic subeñetla, ma'anic mi caj c jac'beñetla. 

32Jini cha'an ma'anic mi caj i yujtel che' bajche' woli la' ña'tan. Come mi la' lon 

al: Yom lajalonla bajche' yan tac bʌ tejclum, che' bajche' lac pi'ʌlob ti yan tac bʌ 
lum, mu' bʌ i ch'ujutesañob jini te' yic'ot xajlel, che'etla. 

33Pero isujm mic subeñetla, cha'an tic p'ʌtʌlel yic'ot cha'an tic mich'ajel, mi caj 

c wersa cha'len yumʌl ti la' tojlel. 

34Mi caj c loc'sañetla ti' tojlel jini winicob ba' pam pujquemetla. Mi caj c cha' 

tempañetla tic p'ʌtʌlel yic'ot tic mich'ajel. 

35-36Mi caj c pʌyetla tilel ti tiquin bʌ lum ti' bijlel colem tejclum tac cha'an ya'i mic 

meletla ti jujuntiquil che' bajche' tsac mele la' tatob ya' ti tiquin bʌ lum che' bʌ 
tsac loc'sayob ti Egipto. 

37Mi caj c wen ch'ʌmetla ti tsic. Ma'anic jaytiquil mu' bʌ i sujtelob tic wenta. 

38Mi caj c choc loq'uel ti la' tojlel jini mu' bʌ i chañ'esañob i bʌ yic'ot jini mu' bʌ i 

ñusañob c t'an. Mi caj c pʌyob loq'uel ti colem tejclum tac ba' chumulob, pero 
ma'anic mi caj i yochelob ti' lumal Israel. Ti jim bʌ ora mi caj la' ña'tan la' Yumon. 

39Israelob, lac Yum Dios woli' yʌl: Cucula ch'ujutesan la' dioste' tac mi mach la' 

womic la' jac' chuqui mic subeñetla, pero mach mi la' wʌq'ueñon c majtan tac 
cha'an mi la' bib'esan j c'aba'. 

40Ya' ti Jerusalén ti jini ch'ujul bʌ wits, pejtelel israelob mi caj i ch'ujutesañoñob. 

Mi caj i yumañoñob ya' ti jini lum. Ya'i mi caj c ch'ʌmetla tic wenta. Ya'i mi caj j 
c'ajtibeñetla ofrenda tac yic'ot ñaxan tac bʌ i wut la' pʌc'ʌb, yic'ot pejtelel chuqui 
tac mi la' wʌq'ueñon. 

41Che' mic cha' pʌyetla loq'uel ya' ba' cʌchʌletla, lajaletla tic wut bajche' xojocña 

bʌ i yujts'il pom. Che' jini ch'ujul mi caj j q'uejlel ti' wutob winicob ti pañimil che' 
mi la' c'uxbiñon. 

42Che' mic cha' pʌyetla tilel ti' lumal Israel ti jini lum tsa' bʌ cʌq'ueyob la' ñojte'el, 

mi caj la' ña'tan la' Yumon. 

43Ya'i mi caj la' cha' ña'tan bajche' tsa' la' ñusa q'uin ti yambʌ ora, yic'ot pejtelel 

leco tac bʌ la' melbal, yic'ot chuqui tac bibi' tsa' la' mele. Mi caj la' mel la' pusic'al 
cha'an la' mul. 

44Mi caj la' ña'tan la' Yumon che' bʌ tsa'ix c cha' meleyetla cha'an mi cʌc' ti ñuc 

j c'aba'. Ma'anic mi caj c jisañetla cha'an jontol bʌ la' melbal yic'ot leco tac bʌ 
tsa' bʌ la' mele”. Che'en lac Yum Dios. 

I wocol jini Neguev 

45-46Tsa' tili i t'an lac Yum ba' añon: I yalobil winic, yom ma' sujtq'uin a wut ti' 

tojel Jerusalén, cha'an ma' cha'len t'an ti' contra jini ya' bʌ chumulob yic'ot ti' 
contra jini winicob año' bʌ ti colem te'el ya' ti Neguev. 

47Subeñob: “Ñich'tanla i t'an lac Yum: Mach jalix mi caj c jisañetla ti c'ajc. Mi caj 

i laj pulel jini yaxto bʌ te' yic'ot jini tiquin tac bʌ te'. Ma'anic mi caj i yajpel jini 
c'ajc. Mi caj i pulel i wut jini chumulo' bʌ ti sur c'ʌlʌl ti norte. 

48Ti pejtelel pañimil mi caj i q'uelob joñon tsac choco tilel jini c'ajc. Ma'anic mi 

caj i yajpel”. Che' tsi' yʌlʌ lac Yum. 

49Che' jini tsa cʌlʌ: ¡C Yum Dios! Jini winicob mi caj i yʌlob lajiya jach jini mu' 

bʌ c sub, cho'on tsac sube. 

Ezequiel 21 

Jini jay bʌ i yespada lac Yum 

1-2Lac Yum tsi' cha' subeyon: I yalobil winic, yom ma' sujtq'uin a wut ti' tojel 

Jerusalén cha'an ma' sub ili t'an ti' contra israelob yic'ot ti' contra jini Templo: 

3“Lac Yum woli' yʌl: Wʌle wolij contrajiñetla, Israel. Tsa'ix c bots'o quespada 

cha'an mic jisan jini uts'ato' bʌ yic'ot jini xmulilob. 

4Cha'an mic jisan jini xmulilob yic'ot jini tojo' bʌ, bots'bil quespada mi caj c ñumel 

ti contra pejtelel winicob año' bʌ ti norte yic'ot ti Neguev. 

5Che' jini ti pejtelel pañimil mi caj i ña'tañob la' Yumon, wolic jisañob. Ma'anix 

mi caj c chʌn otsan quespada ti' yotot jinto mi' yujtel i ye'tel”. 

6Jini cha'an, i yalobil winic, cha'len uq'uel ti' ch'ijiyemlel a pusic'al ti' tojlel pejtelel 

pañimil. 

7Mi tsi' c'ajtibeyetob: “¿Chucoch ma' cha'len uq'uel?” mi che'ob, yom ma' 

subeñob: “Cha'an tsi' subeyon lac Yum tal bʌbʌq'uen tac bʌ ti' tojlel pejtelel 
winicob”, che'et. Che' mi' tilel mi caj i c'uñ'añob ti pejtelel. C'ax ch'ijiyem jax mi 
caj i yubiñob. Mi caj i c'uñ'an i pix jini p'ʌtʌlo' bʌ. Pejtelel iliyi mi caj i ts'ʌctiyel. 
Mach jalix mi caj i yujtel, che'en lac Yum Dios. 

8-11Tsa' cha' tili i t'an lac Yum ba' añon: I yalobil winic, subeñob ili t'an: “Jini 

espada mu' bʌ caj i tilel, wen juc'bil i yej. Chajpʌbil jini espada cha'an mi' tsʌnsan 
winicob. ¿Yom bʌ tijicña mi la' wubin? Tsa'ix jisʌntiyob ñumen p'ʌtʌlo' bʌ bajche' 
jatetla”, che'en lac Yum Dios. 

12Cha'len uq'uel, i yalobil winic. Cha'len c'am bʌ t'an yic'ot uq'uel, come mi caj i 

tsʌnsʌntelob ti espada c tejclumob yic'ot jini año' bʌ i ye'tel ti Israel. Ti pejtelelob 
mi caj i jilelob ti espada. 

13Wersa mi caj i yujtel iliyi. Jiñʌch ñuc bʌ wocol mu' bʌ caj i tajob. Ma'anic mi 

caj i coltʌntelob. 

14Jini cha'an che'ʌch yom ma' subeñob: “Jats'ʌ a c'ʌb. Ch'ʌmʌ jini espada. 

Cha'yajl uxyajl yom ma' pʌnts'un cha'an mi' ña'tañob bʌxob jini mu' bʌ caj i 
tsʌnsañob. 

15Che' jini mi caj i bʌc'ñañob che' mi' q'uelob. Mi caj i toj sajtelob i pusic'al. Cabʌl 

mi caj i chʌmelob. Baqui tac jach mi' ñumelob mi caj i q'uelob espada, chajpʌbil 
cha'an mi' jisañob. 

16La' i mel i ye'tel espada ti a ñoj yic'ot ti a ts'ej, baqui jach yom. 

17Joñon ja'el mi caj c jats' j c'ʌb. Ma'anix mi caj c tic' c bʌ, come cʌlʌxix c 

mich'ajel. Joñon la' Yumon tsa' bʌ cʌc'ʌ c t'an”, che'en lac Yum. 

18Tsa' cha' tili i t'an lac Yum ba' añon: 

19-20I yalobil winic, yom ma' wʌq'uen i señajlel cha'ts'ijt bij ba' mi caj i tilel jini rey 

ti Babilonia. Jump'ejl bij mi' c'otel ti Jerusalén. Yambʌ mi' c'otel ti Rabá am bʌ ti 
junwejl Jordán. Yom ma' wʌq'uen i señajlel ya' ti xʌc' bij mu' bʌ i tilel ti Babilonia. 

21Come poj jumuc' mi caj i wa'tʌl ti xʌc' bij jini rey ti Babilonia. Ma'anic mi' ña'tan 

mi yom majlel i contrajin Jerusalén o mi yom majlel i contrajin Rabá. Mi caj i pʌy 
tilel jini yujil bʌ wujt cha'an mi' cha'len yajcaya ti alas. Mi caj i tsʌnsʌben i majtan 
dioste' tac cha'an mi' q'uelben i yolmal. 

22Ya' ti ñoj bʌ i c'ʌb mi caj i taj i yejtal Jerusalén. Ya' mi caj i tech guerra yic'ot 

tsʌnsa. Mi caj i jats'ob i ti' tac Jerusalén. Mi caj i p'ulchocoñob lum ti' t'ejl cha'an 
i buchlib i juloñib. Mi caj i melob chan tac bʌ ts'ajc cha'an mi' letselob ti' ts'ajquil 
Jerusalén. 

23Pero jini winicob ti Jerusalén mi caj i yʌlob lot jach a t'an, Ezequiel, che' 

bajche' i t'an xwujt. Come Babilonia tsi' yʌc'ʌ i t'an cha'an mi' coltan Jerusalén. 
Pero tal i rey Babilonia cha'an mi' jisañob, come tsi' ñusʌbeyob i t'an. 

24Jini cha'an lac Yum Dios woli' yʌl: Cha'an ti' caj woli' la' chʌn p'ojlesan jontol 

bʌ la' melbal yic'ot chuqui tac bibi' mach mejlic c ñusan la' mul. Jini cha'an wersa 
mi caj c jisañetla. 

25Jixcu jatet Sedequías, yumʌlet ti Israel, xñusa t'añet. Wolix i c'otel i yorajlel a 

wocol cha'an ma' toj a mul. 

26Lac Yum Dios woli' yʌl: Loc'san a corona. Woli' laj q'uextʌyel come jini pec' 

bʌ mi caj i chañ'esʌntel. Jini chan bʌ mi caj i peq'uesʌntel. 

27Mi caj c jisan a yumʌntel yic'ot a tejclum. Ma'anix mi caj i chʌn ña'tʌntel jinto 

che' mi' tilel jini Toj bʌ Winic yajcʌbil bʌ, mu' bʌ caj i ch'ʌm ti' wenta. Che' tsi' 
yʌlʌ lac Yum Dios. 

I wocol jini amoñob 

28I yalobil winic, suben jini amoñob ili t'an come tsi' wajleyob c tejclumob che' 

woliyob ti wocol: “Lac Yum woli' yʌl: Bots'bilix jini espada cha'an mi' set' t'ojben 
i bic' jini amoñob. Wen juc'bil jini espada cha'an jisaya. 

29Come jini payxo bʌ x'alt'añob la' cha'an woli' subeñetla lot ti' c'aba' la' dioste' 

tac. Woli' lon alob mi caj la' coltʌntel che' mi' tilelob jini ch'oyolo' bʌ ti Babilonia. 
Che' jini woli' yʌq'uetla ti chʌmel ti espada. Jini espada mi caj i jisañetla ti' 
q'uiñilel toj mulil. 

30Jinto che' tsa'ix c meleyetla maxto mi caj c cha' otsan quespada ti' yotot. Ya' 

ti lum ba' tsa' coliyetla, ba' chumuletla, mi caj c jisañetla. 

31Yic'ot cabʌl c mich'ajel mi caj c jisañetla che' bajche' c'ajc. Mi caj cʌq'uetla ti' 

c'ʌb jini jontol bʌ winicob yujilo' bʌ tsʌnsa. 

32Lajaletla che' bajche' si' mu' bʌ i pulel ti c'ajc. Ti pejtelel la' lumal mi caj i 

bejq'uel la' ch'ich'el. Ma'anix mi caj la' chʌn ña'tʌntel. Come joñon Yumʌlon, 
tsa'ix c subu”, che'en lac Yum. 

Ezequiel 22 

I mul jini año' bʌ ti Jerusalén 

1-2Tsa' tili i t'an lac Yum ba' añon: I yalobil winic, subeñob i mul jini año' bʌ ti 

Jerusalén, come puru stsʌnsajob. Tsictesʌbeñob jontol bʌ i melbal. 

3Subeñob: “Lac Yum woli' yʌl: Stsʌnsajetla, mi caj la' toj la' mul. Mi la' mel la' 

dios tac cha'an mi la' ch'ujutesan. Bibi'etla, jontoletla. 

4Tsa'ix la' cha'le tsʌnsa. Tsa'ix la' ch'ujutesa dioste' tac. Tsa'ix la' bajñel pʌyʌ 

tilel la' wocol. I yorajlelix mi caj cʌq'uetla ti ts'a'lentel yic'ot ti wajlentel ti pejtelel 
pañimil. 

5Mi caj i tse'tañetla jini lʌc'ʌl bʌ añob yic'ot jini ñajt bʌ añob che' mi la' toj la' mul, 

come cabʌl tsa' la' tic'la yaño' bʌ. 

6Pejtelel jini ñuco' bʌ i ye'tel ti Israel woli' c'ʌñob i p'ʌtʌlel cha'an mi' jisañob i 

pi'ʌlob. 

7Jini ch'itoñob yic'ot xch'ocob mi' ts'a'leñob i tatob yic'ot i ña'ob. Mi la' tic'lan jini 

ñajt bʌ ch'oyolob yic'ot jini meba' alʌlob yic'ot meba' x'ixicob. 

8Mi la' ts'a'len jini ch'ujul bʌ ajñibʌl. Mi la' cha'len e'tel ti' yorajlel c'aj o. 

9An mu' bʌ i cha'leñob jop't'an cha'an mi' yʌc'ob ti chʌmel i pi'ʌlob. An mu' bʌ i 

c'uxbiñob dioste' tac ti bujbujtʌl. Leco i melbalob ti pejtelel la' lumal. 

10An mu' bʌ i cha'leñob ts'i'lel yic'ot i yijñam i tat. Mi' pi'leñob x'ixicob woli bʌ i 

q'uelob i c'amʌjel. 

11Cabʌletla mi la' pi'leben i yijñam yambʌ winic. Mi la' pi'len la' wʌ'lib yic'ot la' 

majan ijti'an. 

12Mi la' ch'ʌm la' tojol cha'an mi la' cha'len tsʌnsa. Mi la' tic'lan la' pi'ʌlob. Tsa'ix 

ñajʌyiyon la' cha'an, che'en lac Yum Dios. 

13Jini cha'an tsa'ix c letsa j c'ʌb tic mich'lel. Mi caj c meletla cha'an la' xujch' 

yic'ot la' tsʌnsa. 

14¿Ch'ejl ba la' pusic'al ti jim bʌ ora che' mic tilel c meletla? Joñon la' Yumon 

tsac subeyetla. Mi caj c ts'ʌctesan, che'en lac Yum. 

15Mi caj c pam puquetla ti pañimil. Mi caj c sʌq'uesañetla ti pejtelel la' jontolil. 

16Mi caj la' ts'a'lentel ti pejtelel pañimil. Che' jini mi caj la' ña'tan la' Yumon”. 

Che' yom ma' subeñob, che'en lac Yum. 

17Tsa' tili i t'an lac Yum ba' añon: 

18I yalobil winic, tsa'ix sujtiyob jini israelob che' bajche' misujelʌl tic wut. Ti 

pejtelelob lajalob bajche' i bibi'lel tsucu taq'uin yic'ot c'ʌnc'ʌn taq'uin, che'en. 

19Jini cha'an lac Yum Dios woli' yʌl: Cha'an ti' caj tsa' wen p'ojli la' jontolil, jini 

cha'an mi caj c much'quiñetla ya' ti Jerusalén. 

20Che' bajche' winicob mi' yotsañob ti c'ajc jini tsucu taq'uin yic'ot c'ʌnc'ʌn 

taq'uin cha'an mi' yulmesañob, che' ja'el joñon mi caj c tempañetla cha'an mic 
meletla tic mich'ajel. 

21Mi caj c tempañetla. Mi caj c wujtañetla yic'ot i c'ʌc'al c mich'ajel. Che' jini mi 

caj la' sʌq'uesʌntel yic'ot c'ajc yilal. 

22Che' bajche' mi' sʌq'uesʌntel tsucu taq'uin ti c'ajc, che'ʌch mi caj la' 

sʌq'uesʌntel ja'el. Che' jini mi caj la' ña'tan la' Yumon mu' bʌ cʌq'uetla ti wocol 
tic mich'ajel, che'en lac Yum. 

23Tsa' tili i t'an lac Yum ba' añon: 

24I yalobil winic, subeñob jini israelob: “Ti' yorajlel c mich'ajel ma'anic mi caj i 

sʌq'uesʌntel la' lumal. Lajal mi caj i sujtel che' bajche' colem bʌ i tiquiñal pañimil. 

25Come mi' temob i t'an jini x'alt'añob la' cha'an. Che' bajche' bajlum mi' chuc i 

we'el, woli' tsʌnsañob winicob cha'an mi' chilbeñob i chubʌ'an yic'ot i lum. Jini 
cha'an cabʌlobix jini meba' x'ixicob ti la' lumal. 

26Jini motomajob mi' ñusañob c mandar. Mi' bib'esañob c Templo yic'ot jini 

ch'ujul bʌ j c'aba'. Junlajal jach mi' q'uelob jini sʌsʌc bʌ yic'ot jini bibi' bʌ. Ma'anic 
mi' p'isob ti wenta i q'uiñilel c'aj o. Ti pejtelelob mi' ts'a'leñob j c'aba'. 

27Lajalob la' yumob bajche' bʌte'el ts'i' mu' bʌ i chuc i we'el. Mi' tsʌnsañob 

winicob cha'an mi' xujch'ibeñob i chubʌ'an. 

28Lajalob jini x'alt'añob la' cha'an bajche' jini mu' bʌ i bomben i pat otot che' 

tsuculix. Mi' lon subob chuqui mach isujmic. Mi' lon alob: Che'ʌch woli' yʌl lac 
Yum Dios, lon che'ob, anquese ma'anic chuqui woli' yʌl lac Yum. 

29Ti pejtelel pañimil an tic'laya yic'ot xujch'. Jini p'ump'uño' bʌ mi' tic'lañob i bʌ. 

Mi' chilbeñob i chubʌ'an jini ñajt bʌ ch'oyolob. 

30Tsac lon sajca juntiquil toj bʌ i pusic'al yujil bʌ coltaya i wentajlel i ts'ajquil jini 

tejclum cha'an mi' mʌctan c mich'ajel cha'an la' mul, pero mi juntiquilic tsac taja. 

31Jini cha'an ts'ʌcʌl mi caj la' toj la' mul. Wersa mi caj la' wubin wocol. Mi caj c 

jisañetla tic mich'ajel”. Che' yom ma' subeñob, che'en. 

Ezequiel 23 

Jini cha'tiquil x'ixicob 

1-3Tsa' tili i t'an lac Yum ba' añon: I yalobil winic, añob cha'tiquil xch'oc tsa' bʌ 

majliyob ti Egipto ba' tsi' cha'leyob ts'i'lel. 

4-5Jini chichʌl bʌ jiñʌch Ahola, jini ijts'iñʌl bʌ jiñʌch Aholiba (jiñobʌch i yejtal 

Samaria yic'ot Jerusalén). Che' colemix tsac pʌyʌyob cha'an c pi'ʌl. Tsi' 
yʌc'ʌyob ti pañimil ch'iton yic'ot xch'oc bʌ calobilob. Pero jini quijñam Ahola tsa' 
caji i pejcan jini año' bʌ ti Asiria cha'an mi' cha'len i ts'i'lel yic'ot. 

6Tsi' q'uele soldadojob uts'at bʌ i pislel, yic'ot yumʌlob, yic'ot ñuco' bʌ i ye'tel, 

yic'ot ch'iton winicob c'ʌchʌlo' bʌ ti caballo. 

7Che' jini tsa' caji i yʌc' i bʌ ti' tojlel jini yajcʌbil bʌ winicob ti Asiria. Tsa' caji i 

c'uxbin i dioste' tac. Tsi' bib'esa i bʌ yic'otob. 

8Ma'anic tsi' cʌyʌ i ts'i'lel tsa' bʌ i ñopo ti Egipto, come che' xch'oc to tsa' bʌc' 

ajni yic'ot winic. Ya'i tsa' ñet'benti i chu' cha'an i ts'i'lel. 

9Jini cha'an tsa'ix cʌc'ʌ ti' wenta jini c'ux bʌ mi' yubiñob, ti' c'ʌb jini winicob ti 

Asiria tsa' bʌ i ch'ujutesa dioste' tac. 

10Tsi' jochbeyob i pislel. Tsi' pʌybeyob ti majtan e'tel ch'iton bʌ yic'ot xch'oc bʌ 

i yalobilob. Tsi' tsʌnsayob. Ba' ora tsi' yubi wocol cha'an i mul tsa' caji i ña'tañob 
x'ixicob ti pejtelel pañimil. 

11Aholiba (Jerusalén) tsi' q'uele bajche' tsa' ujti i chich, pero tsa' utsi caji i ch'ʌl 

i bʌ ja'el. Ñumen tsi' cha'le i ts'i'lel bajche' i chich. 

12Jini cha'an tsa' caji i pejcañob i bʌ Aholiba yic'ot jini winicob ti Asiria, yic'ot 

yumʌlob, yic'ot i yum soldadojob, pejtel ch'iton winicob i t'ojol jax bʌ i bujc 
c'ʌchʌlo' bʌ ti caballo tac. Tsa' caji i laj c'uxbiñob. 

13Tsa' caji' tsajcʌben i melbal i chich. Tsi' bib'esa i bʌ. 

14Ñumen jontol tsi' mele che' bajche' Samaria. Che' bʌ tsi' q'uele chʌchʌc 

bombil i yejtal caldeojob ya' ti' ñʌc' ts'ajc, tsa' caji i c'uxbin. 

15Tsi' q'uele cʌchbil i cʌjchiñʌc' tac, lʌpʌl i cha'an tira tac am bʌ i ch'ʌjlil, lajal 

bajche' capitán, yic'ot jini winicob ti Babilonia, yic'ot ti Caldea. 

16Che' bʌ tsi' q'ueleyob, tsi' mulayob. Tsi' choco majlel i winicob ti' lumal 

caldeojob cha'an mi' subeñob tilel. 

17Che' jini tsa' caji i temel ajñel yic'ot jini winicob ti Babilonia. Tsi' bib'esayob 

Aholiba ti' ts'i'lelob. Ti wi'il Aholiba tsa' caji' ts'a'leñob. Mach chʌn yomix i 
q'uelob. 

18Jini cha'an joñon ja'el tsac ts'a'le Aholiba cha'an pejtelel i ts'i'lel yic'ot jini 

winicob che' bajche' tsac ts'a'le i chich. 

19Pero tsa' caji i yutsi cha'len i ts'i'lel. Tsa' caji i cha' mel che' bajche' tsi' mele 

che' xch'oc to che' bʌ tsi' cha'le i ts'i'lel ya' ti Egipto. 

20Tsi' mula i mel i ts'i'lel yic'ot winicob ti Egipto lajalo' bʌ i ts'i'lel bajche' tat 

caballo. 

21Che' jini tsa' cha' mele a ts'i'lel che' bajche' tsa' mele che' ch'oquet to, che' bʌ 

tsi' ñe't'eyob a chu' jini egiptojob. 

22Jini cha'an, Aholiba (Jerusalén) woli' yʌl lac Yum Dios: Awilan mi caj c choc 

tilel ti a contra jini winicob tsa' bʌ a ts'a'leyob che' bʌ tsa' ujti a cha'len a ts'i'lel 
yic'otob. Talob i joy mʌctañet 

23jini año' bʌ ti Babilonia yic'ot pejtelel jini caldeojob, jini ch'oyolo' bʌ ti Pecod, 

yic'ot ti Soa, yic'ot ti Coa, yic'ot pejtelel año' bʌ ti Asiria, ch'iton winicob yic'ot 
yumʌlob, yic'ot capitañob yic'ot ñuc bʌ winicob año' bʌ i ña'tʌbal, laj c'ʌchʌlob ti 
caballo. 

24Mi caj i tilelob ti la' tojlel ti carreta tac yic'ot cabʌl e'tijibʌl yic'ot cabʌl 

soldadojob. Mi caj i joy mʌctañetob winicob wen chajpʌbilo' bʌ cha'an guerra. 
Che' jini mi caj cʌq'ueñet a toj a mul. 

25Tic mich'ajel mi caj c pʌy tilel winicob mu' bʌ caj i tic'lañet. Muq'uix i 

loc'sʌbeñet a ñi' yic'ot a chiquin. Jini cuxulob to bʌ ti a tojlel mi caj i jisʌntelob ti 
espada. Mi caj i pʌyob majlel ch'iton bʌ yic'ot xch'oc bʌ a walobilob. Mi caj i 
pulob a chubʌ'an mu' bʌ i cʌytʌl. 

26Mi caj i chilbeñet a bujc yic'ot a ch'ʌjlil wen i t'ojol jax bʌ. 

27Che' jini mi caj c jisʌbeñet pejtelel a maña yic'ot a ts'i'lel tsa' bʌ a ñopo ya' ti 

Egipto. Ma'anix mi caj a chʌn mulan. Ma'anix mi caj a chʌn ña'tan Egipto, 
che'en. 

28Come lac Yum Dios woli' yʌl: Mi caj cʌq'uet ti' c'ʌb a contrajob mu' bʌ a ts'a'len. 

29Jontol mi caj i tic'lañet. Mi caj i chilbeñet pejtelel i wut tac a pʌc'ʌb. Pits'il mi 

caj i cʌyet che' ma'anic a chubʌ'an. Che' jini mi caj a wʌjq'uel ti quisin ti' wutob 
jini año' bʌ ti pañimil cha'an pejtel a ts'i'lel. 

30Pejtelel ili wocol mi caj i yujtel ti a tojlel cha'an ti' caj a mul, come tsa' cha'le a 

ts'i'lel ti' tojlel yan tac bʌ tejclum. Tsa' pʌc'ʌ a bʌ ba'an i diosob. 

31Ti jini jach bʌ bij ba' tsa' ñumi a chich, ya' tsa' ñumiyet ja'el. Jini cha'an mi caj 

cʌq'ueñet wocol che' bajche' tsa' cʌq'ue a chich. 

32Jini bʌbʌq'uen tac bʌ tsa' bʌ i yubi a chich jiñʌch mu' bʌ caj a wubin ja'el. Mi 

caj a tse'tʌntel, mi caj a wajlentel ti pejtelel pañimil. 

33Mi caj a yajlel che' bajche' xyʌc'ajel che' cabʌl a ch'ijiyemlel yic'ot a wocol. Mi 

caj a cha'len bʌq'uen yic'ot quisin che' bajche' a chich ti Samaria. 

34Ti' ch'ijiyemlel a pusic'al yic'ot bʌq'uen mi caj a jap wocol yubil i wenta lembal, 

come joñon tsa cʌc'ʌ c t'an, che'en lac Yum Dios. 

35Lac Yum woli' yʌl: Tsa'ix ñajʌyiyon a cha'an. Tsa'ix a sutq'ui a pat tic tojlel. 

Jini cha'an ch'ʌmʌ ti a wenta a bajñel mul yic'ot pejtelel a ts'i'lel tsa' bʌ a mele, 
che'en. 

36Lac Yum tsi' subeyon: I yalobil winic, cucu tsictesʌbeñob i mul Jerusalén yic'ot 

Samaria cha'an jontol pejtelel i melbal. 

37Come tsi' cha'leyob i ts'i'lel yic'ot tsʌnsa. Tsi' c'uxbiyob i dioste'. Tsi' puluyob 

ti c'ajc jini calobilob tsa' bʌ i yʌc'ʌyob ti pañimil. 

38Mach jinic jach tsi' meleyob. Tsi' bib'esayob c Templo. Tsi' cha'leyob e'tel ti' 

q'uiñilel c'aj o. 

39Che' bʌ tsa' ujti i pulob i yalobilob, tsa' ochiyob tic Templo. Che' jini tsi' 

bib'esayob. Che'ʌch tsi' lon ch'ujutesayoñob ti cotot. 

40Tsa' pʌyʌ tilel motomajob yic'ot dioste' tac ñajt bʌ ch'oyolob cha'an ma' 

ch'ujutesañob. Tsa' poco a bʌ, tsa' boño a wut, tsa' ch'ʌlʌ a bʌ. 

41Che' jini tsa' buchleyet ti ch'ac ya' ti' t'ejl jini mesa ba' tsa' wʌc'ʌ jini pom yic'ot 

jini aceite c cha'an. 

42Ya' tsa' wubibeyob i t'an cabʌl winicob yic'ot xyʌc'ajelob woli bʌ i tijicñesañob 

i pusic'al, tilemo' bʌ ti Sabá ya' ti colem bʌ i tiquiñal pañimil. Tsi' yʌc'ʌyob alʌ 
cadena ti' bic' a c'ʌb, yic'ot jump'ejl corona ti a jol. 

43Che' jini joñon tsa cʌlʌ tic pusic'al: Jini xñoxob am bʌ cabʌl i ts'i'lel, ¿mu' ba 

caj i chʌn pi'leñob jini x'ixic? ¿Mu' ba caj i chʌn jac'ob? cho'on. 

44Pero tsa' bʌc' caji i pi'leñob che' bajche' i tilel mi' mel sts'i'lel bʌ winic yic'ot 

sts'i'lel bʌ x'ixic. Che'ʌch tsi' meleyob Ahola yic'ot Aholiba, jontol bʌ x'ixicob 
mach bʌ yujilobic quisin. 

45Jini cha'an toj bʌ winicob mi caj i melob cha'an tsi' cha'leyob ts'i'lel, tsi' 

cha'leyob tsʌnsa. Mi caj i yʌq'ueñob i toj i mul come junyajlel sajtemob, che'en. 

46Lac Yum Dios woli' yʌl: Mi caj c choc tilel soldadojob cha'an mi' ts'a'leñob, 

cha'an p'ump'un mi' tic'lañob. 

47Motocñayob i contrajob, mi caj i julob ti xajlel. Mi caj i tsepob ti espada. Mi caj 

i tsʌnsʌbeñob jini ch'iton bʌ yic'ot xch'oc bʌ i yalobilob. Mi caj i pulbeñob i yotot 
ti c'ajc. 

48Che' jini mi caj c jisan pejtel yujilo' bʌ ts'i'lel mu' bʌ i ch'ujutesañob dioste' tac 

ti ili lum. Pejtelel x'ixicob mi caj i tic'ob i bʌ ame mi' melob che' bajche' tsa' la' 
mele. 

49Mi caj la' toj pejtelel la' mul cha'an tsa' la' diosi jini melbil tac bʌ ti pañimil. Ti 

jim bʌ ora mi caj la' ña'tan la' Yumon, che'en la' Yum Dios. 

Ezequiel 24 

Lajiya cha'an jini woli bʌ ti lojc 

1Che' ti diciembre che' bolomp'ejlix jab tsa' cʌjchi majlel jini rey Joaquín, tsa' tili 

i t'an lac Yum ba' añon. 

2I yalobil winic, yom ma' ts'ijban i q'uiñilel ili tsic, come ti ili tsic jini rey ti Babilonia 

tsa'ix i joy mʌcta Jerusalén. 

3Subeñob ti lajiya jini xñusa t'añob: “Lac Yum Dios woli' yʌl: Ch'ʌmʌ tilel jump'ejl 

olla. Jete ja' ti c'ajc. 

4Yajcan ochel i bʌc'tal we'elʌl, pejtelel i ya' yic'ot i quejlab. 

5Yajcan jini ñumen uts'at bʌ tiñʌme' cha'an ma' wotsan ti p'ejt. Ac'ʌ si' ti' yebal 

p'ejt cha'an jal ma' ch'ʌx jinto mi' yechmʌl i bʌc'tal ti' bʌquel. 

6Come lac Yum Dios woli' yʌl: ¡Obol a bʌ Jerusalén! come mi' cha'leñob tsʌnsa 

jini ya' bʌ chumulob. Lajalet bajche' jini p'ejt maxto bʌ anic tsa' loq'ui i bibi'lel. 
Laj loc'san i bʌl jini p'ejt. Mach yomic yajcʌbil ma' loc'san. 

7Come ti pam xajlel tsa' bec'beyob i ch'ich'el jini tsʌnsʌbilo' bʌ. Ma'anic tsa' 

beq'ue ti lum ba' mi' mujlan jini ts'ubejn. 

8Tsaj cʌyʌ jini ch'ich' ba' bec'bilix ti' wut winicob ba' mi' techbeñon c mich'ajel. 

9Lac Yum Dios woli' yʌl: ¡Obol jax a bʌ, Jerusalén, cha'an awujil cabʌl tsʌnsa! 

come mi caj c jisañet. 

10La' otsʌntic cabʌl si' cha'an mi' wen chʌc'an. Wen ch'ʌxʌ jini we'elʌl. Che' jini 

jochtesan jini p'ejt. Pulu i bʌquel. 

11Che' jocholix jini p'ejt ac'ʌ ya' ti c'ajc cha'an mi' wen ticwan, cha'an mi' pulel i 

mal. Che' jini mi caj i loq'uel i bibi'al. Mi caj i c'ajlel loq'uel i ta'. 

12Lolom pejtelel jini e'tel. Mach loq'uic i ta' anquese wen ticʌw jini c'ajc. 

13Che' bʌ tsac ña'ta c sʌq'uesañet ma'anic tsa' jac'beyon. Ma'anic tsa' cʌyʌ a 

bibi'lel. Mach a womic a sʌq'uesʌntel. Jini cha'an ajñen ti a bibi'lel jinto ma' taj 
c mich'ajel. Bʌbʌq'uen mi caj a wubin. 

14La' Yumon. Tsa cʌc'ʌ c t'an. Pejtelel chuqui tsa cʌlʌ mi caj c mel. Ma'anic mi 

caj c p'untañet. Mi caj c sutq'uibeñet a jontolil. Mi caj a lu' toj”, che'en lac Yum 
Dios. 

Tsa' chʌmi i yijñam Ezequiel 

15Tsa' tili i t'an lac Yum ba' añon ja'el: 

16I yalobil winic, wʌle mi caj c chilbeñet a wijñam mu' bʌ i yʌq'ueñet i tijicñʌyel 

a pusic'al, pero mach ma' mel a pusic'al. Mach ma' cha'len uq'uel yic'ot tsic 
pusic'al. 

17Yom ma' tic' a pusic'al ame tsictiyic a ch'ijiyemlel. Cʌchʌ a jol yic'ot i cʌjchil, 

lʌpʌ a zapato che' bajche' a tilel. Mach ma' mos a wut ti rebozo che' bajche' mi' 
melob x'uq'uelob. Mach ma' c'ux waj yic'otob. Che' tsi' yʌlʌ lac Yum. 

18Ti sʌc'ajel tsac subeyob jini tejclumob. Che' ti ic'ajel tsa' chʌmi jini quijñam. 

Che' bʌ tsa' sʌc'a pañimil, tsac mele che' bajche' tsa' subentiyon. 

19Jini tejclumob tsi' c'ajtibeyoñob: Tsictesʌbeñon lojon isujmlel jini woli bʌ a mel, 

che'ob. 

20-21Joñon tsac jac'beyob: Lac Yum Dios tsi' wʌn subeyon cha'an mic subeñetla, 

israelob: “Lac Yum Dios woli' yʌl: Mi caj c jisan jini i t'ojol jax bʌ c Templo, i 
yejtal i p'ʌtʌlel la' tejclum. Mi caj i tsʌnsʌntelob ti espada la' walobilob mu' bʌ i 
cʌytʌlob ti tejclum. 

22Che' jini mi caj la' mel che' bajche' woli' mel Ezequiel. Ma'anic mi caj la' mos 

la' wut ti rebozo che' bajche' mi' melob x'uq'uelob. Ma'anic mi caj la' c'ux jini waj 
mu' bʌ i c'uxob jini ch'ijiyemo' bʌ. 

23Ma'anic mi caj la' joch i cʌjchil la' jol yic'ot la' zapato. Ma'anic mi caj la' cha'len 

uq'uel. Pero mi caj la' jisʌntel yic'ot cabʌl wocol cha'an ti' caj la' mul. Ti 
jujuntiquiletla mi caj la' cha'len ajcʌn. 

24Che' bajche' tsi' mele Ezequiel che'ʌch mi caj la' mel. Che' mi' yujtel ili wocol 

ti la' tojlel, mi caj la' ña'tan la' Yumon la' Dioson”, che'en lac Yum. 

25Jixcu jatet, i yalobil winic, ña'tan ba' ora mic chilbeñob i tijicñʌyel yic'ot i ñuclel 

i pusic'alob yic'ot pejtel i yalobilob, 

26ti jim bʌ ora mi caj i c'otel i pejcañet juntiquil winic woli bʌ ti puts'el loq'uel ti 

Jerusalén. Mi caj i subeñet chuqui tsa' ujti. 

27Ti jim bʌ ora mi caj c cha' aq'ueñet a t'an cha'an mi mejlel a pejcan. Che' jini 

mi caj a pʌsbeñob ti lajiya chuqui mi caj i yujtel. Ti jim bʌ ora mi caj i ña'tañob 
Yumʌlon. Che' tsi' yʌlʌ lac Yum. 

Ezequiel 25 

Wocol ti' tojlel Amón 

1-2Tsa' tili i t'an lac Yum ba' añon: I yalobil winic, sutq'uin a wut ti' lumal Amón 

cha'an ma' subeñob jini wocol mu' bʌ caj i yubiñob. 

3Suben jini amoñob: Ubibenla i t'an lac Yum Dios: An a mul, Amón, come tsa' 

wʌlʌ wen uts'at che' bʌ tsa' jisʌnti c Templo. Tijicñayet che' bʌ tsa' jisʌntiyob jini 
israelob che' bʌ tsa' cʌjchiyob majlel jini chumulo' bʌ ti Judá. 

4Jini cha'an ti' caj a mul mi caj cʌq'uetla ti' wenta winicob año' bʌ ti' pasibal q'uin. 

Mi caj i melob i yotot ti a lum ba' mi' cajelob ti jijlel. Mi caj i c'uxob pejtelel i wut 
la' pʌc'ʌb. Mi caj i japob la' lech. 

5Mi caj cʌq'ueñob Rabá cha'an i yajñib camellojob. Mi caj c sutq'uiben i lumal 

Amón ti' yajñib i yʌlac'. Ti jim bʌ ora mi caj la' ña'tan la' Yumon. 

6Come lac Yum Dios woli' yʌl: Tsa' jats'ʌ la' c'ʌb. Tsa' jats'ʌ la' woc ti lum cha'an 

i tijicñʌyel la' pusic'al che' p'ump'un tsa' tic'lʌntiyob jini israelob. 

7Jini cha'an wʌle ti' caj la' mul wolij contrajiñetla. Tsa'ix cʌc'ʌyetla ti' c'ʌb yambʌ 

winicob ti pañimil cha'an mi' jisañob la' chubʌ'an. Mi caj c chilbeñetla la' 

yumʌntel. Mi caj c jisañetla cha'an ma'anix mi la' chʌn ña'tʌntel. Che' jini mi caj 
la' ña'tan Yumʌlon. 

Wocol ti' tojlel Moab 

8Lac Yum Dios woli' yʌl: An i mul Moab yic'ot Seir. Tsi' yʌlʌyob lajal Judá bajche' 

pejtelel tejclum ti pañimil. 

9Jini cha'an ti' caj i mul mi caj c jisan i tejclum tac Moab c'ʌlʌl ti' pasibal q'uin ba' 

jaxʌl jini lum, yic'ot ti lum i c'aba' Betjesimot, yic'ot Baalmeón yic'ot Quiriataim. 

10Tsa'ix cotsa pejtelel ili winicob ti' wenta jini chumulo' bʌ ti' pasibal q'uin. Jini 

cha'an ma'anix mi caj i chʌn ña'tʌntel Amón ti pañimil. 

11Mi caj cʌq'ueñob i toj i mul. Che' jini mi caj i ña'tañob Yumʌlon. 

Wocol ti' tojlel Edom 

12Lac Yum Dios woli' yʌl: An i mul Edom. Tsi' p'ump'un tic'la Judá. 

13Jini cha'an lac Yum Dios woli' yʌl: Mi caj cʌq'ueñob wocol jini año' bʌ ti Edom. 

Mi caj c jisañob yic'ot pejtelel i yʌlac' c'ʌlʌl ti Temán yic'ot ti Dedán. 

14Mi caj cʌc'ob ti' wenta israelob cha'an mi' wersa tojob i mul. Mi caj i p'ump'un 

tic'lañob che' bajche' c'amel wolic mich'leñob, che'en lac Yum Dios. 

Wocol ti' tojlel filisteojob 

15Lac Yum Dios woli' yʌl: An i mul jini filisteojob. C'ʌlʌl ti oñiyi tsi' tic'layob Judá 

yic'ot mich'ajel yic'ot cabʌl jontolil. 

16Jini cha'an lac Yum Dios woli' yʌl: Ti' caj i mul mi caj j contrajin jini filisteojob. 

Mi caj c jisan jini cereteojob yic'ot pejtel chumulo' bʌ ti' ti' jini ñoj ja'. 

17Che' jini mi caj cʌq'ueñob i toj i mul. Mi caj i wen ubiñob i tic'lʌntel. Ti jim bʌ 

ora mi caj i ña'tañob Yumʌlon, che'en. 

Ezequiel 26 

Wocol ti' tojlel Tiro 

1Che' ti junlujump'ejlix (11) jab (tsa' cʌjchi majlel jini rey Joaquín) che' ti ñaxan 

bʌ tsic ti jini ñaxan bʌ uw, tsa' tili i t'an lac Yum ba' añon: 

2I yalobil winic, an i mul jini Tiro come tijicña tsi' yubi che' bʌ tsa' jisʌnti 

Jerusalén. Tsi' yʌlʌ: “Uts'atax tsa'ix laj jejmi i ti' tac Jerusalén cha'an mi cochel. 
Mi caj i bujt'el c tejclum yic'ot i chubʌ'an. Jochol mi caj i cʌytʌl, che'en. 

3Jini cha'an lac Yum Dios woli' yʌl: Wʌle mi caj j contrajiñet Tiro. Mi caj c choc 

tilel cabʌl winicob ti a contra che' bajche' ja' mu' bʌ i letsan cabʌl i lojc. 

4Mi caj i jemob jini chan bʌ ts'ajc ya' ti Tiro. Mi caj c laj jisan chuqui tac an ti' 

tojlel. Mi caj c misun i lum jinto mi' tsictiyel jini xajlel ti yebal. 

5Ya' ti colem ñajb mi caj i yʌc'ob i chimo'chʌy, come ma'anix yambʌ i c'ʌjñibal. 

Joñon tsa cʌc'ʌ c t'an che'en lac Yum Dios. Yan tac bʌ tejclum ti pañimil mi caj 
i chilbeñob i chubʌ'an. 

6Jini xch'oc bʌ i yalobilob añob to bʌ ti cholel mi caj i jisʌntelob ti espada. Che' 

jini mi caj i ña'tañob Yumʌlon. 

7Lac Yum Dios woli' yʌl: Awilan ya' ti norte wolic pʌy tilel winicob ti' contra Tiro. 

Nabucodonosor, jini rey ti Babilonia, i rey jini reyob, mi caj i tilel yic'ot cabʌl 
carreta tujc'ʌbil bʌ ti caballo yic'ot cabʌl soldadojob. 

8Ñaxan mi caj i jisan jini colonia tac am bʌ ti' joytʌlel Tiro. Ti wi'il mi caj i melob 

chan bʌ ts'ajc ti' t'ejl jini colem tejclum. Mi caj i coltañob i bʌ yic'ot i mʌctijibob. 

9Mi caj i jats'ob a ts'ajc yic'ot selel bʌ tsucu taq'uin. Mi caj i jemob jini ts'ajquibil 

bʌ otot yic'ot hacha. 

10Mi caj i mʌctañet yic'ot i yonlel i caballo. Mi caj i ñijcʌyel i ts'ajquil tejclum che' 

mi' yochelob jini carreta tac tujc'ʌbil bʌ ti caballo. 

11Mi caj i wa'tʌlob c'ʌchʌlo' bʌ soldadojob ti jujump'ejl calle. Mi caj c tsʌnsan jini 

ya' bʌ chumulob. Jini cha'an mi caj i yajlel jubel ti lum jini wa'chocobil tac bʌ. 

12Mi caj i xujch'iñob pejtelel a chubʌ'an yic'ot choñoñel tac. Mi caj i jemob a 

ts'ajc yic'ot uts'at tac bʌ a wotot. Pejtelel a xajlel yic'ot a te' mi caj i chojquel 
ochel ti ja'. 

13Mi caj c jisan pejtel i tijicñʌyel a pusic'al. Ma'anix mi caj i chʌn ubintel i t'an 

música yic'ot c'ay. 

14Mi caj a sujtel che' bajche' piyicña bʌ xajlel ba' mi' lijch'el chimo' chʌy. Ma'anix 

mi caj a chʌn wa'chocontel, come joñon tsac cha'le t'an, Yumʌlon, che'en lac 
Yum Dios. 

15Lac Yum Dios woli' suben Tiro: Jini ya' bʌ chumulob ti' ti' ñajb mi caj i toj 

sajtelob i pusic'al che' ma' jisʌntel. Mi' cajelob ti oñel jini xlojwelob che' woli' 
tsʌnsʌntelob. 

16Pejtel jini yumʌlob año' bʌ i ye'tel ti' ti' colem ñajb mi caj i jubelob ti' buchlib. 

Mi caj i jochob i pislel yic'ot joch'bil bʌ i bujc. Tsiltsilñayob ti bʌq'uen mi caj i 
buchtʌlob ti lum che' mi' q'uelob a jilibal. 

17Cabʌl mi caj i cha'leñob uq'uel. Mi caj i yʌlob: Bʌbʌq'uen bajche' tsa' sʌc jili 

jini tejclum joyol bʌ ti ja'. Ti yambʌ ora but'ul jini ñuc bʌ tejclum, jini p'ʌtʌl bʌ ti' 
tojlel winicob ti' ti' colem ñajb, bʌc'ñʌbil i cha'an pejtel pañimil. Ma'anix tsiquil ti 
colem ñajb. 

18Mi caj i toj sajtelob i pusic'al jini chumulo' bʌ ti alʌ tejclum tac joyol bʌ ti ja' che' 

ma' jilel. Mi caj i cha'leñob bʌq'uen, che'ob. 

19Come lac Yum Dios woli' yʌl: Jochocña mi caj a cʌytʌl che' mic jisañet. Mi caj 

a sujp'el ochel ti ja'. I yonlel jini colem ñajb mi caj i mujlañet. 

20Mi caj c choquet jubel ti mucoñibʌl ba' añob jini tsa' bʌ chʌmiyob ti wajali. Laj 

jilemix mi caj i cʌytʌl jini tejclum. Ñʌch'ʌl che' bajche' ch'ujlelʌl ti' yajñib chʌmeño' 
bʌ. Ma'anix mi caj i chumtʌlob winicob ti tejclum. 

21Mi' cajelob ti bʌq'uen pejtel mu' bʌ i q'uelob. Mi caj a sʌclʌntel, pero ma'anic 

mi caj a tajtʌl”, che'en lac Yum Dios. 

Ezequiel 27 

Mi caj i yuc'tañob Tiro 

1-2Tsa' tili i t'an lac Yum ba' añon: I yalobil winic, uc'tan Tiro yic'ot ch'ijiyem bʌ 

t'an. 

3Suben bajche' mi caj i yujtel jini ñuc bʌ tejclum am bʌ ti' ti' colem ñajb, ba' mi' 

cha'leñob choñoñel mʌñoñel jini ch'oyolo' bʌ ti cabʌl lum: “Lac Yum Dios woli' 
yʌl: Ma' lon al: Ma'anic yambʌ i t'ojol bʌ tejclum ti pañimil che' bajche' joñon, 
che'et. 

4Tsa' ñajt'esa i mojón c'ʌlʌl ti ojlil ja'. Wen i t'ojol jax tsa' wa'chocontiyet. 

5Lajalet bajche' colem barco melbil bʌ ti wen bʌ te'. Ya' ti Líbano tsi' ch'ʌmʌyob 

tilel jini ch'ujte' cha'an mi' melob a chumte'lel. 

6Tsi' c'ʌñʌyob c'olol te' am bʌ ti Basán cha'an mi' melob remo tac. I bojte'lel a 

wotot tsi' meleyob ti fino bʌ te' tilem bʌ ti' ti' ja' ya' ti Quitim. 

7Jini lich'il bʌ pisil ti barco tsi' joch'oyob ti yʌjyʌx bʌ puy tilem bʌ ti Egipto. Melbil 

a bandera ti yʌjyʌx pisil tilem bʌ ti' ti' ja' i c'aba' Elisa. 

8Tilemob ti Sidón yic'ot ti Arvad a winicob mu' bʌ i cha'leñob e'tel ti colem barco 

tac. Ch'oyolob ti Zemer jini yujilo' bʌ i toj'esʌntel majlel jini colem barco. 

9Jini xñoxob ch'oyolo' bʌ ti Gebal tsi' wen meleyob barco ame ochic ja'. Ti 

pejtelel pañimil mi' chocob tilel colem barco tac but'ul bʌ yic'ot i cuch cha'an mi' 
chombeñet. 

10Jini persajob yic'ot año' bʌ ti Lud, yic'ot Fut, jiñobʌch a soldadojob tsa' bʌ i 

coltayet ti guerra. Tsi' yʌq'uet i mʌctijib a tajn yic'ot a jol cha'an ma' q'uejlel ti 
ñuc. 

11Ch'oyolob ti Arvad yic'ot ti Helec jini xcʌntayajob año' bʌ ti pam ts'ajc. 

Ch'oyolob ti Gamed jini soldadojob mu' bʌ i yajñelob ti chan bʌ q'ueloñib. Wen 
i t'ojol jax i mʌctijibob ti' ñʌc' ts'ajc i wenta i ch'ʌjlib cha'an uts'at ma' q'uejlel, 
che'en. 

12Jini ch'oyolo' bʌ ti Tarsis tsi' chombeyet plata, tsucu taq'uin, sʌsʌc taq'uin, 

yic'ot plomo tac, come wen chumulet. Tsi' mʌñʌyob a chubʌ'an. 

13Che' ja'el Javán, Tubal yic'ot Mesec tsi' cha'leyob mʌñoñel ti a tojlel. Tsi' 

choñoyob winicob x'ixicob yujilo' bʌ e'tel yic'ot latu melbil bʌ ti c'ʌnc'ʌn taq'uin. 

14Jini año' bʌ ti Togarma tsi' chocoyob tilel caballo wen yujil bʌ ajñel yic'ot mula. 

15Jini año' bʌ ti Dedán mi' c'otelob ti choñoñel ba' añet. Ti pejtelel tejclum tac 

am bʌ ti' ti' colem ñajb mi' tilelob ti choñoñel yic'ot mʌñoñel. Mi' tojob a chubʌ'an 
yic'ot i bʌquel i yej tsimin, yic'ot ébano. 

16Che' ja'el Edom mi' cha'len mʌñoñel ba' añet. Mi' ch'ʌmbeñet tilel perla yic'ot 

púrpura, yic'ot joch'bil tac bʌ bujcʌl, yic'ot lino bʌ pisil, yic'ot letsem tac bʌ i tojol 
te', yic'ot coral bʌ xajlel, yic'ot rubí. 

17Judá ja'el yic'ot año' bʌ ti' lumal Israel mi' ch'ʌmob tilel chab, aceite, yic'ot 

bálsamo yic'ot trigo ch'oyol bʌ ti Minit yic'ot ti Panag. 

18Jini año' bʌ ti Damasco mi' ch'ʌmob tilel vino tilem bʌ ti Helbón yic'ot wen 

sʌsʌc bʌ i tsutsel tiñʌme' tilem bʌ ti Siria. 

19Che' ja'el Dan yic'ot Javán mi' ch'ʌmob tilel puy, yic'ot tsucu taq'uin, yic'ot 

cassia, xojocña bʌ nichim, yic'ot canela mu' bʌ i tajob ti Arabia. 

20Dedán mi' choc tilel jini wen i t'ojol bʌ pisil cha'an i tejp'il montura tac. 

21Che' ja'el Arabia yic'ot jini ñuco' bʌ i ye'tel ti Cedar mi' ch'ʌmob tilel i tat tiñʌme' 

yic'ot i tat chivo. 

22Jini xchoñoñelob ti Sabá yic'ot ti Raama mi' ch'ʌmob tilel yajcʌbil bʌ i ts'ʌcal 

bʌl ñʌc'ʌl, yic'ot wen uts'at tac bʌ xajlel yic'ot oro. 

23Jini Harán, Cane, yic'ot jini xchoñoñelob ti Sabá yic'ot ti Asiria, yic'ot ti 

Quilmad, mi' cha'leñob trato a wic'ot. 

24Pejtelel ili winicob mi' cha'leñob mʌñoñel ba' añet. Mi' choñob yʌjyʌx bʌ pisil 

joch'bil tac bʌ yic'ot wen uts'at tac bʌ pisil, yic'ot jini an tac bʌ i puyil i ti'. 

25Colem barco tac tilem bʌ ti Tarsis mi' cuchob tilel chubʌ'añʌl. Mi' wen tempʌyel 

chubʌ'añʌl ya' ti' yotlel. 

Tsa' jili Tiro 

26A yumob che' bajche' xñijca barcojob woli' choquet majlel ti colem ñajb ba' mi 

caj a jajts'el ti tsʌts bʌ ic'. A yumʌntel mi caj i jilel che' bajche' mi' jejmel barco. 

27Pejtelel a taq'uin yic'ot a choñoñel yic'ot a chubʌ'an mi caj i sujp'el ochel ti' 

yebal ja' yic'ot xñijca barco tac, yic'ot jini mu' bʌ i toj'esañob majlel barco tac. Ti 
jim bʌ q'uin mi caj a junyajlel jilel yic'ot pejtel a winicob mu' bʌ i cha'leñob 
mʌñoñel, yic'ot a soldadojob mu' bʌ i cha'leñob guerra, yic'ot pejtelel x'e'telob a 
cha'an. 

28Cha'an ti c'am bʌ i yoñel jini xñijca barcojob mi' cajelob ti bʌq'uen jini año' bʌ 

ti' ti' ja'. 

29Ti ñajtʌl mi caj i tilelob ti barco c'ʌlʌl ti' lumal Tiro cha'an mi' q'uelob bajche' 

tsa' jili. 

30Ñajtʌ tsiquil i yoñel che' mi' yuc'tañob. C'am mi caj i cha'leñob uq'uel. Mi caj i 

mujlañob i jol ti ts'ubejn. Mi caj i ñoltʌlob ti' tʌñil c'ajc. 

31Mi caj i jujchiñob i jol, mi caj i lʌpob coxtal. Mi caj i cha'leñob ch'ijiyem bʌ uq'uel 

yic'ot tsic pusic'al. 

32We'ecña mi caj i yuc'tañetla. Mi caj i yʌlob: ¿Am ba yambʌ ñuc bʌ tejclum che' 

bajche' Tiro tsa' bʌ jili ti colem ja'? che'ob. 

33Ti pejtelel pañimil tsi' tajayob i tijicñʌyel ti a tojlel che' bʌ tsa' chocbeyob majlel 

colem barco but'ul bʌ yic'ot pejtelel chuqui tac yomob. Jini reyob ti pañimil tsa' 
ochiyob ti rico cha'an a chubʌ'an che' bʌxet ti choñoñel. 

34Pero wʌle jisʌbilet ya' ti' yebal jini colem ñajb yic'ot pejtelel jini x'e'telob a 

cha'an yic'ot a chubʌ'an. 

35Pejtelel jini chumulo' bʌ ti' ti' colem ñajb woli' q'uelob pero wocol mi' ñopob. 

Tsiltsilñayob ti bʌq'uen, sʌctuc'an i wut. 

36Pejtelel jini xchoñoñelob woli' yʌlob bʌbʌq'uen jax bajche' tsa' jiliyet. Ma'anix 

mi caj a chʌn wa'chocontel”. Che' tsi' yʌlʌ lac Yum. 

Ezequiel 28 

T'an ti' contra Tiro yic'ot Sidón 

1Tsa' tili i t'an lac Yum ba' añon. 

2I yalobil winic, suben jini ñuc bʌ yumʌl ti Tiro: “Che'ʌch woli' yʌl lac Yum Dios: 

Tsa' lon chañ'esa a bʌ. Tsa' wʌlʌ: Joñon juntiquil dioson. Mic buchtʌl ti' buchlib 
Dios wʌ' ti ojlil colem ñajb, lon che'et. Ya winiquet jach, mach diosetic, pero ti a 
pusic'al ma' lon ña'tan dioset. 

3Ma' wʌl ñumen cabʌl a ña'tʌbal bajche' Daniel. Ma'anic chuqui wisi mucul ti a 

tojlel. 

4Tsa' mejli a tempan cabʌl a chubʌ'an cha'an cabʌl a bʌxlel yic'ot a ña'tʌbal. 

Tsa' tempa cabʌl oro yic'ot plata ti' yotlel a chubʌ'an. 

5Cha'an mañajet ti trato tsa' mejli a tempan cabʌl a chubʌ'an. Che' bʌ tsa' oñ'a 

a chubʌ'an, tsa' chañ'esa a bʌ. 

6Jini cha'an lac Yum Dios woli' yʌl: Ti' caj a mul cha'an wola' laj a bʌ bajche' 

Dios, 

7a wilan mi caj c choc tilel ti a contra winicob ñajt bʌ ch'oyolob yujilo' bʌ jisaya. 

Mi caj i bots'ob i yespada cha'an mi' ju'sañob a pusic'al yic'ot a ña'tʌbal, cha'an 
mi' jilel a ñuclel. 

8Mi caj i chocob ochel ti mucoñibʌl. Mi caj a chʌmel che' bajche' mi' chʌmelob 

winicob ti' yojlil colem ñajb. 

9¿Mu' ba caj a chʌn sub a bʌ ti dios che' mi' tsʌnsañet? Come winiquet jach, 

mach diosetic ti' tojlel jini mu' bʌ i lowet. 

10Che' bajche' mi' chʌmel jini chocbil bʌ winic, che'ʌch mi caj i tsʌnsañetob jini 

winicob ñajt bʌ ch'oyolob, come joñon tsa cʌc'ʌ c t'an”, che'en lac Yum Dios. 

Mi caj i yuc'tañob Tiro 

11Tsa' tili i t'an lac Yum ba' añon: 

12I yalobil winic, tsictesʌben jini rey ti Tiro jini wocol mu' bʌ caj i yubin. Suben: 

“Lac Yum Dios woli' yʌl: Jatet wen a t'ojol, cabʌl a ña'tʌbal. 

13Tsa' ajniyet ti Edén ya' ti' pʌc'ʌb lac Yum. Tsa' ch'ʌlʌ a bʌ yic'ot uts'at tac bʌ 

xajlel: jini cornerina, topacio, jaspe, crisólito, berilo, ónice, zafiro, carbunclo, 
esmeralda, chucbil bʌ ti oro. Tsa' laj aq'uentiyet che' bʌ tsa' mejliyet. 

14Ñuc bʌ ángelet, yajcʌbilet cha'an ma' cha'len cʌntaya. Joñon tsac 

wa'chocoyet ya' ti ch'ujul bʌ wits c cha'an. Ya' tsa' ajniyet. Joyolet ti xajlel tac 
am bʌ i c'ʌc'al, tsa' cha'le xʌmbal. 

15Wen uts'at tsa' ñusa q'uin che' bʌ tsa' mejliyet jinto tsa' cha'le mulil. 

16Ti' caj a wo'lel ti chubʌ'añʌl, tsʌytsʌyña a pusic'al tsa' cha'le mulil. Jini cha'an, 

ángel mu' bʌ a cha'len cʌntaya, wolic choquet loq'uel ti ch'ujul bʌ wits c cha'an, 
cha'an bibi'et. Wolic choquet loq'uel ti' yojlil jini xajlel tac woli bʌ ti lejmel. 

17Come tsa' chañ'esa a bʌ cha'an a t'ojol jax. Tsa' soco a ña'tʌbal cha'an a 

ñuclel. Jini cha'an tsac chocoyet jubel ti lum cha'an mi' q'uelob jini reyob ti 
pañimil peq'uesʌbilet. 

18Tsa' jisa a c'ʌjñibal, come cabʌl tsa' mula taq'uin. Mach tojic tsa' cha'le 

choñoñel yic'ot mʌñoñel. Jini cha'an tsac tsuc'u c'ajc ti a tojlel cha'an mi' jisañet 
cha'an ma' sujtel ti tʌñil c'ajc ti' tojel i wut pejtel pañimil. 

19Woli' toj sajtel i pusic'al pejtelel a cʌñʌyo' bʌ ti pañimil cha'an a jilibal. Mi' 

cajelob ti bʌq'uen che' mi' q'uelob. Mach chʌn tsiquiletic ti pejtelel ora”, che'en 
lac Yum. 

Wocol ti' tojlel Sidón 

20-21Tsa' tili i t'an lac Yum ba' añon: I yalobil winic, sutq'uin majlel a wut ti' tojel 

Sidón. Tsictesʌbeñob jini wocol mu' bʌ caj i yubiñob. 

22Subeñob: “Lac Yum Dios woli' yʌl: Wʌle wolix j contrajiñet Sidón. Mach jalix 

mi caj c pʌs c ñuclel ti a tojlel che' mic jisañet. Che' mic pʌs c bʌ ti ch'ujul ti a 
tojlel mi caj i ña'tañob ti pejtelel pañimil Yumʌlon. 

23Mi caj c choc tilel jontol bʌ c'amʌjel yic'ot soldadojob mu' bʌ caj i jisañet. Jini 

lojwemo' bʌ ñolocña mi caj i cʌytʌlob ti calle. Che' jini mi caj i ña'tañob Yumʌlon. 

24Che' jini, ma'anix mi caj i chʌn jejq'uelob ti ch'ix yubil israelob che' bajche' ti 

yambʌ ora che' ts'a'lebilob ti pejtelel lum. 

25Mi caj c cha' tempan jini israelob ya' ti' lumal Jacob tsa' bʌ cʌq'ueyob. Mi caj 

c cha' pʌyob loq'uel ba' pam pujquemob. Che' jini mi caj i q'uelob ti pejtelel 
pañimil ch'ujulon ti' tojlel c cha'año' bʌ. 

26Ma'anix mi' cajelob ti bʌq'uen ya' ba' chumulob ti' lumal. Mi caj i wa'chocoñob 

i yotot. Mi caj i melob i ts'usubil. Ñʌch'ʌl mi caj i chumtʌlob. Mi caj i ña'tañob i 
Yumon, i Dioson, che' bʌ tsa'ix ujti c jisan i contrajob tsa' bʌ i tic'layob”, che'en. 

Ezequiel 29 

Wocol ti' tojlel Egipto 

1Che' ti diciembre che' lujump'ejlix jab tsa' cʌjchi majlel jini rey Joaquín, lac Yum 

tsi' cha' pejcayon: 

2I yalobil winic, sutq'uin majlel a wut ti' tojel jini rey Faraón ti Egipto. Tsictesʌben 

jini wocol mu' bʌ caj i yubin yic'ot pejtel chumulo' bʌ ti Egipto. 

3Suben: “Lac Yum Dios woli' yʌl: Wʌle wolij contrajiñet Faraón rey bʌ ti Egipto. 

Lajalet bajche' colem ajin am bʌ ti ja'. Wola' wʌl: C cha'añʌch jini ñoj ja' i c'aba' 
Nilo. Joñon tsac mele, lon che'et. 

4Jini cha'an mi caj cʌc' jay bʌ i ni' lawux ti a xʌc'ti. Pejtel jini chʌy tac ti ñoja' mi 

caj i much'quin i bʌ ti a t'ejl. Che' jini mi caj c chuquet loq'uel ti ñoja' yic'ot jini 
alʌ chʌy tac am bʌ ti a t'ejl. 

5Mi caj j cʌyet ti tiquin bʌ lum yic'ot jini alʌ chʌy cha'an ma' laj jilel. Ma'anix mi 

caj i chʌn lojtel a bʌc'tal. Jini jontol bʌ bʌte'el yic'ot xwejlel mut mi caj i c'uxob. 

6Tsa' loti Israel che' bʌ tsi' lon ñopo i taj i coltʌntel ti a tojlel. Ma'anic tsa' mejli a 

coltan, come jilemix a p'ʌtʌlel. Jini cha'an pejtel jini chumulo' bʌ ti Egipto mi caj 
i ña'tañob Yumʌlon. 

7Come jini israelob tsi' ñʌcchocoyob i bʌ ti a t'an che' bajche' winic mi' chuc i 

barate. Tsa' wʌc'ʌyob ti wocol. Tsa' chijle i bʌquel i quejlab yilal. Che' bʌ tsi' 
ñʌcchocoyob i bʌ ti a tojlel, tsa' c'ʌscuyiyet. Tsa' wʌc'ʌyob ti yajlel. 

8Jini cha'an lac Yum Dios woli' yʌl: Wʌle mi caj c choc tilel soldadojob cha'an 

mi' contrajiñet ti espada, cha'an ma' jilel ti' tojlel pejtel cuxulo' bʌ ti pañimil. 

9Jochocña mi caj i cʌytʌl i lumal Egipto. Che' jini mi caj i ña'tañob Yumʌlon. 

Come tsa' lon alʌ: C cha'añʌch jini ñoja' i c'aba' Nilo. Joñon tsac mele, lon 
che'et. 

10Jini cha'an wolij contrajiñet, yic'ot jini ñoja'. Mi caj c jisan pejtel chuqui an ti 

Egipto. Ya' ti Migdol c'ʌlʌl ti Sevene c'ʌlʌl ya' ba' jaxʌl i lumal Etiopía jochocña 
mi caj i cʌytʌl. 

11Mi juntiquilic winic mi caj i chʌn ñumel, mi juncojtic bʌte'el. Cha'c'al jab jochol 

mi caj i yajñel. Ma'anic majch mi' caj ti chumtʌl ya'i. 

12Che' bajche' colem bʌ i tiquiñal pañimil mi caj i cʌytʌl i lumal Egipto. Cha'c'al 

jab ma'anic i yum otot ti jini tejclum tac tsa' bʌ jejmi. Pejtel jini año' bʌ ti Egipto 
mi caj c pam pucob majlel ti yan tac bʌ tejclum. 

13Pero lac Yum Dios woli' yʌl: Che' ñumenix cha'c'al jab, mi caj c cha' tempan 

tilel jini egiptojob ti pejtelel pañimil ba' tsa' pam pujquiyob. 

14Mi caj c cha' pʌy tilel jini cʌchbilo' bʌ c'ʌlʌl ti Egipto, ti' lumal Patros ya' ti Sur 

baqui tsi' yilayob pañimil. Pero ma'anix mi caj i chʌn tajob i ñuclel. 

15Ma'anix mi caj i lajiñob i bʌ bajche' yan tac bʌ tejclum. Come wen pec' ti' 

tojlelob. Ma'anix mi caj i chʌn chañ'esañob i bʌ, come joñon mi caj c t'ox jisañob 
cha'an ma'anix mi' chʌn cha'leñob yumʌl ti pañimil. 

16Jini israelob ma'anix mi caj i c'ajtiñob i coltʌntel ti Egipto. Mi' cajelob ti quisin 

che' mi' ña'tañob bajche' tsi' lon c'ajtiyob ti yambʌ ora. Che' jini mi caj i ña'tañob 
i Yumon i Dioson”, che'en. 

17Che' anix wucp'ejl i cha'c'al (27) jab tsa' cʌjchi majlel Joaquín, che' ti marzo, 

tsa' tili i t'an lac Yum ba' añon: 

18I yalobil winic, jini Nabucodonosor rey bʌ ti Babilonia tsa'ix i cha'le guerra ti' 

contra Tiro. Jini soldadojob i cha'an ma'añobix i tsutsel i jol, ma'añobix i pʌchʌlel 
i pat tsa' cʌle, come tsi' cuchuyob lum yic'ot xajlel cha'an mi' cha'leñob guerra 
ti' contra Tiro. Pero ma'anic majqui tsa' mʌjli i cha'an. 

19Jini cha'an lac Yum Dios woli' yʌl: Awilan, wʌle mi caj cʌq'uen Nabucodonosor 

i lumal Egipto. Mi caj i ch'ʌm majlel pejtel i bʌl. Mi caj i xujch'iben i chubʌ'an 
yic'ot i taq'uin cha'an mi' toj i soldadojob. 

20Cha'an ti' caj pejtel jini e'tel tsa' bʌ i melbeyon ya' ti Tiro, tsa'ix cʌq'ue i lumal 

Egipto cha'an i tojol, che'en lac Yum Dios. 

21Ti jim bʌ ora mi caj c cha' aq'uen i p'ʌtʌlel yic'ot i ñuclel Israel che' bajche' ti 

wajali. Mi caj c cha' aq'ueñet c t'an cha'an ma' cha' pejcañob. Jini año' bʌ ti 
Egipto mi caj i ña'tañob Yumʌlon. Che' tsi' yʌlʌ lac Yum. 

Ezequiel 30 

Lʌc'ʌlix mi caj i jisʌntel Egipto 

1-2Tsa' tili i t'an lac Yum ba' añon: I yalobil winic, subeñob ili t'an: “Lac Yum Dios 

woli' yʌl: Cha'lenla uq'uel, come obol la' bʌ ti jini q'uin. 

3Come mach jalix mi caj i tilel i q'uiñilel lac Yum. C'ax ch'ijiyem jax jini q'uin che' 

mi caj i yubiñob wocol winicob ti pejtelel pañimil. 

4Mi caj i tilel espada ti' tojlel Egipto. Mi' cajelob ti wocol ya' ti Etiopía che' mi' 

tsʌnsʌntelob jini egiptojob che' mi' chilbentelob pejtelel i chubʌ'an. Mi caj i 
jisʌntel pejtel i p'ʌtʌlel. 

5Jini Etiopía yic'ot Fut, yic'ot Lud, yic'ot año' bʌ ti Arabia yic'ot ti Libia, yic'ot 

pejtelel tejclum tac tsa' bʌ i cha'leyob trato, mi caj i laj jisʌntelob ti guerra. 

6Come lac Yum woli' yʌl: Muq'uix i jilelob ti guerra jini woli bʌ i coltañob Egipto. 

Ti pejtelelob mi caj i peq'uesʌntelob c'ʌlʌl ti Migdol yic'ot ti Sevene, che'en lac 
Yum Dios. 

7Egipto mi caj i sujtel ti' tiquiñal lum, joyol bʌ ti jochol bʌ lum ba' laj jejmen tac 

tejclum. 

8Che' jini mi caj i ña'tañob Yumʌlon ba' ora tsa'ix c jisa Egipto. Pejtel mu' bʌ i 

coltañob mi caj i jisʌntelob ja'el. 

9Ti jim bʌ ora mi caj c choc majlel suboñelob ya' ti Etiopía cha'an mi' toj sajtelob 

i pusic'al ti bʌq'uen. Cabʌl mi caj i cha'leñob bʌq'uen che' mi' jisʌntel Egipto. Mi 
caj i lu' ts'ʌctiyel ili wocol. 

10Lac Yum Dios woli' yʌl: Mi caj j c'ʌn Nabucodonosor rey ti Babilonia cha'an 

mic jisan pejtelel i chubʌ'an egiptojob. 

11Tal yic'ot i soldadojob cha'an mi' bʌc'tesan pañimil yic'ot jisaya. Mi caj i 

contrajiñob Egipto ti guerra. Mi caj i tsʌnsañob cabʌl winicob. 

12Mi caj c tsʌc'mesan jini ñoja' i c'aba' Nilo cha'an mi cʌc' jini lum ti' wenta 

xjontolilob. Mi caj j c'ʌn jini ñajt bʌ ch'oyolob cha'an mic jisan. Joñon tsa cʌc'ʌ c 
t'an, Yumʌlon, che'en lac Yum. 

13Lac Yum Dios woli' yʌl: Mi caj c jisʌbeñob i dios tac ti' lumal Egipto yic'ot ti 

Menfis. Ma'anix mi caj i cʌytʌl am bʌ i ye'tel ti Egipto mi juntiquilic. Ti pejtelel 
Egipto mi caj cotsʌbeñob i bʌq'uen. 

14Mi caj c jisan Patros yic'ot Zoán. Mi caj cʌq'ueñob i toj i mul jini año' bʌ ti 

Tebas. 

15-16Mi caj c mich'len Sin, jini p'ʌtʌl bʌ tejclum ti Egipto. Mi caj c jisan jini año' bʌ 

ti Tebas. Mi caj cʌc' wocol ya' ti Egipto. Jini año' bʌ ti Sin mi' cajelob ti wocol 
yic'ot bʌq'uen. Che' ja'el ti Tebas yic'ot Menfis. Mi caj i laj jilelob. 

17Jini ch'iton winicob ti Avén yic'ot ti Pibeset mi caj i jisʌntelob ti espada. Jini 

x'ixicob mi caj i cʌjchelob majlel. 

18Ya' ti Tafnes mi caj i yic'an pañimil. Mi caj i mʌjquel ti tocal che' mic jisʌben i 

p'ʌtʌlel egiptojob che' mic ju'sʌbeñob i pusic'al. Mi caj i cʌjchelob majlel jini 
xch'oc bʌ i yalobilob. 

19Che' jini mi caj c jisan jini egiptojob che' mi cʌq'ueñob i toj i mul. Mi caj i 

ña'tañob Yumʌlon”, che'en. 

20Tsa' tili i t'an lac Yum ba' añon che' ti marzo che' anix junlujump'ejl jab tsa' 

cʌjchi majlel jini rey Joaquín: 

21I yalobil winic, tsa'ix j c'ʌsbe i c'ʌb jini Faraón i rey egiptojob. Awilan ti ili ora 

ma'anic majch woli' ts'ʌcʌben cha'an mi' lajmel, cha'an mi' cha' p'ʌt'an, cha'an 
mi' cha' chuc i yespada. 

22Lac Yum Dios woli' yʌl: Wʌle añon ti' contra Faraón i rey Egipto. Mi caj j 

c'ʌsben i c'ʌb, jini p'ʌtʌl bʌ yic'ot jini c'ʌscujem bʌ cha'an mi' col i yespada. 

23Mi caj c pam puc ti yan tac bʌ lum jini winicob ti Egipto. 

24Mi caj c p'ʌtesʌben i c'ʌb jini rey ti Babilonia. Mi caj cʌq'uen quespada. Pero 

mi caj j c'ʌsben i c'ʌb jini rey Faraón. Che' jini mi' cajel ti ajcʌn che' bajche' 
xchʌmel. 

25Mi caj j coltan jini rey ti Babilonia, pero mi caj i jilel i p'ʌtʌlel jini rey Faraón. 

Jini año' bʌ ti Egipto mi caj i ña'tañob Yumʌlon che' mi cʌc' quespada ti' c'ʌb jini 
rey Nabucodonosor cha'an mi' c'ʌn ti' contra Egipto. 

26Mi caj c pam puc jini egiptojob ti pejtelel pañimil. Che' jini mi caj i ña'tañob 

Yumʌlon, che'en. 

Ezequiel 31 

I jilibal Faraón yic'ot i pi'ʌlob 

1Che' ti mayo che' añix junlujump'ejl jab tsa' cʌjchi majlel Joaquín, awilan tsa' 

tili i t'an lac Yum ba' añon: 

2-3I yalobil winic, suben Faraón i rey egiptojob yic'ot i tejclum tac: “Lajalet wʌle 

bajche' Asiria ti yambʌ ora. Wen p'ʌtʌl jini tejclum, lajal bajche' colem ch'ujte' ti 
Líbano. Wen i t'ojol jax i c'ʌb, wen yʌx pejtelel i yopol. Wen chan jini te', tsa' c'oti 
i ñi' ti tocal. 

4Jini ja'al tsi' yʌc'ʌ ti wen colel. Tsa' tam'a majlel i wi' ti lum ba' tsi' taja ja'. 

Uts'atax tsa' coli. Tsi' melbe alʌ pa' yan tac bʌ te' am bʌ ti' joytʌlel. 

5Ñumen chan che' bajche' yan tac bʌ te'. Cabʌl tsa' p'ojli i c'ʌb yic'ot i yopol 

cha'an cabʌl tsi' taja ja' i wi'. 

6Ya' ti' c'ʌb tac tsi' mele i c'u' jini te'lemut. Ya' ti yebal tsa' tojp'i tac bʌte'el. Tsa' 

ajñi colem tejclum tac ti' yʌxñʌlel. 

7Jini cha'an wen i t'ojol jax tsa' coli pejtelel i c'ʌb, come i wi' tsa' tam ochi ti lum 

ba' tsi' taja ja'. 

8Ñumen chan che' bajche' jini ch'ujte' tsa' bʌ i pʌc'ʌ Dios. Ma'anic yambʌ te' 

lajal bʌ i yopol yic'ot i c'ʌb. Mi junchajpic jini te' am bʌ ti' pʌc'ʌb Dios tsa' mejli i 
taj i t'ojlʌwel. 

9Cha'an ti' caj i t'ojlʌwel tsʌytsʌyña i pusic'al pejtel jini te' tac ya' ti Edén pʌc'bil 

bʌ i cha'an Dios. 

10Jini cha'an lac Yum Dios woli' yʌl: Cha'an ti' caj tsi' chañ'esa i bʌ Egipto, 

ñumen chan tsi' q'uele i bʌ bajche' yan tac bʌ tejclum tac. 

11Jini cha'an mi caj cʌq'uen i toj i mul ti' c'ʌb jini p'ʌtʌl bʌ colem tejclum Babilonia, 

come chocbilix c cha'an. 

12Jini bʌc'ñʌbilo' bʌ soldadojob tilemo' bʌ ti Babilonia yic'ot i p'ʌtʌlel mi caj i 

sec'ob jubel. Mi caj i jisañob. Pejtelel i c'ʌb mi caj i yajlel jubel ti pam wits yic'ot 
ti joctʌl, yic'ot ti pa' tac. Mi caj i lu' c'ʌscujel. Pejtel winicob tsa' bʌ ajñiyob ti' 
yʌxñʌlel mi caj i cʌyob. 

13Ya' ba' yajlem mi caj i tempʌyel xwejlel mut. Mi caj i yajñel jini bʌte'el ti' yebal 

i c'ʌb. 

14Mach mi' lon chañ'esan i bʌ yambʌ colem tejclum anquese cabʌl i p'ʌtʌlel, 

anquese an i chanlel bajche' tocal. Come ti pejtelelob p'isbil jach i yorajlel, mi 
caj i chʌmelob. Mi caj i yajñelob ti' yajñib chʌmeño' bʌ yic'ot pejtelel winicob mu' 
bʌ i chañ'esañob i bʌ. 

15Lac Yum Dios woli' yʌl: Ti jim bʌ q'uin che' bʌ tsa' jubi majlel ti mucoñibʌl, tsa 

cotsʌbe i ch'ijiyemlel pañimil. Jini colem ja' tsi' yuc'ta. Tsac tic'be i ya'al. Tsa 
cotsa Líbano ti ic'yoch'an bʌ pañimil. Jini colem te' tac tsi' lijiyob i bʌ yilal. 

16Che' wen c'am tsa' yajli ti lum, tsa cotsʌbe i bʌq'uen jini colem tejclum tac, 

come tsac choco ochel ti' yajñib chʌmeño' bʌ. Pejtelel jini ñuco' bʌ año' bʌ ti' 
yajñib chʌmeño' bʌ woli' ñuq'uesʌbentelob i pusic'al cha'an tsa' c'oti egiptojob. 

17Ya' añob ja'el jini tsa' bʌ i coltayob ti guerra. Tsa' laj c'otiyob ti' yajñib chʌmeño' 

bʌ pejtel tsa' bʌ ajniyob ti' yʌxñʌlel. 

18Egipto, cabʌl a ñuclel ti' tojlel yambʌ colem tejclum tac pero mi caj a c'otel ti' 

yajñib chʌmeño' bʌ yic'ot pejtelel jini yaño' bʌ. Mi caj a wajñel ti' tojlel jini 
ts'a'lebilo' bʌ ma' q'uel. Mi caj a jisʌntel ti espada. Che'i mi caj i jilel Faraón yic'ot 
pejtelel i winicob”, che'en lac Yum Dios. 

Ezequiel 32 

Mi caj i yuc'tañob Faraón 

1Che' ti febrero che' anix lajchʌmp'ejl jab tsa' cʌjchi majlel jini rey Joaquín, 

awilan tsa' tili i t'an lac Yum ba' añon: 

2I yalobil winic, uc'tan jini Faraón rey bʌ ti Egipto. Suben: “Ma' lon ña'tan lajalet 

bajche' ch'ejl bʌ bajlum ti' tojlel colem tejclum tac, pero lajalet jach bajche' ajin 
am bʌ ti colem ja' i c'aba' Nilo. Woli jach a tit'esan jini ja'. 

3Jini cha'an woli' yʌl lac Yum Dios: Joñon mi caj c mel yac cha'an mic chuquet. 

Mi caj c wets' majlel cabʌl soldadojob cha'an mi' tujc'añet loq'uel. 

4Che' jini mi caj cʌq'uet ti tiquin bʌ lum cha'an ma' chʌmel. Pejtelel jini xwejlel 

mut mi caj i cottʌl ti a bʌc'tal. Pejtelel jini bʌte'el mi caj i ñaj'añob ti a bʌc'tal. 

5Mi caj c mos jini bujtʌl tac yic'ot ch'ujlelʌl. Mi caj c but' jini joctʌl tac ti xchʌmelob. 

6Mi caj cʌch'esan jini lum yic'ot a ch'ich'el. Mi caj i bujt'el jini joctʌl tac c'ʌlʌl ti 

wits. 

7Che' mic jisañet, mi caj quiq'uesan panchan. Mi caj i yic'an q'uin yic'ot jini ec'. 

Ma'anix mi caj i chʌn pʌs i sʌclel uw. 

8Pejtel c'ajc am bʌ ti panchan mi caj c lu' iq'uesan cha'an mi' yic'an pañimil ti a 

lumal, che'en lac Yum Dios. 

9Che' mic choquet majlel ti cʌjchel ti yan tac bʌ lum, muq'uix cotsʌbeñob i 

ch'ijiyemlel cabʌl winicob ñajt bʌ ch'oyolob. 

10Mi caj i toj sajtelob i pusic'al che' mi' q'uelet. I reyob mi' cajelob ti tsiltsilñiyel ti 

bʌq'uen che' mic pʌsbeñob quespada. Ti jujuntiquil mi caj i cha'leñob wersa i 
coltañob i bʌ che' mi' q'uelob a jilibal. 

11Come lac Yum Dios woli' yʌl: I yespada jini rey ti Babilonia mi caj i tilel i jisañet. 

12Mi caj j c'ʌn jini p'ʌtʌlo' bʌ ti Babilonia bʌc'ñʌbil bʌ ti pejtelel pañimil cha'an 

mic jisʌben i chanlel Egipto, yic'ot pejtel chuqui tac an i cha'an, yic'ot pejtel ya' 
bʌ chumulob. 

13Mi caj c jisan a wʌlac' ya' ti' ti' ja' ti pejtelel a lumal. Ma'anix majch mi caj i chʌn 

tit'esan jini ja', mi winicob mi alʌc'ʌl. 

14Che' jini yʌx mi caj i cʌytʌl i ya'alob. Sʌmʌcña mi' caj ti xʌmbal che' bajche' 

aceite, che'en lac Yum Dios. 

15Che' jisʌbilix pejtel i lumal Egipto, che' laj jilemix i chubʌ'an, yic'ot jini ya' bʌ 

chumulob, mi caj i ña'tañob Dioson. 

16Ti pejtelel pañimil mi caj i yuc'tʌntel Egipto yic'ot ili wocol ti c'am bʌ uq'uel”, 

che'en lac Yum Dios. 

17Che' ñumenix cha'p'ejl semana, lac Yum tsi' cha' subeyon: 

18I yalobil winic, yom ma' wuc'tan jini egiptojob. Subeñob ochel ti' yajñib 

chʌmeño' bʌ yic'ot jini ñuco' bʌ tsa' bʌ chʌmiyob ti yan tac bʌ colem tejclum. 
Suben Egipto: 

19“Anquese ñumen a t'ojol jax bajche' yaño' bʌ, Egipto, mi caj a jubel majlel 

yic'ot jini tsa' bʌ a ts'a'leyob. 

20Lajal yic'ot jini tsʌnsʌbilo' bʌ ti espada mi caj i yajñelob jini egiptojob. Mi caj i 

pʌjyelob ti meloñel. 

21Jini p'ʌtʌlo' bʌ soldadojob tsa' bʌ chʌmiyob, tijicñayob mi caj i q'uelob Egipto 

yic'ot i pi'ʌlob che' mi' c'otelob ti ñoltʌl yic'ot jini ts'a'lebilo' bʌ i cha'an tsa' bʌ 
tsʌnsʌntiyob ti guerra. 

22Ya' añob i yumob Asiria yic'ot pejtel i winicob. Pam pujquem jini mucoñibʌl tac 

ya' ti' joytʌlel. Ti pejtelelob tsʌnsʌbilob ti guerra. 

23Melbil tac mucoñibʌl ti' yajñib chʌmeño' bʌ ba'an jini sajtemo' bʌ. Ya' añob jini 

asiriajob yic'ot jini tsa' bʌ i coltayob. Tsa' laj tsʌnsʌntiyob ti guerra. Jiñobʌch tsa' 
bʌ i bʌc'tesayob pejtel pañimil che' cuxulob to. 

24Ya' añob i reyob Elam yic'ot pejtel i winicob. Che' cuxulob to ti pañimil, tsi' 

tic'layob yambʌ tejclumob. Wʌle woliyobix ti quisin ti' yajñib chʌmeño' bʌ. Lajal 
tsa' ujtiyob bajche' yaño' bʌ. 

25Tsa' melbentiyob i wʌyib ya' ti' yojlil jini chʌmeño' bʌ yic'ot pejtel jini tsʌnsʌbilo' 

bʌ año' bʌ ti mucoñibʌl tac ya' ti' joytʌlel. Che' cuxulob to tsi' wen bʌc'tesayob 
jini tejclumob, pero tsa' tsʌnsʌntiyob. Wʌle ñololobix ti mucoñibʌl yic'ot jini 
sajtemo' bʌ. Woliyob ti quisin. 

26Ya'an Mesec yic'ot Tubal, yic'ot pejtel i soldadojob ti mucoñibʌl. Laj sajtemob. 

Tsi' lon bʌc'tesayob yaño' bʌ tejclumob. Wʌle laj chʌmeñobix. 

27Mach che'ic tsa' mujquiyob bajche' jini p'ʌtʌlo' bʌ mu' bʌ i q'uejlelob ti ñuc, tsa' 

bʌ jubiyob majlel ti mucoñibʌl yic'ot i ye'tijibob, yic'ot i yespada ti' yebal i jol. Tsa' 
tem mujquiyob ti jump'ejl jach mucoñibʌl, come tsi' bʌc'tesayob che' cuxulob to 
ti pañimil. 

28Jini cha'an muq'uix caj a jisʌntel, Faraón, yic'ot jini mu' bʌ i ch'ujtesañob 

dioste' tac yic'ot jini tsʌnsʌbilo' bʌ ti espada. 

29Ya'an Edom yic'ot pejtel i reyob yic'ot jini ñuco' bʌ i ye'tel, jini p'ʌtʌlo' bʌ ti 

pañimil. Ñololob yic'ot jini tsʌnsʌbilo' bʌ ti espada, yic'ot jini sajtemo' bʌ tsa' bʌ 
i ch'ujutesayob dioste'. 

30Ya' añob ja'el jini año' bʌ i ye'tel ti norte, yic'ot jini ch'oyolo' bʌ ti Sidón. Tsa' 

laj tsʌnsʌntiyob. Ti yambʌ ora tsi' lon bʌc'tesa winicob, pero wʌle woliyobix ti 
quisin. Temel añob yic'ot pejtel jini tsʌnsʌbilo' bʌ tsa' bʌ sajtiyob. 

31Che' mi' c'otel Faraón yic'ot pejtel i soldadojob tsa' bʌ tsʌnsʌntiyob, tijicña mi 

caj i q'uelob i contrajob, come junlajal tsa' ujtiyob, che'en lac Yum Dios. 

32Come tsa'ix cotsʌbeyob i bʌq'uen pejtel winicob ti pañimil. Faraón yic'ot i 

soldadojob mi caj i yajñel yic'ot jini tsa' bʌ i ch'ujutesayob dioste' tac, tsa' bʌ 
tsʌnsʌntiyob ti guerra”, che'en lac Yum Dios. 

Ezequiel 33 

I ye'tel jini xcʌntaya 
(Ez. 3.16-21) 

1-2Lac Yum tsi' cha' subeyon: I yalobil winic, suben a pi'ʌlob ti a lumal: “Ya' ba' 

mic choc majlel soldadojob ti' contra jump'ejl tejclum, an ti' wenta jini 
wa'chocobil bʌ cha'an mi' cʌntan i pi'ʌlob. 

3Che' mi' q'uel jini soldadojob woli bʌ i tilelob, la' i wus jini trompeta cha'an mi' 

tsictesʌbeñob i pi'ʌlob. 

4Che' jini an ti' wenta pejtel mu' bʌ i yubiñob jini trompeta cha'an mi' chajpañob 

i bʌ. Majqui jach ma'anic mi' p'is ti wenta mux i toj che' mi' tilel i contra i pʌy 
majlel. 

5Come tsa'ix i yubibe i t'an jini trompeta, pero ma'anic tsi' p'isi ti' wenta. Jini 

cha'an mux i toj yic'ot i ch'ich'el. Tsa'ic i p'isi ti wenta, tsa' mejli i coltan i bʌ. 

6Pero mi ma'anic tsi' wusu jini trompeta jini xcʌntaya cha'an mi' tsictesan ba' 

ora tsi' q'uele jini soldadojob, an i mul. Che' jini che' an majch mi' tsʌnsʌntel, mi' 
tsʌnsʌntel cha'an i bajñel mul, pero mi caj cʌq'uen i toj jini xcʌntaya”. Che'ʌch 
yom ma' subeñob. 

7Che' ja'el, i yalobil winic, tsa'ix c wa'chocoyet che' bajche' xcʌntaya ti' tojlel jini 

israelob. Pejtel jini c t'an mu' bʌ c subeñet, yom ma' ñich'tan cha'an ma' cha' 
subeñob. 

8Che' mic suben juntiquil xmulil: “Xmulil, wersa mi caj a chʌmel”, cho'on, mi 

ma'anic ma' suben jini winic cha'an mi' sutq'uin i bʌ ba' añon, mi caj i chʌmel 
jini xmulil cha'an i mul, pero mi caj i yajñel ti a wenta jini i ch'ich'el. 

9Pero mi tsa'ix a sube cha'an mi' cʌy i mul, mi ma'anic tsi' cʌyʌ, mi caj i bajñel 

toj i mul. Che' jini ma'anic ti a wenta i ch'ich'el come tsa' tsictesʌbe i mul. 

Tojʌch i bijlel Dios 
(Ez. 18.21-32) 

10Jini cha'an, i yalobil winic, subeñob jini israelob: “Jatetla woli la' wʌl: Cabʌl jax 

lojon c mul. Wen wocol wolij cuch lojon. Wolic jilel lojon. ¿Bajche' mi caj c cha' 
colel lojon? che'etla”. 

11Subeñob: “Isujm mic subeñetla, che'en lac Yum Dios, mach comic mi' chʌmel 

winic yic'ot i mul. Com mi' laj cʌyob i mul cha'an cuxul mi' yajñelob. Cʌyʌx la' 
jontolil, sutq'uin la' bʌ ba' añon. ¿Chucoch la' wom chʌmel Israel? 

12Pejtel wen bʌ i melbal mach mejlic i coltan jini toj bʌ winic mi tsi' cʌyʌ chuqui 

wen cha'an mi' cha'len mulil. Che' ja'el i mul jini xjontolil mach mejlic i jisan mi 
tsi' cʌyʌ i mul cha'an mi' mel chuqui uts'at. 

13Che' bajche' tsa cʌlʌ, cuxul mi caj i yajñel jini toj bʌ winic, pero mi tsi' cha'le 

mulil, ma'anix mi' chʌn ña'tʌntel jini wen bʌ i melbal. Wersa mi' chʌmel cha'an i 
mul. 

14Che' ja'el ba' ora mic suben jini xmulil wersa mi caj i chʌmel, mi tsi' cʌyʌ i mul, 

mi tsa' caji i mel chuqui wen yic'ot chuqui uts'at, mach chʌmic. 

15Mi tsi' cha' sutq'uibe i prenda jini am bʌ i bet, mi tsi' cha' sutq'uibe i yum chuqui 

tac tsi' xujch'ibe, mi uts'at tsa' caji i ñusan q'uin ti pañimil, mi ma'anix mi' chʌn 
mel jontolil, xucul mi caj i yajñel. Ma'anic mi caj i chʌmel. 

16Ma'anix mi caj i chʌn ña'tʌntel pejtelel i mul tsa' bʌ i mele, come tsi' cʌyʌ i mel 

jontolil cha'an mi' mel chuqui wen yic'ot chuqui toj. Jini cha'an cuxul mi caj i 
yajñel. 

17Pero jini winicob ya' ti a lumal mi' lon alob: Mach tojic bajche' mi' mel lac Yum, 

che'ob. Awilan jiñobʌch mach bʌ tojobic i pusic'al. 

18Ba' ora mi' mel chuqui jontol jini toj bʌ winic, wersa mi caj i chʌmel. 

19Mi tsa' caji i mel chuqui toj yic'ot chuqui wen jini xmulil, cuxul mi caj i yajñel. 

20Pero woli la' lon ña'tan mach tojic bajche' mi' mel la' Yum. Jini cha'an mi caj c 

meletla, israelet bʌ la, cha'an la' melbal ti jujuntiquil”. Che' yom ma' subeñob, 
che'en lac Yum. 

Mi caj i jejmel Jerusalén 

21Che' ti diciembre ti lajchʌmp'ejlel jab che' cʌchʌlon lojon, tsa' c'oti juntiquil 

xputs'el loq'uem bʌ ti Jerusalén. Tsi' subeyon: Jisʌbilix jini tejclum, che'en. 

22Che' ti ic'ajel che' yomix c'otel jini xputs'el loq'uem bʌ ti Jerusalén, tsa' ñaxan 

c'oti i c'ʌb lac Yum tic tojlel. Tsi' cha' aq'ueyon c p'ʌtʌlel ti t'an. Jini cha'an che' 
ti sʌc'ajel che' bʌ tsa' c'oti jini xputs'el, tsa' mejli c pejcan. 

23-24Lac Yum tsi' subeyon: I yalobil winic, jini ya' bʌ chumulob ti jejmen tac bʌ 

tejclum ti Israel mi' lon alob: “I bajñel jach Abraham che' bʌ tsi' ch'ʌmʌ pejtel jini 
lum. Cabʌlonix lojon. Jini cha'an mi mejlel c cha' ch'ʌm lojon jini lum”, che'ob. 

25Jini cha'an yom ma' subeñob: “Lac Yum Dios woli' yʌl: Mach mejliquetla come 

cabʌl la' mul. Mi la' c'ux we'elʌl yic'ot i ch'ich'el. Mi la' ch'ujutesan dioste' tac. Mi 
la' cha'len tsʌnsa. Ma'anic mi caj j coltañetla. 

26Mi la' lon q'uel ti ñuc la' wespada. Mi la' mel chuqui leco. Mi la' cha'len ts'i'lel. 

¿Yom ba mi la' ch'ʌm jini lum che' jini?” 

27Subeñob ja'el: “Lac Yum Dios woli' yʌl: Isujm mic subeñetla, jini winicob 

chumulo' bʌ ti jejmen tac bʌ tejclum mi caj i jisʌntelob ti guerra. Jini chumulo' 
bʌ ti mate'el mi caj i tsʌnsʌntelob yic'ot jontol bʌ bʌte'el. Jini mu' bʌ i mucob i bʌ 
ti' jajp xajlel yic'ot ti ch'en mi caj i chʌmelob ti jontol bʌ c'amʌjel. 

28Mi caj c sutq'uin ti te'el jini tejclum. Mi caj i jilel i t'ojlʌwel pejtel jini wits tac ti 

Israel. Jochol mi caj i cʌytʌl. Ma'anix majch mi caj i chʌn ñumel. 

29Ti jim bʌ ora mi caj i ña'tañob Yumʌlon che' mi' q'uelob jocholix jini pañimil 

cha'an ti' caj i jontolil”. Che' yom ma' subeñob. 

30I yalobil winic, mi' tempañob i bʌ i wajleñet a pi'ʌlob ti mojt ti mojt ya' ti' ñʌc' 

ts'ajc yic'ot ti' ti' i yotot. Ti pejtelelob mi' comol alob: “Conla cha'an mi la cubin 
chuqui ti t'an mi' subeñonla lac Yum”, lon che'ob. 

31Che' jini motocña mi' tilelob ti a tojlel. Mi' buchtʌlob cha'an mi' yubiñob a t'an, 

pero ma'anic mi' jac'ob. Mach yomobic i mel chuqui mic subeñob. “Uts'at i t'an”, 
lon che'ob, pero ti' pusic'alob woli jach i ña'tañob bajche' mi' tajob taq'uin. 

32Lajalet mi' yʌlob bajche' juntiquil mu' bʌ i c'ʌyin wen uts'at bʌ c'ay, yujil bʌ i 

ñijcʌntel música. Ti pejtelelob mi' lon ubiñob a t'an, pero ma'anic mi' melob 
chuqui ma' wʌl. 

33Jinto che' mi' tilel i yorajlel wocol, mi caj i ña'tañob tsa'ix ñumi x'alt'an ti' tojlel. 

Che' tsi' yʌlʌ lac Yum. 

Ezequiel 34 

T'an ti' contra jini xcʌntayajob ti Israel 

1-2Lac Yum tsi' cha' subeyon: I yalobil winic, subeñob jini xcʌntayajob ti Israel: 

“Lac Yum Dios woli' yʌl: Obol la' bʌ xcʌntayajetla ti Israel. Woli la' bajñel cʌntan 
la' bʌ, pero ma'anic woli la' wen q'uel jini tiñʌme'. ¿Mach ba la' wentajic la' 
we'san jini tiñʌme'? 

3Mi la' lon c'ux i lewil alʌc'ʌl, mi la' lʌpben i tsutsel. Mi la' tsʌnsan jini wen 

jujp'emix bʌ cha'an mi la' c'ux, pero ma'anic mi la' we'san cʌlac'. 

4Ma'anic tsa' la' cha' ch'ejl'esa jini c'uño' bʌ. Ma'anic tsa' la' ts'ʌca jini c'am bʌ. 

Ma'anic tsa' la pixbe i lojwel jini lojwem bʌ. Ma'anic tsa' la' cha' pʌyʌ ochel ti 
corral jini tsa' bʌ i tʌts'ʌ i bʌ. Ma'anic tsa' la' sajca jini sajtem bʌ. Tsa' jach la' 
chañ'esa la' bʌ yic'ot i tsʌtslel la' pusic'al yic'ot la' jontolil. 

5Tsa' pam pujquiyob c tiñʌme', come ma'anic i cʌntʌntel. Tsa' sujtiyob ti' we'el 

bʌte'el. 

6Tsa'ix laj sajtiyob jini c tiñʌme' ti mate'el yic'ot ti chan tac bʌ wits ti pejtelel 

pañimil. Tsa' pam pujquiyob. Ma'anic majch tsi' chʌn sajcayob. Ma'anic majch 
tsi' chʌn ña'tayob ti' pusic'al. 

7Jini cha'an jatetla, xcʌntayajob, ubibenla i t'an lac Yum: 

8Isujm mic subeñetla, tsa' la' cʌyʌ cʌlac'. Jini cha'an tsa' xujch'inti. Tsi' c'uxuyob 

jontol tac bʌ bʌte'el, come ma'anic majch tsi' cʌntayob. Ma'anic tsa' la' 
we'sayob, come jontol bʌ xcʌntayajetla. Tsa' jach la' bajñel mʌc'la la' bʌ. 
Ma'anix tsa' la' chʌn sajcayob che' sajtemob. 

9-10Jini cha'an ubinla c t'an. Awilan añon ti' contra jini xcʌntayajob. Mi caj i 

yubiñob wocol cha'an tsa' jili c tiñʌme'. Mi caj c chocob loq'uel ti' ye'tel. Ma'anix 
mi caj i chʌn cʌntañob cʌlac'. Jini xcʌntayajob ma'anix mi caj i wʌlʌc cʌntañob 
i bʌ. Joñon mi caj j cʌntan cʌlac'. Mi caj c chilbeñob jini xcʌntayajob ame i chʌn 
c'uxob. Ma'anix mi caj i chʌn jisañob. 

11Come lac Yum Dios woli' yʌl: Awilan joñon mic majlel c sajcan jini c tiñʌme' 

jinto mic taj. 

12Che' bajche' xcʌntaya mi' sajcan i tiñʌme', che' ja'el joñon mic majlel c sajcan 

c tiñʌme' ba' pam pujquemob. Mi caj j coltañob loq'uel ti wocol yic'ot ti ic'yoch'an 
bʌ pañimil. 

13Mi caj c pʌyob loq'uel ti pejtelel lum cha'an mi' cha' tilelob ti' lumal. Mi caj 

cʌc'ob ti buc'bal ya' ti wits ti Israel, ya' ti' ti' ñoja' ba'an wen bʌ lum. 

14Mi caj cʌc'ob ba' wen ch'ocʌyem jamil ti chan tac bʌ bujtʌl ti Israel. Mi caj 

cʌc'ob ti corral. Mi' cajelob ti wʌyel ba' cʌntʌbil. Mi caj i pam cha'leñob xʌmbal 
ba' cabʌl i buc'bal, 

15come joñon mi caj j cʌntañob. 

16Mi caj cʌq'ueñob i c'aj i yo, che'en lac Yum Dios. Mi caj c sajcan jini sajtem 

bʌ. Mi caj c cha' pʌy tilel ti corral. Mi caj c ts'ʌcʌben i lojwel. Mux c cha' p'ʌtesan 
jini c'un bʌ. Pero mi caj cʌq'ueñob i toj i mul jini xcʌntayajob, jini jujp'emo' bʌ 
yic'ot p'ʌtʌlo' bʌ. 

17Jatetla cʌlaq'uetla, c winiquetla, che'en lac Yum. Pero mach lajalic mij q'uel 

alʌ tiñʌme' yic'ot alʌ chivo, o mi tat tiñʌme' yic'ot tat chivo. Mi caj c meletla. 

18Jontol bʌ xcʌnta tiñʌme'etla, lajaletla bajche' tat chivo mu' bʌ i cha'len buc'bal 

ti uts'at bʌ potrero tac, pero mi' t'uchtan jini cʌlejem bʌ. Che' mi' yujtel i jap jini 
yʌx bʌ ja', mi' laj tit'esan yic'ot i yoc. 

19Jini cʌlac' mi' cha'len buc'bal ya' baqui tsa' la' t'uchta. Mi' jap jini ja' tsa' bʌ la' 

tit'esa. 

20Jini cha'an lac Yum Dios mi' subeñetla. Mi caj c cha'len meloñel ti' tojlel jini 

jujp'em bʌ xcʌntaya yic'ot yajyaj bʌ tiñʌme'. 

21Tsa' la' cha'le cujoñel ti la' ts'ejtʌl yic'ot la' quejlab. Tsa' la' cuju yic'ot la' xulub 

jini c'uño' bʌ. Tsa' la' pam pucuyob ti pejtelel. 

22Pero joñon mi caj j coltan c tiñʌme'. Ma'anix mi caj i chʌn c'uxtʌl, come joñon 

mi caj j q'uel jini jujp'em bʌ yic'ot jini yajyaj bʌ yic'ot majqui an ti' wenta. 

23Mi caj cʌc'ob ti' wenta juntiquil Xcʌntaya mu' bʌ caj i cʌntan c tejclum. Jiñʌch 

jini c Winic David. Mi caj i cʌntañob che' bajche' Xcʌnta tiñʌme'. 

24Joñon i Yumon, mi caj i Diosiñoñob. Jini c Winic David mi caj i cʌntan pejtel c 

tiñʌme'. Tsa'ix cʌc'ʌ c t'an, che'en lac Yum. 

25Ñʌch'ʌl mi caj i yajñelob ti pejtelel ora, come mi caj c jisan jini jontol tac bʌ 

bʌte'el. Mi caj i chumtʌlob ya' ti jochol bʌ lum ti' tijicñʌyelob i pusic'al. Baqui jach 
mi' wʌyelob ti mate'el yic'ot ti joctʌl ma'anix i bʌq'uen. 

26Mi caj cʌq'ueñob cabʌl i yutslel c pusic'al ya' ba' chumulob ti' joytʌlel c wits. 

Mi caj cʌq'ueñob ja'al che' ti' yorajlel. Mi caj c choc tilel cabʌl i yutslel c pusic'al 
che' bajche' ja'al. 

27Pejtel jini te' mu' bʌ i yʌc' i wut yic'ot pʌc'ʌbʌl tac ti cholel on mi caj i yʌc' i wut. 

Tijicñayob mi caj i yajñelob i yumob ya' ti lum. Che' mic ts'ocbeñob i tajbal 
cha'an i yalel i cuch, che' mij colob loq'uel ti' c'ʌb jini tsa' bʌ i tic'layob, mi caj i 
ña'tañob i Yumon. 

28Jini tejclum ti yan tac bʌ lum yic'ot jini bʌte'el tac ma'anix mi caj i chʌn tic'lañob. 

Ma'anix mi caj i chʌn jisañob. Tijicña mi caj i yajñelob baqui chumulob. Ma'anic 
majch mi caj i chʌn bʌc'tesañob. 

29Mi caj cʌq'ueñob juntejc Ac' mu' bʌ caj i q'uelob ti ñuc. Ma'anix mi caj i chʌn 

jilelob ti wi'ñal ila ti pañimil. Ma'anix mi caj i chʌn ubiñob quisin ti' tojlel winicob 
ti pañimil. 

30Che' jini mi caj i ña'tañob joñon i Yumon i Dioson. Mi caj cajñel ti' tojlelob. Mi 

caj i yochelob tic tejclum. C tejclumʌch Israel, che'en lac Yum Dios. 

31Jatetla cʌlaq'uetla, c tiñʌme'etla wʌ' tic jamil. Jatetla c winiquetla. Joñon la' 

Dioson”, che'en lac Yum Dios. 

Ezequiel 35 

T'an ti' contra Seir 

1-2Lac Yum tsi' cha' subeyon: I yalobil winic, sutq'uin a wut ti' tojel jini wits i c'aba' 

Seir cha'an ma' tsictesʌbeñob jini wocol mu' bʌ caj i yubiñob. 

3Che'ʌch yom ma' subeñob: “Lac Yum Dios woli' yʌl: Wʌle wolix j contrajiñetla 

añet bʌ la ti wits i c'aba' Seir. Mux caj c jats'etla tij c'ʌb. Jochocña mi caj i cʌytʌl 
la' lumal. 

4-5Jochocña mi caj j cʌy la' tejclum tac. Ch'ijiyem mi caj la' cʌytʌl. Ti jim bʌ ora 

mi caj la' ña'tan Dioson. Come woli la' chʌn ts'a'len c tejclum Israel. Tsa' la' 
wʌc'ʌ ti tsʌnsʌntel jini israelob che' ti' yorajlel i wocol che' bʌ tsa cʌq'ueyob i toj 
i mul. 

6Jini cha'an isujm mic subeñetla, mi caj c jisañetla ti la' pejtelel. Baqui jach mi 

la' majlel mi caj la' tsʌnsʌntel, come stsʌnsajetla. Jini cha'an mi caj la' 
tsʌnsʌntel, che'en lac Yum Dios. 

7Mi caj c sutq'uin ti jochol bʌ lum jini wits i c'aba' Seir. Pejtel mu' bʌ i loq'uelob 

yic'ot mu' bʌ i yochelob ya'i mi caj i laj jilelob. 

8Mi caj c bujt'esan yic'ot xchʌmelob pejtel jini wits tac yic'ot jini joctʌl tac, yic'ot 

i jajp tac lum, yic'ot colem ja'. Laj tsʌnsʌbilob ti espada. 

9Mi caj c junyajlel cʌyetla. Ma'anix mi caj la' chʌn wa'chocon la' tejclum. Ti jim 

bʌ ora mi caj la' ña'tan Yumʌlon. 

10Tsa' la' lon alʌ: Jini cha'p'ejl tejclum yic'ot jini cha'pejt lum mi caj i yochel tic 

wenta lojon. Mi caj c ch'ʌm lojon tic wenta, lon che'etla, anquese ya'an Dios 
yic'otob. 

11Jini cha'an, isujm mic subeñetla, mi caj cʌq'ueñetla wocol cha'an la' mich'ajel, 

cha'an tsʌytsʌyña la' pusic'al. Mi caj cʌc' ti c'uxbintel j c'aba' ti Israel che' mi 
cʌq'ueñetla la' toj la' mul, che'en lac Yum Dios. 

12Che' jini mi caj la' ña'tan joñon Yumʌlon. Tsa cubi che' bʌ tsa' la' cha'le wulwul 

t'an tij contra. Tsa'ix la' lon alʌ: Tsa'ix laj jiliyob. An ti lac wenta cha'an mi lac 
jisañob, lon che'etla. 

13Tsa la' lon chañ'esa la' bʌ tij contra yic'ot la' t'an. Joñon tsac laj ubi. 

14Mi caj i yubiñob i tijicñʌyel i pusic'al pejtel año' bʌ ti pañimil che' mic jisañetla. 

15Tijicña tsa' la' wubi che' bʌ tsa' chilbentiyob i lum jini israelob. Che' ja'el tijicña 

mi caj cubin che' mic jisañetla. Jochocña mi caj i cʌytʌl jini wits i c'aba' Seir 
yic'ot pejtel jini lum ti Edom. Che' jini mi caj la' ña'tan Yumʌlon”, che'en. 

Ezequiel 36 

Mi caj i cha' wa'chocontel Israel 

1I yalobil winic, yom ma' subeñob jini t'an jini año' bʌ ti wits ti Israel: “Jatetla 

chumulet bʌ la ti wits, ñich'tanla i t'an lac Yum: 

2Lac Yum Dios woli' yʌl: Woli' chañ'esañob i bʌ la' contrajob ti la' tojlel. Woli' lon 

alob: Awilan lac cha'anix jini wits ba' chumuletla c'ʌlʌl ti oniyi, che'ob. 

3Tsi' tsʌnsayetla baqui jach tsa' majliyetla. Tsi' chocoyetla majlel ti mozojintel. 

Tsi' wajleyetla. Tsi' p'ajayetla. 

4Jini cha'an Israel, ñich'tanla i t'an lac Yum Dios ya' ba' chumuletla ti wits. Woli' 

suben jini wits tac, jini joctʌl tac, jini pa' tac, yic'ot pejtel i jajp tac wits, yic'ot 
pejtel jini jejmen tac bʌ tejclum, yic'ot jini cʌybilix bʌ tejclum tsa' bʌ ochi ti' wenta 
jini sajtemo' bʌ ch'oyolo' bʌ ti yan tac bʌ lum: 

5Wen mich'on ti' contra Edom yic'ot i pi'ʌlob ti yan tac bʌ tejclum tsa' bʌ i lon 

tijicñesayob i pusic'al che' bʌ tsi' ch'ʌmʌyob c lum. Ti pejtelel i pusic'al yic'ot i 
ch'ejlel tsi' ña'tayob i jisan bajche' i colojm. 

6Jini cha'an yom ma' suben jini winicob ti Israel año' bʌ ti wits, yic'ot ti joctʌl, 

yic'ot ti bujtʌl, yic'ot ti' jajp wits: Lac Yum Dios woli' yʌl: Tic mich'lel wolic cha'len 
t'an cha'an tsi' tic'layetob. Tsi' wajleyet la' contrajob ti cabʌl tejclum. 

7Jini cha'an lac Yum Dios woli' yʌl: Tsa'ix c letsa j c'ʌb cha'an mi cʌc' c t'an: Mi 

caj i yubiñob quisin jini colem tejclum tac. 

8Pero jatetla israelet bʌ la, mi caj la' cha' taj la' wenlel. Mi caj i cha' ac' cabʌl i 

cuch la' chol. 

9Come joñon mi caj j coltañetla che' mi la' mel la' chol yic'ot che' mi la' cha'len 

pac'. 

10Mi caj c p'ojlesan la' walobilob ti mojt ti mojt ti la' lumal. Mi caj i cha' p'ojlelob 

winicob ti tejclum tac. Mi caj i cha' wa'chocontel jini otot ba' jejmen tac. 

11Mux c cha' p'ojlesan winicob yic'ot i yʌlac' ti Israel. Che' p'ojlemobix mi caj i 

colelob. Mi caj cʌc' ti chumtʌl ya' ti wits che' bajche' ti yambʌ ora. Mi caj c cha' 
aq'ueñob i wenlel ñumen bajche' ti ñaxan. Che' jini mi caj la' ña'tan la' Yumon. 

12Mi' cajelob ti xʌmbal winicob ti la' bijlel. Mi caj i cha' sujtel jini lum ti' wenta c 

tejclumob. Ma'anix mi caj i chʌn pulob i yalobilob ti pulʌntib tac. 

13Lac Yum Dios woli' yʌl: Jini winicob ti yan tac bʌ tejclum mi' tse'tañetla. Mi' lon 

alob: Jini israelob mi' c'uxob i winicob, lon che'ob. 

14Pero ma'anix mi caj i chʌn alob, come cabʌl mi caj la' p'ojlel. Ma'anix mi caj i 

chʌmelob jini alp'eñelob ti la' tejclum tac. 

15Ma'anix mi caj i chʌn tse'tañetla la' contrajob ti yan tac bʌ tejclum. Ma'anix mi 

caj la' chʌn a'lentel, come ma'anix mi caj la' chʌn cha'len jontolil”, che'en lac 
Yum Dios. 

16-17Lac Yum tsi' cha' subeyon: I yalobil winic, che' chumulob jini israelob ya' ti' 

lumob, tsa' jach i bib'esayob yic'ot jontol bʌ i melbalob. Leco tsaj q'ueleyob che' 
bajche' tsucul pisil am bʌ i bibi'lel. Che'ʌch tsa' ajniyob tic tojlel. 

18Tsac mich'leyob, come tsi' bib'esayob jini lum tic wut. Tsi' cha'leyob tsʌnsa. 

Tsi' ch'ujutesayob dioste' tac. 

19Jini cha'an tsac pam pucuyob ti cabʌl lum cha'an mi' tojob i mul. 

20Che' bʌ tsa' c'otiyob ti yambʌ tejclum tac, tsi' yʌc'ʌyob ti p'ajtʌl jini ch'ujul bʌ j 

c'aba', come tsi' yʌlʌyob jini sajtemo' bʌ: “Jiñobʌch i winicob Dios, pero Dios 
ma'anic tsa' mejli i coltañob”, lon che'ob. 

21Wolic ña'tan bajche' mi caj c tsictesan i ñuclel j c'aba' come c winicob tsi' 

yʌc'ʌyob ti ts'a'lentel ti pejtelel pañimil, che'en. 

22Jini cha'an subeñob jini israelob: “Lac Yum Dios woli' yʌl: Mi caj c cha' pʌyetla 

tilel, anquese mach wenic la' melbal, pero c'ux mi cubin jini ch'ujul bʌ j c'aba' 
tsa' bʌ a wʌc'ʌ ti ts'a'lentel ti pejtelel pañimil, come ma'anic tsa' la' p'isiyon ti 
wenta ti' tojlel yan tac bʌ tejclum ba' pujquemetla. 

23Muq'uix c cha' ac' ti cʌjñel j c'aba' mach bʌ anic tsa' la' p'isi ti wenta ti' tojlel 

winicob ti pañimil. Che' mic pʌyetla loq'uel cha'an ch'ujul mi la' wajñel tic tojlel, 
mi caj i ña'tañob ch'ujulon, Dioson. 

24Mi caj c cha' loc'sañetla ti pejtelel tejclum tac cha'an mic cha' pʌyetla tilel ti 

Israel. 

25Mi caj c muletla yic'ot yʌx bʌ ja' cha'an mic sʌq'uesañetla ti pejtelel la' bibi'lel. 

Che' sʌquetla ma'anix mi caj la' chʌn ch'ujutesan dioste' tac. 

26Mi caj cʌq'ueñetla tsiji' bʌ la' pusic'al yic'ot tsiji' bʌ la' ch'ujlel. Mi caj c loc'san 

i tsʌtslel la' pusic'al lajal bʌ bajche' xajlel cha'an mi cʌq'ueñetla c'un bʌ la' 
pusic'al yujil bʌ c'uxbiya. 

27Mi caj cotsan ti la' tojlel jini quEspíritu cha'an mi la' jac' c subal yic'ot c t'an. 

28Mi caj la' chumtʌl ya' ti lum tsa' bʌ cʌq'ue la' ñojte'elob. Mi caj la' wochel tic 

tejclum. Mi caj cochel ti la' Dios. 

29Mi caj c sʌq'uesañetla ti la' bibi'lel. Mi caj c p'ojlesan la' pʌc'ʌb. Ma'anix mi caj 

la' chʌn ubin wi'ñal. 

30Mi caj cʌc' ti wen colel la' pʌc'ʌb cha'an mi' yʌc' cabʌl i wut, cha'an ma'anix mi 

la' chʌn ubin wi'ñal. 

31Che' jini quisintic mi caj la' wubin che' mi la' cha' ña'tan jontol bʌ la' melbal 

yic'ot jini mach bʌ uts'atic tsa' bʌ la' mele. 

32Mach cha'anic jatetla mi caj c mel iliyi, pero cha'an i ñuq'uesʌntel j c'aba', 

che'en lac Yum Dios. Che'ʌch yom mi la' ña'tan. Cha'lenla quisin, ña'tanla jini 
leco jax bʌ la' melbal, israelob. 

33Lac Yum Dios woli' yʌl: Mi caj c sʌq'uesañetla. Ti jim bʌ q'uin mi caj c cha' 

pʌyetla tilel ti Israel. Mi caj la' cha' wa'chocon jini tejclum tac. 

34Mi caj i p'ojlelob winicob x'ixicob. Pejtel jini jochol bʌ lum mi caj i cha' cholontel 

ti' wut jini xñumelob. 

35Mi caj i yʌlob: Ili chocbil bʌ lum lajalix bajche' jini pʌc'ʌbʌl ti Edén. Ili jochol bʌ 

tejclum tac ba' jejmen pejtel otot, cha' melbilix. Laj ts'ajquibilix. Cha' anix i yum, 
che'ob. 

36Pejtel jini chumulo' bʌ ti la' joytʌlel mi caj i ña'tañob joñon tsac cha' wa'choco. 

Tsac cha' wen'esa jini lum tsa' bʌ cʌn sujti ti jochol. Joñon tsa cʌc'ʌ c t'an. 
Che'ʌch mi caj i yujtel, che'en lac Yum. 

37-38Lac Yum Dios woli' yʌl: Wolic pijtan i yoración jini israelob mu' bʌ caj i 

c'ajtibeñoñob i wenlel i lumal. Chajpʌbilon cha'an mi cʌq'ueñob chuqui yomob. 
Mi caj c p'ojl'esañob che' bajche' i yonlel tiñʌme' ti' bijlel tac Jerusalén ba' ora 
mi yʌq'ueñob Dios tsʌnsʌbil bʌ i majtan. Che'ʌch mi caj i p'ojlelob winicob ti' 
tejclum tac Israel ba' jejmen wʌle. Ti jim bʌ ora mi caj i ña'tañob Yumʌlon”. Che' 
tsi' yʌlʌ lac Yum. 

Ezequiel 37 

Jini joctʌl ba' p'ulul cabʌl bac 

1Tsa' tili i t'an lac Yum ba' añon. I yEspíritu lac Yum tsi' pʌyʌyon majlel ti joctʌl 

ba' p'ulul cabʌl bac. 

2Tsi' pʌyʌyon ñumel ba' pam pujquem jini bac ti lum. Wen cabʌl tsaj q'uele, 

oc'benix, tiquinix. 

3Lac Yum tsi' subeyon: I yalobil winic, ¿mu' ba caj i cha' cuxtiyel ili bac? che'en. 

Joñon tsac sube: C Yum Dios, jatet a wujil, cho'on. 

4Che' jini tsi' cha' subeyon: Yom ma' pejcan tac. Yom ma' suben: “Tiquin bac, 

ñich'tʌbenla i t'an lac Yum. 

5Come lac Yum Dios mi' yʌl: Mi caj c cha' aq'ueñetla la' ch'ujlel cha'an mi la' 

cha' cuxtiyel. 

6Mi caj c cha' aq'ueñetla i colem chijil la' bʌc'tal yic'ot la' pʌchʌlel. Mi caj 

cotsʌbeñetla la' ch'ujlel cha'an mi la' cha' cuxtiyel. Che' jini mux caj la' ña'tan la' 
Yumon”, che'en. 

7Jini cha'an tsa' caji c subeñob jini t'an che' bajche' tsi' subeyon. Che' woliyon 

to ti t'an ju'ucña tsa caji cubin ti pejtelel jini joctʌl. Pejtel jini bac tac tsi' cha' 
ts'uyuyob i bʌ ti' ñujp' tac. 

8Che' bʌ tsaj can q'uele, añobix i chijil, pixbilobix yic'ot i bʌc'tal, pero maxto 

ochemic i ch'ujlelob. 

9Lac Yum tsi' subeyon: Pejcan jini ic'. Suben: “Lac Yum Dios woli' yʌl: Jatet 

Espíritu, la' ti' chʌnwejlel pañimil cha'an ma' wujtan ili tsʌnsʌbilo' bʌ cha'an mi' 
cha' cuxtʌyelob”. Che' yom ma' suben, che'en lac Yum. 

10Che' jini tsac pejca jini ic' che' bajche' tsi' subeyon. Awilan tsa' ochi Espíritu ti' 

tojlelob. Tsa' cha' cuxtʌyiyob. Tsa' wa'leyob. Wen cabʌlob tsa' bʌ cha' 
cuxtiyiyob. 

11Lac Yum tsi' cha' subeyon: I yalobil winic, pejtel ili bac jiñobʌch israelob. Come 

mi' lon alob: “Tiquinix jini lac bʌquel. Ma'anix laj cuxtilel. Ma'anix lac pijtaya. 
Chocbilonixla”, che'ob. 

12Jini cha'an subeñob: “Lac Yum Dios woli' yʌl: C tejclumob, mi caj c cha' 

jambeñetla mucoñibʌl yilal. Mi caj c cha' techetla loq'uel cha'an mic pʌyetla tilel 
ti' lumal israelob. 

13Che' jini mi caj la' ña'tan la' Yumon ba' ora mic jambeñetla mucoñibʌl, che' 

mic cha' techetla ch'ojyel, come c tejclumetla. 

14Mi caj cʌq'ueñetla quEspíritu cha'an mi la' cha' cuxtʌyel. Mi caj c cha' aq'uetla 

ti chumtʌl ti la' lumal. Che' jini mi caj la' ña'tan la' Yumon tsa' bʌ c cha'le t'an. Mi 
caj c lu' mel”, che'en lac Yum Dios. 

Judá yic'ot Israel mi caj i cha' ochelob ti junmojt 

15-16Lac Yum tsi' cha' pejcayon: I yalobil winic, ch'ʌmʌ junts'ijt te'. Ya' yom ma' 

ts'ijban ili t'an: “Jiñʌch i yejtal Judá yic'ot i pi'ʌlob ti mojt ti mojt”, che'en. Ch'ʌmʌ 

yambʌ junts'ijt te' ba' ma' ts'ijban ili t'an: “Jiñʌch i yejtal israelob ti mojt ti mojt”, 
che'en. 

17Ti wi'il yom ma' tsuy cha'an junts'ijt jach mi' yajñel ti a c'ʌb. 

18-20Che' chucul ti a c'ʌb jini te' tsa' bʌ a tsuyu, yom ma' subeñob a pi'ʌlob ti a 

lumal: “Lac Yum Dios woli' yʌl: Wʌle mi caj c pʌy jini israelob yic'ot Judá cha'an 
mi' yochelob ti junmojt”. Jini mu' bʌ a ts'ijban yom ma' wʌc' ba' mi' q'uelob pejtel 
winicob, che'en. 

21Subeñob: “Lac Yum Dios woli' yʌl: Awilan wolix c cha' tempan tilel jini israelob 

baqui jach tsa' pam pujquiyob ti pejtelel tejclum tac. Mi caj c cha' much'quiñob 
tilel ti' lumal. 

22Che' jini ti junmojt jach mi caj cʌc'ob ti ajñel ya' ti wits ti Israel. Juntiquil jach 

jini rey mu' bʌ caj i yumañob. Ma'anix mi caj i t'oxob i bʌ ti cha'mojt. 

23Ma'anix mi caj i chʌn ch'ujutesañob yambʌ diosob. Ma'anix mi caj i chʌn 

melob chuqui bibi'. Ma'anix mi caj i ñusañob c t'an. Joñon mi caj c sʌq'uesañob. 
Mi caj cotsañob tic tejclum. Mi caj i pejcañoñob ti' Dios. 

24Jini c Winic David mi caj i yochel ti Rey yic'ot ti Xcʌnta tiñʌme' ti' tojlelob. Mi 

caj i jac'ob c t'an. Mi caj i melob che' bajche' com. 

25Mi caj i chumtʌlob ya' ti lum tsa' bʌ cʌq'ue c winic Jacob ba' tsa' chumleyob i 

ñojte'elob. Ya' mi caj i chumtʌlob yic'ot i yalobilob yic'ot i butsob. Jini cha'an tsac 
wa'choco c Winic David ti Rey cha'an mi' yumañob ti pejtelel ora. 

26Mi caj c cha'len trato yic'otob cha'an ñʌch'ʌl mi' yajñelob. Ma'anic i yujtibal ili 

trato. Mi caj j coltañob, mi caj c p'ojlesañob. Mi caj c wa'chocon c Templo ti' 
tojlelob ba' mi caj cajñel ti pejtelel ora. 

27Ya' ti' t'ejl cotot mi caj i chumtʌlob. Mi caj cochel ti' Dios. Mi caj i yochelob tic 

tejclum. 

28Ti pejtelel pañimil che' mi' q'uelob ya'an c Templo, mi caj i ña'tañob joñon wolij 

cʌntan jini israelob come tsac yajcayob”. Che' tsi' yʌlʌ lac Yum. 

Ezequiel 38 

T'an ti' contra Gog 

1-3Lac Yum tsi' cha' subeyon: I yalobil winic, sutq'uin a wut cha'an ma' suben 

jini wocol ti' contra Gog, jini yumʌl ya' ti Mesec yic'ot ti Tubal. Suben Gog: “Lac 
Yum Dios woli' yʌl: Awilan añon ti a contra. 

4Joñon mi caj cʌq'ueñet wocol. Mi caj c joc'chocon tsucu taq'uin ti a xʌc'ti'. Mi 

caj c tempan a soldadojob. Mi caj c pʌyetla tilel che' wen chajpʌbiletla yic'ot la' 
we'tʌjib cha'an guerra. 

5Mux i tilelob ja'el la' wic'ot jini Persia yic'ot Fut. Ti pejtelelob mi caj i tilel yic'ot i 

mʌctijibob. 

6Che' ja'el Gomer, yic'ot pejtel i soldadojob, yic'ot i soldadojob Togarma año' bʌ 

ti ñajtʌl ya' ti norte, yic'ot cabʌl yaño' bʌ winicob. 

7Jini cha'an, Gog, yom ma' chajpan a bʌ. Yom yʌxʌl a wo yic'ot a winicob año' 

bʌ ti a joytʌlel. Wa'chocon a bʌ ti' yum. 

8Che' ñumenix cabʌl q'uin mi caj a loq'uel tilel. Che' ti' yujtibal cabʌl jabil mi caj 

a tilel yic'ot a soldadojob cha'an ma' wochel ti' lumal Israel baqui ñʌch'ʌl añob, 
ba' cha' tempʌbilob ti' lumal ti cabʌl tejclum. 

9Mi caj a tilel yic'ot cabʌl soldadojob mu' bʌ caj i coltañet. Che' bajche' p'ʌtʌl bʌ 

ic' mi caj a tilel a mʌctan jini lum che' bajche' tocal mu' bʌ i jubel ti pañimil. 
Bajc'ʌletla yic'ot a soldadojob yic'ot yaño' bʌ a waj coltayajob ch'oyolo' bʌ ti yan 
tac bʌ lum. 

10Ti jim bʌ ora mi caj i tejchel jontol bʌ a pensar. Mi caj a ña'tan a mel jontolil. 

11Mi caj a lon al: Mux c majlel c jisan jini tejclum mach bʌ mejlic i coltan i bʌ, ba' 

ñʌch'ʌl añob, ba' ma'anic ts'ajc ti' joytʌlel ba' ma'anic tsucu taq'uin ti' puerta tac. 

12Uts'at mic ch'ʌm pejtel chuqui tac an i cha'an, cha'an mi cochel ti' yum jini lum, 

come wʌ' chumulob jini israelob tsa' bʌ loq'uiyob tilel ti yambʌ colem tejclum 
tac. Wen chumulob cha'an cabʌlob i wacax yic'ot i chubʌ'añob ti' yojlil pañimil 
ba' joyolob ti yambʌ tejclum tac. 

13Jini Saba yic'ot Dedán, yic'ot pejtel jini xchoñoñelob ti Tarsis, yic'ot x'e'telob i 

cha'an mi caj i c'ajtibeñet: ¿Tsa' ba tili a ch'ʌm pejtel jini chubʌ'añʌl? ¿Tsa' ba 
a tempa cabʌl a winicob cha'an ma' lu' ch'ʌm majlel, yic'ot plata, yic'ot oro, yic'ot 
wacax? che'ob. 

14Jini cha'an, i yalobil winic, suben Gog ili t'an: Lac Yum Dios woli' yʌl: Ti jim bʌ 

ora che' ñʌch'ʌl woli' chumtʌl c tejclum Israel, mi caj a lon chajpan a bʌ. 

15Mi caj a loq'uel tilel ya' ti norte yic'ot bajc'ʌl a soldadojob. Cabʌl c'ʌchʌlo' bʌ 

mi caj i tilelob yic'ot cabʌl soldadojob ti guerra. 

16Che' jini mi caj a lon tilel ti' contra c tejclum Israel che' bajche' tocal mu' bʌ i 

mʌc pañimil. Ti jini cojix bʌ q'uin tac mi caj c pʌyet tilel tic tejclum. Che' jini mi 
caj i cʌñoñob yambʌ tejclumob ti pañimil che' mi' q'uelob bajche' mic jisañet. Mi 
caj i ña'tañob ch'ujulon. 

17Lac Yum Dios woli' yʌl: Ti oñiyi tsac tajayet tic t'an. Tsac sube jini x'alt'añob c 

cha'an, mi caj c pʌyet tilel ti' contra c tejclum Israel che' ñumenix cabʌl jabil. 

18Ti jimbʌ q'uin che' mi' tilel Gog i jisan i lumal Israel, mi caj i tejchel i 

tsʌytsʌyñʌyel c pusic'al yic'ot cabʌl c mich'lel, che'en lac Yum Dios. 

19Come tic mich'lel yic'ot ti' tsʌytsʌyñʌyel c pusic'al mi caj c ñijcan i lumal Israel 

ti jim bʌ q'uin. 

20Pejtelel i chʌñil colem ja', yic'ot xwejlel mut, yic'ot bʌte'el, yic'ot pejtelel lucum, 

yic'ot pejtelel año' bʌ ti pañimil, mi' cajelob ti tsiltsilñʌyel tic tojlel. Mi caj i jejmel 
jubel jini wits. Pejtelel jini panch'en mi caj i yajlel jubel yic'ot jini chan tac bʌ 
ts'ajc. Mi caj i yajlel jubel ti lum. 

21Mi caj c pʌy tilel pejtel pañimil ti a contra ya' ti' lumal Israel. Mi caj la' wʌlʌc 

contrajin la' bʌ, jujuntiquil ti' contra i yeran, che'en lac Yum Dios. 

22Joñon mi caj j contrajiñetla yic'ot espada, yic'ot jontol tac bʌ c'amʌjel, yic'ot 

but'ja'lel, yic'ot tuñija' lajal bʌ bajche' alʌ xajlel, yic'ot c'ajc, yic'ot azufre. 

23Che'ʌch mi caj c pʌs c ñuclel come ch'ujulon. Mi caj cʌc' ti c'uxbintel j C'aba' 

ti' tojlel cabʌl tejclum tac. Mi caj i ña'tañob Yumʌlon”. Che' yom ma' suben Gog, 
che'en Dios. 

Ezequiel 39 

1I yalobil winic, tsictesan ili wocol ti' contra Gog. Suben Gog, jini ñuc bʌ yumʌl 

ti Mesec yic'ot ti Tubal: “Lac Yum woli' yʌl: Awilan, a contrajon. 

2Mi caj c sʌc jisañet yic'ot wocol. Mi caj c wersa wets'et loq'uel ti norte. Mi caj c 

pʌyet tilel ti' wits tac Israel. 

3Mi caj c chilbeñet a we'tʌjib ti guerra. Mi caj c jisan i yonlel a soldadojob. 

4Ya' ti' wits tac Israel mi caj a jisʌntel yic'ot a soldadojob yic'ot a waj coltayajob 

ch'oyolo' bʌ ti cabʌl lum. Mi caj cʌq'uet i wenta i bʌl i ñʌc' jini jontol tac bʌ bʌte'el 
yic'ot te'lemut ti chajp ti chajp ya' ti mate'el. 

5Ma'anic mi caj a wochel ti tejclum ya' ti lum. Mi caj a jisʌntel, come joñon tsac 

cha'le t'an, che'en lac Yum Dios. 

6Mi caj c choc tilel c'ajc ti Magog, yic'ot ti' ti'il jini ñoja' ba' ñʌch'ʌlob. Che' jini mi 

caj i ña'tañob Yumʌlon”, che'en. 

7Mi caj cʌc' ti tsictiyel jini ch'ujul bʌ j C'aba' ti' tojlel c tejclum Israel. Ma'anix mi 

caj c chʌn ñusʌbeñob i mul jini mu' bʌ i p'ajob. Che' jini mi caj i ña'tañob ti 
pejtelel pañimil Yumʌlon, Ch'ujulon Bʌ i cha'an Israel. 

8Tal i yorajlel mi caj i ts'ʌctʌyel pejtel iliyi. Come jiñʌch ili q'uin tsa' bʌ cʌlʌ, che'en 

lac Yum. 

9Pejtel jini chumulo' bʌ ti Israel mi caj i loq'uelob ti tejclum cha'an mi' pulob i 

juloñib yic'ot i mʌctijib, yic'ot i jalʌjb, yic'ot i yespada, yic'ot i lanza. Wucp'ejl jab 
mi caj i si'iñob. 

10Ma'anix mi caj i chʌn motob tilel i si' ti mate'el, cojach i ye'tijib mi caj i pulob. 

Che' jini mi caj i jisʌbeñob i chubʌ'an i contrajob tsa' bʌ i tic'layob. Mi caj i cha' 
chilbeñob chuqui tsi' xujch'ibeyob ti ñaxan. 

11Ti jim bʌ ora mi caj c chajpʌben Gog ba' mi' cajel ti mujquel yic'ot i pi'ʌlob ti' 

lumal Israel, ya' ti' bijlel wits ti' tojel i pasibal q'uin ya' ti' ti' jini Chʌmen bʌ Ñajb. 
Mi caj i mʌctañob jini yomo' bʌ c'axel ya'i, come ya'i mi caj i mujquel Gog yic'ot 
pejtel i winicob. Mi caj i yotsʌbentel i c'aba' jini lum Jini Joctʌl i cha'an i 
Soldadojob Gog. 

12Wucp'ejl uw jini israelob mi caj i mucob jini ch'ujlelʌl tac cha'an mi' 

sʌq'uesʌntel jini lum. 

13Pejtel jini año' bʌ ti Israel mi caj i mucob. Jiñʌch jump'ejl q'uin c'ax tijicña bʌ 

che' mi' q'uejlelob ti ñuc c winicob ti' tojlel pejtel pañimil che' ñuc mic pʌs c bʌ, 
che'en lac Yum Dios. 

14Che' ñumenix wucp'ejl uw mi caj i wa'chocoñob winicob cha'an mi majlelob i 

sʌclan i bʌquel i contrajob tsa' bʌ cʌleyob ti pañimil, cha'an mi' mucob, cha'an 
mi' sʌq'uesañob jini lum. 

15Mi caj i c'axelob jini mu' bʌ i sʌclañob majlel. Ya' ba' mi' tajbeñob i bʌquel 

chʌmen bʌ mi caj i yʌq'uen seña jini talo' bʌ ti wi'ipat cha'an mi' mucob ya' ti 
joctʌl am bʌ i c'aba' Jini Joctʌl i cha'an i Soldadojob Gog. 

16Ya'an tejclum i c'aba' Bajc'ʌlob. Che' jini mi caj i sʌq'uesʌntel jini lum. 

17Jixcu jatet, i yalobil winic, yom ma' suben tilel pejtel te'lemut yic'ot bʌte'el tac 

ti chajp ti chajp cha'an mi' much'quiñob i bʌ ya' ba' tsac chajpʌbeyob i buc'bal. 
Jiñʌch on bʌ i bʌl i ñʌc' tsa' bʌ c chajpbeyob ya' ti wits ti Israel. Ya'i mi caj la' 
c'ux we'elʌl, mi caj la' jap ch'ich'. 

18Mi caj la' c'uxbeñob i bʌc'tal jini p'ʌtʌlo' bʌ. Mi caj la' japbeñob i ch'ich'el jini 

ñuco' bʌ i ye'tel ti pañimil. I wentajobʌch tiñʌme' tac yic'ot i yal, yic'ot tat chivo, 
yic'ot tat wacax laj jujp'esʌbil bʌ ya' ti Basán. 

19Mi caj la' c'ux i bʌc'tal tac jinto mi la' ñaj'an. Mi caj la' jap ch'ich' jinto mi la' 

yʌc'an, come jiñʌch i bʌl la' ñʌc' tsa' bʌ c chajpʌbeyetla. 

20Ya' tic mesa mi caj la' wen ñaj'an, yic'ot i bʌc'tal tac caballo, yic'ot i yumob, 

yic'ot i bʌc'tal winicob mu' bʌ i cha'leñob guerra, che'en lac Yum Dios. 

21Mi caj c pʌsbeñob c ñuclel jini tejclumob ti pejtelel pañimil. Ti pejtelelob mi caj 

i ña'tañob cujil meloñel che' mic jisan Gog. 

22Ti jim bʌ ora pejtel jini israelob mi caj i ña'tañob i Yumon i Dioson. 

23Pejtel winicob mi caj i ña'tañob tsa' cʌjchiyob majlel jini israelob cha'an i mul, 

cha'an tsi' cʌyʌyoñob che' bʌ tsi' chañ'esayob i bʌ tic tojlel. Jini cha'an tsac mʌyʌ 
c wut ti' tojlelob. Tsa cʌc'ʌyob ti jisʌntel ti' wenta i contrajob. Tsa' lu' chʌmiyob ti 
espada. 

24Che'ʌch tsac melbeyob ti' caj i mul cha'an tsi' ñusayob c t'an. Tsac mʌybeyob 

c wut. 

25Pero lac Yum Dios woli' yʌl: Wʌle mi caj c cha' coltan jini tsa' bʌ cʌjchiyob. Mi 

caj c cha' pʌsbeñob i yutslel c pusic'al pejtel israelob i p'olbalo' bʌ Jacob. Mi caj 
cʌc' ti cʌjñel ch'ujul bʌ j C'aba'. 

26Che' jini quisintic mi caj i yubiñob cha'an tsi' cʌyʌyoñob che' bʌ tsi' 

chañ'esayob i bʌ tic tojlel. Ñʌch'ʌlix mi caj i chumtʌlob tic tojlel. Ma'anix majch 
mi caj i chʌn bʌc'tesañob 

27che' mic loc'sañob ba'an i contrajob cha'an mic cha' much'quiñob tilel ti' lumal. 

Mi caj c tsictesʌbeñob jini ch'ujul bʌ j C'aba' ti' wut pejtel tejclum tac. 

28Che' jini mi caj i ña'tañob i Yumon i Dioson tsa' bʌ c chocoyob majlel ti cʌjchel 

ti ñajt bʌ tejclum tac, come ti pejtelelob mi caj c cha' pʌyob tilel ti' lumal. 

29Ma'anix mi caj c chʌn mʌy c wut ti' tojlelob, come jini quEspíritu mi caj i yajñel 

ti' tojlel Israel”, che'en lac Yum Dios. 

Ezequiel 40 

Jini tsiji' bʌ Templo 

1Che' ti 10 de abril che' jo'p'ejlix i cha'c'al (25) jab che' cʌchʌlon lojon, che' 

chʌnlujump'ejlix (14) jab tsi' chiliyob Jerusalén, ti jini jach bʌ ora tsa' c'oti i c'ʌb 
lac Yum ba' añon. 

2Dios tsi' pʌyʌyon majlel ti espíritu ti' tojlel Israel. Ya'i tsi' yʌc'ʌyon ti chan bʌ 

wits. Ya'i tsaj q'uele jump'ejl colem bʌ otot am bʌ tic tojel. 

3Che' bʌ tsac lʌc'tesa c bʌ tsaj q'uele juntiquil winic wa'al ti' ti' Templo. Lajal i 

wut bajche' c'ʌnc'ʌn taq'uin chucbil i cha'an junt'ujm yʌjyʌx bʌ puy, yic'ot junts'ijt 
metro. 

4Jini winic tsi' subeyon: I yalobil winic, yom ma' wen q'uel pejtelel iliyi. Yom ma' 

wen ñich'tan pejtel jini t'an. Wen ac'ʌ ti a pusic'al pejtel jini mu' bʌ c pʌsbeñet, 
come tsac pʌyʌyet tilel cha'an ma' q'uel. Pejtel chuqui tac ma' q'uel yom ma' 
cha' subeñob jini israelob. 

5Ti' pat jini Templo an jump'ejl wen chan bʌ ts'ajc. Jini p'isoñib chucbil bʌ i 

cha'an jini winic an uxp'ejl metro i tamlel. Tsi' p'isi i chanlel jini ts'ajc, uxp'ejl 
metro yic'ot lujump'ejl centímetro, lajal i pimlel. 

6Ti wi'il jini winic tsi' pʌyʌyon majlel ba'an i ti' ts'ajc am bʌ ti' tojel i bʌjlibal q'uin. 

Tsa' letsiyon ti wucquejplel jini tec'oñib cha'an mi cochel lojon ya' ti' yochib. Jini 
winic tsi' p'isi i xujc jini i ti', uxp'ejl metro yic'ot lujump'ejl centímetro. 

7-12Che' bʌ tsa' ñumiyon ya' ti corredor, tsaj q'uele an uxp'ejl tsalʌl, ti jujunwejl 

cha'an xcʌntayajob. Ti jujump'ejl tsalʌl an uxp'ejl metro i xujc ti jujunwejl. An ojlil 
i yuxp'ejl metro ti yojlil tac. Ti' tojel jini tsalʌl tac an jujump'ejl ts'ajc am bʌ ojlil 
metro i chanlel yic'ot ojlil metro ti' joytʌlel. Ti junwejlel jini tsalʌl tac an jujump'ejl 
i ti' tac am bʌ chʌmp'ejl metro i ñajtlel. Mi' yochel ba'an jump'ejl corredor am bʌ 
jo'p'ejl metro i xujc, an tac bʌ i yoyel, jump'ejl metro bʌ i ñuclel. Ya' ti' junwejl jini 

corredor an yambʌ tsalʌl am bʌ jo'p'ejl metro i tamlel yic'ot ojlil i wucp'ejl metro 
i xujc. 

13Che' ja'el tsi' p'isi ti' pam jini corredor yic'ot ti yambʌ junwejl an ojlil i 

yuxlujump'ejl (12 1/2) metro. 

14Tsi' p'isi ja'el i chanlel i yoyel am bʌ ti jujunwejl jini corredor, an lujump'ejl i 

cha'c'al metro. 

15Ti' tojel i ti' jini otot c'ʌlʌl ti' tojel yambʌ junwejl i ti', an jo'p'ejl i cha'c'al (25) 

metro. 

16An alʌ ventana tac ya' ti' jujuntsajl yic'ot ti' joytʌlel jini otot, yic'ot ti' joytʌlel tac 

jini corredor. Ti jujump'ejl poste an i yejtal tac i yopol ch'ib. 

17Tsi' pʌyʌyon ochel ti patio am bʌ ti' pat. Ya' tac an ts'ajquibil bʌ bij. An 

lujump'ejl i cha'c'al (30) tsalʌl ti' joytʌlel jini patio tsuyul jach yic'ot jini ts'ajc. 

18Jiñʌch ts'ajquibil bʌ bij am bʌ ti yebal. Lajal mi' loq'uel i ñuclel ti patio bajche' 

yambʌ bij. 

19Tsi' p'isi i ñajtlel i patiojlel jini Templo. An jo'p'ejl i yuxc'al (45) metro am bʌ ti' 

pam. 

20Che' ja'el tsi' p'isi jini corredor mu' bʌ i c'axel ya' ti' tojel jini norte. 

21An uxp'ejl tsalʌl tac ti jujunwejl. Lajal i p'isol bajche' jini am bʌ ti' pasibal q'uin, 

an jo'p'ejl i cha'c'al metro i ñajtlel yic'ot ojlil i yuxlujump'ejl metro i xujc. 

22Jini ventana tac yic'ot i yarcayojlel, yic'ot jini palmera tac, lajalʌch bajche' jini 

am bʌ ya' ti' tojel i pasibal q'uin. Yic'ot wucp'ejl quejpʌctic bʌ ba' mi lac letsel 
majlel c'ʌlʌl mi laj c'otel ba'an i puertajlel jini corredor. 

23I puertajlel jini patio am bʌ ti' tojel norte lajalʌch bajche' am bʌ ti' pasibal q'uin, 

che' mi laj c'axel ti corredor cha'an mi laj c'otel ti ts'ajc am bʌ ti mal. I ñajtlel 
jiñʌch lujump'ejl i yuxc'al (50) metro. 

24Tsi' pʌyʌyon majlel ya' ti' puertajlel am bʌ ti sur. Tsa' caji i p'is tac i corredorlel. 

Lajalʌch bajche' yan tac bʌ. 

25An tac i ventanajlel ti' joytʌlel jini corredor yic'ot i ti' baqui mi' yochelob. I ñajtlel 

jiñʌch jo'p'ejl i cha'c'al metro. Jixcu i xujc jiñʌch ojlil i yuxlujump'ejl metro. 

26An wucp'ejl quejpʌctic bʌ ba' mi lac letsel. An tac i yejtal i yopol ch'ib ti 

jujunwejl. 

27Che' mi lac ñumel ti corredor cha'an mi laj c'axel ya' ti patio am bʌ ti' mal, mi 

lac taj i ts'ajquil yic'ot jini corredor mu' bʌ i c'otel ya' ti patio am bʌ ti mal. I ñajtlel 
jiñʌch lujump'ejl i yuxc'al (50) metro. 

28Ti wi'il tsi' pʌyʌyon majlel ya' ti' ts'ajquil am bʌ ti' mal yic'ot ti corredor am bʌ ti 

sur. Tsi' p'isi jini corredor am bʌ ti sur, lajal jach i p'isol bajche' yan tac bʌ. 

29-30I tsalʌl tac i yoyel tac yic'ot i ti' yic'ot i corredor junlajal i p'isol bajche' yan 

tac bʌ, yic'ot i ventanajlel an tac bʌ ti' ts'ajquil tac. I ñajtlel jiñʌch jo'p'ejl i yuxc'al 
(45) metro. I xujc jiñʌch ojlil i yuxlujump'ejl (12 1/2) metro. 

31Pero mach lajalic ba' quejpʌctic, come an waxʌcquejp. An tac ts'ijbubil i yejtal 

ch'ib ya' ti' yoyel lajal bajche' ti yan tac bʌ. 

32Tsi' pʌyʌyon ñumel ti patio c'ʌlʌl ti' ti' ba' mi' pasel q'uin. Lajal jach i p'isol 

bajche' yan tac bʌ. 

33I tsalʌl tac yic'ot i yoyel tac yic'ot i corredor lajal bajche' yan tac bʌ. An tac i 

ventanajlel ti' ts'ajquil yic'ot ti' ti'. I ñajtlel jiñʌch jo'p'ejl i yuxc'al metro. I ñuclel 
jiñʌch ojlil i yuxlujump'ejl metro. 

34Jini corredor ba' mi' yochelob an ti' tojel jini patio am bʌ ti jumpat. An tac i 

yopol ch'ib ya' ti' yoyel. An wʌcquejp ba' mi lac letsel. 

35Tsi' pʌyʌyon majlel ya' ti yambʌ i ti' am bʌ ti norte. Lajal jach i p'isol bajche' 

yan tac bʌ. 

36Pejtelel i tsalʌl tac, yic'ot i yoyel tac, yic'ot i corredor, junlajal bajche' yan tac 

bʌ. I ñajtlel jiñʌch jo'p'ejl i yuxc'al metro. I xujc jiñʌch ojlil i yuxlujump'ejl metro. 

37I corredor an ti' tojel jini patio am bʌ ti jumpat. An tac ts'ijbubil i yejtal ch'ib ti 

jujunwejl i ts'ajquil. An waxʌcquejp ba' mi lac letsel. 

38An jump'ejl tsalʌl mu' bʌ i jajmel ba' mi' pojquel jini pulbil bʌ majtañʌl tac. 

39Ya' ba' mi la cochel ti puerta ya'an cha'p'ejl mesa ti junwejl, yambʌ cha'p'ejl ti 

yambʌ junwejl. Jiñʌch mu' bʌ i c'ʌjñel che' mi' tsʌnsʌntel jini alʌc'ʌl tac mu' bʌ i 
pulel cha'an i ñusʌntel mulil. 

40Ya' ti junwejl, ya' ba'an jini quejpʌctic bʌ ti' tojel norte ya'an yambʌ cha'p'ejl 

mesa, yic'ot ti' junwejlel jini puerta an ja'el yambʌ cha'p'ejl mesa. 

41Chʌnchʌmp'ejl tac ya'an ti jujunwejl i ti', chʌmp'ejl ti mal, yic'ot chʌmp'ejl ti pat. 

Mi' c'ʌjñel tac cha'an mi' chajpʌntel jini majtañʌl. 

42Che' ja'el an chʌmp'ejl mesa melbil tac bʌ ti xajlel. Jiñʌch 75 centímetro i tamlel 

yic'ot i ñuclel, an 50 centímetro i chanlel. Ya' ti' pam mi' yʌjq'uel tac jini mu' bʌ i 
c'ʌjñel cha'an mi' tsʌnsʌntel jini majtañʌl. 

43Ya' ti' mal an tac i joc'lib ti' joytʌlel. Ya' ti' pam jini mesa mi' yʌjq'uel jini we'elʌl 

cha'an majtañʌl. 

44Ya'an cha'p'ejl tsalʌl ti' t'ejl jini patio am bʌ ti mal, jujump'ejl ti' t'ejl jini puerta 

am bʌ ti norte, mu' bʌ i jajmel ti' tojel sur, jini yambʌ ya' ti' t'ejl jini puerta am bʌ 
ti sur mu' bʌ i jajmel ti' tojel jini norte. 

45Tsi' subeyon: Ili tsalʌl am bʌ ti norte i cha'añʌch jini motomajob mu' bʌ i 

cʌntañob jini Templo. 

46Jixcu ili am bʌ ti sur jiñʌch cha'an motomajob mu' bʌ i cʌntañob jini pulʌntib. 

Jiñʌch i yalobilob Sadoc, i p'olbalo' bʌ Leví. Jiñob jach mi mejlel i melbeñob i 
ye'tel lac Yum. 

47Tsi' p'isi jini patio am bʌ ti mal, jiñʌch lujump'ejl i yuxc'al metro i ñajtlel. Junlajal 

jach ti' chʌnxujclel. Ti' tojel jini otot ya'an jini pulʌntib am bʌ ti' tojel jini Templo. 

48-49Tsi' pʌyʌyon majlel ti' ti' jini Templo. An lujunquejp mu' bʌ i letsel ti patio am 

bʌ ti mal cha'an mi' c'otel ti Templo. An i ts'ajquil ti jujunwejl, ojlil i yuxp'ejl metro 
i pimlel. An wucp'ejl metro i ñuclel i ti'. Jixcu ti' ts'ejtʌlel tac i ts'ajquil, ojlil i 
cha'p'ejl metro i pimlel. Jini corredor ba' mi la cochel jiñʌch lujump'ejl metro i 
xujc yic'ot wʌcp'ejl metro i tamlel. 

Ezequiel 41 

1Ti wi'il jini winic tsi' pʌyʌyon ochel ti colem bʌ i mal jini Templo. Tsi' p'isi i yoyel 

tac am bʌ ti' ti', uxp'ejl metro i xujc, junlajal ti' chʌn xujclel. 

2Jini corredor ba' mi la cochel an jo'p'ejl metro i xujc yic'ot ojlil i yuxp'ejl metro i 

ñajtlel. Jini colem bʌ i mal Templo an junc'al metro yic'ot lujump'ejl metro i xujc. 

3Che' jini tsa' majli ba'an jini tsalʌl am bʌ ti mal. Tsi' p'isi i yoyel tac am bʌ ti' ti', 

jiñʌch jump'ejl metro i xujc. Uxp'ejl metro jini i ti'. An ojlil i chʌmp'ejl metro i tamlel 
jini corredor am bʌ ti' tojel i ti'. 

4Ti' chʌnxujclel jini tsalʌl an lujump'ejl metro. Tsi' subeyon: Iliyi jiñʌch C'ax 

Ch'ujul bʌ Ajñibʌl, che'en. 

5Wi'il tsi' p'isi i ts'ajquil Templo. An uxp'ejl metro i pimlel. An tac tsalʌl ti' joytʌlel 

ya' ti jumpat. Ti jujump'ejl tsalʌl an cha'p'ejl metro i xujc. 

6An uxlajm jini otot. Ti jujunlajm lujump'ejl i cha'c'al (30) tsalʌl tac. Pejtel jini 

tsalʌl tac mach ñʌp'ʌlic ti ts'ajc. Tsi' ch'ʌmʌ i wersa ti' cucujlel. 

7Ti jujunlajm ñumen an i xujc bajche' jini am bʌ ti yebal. Ya' ti' t'ejl Templo an 

quejpʌctic bʌ mu' bʌ i letsel ti cha'lajmlel yic'ot ti uxlajmlel. 

8Tsaj q'uele melbil jini Templo ti quepel bʌ ts'ajc. Jini tsalʌl tac an tac bʌ ti yebal 

tsa' loq'ui uxp'ejl metro ti terraza. 

9An ojlil i yuxp'ejl metro i pimlel jini ts'ajc am bʌ ti' pat jini tsalʌl tac. Che' jini an 

ojlil i yuxp'ejl metro c'ʌlʌl ti' ti' terraza, che' lajal ti jujunwejl. 

10Che' mi lac loq'uel ti terraza lujump'ejl metro an yambʌ juntsolom tsalʌl tac ya' 

ti jujunwejl Templo. Ya' tac an ti patio yic'ot ti mal. 

11An cha'p'ejl i ti' jini tsalʌl tac am bʌ ojlil i yuxp'ejl metro i xujc. Jump'ejl i ti' an 

ti' tojel norte, yambʌ an ti' tojel sur. 

12An colem otot ba' mi' bʌjlel q'uin am bʌ ti' tojel i patiojlel Templo. An 

jo'lujump'ejl i cha'c'al (35) metro i xujc yic'ot jo'p'ejl i yuxc'al (45) metro i tamlel. 
Ojlil i yuxp'ejl metro i pimlel i ts'ajquil tac. 

13-14Tsi' p'isi ja'el jini Templo yic'ot i patiojlel am bʌ ti' joytʌlel. An lujump'ejl i 

yuxc'al (50) metro ti' chʌnxujclel. 

15Che' lajal i p'isol jini colem otot am bʌ ti' bʌjlibal q'uin yic'ot cha'p'ejl i ts'ajquil. 

16Laj tep'bil ti te' jini colem bʌ i mal jini Templo, yic'ot jini Ch'ujul bʌ Ajñibʌl, yic'ot 

jini corredor ba' mi la cochel. Ti yuxp'ejlel tsalʌl an tac ventana mu' bʌ i yochel 
ti' ts'ajquil. I ts'ajquil am bʌ ti' mal Templo tep'bil tac ti' chan yic'ot ti yebal jini 
ventana tac. 

17-18Tep'bil ja'el ya' ti' chanlel i ti' jini Ch'ujul bʌ Ajñibʌl. Ch'ʌlbil i ts'ajquil ti' yejtal 

ángelob am bʌ cha'p'ejl i wut ti jujuntiquil. Ti chajp tac an i yejtal ch'ib yic'ot i 
yejtal ángelob. 

19-20Ya' ti junwejlel jini ch'ib an winic sujtem bʌ i wut ti tojel, ya' ti yambʌ junwejl 

an i wut bajlum woli bʌ i q'uel jini ch'ib. Che' lajal ti' joytʌlel jini Templo. 

21An i yoyel tac i ti' Templo, junlajal ti' chʌnxujclel. Ya'an pulʌntib ti' tojel jini 

Ch'ujul bʌ Ajñibʌl melbil bʌ ti te'. 

22An jump'ejl metro i xujc, ti' chʌnxujclel. Ojlil i cha'p'ejl metro i chanlel. Melbil ti 

te' i buchlib yic'ot i xujc. Tsi' subeyon: Jiñʌch i mesa lac Yum, che'en. 

23An cha'lajm i puertajlel jini colem bʌ i mal Templo yic'ot jini Ch'ujul bʌ Ajñibʌl. 

24Ti jujump'ejl i puertajlel an cha'q'uejl i majc. 

25Ch'ʌlbil i puertajlel Templo ti yejtal ángelob yic'ot ti' yejtal ch'ib che' bajche' i 

ts'ajquil. An i jol jini corredor ba' mi la cochel, melbil ti te'. 

26An ventana tac ti' ts'ajquil yic'ot i yejtal ch'ib ti jujunwejl jini corredor ba' mi la 

cochel, yic'ot ti corredor tac am bʌ ti' t'ejl Templo, yic'ot ti' jol ba' mi la cochel. 

Ezequiel 42 

1Jini winic tsi' pʌyʌyon loq'uel ti Templo. Tsi' cha' pʌyʌyon ochel ti patio am bʌ 

ti mal ya' ba'an jini tsalʌl tac am bʌ ti norte ba'an yambʌ otot. 

2An i tamlel ili otot lujump'ejl i yuxc'al (50) metro, yic'ot jo'p'ejl i cha'c'al (25) i 

xujc. 

3Jini tsalʌl tsolol tac bʌ ya' ti jini otot jiñʌch i ts'ajquil am bʌ ti' mal jini patio. An 

uxlajm jini tsalʌl tac am bʌ ti' tojel jini patio ya' ti jumpat. Jini patio am bʌ ti junwejl 
an lujump'ejl metro i xujc. 

4Ti' tojel jini tsalʌl tac an junts'ijt bij am bʌ jo'p'ejl metro i ñuclel, che' lujump'ejl i 

yuxc'al metro i ñajtlel. I puertajlel an ti' tojel norte. 

5Jini tsalʌl tac am bʌ ti chan ch'och'oc tac jach, come ñumen ñuc jini bij tac an 

tac bʌ ti' tojel. 

6Uxlajm jini otot. Che' ja'el ma'anic i cucujlel che' bajche' am bʌ ya' ti patio am 

bʌ ti jumpat. Ñumen ch'och'oc tac jini am bʌ ya' ti chan, ñuc tac jini am bʌ ti ojlil 
yic'ot am bʌ ti yebal. 

7-8Jini ts'ajc jini am bʌ ti jumpat ti' tojel jini tsalʌl tac c'otem ti' patiojlel am bʌ ti 

jumpat an jo'p'ejl i cha'c'al metro i tamlel. Pero i tamlel jini tsalʌl tac ya' bʌ an ti' 
patiojlel ti jumpat jiñʌch lujump'ejl i yuxc'al metro. 

9-10Ti yebal jini tsalʌl tac an jump'ejl i ti' ti' tojel i pasibal q'uin cha'an majqui jach 

mi' yochelob tilel ya' ti' patiojlel am bʌ ti jumpat. Ya' ti' junwejlel Templo an 
yambʌ otot am bʌ cha'lajm jini tsalʌl tac ti' tojel jini sur. An ti' yojlil Templo yic'ot 
jini patio am bʌ ti jumpat. 

11Jini corredor am bʌ ti' tojel lajalʌch i tamlel yic'ot i ñuclel bajche' jini corredor 

am bʌ ti' tojel jini norte, lajalʌch i p'isol. Che' ja'el i yochib yic'ot i loq'uib 
junlajalʌch. 

12An i puertajlel jini patio ti jumpat ti tojel ba' mi' pasel q'uin. 

13Tsi' subeyon: Ch'ujulʌch jini tsalʌl tac am bʌ ti norte ti sur ya' bʌ an ti' tojel jini 

patio cha'an Templo. Jini motomajob i cha'an lac Yum mi caj i c'uxob jini 
majtañʌl tac ya'i. Ya'ʌch mi caj i yʌc'ob jini majtañʌl tac cha'an i ñusʌntel mulil, 
come ch'ujulʌch ili tsalʌl tac. 

14Che' mi' loq'uelob ti Ch'ujul bʌ Ajñibʌl jini motomajob, yom mi' q'uextañob i 

pislel cha'an mi mejlel i majlel ti patio ti jumpat. Mi' cʌyob i bujc cha'an motomajil 
come ch'ujul tac jini bujcʌl. Mi caj i xojob yambʌ i bujcob. Che' jini mi mejlel i 
ñochtañob winicob. 

15Che' bʌ tsa' ujti i p'isben i mal jini otot jini winic, tsi' pʌyʌyon majlel ti corredor 

am bʌ ti' tojel i pasibal q'uin. Tsi' laj p'isi ti' joytʌlel Templo yic'ot patio. 

16-20Junlajal ti chʌnxujclel. An lujunc'al yic'ot lujump'ejl i yuxc'al (250) metro ti 

jujunxujc. An i ts'ajquil ti' joytʌlel, cha'an t'oxol mi' yajñel jini ch'ujul bʌ yic'ot jini 
mach bʌ an taquic ti tejclum. 

Ezequiel 43 

I ñuclel lac Yum tsa' bujt'i ya' ti Templo 

1Ti wi'il tsi' pʌyʌyon majlel ya' ti corredor ba' mi lac ñumel ti' ts'ajquil am bʌ ti' 

pasibal q'uin. 

2Awilan i ñuclel i Dios Israel tsa' loq'ui tilel ti' pasibal q'uin. Lajalʌch i t'an che' 

bajche' ju'ucña bʌ cabʌl ja'. Sʌcleman jini pañimil cha'an i ñuclel. 



1406 

 

Chol de Tumbalá Bible 
© Bible Society of Mexico. 

  
 

 

3Lajalʌch jini tsa' bʌ j q'uele che' bajche' tsaj q'uele jini tilem bʌ ti Dios ya' ti ñoj 

ja' i c'aba' Quebar yic'ot ya' ti Jerusalén che' bʌ tsa' tili i jisan jini tejclum. Tsac 
pʌcchoco c bʌ ti' tojel. 

4Awilan i ñuclel lac Yum tsa' ochi ya' ti' ti' jini Templo am bʌ ti tojel i pasibal 

q'uin. 

5Jini i yEspíritu lac Yum tsi' pʌyʌyon ochel ya' ti' mal jini patio. Awilan i ñuclel 

lac Yum tsa' bujt'i ya' ti Templo. 

I ley jini Templo 

6Che' jini tsa' cubi i T'an lac Yum ya' ti mal Templo woli i pejcañon. Ya'to wa'al 

tic t'ejl jini tsa' bʌ i p'isi Templo. 

7Lac Yum tsi' subeyon: Jatet i yalobilet bʌ winic, ili woli bʌ a q'uel jiñʌch ba'an 

c buchlib, ya' baqui mi cʌc' jini coc, yic'ot ya' baqui mic cha'len chumtʌl quic'ot 
israelob c'ʌlʌl ti pejtelel ora. Ma'anix baqui ora mi caj i chʌn bib'esañob jini 
ch'ujul bʌ j C'aba' jini israelob yic'ot yumʌlob. Ma'anix mi caj i chʌn 
ch'ujutesañob dios tac yic'ot i yejtal tac i reyob. 

8Come tsi' tsuyuyob i yotlel tac dios tac ya' tic Templo. Jump'ejl jach i ts'ajquil 

ti' yojlil tsi' meleyob. Tsi' ch'ujutesayob i dioste' tac. Ma'anic tsi' p'isiyob ti wenta 
jini ch'ujul bʌ j C'aba', come tsi' meleyob chuqui tac jontol. Jini cha'an tsac 
junyajlel jisayob tic mich'ajel. 

9Jini cha'an wʌle ñajt mi caj c chocbeñob i dioste' tac yic'ot i yejtal tac i reyob. 

Che' jini mi caj c chumtʌl ti' tojlelob ti pejtelel ora. 

10Jini cha'an jatet i yalobilet bʌ winic, pʌsbeñob ili i yejtal Templo pejtelel 

israelob. La' i cha'leñob quisin cha'an i mul che' mi' q'uelob i planojlel Templo. 

11Mi tsa'ʌch i cha'leyob quisin cha'an pejtelel chuqui tac tsi' meleyob, yom ma' 

subeñob chuqui i sujmlel i yejtal Templo che' bajche' an, yic'ot ba' mi' yujtel 
loq'uel yic'ot ochel, yic'ot pejtelel bajche' melbil tac. Tsictesʌbeñob ti' tojlelob 
cha'an mi' chʌcʌ ña'tañob i yejtal yic'ot cha'an mi' p'isob ti wenta, cha'an che' 
jini mi' melob ti pejtelel che' bajche' ts'ijbubil. 

12Jiñʌch ili mandar cha'an Templo: C'ax Ch'ujulʌch mi' yajñel ya' ti' pam jini wits, 

yic'ot ya' ti' mal tac jini Templo, yic'ot ti' joytʌlel. Awilan jiñʌch ili mandar cha'an 
jini Templo. 

13Jiñʌch i p'isol jini pulʌntib: I buchlib an ojlil metro i chanlel. An i pam am bʌ 

junc'al centímetro i xujc. I joytʌlel jiñʌch ojlil metro. Pejtelel iliyi jiñʌch i p'isol 
bajche' an jini pulʌntib. 

14C'ʌlʌl ba' jaxʌl jini buchlib ti pam jini lum yic'ot ya' ti yebal an jump'ejl metro. 

Ñumen ti ojlil metro i ñuclel jini i buchlib che' bajche' jini pulʌntib. An cha'p'ejl 
metro i chanlel ili pulʌntib. 

15Ya' ti chan mi' cha' letsel yic'ot yambʌ cha'p'ejl metro melbil bʌ ya' ti' pam. Ya' 

ti' pam jini pulʌntib an chʌmp'ejl i xulub. 

16Wʌcp'ejl metro i tamlel jini pulʌntib. Junlajal jach ti chʌnxujclel. 

17Jini ajñibʌl ba'an i pam jini pulʌntib an wucp'ejl metro i ñajtlel, junlajal jach ti 

chʌnxujclel. I pimlel i ti'il che' bajche' jo'p'ejl i cha'c'al centímetro. I buchlib i pam 
jini pulʌntib an i quejp ti' joytʌlel che' bajche' ojlil metro. An quejpʌctic bʌ ba' mi' 
letselob ya' ti tojel i pasibal q'uin. 

18Che' jini tsi' subeyon: Jatet i yalobilet bʌ winic, woli' yʌl jini lac Yum Dios: 

“Jiñʌch bajche' yom mi la' mel jini pulʌntib che' baqui ora mi caj la' mel cha'an 
ya'i mi la' pul majtañʌl yic'ot mi la' bec' jini ch'ich'. 

19Jini motomajob i pi'ʌlo' bʌ Sadoc, jini c winicob yom mi' yʌq'uentelob juncojt 

alʌ tat wacax cha'an mi' tsʌnsʌntel cha'an i tojol mulil. 

20Yom ma' chucben lamital i ch'ich'el cha'an ma' wʌc' ya' ti' chʌnwejlel i xujc jini 

pulʌntib, yic'ot ti chʌnwejlel i xujc ba' mi' c'ajob i yo, yic'ot ti' joytʌlel i ti'il tac. 
Che'ʌch bajche' jini ma' sʌq'uesan. 

21Ti wi'il yom ma' pʌy tilel jini alʌ tat wacax cha'an bʌ mulil cha'an ma' pul ti pam 

Templo che' bajche' an ti mandar. 

22Ti yijc'ʌlal yom ma' tsʌnsan juncojt i tat chivo mach bʌ anic i c'amʌjel mi i lojwel 

cha'an i tojol mulil. Che' ja'el yom mi la' sʌq'uesan jini pulʌntib che' bajche' tsa' 
la' sʌq'uesa ti' ch'ich'el jini alʌ tat wacax. 

23Che' baqui ora mi' yujtel a wʌc' jini majtañʌl, yom ma' tsʌnsan yambʌ juncojt 

alʌ tat wacax yic'ot juncojt wen c'oc' bʌ tat tiñʌme' mach bʌ wis anic i c'amʌjel 
mi i lojwelic. 

24Che' jini yom ma' wʌc' ti' tojlel lac Yum. Jini motomajob an ti' wenta cha'an mi' 

yotsʌbeñob i yʌts'mil. Che' jini mi' yʌc'ob cha'an i majtan lac Yum. 

25C'ʌlʌl ti' wucp'ejlel q'uin, ti jujump'ejl sʌc'ajel yom ma' tsʌnsan jujuncojt i tat 

chivo, yic'ot juncojt alʌ tat wacax, yic'ot juncojt tat tiñʌme', mach bʌ anic i 
c'amʌjel mi i lojwel. 

26C'ʌlʌl ti wucp'ejl q'uin yom mi' chʌn tsʌnsʌntel jini majtañʌl cha'an mulil ya' ti 

pulʌntib, cha'an che' jini mi' sʌq'uesʌntel. 

27Che' ti' waxʌcp'ejlel q'uin yic'ot c'ʌlʌl ti yan tac bʌ q'uin anix ti' wenta jini 

motomajob cha'an mi' tsʌnsañob jini la' wofrenda cha'an pulbil tac bʌ majtañʌl, 
yic'ot cha'an bʌ i ñʌch'tʌlel la' pusic'al. Che' jini mi caj c ch'ʌmetla tic wenta”, 
che'en lac Yum Dios. 

Ezequiel 44 

1Che' jini tsi' cha' pʌyʌyon majlel ya' ti corredor am bʌ ti' tojel ba' mi' pasel q'uin, 

pero tsaj q'uele ñup'ul. 

2Lac Yum tsi' subeyon: Ñup'ul mi caj i yajñel i ti'. Ma'anic mi caj i jajmel. Mi 

juntiquilic winic mi caj i yochel, come joñon jini Yumʌlon, i Dioson Israel, tsa'ix 
ochiyon ilayi. Jini cha'an ñup'ul mi caj i c'ʌlʌl ajñel. 

3Cojach jini ñuc bʌ an bʌ i ye'tel mi caj i buchtʌl ti' mal corredor cha'an mi' c'uxob 

waj tic tojlel. Pero cojach ya' ti corredor mi caj i yochel i loq'uel, che'en lac Yum. 

4Che' jini tsi' cha' pʌyʌyon majlel ya' ti' ti' jini Templo am bʌ ti norte. Tsaj can 

q'uele Templo. Tsa' bujt'i ti' ñuclel lac Yum. Joñon tsac pʌcchoco c bʌ ti lum. 

5Tsi' subeyon lac Yum: Jatet i yalobilet bʌ winic, wen ñich'tan pejtelel iliyi, yic'ot 

wen q'uele bajche' tac an. Che' ja'el yom ma' wen ñich'tan pejtel jini mandar 
bajche' yom i cʌntʌntel c Templo. Yom wen c'ajal a cha'an majqui mi mejlel ti 
ochel ti Templo, yic'ot majqui tic'bil. 

6Che' ja'el subeñob jini israelob mu' bʌ i chañ'esañob i bʌ: “Che'ʌch woli' yʌl lac 

Yum Dios: Jasʌlix tsa' la' mele ti ili ora pejtel chuqui tac jontol, jatetla israelob. 

7Mach yomix mi la' chʌn pʌy tilel yambʌ winicob mach bʌ tsepbilobic i pʌchʌlel 

yic'ot jini jontolo' bʌ i pusic'al ya' ti Ch'ujul bʌ Ajñibʌl c cha'an, come jiñob mi' 
bib'esañob, che' mi' yʌc'ob jini c waj, yic'ot i lewil yic'ot i ch'ich'el jini majtañʌl. 
Tsa'ix la' ñusʌbeyon c t'an. 

8Come ma'anic tsa' la' jac'ʌ ti pejtelel jini tsa' bʌ ajli cha'an i cʌntʌntel jini Ch'ujul 

bʌ Ajñibʌl, come tsa'ix la' wotsa yambʌ winicob cha'an mi' cha'leñob i ye'tel ya' 
ti Ch'ujul bʌ Cajñib. 

9Che'ʌch woli' yʌl jini lac Yum Dios: Mi an yambʌ i yalobil winic, mach bʌ 

tsepbilic i pʌchʌlel, yic'ot mach bʌ anic mi' c'uxbin lac Yum, mach mejlic i yochel 
ya' ti Ch'ujul bʌ Ajñibʌl c cha'an. 

10Wersa mi caj i tojob i mul jini levíjob tsa' bʌ i cʌyʌyoñob ba' ora jini israelob 

tsa' caji i ch'ujutesañob dios tac. 

11Jiñobʌch mi caj i cha'leñob cʌntaya ya' ti Templo. Mi caj i tsʌnsañob jini alʌc'ʌl 

tac cha'an pulbil tac bʌ majtañʌl. Mi caj i melbeñob i ye'tel jini winicob x'ixicob. 

12Cha'an ti' caj tsi' xiq'uiyob jini israelob i ch'ujutesañob dioste' tac, cha'an tsi' 

yʌc'ʌyob ti yajlel ti mulil, jini cha'an wʌle tsa'ix c wen ña'ta, che'en jini lac Yum 
Dios. La' ajnicob ti' bajñel wenta i mulob. 

13Mach mejlix i chʌn lʌc'tesañob i bʌ tic tojlel cha'an mi' melob i ye'tel ti motomaj. 

Mach mejlix i chʌn ñochtañob jini ch'ujul tac bʌ, yic'ot ba'an jini c'ax ch'ujul bʌ, 
come wersa yom mi' yubiñob quisin cha'an pejtelel i mulob tsa' bʌ i meleyob. 

14Jiñobʌch mi caj i wa'chocontelob cha'an xcʌntaya, cha'an mi' cʌntañob 

Templo, cha'an mi' cha'leñob i ye'tel ti cotot, cha'an mi' coltañob jini c cha'año' 
bʌ. 

15Pero jini motomajob yic'ot levíjob i yalobilo' bʌ Sadoc tsi' chʌn meleyob i 

motomajil ti Templo che' baqui ora jini israelob tsi' tʌts'ʌyob i bʌ tic tojlel cha'an 

mi' ch'ujutesañob dioste' tac. Jiñobʌch mu' bʌ caj i melbeñoñob que'tel cha'an 
mi' yʌc'ob i lewil yic'ot i ch'ich'el majtañʌl, che'en lac Yum Dios. 

16Jiñob jach mi mejlel i yochelob ya' ti Ch'ujul bʌ Ajñibʌl c cha'an. Mi mejlel i 

cha'leñob i ye'tel ya' tic mesa. Yic'ot mi caj i jac'ob pejtelel c mandar. 

17Che' baqui ora mi' ñumelob ya' ti corredor cha'an mi' yochelob ti mal patio, 

wersa yom mi' lʌpob jini lino bʌ i pislelob. Mach yomic mi' lʌpob i tsutsel tiñʌme' 
che' mi' yochelob ya' ti patio yic'ot ti' mal jini Templo. 

18Yom lino bʌ pisil mu' bʌ i yʌc'ob ti' jol yic'ot i wexob. Mach yomic jini pisil mu' 

bʌ i yʌch'an ti bul'ich. 

19Che' mi' loq'uelob ya' ti patio am bʌ ti jumpat, yom mi' cha' jochob tsa' bʌ i 

c'ʌñʌyob ya' ti mal. Che' jini yom mi' cʌyob ya' ti tsalʌl ti Ch'ujul bʌ Ajñibʌl. 
Muq'uix i cha' lʌpob yambʌ i pislel cha'an ma'anic mi' sʌq'uesañob ti' wut Dios 
jini winicob cha'an ti' pislelob. 

20Mach yomic mi' yʌc'ob ti jujchintel i tsutsel i jol. Mach yomic mi' yʌc'ob ti tam'an 

i jol, pero i p'isol jach yom. 

21Mi juntiquilic motomaj mi mejlel i jap vino che' baqui ora mi' yochel ya' ti patio 

am bʌ ti mal. 

22Mach mejlic mi' pʌy meba' x'ixic, mi jinic cʌybilix bʌ x'ixic. La' i pʌy jini xch'oc 

to bʌ ti' tojlel i p'olbal Israel. Uts'at ja'el jini meba' x'ixic tsa' bʌ chʌmi i ñoxi'al 
che' motomaj. 

23Jini mi caj i cʌntesan jini winicob cha'an mi' cʌñob chuqui ch'ujul, yic'ot chuqui 

mach bʌ ch'ujulic, yic'ot chuqui toj, yic'ot jini mach bʌ tojic. 

24Mi an i tajol tsa' tejchi leto añob ti' wenta cha'an mi' melob che' bajche' an tic 

mandar. Pejtelel jini c mandar yic'ot c subal yom mi' wersa jac'ob che' baqui ora 
mi' melob jini ñuc bʌ q'uiñilel. Che' ja'el yom c'ajalob i cha'an i q'uinilel jini c'aj 
o. 

25Mach yomic mi' ñochtañob i bʌc'tal jini chʌmen bʌ cha'an mi' bib'esañob i bʌ, 

pero mi mejlel i majlel i q'uel i tat, yic'ot i ña', yic'ot i yalobil, yic'ot i yeran, yic'ot 
i chich mi maxto ñujpuñemic. 

26Che' bʌ cha' sʌq'uesʌbilix, yom mi' tech i tsic c'ʌlʌl ti wucp'ejl q'uin. 

27Ti jini q'uin che' mi' yochel ti Ch'ujul bʌ Ajñibʌl ya' ti patio am bʌ ti mal cha'an 

mi' mel jini e'tel, wersa yom mi' tsʌnsan jini majtañʌl cha'an mulil, che'en lac 
Yum Dios. 

28Mach mejlic i yochel ti' yum i lumob baqui mi' cha'leñob chumtʌl, come 

joñoñʌch jini mu' bʌ cʌq'ueñob chuqui yomob. Joñoñʌch jini am bʌ tic wenta. 

29Jiñʌch mu' bʌ caj i c'uxob: Jini majtañʌl chajpʌbil bʌ ti trigo, yic'ot mu' bʌ i 

tsʌnsʌntel cha'an mulil. Pejtelel mu' bʌ i yʌc'ob jini israelob i cha'añobʌch jini 
motomajob. 

30Pejtelel ñaxan tac bʌ i wut tac pʌc'ʌbʌl yic'ot mu' bʌ i yʌq'ueñoñob cha'an c 

majtan, i cha'añʌch motomajob. Che' ja'el jini ñaxan bʌ jujunc'ojl sa' yom mi' 
yʌq'ueñon jini motomajob cha'an mi mejlel cʌq'ueñob i yutslel c t'an. 

31Mi juncojtic bʌte'el, mi xwejlel mut tsa' bʌ chʌmi, mi juncojtic tsa' bʌ tsʌnsʌnti 

cha'an yambʌ bʌte'el mi mejlel i c'ux jini motomaj. 

Ezequiel 45 

Mi caj i t'oxtʌl jini lum 

1Che' baqui ora mi la' t'oxbeñob jini israelob la' lum, jumpejt yom mi la' ñaxan 

t'oxben lac Yum. La' ajq'uic ti ch'ujul jini lum. Yom ojlil i yuxlujump'ejl (12 1/2) 
kilómetro i tamlel, che' lujump'ejl kilómetro i xujc. Ti' pejtelel i ti' ti'il ch'ujul mi' 
caj ti ajñel. 

2Yom mi la' wʌc' jumpejt cha'an Templo. Jiñʌch lujunc'al yic'ot lujump'ejl i 

yuxc'al (250) metro. Ti joytʌlel yom mi' p'istʌl jo'p'ejl i cha'c'al (25) metro cha'an 
to'ol jochol mi' yajñel. 

3Yom ma' p'is i pettʌlel ojlil i yuxlujump'ejl kilómetro i tamlel, che' jo'p'ejl 

kilómetro i xujc. 

4Ili ch'ujul bʌ lum i cha'añʌch jini motomajob, jini x'e'telo' bʌ ti Templo. I 

lumilobʌch i yototob mi caj i majlel, yic'ot i lumil Templo. 

5Jini am bʌ ti' ts'ejtʌl i cha'añobʌch jini levíjob mu' bʌ i cha'leñob e'tel ti Templo. 

Ojlil i yuxlujump'ejl kilómetro i tamlel, che' jo'p'ejl kilómetro i xujc. 

6Ya' ti' t'ejl jini ch'ujul bʌ lum an yambʌ jumpejt cha'an tejclum. An ojlil i 

yuxlujump'ejl kilómetro i tamlel yic'ot ojlil i yuxp'ejl kilómetro i xujc. 

7Jixcu i cha'an bʌ jini ñuc bʌ yumʌl, yom jumpejt ti' t'ejl i lumil Templo yic'ot ti' 

t'ejl i lumil jini tejclum. Yom yambʌ jumpejt ti yambʌ junwejl. Lajal tac i tamlel 
yic'ot. Ya' jaxʌl ti' bʌjlibal q'uin yic'ot ba' jaxʌl i lumil Templo yic'ot i lumil tejclum. 

8Ili lum i cha'añʌch jini yumʌl cha'an ma'anix mi' chʌn tic'lʌntelob c tejclum 

cha'an jini yumʌlob. Mi caj i yʌq'uentelob winicob x'ixicob i colojbal jini lum. Mi 
caj i yʌq'uentelob i lum jujunmojt i p'olbal Israel. 

9Che'ʌch woli yʌl lac Yum Dios: Yumʌlo' bʌ ti Israel, jasʌlix tsa' la' mele mulil. 

Cʌyʌxla jini leto yic'ot xujch'. Melexla chuqui toj. Cʌyʌxla la' tic'lan c tejclum, 
che' woli' yʌl lac Yum. 

10Ts'ʌcʌl tac yom la' p'is la' waroba yic'ot la' litro. 

11Yom ma' c'ʌn homer cha'an ma' p'is jini lʌmʌl bʌ yic'ot jini tiquin bʌ ja'el. Che' 

mach onic ma' p'is jini tiquin bʌ, yom ma' c'ʌn efa, come an lujump'ejl efa ti 

jump'ejl homer. Che' mach onic ma' p'is lʌmʌl bʌ, yom ma' c'ʌn bato, come an 
lujump'ejl bato ti jump'ejl homer. 

12Che' ma' p'is i yalel, yom ma' c'ʌn jini plato bʌ siclo. Jump'ejl siclo lajal bajche' 

junc'al gera. Ts'ʌcʌl yom ma' p'is jo'p'ejl siclo. Ts'ʌcʌl yom ma' p'is lujump'ejl 
siclo. Lujump'ejl i yuxc'al (50) siclo lajalʌch yic'ot lujump'ejl mina. 

Majtañʌl tac 

13Jiñʌch tojoñel mu' bʌ caj la' wʌq'uen jini yumʌl: Jiñʌch juncujch trigo o mi 

cebada loq'uem bʌ ti lujuncujch i yuxc'al (50). 

14Jini aceite yom bʌ mi la' wʌc': Jump'is loq'uem bʌ ti jo'c'al ti p'is. 

15Yom mi la' wʌq'uen yumʌl juncojt ña' tiñʌme' che' an lujunc'al la' cha'an. Jiñʌch 

majtañʌl tac melbil bʌ ti trigo, yic'ot pulbil bʌ majtañʌl cha'an mi la' wʌq'ueñon 
wocolix cʌlʌ. Cha'añʌch i ñusʌntel mulil, che'en lac Yum. 

16An ti' wenta pejtelel jini israelob cha'an wersa mi' ch'ʌmob tilel majtañʌl ba'an 

yumʌl. 

17An ti' wenta jini yumʌl cha'an mi' yʌq'ueñob winicob x'ixicob alʌc'ʌl tac cha'an 

tsʌnsʌbil bʌ majtañʌl tac, cha'an pulbil bʌ majtañʌl, yic'ot trigo, yic'ot japbil bʌ 
cha'an majtañʌl, yic'ot majtañʌl cha'an wocolix cʌlʌ. Jiñʌch mi caj i toj la' mul. 
Che'ʌch yom mi la' mel che' ti' yorajlel q'uiñijel, yic'ot ti tsiji' bʌ uw, yic'ot ti' 
yorajlel c'aj o, yic'ot ti pejtelel yan tac bʌ q'uin. 

18Che'ʌch woli' yʌl lac Yum Dios: Che' ti tsijib jabil, yom mi la' ch'ʌm tilel juncojt 

alʌ tat wacax, mach bʌ anic i c'amʌjel mi i lojwel cha'an ma' sʌq'uesan jini 
Templo. 

19Jini motomaj yom mi' ch'ʌmben lamital i ch'ich'el cha'an mi' c'ʌn i bon i yoyel 

Templo, yic'ot ti' chʌnwejlel i xujc i buchlib jini pulʌntib, yic'ot ti' ts'ajquil ya' ba' 
mi la cochel ti jini patio am bʌ ti mal. 

20Che'ʌch mi caj la' mel c'ʌlʌl ti' wucp'ejlel q'uin cha'an jini tsa' bʌ i cha'le mulil 

o i sajtemal o mi cha'an mach c'ajalic i cha'an. Che' jini mi caj i sʌq'uesʌntel jini 
Templo. 

21Che' ti chʌnlujump'ejl (14) q'uin ti jini jach bʌ uw, mi caj la' mel jini Pascua. 

Wucp'ejl q'uin mi la' cha'len q'uiñijel. Mi caj la' c'ux caxlan waj mach bʌ anic i 
levadurajlel. 

22Ti' yorajlel jini Pascua jini ñuc bʌ yumʌl mi caj i yʌc' juncojt alʌ tat wacax cha'an 

i ñusʌntel i mul yic'ot i mul jini israelob. 

23Ti jujump'ejl q'uin c'ʌlʌl ti wucp'ejl q'uin mi caj i pulbeñon c majtan. Jini 

majtañʌl jiñʌch wuccojt alʌ tat wacax, yic'ot wuccojt tat tiñʌme', mach bʌ anic i 
c'amʌjel mi i lojwel. Juncojt i tat chivo yom mi' tsʌnsʌntel ti jujump'ejl q'uin cha'an 
mulil. 

24Jini yumʌl yom mi' yʌc' chʌnlujuncujch (14) trigo cha'an majtañʌl. Yom 

juncujch cha'an jujuncojt alʌ tat wacax yic'ot jujuncojt tat tiñʌme'. Yom chʌmp'ejl 
i jo'c'al litro olivo aceite. Yom wʌcp'ejl litro cha'an jujuncujch trigo. 

25Che' ti' yorajlel q'uiñijel ti octubre, jini yumʌl yom mi' yʌc' jini jach bʌ majtañʌl 

tac cha'an i ñusʌntel mulil ti jujump'ejl q'uin yic'ot jini pulbil bʌ majtañʌl, yic'ot 
jini majtañʌl melbil bʌ ti trigo yic'ot ti aceite. 

Ezequiel 46 

1Lac Yum Dios woli' yʌl: Ñup'ul yom i ti' jini ts'ajc am bʌ ti' tojel ba' mi' pasel 

q'uin c'ʌlʌl ti wʌcp'ejl q'uin che' mi la' cha'len e'tel. Cojach yom jambil ti' yorajlel 
c'aj o yic'ot ti' yorajlel tsiji' bʌ uw. 

2Jini yumʌl mi caj ti ochel ti corredor am bʌ ti jumpat cha'an mi' majlel ti' ts'ajquil 

am bʌ ti mal. Che'ʌch yom mi' mel ba' ora jini motomaj woli' pulbeñob c majtan 
yic'ot majtañʌl cha'an mi' subeñon wocolix cʌlʌ. Mi caj i ch'ujutesañon ya' ti' mal 
corredor. Che' jini mi caj i cha' loq'uel ba' tsa' ochi. Ma'anic mi' bʌc' ñujp'ejl i ti' 
jinto mi' bʌjlel q'uin. 

3Jini winicob x'ixicob mi caj i ch'ujutesañon ya' ti' tojel jini corredor che' ti' yorajlel 

c'aj o yic'ot ti q'uin cha'an tsiji' bʌ uw. 

4Jini yumʌl yom mi' tsʌnsan wʌccojt alʌ tat tiñʌme' cha'an mi' pulbeñon c majtan 

ti' yorajlel c'aj o yic'ot juncojt tat tiñʌme' mach bʌ wis asiyemic. 

5Mi caj i yʌc' juncujch i ñujp bʌ ti ac'ol jini tat tiñʌme', juch'bil bʌ harina yic'ot 

che' bajche' c'amel yom ti' pusic'al cha'an jujuncojt alʌ tat tiñʌme'. Yom wʌcp'ejl 
litro aceite cha'an jujuncujch harina. 

6Che' ti' yorajlel q'uin cha'an tsiji' bʌ uw mi caj i pʌy tilel wen uts'at bʌ alʌ tat 

wacax, yic'ot wʌccojt alʌ tat tiñʌme', yic'ot juncojt tat tiñʌme' mach bʌ anic i 
c'amʌjel mi i lojwel. 

7Che' mi' pʌy tilel jini alʌ tat wacax, yom mi' ch'ʌm tilel juncujch harina, come 

jiñʌch i ñujp ti ac'ol. Che' mi' pʌy tilel jini tat tiñʌme' yom mi' ch'ʌm tilel juncujch 
harina. Che' mi' pʌy tilel alʌ tat tiñʌme' yom mi' yʌc' che' bajche' yom ti' pusic'al. 
Mi caj i ch'ʌm tilel wʌcp'ejl litro olivo aceite cha'an jujuncujch harina. 

8Jini yumʌl yom mi' yochel yom mi' loq'uel ti jini jach bʌ corredor. 

9Pero ba' ora mi' yochelob winicob x'ixicob ti corredor am bʌ ti norte cha'an mi' 

yʌc'ob majtañʌl tac che' ti' yorajlel q'uin, yom mi' loq'uelob ti corredor am bʌ ti 
sur. Jini mu' bʌ i yochelob ti sur yom mi' loq'uelob ti norte. Mach yomic mi' chʌn 
loq'uelob ya' ba' mi' yochelob. 

10Che' ti' yorajlel ili q'uin tac jini yumʌl mi' mejlel ti ochel ti loq'uel yic'ot jini 

winicob x'ixicob. 

11Che' ti' yorajlel ch'ujul bʌ q'uin tac yom juncujch harina cha'an i ñujp ti ac'ol 

jini alʌ tat wacax. Yom juncujch cha'an tat tiñʌme'. Che' mi' yʌjq'uel jujuncojt alʌ 
tat tiñʌme' yom i ñujp ti ac'ol che' bajche' c'amel yom mi' yʌc' jini yumʌl. Yom 
wʌcp'ejl litro aceite yic'ot jujuncujch. 

12Baqui jach bʌ ora mi' yʌc' yambʌ majtañʌl jini yumʌl cha'an pulbil bʌ c majtan 

o mi cha'an mi' subeñon wocolix cʌlʌ, yom mi' poj jajmel jini puerta am bʌ ti' 
pasibal q'uin cha'an mi' yochel i yʌc' jini majtañʌl tac che' bajche' ti' yorajlel c'aj 
o. Che' loq'uemix mi caj i cha' ñujp'ejl i puertajlel. 

13Ti jujump'ejl sʌc'ajel yom mi' tsʌnsʌntel juncojt tat tiñʌme' am bʌ jump'ejl i 

jabilel. Yom mi la' pulbeñon cha'an c majtan. 

14-15Yom i ñujp ti ac'ol ti jujump'ejl sʌc'ajel, jiñʌch jump'is harina loq'uem bʌ ti 

wʌcp'is xʌbʌl yic'ot cha'p'ejl litro aceite. Che'ʌch yom ti pejtelel ora: Jini alʌ tat 
tiñʌme', yic'ot majtañʌl melbil bʌ ti harina, yic'ot olivo aceite. Yom cha'an 
majtañʌl ti jujump'ejl sʌc'ajel. 

16Lac Yum Dios woli' yʌl: Mi jini yumʌl tsi' yʌq'ue i yalobil jumpejt lum, i 

cha'añʌch ti pejtelel ora. 

17Pero mi tsi' yʌq'ue i winic, poj i cha'añʌch jinto ti' yorajlel c'aj o ti wucp'ejl jab 

che' mi' loq'uel ti libre. Che' jini mi' cha' ch'ʌm i lum jini yumʌl. Cojach mu' bʌ i 
yʌq'uentelob i yalobilob i cha'añʌch ti pejtelel ora. 

18Jini yumʌl mach mejlic i wersa chilben i lum mi juntiquilic winic. Mi tsi' yʌq'ue 

i lum i yalobilob, wersa mi' yʌq'uen i bajñel lum, come mach yomic mi' 
chilbentelob i lum c tejclumob. Mach yomic mi' majlelob ti yambʌ lum, che'en 
lac Yum. 

19-20Ti wi'il jini winic tsi' pʌyʌyon ochel ti' ñʌc' ts'ajc am bʌ ti' t'ejl jini colem 

corredor. Tsi' pʌyʌyon ochel ba'an jini ch'ujul bʌ tsalʌl tac an tac bʌ i ti' ti' tojel 
norte. Ya' ti' tojel i bʌjlibal q'uin tsaj q'uele jini tsa' bʌ i subeyon jini winic. Jiñʌch 
ba' mi' ch'ʌxob we'elʌl jini motomajob loq'uem bʌ ti majtañʌl cha'an i ñusʌntel 
mulil. Ya'i ja'el mi' c'ʌñob jini harina cha'an mi' pojpoñob waj. Mi' melob iliyi 
cha'an mach wersajic mi' cuchob ñumel jini majtañʌl tac ya' ti patio am bʌ ti 
norte ame mi' sʌq'uesañob jini winicob x'ixicob ti' wut Dios. 

21-22Che' jini tsi' cha' pʌyʌyon majlel ya' ti patio am bʌ ti jumpat. Tsi' pʌyʌyon 

ba'an jujump'ejl i xujc jini patio. Tsaj q'uele ti jujump'ejl i xujc an tsalʌl junc'al i 
tamlel yic'ot jo'lujump'ejl metro i xujc, joy mʌcbil ti' ts'ajquil tac. 

23Ti' joytʌlel i ts'ajquil tac am bʌ ti mal an tac colem p'ejt melbil bʌ ti ladrillo 

cha'an mi' ch'ʌxob we'elʌl. Ti yebal an horno tac. 

24Tsi' subeyon cha'an jini levíjob mi' c'ʌñob ili tsalʌl tac cha'an mi' ch'ʌxob 

we'elʌl mu' bʌ i yʌc'ob winicob x'ixicob cha'an majtañʌl tac. 

Ezequiel 47 

Jini ñoj ja' mu' bʌ i loq'uel ti Templo 

1Jini winic tsi' cha' pʌyʌyon majlel ba'an i ti' jini Templo. Tsaj q'uele jump'ejl alʌ 

pa' woli bʌ i loq'uel ti' yebal Templo. Tsa' ñumi ti' ñoj jini pulʌntib ya' ti sur. Tsa' 
majli jini pa' ti' tojel i pasibal q'uin. 

2Tsi' pʌyʌyon majlel ti corredor am bʌ ti norte ba' tsa' loq'uiyon lojon ti' ti' ts'ajc 

am bʌ ti norte. Tsi' cha' pʌyʌyon ba'an i ti' am bʌ ti' pasibal q'uin. Ya'i tsaj q'uele 
jini pa' woli bʌ ti ñumel ya' ti sur. 

3Jini winic tsa' caji i p'is majlel jini ja'. An ojlil kilómetro i ñajtlel ti' tojel i pasibal 

q'uin. Tsi' subeyon c'axel ti ja'. Ya' jaxʌl jini ja' ti bic' coc. 

4Tsi' p'isi yambʌ ojlil kilómetro. Tsi' cha' subeyon c'axel. Tsac cha' t'umu jini ja', 

jaxʌl tic pix. 

5Ti yambʌ ojlil kilómetro tsac cha' t'umu jini ja'. Wʌ' jaxʌl ba' mi laj cʌch lac bʌ. 

Ti yambʌ ojlil kilómetro tamix ja'. Ma'anix tsa' mejli c t'um. Yomix ñuxijel. 

6Jini winic tsi' subeyon cha'an mic ña'tan jini tsa' bʌ j q'uele. Tsi' cha' pʌyʌyon 

sujtel ti' ti' ja'. 

7Tsaj q'uele ti cha'wejlel woli ti colel cabʌl te' ti' ti' ja'. 

8Tsi' subeyon: Mi' majlel ja' ti' tojel i pasibal q'uin. Mi' c'axel ti tiquin lum yic'ot ti' 

joctʌlel Jordán c'ʌlʌl mi' c'otel ti Chʌmen bʌ Ñajb. Mi caj i yʌch'esan jini ja' am 
bʌ i yʌts'mil. Wen yʌx mi caj i yajñel. 

9Baqui jach mi' ñumel mi caj i p'ojlel pejtel cuxul tac bʌ. Mi' caj ti p'ojlel chʌy ti 

Chʌmen bʌ Ñajb, come mi' caj ti yʌx'an i ya'lel. Baqui jach mi' majlel jini ja' mi 
caj i cuxtʌyel pejtel chuqui tac an. 

10Jini xchuc chʌyob mi caj i wa'tʌlob ti' ti' Chʌmen bʌ Ñajb ya' ti Engadi c'ʌlʌl ti 

Eneglaim. Mi caj i tiquesañob chimo' chʌy ti' ti' ja'. Cabʌl chʌy ti chajp ti chajp 
mi caj i yajñel ti Chʌmen bʌ Ñajb che' bajche' ti ñajb i c'aba' Mediterráneo. 

11Pero ma'anic mi caj i lajmel jini ja'lumil tac. Mi caj i chʌn ajñel yic'ot i yʌts'mil. 

12Ya' ti' ti' jini cuxul bʌ ja' mi' caj ti colel jini te' tac mu' bʌ i yʌc' i wut ti chajp ti 

chajp. Ma'anic mi caj i tiquin i yopol. Mi caj i chʌn ajñel i wut ti pejtelel ora. Ti 
jujump'ejl uw mi' caj ti c'ʌñ'an i wut, come mi' taj ja' ti jini ñoj ja' mu' bʌ i loq'uel 
ti Templo. Uts'at i wut cha'an i bʌl lac ñʌc'. Uts'at i yopol cha'an ts'ac. 

I cayajonlel jini lum 

13Woli' yʌl lac Yum Dios: Jiñʌch mandar cha'an mi' t'oxbentelob i lumal jini 

lajchʌnmojt i p'olbal Israel. Mi caj i yʌq'uentelob cha'pejt i p'olbal José (Efraín 
yic'ot Manasés). 

14Junlajal mi caj i t'oxbentelob ti mojt ti mojt che' bajche' tsac subeyob la' 

ñojte'elob. Che'ʌch mi caj la' wʌq'uentel wʌle. 

15I cayajonlel am bʌ ti norte mi' tejchel ya' ti' ti' colem ñajb i c'aba' Mediterráneo. 

Mi' majlel c'ʌlʌl ti Hetlón. Che' jini mi' c'axel ti Lebo, mi' c'otel ti Zedad. 

16Mi' ñumel ti Berota, yic'ot Sibraim año' bʌ ti cayajon am bʌ ti ojlil Damasco 

yic'ot ti Hamat. Mi' c'otel ti Hazar Haticón ba' jaxʌl Haurán. 

17Jini cayajon am bʌ ti norte mi' tejchel ti Mediterráneo. Mi' c'otel c'ʌlʌl ti 

Hazarenán ba' jaxʌl i lum Hamat am bʌ ti norte, yic'ot ba' jaxʌl i lum Damasco 
ti sur. 

18I cayajonlel ba' mi' pasel q'uin mi' tejchel ya' ti Hazarenán. Mi' majlel ti wits i 

c'aba' Haurán ya' ti sur lʌc'ʌl ti ñajb i c'aba' Galilea. Ya'i mi' lux i bʌ cha'an mi' 
majlel c'ʌlʌl ti Jordán ja' ti' tojel i bʌjlibal q'uin. Mi' tsajcan i ti' jini Jordán ja' ba' 
jaxʌl Israel yic'ot Galaad. Mi' ñumel ba'an jini Chʌmen bʌ Ñajb c'ʌlʌl mi' c'otel ti 
Tamar. 

19I cayajonlel am bʌ ti sur mi' tejchel ti Tamar, mi' majlel ti' tojel i bʌjlibal q'uin 

c'ʌlʌl ti Cades. Che' jini mi' tsajcan jini ñoj ja' i c'aba' Egipto c'ʌlʌl ti Mediterráneo. 

20I cayajonlel am bʌ ti' bʌjlibal q'uin jiñʌch ñajb i c'aba' Mediterráneo c'ʌlʌl ti sur 

c'ʌlʌl ti norte. 

21Che' yom mi la' t'oxbeñob i lum jini israelob ti mojt ti mojt. 

22Yom mi la' t'oxbeñob jini lum la' pi'ʌlob yic'ot jini yaño' bʌ ch'oyolo' bʌ ti yan 

tac bʌ lum tsa' bʌ tiliyob ti chumtʌl la' wic'ot. Ti pejtelel mu' bʌ i q'uelob pañimil 
ti' lumal Israel, mi la' walobilob, o mi i yalobilob jini parte bʌ ch'oyolob, i 
cha'añobʌch jini lum. Lajal yom mi' ch'ʌmob che' bajche' la' walobilob. 

23Baqui jach mi' tilelob ti chumtʌl ti la' tojlel ya' yom mi' yʌq'uentelob i lum, che'en 

lac Yum. 

Ezequiel 48 

1-7Jiñobʌch i p'olbalob Israel ti mojt ti mojt yic'ot i lumal mu' bʌ caj i yʌq'uentelob: 

Dan: Ya' ti Mediterráneo c'ʌlʌl ti Hetlón am bʌ ti pasibal q'uin c'ʌlʌl ti Lebo, yic'ot 
Hazarenán, jini lum am bʌ ti' yojlil Damasco ya' ti sur, yic'ot Hamat ya' ti norte. 
Jiñʌch i cayajonlel ti' pasibal q'uin yic'ot ti' bʌjlibal q'uin. Aser: An ti' tojel Dan ya' 
ti sur. Lajal i cayajonlel ti' pasibal q'uin yic'ot ti' bʌjlibal q'uin. Neftalí: An ti' tojel 
Aser ya' ti sur. Lajal i cayajonlel ti' pasibal q'uin yic'ot ti' bʌjlibal q'uin. Manasés: 
An ti' tojel Neftalí ya' ti sur. Lajal i cayajonlel ti' pasibal q'uin yic'ot ti' bʌjlibal 
q'uin. Ya'an ti sur Efraín, Rubén, Judá. Lajal i cayajonlel ti' pasibal q'uin yic'ot ti' 
bʌjlibal q'uin. 

8Ya' ti Judá ti' tojel sur an jini lum cha'an Templo. Lajal i cayajonlel ti' pasibal 

q'uin yic'ot ti' bʌjlibal q'uin bajche' i cayajonlel yan tac bʌ i p'olbal Israel. Jini 
Templo an ti ojlil. 

9I tamlel i lumil Templo an ojlil i yuxlujump'ejl kilómetro, i ñuclel jiñʌch lujump'ejl 

kilómetro. 

10An lum ti' joytʌlel Templo, ti norte c'ʌlʌl ti sur. I tamlel jiñʌch ojlil i yuxlujump'ejl 

kilómetro, i ñuclel jiñʌch lujump'ejl kilómetro. 

11Jini lum i cha'añʌch motomajob, i yalobilo' bʌ Sadoc, jini tsa' bʌ i jac'beyoñob 

c t'an. Ma'anic tsi' pi'leyob ti mulil jini israelob che' bajche' yaño' bʌ i p'olbalob 
Leví. 

12Jiñʌch ch'ujul bʌ lum mu' bʌ caj i yʌq'uentelob jini motomajob. An ti' t'ejl i lum 

yaño' bʌ levíjob. 

13I lum jini levíjob lajal i p'isol bajche' jini ñaxan bʌ lum. Ti' pejtelel an i tamlel 

ojlil i yuxlujump'ejl kilómetro, i ñuclel jiñʌch lujump'ejl kilómetro. 

14Mach chombilic ili lum, mach mejlic ti q'uextʌl, come c cha'añʌch, ch'ujulʌch. 

15Jini lum am bʌ ti' tojel Templo ya' ti sur i cha'añʌch tejclum. I tamlel jiñʌch ojlil 

i yuxlujump'ejl kilómetro, i ñuclel jiñʌch ojlil i yuxp'ejl kilómetro. 

16I tamlel jini tejclum an cha'p'ejl kilómetro yic'ot lujunc'al yic'ot lujump'ejl i 

yuxc'al (250) metro. Lajal ti' chʌnxujclel. 

17An jochol bʌ lum ti' joytʌlel tejclum cha'an potrero tac. Jo'p'ejl i wucc'al (125) 

metro i ñuclel. 

18Che' ja'el an lum ti pat tejclum cha'an pʌc'ʌbʌl tac. Mi' tejchel ti' pasibal q'uin. 

Mi' majlel jo'p'ejl kilómetro ti' tojel i bʌjlibal q'uin. An ti' t'ejl jini ch'ujul bʌ lum. 

19Majqui jach woli ti e'tel ti tejclum mi mejlel i c'ʌn jini lum, anquese parte ba' 

ch'oyol ti Israel. 

20Ti pejtelel jini lum i cha'an bʌ Templo yic'ot i cha'an bʌ tejclum, ojlil i 

yuxlujump'ejl (12 1/2) kilómetro i tamlel, yic'ot ojlil i yuxlujump'ejl kilómetro i 
ñuclel. Lajal i tamlel yic'ot i ñuclel. 

21-22Jini lum am bʌ ti' joytilel c'ʌlʌl ba' jaxʌl i lum Israel c cha'añʌch. Ili lum an ti' 

yojlil Judá yic'ot Benjamín. Jini jochol bʌ lum ya' ba' jaxʌl i lum jini Templo i 
cha'añʌch i yum tejclum. I tamlel ti' jujunwejl jiñʌch ojlil i yuxlujump'ejl kilómetro. 
Lajal i ñuclel yic'ot i tamlel ti cha'pejtlel. 

23-27Jini lum mu' bʌ i yʌq'uentel yaño' bʌ i p'olbalob Israel ti mojt ti mojt jiñʌch: 

Benjamín: Ba' jaxʌl i lumal Israel ti' pasibal q'uin c'ʌlʌl ba' jaxʌl mi' bʌjlel q'uin. 
Simeón: An ti' t'ejl Benjamín, ti' pasibal q'uin c'ʌlʌl ti' bʌjlibal q'uin. Isacar: An ti' 
t'ejl Simeón, ti' pasibal q'uin c'ʌlʌl ti' bʌjlibal q'uin. Zabulón: An ti' t'ejl Isacar, ti' 
pasibal q'uin c'ʌlʌl ti' bʌjlibal q'uin. Gad: An ti' t'ejl Zabulón, ti' pasibal q'uin c'ʌlʌl 
ti' bʌjlibal q'uin. 

28I cayajonlel Gad am bʌ ti sur mi' tejchel ya' ti Tamar, mi' majlel ti ja' i c'aba' 

Cades. Che' jini mi' tsajcan jini ñoj ja' i c'aba' Egipto c'ʌlʌl ti ñajb i c'aba' 
Mediterráneo. 

29Jiñʌch bajche' yom mi' yʌq'uentelob lum jujunmojt i p'olbalob Israel. Che' tsi' 

yʌlʌ lac Yum Dios. 

I puertajlel yic'ot i c'aba' jini Tejclum 

30-31Jujump'ejl i puertajlel tejclum mi caj i yotsʌbentel i c'aba' jujunmojt i p'olbal 

Israel. An uxp'ejl i puertajlel ya' ti norte ti' ts'ajquil am bʌ i tamlel cha'p'ejl 
kilómetro yic'ot lujump'ejl i yuxlujunc'al (250) metro. Mi caj i yotsʌbentel i c'aba' 
Rubén, yic'ot Judá, yic'ot Leví. 

32An uxp'ejl i puertajlel ya' ti' pasibal q'uin ba' lajal i tamlel ts'ajc. Mi caj i 

yotsʌbentel i c'aba' José, yic'ot Benjamín, yic'ot Dan. 

33An uxp'ejl i puertajlel ya' ti sur ba' lajal i tamlel ts'ajc. Mi caj i yotsʌbentel i 

c'aba' Simeón, yic'ot Isacar, yic'ot Zabulón. 

34An uxp'ejl i puertajlel ya' ti' bʌjlibal q'uin ba' lajal bʌ i tamlel ts'ajc. Mi caj i 

yotsʌbentel i c'aba' Gad, yic'ot Aser, yic'ot Neftalí. 

35Ti' joytʌlel jini tejclum an bolomp'ejl kilómetro i tamlel. I c'aba' jini tejclum jiñʌch 

I Tejclum Dios, che'en lac Yum Dios. 

 

 

  



1418 

 

Chol de Tumbalá Bible 
© Bible Society of Mexico. 

  
 

 

Daniel 

Daniel 1 

Daniel yic'ot i pi'ʌlob ya' ti Babilonia 

1Che' ti' yuxp'ejlel jab che' woli ti yumʌntel Joacim rey bʌ ti Judá, tsa' c'oti jini 

rey Nabucodonosor loq'uem bʌ ti Babilonia yic'ot i soldadojob. Tsi' joy mʌctayob 
Jerusalén. 

2Lac Yum tsi' yʌc'ʌ jini rey Joacim ti' c'ʌb Nabucodonosor yic'ot cabʌl latu yic'ot 

poc' am bʌ ti' yotot Dios. Nabucodonosor tsi' pʌyʌ majlel pejtel jini xcʌjchelob ti 
Babilonia yic'ot i cuch tsa' bʌ i loc'sa ti' yotot Dios ti Jerusalén. Tsi' laj otsa ti' 
yotot i dios ba' lotol pejtelel i yonlel i chubʌ'an ti' tojlel i dios. 

3-4Jini rey tsi' sube Aspenaz am bʌ ñuc bʌ i ye'tel ti' tojlel i winicob rey cha'an 

mi' yajcan ch'iton winicob ti' tojlel israelob tsa' bʌ pʌjyiyob tilel: Yom c'oc'o' bʌ 
mach bʌ asiyemic i bʌc'tal, i p'olbalob rey, ch'itoñob año' bʌ i ña'tʌbal, yujilo' bʌ 
jun. Yom ch'itoñob i t'ojol jax bʌ ti q'uelol, chajpʌbilo' bʌ cha'an mi' colelob ti' 
yotot jini rey, cha'an mi' ñopob i t'an yic'ot i jun tac caldeojob, che'en. 

5Jini rey tsi' yʌc'ʌ i t'an cha'an mi' c'uxob we'elʌl lajal bajche' mi' c'ux rey, yic'ot 

cha'an mi' japob jini jach bʌ vino mu' bʌ i jap jini rey. Uxp'ejl jab mi caj i 
cʌntesʌntelob. Ti wi'il mi caj i yochelob ti x'e'tel i cha'an rey. 

Daniel yic'ot i pi'ʌlob ti' yotot jini Rey 

6I winic rey tsi' yajca chʌntiquil ch'iton winicob ch'oyolo' bʌ ti Judá i c'aba'ob 

Daniel, Ananías, Misael yic'ot Azarías. Tsi' yajca yaño' bʌ ja'el. 

7Pero jini yumʌl am bʌ ti' wenta cha'an mi' q'uel jini ch'itoñob tsi' q'uextʌbeyob i 

c'aba'. Daniel tsa' otsʌbenti i c'aba' Beltsasar. Ananías tsa' otsʌbenti i c'aba' 
Sadrac. Misael tsa' otsʌbenti i c'aba' Mesac. Azarías tsa' otsʌbenti i c'aba' 
Abednego. 

8Daniel tsi' ña'ta ti' pusic'al ma'anic mi caj i c'ux we'elʌl mu' bʌ i c'ux jini rey. 

Ma'anic mi caj i japben i vino. Tsi' c'ajtibe ti wocol t'an jini yumʌl cha'an mach 
yomic i c'ux i jap. 

9Lac Yum tsi' ñijcʌbe i pusic'al jini yumʌl cha'an mi' jac' ti uts'at. 

10Pero jini yumʌl tsi' sube Daniel: Com c mel bajche' ma' wʌl, pero mic bʌc'ñan 

c yum jini c rey, come tsi' subeyon cha'an mi cʌq'ueñet la' c'ux we'elʌl, cha'an 
mi la' jap vino. Mi tsi' q'uele yajyajetla ti' tojlel la' pi'ʌlob cha'an wi'ñayetla, che' 
jini mi caj i tsictiyel an c mul. Bʌbʌq'uen mi' yʌc'on ti chʌmel jini rey, che'en. 

11Jini cha'an Daniel tsi' pejca jini x'e'tel wa'chocobil bʌ cha'an mi' yʌq'ueñob i 

bʌl i ñʌc' Daniel, Ananías, Misael yic'ot Azarías. 

12Tsi' sube: Awocolic la' c cha'len lojon we'el uch'el lujump'ejl q'uin che' bajche' 

com lojon. Aq'ueñon lojon j c'ux pejtel chuqui mi' colel ti pʌc'ʌbʌl. La' c jap lojon 
ja'. 

13Ti wi'il yom ma' p'ison lojon yic'ot c pi'ʌlob woli bʌ i c'uxob we'elʌl woli bʌ i 

japob vino. Che' bʌ tsa'ix a cʌñʌ bajche' añon lojon, subeñon lojon bajche' a 
wom mic mel lojon, che'en Daniel. 

14Jini winic tsi' jac'ʌ. Jini cha'an tsi' melbeyob che' bajche' tsi' ña'tayob. 

15Tsa' ñumi lujump'ejl q'uin. Tsa' caji i q'uel bajche' añob. C'oc'ob, wen ch'ejlob 

i wut, mach lajalobic bajche' i pi'ʌlob tsa' bʌ i c'uxuyob we'elʌl. 

16Jini cha'an jini x'e'tel ma'anic tsi' subeyob cha'an mi' c'uxob we'elʌl mi' japob 

vino. Tsa' jach i c'uxuyob i wut pʌc'ʌbʌl. 

17Dios tsi' yʌq'ueyob i ña'tʌbal ili chʌntiquilob cha'an mi' ch'ʌmbeñob isujm 

chuqui tac ts'ijbubil ti jun yic'ot pejtel yan tac bʌ i cʌntesʌntel. Daniel tsi' taja i 
c'ʌjñibal cha'an mi' ña'tan i sujmlel jini ñajal tac. 

18-19Tsa' ñumi jini uxp'ejl jab. Jini yumʌl cha'an x'e'telob ti' yotot rey tsi' pʌyʌ 

majlel jini ch'itoñob ba'an Nabucodonosor cha'an mi' q'uelob. Jini rey tsi' cha'le 
t'an yic'otob. Ma'anic tsi' taja yambʌ am bʌ i ña'tʌbal che' bajche' Daniel, 
Ananías, Misael yic'ot Azarías. Jini cha'an tsa' pʌjyiyob cha'an mi' yajñelob ti' 
tojlel rey cha'an mi' subeñob bajche' yom melol i ye'tel. 

20Jini rey tsi' cha'le c'ajtiya tac ti' tojlelob. Tsi' q'uele cabʌlob i pusic'al yic'ot i 

ña'tʌbal lujunyajl i ñumel bajche' xwujtob yic'ot xch'ʌcojelob yic'ot yaño' bʌ año' 
bʌ i ña'tʌbal ti' yumʌntel. 

21Daniel tsa' chʌn ajni ti' yotot rey c'ʌlʌl ti' tejchibal i yumʌntel Ciro. 

Daniel 2 

I ñajal jini rey Nabucodonosor 

1Che' ti cha'p'ejlel jab che' woli ti yumʌntel Nabucodonosor, tsi' cha'le ñajal. 

Bʌbʌq'uen jax chuqui tsi' ñajle. Ma'anix tsa' chʌn ochi i wʌyel come tsi' wen 
mele i pusic'al. 

2-3Che' bʌ tsa' sʌc'a mach chʌn c'ajalix i cha'an i ñajal. Jini cha'an tsi' pʌyʌ tilel 

pejtel i winicob año' bʌ cabʌl i ña'tʌbal, yic'ot mu' bʌ i subob chuqui mi' caj ti 
ujtel, yic'ot xch'ʌcojelob, yic'ot xq'uel ec'ob. Tsi' subeyob cha'an mi' 
tsictesʌbeñob i sujmlel i ñajal. Tsa' tiliyob ti' tojlel jini rey. Jini rey tsi' subeyob: 
Tsac cha'le ñajal, pero mach c'ajalix c cha'an c ñajal, che'en. 

4Jini año' bʌ i ña'tʌbal tsi' yʌlʌyob: Yom cuxulet ti pejtelel ora, c rey lojon. Ñaxan 

tsictesʌbeñon lojon a ñajal. Che' jini mi caj c subeñet lojon i sujmlel, che'ob. 

5Jini rey tsi' yʌlʌ: Tsa'ix ñajʌyi c cha'an. Mi ma'anic mi la' c'ajtesʌbeñon, mi 

ma'anic mi la' subeñon i sujmlel c ñajal, mi caj la' bic'ti tsejpel. Mi caj i jisʌntel 
la' wotot. 

6Pero mi la' wujil la' c'ajtesʌbeñon jini c ñajal, mi uts'at mi la' subeñon i sujmlel, 

mi caj cʌq'ueñetla la' majtan yic'ot la' ñuclel. Jini cha'an wʌle c'ajtesʌbeñonla 
chuqui tsac ñajle. Subeñonla i sujmlel, che'en jini rey. 

7Tsi' cha' subeyob: Tsictesʌbeñon lojon a ñajal. Che' jini mux c subeñet lojon i 

sujmlel, che'ob. 

8-9Jini rey tsi' yʌlʌ: La' wujil mi caj c tsʌnsañetla. Jini cha'an la' wom la' jalʌtesan 

la' bʌ jinto mi' tajon jini wocol tsa' bʌ c ñajle. Tsa'ix la' como la' t'an cha'an mi la' 
lotiñon. C'ajtesʌbeñonla c ñajal. Che' jini mi caj c ñop isujm chuqui woli la' 
subeñon, che'en. 

10Jini año' bʌ i ña'tʌbal tsi' yʌlʌyob: Ma'anic mi juntiquilic lac pi'ʌl mi xwujt mi 

xch'ʌcojel mu' bʌ mejlel i subeñet chuqui tsa' ñajle. Ma'anic yambʌ rey ti pejtelel 
pañimil mu' bʌ i wersa c'ajtibeñob i winicob che' bajche' iliyi. 

11Wen wocol chuqui wola' c'ajtibeñon lojon. Ma'anic majch mi mejlel i 

tsictesʌbeñet, cojach jini diosob mach bʌ chumulobic ti' tojlel winicob ti pañimil, 
che'ob. 

12Tsa' wen mich'a jini rey che' bʌ tsi' yubibeyob i t'an. Tsi' cha'le mandar cha'an 

mi' tsʌnsʌntelob pejtelel año' bʌ cabʌl i ña'tʌbal chumulo' bʌ ti Babilonia. 

13Che' bʌ tsa' tsictiyi jini mandar cha'an mi' laj tsʌnsʌntelob jini año' bʌ i ña'tʌbal, 

tsa' tiliyob winicob cha'an mi' tajob Daniel yic'ot i pi'ʌlob cha'an mi' tsʌnsañob 
ja'el. 

Daniel tsi' tsictesʌbe i sujmlel i ñajal jini rey 

14Arioc jini ñuc bʌ xcʌntaya i cha'an jini rey tsa' c'oti i tsʌnsan jini año' bʌ i 

ña'tʌbal. Daniel tsi' pejca Arioc ti uts bʌ t'an. 

15Tsi' c'ajtibe: ¿Chucoch mi' yʌc' mandar jini rey cha'an mic tsʌnsʌntel lojon? 

che'en. Arioc tsi' laj sube bajche' woli' yujtel. 

16Jini cha'an Daniel tsa' majli i pejcan jini rey ti wocol t'an cha'an mi' pijtan jinto 

mi' c'ajtesʌben i ñajal. 

17Daniel tsa' sujti ti' yotot ba'an i pi'ʌlob. Tsi' tsictesʌbeyob ili wocol Ananías, 

Misael yic'ot Azarías. 

18Tsi' c'ajtiyob i coltʌntel ti' tojlel Dios am bʌ ti panchan. Tsi' c'ajtibeyob i sujmlel 

i ñajal jini rey cha'an ma'anic mi' tsʌnsʌntelob yic'ot jini año' bʌ i ña'tʌbal ti 
Babilonia. 

19Ti jini ac'ʌlel Dios tsi' jac'ʌ. Tsi' pʌsbe Daniel i ñajal jini rey. Jini cha'an Daniel 

tsi' subu i ñuclel Dios am bʌ ti panchan. 

20Tsi' yʌlʌ: La' ñuq'uesʌntic i c'aba' Dios ti pejtelel ora. Come cabʌl i ña'tʌbal 

yic'ot i p'ʌtʌlel. 

21An ti' wenta Dios pejtel chuqui mi' yujtel ti' tojlel winicob. Mi' choc loq'uel rey, 

mi' wa'chocon rey. Mi' yʌq'uen i ña'tʌbal jini año' bʌ i ña'tʌbal. Mi' yʌq'uen i 
p'ip'lel i pusic'al jini p'ip'o' bʌ. 

22Mi' tsictesan i sujmlel mucul tac bʌ, come tilem ti Dios pejtel lac ña'tʌbal. Mi' 

laj cʌn jini mucul tac bʌ ti pañimil, come i sʌclel pañimil mi' yajñel yic'ot. 

23C Dios, i Dioset c ñojte'elob, mic subeñet wocolix a wʌlʌ. Mic ñuq'uesʌbeñet 

a c'aba', come tsa'ix a wʌq'ueyon c ña'tʌbal yic'ot c p'ʌtʌlel. Tsa'ix a 
tsictesʌbeyon i ñajal jini rey yic'ot i sujmlel i ñajal che' bajche' tsaj c'ajtibeyet, 
che'en Daniel. 

24Jini cha'an tsa' majli Daniel ba'an Arioc jini wa'chocobil bʌ i cha'an rey cha'an 

mi' tsʌnsan pejtel año' bʌ i ña'tʌbal ti Babilonia. Daniel tsi' sube: Mach a tsʌnsan 
jini año' bʌ i ña'tʌbal. Pʌyʌyon majlel ba'an jini rey. Joñon mi caj c laj tsictesʌben 
i sujmlel i ñajal, che'en. 

25Arioc tsi' bʌc' pʌyʌ majlel Daniel ba'an jini rey Nabucodonosor. Tsi' sube: 

Wʌ'an juntiquil winic mu' bʌ caj i tsictesʌbeñet i sujmlel a ñajal. I pi'ʌlʌch jini 
ch'oyolo' bʌ ti Judá tsa' bʌ pʌjyiyob tilel, che'en. 

26Jini rey tsi' c'ajtibe Daniel: ¿Mu' ba mejlel a c'ajtesʌbeñon c ñajal? ¿Mejl ba a 

subeñon i sujmlel? che'en. 

27Daniel tsi' yʌlʌ: Ma'anic winic ti' tojlel jini año' bʌ i ña'tʌbal mu' bʌ mejlel i 

subeñet chuqui tsa' ñajle, mi xwujt mi xq'uel ec', mi jinic yujil bʌ i pʌs ñuc bʌ i 
melbal, mi xch'ʌcojel. 

28Pero an juntiquil Dios chumul bʌ ti panchan mu' bʌ mejlel i tsictesʌbeñet 

chuqui tsa' ñajle yic'ot i sujmlel jini mucul tac bʌ mach bʌ cʌmbilic lac cha'an. 
Wolix i tsictesʌbeñet chuqui mi' cajel ti ujtel ti yanto bʌ ora. Mi caj c tsictesʌbeñet 
a ñajal. 

29Che' ñololet ti a wʌyib, c rey, tsa' caji a ña'tan chuqui mi caj i yujtel ti yanto bʌ 

ora. Dios mu' bʌ mejlel i tsictesan chuqui mi' caj ti ujtel tsi' wʌn pʌsbeyet. 

30Tsi' tsictesʌbeyon i sujmlel, pero yom ma' ña'tan, c rey, mach tilemic tic bajñel 

pusic'al, come lajal jach c ña'tʌbal che' bajche' c pi'ʌlob. Dios woli' tsictesʌbeñet 
i sujmlel a ñajal, cha'an ma' ña'tan chucoch wʌlʌcña a pusic'al. 

31Jatet, c rey, tsa' q'uele melbil bʌ i yejtal winic wa'al bʌ ti' tojel a wut. Ma'anic i 

p'isol i ñuclel. Wen bʌbʌq'uen jax i wut. 

32Melbil ti puro oro i jol. Melbil ti puro plata i tajn yic'ot i c'ʌb. Melbil ti bronce i 

ñʌc' yic'ot i jol i ya'. 

33Melbil ti tsucu taq'uin i ya' c'ʌlʌl ti' tun oc. Jixcu i yoc, lamital oc'ol, lamital tsucu 

taq'uin. 

34Che' bʌ tsa' q'uele jini melbil bʌ i yejtal winic, tsa' yilol c'ojli ti wits colem Xajlel. 

Tsi' jats'be i yoc i yejtal jini winic. Tsa' laj jejmi. Jopol tsa' cʌle. 

35Ti ora jach tsa' laj jili jini tsucu taq'uin yic'ot jini oc'ol, yic'ot jini oro, yic'ot plata, 

yic'ot bronce. Jopol tsa' cʌle che' bajche' ts'ubejn ti' yorajlel jajmel, che' bajche' 
i pat trigo ti' yorajlel c'ajbal. Tsi' laj wets'e majlel jini ic'. Ma'anic tsi' cʌyʌ mi 
ts'ita'ic. Pero jini Xajlel yilol jach bʌ tsa' c'ojli tsa' sujti ti colem wits tsa' bʌ i wen 
mʌcta majlel pejtel pañimil. 

36Jiñʌch a ñajal. Yomix wʌle mic tsictesʌbeñet i sujmlel. 

37Jatet rey, ñumen ñuquet bajche' yambʌ reyob, come Dios am bʌ ti panchan 

tsi' yʌq'ueyet a yumʌntel yic'ot a p'ʌtʌlel yic'ot a ñuclel. 

38Wola' yumʌntel baqui jach chumulob winicob yic'ot bʌte'el yic'ot xwejlel mut. 

Dios tsi' laj otsʌbeyet ti a p'ʌtʌlel. Jini cha'an mi' yumañetob. Jini cha'an i 
wentajet i jol jini melbil bʌ i yejtal winic. Melbil i jol ti oro. 

39Che' mi' yujtel a yumʌntel mi caj i tejchel yambʌ yumʌl am bʌ i ñuclel, pero 

mach lajalic bajche' a ñuclel. Che' mi' jilel i yumʌntel mi caj i tejchel i yuxticlel 
yumʌl lajal bʌ bajche' bronce, mu' bʌ caj i yumʌntel ti pejtelel pañimil. 

40Ti wi'il mi caj i tejchel i chʌnticlel yumʌl lajal i p'ʌtʌlel che' bajche' tsucu taq'uin. 

Che' bajche' jini tsucu taq'uin mi' top' pejtel chuqui mi' jats', che' ja'el jini yumʌl 
mi caj i jisan yambʌ yumʌlob. 

41-42Tsa' q'uele ja'el i yoc yic'ot i yal i yoc lamital tsucu taq'uin, lamital oc'ol. 

Jiñʌch i yumʌntel yumʌlob ti mojt ti mojt. An ts'ita' i p'ʌtʌlel jini tsucu taq'uin, 
pero an i c'unlel jini oc'ol. 

43Tsa' q'uele xʌbʌl jini tsucu taq'uin yic'ot oc'ol. Che' jach añob ili yumʌlob. Mi' 

temob i t'an ti ñujpuñijel cha'an mi' p'ʌtesañob i bʌ, pero lolom jach. Come mach 
mejlic ti xʌjbel tsucu taq'uin yic'ot oc'ol. Jini cha'an mi caj i jejmelob. 

44Che' woliyob ti yumʌntel, jini Dios am bʌ ti panchan mi caj i wa'chocon yambʌ 

Yumʌl, mach bʌ yujilic jilel. Mi caj i mʌjlel i cha'an. Mi caj i laj jisan pejtel jini 
yumʌlob. Mi caj i yajñel ti pejtelel ora. 

45Jiñʌch i sujmlel jini Xajlel yilol jach bʌ tsa' c'ojli ti wits, jini Xajlel tsa' bʌ i sutq'ui 

ti ts'ubejn pejtel jini tsucu taq'uin, jini bronce, jini oc'ol, jini plata, yic'ot jini oro. 
Jini p'ʌtʌl bʌ Dios tsa'ix i pʌsbeyet chuqui mi' caj ti ujtel. Isujm chuqui tsa' ñajle. 
Mi caj i yujtel che' bajche' tsac subeyet, che'en Daniel. 

46Jini rey tsi' pʌcchoco i bʌ ba'an Daniel. Tsi' ch'ujutesa. Tsi' yʌc'ʌ mandar 

cha'an mi' pulbentel i majtan Daniel yic'ot xojocña bʌ pom. 

47Jini rey tsi' sube: Jiñʌch mero Dios a Dios. Ñumen ñuc bajche' dioste' tac. 

Jiñʌch i Yum reyob, mu' bʌ i tsictesan i sujmlel jini mucul tac bʌ, come tsa'ix 
mejli a tsictesʌbeñon i sujmlel c ñajal, che'en jini rey. 

48Ti ora jini rey tsi' wa'choco Daniel ti ñuc bʌ i ye'tel. Tsi' yʌq'ue cabʌl i majtan 

letsem bʌ i tojol. Tsi' wa'choco ti gobernador ti jump'ejl tejclum ti Babilonia. Tsi' 
yʌq'ue ñuc bʌ i ye'tel ti' tojlel jini año' bʌ cabʌl i ña'tʌbal ti' tejclum jini rey. 

49Daniel tsi' c'ajtibe jini rey cha'an mi' wa'chocon Sadrac, Mesac, yic'ot 

Abednego ti ñuc tac bʌ i ye'tel ti Babilonia. Che' jini Daniel tsa' aq'uenti ñuc bʌ 
i ye'tel ti' yumʌntel jini rey. 

Daniel 3 

Tsa' coltʌnti loq'uel ti c'ajc 

1Jini rey Nabucodonosor tsi' yʌc'ʌ ti wa'chocontel i yejtal winic melbil bʌ ti oro 

lujump'ejl i cha'c'al (30) metro i chanlel, uxp'ejl metro i bonticlel. Tsi' yʌc'ʌ ti 
wa'chocontel ya' ti joctʌl i c'aba' Dura, ya' ti Babilonia. 

2Tsi' choco ti pʌyol pejtel presidentejob ti jujump'ejl alʌ tejclum tac, 

gobernadorob, i yumob soldadojob, juezob, tesorerojob, consejerojob, 
licenciadojob, yic'ot año' bʌ i ye'tel ti jujump'ejl tejclum, cha'an mi' melbeñob i 
q'uiñilel i yejtal winic tsa' bʌ i wa'choco. 

3Pejtel ili yumʌlob tsi' laj tempayob i bʌ ti' tojel i yejtal winic cha'an mi' melbeñob 

i q'uiñilel. 

4Jini suboñel tsi' yʌlʌ ti c'am bʌ t'an: Ñich'tanla, winicob ch'oyolet bʌ la ti 

jujump'ejl tejclum, la' wujil bʌ t'an ti chajp ti chajp. 

5Che' mi la' wubin i t'an jini trompeta, jini flauta, jini citara, jini arpa, jini salterio, 

jini zampoña, yic'ot yan tac bʌ música, ti jim bʌ ora yom mi la' ñoctʌl ti pejteletla 
cha'an mi la' ch'ujutesan i yejtal winic melbil bʌ ti oro wa'chocobil bʌ cha'an jini 
rey Nabucodonosor. 

6Jini mach bʌ anic mi' ñoctʌl cha'an mi' ch'ujutesan jini wa'chocobil bʌ i yejtal 

winic, ti ora jach mi caj i chojquel ochel ti' yajñib c'ajc woli bʌ ti lejmel, che'en. 

7Che' tsa'ʌch subentiyob winicob loq'uemo' bʌ ti pejtelel lum yujilo' bʌ t'an ti 

chajp ti chajp, tsa' caji ti jajts'el jini música tac ti chajp ti chajp. Tsi' laj 
ñocchocoyob i bʌ cha'an mi' ch'ujutesañob jini wa'chocobil bʌ i yejtal winic. 

8Pero jini caldeojob año' bʌ i ye'tel tsa' majli i subeñob rey i mul jini judíojob 

mach bʌ anic tsi' ñocchocoyob i bʌ. 

9-10Tsi' subeyob: Wen ñuquet c rey. Tsa' wʌc'ʌ mandar cha'an mi' ñocchocoñob 

i bʌ pejtel winicob che' mi' yubiñob jini música, cha'an mi' ch'ujutesañob i yejtal 
winic melbil bʌ ti oro. 

11Jini mach bʌ anic mi' ñoctʌl cha'an mi' ch'ujutesan mi caj i chojquel ochel ti' 

yajñib c'ajc woli bʌ ti lejmel, che'et. 

12Pero jini Sadrac, Mesac, yic'ot Abednego, judíojob año' bʌ i ye'tel ti a tojlel ti 

uxp'ejl tejclum ti Babilonia, ma'anic mi' p'isob ti wenta a t'an. Ma'anic mi' 
ch'ujutesañob a diosob, mi i yejtal winic tsa' bʌ a mele ti oro. 

13Tsʌytsʌyña jax i pusic'al jini rey Nabucodonosor cha'an mich'. Tsi' choco ti 

pʌyol Sadrac, Mesac yic'ot Abednego. Tsa' pʌjyiyob tilel ti ora. 

14Jini rey tsi' subeyob: Sadrac, Mesac yic'ot Abednego, ¿isujm ba ma'anic mi 

la' ch'ujutesan c diosob, yic'ot i yejtal winic tsa' bʌ c mele ti oro? 

15Ma'anic chuqui mi caj c tumbeñetla wʌle mi chajpʌbiletixla cha'an mi la' ñoctʌl. 

Che' mi' cha' jajts'el jini música tac, yom mi la' ch'ujutesan i yejtal winic tsa' bʌ 
c wa'choco. Pero mi ma'anic mi la' ch'ujutesan, mi caj la' chojquel ochel ti' yajñib 
c'ajc woli bʌ ti lejmel. Che' jini, ¿majqui jini dios mu' bʌ mejlel i coltañetla? che'en 
Nabucodonosor. 

16Ti yuxticlelob tsi' jac'beyob jini rey: Ma'anic mi caj j coltan lojon c bʌ ti a tojlel. 

17Wen ñuc c Dios lojon mu' bʌ j c'uxbin lojon. Mi mejlel i coltañon lojon cha'an 

ma'anic mic chʌmel lojon ti c'ajc. Che'ʌch mi caj i mel. Mi caj i loc'sañon lojon ti 
a p'ʌtʌlel. 

18Mi yom i coltañon lojon o mi mach yomic, ma'anic mi caj c ñocchocon lojon c 

bʌ cha'an mic ch'ujutesan a diosob mi i yejtalic winic melbil bʌ ti oro tsa' bʌ a 
wa'choco, che'ob. 

19Tsa' chʌc'a i wut jini rey cha'an tsa' wen mich'a cha'an i t'an ili uxtiquil winicob. 

Tsi' yʌc'ʌ mandar cha'an mi' xijq'uel jini c'ajc cha'an mi' lejmel wucyajl i ñumel i 
ticwʌlel. 

20Tsi' choco majlel wen p'ʌtʌlo' bʌ soldadojob cha'an mi' cʌchob Sadrac, Mesac 

yic'ot Abednego, cha'an mi' chocob ochel ya' ti' yajñib c'ajc woli bʌ ti lejmel. 

21Tsi' moch cʌchʌyob ili uxtiquil winicob, xojolob i cha'an i pixol yic'ot i pislel 

yumʌlob. Tsi' chocoyob ochel ti' yajñib c'ajc woli bʌ ti lejmel. 

22Wen ticʌw jax jini c'ajc, come xic'bilix che' bajche' tsi' yʌc'ʌ mandar jini rey. I 

c'ʌc'al jini c'ajc tsi' tsʌnsa jini soldadojob tsa' bʌ i chocoyob ochel. 

23Cʌchbilob tsa' yajliyob Sadrac, Mesac, yic'ot Abednego ti yojlil i yajñib c'ajc 

woli bʌ ti lejmel. 

24Tsa' toj sajti i pusic'al jini rey. Tsa' bʌc' ch'ojyi. Tsi' c'ajtibe i winicob: ¿Mach 

ba anic tsa' la cotsa ti c'ajc uxtiquil winicob che' cʌchbilob? che'en. Tsa' cu, 
che'ob. 

25Pero wolij q'uel chʌntiquil winicob jitbilobix. Woliyob ti xʌmbal ti' yojlil c'ajc. 

Ma'anic chuqui woli' yubiñob. Che'ʌch yilal i chʌnticlel bʌ bajche' juntiquil dios, 
che'en. 

26Jini cha'an jini rey Nabucodonosor tsi' lʌc'tesa i bʌ ba'an i ti' i yajñib c'ajc woli 

bʌ ti lejmel. Tsi' yota jini año' bʌ ti mal c'ajc: Sadrac, Mesac, Abednego, i 
winiquet bʌ la jini Dios am bʌ ti Chan, loq'uenla ya'i. La' la ilayi, che'en. Ti' 
yuxticlelob tsa' loq'uiyob ti' yojlil c'ajc. 

27Pejtelel jini yumʌlob loq'uemo' bʌ ti jujump'ejl tejclum tsa' tili i q'uelob. Awilan 

ma'anic tsa' puliyob ti c'ajc. Ma'anic tsa' wis puliyob mi i tsutselic i jol mi i pislelic. 
Ma'anic tsa' tsictiyi mi i yujts'ilic buts' ti' tojlelob. 

28Nabucodonosor tsi' yʌlʌ: La' ñuq'uesʌntic i Dios Sadrac, Mesac yic'ot 

Abednego, come tsi' choco tilel i yángel cha'an mi' coltan i winicob tsa' bʌ i 
ñopoyob. Ma'anic tsi' jac'ʌyob c mandar. Tsi' ña'tayob uts'at mi' chʌmelob pero 
mach uts'atic mi' ch'ujutesañob yambʌ dios, jini jach i Dios. 

29Jini cha'an mic subeñob pejtel winicob ti pejtelel lum yujilo' bʌ t'an ti chajp ti 

chajp: “Majqui jach mi' cha'len p'ajoñel ti' contra i Dios Sadrac, Mesac yic'ot 
Abednego la' bic'ti tsejpic. La' jembentic i yotot, come ma'anic yambʌ mu' bʌ 
mejlel i cha'len coltaya che' bajche' iliyi”. Che' tsi' cha'le mandar 
Nabucodonosor. 

30Jini rey tsi' yʌq'ueyob ñumen ñuc tac bʌ i ye'tel Sadrac, Mesac yic'ot 

Abednego ya' ti' lumal Babilonia. 

Daniel 4 

Tsa' sojqui i jol Nabucodonosor 

1Jiñʌch i t'an jini rey Nabucodonosor tsa' bʌ i subeyob pejtel winicob ti jujump'ejl 

lum ti pejtelel pañimil, yujilo' bʌ t'an ti chajp ti chajp: La' ñʌch'lec la' pusic'al. 

2Com c subeñetla chuqui tsi' melbeyonla jini Ñuc bʌ Dios am bʌ ti Chan cha'an 

mi la' ña'tan cabʌl i p'ʌtʌlel. 

3Wen ñuc i melbal. Mi' yajñel i yumʌntel ti pejtelel ora. Mi' pʌsbeñob i p'ʌtʌlel 

winicob yic'ot i yalobilob ti lajm ti lajm. 

4-5Joñon Nabucodonosor, che' ñʌch'ʌlon ti cotot, che' wen chumulon, tsa' 

cajiyon ti tsic pusic'al cha'an chuqui tac tsac ñajle che' ñololon tic wʌyib. 

6Jini cha'an tsac choco ti pʌyol pejtelel año' bʌ cabʌl i ña'tʌbal chumulo' bʌ ti 

Babilonia cha'an mi' tsictesañob i sujmlel c ñajal. 

7Tsa' tiliyob jini año' bʌ cabʌl i ña'tʌbal, yic'ot xch'ʌcojelob, yic'ot xq'uel ec'ob, 

yic'ot xtic'layajob. Tsac tsictesʌbeyob c ñajal, pero ma'anic tsa' mejli i 
subeñoñob i sujmlel. 

8Ti wi'il tsa' tili jini Daniel tsa' bʌ cotsʌbe i c'aba' Beltsasar cha'an mi' q'uejlel ti 

ñuc c dios. But'ul Daniel ti' yEspíritu jini Ch'ujul bʌ Dios. Tsac tsictesʌbe c ñajal. 

9Tsac sube: “Beltsasar ñuc bʌ yumʌlet ti' tojlel jini cabʌl bʌ i ña'tʌbal. Awujil 

chuqui mi caj i yujtel ti wi'il bʌ q'uin. Cujil cʌntesʌbilet cha'an i Ch'ujlel jini Ch'ujul 

bʌ Dios. Ma' cʌmben i sujmlel jini mucul tac bʌ. Ñich'tan chuqui tsaj q'uele tic 
ñajal. Tsictesʌbeñon i sujmlel. 

10-11Jiñʌch iliyi tsa' bʌ c ñajle che' ñololon tic wʌyib: Tsaj q'uele wa'al ti joctʌl 

juntejc colem te' wen chan bʌ. Tsa' coli majlel ili te'. Tsa' ñuc'a. Tsa' c'ʌlʌl c'oti i 
c'ʌb i yopol ti panchan. Tsa' mejli ti q'uejlel ti pejtelel pañimil. 

12Wen i t'ojol jax i yopol, wen cabʌl i wut. Jasʌl i wut cha'an mi' c'uxob ti pejtelel 

pañimil. Ya' tsa' ajni pejtel bʌte'el ti' yʌxñilel i yebal. Jini xwejlel mut tsi' meleyob 
i c'u' ti' c'ʌb te'. Ya' tsi' we'sayob i bʌ pejtel cuxulo' bʌ. 

13Tsaj q'uele tic ñajal, woli' jubel ti panchan juntiquil i yángel Dios. 

14C'am woli ti t'an: Seq'uela jini te'. Tsepbenla i c'ʌb, loc'sʌbenla i yopol. 

P'ujp'unla majlel i wut. La' puts'icob pejtel bʌte'el am bʌ ti' yʌxñilel, yic'ot xwejlel 
mut am bʌ i c'u' ti' c'ʌb. 

15Pero la' cʌlec i xujc'unte'lel yic'ot i wi'. Cʌchʌla ti cadena melbil bʌ ti tsucu 

taq'uin yic'ot bronce. Cʌyʌla ya' ti' yojlil jamil. La' ach'ac ti ye'eb. La' i c'ux jam 
temel yic'ot bʌte'el. 

16La' sojquic i jol. La' sujtic che' bajche' bʌte'el. La' to ajnic ti jamil wucp'ejl jab. 

17Jiñʌch i mandar jini Ñuc bʌ xQ'uelojel. Tsi' choco tilel yic'ot jini ch'ujul bʌ 

ángelob cha'an mi' ña'tʌntel ti pejtelel pañimil an i p'ʌtʌlel lac Yum ti' tojlel 
yumʌlob ti pañimil. Mi' yʌq'uen i yumʌntel majqui jach yom. Mi' wa'chocon jini 
pec'o' bʌ winicob ti' tojlel i pi'ʌlob. 

18Jiñʌch tsa' bʌ c ñajle. Jini cha'an, Beltsasar, yomix wʌle ma' tsictesʌbeñon i 

sujmlel, come ti pejtelob jini año' bʌ i ña'tʌbal tic yumʌntel ma'anic juntiquil mu' 
bʌ i ch'ʌmben isujm che' bajche' jatet, come an ti a pusic'al i yEspíritu jini Ch'ujul 
bʌ Dios”. Che' tsi' yʌlʌ jini rey Nabucodonosor. 

19Ñʌch'ʌl tsa' cʌle Daniel am bʌ i cha'chajplel i c'aba' Beltsasar. Tsa' caji i wen 

mel i pusic'al. Pero jini rey tsi' sube: Beltsasar, mach a mel a pusic'al. Subeñon 
i sujmlel c ñajal, che'en. Daniel tsi' jac'be: ¡Mach cha'leyajix c yum! Uts'at 
muq'uic i yujtel ti' tojlel a contrajob che' bajche' tsa' ñajle. 

20Jini chan bʌ te' tsa' bʌ a q'uele, tsa' bʌ coli c'ʌlʌl ti panchan jiñʌch jatet. Tsiquil 

jini te' ti' ti'il pañimil. 

21Wen i t'ojol jax i yopol, wen cabʌl i wut. Jasʌl i wut cha'an mi' we'san pejtel 

cuxulo' bʌ. Tsa' ajni bʌte'el ti' yʌxñilel i yebal. Jini xwejlel mut tsi' mele i c'u' ti' 
c'ʌb. 

22Jini te' jiñʌch jatet, c rey. Tsa' coliyet. Tsa' p'ʌtesa a bʌ. Tsa' wen coli a ñuclel 

c'ʌlʌl tsa' c'oti ti panchan. A yumʌntel tsa' tsictiyi ti pejtelel pañimil. 

23Tsa' q'uele i yángel Dios woli bʌ i jubel tilel ti panchan woli bʌ i yʌl: “Seq'uela 

jini te'. Laj jisanla. Jini jach i xujc'unte'lel yic'ot i wi' mi caj i cʌytʌl ti lum. Cʌchʌla 

ti cadena melbil bʌ ti tsucu taq'uin yic'ot bronce. Cʌyʌla ya' ti yojlil jamil. La' i 
c'ux pimel temel yic'ot bʌte'el wucp'ejl jab”. Che' tsi' yʌlʌ jini ángel. 

24Jini tsa' bʌ a ñajle jiñʌch chuqui mi' caj ti ujtel ti a tojlel. Jini Dios am bʌ ti chan 

tsi' tsictesʌbeyet. 

25Mi caj a tʌts' a bʌ ti' tojlel winicob. Mi caj a wajñel yic'ot bʌte'el. Mi caj a c'ux 

jam che' bajche' wacax. Jini tijil mi caj i yʌch'esan a bʌc'tal. Wucp'ejl jab mi caj 
a wajñel che' bajche' iliyi, jinto ma' wen cʌn jini Dios am bʌ i p'ʌtʌlel ti' tojlel 
pejtelel yumʌlob ti pañimil. Mi' wa'chocon ti yumʌl majqui jach yom. 

26Tsi' yʌc'ʌ mandar cha'an mi' cʌybentel i xujc'unte'lel ya' ti lum come mux caj 

a cha' ch'ʌm a yumʌntel che' bʌ tsa'ix a cʌñʌ Dios am bʌ i p'ʌtʌlel. 

27Jini cha'an c rey, jac'beñon c t'an. Cʌyʌ a mul. Mele chuqui toj. P'untan jini 

p'ump'uño' bʌ. Muq'uic a mel bajche' iliyi, tic'ʌl mi caj i ñusʌbeñet a mul cha'an 
ma' chʌn ajñel ti a tijicñʌyel, che'en Daniel. 

28Pejtelel iliyi tsa' bʌ tsictesʌbenti jini rey Nabucodonosor tsa' ts'ʌctiyi ti' tojlel. 

29Tsa' to ñumi jump'ejl jab. Che' wa'acña jini rey ya' ti' jol i yotot ti Babilonia, 

30tsa' caji i yʌl: ¡Q'uelela wen ñuc Babilonia! Joñon tsac mele ili ñuc bʌ tejclum 

ba' chumulon tic yumʌntel cha'an mi' cʌjñel c p'ʌtʌlel yic'ot c ñuclel ti pejtelel 
pañimil, che'en. 

31Che' woli to ti t'an jini rey, tsi' yubi t'an tilem bʌ ti panchan tsa' bʌ i yʌlʌ: Ubin 

iliyi rey Nabucodonosor. A yumʌntel mach chʌn a cha'anix. 

32Mi caj a chojquel loq'uel ti' tojlel winicob. Mi caj a wajñel yic'ot bʌte'el wucp'ejl 

jab. Mi caj a c'ux jam che' bajche' tat wacax jinto ma' wen cʌn jini Dios am bʌ ti 
chan am bʌ i p'ʌtʌlel ti pejtelel tejclum tac ti pañimil. Mi' wa'chocon ti yumʌl 
majqui jach yom, che'en. 

33Ti jini jach bʌ ora tsa' ts'ʌctiyi jini t'an tsa' bʌ subenti Nabucodonosor. Tsa' 

chojqui loq'uel ti' tojlel winicob. Tsi' c'uxu jam che' bajche' wacax. Tsa' ach'a i 
bʌc'tal ti tijil jinto tsa' coli i tsutsel che' bajche' xiye'. Tsa' tam'a i yejc'ach che' 
bajche' te'lemut. 

Tsa' cha' wen'a Nabucodonosor 

34Nabucodonosor tsi' yʌlʌ: Che' ñumenix wucp'ejl jab, joñon Nabucodonosor 

tsac letsa c wut ti panchan. Tsa' cha' jajmi c pensar. Tsa' caji c ñuq'uesan Dios 
am bʌ ti Chan. Tsaj q'uele ti ñuc jini cuxul bʌ ti pejtelel ora. Mi' yajñel i yumʌntel 
ti pejtelel ora. Chʌn xuc'ul i yumʌntel ti' tojlel winicob yic'ot i p'olbalob ti lajm ti 
lajm. 

35Pejtel winicob ti pañimil ma'anic i c'ʌjñibal ti' tojlel. Mi' mel che' bajche' yom ti' 

tojlel jini año' bʌ ti panchan yic'ot jini chumulo' bʌ ti pañimil. Ma'anic majch mi 
mejlel i mʌctʌben i p'ʌtʌlel. Ma'anic majch mi mejlel i suben: “¿Chuqui woli a 
mel?” Mach mejlic ti tijq'uel. 

36Ti jimbʌ ora tsa' cha' wen'ayon. Tsa' cha' aq'uentiyon c yumʌntel yic'ot c 

ñuclel. Jini gobernadorob yic'ot ñuc bʌ yumʌlob año' bʌ tic wenta tsi' 
sʌclayoñob. Tsa' cha' wa'chocontiyon ti rey. Ñumen tsa' aq'uentiyon c ñuclel 
che' bajche' ti ñaxan. 

37Jini cha'an, joñon Nabucodonosor, mic ch'ujutesan, mic ñuq'uesan, mij q'uel 

ti ñuc jini Yumʌl am bʌ ti panchan. Pejtelel chuqui mi' mel utsat, toj ja'el. An i 
p'ʌtʌlel cha'an mi' peq'uesan jini mu' bʌ i chañ'esañob i bʌ. Che' tsi' yʌlʌ 
Nabucodonosor. 

Daniel 5 

Belsasar tsi' q'uele t'an ts'ijbubil bʌ ti pajc' 

1Jini rey Belsasar tsi' pʌyʌ tilel lujunc'al i yuxbajc' (1,000) yumʌlob año' bʌ i ye'tel 

ti' yumʌntel cha'an mi' melob ñuc bʌ q'uin. Che' woliyob ti q'uiñijel jini rey yic'ot 
ñuc bʌ yumʌlob, tsa' caji i wen japob vino. 

2-3Che' woli' yʌc'an jini rey, tsi' choco ti ch'ʌmol tilel jini vaso tac melbil bʌ ti oro 

yic'ot plata i cha'an Dios. Jini rey Nabucodonosor i tatuch Belsasar tsa'ix i loc'sa 
tilel ti' Templo Dios ya' ti Jerusalén. Jini rey Belsasar yic'ot i pi'ʌlob ti e'tel yic'ot 
i yijñam yic'ot i yixicob tsi' c'ʌñʌyob ti jap vino 

4cha'an mi' ch'ujutesañob jini dios tac melbil bʌ ti oro, ti plata, ti tsucu taq'uin, ti 

te', yicot ti xajlel. 

5Che' woliyob ti q'uiñijel, ti jini jach bʌ ora tsa' caji i q'uelob ya'an c'ʌbʌl ti' tojel 

jini lámpara woli bʌ ti ts'ijb ya' ti' ñʌc' i ts'ajquil otot am bʌ i bojñil. Jini rey ja'el 
tsi' q'uele jini c'ʌbʌl woli bʌ ti ts'ijb. 

6Sʌclic'an i wut ti bʌq'uen. Tsa' caji ti tsiltsilñiyel i yoc. Ma'anix i p'ʌtʌlel. 

7Jini rey tsa' caji ti oñel. Tsi' pʌyʌ tilel jini winicob año' bʌ cabʌl i ña'tʌbal, jini 

xtic'layajob yic'ot jini xq'uel ec'ob. Jini rey tsi' subeyob: ¿Majqui mi' cʌn jini 
ts'ijbubil bʌ? Mi tsi' tsictesʌbeyon i sujmlel, mi caj cʌq'uen i lʌp wen i t'ojol bʌ i 
pislel yic'ot ujʌl melbil bʌ ti oro. Che' ja'el mi caj cʌq'uen i ye'tel lʌc'ʌl tic t'ejl, 
che'en. 

8Pejtel año' bʌ i ña'tʌbal tsa' ochiyob ba' woli' mel q'uin jini rey, pero ma'anic 

tsa' mejli i cʌñob jini ts'ijbubil bʌ cha'an mi' tsictesʌbeñob i sujmlel. 

9Tsa' utsi caji ti bʌq'uen jini rey Belsasar. Tsa' yʌjñi i wut. Tsa' toj sajtiyob i 

pusic'al jini ñuco' bʌ i ye'tel woli bʌ i pi'leñob. 

10I ña' jini rey tsi' yubi chuqui woli' yujtel. Tsa' ochi ya' ba' woliyob ti q'uiñijel. Tsi' 

yʌlʌ: La' ajniquet ti pejtelel ora, rey. Mach ma' mel a pusic'al, mach sʌc'aquet ti 
bʌq'uen. 

11An juntiquil winic ti a yumʌntel but'ul bʌ ti' yEspíritu jini Ch'ujul bʌ Dios. Che' 

cuxul to a tat, tsi' q'uele wen cabʌl i ña'tʌbal, wen p'ip' i jol. Lajal i ña'tʌbal che' 
bajche' jini diosob. Jini cha'an jini rey Nabucodonosor a tatuch tsi' wa'choco ti' 

yum jini año' bʌ cabʌl i ña'tʌbal, jini yujilo' bʌ i pʌs ñuc tac bʌ i melbal, jini xq'uel 
ec'ob, jini xch'ʌcojelob yic'ot mu' bʌ i subob chuqui mi caj i yujtel ti pañimil. 

12Come Daniel tsa' bʌ q'uextʌbenti i c'aba' ti Beltsasar an i cha'an wen ñuc bʌ 

espíritu yic'ot cabʌl i ña'tʌbal yic'ot i p'ip'lel, cha'an mi' tsictesan i sujmlel ñajal. 
Mi' ch'ʌmben isujm jini ts'ijbubil tac bʌ wocol bʌ ti ña'tʌntel yic'ot jini wen mucul 
tac bʌ. Jini cha'an pʌyʌ tilel Daniel cha'an mi' tsictesʌbeñet i sujmlel jini t'an 
ts'ijbubil bʌ ya' ti' ts'ajc, che'en i ña' Belsasar. 

13Jini cha'an jini rey tsi' pʌyʌ tilel. Tsi' c'ajtibe: ¿Jatet ba jini Daniel tsa' bʌ i pʌyʌ 

tilel c tatuch yic'ot xcʌjchelob ch'oyolo' bʌ ti Judá? 

14An abi ti a tojlel i yespíritu jini diosob yic'ot cabʌl a ña'tʌbal. Wen p'ip' abi a jol. 

15Awilan tsac pʌyʌ tilel jini caldeojob año' bʌ cabʌl i ña'tʌbal cha'an mi' q'uelob 

ili ts'ijbubil bʌ, cha'an mi' tsictesʌbeñoñob i sujmlel, pero ma'anic tsa' mejliyob. 

16Tsa cubi mi mejlel a tsictesan i sujmlel jini mucul tac bʌ. Mi mejlel a toj'esan 

chuqui wocol tac ti toj'esʌntel. Mi awujil a q'uelbeñon jini ts'ijbubil bʌ cha'an ma' 
tsictesʌbeñon i sujmlel, mi caj cʌq'ueñet a lʌp wen i t'ojol jax bʌ a bujc, yic'ot 
ujʌl melbil bʌ ti oro. Mi caj cʌq'ueñet a we'tel lʌc'ʌl tic t'ejl, che'en. 

17Daniel tsi' jac'be: Mach comic c majtan. Loto mi a wom, o aq'uen yambʌ. 

Joñon mi caj j q'uelbeñet jini ts'ijbubil bʌ. Mi caj c tsictesʌbeñet i sujmlel. 

18Jini Dios am bʌ ti Chan tsi' yʌq'ue i yumʌntel yic'ot i ñuclel yic'ot i p'ʌtʌlel a 

tatuch Nabucodonosor. 

19Pejtel jini tejclum tac ti pañimil yujilo' bʌ t'an ti chajp ti chajp tsi' wen bʌc'ñayob 

cha'an cabʌl jax i ñuclel aq'uebil bʌ ti Dios. Tsiltsilñayob ti' tojlel. Come tsi' 
tsʌnsa majqui jach yom, pero mi yom i col, cuxul tsa' ajni. Tsi' yʌq'ue i ñuclel jini 
c'uxbibil bʌ i cha'an. Tsi' chilbe i ñuclel jini ts'a'lebil bʌ i cha'an. 

20Pero tsa' tsʌts'a i pusic'al che' bʌ tsa' caji' q'uel i bʌ ti ñuc. Che' bʌ tsi' chañ'esa 

i bʌ, tsa' chilbenti i yumʌntel yic'ot i ñuclel. 

21Tsa' chojqui loq'uel ti' tojlel winicob. Tsa' sujti che' bajche' bʌte'el. Tsa' ajni ti 

jamil. Tsi' c'uxu jam che' bajche' wacax. Tsa' ach'a i bʌc'tal ti tijil jinto tsi' cʌñʌ 
jini Dios am bʌ ti Panchan am bʌ i p'ʌtʌlel ti' tojlel yumʌlob ti pañimil. Mi' 
wa'chocon ti yumʌl majqui jach yom. 

22Jatet Belsasar i yalobilet jini rey Nabucodonosor. Wen a wujil chuqui tsa' ujti 

ti' tojlel a tat, pero ma'anic tsa' peq'uesa a pusic'al. 

23Tsa' ts'a'le lac Yum am bʌ ti Panchan. Tsa' choco ti ch'ʌmol pejtel i vaso tac 

yic'ot i taza tac cha'an ma' c'ʌn ti jap vino yic'ot a pi'ʌlob ti e'tel, cha'an ma' 
ñuq'uesan a dios tac melbil bʌ ti oro, ti plata, ti bronce, ti tsucu taq'uin, ti te' 
yic'ot ti xajlel, anquese ma'anic i ña'tʌbal. Ma'anic chuqui mi' yubiñob, ma'anic 
chuqui mi' q'uelob. Maxto anic tsa' ch'ujutesa jini Dios woli bʌ i yʌq'ueñet a 
cuxtilel ba' cʌyʌl pejtel chuqui ma' mel. 

24-25Jini cha'an Dios tsi' choco tilel jini c'ʌbʌl cha'an mi' ts'ijbun ili t'an: MENE, 

MENE, TEKEL, UPARSIN. 

26Mux c subeñet i sujmlel ti chajp ti chajp. MENE: Dios tsa'ix i p'isi i yorajlel a 

yumʌntel. Tsa'ix i yujtesa. 

27TEKEL: Tsa' p'isleyet ti balanza. Mach uts'atic mi' q'uelet Dios. 

28UPARSIN: Woli' t'oxtʌl a yumʌntel. Aq'uebilix ti' wenta jini medojob yic'ot 

persiajob, che'en Daniel. 

29Jini rey Belsasar tsi' subu cha'an mi' yʌq'uentel i majtan Daniel. Tsa' aq'uenti 

i lʌp i t'ojol jax bʌ i bujc yic'ot ujʌl melbil bʌ ti oro. Tsa' aq'uenti ñuc bʌ i ye'tel 
lʌc'ʌl ti' t'ejl jini rey. 

30Ti jim bʌ ac'ʌlel tsa' tsʌnsʌnti Belsasar i rey caldeojob. 

31Darío yumʌl bʌ ti Media tsi' ch'ʌmbe i yumʌntel. Anix cha'p'ejl i chʌnc'al (62) i 

jabilel Darío che' bʌ tsi' teche i yumʌntel. 

Daniel 6 

Daniel ti' ch'eñal bajlum 

1Jini rey Darío tsi' wa'choco wʌcc'al gobernadorob cha'an mi' cha'leñob yumʌl 

ti jujump'ejl tejclum ti' yumʌntel. 

2Tsi' yʌc'ʌyob ti' wenta uxtiquil xq'uel e'telob cha'an mi' melob i ye'tel bajche' 

yom, cha'an ma'anic mi' tejchel wocol ti' tojlel jini rey. Juntiquil xq'uel e'tel jiñʌch 
Daniel. 

3Ñumen ñuc tsa' q'uejli ti' tojlel pejtel jini gobernadorob yic'ot jini cha'tiquil i 

pi'ʌlob ti e'tel, come wen yujil e'tel. Jini cha'an jini rey woli' ña'tan i wa'chocon 
Daniel ti' yum pejtelel jini gobernadorob año' bʌ ti jujump'ejl tejclum. 

4Pero jini gobernadorob yic'ot jini xq'uel e'telob tsa' caji' comol ña'tañob bajche' 

mi mejlel i tajbeñob i mul Daniel ti' yumʌntel. Pero ma'anic tsa' mejli i tajbeñob 
i mul, come ma'anic i mul, xuc'ul i melbal. Uts'at ja'el tsi' cha'le yumʌntel ti' tojlel 
pejtel winicob. 

5Jini cha'an tsa' cha' caji i yʌlob jini winicob: Mach mejlic lac tajben i mul Daniel, 

come uts'at bajche' woli' mel. Jini jach leco bajche' mi' ñop i Dios, che'ob. 

6Jini cha'an jini xq'uel e'telob yic'ot jini gobernadorob tsa' majliyob ba'an jini rey 

cha'an yomob i jop'ben i mul Daniel. Tsi' yʌlʌyob: Rey Darío, yom cuxulet ti 
pejtelel ora. 

7Pejtelon lojon am bʌ que'tel lojon ti a yumʌntel tsaj como ña'ta lojon yom melol 

jump'ejl mandar: “Lujump'ejl i cha'c'al (30) q'uin la' i cʌyob i pejcañob i dios pejtel 
winicob. Mi an chuqui yomob, la' i c'ajtibeñet. Mi an majch mi' ñusan ili mandar, 
la' chojquic ochel ti' ch'eñal bajlum”. 

8Yomix ma' mel jini mandar. Yom ma' wotsan a firma cha'an mach mejlic ti 

q'uextʌyel, come mach mejlic ti jejmel i mandar medojob yic'ot persiajob che' 
melbilix, che'ob. 

9Jini cha'an jini rey Darío tsi' yotsa i firma ti jini mandar. 

10Che' bʌ tsi' yubi Daniel melbilix jini mandar, tsa' majli ti' yotot. Tsa' ochi ti mal 

ba' mi' wʌyel cha'an mi' pejcan Dios che' bajche' i tilel. Jamʌl i ventanajlel am 
bʌ ti' tojel Jerusalén. I tilel mi' ñoctʌl ya'i uxyajl ti jujump'ejl q'uin cha'an mi' 
pejcan Dios. Tsi' ñocchoco i bʌ ti oración cha'an mi' ch'ujutesan. Tsi' sube 
wocolix i yʌlʌ Dios. 

11Che' jini tsa' tiliyob jini winicob yomo' bʌ i jop'ben i mul Daniel. Tsi' tajayob 

che' woli' ch'ujutesan Dios. Woli' pejcan Dios ti oración. 

12Jini cha'an tsa' majliyob ti ora ba'an jini rey. Tsi' c'ajtesʌbeyob jini mandar tsa' 

bʌ poj ujti i mel. Tsi' subeyob: ¿Mach ba anic tsa' wotsa a firma ti jini mandar? 
“Lujump'ejl i cha'c'al q'uin la' i cʌyob i pejcañob i dios pejtel winicob. Mi an 
chuqui yomob, la' i c'ajtibeñet. Mi an majch mi' ñusan ili mandar, la' chojquic 
ochel ti' ch'eñal bajlum”. ¿Mach ba che'ic melbil? che'ob. Jini rey tsi' jac'ʌ: Che' 
cuyi. La' mejlic che' bajche' ts'ijbubil, come xuc'ul mi' yajñel i mandar jini 
medojob yic'ot persiajob. Mach mejlic ti jejmel, che'en. 

13Jini winicob tsi' jac'ʌyob: Pero an i mul Daniel, i pi'ʌl bʌ jini xñujp'elob tsa' bʌ 

pʌjyiyob tilel ti Judá. Ma'anic mi' p'iset ti wenta. Che' ja'el ma'anic woli' jac' jini 
mandar tsa' bʌ a mele. Tsaj q'uele lojon. Woli' chʌn mel che' bajche' i tilel ti' 
tojlel i Dios. Uxyajl ti q'uin mi' pejcan i Dios ti oración, che'ob. 

14Tsa' caji i wen mel i pusic'al jini rey che' bʌ tsi' yubi iliyi. C'ʌlʌl jinto tsa' bʌjli 

q'uin tsi' chʌn ña'ta i coltan Daniel. 

15Pero jini winicob tsi' chʌn xiq'uiyob. Tsi' yʌlʌyob: Rey, ña'tan xuc'ul mi' yajñel 

i mandar medojob yic'ot persiajob. Melbilix jini mandar. Tsa' wotsa a firma. 
Mach mejlic ti jejmel, che'ob. 

16Jini cha'an jini rey tsi' yʌc'ʌ i t'an cha'an mi' yotsañob Daniel ti' ch'eñal bajlum. 

Jini rey tsi' sube Daniel: La' i coltañet a Dios mu' bʌ a ch'ujutesan, come xuc'ulet 
ti' tojlel, che'en. 

17Che' jini tsi' chocoyob ochel ti ch'en. Tsi' ch'ʌmʌyob tilel xajlel cha'an mi' 

mʌcbeñob i ti'. Jini rey tsi' yotsʌbe i sellojlel jini xajlel. Jini yumʌlob ja'el tsi' 
yotsʌbeyob i sellojlel. Che' jini ma'anic majch tsa' mejli i coltan Daniel. 

18Jini rey tsa' sujti ti' yotot. Wʌlʌcña i pusic'al tsa' majli ti ñoltʌl. Tsi' ñusa ac'ʌlel 

ti ch'ajb yic'ot tsic pusic'al. Ma'anic tsi' c'uxu waj. Mach yomix i tijicñesʌntel i 
pusic'al. Ma'anic tsa' ochi i wʌyel. 

19Che' bʌ tsa' sʌc'a, tsa' ch'ojyi jini rey. Tsa' bʌc' majli ya' ti' ch'eñal bajlum. 

20Che' lʌc'ʌlix an ya' ti' ti' ch'en, wen ch'ijiyem i pusic'al tsi' yota Daniel: Daniel, 

i yaj e'telet bʌ jini Cuxul bʌ Dios, ¿tsa' ba mejli i coltañet a Dios cha'an xuc'ul 
wola' wajñel ti' tojlel? ¿Tsa' ba mejli i coltañet cha'an ma'anic mi' tsʌnsañet jini 
bajlum? che'en. 

21Daniel tsi' jac'ʌ: C rey, yom cuxulet ti cabʌl jabil. 

22Jini c Dios tsi' choco tilel i yángel cha'an mi' mʌcben i yej jini bajlum tac. Toj 

tsi' q'ueleyon. Jini cha'an ma'anic chuqui tsi' tumbeyon. Ti a tojlel ja'el, c rey, 
ma'anic c mul, che'en. 

23Wen tijicña i pusic'al jini rey. Tsi' yʌc'ʌ mandar cha'an mi' loc'sañob Daniel ti' 

ch'eñal bajlum. Ma'anic mi ts'ita'ic i lojwel, come wen xuc'ul i pusic'al ti Dios. 

24Jini rey tsi' yʌc'ʌ mandar cha'an mi' pʌjyelob tilel jini winicob tsa' bʌ i jop'beyob 

i mul Daniel, cha'an mi' chojquelob ochel ti ch'eñal bajlum, ti pejtelelob yic'ot i 
yijñam yic'ot i yalobilob. Che' maxto c'otemobic ti' yebal jini ch'en, tsa' tijp'iyob 
jini bajlum cha'an mi' jisañob. Tsi' bic'ti xut'uyob. 

25-26Jini rey Darío tsi' ts'ijba jun. Tsi' choco majlel ti pejtelel i lumal, ti jujump'ejl 

tejclum tac ba' yujilob t'an ti chajp ti chajp. Tsi' subeyob: La' p'ojlic i ñʌch'tilel la' 
pusic'al. Joñon mic sub ti mandar, yom mi la' bʌc'ñan i Dios Daniel ti pejtelel c 
yumʌntel. Yom mi la' p'is ti wenta, come jiñʌch Cuxul bʌ Dios mu' bʌ i yajñel ti 
pejtelel ora. Ma'anic mi caj i jilel i yumʌntel. Mi' yajñel i p'ʌtʌlel ti pejtelel ora. 

27Yujil coltaya. Yujil i loc'sañob ti wocol i cha'año' bʌ. Mi' pʌs ñuc tac bʌ i melbal 

ti panchan yic'ot ti pañimil. Tsi' colta Daniel. Ma'anic tsi' yʌc'ʌ ti jilel ti bajlum, 
che'en. 

28Che' jini añʌch i ñuclel Daniel ti' yumʌntel Darío yic'ot ti' yumʌntel Ciro ch'oyol 

bʌ ti Persia. 

Daniel 7 

Daniel tsi' ñajle chʌncojt bʌte'el 

1Ti jump'ejl ac'ʌlel che' ti' tejchibal i yumʌntel Belsasar, an chuqui tsi' q'uele 

Daniel choyol bʌ ti panchan. Tsa' caji i ts'ijbun pejtel chuqui tsi' q'uele. 

2Tsi' yʌlʌ: Tsaj q'uele che' ti ac'ʌlel awilan cabʌl ic' ti colem ñajb woli bʌ i tilel ti 

chʌnwejlel pañimil. Woli' ñijcan jini ja'. 

3Chʌncojt wen ñuc bʌte'el tsa' loq'ui tilel ti ja'. 

4Jini ñaxan bʌ lajalʌch bajche' bajlum, pero an i wich' che' bajche' xiye'. Che' bʌ 

tsaj q'uele tsa' c'ocbenti loq'uel i wich'. Tsa' wa'le ti cha'ts'ijt i yoc che' bajche' 
winic. Tsi' aq'uenti i ña'tʌbal che' bajche' winic. 

5Tsaj q'uele i cha'cojtlel bʌte'el lajalʌch bajche' oso, ch'uyul i c'ʌb cha'an mi' 

cha'len tijp'el. An uxts'ijt i bʌquel ch'i'latʌl c'uxul bʌ i cha'an. Tsa' subenti: 
“Ch'ojyen, wen c'uxu we'elʌl bajche' c'amel a wom”. 

6Ti wi'il tsaj q'uele yambʌ bʌte'el, lajal bajche' bajlum. An cha'q'uejl i wich' ti' pat. 

An chʌmp'ejl i jol. Tsa' aq'uenti cabʌl i p'ʌtʌlel cha'an mi' mʌlben yambʌ bʌte'el 
tac. 

7Ti wi'il tsaj q'uele tilem bʌ ti panchan i chʌncojtlel bʌte'el wen bʌbʌq'uen bʌ, 

cabʌl i p'ʌtʌlel. Tsucu taq'uin i bʌquel i yej. Tsi' wen cha'le jisaya. Tsi' bic'ti xut'u 
i colojm. An ja'el lujunts'ijt i xulub. Ñumen jontol bajche' yan tac bʌ bʌte'el. 

8Che' bʌ tsaj q'uele i xulub, tsa' caji ti pasel yambʌ i yalʌ xulub. Ti' p'ʌtʌlel jini 

alʌ xulub tsa' jojts'i loq'uel uxts'ijt xulub jini ñaxan bʌ. An i wut che' bajche' winic. 
An i yej tsa' bʌ i c'ʌñʌ cha'an mi' chañ'esan i bʌ ti t'an. 

I meloñel Dios 

9Tsac chʌn q'uele jinto tsa' caji i c'ʌcchocontel i buchlib yumʌlob. Tsa' caji ti 

buchtʌl jini Am bʌ Cabʌl i Jabilel. Wen sʌsʌc i pislel che' bajche' i ña'al tsʌñal. 
Wen sʌsʌc i tsutsel i jol che' bajche' i tsutsel tiñʌme'. I buchlib yic'ot i yoc i 
buchlib puro c'ajc woli bʌ ti lejmel. 

10Tsa' ts'ʌjyi loq'uel jini c'ajc ti' tojlel. An i yaj e'telob ti mil ti mil yic'ot bajc'ʌl 

winicob x'ixicob wa'alo' bʌ ti' tojlel. Jini Juez tsa' caji' tech meloñel. Tsa' caji ti 
jajmel jini jun tac. 

11Che' bʌ tsac chʌn q'uele, tsa' tsʌnsʌnti i chʌncojtlel bʌte'el cha'an ti' caj ñuc 

bʌ i mul jini alʌ xulub, cha'an tsi' chañ'esa i bʌ ti' t'an. Tsi' yotsayob ti c'ajc cha'an 
mi' pulel. 

12Cuxul to jini uxcojt bʌte'el, pero tsa' chilbentiyob i yumʌntel. Tsa' to 

aq'uentiyob jumuc' cha'an mi' jal'añob ts'ita'. 

13Tsaj q'uele tsa' tili juntiquil che' bajche' I Yalobil Winic ti pam tocal. Tsa' pʌjyi 

tilel lʌc'ʌl ba'an jini Am bʌ Cabʌl i Jabilel. 

14Jini Winic tsa' aq'uenti i p'ʌtʌlel, yic'ot i ñuclel yic'ot i yumʌntel. Pejtel winicob 

yujilo' bʌ t'an ti chajp ti chajp tsa' caji i yumañob. An i p'ʌtʌlel ti pejtelel ora. 
Ma'anic mi' caj ti jilel i yumʌntel. 

I sujmlel jini ñajal 

15Joñon Daniel tsa' cajiyon ti bʌq'uen. Tsa' caji c wen mel c pusic'al cha'an pejtel 

jini tsa' bʌ j q'uele. 

16Tsac lʌc'tesa c bʌ ba' wa'alob jini woli bʌ i q'uelob. Tsaj c'ajtibe juntiquil cha'an 

mi' tsictesʌbeñon i sujmlel pejtel iliyi. Tsi' tsictesʌbeyon i sujmlel. Tsi' subeyon: 

17Ili chʌncojt wen ñuc bʌ bʌte'el tsa' bʌ a q'uele jiñʌch chʌntiquil yumʌlob mu' 

bʌ caj i cha'leñob yumʌl ti pañimil. 

18Pero mi caj i yʌq'uentelob i yumʌntel ti pañimil jini winicob x'ixicob mu' bʌ i 

yumañob jini Dios am bʌ ti panchan. Mach jilic i yumʌntel ti pejtelel ora, che'en. 

19Tsaj c'ajtibe i sujmlel i chʌncojtlel bʌte'el wen bʌbʌq'uen jax bʌ. Puro tsucu 

taq'uin i bʌquel i yej, bronce i yejc'ach yujil bʌ jisaya. Tsi' bic'ti xut'u i colojm. 

20Tsaj c'ajtibe ja'el i sujmlel jini lujunts'ijt xulub, yic'ot jini alʌ xulub tsa' bʌ pasi ti 

wi'il, tsa' bʌ i jisa uxts'ijt xulub. Jiñʌch xulub am bʌ i wut lajal bajche' winic. Tsi' 
c'ʌñʌ i yej cha'an mi' ñuq'uesan i bʌ. Ñumen ñuc tsi' q'uele i bʌ bajche' yan tac 
bʌ xulub. 

21Tsaj q'uele woli' cha'len guerra ti' contra i cha'año' bʌ Dios. Tsa' mʌjli i cha'an 

22jinto tsa' tili ti meloñel jini Am bʌ Cabʌl i Jabilel. Tsi' tsictesa ti toj i cha'año' bʌ. 

Tsa' c'oti i yorajlel cha'an mi' yʌq'ueñob i yumʌntel i cha'año' bʌ Dios. 

23Tsi' subeyon jini Am bʌ Cabʌl i Jabilel: Jini i chʌncojtlel bʌte'el jiñʌch i 

chʌmp'ejlel yumʌl mu' bʌ i yumʌntel ti pejtelel pañimil. Mach lajalic bajche' yaño' 
bʌ. Mi caj i cha'len jisaya ti pejtelel pañimil. Mi caj i t'uchtan yaño' bʌ che' bajche' 
mi' jujch'el trigo ti lum. 

24Jini lujunts'ijt i xulub, jiñʌch lujuntiquil yumʌlob mu' bʌ caj i cha'leñob yumʌl. 

Ti wi'il mi caj i buchtʌl yambʌ yumʌl mach bʌ lajalic bajche' jini ñaxan bʌ. Mi caj 
i jisan uxtiquil. 

25Mi caj i p'aj jini Dios am bʌ ti panchan. Mi caj i tic'lan i cha'ano' bʌ Dios. Mi caj 

i ñop i q'uextan i yorajlel q'uiñijel tac yic'ot pejtel jini ley. Ojlil i chʌmp'ejl jab mi 
cajel i cha'len yumʌl ti' tojlel i cha'año' bʌ Dios. 

26Pero jini Am bʌ Cabʌl i Jabilel mi caj i tilel ti meloñel. Mi caj i chilben i yumʌntel. 

Mi caj i junyajlel jisan jini yumʌl. 

27Mi caj i chilbentelob i yumʌntel yic'ot i p'ʌtʌlel yic'ot i ñuclel jini yumʌlob ti 

pañimil. Mi caj i yʌq'uentelob i cha'año' bʌ Dios am bʌ ti panchan. Mi caj i 
cha'leñob yumʌl ti pejtelel ora. Pejtelel año' bʌ i ye'tel mi caj i melbeñob i ye'tel 
i cha'año' bʌ Dios. Mi caj i jac'beñob i t'an. 

28Jiñʌch tsa' bʌ j q'uele. Joñon Danielon. Tsa' caji c wen mel c pusic'al. Tsa' 

sʌc'a c wut cha'an bʌq'uen. Pero ma'anic tsac sube yambʌ. 

Daniel 8 

Daniel tsi' q'uele carnero yic'ot i tat chivo 

1Che' ti' yuxp'ejlel jab che' woli ti yumʌntel jini rey Belsasar, tsac cha' q'uele 

bʌbʌq'uen bʌ che' bajche' ti ñaxan. Joñon Danielon. 

2Tsaj q'uele che' bajche' ya' añon ti Susa, jiñʌch ñuc bʌ tejclum ti' yumʌntel 

Elam. Ya' añon ti' ti' jini ñoja' i c'aba' Ulai. 

3Che' bʌ tsac letsa c wut tsaj q'uele juncojt tat tiñʌme' ti' ti' jini ñoja'. An cha'ts'ijt 

i xulub, wen chan tac, pero ñumen chan junts'ijt bajche' yambʌ. I cha'ts'ijtlel bʌ 
tsa' bʌ pasi ti wi'il tsi' ñusʌbe i chanlel jini ñaxan bʌ. 

4Jini tat tiñʌme' tsi' pam cha'le lujchiya. Tsi' laj choco tac jini am bʌ ti' tojel i wut. 

Ma'anic majch tsa' mejli i jisan cha'an cabʌl i p'ʌtʌlel. Tsi' mele che' bajche' yom. 
Tsi' wen ñuq'uesa i bʌ. 

5Tsac cha'le tsic pusic'al cha'an ma'anic tsac ch'ʌmbe isujm. Ti ora tsa' tili tat 

chivo loq'uem bʌ ti' bʌjlibal q'uin. Tsa' tili ti ajñel. Ma'anic tsi' t'uchta lum yilal. 
An junts'ijt colem bʌ i xulub ya' ti' yojlil jini cha'p'ejl i wut. 

6Tsa' c'oti ti lʌc'ʌl ba'an jini tat tiñʌme' am bʌ cha'ts'ijt i xulub. Jiñʌch wa'al bʌ ya' 

ti' ñoja' tsa' bʌ j q'uele ti ñaxan. Ajñel tsa' tili tat chivo i contrajin jini tat tiñʌme' ti 
pejtelel i p'ʌtʌlel. 

7Wen mich' tsa' c'oti ti' tojlel tat tiñʌme'. Tsi' c'ʌsbe i xulub ti cha'ts'ijtlel. Ma'anix 

i p'ʌtʌlel jini tat tiñʌme' cha'an mi' coltan i bʌ. Jini tat chivo tsi' choco ti lum. Tsa' 
caji i t'uchtan. Ma'anic majch tsa' mejli i coltan jini tat tiñʌme'. 

8Tsa' utsi caji ti tsictiyel i ñuclel jini tat chivo. Che' cabʌlix i p'ʌtʌlel tsa' bʌc' 

c'ocbenti loq'uel jini chan bʌ xulub. Ya' ba' tsa' loq'ui junts'ijt tsa' pasi yambʌ 
chʌnts'ijt tsa' bʌ i tuch'u i chʌnwejlel pañimil. 

9Junts'ijt tsa' wen p'ʌta. Tsa' caji i cha'len guerra ti sur yic'ot ya' ti' pasibal q'uin 

yic'ot ti' contra jini israelob. 

10Tsi' contraji i cha'año' bʌ Dios. Tsi' jisa lamital jini ñuco' bʌ i ye'tel. 

11Tsi' ñopo i contrajin i Yum jini yumʌlob ti panchan. Tsi' tiq'ui jini mu' bʌ i 

pulbeñob i majtan tac Dios. Tsi' bib'esa jini Templo ba' mi' cha'leñob 
ch'ujutesaya. 

12Pero tsa' tijq'uiyob jini año' bʌ ti panchan ame bʌc' tilic i jisañob jini jontol bʌ 

yumʌl. Jini cha'an tsa' jili ti pañimil chuqui tac toj. Tsa' p'ojli lot yic'ot jontolil. 

13Tsa cubibe i t'an cha'tiquil ángelob. Juntiquil tsi' c'ajtibe yambʌ: ¿Baqui ora mi 

caj i cha' pulbentel i majtan Dios ti jujump'ejl q'uin ya' ti pulʌntib? ¿Jala to mi caj 
i bib'esʌntel jini Ch'ujul bʌ Ajñibʌl i cha'an lac Yum? ¿Baqui ora mi caj i 
q'uextʌbentel i jontolil? ¿Baqui ora mi caj i mʌjlel i cha'an xñopt'añob? 

14Yambʌ ángel tsi' jac'ʌ: Jinto mi' ñumel lujump'ejl i waxʌc'al yic'ot uxbajc' 

(2,300) q'uin, che'en. Ti wi'il mi caj i sʌq'uesʌntel jini Ch'ujul bʌ Ajñibʌl. 

15Joñon Danielon, tsac cha'le wersa cha'an mic ch'ʌmben isujm ili tsa' bʌ j 

q'uele. Awilan tsa' wa'le winic tic tojlel. 

16Tsa cubibe i t'an tilem bʌ ya' ti ñoja' i c'aba' Ulai. Tsi yʌlʌ: Gabriel, tsictesʌben 

i sujmlel jini ujtel to bʌ i q'uel ili winic, che'en. 

17Gabriel tsi' lʌc'tesa i bʌ ba' añon. Tsa' cajiyon ti wen bʌq'uen. Tsa' ñuc yajliyon 

ti lum. Tsi' subeyon: I yalobil winic, yom ma' ch'ʌmben isujm. Mi caj i ts'ʌctiyel 
pejtel iliyi che' ti' jilibal pañimil, che'en. 

18Tsa' c'uñ'ayon. Tsa' ñol yajliyon ti lum. Pero tsi' ñijcayon ch'ojyel. Tsi' coltayon 

cha'an mic wa'tʌl. 

19Tsi' subeyon: Wʌ' añon cha'an mic subeñet chuqui mi caj i yujtel che' ti' 

yorajlel i mich'ajel Dios, come jini q'uelel bʌ a cha'an mi' caj ti ujtel ti' jilibal 
pañimil. 

20Jini tat tiñʌme' tsa' bʌ a q'uele am bʌ cha'ts'ijt i xulub, jiñʌch rey ti Media yic'ot 

jini rey ti Persia. 

21Jini tat chivo jiñʌch yumʌl ti Grecia. Jini tam bʌ i xulub am bʌ ti' yojlil i wut 

jiñʌch ñaxan bʌ rey ti Grecia. 

22Jini chʌnts'ijt xulub tsa' bʌ pasi ti' q'uexol jini ñaxan bʌ, jiñʌch chʌntiquil 

yumʌlob. Pero mach cabʌlic i ñuclel che' bajche' jini ñaxan bʌ yumʌl. 

23Che' yomix jilel i yumʌntel ili yumʌlob, che' cabʌlix i jontolil winicob, mi caj i 

wa'chocontel juntiquil rey wen ch'ejl bʌ, wen p'ip' bʌ i jol. 

24Mi caj i wen p'ʌtan, pero mach cha'anic i bajñel p'ʌtʌlel. Tilem i p'ʌtʌlel ti 

Satanás. Baqui jach mi' majlel mi' cha'len jisaya. Pejtelel chuqui mi' ña'tan i mel, 
mi' mel. Mi caj i jisan jini p'ʌtʌlo' bʌ yic'ot i cha'año' bʌ Dios. 

25Wen p'ip' i jol, wen yujil lotiya. Mi caj i bʌc' jisan jini mach bʌ yʌxʌlobic i yo. Mi 

caj i chañ'esan i bʌ ti' contra i Yum yumʌlob, pero Dios mi caj i jisan. 

26Jini tsa' bʌ a q'uele isujmʌch. Mi' caj ti ujtel ti jo'bajc' yic'ot jo'lujunc'al (2,300) 

q'uin che' bajche' tsac tsictesʌbeyet. Mach yomic ma' tsictesan chuqui tsa' 
q'uele, come jal to mi caj i yujtel, che'en Gabriel. 

27Joñon Danielon. Tsa' c'uñ'ayon. Cabʌl q'uin c'amon. Che' bʌ tsa' c'oc'ayon, 

tsa' caji c cha' melben i ye'tel jini rey. Pero tsac wen mele c pusic'al cha'an 
chuqui tac tsaj q'uele, come ma'anic tsac ch'ʌmbe isujm. 

Daniel 9 

Daniel tsi' cha'le oración cha'an israelob 

1-2Jini Darío (i yalobil Asuero, tilem bʌ ti' p'olbal medojob) tsa' caji ti yumʌl ti' 

tojlel caldeojob. Ti' tejchibal i yumʌntel joñon, Daniel, tsaj q'uele i ts'ijbujel jini 
x'alt'an Jeremías ba' ts'ijbubil mi caj i tic'lʌntel Jerusalén lujump'ejl i chʌnc'al 
(70) jab. 

3Tsac pejca lac Yum Dios ti wocol t'an. Tsac cha'le ch'ajb. Tsac xojo coxtal. 

Tsac mujla c bʌ ti tan. 

4Tsac pejca ti oración lac Yum Dios. Tsac sube c mul yic'ot i mul c pi'ʌlob 

israelob. Tsac sube: C Yum, ñuc bʌ Dioset, wen bʌc'ñʌbilet. Ma' chʌn ña'tan a 
t'an cha'an ma' ts'ʌctesʌbeñob jini mu' bʌ i c'uxbiñetob yic'ot jini mu' bʌ i jac'ob 
a mandar. 

5Tsa'ix c cha'le lojon mulil yic'ot jontolil. Tsac ñusa lojon a t'an. 

6Tsaj cʌyʌ lojon a mandar. Ma'anic tsac p'isi lojon ti wenta i t'an jini x'alt'añob a 

cha'an. Tsi' pejcayob c reyob lojon ti a c'aba' yic'ot jini ñuc bʌ x'e'telob, yic'ot 
pejtel jini winicob x'ixicob, yic'ot c ñojte'el lojon, pero ma'anic tsi' jac'ʌyob. 

7Jatet c Yum tojet. Pero an lojon c mul judíojon bʌ lojon. Quisintic jax woli cubin 

lojon cha'an i mul jini ch'oyolo' bʌ ti Jerusalén yic'ot ti pejtelel Israel. Pam 
pujquemon lojon ti pejtelel pañimil, ti lʌc'ʌl yic'ot ti ñajtʌl baqui jach tsa' 
chocoyon lojon majlel ti' caj cha'an tsaj cʌyʌyet lojon. 

8C Yum, woliyon lojon ti quisin yic'ot c rey lojon, yic'ot año' bʌ i ye'tel yic'ot c tat 

lojon, come tsac cha'le lojon mulil ti a tojlel. 

9Pero jatet, c Yum lojon Dios, awujil p'untaya. Ma' ñusʌbeñob i mul a contrajob. 

10C Dios lojon, ma'anic tsac ñich'ta lojon a t'an. Ma'anic tsac jac'ʌ lojon che' bʌ 

tsi' cʌntesayon lojon a winicob jini x'alt'añob. 

11Pejtelel israelob tsi' ñusayob a t'an. Ma'anic tsac jac'ʌ lojon a mandar. Ma'anic 

tsac ñich'ta lojon a t'an. Jini cha'an tsa' tili tic tojlel lojon a mich'ajel, yic'ot pejtel 
jini wocol ts'ijbubil bʌ ti' mandar Moisés jini a waj e'tel. Tsa' chocoyon lojon 
loq'uel ti a tojlel, come tsac cha'le lojon mulil ti a contra. 

12Tsa' mele che' bajche' tsa' wʌlʌ. Tsa' choco tilel ñuc bʌ wocol tic tojlel lojon 

yic'ot ti' tojlel c yumob lojon. Tsa' jisa Jerusalén. Ti yambʌ ora ma'anic tsa cubi 
lojon ñuc bʌ wocol che' bajche' jini. 

13Pejtel ili wocol tsa' tili tic tojlel lojon che' bajche' ts'ijbubil ti' mandar Moisés. 

Pero ma'anic tsac sʌclayet lojon, c Yum Dios. C'ʌlʌl wʌle ma'anic wolij cʌy lojon 
c mul. Ma'anic wolic p'is lojon ti wenta mi xuc'ul a t'an. 

14Jini cha'an c Yum, tsa'ix a choco tilel jini ñuc bʌ wocol cha'an ma' ts'ʌctesan 

a t'an, come tojet c Yum Dios ti pejtelel a melbal. Ma'anic tsac ñich'ta lojon a 
t'an. 

15C Yum Dios, jatet tsa' loc'sa a tejclumob ti Egipto ti ñuc bʌ a p'ʌtʌlel. Tsa' 

wʌc'ʌ ti wen cʌjñel a c'aba' ti jim bʌ q'uin c'ʌlʌl wʌle, pero an lojon c mul ti a 
tojlel. Tsa'ix c cha'le lojon jontolil. 

16C Yum, cujil lojon cabʌl ma' cha'len p'untaya. Jini cha'an la' lajmic a mich'ajel 

ti' tojlel a tejclum Jerusalén, come jiñʌch ch'ujul bʌ a wits. Come ti pejtelel 
pañimil mi' wajleñob Jerusalén cha'an ti' caj c mul lojon, ti' caj i mul c ñojte'el 
lojon. 

17C Yum Dios, ubiben i yoración ili a waj e'tel. Jac'beñon. Yom ma' cha' sutq'uin 

a wut cha'an ma' q'uelon lojon ti uts'at. C Yum, cha' aq'ueñon lojon i tijicñʌyel c 
pusic'al. Cha' tsictesan i ñuclel a c'aba', come ch'ijyem jax a Templo, laj 
jejmenix. 

18C Dios, ñich'tan c t'an. Wen q'uele bajche' wolic tic'lʌntel lojon. P'ul jembil a 

tejclum. Laj yujilob a cha'añʌch jini tejclum. Mij c'ajtibeñet lojon wocol t'an, 
p'untañon lojon anquese ma'anic c wenlel lojon, come cabʌl i yutslel a pusic'al. 

19Ubin, c Yum, ñusʌbeñon lojon c mul. C Yum, ñich'tañon. C Yum, coltañon 

lojon. Mach ma' jal'an ti coltaya mi c'ux ma' wubin a c'aba', come a cha'añon 
lojon yic'ot ili tejclum. 

Jini lujump'ejl i chʌnc'al semana 

20Che' woliyon to ti oración, wolic tsictesan c mul yic'ot i mul c pi'ʌlob ti Israel. 

Wolij c'ajtiben lac Yum Dios cha'an mi' coltan jini ch'ujul bʌ wits, Jerusalén. 

21Jini ángel Gabriel tsa' bʌ j q'uele che' ti ñaxan, tsa' wejli tilel ti ora. Tsa' c'oti 

tic tojlel che' ti och'ajel q'uin che' i yorajlelix mi' pulbentel i majtan Dios. 

22Tsi' subeyon: Daniel, tsa' tiliyon cha'an mi cʌq'ueñet a ch'ʌmben isujm pejtel 

iliyi. 

23Che' bʌ tsa' tejchi a woración, Dios tsi' jac'beyet. Tsi' chocoyon tilel cha'an 

mic subeñet ubibil a woración, come c'ux mi' yubiñet. Jini cha'an ubibeñon c 
t'an cha'an ma' ch'ʌmben isujm. 

24Mu' to caj i ñusañob wocol a pi'ʌlob yic'ot i tejclum lujump'ejl i chʌnc'al (70) 

semana jinto mi' laj cʌyob i mul, jinto mi' cha' sʌq'uesʌntelob. Che' jini mi caj i 
tejchel i yumʌntel jini toj bʌ mu' bʌ caj i yajñel ti pejtelel ora che' bajche' tsi' wʌn 
subuyob jini x'alt'añob. Mi caj i cha' sʌq'uesʌntel jini C'ax Ch'ujul bʌ Ajñibʌl am 
bʌ ti Templo. 

25Na'tan iliyi cha'an ma' ch'ʌmben isujm. Mi caj i ñumel wucp'ejl semana yic'ot 

cha'p'ejl i chʌnc'al (62) semana che' bʌ tsa' ajq'ui jini mandar cha'an mi' cha' 
wa'chocontel Jerusalén, c'ʌlʌl ba' ora mi' tilel jini Yajcʌbil bʌ Yumʌl. Pejtel i 
ts'ajquil i ti' tac Jerusalén yic'ot i calle tac mi caj i cha' mejlel anquese i yorajlel 
cabʌl wocol. 

26Che' ñumenix cha'p'ejl i chʌnc'al (62) semana, mi caj i tsʌnsʌntel jini Yajcʌbil 

bʌ anquese ma'anic i mul. Mi caj i jisʌntel Jerusalén yic'ot jini Templo che' 
bajche' ti but'ja'lel. Mach chʌn lajmix wocol yic'ot bʌbʌq'uen bʌ guerra c'ʌlʌl ti' 
jilibal pañimil, come che'ʌch tsi' ña'ta Dios. 

27Jini rey mi caj i tem i t'an yic'ot winicob x'ixicob cha'an mi' coltañob jump'ejl 

semana, pero ti ojlil ili semana mi caj i jem. Mi caj i tic'ob mu' bʌ i yʌq'ueñob 
Dios ofrenda yic'ot pulbil bʌ i majtan. Jini xjontolil yujil bʌ jisaya mi caj i yutsi 
mel jontolil. Mi caj i tilel i bib'esan i Templo Dios. Pero Dios mi caj i yʌq'uen i toj 
i mul jini xjontolil che' ti' yorajlel meloñel, che'en Gabriel. 

Daniel 10 

Daniel ti' ti' ñoja' 

1Ti' yuxp'ejlel jab che' woli ti yumʌntel Ciro ch'oyol bʌ ti Persia, an chuqui tsa' 

cha' pʌsbenti Daniel. Isujm chuqui tsi' q'uele. Tsi' q'uele tal cabʌl wocol ti 
pañimil, yic'ot guerra, yic'ot ch'ijiyem bʌ pusic'al. Tsi' wen ch'ʌmʌ ti wenta chuqui 
tsi' q'uele. Dios tsi' yʌq'ue i ch'ʌmben isujm. 

2Joñon Danielon. Uxp'ejl semana wen ch'ijiyemon. 

3Ma'anic tsaj c'uxu we'elʌl, ma'anic tsac japʌ vino. Mach sumuquic i bʌl c ñʌc'. 

Uxp'ejl semana ma'anic tsac boño c jol. 

4Che' ti' tejchibal abril ti jini jach bʌ jab, ya' añon ti' ti' jini colem ja' i c'aba' Tigris. 

5-6Tsaj q'uele juntiquil winic xojol bʌ i pislel melbil bʌ ti lino yic'ot i cajchiñʌc' 

melbil bʌ ti oro. Che' yilal i bʌc'tal che' bajche' i t'ojol jax bʌ xajlel i c'aba' topacio. 
Lemlaw i wut bajche' i xu'il chajc. Lajal i bʌc' i wut che' bajche' xutunte' woli bʌ 
ti lejmel. Che' yilal i c'ʌb i yoc bajche' wen juc'bil bʌ bronce. Ju'ucña i t'an che' 
bajche' i t'an cabʌl winicob. 

7Joñon jach tsaj q'uele. Ma'anic chuqui tsi' q'ueleyob jini winicob ya' bʌ añob 

quic'ot, pero tsa' cajiyob ti puts'el cha'an bʌq'uen. Tsi' mujcuyob i bʌ. 

8C bajñel jach che' bʌ tsaj q'uele ili bʌbʌq'uen tac bʌ. Tsa' c'uñ'ayon. Tsa' sʌc'a 

c wut cha'an bʌq'uen. 

9Che' bʌ tsa cubi i t'an, tsa' ñuc yajliyon. Tsa' juquin chʌmiyon. 

10Pero tsi' techeyon ti' c'ʌb cha'an mij cotchocon c bʌ ti lum. 

11Tsi' subeyon: Daniel, c'uxbibilet i cha'an Dios, ch'ojyen. Ubin chuqui mi caj c 

subeñet, come Dios tsi' chocoyon tilel ba' añet, che'en. Che' bʌ tsi' pejcajon, 
tsiltsilñayon tsa' wa'leyon. 

12Tsi' subeyon: Daniel, mach a cha'len bʌq'uen. Ubibil a woración ti Dios c'ʌlʌl 

che' bʌ tsa' caji a wʌc' a pusic'al cha'an ma' ch'ʌmben isujm, che' bʌ tsa' 
peq'uesa a bʌ ti' tojlel a Dios. Jini cha'an tsa' tiliyon cha'an tsi' jac'ʌ Dios. 

13Pero jini Jontol bʌ Espíritu mu' bʌ i cha'len yumʌl ti Persia tsi' mʌctayon 

jump'ejl i cha'c'al (21) q'uin. Awilan tsa' tili i coltañon Miguel jini ñuc bʌ yumʌl ti' 
tojlel ángelob. Jini cha'an tsa' mejliyon ti ñumel ba'an i yumob Persia. 

14Tsa' tili c tsictesʌbeñet chuqui mi caj i yujtel ti' tojlel a pi'ʌlob ti wi'il bʌ ora. Jini 

mu' bʌ caj c pʌsbeñet mi caj i yujtel ti yanto bʌ ora, che'en. 

15Che' woli to i pejcañon, ñuculon ti lum, ñʌch'ʌlon. Ma'anic chuqui tsa cʌlʌ. 

16Pero juntiquil lajal bʌ bajche' winic tsi' tʌlbeyon c ti'. Che' jini tsa' cajiyon ti t'an. 

Tsac sube jini tilem bʌ ti panchan: C Yum, woliyon ti bajq'uel cha'an ili tsa' bʌ j 
q'uele. Ma'anix c p'ʌtʌlel. 

17¿Bajche' mi mejlel c pejcañet? come ma'anix c p'ʌtʌlel. Wocol mic jap ic', 

cho'on. 

18Jini lajal bʌ bajche' winic tsi' cha' tʌlʌyon. Tsi' yʌq'ueyon c p'ʌtʌlel. 

19Tsi' subeyon: Dios mi' wen c'uxbiñet. Mach a cha'len bʌq'uen, mach a mel a 

pusic'al. P'ʌtesan a bʌ. La' ch'ejl'ac a pusic'al, che'en. Che' woli to i pejcañon, 
tsa' p'ʌtayon. Tsac sube: Cha' pejcañon, c Yum, come tsa'ix a p'ʌtesayon, 
cho'on. 

20-21Jini tsi' subeyon: ¿A wujil ba chucoch tsa' tiliyon ba' añet? Wʌ' añon cha'an 

mic subeñet chuqui mi' caj ti ujtel ti wi'il bʌ ora. Isujm che' bajche' ts'ijbubil ti' 
juñilel Dios. Mi caj c majlel ti ora. Mi caj j contrajin jini yumʌl ti Persia woli bʌ i 
mʌctañon tic bijlel. Ti wi'il mi caj j contrajin jini yumʌl ti Grecia. C bajñel jach mi 
caj j contrajiñob. Cojach jini ángel Miguel mi caj i coltañon. 

Daniel 11 

Yumʌlob ch'oyolo' bʌ ti norte yic'ot ti sur 

1Joñon Gabrielon. Che' ti' tejchibal i yumʌntel jini rey Darío ch'oyol bʌ ti Media, 

joñon tsac p'ʌtesa, joñon tsaj colta. 

2Wʌle mi caj c subeñet chuqui mi' caj ti ujtel ti tal to bʌ ora. Yambʌ uxtiquil 

yumʌlob mi caj i cha'leñob yumʌl ti Persia. Pero tal i chʌnticlel bʌ wen cabʌl bʌ 
i chubʌ'an, ñumen ñuc bajche' jini yaño' bʌ. Che' mi' p'ʌtan cha'an cabʌl i 
chubʌ'an, mi caj i tech guerra ti' contra jini yumʌl ti Grecia. 

3Che' jini mi caj i tejchel yambʌ rey wen yujil bʌ guerra. I bajñel mi caj i cha'len 

yumʌl ti pañimil. Mi caj i yutsi ñuq'uesan i yumʌntel. Mi caj i mel che' bajche' 
yom i bajñel pusic'al. 

4Pero che' bʌ tsa'ix ñuc'a i yumʌntel, mi caj i t'oxtʌl ti chʌnmojt. Mi caj i chilbentel 

che' bajche' mi' bojquel te'. Ma'anic mi caj i cʌytʌl i yumʌntel ti' wenta i yalobilob. 
Mi caj i t'oxbentelob yaño' bʌ mach bʌ i pi'ʌlobic, mach bʌ lajalic i ñuclel. 

5Mi caj i p'ʌtesan i bʌ i rey Egipto am bʌ ti sur, pero juntiquil ñuc bʌ x'e'tel i 

cha'an mi caj i ñumen p'ʌtesan i bʌ. Mi caj i cha'len yumʌl ti cabʌl i p'ʌtʌlel. 

6Che' ti wi'il mi caj i temob i t'an jini rey am bʌ ti norte yic'ot i rey Egipto am bʌ 

ti sur. Jini rey am bʌ ti Egipto mi caj i sijin i yalobil ti' tojlel jini rey am bʌ ti Siria 
cha'an ñʌch'ʌl mi' yajñelob. Pero lolom jach, come i ñoxi'al mi caj i ts'a'len yic'ot 
i pi'ʌlob, yic'ot i yalobil, yic'ot ñuc bʌ i yaj cʌntaya. 

7Pero juntiquil i yijts'in jini x'ixic mi caj i yochel ti rey ti Egipto. Mi caj i tilel yic'ot 

i soldadojob cha'an mi' contrajin jini rey ti Siria. Mi caj i mʌjlel i cha'an. 

8Mi caj i laj chilben i chubʌ'an. Mi caj i ch'ʌm majlel ti Egipto pejtel i dios tac, 

yic'ot i yejtal tac melbil bʌ ti oro yic'ot ti plata. Cabʌl jab ñʌch'ʌl mi caj i yajñel 
jini rey ti Siria. 

9Jini rey ti Siria mi caj i poj c'otel i contrajin jini yumʌl ti Egipto, pero mi caj i cha' 

sujtel majlel ti' lumal. 

10Pero i yalobilob jini rey ti Siria mi caj i chajpañob i bʌ cha'an guerra. Mi caj i 

tempañob cabʌl soldadojob. Mi caj i c'axelob ti Israel cha'an mi' contrajiñob 
Egipto. Mi caj i cha'leñob jisaya che' bajche' but'ja'lel. 

11Wen mich' jini rey ti Egipto, mi caj i p'ʌtesan i bʌ ti' contra. Mi caj i mʌjlel i 

cha'an anquese cabʌlob i contra. 

12Che' bʌ tsa'ix mʌjli i cha'an che' jisʌbilobix cabʌl i contrajob, mi caj i chañ'esan 

i bʌ. Pero ma'anic mi caj i jalijel i p'ʌtʌlel. 

13Jini rey ti Siria mi caj i chajpan i soldadojob, ñumen che' bajche' ti ñaxan. Mi 

caj i cha' tilel i contrajin Egipto yic'ot cabʌl i soldadojob che' wen chajpʌbilob. 

14Cabʌl ch'oyolo' bʌ ti yan tac bʌ lum mi caj i temob i t'an cha'an mi' contrajiñob 

Egipto. Jini jontol jax bʌ judíojob ja'el mi caj i chañ'esañob i bʌ ti' contra Egipto 
cha'an mi' ts'ʌctiyel chuqui tac tsa' pʌsbentiyet. Pero ma'anic mi caj i mʌjlel i 
cha'añob. 

15Jini rey ti Siria mi caj i cha' chajpan i winicob, ñumen on che' bajche' ti ñaxan. 

Mi cajel i joy mʌctañob jini p'ʌtʌl bʌ tejclum am bʌ ti Egipto. Mi caj i mʌjlel i 
cha'an. 

16Jini rey ch'oyol bʌ ti Siria mi caj i mel bajche' jach yom i pusic'al. Ma'anic 

majqui mi mejlel i mʌctan. Mi caj i c'ʌlʌl ochel ti' lumal Israel jini i t'ojol bʌ lum. 
Mi caj i yotsan ti pobre. 

17Mi caj i chajpan i bʌ cha'an mi' chilben pejtel i lumal Egipto. Mi caj i sijin 

juntiquil xch'oc bʌ i yalobil cha'an i yijñam jini rey ti Egipto cha'an mi' chilben i 
yumʌntel ti lotiya. Pero ma'anic mi caj i mejlel. 

18Che' ja'el mi caj i contrajin jini tejclum tac am bʌ ti' ti' colem ñajb. Mi caj i ch'ʌm 

lamital. Pero juntiquil yumʌl ti' tojlel soldadojob mi caj i mʌctan. Mi caj i 
yajñesan. 

19Jini rey ti Siria quisintic jax mi caj i sujtel ti' lumal, pero mi caj i taj cabʌl wocol 

ti bij. Mi caj i sʌc jilel. 

20Mi caj i yochel i q'uexol. Mi caj i choc majlel xc'ajtiya tojoñel ti Israel cha'an mi' 

ñuq'uesan i yumʌntel. Pero mach jalic mi caj i cha'len yumʌl. Mucul jach mi caj 
i chʌmel, mach ti guerrajic mi ti wocol. 

21Mi caj i wa'chocon i bʌ ti rey juntiquil jontol bʌ winic mach bʌ i pi'ʌlic. Ti' caj 

jontol bʌ i melbal yic'ot lotiya mi cajel i ch'ʌm i ye'tel ti yumʌl. 

22Majqui jach mi' contrajin mi caj i jisʌntel. Mi caj i tsʌnsan ja'el juntiquil i yum 

motomajob. 

23Mach xuc'ulic i t'an. Mi' lotin pejtel mu' bʌ i lajob i t'an yic'ot. Anquese mach 

cabʌlobic mu' bʌ i tsajcañob majlel, mi caj i wen mʌjlel i cha'an. 

24Che' mach yʌxʌlobic i yo jini tejclum tac, mi caj i yochel i chilbeñob i chubʌ'an. 

Leco mi caj i mel, mach che'ic bajche' tsi' meleyob i ñojte'el. Mi caj i chilbeñob 
i chubʌ'an jini wen chumulo' bʌ cha'an mi' pucbeñob jini winicob x'ixicob. Mi caj 
i chajpan i bʌ cha'an mi' contrajin jini p'ʌtʌl bʌ tejclum tac. Pero mach jaleyic. 

25Mi caj i pʌs i bʌ ti ñuc cha'an cabʌl i soldadojob ti' contra jini rey ti Egipto. Jini 

egiptojob ja'el mi caj i tempañob cabʌl soldadojob, pero lolom jach. Mach mʌjlic 
i cha'an jini rey ti Egipto, come mi caj i lotintel. 

26Jini i pi'ʌlob mu' bʌ i tem cha'leñob we'el yic'ot, mi caj i tejchelob ti' contra. I 

soldadojob mi caj i cʌyob. Cabʌlob mi caj i tsʌnsʌntelob. 

27Ili cha'tiquil reyob mi caj i ña'tan i contrajiñob i bʌ. Mi caj i lotiñob i bʌ che' mi' 

pejcañob i bʌ ya' ti mesa. Pero lolom jach, come ma'anic majqui mi caj i mʌjlel 
i cha'an, come maxto i yorajlelic i jilibal tsa' bʌ i ña'ta Dios. 

28Jini rey cha'an Siria mi caj i sujtel ti' lumal yic'ot cabʌl i chubʌ'an tsa' bʌ i taja 

ti guerra. Che' mi' c'axel ti Israel, mi caj i jisan. 

29Che' i yorajlelix i jilibal, mi caj i cha' majlel ti guerra ti sur yic'ot i soldadojob, 

pero ti ili ora ma'anic mi caj i mʌjlel i cha'an che' bajche' ti ñaxan. 

30-31Come talob soldadojob ti barco tac ch'oyol bʌ ti Roma cha'an mi' 

contrajiñob. Jini rey cha'an Siria mi caj i bʌc'ñañob. Mi caj i cha' sujtel ti' lumal. 
Mich' mi caj i ñumel ti Jerusalén. I cha'yajlel mi caj i xujch'iben loq'uel i chubʌ'an 
jini ch'ujul bʌ tejclum. Mi caj i bib'esan jini Ch'ujul bʌ Ajñibʌl. Mi caj i tic' jini mu' 
bʌ i yʌq'ueñob pulbil bʌ i majtan lac Yum ti jujump'ejl q'uin. Mi caj i ch'ujutesan 
dioste' tac ya' ti Templo. Mi caj i yʌq'uen i ye'tel jini judíojob mach bʌ anic mi' 
ñopob Dios, winicob tsa' bʌ i cʌyʌyob i ñop i Dios i tatob. 

32Mi caj i pejcañob ti uts bʌ t'an jini mu' bʌ i ts'a'leñob i mandar Dios cha'an mi' 

tsajcañob majlel. Pero jini xuc'ulo' bʌ, mu' bʌ i wen cʌñob i Dios, mi caj i 
p'ʌtanob. Mi caj i melob ñuc tac bʌ i melbal. 

33Jini año' bʌ i ña'tʌbal ti Dios mi caj i cʌntesañob cabʌl winicob, pero lamital mi 

caj i tsʌnsʌntelob. Mi caj i jejq'uelob ti espada. Mi caj i pulelob. Mi caj i yochelob 
ti mozo. Mi caj i xujch'ibentelob i chubʌ'an. 

34C'unte' mi caj i ñʌjch'el i tic'lʌntelob. Pero talob jontolo' bʌ winicob mu' bʌ caj 

i pejcañob ti uts bʌ t'an cha'an mi' lotiñob. 

35Cha'tiquil uxtiquil año' bʌ i ña'tʌbal mi caj i poj ñopob. Jiñʌch i yilʌbentel i 

pusic'al, pero mi caj i cha' toj'añob. Mi caj i sʌq'uesʌntelob. Che'ʌch mi caj i 
yujtel jinto mi' ts'ʌctiyel i yorajlel wocol ña'tʌbil bʌ i cha'an Dios. 

36Jini rey ti Siria mi cajel i mel che' bajche' bajñel yom. Mi caj i ñuq'uesan i bʌ. 

Mi caj i chañ'esan i bʌ ti' tojlel pejtel diosob. Mi caj i p'aj jini mero Dios. Tijicña 
mi caj i q'uel pejtel i melbal c'ʌlʌl mi' c'otel i yorajlel che' mi' toj i mul. Come mi 
caj i yujtel che' bajche' tsi' wʌn ña'ta Dios. 

37Ili rey ma'anic mi caj i p'is ti wenta i diosob i tat, mi yambʌ dios, mi jinic mu' bʌ 

i ch'ujutesañob x'ixicob, come ñumen chan mi' q'uel i bʌ. 

38Pero mi caj i ch'ujbin che' bajche' dios jini p'ʌtʌl bʌ tejclum tac ba' mi' cha'len 

guerra, jiñʌch i dios mach bʌ anic tsi' diosiyob i ñojte'elob. Mi caj i yʌq'uen jini 
dios majtañʌl letsem tac bʌ i tojol, oro, plata, yic'ot i t'ojol jax bʌ xajlel. 

39Mi caj i yʌq'ueñob i ye'tel winicob mu' bʌ i ch'ujutesañob. Pejtel mu' bʌ i 

ch'ujbiñob jini rey mi cajel i q'uejlelob ti ñuc. Mi caj i yʌq'uentelob ñuc bʌ i ye'tel. 
Mi caj i t'oxbentelob lum cha'an tsi' coltayob. 

40Pero ti wi'il bʌ ora jini rey am bʌ ti sur mi caj i contrajin ti guerra. Jini rey ti 

norte mi caj i tejchel ti' contra che' bajche' colem ic', yic'ot cabʌl soldadojob, 
yic'ot cabʌl barco, yic'ot cabʌl caballo. 

41Mi caj i c'axel ti' lumal Israel, jini wen uts'at bʌ lum. Mi caj i jisan ñumel cabʌl 

tejclum tac, pero mi caj i ñusan Moab, Edom yic'ot lamital Amón. 

42Pero ma'anic mi caj i coltan i bʌ Egipto yic'ot cabʌl yambʌ tejclum tac. 

43Jini rey mi caj i laj chilben oro yic'ot plata, yic'ot pejtel letsem tac bʌ i tojol i 

cha'an Egipto, yic'ot Libia yic'ot Etiopía. Mi caj i yotsañob ti' winic. 

44Pero mi' caj ti wen bʌq'uen che' mi' yubin t'an tilem bʌ ti' pasibal q'uin yic'ot ti 

norte. Wen mich' mi caj i majlel cha'an mi' jisañob ti pejtelelob. 

45Che' jini mi caj i wa'chocon i buchlib ti' yʌxñʌlel pisil bʌ otot ya' ti ojlil bij ti' tojel 

colem ñajb, yic'ot ti' tojel jini ch'ujul bʌ wits Jerusalén. Ti jim bʌ ora mi caj i jilel. 
Ma'anic majch mi mejlel i coltan. 

Daniel 12 

I yorajlel i jilibal 

1Ti ora mi cajel i tsictiyel Miguel, jini ñuc bʌ ángel mu' bʌ i cʌntan a pi'ʌlob ti 

Israel. I tejchibalix i yorajlel cabʌl wocol. Ti oñiyi c'ʌlʌl wʌle ma'anic ba' ora tsi' 
yubiyob ñuc bʌ wocol che' bajche' iliyi. Ti jimbʌ ora mi caj i coltʌntelob pejtel a 
pi'ʌlob ts'ijbubilo' bʌ i c'aba' ti' jun Dios. 

2Cabʌl jini chʌmeño' bʌ mi caj i ch'ojyelob cha'an mi' tajob i cuxtilel mach bʌ 

anic mi' jilel. Yaño' bʌ mi caj i ch'ojyelob cha'an mi' yubiñob quisin mach bʌ anic 
mi' lajmel ti pejtelel ora. 

3Jini año' bʌ i ña'tʌbal i cha'año' bʌ Dios, tsa' bʌ i toj'esayob cabʌl winicob, 

ts'ʌylawob mi caj i yajñelob che' bajche' i c'ʌc'al panchan, che' bajche' i c'ʌc'al 
ec'. 

4Pero jatet Daniel, mach yomic ma' tsictesan ili t'an. Yom ma' wotsʌben i 

sellojlel jini jun c'ʌlʌl ti jini cojix bʌ ora. Winicob mi' cajelob ti cabʌl xʌmbal. Mi 
caj i p'ojlel i ña'tʌbal winicob ti pañimil. Tsa' ujti ti t'an Gabriel. 

5Joñon Danielon. Tsaj q'uele wa'alob cha'tiquil winicob juntiquil ti' ti' jini ñoja', 

yambʌ ya' ti junwejl. 

6Jini lʌc'ʌl bʌ an tsi' pejca jini yambʌ xojbil bʌ i bujc melbil bʌ ti lino wa'al bʌ ya' 

ti' pam jini ja'. Tsi' c'ajtibe: ¿Baqui ora mi caj i yujtel jini bʌbʌq'uen tac bʌ? 
che'en. 

7Jini winic xojbil bʌ i pislel ti lino, wa'al bʌ ti pam jini ñoja', tsi' letsa cha'ts'ijt i 

c'ʌb ti' tojel panchan. Tsi' yʌc'ʌ i t'an ti' c'aba' jini Cuxul bʌ Dios. Tsi' yʌlʌ: Mach 
ujtic jinto mi' ñumel ojlil i chʌmp'ejl jab, jinto mi' jisʌntel i p'ʌtʌlel jini mu' bʌ i jisan 
i cha'año' bʌ Dios. Che jini mi' caj ti ujtel. che'en. 

8Joñon tsa cubi, pero ma'anic tsac ch'ʌmbe isujm. Jini cha'an tsaj c'ajtibe: C 

Yum, ¿chuqui mi caj i yujtel ti wi'il bʌ ora che' mi' yujtel pejtel iliyi? cho'on. 

9Jini tsi' jac'beyon: Cojix jini, Daniel. Cucux, come mucul to mi caj i cʌytʌl ili t'an 

jinto mi' c'otel i yorajlel che' mi' cajel ti ujtel. 

10Cabʌl winicob x'ixicob mi caj i ñusañob wocol cha'an mi' sʌq'uesʌntelob. Mi 

caj i melob i bʌ ti uts'at. Pero jini jontolo' bʌ mi caj i chʌn cha'leñob jontolil. 
Ma'anic mi caj i ch'ʌmbeñob isujm. Pero jini winicob año' bʌ i ña'tʌbal mi caj i 
ch'ʌmbeñob isujm. 

11Che' baqui ora mi' tijq'uelob mu' bʌ i yʌq'ueñob Dios pulbil bʌ i majtan ti 

jujump'ejl q'uin, c'ʌlʌl jinto ba' ora mi' wa'chocontel jini sts'a'leya mu' bʌ i jisan i 
Templo lac Yum, mi caj i ñumel uxbajc' yic'ot lujump'ejl i jo'c'al (1,290) q'uin. 

12Tijicña jini xuc'ul bʌ ti pijt c'ʌlʌl mi' ñumel jo'c'al i chʌmbajc' yic'ot jo'lujump'ejl 

i cha'c'al (1,335) q'uin. 

13Pero jatet Daniel, chʌn cha'len a we'tel che' bajche' woli a mel c'ʌlʌl ba' ora 

ma' chʌmel. C'aja a wo. Ti cojix bʌ q'uin mi caj a tejchel cha'an ma' ch'ʌm a 
chobejtʌbal, che'en lac Yum. 

 

 

 

  



1445 

 

Chol de Tumbalá Bible 
© Bible Society of Mexico. 

  
 

 

Oseas 

Oseas 1 

Mach xuc'ulic i yijñam Oseas 

1Lac Yum tsi' pejca Oseas (i yalobil Beeri) che' woliyob ti yumʌntel ti Judá jini 

reyob Uzías yic'ot Jotam yic'ot Acaz yic'ot Ezequías. Ti jim bʌ ora woli ti 
yumʌntel jini rey Jeroboam (i yalobil Joás) ya' ti Israel. 

2Jiñʌch ñaxan bʌ t'an tsa' bʌ subenti Oseas cha'an lac Yum: Yom ma' pʌy 

cha'an a wijñam juntiquil x'ixic mu' bʌ caj i cʌyet cha'an i ts'i'lel. Che' jini mi caj 
i yʌq'ueñet a majan alobil cha'an i ts'i'lel. Che'i mi caj c tsictesan i ts'i'lel c 
winicob x'ixicob. Woli' cʌyoñob. Woli' ch'ujutesañob dioste' tac, che'en. 

3Oseas tsa' majli i pʌy jini x'ixic i c'aba' Gomer (i yalobil Diblaim). Tsa' caji' 

cʌntan i yalobil. Tsi' yʌc'ʌ ti pañimil ch'iton bʌ i yalobil. 

4-5Lac Yum tsi' sube Oseas: Yom ma' wotsʌben i c'aba' ti Jezreel, come ya' ti 

joctʌl i c'aba' Jezreel mi caj cʌq'ueñob i toj i mul i p'olbal jini rey Jehú cha'an tsi' 
cha'le tsʌnsa Jehú ya' ti Jezreel. Mi caj c jisʌben i yumʌntel Israel ya' ti Jezreel. 
Mach jalix mi' caj ti ujtel, che'en. 

6Gomer (i yijñam Oseas) tsi' cha' cʌnta yambʌ i yalobil. Lac Yum tsi' sube jini 

x'alt'an: Yom ma' wotsʌben i c'aba' jini xch'oc Loruhama (mi' yʌl ti lac t'an: 
“Ma'anix i p'untʌntel”), come ma'anix mi caj c chʌn p'untan israelob. Ma'anix 
mic chʌn ñusʌbeñob i mul. 

7Pero mi caj c p'untan jini año' bʌ ti Judá. Tic bajñel p'ʌtʌlel mi caj j coltañob 

loq'uel ti' c'ʌb i contrajob. Ma'anic mi caj j c'ʌn soldadojob mi e'tijibʌl cha'an 
guerra cha'an mij coltañob. Che' tsi' yʌlʌ lac Yum. 

8Che' cʌybilix i chu' jini alʌl Loruhama, tsa' cha' caji i cʌntan i yalobil Gomer (i 

yijñam Oseas). Tsi' q'uele pañimil alʌ ch'iton. 

9Lac Yum tsi' sube Oseas: Yom ma' wotsʌben i c'aba' Loammi (mi' yʌl ti lac t'an: 

“Mach c cha'añetic”), come jatetla mach c pi'ʌleticla, mach la' Diosonic. 

10Pero tal i yorajlel che' mi caj i p'ojlelob israelob che' bajche' i yonlel i ji'il colem 

ñajb mach bʌ mejlic ti tsicol. Ti jim bʌ ora ma'anix mi caj c chʌn subeñob: “Mach 
c cha'añeticla”. Mi caj c pejcañob ti calobil: “I yalobilet bʌ la jini cuxul bʌ Dios”. 
Che' mi caj c subeñob. 

11Jini año' bʌ ti Judá yic'ot Israel mi caj i tem ajñelob ti junmojt jach. Mi caj i tem 

yumañob juntiquil yumʌl. Mi caj i cha' loq'uelob ba' cʌchʌlob. Wen tijicña jini 
q'uin che' temel mi' sujtelob ti' lumal. Dios mi caj i cha' otsañob ti jini wen bʌ lum 
tsa' bʌ i yʌq'ueyob, che'en. 

Oseas 2 

Lac Yum mi' chʌn c'uxbin i cha'año' bʌ anquese mach xuc'ulobic 

1La', calobil Jezreel. Yom ma' cha' otsʌbeñob i c'aba' a wijts'iñob. Pejcan 

Loammi ti Ammi. Pejcan Loruhama ti Ruhama. (Ammi mi' yʌl: “C cha'añetʌch”. 
Ruhama mi' yʌl: “P'untʌbilet”, come Dios wolix i p'untañob.) 

2Yom ma' pʌy a ña' ti wocol t'an, come tsa'ix ochi ti' yijñam yambʌ winic. Mach 

quijñamix. Tsi' cʌyʌyon. Suben ti wocol t'an cha'an mi' cʌy i ts'i'lel, cha'an mach 
mi' chʌn pi'leñob yaño' bʌ. 

3Mi mach yomic i jac', mi caj c junyajlel jochben i pislel. Pits'il mi caj j cʌy che' 

bajche' tsi' yila pañimil. Mi caj c chilben i bʌl i ñʌc' yic'ot i ya'al che' bajche' ti 
tiquin lum ba' mi' chʌmelob ti wi'ñal yic'ot tiquin ti'. 

4Ma'anic mi caj c p'untan i yalobilob, come yambʌ i tat. Mach c cha'añobic. 

5Come i ña' tsi' cha'le i ts'i'lel. Come tsi' yʌlʌ: “Muq'uix c majlel yic'ot winicob 

cha'an mi' yʌq'ueñoñob chuqui mij c'ux yic'ot chuqui mic jap yic'ot chuqui mic 
lʌp”, che'en. Quisintic jax tsi' mele. 

6Jini cha'an mi caj c joy mʌcben i bijlel ti ch'ix. Mi caj c joy ñup'ben i bijlel ti corral 

cha'an ma'anix mi' taj baqui mi' loq'uel. 

7Che' mi' cha' tsajcan jini winicob, ma'anic mi caj i tajob. Mi caj i lon sʌclañob, 

pero ma'anix mi caj i tajob. Che' jini mi caj i yʌl: “Muq'uix c cha' sujtel ba'an c 
ñoxi'al, come tijicñayon quic'ot. Ch'ijiyemon wʌle”, che'en. 

8Ma'anic mi' ña'tan mi joñoñʌch woli bʌ cʌq'uen pejtel chuqui tac an i cha'an. 

Tsa'ix cʌq'ue jini oro yic'ot plata tsa'ix bʌ i c'ʌñʌ cha'an i majtan jini Baal. Jiñʌch 
i dios. 

9Jini cha'an ma'anix mi caj c chʌn aq'uen ixim yic'ot i ya'lel ts'usub yic'ot bujcʌl 

cha'an mi' lʌp. 

10Wʌle pits'il mi caj j cʌy ti' tojlel winicob tsa' bʌ i pi'leyob ti' ts'i'lel. Che' jini 

ma'anix mu' bʌ caj i coltan che' mi cʌc' ti quisin. 

11Mi caj c chilben pejtel jini tijicña bʌ. Mach chʌn mejlix i cha'len q'uin che' ti' 

yorajlel c'aj o yic'ot i tejchibal uw. 

12Mi caj c lu' jisʌben i ts'usubil yic'ot higuerajil, come i majtan abi tsa' bʌ i 

yʌq'ueyob i yaj c'uxbiyajob. Jini cha'an joñon mi caj c sutq'uin ti mate'el jini 
ts'usubil yic'ot higuerajil. Jini bʌte'el mi caj i laj c'ux i wut pʌc'ʌbʌl. 

13Mi caj cʌq'uen i toj i mul cha'an tsi' pulbe pom jini Baal dios. Tsi' ch'ʌlʌ i bʌ ti 

ujʌl yic'ot mʌtc'ʌb wen letsem bʌ i tojol. Tsa' majli i sʌclan i winic. Ma'anix tsi' 
chʌn ña'tayon. Jini cha'an mi caj i toj i mul. Jiñʌch laj cʌntesʌntel ti lac Yum. 

14Pero mu' to caj c cha' pejcan ti uts bʌ t'an. Mi caj c pʌy majlel ya' ti jochol bʌ 

lum cha'an mij c'unte' pejcan ti uts bʌ t'an. 

15Che' jini mi caj c cha' aq'uen jini ts'usubil. Ya' ba' ch'ijiyem cha'an cabʌl wocol 

mi caj c ñuq'uesʌben i pusic'al. Che' jini wen tijicña jax mi caj i yubin. Ya'i mi' 

cajel ti c'ay che' bajche' ti yambʌ ora che' xch'oc to, che' bʌ tsaj colta loq'uel ti 
Egipto. 

16Lac Yum tsi' sube Israel: Ti jini tal to bʌ ora mi caj a pejcañon ti a ñoxi'al. 

Ma'anix mi caj a chʌn pejcañon che' bajche' tsa' pejca Baal. 

17Israel, mi caj cʌc' ti ñajʌyel a cha'an a dioste' tac. Ma'anix mi caj a chʌn 

pejcʌben i c'aba'. 

18Ti jim bʌ ora mi caj cuts'esʌbeñet pejtel jini jontol tac bʌ bʌte'el yic'ot pejtel jini 

cotcotña bʌ ti lum, yic'ot xwejlel mut. Mi caj cʌc' ti lajmel pejtel guerra. Che' jini 
ma'anix i c'ʌjñibal jalʌjb mi espada. Ti jim bʌ ora wen tijicñayet mi caj a wajñel 
ti' ñʌch'tilel a pusic'al baqui jach ma' majlel, come ma'anix a contrajintel. 

19Mi caj c cha' pʌyet cha'an ma' wajñel quic'ot ti pejtelel ora. Mi caj c pʌyet ti toj 

bʌ c pusic'al. Mi caj c melet ti toj ti' yutslel c pusic'al cha'an wolic p'untañet. 

20Mi caj c cha' pʌyet cha'an xuc'ul ma' wajñel quic'ot. Che' jini mi caj a wen 

cʌñon, che'en lac Yum. 

21-22Lac Yum tsi' yʌlʌ: Ti jim bʌ ora mi caj cʌq'uen mandar tocal cha'an mi' 

yʌq'ueñet ja'al yic'ot i ye'eblel panchan. Che' jini mi caj i cha' ach'an jini cholel 
yic'ot ts'usubil yic'ot olivojil. Jini panchan yic'ot pañimil mi caj i c'ʌyiñon: “Dios 
mi' cha'len pac'. Dios mi' yʌq'ueñonla pejtel chuqui yom ti lac tojlel”. Che' mi caj 
i yʌlob. 

23Ti jim bʌ ora joñon mi caj c pʌc' israelob yilal. Mi caj c cha' p'untan jini mach 

bʌ p'untʌbilobic. Mi caj c subeñob jini mach bʌ calobilobic: “Calobiletixla”, 
cho'on. Mi caj i jac'ob: “C Yumet lojon, c Dioset lojon”. Che' mi caj i yʌlob, che'en 
lac Yum. 

Oseas 3 

Oseas yic'ot jini sts'i'lel bʌ x'ixic 

1Lac Yum tsi' cha' subeyon: Yom ma' cha' pʌy a wijñam. Yom ma' c'uxbin a 

wijñam anquese mi' mulan i ts'i'lel. Come mic chʌn c'uxbin israelob anquese mi' 
ch'ujutesañob dioste' tac. Cabʌl mi' yʌq'ueñob i majtan tac, letsem bʌ i tojol, 
che'en lac Yum. 

2Jini cha'an tsac cha' mʌñʌ jini x'ixic. Tsac tojo yic'ot jo'q'uejl i cha'c'al (25) sʌsʌc 

taq'uin yic'ot waxʌccujch cebada. 

3Tsac sube: Yomix ma' sujtel ti cotot quic'ot. Mach yomix ma' chʌn mel a ts'i'lel. 

Mach yomix ma' chʌn jac' a pʌyol ti yambʌ winic. Xuc'ul mi caj j cʌntañet, 
cho'on. 

4Jiñʌch i sujmlel iliyi: Cabʌl ora ma'anic i rey jini israelob. Ma'anic i yumob. Che' 

jach añob. Ma'anic mi caj i pulbeñon cotol bʌ c majtan. Ma'anic motomaj. 
Ma'anic majqui mi' cʌntesañob tic bijlel. Ma'anic i dioste' ja'el. 

5Che' ñumenix cabʌl ora mi caj i cha' sutq'uiñob i bʌ jini israelob cha'an mi' 

sʌclañob Dios, i Yum. Mi caj i cha' sutq'uiñob i bʌ cha'an mi' yumañob i Yalobil 
David, yajcʌbil bʌ ti Dios. Ti jini cojix bʌ q'uin tac mi caj i cha' bʌc'ñañob lac 
Yum. Mi caj i pijtañob i wenlel ti lac Yum. 

Oseas 4 

Lac Yum tsi' pejcayob jini israelob 

1Israelob, yom mi la' ñich'tʌben i t'an lac Yum. Lac Yum woli' tsictesʌbeñet la' 

mul: Ma'anic i xuc'tilel la' pusic'al. Ma'anic la' wutslel. Ma'anic mi la' cʌn Dios. 

2La' wujil p'ajoñel, yic'ot lot, yic'ot tsʌnsa, yic'ot xujch', yic'ot la' ts'i'lel, yic'ot leto. 

Cabʌl mi la' cha'len tsʌnsa. 

3Jini cha'an ch'ijiyem la' lumal yic'ot pejtel jini ya' bʌ chumulob. Ma'anix mi' yʌc' 

i wut la' lum. Wolix ti jilel jini bʌte'el tac am bʌ ti mate'el yic'ot te'lemut tac, yic'ot 
i chʌñil tac colem ja'. 

4Woliyetla ti wocol, pero mach cha'anic i mul yaño' bʌ, come junlajal an la' mul. 

Che' bajche' mi' melob motomajob, che'ʌch ja'el mi' melob winicob x'ixicob. 
Pero ñumen an i mul jini motomajob. 

5Junlajal an la' mul, motomajob yic'ot x'alt'añob. Ñʌmʌletla ti mulil. Mach la' 

wujilic quisin. Jini cha'an mi caj c jisan Israel. 

6Woli' laj jilelob c cha'año' bʌ cha'an ma'anic mi' cʌñoñob, cha'an mach la' 

womic la' cʌñon. Jini cha'an mach comix mi la' chʌn mel la' we'tel ti motomaj 
ja'el, come tsa' ñajʌyi la' cha'an c mandar. Jini cha'an mi caj la' ñajʌyel c cha'an. 
Ma'anix mi caj c chʌn p'untan la' walobilob. 

7Che' bajche' jaytiquilob jini motomajob, che'ʌch tsa' utsi p'ojli i mul tij contra. 

Tsi' cʌyʌ i subeñoñob c ñuclel cha'an mi' ch'ujutesañob dioste' tac. Quisintic jax 
mi' melob. 

8Tijicñayob jini motomajob che' cabʌl i mul c tejclumob. Mi' mulañob mulil. 

9Junlajalob winicob yic'ot motomajob. Cabʌl i mul. Jini cha'an mi caj cʌq'ueñob 

i toj. Mi caj c sutq'uibeñob i jontolil, che'en lac Yum. 

10Mi caj i cha'leñob we'el, pero ma'anic mi caj i ñaj'añob. Mi caj i cha'leñob 

ts'i'lel, pero ma'anic mi caj i p'ojlelob i yalobilob, come tsi' cʌyʌyoñob cha'an mi' 
ch'ujutesañob dioste' tac. 

11-12I wo'lel ti lembal yic'ot i ts'i'lel mi' sʌtbeñob i pensar. Mi' lon c'ajtiñob i 

coltʌntel ti' tojlel dioste'. Mi' c'ajtiñob i toj'esʌntel ti te'. Tsa'ix sujtiyob ti tonto, 
come tsi' cʌyʌyoñob. Woli' ch'ujutesañob yambʌ dios mach bʌ diosic. 

13Mi' tsʌnsʌbeñob i majtan. Mi' pulbeñob pom ya' ti' chañelal wits, yic'ot ti bujtʌl, 

yic'ot ti yebal te'. Jini cha'an woli' cha'leñob ts'i'lel jini xch'oc bʌ la' walobilob. 

14Ma'anic mi caj cʌq'ueñob i toj i mul jini xch'oc bʌ la' walobilob yic'ot la' wʌ'lib, 

come junlajaletla. Mi la' cha'len ts'i'lel yic'ot ts'i'lel bʌ x'ixicob ya' ti Templo. 
Tontojetla. Jini cha'an junyajlel sajtemetla, come mach la' womic la' jac'beñon. 

15Anquese mi la' cha'len ts'i'lel, israelob, mach che'ic yom mi' melob jini año' bʌ 

ti Judá. Mach yomic mi la' majlel la' ch'ujutesañon ti Gilgal mi ti Betel che' 
bajche' mi' melob yaño' bʌ, come cha'chajp i pusic'al, come mi' lon c'ʌñob j 
c'aba' che' mi' pejcañob dioste'. 

16Pejtelel jini israelob tsi' ñusayob c mandar che' bajche' jontol bʌ ña' wacax 

mach bʌ yomic i q'uel i yum. Mach yomobic mij cʌntañob che' bajche' mi' 
cʌntʌntel alʌ tat tiñʌme'. 

17Come jini israelob cabʌl mi' c'uxbiñob dioste'. Tʌts'ʌ la' bʌ. 

18Che' mi' yujtelob ti lemoñel, mi' majlel i melob i ts'i'lel. Mi' mulañob jini quisintic 

jax bʌ. Mi' ts'a'leñob chuqui tac uts'at. 

19Jini cha'an talob i contrajob che' bajche' p'ʌtʌl bʌ ic' cha'an mi' wejlañob majlel. 

Quisintic jax mi caj i chʌmelob cha'an woli' tsʌnsʌbeñob i majtan jini dioste' tac. 

Oseas 5 

I wocol Israel 

1Ñich'tanla jini t'an, motomajob yic'ot yumʌlob ti Israel, yic'ot jini rey yic'ot i 

pi'ʌlob. Ti pejteletla mi caj la' toj la' mul, come tsa' la' soco winicob x'ixicob ya' 
ti Mizpa yic'ot ti Tabor. Tsa' la' cʌntesayob lot cha'an mi' ch'ujutesañob dioste' 
tac. 

2Tsa'ix la' piqui tam bʌ ch'en ba' mi' yajlelob winicob ya' ti Acacia. Jini cha'an mi 

caj cʌq'ueñetla castigo ti pejteletla. 

3Israel (mu' bʌ i pejcʌntel ti Efraín) cʌmbilix c cha'an la' jontolil. Tsa'ix la' cʌyʌyon 

che' bajche' mi' cʌy i ñoxi'al jini ts'i'lel bʌ x'ixic. Tsa'ix la' soco la' bʌ ti jontolil. 

4Ma'anic mi la' sutq'uin la' bʌ ba' añon, come cʌchbiletla ti mulil. Laj xaxubil la' 

pusic'al ti la' ts'i'lel. Jini cha'an mach mejlic la' cʌñon, che'en lac Yum. 

5Woli' chañ'esan i bʌ Israel. Asibilix cha'an i mul. Judá ja'el woli' yʌsʌyel ti mulil. 

Temel mi caj i yajlelob. 

6Mi caj i tilelob yic'ot tiñʌme' yic'ot wacax cha'an mi' sajcañob lac Yum, pero 

mach i tajayobic, come tsa'ix ñumi i yorajlel. Tsi' tʌts'ʌ i bʌ lac Yum. Ma'anix 
woli' coltañob. 

7Come tsi' cʌyʌyob lac Yum. Tsi' sʌclayob yambʌ i ñoxi'al. Mach i cha'añobic 

lac Yum i yalobilob. Jini cha'an mach jalix mi caj i jisʌntelob yic'ot pejtel i 
chubʌ'an. 

8Wusula trompeta. Nijcanla ch'ojyel winicob ya' ti Gabaa, yic'ot ti Ramá, yic'ot 

ti Betavén. La' i cha'leñob bʌq'uen jini chumulo' bʌ ti Benjamín. 

9Tsa'ix c cha'le meloñel. Tsa'ix cʌc'ʌ c t'an. Mach mejlic ti q'uextiyel. Che' ti' 

yorajlel toj mulil, mi caj i laj jisʌntel i tejclum tac Israel. 

10Xujch'ob jini año' bʌ i ye'tel ti Judá. Lajalob bajche' winicob mu' bʌ i q'uextañob 

mojon tac. Tic mich'lel mi caj c jisañob che' bajche' ti but'ja'. 

11Tsa'ix cʌc'ʌ c t'an cha'an mi' jisʌntel Efraín, come wen yujil tic'laya. Mach tojic 

mi' cha'len meloñel. Mi' yesman jini lolom tac bʌ. 

12Jini cha'an mi caj c jisan Efraín che' bajche' sulujp mu' bʌ i c'ux pisil. Mi caj c 

jisʌben i p'ʌtʌlel Judá che' bajche' i joch'il te'. 

13Efraín yic'ot Judá tsa' caji' q'uelob i wocol. Tsi' c'ajti i coltʌntel Efraín ya' ti 

Asiria ba'an jini rey wen yujil bʌ guerra. Pero ma'anic i p'ʌtʌlel cha'an mi' coltan. 
Mach mejlic i lajmesʌben i chʌmel. 

14Joñon lajalon bajche' bajlum ti' tojlel Efraín yic'ot Judá. C'ax p'ump'uñob mi 

caj c jisañob che' bajche' mi' bic'ti c'ux i colojm jini bajlum. Ma'anix majqui mi 
caj i coltan. 

Cha'chajp jax i pusic'al israelob 

15Jini cha'an joñon mi caj cʌyob. Mi caj c cha' majlel ba' tsa' tiliyon jinto mi' 

ña'tañob i mul. Che' jini mi caj i cha' sʌclañoñob. Che' cabʌlobix i wocol mi caj 
i cha' ña'tañoñob. 

Oseas 6 

1Mi caj i yʌlob: “La'ix la. Conla ti sujtel ba'an lac Yum. Come jiñʌch tsa' bʌ i 

yʌq'ueyonla wocol. Mi caj i cha' coltañonla. Tsi' contrajiyonla, pero mi caj i cha' 
p'untañonla. 

2Ti cha'p'ejl q'uin mi caj i cha' p'ʌtesañonla. Ti' yuxp'ejlel q'uin mi caj i techonla 

ch'ojyel cha'an mi la cajñel ti' tojlel. 

3La' laj cʌñe' lac Yum. La' lac cha'len wersa cha'an mi lac chʌn ñop, come cha' 

tal ba' añonla. Che' bajche' mi' pʌs i sʌclel jini q'uin che' mi' sʌc'an, che'ʌch mi 
caj i tilel ti lac tojlel. Tal che' bajche' jini ñaxan bʌ ja'al ti' yorajlel pac'”, che'ob. 

4Efraín yic'ot Judá, ¿chuqui mi caj c tumbeñetla? Come lajal la' c'uxbiya bajche' 

tocal ti sʌc'ajel yic'ot jini ye'eb, ora jach bʌ mi' jilel. 

5Tsac chocbeyetla tilel x'alt'añob cha'an mic cʌ'leñetla, cha'an mic jisañetla 

yic'ot c t'an. Tal la' wocol ti ora jach che' bajche' chajc. 

6Mach comic mi la' wʌq'ueñon c majtan tac. Com mi la' c'uxbiñon. Com mi la' 

cʌn Dios. 

7Pero lajaletla bajche' Adán tsa' bʌ i ñusʌbeyon c t'an. Tsa'ix la' cʌyʌyon. 

8Laj xjontolilob jini año' bʌ ti Galaad. Cabʌl mi' cha'leñob tsʌnsa. 

9Mi' muchq'uiñob i bʌ cha'an mi' chijtañob winicob. Che'ʌch mi' melob 

motomajob ja'el ya' ti' bijlel Siquem. Wen yujilob tsʌnsa yic'ot xujch'. 

10Leco jax chuqui tsaj q'uele ti Israel, come Efraín tsi' cʌyʌyon. Tsi' ch'ujutesa 

yambʌ dios. Tsi' cha'le jontolil. 

11Lajal a mul Judá. Jini cha'an mi caj a toj che' ti' yorajlel. 

Oseas 7 

I mul xñusa t'añob 

1Com j coltan Judá yic'ot Israel, pero cabʌlobix i mul. Jini chumulo' bʌ ti Samaria 

mi' cha'leñob lot yic'ot xujch'. Mi' chilbeñob i chubʌ'an i pi'ʌlob. 

2Ma'anic mi' ña'tañob mi wolij q'uelob. Laj tsiquil i jontolil ti' tojel c wut. 

3Mi' ñuq'uesʌbeñob i pusic'al jini rey yic'ot i jontolil. Jini yumʌlob mi' mulañob 

lot. 

4Junlajal an i ts'i'lel ti pejtelelob. Che' bajche' horno mach bʌ yujilic tsʌñ'an che' 

woli to i melob pan, che' ja'el i ts'i'lel. Mach yujilic lajmel. 

5Che' ti' q'uinilel jini rey, jini yumʌlob mi' yʌc'añob yic'ot jini rey. Tonto mi' 

sujtelob. Mi' temob i t'an yic'ot jini mu' bʌ i wajleñob. 

6Ti pejtelel ac'ʌlel mi' xic'ob i bʌ ti lotiya. Che' ti sʌc'an wolix ti lejmel i mich'lel 

che' bajche' c'ajc. 

7Mi' tsʌnsañob pejtel i yumob. Ti jujuntiquil tsa' yajliyob. Ma'anic majqui tsi' 

c'ajtibeyon i coltʌntel mi juntiquilic. 

8Jini israelob mi' xʌbob i bʌ yic'ot sajtemo' bʌ mach bʌ anic mi' cʌñoñob. Leco 

mij q'uelob che' bajche' sʌc wutiyem bʌ waj. 

9Tsa'ix jili i p'ʌtʌlel Israel cha'an woli' ch'ujutesan yambʌ dios, pero ma'anic mi' 

ña'tan mi c'unix. Lajalʌch bajche' ñoxix bʌ winic mach bʌ yujilic che' sʌquix i jol. 

10Wen tsiquil i mul che' chan mi' mel i bʌ, pero ma'anic mi' p'is ti' wenta cha'an 

mi' cha' sutq'uin i bʌ tic tojlel. Ma'anic majqui mi' sʌclañon. 

11Lajalʌch Efraín bajche' x'ujcuts mach bʌ yujilic baqui mi' majlel. Mi' lon pejcan 

jini año' bʌ ti Egipto. Mi' lon majlel ba'an jini asiriajob. 

12Pero baqui jach mi' majlelob mic yʌcob che' bajche' te'lemut. Mi caj i yajlelob 

ti' caj i mul. Mi caj cʌq'ueñob i toj che' bajche' c'amel an i jontolil. 

13Obolob i bʌ cha'an tsi' cʌyʌyoñob. Jini cha'an wersa mi caj i jisʌntelob, come 

tsa'ix i ñusʌbeyoñob c mandar. Ti pejtelel c pusic'al com coltañob, pero ma'anic 
tsi' ñopoyob come tsʌtsob i pusic'al. 

14Che' cañal i wut ti' wʌyib cha'an tsic pusic'al, ma'anic mi' c'ajtibeñoñob i 

coltʌntel. Mi' lon ch'ujutesañob yambʌ dios. Mi' lon c'ajtiñob ixim yic'ot vino yic'ot 
pejtel chuqui yom ti pañimil. Mi' tsepob i bʌ. Mi' ñusañob c t'an. 

15Joñon tsaj cosayob, tsa cʌq'ueyob i p'ʌtʌlel, pero wʌle mi' contrajiñoñob. 

16Mi' c'ajtiñob i coltʌntel ti pejtelel pañimil, pero mach ya'ic ti panchan ti' tojlel 

jini C'ax Ñuc bʌ Dios. Lajalob bajche' rocol bʌ i te'el jalʌjb mach bʌ anic mi' wen 
c'otel. Mi caj cʌc' i yumob ti' c'ʌbob i contrajob cha'an mi' tsʌnsañob ti' caj i mul 
cha'an tsi' ts'a'leyoñob. Jini año' bʌ ti Egipto mi caj i tse'tañob. 

Oseas 8 

I tic'ol israelob cha'an i ch'ujutesʌntel dioste' 

1Wusu jini trompeta, come talob a contrajob che' bajche' xta'jol. Talob i jisan c 

cha'año' bʌ cha'an tsi' jemeyob jini trato bʌ c t'an. Tsi' wersa ñusayob c mandar. 

2Wolix i pejcañoñob jini israelob: “C Dios lojon, coltañon lojon, come j cʌñʌyet 

lojon”, che'ob. 

3Pero tsi' junyajlel ñusayob chuqui tac wen. Jini cha'an ma'anix i coltʌntel. Mi 

caj i puts'elob ti' tojel i wut i contrajob. 

4Tsi' wa'chocoyob i reyob mach bʌ anic tsac yajca. Tsi' meleyob i dios tac ti oro 

yic'ot ti plata. Jini cha'an ma'anix mi caj j coltañob. 

5Ts'a' mij q'uel jini dios alʌ tat wacax mu' bʌ i ch'ujutesañob ti Samaria. Jini 

cha'an i contrajon. Cʌlʌx jax c mich'ajel. ¿Jala to ba mi caj i cʌyob i mul? 

6Come mach Diosic jini alʌ tat wacax tsa' bʌ i meleyob. I melbal jach winic. Jini 

cha'an wersa mi caj i bic'ti tojp'el jini dios alʌ tat wacax am bʌ ti Samaria. 

7Woliyob ti pac' ti ic', pero tal jini sutujt ic' cha'an mi' jisañob. To'ol pots' i te'el 

ixim. Ma'anic chuqui mi caj i c'ajob. Mi tsa' loq'ui ts'ita' i wut, yambʌ mi caj i c'ux. 

8Jisʌbilix Israel che' bajche' tojp'emix bʌ ch'ejew. Ma'anix i c'ʌjñibal. 

9Tsajñi i c'ajtin i coltʌntel ti Asiria che' bajche' burro mach bʌ anic i yum, mu' bʌ 

i bajñel yajcan i bijlel. Woli' yʌq'uen cabʌl i majtan Asiria cha'an mi' tajben i 
yutslel i pusic'al. 

10Anquese mi' lon aq'uen i majtan cabʌl tejclum tac, ma'anic i coltʌntel. Cʌchʌl 

mi caj c pʌy majlel. Ma'anix mi caj i bajñel wa'chocoñob i yumob cha'an mi 
yʌq'ueñob i tojoñel. 

11Efraín tsi' p'ojlesa pulʌntib cha'an mi' yesman mulil, mach cha'anic mi' 

ch'ujutesañon. 

12Tsa'ic c p'ojlesʌbe c mandar, mach i jac'ʌyic. “La' i jac'ob yaño' bʌ”, lon che'ob. 

13Jini israelob mi' yʌq'ueñoñob cotol bʌ c majtan. Mi' c'uxob jini we'elʌl, pero 

mach tijicñayic mij q'uel. Mach ñajʌyic c cha'an i mul. Mi caj c melob. Mi caj 
cʌq'ueñob i toj i mul. Mi caj i cha' majlelob ti majtan e'tel ti Egipto. 

14Tsa' ñajʌyiyon ti' pusic'al israelob. Tsi' meleyob colem otot. Judá ja'el tsi' mele 

cabʌl tejclum tac joyol bʌ ti ts'ajc ba' mi' lon ñopob i coltañob i bʌ. Pero ma'anix 
mi' chʌn ña'tañon jini israelob yic'ot judíojob. Mi caj c laj jisañob ti c'ajc. Che' tsi' 
yʌlʌ lac Yum. 

Oseas 9 

Mi caj i tojob i mul jini israelob 

1Mach yomix tijicñayetla, israelob, che' bajche' yambʌ tejclumob, come tsa'ix la' 

cʌyʌ la' Dios. Wolix la' ch'ujutesan dioste' tac ti jujump'ejl patio ba' mi' jajts'el 
trigo. 

2Jini cha'an ma'anic mi caj i jastiyel la' cha'an jini trigo yic'ot i ya'lel ts'usub. 

3Ma'anic mi caj la' cʌytʌl ti' lumal lac Yum. Wersa mi caj la' pʌjyel majlel ti Egipto 

yic'ot ti Asiria. Ya'i mi caj la' c'ux i colojbal i bʌl i ñʌc' yaño' bʌ. 

4Ya'i mach chʌn mejlix la' wʌq'uen i majtan la' Yum. Ma'anic mi caj i mulan i 

majtan mu' bʌ la' wʌq'uen ya'i. Come bibi' ti' wut che' bajche' we'elʌl ti' yotlel 
ch'ujlelʌl. Bibi'ob pejtel mu' bʌ i c'uxob. Mi mejlel i c'uxob come i bʌlʌch i ñʌc', 
pero mach mejlic i yʌq'ueñob Dios. 

5-6¿Chuqui mi caj la' mel che' ti' yorajlel q'uiñijel? Mach mejlix la' cha'len ñuc bʌ 

q'uiñijel cha'an mi' la' ch'ujutesan la' Yum, come mi caj la' cʌjchel majlel ti Asiria. 
Jini año' bʌ ti Egipto mi caj i chilbeñetla la' chubʌ'an mu' bʌ i cʌytʌl. Mi caj la' 
chʌmel ti ñajt bʌ pañimil. Mi caj la' mujquel ya' ti Menfis am bʌ ti Egipto. Mi caj 
i pim'an la' lumal. 

7Tsa'ix c'oti i yorajlel tojmulil. Jiñʌch i yorajlel mi' q'uextʌbentel i mul Israel. Mi' 

yʌlob: Tontojob jini x'alt'añob. Sojquem i jol i winic Dios, che'ob, come cabʌl jax 
i mul. Cabʌl mi' ts'a'leñob jini mu' bʌ i c'uxbiñob Dios. 

8Wa'chocobil ti Dios jini x'alt'an cha'an mi' cʌntañet Efraín, pero baqui jach mi' 

ñumel ma' mʌctan. Mi' p'ajtʌl cha'an i pi'ʌlob ti' yotot Dios. 

9Leco jax bajche' mi' melob che' bajche' tsi' meleyob ti Gabaa. Ma'anic mi' 

ñajʌyel i cha'an Dios. Mach jalix mi caj i yʌq'ueñob i toj i mul. 

10Mic ña'tan bajche' añet Israel che' uts'at to a pusic'al. Tsa' c'uxbiyon. Wen 

tijicñayon che' bʌ tsac ñaxan tajayet, che' bʌ tsac pʌyʌyet ñumel ti colem bʌ i 
tiquiñal pañimil. Lajalet tic wut che' bajche' ñaxan bʌ i wut ts'usub ti jochol bʌ 
lum. Wen tijicñayon che' bʌ tsac taja a tatob, pero tsi' cʌyʌyoñob cha'an mi' 
tsʌcleñob jini Baalpeor, cha'an quisintic jax mi' melob. Jini cha'an leco tsa' 
sujtiyob che' bajche' jini diosob tsa' bʌ i c'uxbiyob. 

11Wolix i sʌc jilel i ñuclel israelob che' bajche' mi' majlel te'lemut. To'ol wa'alob 

jach la' wijñam. Che' an majch mi' cʌntan alʌl chʌmenix mi' tilel ti pañimil. Jini 
x'ixicob mi' ñusañob i yalobilob. 

12Anquese mi la' cosan la' walobilob, lolom jach, come joñon mi caj c pʌyob 

majlel. Che' jini obol la' bʌ che' mij cʌyetla. 

13Tsaj q'uele jini ch'iton winicob ti Israel. Joy mʌctʌbilob ti guerra. I tatob mi' 

wersa pʌyob majlel ba' mi' tsʌnsʌntelob. 

14¿Chuqui mi caj a wʌq'ueñob, c Yum? C Yum, aq'ueñob i toj i mul che' bajche' 

an i melbalob. Yom ma' tic'ob cha'an ma'anix mi' chʌn tilel i yalobilob, cha'an 
ma'anix mi' julel i ya'lel i chu'. 

15Leco jax chuqui tsi' meleyob ti Gilgal. Ya' tsa' tejchi i jontolil. Ya' tsa' caji c 

ts'a'leñob. Mi caj c chocob loq'uel tic lumal cha'an i mul. Ma'anix mic chʌn 
c'uxbiñob, come i yumob tsi' ñusayob c t'an. 

16Jini cha'an mi caj i tojob i mul jini año' bʌ ti Efraín. Lajalʌch Israel bajche' te' 

tsa' bʌ tiqui i wut. Mach mejlix i yʌc' i wut. Mi tsi' yʌc'ʌ alʌl ti pañimil, mi caj c 
tsʌnsan, anquese c'ux mi' yubin. 

17Che' jini Dios mi caj i chocob, come ma'anic tsi' ñich'tʌbeyob i t'an. Pam 

pujquemob mi caj i yajñelob ti pañimil. 

Oseas 10 

1Lajal jini israelob che' bajche' wen c'oc' bʌ ts'usubil wen yujil bʌ wut. Pero che' 

mi' yutsi p'ojlel i wut, mi' yutsi p'ojlel pulʌntib tac ba' mi' yʌq'ueñob i majtan i 
diosob. Che' mic p'ojlesʌbeñob i chubʌ'an, ñumen i t'ojol jax mi' ch'ʌlob i yejtal 
tac i diosob. 

2Cha'chajp jax i pusic'alob. Jini cha'an mi caj i tojob i mul. Lac Yum mi caj i laj 

jembeñob i pulʌntib tac yic'ot i diosob tsa' bʌ i meleyob. 

3Mi' yʌlob: “Tsa'ix j cʌyʌ lojon lac Yum. Jini cha'an tsi' chilbeyon lojon c rey. 

Pero ma'anic chuqui mi' cha'len, come ma'anic i c'ʌjñibal jini rey”, che'ob. 

4Mi' to'ol wa'chocoñob i t'an, pero mach isujmic. Mi' melob trato, pero mi' jemob. 

Mi caj i p'ojlel i wocol che' bajche' jontol bʌ pimel ya' ba' top'bil lum. 

5Tsiltsilñayob ti bʌq'uen jini año' bʌ ti Samaria, ame c'ʌscuyic jini dios wacax 

am bʌ ti Betavén. Ti pejtelelob yic'ot jini motomajob woliyob ti uq'uel cha'an 
tsa'ix jili i ñuclel i diosob. 

6Mi caj i cuchob majlel jini dioste' tac i wenta i majtan jini ñuc bʌ rey ti Asiria. 

Che' jini mi caj i tse'tʌntel Efraín. Jini israelob mi' cajelob ti quisin. 

7Mi caj i sʌc jilel i rey Samaria che' bajche' i sajl te' ti colem ñajb. 

8Mi caj i bic'ti jisʌntel jini pulʌntib tac am bʌ ti Avén ba' tsi' tajayob i mul jini 

israelob. Ya'i mi caj i colel ch'ixol yic'ot stsajatun. Jini winicob x'ixicob mi caj i 
subeñob wits cha'an mi' jejmel lum cha'an mi' mucob che' cuxulob to. 

9Woli' yʌl lac Yum: C'ʌlʌl ti oniyi che' bʌ tsa' cajiyet ti mulil ya' ti Gabaa c'ʌlʌl 

wʌle wola' chʌn cha'len mulil, Israel. Ma'anic ma' tic' jini xjontolilob. Uts'at tsa' 
jisʌntiyob jini año' bʌ ti Gabaa. 

10Joñon mi caj j contrajiñet. Mi caj c pʌy tilel soldadojob tilemo' bʌ ti yan tac bʌ 

lum cha'an mi' contrajiñet, come cabʌl a mul. 

11Wen tijicña Efraín che' cabʌl i bʌl i ñʌc'. Mach ñʌmʌlic ti cabʌl e'tel. Lajalʌch 

bajche' alʌ ña' wacax mu' bʌ i t'uchtan trigo. Pero wʌle mi caj cʌq'uen i yugo 
cha'an mi' tujc'an jini arado. Mi caj i yubin cabʌl wocol. 

12Jini yom bʌ i c'aj wen bʌ i wut, wersa mi' pʌc' wen bʌ pac'. Yom ma' mel chuqui 

tac wen. Che' jini mi caj a c'uxbintel. Yom ma' chajpan a pusic'al, come i 
yorajlelix ma' sʌclan a Yum jinto mi' coltañet. Che' jini mi caj i toj'esan a pusic'al. 

13Pero mach che'ic tsa' mele, Efraín. Tsa' pʌc'ʌ jontolil. Jini cha'an wola' c'aj 

wocol. Mi caj a toj a mul cha'an tsa' ñopo lot. Tsa' lon ña'ta xuc'ulet cha'an cabʌl 
a soldadojob yic'ot cabʌl a we'tijib cha'an guerra. 

14Jini cha'an mi caj i c'otel guerra wʌ' ti a lumal. Mi caj i laj jisʌntel jini wen melbil 

tac bʌ otot che' bajche' tsa' jisʌnti Betarbel cha'an Salmán. Tsa' tsʌnsʌntiyob 
x'ixicob temel yic'ot i yalobilob ya'i. 

15Che' ja'el joñon mi caj c jisañet, Israel, cha'an cabʌl a jontolil. Ti jump'ejl jach 

ac'ʌlel mi caj i chilbentel i yumʌntel i rey Israel. 

Oseas 11 

Lac Yum tsi' cha' p'unta i tejclum 

1Che' maxto anic i jabilel yilal jini calobil Israel, tsac wen c'uxbi. Tsac pʌyʌ 

loq'uel ti Egipto. 

2Pero che' bʌ tsac pʌyʌyob, tsi' tʌts'ʌyob i bʌ tic tojlel. Tsa' utsi ñusʌbeyon c 

t'an. Tsi' yʌq'ueyob i majtan jini dios Baal. Tsi' pulbeyob pom jini dioste' tac. 

3Joñon tsac chucbeyob i c'ʌb che' bʌ tsa' cajiyob ti xʌmbal, pero maxto yujilobic 

mi tsaj cosayob joñon. Mach yomobic i cʌñon. 

4Tsac pʌyʌyob ti' yutslel c pusic'al che' bajche' ma' pʌy a wacax mu' bʌ a 

c'uxbin. Ma' jitben i lazo cha'an mi' cha'len buc'bal. Che' tsaj c'uchchoco c bʌ 
cha'an mij coltan jini israelob. Joñon tsac we'sayob. 

5Pero mi caj i cha' sujtelob ti Egipto yic'ot ti Asiria, come mach yomobix sujtel 

ba' añon. 

6Mi caj i yutsi p'ojlel guerra ya' baqui chumulob. I contrajob mi caj i wersa 

ochelob ti ts'ajquibil bʌ i tejclum. 

7C cha'año' bʌ tsi' junyajlel cʌyʌyoñob. Anquese jini x'alt'añob mi' subeñob 

cha'an mi' pejcañob Dios am bʌ ti Chan, pero mach yomobic. 

8¿Bajche' mi mejlel j cʌyet, Efraín? ¿Mejl ba c choquet, Israel? Mach comic j 

cʌyet che' bajche' Adma yic'ot Zeboim, come wolic wen mel c pusic'al. Com j 
coltañet. 

9Anquese cabʌl c mich'ajel, ma'anic mi caj c cha' jisañet, Efraín. Come joñon 

Dioson. Mach lajalonic bajche' winicob. Joñoñʌch jini Ch'ujul Bʌ ti la' tojlel. Mach 
cha'anic jisaya tsa' tiliyon. 

10Mi caj i ñopon. Joñon mi caj c cha'len oñel che' bajche' bajlum. Tsiltsilñayob 

ti bʌq'uen mi caj i tilelob calobilob loq'uemo' bʌ ti' bʌjlibal q'uin. 

11Mi caj i tilelob jini año' bʌ ti Egipto che' bajche' xwejlel mut ñajt bʌ mi' cha'len 

wejlel. Che' bajche' x'ujcuts mi caj i tilelob, loq'uemo' bʌ ti Asiria. Joñon mi caj 
c cha' pʌyob tilel ti' lumal. Jiñʌch c t'an mu' bʌ cʌc', che'en lac Yum. 

12Xlotob jini israelob, cha'p'ejl jax i pusic'al, pero mi' chʌn bʌc'ñañoñob jini año' 

bʌ ti Judá. Chʌn xuc'ul mi' yajñelob yic'ot jini Ch'ujul Bʌ. 

Oseas 12 

Tsa' tijq'ui Efraín cha'an i lot 

1Jini israelob woli jach i tempañob ic' yubil. Come tsi' c'ajtiyob i coltʌntel ti Asiria 

yic'ot ti Egipto. Tsi' tojoyob ti aceite, pero woli jach i ñopob lot. Mi caj i jisʌntelob. 

2Lac Yum mi caj i tsictesʌben i mul Judá. Mi caj i yʌq'uen i toj. 

3Come an i mul Jacob c'ʌlʌl che' bʌ tsi' yila pañimil. Tsi' contraji i yʌscun. Che' 

winiquix tsa' caji i contrajin lac Yum. 

4Tsʌts tsi' chucu jini ángel. Tsi' mʌlbe. Tsi' yuc'ta i bʌ. Tsi' wersa c'ajtibe i 

coltʌntel ti wocol t'an. Dios tsi' pejca ya' ti Betél che' bʌ tsi' tajayob i bʌ. 

5Lac Yum jiñʌch i Dios Panchan yic'ot Pañimil. Lac Yum jiñʌch i c'aba'. 

6La'la israelob, cha' sutq'uin la' bʌ ba'an Dios. Melela chuqui toj. C'uxbin la' bʌ. 

Yom mi la' wʌc' ti la' pusic'al chuqui mi caj i yʌq'ueñetla Dios. 

7Lajaletla bajche' mañajax bʌ xchoñoñelob. Mi la' wʌsin balanza cha'an mach 

ts'ʌcʌlic chuqui mi la' chon. Mi la' mulan xujch'. 

8Chan mi' mel i bʌ Efraín. Mi' yʌl: Wen chumulonix. Tic bajñelil tsac tempa cabʌl 

c chubʌ'an, che'en. Pero mach jasʌlic pejtel i chubʌ'an cha'an mi' toj i mul. 

9Woli' yʌl lac Yum: Joñon a Yumon, a Dioson c'ʌlʌl che' bʌ tsac loc'sayet ti 

majtan e'tel ya' ti Egipto. Mi caj c cha' aq'uet ti chumtʌl ti pisil bʌ otot tac che' 
bajche' ti' q'uiñilel lejchempat. 

10Tsa'ix c chocbeyet tilel x'alt'añob ti oñiyi c'ʌlʌl wʌle cha'an mi' tsictesʌbeñet a 

mul. Tsa cʌq'ueyob i q'uel chuqui mi' caj ti ujtel. Tsaj cʌntesayet ti lajiya tac. 

11Pero ñʌmʌletla ti mulil ya' ti Galaad. Lolom jach mi la' cha'len ch'ujutesaya. 

Ya' ti Gilgal tsa' la' pulbeyob i majtan xibajob. Tsolol tac pulʌntib che' bajche' 
xajlel ti' t'ejl top'bil bʌ lum. 

12Jacob tsa' puts'i majlel ti Siria ba' tsa' jal'a ti e'tel. Tsa' ochi ti xcʌnta tiñʌme' 

cha'an mi' taj i yijñam. 

13Tsac choco majlel x'alt'an cha'an mi' loc'san i p'olbal Jacob ya' ti Egipto. Tsi' 

toj'esayob tilel. Tsi' cʌntayob. 

14Pero i p'olbal Efraín tsi' techbeyon c mich'ajel. Jini cha'an ma'anic mi caj c 

ñusʌbeñob i mul. Mi caj cʌc'ob ti chʌmel. Mi caj i tojob i mul, che'en lac Yum. 

Oseas 13 

Mi caj i lu' jisʌntel Israel 

1Ti wajali tsi' cha'le yumʌl Efraín ti' tojlel israelob. Tsi' cha'leyob bʌq'uen winicob, 

come p'ʌtʌl Efraín. Pero tsi' cha'le mulil che' bʌ tsi' ch'ujutesa Baal. Jini cha'an 
tsa' chʌmi. 

2Wʌle woli' yutsi cha'leñob mulil. Mi' yulmesañob taq'uin cha'an mi' melob i 

yejtal tac dios che' bajche' mi' bajñel ña'tañob, come i melbal jach winicob. Mi' 
yʌq'ueñob i majtan tac. Winicob mi' ts'ujts'uñob wacax. 

3Jini cha'an mi caj i jilelob che' bajche' tocal ti sʌc'ajel, yic'ot ye'eb, ora jach bʌ 

mi' jilel. Lajalob bajche' i sujl trigo mu' bʌ i wejluyel majlel ti p'ʌtʌl bʌ ic' che' woli' 
jajts'el trigo. Lajalob bajche' i yonlel buts' mu' bʌ i sʌc jilel ti ic'. 

4Joñon jach a Dioson, a Yumon, c'ʌlʌl che' bʌ tsac pʌyʌyet loq'uel ti Egipto. 

Ma'anic yambʌ Dios. Ma'anic yambʌ xColtaya, joñon jach. 

5Ya' tsaj cʌnta winicob x'ixicob ti colem bʌ i tiquiñal pañimil ba' ma'anic ja'. 

6Che' ñajobix, che' bʌ tsa' ujtiyob ti we'el, chan tsi' meleyob i bʌ. Tsa' ñajʌyiyon 

i cha'añob. 

7Jini cha'an mi caj c tilel ba' añob che' bajche' bajlum, che' bajche' mate'el ts'i' 

mu' bʌ i cha'len chijtaya ti' ti' bij. 

8Mi caj c bic'ti c'uxob che' bajche' ña' bajlum che' tsa'ix chilbenti i yal. Che' 

bajche' jontol bʌ bʌte'el mi caj c jisañob. 

9Che' mic jisañet, ¿majqui mi mejlel i coltañet? 

10¿Bacan tsiquil a rey che' a wom a coltʌntel? ¿Bacan tsiquil jini año' bʌ i ye'tel 

ti a tojlel? Tsa'ix a c'ajtibeyon rey. La' i coltañet. 

11Tsa cʌq'ueyet rey tic mich'lel. Tic mich'lel mi caj c cha' loc'san ti' ye'tel. 

12Wen c'ajal c cha'an pejtel i mul Efraín. Mi caj i toj. 

13Che' bʌ tsa' tili wocol ti' tojlel Efraín che' bajche' i bajq'uel x'ixic, tonto tsi' mele 

i bʌ. Mach yomic loq'uel ti wocol cha'an mi' ch'ʌm i cuxtʌlel. Jini cha'an mi caj i 
chʌmel. 

14¿Yom ba mij coltañob cha'an ma'anic mi' tojob i mul ti' yajñib chʌmeño' bʌ? 

Ma'anic mi caj c loc'sañob ba' woliyob ti chʌmel. La' i cha'leñob bʌq'uen che' 
colel i chʌmel. La' i ña'tañob mux caj i mujquelob ti mucoñibʌl. Ma'anic mij q'uex 
c t'an, che'en lac Yum. 

15Tsa' wen p'ojli i yalobilob Efraín yic'ot i chubʌ'an, pero lac Yum mi caj i choc 

tilel ic' loq'uem bʌ ti colem bʌ i tiquiñal pañimil cha'an mi' tiquin i lumal. Mi caj i 
laj tiquin pa' yic'ot i loq'uib ja'. Che' jini mi caj i chʌmelob cha'an tiquin ti'. Mi caj 
i tiquin pejtel i pʌc'ʌb. 

16Mi caj i jisʌntelob jini año' bʌ ti Samaria cha'an tsi' wersa ñusʌbeyob i t'an 

Dios. I contrajob mi caj i tsʌnsañob. Mi caj i pajq'uiñob jini alʌlob. Mi caj i tsepob 
loq'uel i yalobilob x'ixicob che' cʌntʌbilob to. 

Oseas 14 

Yom mi' cha' sutq'uiñob i bʌ ba'an lac Yum 

1Awocolic, israelob, sutq'uin la' bʌ ba'an lac Yum, i Dios israelob, come ti' caj 

la' mul tsa' la' taja wocol. 

2Yom mi la' c'ajtiben lac Yum ti wocol t'an: Lu' loc'sʌbeñon lojon c sojquemal. 

Pʌsbeñon lojon i yutslel a pusic'al. Yom uts'at ma' q'uelon lojon. Che' jini mi caj 
c sub lojon a ñuclel. 

3Come mach mejlic i coltañon lojon jini asiriajob. Ma'anix c p'ʌtʌlel lojon ti 

guerra. Mach chʌn ñuquix tic pusic'al lojon jini dioste' tac tsa' bʌ c mele lojon. 
Ma'anix mi caj c chʌn pejcañob ti dios. Ya' jach ti a tojlel, c Yum, mi' tajob i 
coltʌntel jini meba' alʌlob. Che' yom mi la' suben lac Yum ti oración. 

4Mi caj i yʌl: Joñon mi caj j coltañob. Mi caj cʌq'ueñob i p'ʌtʌlel cha'an xuc'ul mi' 

yajñelob quic'ot. Mi caj j c'uxbiñob ti' yutslel c pusic'al, come tsa'ix lajmi c 
mich'ajel ti' tojlelob. 

5Lajalon bajche' ye'eb ti tojlel jini israelob. Mi caj i cha' tajob i t'ojlʌwib che' 

bajche' lirio. Wen cʌyʌl i wi' ti lum che' bajche' i wi' ch'ujte' ti Líbano. 

6Mi caj i p'ojlelob che' bajche' i c'ʌb te'. Uts'atax mi caj i q'uejlel che' bajche' 

olivote'. Ñajt tsiquil i xojocñʌyel che' bajche' i yujts'il Líbano. 

7Mi caj i cha' tilelob israelob cha'an ñʌch'ʌl mi' yajñelob ti' yʌxñʌlel c tocal. Mi 

caj i cha' cuxtʌyelob che' bajche' mulbil bʌ pʌc'ʌbʌl. Mi' cajelob ti nich che' 
bajche' jini ts'usub. Mi caj i sujtel i yujts'il che' bajche' jini vino ya' ti Líbano. 

8Tsajaletme, Efraín, machme a ñochtan jini dioste' tac. Añet tic wenta. Cuxulon, 

cabʌlʌch c p'ʌtʌlel. Wolij q'uelet. Lajalon che' bajche' wen yʌx bʌ te' mu' bʌ i 
yʌq'ueñetla i wut ti pejtelel ora. Tilem ti joñon pejtel chuqui wen am bʌ a cha'an. 

9Jini am bʌ i ña'tibal, la' i ch'ʌmben isujm iliyi. Jini p'ip' bʌ i pusic'al la' i ñich'tan. 

Come tojʌch pejtelel c bijlel. Jini tojo' bʌ mi' cha'leñob xʌmbal ya'i, pero jini 
xmulilob mi' yajlelob. Che' tsi' yʌlʌ lac Yum. 

Joel 

Joel 1 

I Q'uiñilel lac Yum 

1Jiñʌch i t'an lac Yum tsa' bʌ subenti Joel i yalobil Petuel: 

2Ubinla, jatetla anix bʌ la' jabilel. Ñich'tanla ti la' pejtelel, chumulet bʌ la ti' lumal 

Judea. Ma'anic ba' ora tsa' la' wubi ili t'an c'ʌlʌl che' alʌlet to la. Ma'anic ba' ora 
tsi' yubiyob la' ñojte'elob. 

3Yom mi la' cha' suben la' walobilob. La' i subeñob i yalobilob ja'el. 

4Che' mi' ñumel i c'ux la' pac' jini mote' sajc', mi' tilel alʌ sajc' cha'an mi' c'uxben 

i colobal. Mi caj i tilel jini colem jijch cha'an mi' c'ux jini tsa' bʌ i cʌyʌ jini alʌ sajc'. 
Ti wi'il mi caj i ñumel alʌ chup ja'el. 

5Xyʌc'ʌjelet bʌ la, ch'ojyenla. Cha'lenla uq'uel, come tsa' asiyi jini ts'usubil. 

Tsa'ix jili pejtelel i ya'lel la' ts'usub. 

6Come wen cabʌl jini jontol bʌ sajc' tic lum, mach mejlic ti tsijquel. Jay i yej 

bajche' i yej bajlum. 

7Tsa'ix i laj jisa ts'usubil. Tsa'ix i laj ñujlube i pat jini bʌcch'umte'. Sʌsʌc tsa' cʌle 

i c'ʌb te'. 

8Cha'lenla uq'uel che' bajche' jini c'ajtibil bʌ xch'oc che' mi' chʌmel jini ch'iton 

winic woli bʌ i c'ajtin. 

9Jilemix i wut jam yic'ot i ya'lel ts'usub mu' bʌ i ch'ʌmob ochel ti mal Templo 

cha'an i majtan lac Yum. Jatetla motomajob, x'e'telet bʌ la i cha'an lac Yum, 
yom mi la' mel la' pusic'al. 

10Ma'anix chuqui an ti pʌc'ʌbʌl. Wen ch'ijiyemob ti pejtelel pañimil, come jilemix 

jini trigo yic'ot ts'usub yic'ot jini aceite loq'uem bʌ ti olivote'. 

11Melelʌch, woli' toj sajtel la' pusic'al mu' bʌ la' cha'len e'tel ti lum. Cha'lenla 

uq'uel mu' bʌ la' cha'len e'tel ti ts'usubil tac, come tsa'ix jili jini trigo yic'ot cebada. 

12Tiquinix i yʌq'uil jini ts'usubil. Tsa'ix chʌmi jini bʌcch'umte'. Tsa'ix tiqui jini 

granado te'. Tsa'ix tiqui jini manzano te'. Pejtel jini te' tac tsa'ix tiqui. Tsa'ix jili i 
tijicñʌyel winicob. 

13Motomajob, yom mi la' lʌp coxtal cha'an i ch'ijiyemlel la' pusic'al. I winiquet bʌ 

la Dios, ñusanla ac'ʌlel ti uq'uel ba'an pulʌntib, come ma'anix trigo yic'ot i ya'lel 
ts'usub cha'an mi la' wʌq'uen i majtan Dios. 

14Tempanla winicob x'ixicob. Subeñob cha'an mi' cha'leñob ch'ajb. Pʌyʌla tilel 

ti pejtelob yic'ot añobix bʌ i jabilel ya' ti' Templo lac Yum Dios. Cha'lenla uq'uel 
ti' tojlel lac Yum. 



1461 

 

Chol de Tumbalá Bible 
© Bible Society of Mexico. 

  
 

 

15Aya, talix jini q'uin che' mi caj i cha'len meloñel Dios. Talix jini q'uin che' mi caj 

i cha'len jisaya jini Mach bʌ Anic i P'isol i P'ʌtʌlel. 

16Jini i bʌl lac ñʌc' tsa'ix jili ti lac wut. Tsa'ix jili ja'el i tijicñʌyel yic'ot i ñʌch'tilel 

lac pusic'al ya' ti Templo. 

17Jini pac' tsa'ix oc'mi ti lum. Jocholix i yotlel yic'ot i yajñib jini trigo, come tsa' 

to'o tiqui ya' ti cholel. 

18Jini alʌc'ʌl tsa' c'uñ'a cha'an wi'ñal. Mi' caj ti uq'uel ñumel jini tat wacax come 

ma'anic potrero. Wen yajyajax jini tiñʌme' come ma'anix chuqui mi' taj i c'ux. 

19C Yum, mic pejcañet ti c'am bʌ t'an, come jini jajmel tsa'ix i tiquesa pejtel 

potrero yic'ot pejtel te'. 

20Jini bʌte'el ja'el mi' pejcañet ti c'am bʌ t'an come ma'anix ja'. Tsa'ix tiqui tac 

jini pa'. Jini potrero woli' pulel ti q'uin. 

Joel 2 

1Wusula trompeta ya' ti Jerusalén cha'an mi' ch'ojyelob. La' ch'ojyicob ya' ti 

ch'ujul bʌ wits c cha'an. La' i yubiñob tsiltsilñʌyel ti bʌq'uen ti pejtelelob, come 
lʌc'ʌlix tal i q'uiñilel lac Yum. 

2Jiñʌch i yorajlel i yi'ic'lel yic'ot ic'yoch'an bʌ pañimil, cabʌl tocal yic'ot i'ic' bʌ 

pañimil. Mi caj i tilel cabʌl sajc' mu' bʌ caj i mos jini wits tac che' bajche' 
ic'yoch'an bʌ pañimil. Wen ñucob, wen p'ʌtʌlob. Maxto anic ba' tsa' tsictiyi che' 
bajche' jini. Ma'anix mi caj i cha' tilel yambʌ lajal bʌ c'ʌlʌl ti' jilibal pañimil. Jiñʌch 
i cajibal i q'uiñilel lac Yum. 

3Woli' ñumel c'ajc ya' ti' tojel i wutob. Woli ti lejmel c'ajc ya' ti' patob. Ya' ti 

jujunwejl i t'ojol jax jini lum che' bajche' jini pʌc'ʌbʌl ti Edén, pero mi caj i jisañob. 
Ma'anic chuqui mi caj i wis cʌytʌl. 

4Che' yilalob bajche' ch'och'oc bʌ caballo. Ora mi' cha'leñob ajñel che' bajche' 

caballo ti guerra. 

5Mi' tijp'el tac ñumel ti' pam wits. Ubinla i t'an che' bajche' i t'an carreta tac 

tujc'ʌbil bʌ majlel, che' bajche' i t'an jini c'ajc che' mi' pulel cholel. Lajalʌch 
bajche' soldadojob mu' bʌ i chajpañob i bʌ cha'an guerra. 

6Mi' toj sajtelob i pusic'al winicob x'ixicob cha'an bʌq'uen. Mi' sʌc'añob i wut 

cha'an bʌq'uen. 

7Ajñel mi' tilel sajc' che' bajche' soldadojob. Mi' c'axelob ti' pam ts'ajc che' 

bajche' yujilo' bʌ guerra. Toj mi' cha'leñob xʌmbal. Ma'anic mi' jemob i tsolomlel 
tac. 

8Ma'anic mi' cujob i bʌ. Tsolocña mi' tilelob. Mach mejlic ti mʌctʌntel ti e'tijibʌl 

tac. 

9Jomocña mi' yochelob ti tejclum. Mi' cha'leñob ajñel ti' pam ts'ajc. Mi' letselob 

ochel ti otot. Mi' yochelob ti ventana che' bajche' xujch'. 

10Mi' cha'len yujquel jini pañimil cha'an jini mote' sajc'. Jini panchan mi' ñijcan i 

bʌ ja'el. Mi' yic'an jini q'uin yic'ot uw cha'an bajc'ʌlob. Mach chʌn tsiquilix ec'. 

11Lac Yum mi' pʌyob tilel ti c'am bʌ t'an che' bajche' p'ʌtʌlo' bʌ soldadojob i 

cha'an. Mi' jac'beñob i t'an. Come bʌbʌq'uen jax i Q'uiñilel lac Yum. ¿Majqui mi 
mejlel i cuch? 

I yutslel i pusic'al lac Yum 

12Jini cha'an mi' yʌl lac Yum: Sutq'uin la' bʌ ba' añon ti pejtelel la' pusic'al che' 

anto i yorajlel. Cha'lenla ch'ajb. Cha'lenla uq'uel. Yom ch'ijiyem la' pusic'al, 
che'en. 

13Mach mi la' tsil la' pislel che' ch'ijiyem la' pusic'al, pero yom pec' mi la' mel la' 

pusic'al. Sutq'uin la' bʌ ba'an lac Yum Dios, come an i yutslel i pusic'al. Yujil i 
p'untañetla. Mach orajic mi' mich'an. Cabʌl i yutslel i pusic'al. C'ux mi' yubiñet 
che' mi' ju'sʌbeñet la' pusic'al. 

14Tic'ʌl mi che' jini ma'anic mi caj i choquetla. Tic'ʌl mi caj i yʌq'ueñetla i yutslel 

i pusic'al lac Yum cha'an mi la' cha' aq'uen trigo yic'ot i ya'lel ts'usub. 

15Wusula jini trompeta ya' ti Sion. Tempanla winicob x'ixicob. Subeñob cha'an 

mi' cha'leñob ch'ajb. 

16Tempanla tilel ti pejtelelob cha'an mi la' suben Dios la' mul, jini ñoxobix bʌ 

yic'ot alp'eñelob yic'ot alobob. Pʌyʌla tilel jini ch'iton woli bʌ ti ñujpuñel yic'ot 
xch'oc. 

17Jini motomajob mu' bʌ i melbeñob i ye'tel Dios mi caj i wa'tʌlob ti' ts'ejts'ejtʌl i 

pulʌntib i majtan Dios ti' tojlel winicob x'ixicob. La' i cha'leñob uq'uel che' mi' 
melob oración. La' i yʌlob: C Yum lojon, ñusʌbeñob i mul jini winicob x'ixicob. 
Mach ma' wʌc'ob ti' wenta jini sajtemo' bʌ cha'an mi' tse'tañob, come a 
cha'añobʌch. Mach yomic mi' yʌjq'uelob ti quisin ti' tojlel jini ñajt bʌ chumulob 
mu' bʌ i lon alob: “¿Bacan i Dios?” che'ob. Che'ʌch yom mi' pejcañob Dios jini 
motomajob. 

18Lac Yum mi caj i jac'beñob i yoración. Mi caj i ñusʌbeñob i mul i cha'año' bʌ. 

Lac Yum mi caj i cha'len mich'ajel cha'an tsa' ts'a'lenti i lumal. 

19Lac Yum mi caj i suben i cha'año' bʌ: Awilan, wolic chocbeñetla tilel cabʌl ixim 

yic'ot vino yic'ot aceite. Mi caj i wen jastiyel la' cha'an. Ma'anix mi caj c chʌn 
aq'uetla ti ts'a'lentel ti' tojlel jini sajtemo' bʌ. 

20Mi caj c cha' wets' majlel ti ñajtʌl a contrajob ch'oyolo' bʌ ti norte. Mi caj c 

chocob majlel ya' ti colem bʌ i tiquiñal lum ba' mi caj i laj chʌmelob. Ojlil mi caj 
i wejts'el ochel ti ñajb i c'aba' Chʌmen Bʌ, yambʌ ojlil ti colem ñajb 

Mediterráneo. Mi caj i c'ʌlʌl c'otel i tuwel ti lum. Lac Yum tsa'ix i pʌsʌ jini ñuc bʌ 
i p'ʌtʌlel. 

21Winicob x'ixicob c cha'añet bʌ la, mach mi la' cha'len bʌq'uen. Yomix wen 

tijicñayetla, come tsa'ix c mele ñuc tac bʌ cha'añetla. 

22Jini alʌc'ʌl tac mux caj i cha' taj i bʌl i ñʌc'. Mi caj i cha' yʌx'an jini jam ti potrero 

tac. Jini te' tac mi caj i cha' ac' i wut. 

23Winicob añet bʌ la ti Jerusalén, yom wen tijicña la' pusic'al. Yom wen 

tijicñayetla come joñon la' Yumon, la' Dioson. Tsaj cʌntesayetla bajche' yom mi 
la' wajñel ti toj. Tsa'ix cʌq'ueyetla ñaxan bʌ ja'al cha'an mi la' ña'tan wolic 
ñusʌbeñetla la' mul. Mux i cha' cajel jini ñaxan bʌ ja'al yic'ot wi'ilix bʌ. 

24Mi caj i cha' bujt'el i yotlel trigo ba' mi' jajts'el loq'uel i bʌc'. Ya' ti' yʌjts'ib ts'usub 

mi caj i wen bejq'uel ñumel aceite olivo yic'ot i ya'lel ts'usub. 

25Mi caj c cha' aq'ueñetla i cuch jini cholel tsa' bʌ i jisa jini sajc' ti chajp ti chajp 

che' bʌ tsac choco tilel ti la' contra che' bajche' soldadojob. 

26Mux caj la' cha' wen c'ux waj c'ʌlʌl mi la' ñaj'an. Subeñonla c ñuclel come la' 

Yumon la' Dioson woli bʌ c pʌsbeñetla i yejtal tac c p'ʌtʌlel. Ma'anix mi caj i 
chʌn jisʌntel i chol c cha'año' bʌ. 

27Mi caj la' ña'tan wʌ' añon ti' tojlel winicob x'ixicob ti Israel. Joñon jach la' 

Yumon la' Dioson. Ma'anix ba' ora mi caj la' chʌn tic'lʌntel. 

Dios mi caj i yʌc' jini Espíritu 

28Che' bʌ tsa'ix c cha' choco tilel ja'al, mi caj c choc tilel quEspíritu ti' tojlel pejtel 

winicob x'ixicob. La' walobilob mi caj i cha'leñob subt'an. An chuqui mi caj i 
q'uelob ti ñajal jini ñoxix bʌ la' cha'an. Jini ch'iton winicob la' cha'an mi caj i 
q'uelob chuqui mi' pʌsbentelob ti Dios. 

29Mi caj c choc tilel quEspíritu ti' tojlel la' winicob yic'ot la' criadajob. 

30Mi caj c pʌs bʌbʌq'uen tac bʌ ti panchan yic'ot pañimil: ch'ich' yic'ot c'ajc yic'ot 

wa'al tac bʌ buts'. 

31Jini q'uin mi caj i mʌjquel i wut. Mi caj i chʌc'an i wut jini uw che' talix jini ñuc 

bʌ q'uin, jini bʌbʌq'uen bʌ i Q'uiñilel lac Yum. 

32Majqui jach mi' pejcañon tij c'aba' mi caj i coltʌntel. Lamital año' bʌ ti Jerusalén 

mi caj i coltʌntelob che' bajche' tsa cʌc'ʌ c t'an, come tsac yajcayob cha'an mij 
coltañob, che'en lac Yum. 

Joel 3 

Lac Yum mi caj i mel winicob x'ixicob 

1Woli' chʌn sub lac Yum: Ti jini q'uin che' mic cha' aq'uen i wenlel año' bʌ ti Judá 

yic'ot ti Jerusalén, 

2mi caj c pʌy majlel soldadojob año' bʌ ti pañimil ya' ti joctʌl am bʌ i c'aba' Lac 

Yum Mi' Cha'len Meloñel. Mi caj c tsictesʌbeñob i mul cha'an tsi' tic'layob c 
tejclumob. Tsi' pucuyob c cha'año' bʌ ti ñajt bʌ lum. Tsi' t'oxbeyob i bʌ jini c lum. 

3Tsi' cha'leyob alas cha'an mi' yajcañob majqui mi caj i ch'ʌm winicob x'ixicob 

cha'an mi' yochelob ti' mozo. Tsi' yʌc'ʌyob ch'iton ti' q'uexol ts'i'lel x'ixic. Tsi' 
yʌc'ʌyob xch'oc ti' q'uexol i ya'lel ts'usub. 

4Mach yomic mi la' xʌ' otsan la' bʌ añet bʌ la ti Tiro yic'ot ti Sidón yic'ot ti Filistea. 

Ma'anic i mul israelob ti la' tojlel cha'an mi la' q'uextʌbeñob. Mi woliyʌch la' 
ña'tan la' jats'ob, cha'lenla bʌq'uen come mi caj c cha' jats'etla ti ora. Mi caj c 
cha' q'uextʌbeñetla la' jontolil. 

5Tsa'ix la' chilbeyon c plata yic'ot oro yic'ot pejtel letsem tac bʌ i tojol. Tsa'ix la' 

ch'ʌmʌ majlel ti' yotlel la' dios tac. 

6Ya' ba'an griegojob tsa' la' choño' winicob x'ixicob loq'uemo' bʌ ti Judá yic'ot 

Jerusalén. Ñajt tsa' la' pʌyʌyob majlel. 

7Mi caj c cha' pʌyob tilel ya' ba' tsa' la' choñoyob. Mi caj j q'uextʌbeñetla pejtelel 

la' mul. 

8Mi caj c chon la' walobilob ba'an c winicob ti Judá mu' bʌ caj i cha' choñob ti 

ñajtʌl ba'an sabeojob. Che'ʌch tsi' yʌlʌ lac Yum. 

9Subeñob ti pejtelel pañimil: “Chajpan la' bʌ cha'an guerra. Pʌyʌla wen ch'ejl bʌ 

soldadojob. Tempanla pejtelel la' soldadojob. 

10Yom mi la' wulmesan top'o' lum cha'an mi la' pʌntesan ti espada. Jats'ʌla jini 

e'tijibʌl cha'an pora cha'an mi' pʌntʌyel ti lanza. La' p'ʌtacob jini c'uño' bʌ. 

11Tempan la' bʌ. La'la winicob x'ixicob ti pejtelel pañimil”. Wʌle c Yum, pʌyʌ tilel 

a soldadojob. 

12Lac Yum tsi' jac'ʌ: Tempan la' bʌ, winicob ti pejtelel lum tac. La'la ti joctʌl i 

c'aba' Lac Yum Mi' Cha'len Meloñel. Come ya'i mi caj c mel pejtelel winicob ti 
pañimil, che'en lac Yum. 

13I yorajlelix meloñel. C'ʌnix i wut ts'usubil. La'ix tejchic ti tujq'uel. Wilts'unixla i 

yʌjts'ib, come wen cabʌl i jontolil winicob. 

14Bajc'ʌl winicob x'ixicob añobix ti joctʌl Melobʌjʌl. Come lʌc'ʌlix tal i Q'uiñilel 

lac Yum ya' ti Joctʌl Ba' Mi Caj i Melob i Bʌ. 

15Mux i mʌjquel q'uin yic'ot uw. Jini ec' ma'anix mi caj i chʌn pʌs i c'ʌc'al. 

Jini año' bʌ ti Judá muq'uix caj i yajñelob ti libre 

16Lac Yum mi caj i cha'len c'am bʌ t'an ya' ti' Templo ti Jerusalén. Mi caj i tilel 

yujquel lum. Mi caj i ñijcʌyel panchan. Pero wen uts lac Yum ti' tojlel i cha'año' 
bʌ. I xuctilelʌch jini israelob. 

17Mi caj la' cʌñon la' Yumon, la' Dioson, che'en. Wʌ' chumulon ti Sion jini ch'ujul 

bʌ wits c cha'an. Jerusalén c cha'añʌch ti pejtelel ora. Tal i yorajlel ma'anix mi 
caj i chʌn ñumelob soldadojob ch'oyolo' bʌ ti ñajtʌl. 

18Mi caj i chʌjq'uel jini tsaj bʌ i ya'lel ts'usub ti wits. Mi' caj ti oñ'an lech che' 

bajche' pa' ti bujtʌl. Jini tiquin bʌ pa' tac ya' ti Judá mi caj i cha' cuxtʌyel. Jini 
cuxul bʌ ja' mi caj i wʌjlel loq'uel ya' ti' Templo lac Yum cha'an mi' yʌch'esan jini 
joctʌl Sitim. 

19Mi caj i jisʌntel Egipto yic'ot Edom cha'an i jontolil ti' contra i p'olbal Judá, 

come tsi' tsʌnsayob winicob x'ixicob mach bʌ añobic i mul. 

20Mi caj i chʌn ajñelob winicob x'ixicob ti Judá ti pejtelel ora. Wʌ' ti Jerusalén mi 

caj i yajñelob i yalobilob ti lajm ti lajm. 

21Mi caj j q'uextʌbeñob i jontolil pejtelel tsa' bʌ i tsʌnsayob c cha'año' bʌ. Ma'anic 

mi caj c ñusʌbeñob i mul tsa' bʌ i tic'layob. Come woliyon ti chumtʌl wʌ' ti 
Jerusalén quic'ot c cha'año' bʌ, che'en lac Yum. 

Amos 

Amos 1 

Dios mi caj i cha'len meloñel ti' tojlel colem tejclum tac 

1Jiñʌch i t'an Amós cha'an Israel. Jini Amós xcʌnta tiñʌme' che' bajche' i pi'ʌlob 

ti Tecoa. An chuqui tsa' pʌsbenti ti espíritu che' woli ti yumʌntel Uzías ti Judá 
yic'ot Jeroboam i yalobil Joás ti Israel. Anto yom cha'p'ejl jab cha'an mi' tilel i 
yujquel lum. 

2Tsa' caji' yʌl: Lac Yum mi' cha'len t'an ya' ti Sion che' bajche' i t'an bajlum. Mi' 

cha'len c'am bʌ t'an ti Jerusalén. Jini cha'an obol i bʌ jini potrero tac. Tsa' caji ti 
tiquin i pam wits i c'aba' Carmelo, che'en. 

3Lac Yum woli' yʌl: Cabʌlix i jontolil Damasco. Tsa' cʌlʌx ñumi i p'isol i jontolil. 

Mach chʌn cujchix c cha'an. Come tsi' tsʌnsayob jini año' bʌ ti Galaad. Tsi' 
bajbeyob ti tsucul taq'uin mu' bʌ i c'ʌñob i jats' loq'uel i bʌc' jam. 

4Jini cha'an mi caj c pulben i yotot Hazael jini rey ya' ti Damasco. Mi caj c laj 

pulben jini wen melbil tac bʌ i yotot jini rey Benadad. 

5Mi caj c jemben i ts'ajquil Damasco. Mi caj c laj tsʌnsan jini chumulo' bʌ ti joctʌl 

i c'aba' Avén. Mi caj c tsʌnsan jini yumʌlob ti Bet edén. Jini año' bʌ ti Siria 
cʌchʌlob mi caj i pʌjyelob majlel ti Kir, che'en lac Yum. 

6Lac Yum woli' yʌl: Cabʌlix i jontolil Gaza. Tsa' cʌlʌx ñumi i p'isol i jontolil. Mach 

chʌn cujchix c cha'an, come tsi' wersa pʌyʌyob majlel winicob x'ixicob cha'an 
mi' choñob ti majtan e'tel ti Edom. 

7Jini cha'an mi caj c choc tilel c'ajc ti' ts'ajquil Gaza. Mi caj c laj pulben jini wen 

melbil tac bʌ i yotot. 

8Mi caj c laj tsʌnsan jini chumulo' bʌ ti Asdod, yic'ot jini yumʌlob ti Ascalón. Mi 

caj j contrajin jini año' bʌ ti Ecrón c'ʌlʌl mi' laj jilelob jini filisteojob mu' bʌ i 
cʌytʌlob, che'en lac Yum Dios. 

9Lac Yum woli' yʌl: Cabʌlix i jontolil Tiro. Tsa' cʌlʌx ñumi i p'isol i jontolil. Mach 

chʌn cujchix c cha'an, come tsi' choñoyob cabʌl winicob x'ixicob ti majtan e'tel 
ya' ti Edom. Che' jini tsi' jemeyob i trato yic'ot israelob. 

10Jini cha'an mi caj c choc tilel c'ajc ti' ts'ajquil Tiro. Mi caj c laj pulben jini wen 

melbil tac bʌ i yotot, che'en. 

11Lac Yum woli' yʌl: Cabʌlix i jontolil Edom. Tsa' cʌlʌx ñumi i p'isol i jontolil. 

Mach chʌn cujchix c cha'an, come tsi' yajñesayob i pi'ʌlob ti espada. Ma'anic 
tsi' p'untayob i pi'ʌlob. Tsi' lotoyob i mich'ajel ti' pusic'al. Ma'anic tsa' lajmi i 
mich'ajel. 

12Jini cha'an mi caj c choc tilel c'ajc ti Temán. Mi caj c laj pulben jini wen melbil 

tac bʌ i yotot ya' ti Bosra, che'en. 



1467 

 

Chol de Tumbalá Bible 
© Bible Society of Mexico. 

  
 

 

13Lac Yum woli' yʌl: Cabʌlix i jontolil Amón. Tsa' cʌlʌx ñumi i p'isol i jontolil. 

Mach chʌn cujchix c cha'an, come tsi' p'o'oyob x'ixicob cʌntʌbil bʌ i cha'añob 
alʌl cha'an mi' ñuq'uesañob i lum ya' ti Galaad. 

14Jini cha'an mi caj c choc tilel c'ajc ti' ts'ajquil Rabá. Mi caj c laj pulben jini wen 

melbil tac bʌ i yotot. Cabʌl winicob mi' cajelob ti oñel ti guerra. Mi caj i yubiñob 
wen p'ʌtʌl bʌ ic'. 

15Cʌchbil mi caj i pʌjyel majlel i rey ti yambʌ lum, yic'ot año' bʌ i ye'tel, che'en 

lac Yum. 

Amos 2 

1Lac Yum woli' yʌl: Cabʌlix i jontolil Moab. Tsa' cʌlʌx ñumi i p'isol i jontolil. Mach 

chʌn cujchix c cha'an, come tsi' pulbeyob i bʌquel i rey Edom c'ʌlʌl tsa' sujti ti 
tan. 

2Jini cha'an mi caj c choc tilel c'ajc ti Moab. Mi caj c laj pulben jini wen melbil 

tac bʌ i yotot ya' ti Queriot. Jini año' bʌ ti Moab mi' cajelob ti chʌmel ti guerra. 
Bajc'ʌl winicob mi' cajelob ti oñel che' woli' wustʌl trompeta tac. 

3Mi caj c junyajlel jisan jini rey ti Moab. Mi caj c tsʌnsan pejtelel i yumob ja'el, 

che'en lac Yum. 

4Lac Yum woli' yʌl: Cabʌlix i jontolil Judá. Tsa' cʌlʌx ñumi i p'isol i jontolil. Mach 

chʌn cujchix c cha'an, come tsi' ñusʌbeyon c t'an, ma'anic tsi' jac'beyon c 
mandar. Tsa' sajtiyob cha'an tsi' ñopoyob lot. Tsi' ñopoyob dioste' tac che' 
bajche' i tatob. 

5Jini cha'an mi caj c choc tilel c'ajc ya' ti Judá. Mi caj c laj pulben jini wen melbil 

tac bʌ i yotot ti Jerusalén. 

Dios mi caj i bʌc' mel Israel 

6Lac Yum woli' yʌl: Cabʌlix i jontolil Israel. Tsa' cʌlʌx ñumi i p'isol i jontolil. Mach 

chʌn cujchix c cha'an, come mi' choñob jini mach bʌ añobic i mul cha'an i wo'lel 
ti taq'uin. Mi' c'ʌñob i tojol jini p'ump'uño' bʌ cha'an mi' mʌñob i huarach. 

7Mi' yʌq'ueñob wocol bʌ e'tel jini p'ump'uño' bʌ. Mi' t'uchtañob che' bajche' 

ts'ubejn. Ñumen ti p'is mi' tic'lañob ti e'tel jini utso' bʌ. Jini ch'iton yic'ot i tat mi' 
comol pi'leñob jini jach bʌ xch'oc, cha'an mi' yʌc'ob ti wajlentel jini ch'ujul bʌ j 
c'aba'. 

8Ya' ti' t'ejl pejtel pulʌntib mi' ñoltʌlob ba' tajsibil i pislel tsa' bʌ i ch'ʌmʌyob ti 

prenda. Ti' yotot Dios mi' japob vino tsa' bʌ i ch'ʌmʌyob cha'an multa. 

9Pero joñon tsac jisa jini amorreojob tsa' bʌ i contrajiyetla. Lajal i chanlel 

amorreojob bajche' ch'ujte', wen tsʌtsob bajche' c'olol. Pero tsac jisayob che' 
bajche' te'. Tsac jisʌbe i wut am bʌ ti' c'ʌb. Tsac bocbe i wi' chucul bʌ ti lum. 

10Joñon tsac pʌyʌyetla loq'uel ti' lumal Egipto. Cha'c'al jab tsac pʌyʌyetla majlel 

ti jochol bʌ lum cha'an mi la' ch'ʌm i lumal amorreojob. 

11Tsac wa'choco lamital ch'iton bʌ la' walobilob cha'an mi' yochelob ti x'alt'añob 

yic'ot nazareojob. Winicob x'ixicob ti Israel, jac'beñonla. ¿Mach ba isujmic? 
che'en lac Yum. 

12Pero jatetla tsa' la' wʌq'ueyob i jap vino nazareojob. Tsa' la' tiq'ui jini x'alt'añob: 

“Mach mi la' cha'len subt'an”, che'etla. 

13La' wilan, mi caj c teñetla che' bajche' mi' ten lum carreta che' but'ul ti seset 

cʌchbil bʌ jam. 

14Lolom jach mi' ña'tan puts'el jini ch'ejl bʌ ti xʌmbal. Mi caj i jilel jini ch'ejl bʌ. 

Jini ñuc bʌ mach mejlic i coltan i bʌ. 

15Jini mu' bʌ i ch'ʌm jalʌjb ma'anic mi caj i mʌjlel i cha'an. Jini ch'ejl bʌ ti xʌmbal 

ma'anic mi caj i coltan i bʌ. Anquese c'ʌchʌl ti caballo, ma'anic mi caj i coltan i 
bʌ. 

16Ti jim bʌ ora jini ñumen ch'ejl bʌ i pusic'al ti' tojlel jini ñuco' bʌ xguerrajob mi 

caj i choc i ye'tijib cha'an guerra. Mi' caj ti puts'el. Che'ʌch woli' yʌl lac Yum. 

Amos 3 

I t'an bajlum 

1Winicob x'ixicob ti Israel, ubinla ili t'an tsa' bʌ i yʌlʌ lac Yum ti la' contra yic'ot 

ti' contra pejtel la' pi'ʌlob año' bʌ ti Israel: Tsac pʌyʌyetla loq'uel ti' lumal Egipto. 

2Jatet jach j cʌñʌyetla ti' tojlel pejtel tejclum tac ti pañimil. Jini cha'an mi caj c 

ju'sʌbeñetla la' pusic'al cha'an pejtelel la' jontolil. 

3¿Temel ba mi' majlelob cha'tiquil che' cha'p'ejlob i pusic'al? 

4¿Mu' ba i cha'len t'an bajlum ti mate'el che' ma'anic i we'el? ¿Mu' ba i cha'len 

t'an alʌ bajlum ti ch'en che' ma'anic chuqui tsi' taja? 

5Ya' ba' ma'anic yac, ¿mu' ba caj i chujquel te'lemut? ¿Mu' ba i yajlel jini yac 

che' ma'anic chuqui mi' ñijcan? 

6Che' mi' wustʌl trompeta ti tejclum, ¿mach ba anic mi' cajelob ti bʌq'uen jini 

tejclumob? Che' mi' tilel wocol ti tejclum, ¿mach ba tilemic ti lac Yum? che'en. 

7Isujm, ma'anic chuqui mi' cha'len lac Yum Dios mi ma'anic tsi' ñaxan subeyob 

x'altañob i cha'an, cha'an mi' cha' subob. 

8Jini bajlum mi' cha'len oñel. ¿Mach ba yomic mi lac bʌc'ñan? Lac Yum Dios 

tsa'ix i cha'le t'an. ¿Mach ba yomic mic cha' sub? 

I jisʌntel Samaria 

9Tsi' subeyon: Yom ma' pejcan jini yumʌlob ti Asdod yic'ot ti Egipto año' bʌ ti 

ts'ajquibil bʌ i yotot. Subeñob: “Tempan la' bʌ ya' ti' pam wits ti Samaria. 
Q'uelela pejtelel i jontolil jini año' bʌ ti Samaria. Q'uelela bajche' mi' tic'lañob i 
pi'ʌlob. 

10Mach yujilobix i melol chuqui toj. Chuqui tac mi' tajob ti xujch' yic'ot ti leto mi' 

lotob ti ts'ajquibil bʌ i yotot”. Che' yom ma' subeñob, che'en lac Yum. 

11Jini cha'an lac Yum Dios woli' yʌl: Tal la' contra cha'an mi' joy ñup'etla. Mux i 

jem jini wa'chocobil bʌ la' cha'an. Mux i xujch'ibeñet la' chubʌ'an, che'en. 

12Lac Yum tsa' cha' caji' yʌl: Jini israelob chumulo' bʌ ti Samaria wocol mi caj i 

loq'uelob ya'i. Che' bajche' xcʌnta tiñʌme' mi' loc'sʌben ti' yej bajlum cha'ts'ijt i 
bʌquel tiñʌme' yic'ot i ñi'il jach i chiquin, che' ja'el mi caj i coltʌntelob israelob. 
Jini jach i xujt'il i chubʌ'an mi caj i cʌybentelob. 

13Ubinla, subenla i yalobilob Jacob: “Lac Yum, i Dios Panchan yic'ot Pañimil 

woli' yʌl: 

14Ti ili q'uin che' mic ju'sʌbeñob i pusic'al jini israelob cha'an tsi' ñusʌbeyon c 

t'an, mi caj c jem jini pulʌntib tac am bʌ ti Betel. I xulub pulʌntib mi caj i tsejpel 
jubel. 

15Mi caj c jembeñob i yotot ricojob ba' chumulob ti' yorajlel tsʌñal, yic'ot i yotot 

tac ba' chumulob ti' yorajlel ticwal. Jini otot melbil bʌ ti marfil mi' cajel ti jilel yic'ot 
yan tac bʌ colem otot jinto mi laj jilel”. Che'ʌch woli' yʌl lac Yum. 

Amos 4 

1Ubinla ili t'an, x'ixicob chumulo' bʌ ti' chañelal Samaria. Jujp'emetla bajche' ña' 

wacax am bʌ ti Basán, come woli la' chilben i chubʌ'an jini p'ump'uño' bʌ. Mi la' 
tic'lan jini pobrejob. Mi la' suben la' ñoxi'al: “Ch'ʌmbeñon tilel lembal cha'an mic 
jap”, che'etla. 

2Jini lac Yum Dios tsi' yʌc'ʌ i t'an. Come ch'ujul lac Yum jini cha'an ma'anic mi 

caj i to'ol ñusan la' mul. La' wilan, tal i yorajlel mi caj i loc'sañetla yic'ot lucojib 
yilal. 

3Mi caj la' tujc'ʌntel loq'uel ya' ba' tocol ts'ajc. Mi caj la' chojquel ochel ti 

mʌjquibʌl. Che'ʌch woli' yʌl lac Yum. 

Anquese mi' ju'sʌbentelob jini israelob ma'anic mi' jac'ob 

4Cucuxla ti Betel yic'ot ti Gilgal. Woli la' ñusʌben i t'an Dios. Woli la' p'ol la' 

jontolil. Ch'ʌmbenla majlel i majtan Dios ti jujump'ejl q'uin yic'ot la' diezmo ti 
u'uxp'ejl q'uin. 

5Woli la' pulben Dios caxlan waj am bʌ i levadurajlel i wenta i majtan Dios cha'an 

mi la' suben wocolix i yʌlʌ. Woli la' sub ti tejclum chuqui tsa' la' wʌc'ʌ ti ofrenda, 
come che'ʌch yom la' pusic'al, winicob x'ixicob ti Israel. Che'ʌch woli' yʌl lac 
Yum Dios. 

6Joñon tsac chocbeyetla tilel wi'ñal ti pejtelel la' tejclum. Ti pejtelel la' lumal 

ma'anic tsa' la' taja waj. Pero ma'anic tsa' la' sutq'ui la' bʌ ba' añon. 

7Joñon tsac tiq'ui ja'al cha'an ma'anic mi' yajlel ba' añetla che' ti' yorajlel, che' 

anto yom uxp'ejl uw c'ajbal. Ti jump'ejl tejclum tsac choco tilel ja'al. Ti yambʌ 
tejclum ma'anic tsac choco tilel ja'al. Xint'umul tac tsa' yajli ja'al ti lum. Ya' ba' 
ma'anic tsa' yajli woli' tiquin pʌc'ʌbʌl. 

8Tsa' loq'uiyetla ti cha'p'ejl uxp'ejl tejclum cha'an mi la' sʌclan majlel ja' ti yambʌ 

tejclum cha'an mi la' jap. Pero ma'anic tsa' lajmi la' tiquin ti', come mach jasʌlic 
jini ja'. Pero ma'anic tsa' la' sutq'ui la' bʌ ba' añon. Che'ʌch woli' yʌl lac Yum. 

9Tsa cʌc'ʌ ti asiyel i yopol pimel ti uch. Tsa' pujch'i la' lum. Tsac jisa la' pʌc'ʌb 

yic'ot la' ts'usubil. Jini sajc' tsi' c'uxu xbʌcch'umte' yic'ot olivote', pero ma'anic 
tsa' la' sutq'ui la' bʌ ba' añon. Che'ʌch woli' yʌl lac Yum. 

10Tsac choco tilel c'amʌjel ti la' tojlel che' bajche' mi' yubiñob ti Egipto. Tsac 

tsʌnsa ch'iton winicob ti espada. Tsac chilbeyetla la' c'ʌchlib. Tsa cʌc'ʌ ti tuw'an 
la' chumlib. Anquese leco tsa' la' wubi ma'anic tsa' la' sutq'ui la' bʌ ba' añon. 
Che'ʌch woli' yʌl lac Yum. 

11Lamital la' pi'ʌlob tsac jisayob che' bajche' tsac jisa Sodoma yic'ot Gomorra. 

Tsac loc'sayetla ti c'ajc che' lajaletla bajche' te' woli bʌ ti lejmel, pero ma'anic 
tsa' la' sutq'ui la' bʌ ba' añon. Che'ʌch woli' yʌl lac Yum. 

12Jini cha'an mi caj c meletla, winicob x'ixicob ti Israel. Jini cha'an chajpan la' 

bʌ cha'an mi la' mel la' bʌ ti Dios, come pʌybiletla, che'en. 

13Come jiñʌch Dios tsa' bʌ i mele wits yic'ot ic'. Mi' yʌc' ti tsictiyel chuqui woli' 

ña'tañob winicob ti' pusic'al. Mi' sutq'uin i sʌclel pañimil ti ic'chipan bʌ. Mi' 
cha'len xʌmbal ti' chañilel pañimil. I c'aba' lac Yum, i Dios Panchan yic'ot 
Pañimil. 

Amos 5 

Dios mi' pʌy israelob cha'an mi' sutq'uiñob i bʌ 

1Ubinla ili t'an woli bʌ c sub ti la' contra, winicob x'ixicob ti Israel. Jiñʌch ch'ijiyem 

bʌ t'an. 

2Yajlemix jini xch'oc Israel. Ma'anix mi' chʌn ch'ojyel. Cʌybilix ti lum, ma'anic 

majch mi caj i tech ch'ojyel. 

3Come lac Yum mi' yʌl: Ti jini tejclum ba' tsa' loq'uiyob ti guerra mil winicob, 

jo'c'al jax mi' sujtelob. Ti jini tejclum ba' tsa' loq'uiyob ti guerra jo'c'al, lujuntiquil 
jax israelob mi' sujtelob, che'en. 

4Come lac Yum woli' suben israelob: La'la ba' añon cha'an cuxul mi la' wajñel. 



1471 

 

Chol de Tumbalá Bible 
© Bible Society of Mexico. 

  
 

 

5Mach mi la' sajcan la' coltʌntel ti Betel. Mach mi la' wochel ti Gilgal. Mach mi 

la' ñumel ti Beerseba, come jini año' bʌ ti Gilgal cʌchʌlob mi caj i pʌjyelob majlel 
ti yambʌ lum. Jini año' bʌ ti Betel mi caj i jilelob, che'en. 

6Sajcan la' coltʌntel ti lac Yum. Che' jini cuxul mi caj la' wajñel. Machiqui mi caj 

i choc tilel c'ajc i jisʌben i yotot tac José. Ma'anic mi caj i yajpel jinto mi' laj pulel. 
Ma'anix i coltʌntel jini año' bʌ ti Betel. 

7Ubinla jatetla mu' bʌ la' soc chuqui toj, mu' bʌ la' ts'a'len chuqui isujm: 

8Jini Dios tsa' bʌ i mele ec' tac i c'aba' Xʌñʌb yic'ot Cajchiñʌc' mi' pʌntesan 

ac'ʌlel ti q'uiñil. Mi' yʌc' ti bʌjlel q'uin cha'an mi' yic'an pañimil. Mi' ch'uy letsel ti 
tocal jini ja' am bʌ ti colem ñajb cha'an mi' cha' choc jubel ja'al ti pam lum. Jini 
Dios i c'aba'ʌch lac Yum. 

9Jiñʌch mu' bʌ i bʌc' jisan jini p'ʌtʌl bʌ winicob yic'ot wen ts'ajquibil bʌ i yotot. 

10Winicob x'ixicob mi' ts'a'leñob jini xuc'ulo' bʌ i t'an mu' bʌ i subeñob i mul. 

11Mi la' t'uchtan jini p'ump'un bʌ. Mi la' chilben i trigo. Jini cha'an ma'anic mi caj 

la' wajñel ti la' wotot anquese tsa' la' wen mele ti xajlel. Ma'anic mi caj la' jap i 
ya'lel ts'usubil anquese la' pʌc'balʌch. 

12Come cujil cabʌlix la' mul. Ti' tsʌtslel la' pusic'al tsa'ix la' ñusʌbeyon c t'an. Mi 

la' tic'lan jini tojo' bʌ. Mi la' ch'ʌm la' majtan ti mucul. Mi la' xit choc loq'uel jini 
p'ump'uño' bʌ ti melobʌjʌl. 

13Jini cha'an ma'anic mi' letsan i t'an jini am bʌ i ña'tʌbal come jontoletla. Tsa' 

cʌlʌx p'ojli la' jontolil. 

14Melela chuqui uts'at. Mach la' ñop chuqui jontol. Che' jini cuxul mi caj la' 

wajñel. Mi caj i yujtel che' bajche' woli la' wʌl. Lac Yum, i Dios Panchan yic'ot 
Pañimil, mi caj i yajñel la' wic'ot. 

15Ts'a'lenla jontolil. C'uxbinla chuqui uts'at. Cha'lenla toj bʌ meloñel. Mi che'ʌch 

mi la' mel, uts'at mi caj i q'uel lac Yum, i Dios Panchan yic'ot Pañimil. Tic'ʌl mi 
caj i pʌsbeñob i yutslel i pusic'al i colojbal José mu' bʌ caj i coltʌntelob. 

16Jini cha'an lac Yum, i Dios Panchan yic'ot Pañimil woli' yʌl: Mi' cajelob ti uq'uel 

ti pejtelel bij tac. Ti pejtelel calle mi caj i yʌlob: “Obol jax lac bʌ”, che'ob. Mi caj 
i pʌyob tilel xcʌnta pʌc'ʌbʌl cha'an mi' tem cha'leñob uq'uel yic'ot jini x'uq'uelob. 

17Ti pejtelel ts'usubil mi caj la' cha'len uq'uel, come mi caj c ñumel ti la' tojlel, 

che'en lac Yum. 

18Obol i bʌ majqui jach yom i q'uel i Q'uiñilel lac Yum. ¿Bajche' mi caj i coltañetla 

i Q'uiñilel lac Yum? Jiñʌch ic'ch'ipan bʌ pañimil, mach jinic i sʌclel pañimil. 

19Che'ʌch yilal i Q'uiñilel lac Yum bajche' oso mu' bʌ i chuc winic che' woli' 

puts'tan bajlum. Lajalʌch bajche' lucum mu' bʌ i c'uxe' che' mi' yochel ti' yotot, 
che' mi' ñʌcchocon i c'ʌb ti bojte'. 

20An ic'ch'ipan bʌ pañimil ti' Q'uiñilel lac Yum. Ma'anic i sʌclel pañimil, wen 

ic'yoch'an bʌ. 

21Ts'a' mij q'uel jini q'uiñijel mu' bʌ la' mel. Mi' c'ojyel cubin. Ma'anic mij q'uel ti 

uts'at che' mi la' tempan la' bʌ. 

22Anquese mi la' pulbeñon c majtan, anquese mi la' wʌq'ueñon c majtan melbil 

bʌ ti trigo, ma'anic mi caj c ch'ʌm la' wacax mu' bʌ la' wʌq'ueñon cha'an mi' 
ñʌjch'el c pusic'al. 

23Mach comic cubin la' c'ay. Tʌts'ʌ la' bʌ. Ma'anic mi caj c ñich'tan la' música. 

24La' jubic tilel toj bʌ meloñel che' bajche' yolocña bʌ ja'. La' ajnic toj bʌ a melbal 

che' bajche' cuxul bʌ ja' mach bʌ yujilic tiquin. 

25Wolic pejcañetla israelet bʌ la. Cha'c'al jab che' ya' añetla ti colem bʌ i tiquiñal 

pañimil ma'anic tsa' la' ch'ʌmbeyon tilel pulbil bʌ c majtan yic'ot c majtan melbil 
bʌ ti trigo. 

26Tsa' la' ch'uyu ñumel la' dioste' tac yic'ot i t'uchlib, “i dios ec'”, lon che'etla, 

yic'ot pejtel i yejtal tsa' bʌ la' mele. 

27Jini cha'an mi caj c pʌyetla majlel ti yambʌ lum ya' ti junwejl Damasco, che'en 

lac Yum, i c'aba'ʌch i Dios Panchan yic'ot Pañimil. 

Amos 6 

I jisʌntel israelob 

1Mi caj i yubiñob wocol jini wen chumulo' bʌ ti Jerusalén yic'ot ti Samaria, yic'ot 

jini ñuco' bʌ año' bʌ i ye'tel ti' tojlel israelob. 

2Yom mi la' ñumel ti Calne, jini colem tejclum am bʌ ti Babilonia, cha'an mi la' 

q'uel. Cucula ti Hamat, colem bʌ tejclum ti Siria. Ti wi'il cucuxla ti jubel ti Gat ti' 
lumal filisteojob. Ti yambʌ ora uts'at i lumal, cabʌl i p'ʌtʌlel. Pero tsa'ix jili. 

3Mi la' lon ña'tan mach muq'uic i tajetla i yorajlel wocol. Mi la' wa'chocon ti e'tel 

jini yujil bʌ jontolil. 

4Mi la' ñoltʌl ti ch'ac melbil bʌ ti marfil. Jal mi la' c'aj la' wo ti la' wʌyib. Mi la' c'ux 

yajcʌbil bʌ tiñʌme' yic'ot jujp'em bʌ alʌ wacax. 

5Mi la' lon ña'tan la' mel música tac che' bajche' David. Mi la' cha'len c'ay mach 

bʌ anic i sujmlel che' mi la' ñijcan arpa. 

6Cabʌl mi la' jap vino ti colem taza tac mu' bʌ i c'ʌjñel cha'an i majtan Dios. Mi 

la' bon la' bʌ ti aceite yic'ot perfume ti' tijicñʌyel la' pusic'al. Pero ma'anic mi la' 
p'untan la' pi'ʌlob woliyo' bʌ ti wocol. 

7Jini cha'an ñaxan mi caj la' loq'uel ti' tojlel la' pi'ʌlob. Mi caj la' cʌjchel majlel ti 

ñajt bʌ lum. Mi caj i ñʌjch'el i t'an xq'uiñijelob. 

8Lac Yum Dios tsi' bajñel ac'ʌ i t'an. Lac Yum, i Dios Panchan yic'ot Pañimil, 

woli' yʌl: Ts'a' mij q'uel i p'olbal Jacob, come chan mi' melob i bʌ. Ts'a' mij 
q'uelbeñob i yotot anquese i t'ojol jax ti q'uelol. Mi caj cʌc' ti jisʌntel jini tejclum 
yic'ot pejtel i chubʌ'an. 

9Mi tsa' cʌleyob lujuntiquil winicob ti jump'ejl otot mi caj i laj chʌmelob. 

10Che' mi' tilel i yumijel chʌmen bʌ cha'an mi' bomben i cuctal cha'an mi' muc, 

mux i suben jini am bʌ ti otot: “¿Anto ba juntiquil awic'ot?” che'en. Mi caj i yʌl: 
“Ma'anic. Tsajaletme. Mach yomic mi la cʌl i c'aba' lac Yum”, che'en. 

11Come lac Yum tsi' yʌc'ʌ mandar cha'an mi' bic'ti jejmel tac jini colem otot yic'ot 

alʌ otot. 

12Jini caballo, ¿mu' ba i cha'len ajñel ti xajlelol? ¿Am ba winic mu' bʌ i pic majlel 

colem ñajb yic'ot tat wacax? Pero ñumen tontojetla come tsa' la' pʌntesa jini toj 
bʌ meloñel ti veneno yilal. Tsa' la' tse'ta jini toj bʌ i pusic'al cha'an mi la' wʌc' ti 
wocol. 

13Mi la' tijicñesan la' bʌ yic'ot jini lolom tac bʌ. Mi la' lon al: “Ti lac bajñel p'ʌtʌlel 

tsa' mʌjli lac cha'an”, lon che'etla. 

14Awilan, mi caj j contrajiñetla añet bʌ la ti Israel. Mi caj c pʌy tilel ti la' contra 

jump'ejl colem tejclum mu' bʌ caj i tic'lañetla ya' ti' yochib Hamat c'ʌlʌl ti pa' am 
bʌ ti joctʌl Arabá, che'en lac Yum, i Dios Panchan yic'ot Pañimil. 

Amos 7 

Uxchajp wocol tsi' q'uele ti espíritu 

1Lac Yum Dios tsi' yʌq'ueyon j q'uel iliyi: Awilan, woli' chajpan mote' sajc' che' 

woli' cajel ti pasel jini mol. Jiñʌch wi'il bʌ i pʌc'bal che' ujtemix c'ajbal tsa' bʌ 
aq'uenti rey i wenta tojoñel. 

2Jini mote' sajc' tsi' lu' c'uxu jini woli bʌ ti colel ti lum. Tsa cʌlʌ: C Yum Dios, 

awocolic ñusʌben i mul Israel. ¿Bajche' mi mejlel i cuch wocol i p'olbal Jacob? 
come mach cabʌlobic, cho'on tsac sube. 

3Jini cha'an tsa' cha' uts'a i pusic'al lac Yum. Lac Yum tsi' yʌlʌ: Ma'anix mic chʌn 

melben, che'en. 

4Lac Yum Dios tsi' yʌq'ueyon j q'uel yambʌ wocol. Awilan, lac Yum Dios woli' 

choc tilel c'ajc cha'an mi' tsʌc'mesan tam bʌ ja'. Woli' pul majlel jini lum. 

5Tsac sube: C Yum Dios, awocolic jasʌlix, yʌpʌ jini c'ajc. ¿Bajche' mi mejlel i 

cuch wocol i p'olbal Jacob? come mach cabʌlobic, cho'on. 

6Tsa' cha' uts'a i pusic'al lac Yum. Tsi' yʌlʌ lac Yum Dios: Ma'anix mic chʌn 

choc tilel, che'en. 

7Ti wi'il tsi' yʌq'ueyon j q'uel iliyi: Awilan, wa'al lac Yum ba'an ts'ajc. An plomo ti' 

c'ʌb. 

8Lac Yum tsi' subeyon: Amós, ¿chuqui wola' q'uel? che'en. Tsac sube: Plomo, 

cho'on. Lac Yum tsi' yʌlʌ: Awilan, woli cʌc' plomo ti' tojlel c cha'año' bʌ ti Israel. 
Ma'anix mi caj c chʌn ñusʌbeñob i mul israelob. 

9Mi caj c jembeñob i yotlel tac dioste' yic'ot i pulʌntib. Mi caj c tsʌnsan ti espada 

i p'olbal Jeroboam, che'en. 

10Amasías jini motomaj chumul bʌ ti Betel tsi' choco majlel jini t'an ba'an 

Jeroboam i rey Israel. Tsi' yʌlʌ: Amós woli' tem i t'an ti a contra ti' tojlel israelob. 
Mach cujchic lac cha'an i t'an. 

11Come tsi' yʌlʌ Amós: “Jeroboam mi caj i chʌmel ti espada. Wersa mi caj i 

loq'uelob israelob ti' lumal cha'an mi' majlelob ti yambʌ lum”, che'en Amós. Che' 
tsi' yʌlʌ Amasías. 

12Amasías tsi' sube Amós: Xñajalet, cucuñun ti puts'el ya' ti' lumal Judá. C'uxu 

a waj ya'i. Yom ma' cha'len subt'an ya'i. 

13Mach yomix ma' cha'len subt'an wʌ' ti Betel, come wʌ'an ch'ujul bʌ i yotot i 

dios jini rey. Wʌ'an i yotot rey ba' mi' cha'len i ye'tel, che'en Amasías. 

14Amós tsi' jac'be Amasías: Ma'anic tsac bajñel ña'ta ochel ti x'alt'an. Mach i 

yalobilonic x'alt'an ja'el. Xcʌnta tiñʌme'on. Mic porajin jini higuera te'. 

15Lac Yum tsi' pʌyʌyon che' bʌ wolij cʌntan tiñʌme'. Tsi' subeyon: “Cucu ba'an 

c tejclumob ti Israel. Subeñob c t'an”, che'en lac Yum. 

16Jini cha'an ubiben i t'an lac Yum: Jatet ma' wʌl: “Mach ma' cha'len subt'an ti 

Israel. Mach ma' cha'len subt'an ti' contra i yalobilob Isaac”, che'et. 

17Jini cha'an lac Yum woli' yʌl: Mi caj i sujtel a wijñam ti xmoja ti tejclum. Jini 

ch'iton bʌ yic'ot xch'oc bʌ a walobilob mi caj i tsʌnsʌntelob ti espada. Mi caj i 
t'oxtʌl a lumal. Jatet mi caj a chʌmel ti yambʌ lum ba' mach i cʌñʌyobic Dios. 
Isujm mi caj i wersa loq'uelob israelob ti' lumal cha'an mi' majlelob ti yambʌ lum, 
che'en lac Yum. 

Amos 8 

Jini chiquib but'ul ti c'ʌnix bʌ i wut te' 

1Lac Yum Dios tsi' pʌsbeyon chiquib, but'ul ti c'ʌñix bʌ i wut te'. 

2Tsi' subeyon: Amós, ¿chuqui wola' q'uel? che'en. Tsac sube: Jump'ejl chiquib 

but'ul ti c'ʌnix bʌ i wut te', cho'on. Lac Yum tsi' subeyon: Jiñʌch i yejtal c tejclum 
Israel. I yorajlelix mi' jisʌntelob anquese c cha'añob. Ma'anix mi caj c cha' 
ñusʌbeñob i mul. 

3Jini c'ay am bʌ ti Templo mi caj i pʌntiyel ti uq'uel. Cabʌlob mi caj i 

tsʌnsʌntelob. Jini ch'ujlelʌlob mi caj i pam mʌctañob lum. Ñʌch'ʌlob mi caj i 
chocob loq'uel i pi'ʌlob. Che'ʌch woli' yʌl lac Yum Dios. 

Ti ora mi caj i melob i bʌ israelob 

4Ubinla ili c t'an, jatetla mu' bʌ la' ten jini p'ump'uño' bʌ, mu' bʌ la' tic'lan jini 

pobrejob ti la' lumal. 

5Mi la' c'ajtiben la' bʌ: “¿Baqui ora mi caj i ñumel i q'uiñilel uw cha'an mi lac 

chon trigo? ¿Jala to ba mi' ñumel i yorajlel c'aj o cha'an mi lac pʌs trigo ti 
choñoñibʌl?” che'etla. Mach ts'ʌcʌlic mi la' p'is jini arroba. Letsem i tojol mi la' 
chon. Mi la' wʌsin jini p'isoñib. 

6Mi la' wotsan jini pobre ti mozojintel ti' q'uexol i bet o mi ti' q'uexol huarach. Mi 

la' chon i sujl trigo i wenta i bʌc'. 

7Lac Yum tsi' yʌc'ʌ i t'an ti isujm cha'an chan woli' mel i bʌ Israel: Mach wis 

ñajʌyic c cha'an la' melbal. 

8Jini cha'an mi caj i tilel yujquel lum. Mi caj i cha'leñob uq'uel pejtel wʌ' bʌ 

chumulob. Pejtel jini lum mi caj i letsel che' bajche' but'ja'. Mi caj i wec'ulan i bʌ. 
Mi' caj i choc ochel i bʌ ti Nilo ja' am bʌ ti Egipto, che'en. 

9Ti ili q'uin, che'en lac Yum Dios, mi caj cʌc' ti bʌjlel jini q'uin che' ti xinq'uiñil. Mi 

caj cʌc' ti ic'an pañimil che' chan to q'uin. 

10Mi caj c sutq'uin la' q'uiñijel ti ch'ijiyem. Mi caj la' cʌy la' c'ay cha'an uq'uel. Mi 

caj cʌq'ueñetla la' xoj coxtal ti la' pejtelel. Mi caj cʌc' ti bojquel la' jol. Mi caj la' 
cha'len uq'uel che' bajche' jini mu' bʌ i yuc'tan coj bʌ i yalobil. Che'ʌch mi caj la' 
wujtel ti' q'uiñijel la' wocol. Wen ch'aj mi caj la' wubin. 

11Awilan tal i yorajlel, che'en lac Yum Dios, che' mi caj c choc tilel wi'ñal ti jini 

lum. Mach cha'anic waj jini wi'ñal. Mach cha'anic ja' i tiquin ti'. Wi'ñalʌch cha'an 
ma'anic ba' ubibil i t'an Dios. 

12Mi' cajelob ti xʌmbal ñumel ti jujump'ejl colem ñajb. Mi caj i majlelob ti norte 

yic'ot ti' pasibal q'uin cha'an mi' sajcʌbeñob i t'an lac Yum. Pero mach i 
tajayobic. 

13Ti jim bʌ ora mi caj i yubiñob tiquin ti' xch'ocob yic'ot ch'iton winicob. Mi caj i 

c'uñ'an pañimil cha'an tiquin i ti'. 

14Mi caj i yajlelob mu' bʌ i yʌc'ob i t'an ti' c'aba' dioste' am bʌ ti Samaria, mu' bʌ 

i ch'ujutesañob jini dioste' am bʌ ti Dan. Mi' lon ñopob i mel bajche' jini año' bʌ 
ti Beerseba. Ma'anix mi caj i cha' ch'ojyelob che' mi' yajlelob, che'en lac Yum. 

Amos 9 

Ma'anic majqui mi mejlel i puts'tan lac Yum 

1Tsaj q'uele lac Yum wa'al ti' tojlel jini pulʌntib. Tsi' yʌlʌ: Jats'ʌ jini oy tac jinto 

mi' ñijcʌyel i buchlib otot. Jeme jubel jini oy cha'an mi' jats'beñob i jol pejtel 
tejclumob. Mi caj c tsʌnsan ti espada jini mu' bʌ i cʌytʌlob. Mach mejlic ti puts'el 
majlel mi juntiquilic. Ma'anic majqui mi caj i coltan i bʌ. 

2Anquese mi' lon picob majlel i bijlel cha'an mi' jubelob ti' yajñib chʌmeño' bʌ, 

mi caj c tajob. Mi caj c chucob. Anquese mi' lon ña'tañob letsel ti panchan, mi 
caj c tujc'añob jubel. 

3Anquese mi' lon mujcuñob i bʌ ti' pam Carmelo wits, mi caj c tajob ya'i. 

Anquese mi' yochelob ti yebal colem ñajb, cha'an mi' mujcuñob i bʌ ba' ma'anic 
mij q'uelob, mux c wersa tajob. Mi caj cʌq'uen mandar colem lucum cha'an mi' 
ts'otiñob. 

4Mi cʌchʌl mi' pʌjyelob majlel ti' lumal i contrajob, mi caj cʌc' mandar cha'an mi' 

tsʌnsʌntelob ti espada. Joñon mi caj j q'uelob cha'an mij contrajiñob. Ma'anic 
mi caj j coltañob, che'en lac Yum. 

5Lac Yum jiñʌch i Dios Panchan yic'ot Pañimil. Che' mi' tʌl jini lum, mi' yulmʌl. 

Pejtelel xchumtʌlob mi' cajelob ti uq'uel. Jini lum mi' caj ti colel letsel che' bajche' 
colem ja' i c'aba' Nilo ti' yorajlel but'ja'. Mi caj i cha' jubel che' bajche' jini colem 
ja' am bʌ ti Egipto. 

6Jiñʌch lac Yum mu' bʌ i mel i chumlib ya' ti' chañilel panchan. Mi' c'ʌcchocon i 

yoyel panchan ti lum. Mi' ch'uy letsel ja' am bʌ ti colem ñajb. Mi' cha' choc jubel 
ti lum. I c'aba'ʌch lac Yum. 

7Israelet bʌ la, ¿mach ba lajaletic la tic tojlel bajche' jini etiopejob? Junlajaletla. 

¿Mach ba joñonic tsa' bʌ c pʌyʌ loq'uel Israel ti' lumal egiptojob? Joñon tsac 
pʌyʌ loq'uel jini filisteojob ti Caftor. Tsac pʌyʌ loq'uel arameojob ti Kir. 

8Awilan, la' Yum Dioson. Wolij q'uel pejtel la' mul, israelob. Mi caj c boquetla 

loq'uel ti la' lumal, pero ma'anic mi caj c laj jisañetla, che'en lac Yum. 

9Come joñon woli cʌc' mandar. Mi caj c chijcan israelob ya' ti' tojlel colem bʌ 

tejclum tac che' bajche' mi la' chijcan trigo. Pero ma'anic mi caj i yajlel mi 
jump'ejlic i bʌc'. 

10Mi caj i chʌmelob ti espada pejtel jini xmulilob mu' bʌ i lon alob: “Ma'anic mi 

caj i ñochtañonla jini bʌbʌq'uen bʌ. Ma'anic mi caj i tajonla”, che'ob. 

Dios mi caj i cha' tsijibtesan Israel 

11Ti jim bʌ q'uin, mi caj c tech ch'ojyel i p'olbal David yic'ot i tejclum tsa' bʌ jejmi. 

Mi caj c cha' ñup' jini calal tac bʌ ts'ajc. Mi caj c cha' mel chuqui tac tsa' jejmi. 
Mi caj c cha' mel ti tsijib che' bajche' ti ñaxan. 

12Mi caj i yumʌntelob cha'an jini tsa' bʌ cʌleyob ti Edom yic'ot pejtel colem bʌ 

tejclum tac mu' bʌ i pejcañoñob tij c'aba', che'en lac Yum mu' bʌ caj i laj mel. 

13Tal i yorajlel, che'en lac Yum. Che' max to ujtemic jini c'ajbal, mux i cha' pijquel 

lum ti arado cha'an mi' cha' pʌjq'uel pʌc'ʌbʌl. Jini mu' bʌ i yʌts' ts'usub mi caj i 
taj jini xpac', come ora mi' caj ti colel. Jini colem bʌ wits yic'ot pejtel jini bujtʌl 
tac mi caj i yʌc' tsaj bʌ vino. 

14Mi caj c cha' pʌy tilel jini israelob año' bʌ ti to'o e'tel ti ñajt bʌ pañimil. Mi caj i 

cha' melob i tejclum tac tsa' bʌ jejmi. Mi caj i cha' chumtʌlob ya'i. Mi caj i pʌc'ob 
ts'usubil tac, mi caj i cha' japob i ya'lel ts'usub. Mi caj i cʌntañob pʌc'ʌbʌl tac, 
mi caj i c'uxbeñob i wut. 

15Mi caj c pʌc' c cha'año' bʌ ti' lumal. Ti pejtelel ora ma'anix mi caj i chʌn 

bojquelob ti' lum tsa' bʌ cʌq'ueyob, che'en la' Yum Dios. 

Abdias 

Abdias 1 

I peq'uesʌntel Edom 

1Jiñʌch tsa' bʌ i q'uele Abdías ti espíritu. Lac Yum Dios tsi' cha'le t'an ti' contra 

Edom. Jiñʌch tsa' bʌ la cubi tilem bʌ ti lac Yum. Tsi' choco tilel i winic ti' tojlel 
winicob x'ixicob ti jujump'ejl lum. Tsi' yʌlʌ jini subt'an: Ch'ojyenla. Conla ti guerra 
ti' contra Edom, che'en. 

2Lac Yum woli' subeñob jini año' bʌ ti Edom: Awilan, mi caj c peq'uesañetla ti' 

wut winicob x'ixicob ti yan tac bʌ lum. Mi caj la' junyajlel ts'a'lentel. 

3I chanlel la' pusic'al mi' lotiñetla, come mi la' chumtʌl ya' ba'an lech'el bʌ xajlel 

ti' chañelal wits tac. Mi la' lon al ti la' pusic'al: “¿Majqui mi mejlel i choconla jubel 
ti lum?” che'etla. 

4Tsa' wejliyetla letsel che' bajche' xiye'. Mi tsa' la' mele la' c'u' c'ʌlʌl ba'an ec', 

mi caj c choquetla jubel ya'i, che'en lac Yum. 

5¡Wen p'ump'uñetla! Mi tsa' tiliyob xujch'ob cha'an mi' ch'ʌmob majlel la' 

chubʌ'an ti ac'ʌlel, cojach mi' xujch'iñob majlel chuqui tac yomob. Mi tsa' tiliyob 
winicob ba' añetla cha'an mi' tuc'ob ts'usub, ¿mach ba muq'uic i cʌyob i 
ch'oquel? 

6Pero q'uelela bajche' tsi' chilbeyob i chubʌ'an Esaú. Tsi' wersa sʌclʌbeyob i 

chubʌ'an tsa' bʌ i mucu. 

7Pejtel la' pi'ʌlob ti guerra tsi' lotiyetla. Tsi' chocoyetla loq'uel ti la' lumal. La' waj 

coltayajob tsi' contrajiyetla. Jini amigojob mu' bʌ la' q'uel ti ñuc tsi' yʌc'ʌyob yac 
cha'an mi' chuquetla. Ma'anic majch tsa' mejli i coltan i bʌ. 

8Ti jim bʌ ora mi caj c socben i ña'tʌbal jini año' bʌ ti Edom. Che' jini mi caj i laj 

sujtelob ti tonto ya' ti' wits Esaú, che'en lac Yum. 

9Mi' cajelob ti cabʌl bʌq'uen jini ch'ejl bʌ soldadojob ti Temán. Mi caj i junyajlel 

jisʌntelob pejtelel winicob ti' wits Esaú. 

10Mi caj la' cha'len quisin cha'an jontol tsa' la' tic'la la' wijts'in Jacob. Mi caj la' 

junyajlel jisʌntel. 

11Tsa' la' cʌyʌ israelob ti' c'ʌb i contrajob ti' yorajlel i wocol. Che' tilemobix jini 

ñajt bʌ ch'oyolob tsa' bʌ i chilbeyob majlel i chubʌ'an, to'o wa'al jach tsa' 
cʌleyetla. Tsa' la' mele la' bʌ che' bajche' i contrajob tsa' bʌ ochiyob ti colem bʌ 
puerta tac. Tsi' cha'leyob yajcaya ti alas cha'an mi' t'oxob Jerusalén. 

12Mach yomic mi la' wajlen la' pi'ʌlob che' mi' tajob wocol. Jontoletla come tijicña 

tsa' la' wubi che' bʌ tsa' laj jili i chubʌ'an la' pi'ʌlob ti Judá. Tsa' la' chañ'esa la' 
bʌ ti' yorajlel i wocol. 

13Jontoletla, tsa' ochiyetla ba' chumulob c cha'año' bʌ cha'an ma' q'uelbeñob i 

wocol. Tsa' la' wajle c cha'año' bʌ che' añob i ch'ijiyemlel i pusic'al ti' yorajlel i 
wocol. Tsa' la' xujch'ibeyob i chubʌ'an che' woli' jisʌntelob. 

14Tsa' la' chijta jini xputs'elob ya' ti xʌc' bij tac cha'an mi la' tsʌnsañob. Tsa' la' 

cha' otsayob ti' wenta i contrajob che' bʌ tsa' mejli i puts'tañob ti' yorajlel i wocol. 

I ñuq'uesʌntel Israel 

15Mach jalix mi caj i tilel i q'uiñilel la' Yum ti' tojlel winicob x'ixicob ti pejtelel lum. 

Che' bajche' tsa' la' mele, mi caj la' melbentel. Mi caj la' q'uextʌbentel la' melbal. 

16Come che' bajche' tsa' la' mele ya' ti ch'ujul bʌ wits c cha'an ba' ora tsa cʌc'ʌ 

ti wocol c winicob tic mich'ajel, che' ja'el mi caj i melbentelob pejtel tejclumob ti 
pejtelel lum. Mi caj i japob ti taza but'ul bʌ tic mich'ajel yilal. Tʌclawob mi caj i 
majlelob. Mi caj i jilelob. 

17Pero mach che'ic ti Sion wits. Ya'i mi caj i yajñelob jini xputs'elob cha'an mi' 

coltʌntelob. Ch'ujul mi caj j q'uel ili wits. I p'olbal Jacob mi caj i cha' chumtʌlob 
ti' lumal. Mi caj i cha' tajob i chubʌ'an. 

18I p'olbal Jacob lajalob bajche' c'ajc yilal. Lajalob i p'olbal José bajche' c'ajc mu' 

bʌ ti lejmel. Pero i p'olbal Esaú lajalob bajche' chobʌlel. Mi caj i pulelob ti c'ajc. 
Ma'anic mi caj i cʌytʌl mi juntiquilic i p'olbal Esaú, come che'ʌch tsi' yʌlʌ lac 
Yum. 

19Jini ch'oyolo' bʌ ti sur mi caj i ch'ʌmob jini lum ya' ti' wits Esaú. Jini año' bʌ ti 

joctʌl mi caj i ch'ʌmbeñob i lum filisteojob yic'ot i lum Efraín yic'ot i lum Samaria. 
I p'olbal Benjamín mi caj i ch'ʌmben i lum Galaad. 

20Jini israelob tsa' bʌ wersa pʌjyiyob majlel mi caj i sujtelob i ch'ʌmben i lum 

cananeojob c'ʌlʌl ti Sarepta. Jini ch'oyolo' bʌ ti Jerusalén tsa' bʌ wersa pʌjyiyob 
majlel ti Sefarad mi caj i ch'ʌmob jini tejclum tac am bʌ ti sur. 

21Xcoltayajob mi caj i letselob majlel ti wits i c'aba' Sion. Mi caj i yumʌntelob ya' 

ti' wits Esaú. Joñon mi caj cochel tic yumʌntel. Che' tsi' yʌlʌ lac Yum. 

Jonas 

Jonas 1 

Jonás tsi' puts'ta lac Yum 

1Tsa' tili i t'an lac Yum ba'an Jonás i yalobil Amitai: 

2Ch'ojyen, cucu ti Nínive, jini colem tejclum. Subeñob i mul, come q'uelelix c 

cha'an cabʌlob i jontolil, che'en lac Yum. 

3Jonás tsi' chajpa i bʌ cha'an mi' puts'el loq'uel ti' tojlel lac Yum cha'an mach 

yomic majlel ti Nínive. Tsa' jubi majlel ti Jope ba' tsi' taja colem barco woli bʌ i 
majlel ti Tarsis. Tsi' tojo i yochib. Tsa' ochi cha'an mi' majlel ti Tarsis yic'ot jini 
año' bʌ ti barco cha'an mi' loq'uel ti' tojlel lac Yum. 

4Lac Yum tsi' choco tilel p'ʌtʌl bʌ ic' ti colem ñajb. Tsa' wen tejchi jini p'ʌtʌl bʌ 

ic' ti ñajb jinto yomix jejmel jini barco. 

5Tsa' cajiyob ti bʌq'uen x'e'telob ti barco. Ti jujuntiquil tsi' yotayob i dioste'. Tsi' 

t'ox loc'sʌbeyob i cuch barco cha'an mi' sejb'an. Ñololix Jonás ya' ba' tsa' jubi ti 
cojix bʌ i yebal barco. Woli ti wʌyel. 

6I yum barco tsa' tili ba'an Jonás. Tsi' sube: ¿Chucoch woliyet ti wʌyel? 

Ch'ojyen. Pejcan a Dios. Tic'ʌl mux i p'untañonla Dios ame jiliconla, che'en. 

7Tsi' pejcayob i bʌ jini año' bʌ ti barco: La' lac cha'len yajcaya ti alas cha'an mi 

lac ña'tan chucoch tsa' tili jini wocol ti lac tojlel. ¿Majqui an i mul? che'ob. Tsi' 
cha'leyob yajcaya ti alas. Tsa' c'oti ti' tojlel Jonás. 

8Jini cha'an jini x'e'telob tsi' subeyob: Subeñon lojon, ¿chucoch tsa' tili i tajonla 

ili wocol? ¿Chuqui tsa' cha'le? ¿Baqui ch'oyolet? ¿Chuqui i c'aba' a lumal? 
¿Majqui a pi'ʌlob? che'ob. 

9Jonás tsi' subeyob: Hebreojon. Mic bʌc'ñan lac Yum, jini Dios am bʌ ti panchan 

tsa' bʌ i mele colem ñajb yic'ot lum. Tsi' subeyon majlel ti Nínive pero mach 
comic majlel, che'en. 

10Jini winicob tsa' wen cajiyob ti bʌq'uen che' ña'tibilix i cha'añob woli' puts'el 

loq'uel Jonás ti' tojlel lac Yum. Tsi' subeyob: ¿Chucoch tsa' lon mele bajche' 
jini? che'ob. 

11Tsi' subeyob ja'el: ¿Chuqui yom mic tumbeñet lojon cha'an mi' ñʌjch'el jini 

ñajb ame jilicon lojon? che'ob. Come jini ñajb woli yutsi wec'ulan i bʌ. 

12Jonás tsi' sube x'e'telob ti barco: Chucuyon. Chocoyon ochel ti ñajb. Che' jini 

mi caj i ñʌjch'el jini ñajb cha'an cha' tijicñayetla, come cujil an c mul. Jini cha'an 
tsa' tili p'ʌtʌl bʌ ic' i tic'lañetla, che'en. 

13Jini x'e'telob ti barco tsi' wersa ñijcayob barco cha'an mi' c'ʌlʌl c'otel ya' ti' ti' 

ja'. Ma'anic tsa' mejliyob come jini ñajb woli yutsi wec'ulan i bʌ cha'an mi' 
jisañob. 

14Jini cha'an c'am tsi' pejcayob lac Yum: A wocolic mic subeñet lojon, c Yum 

lojon, mach a wʌc'on lojon ti jilel cha'an ili winic. Mach a q'uelon lojon ti stsʌnsa 
mi tsac choco lojon ochel jini winic ti ñajb cha'an mi' ñʌjch'el ja', come a 
wentajʌch, c Yum lojon, cha'an tsa' choco tilel jini ic', che'ob. 

15Jini cha'an tsi' chucuyob Jonás. Tsi' chocoyob ochel ti colem jini ñajb. Tsa' 

ñʌjch'i ñajb. 

16Jini cha'an jini winicob tsa' caji i wen bʌc'ñañob lac Yum. Tsi' pulbeyob i 

majtan lac Yum. Tsi' yʌc'ʌyob i t'an cha'an mux caj i chʌn ch'ujutesañob Dios 
mi tsi' coltayob cha'an mi' c'otelob ti lum. 

17Lac Yum tsi' chajpa colem chʌy cha'an mi' mʌsan Jonás. Ya' tsa' cʌle Jonás 

ti' ñʌc' jini chʌy uxp'ejl q'uin yic'ot uxp'ejl ac'ʌlel. 

Jonas 2 

I yoración Jonás 

1Che' ya'an ti' ñʌc' chʌy Jonás, tsi' pejca i Yum Dios ti oración. 

2Tsi' yʌlʌ: Tsac pejca c Yum che' bʌ añon ti wocol. Tsi' jac'beyon c t'an. C'am 

tsac cha'le t'an che' bʌbʌq'uen mic chʌmel ti' yʌbʌnlel ja'. Tsa' wubibeyon c t'an. 

3Tsa' chocoyon ochel ti tam bʌ ja', ti' yojlil jini ñajb. Xin t'umulon ti' yebal ja'. 

Pejtel jini ja' a cha'an bʌ tsa' ñumi tic wa'tilel. Wʌlʌcña tsa' ñumi tic tojlel. 

4Tsa cʌlʌ: “Chocbilonix a cha'an ba' ma'anix mic chʌn q'uelet, pero mu' to caj j 

q'uel jini ch'ujul bʌ Templo ya' ba' chumulet”, cho'on. 

5Tsa' mujlʌyiyon ti jini ja' c'ʌlʌl yomix i jisañon. Tamatax ja' ba' tsa' ochiyon. Jini 

jam tsi' ts'otbeyon c jol. 

6Tsa' jubiyon c'ʌlʌl ti yebal wits am bʌ ti ja'. Tsi' junyajlel ñup'uyon ja'. Ma'anix 

tsa' mejliyon ti loq'uel. Colelix c chʌmel che' bʌ tsa' loc'sayon ba' muculon, c 
Yum Dios. 

7Che' bʌ sʌcʌ ma'anix c pusic'al, tsac cha' ña'tayet c Yum. Tsa' wubibeyon 

coración ti ch'ujul bʌ Templo ya' ba' chumulet. 

8Majqui jach mi' ñop dioste' tac mach bʌ anic i c'ʌjñibal wolix i cʌy jini Yujil bʌ 

P'untaya. 

9Joñon mi caj c subeñet wocolix a wʌlʌ. Mi caj c tsʌnsʌbeñet a majtan. Chuqui 

tac tsac subeyet mi caj c melbeñet. Ch'oyol ti lac Yum laj coltʌntel. Che' tsi' yʌlʌ 
Jonás. 

10Lac Yum tsi' yʌq'ue mandar chʌy. Jini chʌy tsi' xejta loq'uel Jonás ba' tiquin 

lum. 

Jonas 3 

Jini año' bʌ ti Nínive tsi' sutq'uiyob i bʌ ti lac Yum 

1Ti' cha'yajlel tsa' tili i t'an lac Yum ba'an Jonás: 

2Ch'ojyen. Cucu ti Nínive, jini colem tejclum. Subeñob jini t'an mu' bʌ caj c 

subeñet, che'en. 

3Jini cha'an tsa' ch'ojyi Jonás. Tsa' majli ti Nínive che' bajche' tsi' sube lac Yum. 

Wen colem jini tejclum i c'aba' Nínive. Uxp'ejl q'uin ti xʌñol ti' xottilel. 

4Jonás tsa' caji ti ochel ti tejclum. Tsi' xʌñʌ majlel jump'ejl q'uin. C'am tsi' subu: 

Anto yom cha'c'al q'uin mi caj i jisʌntel Nínive, che'en. 

5Jini chumulo' bʌ ti Nínive tsi' ñopoyob Dios. Tsa' cajiyob ti ch'ajb. Tsi' laj 

lʌpʌyob coxtal, jini wen chumulo' bʌ yic'ot jini p'ump'uño' bʌ. 

6Tsa' c'oti jini t'an ba'an i yum Nínive. Tsi' cʌyʌ i buchlib ba' woli ti yumʌntel. Tsi' 

jocho i t'ojol jax bʌ i bujc. Tsi' xojo coxtal. Tsa' buchle ti' tʌñil c'ajc. 

7Tsi' cha'le mandar. Tsi' sube pejtel winicob x'ixicob ti Nínive: Che'ʌch woli' yʌc' 

mandar rey yic'ot año' bʌ i ye'tel: La' i cha'leñob ch'ajb winicob x'ixicob yic'ot i 
yʌlac' yic'ot wacax yic'ot tiñʌme'. Mach yomic chuqui mi' wis c'uxob. Mach yomic 
mi' c'uxob i bʌl i ñʌc'. Mach yomic mi' japob ja'. 

8La' i lʌpob coxtal winicob x'ixicob yic'ot i yʌlac'. La' i pejcañob Dios ti wocol t'an 

ti pejtelel i pusic'al. La' i cʌyob i jontolil ti jujuntiquilob. La' i cʌyob jontol bʌ i 
melbal i c'ʌb. 

9Mach la cujilic, tic'ʌl mi mux i q'uextan i pusic'al Dios cha'an mi' cʌy i mich'ajel, 

cha'an ma'anic mi lac jilel. Che' tsi' yʌc'ʌ mandar jini rey. 

10Che' bʌ tsi' q'uele Dios woli' cʌyob i jontolil, tsi' q'uexta i pusic'al. Ma'anic tsi' 

choco tilel wocol che' bajche' tsi' subeyob. Ma'anic tsi' jisayob. 

Jonas 4 

I mich'ajel Jonás 

1Jini cha'an Jonás tsi' wen mele i pusic'al. Tsa' wen mich'a come Dios tsi' 

p'untayob. 

2Tsi' pejca lac Yum ti oración. Tsi' sube: ¡Aj! c Yum, mic pejcañet. ¿Mach ba 

jiniqui tsa' bʌ c wʌn ña'ta che' bʌ ya'to añon tic lumal? Tsa cʌlʌ tic pusic'al 
ma'anic mi caj a jisañob come cujil Dioset, cujil cabʌl i yutslel a pusic'al. Ma' 
p'untan winicob x'ixicob. Jal ma' cuchbeñob i mul. Wen cabʌl a c'uxbiya. Mi' 
cha' uts'an a pusic'al che' wola' ña'tan a choc tilel wocol. Jini cha'an tsac ñopo 
puts'el majlel ti Tarsis. 

3Wʌle c Yum, a wocolic mic subeñet la'ix chʌmicon come mach tijicñayonic che' 

cuxulon to. Ñumen uts'at mi tsa' chʌmiyon, che'en. 

4Lac Yum tsi' sube: ¿I t'ojol ba ma' cha'len mich'ajel? ¿Che' ba yom ma' mel 

bajche' jini? che'en. 

5Jonás tsa' loq'ui ti tejclum. Tsa' buchle ti junwejl tejclum ya' ba' mi' pasel q'uin. 

Tsi' mele lejchempat. Tsa' buchle ti' yʌxñʌlel lejchempat cha'an mi' q'uel bajche' 
mi' caj ti jilel jini tejclum. 

6Lac Yum Dios tsi' chajpʌbe juntejc ac'. Tsi' cosa ya' ba'an lejchempat ame 

c'uñ'ac Jonás cha'an i c'uxel q'uin. Wen tijicña i pusic'al Jonás cha'an jini ac'. 

7Che' bʌ tsa' sʌc'a ti' yijc'ʌlal, Dios tsi' chajpa juncojt pechjol. Tsi' wilube i yebal 

jini ac'. Ti ora tsa' tiqui i yopol. 

8Che' bʌ tsa' pasi q'uin Dios tsi' choco tilel ticʌw bʌ ic' ch'oyol bʌ ti' pasibal q'uin. 

Jini q'uin tsi' pulbe i jol Jonás. Jini cha'an tsa' caji ti c'uñ'an pañimil. Tsi' c'ajtibe 
Dios cha'an mi' chʌmel. Tsi' sube: Uts'at mi tsa' chʌmiyon. Mach uts'atic che' 
cuxulon, che'en. 

9Jini cha'an Dios tsi' sube Jonás: ¿Yom ba ma' mich'an cha'an tsa cʌc'ʌ ti jilel 

jini ac'? che'en. Jonás tsi' sube: Yom cu mich'acon. La'ix chʌmicon, che'en. 

10Lac Yum tsi' sube: Wola' p'untan jini ac' tsa' bʌ chʌmi anquese mach a 

we'telic, mach a cosʌbalic. Ti jump'ejl jach ac'ʌlel tsa' coli. Ti jump'ejl jach ac'ʌlel 
tsa' jili. 

11¿Mach ba yomic mic p'untan Nínive jini colem tejclum? Ya' añob ñumen ti 

wʌcc'al ti mil winicob x'ixicob mach bʌ i cʌñʌyobic c t'an. Lajalob bajche' alʌlob 
mach bʌ anic mi' ña'tañob baqui bʌ i ñoj mi baqui bʌ i ts'ej. Ya'an cabʌl alʌc'ʌl 
tac ja'el, che'en lac Yum. 

Miqueas 

Miqueas 1 

Uq'uel cha'an Samaria yic'ot Jerusalén 

1Jiñʌch i t'an lac Yum tsa' bʌ tili ba'an Miqueas ch'oyol bʌ ti Moreset che' bʌ tsi' 

cha'leyob yumʌl ti Judá jini reyob Jotam yic'ot Acaz yic'ot Ezequías. Tsa' 
subenti ili t'an cha'an mi' cha' sub ti Samaria yic'ot ti Jerusalén. Tsi' lu' q'uele 
chuqui tsa' pʌsbenti ti Dios. 

2Ubinla jini t'an winicob x'ixicob ti pejtelel tejclum tac ti pañimil. Wʌ'an lac Yum 

ti ch'ujul bʌ Templo i cha'an. Woli ti t'an ti la' contra. 

3Awilan, lac Yum woli' poj cʌy i yajñib ti panchan cha'an mi' tilel ti xʌmbal ñumel 

ti chan tac bʌ wits an tac bʌ ti pañimil. 

4Mi' caj ti ulmʌl jini wits tac che' bajche' mi' yulmʌl ta'chʌb ti c'ajc. Mi' caj ti ejmel 

jubel wits c'ʌlʌl ti joctʌl che' bajche' ja' ti' ts'ejtʌlel wits. 

5Mi caj i yujtel pejtelel iliyi cha'an ti' caj i mul Jacob yic'ot i mul Israel. ¿Chuqui i 

mul Jacob? Tsi' ch'ujutesa dioste' tac ya' ti Samaria. ¿Chuqui i mul Judá? Tsi' 
cha'le ch'ujutesa ya' ti' chañelal wits tac ti Jerusalén. 

6Jini cha'an mi caj c jisan Samaria che' bajche' mi' jejmel ts'ajc cha'an yujquel 

lum. Mi caj i sujtel i lumal ti jamil ba' mi caj i pʌc'ob ts'usubil. Mi caj i laj bujchel 
i yoyel i yototob. Mi caj c choc jubel jini xajlel ya' ti joctʌl. Jochol mi caj i cʌytʌl 
jini lum. 

7Mi caj i bic'ti tojp'el pejtelel i diosob melbil bʌ ti c'ʌbʌl. Mi caj i laj pulel jini wen 

ch'ʌlbil bʌ templo tac ba' tsi' cha'leyob ts'i'lel. Wa'chocobilob yic'ot i tojol i 
yixicob. Quisintic jax tsi' cha'leyob ch'ujutesaya, che'en lac Yum. 

8Jini cha'an cabʌl mi caj c cha'len uq'uel yic'ot tsic pusic'al. Mi caj cubin quisin 

che' bajche' winic mach bʌ anic i wex cha'an ti' caj lac mul. C'am mij caj ti uq'uel 
che' bajche' mate'el ts'i' yic'ot xcuj. 

9Come junyajlel sajtem c pi'ʌlob. Wa'alix lac Yum ti' ti' tac Jerusalén ba' woli' 

yujtel meloñel. Mi caj i yʌq'ueñob i toj i mul. 

10Mi caj i yubiñob wocol jini año' bʌ ti Gat. La' i cha'leñob uq'uel jini año' bʌ ti 

Baca. Mi caj i ñolq'uiñob i bʌ ti ts'ubejn ya' ti Betleafra cha'an quisin. 

11Ixix majlelob ti majtan e'tel jini año' bʌ ti Safir, pits'ilobix. Cabʌl woliyob ti 

quisin. Jini año' bʌ ti Zaanán mi' mujcuñob i bʌ cha'an bʌq'uen. Ma'anix tsiquil 
baqui buchul tac i yototob jini chumulo' bʌ ti Betesel. 

12Woli' cha'leñob tsic pusic'al jini chumulo' bʌ ti Marot che' woli' lon pijtañob i 

coltʌntel, come tsa'ix c'oti ñuc bʌ wocol c'ʌlʌl ti' ti' Jerusalén, chocbil tilel i cha'an 
lac Yum. 

13Winicob chumulet bʌ la ti Laquis, yom mi la' puts'el ti caballo tac yujil bʌ ajñel, 

come jatetla ñaxan tsa' la' ñopbe i diosob jini israelob. Wi'ilix tsa' la' pʌsbeyob 
a pi'ʌlob ti Judá. Temel tsa' la' ch'ujutesa jini dioste' tac. 

14Ma'anic i coltʌntel jini año' bʌ ti Moreset Gat. Mi caj i loq'uelob majlel. Jini año' 

bʌ ti Aczib tsi' lon aq'ueyob i t'an i reyob Israel cha'an mi' coltañob. Tsa' jach i 
lotiyob. 

15Joñon mi caj c pʌy tilel ti Maresa jini mu' bʌ caj i chilbeñob i tejclum. Mi caj i 

c'ʌlʌl c'otelob ti Adulam, wen i t'ojol bʌ tejclum ti' wut israelob. 

16Yom mi la' cha'len uq'uel jatetla mu' bʌ la' c'uxbin la' walobilob tsa' bʌ la' 

meq'ue, come mi caj la' chilbentel. Ma'anix mi caj la' chʌn q'uelob. Tsa'ix 
pʌjyiyob majlel ti to'ol e'tel ti ñajt tac bʌ pañimil. Jujchin la' jol cha'an i ch'ijiyemlel 
la' pusic'al. 

Miqueas 2 

Obolob i bʌ mu' bʌ i lon tic'lañob p'ump'uño' bʌ 

1Obolob i bʌ jini winicob mu' bʌ i pensariñob jontolil ti ac'ʌlel che' cañal i wut ti' 

wʌyib. Che' bʌ tsa'ix sʌc'a pañimil, mi' melob chuqui tsi' ña'tayob, che' añʌch i 
p'ʌtʌlel. 

2Che' mi' mulañob lum, mi' cha'leñob lot yic'ot tic'laya cha'an mi' chilbeñob i lum 

i pi'ʌlob yic'ot pejtelel chuqui an i cha'añob. 

3Jini cha'an lac Yum woli' yʌl: Awilan an chuqui wolic pensarin ti' contra ili 

xchumtʌlob ti' caj i mul. Mach mejlic la' lʌt' jini wocol mu' bʌ caj i tajetla. Ma'anic 
mi caj la' chʌn chañ'esan la' bʌ che' mi' yujtel ili wocol. 

4Ti jim bʌ ora mi caj i wajleñetla la' contrajob. Mi caj i tse'tañetla che' ch'ijiyem 

mi la' cha'len uq'uel. Mi caj la' wʌl: “Junyajlel jisʌbilonixla. Isujm lac Yum tsa'ix i 
laj chilbeyonla lac lum. Tsi' cha' t'oxbeyob yaño' bʌ. Tsa'ix i chocoyonla majlel 
ti ñajtʌl”. Che'ʌch mi caj la' wuc'tan la' bʌ, che'en lac Yum. 

5Jini cha'an ma'anix mi' cʌytʌl mi juntiquilic mu' bʌ mejlel i yotsʌbeñet i mojonlel 

la' lum. Jini winicob i cha'año' bʌ lac Yum mi caj i pʌjyelob majlel ti' wenta yambʌ 
yumʌlob. 

6C pi'ʌlob mi' tic'oñob ti t'an: Mach yomic ma' cha'len t'an che' bajche' jini. Leco 

mi cubin lojon. Mach talic wocol ti lac tojlel. Ma'anic mi caj cubin lojon quisin, 
che'ob. 

7I yalobiletla Jacob. ¿Yom ba mi la' tic'ben i yEspíritu lac Yum? ¿Yom ba mi' 

pejcañetla ti tsʌts bʌ t'an? Mach yomic. An cabʌl i c'ʌjñibal c t'an ti' tojlel jini mu' 
bʌ i jac'ob i toj'esʌntel. 

8Pero c'ʌlʌl wʌle jini c cha'año' bʌ mi' contrajiñoñob. Mi la' chilbeñob i bujc la' 

pi'ʌlob ti chumtʌl mu' bʌ i wen pejcañetla yic'ot jini xñumelob mach bʌ yujilobic 
leto. 

9Tsa'ix la' chilbeyob i yototob jini meba' x'ixicob. Tsa'ix la' tic'layob i yalobilob. 

Tsa'ix la' chilbeyob i wenlel tilem bʌ ti Dios. 

10Tejchenla, loq'uenla, come ma'anix la' chumlib ilayi cha'an cabʌl tsa'ix la' 

cha'le jontolil. Mi caj la' chojquel loq'uel ti jini lum. 

11Mi tsa' caji' yʌl juntiquil winic: “Subt'añon, mi caj c tsictesʌbeñetla cha'an uts'at 

mi lac cha'len yʌc'ajel yic'ot vino yic'ot lembal”. Mi che'ʌch tsi' cha'le lot, tijicña 
tsa' la' jac'be i t'an ti jump'ejl la' pusic'al. 

12Isujm mic subeñetla, tal i yorajlel mi caj c muchq'uin i colojbal israelob. Mi caj 

c muchq'uiñetla tilel che' bajche' tiñʌme'. Che' much'uletla ti jump'ejl corral ti' 
wenta jump'ejl a yum, tijicña mi caj la' wubin. 

13Ñaxan mi caj i majlel ti' tojel la' wut jini mu' bʌ caj i pʌt majlel jini bij. Mi caj i 

pʌyetla loq'uel ti' wenta yambʌ yumʌlob. Mi caj i jambeñetla i ti' ts'ajc ba' 
ñup'uletla cha'an mi la' sujtel ti la' lumal. La' rey mi caj i majlel ti' tojel la' wut. 
Jiñʌch la' Yum. Mi caj i toj'esañetla majlel ti la' bijlel. 

Miqueas 3 

I mul jini yumʌlob ti Israel 

1Ñich'tanla, yumʌlet bʌ la ti' tojlel israelob. An ti la' wenta cha'an mi la' ña'tan 

chuqui tac toj. 

2Pero jatetla mi la' ts'a'len chuqui toj. Mi la' c'uxbin chuqui tac jontol. P'ump'un 

mi la' tic'lan winicob. Mi la' chilbeñob pejtel i chubʌ'an c'ʌlʌl mi la' ts'ulbeñob i 
pʌchʌlel yic'ot i bʌc'tal yilal. 

3Mi la' jisan c pi'ʌlob. Mi la' lowbeñob i pʌchʌlel ti asiyal. Mi la' c'ʌsbeñob i 

bʌquel. Mi la' bic'ti tsepob yilal che' bajche' we'elʌl mu' bʌ la' wotsan ti p'ejt. 

4Anquese cabʌl la' mul, mi la' c'ajtiben lac Yum la' coltʌntel che' ti' yorajlel wocol. 

Pero ma'anix mi caj i chʌn jac'beñetla. Mi caj i mʌy i wut ti la' tojlel cha'an jontol 
la' melbal. 

5Lac Yum i contrajʌch jini x'alt'añob mu' bʌ i socbeñob i pensar winicob. Jini 

x'alt'añob mi' pejcañob ti uts bʌ t'an jini winicob mu' bʌ i yʌq'ueñob i bʌl i ñʌc': 
“Yom mi la' wʌq'uentel la' wenlel. Ñʌjch'enla”, che'ob. Pero mi' p'ajob jini winic 
mach bʌ anic mi' yʌq'ueñob. 

6Jini cha'an lac Yum ma'anic mi caj i jac'beñob che' mi' c'ajtibeñob ti wocol t'an. 

Ma'anic mi caj i toj'esañob. Ma'anic mi caj i yʌq'ueñob i q'uel jini mach bʌ 
tsiquilic ti' wut winicob. Ma'anic mi caj i pejcañob. Mi caj i cha'leñob xʌmbal ti 
ic'ch'ipan bʌ pañimil ti q'uiñil yic'ot ti ac'ʌlel. 

7Che' jini mi' cajelob ti quisin jini payxo bʌ x'alt'añob, come mach tilemic ti Dios 

i t'an. Mi caj i ñʌjch'elob, come ma'anic woli' pejcañob Dios. 

8Pero joñon but'ulon ti' p'ʌtʌlel i Ch'ujlel lac Yum cha'an mic tsictesʌbeñob i mul 

jini israelob. Dios mi caj i yʌq'ueñob i toj i mul. 

9Ñich'tanla che' jini, yumʌlet bʌ la ti Israel. Mi la' ts'a'len chuqui tac toj. Mi la' soc 

jini wen tac bʌ. 

10Mi la' bec'ben i ch'ich'el jini mach bʌ anic i mul cha'an mi la' ñuq'uesan la' bʌ. 

11Mi la' tempan la' chubʌ'an ya' ti Jerusalén ti' caj la' xujch'. Jini am bʌ i ye'tel 

mi' to'ol ñusan jontolil che' on mi' yʌq'uentel taq'uin. Jini motomajob yic'ot jini 
x'alt'añob mi' cha'leñob cʌntesa cha'an jach i mulʌntel taq'uin. Pero mi' lon alob: 
“Añonla ti' wenta lac Yum. Mach talic wocol ti lac tojlel”, lon che'ob. 

12Jini cha'an ti' caj la' jontolil mi caj i bic'ti jejmel Sion che' bajche' mi' tojp'el lum. 

Pucujemel mi caj i cʌytʌl Jerusalén che' bajche' jejmen bʌ otot. Mi caj i sujtel ti 
mate'el jini wits ba' wa'chocobil Templo. 

Miqueas 4 

I yumʌntel lac Yum 
(Is. 2.1-4) 

1Ti jini cojix bʌ q'uin tac mi caj i cha' q'uejlel ti ñuc jini wits Sion ba'an i yotot lac 

Yum. Ñumen ñuc che' bajche' yan tac bʌ wits ti' wut winicob. Ya' talob ti xʌmbal 
jini ch'oyolo' bʌ ti pejtel pañimil. 

2Mi caj i yʌlob: Conla. Yom mi lac letsel majlel ya' ti' wits lac Yum, ya' ba'an i 

Templo i Dios Jacob. Jini mi caj i cʌntesañonla pejtel i bijlel cha'an mi lac cha'len 
xʌmbal bajche' yom, che'ob. Come ti jim bʌ q'uin lac Yum mi caj i cha'len yumʌl 
ti Sion. Ya' ti Jerusalén mi caj i choc majlel i t'an cha'an mi' toj'esan winicob. 

3Lac Yum mi caj i mel winicob tilemo' bʌ ti cabʌl lum. Mi caj i toj'esan cabʌl 

tejclumob año' bʌ i yumʌntel ti ñajt bʌ pañimil. Jini yumʌlob mi caj i sutq'uiñob i 
yespada ti azadón. Jini puñal am bʌ i c'ʌjñibal ti guerra mi caj i sutq'uiñob ti 
tsepo' trigo. Ma'anix mi caj i chʌn cha'len guerra jump'ejl tejclum ti' contra yambʌ 
tejclum. Ma'anix mi caj i chʌn ñopob guerra winicob. 

4Jujuntiquil mi caj i yajñel ti' yotot ti' ñʌch'tʌlel i pusic'al. Ma'anic majch mi caj i 

bʌc'tesan, come che'ʌch tsi' yʌc'ʌ i t'an i Yum Panchan yic'ot Pañimil. 

5Yan tac bʌ winicob x'ixicob mi' ch'ujutesañob i diosob, pero mach joñonicla. La 

com xʌmbal ti' bijlel lac Yum Dios ti pejtelel ora. 

Jini israelob mi' coltʌntelob loq'uel ti' wocol 

6Lac Yum woli' yʌl: Ti jim bʌ q'uin mi caj c cha' pʌy tilel jini mach bʌ weñobic i 

yoc yic'ot jini tsa' bʌ wejts'iyob majlel yic'ot jini woliyo' bʌ ti tsic pusic'al cha'an 
tsac chocbeyob wocol. 

7Mi caj c cha' p'ʌtesan jini ts'a'lebilo' bʌ. Mi caj i yochelob tic tejclum. Wen p'ʌtʌl 

mi' majlel. Joñon mi caj cochel ti rey ti' tojlelob. Mi caj c cha'len yumʌl ya' ti wits 
Sion. Mach jilic c yumʌntel ti pejtelel ora. 

8Jini wits Sion jiñʌch chan bʌ q'ueloñib ba' mi' q'uejlel cʌlac'. Jerusalén mi caj i 

cha' aq'uentel i ñuclel yic'ot i p'ʌtʌlel che' bajche' ti oñiyi. 

9Pero wʌle anto i wocol. ¿Chucoch we'ecñayob ti bʌq'uen jini ya' bʌ chumulob? 

¿Mach ba anic la' rey? ¿Tsa' ba majli jini cabʌl bʌ i ña'tʌbal? Woliyetla ti wocol 
che' bajche' x'ixic woli bʌ ti bajq'uel cha'an i yalobil. 

10Ñolq'uin la' bʌ. Cuchula wocol añet bʌ la ti Sion. Come wersa mi caj la' loq'uel 

ilayi cha'an mi la' majlel ti chumtʌl ti mate'el jinto mi la' c'otel ti Babilonia, pero 
lac Yum mi caj i coltañetla ya' ti' tojlel la' contrajob. Mi caj i cha' pʌyetla loq'uel 
ti' c'ʌbob. 

11Isujm tsa'ix i tempayob i bʌ cabʌl tejclumob ti la' contra. Mi' yʌlob: “Conla ti 

Sion cha'an mi lac junyajlel jisan che' bajche' yom lac pusic'al”, che'ob. 

12Pero mach yujilobic chuqui woli' ña'tan i mel lac Yum. Ma'anic mi' ch'ʌmbeñob 

isujm mi woli' much'quiñob tilel che' bajche' trigo mu' bʌ caj i jajts'el. 

13Ch'ojyen añet bʌ la ti Sion. Jeq'ueyob che' bajche' tat wacax che' jontol. Mi 

caj cʌq'ueñetla la' xulub melbil bʌ ti tsucu taq'uin, yic'ot ja'el i pac'arelel la' woc 
melbil bʌ ti c'ʌnc'ʌn taq'uin. Mi caj la' jisan i yumʌntel cabʌl tejclum tac. Mi caj 
la' tempan i chubʌ'an cha'an mi la' wʌq'uen lac Yum, i Yum pejtel pañimil. 

Miqueas 5 

I yumʌntel jini xcoltaya am bʌ ti Belén 

1Chajpan la' bʌ cha'an guerra, come ya' añob la' contrajob ti' pat ts'ajc ti' joytilel 

Jerusalén ba' ñup'uletla. Mi caj i jats'beñob i choj jini Yumʌl ti Israel. 

2Jatet Belén Efrata wen ch'o'ch'oquet ti' tojlel pejtelel tejclum tac ti Judá, pero 

ya' mi caj i q'uel pañimil jini Rey mu' bʌ caj i cha'len yumʌl ti Israel, jini Rey cuxul 
bʌ c'ʌlʌl ti oñiyi. 

3Jini cha'an Dios mi caj i yʌc' jini winicob x'ixicob i cha'año' bʌ ti' wenta i 

contrajob jinto mi' cha' ilañob pañimil jini israelob. Jini tsa' bʌ pʌjyiyob majlel ti' 
ñajt bʌ tejclum tac mi caj i cha' pʌjyelob tilel cha'an mi' tem ajñelob ti' lumal 
Israel. 

4Che' jini mi caj i yochel ti xcʌnta tiñʌme' mu' bʌ caj i cʌntañob ti' c'aba' i Yum 

Dios, ti cabʌl i p'ʌtʌlel yic'ot i ñuclel. Tijicña mi caj i yajñelob jini mu' bʌ i 
yumañob, come mi caj i q'uejlel ti ñuc ti pejtelel pañimil. 

5Jini xcʌntaya mi caj i yʌq'ueñonla i tijicñʌyel lac pusic'al. Che' mi' tilelob ti lac 

lumal jini asiriajob cha'an mi' jemob lac tejclum, mi caj i wa'chocon wuctiquil 
xcʌñañob cha'an mi' q'ueloñob, yic'ot waxʌctiquil ñuco' bʌ i ye'tel cha'an mi' 
toj'esañoñob. 

6Mi caj i cha'leñob yumʌl ti Asiria ti' p'ʌtʌlel espada. Mi caj i bots'ob i yespada 

che' mi' yochelob ti' lumal Nimrod. Che' jini mi caj i coltañoñob che' mi' yochelob 
jini asiriajob ti lac lumal cha'an mi' contrajiñoñob. 

7Che' jini, jini israelob mi caj i c'uxbintelob ti pejtelel pañimil che' bajche' jini 

ye'eb yic'ot ja'al mu' bʌ i choc tilel lac Yum che' i yorajlelix, anquese mach 
c'ajtibilic lac cha'an. 

8Ñuc mi caj i q'uejlel Israel ti' tojlel yan tac bʌ tejclumob che' bajche' bajlum ti' 

tojlel bʌte'el. Israel mi caj i c'uxob. Mi caj i t'uchtañob. Ma'anic i p'ʌtʌlel jini 
tejclum tac ti' tojlel Israel. Che'ʌch añob bajche' tiñʌme' ti' tojlel bajlum. 

9Israel, mi caj a yumʌntel cha'an a contrajob. Mi caj a laj jisan jini yomo' bʌ i 

jisañet. 

10Ti jim bʌ ora, che'en lac Yum, mi caj c jisan pejtel la' we'tʌjib cha'an guerra. 

11Mi caj c laj jisan jini ts'ajquibil bʌ tejclum tac ti la' lumal, ya' ba' mi la' puts'el ti 

bʌq'uen cha'an mi la' coltan la' bʌ. 

12Mi caj c jisan jini xwujtob. Ma'anix mi caj i chʌn ajñelob ti la' tojlel jini 

xch'ʌcoñelob. 

13Mi caj c laj jisan pejtelel la' dioste' tac yic'ot i yoyel. Ma'anix mi caj la' chʌn 

ch'ujutesan i melbal la' c'ʌb. 

14Mi caj c wersa choc loq'uel ti la' tojlel jini dios Asera yic'ot i templo tac. 

Pucujemel mi caj i cʌytʌl pejtel la' tejclum. 

15Ti cabʌl c mich'lel mi caj cʌq'ueñob i toj i mul pejtel winicob x'ixicob mu' bʌ i 

ñusañob c t'an, che'en lac Yum. 

Miqueas 6 

I mich'lel lac Yum ti' contra Israel 

1Ubinla chuqui woli' yʌl lac Yum: Tejchenla cha'an mi la' tsictesan mi an c mul. 

La' i yubin la' t'an jini wits tac. 

2Ubinla, wits tac, chuqui woli' yʌl lac Yum ti' contra jini israelob, come añob i 

mul. Wersa mi caj i melob i bʌ yic'ot. 

3Woli' yʌl: Obol la' bʌ c winicob x'ixicob. ¿Chuqui tsac melbeyet? ¿Chucoch tsa' 

la' cʌyʌyon? Tsictesʌbeñon. ¿Chucoch tsa' c'ojyi la' jac'beñon? 

4Joñon tsac pʌyʌyet loq'uel ti' lumal Egipto, ya' ba' tsa' la' cha'le majtan e'tel. 

Joñon tsaj coltayetla. Tsac chocbeyetla tilel Moisés yic'ot Aarón, yic'ot Miriam i 
yijti'an. Tsi' pʌyʌyetla majlel. 

5C winicob, ña'tanla chuqui tsi' yʌlʌ ti la' contra jini Balac i rey Moab. Ña'tanla 

bajche' tsi' jac'ʌ jini Balaam i yalobil Beor. Ña'tanla chuqui tsa' ujti ti' bijlel Gilgal 
che' bʌ tsa' loq'uiyob ti Sitim. Tsac pʌsbeyetla i yutslel c pusic'al cha'an mi la' 
wen cʌñon come la' Yumon, che'en. 

Jini mu' bʌ i c'ajtin lac Yum 

6¿Chuqui yom mic ch'ʌmben tilel lac Yum che' talon c ñucchocon c bʌ ti' tojlel 

jini c'ax ñuc bʌ Dios? ¿Yom ba mic ch'ʌmben tilel alʌ tat wacax an jax to bʌ 
jump'ejl i jabilel cha'an mi cʌq'uen tsʌnsʌbil bʌ i majtan? 

7¿Tijicña ba i pusic'al lac Yum che' cabʌl mi cʌq'uen tat tiñʌme' yic'ot lujump'ejl 

mil p'isoñib but'ul bʌ ti aceite? ¿Yom ba mi cʌq'uen jini yʌx alʌl, i p'olbal c bʌc'tal, 
cha'an mi' ñusʌbeñon c mul? 

8Tsa'ix i pʌsbeyet chuqui uts'at ti' wut. Jini jach woli' c'ajtibeñet. Mele chuqui tac 

toj. Pʌsʌ i yutslel a pusic'al yic'ot c'uxbiya. Peq'uesan a bʌ ti' tojlel a Dios. 

9Lac Yum woli ti t'an ti pejtelel Jerusalén. Jini winic am bʌ i ña'tʌbal, la' i 

ñʌch'tʌben i t'an. Talob la' contrajob mu' bʌ caj i jisañetla. Lac Yum woli' chocob 
tilel. 

10Come cabʌl la' jontolil. Mi' p'ojlel la' chubʌ'an cha'an la' xujch'. Mach tojic la' 

balanza yic'ot la' p'isoñib. 

11¿Yom ba mic to'ol ñusʌbeñob i mul jini xchoñoñelob mu' bʌ i lotiñob i pi'ʌlob 

yic'ot jechojc bʌ balanza? 

12But'ulob i yotot jini wen chumulo' bʌ yic'ot chubʌ'añʌl tsa' bʌ i tajayob ti leto 

yic'ot ti lotiya. Wen ñʌmʌlob ti lot. 

13Jini cha'an mi caj cʌq'ueñetla ñuc bʌ wocol cha'an mi la' toj la' mul. 

14Mi caj la' c'ux i bʌl la' ñʌc', pero chʌn an la' wi'ñal che' mi' yujtel la' c'ux. Ma'anic 

mi caj la' ñaj'an. Anquese mi la' cha'len ganar, ma'anic mi' jastiyel la' c'ʌn. Mi 
an i colojbal taq'uin, mi caj cʌq'ueñob la' contrajob. 

15Mi caj la' cha'len pac', pero ma'anic mi caj la' c'aj. Mi caj la' lon juch'ben i wut 

olivote'. Mach jasʌlic i yaceite cha'an mi la' bon la' bʌ. Mi caj la' lon yʌts' ts'usub. 
Ma'anic mi caj la' japben i ya'lel. 

16Tsa'ix la' jac'be i mandar Omri. Tsa'ix la' mele jontolil che' bajche' Acab. Jini 

cha'an mi caj c jisañetla. Mi caj cʌq'uetla ti tse'tʌntel. Mi caj la' wajlentel cha'an 
winicob ti pejtelel pañimil. 

Miqueas 7 

I sajtemal Israel 

1-2Obol jax c bʌ, come lajalon bajche' jini te' che' ujtemix i tuc'bentel i wut. 

Lajalon bajche' jini mu' bʌ i chʌcʌ sʌclan ts'usub yic'ot higo che' tsa'ix ñumi i 
yorajlel. Ma'anix mi' cʌytʌl mi ts'ita'ic cha'an mij c'ux, anquese cabʌl c wo'lel. 
Che' ja'el tsa'ix lu' jiliyob ti pañimil jini winicob tojo' bʌ i pusic'al. Ma'anix mi 
juntiquilic ila ti pañimil. Ti pejtelelob mi' cha'leñob tsʌnsa. Mi' chijtañob i pi'ʌlob 
che' bajche' xchijtaya me'. 

3Wen bʌxob ti jontolil. Wen ñʌmʌlob ti mulil. Jini xmeloñelob yic'ot año' bʌ i ye'tel 

mi' wersa c'ajtiñob taq'uin ñumen bajche' yom. Jini wen chumulo' bʌ on mi' 

yʌq'ueñob taq'uin cha'an mi' tajob i coltʌntel ti jontolil. Che' jini mi' tem socob 
meloñel. 

4Jini uts'at bʌ ti' wut i pi'ʌlob lajal i jontolil. Lajalʌch bajche' junts'ijt ch'ix o mi 

juntejc ch'ixte' cabʌl bʌ i c'ʌb. Mach jalix tal i yorajlel che' mi caj a toj a mul che' 
bajche' tsa' subentiyet. Mux i toj sajtel a pusic'al. 

5Mach yomic ñuc ti a pusic'al jini amigo a cha'an yic'ot a pi'ʌlob, yic'ot a wijñam 

am bʌ ti a wotot. 

6Come jini alob mi caj i ts'a'len i tat, jini xch'oc mi caj i yʌ'len i ña'. Jini c'ajtibil bʌ 

xch'oc mi caj i p'aj i yʌ'lib. Ya' jach ti' tojlel i pi'ʌlob mi caj i taj i contrajintel i yum 
otot. 

7Pero joñon mi caj c chʌn q'uel ti ñuc lac Yum. Mi caj c chʌn pijtan j coltʌntel ti 

Dios, come mi caj i yubin c t'an. 

Lac Yum mi' yʌq'ueñonla laj coltʌntel 

8Jatet mu' bʌ a contrajiñon, mach a lon tijicñesan a pusic'al. Come anquese 

tsac poj ubi wocol, mi caj c cha' taj c wenlel. Anquese añon ti ac'ʌlel yilal, lac 
Yum mi caj i cha' pʌsbeñon i sʌclel. 

9Mi caj j cuch che' mi' ju'sʌbeñon c pusic'al lac Yum, come tsac cha'le mulil ti' 

contra lac Yum. Mi caj i coltañon loq'uel ti' wenta j contrajob. Mi caj i yʌq'ueñob 
i toj i mul cha'an tsi' tic'layoñob. Mi caj i loc'sañon ba' i'ic' pañimil cha'an mi 
cajñel ti' sʌclel pañimil. Mi caj i pʌsbeñon i yutslel. 

10Che' mi' q'uelon j contra, mi caj i yubin quisin cha'an tsi' wajleyon. Tsi' 

subeyon: ¿Bac'an tsiquil a Yum Dios? che'en. Mi caj j q'uel che' p'ump'un mi' 
t'uchtʌntel che' bajche' oc'ol ti bij. 

11Tal i yorajlel mi caj i cha' wa'chocontel i ts'ajquil Jerusalén, pero mach ya'ic 

ba' jaxʌl ti ñaxan. Mi caj i yutsi ñuc'an jini tejclum. 

12Ti jim bʌ q'uin mi caj i tilelob jini año' bʌ ti Asiria yic'ot ti Egipto yic'ot ti junwejl 

jini ñoj ja' Eufrates, yic'ot ti junwejl jini ñajb tac, yic'ot ti wits tac. 

13Pero ñaxan mi caj i laj jisʌntel i lumal Israel cha'an ti' caj i jontolil. 

Lac Yum tsi' cha' p'unta israelob 

14La' c Yum. Cʌntan jini winicob x'ixicob a cha'año' bʌ, come jiñobʌch a wʌlac'. 

Yom tijicña mi' yajñelob ti potrero tac ya' ti Basán yic'ot ti Galaad che' bajche' ti 
yambʌ ora. 

15Lac Yum tsi' jac'ʌ: Mi caj c cha' pʌsbeñetla ñuc tac bʌ c melbal che' bajche' 

tsac pʌsbeyob la' tatob che' bʌ tsac loc'sayob ti majtan e'tel ya' ti Egipto. 

16Ti pejtelel pañimil mi caj i q'uelob c p'ʌtʌlel. Mi' cajelob ti quisin, come tsi' lon 

q'ueleyob i bʌ ti ch'ejl. Mi caj i mʌcob i yej. Mʌcʌl i chiquin cha'an bʌq'uen, 
che'en. 

17Mi caj i peq'uesʌntelob che' bajche' lucum jexecña bʌ mi' majlel ti lum. Mi caj 

i loq'uelob ya' ba' muculob che' bajche' motso'. Tsiltsilñayob ti bʌq'uen mi caj i 
tilelob ti' tojlel lac Yum. Mi caj i bʌc'ñañob ti pejtelel i pusic'al. 

18¿Am ba yambʌ Dios lajal bajche' jatet? Jatet jach ma' ñusan mulil. Ma' wʌc' ti 

ñajʌyel ti a pusic'al i jontolil a winicob tsa' bʌ colobʌjiyob. Come mach mich'etic 
ti pejtelel ora, Dios. Tijicña a pusic'al che' ma' pʌsbeñon lojon a c'uxbiya. 

19Mi caj a cha' p'untañon lojon. Mi caj a mucbeñon lojon c mul. Ñajt mi caj a lu' 

choc ochel c mul lojon ti' yebal colem ñajb. 

20Mi caj a wʌq'ueñon lojon i yutslel a t'an che' bajche' tsa' sube Jacob ti wajali. 

Mi caj a c'uxbiñon lojon che' bajche' tsa' sube Abraham yic'ot yambʌ c ñojte'el 
lojon. 

Nahum 

Nahum 1 

I mich'ajel Dios 

1Ch'oyol Nahum ti Elcos. Jiñʌch tsa' pʌsbenti Nahum ti Dios. Dios tsi' pʌsbe jini 

wocol mu' bʌ caj i chocbentelob tilel ti Nínive ti' lumal Asiria. 

2Lac Yum Dios mi' mich'an che' mi' yʌñob i pusic'al i cha'año' bʌ. Mi' 

q'uextʌbeñob i mul, cabʌl i mich'lel. Mi' q'uextʌbeñob i mul i contrajob. Ma'anic 
mi' cʌy i mich'leñob. 

3Jal mi' tejchel i mich'ajel lac Yum. Cabʌl i p'ʌtʌlel. Ma'anic mi' to'ol q'uel ti toj 

jini am bʌ i mul. Lac Yum mi' pʌs i p'ʌtʌlel ti sutujt ic' yic'ot ti p'ʌtʌl bʌ ic'. Lac 
Yum mi' pʌs i p'ʌtʌlel ti tocal. 

4Che' mi' tic' jini colem ñajb mi' tiquin. Jini colem ja' tac mi' sujtel ti tiquin pa'. Mi' 

lu' tiquin jamil ti' joctʌlel jini wits Basán yic'ot jini wits Carmelo. Mi' jilel i yʌxel 
te'el am bʌ ti Líbano. 

5Mi' ñijcʌyel wits ti' tojlel lac Yum. Mi' jejmel jini bujtʌl tac. Mi' yujquel lum ti' tojlel. 

Mi' jilelob winicob x'ixicob ti pejtelel pañimil. 

6Ma'anic majqui mi' mejlel ti wa'tʌl ti' tojlel i mich'lel lac Yum. Ma'anic majqui mi 

mejlel i cuchben i mich'lel. Come ticʌw che' bajche' c'ajc. Mi' bic'ti tojp'ejl xajlel 
cha'an ti' mich'lel. 

7Pero wen uts lac Yum ti' tojlel i cʌñʌyo' bʌ mu' bʌ i pijtañob. Wen xuc'ul mi' 

coltañob ti' yorajlel wocol. Mi' wen cʌn pejtel mu' bʌ i yʌc'ob i bʌ ti' wenta. 

8Pero mi caj i laj jisan i contrajob che' bajche' ti but' ja'lel. Mi caj i yajñesañob 

majlel c'ʌlʌl ti ic'ch'ipan bʌ pañimil. 

9Chuqui tac jach mi la' ña'tan la' mel ti' contra lac Yum mux i to'ol jilel. Lac Yum 

mi caj i mʌctan. Mi caj i jisan i contrajob. Jasʌl junñumel mi' q'uextʌbeñob i mul 
i contrajob. 

10Mi caj i chocob ti c'ajc che' bajche' tiquin ch'ix. Mi caj i pulelob che' bajche' 

tiquin bʌ jam. 

Mi caj i jisʌntel Nínive 

11Juntiquil yumʌl ti la' tojlel tsi' ña'ta i mel jontolil ti' contra lac Yum. Tsi' xiq'ui i 

pi'ʌlob ti jontolil. ¿Mach ba yujilobic bʌq'uen? 

12Lac Yum tsi' yʌlʌ: Anquese p'ʌtʌlob, anquese cabʌlob, mi caj i junyajlel 

jisʌntelob. Mi caj i sʌc jilelob. Tsa'ix cʌc'ʌyetla ti wocol israelob, pero jasʌlix. 

13Mi caj c jisʌben i p'ʌtʌlel Nínive che' bajche' te' cha'an ma' colel ti' c'ʌb. Mi caj 

c ts'ocbeñet jini cadena mu' bʌ i cʌchet, che'en. 

14Lac Yum tsi' sube i rey Asiria: Ma'anix mi caj i ña'tʌntel a c'aba', come a p'olbal 

ma'anic mi caj i ch'ʌmbeñet a we'tel. Mi caj c choc loq'uel ti' yotlel a dioste' tac 
jini diosob melbil bʌ ti te' yic'ot ti tsucul taq'uin. Mi caj c muquet come tuwet 
cha'an a jontolil, che'en. 

15Awilanix tilel ti wits tac jini mu' bʌ i cha'leñob subt'an. Talob ti ajñel cha'an mi' 

subob jini tijicña bʌ t'an cha'an tsa'ix lajmi guerra. Jini cha'an, cha'lenla q'uiñijel 
añet bʌ la ti Judá. Ts'ʌctesan la' t'an tsa' bʌ la' subu ti' tojlel Dios. Come ma'anix 
mi caj i cha' ñumelob ti jisaya la' contrajob. Jini jontolo' bʌ mi caj i junyajlel 
jisʌntelob. Suben la' Yum wocolix i yʌlʌ. 

Nahum 2 

Tsa' jisʌnti Nínive 

1Wen cʌntanla i ts'ajquil Nínive. Tsa'ix tili i contrajiñetla jini yujilo' bʌ jisaya. Wen 

q'uelela jini bij. Chajpanla la' bʌ, wen p'ʌtesan la' bʌ. 

2Come lac Yum mi caj i coltan Judá yic'ot Israel. Mi caj i cha' ac' ti colel, anquese 

jisʌbilix i chubʌ'an cha'an Asiria. 

3Chʌchʌc i mʌctijib tac jini soldadojob. Chʌchʌc i pislel jini p'ʌtʌl bʌ winicob, la' 

contrajob. Che'ʌch yilal i carreta tac bajche' i c'ʌc'al q'uin, che' bajche' i nich 
c'ajc lemlemña woli' pulel. Tujc'ʌbil i carreta tac ti caballo. Wen ch'ejlob ti xʌmbal 
jini caballo. 

4P'is woli ti ajñel jini carreta tac ti calle. Ora jach mi' ñumel. Mi' tilel mi' majlel. 

Lajalʌch yilal bajche' te' woli bʌ ti lejmel. Mi' ñumel tac che' bajche' chajc. 

5Jini rey mi' pʌy tilel año' bʌ i ye'tel ti guerra. Tʌclaw mi' majlelob ti ajñel ba'an i 

ts'ajquil tejclum cha'an mi' coltañob i bʌ. 

6Pero lolom jach. Tsa'ix jajmi i ti' tac jini colem ja' mu' bʌ i mʌctan ja' ame ochic 

ti tejclum. Wolix ti jejmel jini wen melbil bʌ otot i cha'an rey. 

7Woli' pʌyob loq'uel i yixic'al rey, pits'ilix. Cʌchʌl woli' pʌjyel majlel. Ch'ijiyemob 

jini criadajob. Woli' yuc'tañob. Che'ʌch yubil i yuq'uel bajche' i t'an xmucuy. Woli' 
jats'ob i tajn cha'an i ch'ijiyemlel. 

8Lajalʌch Nínive bajche' arroyojil, ora bʌ mi' sajp'ejl. Wa'i', wa'i', che'ob ti c'am 

bʌ t'an, pero mach i jac'ʌyic i soldadojob. Mi' chʌn puts'elob majlel. 

9Woli' xujch'ibentel sʌsʌc taq'uin, come pamal an jini chubʌ'añʌl. Cabʌlix jini 

letsem tac bʌ i tojol ti chajp ti chajp. Ma'anic i p'isol. Woli' laj chilbentel. 

10Jocholix jini tejclum. Laj jisʌbilix. Jejmenix jini otot tac. C'uñob i pusic'al jini ya' 

bʌ chumulob. Tsiltsilñayob i pix ti bʌq'uen. Cabʌl jax i ch'ijiyemlel, sʌcobix i wut 
cha'an bʌq'uen. 

11¿Bacan Nínive wʌle? Jini colem tejclum tsi' pʌsʌ i bʌ che' bajche' bajlum ti' 

tojlel yan tac bʌ tejclum. Wen ch'ejl. Wen yujil leto. Ma'anic majqui yujil bʌq'uen, 
mi xñoxob, mi jinic alobob. ¿Baqui woli' mucob i bʌ wʌle? 

12Wajali p'ʌtʌlet Nínive che' bajche' bajlum. Tsa' jisa a contrajob cha'an ma' 

we'san a walobilob yic'ot a wijñamob. Cabʌl tsa' tempa tilel chubʌ'añʌl yic'ot 
mozojob. Tsa' bujt'i otot tac ti a xujch'. 

13Pero i Yum Panchan yic'ot Pañimil wolix i contrajiñet. Wolix i jisʌbeñet a 

we'tijib cha'an guerra. Ya' wa'al jach a carreta tac. Ma'anix i yum. Chʌmeñobix 
jini ch'iton winicob c'uxbibilo' bʌ a cha'an. Ma'anix mi caj a cʌch tilel winicob 
cha'an ma' wotsañob ti to'ol e'tel. Ma'anix mi caj a cha'len yumʌl ti pañimil. 

Nahum 3 

1Obol a bʌ Nínive, pʌjq'uemet ti' ch'ich'el winicob. A wujil tsʌnsa. A wujil lotiya. 

A wujil xujch'. Ñʌmʌlet ti jontolil. 

2Ubin i t'an asiyal che' woli' tilel jini carreta tac yic'ot caballo tac, che' mi' tilelob 

ti ajñel cha'an mi' contrajiñet. 

3Q'uele jini lemlemña bʌ espada yic'ot lanza tac chucul bʌ i cha'an jini c'ʌchʌlo' 

bʌ soldadojob. Mach mejlic ti tsijquel jini chʌmeño' bʌ. Lʌtsʌlob ti calle tac jini 
ch'ujlelʌlob ti pejtelel jini tejclum. Winicob mi' jats'ob i yoc ti ch'ujlelʌl baqui jach 
mi' ñumelob. 

4Cha'an ti' caj i mul Nínive tsa'ix tili ili wocol, come i contrajob Dios. Tsi' mele 

che' bajche' ts'i'lel bʌ x'ixic. I t'ojol jax jini tejclum yujil bʌ lot, yujil bʌ wujt. Tsi' 
lotiyob yan tac bʌ tejclum cha'an mi' cʌyob chuqui toj. Tsi' cʌntesayob cha'an 
mi' ch'ujutesañob dioste' tac. 

5I Yum Panchan yic'ot Pañimil woli' yʌl: Wolij contrajiñet. Pejtelel año' bʌ ti 

pañimil mi caj i q'uelet che' pits'ilet, Mi caj cʌq'uet ti quisin. 

6Mi caj c pʌq'uet ti' ta' alʌc'ʌl. Ts'a' mi caj j q'uelet. Mi caj c tsictesañet ti' tojlel 

pejtelel winicob cha'an jontolet. 

7Jini mu' bʌ i q'uelet mi caj i tʌts' i bʌ. Mi caj i toj sajtelob i pusic'al. Jisʌbilix 

Nínive, che'ob. Pero ma'anic majqui mi caj i yuc'tañet. Ma'anic majqui mi' 
ñʌch'tesʌbeñet a pusic'al. 

8¿Ñumen xuc'ulet ba bajche' jini tejclum Tebas? Ya'an Tebas ti jini colem ja' 

Nilo. Joyol ti ja' i wenta ts'ajc. 

9Wen amigojob i bʌ yic'ot Etiopía yic'ot Egipto ba' tsi' taja i coltʌntel Tebas ti 

guerra. Ma'anic i p'isol i p'ʌtʌlel. Put yic'ot Libia tsi' coltayob ja'el. 

10Pero Tebas tsa' jisʌnti yic'ot jini ya' bʌ chumulob. Cʌchʌlob tsa' pʌjyiyob majlel 

ti to'ol e'tel. Jini alʌlob tsa' chojquiyob jubel ti xajlel tac ti jujump'ejl calle. Tsa' 
chʌmiyob. Jini soldadojob tsi' cha'leyob alas cha'an mi' q'uelob majqui mi' ch'ʌm 

ti' wenta jini año' bʌ i ye'tel. Tsi' yotsayob ti mozo. Cʌchʌlob ti cadena tac jini 
año' bʌ i ye'tel. 

11Jatetla ja'el ya' ti Nínive mi caj la' majlel che' bajche' xyʌc'ajel. C'unix pañimil 

mi caj la' wubin che' ma' mʌc a bʌ cha'an bʌq'uen ti' tojlel la' contrajob. 

12Mi caj i jisʌntel pejtel jini ts'ajquibil bʌ otot tac. Mi caj i yajlelob che' bajche' 

c'ʌnix bʌ i wut higuera che' mi' yujcuntel cha'an jini mu' bʌ i c'ux. 

13C'uñobix mi caj i laj sujtelob la' soldadojob che' bajche' x'ixicob. Mi caj i jajmel 

i tranca tac tejclum cha'an mi' yochelob la' contrajob. Mi caj i pulob ti c'ajc. 

14Chajpan la' bʌ come mi caj i joy contrajiñetla. Luchula tilel ja'. P'ʌtesanla jini 

wen melbil tac bʌ otot ba' mi caj la' wochel cha'an mi la' coltan la' bʌ. Ochenla 
ba' mi' joc'ob oc'ol. Melela cabʌl ladrillo cha'an mi la' cha' mel i ts'ajquil jini 
tejclum. 

15Pero mach loq'uiquetla. Che' woli to la' chajpan la' bʌ, jini c'ajc mi caj i 

jisañetla. Mi caj i tsʌnsañetla ti espada. Jini la' contrajob mi caj i jisañetla che' 
bajche' pimel mu' bʌ i c'ux sajc'. Anquese cabʌl mi la' p'ojlel, ma'anic mi caj la' 
colel. 

16Tsa' wen p'ojliyob xchoñoñel ti la' tojlel che' bajche' ec'. Tsi' but'uyob jini 

tejclum ti chubʌ'añʌl. Pero much'ucña la' contrajob. Mi caj i ch'ʌmob majlel la' 
chubʌ'an. 

17Jini año' bʌ i ye'tel mi caj i much'quiñob i bʌ che' bajche' sajc' che' ti' yorajlel 

tsʌñal. Pero mi caj i yajñesʌntelob majlel cha'an i contrajob. Mi' majlelob che' 
bajche' sajc' che' mi' q'uixñan pañimil ti q'uin. 

18Ubin, rey ti Asiria, chʌmeñobix jini año' bʌ i ye'tel ti a lumal. Pam pujquemobix 

ti wits tac a soldadojob yic'ot i pi'ʌlob. Ma'anix majqui mi' chʌn tempañob. 

19Mach lajmix a lojwel. Mux caj a chʌmel. Tijicñayob i pusic'al pejtel mu' bʌ i 

yubiñob. Mi caj i cha'leñob son. Mi caj i jats'ob i c'ʌb, come mi caj a chʌmel, 
jatet tsa' bʌ a tic'layob. 

Habacuc 

Habacuc 1 

Habacuc tsi' ts'a'le chuqui jontol 

1Jiñʌch jini t'an tsa' bʌ i yubi ti espíritu jini x'alt'an Habacuc. 

2¿Jayp'ejl to ora yom mic pejcañet c Yum, jinto ma' wubibeñon c t'an? Mic 

pejcañet ti c'am bʌ t'an: A wocolic coltañon lojon, cho'on, pero ma'anic ma' 
coltañon lojon. 

3¿Chucoch ma' wʌq'ueñon j q'uel ili jontolil, yic'ot i maña winicob? Jini jach mulil 

wolij q'uel ti pejtelel ora. Mi' tic'lañob i bʌ winicob. Baqui jach mic majlel an a'leya 
yic'ot leto. 

4Ma'anix i p'ʌtʌlel a mandar ba' ma'anic mi' jac'ob. Mach tojix mi' yujtel meloñel 

che' bajche' yom. Come an cabʌl xjontolilob, pero ma'anic jaytiquil tojo' bʌ. Jini 
xmeloñel mi' ch'ʌm i majtan ti' c'ʌb jini am bʌ i mul. Jini cha'an mach tojic mi' 
loq'uel jini meloñel. 

Lac Yum mi caj i c'ʌn caldeojob cha'an mi' yʌq'uen castigo Judá 

5Lac Yum tsi' yʌlʌ: Pam q'uele pañimil. Yom ma' ch'ʌmben isujm. Mi caj i toj 

sajtel a pusic'al cha'an jini mu' bʌ caj c cha'len, come an chuqui mi caj c mel 
che' cuxulet to ti pañimil. Ma'anic mi caj a ñope' jinto che' q'uelelix a cha'an. 

6Wolic p'ʌtesan jini caldeojob ch'oyolo' bʌ ti Babilonia. Wen jontolob. Mach 

yujilobic bʌq'uen. Mi' cha'leñob xʌmbal ti pejtelel pañimil cha'an mi' chilob 
chuqui tac yomob mach bʌ i cha'añobic. 

7Wen ch'ejlob jax, wen bʌc'ñʌbilob, come mi' melob che' bajche' jach yomob. 

Ma'anic mi' jac'ob i tic'ol. 

8Ñumen ajñel mi' cha'len xʌmbal i caballo che' bajche' bajlum. Ñumen jontol 

che' bajche' jini mate'el ts'i' am bʌ i wi'ñal. C'ʌchʌl woli' tilelob jini ch'oyolo' bʌ ti 
ñajtʌl. Mi' chañ'esañob i bʌ. Ora jach mi' tilelob che' bajche' xiye' mu' bʌ caj i 
c'ux i colojm. 

9Talob i jisañetla. Ma'anic majqui mi' mʌctañob. Wersa mi caj i bʌc' ochelob ti 

la' tojlel che' bajche' ic' ch'oyol bʌ ti' pasibal q'uin. Ma'anic i tsicol jini cʌchʌlo' 
bʌ mu' bʌ caj i pʌyob majlel. 

10Mi' wajleñob reyob yic'ot yumʌlob. Mi' ñumelob ti ts'ajc. Mi' p'ulchocoñob letsel 

lum ti' t'ejl cha'an mi' letselob ochel. Jini ts'ajc ma'anic mi' mʌctañob. Mi caj i 
mʌjlel i cha'añob. 

11Ti ora jach mi' ñumelob majlel che' bajche' p'ʌtʌl bʌ ic'. Añob i mul ili winicob 

come cʌyʌlob ti' dios te' tac. Mi' lon ña'tañob ya' tilem i p'ʌtʌlel, che'en lac Yum. 

I t'an Habacuc 

12C Yum Dios ch'ujulet bʌ, ¿mach ba jatetic jach mero Dioset c'ʌlʌl ti' cajibal 

pañimil? Ma'anic mi caj c chʌmel lojon, c Yum. Tsa' jach a chocoyob tilel cha'an 
ma' melon lojon. Xuc'ulet c Yum, c Xajlel. Tsa' wʌc'ʌyon lojon ti wocol ti' tojlel 
caldeojob cha'an ma' ju'sʌbeñon lojon c pusic'al cha'an mij cʌy lojon c mul. 

13Jontolon lojon. Pero ñumen an i jontolil jini caldeojob. Sʌquet. Mach cujchic a 

q'uel mulil tic tojlel lojon. Jini cha'an ¿chucoch ma' chʌn cuchbeñob i mul jini 
caldeojob woli bʌ i jisañon lojon? Mach yomic che' jach ma' q'uelob come woli' 
tic'lañon lojon xjontolilob ñumen cabʌl bʌ i mul bajche' joñon lojon. 

14Mach lajalonic lojon che' bajche' chʌy mu' bʌ c chuc lojon mu' bʌ c tsʌnsan. 

Mach lajalonic lojon bajche' bʌte'el tac mach bʌ anic i yum. 

15Jini caldeojob mi' chucob chʌy ti luquijib yic'ot ti chimo'chʌy. Tijicña i pusic'al 

che' chuculon lojon i cha'an bajche' chʌy. 

16Mi' ch'ujutesañob i chimo'chʌy. Mi' lon alob jiñʌch i dios. Mi' pulbeñob pom 

come ya' tilem cabʌl i chubʌ'an. 

17¿Mu' ba caj a chʌn ac'on lojon ti chujquel ti pejtelel ora? ¿Mu' ba caj i chʌn 

mʌjlel i cha'añob mach bʌ yujilobic p'untaya? 

Habacuc 2 

Lac Yum tsi' jac'be Habacuc 

1Mi caj c letsel ti wa'tʌl ti q'ueloñib cha'an mic pijtan Dios, cha'an mij q'uel 

bajche' mi caj i jac'beñon. Mi caj cubin chuqui mi caj i subeñon cha'an wulwulña 
c pusic'al. 

2Lac Yum tsi' yʌlʌ: Ts'ijbun chuqui mic subeñet. Wen tsiquil yom jini letra tac 

cha'an mi mejlel i q'uelob jini xñumelob cha'an mi' bʌc' majlelob i subeñob yaño' 
bʌ. 

3Anquese jal to mi caj i yujtel pejtel iliyi, pero wersa mi caj i lu' ts'ʌctiyel che' ti' 

yorajlel. Mach cujilic lot. Mi woli' jal'an yubil, yom xuc'ul ma' chʌn pejcan, come 
melel mi caj i bʌc' tilel che' ti' yorajlel. 

4Jini jontolo' bʌ mi' bajñel q'uelob i bʌ ti ñuc. Mi' lon chañ'esañob i bʌ, pero mi 

caj i jilelob. Pero jini toj bʌ mi' q'uelon ti ñuc. Mi caj i cuxtʌyel. 

5Jini caldeojob mi' chañ'esañob i bʌ, come woli' lotiñob i bʌ che' bajche' jini mu' 

bʌ i jap vino. Ti' tsʌytsʌyñʌyel i pusic'al tsi' ch'ʌmʌyob ti' wenta cabʌl tejclum 
tac, pero an to yom i cha'añob. Lajal i wo'lel che' bajche' mucoñibʌl. Ti pejtelel 
ora mach jasʌlic i cha'an. 

Mel pusic'al ti' tojlel xmulilob 

6Tal i yorajlel che' mi caj i wajlentel Babilonia cha'an pejtel jini tejclum tac 

chuculo' bʌ i cha'an. Mi caj i yʌlob: “Obol a bʌ come xujch'et. Wolix a 
q'uextʌbentel a jontolil. Ts'ʌcʌl mi caj a toj pejtelel a jontolil”, che'ob. 

7Jini xbeta taq'uiñob mi caj i bʌc' mich'leñet. Mi caj i chilbeñet pejtelel a 

chubʌ'an. 

8Ti' caj cha'an tsa tic'la yambʌ winicob ti ñaxan, talob i tic'lañet jini yan tac bʌ 

tejclumob cha'an mi' q'uextʌbeñet a mul. Tsa' tsʌnsa cabʌl i pi'ʌlob. Tsa' 
jisʌbeyob i lum yic'ot i tejclum tac. P'ump'un tsa' tic'la jini ya' bʌ chumulob. 

9Obol a bʌ cha'an tsa' p'ojlesa a chubʌ'an ti' caj a jontolil. Ma' lon ña'tan mi 

mejlel a puts'tan jini ñuc bʌ wocol mu' bʌ caj i tajet. 

10Quisintic tsa' mele. Tsa' wʌc'ʌ a bʌ ti ts'a'lentel. Tsa' tsʌnsa cabʌl winicob ti 

cabʌl lum. Wersa mi caj a chʌmel. 

11Wen tsiquil a mul. Testigojʌch a wotot. Jini xajlel tac am bʌ ti a wotot mi caj i 

letsan i t'an ti a contra. Jini i te'el tac a wotot mi caj i tem i t'an yic'ot. 

12Obol a bʌ mu' bʌ a lon wa'chocon a wotot ti taq'uin tsa' bʌ a taja ti tsʌnsa yic'ot 

ti xujch'. 

13P'isi ti a wenta chuqui mi' yʌl lac Yum. Mi caj i sujtel ti' tʌñil c'ajc pejtel i 

chubʌ'an jini mach bʌ anic mi' ñopob Dios. Lolom jach mi' bajbeñob e'tel. 

14Tal i yorajlel che' mi caj i wen p'ojlel i ña'tʌntel lac Yum ti pejtelel pañimil che' 

bajche' mi' mʌctan lum jini colem ñajb. 

15Obol a bʌ mu' bʌ a wʌq'uen i jap lembal a pi'ʌl ti chumtʌl. Tʌwʌlet ja'el mu' bʌ 

a xic'ben lembal a pi'ʌl cha'an jach ma' wen q'uelben i bʌc'tal che' yʌquix. 

16Mi caj i sujtel a ñuclel ti quisin. Mi caj a pʌy tilel i mich'ajel Dios ti a tojlel. Mi 

caj a wubin wocol, mi caj a wubin quisin. 

17Che' bajche' tsa' seq'ue jubel jini te' ti Líbano, che' ja'el mi caj a tsejpel jubel. 

Che' bajche' tsa' jisa winicob, che' ja'el mi caj i jisañet jini bʌte'el, cha'an ti' caj 
pejtelel a tsʌnsa yic'ot a jontolil ti pejtelel pañimil. 

18¿Chuqui i ye'tel jini dios tac i melbal jach bʌ winicob? ¿Mach ba wolic a ñop 

lot che' ma' lon ña'tan mux caj i coltañet? Tontojet che' ma' ch'ujutesan i melbal 
a c'ʌb, mach bʌ yujilic t'an. 

19Obol i bʌ jini mu' bʌ i lon suben jini dios te' cha'an mi' coltan. Lolom jach mi' 

pejcan jini dios xajlel mach bʌ yujilic t'an. To'ol tep'bil jach ti oro yic'ot ti plata, 
pero ma'anic i cuxtʌlel, che'en lac Yum. 

20Pero wʌ'ʌch an lac Yum ti Ch'ujul bʌ i Templo. Yom ñʌch'ʌletla ti' tojlel lac 

Yum mu' bʌ caj i mel winicob ti pejtelel pañimil. 

Habacuc 3 

I yoración Habacuc 

1Jiñʌch i yoración jini x'alt'an Habacuc: 

2C Yum, tsa'ix cubi jini tsa' bʌ a cha'le. Mic ch'ujutesañet come bʌc'ñʌbilet 

cha'an pejtel a we'tel. Yomix ma' cha' coltañon lojon che' bajche' ti wajali. 
Pʌsbeñon lojon a p'ʌtʌlel ti coltaya. Che' mich'et, ña'tan a p'untañon lojon. 

3Talix Dios. Woli' loq'uel ti Sinaí wits ba' tsi' yʌc'ʌ mandar. Woli' ñumel tilel ti 

colem bʌ i tiquiñal pañimil. Wen uts'atax Dios. Sʌcjaman jax panchan ti' sʌclel. 
Ti pejtelel pañimil woli' sujbel i ñuclel. 

4Baqui jach mi' mel i ye'tel Dios mi' tsictiyel i c'ʌc'al che' bajche' i c'ʌc'al q'uin 

mu' bʌ i mixun lac wut. Mi' ñuc'an i pusic'al cha'an cabʌl i p'ʌtʌlel. 

5Mi' choc majlel i t'an cha'an mi' c'am'an winicob. Mi' chʌmelob ti c'ajc. 

6Dios mi' poj wa'tʌl cha'an mi' can q'uel pañimil. Ti ora mi' yʌc' ti jilel i yumʌntel 

winicob. Mi' top' jini wits tac mach bʌ yujilic ñijcuyel ti pejtelel ora. Mi' 
pʌcchocoñob i bʌ jini bujtʌl tac ti' tojlel. Lajalʌch lac Yum wʌle che' bajche' ti 
pejtelel ora. 

7Wolij q'uel jini xchumtʌlob ti Cusán yic'ot ti Madián. Woliyob ti cabʌl wocol. 

Tsiltsilñayob ti bʌq'uen. 

8-9C Yum Dios, ¿tsa' ba a mich'le jini ja' tac che' bʌ tsa' t'oxle jini colem ñajb? 

Ma'anic, come tsa' jach a mele cha'an ma' coltan winicob x'ixicob. Ti pejtelelob 
tsi' q'ueleyob a p'ʌtʌlel che' bʌ tsa' mʌjli a cha'an. Tsa' wʌc'ʌ a t'an, tsa' pasi ja' 
ti lum. 

10Tsi' q'ueleyet jini wits tac. Tsi' ñijcayob i bʌ cha'an bʌq'uen. Tsa' bujt'i ja'. 

Mich'ix yubil jini colem ja' che' woli' choc i bʌ ti ajñel. Tsa' wa'le ti ora che' bʌ tsi' 
yubi a t'an. Mi' sub a ñuclel ti c'am bʌ t'an. 

11Jini q'uin yic'ot uw mi' wa'tʌlob ti' bijlel. P'is mi' majlel a t'an che' bajche' i te'el 

jalʌjb. Mi' pʌs i c'ʌc'al che' bajche' espada. 

12Ti a mich'lel tsa' ñumiyet ti pañimil. Tsa' jisa cabʌl tejclum tac. 

13Tsa' majliyet ti' tojel i wut a winicob cha'an ma' coltañob. Tsa' colta jini 

yajcʌbilo' bʌ a cha'an. Tsa' top'be i jol jini xjontolil. Tsa' wʌc'ʌ ti tsictiyel pejtel i 
bʌquel. 

14Tsa' wʌq'ueyob i wʌlʌc tsʌnsañob i bʌ soldadojob ti lanza che' bʌ tsa' tili i 

contrajiñob israelob che' bajche' sutujt ic'. Tsi' lon ña'tayob i mucul jisañob jini 
p'ump'uño' bʌ. 

15A winicob c'ʌchʌlob tsi' cha'leyob xʌmbal ñumel ti colem ñajb. Tsi' t'oxo i bʌ 

ja'. Tsa' wa'le ti chan. 

Xuc'ul tsi' ñopo Habacuc 

16Tsiltsilñayon ti bʌq'uen che' mi cubin a t'an. C'unix pañimil cha'an bʌq'uen. 

T'ʌlt'ʌlña ti bʌq'uen c pusic'al. Ñʌch'ʌl mi caj c pijtan jini q'uin che' mi' tajob wocol 
laj contrajob yomo' bʌ i jisañonla. 

17Anquese ma'anic mi' cha'len ñich jini higuera te', anquese ma'anic mi' yʌc' i 

wut jini ts'usubil, anquese ma'anic mi' wen loq'uel i wut olivote', anquese 
ma'anic mi' yʌc' i wut lac pʌc'ʌb cha'an jasʌl mi laj c'ux, anquese mi' chʌmel 
alʌc'ʌl ya' ti potrero, anquese jochol mi' cʌytʌl jini corral, 

18pero tijicñayon cha'an lac Yum. Mi caj i ñuc'an c pusic'al ti Dios mu' bʌ i 

coltañon. 

19Lac Yum Dios jiñʌch caj coltaya. Mi' p'ʌtesʌbeñon coc cha'an ñumen ajñel 

mic cha'len xʌmbal bajche' me'. Mi' yʌc'on ti letsel ya' ti' chañelal wits. (C'ay 
cha'an xcʌntesa c'ay: Yom c'ʌyintel yic'ot música an tac bʌ i ch'ajñal.) 

Sofonias 

Sofonias 1 

1Lac Yum tsi' pejca Sofonías (i yalobil Cusi, i yalobil bʌ Gedalías, i yalobil 

Amarías, i yalobil Ezequías) ti jini jabil che' woli' yumʌntel jini rey Josías (i yalobil 
Amón) ya' ti Judá. 

2Lac Yum tsi' sube: Mi caj c jisan pejtel a lumal yic'ot pejtel chuqui tac an, 

che'en. 

3Mi caj c jisan winicob, yic'ot pejtel cotcotña bʌ, yic'ot xwejlel mut, yic'ot chʌy 

am bʌ ti ja', yic'ot xmulilob yic'ot i maña. Mi caj c junyajlel jisan winicob yic'ot 
pejtel chuqui tac mi' c'uxbiñob. 

4Mi caj cʌq'ueñob wocol ya' ti Judá yic'ot ti Jerusalén. Mi caj c laj jisan jini mu' 

bʌ i ch'ujutesañob Baal yic'ot i motomajob. Ma'anix mi caj i chʌn ña'tʌntelob i 
c'aba'. 

5Mi' lon ñocchocoñob i bʌ ti calle cha'an mi' ch'ujutesañob jini q'uin yic'ot uw 

yic'ot ec'. Mi' lon tajoñob ti t'an che' woli' ch'ujutesañob Milcom. 

6Mi caj c tem jisan jini tsa' bʌ i cʌyʌ i tsajcañon yic'ot jini mach bʌ anic tsi' 

tsajcayon, mach bʌ anic tsi' pejcayon, che'en lac Yum. 

7Ñʌjch'enla ti' tojlel lac Yum Dios, come lʌc'ʌlix jini q'uin che' mi caj i cha'len 

meloñel lac Yum. Mi caj i yʌc'ob ti tsʌnsʌntel i tejclumob. Yajcʌbilob mu' bʌ caj 
i cha'leñob tsʌnsa. 

8Lac Yum tsi' yʌlʌ: Ti' yorajlel meloñel mi caj cʌq'ueñob i toj i mul jini ñuc bʌ 

yumʌlob, yic'ot año' bʌ i ye'tel ti Judá, yic'ot pejtel mu' bʌ i lon ch'ʌlob i bʌ che' 
bajche' sajtemo' bʌ. 

9Ti jim bʌ q'uin mi caj cʌq'ueñob i toj i mul pejtel mu' bʌ i tsajcañob i costumbre 

jini mach bʌ anic mi' cʌñob Dios. Mi caj i tojob i mul mu' bʌ i cha'leñob xujch', 
yic'ot tsʌnsajob mu' bʌ i but'beñob i yotot i yumob yic'ot i xujch'. 

10Ti jim bʌ q'uin cabʌl mi caj i cha'leñob uq'uel yic'ot oñel ya' ti' ti' tac Jerusalén, 

yic'ot ti entʌl, yic'ot ya' ti bujbujtʌl. 

11Cha'lenla oñel winicob ti choñoñibʌl, come mach chʌn talobix xchoñoñelob. 

Ma'anix i ye'tel jini mu' bʌ i p'isob taq'uin. 

12Ti jim bʌ ora mi caj c tsajin ñumel Jerusalén yic'ot c'ajc cha'an mi cʌq'ueñob i 

toj i mul jini winicob sojlemo' bʌ ti mulil. Mi' yʌlob ti' pusic'al: “Ma'anic i c'ʌjñibal 
lac Yum. Mach yujilic coltaya, mach yujilic jisaya”, che'ob. 

13Jini cha'an mi caj i laj chilbentelob i chubʌ'an che' mi' tilelob i contrajob. Jochol 

mi caj i cʌytʌl i yototob. Jini mu' bʌ i wa'chocoñob i yotot ma'anic mi caj i 
chumtʌlob ya'i. Jini mu' bʌ i pʌc'ob i ts'usub ma'anic mi caj i japob i ya'lel ts'usub. 

I yorajlel i mich'ajel lac Yum 

14Lʌc'ʌlix jini bʌbʌq'uen bʌ q'uin. Mach jalix mi' tilel. Wen bʌc'ñʌbil i t'an lac Yum 

ti jini q'uin. C'am mi' cajelob ti oñel jini ch'ejlo' bʌ. 

15Jini q'uin i q'uiñilelʌch i mich'ajel lac Yum, i q'uiñilel i ch'ijyemlel yic'ot wocol 

yic'ot mel pusic'al yic'ot c'oj'ol. I q'uiñilelʌch ic'ch'ipan bʌ pañimil, che' mʌcʌcña 
pañimil. 

16I q'uiñilelʌch guerra che' mi' wustʌl jini trompeta, come bʌbʌq'uen mi' jilelob 

jini wen p'ʌtʌl bʌ tejclum. 

17Mi caj cʌq'ueñob wocol winicob. Tʌctʌcña mi' cajelob ti xʌmbal che' bajche' 

xpots' cha'an tsi' cha'leyob mulil ti' contra i Yum. Jini cha'an mi caj cʌc' ti bejq'uel 
i ch'ich'el che' bajche' ja'. Mi caj i sujtel i bʌc'tal che' bajche' i ta' alʌc'ʌl, che'en. 

18Mach mejlic i coltañet a taq'uin ti' q'uiñilel wocol che' mich' lac Yum, come 

pejtel pañimil mi caj i jisʌntel cha'an i mich'lel. Isujm mach jalic mi caj i laj jisan 
jini año' bʌ ti Judá. 

Sofonias 2 

Yom mi la' cʌy la' mul 

1Winicob ti pejtelel pañimil, tempan la' bʌ. Ña'tanla xñusa t'añetla. Mach la' 

wujilic quisin. 

2Wʌn mele la' pusic'al che' max to c'otemic i yorajlel tojmulil, come ora mi' ñumel 

q'uin che' bajche' ic'. Wʌn toj'esan la' bʌ che' maxto anic woli' choc tilel i mich'lel 
lac Yum cha'an mi' jisañetla. 

3C'ajtiben la' coltʌntel pejtel utso' bʌ la' pusic'al tsa' bʌ la' ñopbe i t'an. Yom mi 

la' sajcan la' toj'esʌntel yic'ot i yutslel la' pusic'al. Tic'ʌl che' jini mi caj i ñusañet 
lac Yum che' mi' choc tilel i mich'ajel ti jini bʌc'ñʌbil bʌ q'uin. 

Gaza yic'ot jini filisteojob 

4Jochol mi caj i cʌytʌl Gaza yic'ot Ascalón. Mi caj i laj jisʌntel Asdod ti jump'ejl 

jach q'uin. Mi caj i bojquel loq'uel Ecrón. 

5¡P'ump'uñob jax jini chumulo' bʌ ti' ti' ja' ya' ti' tejclum tac Canaán! Come lac 

Yum tsi' yʌc'ʌ i t'an ti' contra filisteojob: Mi caj c junyajlel jisañetla. Ma'anic 
majqui mi caj i cʌytʌl, che'en. 

6Jini i ti' ja' mi caj i sujtel che' bajche' jamil ba' mi' yajñelob xcʌnta tiñʌme'ob 

yic'ot i yʌlac'. 

7Ya' mi caj i majlelob ti chumtʌl i colojbal i p'olbal Judá. Ya' mi caj i c'ajob i yo ti' 

yotot tac Ascalón ba' ma'añobix i yum. Come lac Yum mi caj i cha' pʌsbeñob i 
yutslel. Mi caj i cha' aq'ueñob i wenlel. 

Moab yic'ot jini Amón 

8Tsi' yʌlʌ lac Yum: Tsa cubibeyob i t'an jini ch'oyolo' bʌ ti Moab yic'ot ti Amón 

che' mich'ob. Woli' ts'a'leñob c tejclumob. Chan tsi' meleyob i bʌ. Tsa' ochiyob 
ti' lumal c tejclumob cha'an mi' chilbeñob i chubʌ'an. 

9Joñon i Yumon panchan, i Dioson israelob. Jini cha'an mi caj c jisan Moab 

yic'ot Amón che' bajche' Sodoma yic'ot Gomorra. Ya' ti' lumal mi caj i pasel 
stsajatun. Mi caj i sujtel jini lum ti ats'am. Jochol mi caj i cʌytʌl ti pejtelel ora. Jini 
c winicob tsa' bʌ cʌleyob mi caj i tilel i ch'ʌmob la' chubʌ'an, che'en lac Yum. 

10Pejtel ili wocol mi caj i tajob cha'an tsi' chañ'esayob i bʌ. Mi caj i tojob i mul 

cha'an tsi' ts'a'leyob c winicob. 

11Mi caj cʌq'ueñob cabʌl wocol. Mi caj i junyajlel jisañob i diosob ti pejtelel 

pañimil. Ti jujumpejt lum ba' chumulob winicob mi caj i ch'ujutesañon. Che' tsi' 
yʌlʌ lac Yum. 

Etiopía yic'ot Asiria 

12Jatetla ja'el añet bʌ la ti Etiopía mi caj la' tsʌnsʌntel ti guerra. 

13Mi caj i c'otel i mich'ajel lac Yum ti' contra Asiria am bʌ ti norte. Mi caj i jisan. 

Mi caj i junyajlel jisan Nínive. Jochol mi caj i cʌytʌl che' bajche' i tiquiñal pañimil. 

14Ya'i mi' cajelob ti buc'bal alʌc'ʌl. Mi caj i melob i yotot bʌte'el yic'ot xwejlel mut 

ti chajp ti chajp. Ya' ti tocol tac bʌ lum mi' cajelob ti uq'uel jini bʌte'el. Ti' pam i 
yoyel otot jini te'lemut mi' cajelob ti ch'ijiyem bʌ c'ay, come ma'anix mi ts'ita'ic 
te' ba' mi' mejlel ti t'uchtʌl tac. 

15Ti yambʌ ora tijicña jini tejclum. Mach yujilic bʌq'uen. Jini ya' bʌ chumulob tsi' 

lon alʌyob ti' pusic'al: Ma'anic yambʌ tejclum bajche' iliyi. Wen ñuconla. Ma'anic 
majqui mi' tic'lañonla. Che' tsi' lon alʌyob. Pero wʌle tsa' sujti jini tejclum ti' yotot 
bʌte'el. Jini xñumelob mi caj i tujbañob. Mi caj i ts'a'leñob. 

Sofonias 3 

I wocol Jerusalén 

1Mi caj la' toj la' mul añet bʌ la ti Jerusalén. Pʌjq'uemetla ti mulil. 

2Tsa' la' tic'la la' pi'ʌlob. Ma'anic tsa' la' ñich'ta jini t'an. Ma'anic tsa' la' wubi la' 

tic'ol. Ma'anic tsa' la' bʌc'ña lac Yum. Ma'anic tsa' la' lʌc'tesa la' bʌ ba'an Dios. 

3Come jini yumʌlob chan tsi' meleyob i bʌ che' bajche' wen bʌbʌq'uen bʌ 

bajlum. Jini juezob ti mucul jach mi' melob winicob che' bajche' bʌte'el ts'i' mu' 
bʌ i lu' jisan i colojm. Che' ti yijc'ʌlal ma'anix tsiquil baqui tsi' cʌyʌ i bʌquel. 

4Jini x'alt'añob la' cha'an wen mañʌjax bajche' mi' melob. Wen yujilob lotiya. Jini 

motomajob ja'el mi' bib'esañob jini Templo. Mi' socbeñob i sujmlel jini mandar. 

5Pero ya'an lac Yum ti yojlil tejclum. Ma'anic mi' mel jontolil. Ti jujump'ejl sʌc'ajel 

toj mi' melonla. Mi' pʌsbeñonla chuqui toj. Mi' ts'ʌctesan i t'an. Pero jini xmulil 
mach yujilic quisin. 

6Tsi' yʌlʌ lac Yum: Tsac jisa cabʌl tejclumob. Jocholix i chumlibob. Pim i bijlel. 

Ma'anix majch mi' ñumel ti calle. Ch'ijiyem jax tsa' cʌle tac tejclum. Ma'anix i 
yum otot. 

7Tsa cʌlʌ mi caj i bʌc'ñañoñob. Mi caj i jac'ob i tic'ol. Che' jini ma'anic mic 

junyajlel jisañob yic'ot pejtel i lumal. Pero wersa tsac jisayob. Tsa' utsi caji i 
socob i bʌ. Leco jax i melbalob. 

Tal i coltʌntel 

8Jini cha'an ña'tanla tal jini q'uin che' mi caj c melob. Pijtanla come tsa cʌc'ʌ c 

t'an cha'an mic tempan tilel winicob ti pejtelel pañimil parte tac bʌ i lumal, cha'an 
mi cʌq'ueñob i toj i mul. Mi caj i yubiñob c mich'ajel. Mi caj i laj jilelob ti pejtelel 
pañimil cha'an cʌlʌx jax c mich'ajel. Woli ti pulel che' bajche' c'ajc. 

9Ti jim bʌ q'uin mi caj cʌq'ueñob c winicob jump'ejl jach bʌ t'an cha'an mi' laj 

pejcañoñob ti' Yum, cha'an comol mi' ch'ujutesañoñob. 

10Jini ch'oyolo' bʌ ti ñajtʌl c'ʌlʌl ti' ti' ja' ti Etiopía mi caj i pi'leñob tilel c winicob 

mu' bʌ i pejcañoñob. Jini pam pujquemo' bʌ c winicob mi caj i ch'ʌmbeñoñob 
tilel c majtan. 

11Ti jim bʌ q'uin ma'anix mi caj la' wubin quisin cha'an pejtel chuqui tsa' la' mele 

che' bʌ tsa' la' contrajiyon. Ti jim bʌ ora mi caj c jisan jini chan bʌ mi' melob i 
bʌ. Che' jini ma'anix ti la' tojlel majqui mi' chañ'esan i bʌ ti ch'ujul bʌ c wits. 

12Pero jini utso' bʌ i pusic'al yic'ot p'ump'uño' bʌ mu' bʌ i ñopoñob mi caj c 

p'untañob come i Yumon. 

13Jini i colojbal israelob ma'anix mi caj i chʌn cha'leñob jontolil mi lot. Ma'anix 

mi caj i chʌn c'ʌñob i yac' ti lotiya. Mi caj i cʌntʌntelob che' bajche' tiñʌme'. 
Tijicñayob mi caj i c'ajob i yo. Ma'anix majqui mi caj i chʌn bʌc'tesañob. Che' 
tsi' yʌlʌ lac Yum. 

14C'ʌyin lac Yum, i yalobilet bʌ Sion. Subu i ñuclel lac Yum, Israel. Yom 

tijicñayet. La' ñuc'ac a pusic'al añet bʌ ti Jerusalén. 

15Come lac Yum tsa'ix ujti i melet. Tsa'ix i choco loq'uel a contrajob. I Rey Israel 

jiñʌch lac Yum. Wolix i yajñel ti a tojlel. Mach chʌn talix wocol. Ma'anix mi caj a 
cha'len bʌq'uen. 

16Ti jim bʌ q'uin mi caj i subentelob jini año' bʌ ti Jerusalén: Mach ma' cha'len 

bʌq'uen, añet bʌ ti Sion, p'ʌtesan a bʌ. 

17Come lac Yum an a wic'ot. Jini P'ʌtʌl Bʌ mi caj i coltañet. Tijicña mi caj i yubin 

yic'otet. Mi caj i yʌq'ueñet a c'aj a wo. Mi caj i c'uxbiñet. Mi caj i cha'len c'ay 
come tijicña mi' q'uelet. 

18Joñon mi caj c tempan tilel c cha'año' bʌ tsa'ix bʌ c'ojyiyob ti uq'uel ya' ba' tsi' 

cuchuyob wocol ba' pujquemob. Mi caj c jisan la' contrajob tsa' bʌ i ts'a'leyetla. 

19Mi caj cʌq'ueñob i toj i mul jini xjontolilob tsa' bʌ i tic'layetla. Mi caj j coltan jini 

mach bʌ wenic i yoc. Mi caj c pʌy tilel jini sajtemo' bʌ ti jujuntiquil. Mi caj 
cʌq'ueñob i ñuclel ti' tojlel pejtelel pañimil ba' tsa' a'lentiyob. 

20Ti jim bʌ q'uin che' mic much'quiñetla mi caj cʌq'ueñetla la' ñuclel ti' tojlel pejtel 

winicob. Mi caj i c'uxbiñetla ti pejtelel pañimil. Mi caj i subob la' ñuclel che' mic 
cha' pʌyetla tilel ti la' lumal, che' mi cʌq'ueñetla la' wenlel. Tijicña mi caj la' q'uel 
che' mi' yujtel, che'en lac Yum. 

Hageo 

Hageo 1 

Tsa' subentiyob cha'an mi' melob Templo 

1Che' ñumenix jum'p'ejl jab woli' cha'len yumʌntel jini rey Darío, che' ti ñaxan 

bʌ tsic ti agosto, jini x'alt'an Hageo tsa' caji i sub i t'an lac Yum. Hageo tsa' caji 
i subeñob Zorobabel (i yalobil Salatiel), jini gobernador ti Judá, yic'ot Josué (i 
yalobil Josadac), jini ñuc bʌ motomaj. 

2Tsi' yʌlʌ i Yum Panchan yic'ot Pañimil: Ili winicob x'ixicob woli' lon alob maxto 

i yorajlelic cha'an mi' melbeñon c Templo. Che' tsi yʌlʌ lac Yum. 

3Jini x'alt'an Hageo tsa' caji i sub i t'an lac Yum. 

4Lac Yum tsi' yʌlʌ: ¿I yorajlelix ba mi la' chumtʌl ti wen melbil bʌ la' wotot? Mach 

i yorajlelic, come jejmen to ili cotot, che'en. 

5Woli ti t'an i Yum Panchan yic'ot Pañimil: Ña'tanla bajche' añetla. 

6Wen on chuqui tsa' la' pʌc'ʌ. Ts'ita' jach tsa' la' c'aja. Mi la' cha'len we'el, pero 

ma'anic mi la' ñaj'an. Mi la' jap ja', pero ma'anic mi' lajmel la' tiquin ti'. Mi la' xoj 
la' pislel, pero ma'anic mi la' q'uixñan. Lolom jach mi la' cha'len ganar, come mi 
la' lon otsan i tojol la' we'tel ti tsijlem bʌ i yajñib la' taq'uin, che'en. 

7Tsi' yʌlʌ i Yum Panchan yic'ot Pañimil: Ña'tanla bajche' añetla. 

8Cucula ti letsel ti wits. Ch'ʌmʌla tilel te' tac. Cha' melela ili cotot cha'an tijicña 

mij q'uel, cha'an mi' tsictiyel c ñuclel, che'en lac Yum. 

9Mi la' lon ña'tan on mi caj la' lot la' chubʌ'an. Ts'ita' jach mi la' taj. Tsac wujta 

yilal cha'an mi' sʌc jilel chuqui tac tsa' la' ch'ʌmʌ tilel ti la' wotot. ¿Chucoch? 
che'en i Yum Panchan yic'ot Pañimil. Come jejmen ili cotot, anquese wen 
bʌxetla ti la' wotot ti jujuntiquiletla. 

10Jini cha'an jini tocal ma'anix mi' yʌq'ueñetla ja'al. Jini lum ma'anix mi' yʌc' ti 

colel pʌc'ʌbʌl. 

11Tsa cʌc'ʌ jajmel ti pejtelel lum yic'ot ti pejtelel wits tac, cha'an ma'anic mi' colel 

trigo. Ma'anic i ya'lel ts'usub mi aceite. Mi' tiquin pejtelel pʌc'ʌbʌl tac. Jini cha'an 
mi' yubiñob wocol winicob x'ixicob yic'ot alʌc'ʌl. Mi' laj jilel pejtelel la' we'tel mu' 
bʌ la' mel, che'en lac Yum. 

12Tsi' jac'beyob i t'an lac Yum Dios Zorobabel (i yalobil Salatiel) yic'ot Josué (i 

yalobil Josadac) jini ñuc bʌ motomaj, yic'ot pejtel yaño' bʌ. Tsi' jac'beyob i t'an 
Hageo jini x'alt'an, come lac Yum Dios tsi' choco tilel. Tsi' bʌc'ñayob Dios. 

13Hageo jini x'alt'an tsi' subeyob i t'an lac Yum: “Añon quic'otetla”. Che' tsi' yʌlʌ 

lac Yum, che'en Hageo. 

14Lac Yum tsi' ñijcʌbeyob i pusic'al Zorobabel jini gobernador ya' ti Judá, yic'ot 

Josué jini ñuc bʌ motomaj, yic'ot pejtelel winicob x'ixicob ya' bʌ chumulob. Tsi' 
tempayob i bʌ cha'an mi' cha' melbeñob i yotot Dios, i Yum Panchan yic'ot 
Pañimil, jiñʌch lac Dios. 

15Tsa' tejchi ili e'tel che' ti' tejchibal septiembre ti' cha'p'ejl jab i yumʌntel jini rey 

Darío. 

Hageo 2 

I ñuclel jini tsiji' bʌ Templo 

1Che' ti' tejchibal octubre, jini x'alt'an Hageo tsa' caji i sub i t'an lac Yum. 

2Lac Yum tsi' sube: Pejcan Zorobabel, jini gobernador ya' ti Judá, yic'ot Josué 

jini ñuc bʌ motomaj, yic'ot winicob x'ixicob ya' bʌ chumulob. 

3¿Jaytiquiletla tsa' la' q'uele i ñuclel jini ñaxan bʌ Templo? ¿Bajche' yilal jini tsiji' 

bʌ woli bʌ la' q'uel? Woli la' wʌl mach i t'ojolic iliyi che' bajche' jini ñaxan bʌ. 
¿Mach ba isujmic? 

4Wʌle, Zorobabel, tijicñesan a pusic'al, che'en lac Yum. Tijicñesan a pusic'al, 

Josué, ñuc bʌ motomajet. Ti la' pejtelel wʌ' bʌ añetla ti la' lumal, tijicñesan la' 
bʌ, che'en lac Yum. Cha'lenla e'tel, come añon quic'otetla 

5che' bajche' tsa' cʌq'ueyetla c t'an che' bʌ tsac pʌyʌyetla loq'uel ti Egipto, 

che'en i Yum Panchan yic'ot Pañimil. Jini quEspíritu mi' yajñel ti la' tojlel. Mach 
la' cha'len bʌq'uen. 

6Come woli' yʌl i Yum Panchan yic'ot Pañimil: Ti jumuc' to mi caj c ñijcan 

panchan yic'ot pañimil, yic'ot colem ñajb yic'ot lum. 

7Mi caj c ñijcan pejtel colem tejclum tac. Mi caj i tilel jini C'ax i T'ojol jax bʌ mu' 

bʌ i pijtañob winicob x'ixicob ti pejtelel pañimil. Mi caj c bujt'esan ili cotot tic 
ñuclel, che'en i Yum Panchan yic'ot Pañimil. 

8C cha'añʌch jini plata yic'ot jini oro ti pañimil, che'en lac Yum. 

9Ñumen ñuc mi caj i tsictiyel i ñuclel ili otot bajche' jini ñaxan bʌ, che'en lac 

Yum. Mi caj cʌq'ueñetla i ñʌch'tʌlel la' pusic'al ti ili ajñibʌl, che'en lac Yum. 

10Che' ti' tejchibal diciembre, che' cha'p'ejlix jab woli' cha'len i yumʌntel jini rey 

Darío, jini x'alt'an Hageo tsa' caji i cha' sub i t'an lac Yum: 

11C'ajtibeñob motomajob chuqui ts'ijbubil ti ley. 

12Mi an motomaj xojbil bʌ i cha'an ch'ujul bʌ i bujc, mi tsi' tʌlʌ waj, mi vino, mi 

we'elʌl yic'ot i pislel, ¿mu' ba caj i yajñel ti ch'ujul chuqui tac tsi' tʌlʌ? che'en. 
Jini motomajob tsi' jac'ʌyob: Ma'anic, che'ob. 

13Che' jini Hageo tsi' yʌlʌ: Mi bibi'ix juntiquil cha'an tsi' tʌlʌ chuqui tac chʌmen, 

mi tsi' tʌlʌ i bʌl ñʌc'ʌl, ¿mu' ba caj i bib'esʌntel? che'en. Jini motomajob tsi' 
jac'ʌyob: Mu' cu, che'ob. 

14Hageo tsi' yʌlʌ: Lac Yum woli' yʌl: Che'ʌch mi' yujtel ti' tojlel ili winicob x'ixicob, 

yic'ot ti' tojlel ili colem tejclum am bʌ ti' tojel c wut, yic'ot pejtel i melbal tac i c'ʌb. 
Bibi' pejtelel c majtan mu' bʌ i yʌq'ueñoñob, che'en lac Yum. 

15Wʌle, ña'tanla ti la' pusic'al chuqui mi' caj ti ujtel wʌle yic'ot ti tal to bʌ ora. 

Che' maxto lʌtsbilic xajlel ya' ti' Templo lac Yum, 

16¿bajche' añetla? Che' bʌ tsa' c'oti winic ba' much'quibil trigo ya' ba' tsi' p'isi 

junc'al, awilan, an jax lujump'ej. Che' bʌ tsa' c'oti ba' tsi' loto i ya'lel ts'usub 
cha'an mi' luch loq'uel lujump'ejl i yuxc'al, awilan, an jax junc'al. 

17Tsa cʌq'ueyetla wocol. A pʌc'ʌb tsi' taja c'ʌnc'ʌn uch yic'ot i cuxemal yic'ot 

tuñija', pero ma'anic tsa' la' sutq'ui la' bʌ ba' añon, che'en lac Yum. 

18Wʌle añonixla ti chʌmp'ejl i cha'c'alix tsic. Ña'tanla bajche' añetla che' bʌ tsa' 

la' wa'choco i c'ʌclib i Templo la' Yum c'ʌlʌl wʌle. 

19Maxto anic tsa' la' tuc'u ochel trigo ti' yotlel. Maxto anic tsi' yʌc'ʌ i wut ts'usub, 

mi higuera te', mi granado te', mi olivote', pero wʌle mi caj c pʌsbeñet la' wenlel 
c'ʌlʌl ti pejtelel q'uin, che'en. 

Jini t'an tsa' bʌ aq'uenti Zorobabel cha'an lac Yum 

20Ti cha'yajlel tsa' tili i t'an lac Yum ti' tojlel Hageo che' ti jini jach bʌ q'uin. Tsi' 

yʌlʌ: 

21Suben Zorobabel jini gobernador ti Judá: “Mi caj c ñijcan panchan yic'ot 

pañimil. 

22Mi caj c chilben i ye'tel jini yumʌlob año' bʌ ti colem tejclum tac. Mi caj c 

jisʌbeñob i p'ʌtʌlel. Mi caj c ñew choc jini carreta tac yic'ot jini buchulo' bʌ ti mal. 
Jini caballo tac yic'ot jini c'ʌchʌlo' bʌ mi caj i yajlelob. Mi caj i wʌlʌc jats'ob i bʌ 
ti espada anquese i pi'ʌlob jach i bʌ, che'en lac Yum. 

23Tsi yʌlʌ i Yum Panchan yic'ot Pañimil: Zorobabel (i yalobilet Salatiel) c 

winiquet. Ti ili q'uin mi caj j q'uelet che' bajche' mʌtc'ʌbʌl c cha'an. Mi caj a 
wajñel quic'ot ti pejtelel ora come tsac yajcayet”, che'en i Yum Panchan yic'ot 
Pañimil. 

Zacarias 

Zacarias 1 

Yom mi la' cʌy la' mul 

1Che' ti' tejchibal noviembre ti' cha'p'ejlel jab che' woli ti yumʌl Darío, lac Yum 

tsa' caji i pejcan jini x'alt'an Zacarías (i yalobil Berequías i yalobil bʌ jini x'alt'an 
Iddo). 

2-3Woli' yʌl lac Yum: Joñon, Yumʌlon ti Panchan, tsac wen mich'le la' ñojte'elob. 

Pero sutq'uin la' bʌ tic tojlel. Che' jini mi caj c cha' tilel ti la' tojlel. 

4Mach yomic lajaletla bajche' la' ñojte'elob. Jini x'alt'añob tsi' pejcayob ti oñiyi 

cha'an mi' cʌyob i mul. Tsi' yʌlʌyob: “Ubinla i t'an i Yum Panchan yic'ot Pañimil. 
Cʌyʌ la' mul, come leco jax la' melbal”, che'ob. Pero ma'anic tsi' jac'ʌyob. 
Ma'anic tsi' p'isiyob ti' wenta. 

5Anix ora tsa' chʌmiyob la' ñojte'elob yic'ot jini x'alt'añob, pero tsi' ñopoyob isujm 

i t'an lac Yum. Mi' yajñel ti pejtelel ora. 

6Tsi' yubiyob wocol cha'an i mul. Che' jini tsi' cʌyʌyob i mul. Tsa' caji i ña'tañob 

che'ʌch tsi' lu' melbeyob i Yum Panchan yic'ot Pañimil che' bajche' tsi' wʌn 
subeyob. Tsi' yʌq'ueyob i toj i mul ti jujuntiquil, che'en. 

Tsi' q'uele ti' ñajal xc'ʌchta caballojob 

7Ñumenix uxp'ejl uw, che' ti' tejchibal febrero, ti' cha'p'ejlel jab che' woli ti e'tel 

Darío, lac Yum tsi' pejca jini x'alt'an Zacarías (i yalobil Berequías, i yalobil Iddo). 

8Tsaj q'uele ti ac'ʌlel c'ʌchʌcña woli' tilel Winic ti chʌchʌc bʌ caballo. Tsa' wa'le 

ti' yojlil mirto te' ti' ti' ja'. Ya' ti' pat tsaj q'uele yambʌ caballo tac, chʌchʌc bʌ 
yic'ot sʌsʌc bʌ yic'ot yʌxmulan bʌ. 

9Tsa' wa'le juntiquil ángel tic t'ejl. Tsaj c'ajtibe jini ángel: ¿Chuqui i ye'tel jini 

caballo tac, c yum? cho'on. Jini ángel tsi' subeyon: Mi caj c subeñet, che'en. 

10Tsa' caji' pejcañon jini Winic wa'al bʌ ti yojlil mirto te', jiñʌch i yAngel lac Yum. 

Tsi' subeyon: Chocbilob tilel cha'an lac Yum, cha'an mi' xʌñob pejtel pañimil, 
che'en. 

11Tsa' c'otiyob yaño' bʌ c'ʌchʌlo' bʌ ba' wa'al i yAngel lac Yum ti' yojlil mirto te'. 

Tsi' subeyob: Tsa'ix c xʌñʌ lojon pejtel pañimil. Tsac tsaji lojon ñumel. Ñʌch'ʌlob 
ti pejtelel pañimil. Ma'anic chuqui woli' yujtel, che'ob. 

12Jini Angel i cha'an lac Yum tsa' caji ti oración: C Yum Añet bʌ ti Panchan yic'ot 

ti Pañimil, anix lujump'ejl i chʌnc'al (70) jab wola' pʌsbeñob a mich'lel jini año' 
bʌ ti Jerusalén yic'ot ti Judá. ¿Jal to ba mi caj i lajmel a mich'lel cha'an ma' cha' 
p'untañob? che'en. 

13Lac Yum uts'atax tsi' jac'be i t'an jini ángel wa'al bʌ tic t'ejl cha'an mi' 

tijicñesʌben i pusic'al. 

14Jini ángel tsi' subeyon: C'am yom ma' subeñob jini winicob ili t'an tilem bʌ ti 

lac Yum. Jiñʌch i Yum Panchan yic'ot Pañimil. Woli' yʌl: “C'ux mi cubin jini 
loq'uemo' bʌ ti Judá yic'ot ti Jerusalén. Tsʌytsʌyña c pusic'al cha'an ñup'ulob ti' 
wenta yambʌ i yumob. 

15Wen mich'on ti' tojlel yaño' bʌ tejclumob, come to'ol che' jach añob. Che' bʌ 

tsac ts'ita' mich'le c tejclumob cha'an i mul, yambʌ yumʌlob tsi' yutsi tic'layob”. 
Che'ʌch yom ma' sub. 

16Lac Yum woli' yʌl: “Jini cha'an tsa'ix sujtiyon ti Jerusalén cha'an mic 

p'untañob. Mi caj i cha' wa'chocoñob c Templo yic'ot pejtel jini tejclum 
Jerusalén”, che'en i Yum Panchan yic'ot Pañimil. 

17Yom ma' cha' al: “Mi caj i cha' aq'uentel i wenlel jini tejclum tac ti Israel. Mi caj 

c cha' ñuq'uesʌbeñob i pusic'al jini año' bʌ ti Jerusalén. Mi caj c cha' ajñel 
yic'otob. Che'ʌch woli' yʌl i Yum Panchan yic'ot Pañimil”, che'en jini ángel. 

Tsi' q'uele xulub yic'ot xjuc'te'ob 

18Che' bʌ tsac letsa c wut, tsaj q'uele ya'an chʌnts'ijt xulub. 

19Tsaj c'ajtibe jini ángel woli bʌ i pejcañon: ¿Chuqui iliyi? cho'on. Tsi' jac'beyon: 

Ili xulub i yejtalʌch chʌmp'ejl colem tejclum tsa' bʌ i tic'layob Judá yic'ot Israel 
yic'ot Jerusalén. Tsi' yʌc'ʌyob ti pam pujquel, che'en. 

20Tsi' pʌsbeyon chʌntiquil xjuc'te'. 

21Che' jini tsaj c'ajtibe: ¿Chuqui mi caj i melob ili winicob? cho'on. Jini ángel tsi' 

subeyon: Tilemob cha'an mi' tsepob ili chʌmp'ejl xulub tsa' bʌ i pucuyob ti ñajtʌl 
jini chumulo' bʌ ti Judá. Mi caj i jisʌbeñob i p'ʌtʌlel jini tejclum tac tsa' bʌ i cʌlʌx 
tic'layob, che'en. 

Zacarias 2 

Che' mi' p'istʌl Jerusalén 

1Che' bʌ tsac letsa c wut, tsaj q'uele winic yic'ot junts'ijt te' chucul bʌ i cha'an, 

jump'ejl metro i tamlel jini te'. 

2Tsaj c'ajtibe: ¿Baqui ma' majlel? cho'on. Tsi' jac'ʌ: Mic majlel c p'is Jerusalén. 

Com j q'uel mi ñucʌch cha'an mi' yochelob pejtel winicob x'ixicob, che'en. 

3Jini ángel woli bʌ i pejcañon tsa' majli i taj yambʌ ángel woli bʌ i tilel. 

4Tsi' sube: La' ti ora. Suben jini ch'iton winic cha'an tal i yorajlel mi caj i bujt'el 

Jerusalén ti winicob x'ixicob. Mach laj ochicob cha'an cabʌlob yic'ot i yʌlac'. 
Xuc'ul mi caj i yajñelob. 

5Come lac Yum i wentajʌch ts'ajc. Mi caj i joy mʌctañob ti' p'ʌtʌlel yic'ot ti' c'ʌc'al. 

Lac Yum i ñuclelʌch jini tejclum, che'en jini ángel. 

Tsa' pʌjyiyob jini xcʌjchelob 

6-7Lac Yum tsi' subeyob jini tsa' bʌ cʌjchiyob majlel: La'la ti puts'el. Loq'uenla ti 

Babilonia ya' ti norte. Tsac pucuyetla ti pejtelel pañimil, pero mi caj c cha' 
pʌyetla tilel. Cha'lenla wersa cha'an mi la' bʌc' tilel ti Sion, che'en. 

8Come i Yum Panchan yic'ot Pañimil tsa'ix i chocoyon tilel cha'an mij contrajiñob 

jini tsa' bʌ i tic'layetla, come jini mu' bʌ i tic'lañetla mi' tic'lan Dios ja'el. 

9Joñon mi caj cʌq'ueñob wocol. Obolob i bʌ cha'an tsi' tic'layob c winicob. Jini 

tic'lʌbilo' bʌ mi caj i yochelob ti' yumob. Che' jini mi caj la' ña'tan chocbilon tilel 
cha'an i Yum Panchan yic'ot Pañimil. 

10C'ʌyinla lac Yum añet bʌ la ti Sion, come tilemon cha'an mi cajñel ti la' tojlel, 

che'en lac Yum. 

11Ti jim bʌ q'uin cabʌl tejclumob mi caj i sutq'uiñob i bʌ cha'an mi' ñopob lac 

Yum. Mi caj i yochelob tic cha'an. Mi caj c tem chumtʌl quic'otob. Che' jini mi 
caj la' ña'tan chocbilon tilel cha'an i Yum Panchan yic'ot Pañimil. 

12Judá i cha'añʌch lac Yum. Mi caj i sujtel ti Ch'ujul bʌ Lum. Lac Yum mi caj i 

cha' mulan jini tejclum Jerusalén yajcʌbil bʌ i cha'an. 

13Ñʌch'i'la ti' tojlel lac Yum pejtel winicob, come tsa'ix loq'ui ti ch'ujul bʌ i yajñib 

ti panchan cha'an mi' tilel ti pañimil. Che' tsi' yʌlʌ jini ángel. 

Zacarias 3 

Jini motomaj Josué 

1Jini ángel tsi' pʌsbeyon jini ñuc bʌ motomaj i c'aba' Josué, wa'al bʌ ti' tojel i 

yAngel lac Yum. Ya' wa'al Satanás ja'el ti' ñoj jini Angel cha'an mi' jop'ben i mul 
Josué. 

2Lac Yum tsi' sube Satanás: Mach comic cubin a t'an, Satanás. Yumʌlon, mi 

caj c p'untan Jerusalén che' bajche' tsac wʌn ña'ta. Mach mejlic a mʌctañon. 
Tsa'ix c ña'ta c p'untan Josué yic'ot pejtel i pi'ʌlob ti' lumal. Lajalob bajche' 
xutunte' mu' bʌ i loc'sʌntel ti c'ajc che' woli ti pulel, che'en lac Yum. 

3Awilan bibi' jax i pislel Josué ya' ba' wa'al ti' tojel i yAngel lac Yum. 

4Jini cha'an jini Angel tsi' pejca jini ya' bʌ wa'alob ti' tojel i wut: Jochbenla i pislel, 

come bibi' jax, che'en. Tsi' sube Josué: Awilan tsa'ix c loc'sʌbeyet a mul. Lʌpʌ 
wen bʌ a pislel ti a majtan jach. Chejachi woli cʌq'ueñet, che'en. 

5Tsac sube: Awocolic aq'uen i ch'ʌjlib i jol ja'el, cho'on. Jini cha'an tsi' 

c'ʌcchocobeyob wen sʌcleman bʌ i ch'ʌjlib i jol. Tsi' xojbeyob wen bʌ i pislel. 

6-7Jini Angel i cha'an lac Yum tsi' sube: I Yum Panchan yic'ot Pañimil woli' yʌl: 

“Mi xuc'ul ma' cha'len xʌmbal tic bijlel, mi uts'at ma' jac' pejtel c mandar, mi caj 
cʌq'ueñet ñuc bʌ e'tel tic Templo. Yom ma' wen q'uel cha'an ch'ujul mi' yajñel. 
Mi caj a wajñel tic tojlel yic'ot ili ángelob. 

8Jini cha'an yom ma' wen ubin c t'an, Josué, ñuc bʌ motomaj. La' i yubiñob ja'el 

a pi'ʌlob. I yejtaletla jini uts'at tac bʌ mu' bʌ caj i tilel. Josué i yejtalet c Winic, 
jiñʌch i Buts te' yilal mu' bʌ caj c choc tilel. 

9Jini c Winic mi caj i yochel tic Templo, i wentajʌch ñuc bʌ Xajlel ya' ti' xujc 

Templo ba' wa'al Josué. Wucyajl mi caj c japun ti xajlel ili ts'ijbujel: Ti jump'ejl 
jach q'uin mi caj c lajmesʌbeñob i mul ili winicob. 

10Ti jim bʌ q'uin ñʌch'ʌl mi caj la' wajñel. Laj tijicñayetla yic'ot la' pi'ʌlob ti la' 

wotot. Che' jini ma'anic chuqui anto yom la' cha'an”. Che' tsi' yʌlʌ i Yum 
Panchan yic'ot Pañimil, che'en jini Angel. 

Zacarias 4 

I yajñib c'ajc yic'ot olivote' 

1Che' jini tsa' cha' tili i ñijcañon ch'ojyel jini ángel woli bʌ i pejcañon. Wʌyʌlon 

yilal cha'an muts'ul c wut. 

2Tsi' c'ajtibeyon: ¿Chuqui woli a q'uel? che'en. Che' jini tsac jac'be: Wolij q'uel 

lámpara melbil bʌ ti oro. An wucp'ejl i yajñib tac ba' mi' yotsʌntel aceite olivo. 
An wucts'ijt i c'ʌb jini lámpara. 

3Ya' ts'ijbubil ti' buchlib lámpara an cha'tejc olivote', juntejc ti' ñoj, juntejc ti' ts'ej, 

cho'on. 

4Tsaj c'ajtibe jini ángel: ¿Chuqui iliyi, c yum? cho'on. 

5Jini ángel tsi' subeyon: ¿Mach ba a wujilic chuqui iliyi? che'en. Tsac sube: 

Mach cujilic, c yum, cho'on. 

6Che' jini tsi' yʌlʌ: Jiñʌch i t'an lac Yum tsa' bʌ i sube Zorobabel. Woli' yʌl: “Mach 

ti' p'ʌtʌlelic winicob, mi ti' ña'tibalic winicob mi caj i mejlel que'tel, pero ti' p'ʌtʌlel 
quEspíritu”. Che' tsi' yʌlʌ i Yum Panchan yic'ot Pañimil. 

7Ma'anic wits mu' bʌ mejlel i mʌctan Zorobabel, come mi caj i sujtel ti joctʌl bʌ 

lum ti' tojel i wut. Zorobabel mi caj i yujtesan i mel jini Templo ti' tijicñʌyel i 
pusic'al, come mi caj i ña'tan tsa'ix mejli cha'an jach i yutslel i pusic'al Dios. Ti 
c'am bʌ t'an mi caj i subeñob Dios wocolix i yʌlʌ, che'en jini ángel. 

8Tsa cubi yambʌ t'an tilem bʌ ti lac Yum: 

9Zorobabel tsi' mele i c'ʌclib ili Templo. Mi caj i yujtesan. Che' jini mi caj a ña'tan 

tilem ili t'an ti Dios, i Yum Panchan yic'ot Pañimil. 

10Mach ma' ts'a'len i tejchibal e'tel che' maxto tsiquilic chuqui woli' mejlel. Tijicña 

lac Yum che' mi' q'uel jini plomo ti' c'ʌb Zorobabel, come tejchemix jini e'tel. Ili 
wucp'ejl c'ajc jiñʌch i yejtal tac i wut lac Yum mu' bʌ i c'otel i q'uel pejtel pañimil, 
che'en. 

11Tsaj c'ajtibe jini ángel: ¿Chuqui i wentajlel jini cha'tejc olivote' am bʌ ti 

jujunwejl i buchlib lámpara? cho'on. 

12Tsaj c'ajtibe ja'el: ¿Chuqui i wentajlel jini cha'tejc i c'ʌb olivote' ba' mi' c'axel 

aceite cha'an mi' yochel ti jini wucts'ijt i yajñib c'ajc melbil bʌ ti oro? cho'on. 

13Tsi' subeyon: ¿Mach ba a wujilic chuqui iliyi? che'en. Che' jini tsac sube: C 

yum, mach cujilic, cho'on. 

14Tsi' yʌlʌ: Jini cha'tejc i c'ʌb i wentajʌch cha'tiquil winicob yajcʌbilo' bʌ cha'an 

mi' coltañob i Yum pejtel pañimil, che'en. 

Zacarias 5 

Bʌlʌl bʌ jun woli bʌ ti wejlel 

1Tsac cha' letsa c wut. Tsaj q'uele jumbʌjl jun woli bʌ ti wejlel. 

2Tsi' subeyon: ¿Chuqui woli a q'uel? che'en. Tsac sube wolij q'uel jumbʌjl jun 

woli bʌ ti wejlel, lujump'ejl metro i tamlel yic'ot jo'p'ejl metro i xujc, cho'on. 

3Tsi' subeyon: Ili jun i yejtalʌch wocol tilem bʌ ti Dios mu' bʌ caj i ñumel ti pejtelel 

pañimil. Ts'ijbubil ili t'an: “Dios tsa'ix i mele pejtel xujch'ob yic'ot pejtel xlotob. Mi 
caj i laj jisʌntelob. 

4Wolic choc majlel ili t'an ti' yotot jujuntiquil xujch' yic'ot jujuntiquil mu' bʌ i c'ʌn j 

c'aba' ti jop't'an. Jini wocol mi' caj ti jalijel ya' ti' yotot jinto mi' laj jisan”. Che' tsi' 
yʌlʌ i Yum Panchan yic'ot Pañimil, che'en jini ángel. 

Jini x'ixic am bʌ ti chiquib 

5Che' jini tsa' poj loq'ui majlel jini ángel woli bʌ ti t'an quic'ot. Pero tsa' cha' tili i 

subeñon: Q'uele jini woli bʌ ti wejlel tilel, che'en. 

6Che' jini tsaj c'ajtibe: ¿Chuqui jini? cho'on. Tsi' jac'beyon: Jiñʌch jump'ejl colem 

chiquib but'ul bʌ ti mulil am bʌ ti pejtelel pañimil, che'en. 

7Che' jini tsa' jambenti i majc jini colem chiquib. Awilan ya' buchul juntiquil x'ixic 

ya' ti' mal jini chiquib. 

8Jini ángel tsi' subeyon: Jiñʌch i yejtal mulil, che'en. Che' jini tsi' cha' otsa ya' ti 

mal jini colem chiquib. Tsi' cha' ñup'be i majc. 

9Tsaj q'uele, awilan woli' wejlel tilel cha'tiquil x'ixicob. Lajalob i wich' che' bajche' 

i wich' ja'al pech. Tsa' caji i ch'uyob majlel jini chiquib. 

10Tsaj c'ajtibe jini ángel: ¿Baqui mi caj i ch'ʌmob majlel jini chiquib yic'ot x'ixic? 

cho'on. 

11Tsi' jac'beyon: Woli' ch'uyob majlel ti cʌjchel ya' ti Babilonia come ya' tilem. 

Ya' yom mi' cʌytʌl, che'en. 

Zacarias 6 

Jini chʌncojt carreta cha'an meloñel 

1Che' bʌ tsac cha' letsa c wut, tsaj q'uele woli' loq'uel tilel chʌncojt carreta ti' 

yojlil cha'p'ejl wits, puro bronce jini wits tac. 

2Ya' ti ñaxan bʌ carreta ya' cʌchʌl chʌchʌc tac bʌ caballo. Ya' ti cha'p'ejlel cʌchʌl 

i'ic' tac bʌ caballo. 

3Ya' ti' yuxp'ejlel carreta cʌchʌl jini sʌsʌc tac bʌ caballo. Ya' ti' chʌncojtlel carreta 

cʌchʌl jini caballo xyʌxem tac bʌ yic'ot yʌxmulan bʌ i tsutsel. 

4Tsaj c'ajtibe jini ángel: C yum, ¿chuqui jini? cho'on. 

5Tsi' jac'beyon: Ili woli bʌ a q'uel jiñʌch i wentʌjlel chʌntiquil espíritujob tilem bʌ 

ti panchan, mu' bʌ i loq'uelob tilel che' ujtem i pejcañob jini Yumʌl ti pejtelel 
pañimil. 

6Jini carreta tujc'ʌbil bʌ ti i'ic' bʌ caballo mi caj i majlel ya' ti' tojel norte. Jini sʌsʌc 

bʌ caballo mi caj i tsʌclen majlel. Jini xyʌxem tac bʌ mi caj i majlel ti sur, che'en. 

7Lut'lut'ña jini chʌchʌc tac bʌ cha'an mi' pam ñumel i q'uel i joytʌlel pañimil. Lac 

Yum tsi' yʌlʌ: Cucula, joy xʌñʌ pejtelel pañimil, che'en. Jini cha'an tsi' pam 
cha'leyob xʌmbal ti pejtelel pañimil. 

8Lac Yum tsi' pʌyʌyon tilel. Tsi' subeyon: Q'uele jini woli bʌ majlelob ti' tojel 

norte. Tsac chocoyob majlel ti meloñel cha'an mi cʌq'ueñob i toj i mul ya' ti norte 
cha'an mi' lajmel c mich'ajel, che'en. 

Tsa' aq'uenti i ñuclel Josué 

9Tsa' caji i cha' pejcañon lac Yum. Tsi' subeyon: 

10-11Jini judíojob tsa' bʌ cʌjchiyob majlel ti Babilonia woli' chocbeñet tilel 

majtañʌl melbil bʌ ti sʌsʌc taq'uin yic'ot oro. Tal Heldai yic'ot Tobías yic'ot 
Jedaías cha'an mi' yʌq'ueñet. Che' mi' julelob ti' yotot Josías (i yalobil Sofonías) 
ba' mi caj i jijlelob, yom ma' majlel a tajob. Yom ma' ch'ʌm a majtan, oro yic'ot 
plata, cha'an ma' mel corona. C'ʌcchocon ti' jol jini ñuc bʌ motomaj Josué (i 
yalobil Josadac). 

12Suben: “I Yum Panchan yic'ot Pañimil woli' yʌl: I wentajet jini Winic mu' bʌ caj 

i tilel, i c'aba' Buts, mu' bʌ caj i pasel ya' ba' chucul i wi'. Mi caj i wa'chocoben i 
Templo lac Yum. 

13Mi caj i q'uejlel ti ñuc cha'an cha'chajp i ye'tel ti' tojlel winicob. Mi caj i cha'len 

i ye'tel Rey yic'ot i ye'tel Motomaj, come lu' an ti' wenta”. Che' yom ma' suben. 

14Yom ma' wotsan jini corona ti' Templo lac Yum cha'an i ña'tʌntel Helem, yic'ot 

Tobías, yic'ot Jedaías, yic'ot Hen (i yalobil Sofonías) tsa' bʌ i yʌc'ʌyob. 

15Jini ñajt bʌ ch'oyolob mi caj i tilelob che' bajche' ili uxtiquilob cha'an mi' cha' 

melob i Templo lac Yum. Che' mi' yujtel mi caj a ña'tan tilem c t'an ti' Yum 
Panchan yic'ot Pañimil. Che'ʌch mi caj i yujtel mi xuc'ul ma' jac'ben i t'an a Yum 
Dios. Che' tsi' yʌlʌ lac Yum. 

Zacarias 7 

I q'uiñilel tac 

1Awilan che' ti chʌmp'ejlel jab i ye'tel jini rey Darío, lac Yum tsi' pejca Zacarías 

che' ti' jilibal noviembre. 

2Jini año' bʌ ti Betel tsi' chocoyob tilel Sarezer yic'ot Regem Melec yic'ot i 

winicob cha'an mi' c'ajtibeñob i yutslel i t'an lac Yum ti Templo am bʌ ti 
Jerusalén. 

3Tsi' c'ajtibeyob jini motomajob yic'ot jini x'alt'añob mi yom to mi' chʌn cha'leñob 

ch'ajb yic'ot uq'uel ti agosto ti jujump'ejl jab che' bajche' i tilel. 

4Lac Yum tsi' subeyon: 

5Subeñob pejtel winicob yic'ot jini motomajob: “Che' bʌ tsa' la' cha'le ch'ajb yic'ot 

uq'uel che' ti agosto yic'ot ti octubre ti jujump'ejl jab ili lujump'ejl i chʌnc'al (70) 
jab tsa' bʌ ñumi ya' ti Babilonia, ¿tsa' ba la' cʌyʌ la' mul cha'an mi la' tsajcañon? 
Ma'anic. 

6Wʌle ja'el che' an chuqui mi la' jap mi la' c'ux, ma'anic mi la' ña'tañon. Mi la' 

c'ux mi la' jap bajche' jach la' wom ti la' bajñel pusic'al. 

7Che'ʌch ja'el tsa cʌlʌ ti oñiyi ti' tojlel jini x'alt'añob che' tijicñayob to la' tatob ya' 

ti Jerusalén yic'ot ti' joytʌlel yic'ot ti joctʌl am bʌ ti sur, come tsi' bajñel yajcayob 
i bijlel ja'el”. Che' yom ma' subeñob. Che' tsi' yʌlʌ lac Yum. 

Tsa' cʌjchiyob majlel cha'an tsi' ñusayob t'an 

8Tsa' tili i t'an lac Yum ba'an Zacarías. 

9I Yum Panchan yic'ot Pañimil woli' yʌl: Toj yom mi la' mel. Cha'lenla chuqui 

uts'at ti' tojlel la' pi'ʌlob. Pʌsbeñob i yutslel la' pusic'al. 

10Mach la' tic'lan meba' x'ixicob yic'ot meba' alobob yic'ot jini ñajt bʌ ch'oyolob 

yic'ot jini p'ump'uño' bʌ. Mach la' tech jontolil ti la' pusic'al ti' contra la' pi'ʌlob. 

11Pero la' ñojte'elob ma'anic tsi' jac'ʌyob. Tsi' mʌyʌyob i wut. Tsi' mʌcʌyob i 

chiquin cha'an mach yomobic i yubin. 

12Tsi' wen tsʌts'esayob i pusic'al che' bajche' diamante xajlel cha'an mach 

yomobic i jac'beñon c mandar yic'ot c t'an, anquese tsac chocbeyob tilel ti' 
wenta x'alt'añob cʌntesʌbilo' bʌ tic Espíritu ti oñiyi. Che' jini tsi' wen 
techbeyoñob c mich'ajel. 

13Tsac pʌyʌyob, pero ma'anic tsi' yubiyob. Jini cha'an ba' ora tsi' pejcayoñob, 

ma'anic tsac jac'beyob i t'an ja'el. 

14Tsac pam pucuyob che' bajche' p'ʌtʌl bʌ ic' ti ñajt tac bʌ pañimil ti' tojlel jini 

mach bʌ i pi'ʌlobic. Ch'ijiyem tsa' cʌle i lum. Ma'anic majqui tsa' chʌn ñumi ya'i. 
Jochol tsa' cʌle jini uts'at bʌ lum tsa' bʌ i lon mulayob. Che' tsi yʌlʌ i Yum 
Panchan yic'ot Pañimil. 

Zacarias 8 

Mux i cha' wa'chocontel Jerusalén 

1-2I Yum Panchan yic'ot Pañimil tsi' cha' pejcayon. Tsi' yʌlʌ: Wen mich'on cha'an 

tsi' tic'layob Jerusalén j contrajob. Tsʌytsʌyña c pusic'al cha'an c'ux mi cubin, 
che'en lac Yum. 

3Mi caj c cha' sujtel ti Jerusalén cha'an mic chumtʌl ya'i. Che' jini mi caj i 

pejcʌntel Jerusalén ti xuc'ul bʌ Tejclum, Ch'ujul bʌ Wits, jini Wits i cha'an i Yum 
Panchan yic'ot Pañimil, che'en. 

4Woli' chʌn sub lac Yum: Awilan to, ñʌch'ʌlob mi caj i yajñelob ti Jerusalén jini 

xñoxob yic'ot la' ña'ob. Mi caj i cha'leñob xʌmbal ya' ti' bijlel tac Jerusalén, 
c'uchucñayob yic'ot i barate' cha'an i ñoxlel. 

5Bajc'ʌl ch'itoñob yic'ot xch'ocob mi' cajelob ti alas ya' ti' bijlel Jerusalén. 

6Ma'anic jaytiquiletla tsa' bʌ cʌleyetla. I colojbalet jach bʌla, ch'ijiyemetla. Jini 

cha'an jiñʌch mero ñuc bʌ ti la' wut, pero joñon mach ñuquic mi cubin. 

7Joñon mi caj j coltan c cha'año' bʌ. Mi caj c cha' pʌy tilel jini año' bʌ ti' pasibal 

q'uin yic'ot ti' bʌjlibal q'uin. 

8Mi caj cʌc'ob ti chumtʌl ti' yojlil Jerusalén. Mi caj i yochelob tic cha'an. Joñon 

mi caj cochel ti' Dios. Mi caj c pʌsbeñob jini toj bʌ c pusic'al ti isujm, che'en. 

9I Yum Panchan yic'ot Pañimil woli' chʌn al: Yom mi la' wujtesan jini e'tel, jatetla 

woli bʌ la' wubin c t'an ti' tojlel jini x'alt'añob. Che' bʌ tsa' la' teche la' mel jini 
Templo, tsi' subeyetla chuqui tac tijicña mi caj la' taj che' mi' yujtel la' mel. 

10C'ʌlʌl wʌle ma'anic i tojol la' we'tel. Ma'anic i tojol mula che' mi' c'ʌjñel ti e'tel. 

Ma'anic i ñʌch'tilel la' pusic'al. Che' mi la' loq'uel ti tejclum bʌbʌq'uen ma'anic 
mi la' sujtel cha'an cabʌl la' contrajintel. Joñon tsa cʌq'ueyob i contrajiñob i bʌ 
winicob cha'an ti' caj i mul. 

11Pero mach chʌn che'ix ti' tojlel i colojbal israelob che' bajche' ti yambʌ ora. 

12Come mi caj cʌq'ueñetla i ñʌch'tilel la' pusic'al. Mi caj i wen ac' i wut pejtel la' 

pʌc'ʌb. Mi caj i wen tilel ja'al. Tijicñayob jini cuxulob to bʌ mu' bʌ i yajñelob ti jini 
lum. 

13Ti yambʌ ora pam pujquemob i p'olbal Judá yic'ot Israel ti' tojlel yan tac bʌ 

tejclum tsa' bʌ i p'ajayetla. P'ump'uñetla. Pero wʌle mach chʌn che'ix. Mi caj j 
coltañetla cha'an mi la' taj pejtel chuqui yom. Jini cha'an mach la' chʌn cha'len 
bʌq'uen. Chʌn melela jini Templo, che'en lac Yum. 

14-15I Yum Panchan yic'ot Pañimil woli' chʌn sub: Ti yambʌ ora tsac ña'ta c 

jisañetla cha'an i mul la' ñojte'elob tsa' bʌ i techbeyoñob c mich'ajel. Tsac mele 
che' bajche' tsac subeyob. Wʌle tsa'ix c ña'ta j coltan jini año' bʌ ti Jerusalén 
yic'ot ti Judá come cabʌl i yutslel c pusic'al. Che'ʌch mi caj c mel che' bajche' 
tsac ña'ta. 



1518 

 

Chol de Tumbalá Bible 
© Bible Society of Mexico. 

  
 

 

16Melela che' bajche' wolic subeñetla. Pejcan la' bʌ ti isujm. Cha'lenla meloñel 

ti toj cha'an ñʌch'ʌl mi la' wajñel yic'ot la' pi'ʌlob. 

17Mach mi la' jop'ben i mul ti la' pusic'al. Mach mi la' cha'len jop't'an. Mulil pejtel 

iliyi. Ts'a' mij q'uel, che'en lac Yum. 

18-19Tsi' cha' pejcayon i Yum Panchan yic'ot Pañimil. Tsi' yʌlʌ: Ma'anix mi caj la' 

chʌn cha'len ch'ajb che' ti julio yic'ot ti agosto yic'ot ti octubre yic'ot ti enero. Mi 
caj i q'uextiyel ch'ajb ti q'uiñijel. Cabʌl mi caj la' wubin la' tijicñʌyel. Jini cha'an 
mulanla chuqui wen yic'ot chuqui toj. 

20Talob ba' añetla cabʌl tejclumob ñajt bʌ ch'oyolob. 

21Jini año' bʌ ti jump'ejl tejclum mi caj i subeñob jini chumulo' bʌ ti yambʌ: 

“Conla ti Jerusalén cha'an mi laj c'ajtiben i yutslel lac Yum, cha'an mi' 
p'untañonla”, che'ob. 

22Cabʌl ñuc tac bʌ tejclumob mi caj i tilelob ti Jerusalén cha'an mi' sʌclañob lac 

Yum, cha'an mi' c'ajtibeñob i yutslel. 

23Ti jim bʌ q'uin lujuntiquil winicob loq'uemo' bʌ ti lujump'ejl colem tejclum mi 

caj i comol chucbeñob i bujc juntiquil judío. Mi caj i yʌlob: “La'ix ajniconla che' 
bajche' lac pi'ʌl lac bʌ, come cujil lojon an Dios awic'ot”, che'ob. Che' tsi' yʌlʌ i 
Yum Panchan yic'ot Pañimil. 

Zacarias 9 

I castigo yan tac bʌ tejclum 

1Jiñʌch i t'an lac Yum ti' contra i lum Hadrac yic'ot Damasco, come lac Yum 

woli' wen q'uel pejtel winicob x'ixicob yic'ot israelob ja'el. 

2Mi caj i jilel Hamat yic'ot Tiro yic'ot Sidón, anquese cabʌl i ña'tʌbal. 

3-4Wen ts'ajquibil Tiro. Cabʌl i chubʌ'an come tsi' much'qui plata yic'ot oro che' 

bajche' i yonlel c'ojq'uix lum ya' ti bij. Pero lac Yum mi caj i jisan. Mi caj i choc 
ochel ti colem ñajb pejtel i ts'ajquil. Mi caj i laj pulel jini tejclum. 

5Ascalón mi caj i q'uel. Mi' caj ti bʌq'uen. Gaza ja'el mi' caj ti tsiltsilniyel yic'ot 

Ecrón, come mach yujilic baqui mi caj i taj i coltʌntel che' jisʌbilix Tiro. Mi' caj ti 
jilel jini rey ti Gaza. Jochol mi caj i cʌytʌl Ascalón. 

6Jini ñajt bʌ ch'oyolob mi caj i ch'ʌmob Asdod, i tejclum filisteojob, yic'ot i yonlel 

i chubʌ'an. 

7Mi caj c loc'sʌbeñob ti' yej jini majtañʌl tac mu' bʌ i c'uxob yic'ot i ch'ich'el. Jini 

mu' bʌ i cʌytʌlob mi caj i ch'ujutesañob Dios. Mi caj i yajñelob che' bajche' jini 
año' bʌ ti Judá. Jini filisteojob año' bʌ ti Ecrón mi caj i sujtelob che' bajche' 
jebuseojob. 

8Joñon mi caj c joy cʌntan c cha'año' bʌ che' bajche' xcʌntaya. Ma'anix majqui 

mi caj i tic'lañob. Ti jim bʌ ora mach chʌn talobix xtic'layajob, come joñon mi caj 
c wen q'uelob. 

Jini rey mu' bʌ caj i yochel ti Sion 

9Tijicñesan la' pusic'al c tejclumob añet bʌ la ti Sion. C'am yom mi la' cha'len 

c'ay, añet bʌ la ti Jerusalén, come tal la' Rey, jini Toj bʌ mu' bʌ caj i mʌjlel i 
cha'an. Pec' mi' mel i bʌ, c'ʌchʌl ti burro, juncojt i yal burro maxto bʌ c'ʌchtʌbilic. 

10Mi caj i yʌc' ti sʌc jilel carretajob yic'ot caballojob yic'ot e'tijibʌl cha'an guerra 

ti' tojlel i cha'año' bʌ ya' ti Efraín yic'ot ti Jerusalén. Mi caj i yʌc' ti lajmel guerra 
ti pejtelel pañimil, c'ʌlʌl ti' ti' ñajb c'ʌlʌl ti' joytilel pañimil. 

11Tsac tajayetla ba' cʌchʌletla ba' woliyetla ti chʌmel cha'an tiquin ti'. Tsaj 

coltayetla loq'uel cha'an ti' caj jini trato bʌ c t'an am bʌ i sellojlel ti ch'ich'. 

12La' la pejtel cʌchʌlet bʌ la, come an la' pijtaya ba' mi la' taj la' coltʌntel. Mic 

subeñetla mi caj j coltañetla. Cha' ñumel mi caj cʌq'ueñetla i tijicñʌyel la' pusic'al 
cha'an pejtel la' wocol. 

13Judá, i wentajet c jalʌjb. Efraín, i wentajet i te'el c jalʌjb. Mi caj j c'ʌñetla ti 

guerra che' bajche' espada ti' contra Grecia, che'en lac Yum. 

14Mi caj i ñaxan majlel lac Yum ti guerra ti' tojel i wut i winicob. Mi caj i loq'uel 

che' bajche' i te'el jalʌjb che' bajche' i xu'il chajc. Lac Yum Dios mi caj i wus 
trompeta. Mi' caj ti guerra ti' tojlel i contrajob che' bajche' sutujt ic' tilem bʌ ti sur. 

15I Yum Panchan yic'ot Pañimil mi caj i cʌntan i tejclumob. Jini israelob mi caj i 

mʌjlel i cha'añob. Mi' cajelob ti oñel che' bajche' xyʌc'ajelob. Cabʌl mi caj i 
bejq'uel i ch'ich'el i contrajob. 

16Ti jim bʌ q'uin lac Yum Dios mi caj i coltan i cha'año' bʌ che' bajche' jini xcʌnta 

tiñʌme' mi' cʌntan i yʌlac'. I t'ojol jax mi caj i q'uejlelob ya' ti' lumal che' bajche' 
xajlel wen letsem bʌ i tojol am bʌ ti corona. 

17Ti jim bʌ ora c'ax uts'atax jini pañimil. Wen chumulob ti pejtelelob. I yonlel trigo 

yic'ot tsijib vino mi caj i tijicñesʌbeñob i pusic'al jini ch'iton winicob yic'ot 
xch'ocob. 

Zacarias 10 

Lac Yum mi caj i mʌn i tejclumob 

1Yom mi la' c'ajtiben ja'al lac Yum che' ti' yorajlel jajmel, come lac Yum mi caj i 

yʌc'. Mi caj i choc tilel chajc yic'ot ja'al. Che' jini mi' caj ti wen yʌx'an jamil. 

2Lolom jach jini dios tac. Jini xch'ʌcojelob mi' cha'leñob lot. Mi' lon alob chuqui 

mach isujmic. Ma'anic mi' ts'ʌctiyel jini mu' bʌ i lon ña'tañob. Jini cha'an woli' 
sajtelob c cha'año' bʌ che' bajche' tiñʌme'. Woliyob ti wocol, come ma'anic 
majqui mi' cʌntañob. 

3Ti' caj i mul jini jontol bʌ xcʌntayajob wen mich'on. Mi caj cʌq'ueñob i toj i mul 

jini yumʌlob, come tsa'ix tili lac Yum Dios cha'an mi' coltan jini año' bʌ ti Judá, 
come i yʌlac'. Mi caj c p'ʌtesañob cha'an lajal mi' sujtelob che' bajche' wen ch'ejl 
bʌ caballo ti guerra, che'en. 

4Mi caj i loq'uel ti Judá jini ñuc bʌ Xajlel am bʌ ti' xujc otot. Jiñʌch lac pijtaya jini 

Jalʌjb chajpʌbil bʌ cha'an guerra. Jiñʌch Yumʌl mu' bʌ caj i cha'len i yumʌntel 
ti pejtelel pañimil. 

5Jini año' bʌ ti Judá mi caj i mʌjlel i cha'añob che' bajche' wen ch'ejl bʌ 

soldadojob mu' bʌ i t'uchtañob majlel i contrajob ti oc'ol ya' ti bij, come lac Yum 
mi' majlel ti guerra yic'otob. Jini cha'an mi caj i yubiñob quisin i contrajob. 

6Joñon mi caj c ch'ejl'esan jini año' bʌ ti Judá yic'ot ti Israel. Mi caj c cha' 

wa'chocoñob ti' lumal, come c'ux mi cubiñob anquese tsac poj chocoyob. Mi caj 
i yajñelob quic'ot che' bajche' c cha'añob ti pejtelel ora, come joñon i Yumon i 
Dioson. Jini cha'an mi caj c jac'beñob i t'an. 

7Mi caj i q'uejlelob ti ñuc che' bajche' soldado mu' bʌ i mʌjlel i cha'an. Mi caj i 

wen ñuc'an i pusic'al che' bajche' ti vino. I yalobilob mi caj i q'uelob. Mi caj i 
yubiñob i tijicñʌyel ja'el. Mi caj i tajob i tijicñʌyel i pusic'al ti lac Yum. 

8Joñon mi caj c ch'uybañob tilel cha'an mic tempañob, come mʌmbilobix c 

cha'an. Cabʌl mi' cajelob ti p'ojlel che' bajche' ti ñaxan. 

9Tsaj cʌn chocoyob majlel ti ñajt tac bʌ tejclum, pero ya'i mi caj c'ajtiyel i 

cha'añob. Mi caj i cha' sujtelob ba' añon yic'ot i yalobilob. 

10Joñon mi caj c cha' pʌyob tilel loq'uel ti' lumal Egipto yic'ot ti Asiria. Mi caj c 

cha' pʌyob ti chumtʌl ti Israel wʌ' ti Galaad yic'ot ti Líbano. Che' cha' wʌ'ix añob 
mach ñuquic jini lum yubil cha'an cabʌlob. 

11Xuc'ul mi' cajelob ti c'axel ya' ti colem ñajb, come mi caj c tic' jini wʌlʌcña bʌ 

ja'. Mi' caj ti laj tiquin jini ñoja' i c'aba' Nilo. Mi caj c jisʌben i yumʌntel Asiria 
yic'ot Egipto. Ma'anix mi caj i chʌn cha'leñob yumʌl ti' tojlel israelob. 

12Mi caj i tajob i p'ʌtʌlel ti' Yum Dios. Mi caj i cha'leñob xʌmbal tic bijlel. Mi caj c 

wen cʌntañob, che'en lac Yum. 

Zacarias 11 

Mi caj i choñob i Rey 

1Obol la' bʌ añet bʌ la ti Líbano. Yom mi la' jam i ti' tac la' lumal, come mi caj i 

tejchel meloñel. Mi' caj ti pulel jini ch'ujte' tac. 

2Cha'lenla uq'uel, jatetla ciprés, yic'ot ch'ujte'. Tsa'ix yajli jini ñumen wen bʌ te'. 

Cha'lenla bʌq'uen, c'olol te' ya' ti Basán. Cha'lenla uq'uel, come tsa'ix sejq'ui 
pejtel jini ch'ujy tac bʌ te'. 

3Ju'ucña woliyob ti uq'uel jini xcʌntayajob ti Israel, come jisʌbilix i ñuclel. Ju'ucña 

i yuq'uel i yal tac bajlum, come laj jisʌbilix jini te'el ya' ti' joctʌl Jordán. 

4Lac Yum Dios tsi' subeyon: Wen cʌntan c cha'año' bʌ che' bajche' xcʌnta 

tiñʌme' mi' cʌntan i tiñʌme' woli bʌ ti jujp'el cha'an mi' tsʌnsʌntel. 

5Jini jontol bʌ i yumob mi' mʌñob winicob, mi' tsʌnsañob, pero ma'anic mi' tojob 

i mul. Mi' yʌlob: “La' sujbic i ñuclel lac Yum, cabʌlix c chubʌ'an. Wen chumulonla 
cha'an tsa'ix lac choño jini tiñʌme'”. Che' mi' yʌlob jini xcʌntayajob. Jini mu' bʌ i 
cʌntañob c cha'año' bʌ ma'anic mi' p'untañob. 

6Jini cha'an joñon ja'el ma'anic mi caj c p'untan jini winicob, come mi caj cʌc'ob 

ti' wenta jontol bʌ i pi'ʌlob yic'ot ti' wenta i reyob mu' bʌ caj i tsʌnsañob. Mi caj i 
sujtel i lumal ti xajlelol mach bʌ anic i c'ʌjñibal. Ma'anic mi caj c chʌn coltañob. 
Che'ʌch tsi' yʌlʌ lac Yum. 

7Jini cha'an joñon tsaj cʌnta jini alʌc'ʌl ame tsʌnsʌntic. Tsaj cʌnta ja'el jini mach 

bʌ c'oq'uic. Tsac ch'ʌmʌ cha'ts'ijt barate'. Jini junts'ijt tsa cotsʌbe i c'aba' I 
Yutslel c Pusic'al. Jini yambʌ tsa cotsʌbe i c'aba' Junmojt Jach. Che'i tsaj cʌnta 
tiñʌme' che' bajche' tsa' subentiyon. 

8Ti jump'ejl jach uw tsac choco loq'uel uxtiquil jontol bʌ xcʌntayajob tsa' bʌ i 

ts'a'leyoñob, come tsac wen mich'leyob. 

9Jini cha'an tsac subeyob: Ma'anix mi caj c chʌn cʌntañetla. Jini mu' bʌ i chʌmel, 

la' chʌmic. Jini mu' bʌ i sajtel, la' sajtic. Jini mu' bʌ i cʌytʌlob, la' i jisañob i bʌ, 
cho'on. 

10Che' jini tsac ch'ʌmʌ c te' am bʌ i c'aba' I Yutslel c Pusic'al. Tsaj c'ʌsʌ cha'an 

mic tsictesan wolic jisʌben i c'ʌjñibal c trato tsa' bʌ c ñaxan sube c tejclumob. 

11Ti jim bʌ ora tsa' jejmi jini trato ti' tojel i wut jini tsa' bʌ i mʌñʌyob tiñʌme' yic'ot 

jini tsa' bʌ i choñoyob. Che' jini tsi' ña'tayob i cʌntesʌntel ti Dios cha'an jini tsa' 
bʌ c mele. 

12Tsac subeyob: Mi uts'at mi la' q'uelon, aq'ueñon c tojol, pero mi mach la' 

womic la' wʌq'ueñon, la' to ajnic. Che' tsac subeyob. Jini cha'an tsa' caji i 
yʌq'ueñoñob c tojol, lujunq'uejl i cha'c'al (30) sʌsʌc taq'uin. 

13Lac Yum tsi' subeyon: Che'ʌch wola' ts'a'lentel ti' tojlel a pi'ʌlob. Ch'ʌmʌ jini 

taq'uin. Otsan ya' ba' lotbil ofrenda tac ti Templo, che'en lac Yum. Jini cha'an 
tsac ch'ʌmʌ jini lujunq'uejl i cha'c'al sʌsʌc taq'uin. Tsa cotsa ya' ti' yotot lac Yum. 

14Ti ora tsaj c'ʌsʌ yambʌ c barate' am bʌ i c'aba' Junmojt Jach cha'an t'oxbilobix 

ti cha'mojt jini Judá yic'ot Israel. 

15Lac Yum tsi' subeyon: Yom ma' cajel ti e'tel che' bajche' xcʌnta tiñʌme', pero 

wʌle mele a we'tel che' bajche' jini mach bʌ anic i c'ʌjñibal, che'en. 

16Che'i mi caj a tsictesan bajche' joñon mi caj cʌq'ueñob ili israelob xcʌntaya 

mach bʌ anic i pusic'al. Ma'anic mi caj i sajcan jini sajtemo' bʌ. Ma'anic mi caj i 

coltan jini ch'o'ch'oco' bʌ. Ma'anic mi caj i ts'ʌcan jini c'ʌsquijem bʌ. Ma'anic mi 
caj i yʌq'uen i c'aj o jini lujb bʌ. Pero mi caj i c'ux jini wen jujp'em bʌ. Mi caj i p'it 
i yoc. 

17¡Obol i bʌ jini xcʌntaya mach bʌ anic mi' cʌntan jini tiñʌme'! La' tsejpic i c'ʌb ti 

espada. La' jec'bentic jini ñoj bʌ i wut. La' tiquic junts'ijt i c'ʌb. La' yajpic jini ñoj 
bʌ i wut. Che' tsi' subeyon lac Yum. 

Zacarias 12 

I coltʌntel Jerusalén ti wi'il bʌ q'uin 

1Jiñʌch i t'an lac Yum ti' contra Israel. Jiñʌch lac Yum tsa' bʌ i mele panchan 

yic'ot pañimil, tsa' bʌ i yʌq'ueyob i cuxtilel winicob. 

2Lac Yum tsi' yʌlʌ: Awilan mi caj cʌc' Jerusalén yic'ot Judá che' bajche' veneno 

ti' tojlel i contrajob che' mi' c'otel i contrajiñob. 

3Ti jim bʌ ora lajal Jerusalén bajche' colem xajlel wen al bʌ, joyol bʌ ti yan tac 

bʌ tejclum. Pejtelob mu' bʌ i ñijcañob mi caj i c'ʌscujelob. Mi caj i temob i t'an 
pejtel winicob cha'an mi' contrajiñob. 

4Che' mi' tilelob ti guerra mi caj c bʌc'tesan i caballo. Mi caj c socben i jol jini 

c'ʌchʌlo' bʌ. Pero mi caj c wen q'uel Judá. Mi caj c yʌpben i wut i contrajob. 

5Jini yumʌlob ti Judá mi caj i yʌlob ti' pusic'al: “Jini winicob ti Jerusalén tsa'ix i 

tajayob i p'ʌtʌlel ti' Dios, i Yum Panchan yic'ot Pañimil”, che'ob. 

6Ti jim bʌ ora mi caj cʌc' i yumob Judá ti' tojlel i contrajob che' bajche' nich c'ajc 

woli bʌ ti lejmel ti' yojlil cholel che' tiquinix. Mi caj i lu' jisañob yambʌ tejclum tac 
ti jujunwejl, pero uts'at mi caj i chʌn ajñel Jerusalén. 

7Che' ti ñaxan lac Yum mi caj i coltan jini xchumtʌlob ti Judá ame mi' 

chañ'esañob i bʌ jini xchumtʌlob ti Jerusalén yic'ot i p'olbal jini rey David. 

8Ti jim bʌ ora joñon mi caj j coltan jini xchumtʌlob ti Jerusalén. Jini c'uño' bʌ mi 

caj i ch'ejl'añob che' bajche' jini rey David. I p'olbal David mi caj i yajñel che' 
bajche' Dios, che' bajche' i yAngel lac Yum am bʌ ti' tojlelob. 

9Ti jim bʌ q'uin joñon mi caj c laj jisan jini winicob tsa' bʌ tiliyob ti' contra 

Jerusalén. 

10Che' jini mi caj cʌq'ueñob quEspíritu jini año' bʌ ti Jerusalén cha'an mi' cʌñob 

i yutslel c pusic'al yic'ot cha'an mi' c'ajtibeñoñob i coltʌntel. Mi caj i q'uelob jini 
jec'bil bʌ i cha'añob. Mi caj i yuc'tañob che' bajche' winicob mi' yuc'tañob jini yʌx 
alʌl c'uxbibil bʌ i cha'añob, che' bajche' mi' yuc'tañob jini ascuñʌl bʌ i yalobil. 

11Ti jim bʌ q'uin mi' cajelob ti cabʌl uq'uel ya' ti Jerusalén ñumen bajche' tsi' 

cha'leyob che' bʌ tsa' tsʌnsʌnti Josías ti jini joctʌl Meguido. 

12-14Pejtel año' bʌ ti Israel mi' cajelob ti wo'wo' uq'uel ti mojt ti mojt, parte jini rey 

yic'ot i pi'ʌlob, parte jini x'alt'añob yic'ot i pi'ʌlob, parte jini motomajob yic'ot i 

pi'ʌlob. Ti jujump'ejl otot mi caj i tem cha'leñob uq'uel jini winicob. Parte mi' 
cajelob ti uq'uel x'ixicob. Ch'ijiyem jax i pusic'alob ti pejtelelob, che'en lac Yum. 

Zacarias 13 

1I Yum Panchan yic'ot Pañimil woli' chʌn sub: Ti jim ora mi caj i jambentelob 

Cuxul bʌ Ja' jini xchumtʌlob ti Israel yic'ot ti Jerusalén. Jini ja' mi caj i 
sʌq'uesañob ti pejtelel i mul yic'ot pejtelel i bibi'lel. 

2Ti jim bʌ ora mi caj c lu' jisan jini dios tac yic'ot i ña'tʌntel yic'ot pejtel lot bʌ 

x'alt'añob yic'ot i bibi'lel i pusic'al winicob x'ixicob. 

3Mi an majqui mi' sub i bʌ ti x'alt'an, mux i tsʌnsʌntel cha'an i tat i ña'. I tatob mi 

caj i subeñob: “Wersa ma' chʌmel, come tsa'ix a cha'le lot ti' c'aba' lac Yum”, 
che'ob. 

4Ti jim bʌ q'uin ma'anix majqui mi caj i lon sub i bʌ ti x'alt'an cha'an mi' chañ'esan 

i bʌ ti' tojlel i pi'ʌlob. Ma'anix majqui mi caj i lʌp i pislel x'alt'añob cha'an mi' lotin 
winicob. 

5Mi caj i yʌl: “Mach x'alt'añonic, x'e'telon ti cholel. C'ʌlʌl che' alobon to tsac ñopo 

e'tel ti lum cha'an i bʌl c ñʌc'”, che'en. 

6Mi an majqui mi' c'ajtiben: “¿Chucoch tsepbil a c'ʌb yic'ot a tajn?” mi che'en, 

mi caj i jac': “Jiñʌch c lojwejl tsa' bʌ i yʌq'ueyoñob c pi'ʌlob ti cotot”. Che' mi caj 
i yʌl, che'en lac Yum. 

Mi caj i tsʌnsʌntel jini Xcʌnta tiñʌme' 

7I Yum Panchan yic'ot Pañimil woli' chʌn al: La' tilic i contra cha'an mi' low jini 

Xcʌntaya c cha'an, jini c pi'ʌl ti e'tel, lajal bʌ quic'ot. La' tsʌnsʌntic jini Xcʌntaya. 
Mi caj i pam pujquelob jini tiñʌme'. Pero mi caj c sujtel cha'an mij coltan jini 
ch'o'ch'oco' bʌ. 

8Ti jim bʌ ora mi caj i t'oxtʌlob ti uxmojt jini israelob ya' ti' lumal. Cha'mojt mi caj 

i jilelob, pero mi caj i coltʌntel junmojt. Junmojt jach mi caj i cʌytʌl ti' lumal. 

9Che' jini mi caj cʌc'ob ti wocol i colojbal israelob cha'an mi' sʌq'uesʌntelob che' 

bajche' oro yic'ot plata. Che' jini mi caj i ch'ujutesañob j c'aba'. Joñon mi caj 
cubibeñob i t'an. Mi caj c pejcañob tic pi'ʌlob c'uxbibilo' bʌ c cha'an. Mi caj i 
pejcañoñob ti' Yum Dios. Che' tsi' yʌlʌ lac Yum. 

Zacarias 14 

Jerusalén yic'ot yan tac bʌ tejclum 

1-2Yom yʌxʌl la' wo, come lʌc'ʌlix i q'uiñilel lac Yum. Ti jim bʌ ora lac Yum mi 

caj i tempan cabʌl tejclumob cha'an mi' cha'leñob guerra ti' contra Jerusalén. 
Wersa mi caj i ch'ʌjmel ili tejclum. Mi caj i laj chilbentelob i chubʌ'an. Mi caj i 
tic'lʌntelob jini x'ixicob. Ojlil jini winicob x'ixicob mi caj i cʌjchelob majlel. Ojlil mi 
caj i cʌytʌlob ti tejclum. 



1524 

 

Chol de Tumbalá Bible 
© Bible Society of Mexico. 

  
 

 

3Ti jim bʌ ora lac Yum mi caj i tilel cha'an mi' cha'len guerra ti' contra pejtel jini 

tejclum tac. Wen chajpʌbil, wen yujil guerra. 

4Mi caj i c'ʌlʌl c'otel ti pam wits i c'aba' Olivo am bʌ ti' tojel Jerusalén ya' ti' 

pasibal q'uin. Mi caj i jajwel jini wits i c'aba' Olivo. Ojlil mi caj i majlel ti norte, ojlil 
ti sur. Mi' caj i cʌytʌl colem joctʌl ti' jajp c'ʌlʌl ti' pasibal q'uin, c'ʌlʌl ti' bʌjlibal 
q'uin. 

5Mi caj la' puts'el ya' ti joctʌl ti' ñʌc' jini wits, come jini joctʌl mi caj i c'ʌlʌl c'otel 

ti' ti' Jerusalén. Mi caj la' puts'el che' bajche' tsa' puts'iyob la' tatob che' ti' yorajlel 
yujquel lum che' woli ti yumʌntel Uzías ya' ti Judá. Ti jim bʌ ora mi caj i tilel lac 
Yum Dios yic'ot pejtel i cha'año' bʌ. 

6Ti jim bʌ q'uin ma'anix mi caj i pʌs i c'ʌc'al q'uin, mi uw mi ec', pero ma'anix 

ac'ʌlel. 

7Come junsujm jach q'uiñil ti pejtelel ora ti' tojlel lac Yum. Ma'anix mi' chʌn pasel 

q'uin. Ma'anix mi' bʌjlel q'uin che' bajche' i tilel ti yambʌ ora. Ma'anix mi' yic'an 
pañimil. An jach i sʌclel che' ti ic'an. 

8Ti jim bʌ q'uin mi caj i loq'uel cuxul bʌ ja' ya' ti Jerusalén. Junxʌjc' mi caj i majlel 

ti jini Chʌmen bʌ Ñajb. Yambʌ junxʌjc' mi caj i majlel ti jini ñajb i c'aba' 
Mediterráneo. Chʌn cuxul jini ja' che' ti' yorajlel jajmel yic'ot che' ti' yorajlel ja'lel. 

9Lac Yum mi caj i yochel ti Rey ti' tojlel pejtel pañimil. Ti jim bʌ ora jini jach lac 

Yum mi caj i ch'ujutesʌntel come juntiquil jach. Ma'anic yambʌ. 

10Puro joctʌl mi caj i majlel jini lum che' bajche' colem joctʌl am bʌ ti Geba ya' ti 

norte c'ʌlʌl ti Rimón ya' ti sur. Chan Jerusalén, ñucatax mi caj i q'uejlel. Ya' jaxʌl 
Jerusalén ti jump'ejl colem puerta i c'aba' Benjamín, yic'ot ti oñiyix bʌ puerta, 
yic'ot ti puerta am bʌ ti Xujc, yic'ot ti chan bʌ q'ueloñib i cha'an Hananeel, yic'ot 
ya' ba' mi' mejlel i vino jini rey. 

11Che' jini c'ax tijicña jax mi caj i chumtʌlob ti Jerusalén, come ma'anix mi caj i 

chʌn ubiñob wocol. Ti jim bʌ ora xuc'ul mi' cajelob ti chumtʌl ti Jerusalén. 

12Pero lac Yum mi caj i yʌq'ueñob wocol pejtel winicob tsa' bʌ i contrajiyob 

Jerusalén. Mi caj i yujtel che' wa'alob to mi caj i to'o jilelob i bʌc'tal. Mi caj i 
sajtelob i wut. I yac'ob mi caj i to'o jilelob ya' ti' yej. 

13Ti jim bʌ ora mi caj i yubiñob cabʌl bʌq'uen chocbil bʌ tilel cha'an lac Yum. Mi 

caj i contrajiñob i bʌ cha'an mi' jisañob i bʌ. 

14Judá ja'el mi' cajel ti guerra ya' ti Jerusalén. Che' jini mi caj i tempañob cabʌl 

chubʌ'añʌl che' bajche' oro, yic'ot plata, yic'ot bajc'ʌl bujcʌl tac i cha'an i 
contrajob tilemo' bʌ ti pejtelel tejclum tac ti pañimil. 

15Mi caj i c'am'añob ti jini jach bʌ c'amʌjel jini caballo, yic'ot mula, yic'ot camello, 

yic'ot burro, yic'ot pejtel yan tac bʌ alʌc'ʌl i cha'an i contrajob. 

16Che' bʌ tsa'ix ñumi ili wocol, pejtel i colojbal winicob cuxulob to bʌ mi caj i 

letselob ti Jerusalén ti jujump'ejl jab cha'an mi' ch'ujutesañob jini Rey, i Yum 
Panchan yic'ot Pañimil. Mi caj i majlel i subeñob wocolix i yʌlʌ lac Yum. 

17Pero obolob i bʌ pejtel winicob mach bʌ yomobic letsel ti Jerusalén cha'an mi' 

ch'ujutesañob jini Rey, i Yum Panchan yic'ot Pañimil. Ma'anic mi caj i yajlel ja'al 
ti' tojlelob. 

18Mi ma'anic mi' tilelob jini año' bʌ ti Egipto, Dios mi caj i chocbeñob tilel yambʌ 

wocol. Che' jini Dios mi caj i yʌq'ueñob i toj i mul jini mach bʌ anic mi' tilelob ti 
Jerusalén. 

19Che'ʌch mi caj i tojob i mul egiptojob yic'ot pejtel jini yambʌ tejclumob mach 

bʌ yomobic tilel cha'an mi' ch'ujutesañob lac Yum. 

20Ti jim bʌ ora ts'ijbubil ili t'an ya' ti' campanajlel i bic' caballo: “Ch'ujul ti' tojlel 

lac Yum”. Laj ch'ujul pejtel taza tac am bʌ ti' mal i Templo lac Yum, jini i t'ojol 
tac bʌ yic'ot mach bʌ i t'ojolic. 

21Pejtel jini olla am bʌ ti Jerusalén yic'ot ti Judá laj ch'ujul ti' tojlel i Yum Panchan 

yic'ot Pañimil. Pejtelel mu' bʌ i tilelob i ch'ujutesañob Dios mi caj i c'ʌñob cha'an 
mi' ch'ʌxob majtañʌl cha'an Dios. Ti jim bʌ ora ma'anix majqui mi' cha'len 
mʌñoñel yic'ot choñoñel ti' Templo i Yum Panchan yic'ot Pañimil. 

Malaquias 

Malaquias 1 

Lac Yum tsi' c'uxbi Jacob 

1Jiñʌch i t'an lac Yum tsa' bʌ subenti jini x'alt'an Malaquías cha'an mi' cha' 

subeñob israelob: 

2-3Tsac wen c'uxbiyetla, che'en lac Yum, pero jatetla mi la' wʌl: “¿Isujm ba? 

¿Bajche' tsa' c'uxbiyon lojon?” che'etla. Tsaj c'uxbiyetla che' bʌ tsaj c'uxbi la' tat 
Jacob, che' bʌ tsac ñusa Esaú i yʌscun Jacob. Tsac jisʌbe i lum yic'ot i yumʌntel 
Esaú tilem bʌ ti' ñojte'el. Tsa'ix c chilbe i lum cha'an mi' yochel ti' lum bʌte'el, 
che'en. 

4Edomob i p'olbalobʌch Esaú. Mi' yʌlob jini edomob: Mi caj lac cha' mel jini 

jejmen tac bʌ, che'ob. I Yum Panchan yic'ot Pañimil mi yʌl: Ba' ora mi la' cha' 
mel, joñon mi caj c cha' jisan, che'en, come i lumal Edom jiñʌch i Lumal Jontolil. 
Mi' pejcʌntelob jini edomob ti Jini Mach bʌ Anix Mi' Ñusʌbentelob i Mul ti Dios. 

5Israelob, jatetla mi caj la' q'uel. Mi caj la' wʌl: Isujm i p'ʌtʌlel lac Yum mi' c'ʌlʌl 

c'otel ti ñajtʌl, c'ʌlʌl ti yan tac bʌ lum, che'etla. 

Lac Yum tsi' tsictesʌbe i mul motomajob 

6Jini ch'iton mi' q'uel ti ñuc i tat. Jini x'e'tel mi' q'uel ti ñuc i yum. Ubinla 

motomajob, la' taton. ¿Chucoch ma'anic mi la' c'uxbiñon? La' Yumon. 
¿Chucoch ma'anic mi la' q'uelon ti ñuc? che'en i Yum Panchan yic'ot Pañimil. 
Mi la' lon al: “¿Bajche' tsac ts'a'lebeyet a c'aba'?” che'etla. 

7Tsa'ix a ts'a'lebeyon j c'aba' che' bʌ tsa' wʌq'ueyon waj tic pulʌntib mach bʌ 

uts'atic, che'en. Mi la' lon al: “¿Bajche' tsac ts'a'leyet?” che'etla. Ti jujunyajl che' 
mi la' lon ña'tan la' wʌq'ueñon jini mach bʌ mero wenic. 

8Tsa' la' lon ña'ta uts'at mi la' wʌq'uen la' Yum jini xpots' bʌ alʌc'ʌl, yic'ot mach 

bʌ wenic i yoc, yic'ot c'am bʌ. Mi la' lon al: “Mach mulilic ti' wut Dios”, che'etla. 
Mi tsa' wʌq'ue i majtan ñuc bʌ yumʌl che' bajche' iliyi, ¿mu' ba caj i mulan? 
che'en i Yum Panchan yic'ot Pañimil. 

9Jini cha'an toj'esan la' bʌ yic'ot Dios cha'an mi' p'untañetla. ¿Mu' ba caj i 

q'ueletla ti uts'at che' mi la' wʌq'uen i majtan mach bʌ wenic? che'en i Yum 
Panchan yic'ot Pañimil. 

10Uts'at anic juntiquil mu' bʌ i ñup'ben i ti' Templo cha'an ma'anix mi la' chʌn 

tsuc' jini c'ajc ti pulʌntib. Ma'anic mij q'ueletla ti uts'at, che'en i Yum Panchan 
yic'ot Pañimil. Ma'anic mic ch'ʌm tic wenta jini majtañʌl mu' bʌ la' wʌq'ueñon. 

11Pero jini mach bʌ israelobic mi caj i q'uelob ti ñuc j c'aba' c'ʌlʌl ti' pasibal q'uin 

c'ʌlʌl ti' bʌjlibal q'uin. Ti pejtelel pañimil mi caj i yʌq'ueñoñob xojocña bʌ pom 
yic'ot uts'at bʌ c majtan, come j c'aba' mi' q'uejlel ti ñuc ti pejtelel pañimil, che'en 
i Yum Panchan yic'ot Pañimil. 

12Pero jatetla mi la' wʌc' j c'aba' ti wajlentel, che' mi la' wʌl ma'anic i c'ʌjñibal jini 

pulʌntib c cha'an, che' mi la' subeñob winicob x'ixicob uts'at mi' pʌybeñoñob tilel 
alʌc'ʌl mach bʌ wenic yic'ot c'am bʌ. 

13Mi la' ts'a'leñon. Wocol jax mi la' wubin che' mi la' wʌq'ueñon c majtan. 

¡Ña'tanla! che' mi la' ch'ʌmbeñon tilel xpots' bʌ alʌc'ʌl yic'ot mach bʌ wenic i yoc 
yic'ot c'am bʌ, ¿yom ba mic ch'ʌm tic wenta? 

14Obol i bʌ jini winic mu' bʌ i yʌc' i t'an cha'an mi caj i yʌq'ueñon uts'at bʌ i tat 

tiñʌme', pero ti wi'il mi' yʌq'uen Dios c'am bʌ. Come Joñon Ñuc bʌ Reyon, 
che'en i Yum Panchan yic'ot Pañimil. Jini mach bʌ israelobic mi' q'uelob ti ñuc 
j c'aba'. 

Malaquias 2 

Lac Yum tsi' tsictesʌbeyob i mul israelob 

1Ubinla motomajob. Wolic pejcañetla. 

2Mi ma'anic mi la' ñich'tʌbeñon c t'an, mi ma'anic mi la' wʌc' ti la' pusic'al, mi caj 

c chocbeñetla tilel castigo. Mi' caj ti jilel pejtelel jini uts'at tac bʌ woli bʌ la' q'uel. 
Mi caj la' taj cabʌl wocol. Ma'anic mi caj cʌq'ueñetla tijicña bʌ che' bajche' com. 
Wersa mi caj la' toj la' mul, come ma'anic tsa' la' p'isi ti wenta jini mu' bʌ c 
subeñetla. 

3P'isila ti wenta, mi caj c chilbeñet la' we'tel. Mi caj c pʌc' ti la' wut i ta' alʌc'ʌl 

mu' bʌ la' wʌq'ueñon. Mi caj c choquetla loq'uel tic tojlel. 

4Che' jini mi caj la' ña'tan joñoñʌch tsa' bʌ c chocbeyetla tilel ili t'an cha'an mi 

la' sutq'uin la' bʌ, cha'an mi la' jac' jini mandar tsa' bʌ cʌq'ue la' tat Leví, che'en 
i Yum Panchan yic'ot Pañimil. 

5Tsa cʌq'ue c t'an jini motomajob cha'an mi caj cʌq'ueñob i cuxtʌlel yic'ot i 

ñʌch'tʌlel i pusic'al. Tsa cʌq'ue cha'an mi' q'uelon ti ñuc. Tsi' q'ueleyon ti ñuc. 
Tsi' bʌc'ñayon. 

6Tsi' cha' subeyob winicob x'ixicob pejtel tsa' bʌ i yubi tic tojlel. Ma'anic tsi' cha'le 

lot mi xujch'. Tsi' cha'le xʌmbal quic'ot ti' ñʌch'tʌlel i pusic'al. Toj tsa' ajni ti 
pañimil. Cabʌl tsi' pʌyʌyob loq'uel ti mulil. 

7Uts'at che' mi' wen subob i ña'tʌbal Dios jini motomajob ti' tojlel winicob x'ixicob 

cha'an mi' ñopob i mandar Dios. Jini motomajob subt'añobʌch cha'an i Yum 
Panchan yic'ot Pañimil. Uts'at che' mi' c'otelob winicob ba'an jini motomajob 
cha'an mi' cʌntesʌntelob. 

8Pero jatetla motomajob mach che'ic tsa' la' mele, come tsa'ix la' cʌyʌ i bijlel 

Dios. Cabʌl tsa' yajliyetla ti mulil, come tsa'ix la' soco jini t'an tsa' bʌ aq'uentiyob 
levíjob, che'en i Yum Panchan yic'ot Pañimil. 

9Jini cha'an tsa cʌc'ʌyetla ti ts'a'lentel ti' tojlel pejtelel winicob x'ixicob, come 

ma'anic tsa' la' jac'beyon c t'an. Jechojc jax woli la' q'uel winicob x'ixicob. Mach 
tojic mi la' melob, che'en lac Yum. 

10Awilan juntiquil jach lac tat, jiñʌch Abraham. Ti pejtelelonla i melbalonla jini 

jach bʌ Dios. Ma'anix woli la cajñel ti' xuc'tilel lac pusic'al yic'ot lac pi'ʌlob. Woli 
lac ñusan jini xuc'ul bʌ t'an tsa' bʌ aq'uentiyob lac ñojte'el. 

11An lotintel ti Judá yic'ot ti Israel yic'ot ti Jerusalén. Jini winicob ti Judá tsa'ix i 

ts'a'leyob jini Templo mu' bʌ i c'uxbin lac Yum, come tsi' cha'leyob ñujpuñijel 
yic'ot x'ixicob mu' bʌ i ch'ujutesañob dioste' tac. 

12Lac Yum la' i loq'uesan ti' Templo yic'ot ti Israel jujuntiquil winic yic'ot motomaj 

mu' bʌ i cha'len mulil bajche' jini. 

13An yambʌ la' mul mu' bʌ la' mel. Mi la' cha'len uq'uel ya' ba' mi' yʌq'uentel i 

majtan lac Yum, come ma'anix mi' q'uel ti uts'at i majtan mu' bʌ la' wʌq'uen. 
Ma'anix mi la' tajben i yutslel i pusic'al lac Yum. 

14Mi la' wʌl: ¿Chucoch tsa'ix i cʌyʌyonla Dios? che'etla. Mi caj c tsictesʌbeñetla. 

Come lac Yum tsa'ix i q'uele la' mul che' bʌ tsa' la' cʌyʌ la' wijñam tsa' bʌ ajni 
la' wic'ot ti' xuc'tʌlel i pusic'al c'ʌlʌl che' xch'oc to. Jiñʌch la' pi'ʌl tsa' bʌ la' pʌyʌ. 
Tsa' la' wʌq'ue la' t'an cha'an mi caj la' cʌntan. 

15Lac Yum tsi' yotsayetla ti juntiquil jach yic'ot la' wijñam. Cha'an ti' ña'tʌbal Dios 

tsa' ochiyetla ti juntiquil jach ti' wut Dios che' bʌ tsa' la' cha'le ñujpuñijel. ¿Chuqui 
yom Dios? Yom alʌlob ti la' tojlel mu' bʌ caj i ch'ujutesañob. Jini cha'an cʌntan 
la' bʌ. Xuc'ul yom mi la' wajñel la' wic'ot la' wijñam tsa' bʌ la' pʌyʌ che' ch'itoñet 
to la. 

16Come lac Yum, i Dios Israel, woli' yʌl mach uts'atic mi' q'uel jini mu' bʌ i cʌy i 

yijñam. Mach uts'atic mi' q'uel jini mu' bʌ i p'ump'un cʌy i yijñam. Jini cha'an 
yom mi la' wen cʌntan la' bʌ. Mach mi la' cʌy la' wijñam. 

Talix i yorajlel meloñel 

17Tsa'ix lujb'a lac Yum cha'an ti' caj la' t'an. Pero mi la' wʌl: ¿Chuqui tsa' lac 

tumbe lac Yum? che'etla. Tsa' lujb'a lac Yum come tsa' la' lon alʌ uts'at jontolil. 
Tsa' la' lon alʌ ma'anic mi caj i yʌc' castigo Dios. 

Malaquias 3 

1Woli' yʌl lac Yum: Ubinla, mi caj c choc tilel suboñel ti' tojel c wut cha'an mi' 

chajpʌbeñon c bijlel. Tal la' Yum woli bʌ la' pijtan. Ora mi caj i tilel ti' Templo. Mi 
caj la' q'uel. Mi caj i tijicñesañetla che' bajche' ts'ijbubil tic Trato. Isujm, talon, 
che'en i Yum Panchan yic'ot Pañimil. 

2¿Majqui mi mejlel i q'uel che' mi' tilel? ¿Majqui mi' mejlel ti wa'tʌl ti' tojlel? Come 

lajalʌch bajche' c'ajc mu' bʌ i sʌq'uesan sʌsʌc taq'uin. Lajalʌch bajche' xapom 
mu' bʌ i loq'uesan i bibi'lel pisil. 

3Lac Yum lajal mi caj i mel winicob che' bajche' jini mu' bʌ i sʌq'uesan plata ti 

c'ajc. Mi caj i sʌq'uesan jini levíjob che' bajche' oro yic'ot plata cha'an mi' 
yʌq'ueñob Dios i majtan che' bajche' yom ti sʌc bʌ i pusic'al. 

4Che' jini lac Yum mi caj i cha' q'uel ti uts'at che' bajche' ti ñaxan i majtan tac 

mu' bʌ i yʌq'ueñob winicob x'ixicob ti Judá yic'ot ti Jerusalén. 

5Woli' yʌl lac Yum: Talon c meletla. Mi caj c choc tilel castigo ti ora. Ora jach mi 

caj cʌq'ueñob i toj i mul jini xwujtob yic'ot mu' bʌ i cha'leñob ts'i'lel, yic'ot xlotob, 
yic'ot mu' bʌ i xujch'ibeñob i chobejtʌbal jini x'e'telob, yic'ot mu' bʌ i tic'lañob 
meba' x'ixicob yic'ot meba' alʌlob, yic'ot mu' bʌ i chilbeñob i chubʌ'an jini ñajt 
bʌ ch'oyolob, yic'ot pejtel mach bʌ añobic mi' bʌc'ñañoñob, che'en i Yum 
Panchan yic'ot Pañimil. 

Jini diezmo tac 

6Come joñon la' Yumon. Ma'anic mi' q'uextiyel c pusic'al. Jini cha'an ma'anic 

mic junyajlel jisañetla, come chʌn an i yutslel c pusic'al ti pejtelel ora. 

7Anquese tsa'ix la' ts'a'le c mandar ti wajali, wʌle yom mi la' cha' sutq'uin la' bʌ 

ba' añon, che'en i Yum Panchan yic'ot Pañimil. La'la. Mi caj c ñusʌbeñet la' mul, 
che'en. Pero mi la' lon al: “Ma'anic ba' ora tsaj cʌyʌyet lojon”, che'etla. 

8¿Yom ba mi la' xujch'iben i cha'an bʌ Dios? Pero tsa'ix la' xujch'ibeyon. Mi la' 

wʌl: “¿Bajche' isujm? ¿Baqui ora tsac xujch'ibeyet lojon?” che'etla. Ma'anic tsa' 
la' wʌq'ueyon jini diezmo. Ma'anic tsa' la' wʌq'ueyon c majtan. 

9Jini cha'an tsa'ix c chocoyetla ti la' pejtelel, come tsa'ix la' xujch'ibeyon c cha'an 

bʌ. 

10Ch'ʌmʌla tilel pejtelel jini diezmo tac ti' yajñib cha'an mi' jastiyel i bʌl ñʌc'ʌl jini 

levíjob tic Templo. Che' jini mi caj la' q'uel xuc'ulon. Mi caj c jambeñetla jini 
panchan cha'an mi cʌq'ueñetla pejtel chuqui la' wom. Ñopola ti isujm. Che' jini 
mi caj c pʌsbeñetla isujmʌch c t'an. 

11Che' jini cabʌl mi caj i yʌc' i wut la' pʌc'ʌb, come mi caj j cʌntan cha'an ma'anic 

mi' yochel i chʌñil yic'ot i c'amʌjel. Ma'anic mi caj i tiquin i wut la' ts'usubil che' 
ch'oc to, che'en i Yum Panchan yic'ot Pañimil. 

12Ti pejtelel pañimil winicob mi caj i yʌlob tijicñayetla, come cabʌl mi caj la' taj 

la' wenlel ti la' lumal, che'en i Yum Panchan yic'ot Pañimil. 

Jini toj bʌ yic'ot jini jontol bʌ 

13Tsa'ix la' chañ'esa la' bʌ tic tojlel, che'en lac Yum. Mi la' wʌl: “¿Bajche' tsac 

chañ'esa lojon c bʌ? ¿Chuqui tsa cʌlʌ lojon?” che'etla. 

14-15Ubinla. Tsa'ix la' wʌlʌ: “Lolom jach mi lac ch'ujutesan Dios. ¿Chuqui mi lac 

taj che' mi lac jac'ben i t'an, che' mi lac mel lac pusic'al cha'an lac mul? Wʌ' ti 
pañimil tijicñayob mu' bʌ i chañ'esañob i bʌ. Wen chumulob xjontolilob. Che' mi' 

yilʌbeñob i pusic'al Dios ma'anic mi' yʌq'ueñob castigo. Mi' loq'uelob ti libre”, 
lon che'etla, che'en lac Yum. 

16Jini tsa' bʌ i bʌc'ñayob lac Yum tsi' ña'tayob lac Yum che' bʌ tsi' pejcayob i 

bʌ. An i cha'an lac Yum i juñilel lac ña'tʌntel ba' tsa' ts'ijbunti i c'aba' tac jini mu' 
bʌ i bʌc'ñañob lac Yum yic'ot mu' bʌ i mulañob i ña'tan lac Yum. 

17C cha'añobʌch ba' ora mic tempañob tilel tic tojlel che' bajche' i t'ojol jax bʌ 

ujʌl, che'en i Yum Panchan yic'ot Pañimil. Mi caj c ñusʌbeñob i mul che' bajche' 
winicob mi' ñusʌbeñob i mul i yalobil mu' bʌ i jac'ben i t'an. 

18Che' jini mi caj la' ña'tan mach lajalic mi' yujtel jini toj bʌ yic'ot jini mach bʌ tojic 

ti' yorajlel meloñel. Mi caj la' q'uel majqui wen chumul, jini mu' bʌ i melben i 
ye'tel Dios o mi jini mach bʌ anic mi' mel, che'en. 

Malaquias 4 

Che' mi' tilel i q'uiñilel lac Yum 

1Chʌcʌ q'uele la' bʌ, che'en i Yum Panchan yic'ot Pañimil, come tal i q'uiñilel 

meloñel che' mi' caj ti pulel c'ajc che' bajche' ti horno. Pejtel mu' bʌ i 
chañ'esañob i bʌ yic'ot jini jontolo' bʌ mi caj i pulelob che' bajche' tiquin bʌ jam. 
Mi caj i lu' jilelob che' bajche' te' yic'ot pejtel i c'ʌb yic'ot pejtel i wi'. 

2Pero mach che'ic jatetla mu' bʌ la' bʌc'ñan j c'aba'. Mi caj i pasel ti la' tojlel jini 

Q'uin mu' bʌ i yʌq'ueñetla toj bʌ la' pusic'al. Mi caj i lajmesañetla. Libre mi caj 
la' loq'uel che' bajche' i yal wacax mu' bʌ i colel ba' cʌchʌl. Mi caj la' wubin i 
tijicñʌyel la' pusic'al. 

3Mi caj la' t'uchtan jini jontolo' bʌ che' bajche' i tʌñil c'ajc, che'en i Yum Panchan 

yic'ot Pañimil. 

4Yom mi la' jac' jini mandar tsa' bʌ cʌq'ue c winic Moisés ya' ti wits Horeb cha'an 

mi' cha' subeñob israelob. 

5La' wilan, mi caj c chocbeñetla tilel yambʌ x'alt'an che' bajche' Elías, che' maxto 

tilemic jini ñuc bʌ q'uin, jini bʌbʌq'uen bʌ i q'uiñilel lac Yum. 

6Jini x'alt'an mi caj i yuts'esʌbeñob i pusic'al winicob yic'ot i yalobilob. 

Jump'ejlob jach i pusic'al mi caj i yajñelob, ame bʌc' tilicon c laj jisʌbeñob i lum, 
che'en lac Yum. 

Chol - All Bible 
 

 

Mateo 

Mateo 1 

I c'aba' tac i ñojte'el Jesucristo 
(Lc. 3.23-38) 

1Jiñʌch jun ba' ts'ijbubil i c'aba' tac i ñojte'el Jesucristo. Jesucristo loq'uem ti' 

p'olbal David yic'ot ti' p'olbal Abraham. 

2I yalobil Abraham jiñʌch Isaac. I yalobil Isaac jiñʌch Jacob. I yalobilob Jacob 

jiñobʌch Judá yic'ot i yerañob. 

3I yalobilob Judá yic'ot xTamar i yijñam Judá, jiñobʌch Fares yic'ot Zara. I yalobil 

Fares jiñʌch Esrom. I yalobil Esrom jiñʌch Aram. 

4I yalobil Aram jiñʌch Aminadab. I yalobil Aminadab jiñʌch Naasón. I yalobil 

Naasón jiñʌch Salmón. 

5I yalobil Salmón yic'ot xRahab, jiñʌch Booz. Jini xRahab i yijñam Salmón. I 

yalobil Booz yic'ot xRut jiñʌch Obed. Jini xRut i yijñam Booz. I yalobil Obed 
jiñʌch Isaí. 

6I yalobil Isaí jiñʌch David jini ñuc bʌ yumʌl. Salomón jiñʌch i yalobil David yic'ot 

i yijñam yambʌ winic i c'aba' Urías. 

7I yalobil Salomón jiñʌch Roboam. I yalobil Roboam jiñʌch Abías. I yalobil Abías 

jiñʌch Asa. 

8I yalobil Asa jiñʌch Josafat. I yalobil Josafat jiñʌch Joram. I yalobil Joram jiñʌch 

Ozías. 

9I yalobil Ozías jiñʌch Jotam. I yalobil Jotam jiñʌch Acaz. I yalobil Acaz jiñʌch 

Ezequías. 

10I yalobil Ezequías jiñʌch Manasés. I yalobil Manasés jiñʌch Amón. I yalobil 

Amón jiñʌch Josías. 

11I yalobil Josías jiñʌch Jeconías yic'ot i yijts'iñob ti' yorajlel che' bʌ tsa' wersa 

pʌjyiyob majlel ti Babilonia. 

12Che' bʌ pʌjyemobix majlel ti Babilonia, tsi' yila pañimil i yalobil Jeconías, jiñʌch 

Salatiel. I yalobil Salatiel jiñʌch Zorobabel. 

13I yalobil Zorobabel jiñʌch Abiud. I yalobil Abiud jiñʌch Eliaquim. I yalobil 

Eliaquim jiñʌch Azor. 

14I yalobil Azor jiñʌch Sadoc. I yalobil Sadoc jiñʌch Aquim. I yalobil Aquim jiñʌch 

Eliud. 

15I yalobil Eliud jiñʌch Eleazar. I yalobil Eleazar jiñʌch Matán. I yalobil Matán 

jiñʌch Jacob. 

16I yalobil Jacob jiñʌch José i ñoxi'al María, tsa' bʌ i yʌc'ʌ ti pañimil alʌl i c'aba' 

Jesús, jiñʌch Cristo. 

17Che' jini, ti pejtelel i ñojte'elob Cristo c'ʌlʌl ti' yorajlel Abraham c'ʌlʌl ti David 

an chʌnlujunlajm (14) i ñojte'el. C'ʌlʌl ti' yorajlel David c'ʌlʌl che' bʌ tsa' pʌjyiyob 
majlel ti Babilonia an chʌnlujunlajm i ñojte'el. C'ʌlʌl che' bʌ tsa' pʌjyiyob majlel 
ti Babilonia c'ʌlʌl ti' yorajlel Cristo an chʌnlujunlajm i ñojte'el. 

Tsi' yila pañimil Jesucristo 
(Lc. 2.1-7) 

18Che' bajche' jini tsi' yila pañimil Jesucristo. C'ajtibilix María, i ña' Jesús, i 

cha'an José. Che' maxto anic tsi' pi'leyob i bʌ, cʌntʌbil i cha'an alʌl cha'an 
Ch'ujul bʌ Espíritu. 

19Toj i pusic'al jini José, i ñoxi'al María. Mach yomic i yʌc' ti quisin. Jini cha'an 

tsi' ña'ta i mucu cʌy. 

20Che' bʌ woli' ña'tan ti' pusic'al, awilan, tsa' tsictiyi i yángel lac Yum ti' ñajal. 

Jini ángel tsi' yʌlʌ: José i yalobilet bʌ David, mach ma' bʌc'ñan a pʌy María 
cha'an a wijñam, come jiñʌch Ch'ujul bʌ Espíritu tsa' bʌ i yʌq'ue i yalobil María 
mu' bʌ caj ti tsictiyel. 

21Mi caj i yʌc' ti pañimil alʌ ch'iton. Yom ma' wotsʌben i c'aba' Jesús, come jini 

mi caj i coltan winicob x'ixicob i cha'año' bʌ cha'an mi' loq'uelob ti' p'ʌtʌlel i mul. 
Che' tsi' yʌlʌ jini ángel. 

22Che'ʌch tsa' ujti cha'an mi' ts'ʌctiyel i t'an lac Yum tsa' bʌ i yʌlʌ ti' yej x'alt'an: 

23“Awilan, mi caj i cʌntan alʌl juntiquil xch'oc maxto bʌ pi'lebilic. Mi caj i yʌc' ti 

pañimil ch'iton bʌ i yalobil. Mi caj i yotsʌbentel i c'aba' Emanuel”. An i sujmlel 
Emanuel ti lac t'an: Jiñʌch Dios la quic'ot. 

24Che' bʌ ch'ojyemix ti wʌyel, José tsi' cha'le che' bajche' tsi' sube ti mandar i 

yángel lac Yum. Tsi' pʌyʌ i yijñam. 

25Pero ma'anic tsi' pi'le jinto tsi' yila pañimil ch'iton bʌ i yalobil. Tsi' yotsʌbe i 

c'aba' Jesús. 

 Mateo 2 

Tsajni winicob año' bʌ cabʌl i ña'tʌbal 

1Che' bʌ tsi' yila pañimil Jesús ya' ti Belén ti Judea, che' yumʌl jini Herodes, 

awilan, tsa' tiliyob ti Jerusalén winicob año' bʌ cabʌl i ña'tʌbal, ch'oyolo' bʌ ti' 
pasibal q'uin. 

2Tsi' yʌlʌyob: ¿Baqui an i yum judíojob tsa' bʌ i yila pañimil? Come tsaj q'uele 

lojon i yec' ti' pasibal q'uin. Tsa' tiliyon lojon cha'an mic ch'ujutesan lojon, che'ob. 

3Jini yumʌl Herodes che' bʌ tsi' yubi, tsi' mele i pusic'al yic'ot pejtelel winicob 

x'ixicob ti Jerusalén. 

4Che' bʌ tsi' tempa pejtelel ñuc bʌ motomajob yic'ot sts'ijbayajob, tsi' c'ajtibeyob 

baqui mi caj i yilan pañimil jini Cristo. 

5Tsi' jac'beyob: Ya' ti Belén ti Judea. Come che'ʌch ts'ijbubil i cha'an x'alt'an: 

6“Jixcu jatetla añet bʌ la ti Belén ya' ti' lumal Judá, mach yoque ch'o'ch'o'queticla 

ti' tojlel i yumob Judá. Come ti la' tojlel mi' caj ti loq'uel juntiquil yumʌl mu' bʌ caj 
i cʌntan israelob c cha'año' bʌ”. 

7Jini Herodes mucul jach tsi' pʌyʌ tilel jini winicob año' bʌ cabʌl i ña'tʌbal. Tsi' 

c'ajtibeyob jinto tsi' na'ta baqui ora tsa' tsictiyi jini ec'. 

8Tsi' chocoyob majlel ti Belén. Tsi' yʌlʌ: Cucula. Wersa sajcanla jini alʌl. Che' 

mi la' taj, yom mi la' cha' tilel la' subeñon cha'an mic majlel c ch'ujutesan ja'el, 
che'en Herodes. 

9Che' bʌ tsa' ujti i yubiñob i t'an tsa' majliyob. Awilan, jini ec' tsa' bʌ i q'ueleyob 

ti' pasibal q'uin tsi' cha'le xʌmbal majlel ti' wutob. Tsi' cʌyʌ i xʌmbal ec' ya' ti' 
chañelal ba'an jini alʌl. 

10Che' bʌ tsi' q'ueleyob jini ec', c'ax tijicña jax i pusic'al tsi' yubiyob. 

11Che' bʌ tsa' caji i yochelob ti otot, tsi' q'ueleyob alʌl yic'ot María i ña'. Tsi 

ñocchocoyob i bʌ. Tsi' ch'ujutesayob. Tsi' jamʌyob caxate'. Tsi yʌq'ueyob i 
majtan: oro, yic'ot xojocña bʌ pom, yic'ot mirra. 

12Subebilobix jini winicob ti' ñajal cha'an ma'anic mi' chʌn ñumelob ba'an 

Herodes, tsa' sujtiyob majlel ti' lumal ti yambʌ bij. 

Tsa' tsʌnsʌntiyob alʌlob 
(Lc. 2.39-40) 

13Che' sujtemobix jini winicob, awilan, tsa' tsictiyi i yángel lac Yum ti' ñajal José. 

Jini ángel tsi' yʌlʌ: Ch'ojyen. Pʌyʌ majlel jini alʌl yic'ot i ña'. Puts'en ti Egipto. 
Cʌlejen ya'i jinto mic subeñet, come Herodes mi caj i sajcan alʌl cha'an mi' 
tsʌnsan, che'en. 

14Tsa' ch'ojyi José. Tsi' pʌyʌ majlel alʌl yic'ot i ña' ti ac'ʌlel. Tsa' majli ti Egipto. 

15Ya'i tsa' cʌle jinto tsa' chʌmi Herodes. Che'ʌch tsa' ujti cha'an mi' ts'ʌctiyel i 

t'an lac Yum tsa' bʌ i yʌlʌ ti' yej x'alt'an: “Tsac pʌyʌ loq'uel calobil ti Egipto”, 
che'en. 

16Tsa' caji ti cabʌl mich'ajel jini Herodes che' bʌ tsi' ña'ta tsa'ix lotinti cha'an jini 

winicob año' bʌ cabʌl i ña'tʌbal. Tsi' yʌc'ʌ mandar cha'an mi' tsʌnsʌntelob 
pejtelel alʌ ch'itoñob maxto bʌ ts'ʌcʌlic cha'p'ejl i jabilel ya' bʌ añob ti Belén 
yic'ot ti' joytilel. Ña'tʌbilix i cha'an Herodes jayp'ejl i jabilel jini alʌl, come tsa' 
subenti cha'an jini winicob cabʌl bʌ i ña'tʌbal. 

17Che' jini tsa' ts'ʌctiyi i t'an jini x'alt'an Jeremías tsa' bʌ i yʌlʌ: 

18“Tsa' ubinti c'am bʌ t'an ya' ti Ramá, cabʌl uq'uel yic'ot we'ecña bʌ uq'uel. 

xRaquel woli' chʌn uc'tan i yalobilob. Ma'anic tsi' jac'ʌ i ñʌch'chocontel i pusic'al 
come tsa' jiliyob i yalobil”. Che' tsi' yʌlʌ jini x'alt'an. 

19Che' bʌ tsa' chʌmi Herodes, awilan ya' ti Egipto tsa' tsictiyi i yángel lac Yum 

ti' ñajal José. 

20Tsi' yʌlʌ: Ch'ojyen. Pʌyʌ majlel jini alʌl yic'ot i ña'. Cucu ti' lumal Israel come 

chʌmeñobix jini yomo' bʌ i tsʌnsan alʌl, che'en. 

21Jini tsa' ch'ojyi. Tsi' pʌyʌ majlel alʌl yic'ot i ña'. Ya' tsa' c'oti ti' lumal Israel. 

22José tsi' bʌc'ña majlel ya' ti Judea, come tsi' yubi woli ti yumʌntel Arquelao i 

yalobil Herodes. Jini Arquelao tsi' ch'ʌmbe i ye'tel i tat. Jini cha'an tsa' majli ti' 
lumal Galilea che' bajche' subebilix ti' ñajal. 

23Tsa' c'oti ti chumtʌl ti jump'ejl tejclum i c'aba' Nazaret cha'an mi' ts'ʌctiyel i t'an 

jini x'altañob: “Mi caj i sujbel ti nazareno, che'ob”. 

 Mateo 3 

I subal Juan tsa' bʌ i yʌc'ʌ ch'ʌmja' 
(Mr. 1.1-8; Lc. 3.1-9, 15-17; Jn. 1.19-28) 

1Ti jim bʌ ora tsa' tili Juan tsa' bʌ i yʌc'ʌ ch'ʌmja'. Woli' cha'len subt'an ti jochol 

bʌ lum ti Judea. 

2Tsi' yʌlʌ: Cʌyʌx la' mul come lʌc'ʌlix i yumʌntel jini am bʌ ti panchan, che'en. 

3Come jiñʌch jini Juan tsa' bʌ tajle ti' t'an jini x'alt'an Isaías che' bʌ tsi' yʌlʌ: “I 

t'an juntiquil winic mu' bʌ i cha'len c'am bʌ t'an ti jochol bʌ lum: Chajpanla i bijlel 
lac Yum. Pʌtʌla majlel mucubij i cha'an”, che'en. 

4Jini Juan lʌpʌl i cha'an i pʌchʌlel camello. An i cajchiñʌc' melbil bʌ ti pʌchi. 

Juan tsi' c'uxu sajc' yic'ot te'lechab. 

5Tsa' loq'uiyob tilel ba'an Juan jini ch'oyolo' bʌ ti Jerusalén yic'ot ti pejtelel Judea 

yic'ot ti' joytilel Jordán ja'. 

6Juan tsi' yʌq'ueyob ch'ʌmja' ya' ti Jordán ja'. Jini winicob x'ixicob tsi' subuyob i 

mul. 

7Che' bʌ tsi' q'uele woli' tilelob cabʌl fariseojob yic'ot saduceojob cha'an mi' 

ch'ʌmob ja', Juan tsi' subeyob: I yalobiletla xc'ʌñʌñej. ¿Majqui tsi' subeyetla 
cha'an mi la' puts'tan jini tojmulil mu' bʌ i tilel? 

8Melela toj bʌ la' melbal mi woli la' cʌy la' mul. 

9Mach mi la' wʌl ti la' pusic'al: “C tat lojon jiñʌch Abraham”, che'etla. Come mic 

subeñetla, Dios mi mejlel i pʌntesan jini xajlel tac ti' yalobilob Abraham. 

10Wʌle ac'bil hacha ti' yebal te'. Mi' sejq'uel pejtelel jini te' mach bʌ anic mi' yʌc' 

wen bʌ i wut. Mi' chojquel ti c'ajc. 

11Joñon mi cʌq'ueñetla ch'ʌmja' cha'an mi la' cʌy la' mul. Tal to tic pat ñumen 

p'ʌtʌl bʌ. Joñon mach yoque ñuconic cha'an mic yeben majlel i xʌñʌb. Jiñʌch 
mu' bʌ caj i yʌq'ueñetla la' ch'ʌm Ch'ujul bʌ Espíritu yic'ot c'ajc. 

12An i wejlʌjib ti' c'ʌb. Mi' wen wejlan i yajñib trigo. Mi' lot jini trigo ti' yotlel. Mi 

caj i pulben i sujl ti c'ajc mach bʌ yujilic yajpel. Che' tsi' yʌlʌ Juan. 

Tsi' ch'ʌmʌ ja' Jesús 
(Mr. 1.9-11; Lc. 3.21-22) 

13Tsa' loq'ui tilel Jesús ti Galilea. Tsa' c'oti ti Jordán ja' ba'an Juan cha'an mi' 

ch'ʌm ja' ti' c'ʌb Juan. 

14Juan tsi' ñopo i tic'. Tsi' yʌlʌ: Yom ma' wʌq'ueñon ch'ʌmja' jatet. ¿Mu' ba a tilel 

a ch'ʌm ja' ba' añon? che'en. 

15Jesús tsi' sube Juan: La' aq'uenticon ch'ʌmja' wʌle. Come che' yom mi lac 

cha'len cha'an mi lac ts'ʌctesan pejtelel chuqui toj, che'en. Tsi' jac'ʌ i yʌq'uen 
che' bajche' tsi' yʌlʌ. 

16Che' bʌ tsa'ix i ch'ʌmʌ ja' Jesús tsa' loq'ui ti ja'. Awilan, tsa' cajli panchan. Tsi' 

q'uele i yEspíritu Dios woli' jubel tilel che' bajche' x'ujcuts. Tsa' t'uchle ti Jesús. 

17Awilan, tsa' loq'ui tilel t'an ti panchan. Tsi' yʌlʌ: Jiñʌch Calobil mu' bʌ j c'uxbin. 

Wen uts'at mij q'uel, che'en. 

 Mateo 4 

I yilʌbentel i pusic'al Jesús 
(Mr. 1.12-13; Lc. 4.1-13) 

1Jini Espíritu tsi' pʌyʌ majlel Jesús ti colem bʌ i tiquiñal lum cha'an mi' yilʌbentel 

i pusic'al ti xiba. 

2Ma'anic chuqui tsi' c'uxu cha'c'al q'uin cha'c'al ac'ʌlel. Tsa' caji i yubin wi'ñal. 

3Tsa' tili jini xpʌy mulil ya' ba'an Jesús. Tsi' sube: Mi i Yalobilet Dios, suben jini 

xajlel tac cha'an mi' pʌntʌyel ti waj, che'en. 

4Jesús tsi' sube: Ts'ijbubil: “Mach cuxulobic winicob x'ixicob cha'an jach waj 

pero ti jujump'ejl t'an mu' bʌ i loq'uel ti' yej Dios”, che'en. 

5Jini xiba tsa' caji i pʌy majlel Jesús ti ch'ujul bʌ tejclum. Ya' tsi' pʌyʌ ti wa'tʌl ti' 

pam i jol Templo. 

6Tsi' sube: Mi i Yalobilet Dios, choco jubel a bʌ come ts'ijbubil: “Mi caj i subeñob 

i yángelob cha'an mi' cʌntañet. Mi caj i chuquet ti' c'ʌb, ame a jats' a woc ti 
xajlel”, che'en. 

7Jesús tsi' yʌlʌ: Ts'ijbubil ja'el: “Mach yomic ma' wilʌben i pusic'al a Yum Dios”, 

che'en. 

8Ti wi'il jini xiba tsi' pʌyʌ majlel ti wen chan bʌ wits. Tsi' laj pʌsbe pejtelel i 

yumʌntel tac jini yumʌlob ti pañimil yic'ot i ñuclel. 

9Tsi' sube: Muq'uic a ñocchocon a bʌ a ch'ujutesañon, mi cʌq'ueñet ti pejtelel, 

che'en. 

10Jesús tsi' sube: Cucu, Satanás, come ts'ijbubil: “Yom ma' ch'ujutesan a Yum 

Dios. Cojach jini yom ma' yuman”, che'en. 

11Jini xiba tsi' cʌyʌ Jesús. Awilan, tsa' tili ángelob i coltañob Jesús. 

I tejchibal i ye'tel Jesús wʌ' ti pañimil 
(Mr. 1.14-20; Lc. 4.14-15; 5.1-11; 6.17-19) 

12Che' bʌ tsi' yubi ya'an Juan ti mʌjquibʌl, Jesús tsa' majli ti Galilea. 

13Che' bʌ tsa' loq'ui ti Nazaret tsa' majli ti chumtʌl ti Capernaum am bʌ ti' ti' 

colem ñajb lʌc'ʌl ti Zabulón yic'ot ti Neftalí. 

14Che' jini tsa' ts'ʌctiyi jini tsa' bʌ i yʌlʌ jini x'alt'an Isaías: 

15“Jini winicob x'ixicob año' bʌ ti' lumal Zabulón, yic'ot ya' ti' lumal Neftalí, yic'ot 

ya' ti' ti' colem ñajb, yic'ot ya' ti junwejl Jordán ja', yic'ot ti Galilea i lumal gentilob, 

16jini winicob x'ixicob año' bʌ ti ic'ch'ipan bʌ pañimil tsi' q'ueleyob colem bʌ i 

sʌclel pañimil. Tsa' caji ti tilel i sʌclel pañimil ba'an jini año' bʌ ti ac'ʌlel woli bʌ i 
chʌmelob”, che'en. 

17Ti jim bʌ ora tsa' caji ti subt'an Jesús. Tsi' yʌlʌ: Cʌyʌx la' mul come lʌc'ʌlix i 

yumʌntel jini am bʌ ti panchan, che'en. 

18Che' woli ti xʌmbal ti' ti' ñajb i c'aba' Galilea, Jesús tsi' q'uele cha'tiquil winicob, 

Simón am bʌ i cha'chajplel i c'aba' Pedro, yic'ot i yijts'in Simón i c'aba' Andrés. 
Woli' chocob ochel i chimo'chʌy ya' ti ñajb, come xchuc chʌyob. 

19Tsi' subeyob: La'la tsajcañon. Mi caj c meletla ti xchuc winicob, che'en. 

20Tsi' bʌc' cʌyʌyob i chimo'chʌy. Tsi' tsajcayob majlel Jesús. 

21Che' bʌ woli to i ts'ita' xʌn majlel Jesús, tsi' q'uele yambʌ cha'tiquilob, Jacobo 

i yalobil Zebedeo, yic'ot i yijts'in Jacobo i c'aba' Juan. Ya' añob ti barco yic'ot i 
tat i c'aba' Zebedeo. Woli' cha' ts'isob i chimo'chʌy. Jesús tsi' pʌyʌyob. 

22Tsi' bʌc' cʌyʌyob i tat yic'ot jini barco. Tsi' tsajcayob majlel. 

23Jesús tsa' ñumi majlel ti pejtelel Galilea. Tsi' cha'le cʌntesa ti' sinagoga tac 

judíojob. Tsi' subu jini wen t'an cha'an i yumʌntel Dios. Tsi' lu' lajmesa pejtelel 
c'amʌjel yic'ot chʌmel tsa' bʌ i yubiyob winicob x'ixicob. 

24Ya' ti pejtelel Siria tsa' caji i yubiñob ñuc bʌ i melbal Jesús. Tsi' pʌyʌyob tilel 

pejtelel xc'amʌjelob woli bʌ i yubiñob leco tac bʌ i chʌmel, yic'ot cabʌl i wocol 

yic'ot jini am bʌ i xibʌjlel yic'ot juquin chʌmel, yic'ot jini mach bʌ añobic i c'ʌjñibal 
i yoc i c'ʌb. Tsi' lu' lajmesayob. 

25Tsi' tsajcayob majlel Jesús cabʌl winicob x'ixicob ch'oyolo' bʌ ti Galilea, ti 

Decápolis, ti Jerusalén, ti Judea yic'ot jini ch'oyolo' bʌ ti junwejl Jordán ja'. 

 Mateo 5 

I cʌntesa Jesús ti bujtʌl: Jini am bʌ i tijicñʌyel 
(Lc. 6.20-23) 

1Che' bʌ tsi' q'uele tempʌbilo' bʌ winicob x'ixicob, Jesús tsa' letsi majlel ti bujtʌl. 

Che' buchulix Jesús, tsa' tiliyob xcʌnt'añob i cha'an ba'an. 

2Tsa' caji ti t'an. Tsa' caji i cʌntesañob. Tsi' subeyob: 

3Tijicña jini mu' bʌ i ña'tañob ma'anic i bajñel wenlel ti' pusic'al, come i cha'añob 

i yumʌntel jini am bʌ ti panchan. 

4Tijicñayob jini woliyo' bʌ ti uq'uel, come muq'uix i ñuq'uesʌbentelob i pusic'al. 

5Tijicñayob jini pec' bʌ mi' melob i bʌ, come mi caj i yʌq'uentelob pañimil. 

6Tijicñayob jini año' bʌ i wi'ñal i pusic'al yic'ot i tiquin ti' cha'an chuqui toj, come 

mi caj i bujt'esʌntelob i pusic'al. 

7Tijicñayob mu' bʌ i cha'leñob p'untaya, come mi caj i p'untʌntelob. 

8Tijicñayob jini sʌc bʌ i pusic'al, come mi caj i q'uelob Dios. 

9Tijicñayob jini mu' bʌ i ñʌch'chocoñob xleto, come mi caj i sujbelob ti' yalobil 

Dios. 

10Tijicñayob jini mu' bʌ i tic'lʌntelob cha'an chuqui toj, come i cha'añob i 

yumʌntel jini am bʌ ti panchan. 

11Tijicñayetla che' mi' ts'a'leñetla winicob che' mi' tic'lañetla, che' mi' pʌq'uetla ti 

jujunchajp jontolil cha'an tsa' la' ñopoyon. 

12La' ñuc'ac la' pusic'al. Melela ti tijicña la' pusic'al, come ñuc la' chobejtʌbal ti 

panchan, come che' ja'el tsi' tic'layob x'alt'añob wajali. 

I yʌts'mil pañimil 
(Mr. 9.50; Lc. 14.34-35) 

13Jatetla i yʌts'miletla pañimil. Mi tsa' sajti i tsajel ats'am, ¿bajche' mi caj i cha' 

tsaj'esʌntel? Ma'anix i c'ʌjñibal. Mi lac choc ba' mi' t'uchtañob majlel winicob. 

14Jatetla i sʌcleletla pañimil. Mach mejlic ti mʌjquel tejclum wa'chocobil bʌ ti' jol 

wits. 

15Che' mi lac tsuc' candil ma'anic mi lac ñup' ti chiquib. Mi lac joc'chocon ti' 

joc'lib cha'an mi' pʌsbeñob i sʌclel pejtelel año' bʌ ti' mal otot. 

16Che' yom mi la' pʌsbeñob winicob x'ixicob la' sʌclel yic'ot wen bʌ la' we'tel. 

Che' mi' q'uelob mi caj i tsictesañob i ñuclel la' Tat am bʌ ti panchan. 

I cʌntesa Jesús cha'an jini mandar 

17Mach mi la' wʌl ti la' pusic'al tsa' tiliyon cha'an mic jisan ts'ijbubil bʌ mandar 

yic'ot i t'an x'alt'añob. Ma'anic tsa' tiliyon cha'an mic jisan. Tsa' tiliyon cha'an mic 
ts'ʌctesan i sujmlel. 

18Come isujm mic subeñetla, mach mejlic ti sujcuntel loq'uel mi jump'ejlic jota 

mi jump'ejlic punto ti jini mandar c'ʌlʌl ti' jilibal pañimil yic'ot panchan, c'ʌlʌl jinto 
mi' ts'ʌctiyel pejtelel i subal. 

19Jini cha'an mi an majch mi' ñusan jump'ejl ch'o'ch'oc bʌ mandar, mi tsi' 

cʌntesa winicob cha'an mi' ñusañob ja'el, ma'anic mi caj i taj i ñuclel ti' yumʌntel 
panchan. Pero jini mu' bʌ i jac' jini mandar, mu' bʌ i cʌntesañob cha'an mi' 
jac'ob, mi caj i taj i ñuclel ti' yumʌntel jini am bʌ ti panchan. 

20Come mic subeñetla, mi mach ñumen tojic la' pusic'al bajche' sts'ijbayajob 

yic'ot fariseojob, ma'anic mi caj la' wochel ti' yumʌntel jini am bʌ ti panchan. 

I cʌntesa Jesús cha'an tsʌnsa 
(Lc. 12.57-59) 

21Tsa'ix la' wubi jini tsa' bʌ subentiyob winicob ti wajali. Tsa' subentiyob: “Mach 

mi la' cha'len tsʌnsa. Jini mu' bʌ i cha'len tsʌnsa mi caj i taj i mul ti' wut año' bʌ 
i ye'tel”. 

22Pero joñon mic subeñetla, pejtel mu' bʌ i mich'leñob i bʌ mi caj i tajob i mul ti' 

wut año' bʌ i ye'tel. Jini mu' bʌ i wajlen i pi'ʌl, mi caj i taj i mul ti' wut año' bʌ i 
ye'tel. Jini mu' bʌ i suben sojquem i jol, mi caj i toj i mul ti c'ajc. 

23Che' wola' wʌq'uen i majtan Dios ti' yajñib, mi tsa' c'ajtiyi a cha'an an chuqui 

tsa' cha'le ti' contra a pi'ʌl, 

24cʌyʌ i majtan Dios ti' t'ejl i yajñib. Cucu, ñaxan mele a bʌ a wic'ot a pi'ʌl. Ti 

wi'il la' aq'uen i majtan Dios ti' yajñib. 

25Yom ma' bʌc' pejcan ti uts'at jini woli bʌ i contrajiñet che' wola' majlel ba'an 

melobʌjʌl ame cajic i yʌq'uet ti' c'ʌb xmel mulil. Jini xmel mulil mi caj i yʌq'uet ti' 
c'ʌb xcʌnta cárcel. Mi caj a wochel ti mʌjquibʌl. 

26Isujm mic subeñet ma'anic mi caj a loq'uel ya'i jinto ma' toj. Ma'anic mi caj a 

cʌybentel mi jump'ejlic centavo. 

I cʌntesa Jesús cha'an ts'i'lel 

27Tsa'ix la' wubi tsa' bʌ ajli: “Mach ma' cha'len ts'i'lel”. 

28Pero joñon mic subeñetla, majqui jach mi' q'uel x'ixic ti' colosojlel i pusic'al 

tsa'ix i cha'le ts'i'lel ti' pusic'al yic'ot. 

29Mi woli' yʌsañet ti mulil jini a wut am bʌ ti a ñoj, loc'san. Choco. Uts'at mi tsa' 

sajti jump'ejl a wut. Mach uts'atic mi tsa' chojquiyet ti c'ajc che' ts'ʌcʌl a bʌc'tal. 

30Mi woli' yʌsañet ti mulil a c'ʌb am bʌ ti a ñoj, tsepe loq'uel. Choco. Uts'at mi 

tsa' sajti a c'ʌb. Mach uts'atic mi tsa' chojquiyet ti c'ajc che' ts'ʌcʌl a bʌc'tal. 

I cʌntesa Jesús cha'an che' mi' cʌy i yijñam winic 
(Mt. 19.9; Mr. 10.11-12; Lc. 16.18) 

31Tsa' ajli ja'el: “Che' an majqui yom i cʌy i yijñam, la' i yʌq'uen i juñilel cha'an 

tsiquil cʌybilix i cha'an”. 

32Pero joñon mic subeñetla majqui jach mi' to'o cʌy i yijñam che' ma'anic tsi' 

cha'le ts'i'lel yic'ot yambʌ winic, woli' bajñel ac' i yijñam ti ts'i'lel. Che' ja'el, 
majqui mi' pʌy cʌybil bʌ x'ixic cha'an i yijñam woli' cha'len ts'i'lel yic'ot. 

Che' mi' wa'chocon i t'an winic 

33Tsa'ix la' wubi chuqui tsa' subenti winicob ti wajali: “Mach ma' lon tajben i 

c'aba' Dios cha'an ma' wa'chocon a t'an. Mele ti ts'ʌcʌl chuqui ma' wʌl ti' tojlel 
Dios”. 

34Pero joñon mic subeñetla mach yomic ma' lon wa'chocon a t'an. Mach ma' 

lon taj ti t'an panchan come jiñʌch i buchlib Dios. 

35Mach ma' lon taj ti t'an pañimil come jiñʌch i yajñib i yoc Dios, mi i c'aba'ic 

Jerusalén come i tejclumʌch jini ñuc bʌ yumʌl. 

36Che' ja'el mach ma' lon taj ti t'an a jol cha'an ma' wa'chocon a t'an, come mach 

mejlic ma' sʌq'uesan ma' wiq'uesan mi junt'ujmic. 

37Che' ma' cha'len t'an, mi isujmʌch, “isujm cu”, che'et. Che' mach isujmic, 

“mach isujmic”, che'et. Mi tsa' wʌlʌ yambʌ t'an cha'an ma' wa'chocon, 
ch'oyolʌch ti jontolil. 

I cʌntesa Jesús cha'an i q'uextʌntel jontolil 
(Lc. 6.27-30) 

38Tsa'ix la' wubi tsa' bʌ ajli: “Wutʌl i q'uexol wutʌl, i bʌquel ejʌl i q'uexol i bʌquel 

ejʌl”. 

39Pero joñon mic subeñetla: Mach mi la' q'uextan jontolil. Che' an majqui mi' 

jats'et ti ñoj bʌ a choj pʌsben yambʌ a choj. 

40Che' an majqui mi' pʌyet ba'an am bʌ i ye'tel cha'an mi' chilbeñet a bujc, 

aq'uen a chaqueta ja'el. 

41Mi an majqui mi' wersa pʌyet ti cuchijel jump'ejl legua, cucu a wic'ot cha'p'ejl 

legua. 

42Aq'uen chuqui mi' c'ajtibeñet. Che' an chuqui mi' c'ajtibeñet ti majan, mach 

ma' to'o ac' ti sujtel. 

Mi laj c'uxbin laj contrajob 

(Lc. 6.32-36) 

43Tsa'ix la' wubi tsa' bʌ ajli: “C'uxbin a pi'ʌlob, ts'a'len a contra”. 

44Pero joñon mic subeñetla: C'uxbin la' contrajob. Tajala ti oración jini mu' bʌ i 

contrajiñetla yic'ot jini mu' bʌ i tic'lañetla. 

45Che' jini mi' tsictiyel i yalobiletla la' Tat am bʌ ti panchan. Come Dios woli' 

chʌn ac' ti pasel q'uin ti' tojlel jini tojo' bʌ i pusic'al yic'ot jontolo' bʌ ja'el. Che' 
ja'el woli' chʌn chocbeñob tilel ja'al jini tojo' bʌ i pusic'al yic'ot jontolo' bʌ. 

46Come mi jini jach c'ux woli la' wubin jini c'ux bʌ mi' yubiñetla, ¿uts'at ba ma' 

q'uejlel che' jini? ¿Mach ba che'ic mi' melob xch'ʌm tojoñelob ja'el? 

47Mi jini jach mi la' wʌq'uen cortesía la' wermanojob, ¿ñumen toj ba mi la' mel 

bajche' yaño' bʌ? ¿Mach ba che'ic mi' cha'leñob gentilob ja'el? 

48Jini cha'an yom ts'ʌcʌl i yutslel la' pusic'al che' bajche' ts'ʌcʌl i yutslel i pusic'al 

la' Tat am bʌ ti panchan. 

 Mateo 6 

Bajche' mi' yʌq'uentel chubʌ'añʌl p'ump'uño' bʌ 

1Chʌcʌ q'uele la' bʌ cha'an mi la' mel chuqui toj, pero mach cojic jach ti' wut la' 

pi'ʌlob cha'an mi' q'ueletla, come che' jini ma'anic mi' yʌq'ueñetla la' chobejtʌbal 
la' Tat am bʌ ti panchan. 

2Che' mi la' wʌq'uen la' chubʌ'an p'ump'uño' bʌ, mach mi la' wʌc' ti wustʌl majlel 

trompeta ti' tojel la' wut che' bajche' mi' cha'leñob ti sinagoga tac yic'ot ti calle 
tac jini cha'p'ejax bʌ i pusic'al cha'an mi' q'uejlelob ti ñuc ti' wut winicob x'ixicob. 
Isujm mic subeñetla tsa'ix i tajayob i chobejtʌbal. 

3Che' ma' wʌq'uen a chubʌ'an p'ump'uño' bʌ, mach ma' wʌc' ti q'uejlel jini woli 

bʌ a wʌc'. 

4Ti mucul yom ma' wʌc' a chubʌ'an. Jini a Tat woli bʌ i q'uel pejtelel mucul tac 

bʌ mi caj i yʌq'ueñet a chobejtʌbal ti jamʌl. 

I cʌntesa Jesús cha'an oración 
(Lc. 11.2-4) 

5Che' ma' cha'len oración, mach a cha'len che' bajche' jini cha'chajp jax bʌ i 

pusic'al mu' bʌ i mulan i cha'leñob oración che' wa'alob ti sinagoga tac yic'ot ti' 
xujc calle cha'an mi' q'uejlelob. Isujm mic subeñetla tsa'ix i tajayob i chobejtʌbal. 

6Pero jatet, che' ma' cha'len oración, ochen ti' mal a wotot. Mʌcʌ i ti' a wotot. 

Pejcan a Tat am bʌ ti mucul. Jini a Tat woli bʌ i q'uel pejtelel mucul tac bʌ mi 
caj i yʌq'ueñet a chobejtʌbal ti jamʌl. 

7Che' mi la' cha'len oración, mach mi la' chʌn taj lajal bʌ t'an cha'an ma' 

tam'esan a woración che' bajche' mi' cha'leñob gentilob. Mi' lon ña'tañob mi' 
yubintel i yoración cha'an cabʌl i t'an. 

8Mach mi la' cha'len lajal bajche' jini gentilob, come yujil la' Tat chuqui anto yom 

la' cha'an che' maxto anic tsa' la' c'ajtibe. 

9Cha'lenla oración che' bajche' jini: C Tat lojon añet bʌ ti panchan, la' 

ch'ujutesʌntic a c'aba'. 

10La' tilic a yumʌntel. La' mejlic chuqui a wom ti pañimil che' bajche' ti panchan. 

11Aq'ueñon lojon c waj cha'an ili q'uin. 

12Ñusʌbeñon lojon c mul che' bajche' mic ñusʌbeñob i mul c pi'ʌlob lojon. 

13Mach ma' wʌc'on lojon ba' mic pʌjyel lojon ti mulil. Cʌntañon lojon ame 

yajlicon lojon ti jontolil. Come a cha'añʌch a yumʌntel yic'ot a p'ʌtʌlel yic'ot a 
ñuclel ti pejtelel ora. Amén. Che' yom mi la' mel oración. 

14Come mi woli la' ñusʌben i mul la' pi'ʌlob, la' Tat ti panchan mi' ñusʌbeñetla 

la' mul. 

15Pero mi mach mi la' ñusʌbeñob i mul la' pi'ʌlob, ma'anic mi' ñusʌbeñetla la' 

mul la' Tat ja'el. 

I cʌntesa Jesús cha'an ch'ajb 

16Che' ja'el che' woliyetla ti ch'ajb, mach mi la' mel ti ch'ijiyem la' wut che' bajche' 

jini cha'chajp jax bʌ i pusic'al. Leco mi' melob i wut cha'an mi' q'uejlelob che' 
woliyob ti ch'ajb. Isujm mic subeñetla, tsa'ix i tajayob i chobejtʌbal. 

17Pero jatet, che' woliyet ti ch'ajb boño a jol. Poco a wut. 

18Che' jini ma'anic mi' tsictiyel ti' wut winicob x'ixicob mi woliyet ti ch'ajb. Pero 

mi' tsictiyel ti' wut a Tat am bʌ ti mucul. Jini a Tat, mu' bʌ i q'uel pejtelel mucul 
tac bʌ, mi caj i yʌq'ueñet a chobejtʌbal ti jamʌl. 

Chubʌ'añʌl ti panchan 
(Lc. 12.32-34) 

19Mach mi la' tempan la' chubʌ'an ti pañimil ba' mi' jisan motso', ba' mi' caj ti ta', 

ba' mi' yochelob xujch' i xujch'iñob loq'uel. 

20Tempan la' chubʌ'an ti panchan ba' ma'anic mi' jisan motso', ba' ma'anic mi' 

caj ti ta', ba' ma'anic mi' yochelob xujch' i xujch'iñob loq'uel. 

21Baqui jach tempʌbil la' chubʌ'an, mi la' teñe ac' ti la' pusic'al. 

Lámpara cha'an lac bʌc'tal 
(Lc. 11.33-36) 

22Jini lac wut lámparajʌch cha'an lac bʌc'tal. Mi weñʌch la' wut, mi la' wen q'uel 

i sʌclel pañimil. 

23Mi mach wenic la' wut, añet jach la ti ac'ʌlel. Mi i'ic' jax mi la' q'uel i sʌclel 

pañimil, añetla ti ic'yoch'an bʌ pañimil. 

Dios yic'ot chubʌ'añʌl 

(Lc. 16.13; 12.22-31) 

24Ma'anic x'e'tel mu' bʌ mejlel i yuman cha'tiquil yumʌl. Mi' ts'a'len juntiquil 

yumʌl, mi' c'uxbin yambʌ. Mi' jac'ben i t'an juntiquil, mi' ñusʌben i t'an yambʌ. 
Mach mejlic la' yuman Dios che' woli la' yuman chubʌ'añʌl. 

25Jini cha'an mic subeñetla mach mi la' mel la' pusic'al cha'an la' cuxtʌlel wʌ' ti 

pañimil, mi cha'an chuqui mi la' c'ux, mi cha'an chuqui mi la' jap, mi cha'an 
chuqui mi la' xoj. ¿Mach ba ñumenic i c'ʌjñibal la' cuxtʌlel bajche' i bʌl la' ñʌc'? 
¿Mach ba ñumenic i c'ʌjñibal la' bʌc'tal bajche' la' pislel? 

26Q'uelela jini te'lemut. Ma'anic mi' cha'len pac' mi c'ajbal. Ma'anic mi' tempan i 

buc'bal ti' yotlel. La' Tat ti panchan mi' yʌq'uen i buc'bal te'lemut. ¿Mach ba 
ñumenic la' c'ʌjñibal bajche' te'lemut? 

27¿Majqui mi' mejlel ti colel mi junxuc'ubʌyem cha'an ti cabʌl mel pusic'al? 

28¿Chucoch mi la' mel la' pusic'al cha'an la' pislel? Ña'tanla bajche' mi' colel jini 

sʌsʌc bʌ i nich pimel am bʌ ti jamil. Ma'anic mi' cha'len e'tel mi ñoq'uijel. 

29Pero mic subeñetla, mach yoque i t'ojolic i pislel Salomón ti pejtelel i ñuclel 

bajche' jini sʌsʌc bʌ i nich pimel. 

30I t'ojol jax mi' mel pimel Dios, jini pimel cuxul bʌ wʌle mu' bʌ i chojquel ti c'ajc 

ti yijc'ʌlal. Mi che'ʌch mi' mel, ¿mach ba muq'uic i yʌq'ueñetla chuqui mi la' xoj 
jatetla mach bʌ anic mi la' ñop ti pejtelel la' pusic'al? 

31Jini cha'an mach mi la' mel la' pusic'al. Mach mi la' wʌl: “¿Chuqui mi caj laj 

c'ux? ¿Chuqui mi caj lac jap? ¿Chuqui mi caj lac xoj?” Mach che'ic yom mi la' 
wʌl. 

32Come pejtelel ili tac mi' sʌclañob gentilob. Come la' Tat ti panchan yujil pejtelel 

chuqui tac yom la' cha'an. 

33Ñaxan sajcanla i yumʌntel Dios yic'ot i tojel. Che' jini mi caj la' wʌq'uentel 

pejtelel chuqui tac anto yom la' cha'an. 

34Mach mi la' mel la' pusic'al cha'an jini mu' to bʌ i yujtel ijc'ʌl. Ya'to tsiquil chuqui 

mi' yujtel ijc'ʌl. Jasʌl jach mi lac ña'tan ili wocol am bʌ wʌle. 

 Mateo 7 

Che' an majch mi' lon al ti' pusic'al an i mul i pi'ʌlob 
(Lc. 6.37-38, 41-42) 

1Mach mi la' wʌl ti la' pusic'al mi an i mul la' pi'ʌlob. Che' jini, ma'anic mi caj i 

yʌlob ti' pusic'al mi an la' mul. 

2Come che' mi la' wʌl ti la' pusic'al mi an i mul la' pi'ʌlob, mi caj i yʌlob ti' pusic'al 

mi an la' mul. Che' bajche' mi la' p'isben winicob, che'ʌch mi caj la' wʌq'uentel 
ja'el. 

3¿Chucoch ma' q'uel ya wistʌl sajte' am bʌ ti' wut a pi'ʌl, pero ma'anic ma' q'uel 

cucujl am bʌ ti a wut? 

4¿Bajche' mi mejlel a suben a pi'ʌl: “La' c loc'san sajte' ti a wut”, che'et, pero 

awilan an cucujl ti a wut? 

5Jatet cha'chajp jax bʌ a pusic'al, ñaxan loc'san jini cucujl am bʌ ti a wut. Ti wi'il 

mi mejlel a wen q'uel cha'an ma' loc'san jini sajte' am bʌ ti' wut a pi'ʌl. 

6Mach mi la' wʌq'uen ts'i' chuqui tac ch'ujul. Mach mi la' wejtuben chitam la' 

perla tac ame mi' t'uchtan, ame mi' sutq'uin i bʌ i lowetla. 

C'ajtinla, sʌclanla, pejcanla 
(Lc. 11.9-13; 6.31) 

7C'ajtinla. Mi caj la' wʌq'uentel. Sajcanla. Mi caj la' taj. Pejcanla i yum otot. Mi 

caj la' jambentel. 

8Come majqui jach mi' c'ajtin mi caj i yʌq'uentel. Jini mu' bʌ i sajcan mi' taj. Jini 

mu' bʌ i pejcan i yum otot mi caj i jambentel. 

9¿Am ba juntiquil winic ti a tojlel mu' bʌ caj i yʌq'uen xajlel i yalobil mi tsi' c'ajtibe 

waj? 

10Mi tsi' c'ajtibe chʌy, ¿mu' ba i yʌq'uen lucum? 

11Anquese jontoletla la' wujil la' wʌq'uen la' walobilob chuqui uts'at. ¿Mach ba 

ñumenic yujil la' Tat am bʌ ti panchan? Mi' yʌq'ueñob chuqui uts'at jini mu' bʌ i 
c'ajtibeñob. 

12Melela chuqui uts'at ti' tojlel la' pi'ʌlob mi la' wom chuqui uts'at ti la' tojlel. Come 

jiñʌch jini mandar yic'ot i subal jini x'alt'añob. 

Ch'o'ch'oc bʌ i ti' otot 
(Lc. 13.24) 

13Ochenla ti ch'o'ch'oc bʌ i ti', come colem i ti', ñuc i bijlel mu' bʌ i majlel ti 

tojmulil. Cabʌlob mi' yochelob ya'i. 

14Come ch'o'ch'oc i ti', ch'o'ch'oc i bijlel ba' mi la' taj la' cuxtʌlel. Ts'ita' jax jini 

mu' bʌ i yochelob i taj i cuxtʌlel. 

Ti' wut mi' cʌjñel te' 
(Lc. 6.43-45; 13.25-27) 

15Chʌcʌ q'uele la' bʌ cha'an lot bʌ x'alt'añob mu' bʌ i tilelob ba' añetla lʌpʌl i 

cha'añob i tsutsel tiñʌme' yilal, pero ti' pusic'al lajalob bajche' jontol bʌ bʌte'el 
ts'i'. 

16¿Mu' ba i tujq'uel ts'usub ti ch'ixol, mi i wut te' i c'aba' higo ti ts'ʌbabol? Ti' wut 

jach mi la' cʌn lot bʌ x'alt'añob. 

17Che' jini, pejtelel uts'at bʌ te' mi' yʌc' uts'at bʌ i wut. Jini mach bʌ wenic bʌ te' 

mi' yʌc' leco tac bʌ i wut. 

18Mach mejlic i yʌc' leco bʌ i wut jini uts'at bʌ te'. Che' ja'el, ma'anic mi' yʌc' 

uts'at bʌ i wut jini te' mach bʌ wenic. 

19Pejtelel jini te' mach bʌ anic mi' yʌc' uts'at bʌ i wut mi' sejq'uel. Mi' chojquel ti 

c'ajc. 

20Che' jini, ti' wut jach mi la' cʌñob. 

21Mach ti pejtelobic mu' bʌ i pejcañoñob ti' yum mi caj i yochelob ti' yumʌntel 

jini am bʌ ti panchan. Jini jach mu' bʌ i melob bajche' yom c Tat ti panchan mi 
caj i yochelob. 

22Ti jini q'uin cabʌl mi caj i subeñoñob: “C Yum, c Yum, ¿mach ba anic tsac 

cha'le lojon subt'an ti a c'aba'? Ti a c'aba' tsac choco lojon loq'uel xibajob. Ti a 
c'aba' tsac cha'le lojon cabʌl ñuc bʌ c melbal”. Che' mi caj i yʌlob. 

23Che' jini mi caj c subeñob: “Mach j cʌñʌyeticla. Loq'uenla tic tojlel jatetla mu' 

bʌ la' cha'len jontolil”. 

Cha'p'ejl i c'ʌclib otot 
(Lc. 6.46-49) 

24Ti jujuntiquil mu' bʌ i yubibeñon c t'an, mu' bʌ i jac'beñon, lajalʌch bajche' 

winic am bʌ cabʌl i ña'tʌbal. Tsi' mele i yotot ti' pam xajlel. 

25Tsa' yajli ja'al. Tsa' tili but'ja'. Tsa' ñumi cabʌl ic'. Tsi' jats'ʌ jini otot. Pero 

ma'anic tsa' bujchi come wen wa'chocobil jini otot ti' pam xajlel. 

26Jini mu' bʌ i yubibeñon c t'an pero ma'anic mi' jac'beñon, lajalʌch bajche' winic 

mach bʌ anic i ña'tʌbal. Tsi' mele i yotot ti' pam ji'. 

27Tsa' yajli ja'al. Tsa' tili but'ja'. Tsa' ñumi cabʌl ic'. Tsi' jats'ʌ jini otot. Tsa' bujchi. 

Tsa' lu' jejmi. Che' tsi' yʌlʌ Jesús. 

28Che' bʌ tsa' ujti i sub jini t'an Jesús, tsa' toj sajtiyob i pusic'al winicob x'ixicob 

cha'an i cʌntesʌbal. 

29Come yic'ot i p'ʌtʌlel i ye'tel tsi' cʌntesayob, mach che'ic bajche' sts'ijbayajob. 

 Mateo 8 

Jesús tsi' lajmesa winic am bʌ leco bʌ tsoy 
(Mr. 1.40-45; Lc. 5.12-16) 

1Che' bʌ tsa' jubi tilel Jesús ti bujtʌl, tsa' caji i tsajcañob majlel cabʌl winicob 

x'ixicob. 

2Awilan, tsa' tili juntiquil winic am bʌ leco bʌ i tsoy. Tsi' ch'ujutesa Jesús. Tsi' 

yʌlʌ: C Yum, mi a wom, mi mejlel a lajmesañon, che'en. 

3Jesús tsi' sʌts'ʌ i c'ʌb. Tsi' tʌlʌ. Tsi' yʌlʌ: Com cu. La' lajmiquet, che'en. Tsa' 

bʌc' lajmi leco bʌ i tsoy. 

4Jesús tsi' sube: Chʌcʌ q'uele a bʌ. Mach ma' suben mi juntiquilic winic. Cucu 

pʌsʌ a bʌ ba'an motomaj. Aq'uen i majtan Dios che' bajche' tsi' yʌlʌ Moisés ti 
mandar cha'an mi' q'uelob sʌq'uesʌbilet, che'en Jesús. 

Jesús tsi' lajmesa x'e'tel i cha'an jini am bʌ i ye'tel 
(Lc. 7.1-10) 

5Che' bʌ tsa' c'oti Jesús ti Capernaum, tsa' tili i yaj capitán jo'c'al soldadojob. 

Tsi' c'ajtibe wocol t'an. 

6Tsi' yʌlʌ: C Yum, ya' ñolol juntiquil x'e'tel c cha'an ti cotot. Ma'anic i c'ʌjñibal i 

yoc i c'ʌb. Wen cabʌl woli' yubin wocol, che'en. 

7Jesús tsi' sube: Mic majlel c lajmesan, che'en. 

8Jini i yaj capitán jo'c'al soldadojob tsi' sube: C Yum, mach uts'aticon cha'an 

ma' wochel ti cotot. Jini jach yom ma' wʌc' a t'an. Che' jini mi' caj ti lajmel jini 
x'e'tel c cha'an. 

9Come joñon añon ti' wenta yambʌ winic. An tic wenta cabʌl soldadojob. Mic 

suben juntiquil: “Cucu”, cho'on. Mi' majlel. Yambʌ mic suben: “La'”, cho'on. Mi' 
tilel. Mic suben c winic: “Mele jini”, cho'on. Mi' mel, che'en jini capitán. 

10Jesús uts'at tsi' yubibe i t'an jini capitán. Tsi' subeyob jini woli bʌ i tsajcañob 

majlel: Isujm mic subeñetla ma'anic ba' tsac taja ti pejtelel Israel mi juntiquilic 
winic mu' bʌ i ñopon bajche' jini. 

11Mic subeñetla, mi caj i tilelob cabʌl ch'oyolo' bʌ ti' pasibal q'uin yic'ot ti' bʌjlibal 

q'uin. Ya' mi caj i buchtʌlob yic'ot Abraham yic'ot Isaac yic'ot Jacob ti' yumʌntel 
jini am bʌ ti panchan. 

12Jini tsa' bʌ pʌjyiyob ti' yumʌntel Dios mach bʌ anic mi' yumañob Dios mi' caj 

ti chojquelob ochel ti ic'ch'ipan bʌ pañimil. Ya' mi' cajelob ti uq'uel yic'ot 
quech'ecña bʌ i bʌquel i yej, che'en Jesús. 

13Jesús tsi' sube i yaj capitán soldadojob: Cucux. La' aq'uentiquet che' bajche' 

tsa' ñopo ti a pusic'al, che'en. Ti jini jach bʌ ora tsa' lajmi jini x'e'tel i cha'an. 

Jesús tsi' lajmesa x'ixic bʌ i ñij'al Pedro 
(Mr. 1.29-34; Lc. 4.38-41) 

14Che' bʌ tsa' ochi Jesús ti' yotot Pedro, tsi' q'uele ya' ñolol x'ixic, i ñij'al Pedro. 

Woli' yubin c'ajc. 

15Tsi' tʌlbe i c'ʌb. Tsa' bʌc' lajmi c'ajc. Tsa' ch'ojyi. Tsa' caji i bʌc' we'sañob. 

16Che' yomix ic'an, tsi' pʌyʌyob tilel ba'an Jesús cabʌl año' bʌ i xibʌjlel. Ti' t'an 

jach Jesús tsi' choco loq'uel jini xibajob. Tsi' lu' lajmesa xc'amʌjelob. 

17Che'ʌch tsa' ujti cha'an mi' ts'ʌctiyel i t'an jini x'alt'an Isaías tsa' bʌ i yʌlʌ: “Jini 

tsi' ch'ʌmʌ lac chʌmel. Tsi' cuchu laj c'amʌjel”, che'en. 

Jini yomo' bʌ i tsajcan Jesús 
(Lc. 9.57-62) 

18Che' bʌ tsi' q'uele cabʌl winicob x'ixicob ti' joytilel, Jesús tsi' yʌq'ueyob mandar 

xcʌnt'añob cha'an mi' bajñel c'axelob ti junwejl ñajb. 

19Tsa' tili juntiquil sts'ijbaya. Tsi' sube: Maestro, mi caj c tsajcañet baqui jach 

ma' majlel, che'en. 

20Jesús tsi' sube: An i met wax. An i c'u' te'lemut, pero ma'anic ba' mi' ñoltʌl i 

Yalobil Winic cha'an mi' c'aj i yo, che'en. 

21Yambʌ xcʌnt'an tsi' sube: C Yum, ac'ʌyon ti ñaxan majlel c muc c tat, che'en. 

22Jesús tsi' sube: Tsajcañon. La' i mucob chʌmeño' bʌ jini chʌmeño' bʌ i pi'ʌlob, 

che'en. 

Jesús tsi' tiq'ui p'ʌtʌl bʌ ic' 
(Mr. 4.35-41; Lc. 8.22-25) 

23Che' bʌ tsa' ochi Jesús ti barco, tsi' tsajcayob ochel xcʌnt'añob i cha'an. 

24Awilan, tsa' tili p'ʌtʌl bʌ ic' ti ñajb. Tsa' caji i wec'ulan i bʌ ja' c'ʌlʌl ti' pam barco. 

Wʌyʌl Jesús. 

25Tsa' tiliyob xcʌnt'añob i cha'an cha'an mi' ñijcañob ch'ojyel. Tsi' yʌlʌyob: C 

Yum, coltañon lojon, wolic jilel lojon, che'ob. 

26Jesús tsi' subeyob: ¿Chucoch woliyetla ti bʌq'uen, jatetla mach bʌ anic mi la' 

ñop ti pejtelel la' pusic'al? che'en. Tsa' ch'ojyi. Tsi' tiq'ui jini ic' yic'ot ñajb. 
Ñʌch'ʌcña tsa' lajmi. 

27Tsa' toj sajtiyob i pusic'al winicob. Tsi' yʌlʌyob: ¿Majqui jini winic? Come jini 

ic' yic'ot ñajb mi' jac'ben i t'an, che'ob. 

Jini año' bʌ i xibʌjlel ti' lumal gadareñob 
(Mr. 5.1-20; Lc. 8.26-39) 

28Che' bʌ tsa' c'oti ti junwejl ñajb, ti' lumal gadareñob, tsa' tiliyob ba'an Jesús 

cha'tiquil winicob año' bʌ i xibʌjlel. Ya' tsa' loq'uiyob ti' yotlel tac ch'ujlelʌl. C'ax 
jontolob. Jini cha'an ma'anic majch tsa' mejli ti ñumel ti ili bij. 

29Awilan, c'am tsi' cha'leyob t'an. Tsi' yʌlʌyob: ¿Chuqui i ye'tel ma' tilel ba' añon 

lojon jatet i Yalobilet bʌ Dios? ¿Tsa' ba tiliyet cha'an ma' tic'lañon lojon che' 
maxto i yorajlelic? che'ob. 

30Mero ñajt woli ti buc'bal bajc'ʌl chitam. 

31Tsi' c'ajtibeyob Jesús ti wocol t'an jini xibajob: Mi a wom a chocon lojon loq'uel, 

subeñon lojon ochel ti chitam, che'ob. 

32Jesús tsi' subeyob: Cucula, che'en. Che' bʌ loq'uemobix xibajob tsa' ochiyob 

ti chitam. Awilan, ti pejtelel jini chitam ti ajñel tsa' jubi ti xitil bʌ wits. Tsi' lu' choco 
ochel i bʌ ti ñajb. Tsa' laj chʌmi ti ja'. 

33Jini xcʌnta chitamob ajñel tsa' majliyob ti tejclum. Tsi' laj subuyob chuqui tsa' 

ujti yic'ot chuqui tsa' tumbentiyob jini am bʌ i xibʌjlel. 

34Awilan jini xtejclumob tsa' laj loq'uiyob cha'an mi' q'uelob Jesús ya' ti bij. Che' 

bʌ tsi' tajayob, tsa' caji i c'ajtibeñob Jesús ti wocol t'an cha'an mi' loq'uel ti' lumal. 

 Mateo 9 

Jesús tsi' lajmesa winic mach bʌ anic i c'ʌjñibal i yoc i c'ʌb 
(Mr. 2.1-12; Lc. 5.17-26) 

1Tsa' ochi Jesús ti barco. Tsa' c'axi ti colem ñajb. Tsa' c'oti ti' tejclum. 

2Awilan, tsi' ch'ʌmʌyob majlel juntiquil winic mach bʌ anic i c'ʌjñibal i yoc i c'ʌb. 

Ñolol ti' wʌyib. Che' bʌ tsi' ña'ta Jesús mi woli' ñopob jini winicob, tsi' sube jini 
mach bʌ anic i c'ʌjñibal i yoc i c'ʌb: Calobil, tijicñesan a pusic'al. Ñusʌbilix a mul, 
che'en. 

3Awilan, cha'tiquil uxtiquil sts'ijbayajob tsi' yʌlʌyob ti' pusic'al: Jini winic woli' p'aj 

Dios, che'ob. 

4Ña'tʌbil i cha'an Jesús chuqui woli' yʌlob ti' pusic'al. Tsi' yʌlʌ: ¿Chucoch woli 

la' cha'len jontol bʌ t'an ti la' pusic'al? 

5¿Baqui bʌ ñumen wocol? ¿Jim ba wocol che' mic suben: “Ñusʌbilix a mul?” o 

¿jim ba wocol che' mic suben: “Ch'ojyen, cha'len xʌmbal”? Subula. 

6Pero cha'an mi la' ña'tan an i p'ʌtʌlel i Yalobil Winic ilayi ti pañimil cha'an mi' 

ñusan mulil (tsi' sube jini mach bʌ anic i c'ʌjñibal i yoc i c'ʌb): Ch'ojyen. Teche 
a wʌyib. Cucu ti a wotot, che'en Jesús. 

7Tsa' ch'ojyi. Tsa' majli ti' yotot. 

8Tsa' cajiyob ti bʌq'uen jini winicob x'ixicob che' bʌ tsi' q'ueleyob. Tsi' 

tsictesʌbeyob i ñuclel Dios tsa' bʌ i yʌq'ueyob winicob ñuc bʌ i p'ʌtʌlel. 

Tsa' pʌjyi Mateo 
(Mr. 2.13-17; Lc. 5.27-32) 

9Che' woli ti xʌmbal majlel Jesús, tsi' q'uele juntiquil winic i c'aba' Mateo, buchul 

ya' ba' mi' ch'ʌjmel tojoñel. Jesús tsi' sube: Tsajcañon, che'en. Mateo tsa' wa'le. 
Tsa' caji i tsajcan majlel. 

10Che' buchul Jesús ti' t'ejl mesa ti otot, awilan, tsa' tiliyob cabʌl xch'ʌm 

tojoñelob yic'ot xmulilob. Tsa' buchleyob yic'ot Jesús yic'ot xcʌnt'añob i cha'an. 

11Che' bʌ tsi' q'ueleyob jini fariseojob, tsi' c'ajtibeyob xcʌnt'añob i cha'an Jesús: 

¿Chucoch woli' pi'len ti we'el jini xch'ʌm tojoñelob yic'ot xmulilob la' maestro? 
che'ob. 

12Che' bʌ tsi' yubi Jesús, tsi' subeyob: Jini c'oc'o' bʌ mach yomobic ts'ʌcʌntel, 

jini jach jini c'amo' bʌ. 

13Cucula. Ñopola i sujmlel jini t'an: “Com mi la' cha'len p'untaya, mach comic mi 

la' wʌq'ueñon c majtan”. Come ma'anic tsa' tili c pʌy jini tojo' bʌ i pusic'al. Tsa' 
tili c pʌy xmulilob cha'an mi' cʌyob i mul. Che' tsi' yʌlʌ Jesús. 

C'ajtibal cha'an ch'ajb 
(Mr. 2.18-22; Lc. 5.33-39) 

14Tsa' tiliyob xcʌnt'añob i cha'an Juan ba'an Jesús. Tsi' yʌlʌyob: Cabʌl mic 

cha'len lojon ch'ajb. Che' ja'el fariseojob. ¿Chucoch ma'anic mi' cha'leñob ch'ajb 
xcʌnt'añob a cha'an? che'ob. 

15Jesús tsi' jac'beyob: ¿Mejl ba i cha'leñob ch'ajb jini xmel q'uiñob che' temel 

añob yic'ot winic woli bʌ ti ñujpuñijel? Pero tal i yorajlel che' mi caj i pʌjyel majlel 
jini winic woli bʌ ti ñujpuñijel. Ti jini q'uin tac mi' cajelob ti ch'ajb xmel q'uiñob. 

16Ma'anic majqui mi' c'ʌn tsijib pisil cha'an mi' lʌw tsucul bʌ i pislel, come mu' 

jach i cha' tsijlel loq'uel, jinto ñumen colem i tsijlemal. 

17Che' ja'el, ma'anic majqui mi' yotsan tsijib vino ti tsucul bʌ i yajñib melbil bʌ ti 

pʌchi. Mi che'ʌch tsi' mele, mi' tojmel i yajñib, mi' bejq'uel vino, mi' jilel i yajñib. 
Pero mi' yotsañob tsijib vino ti tsijib to bʌ i yajñib. Che' jini, mi' jalijel i yajñib 
yic'ot jini vino ja'el. 

I yalobil Jairo yic'ot jini x'ixic tsa' bʌ i tʌlbe i bujc Jesús 
(Mr. 5.21-43; Lc. 8.40-56) 

18Che' woli' subeñob jini t'an, awilan, tsa' tili juntiquil yumʌl. Tsi' ch'ujutesa 

Jesús. Tsi' yʌlʌ: Poj ujtel i chʌmel xch'oc bʌ calobil. La', ac'ʌ a c'ʌb ti jini xch'oc 
cha'an mi' cha' cuxtiyel, che'en. 

19Jesús tsa' wa'le. Tsi' tsajca majlel yic'ot xcʌnt'añob i cha'an. 

20Awilan, ma'anic tsa' wis tijq'ui i bec' i ch'ich'el juntiquil x'ixic lajchʌmp'ejl jab. 

Tsa' tili ti' pat Jesús. Tsi' tʌlbe i yoc i pislel. 

21Come tsi' yʌlʌ ti' pusic'al: Mi tsa' jach c tʌlbe i pislel, mi caj j c'oc'an, che'en 

jini x'ixic. 

22Jesús tsi' sutq'ui i bʌ. Che' bʌ tsi' q'uele tsi' sube: Calobil, tijicñesan a pusic'al. 

Tsa' coltʌntiyet cha'an tsa' ñopoyon, che'en. Tsa' bʌc' lajmi jini x'ixic. 

23Che' bʌ tsa' ochi Jesús ti' yotot jini yumʌl, tsi' q'uele jini x'amʌyob yic'ot jini 

winicob x'ixicob ju'ucñayob ti uq'uel. 

24Jesús tsi' subeyob: Loq'uenla. Mach chʌmenic jini xch'oc. Woli jach ti wʌyel, 

che'en. Tsi' wajleyob. 

25Che' loq'uemobix winicob x'ixicob tsa' ochi Jesús. Tsi' chucbe i c'ʌb xch'oc. 

Tsa' ch'ojyi jini xch'oc. 

26Tsa' pujqui t'an ti pejtelel lum cha'an jini tsa' bʌ ujti. 

Tsa' c'otiyob i wut cha'tiquil xpots' 

27Che' bʌ tsa' majli Jesús, tsi' tsajcayob majlel cha'tiquil xpots'. C'am tsi' 

yʌlʌyob: I Yalobil David, p'untañon lojon, che'ob. 

28Che' bʌ tsa' c'oti ti otot, tsa' tiliyob jini xpots'ob ba'an Jesús. Jesús tsi' 

subeyob: ¿Mu' ba la' ñop mi mejlel c mel jini? che'en. Tsi' jac'beyob: Mu' cu, c 
Yum, che'ob. 

29Jesús tsi' tʌlbeyob i wut. Tsi' yʌlʌ: La' melbentiquetla che' bajche' tsa' la' ñopo, 

che'en. 

30Tsa' c'otiyob i wut. Jesús tsi' wersa subeyob: Chʌcʌ q'uele la' bʌ cha'an 

ma'anic mi' yubin winic mi juntiquilic, che'en. 

31Pero che' bʌ tsa' sujtiyob, tsi' pucuyob t'an ti pejtelel lum cha'an ñuc bʌ i 

melbal Jesús. 

Tsa' caji ti t'an juntiquil x'uma' 

32Che' bʌ tsa' majliyob, awilan, tsa' pʌjyi tilel ba'an Jesús juntiquil x'uma' winic 

am bʌ i xibʌjlel. 

33Che' bʌ tsa'ix chojqui loq'uel i xibʌjlel, tsa' caji ti t'an jini x'uma'. Tsa' toj sajtiyob 

i pusic'al jini winicob x'ixicob. Tsi' yʌlʌyob: Ma'anic ba' tsa' laj q'uele che' bajche' 
jini ti Israel, che'ob. 

34Jini fariseojob tsi' yʌlʌyob: Ti' p'ʌtʌlel i yum xibajob, mi' choc loq'uel xibajob, 

che'ob. 

Wen cabʌl c'ajbal 

35Jesús tsa' ñumi ti pejtelel tejclum tac yic'ot ti pejtelel xchumtʌl tac. Tsi' cha'le 

cʌntesa ti' sinagoga tac judíojob. Tsi' subu jini wen t'an cha'an i yumʌntel Dios. 
Tsi' lu' lajmesa c'amʌjel tac yic'ot chʌmel tac. 

36Che' bʌ tsi' q'uele tempʌbilob winicob x'ixicob, tsa' bujt'i i pusic'al Jesús ti 

p'untaya, come tsi' q'uele c'uñob jax, pujquemob jax che' bajche' tiñʌme' mach 
bʌ anic xcʌntaya i cha'an. 

37Tsi' sube xcʌnt'añob i cha'an: Isujm, wen cabʌl c'ajbal pero ma'anic cabʌl 

x'e'telob. 

38Jini cha'an c'ajtibenla i Yum c'ajbal ti wocol t'an cha'an mi' choc majlel x'e'telob 

ti' c'ajbal, che'en. 

 Mateo 10 

Tsa' aq'uentiyob i ye'tel jini lajchʌntiquil 
(Mr. 3.13-19; 6.7-13; Lc. 6.12-16; 9.1-6) 

1Jesús tsi' pʌyʌ tilel jini lajchʌntiquil xcʌnt'añob i cha'an. Tsi' yʌq'ueyob i p'ʌtʌlel 

ti' contra xibajob cha'an mi' chocob loq'uel, cha'an ja'el mi' lu' lajmesan c'amʌjel 
tac yic'ot chʌmel tac. 

2Jiñʌch i c'aba' jini lajchʌntiquil xcʌnt'añob tsa' bʌ chojquiyob majlel ti subt'an: 

Ñaxan Simón i cha'p'ejlel i c'aba' Pedro, yic'ot Andrés i yijts'in Pedro, Jacobo i 
yalobil Zebedeo, yic'ot Juan i yijts'in Jacobo, 

3Felipe, Bartolomé, Tomás, Mateo jini xch'ʌm tojoñel, Jacobo i yalobil Alfeo, 

yic'ot Lebeo, jini am bʌ i jol i c'aba' Tadeo, 

4Simón jini cananista, yic'ot Judas Iscariote, jini tsa' bʌ i yʌc'ʌ Jesús ti' c'ʌb i 

contra. 

5Jesús tsi' choco majlel jini lajchʌntiquil. Tsi' yʌq'ueyob mandar: Mach mi la' 

majlel ba'an gentilob. Mach mi la' wochel mi ti jump'ejlic i tejclum jini 
samaritanojob. 

6Pero ya' yom mi la' majlel ba'an sajtemo' bʌ tiñʌme' i p'olbalo' bʌ Israel. 

7Che' woli la' majlel, subula jini wen t'an: “Lʌc'ʌlix i yumʌntel jini am bʌ ti 

panchan”, che'etla. 

8Lajmesanla xc'amʌjelob. Techela ch'ojyel chʌmeño' bʌ. Lajmesanla año' bʌ 

leco bʌ i tsoy. Chocola loq'uel xibajob. A majtan jach tsa' aq'uentiyetla. I majtan 
jach mi la' wʌq'ueñob ja'el. 

9Mach mi la' ch'ʌm majlel mi oro mi plata mi tsucu taq'uin ti' yajñib la' taq'uin. 

10Mach mi la' ch'ʌm majlel ti bij mi chim, mi cha'p'ejl la' bujc, mi xʌñʌbʌl, mi te' 

cha'an xʌmbal. Come yom mi' yʌq'uentel i bʌl i ñʌc' x'e'tel. 

11Baqui jach mi la' wochel mi ti tejclum, mi ti xchumtʌl, yom mi la' c'ajtibeñob mi 

an uts'at bʌ i pusic'al. Ya' yom mi la' jijlel jinto mi la' loq'uel majlel ti jini tejclum. 

12Che' mi la' wochel ti jump'ejl otot, aq'ueñob cortesía. 

13Mi uts'atob jini año' bʌ ti otot, aq'ueñob i yutslel la' t'an cha'an mi' tajob i 

ñʌch'tilel i pusic'al. Mi mach uts'atobic ma'anic mi caj i tajob i ñʌch'tilel i pusic'al. 

14Che' ma'anic majch mi' pʌyetla ochel ti' yotot, che' ma'anic mi' ñich'tʌbeñetla 

la' t'an, tijcanla loq'uel i ts'ubeñal la' woc. Cʌyʌla jini otot yic'ot jini tejclum. 

15Isujm mic subeñetla, ñumen mi caj i yubiñob wocol ti' q'uiñilel tojmulil jini 

winicob x'ixicob año' bʌ ti jini tejclum che' bajche' jini año' bʌ ti Sodoma yic'ot ti 
Gomorra. 

Lac tic'lʌntel mu' to bʌ la cubin 
(Mr. 13.9-13; Lc. 12.2-9, 49-53; 14.26-27) 

16Awilan, wolic choquetla majlel che' bajche' tiñʌme' joyol bʌ ti bʌte'el ts'i'. Yom 

p'ip'etla che' bajche' lucum. Yom utsetla che' bajche' x'ujcuts. 

17Chʌcʌ q'uele la' bʌ cha'an winicob, come mi caj i pʌyetla ba'an año' bʌ i ye'tel. 

Mi caj i jats'etla ti asiyal ti sinagoga. 

18Mi caj la' pʌjyel ti' tojlel yumʌlob yic'ot ti' tojlel reyob cha'an tij c'aba', cha'an 

mi la' wʌc'on ti cʌjñel ti' tojlelob yic'ot ti' tojlel gentilob. 

19Che' mi' yʌq'uetla ti' c'ʌb yumʌlob, mach mi la' mel la' pusic'al cha'an bajche' 

mi' caj ti loq'uel la' t'an mi chuqui mi caj la' sub. Come ti jim bʌ ora mi caj la' 
wʌq'uentel t'an mu' bʌ caj la' sub. 

20Come mach jateticla muq'uetla ti t'an, pero i yEspíritu la' Tat mi' c'ʌn la' wej ti 

t'an. 

21Winicob mi caj i yʌc'ob ti chʌmel i yerañob. Tatʌl mi caj i yʌc' ti chʌmel i yalobil. 

Winicob x'ixicob mi caj i contrajiñob i tat i ña'. Mi caj i yʌc'ob ti tsʌnsʌntel. 

22Mi caj la' ts'a'lentel cha'an pejtelel winicob x'ixicob cha'an tij c'aba'. Pero jini 

mu' bʌ i cuch i wocol c'ʌlʌl ti' jilibal mi caj i coltʌntel. 

23Che' mi' ts'a'leñetla ti jump'ejl tejclum, puts'enla majlel ti yambʌ tejclum. Come 

isujm mic subeñetla, che' maxto lu' ñumeñeticla ti pejtelel i tejclum tac israelob, 
mi caj i tilel i Yalobil Winic. 

24Mach ñuquic xcʌnt'an bajche' i maestro. Mach ñuquic x'e'tel bajche' i yum. 

25La' ajnic jini xcʌnt'an che' bajche' i maestro. La' ajnic jini x'e'tel che' bajche' i 

yum. Mi tsa' pejcʌnti i yum otot ti Beelzebub, ¿mach ba ñumen lecojic mi caj i 
pejcʌntelob jini año' bʌ ti' yotot? 

26Jini cha'an mach mi la' bʌc'ñañob, come ma'anic mosol tac bʌ mach bʌ anic 

mi caj i pʌstʌl. Ma'anic mucul tac bʌ mach bʌ anic mi caj i ña'tʌntel. 

27Jini mu' bʌ c mucul subeñetla subula ti jamʌl. Jini mu' bʌ la' mucul ubin pam 

subula ti pejtelel otot tac. 

28Mach mi la' bʌc'ñan jini mu' bʌ i tsʌnsañob la' bʌc'tal, come mach mejlic i tajob 

la' ch'ujlel. Yom mi la' bʌc'ñan jini mu' bʌ mejlel i jisan la' ch'ujlel yic'ot la' bʌc'tal 
ti c'ajc. 

29¿Mach ba anic mi' chojñel cha'cojt xpuruwoc ti jump'ejl taq'uin? Pero mi mach 

yomic la' Tat, ma'anic mi' yajlel ti lum mi juncojtic. 

30Laj tsicbil i tsutsel la' jol. 

31Jini cha'an, mach mi la' cha'len bʌq'uen. Come ñumen an la' c'ʌjñibal bajche' 

cabʌl xpuruwoc. 

32Majqui jach mi' suben winicob cha'an tsi' cʌñʌyon, joñon ja'el mi caj c sub ya' 

ti' tojlel c Tat am bʌ ti panchan cha'an tsa'ix j cʌñʌ jini winic. 

33Majqui jach mi' suben winicob x'ixicob mach i cʌñʌyonic, joñon ja'el mi caj c 

sub ya' ti' tojlel c Tat am bʌ ti panchan mach j cʌnʌyic jini winic. 

34Mach mi la' lon ña'tan ti la' pusic'al tsa' tiliyon cha'an mic ñʌch'chocon jini año' 

bʌ ti pañimil. Ma'anic tsa' tili c ñʌch'chocoñob, pero cha'an mi cʌq'ueñob 
espada, cha'an mi' contrajiñob i bʌ. 

35Tsa' tiliyon cha'an mi cʌq'ueñob i t'oxob i bʌ, winic ti' contra i tat, x'ixic ti' contra 

i ña', a'libʌl ti' contra i yʌ'lib. 

36Winicob mi caj i tajob i ts'a'lentel ti' tojlel i pi'ʌlob ti' yotot. 

37Jini mu' bʌ i ñumen c'uxbin i tat i ña' bajche' mi' c'uxbiñon mach uts'atic mij 

q'uel. Jini mu' bʌ i ñumen c'uxbin i yalobil bajche' mi' c'uxbiñon mach uts'atic mij 
q'uel. 

38Jini mach bʌ anic mi' ch'ʌm i cruz i tsajcañon mach uts'atic mij q'uel. 

39Jini mu' bʌ i bajñel cʌntan i cuxtʌlel mi caj i sʌt. Majqui jach mi' yʌc' i cuxtʌlel 

cha'añon mi caj i taj. 

40Jini mu' bʌ i pʌyetla ochel ti' yotot mi' pʌyon ochel. Jini mu' bʌ i pʌyon ochel 

mi' pʌy ochel jini tsa' bʌ i chocoyon tilel. 

41Jini mu' bʌ i pʌy ochel x'alt'an cha'an mero x'alt'añʌch mi caj i yʌq'uentel i 

chobejtʌbal x'alt'an. Jini mu' bʌ i pʌy ochel juntiquil toj bʌ i pusic'al cha'an tojʌch 
i pusic'al mi caj i yʌq'uentel i chobejtʌbal jini toj bʌ i pusic'al. 

42Majqui jach mi' yʌq'uen mi jump'ejlic vaso tsʌni ja' juntiquil ch'o'ch'oc bʌ 

cha'an xcʌnt'añʌch, isujm mic subeñetla, mi caj i yʌq'uentel i chobejtʌbal. Che' 
tsi' yʌlʌ Jesús. 

 Mateo 11 

Jini winicob chocbilo' bʌ tilel i cha'an Juan 
(Lc. 7.18-35) 

1Che' bʌ tsa' ujti i cʌntesan jini lajchʌntiquil xcʌnt'añob i cha'an, Jesús tsa' loq'ui 

ya'i. Tsa' ñumi majlel ti cʌntesa ti subt'an ti' tejclum tac Galilea. 

2Ñup'ul Juan ti mʌjquibʌl. Che bʌ tsi' yubi chuqui woli' cha'len Cristo, tsi' choco 

majlel t'an yic'ot xcʌnt'añob i cha'an. 

3Tsi' c'ajtibeyob Jesús: ¿Jatet ba jini mu' bʌ i tilel? ¿Yom ba mic pijtan lojon 

yambʌ? che'ob. 

4Jesús tsi' subeyob: Cucula. Subenla Juan chuqui woli la' wubin yic'ot chuqui 

woli la' q'uel, che'en. 

5Wolix ti c'otel i wut xpots'ob. Woliyobix ti xʌmbal jini mach bʌ añobic i c'ʌjñibal 

i yoc. Lajmesʌbilob jini año' bʌ leco bʌ i tsoy. Jini xcojcob wolix i yubiñob t'an. 
Woli' tejchelob ch'ojyel jini chʌmeño' bʌ. Jini p'umpuño' bʌ woli' subentelob jini 
wen t'an. 

6Tijicña jini mach bʌ anic mi' lon tejchel tile bixel bʌ i pusic'al cha'an c melbal, 

che'en Jesús. 

7Che' majlemobix jini cha'tiquil, Jesús tsa' caji i suben tempʌbilo' bʌ winicob 

x'ixicob bajche' yilal Juan: ¿Chuqui tsajni la' q'uel ti jochol bʌ lum? ¿Jim ba jini 
chiquib jam woli bʌ i yujcun ic'? 

8¿Majqui tsajni la' q'uel? ¿Jim ba juntiquil winic wen i t'ojol bʌ i pislel? La' wilan 

jini uts'at bʌ i pislel añob ti' yotlel reyob. 

9¿Majqui tsajni la' q'uel? ¿Mu' ba la' ña'tan jiñʌch x'alt'an? Isujm mic subeñetla 

jiñʌchi, pero ñumen ñuc i ye'tel Juan bajche' x'alt'an. 

10Come tsa' ña'tʌnti Juan ti jini t'an tsa' bʌ ts'ijbunti: “Awilan, mic ñaxan choc 

majlel subt'an mu' bʌ i chajpan a bijlel”. 

11Isujm mic subeñetla: Ti pejtelel i yalobilob x'ixicob ma'anic yambʌ ñuc bʌ 

bajche' Juan tsa' bʌ i yʌc'ʌ ch'ʌmja'. Pero ñumen an i ñuclel jini c'ax ch'o'ch'oc 
bʌ ti' yumʌntel panchan bajche' Juan. 

12Ti' yorajlel Juan tsa' bʌ i yʌc'ʌ ch'ʌmja' c'ʌlʌl wʌle cabʌl winicob x'ixicob woli' 

tilelob ti pejtelel i pusic'al cha'an wersa yomob ochel ti' yumʌntel panchan. Jini 
mu' bʌ i cha'leñob wersa mi' yochelob. 

13Come ti pejtelel x'alt'añob yic'ot ts'ijbubil bʌ mandar c'ʌlʌl ti' yorajlel Juan tsi' 

wʌn subuyob jini woli bʌ ti ujtel. 

14Mi la' wom la' ñop, jiñʌch Elías tsa' bʌ ajli mi caj i tilel. 

15Jini am bʌ i chiquin cha'an mi' yubin, la' i yubin. 

16¿Bajche' mic lajin jini winicob año' bʌ ti pañimil wʌle? Lajalob bajche' alobob 

buchulo' bʌ ba'an choñoñibʌl tac woli bʌ i pʌyob i pi'ʌlob ti alas. 

17Mi' yʌlob: “Tsac wusu lojon amʌy, ma'anic tsa' la' cha'le son. Tsa cuc'tʌbeyetla 

ch'ujlelʌl, ma'anic tsa' la' jats'ʌ la' c'ʌb”, che'ob. 

18Come tsa' tili Juan. Ma'anic chuqui tsi' c'uxu. Ma'anic chuqui tsi' japʌ. Woli' 

yʌlob: “An i xibʌjlel”, che'ob. 

19Tsa' tili i Yalobil Winic. An chuqui tsi' c'uxu. An chuqui tsi' japʌ. Woli yʌlob: 

“Q'uele jini xwo'lel, jini xjap vino. Mi' pi'len ti xʌmbal jini xch'ʌm tojoñelob yic'ot 
xmulilob”, che'ob. I ña'tʌbal Dios mi' tsictiyel ti' yalobilob, che'en Jesús. 

I tic'ol tejclumob 
(Lc. 10.13-16) 

20Tsa' caji i yʌ'len jini tejclum tac ba' tsi' mele ñuc tac bʌ i ye'tel, come ma'anic 

tsi' cʌyʌyob i mul. Tsi' yʌlʌ: 

21Mi caj la' taj wocol añet bʌ la ti Corazín. Mi caj la' taj wocol añet bʌ la ti 

Betsaida. Come tsa'ic mejli ñuc bʌ e'tel ti Tiro yic'ot Sidón che' bajche' tsa' mejli 
ba' añetla, wajalix tsi' cʌyʌyob i mul. Tsa'ic ujti bajche' jini, tsi' xojoyob pisil melbil 
bʌ ti' tsutsel chivo, tsi' boñoyob i bʌ ja'el ti' tʌñil c'ajc. 

22Jini cha'an mic subeñetla: Ñumen wocol mi caj la' wubin ti' q'uiñilel tojmulil 

bajche' mi caj i yubiñob jini tsa' bʌ chʌmiyob ti Tiro yic'ot Sidón. 

23Jixcu jatet Capernaum, mu' bʌ a q'uel a bʌ ti ñuc che' bajche' i chanlel 

panchan, mi caj a chojquel jubel ti c'ajc. Tsa'ic mejli ya' ti Sodoma jini ñuc bʌ 
e'tel tsa' bʌ mejli ba' añet, c'ʌlʌl anto wʌle. 

24Jini cha'an mic subeñetla: Ñumen wocol mi caj la' wubin ti' q'uiñilel tojmulil 

bajche' mi caj i yubiñob jini tsa' bʌ jiliyob ti Sodoma, che'en Jesús. 

La' ba' añon. C'aja la' wo 
(Lc. 10.21-22) 

25Ti jim bʌ ora Jesús tsi yʌlʌ: Mic subeñet a ñuclel, c Tat, i Yumet Panchan 

yic'ot Pañimil. Come tsa' mucbeyob a t'an jini año' bʌ cabʌl i ña'tʌbal yic'ot jini 
p'ip'o' bʌ i pusic'al, pero tsa' wʌq'ueyob i ch'ʌmbeñob isujm alʌlob. 

26Uts'atʌch, c Tat, come che' yom a pusic'al. 

27Pejtelel chuqui tac an, aq'uebilon i cha'an c Tat. Ma'anic majqui mi' cʌñon, 

cojach c Tat. Che' ja'el ma'anic majqui mi' cʌn c Tat, cojach joñon yic'ot majqui 
jach mi cʌq'uen i cʌn, come i Yalobilon. 

28La' ba' añon pejteletla woliyet bʌ la ti wocol e'tel, al bʌ la' cuch. Joñon mi 

cʌq'ueñetla la' c'aj la' wo. 

29Yu'u a bic' cha'an ma' wochel wʌ' tij q'uech. Ñopoyon come utson. Pec' mic 

mel c bʌ. Muq'uix caj la' taj c'aj o cha'an la' pusic'al. 

30Come jini j q'uech mach wocolic ti q'uechol. Sejb a cuch mu' bʌ cʌq'ueñet, 

che'en Jesús. 

 Mateo 12 

Xcʌnt'añob tsi' tuc'uyob i wut jam ti' q'uiñilel c'aj o 
(Mr. 2.23-28; Lc. 6.1-5) 

1Che' ti' q'uiñilel c'aj o, tsa' ñumi Jesús ti jamil. Tsi' yubiyob wi'ñal xcʌnt'añob i 

cha'an. Tsa' caji i tuc'ob jini c'uxbil bʌ i wut jam cha'an mi' c'uxob. 

2Jini fariseojob che' bʌ tsi' q'ueleyob, tsi' subeyob Jesús: Awilan, jini xcʌnt'añob 

a cha'an woli' melob ti' yorajlel c'aj o chuqui tic'bil ti mandar, che'ob. 

3Jesús tsi' subeyob: ¿Mach ba anic tsa' la' q'uele ti jun chuqui tsi' cha'le David 

che' bʌ tsi' yubi wi'ñal yic'ot i pi'ʌlob? 

4Tsa' ochi ti' yotot Dios, tsi' c'uxu jini waj tsa' bʌ ajq'ui ti mesa, anquese tic'bil 

mi' c'uxob winicob. Cojach jini motomajob mi mejlel i c'uxob. 

5¿Mach ba anic tsa' la' q'uele ti mandar bajche' mi' cha'leñob e'tel ti Templo jini 

motomajob che' ti' yorajlel c'aj o? pero mach mulilic che' jini. 

6Mic subeñetla, wʌ'an ñumen ñuc bʌ bajche' jini Templo. 

7Com i yutslel la' pusic'al, mach comic tsʌnsʌbil bʌ c majtan. Tsa'ic la' ch'ʌmbe 

isujm, ma'anic tsa' la' subu ti xmulil jini mach bʌ añobic i mul. 

8Come i Yalobil Winic i Yumʌch jini q'uin che' mi laj c'aj la co. Che' tsi' yʌlʌ 

Jesús. 

Winic am bʌ tiquin bʌ i c'ʌb 
(Mr. 3.1-6; Lc. 6.6-11) 

9Che' bʌ tsi' cʌyʌyob, tsa' majli ti ochel ti sinagoga. 

10Awilan, ya'an juntiquil winic tiquin bʌ i c'ʌb. Cha'an yomob i jop'beñob i mul 

tsi' c'ajtibeyob Jesús: ¿Tic'bil ba lajmesaya che' ti' yorajlel c'aj o? che'ob. 

11Jesús tsi' subeyob: Mi an a cha'an tiñʌme', mi tsa' yajli ti ch'en ti' yorajlel c'aj 

o, ¿mach ba muq'uic a chuc loq'uel? 

12Ñumen ñuc i c'ʌjñibal winic bajche' tiñʌme'. Jini cha'an mach tic'bilic ti mandar 

i melol chuqui uts'at ti' yorajlel c'aj o, che'en. 

13Jesús tsi' sube jini winic: Sʌts'ʌ a c'ʌb, che'en. Tsi' sʌts'ʌ. Tsa' cha' wen'a. 

Lajal tsa' majli bajche' yambʌ i c'ʌb. 

14Jini fariseojob tsa' majliyob. Tsi' pejcayob i bʌ cha'an mi' ña'tañob bajche' mi 

caj i tsʌnsañob Jesús. 

Yajcʌbil bʌ x'e'tel 

15Che' bʌ tsi' ña'ta Jesús tsa' loq'ui majlel. Cabʌl winicob x'ixicob tsi' tsajcayob 

majlel. Tsi' lu' lajmesayob. 

16-17Jesús tsi' subeyob cha'an ma'anic mi' yʌc'ob ti cʌjñel, cha'an mi' ts'ʌctiyel i 

t'an jini x'alt'an Isaías tsa' bʌ i yʌlʌ: 

18“Q'uelela x'e'tel c cha'an tsa' bʌ c yajca, jini mu' bʌ j c'uxbin. Tijicña c pusic'al 

mij q'uel. Mi caj c bujt'esan ti quEspíritu. Jini mi caj i subeñob gentilob chuqui 
toj. 

19Ma'anic mi caj i cha'len leto, mi c'am bʌ t'an. Ma'anic majqui mi caj i yubin i 

t'an ti calle tac. 

20Ma'anic mi caj i c'ʌs jini pets' t'uchtʌbil bʌ chiquib jam. Ma'anic mi caj i junyajlel 

yʌp unjax bʌ ya wistʌl i c'ʌc'al i pislel cas jinto mi' yujtel ti uts'at toj bʌ i meloñel. 

21Jini gentilob ti' xuc'tilel i pusic'al mi caj i cha'leñob pijt ti' c'aba'”, che'en. 

P'ajoñel ti' contra Ch'ujul bʌ Espíritu 
(Mr. 3.20-30; Lc. 11.14-23; 12.10) 

22Tsa' pʌjyi tilel ba'an Jesús juntiquil x'uma' xpots' am bʌ i xibʌjlel. Che' bʌ tsi' 

lajmesa jini x'uma' xpots' tsi' cha'le t'an. Tsa' c'oti i wut. 

23Tsa' toj sajtiyob i pusic'al pejtelel winicob x'ixicob. Tsi' yʌlʌyob: ¿Jim ba i 

Yalobil David? che'ob. 

24Che' bʌ tsi' yubiyob fariseojob tsi' yʌlʌyob: Ti' p'ʌtʌlel jach Beelzebú, i yum 

xibajob, mi' choc loq'uel xibajob jini winic, che'ob. 

25Yujil Jesús chuqui woli' yʌlob ti' pusic'al. Tsi' subeyob: Mi tsi' t'oxoyob i bʌ ti 

leto i winicob juntiquil yumʌl, mi caj i jisʌbeñob i yumʌntel. Ma'anic mi' caj ti 
jalijel jump'ejl tejclum mi otot ba' mi' t'oxob i bʌ ti leto. 

26Mi woli' bajñel choc loq'uel i bʌ Satanás, woli jach i bajñel contrajin i bʌ. Che' 

jini ¿bajche' mi' mejlel ti jalijel i yumʌntel? 

27Mi wolic choc loq'uel xiba ti' p'ʌtʌlel Beelzebú, ¿baqui mi' tajob i p'ʌtʌlel la' 

walobilob cha'an mi' chocob loq'uel? Jini cha'an la' walobilob mi caj i tsictesañob 
la' mul. 

28Mi wolic choc loq'uel xibajob ti' p'ʌtʌlel i yEspíritu Dios, isujmʌch tsa'ix juli i 

yumʌntel Dios ba' añetla. 

29¿Bajche' mi mejlel ti ochel juntiquil ti' yotot jini p'ʌtʌl bʌ winic cha'an mi' chilben 

loq'uel i chubʌ'an, mi ma'anic tsi' ñaxan cʌchʌ jini p'ʌtʌl bʌ winic? Che' mi' yujtel 
i cʌch mi mejlel i chilben i chubʌ'an. 

30Jini mach bʌ anic quic'ot woli' contrajiñon. Jini mach bʌ anic mi' pʌy tilel 

tiñʌme' quic'ot woli jach i pam puc. 

31Jini cha'an mic subeñetla, pejtelel mulil yic'ot p'ajoñel mi mejlel i ñusʌbentel 

winicob x'ixicob. Cojach jini p'ajoñel ti' contra Espíritu mach mejlic ti ñusʌbentel. 

32Majqui jach mi' cha'len t'an ti' contra i Yalobil Winic mi caj i ñusʌbentel i mul. 

Majqui jach mi' cha'len t'an ti' contra Ch'ujul bʌ Espíritu mach mejlic i taj i 
ñusʌbentel i mul, mi wʌle ti ili pañimil, mi ti yambʌ pañimil mu' bʌ i tilel. 

Jini te' yic'ot i wut 
(Lc. 6.43-45) 

33Che' c'oc' jini te', mi la' wʌl c'oc' i wut ja'el. Mi mach wenic jini te', mi la' wʌl 

mach wenic i wut. Come mi' cʌjñel jini te' ti' wut. 

34Jatetla i yalobiletla xc'ʌñʌñej. ¿Bajche' mi mejlel la' cha'len t'an ti toj che' 

jontoletla? Come chuqui jach but'ul ti lac pusic'al mi' tsictiyel ti lac t'an mu' bʌ i 
loq'uel ti la quej. 

35Jini uts'at bʌ winic mi' loc'san uts'at tac bʌ ti uts'at bʌ i pusic'al. Jini jontol bʌ 

winic mi' loc'san jontol tac bʌ ti jontol bʌ i pusic'al. 

36Pero mic subeñetla, mi caj i melob i bʌ winicob x'ixicob ti' q'uiñilel tojmulil 

cha'an jujump'ejl t'an tsa' bʌ i yʌlʌyob mach bʌ anic i c'ʌjñibal. 

37Mi uts'at a t'an mi caj a sujbel ti toj. Mi mach uts'atic a t'an mi caj a sujbel ti 

xmulil. Che' tsi' yʌlʌ Jesús. 

Yomob i q'uel i yejtal i p'ʌtʌlel Jesús 
(Lc. 11.24-26, 29-32) 

38Cha'tiquil uxtiquil sts'ijbayajob yic'ot fariseojob tsi' subeyob: Maestro, com 

lojon j q'uel i yejtal a p'ʌtʌlel, che'ob. 

39Jesús tsi' subeyob: Jini jontolo' bʌ cabʌlo' bʌ i ts'i'lel, woli' wersa c'ajtiñob i 

q'uel i yejtal c p'ʌtʌlel. Ma'anic mi caj i yʌq'uentelob i q'uel, jini jach i yejtal c 
p'ʌtʌlel tsa' bʌ pʌsle ti Jonás, jini x'alt'an. 

40Che' bajche' tsa' cʌle Jonás uxp'ejl q'uin uxp'ejl ac'ʌlel ti' ñʌc' colem chʌy, che' 

ja'el mi caj i cʌytʌl i Yalobil Winic ti' mal lum uxp'ejl q'uin uxp'ejl ac'ʌlel. 

41Jini winicob ch'oyolo' bʌ ti Nínive mi caj i wa'tʌlob ti' q'uiñilel melo' mulil yic'ot 

jini winicob x'ixicob año' bʌ wʌle. Mi caj i subeñob i mul. Come tsi' cʌyʌyob i mul 
che' bʌ tsi' cha'le subt'an Jonás. Awilan, umba'an ñumen ñuc bʌ bajche' Jonás. 

42Jini x'ixic tsa' bʌ i cha'le yumʌl ya' ti sur mi caj i wa'tʌl ti' q'uiñilel melo' mulil 

yic'ot jini winicob x'ixicob año' bʌ wʌle. Mi caj i subeñob i mul. Come jini x'ixic 
tsa' tili ti ñajtʌl cha'an mi' yubin i ña'tʌbal Salomón. Awilan, umba'an ñumen ñuc 
bʌ bajche' Salomón. 

I xibʌjlel winic 
(Lc. 11.24-26) 

43Che' mi' loq'uel i xibʌjlel ti' pusic'al winic, mi' cha'len xʌmbal ba'an tiquin 

pañimil. Mi' sajcan ba' mi' c'aj i yo. Ma'anic mi' taj. 

44Jini cha'an mi' yʌl: “Muq'uix c cha' majlel ti cotot ba' tsa' loq'uiyon”, che'en. 

Che' mi' c'otel, jocholix mi' taj. Wen misubilix. Wen chajpʌbilix. 

45Mi' cha' majlel i pʌy tilel yambʌ wuctiquil espíritujob ñumen jontolo' bʌ. Mi' 

yochelob. Ya' mi' cajelob ti chumtʌl. Ñumen leco mi' caj ti ajñel jini winic ti wi'il 
bajche' ti ñaxan. Lajal mi caj i yujtelob jini jontolo' bʌ winicob x'ixicob año' bʌ ti 
pañimil wʌle, che'en Jesús. 

I ña', i yijts'iñob Jesús 
(Mr. 3.31-35; Lc. 8.19-21) 

46Che' woli' pejcan winicob x'ixicob, awilan ya' wa'alob ti' pat otot i ña' yic'ot i 

yijts'iñob. Woli' c'ajtiñob cha'an mi' pejcañob. 

47Juntiquil tsi' sube Jesús: Awilan, ya' wa'alob a ña' yic'ot a wijts'iñob ti' pat otot. 

Yomob i pejcañet, che'en. 

48Jesús tsi' sube jini tsa' bʌ ujti ti t'an: ¿Majqui c ña'? ¿Majqui quijts'iñob? 

che'en. 

49Tsi' jʌmts'u i c'ʌb ba'an xcʌnt'añob i cha'an. Tsi' yʌlʌ: Wʌ' añob c ña' yic'ot 

quijts'iñob. 

50Come majqui jach mi' cha'len chuqui yom c Tat am bʌ ti panchan jiñʌch 

quijts'in, quijti'an yic'ot c ña', che'en Jesús. 

 Mateo 13 

Lajiya cha'an xwejch'uya pac' 
(Mr. 4.1-12; Lc. 8.4-8; 10.23-24) 

1Ti ili q'uin Jesús tsa' loq'ui ti otot. Tsa' buchle ti' t'ejl colem ñajb. 

2Bajc'ʌl winicob x'ixicob tsa' caji i tempañob i bʌ ba'an. Jini cha'an tsa' ochi ti 

buchtʌl Jesús ti barco. Tsa' cʌleyob ti' ti' ja' pejtel winicob x'ixicob. 

3An cabʌl chuqui tsi' subeyob ti lajiya tac. Tsi' yʌlʌ: Awilan, tsa' majli juntiquil 

winic ti wejch'uya pac'. 

4Che' woli' wejch'un majlel tsa' yajli ts'ita' ti' ti' bij. Tsa' tili te'lemut. Tsi' c'uxu. 

5Yambʌ tsa' yajli ti xajlelol ba' ma'anic cabʌl lum. Tsa' bʌc' pasi come mach 

tamic i lumil. 

6Che' bʌ tsa' chan'a q'uin, c'ux tsi' yubi. Tsa' tiqui come ma'anic i wi'. 

7Yambʌ tsa' yajli ti ch'ixol. Tsa' coli jini ch'ix. Tsi' tsʌnsa. 

8Yambʌ tsa' yajli ti wen bʌ lum. Tsi' yʌc'ʌ i wut ti jo'c'al, ti uxc'al, ti lujump'ejl i 

cha'c'al. 

9Jini am bʌ i chiquin cha'an mi' yubin, la' i yubin, che'en Jesús. 

10Tsa' tiliyob xcʌnt'añob ba'an Jesús. Tsi' yʌlʌyob: ¿Chucoch ma' pejcañob ti 

lajiya? che'ob. 

11Jesús tsi' subeyob: Come aq'uebiletla cha'an mi la' cʌn i sujmlel cha'an i 

yumʌntel panchan mach bʌ tsictiyemic ti yambʌ ora. Pero mach aq'uebilobic. 

12Come majqui jach an i cha'an mi caj i yʌq'uentel yambʌ jinto mi' wen oñ'an. 

Majqui jach ma'anic i cha'an mi caj i lu' chilbentel chuqui an i cha'an. 

13Jini cha'an mic chʌn pejcañob ti lajiya come mi' q'uelob, pero ma'anic mi' 

c'otelob i wut. Mi' yubiñob, pero ma'anic mi' yochel ti' chiquin. Ma'anic mi' 
ch'ʌmbeñob isujm, che'en Jesús. 

14Che'i tsa' ts'ʌctiyi i t'an Isaías tsa' bʌ i yʌlʌ: “Mi caj la' wubin t'an pero ma'anic 

mi caj la' ch'ʌmben isujm. Mi caj la' q'uel pero ma'anic mi caj i c'otel la' wut. 

15Come tsa' ochi ti tonto i pusic'al jini winicob x'ixicob. Mach yomic i chʌn ubiñob 

t'an. Tsi' muts'uyob i wut ame i q'uelob ti' wut, ame i yubiñob ti' chiquin, ame i 
ch'ʌmbeñob isujm ti' pusic'al, ame i cha' sutq'uiñob i bʌ cha'an mic lajmesañob”, 
che'en. 

16Tijicñayetla come mi' c'otel la' wut. Mi la' wubin t'an ti la' chiquin. 

17Isujm mic subeñetla cabʌl x'alt'añob yic'ot winicob toj bʌ i pusic'alob wersa 

yomob i q'uel jini woli bʌ la' q'uel pero ma'anic tsi' q'ueleyob. Yomob i yubin jini 
woli bʌ la' wubin pero ma'anic tsi' yubiyob. 

I sujmlel jini lajiya cha'an xwejch'uya pac' 
(Mr. 4.13-20; Lc. 8.11-15) 

18Ubinla i sujmlel jini lajiya cha'an jini winic tsa' bʌ majli ti wejch'uya pac'. 

19Che' an majqui mi' yubin jini wen t'an cha'an i yumʌntel Dios, mi ma'anic tsi' 

ch'ʌmbe isujm, ora mi' tilel jini xjontolil i chilben loq'uel jini pac' ti' pusic'al. Jiñʌch 
i sujmlel jini wejch'ubil bʌ ti' ti' bij. 

20Jini wejch'ubil bʌ ti xajlelol jiñʌch mu' bʌ i yubin jini wen t'an. Tijicña i pusic'al 

mi' bʌc' jac'. 

21Ma'anic i wi' ti' pusic'al. Ts'ita jach mi' jalijel. Che' mi' yubin wocol yic'ot i 

tic'lʌntel cha'an jini wen t'an, ti ora mi' tejchel tile bixel bʌ i pusic'al. 

22Jini wejch'ubil bʌ ti ch'ixol jiñʌch mu' bʌ i jac' jini wen t'an. Cabʌl i c'ojo'ol 

cha'an pañimil yic'ot i lotintel cha'an chubʌ'añʌl. Mi' c'unte' jisan jini wen t'an ti' 
pusic'al cha'an ma'anic mi' yʌc' i wut. 

23Jini wejch'ubil bʌ ti wen bʌ lum jiñʌch mu' bʌ i yubin jini wen t'an, mu' bʌ i 

ch'ʌmben isujm. Mi' yʌc' i wut ti jo'c'al, ti uxc'al, ti lujump'ejl i cha'c'al. Che' tsi' 
yʌlʌ Jesús. 

Lajiya cha'an mach bʌ wenic bʌ jam 

24Tsi' subeyob yambʌ t'an ti lajiya. Tsi' yʌlʌ: I yumʌntel jini am bʌ ti panchan 

lajalʌch bajche' juntiquil winic tsa' bʌ i wejch'u wen bʌ pac' ti' lum. 

25Che' bʌ wʌyʌlob winicob, tsa' tili juntiquil i contra. Tsi' wejch'u mach bʌ wenic 

bʌ pac' ba' wejch'ubil jini trigo. Tsa' majli. 

26Tsa' caji ti pasel i yopol. Tsa' caji i yʌc' i wut jini jam. Tsa' caji ti pasel jini mach 

bʌ wenic bʌ pac' ja'el. 

27Tsa' tiliyob x'e'telob i cha'an i yum otot. Tsi' subeyob: “C Yum, ¿mach ba wenic 

jini pac' tsa' bʌ a wejch'u ti a lum? ¿Baqui ch'oyol jini mach bʌ wenic woli bʌ ti 
pasel?” che'ob. 

28Tsi' subeyob: “Juntiquil xcontra tsi' cha'le jini”, che'en. Jini x'e'telob tsi' 

c'ajtibeyob: “¿A wom ba mic majlel c boc lojon loq'uel jini mach bʌ wenic bʌ 
jam?” che'ob. 

29I yum tsi' yʌlʌ: “Mach comic, ame bojquic jini trigo che' mi la' boc loq'uel jini 

mach bʌ wenic. 

30La' to tem colic jinto mi' lojtel trigo. Ti' yorajlel c'ajbal che' mi lac lot mi caj c 

suben x'e'telob cha'an mi' ñaxan tempañob jini mach bʌ wenic. Mi caj i 
tempañob cha'an mi' pulel. Pero jini trigo mi caj i cuchob tilel ti' yotlel”, che'en i 
yum otot. Che' tsi' yʌlʌ Jesús. 

Lajiya cha'an i pac' mostaza yic'ot levadura 
(Mr. 4.30-34; Lc. 13.18-21) 

31Tsi' subeyob yambʌ t'an ti lajiya. Tsi' yʌlʌ: I yumʌntel jini am bʌ ti panchan 

lajalʌch bajche' i bʌc' pimel i c'aba' mostaza tsa' bʌ i ch'ʌmʌ winic. Tsi' wejch'u 
ti lum. 

32Ma'anic yambʌ pac' ñumen biq'uit bʌ bajche' jini. Che' mi' colel mi' ñusan jini 

pimel. Mi' colel bajche' te'. Mi' tilel te'lemut, mi' mel i c'u' ti' c'ʌb jini te', che'en 
Jesús. 

33Tsi' subeyob yambʌ t'an ti lajiya: I yumʌntel jini am bʌ ti panchan lajalʌch 

bajche' levadura. Tsi' ch'ʌmʌ juntiquil x'ixic. Tsi' yotsa ti uxp'is harina jinto tsi' 
xaxa ti pejtelel, che'en. 

34Jesús tsi' subeyob tempʌbilo' bʌ winicob x'ixicob pejtelel jini t'an ti lajiya tac. 

Cojach ti lajiya tsi' pejcayob 

35cha'an mi' ts'ʌctiyel i t'an jini x'alt'an tsa' bʌ i yʌlʌ: “Mi caj c cha'len t'an ti lajiya 

tac. Mi caj c sub jini maxto bʌ anic tsa' tsictiyi c'ʌlʌl ti' cajibal pañimil”, che'en. 

I sujmlel jini jam mach bʌ wenic 

36Che' bʌ tsi' choco majlel jini tempʌbilo' bʌ, Jesús tsa' ochi ti otot. Tsa' tiliyob 

xcʌnt'añob i cha'an ba'an Jesús. Tsi' yʌlʌyob: Subeñon lojon i sujmlel jini lajiya. 
¿Chuqui jini jam mach bʌ wenic ya' ti jamil? che'ob. 

37Jesús tsi subeyob: Jini winic mu' bʌ i wejch'un wen bʌ pac' jiñʌch i Yalobil 

Winic. 

38Jini jamil jiñʌch pañimil. Jini wen bʌ pac' jiñʌch i yalobilob i yumʌntel Dios. Jini 

jam mach bʌ wenic jiñʌch i yalobilob jini xjontolil. 

39Jini xcontra tsa' bʌ i wejch'u pac' mach bʌ wenic jiñʌch xiba. I yorajlel c'ajbal 

che' mi' lojtel jini jam jiñʌch i jilibal pañimil. Jini x'e'telob jiñʌch ángelob. 

40Che' bajche' mi' tempʌyel jini mach bʌ wenic bʌ jam cha'an mi' pulel, che'ʌch 

mi' caj i yujtel ti' jilibal ili ora. 

41I Yalobil Winic mi caj i choc tilel i yángelob. Mi caj i tempañob loq'uel ti' 

yumʌntel pejtelel mu' bʌ i yʌsañob ti mulil i pi'ʌlob yic'ot jini mu' bʌ i cha'leñob 
jontolil. 

42Mi caj i chocob ochel ti c'ajc. Ya' mi' cajelob ti cabʌl uq'uel yic'ot quech'ecña 

bʌ i bʌquel i yej. 

43Ti jim bʌ ora mi' caj ti tsictiyel i sʌclel jini tojo' bʌ i pusic'al che' bajche' q'uin 

ya' ti' yumʌntel i Tat. Jini am bʌ i chiquin cha'an mi' yubin, la' i yubin. 

Jini mucul bʌ chubʌ'añʌl yic'ot letsem bʌ i tojol perla 

44Che' yilal ja'el i yumʌntel jini am bʌ ti panchan bajche' jump'ejl chubʌ'añʌl wen 

letsem bʌ i tojol, mucul bʌ ti jamil. Tsi' taja juntiquil winic. Tsi' cha' mucu. Wen 
tijicña i pusic'al tsa' majli i chon pejtelel i chubʌ'an. Tsi' mʌñʌ jini jamil. 

45Che' yilal ja'el i yumʌntel panchan bajche' juntiquil xmʌñoñel woli bʌ i sajcan 

wen bʌ perla tac. 

46Che' bʌ tsi' taja jump'ejl wen letsem bʌ i tojol, tsa' majli i laj chon pejtelel i 

chubʌ'an. Tsi' mʌñʌ jini perla. 

Chimo'chʌy 

47Che' yilal ja'el i yumʌntel jini am bʌ ti panchan bajche' chimo'chʌy tsa' bʌ 

chojqui ochel ti colem ñajb. Tsi' much'qui cabʌl chʌy ti chajp ti chajp. 

48Che' but'ulix tsi' tujc'ayob loq'uel winicob ti' ti' ñajb. Tsa' buchleyob. Tsi' 

yajcayob ochel wen bʌ chʌy ti chiquib tac. Tsi' chocoyob jini mach bʌ wenic. 

49Che' ja'el mi' caj ti ujtel ti' jilibal ili ora. Jini ángelob mi caj i tilelob. Parte mi caj 

i yʌc'ob jini tojo' bʌ. Parte mi caj i yʌc'ob jini jontolo' bʌ. 

50Mi caj i chocob ochel ti c'ajc. Ya' mi' cajelob ti uq'uel, yic'ot quech'ecña bʌ i 

bʌquel i yej, che'en Jesús. 

Tsiji' bʌ chubʌ'añʌl yic'ot tsucul bʌ 

51Jesús tsi' subeyob: ¿Tsa' ba la' wen ch'ʌmbe isujm ti pejtelel? che'en. Tsi' 

jac'beyob: Tsa' cu, c Yum, che'ob. 

52Jesús tsi' cha' subeyob: Jini cha'an jujuntiquil sts'ijbaya cʌntesʌbil bʌ ti' 

sujmlel i yumʌntel jini am bʌ ti panchan lajalʌch bajche' i yum otot mu' bʌ i 
loc'san ti' yajñib i chubʌ'an tsijib tac bʌ yic'ot oñiyix bʌ, che'en. 

Tsa' ts'a'lenti Jesús ya' ti Nazaret 
(Mr. 6.1-6; Lc. 4.16-30) 

53Che' bʌ tsa' ujti ti lajiya tac, Jesús tsa' loq'ui majlel ya'i. 

54Che' bʌ tsa' c'oti Jesús ti' lumal, tsi' cha'le cʌntesa ti' sinagoga judíojob. Tsa' 

toj sajtiyob i pusic'al winicob. Tsi' yʌlʌyob: ¿Baqui tsi' taja i ña'tʌbal yic'ot i 
p'ʌtʌlel cha'an ñuc bʌ i melbal? 

55¿Mach ba jinic i yalobil jini xjuc'te'? ¿Mach ba jinic María i ña'? ¿Mach ba i 

yijts'iñobic Jesús jini Jacobo, yic'ot José, Simón yic'ot Judas? 

56¿Mach ba i yijti'añobic ili año' bʌ la quic'ot? ¿Baqui tsi' taja pejtelel i ña'tʌbal? 

Che' tsi' yʌlʌyob. 

57Tsa' caji i mich'leñob Jesús. Jesús tsi' subeyob: Mi' q'uejlel ti ñuc pejtel 

x'alt'an, pero ya' ti' lumal yic'ot ti' yotot ma'anic mi' q'uejlel ti ñuc, che'en. 

58Jesús ma'anic tsa' mejli i cha'len cabʌl ñuc bʌ i ye'tel ya'i, come ma'anic tsi' 

ñopoyob jini winicob x'ixicob. 

 Mateo 14 

Tsa' tsʌnsʌnti Juan tsa' bʌ i yʌc'ʌ ch'ʌmja' 
(Mr. 6.14-29; Lc. 9.7-9) 

1Ti jim bʌ ora jini yumʌl Herodes tsa' caji i yubin t'an cha'an ñuc bʌ i melbal 

Jesús. 

2Herodes tsi' sube x'e'telob i cha'an: Jiñʌch Juan tsa' bʌ i yʌc'ʌ ch'ʌmja'. Tsa' 

cha' tejchi ch'ojyel ba'an chʌmeño' bʌ. Jini cha'an woli' pʌstʌl ñuc bʌ i melbal, 
che'en. 

3Come anix ora Herodes tsi' chucu Juan. Tsi' cʌchʌ. Tsi' yotsa ti mʌjquibʌl 

cha'an ti' t'an Herodías, i yijñam Felipe. Jini Felipe i yijts'in Herodes. 

4Come Juan tsi' sube Herodes: Tic'bil ti mandar ma' pʌyben i yijñam a wijts'in, 

che'en. 

5Herodes yom i tsʌnsan Juan pero tsi' bʌc'ña winicob x'ixicob, come woli' yʌlob 

x'alt'añʌch jini Juan. 

6Che' ti' q'uiñilel i jabilel Herodes, tsi' cha'le son xch'oc bʌ i yalobil Herodías ti 

yojlil xq'uiñijelob. Wen uts'at tsi' q'uele Herodes. 

7Tsi' wersa wa'choco i t'an. Tsi' yʌlʌ mi caj i yʌq'uen jini xch'oc pejtelel mu' bʌ i 

c'ajtiben. 

8Xic'bil cha'an i ña' jini xch'oc tsi' yʌlʌ: Aq'ueñon ti colem latu i jol Juan tsa' bʌ i 

yʌc'ʌ ch'ʌmja', che'en. 

9Jini rey tsi' mele i pusic'al. Pero wa'chocobilix i t'an ti' tojlel xq'uiñijelob. Jini 

cha'an Herodes tsi' yʌc'ʌ mandar cha'an mi' yʌq'uentel jini woli bʌ i c'ajtin. 

10Tsi' choco majlel winic cha'an mi' set' t'ojben loq'uel i bic' Juan ya' ti cárcel. 

11Tsa' pit ch'ʌjmi tilel i jol Juan ti colem latu. Tsa' aq'uenti jini xch'oc. Jini xch'oc 

tsi' yʌq'ue i ña'. 

12Tsa' tiliyob xcʌnt'añob i cha'an Juan. Tsi' ch'ʌmbeyob majlel i bʌc'tal. Tsi' 

mucuyob. Tsa' majli i subeñob Jesús. 

Tsa' we'sʌntiyob jo'p'ejl mil 
(Mr. 6.30-44; Lc. 9.10-17; Jn. 6.1-14) 

13Che' bʌ tsi' yubi Jesús, tsa' majli ti barco ti colem bʌ i tiquiñal lum ti' bajñelil. 

Che' bʌ tsi' yubiyob winicob x'ixicob, jomocña tsa' loq'uiyob ti tejclum tac cha'an 
mi' tsajcañob majlel ti lum. 

14Jesús tsa' tili. Tsi' q'uele bajc'ʌl winicob x'ixicob. Tsi' p'untayob. Tsi' lajmesa 

jini xc'amʌjelob. 

15Che' wolix ti bʌjlel q'uin, tsa' tiliyob ba'an Jesús xcʌnt'añob i cha'an. Tsi' 

yʌlʌyob: Jiñʌch colem bʌ i tiquiñal pañimil. Tsa'ix ñumi q'uin. Subeñob majlel 
winicob x'ixicob ti tejclum tac cha'an mi' mʌñob i bʌl i ñʌc', che'ob. 

16Jesús tsi' subeyob: Mach wersajic mi' sujtelob. Aq'ueñob jatetla chuqui mi' 

c'uxob, che'en. 

17Tsi' subeyob: Cojach an jo'q'uejl waj yic'ot cha'cojt chʌy, che'ob. 

18Jesús tsi' subeyob: Ch'ʌmʌla tilel ba' añon, che'en. 

19Jesús tsi' sube winicob x'ixicob cha'an mi' buchtʌlob ti jam. Tsi' ch'ʌmʌ jini 

jo'q'uejl waj yic'ot cha'cojt chʌy. Tsi' letsa i wut ti panchan. Tsi' cha'le oración. 
Tsi' xet'e jini waj. Tsi' yʌq'ue xcʌnt'añob i cha'an. Jini xcʌnt'añob tsi' pucbeyob 
winicob x'ixicob. 

20Tsi' c'uxuyob ti pejtelelob. Tsa' ñaj'ayob. Tsi' lotoyob lajchʌmp'ejl chiquib but'ul 

ti' xujt'il tsa' bʌ colobaji. 

21Che' bajche' jo'p'ejl mil winicob tsi' c'uxuyob waj. Ya'an ja'el x'ixicob yic'ot 

alobob mach bʌ anic tsa' tsijquiyob. 

Jesús tsi' cha'le xʌmbal ti' pam ñajb 
(Mr. 6.45-52; Jn. 6.15-21) 

22Jesús tsi' subeyob ochel ti barco xcʌnt'añob i cha'an, cha'an mi' ñaxan 

c'axelob ti junwejl colem ñajb. I bajñel tsa' cʌle i subeñob sujtel jini winicob 
x'ixicob. 

23Che' bʌ tsa' ujti i subeñob sujtel, tsa' letsi majlel ti' bajñelil ti bujtʌl cha'an mi' 

cha'len oración. Che' ti ic'ajel ya'an ti' bajñelil. 

24Ya'an jini barco ti ojlil colem ñajb. Woli' xewulan i bʌ ti ja'. Come woli' jats' jini 

ic'. 

25Che' yomix sʌc'an tsa' tili Jesús. Woli ti xʌmbal ti pam ja'. 

26Jini xcʌnt'añob che' bʌ tsi' q'ueleyob woli ti xʌmbal ti pam ja', tsa' wen cajiyob 

ti bʌq'uen. Tsi' yʌlʌyob: I ch'ujlel jach winic, che'ob. Wen c'am tsi' cha'leyob oñel 
cha'an bʌq'uen. 

27Jesús tsi' bʌc' pejcayob. Tsi' subeyob: Tijicñesan la' pusic'al come joñoñʌch. 

Mach mi la' cha'len bʌq'uen, che'en. 

28Pedro tsi' sube: C Yum mi jatetʌch, subeñon tilel ba' añet ti' pam ja', che'en. 

29Jesús tsi' sube: La', che'en. Che' bʌ tsa' loq'ui Pedro ti barco, tsa' caji ti xʌmbal 

ti pam ja' cha'an mi' majlel ba'an Jesús. 

30Che' bʌ tsi' q'uele ic' tsa' caji ti bʌq'uen. Tsa' caji ti ochel majlel ti ja'. C'am tsi' 

cha'le t'an. Tsi' yʌlʌ: C Yum, coltañon, che'en. 

31Jesús tsi' bʌc' choco majlel i c'ʌb. Tsi' chucu Pedro. Tsi' sube: Jatet mach bʌ 

anic ma' ñop ti pejtelel a pusic'al, ¿chucoch tsa' tejchi tile bixel bʌ a pusic'al? 
che'en. 

32Che' bʌ tsa' ochiyob ti barco tsa' lajmi ic'. 

33Jini año' bʌ ti' mal barco tsa' tiliyob. Tsi' ch'ujutesayob Jesús. Tsi' yʌlʌyob: 

Isujm i Yalobilet Dios, che'ob. 

Jesús tsi' lajmesa xc'amʌjelob ya' ti Genesaret 
(Mr. 6.53-56) 

34Che' bʌ tsa' c'axiyob, tsa' c'otiyob ti' lumal Genesaret. 

35Jini winicob ya'i che' bʌ tsi' cʌñʌyob Jesús, tsa' caji i pucob majlel t'an ti 

pejtelel i lumal. Tsi' pʌyʌyob tilel ba'an Jesús pejtelel xc'amʌjelob. 

36Tsi' c'ajtibeyob cha'an mi' tʌlbeñob i yoc i pislel. Tsa' lu' c'oq'uesʌntiyob jini 

tsa' bʌ i tʌlbeyob i pislel. 

 Mateo 15 

Jini mu' bʌ i bibesan winic 
(Mr. 7.1-23) 

1Jini sts'ijbayajob yic'ot fariseojob ch'oyolo' bʌ ti Jerusalén tsa' tiliyob ba'an 

Jesús. Tsi yʌlʌyob: 

2¿Chucoch mi' ñusañob i subal lac ñojte'el jini xcʌnt'añob a cha'an? Come 

ma'anic mi' pocob i c'ʌb che' mi' cajelob ti c'ux waj, che'ob. 

3Jesús tsi' subeyob: ¿Chucoch mi la' ñusan i mandar Dios cha'an i subal la' 

ñojte'el? 

4Come Dios tsi' yʌlʌ ti mandar: “Q'uele ti ñuc a tat a ña'”. Tsi yʌlʌ ja'el: “Jini mu 

bʌ i p'aj i tat i ña' la' wersa chʌmic”. 

5An winicob mu' bʌ i subeñob i tat i ña' ma'anix chuqui mi mejlel i yʌq'ueñob, 

come tsa'ix i subeyob i cha'añʌch Dios. 

6Jatetla mi la' lon al mach i wentajobic cha'an mi' coltañob i tat i ña'. Che' jini 

tsa'ix la' jisʌbe i c'ʌjñibal i mandar Dios ti la' pusic'al cha'an mi la' jac'ben i subal 
la' ñojte'el. 

7Cha'p'ejl jax la' pusic'al. Isujmʌch bajche' tsi' tajayetla ti t'an Isaías che' bʌ tsi' 

yʌlʌ: 

8“Ti' yej jach mi' subob c ñuclel jini winicob x'ixicob, pero ti' pusic'al mi' cʌyoñob. 

9Lolom jach mi' ch'ujutesañoñob, come jiñʌch i mandar tac winicob woli bʌ i 

cʌntesañob”, che'en Jesús. 

10Jesús tsi' pʌyʌ tilel winicob x'ixicob. Tsi' subeyob: Ñich'tanla. Ch'ʌmbenla 

isujm. 

11Chuqui tac mi' yochel ti' yej winic, ma'anic mi' bibesan. Pero chuqui tac mi' 

loquel ti' yej, jiñʌch mu' bʌ i bibesan, che'en. 

12Tsa' tiliyob xcʌnt'añob. Tsi' subeyob: ¿Ña'tʌbil ba a cha'an tsa' mich'ayob 

fariseojob che' bʌ tsi' yubiyob a t'an? che'ob. 

13Jesús tsi' subeyob: Pejtelel pimel mach bʌ pʌc'bilic cha'an c Tat am bʌ ti 

panchan mi' caj ti bojquel. 

14La' to ajnicob. Xpots'ob jini xpʌs bijob. Mi xpots' jini mu' bʌ i toj'esan majlel 

xpots', ti' cha'ticlelob mi' yajlelob ti ch'en, che'en Jesús. 

15Pedro tsi' sube: Subeñon lojon i sujmlel jini lajiya, che'en. 

16Jesús tsi' yʌlʌ: Jixcu jatetla ja'el, ¿maxto ba anic mi la' ch'ʌmben isujm? 

17¿Mach ba la' wujilic, jini mu' bʌ i yochel ti la quej mi' majlel ti lac ñʌc'? Ñumel 

jach mi' ñumel. 

18Pero jini mu' bʌ i loq'uel ti' yej winic ch'oyolʌch ti' pusic'al. Jiñʌch mu' bʌ i 

bibesan. 

19Come ch'oyol ti' pusic'al winic mi' tilel jontol bʌ i ña'tʌbal, yic'ot tsʌnsa, yic'ot 

ts'i'lel, yic'ot jam otot, yic'ot xujch', yic'ot jop't'an, yic'ot p'ajoñel. 

20Jiñʌch mu' bʌ i bibesan winic. Ma'anic mi' bibesʌntel winic che' mi' c'ux waj 

che' mach pocolic i c'ʌb, che'en. 

X'ixic loq'uem bʌ ti Canaán tsi' ñopo Jesús 
(Mr. 7.24-30) 

21Jesús tsa' loq'ui ya'i. Tsa' majli ti' lumal Tiro yic'ot ti' lumal Sidón. 

22Awilan tsa' tili x'ixic cananea ya' bʌ chumul. C'am tsi' cha'le t'an. Tsi yʌlʌ: 

P'untañon, c Yum, i Yalobilet David. C'ax cabʌl woli' tic'lʌntel xch'oc bʌ calobil 
cha'an ti' xibʌjlel, che'en. 

23Pero Jesús ma'anic chuqui tsi' sube mi jump'ejlic t'an. Tsa' tili xcʌnt'añob i 

cha'an. Ti wocol t'an tsi' yʌlʌyob: Subenix majlel jini x'ixic come woli' cha'len 
c'am bʌ t'an ti lac pat, che'ob. 

24Jesús tsi' subeyob: Chocbilon tilel cha'an jach jini sajtemo' bʌ tiñʌme' ti Israel, 

che'en. 

25Jini x'ixic tsa' cha' tili. Tsi' ñocchoco i bʌ ba'an Jesús. Tsi' yʌlʌ: C Yum, 

coltañon, che'en. 

26Jesús tsi' sube: Mach wenic mi lac chilben i waj alobob cha'an mi lac chocben 

alʌ ts'i', che'en. 

27Jini x'ixic tsi' yʌlʌ: Isujm, c Yum. Pero jini alʌ ts'i' mi' c'ux i xejt'il mu' bʌ i p'ajtel 

ti yebal i mesa i yum, che'en. 

28Jesús tsi' sube: X'ixic, tsa'ix a ñopo ti pejtelel a pusic'al. La' aq'uentiquet che' 

bajche' a wom, che'en. Tsa' bʌc' lajmi i yalobil. 

Tsi' lajmesa cabʌlob 

29Jesús tsa' loq'ui ya'i. Tsa' ñumi majlel ti' ti' colem ñajb i c'aba' Galilea. Tsa' 

letsi majlel ti bujtʌl. Ya'i tsa' caji ti buchtʌl. 

30Bajc'ʌl winicob x'ixicob tsa' tiliyob ba'an. Tsi' pʌyʌyob tilel jini mach bʌ añobic 

i c'ʌjñibal i yoc, yic'ot jini xpots'ob, yic'ot jini x'uma'ob, yic'ot jini xc'ʌscujelob, 
yic'ot cabʌl yaño' bʌ. Ya' tsi' yʌc'ʌyob ba' wa'al Jesús. Tsi' lajmesayob. 

31Jini cha'an tsa' toj sajtiyob i pusic'al che' bʌ tsi' q'ueleyob woliyob ti t'an 

x'uma'ob, lajmeñobix jini xc'ʌscujelob, woliyob ti xʌmbal jini mach bʌ añobic i 
c'ʌjñibal i yoc, woli' c'otelob i wut jini xpots'ob. Tsi' tsictesayob i ñuclel i Dios 
israelob. 

Tsi' we'sa chʌmp'ejl mil 
(Mr. 8.1-10) 

32Jesús tsi' pʌyʌ tilel xcʌnt'añob i cha'an. Tsi' yʌlʌ: Mic p'untan jini winicob 

x'ixicob, come i yuxp'ejlelix q'uin wʌ' añob quic'ot. Ma'anic i bʌl i ñʌc'. Mach 
comic c subeñob sujtel che' wi'ñayobix ame c'uñ'acob ti bij, che'en. 

33Jini xcʌnt'añob i cha'an tsi' subeyob: ¿Baqui mic taj lojon waj ilayi ti jochol bʌ 

lum cha'an mi' c'uxob? come cabʌlob jini winicob x'ixicob, che'ob. 

34Jesús tsi' subeyob: ¿Jayq'uejl waj an' la' cha'an? che'en. Tsi' yʌlʌyob: 

Wucq'uejl yic'ot cha'cojt alʌ chʌy, che'ob. 

35Jesús tsi' sube winicob x'ixicob cha'an mi' buchtʌlob ti lum. 

36Tsi' ch'ʌmʌ jini wucq'uejl waj yic'ot jini chʌy. Che' bʌ tsa' ujti i suben Dios 

wocolix i yʌlʌ tsi' xet'e. Tsi' yʌq'ue xcʌnt'añob i cha'an. Jini xcʌnt'añob tsi' 
pucbeyob winicob x'ixicob. 

37Ti pejtelel tsi' c'uxuyob. Tsa' ñaj'ayob. Tsi' lotoyob wucp'ejl colem chiquib 

but'ul ti' xujt'il tac tsa' bʌ colobaji. 

38Che' bajche' lujumbajc' winicob tsi' c'uxuyob. An x'ixicob yic'ot alobob mach 

bʌ tsicbilobic. 

39Jesús tsi' subeyob sujtel winicob x'ixicob. Tsa' ochi ti barco. Tsa' majli ti lum i 

c'aba' Magdala. 

 Mateo 16 

Yomob i q'uel i yejtal i p'ʌtʌlel Jesús 
(Mr. 8.11-13; Lc. 12.54-56) 

1Tsa' tiliyob fariseojob yic'ot saduceojob cha'an mi' yilʌbeñob i pusic'al Jesús. 

Tsi' c'ajtibeyob cha'an mi' pʌsbeñob i yejtal i p'ʌtʌlel ti panchan. 

2Jesús tsi' subeyob: Che' woli ti bʌjlel q'uin mi la' wʌl: “Jamʌl pañimil ijc'ʌl come 

chʌchʌc i yebal panchan”, che'etla. 

3Ti sʌc'ajel mi la' wʌl: “Talix ja'al come chʌchʌquix i yebal panchan. Wolix i 

mʌjquel”, che'etla. ¡Cha'p'ejl jax la' pusic'al! Mi la' ña'tʌben i sujmlel chuqui tac 
mi la' q'uel ti panchan. ¡Pero mach la' wujilic chuqui woli' yujtel wʌle! 

4Jini jontolo' bʌ winicob x'ixicob but'ulo' bʌ ti' ts'i'lel woli' sajcañob i yejtal c 

p'ʌtʌlel. Ma'anic mi caj i yʌq'uentelob i q'uel, jini jach i yejtal c p'ʌtʌlel tsa' bʌ 
pʌsle ti Jonás jini x'alt'an, che'en Jesús. Tsi' cʌyʌyob. Tsa' majli. 

I levadura fariseojob yic'ot saduceojob 
(Mr. 8.14-21) 

5Tsa' c'otiyob xcʌnt'añob i cha'an ti junwejl ja'. Tsa' ñajʌyi ti' pusic'al i ch'ʌmob 

tilel caxlan waj. 

6Jesús tsi' subeyob: Chʌcʌ q'uele la' bʌ cha'an i levadura jini fariseojob yic'ot 

saduceojob, che'en. 

7Tsa' caji i pejcañob i bʌ. Tsi' yʌlʌyob: Ma'anic tsa' lac ch'ʌmʌ tilel caxlan waj, 

che'ob. 

8Ña'tʌbilix i cha'an Jesús tsi' subeyob: Winicob mach bʌ anic mi la' ñop ti pejtelel 

la' pusic'al, ¿chucoch woli la' cʌlʌx pejcan la' bʌ cha'an ma'anic la' caxlan waj? 

9¿Maxto ba anic mi la' ch'ʌmben isujm? ¿Mach ba c'ajalic la' cha'an jini jo'q'uejl 

waj cha'an jo'p'ejl mil winicob? ¿Mach ba c'ajalic la' cha'an jayp'ejl chiquib tsa' 
la' loto? 

10Jixcu jini wucq'uejl waj cha'an jini chʌmp'ejl mil winicob, ¿mach ba c'ajalic la' 

cha'an jayp'ejl colem chiquib tsa' la' loto? 

11¿Chucoch ma'anic mi' la' ch'ʌmben isujm? Mach jiniqui caxlan waj tsac ña'ta 

che' bʌ tsac subeyetla cha'an mi la' chʌcʌ q'uel la' bʌ cha'an i levadura 
fariseojob yic'ot saduceojob, che'en Jesús. 

12Tsi' ch'ʌmbeyob isujm yom mi' chʌcʌ q'uelob i bʌ cha'an i cʌntesʌbal 

fariseojob yic'ot saduceojob, mach cha'anic jini levadura am bʌ ti caxlan waj. 

Pedro tsi' yʌlʌ: Jatet Cristojet 
(Mr. 8.27-30; Lc. 9.18-21) 

13Che' bʌ tsa' ochi Jesús ya' ti' lumal Cesarea Filipo, tsi' c'ajtibe xcʌnt'añob i 

cha'an: ¿Majqui i Yalobil Winic mi' yʌlob winicob x'ixicob? che'en. 

14Tsi' yʌlʌyob: Cha'tiquil uxtiquil mi' yʌlob jatet Juanet tsa' bʌ i yʌc'ʌ ch'ʌmja'. 

Yaño' bʌ mi' yʌlob Elíaset. Yaño' bʌ mi' yʌlob Jeremíaset. Yaño' bʌ mi' yʌlob 
juntiquil x'alt'añet, che'ob. 

15Jesús tsi' c'ajtibeyob: Jixcu jatetla, ¿Majquiyon mi la' wʌl? che'en. 

16Simón Pedro tsi' jac'ʌ: Jatet Cristojet, jini yajcʌbil bʌ. I Yalobilet jini cuxul bʌ 

Dios, che'en. 

17Jesús tsi' jac'ʌ: Tijicña a pusic'al Simón, i yalobilet bʌ Jonás, come mach 

tilemic ti winicob a ña'tʌbal, pero c Tat am bʌ ti panchan tsi' cʌntesayet. 

18Mic subeñet Pedrojet. Ti' pam jini xajlel mi caj c wa'chocon xñopt'añob c 

cha'an. Jini mu' bʌ i yʌc'ob ti chʌmel mach mejlic i jisañob. 

19Mi caj cʌq'ueñet i llavejlel i yumʌntel jini am bʌ ti panchan. Pejtelel majqui ma' 

jamben ti pañimil mi caj i jambentel ti panchan. Pejtelel majqui ma' ñup'ben ti 
pañimil mi caj i ñup'bentel ti panchan, che'en Jesús. 

20Jesús tsi' tiq'ui xcʌnt'añob cha'an ma'anic mi' subeñob i pi'ʌlob mi juntiquilic 

mi jiñʌch Cristo, jini yajcʌbil bʌ. 

Jesús tsi' subu bajche' mi caj i chʌmel 
(Mr. 8.31—9.1; Lc. 9.22-27) 

21Ti jim bʌ ora, Jesús tsa' caji i cʌntesan xcʌnt'añob i cha'an. Tsi' yʌlʌ wersa mi' 

majlel ti Jerusalén i yubin cabʌl wocol ti' c'ʌb xñoxob año' bʌ i ye'tel yic'ot ñuc 
bʌ motomajob yic'ot sts'ijbayajob. Wersa mi' caj ti tsʌnsʌntel. Mi caj i cha' tejchel 
ch'ojyel ti yuxp'ejlel q'uin. 

22Pedro tsa' caji i pʌy Jesús ti' bajñelil cha'an mi' tic'. Tsi' yʌlʌ: C Yum, la' i 

p'untañet Dios. Mach che'ic mi caj a wujtel, che'en. 

23Jesús tsi' sutq'ui i bʌ. Tsi' sube Pedro: Tʌts'ʌ a bʌ ba' añon, Satanás. Jatet 

xmʌctayajet tic tojlel. Ma'anic ma' ch'ʌmben isujm chuqui yom Dios. Che' jach 
ma' ch'ʌmben isujm chuqui yom winicob, che'en. 

24Jesús tsi' sube xcʌnt'añob i cha'an: Mi an majqui yom i tsajcañon, la' i cʌy 

chuqui yom ti' bajñel pusic'al. La' i ch'ʌm i cruz. La' i tsajcañon. 

25Come majqui jach yom i bajñel cʌntan i ch'ujlel mi caj i sʌt. Majqui jach mi' 

yʌc' i ch'ujlel cha'an mi' tsajcañon mi caj i cʌntan. 

26Come ¿chuqui mi' taj winic mi tsi' lon ch'ʌmʌ pejtelel pañimil pero mi tsa' sajti 

i ch'ujlel? Mi tsa' sajti i ch'ujlel winic, ¿chuqui mi mejlel i yʌc' cha'an mi' cha' taj? 

27Come mi caj i tilel i Yalobil Winic ti' ñuclel i Tat yic'ot i yángelob. Mi caj i 

yʌq'ueñob i tojol winicob x'ixicob ti jujuntiquil cha'an chuqui tac tsi' meleyob. 

28Isujm mic subeñetla: Lamital ili wa'alo' bʌ ma'anic mi caj i chʌmelob jinto tsa'ix 

i q'ueleyob i Yalobil Winic che' mi' tilel ti' yumʌntel, che'en Jesús. 

 Mateo 17 

Tsa' yʌjñi Jesús 
(Mr. 9.2-13; Lc. 9.28-36) 

1Che' ñumenix wʌcp'ejl q'uin, Jesús tsi' pʌyʌ majlel Pedro yic'ot Jacobo yic'ot 

Juan i yijts'in Jacobo c'ʌlʌl ti chan bʌ wits. 

2Tsa' yʌjñi Jesús ti' wutob. Ts'ʌylaw i wut che' lajal bajche' q'uin. Wen sʌsʌc tsa' 

ajni i pislel lajal bajche' i sʌclel pañimil. 

3Awilan, tsa' tsictiyi Moisés yic'ot Elías. Tsi' cha'leyob t'an yic'ot Jesús. 

4Pedro tsi' sube Jesús: C Yum, uts'at mi laj cʌytʌl ilayi. Mi a wom, mi caj c mel 

uxp'ejl lejchempat, jump'ejl a cha'an, jump'ejl i cha'an Moisés, jump'ejl i cha'an 
Elías. 

5Che' woli to ti t'an, awilan, tsi' mosoyob wen sʌsʌc bʌ tocal. Tsa' loq'ui t'an ti 

tocal. Tsi' yʌlʌ: Jiñʌch Calobil mu' bʌ j c'uxbin. Tijicña c pusic'al mij q'uel. Ubinla 
i t'an, che'en. 

6Che' bʌ tsi' yubiyob xcʌnt'añob, tsa' ñuc yajliyob ti lum. Woliyob ti cabʌl 

bʌq'uen. 

7Tsa' tili Jesús. Tsi' tʌlʌyob. Tsi' yʌlʌ: Ch'ojyenla. Mach mi la' cha'len bʌq'uen, 

che'en. 

8Che' bʌ tsi' letsayob i wut tsi' q'ueleyob ma'anix majqui ya'an, jini jach Jesús ti' 

bajñelil. 

9Che' woli' jubelob tilel ti wits, Jesús tsi' wersa tiq'uiyob: Mach mi la' suben winic 

mi juntiquilic chuqui tsa' la' q'uele jinto mi' cha' ch'ojyel i Yalobil Winic ba'an 
chʌmeño' bʌ, che'en. 

10Jini xcʌnt'añob i cha'an tsi' c'ajtibeyob: ¿Chucoch mi' yʌlob sts'ijbayajob 

ñaxan yom mi' tilel Elías? che'ob. 

11Jesús tsi' subeyob: Isujmʌch, ñaxan mi' tilel Elías cha'an mi' cha' toj'esan 

pejtelel chuqui an. 

12Pero mic subeñetla, tsa'ix tili Elías. Ma'anic tsi' cʌñʌyob, pero tsi' tic'layob 

bajche' jach yomob. Che' ja'el, mi caj i yubin wocol i Yalobil Winic ti' c'ʌbob, 
che'en Jesús. 

13Jini xcʌnt'añob tsa' caji i ch'ʌmbeñob isujm jiñʌch Juan tsa' bʌ i yʌc'ʌ ch'ʌmja' 

tsa' bʌ tili che' bajche' tsi' yʌlʌ Jesús. 

Jesús tsi' lajmesa ch'iton am bʌ i juquin chʌmel 
(Mr. 9.14-29; Lc. 9.37-43) 

14Che' bʌ tsa' c'otiyob ba' tempʌbilob winicob x'ixicob, tsa' tili winic. Tsi' 

ñocchoco i bʌ ba'an Jesús. 

15Tsi' yʌlʌ: C Yum, p'untan calobil. Come an i juquin chʌmel. Wen woli ti wocol. 

Cabʌl mi' yajlel ti c'ajc. Cabʌl mi' yajlel ti ja'. 

16Tsac pʌyʌ tilel ba'an xcʌnt'añob a cha'an, pero ma'anic tsa' mejli i lajmesañob, 

che'en. 

17Jesús tsi' jac'ʌ: Winicob x'ixicob año' bʌ wʌle, mach bʌ anic mi la' ñop, 

sojquemetla. ¿Jayp'ejl to q'uin wʌ' añon la' wic'ot? ¿Jayp'ejl to q'uin mi caj j 
cuchbeñetla la' sajtemal? Pʌyʌla tilel wʌ' ba' añon, che'en. 

18Jesús tsi' tic'be i xibʌjlel. Tsa' loq'ui ti' pusic'al. Tsa' bʌc' lajmi jini ch'iton. 

19Tsa' tiliyob xcʌnt'añob cha'an mi' bajñel pejcañob Jesús. Tsi' yʌlʌyob: 

¿Chucoch ma'anic tsa' mejli c choc lojon loq'uel? che'ob. 

20Jesús tsi' subeyob: Come ma'anic mi la' ñop ti pejtelel la' pusic'al. Come isujm 

mic subeñetla, mi tsa' la' ñopo ti la' pusic'al mi che' jach ya wistʌl che' bajche' i 

bʌc' mostaza, che' jini muq'uix mejlel la' suben jini wits cha'an mi' tʌts' i bʌ ti 
yambʌ i yajñib. Mi caj i tʌts' i bʌ. Ma'anic chuqui mach bʌ mejlic la' cha'an. 

21Pero jini xibajob ma'anic mi' to'ol loq'uelob, che' jach mi' loq'uelob ti oración 

yic'ot ti ch'ajb, che'en Jesús. 

Jesús tsi' cha' subu bajche' mi caj i chʌmel 
(Mr. 9.30-32; Lc. 9.43-45) 

22Che' ya' añob ti Galilea Jesús tsi' subeyob: I Yalobil Winic mi caj i yʌjq'uel ti' 

c'ʌb winicob. 

23Jini winicob mi caj i tsʌnsañob. Ti yuxp'ejlel q'uin mi caj i cha' tejchel ch'ojyel, 

che'en Jesús. Wen ch'ijiyem tsi' yubiyob xcʌnt'añob. 

Tsi' tojoyob tojoñel cha'an Templo 

24Che' bʌ tsa' c'otiyob ti Capernaum, jini xch'ʌm tojoñelob tsa' tiliyob ba'an 

Pedro. Tsi' yʌlʌyob: ¿Mach ba anic mi' yʌc' cha'p'ejl dracma tojoñel a Maestro? 
che'ob. 

25Pedro tsi' yʌlʌ: Mu' cu, che'en. Che' bʌ tsa' ochi Pedro ti otot, Jesús tsa' ñaxan 

caji i pejcan. Tsi' yʌlʌ: ¿Bajche' ma' wʌl, Simón? ¿Majqui mi' yʌq'ueñob tojoñel 
yumʌlob ti pañimil? ¿Jim ba i yalobilob o yaño' bʌ? che'en. 

26Pedro tsi' sube: Jini yaño' bʌ, che'en. Jesús tsi' sube: Che' jini, mach i wentajic 

i yalobilob cha'an mi' yʌc'ob tojoñel. 

27Pero cucu ti colem ñajb ame mi lac techbeñob i mich'ajel. Choco ochel 

luquijib. Ch'ʌmʌ jini ñaxan bʌ chʌy mu' bʌ a chuc. Che' ma' cawben i yej mi caj 
a taj jump'ejl estatero. Ch'ʌmʌ majlel. Aq'ueñob cha'añon cha'añet. Che' tsi' yʌlʌ 
Jesús. 

 Mateo 18 

¿Majqui ñumen ñuc ti' yumʌntel Dios? 
(Mr. 9.33-42; Lc. 9.46-48; 17.1-2) 

1Ti jim bʌ ora tsa' tiliyob xcʌnt'añob ba'an Jesús. Tsi' c'ajtibeyob: ¿Majqui 

ñumen ñuc ti' yumʌntel panchan? che'ob. 

2Jesús tsi' pʌyʌ tilel juntiquil alob. Tsi' yʌc'ʌ ya' ti ojlil ba' añob. 

3Tsi' subeyob: Isujm, mic subeñetla, mi ma'anic mi la' sutq'uin la' bʌ cha'an 

lajaletla bajche' alobob, ma'anic mi caj la' wochel ti' yumʌntel panchan. 

4Majqui jach mi' mel i bʌ ti pec' che' bajche' jini alob, c'ax ñuc mi caj i yajñel ti' 

yumʌntel panchan. 

5Majqui jach mi' coltan tij c'aba' juntiquil alob, mi' coltañon. 

6Majqui jach mi' yʌsan ti mulil juntiquil ch'o'ch'oc bʌ woli bʌ i ñopon mach 

uts'atic. Ñumen uts'at tsa'ic ñaxan cʌjchi na'atun ti' bic' jini winic cha'an mi' 
chojquel ochel ti chʌmel ti ñajb. 

Jini mu' bʌ i yʌsañonla ti mulil 
(Mr. 9.43-48) 

7Mi caj i tajob wocol jini año' bʌ ti pañimil mu' bʌ i yʌsañob ti mulil winicob 

x'ixicob. Wersa mi' tilelob jini mu' bʌ i yʌsañob ti mulil, pero mi caj i tojob i mul. 

8Mi woli' yʌsañet ti mulil a c'ʌb mi a woc, tsepe loq'uel. Choco. Uts'at mi tsa' taja 

a cuxtʌlel che' xbor c'ʌbet, che' xbor oquet. Mach uts'atic mi tsa' chojquiyet ti 
c'ajc mach bʌ anic mi' jilel che' cha'ts'ijt a c'ʌb a woc. 

9Che' ja'el, mi woli' yʌsañet ti mulil a wut, loc'san. Choco. Uts'at mi tsa' taja a 

cuxtʌlel che' jump'ejl a wut. Mach uts'atic mi tsa' chojquiyet ti infierno ti c'ajc 
che' an cha'p'ejl a wut. 

Sajtem bʌ tiñʌme' 
(Lc. 15.3-7) 

10Chʌcʌ q'uele la' bʌ cha'an ma'anic mi la' ts'a'len mi juntiquilic ch'o'ch'oc bʌ, 

come mic subeñetla, ya' ti panchan i yángelob jini ch'o'ch'oco' bʌ ti pejtelel ora 
mi' q'uelbeñob i wut c Tat am bʌ ti panchan. 

11Come tsa' tili i Yalobil Winic cha'an mi' coltan sajtemo' bʌ. 

12¿Bajche' mi la' wʌl? Mi an juntiquil winic am bʌ jo'c'al i tiñʌme' mi tsa' sajti 

juncojt, ¿mach ba anic mi' cʌy jini bolonlujuncojt i jo'c'al cha'an mi' majlel i 
sajcan jini sajtem bʌ ya' ti bujtʌl? 

13Mi tsi' taja, isujm mic subeñetla, ñumen tijicña i pusic'al mi' q'uel jini juncojt 

bajche' jini bolonlujuncojt i jo'c'al mach bʌ anic tsa' sajtiyob. 

14Che' ja'el, la' Tat am bʌ ti panchan mach yomic mi' sajtel mi juntiquilic jini 

ch'o'ch'oco' bʌ. 

Mi lac ñusʌben i mul la quermano 
(Lc. 17.3-4) 

15Mi tsi' cha'le mulil ti a contra a wermano, cucu, bajñel suben i mul. Mi tsi' 

jac'beyet tsa'ix a taja a wermano. 

16Mi ma'anic mi' jac'beñet, pʌyʌ majlel juntiquil cha'tiquil a wic'ot cha'an mi' 

tsictiyel ti' tojlel cha'tiquil uxtiquil testigo jujump'ejl t'an tsa' bʌ ajli. 

17Mi mach yomic i jac'ben, subeñob xñopt'añob mu' bʌ i tempañob i bʌ. Mi 

ma'anic mi' jac'ben xñopt'añob jini winic, la'ix ajnic che' lajal bajche' gentil yic'ot 
xch'ʌm tojoñel. 

18Isujm mic subeñetla, chuqui jach mi la' cʌch ti pañimil cʌchbil ti panchan. 

Chuqui jach mi la' jit ti pañimil jitbil ti panchan. 

19Mic subeñetla ja'el, mi an cha'tiquilob ti pañimil mu' bʌ i temob i t'an cha'an 

chuqui mi' c'ajtiñob, che' jini mi caj i yʌq'uentelob cha'an c Tat am bʌ ti panchan. 

20Come baqui jach an cha'tiquil uxtiquil tempʌbilo' bʌ cha'an tij c'aba' yʌ'ʌch 

añon quic'otob, che'en Jesús. 



1572 

 

Chol de Tumbalá Bible 
© Bible Society of Mexico. 

  
 

 

21Tsa' tili Pedro ba'an Jesús. Tsi' yʌlʌ: C Yum, ¿jayyajl yom mic ñusʌben i mul 

quermano che' an chuqui mi' cha'len tij contra? ¿Yom ba c'ʌlʌl ti' wucyajlel mic 
ñusʌben i mul? che'en. 

22Jesús tsi' sube: Mic subeñet, mach jasʌlic che' ti wucyajl jach, pero yom c'ʌlʌl 

ti lujump'ejl i chʌnc'al ti wucyajlel (77). 

Cha'tiquil año' bʌ i bet 

23Jini cha'an, i yumʌntel jini am bʌ ti panchan lajalʌch bajche' juntiquil yumʌl 

woli bʌ i ña'tʌbeñob i bet x'e'telob i cha'an. 

24Che' bʌ tsa' caji i ña'tʌbeñob i bet jini x'e'telob, tsi' pʌyʌ tilel juntiquil am bʌ i 

bet lujump'ejl mil talento. 

25Ma'anic tsa' mejli i toj i bet. Jini cha'an i yum tsi' yʌc'ʌ mandar cha'an mi' 

chojñel jini winic yic'ot i yijñam yic'ot i yalobilob yic'ot pejtelel i chubʌ'an cha'an 
mi' toj i bet. 

26Jini x'e'tel tsi' ñocchoco i bʌ. Tsi' c'ajti ti wocol t'an: “C yum, pijtan to. Mu' to 

caj c tojbeñet ti pejtelel”, che'en. 

27Jini cha'an i yum tsi' p'unta jini x'e'tel. Tsi' colo. 

28Che' woli ti sujtel jini x'e'tel tsi' taja juntiquil i pi'ʌl ti e'tel am bʌ i bet jo'c'al 

denario. Tsi' chucu ti' bic'. Tsi' yʌlʌ: “Tojbeñon a bet”, che'en. 

29Jini i pi'ʌl t i e'tel tsi' ñocchoco i bʌ. Ti wocol t'an tsi' yʌlʌ: “Pijtan to. Mu' to c 

tojbeñet ti pejtelel”, che'en. 

30Jini x'e'tel ma'anic tsi' jac'ʌ. Tsa' majli i yotsan ti mʌjquibʌl jinto mi' toj i bet. 

31I pi'ʌlob ti e'tel tsi' q'ueleyob chuqui tsa' ujti. Tsa' caji i melob i pusic'al. Tsa' 

majli i subeñob i yum pejtelel chuqui tsa' ujti. 

32Jini i yum tsi' pʌyʌ tilel. Tsi' sube: “Jontol bʌ x'e'telet, tsac ñusʌbeyet a bet 

come ti wocol t'an tsa' c'ajtibeyon. 

33¿Mach ba yomic ma' p'untan a pi'ʌl ti e'tel, che' bajche' tsac p'untayet?” 

che'en. 

34I yum tsa' caji ti mich'ajel. Tsi' yʌc'ʌ ti' c'ʌb año' bʌ i ye'tel ti mʌjquibʌl jinto mi' 

lu' toj i bet. 

35Che' ja'el mi caj i meletla c Tat ti panchan ti jujuntiquiletla, mi ma'anic mi la' 

ñusʌben i mul la' wermano ti jump'ejl la' pusic'al, che'en Jesús. 

 Mateo 19 

Che' mi' cʌy i yijñam winic 
(Mr. 10.1-12; Lc. 16.18) 

1Che' bʌ tsa' ujti Jesús ti ili cʌntesa, tsa' loq'ui ti Galilea. Tsa' majli ti lum i c'aba' 

Judea ti junwejl Jordán ja'. 

2Bajc'ʌl winicob x'ixicob tsi' tsajcayob majlel. Ya'i tsi' lajmesayob. 

3Tsa' tiliyob fariseojob ba'an Jesús, come yomob i yilʌben i pusic'al. Jini 

fariseojob tsi' c'ajtibeyob: ¿Tic'bil ba winic ti mandar cha'an mi' choc loq'uel i 
yijñam che' mach tijicñayic mi' q'uel? che'ob. 

4Jesús tsi' subeyob: ¿Mach ba anic tsa' la' q'uele ti jun: “Dios tsa' bʌ i meleyob 

ti ñaxan tsi' mele winic yic'ot x'ixic”? che'en. 

5Tsi' yʌlʌ: “Jini cha'an mi' cʌy i tat i ña' winic, mi' ñochtan i yijñam. Jini cha'tiquil 

mi' yochelob ti juntiquil jach”. 

6Mach chʌn cha'tiquilix. Juntiquil jach. Jini cha'an mach i cha' t'ox winic chuqui 

tsi' tempa Dios, che'en Jesús. 

7Tsi' c'ajtibeyob: ¿Chucoch, che' jini, tsi' cha'le mandar Moisés cha'an mi la 

cʌq'uen la quijñam i juñilel ba' ts'ijbubil mi tsa'ix laj cʌyʌ? Tsi' yʌc'ʌ mandar 
cha'an mi lac junyajlel cʌy, che'ob. 

8Jesús tsi' jac'beyob: Cha'an i tsʌtslel la' pusic'al Moisés tsi' yʌq'ueyetla t'an 

cha'an mi mejlel la' choc loq'uel la' wijñam che' mi la' wʌq'uen i juñilel. Pero 
mach che'ic ti' cajibal pañimil. 

9Mic subeñetla majqui jach mi' to'o cʌy i yijñam che' ma'anic i ts'i'lel cha'an mi' 

pʌy yambʌ, woli' cha'len ts'i'lel, che'en Jesús. 

10Jini xcʌnt'añob i cha'an tsi' subeyob: Mi wersa yom mi' yajñel winic yic'ot i 

yijñam, tic'ʌl mi mach wenic mi' pʌyob i yijñam winicob, che'ob. 

11Jesús tsi' subeyob: An winicob mach bʌ mejlic i ch'ʌmbeñob isujm jini t'an, 

cojach jini mu' bʌ i coltʌntelob. 

12An winicob mach bʌ mejlic i pʌyob i yijñam, come che'ʌch tsi' q'ueleyob 

pañimil. Yaño' bʌ tic'bilob cha'an winicob. Yaño' bʌ che' jach mi' to'ol ajñelob 
cha'an i ye'tel ti' yumʌntel panchan. Majqui jach mi mejlel i ch'ʌmben isujm, la' 
i ch'ʌmben isujm, che'en Jesús. 

Jesús tsi' yʌc'ʌ i c'ʌb ti alobob 
(Mr. 10.13-16; Lc. 18.15-17) 

13Tsa' pʌjyiyob tilel alobob ba'an Jesús cha'an mi' yʌc' i c'ʌb ti jini alobob yic'ot 

cha'an mi' cha'len oración. Jini xcʌnt'añob tsi' tiq'uiyob. 

14Jesús tsi' yʌlʌ: La' tilicob alobob ba' añon. Mach mi la' tic'ob, come pejtelel 

mu' bʌ i tilelob bajche' jini mi caj i yochelob ti' yumʌntel jini am bʌ ti panchan, 
che'en. 

15Che' bʌ tsa' ujti i yʌc' i c'ʌb ti jini alobob tsa' caji ti majlel Jesús. 

Jini wen chumul bʌ yumʌl 
(Mr. 10.17-31; Lc. 18.18-30) 

16Awilan, tsa' tili juntiquil ba'an Jesús. Tsi' yʌlʌ: Wen bʌ Maestro, ¿chuqui yom 

mic cha'len cha'an mic taj j cuxtʌlel mach bʌ anic mi' jilel? che'en. 

17Jesús tsi' sube: ¿Chucoch ma' pejcañon ti wen bʌ? An juntiquil jach wen bʌ, 

jiñʌch Dios. Mi a wom a taj a cuxtʌlel mach bʌ anic mi' jilel, jac'ben i mandar, 
che'en. 

18Jini winic tsi' c'ajtibe: ¿Chuqui ti mandar? che'en. Jesús tsi' sube: Mach a 

cha'len tsʌnsa. Mach a cha'len ts'i'lel. Mach a cha'len xujch'. Mach a cha'len 
jop't'an. 

19Q'uele ti ñuc a tat a ña'. C'uxbin a pi'ʌlob che' bajche' ma' bajñel c'uxbin a bʌ, 

che'en. 

20Jini ch'iton winic tsi' sube: Pejtel jini mandar tsac jac'ʌ c'ʌlʌl che' alobon to. 

¿Chuqui to yom mic cha'len? che'en. 

21Jesús tsi' sube: Mi a wom ts'ʌcʌl bʌ i yutslel a pusic'al, cucu, choño a 

chubʌ'an. Aq'uen jini mach bʌ añobic i chubʌ'an. Che' jini mi caj a taj cabʌl a 
chubʌ'an ti panchan. La' tsajcañon, che'en Jesús. 

22Che' bʌ tsi' yubi jini t'an, tsa' caji ti majlel. Wen ch'ijiyem i pusic'al come an 

cabʌl i chubʌ'an. 

23Jesús tsi' sube xcʌnt'añob i cha'an: Isujm mic subeñetla, wen wocol mi' yochel 

ti' yumʌntel panchan wen chumul bʌ winic. 

24Che' ja'el mic subeñetla, wocol mi' ñumel camello ti' yarcayojlel acuxan. 

Ñumen wocol mi' yochel ti' yumʌntel Dios wen chumul bʌ winic, che'en Jesús. 

25Che' bʌ tsi' yubiyob xcʌnt'añob i cha'an, tsa' toj sajtiyob i pusic'al. Tsi' yʌlʌyob: 

¿Majqui mi mejlel i coltʌntel che' jini? che'ob. 

26Jesús tsi' q'ueleyob. Tsi' subeyob: Mach mejlicob winicob pero Dios mi mejlel 

i mel ti pejtelel, che'en. 

27Pedro tsi' jac'ʌ: Awilan, tsaj cʌyʌ lojon pejtelel chuqui an c cha'an lojon cha'an 

mic tsajcañet lojon. ¿Chuqui mi caj c taj lojon? che'en. 

28Jesús tsi' subeyob: Isujm mic subeñetla, ti tsiji' bʌ pañimil che' buchul i Yalobil 

Winic ti' yumʌntel ti' ñuclel, jatetla tsa' bʌ la' tsajcayon mi caj la' buchtʌl ti 
lajchʌmp'ejl buchlibʌl cha'an mi la' mel jini lajchʌnmojt i p'olbal Israel. 

29Jujuntiquil tsa' bʌ i cʌyʌ i yotot, mi i yʌscuñob, mi i yijts'iñob, mi i tat, mi i ña', 

mi i yalobilob, mi i lumal, cha'an tij c'aba' mi caj i taj yambʌ jo'c'al i ñumel bajche' 
jini tsa' bʌ i cʌyʌ. Mi caj i taj ja'el i cuxtʌlel mach bʌ anic mi' jilel. 

30Cabʌl jini ñaxaño' bʌ mi caj i cʌytʌlob ti wi'ipat. Cabʌl jini wi'ilobix bʌ mi caj i 

c'axelob majlel ti ñaxan, che'en Jesús. 

 Mateo 20 



1575 

 

Chol de Tumbalá Bible 
© Bible Society of Mexico. 

  
 

 

X'e'telob ti ts'usubil 

1I yumʌntel jini am bʌ ti panchan lajalʌch bajche' yumʌl tsa' bʌ majli ti sʌc'ajel 

cha'an mi' sʌclan x'e'telob cha'an i ts'usubil. 

2Tsi' mele trato cha'an mi' tojtʌlob x'e'telob ti jujump'ejl denario ti jujump'ejl q'uin. 

Jini yumʌl tsi' chocoyob majlel ti' ts'usubil. 

3Che' ti uch'ijib q'uin tsa' cha' majli jini yumʌl. Tsi' q'uele yambʌ winicob to'o 

wa'alob jach ba'an choñoñibʌl tac. 

4Tsi' subeyob: “Cucula ja'el tic ts'usubil. Mic tojetla ti uts'at”, che'en. Tsa' 

majliyob ti' ye'tel. 

5Che' ja'el, tsa' cha' majli ti xinq'uiñil yic'ot ti och'ajel q'uin. Lajal tsi' mele. 

6Che' yomix bʌjlel q'uin tsi' taja yambʌ to'o wa'alo' bʌ. Tsi' subeyob: “¿Chucoch 

to'o wa'aletla ilayi c'ʌlʌl mi' ñumel q'uin?” che'en. 

7Tsi' jac'beyob: “Come ma'anic majqui tsi' pʌyʌyon lojon ti e'tel”, che'ob. Jini 

yumʌl tsi' subeyob: “Cucula ja'el tic ts'usubil”, che'en. 

8Che' iq'uix cajel, i yum ts'usubil tsi' sube xq'uel e'tel i cha'an: “Pʌyʌ tilel x'e'telob. 

Aq'ueñob i tojol. Ñaxan ma' toj jini wi'ilix bʌ tsa' juliyob. Ti wi'il ma' toj jini ñaxan 
bʌ tsa' juliyob”, che'en. 

9Jini winicob tsa' bʌ tiliyob ti e'tel che' bʌ wolix ti bʌjlel q'uin tsa' aq'uentiyob 

jujump'ejl denario i tojol ti jujuntiquil. 

10Che' bʌ tsa' tiliyob jini tsa' bʌ ñaxan cajiyob ti e'tel, tsi' lon ña'tayob ñumen mi 

caj i ch'ʌmob. Tsa' aq'uentiyob jujump'ejl denario i tojol ti jujuntiquil ja'el. 

11Che' bʌ tsi' ch'ʌmʌyob i tojol, tsa' cajiyob ti wulwul t'an ti' contra i yum ts'usubil. 

12Tsi' yʌlʌyob: “Jini wi'ilobix bʌ tsi' cha'leyob e'tel jump'ejl jach ora. Joñon lojon, 

tsa cubi lojon cabʌl ticwal c'ʌlʌl tsa' ñumi q'uin. Wola' ña'tan lajalon lojon 
quic'otob”, che'ob. 

13Jini yumʌl tsi' sube juntiquil: “Ma'anic chuqui tsac cha'le ti a contra. ¿Mach ba 

anic tsa' cha'le trato cha'an jump'ejl denario a tojol? 

14Ch'ʌmʌ a tojol. Cucux. Com c toj jini wi'ilobix bʌ lajal bajche' mic tojetla. 

15¿Mach ba anic mi mejlel c cha'len chuqui jach com yic'ot c chubʌ'an? ¿Am 

ba i ts'i'lel la' wut cha'an chubʌ'añʌl come p'ewon?” che'en. 

16Che' jini, jini wi'ilobix bʌ mi caj i c'axelob majlel ti ñaxan. Jini ñaxaño' bʌ mi caj 

i cʌytʌlob ti wi'ipat, che'en Jesús. 

Jesús tsi' cha' subu bajche' mi caj i chʌmel 
(Mr. 10.32-34; Lc. 18.31-34) 

17Che' bʌ woli ti letsel majlel ti Jerusalén, Jesús tsi' pʌyʌ jini lajchʌntiquil 

xcʌnt'añob ti' bajñel. Ya' ti bij tsi' subeyob: 

18Ña'tanla, woli lac letsel majlel ti Jerusalén. I Yalobil Winic mi caj i yʌjq'uel ti' 

c'ʌb ñuc bʌ motomajob yic'ot sts'ijbayajob. Mi caj i yʌc'ob ti chʌmel. 

19Mi caj i yʌc'ob ti' c'ʌb gentilob cha'an mi' wajleñob. Mi caj i jats'ob ti asiyal. Mi 

caj i ch'ijob ti cruz. Mi caj i cha' ch'ojyel ti' yuxp'ejlel q'uin, che'en. 

I c'ajtibal Santiago yic'ot Juan 
(Mr. 10.35-45) 

20Tsa' tili i yijñam Zebedeo yic'ot i yalobilob ba'an Jesús. Tsi' ñocchoco i bʌ ti' 

tojel. An chuqui tsi' c'ajtibe. 

21Jesús tsi' sube: ¿Chuqui a wom? che'en. Jini x'ixic tsi' sube: Ac'ʌ a t'an cha'an 

mi' buchtʌlob jini cha'tiquil calobilob juntiquil ti a ñoj, juntiquil ti a ts'ej, ti a 
yumʌntel, che'en. 

22Jesús tsi' sube: Mach la' wujilic chuqui woli la' c'ajtin. ¿Mejl ba mi la' ñusan 

jini jach bʌ wocol mu' bʌ c ñusan? che'en. Tsi' jac'beyob. Mu' cu mejlel, che'ob. 

23Jesús tsi' subeyob: Isujm mi caj la' ñusan jini jach bʌ wocol mu' bʌ c ñusan. 

Pero mach c wentajic cha'an mic sub majqui mi' caj ti buchtʌl tic ñoj yic'ot tic 
ts'ej. Ya'i mi caj i buchchocontel jini yajcʌbilo' bʌ i cha'an c Tat, che'en Jesús. 

24Che' bʌ tsi' yubiyob jini lujuntiquil, tsa' caji i mich'leñob jini cha'tiquil. 

25Jesús tsi' pʌyʌyob tilel. Tsi' yʌlʌ: La' wujil c'ax ñuc mi' pʌsob i bʌ i yumob 

gentilob ti' tojlelob i pi'ʌlob. Tsʌts mi' yʌc'ob i t'an. 

26Mach che'ic yom mi' la' cha'len jatetla. Majqui jach yom i taj i ñuclel ti la' tojlel 

la' i coltañetla. 

27Majqui jach yom i yajñel ti c'ax ñuc ti la' tojlel la' i coltañetla che' bajche' la' 

winic. 

28Che'ʌch mi' mel i Yalobil Winic. Come ma'anic tsa' tili cha'an mi' coltʌntel. Tsa' 

tili cha'an mi' coltan winicob x'ixicob, cha'an mi' yʌc' i bʌ ti chʌmel cha'an i tojol 
i mul cabʌlob. Che' tsi' yʌlʌ Jesús. 

Tsa' c'otiyob i wut cha'tiquil xpots' 
(Mr. 10.46-52; Lc. 18.35-43) 

29Che' bʌ tsa' loq'uiyob majlel ti Jericó, bajc'ʌl winicob x'ixicob tsi' tsajcayob 

majlel Jesús. 

30Ya' añob cha'tiquil xpots' buchulob ti' ti' bij. Che' bʌ tsi' yubiyob woli ti ñumel 

Jesús, c'am tsi' cha'leyob t'an. Tsi' yʌlʌyob: C Yum, i Yalobilet bʌ David, 
p'untañon lojon, che'ob. 

31Jini winicob x'ixicob tsi' tiq'uiyob cha'an mi' cʌyob i t'an. Tsa' utsi cajiyob ti 

c'am bʌ t'an jini xpots'ob. Tsi' yʌlʌyob: C Yum, i Yalobilet bʌ David, p'untañon 
lojon, che'ob. 

32Jesús tsi' cʌyʌ i xʌmbal. Tsi' pʌyʌyob tilel. Tsi' yʌlʌ: ¿Chuqui la' wom mic 

tumbeñetla? che'en. 

33Tsi' subeyob: C Yum, com lojon mi' c'otel c wut, che'ob. 

34Cha'an ti' p'untaya Jesús tsi' tʌlbeyob i wut xpots'. Tsa' bʌc' c'otiyob i wut. Tsi' 

tsajcayob majlel. 

 Mateo 21 

Che' bʌ tsa' ochi ti Jerusalén 
(Mr. 11.1-11; Lc. 19.28-40; Jn. 12.12-19) 

1Che' lʌc'ʌlix añob ti Jerusalén, tsa' c'otiyob ya' ti Betfagé ti Olivo wits. Jesús tsi' 

choco majlel cha'tiquil xcʌnt'añob. 

2Tsi' subeyob: Cucula ti tejclum ya' ti' tojel la' wut. Ya' cʌchʌl mi caj la' bʌc' taj 

juncojt ña' burro. Ya'an yic'ot i yal. Jitila tilel ba' añon. 

3Mi an majqui mi' pejcañetla yom mi la' suben: “Yom i c'ʌn lac Yum”, che'etla. 

Mi caj i bʌc' choc tilel yic'ot i yal, che'en Jesús. 

4Che'ʌch tsa' ujti cha'an mi' ts'ʌctiyel i t'an x'alt'an tsa' bʌ i yʌlʌ: 

5“Subenla x'ixicob ya' ti Sion, awilan, la' Yum woli' tilel ba' añetla. Pec' mi' mel i 

bʌ. C'ʌchʌl ti burro woli' tilel, c'ʌchʌl ti' yal burro yujil bʌ cuchijel”, che'en. 

6Jini xcʌnt'añob tsa' majliyob. Tsi' cha'leyob che' bajche' tsi' subeyob Jesús. 

7Tsi' pʌyʌyob tilel jini burro yic'ot i yal. Jini xcʌnt'añob tsi' tasibeyob i pat burro 

yic'ot i yal ti' pislelob. Jesús tsi' buchta pisil. 

8Cabʌl winicob x'ixicob tsi' tasiyob majlel jini bij ti' pislel. Yaño' bʌ tsi' tsepeyob 

jubel i c'ʌb te'. Tsa' caji i lijlij ac'ob majlel ya' ti bij. 

9Jini winicob x'ixicob woli bʌ i majlelob ti' tojel Jesús yic'ot jini woli bʌ i tilelob ti' 

pat c'am tsi' yʌlʌyob: ¡Cotañet i Yalobilet bʌ David! ¡La' sujbic a ñuclel, jatet mu' 
bʌ a tilel ti' c'aba' lac Yum! ¡Cotañet añet bʌ ti chan! che'ob. 

10Che' bʌ tsa' ochi ti Jerusalén Jesús, ti pejtelel winicob x'ixicob tsa' cajiyob ti 

t'an. Tsi' yʌlʌyob: ¿Majqui jini? che'ob. 

11Jini winicob x'ixicob tsi' yʌlʌyob: Jiñʌch Jesús jini x'alt'an ch'oyol bʌ ti Nazaret 

ti Galilea, che'ob. 

Jesús tsi' chocoyob loq'uel ti Templo 
(Mr. 11.15-19; Lc. 19.45-48; Jn. 2.13-22) 

12Jesús tsa' ochi ti Templo. Tsa' caji i choc loq'uel jini woliyo' bʌ ti choñoñel 

yic'ot mʌñoñel ti Templo. Jesús tsi' ch'a' chocobeyob i mesa tac xq'uex 
taq'uiñob yic'ot i buchlib tac jini woli bʌ i choñob x'ujcuts. 

13Jesús tsi' subeyob: Ts'ijbubil ti jun: “Mi' caj ti ajlel cotot ti' yotlel oración”. Pero 

jatetla wolix la' sutq'uin ti' ch'eñal xujch'ob, che'en. 

14Tsa' tiliyob xpots'ob yic'ot jini mach bʌ weñobic i yoc ba'an Jesús ti' mal 

Templo. Tsi' lajmesayob. 

15Tsa' cajiyob ti mich'ajel ñuc bʌ motomajob yic'ot sts'ijbayajob che' bʌ tsi' 

q'ueleyob ñuc bʌ i ye'tel Jesús, che' bʌ tsi' yubibeyob i t'an jini alobob woliyo' 
bʌ ti c'am bʌ t'an ti Templo: Cotañet i Yalobilet bʌ David, che'ob. 

16Tsi' subeyob Jesús: ¿Mach ba wolic a wubin chuqui woli' yʌlob? che'ob. Jesús 

tsi' jac'beyob: Woli cu cubin. ¿Mach ba tsa'ic la' q'uele ti jun: “Ya' ti' yej alobob 
yic'ot ti' yej jini woliyo' bʌ ti chu', tsi' wen tsictesa i ñuclel Dios”? che'en. 

17Jesús tsi' cʌyʌyob. Tsa' loq'ui majlel ti tejclum. Tsa' c'oti ya' ti Betania. Ya' tsa' 

jijli. 

Tsi' tiq'ui higuera te' 
(Mr. 11.12-14, 20-26) 

18Ti sʌc'ajel che' woli' cha' majlel ti tejclum, Jesús tsi' yubi wi'ñal. 

19Che' bʌ tsi' q'uele te' i c'aba' higuera ya' lʌc'ʌl ti' ti' bij tsa' majli ba'an. Ma'anic 

chuqui tsi' taja. I yopol jach ya'an. Jesús tsi' sube: Mach ma' chʌn ac' a wut ti 
pejtelel ora, che'en. Ora jach tsa' caji ti tiquin jini te'. 

20Che' bʌ tsi' q'ueleyob jini xcʌnt'añob, tsa' toj sajtiyob i pusic'al. Tsi' yʌlʌyob: 

¿Bajche' tsa' bʌc' tiqui jini higuera te'? che'ob. 

21Jesús tsi' subeyob: Isujm mic subeñetla, mi mux la' ñop, mi ma'anic tile bixel 

bʌ la' pusic'al, mach che'ic jach mi caj la' cha'len che' bajche' tsac melbe jini 
higuera te'. Mi mux la' ñop mi caj la' suben jini wits cha'an mi' ch'ujyel letsel 
cha'an mi' chojquel ochel ti colem ñajb. Che'ʌch mi' caj ti ujtel. 

22Mi mux la' ñop mi caj la' wʌq'uentel pejtelel chuqui tac mi la' c'ajtin ti oración, 

che'en Jesús. 

Tsi' c'ajtibeyob Jesús baqui tsi' taja i ye'tel 
(Mr. 11.27-33; Lc. 20.1-8) 

23Che' bʌ tsa' ochi Jesús ti Templo, jini ñuc bʌ motomajob yic'ot jini xñoxob año' 

bʌ i ye'tel tsa' tiliyob ba' woli' cha'len cʌntesa. Tsi' c'ajtibeyob: ¿Baqui tsa' taja 
a we'tel cha'an ma' cha'len jini? ¿Majqui tsi' yʌq'ueyet a we'tel? che'ob. 

24Jesús tsi' subeyob: An chuqui mij c'ajtibeñetla ja'el. Mi muc'ʌch la' jac'beñon, 

joñon ja'el mi caj c subeñetla baqui tsac taja que'tel cha'an jini mu' bʌ c mel. 

25¿Baqui ch'oyol i ye'tel Juan tsa' bʌ i yʌc'ʌ ch'ʌmja'? ¿Ch'oyol ba ti panchan o 

ch'oyol ba ti winicob? che'en Jesús. Tsa' caji i bajñel pejcañob i bʌ. Tsi' yʌlʌyob: 
Mi tsa' lac sube: “Ch'oyol ti panchan”, mi cho'onla, muq'uix i cha' c'ajtibeñonla: 
“¿Chucoch che' jini, ma'anic tsa' la' ñopbe i t'an?” Che' mi caj i yʌl. 

26Mi tsa' lac sube: “Ch'oyol ti winic”, mi cho'onla, woli lac bʌc'ñan winicob 

x'ixicob, come ti pejtelelob mi' yʌlob x'alt'añʌch jini Juan, che'ob. 

27Jini cha'an tsi' yʌlʌyob: Mach cujilic lojon, che'ob. Jesús tsi' subeyob ja'el: Che' 

ja'el, joñon ma'anic mic subeñetla baqui tsac taja que'tel cha'an jini mu' bʌ c 
mel, che'en. 

Lajiya cha'an cha'tiquil i yalobil winic 

28¿Bajche' mi la' wʌl? An juntiquil winic am bʌ cha'tiquil i yalobil. Tsa' tili ba'an 

ñaxan bʌ i yalobil. Tsi' sube: “Calobil, cucu wʌle ti e'tel tic ts'usubil”, che'en. 

29I yalobil tsi' sube: “Ma'anic mi caj c majlel”, che'en. Wi'il tsi' q'uexta i pusic'al. 

Tsa' majli. 

30Jini winic tsa' tili ba'an yambʌ i yalobil. Lajal tsi' pejca. Jini i yalobil tsi' yʌlʌ: 

“Muc'ʌch c majlel, c tat”, che'en. Pero ma'anic tsa' majli. 

31¿Majqui tsi' mero mele bajche' yom i tat? ¿Jim ba ñaxan bʌ o jim ba wi'ilix bʌ? 

che'en Jesús. Tsi' subeyob: “Jini ñaxan bʌ”, che'ob. Jesús tsi' subeyob ñuc bʌ 
motomajob yic'ot xñoxob año' bʌ i ye'tel: Isujm mic subeñetla, jini xch'ʌm 
tojoñelob yic'ot xmojajob mi caj i yochelob ti' yumʌntel Dios che' mach 
ochemeticla. 

32Come Juan tsa' tili ba' añetla. Tsa' ajni ti toj bʌ bij. Ma'anic tsa' la' ñopbe i t'an. 

Pero jini xch'ʌm tojoñelob yic'ot jini xmojajob tsi' ñopbeyob i t'an. Jatetla 
anquese q'uelelix la' cha'an bajche' tsi' cʌyʌyob i mul, ma'anic tsa' la' cʌyʌ la' 
mul cha'an mi la' ñopben i tan, che'en Jesús. 

Jontol bʌ xcʌnta ts'usubilob 
(Mr. 12.1-12; Lc. 20.9-19) 

33Ubinla yambʌ t'an ti lajiya: Juntiquil i yum otot tsi' pʌc'ʌ ts'usubil. Tsi' joy mʌcʌ 

ti corral. Tsi' piqui jini lum ba' mi' t'uchtʌben loq'uel i ya'lel ts'usub. Tsi' mele 
chan bʌ q'ueloñib. Tsi' yʌq'ueyob ti' wenta xcʌnta ts'usubilob. Tsa' majli ti yambʌ 
lum. 

34Che' lʌc'ʌlix i yorajlel mi' cajel ti wut, tsi' choco majlel yambʌ x'e'telob i cha'an. 

Tsa' majliyob ba'an xcʌnta ts'usubilob cha'an mi' ch'ʌmbeñob tilel i wut. 

35Jini xcʌnta ts'usubilob tsi' chucuyob jini x'e'telob i cha'an. Tsi' lowoyob 

juntiquil. Tsi' tsʌnsayob yambʌ. Tsi' juluyob yambʌ ti xajlel. 

36I yum ts'usubil tsi' cha' chocbeyob majlel yambʌ x'e'telob ñumen cabʌlob 

bajche' ti ñaxan. Jini xcʌnta ts'usubilob lajal tsi' tic'layob. 

37Ti wi'il i yum ts'usubil tsi' choco majlel i yalobil ba' añob. Tsi' yʌlʌ: “Mi caj i 

q'uelob calobil ti ñuc”, che'en. 

38Che' bʌ tsi' q'ueleyob i yalobil jini yumʌl, jini xcʌnta ts'usubilob tsi' subeyob i 

bʌ: “Jiñʌch mu' bʌ caj i yochel ti yumʌl. Conla lac tsʌnsan. La' lac chilben pejtelel 
i chubʌ'an”, che'ob. 

39Tsi' chucuyob. Tsi' chocoyob loq'uel ti ts'usubil. Tsi' tsʌnsayob. 

40Che' mi' tilel i yum ts'usubil, ¿chuqui mi caj i tumben xcʌnta ts'usubilob? 

che'en Jesús. 

41Jini ñuc bʌ motomajob yic'ot xñoxob año' bʌ i ye'tel tsi' subeyob Jesús: Mi caj 

i wersa jisan jini jontolo' bʌ winicob. Mi caj i yʌc' i ts'usubil ti' wenta yaño' bʌ 
xcʌnta ts'usubilob mu' bʌ caj i yʌq'ueñob i wut ti' yorajlel, che'ob. 

42Jesús tsi' subeyob: ¿Mach ba anic tsa' la' q'uele jini t'an ti' Ts'ijbujel Dios?: 

“Jini jach bʌ xajlel tsa' bʌ i chocoyob xmel ototob tsa'ix otsʌnti ti ñaxan bʌ i xujc 
otot. Jiñʌch i melbal lac Yum. Uts'atax mi laj q'uel”, che'en Jesús. 

43Jini cha'an mic subeñetla mi caj la' chilbentel i yumʌntel Dios. Mi caj i 

yʌq'uentelob jini winicob x'ixicob mu' bʌ i yʌc'ob wen bʌ i wut. 

44Jini mu' bʌ i yajlel ti' pam jini xajlel mi caj i c'ʌscujel. Jini mu' bʌ i tejñel ti jini 

xajlel mi caj i lu' bic'tiyel, che'en Jesús. 

45Che' bʌ tsi' yubibeyob i lajiya tac Jesús, jini ñuc bʌ motomajob yic'ot fariseojob 

tsi' ña'tayob woli' tajtʌlob ti t'an. 

46Che' bʌ woli' ña'tañob bajche' mi mejlel i chucob Jesús, tsi' bʌc'ñayob winicob 

x'ixicob come woli' yʌlob x'alt'añʌch. 

 Mateo 22 

I q'uiñilel ñujpuñijel 
(Lc. 14.15-24) 

1Jesús tsi' cha' pejcayob ti lajiya. Tsi' yʌlʌ: 

2I yumʌntel jini am bʌ ti panchan lajalʌch bajche' juntiquil rey tsa' bʌ i mele q'uin 

che' bʌ tsa' ñujpuni i yalobil. 

3Tsi' choco majlel x'e'telob i cha'an cha'an mi' pʌyob tilel jini pʌybilo' bʌ cha'an 

mi' melbeñob i q'uiñilel ñujpuñijel. Mach yomobic tilel. 

4Tsi' cha' choco majlel yambʌ x'e'telob. Tsi' yʌlʌ: Subenla jini pʌybilo' bʌ: 

“Awilan, tsa'ix c chajpa c we'el. Tsʌnsʌbilix jini tat wacax yic'ot jujp'em bʌ alʌc'ʌl. 
Laj chajpʌbilix. La'ix cu la cha'an mi la' melben i q'uiñilel ñujpuñijel”, che'en. 

5Tsa' jach i tse'tayob. Tsa' majliyob, juntiquil ti' chol, yambʌ ti' choñoñel. 

6Yaño' bʌ tsi' chucuyob x'e'telob i cha'an. Leco tsi' tic'layob. Tsi' tsʌnsayob. 

7Mich' jini rey, tsi' choco majlel i soldadojob tsa' bʌ i jisayob jini stsʌnsajob. Tsi' 

pulbeyob i tejclum. 

8Tsi' sube x'e'telob i cha'an: “Chajpʌbilix i q'uiñilel ñujpuñijel. Mach uts'atobic 

jini pʌybilo' bʌ. 

9Cucula che' jini, ti pejtelel bij. Ti pejtelel mu' bʌ la' taj, pʌyʌla tilel cha'an mi' 

melob i q'uiñilel ñujpuñijel”, che'en. 

10Che' jini tsa' majliyob x'e'telob ti pejtelel bij. Tsi' tempayob tilel pejtelel jini tsa' 

bʌ i tajayob, jontolo' bʌ yic'ot uts'ato' bʌ i pusic'al. Che' jini tsa' bujt'i i yotot ti 
xmel q'uiñob. 

11Che' bʌ tsa' ochi jini rey i q'uel jini xmel q'uiñob, tsi' q'uele juntiquil winic mach 

bʌ xojolic i cha'an wen bʌ i bujc cha'an ñujpuñijel. 

12Tsi' sube: “¿Bajche' tsa' mejli a wochel ilayi che' mach xojolic a cha'an wen 

bʌ a bujc cha'an ñujpuñijel?” che'en. Ma'anic chuqui tsa' mejli i yʌl. 

13Jini rey tsi' sube x'e'telob i cha'an: “Cʌchʌla ti' c'ʌb ti' yoc. Chocola ba'an 

ic'ch'ipan bʌ pañimil. Ya'i mi' cajelob ti uq'uel yic'ot quech'ecña i bʌquel i yej”, 
che'en. 

14Come an cabʌl pʌybilo' bʌ, ma'anic jaytiquil yajcʌbilo' bʌ. Che' tsi yʌlʌ Jesús. 

C'ajtibal cha'an tojoñel 
(Mr. 12.13-17; Lc. 20.20-26) 

15Tsa' majliyob fariseojob. Tsi' pejcayob i bʌ cha'an mi' ña'tañob bajche' mi caj 

i tajbeñob i mul Jesús ti' subal. 

16Jini fariseojob tsi' chocoyob majlel xcʌnt'añob i cha'an yic'ot herodiañob ba'an 

Jesús. Tsi' yʌlʌyob: Maestro, cujil lojon isujmet. Wola' cʌntesañonla i bijlel Dios 
ti isujm. Ma'anic majch ma' bʌc'ñan. Junlajal ma' q'uel winicob mi an i ye'tel mi 
ma'anic i ye'tel. 

17Subeñon lojon che' jini. ¿Bajche' ma' wʌl? ¿Mu' ba i yʌl ti mandar yom mi la 

cʌq'uen César jini tojoñel o ma'anic? che'ob. 

18Jesús tsi' ña'ta jontolob i pusic'al. Tsi' yʌlʌ: ¿Chucoch mi la' wilʌbeñon c 

pusic'al? Cha'chajp jax la' pusic'al. 

19Pʌsbeñon jini taq'uin cha'an tojoñel, che'en Jesús. Tsi' ch'ʌmbeyob tilel 

jump'ejl denario. 

20Jesús tsi' subeyob: ¿Majqui i cha'an ili i yejtal yic'ot i ts'ijbal ti' pam? che'en. 

21Tsi' jac'beyob: I cha'an César, che'ob. Jesús tsi' subeyob: Jini cha'an aq'uenla 

César i cha'an bʌ César. Aq'uenla Dios i cha'an bʌ Dios, che'en Jesús. 

22Tsa' toj sajtiyob i pusic'al che' bʌ tsi' yubibeyob i t'an. Tsi' cʌyʌyob Jesús. Tsa' 

majliyob. 

C'ajtibal cha'an che' mi' tejchelob ch'ojyel 
(Mr. 12.18-27; Lc. 20.27-40) 

23Ti jim bʌ q'uin tsa' tiliyob saduceojob ba'an Jesús. Jiñobʌch mu' bʌ i yʌlob 

ma'anic mi' tejchelob ch'ojyel chʌmeño' bʌ. An chuqui tsi' c'ajtibeyob Jesús. 

24Tsi' yʌlʌyob: Maestro, Moisés tsi' yʌlʌ: “Mi tsa' chʌmi winic che' maxto anic i 

yalobil, wersa yom jini ijts'iñʌl bʌ mi' pʌyben i yijñam i yʌscun cha'an mi' techben 
i p'olbal i yʌscun”, che'ob. 

25An quic'ot lojon wuctiquil winicob i yerañob i bʌ. Jini ñaxan bʌ tsi' cha'le 

ñujpuñijel. Tsa' chʌmi. Ma'anic i yalobil. Tsa' cʌle i yijñam jini ascuñʌl bʌ. Tsi' 
pʌyʌ jini ijts'iñʌl bʌ. 

26Che' ja'el i cha'ticlel, yic'ot i yuxticlel, c'ʌlʌl ti' wucticlel. 

27Ti wi'il tsa' chʌmi jini x'ixic ja'el. 

28Ti' yorajlel che' mi' tejchelob ch'ojyel, ¿baqui bʌ winic i ñoxi'al jini x'ixic? Come 

ti pejtelel jini wuctiquil tsi' pʌyʌyob cha'an i yijñam, che'ob. 

29Jesús tsi' subeyob: Cabʌl la' sajtemal come mach cʌñʌlic la' cha'an i Ts'ijbujel 

Dios mi i p'ʌtʌlel Dios. 

30Come ti' yorajlel che' mi' tejchelob ch'ojyel, ma'anic mi' pʌyob i pi'ʌl, ma'anic 

mi' sijintelob. Come lajalob bajche' i yángelob Dios ti panchan. 

31¿Mach ba anic tsa' la' q'uele jini tsa' bʌ i subeyetla Dios cha'an i sujmlel jini 

chʌmeño' bʌ mu' bʌ i tejchelob ch'ojiyel? 

32Tsi' yʌlʌ: “Joñon I Dioson Abraham, I Dioson Isaac, I Dioson Jacob”, che'en. 

mach i Diosic chʌmeño' bʌ, pero i Diosʌch cuxulo' bʌ, che'en Jesús. 

33Che' bʌ tsi' yubiyob winicob x'ixicob, tsa' toj sajtiyob i pusic'al cha'an i 

cʌntesʌbal Jesús. 

Ñumen ñuc bʌ mandar 
(Mr. 12.28-34) 

34Che' bʌ tsi' yubiyob bajche' Jesús tsi' ñʌch'tesayob ti t'an saduceojob, jini 

fariseojob tsi' tempayob i bʌ. 

35Juntiquil xcʌntesa mandar tsa' caji i pejcan Jesús. Yom i yilʌben i pusic'al. 

36Tsi' c'ajtibe: Maestro, ¿chuqui ti mandar c'ax ñuc ti' mandar Dios? che'en. 

37Jesús tsi' sube: “C'uxbin a Yum Dios ti pejtelel a pusic'al, ti pejtelel a ch'ujlel, 

ti pejtelel a ña'tʌbal”. 

38Jiñʌch jini ñaxan bʌ mandar, jini c'ax ñuc bʌ. 

39Lajal jini wi'ilix bʌ mandar: “C'uxbin a pi'ʌlob che' bajche ma' c'uxbin a bʌ ti a 

bajñelil”. 

40Ti jini cha'p'ejl ñuc bʌ mandar tsa' laj loq'ui pejtelel ts'ijbubil bʌ mandar yic'ot i 

subal x'alt'añob, che'en Jesús. 

Cristo i Yalobil David 
(Mr. 12.35-37; Lc. 20.41-44) 

41Che' tempʌbilobix fariseojob, Jesús tsi' c'ajtibeyob: 

42¿Majqui jini Cristo mi la' wʌl? ¿Majqui i Tat? che'en. Tsi' subeyob: I yalobilʌch 

David jini Cristo, che'ob. 



1583 

 

Chol de Tumbalá Bible 
© Bible Society of Mexico. 

  
 

 

43Jesús tsi' subeyob: ¿Bajche' isujm tsi' pejca Cristo ti' Yum jini David che' 

cʌntesʌbil cha'an Espíritu? 

44David tsi' yʌlʌ: “Jini lac Yum tsi' sube c Yum: Buchi' tic ñoj jinto mi cʌq'ueñet 

a t'uchtan a contrajob”, che'en Jesús. 

45Mi tsi' pejca Cristo ti' Yum jini David, ¿bajche' isujm mi i yalobilʌch David jini 

Cristo? che'en Jesús. 

46Ma'anic majqui tsa' mejli i wis jac'ben i t'an. Che' ja'el ma'anix majqui tsi' chʌn 

ñopo i c'ajtiben yan tac bʌ cha'an bʌq'uen. 

 Mateo 23 

Jesús tsi' tiq'ui sts'ijbayajob yic'ot fariseojob 
(Mr. 12.38-40; Lc. 11.37-54; 20.45-47) 

1Jesús tsa' caji i pejcan tempʌbilo' bʌ winicob x'ixicob yic'ot xcʌnt'añob i cha'an. 

2Tsi' yʌlʌ: Jini sts'ijbayajob yic'ot fariseojob tsa' ochiyob ti cʌntesa mandar ti' 

q'uexol Moisés. 

3Jini cha'an jac'benla i t'an. Melela chuqui jach mi' subeñetla. Pero mach mi la' 

tsajcan i melbalob. Come mi' lon cha'leñob subt'an. Ma'anic mi' melob chuqui 
mi' yʌlob. 

4Mi' p'ʌtob wen al bʌ cuchʌl wocol bʌ ti q'uechol. Mi' c'ʌcchocobeñob ti' quejlab 

yaño' bʌ winicob. Pero i bajñelob ma'anic mi' wis tʌlob jini cuchʌl mi ti junts'ijtic 
i yal i c'ʌb. 

5Ti pejtelel i melbal tac mi' cha'leñob cha'an mi' q'uejlelob ti ñuc ti winicob. Mi' 

cʌchob ti' jol yic'ot ti' c'ʌb mero ñuc bʌ i yajñib ts'ijbubil bʌ i t'an Dios. Mi' melob 
wen tam bʌ i ch'ʌjlib rebozo mu' bʌ i xojob ti oración. 

6Mi' mulañob ñaxan bʌ buchlibʌl ti q'uiñijel, yic'ot jini ñaxan bʌ buchlibʌl ti 

sinagoga. 

7Mi' mulañob i yʌq'uentelob cortesía ba'an choñoñibʌl. Mi' mulañob che' mi' 

pejcʌntelob ti maestro cha'an winicob. 

8Jatetla, mach yomic mi la' pejcʌntel ti maestro come an juntiquil jach la' 

maestro, jiñʌch Cristo. Ti pejteletla la' wermano la' bʌ. 

9Mach mi la' tatin yambʌ winic ti pañimil, come juntiquil jach la' Tat, jiñʌch am 

bʌ ti panchan. 

10Che' ja'el mach yomic mi la' pejcʌntel ti yumʌl come juntiquil jach la' yum, 

jiñʌch Cristo. 

11Jini ñumen ñuc bʌ winic ti la' tojlel, la' i coltañetla. 

12Majqui jach chan mi' mel i bʌ mi caj i peq'uesʌntel. Majqui jach pec' mi' mel i 

bʌ, mi caj i chañ'esʌntel. 

13¡Mi caj la' taj wocol sts'ijbayajob yic'ot fariseojob! ¡Cha'p'ejl jax la' pusic'al! 

Come woli la' mʌctʌbeñob winicob x'ixicob i ti' ba' mi' yochelob ti' yumʌntel jini 
am bʌ ti panchan. Jatetla ma'anic mi la' wochel. Che' ja'el, ma'anic mi la' wʌc'ob 
ti ochel jini yomo' bʌ ochel. 

14¡Mi caj la' taj wocol sts'ijbayajob yic'ot fariseojob! ¡Cha'p'ejl jax la' pusic'al! Mi 

la' chilbeñob i yototob meba' x'ixicob. Mi la' mel tam bʌ oración cha'an mi' la' 
lon q'uejlel ti uts'at. Jini cha'an ñumen cabʌl mi caj la' taj tojmulil. 

15¡Mi caj la' taj wocol sts'ijbayajob yic'ot fariseojob! ¡Cha'p'ejl jax la' pusic'al! Mi 

la' ñumel ti xʌmbal ti lum yic'ot ti ñajb cha'an mi' sutq'uin i bʌ juntiquil winic. Che' 
bʌ tsa'ix i sutq'ui i bʌ, mi la' wutsi xic'ben ti jontolil jinto ñumen an i jontolil bajche' 
la' jontolil. 

16¡Mi caj la' taj wocol xpots' bʌ xpʌs bijetla! Mi la' lon al che' an majch mi' taj ti 

t'an jini Templo cha'an mi' wa'chocon i t'an, mach wersajic mi' mel chuqui tsi' 
yʌlʌ. Mi tsi' taja ti t'an jini oro am bʌ ti Templo, mi la' wʌl wersa yom mi' mel 
chuqui tsi' yʌlʌ. 

17¡Tontojetla! ¡Xpots'etla! ¿Baqui bʌ ñumen ñuc ma' wʌl? ¿Jim ba jini oro? 

¿Mach ba jinic Templo ba' mi' taj i c'ʌjñibal jini oro ti' ye'tel Dios? 

18Che' ja'el, mi la' wʌl che' an majch mi' taj ti t'an jini pulʌntib che' mi' wa'chocon 

i t'an, mach wersajic mi' mel chuqui tsi' yʌlʌ. Pero che' mi' taj ti t'an i majtan Dios 
am bʌ ti pulʌntib, mi la' wʌl wersa yom mi' mel chuqui tsi' yʌlʌ. 

19¡Tontojetla! ¡Xpots'etla! ¿Baqui bʌ ñumen ñuc? ¿Jim ba i majtan Dios o jim 

ba pulʌntib ba' mi' taj i c'ʌjñibal i majtan Dios? 

20Majqui jach mi' taj ti t'an jini pulʌntib cha'an mi' wa'chocon i t'an, mi' taj ti t'an 

jini pulʌntib yic'ot pejtelel chuqui tac an ti' pam. 

21Majqui jach mi' taj ti t'an jini Templo che' mi' wa'chocon i t'an, mi' taj ti t'an 

Templo yic'ot jini am bʌ ti' mal Templo. 

22Majqui jach mi' taj ti t'an jini panchan che' mi' wa'chocon i t'an mi' taj ti t'an i 

buchlib Dios yic'ot jini ya' bʌ buchul. 

23¡Mi caj la' taj wocol sts'ijbayajob yic'ot fariseojob! ¡Cha'p'ejl jax la' pusic'al! 

Come mi la' loc'san i diezmojlel jini pimel i c'aba menta yic'ot yambʌ i c'aba' 
enelto yic'ot yambʌ i c'aba' comino. Pero mi la' ñusan ñumen ñuc tac bʌ i 
mandar Dios, jiñʌch toj bʌ meloñel yic'ot p'untaya yic'ot chuqui yom ñopol. Yom 
mi la' jac' ili mandar. Mach yomic mi la' cʌy la' wʌq'uen i diezmojlel la' chubʌ'an. 

24¡Xpots' bʌ xpʌs bijetla, mi la' chic loq'uel jini us pero mi la' mʌsan camello! 

25¡Mi caj la' taj wocol, sts'ijbayajob yic'ot fariseojob! ¡Cha'p'ejl jax la' pusic'al! Mi' 

la' wen pocben i pat jini vaso yic'ot latu. Ya' ti' mal but'ul ti xujch' yic'ot cabʌl 
jontolil. 

26¡Xpots' bʌ fariseojet, ñaxan poco i mal jini vaso yic'ot latu cha'an sʌc mi' yajñel 

i pat ja'el! 

27¡Mi caj la' taj wocol sts'ijbayajob yic'ot fariseojob! ¡Cha'p'ejl jax la' pusic'al! 

Lajaletla bajche' i yotlel tac ch'ujlelʌl bombil bʌ ti tan. Wen i t'ojol jax yilal ti' pat 
pero ti' mal but'ul ti' bʌquel chʌmeño' bʌ yic'ot pejtelel i bibi'lel. 

28Che' ja'el jatetla, toj mi la' pʌs la' bʌ ti' wut winicob, pero ti la' mal but'uletla ti 

cabʌl lot yic'ot jontolil. 

29¡Mi caj la' taj wocol, sts'ibayajob yic'ot fariseojob! ¡Cha'p'ejl jax la' pusic'al! 

Come mi la' melbeñob i yotlel ch'ujlelʌl jini x'alt'añob. Mi la' ch'ʌl i yejtal tac ba' 
mucul jini tojo' bʌ i pusic'al. 

30Mi la' lon ña'tan mach lajaleticla bajche' la' ñojte'el tsa' bʌ i bec'beyob i ch'ich'el 

x'altañob. Mi la' wʌl: “Cuxulonicla ti jim bʌ ora, mach che'ic tsa' lac mele”, lon 
che'etla. 

31Woli la' bajñel contrajin la' bʌ ti la' t'an che' mi la' sub la' bʌ ti' yalobilob jini tsa' 

bʌ i tsʌnsayob x'alt'añob. 

32Wolix la' chʌn mel che' bajche' tsa' caji' melob la' ñojte'el. 

33¡Lucumetla, i yalobiletla xc'ʌñʌñej! ¿Bajche' mi mejlel la' puts'tan tojmulil ti 

c'ajc? 

34Jini cha'an la' wilan, mi caj c chocbeñetla tilel x'alt'añob yic'ot winicob am bʌ 

cabʌl i ña'tʌbal, yic'ot sts'ijbayajob. Ojlil mi caj la' tsʌnsañob. Mi caj la' ch'ijob ti 
cruz. Ojlil mi caj la' jats'ob ti asiyal ti la' sinagoga. Mi caj la' tic'lañob ti cabʌl 
tejclum. 

35-36Jini cha'an mi caj la' tojbeñob i mul jini tsa' bʌ i tsʌnsayob jini x'alt'añob c'ʌlʌl 

che' bʌ tsa' tsʌnsʌnti Abel, jini toj bʌ i pusic'al, c'ʌlʌl tsa' tsʌnsʌnti Zacarías (i 
yalobil Berequías). Zacarías tsa' tsʌnsʌnti ti' tojel pulʌntib ya' ti' t'ejl Templo. 
Isujm mic subeñetla, pejtel i mul mi caj i yotsʌbentelob ti' wenta jini winicob 
x'ixicob año' bʌ ti pañimil wʌle. Mi caj i tojob pejtel ili mulil. 

Jesús tsi' cha'le uq'uel che' bʌ tsi' q'uele Jerusalén 
(Lc. 13.34-35) 

37¡Jerusalén, Jerusalén, jatet mu' bʌ a tsʌnsan x'alt'añob! ¡Ma' jul ti xajlel jini 

chocbilo' bʌ tilel ba' añetla! ¡Anix jayyajl com c tempan la' walobilob che' bajche' 
mi' luts' i yal jini ña' mut! ¡Pero mach la' womic! 

38La' wilan, jochol mi caj i cʌytʌl la' wotot. 

39Come mic subeñetla, ma'anic mi caj la' cha' q'uelon jinto mi la' wʌl: “La' sujbic 

i ñuclel jini woli bʌ i tilel ti' c'aba' lac Yum”, che'etla. Che' tsi' subeyob 
sts'ijbayajob yic'ot fariseojob Jesús. 

 Mateo 24 

Jesús tsi' wʌn alʌ bajche' mi caj i jilel Templo 

1Jesús tsa' loq'ui ti Templo. Tsa' caji ti majlel. Tsa' tiliyob xcʌnt'añob i cha'an, 

cha'an mi' pʌsbeñob jini wa'chocobil tac cha'an Templo. 

2Jesús tsi' subeyob: ¿Woli ba la' q'uel ti pejtelel jini? Isujm mic subeñetla, 

ma'anic mi caj i cʌytʌl mi jump'ejlic xajlel ti' pam yambʌ mach bʌ anic mi caj i 
chojquel jubel, che'en. 

I yejtal tac i jilibal 
(Mr. 13.3-23; Lc. 17.22-24; 21.7-24) 

3Che' buchul Jesús ti' pam Olivo wits, tsa' tiliyob xcʌnt'añob i pejcañob ti' 

bajñelil. Tsi' yʌlʌyob: Subeñon lojon, ¿baqui ora mi' caj ti ujtel pejtelel jini? 
¿Chuqui mi caj c pʌsbentel lojon che' lʌc'ʌl i yorajlel ma' cha' tilel yic'ot che' ti' 
jilibal pañimil? che'ob. 

4Jesús tsi' subeyob: Chʌcʌ q'uele la' bʌ ame anic majqui mi' soquetla. 

5Come talob cabʌl tij c'aba'. Mi caj i lon cuyob i bʌ ti Cristo. Mi caj i socob 

cabʌlob. 

6Mi caj la' wubin an cabʌl guerra yic'ot cabʌl t'an cha'an tal guerra. Mach mi la' 

cha'len bʌq'uen. Come wersa mi' tilel pejtelel jini, pero maxto tilemic i jilibal. 

7Come jini año' bʌ ti jumpejt lum mi caj i techob guerra ti' contra año' bʌ ti yambʌ 

lum. Jini año' bʌ ti' wenta juntiquil yumʌl mi caj i techob guerra ti' contra jini año' 
bʌ ti' wenta yambʌ yumʌl. Tal wocol yic'ot cabʌl wi'ñal yic'ot i yujquel lum ti cabʌl 
lum. 

8Ti pejtelel iliyi i cajibal jach wocol. 

9Mi cajelob i yʌq'uetla ti tic'lʌntel. Mi cajelob i tsʌnsañetla. Mi caj la' ts'a'lentel ti 

pejtelel lum cha'an tij c'aba'. 

10Ti jim bʌ ora mi caj i tejchel tile bixelo' bʌ i pusic'al cabʌlob. Mi caj i yʌc'ob i 

pi'ʌlob ti' c'ʌb i contra. Mi caj i ts'a'leñob i bʌ. 

11Mi caj i tejchelob cabʌl lot bʌ x'alt'añob mu' bʌ caj i socob cabʌl winicob 

x'ixicob. 

12Cabʌl mi' caj ti p'ojlel jontolil. Jini cha'an mi' caj ti lajmel i c'uxbiya cabʌlob. 

13Jini mu' bʌ i cuch i wocol c'ʌlʌl ti' jilibal mi caj i coltʌntel. 

14Jini wen t'an cha'an i yumʌntel Dios mi caj i sujbel ti pejtelel pañimil cha'an mi' 

yubintel ti pejtelel pañimil. Ti jim bʌ ora mi caj i tilel i jilibal. 

15Mi caj la' q'uel wa'alix ti ch'ujul bʌ ajñibʌl jini c'ax bibi' jax bʌ mu' bʌ i jisan 

cabʌl chuqui tac an, jini tsa' bʌ ajli cha'an jini x'alt'an Daniel. (Jini mu' bʌ i q'uel 
jini jun, la' i ch'ʌmben isujm.) 

16Che' mi la' q'uel jini, la' puts'icob majlel ti wits jini año' bʌ ti Judea. 



1587 

 

Chol de Tumbalá Bible 
© Bible Society of Mexico. 

  
 

 

17Jini am bʌ ti' jol otot mach jubic ochel cha'an mi' loc'san i chubʌ'an ti' yotot. 

18Jini am bʌ ti cholel mach chʌn sujtic cha'an mi' lot i pislel. 

19Ti jim bʌ ora obolob jax i bʌ jini cʌntʌbilo' bʌ i cha'an alʌl yic'ot jini woli bʌ i 

tsu'sañob alʌl. 

20Cha'lenla oración cha'an mach ti' yorajlelic tsʌñal mi la' puts'el mi ti jini q'uin 

che' mi laj c'aj la co. 

21Come ti jim bʌ ora mi caj i tilel cabʌl wocol, ñumen bajche' tsa' ñumi c'ʌlʌl ti' 

cajibal pañimil c'ʌlʌl wʌle, c'ʌlʌl ti pejtelel ora. 

22Machic tsi' wʌn ña'ta i com'esan i yorajlel wocol, ma'anic majqui mi' coltʌntel 

mi juntiquilic. Pero cha'an i coltʌntel jini yajcʌbilo' bʌ mi caj i com'esʌntel i 
yorajlel wocol. 

23Mi an majqui mi' subeñetla: “Awilan, wʌ'an Cristo”, che'en, o mi an majqui mi' 

subeñetla: “Ya'an Cristo ya'i”, mi che'en, mach mi la' ñopben i t'an. 

24Mi caj i tejchelob lot bʌ x'alt'añob yic'ot xlotob mu' bʌ i cuyob i bʌ ti Cristo. Mi 

caj i pʌsob ñuc bʌ i yejtal i p'ʌtʌlel, yic'ot bʌbʌq'uen tac bʌ cha'an mi' socob jini 
yajcʌbilo' bʌ mi tsa' mejli. 

25Awilan, tsa'ix c wʌn subeyetla. 

26Jini cha'an mi tsa' caji i subeñetla: “Awilan, ya'an Cristo ti colem bʌ i tiquiñal 

lum”, mi che'ob, mach mi la' majlel. Mi tsi' yʌlʌyob: “Awilan, ya'an Cristo ti' mal 
otot”, mi che'ob, mach mi la' ñopbeñob i t'an. 

27Come che' lajal bajche' mi' tsictiyel i c'ʌc'al chajc ti' pasibal q'uin c'ʌlʌl ti' bʌjlibal 

q'uin, che' ja'el mi' caj ti tsictiyel i Yalobil Winic che' mi' tilel. 

28Baqui jach an chʌmen bʌ, ya' mi caj i tempañob i bʌ xta'jol. 

Che' mi' tilel i Yalobil Winic 
(Mr. 13.24-37; Lc. 12.41-48; 17.25-36; 21.25-36) 

29Ti jim bʌ ora che' mi' yujtel jini wocol, mi caj i yiq'uesʌntel jini q'uin. Ma'anic mi 

caj i yʌc' i c'ʌc'al uw. Mi' caj ti yajlel jubel ec' ti panchan. Jini p'ʌtʌl tac bʌ ti 
panchan mi caj i wersa ñijcʌntel. 

30Ti jim bʌ ora i Yalobil Winic mi caj i pʌs i yejtal i p'ʌtʌlel ti panchan. Mi' cajelob 

ti cabʌl uq'uel pejtelel winicob x'ixicob ti pañimil. Mi caj i q'uelob i Yalobil Winic 
che' mi' tilel ti tocal ti panchan ti' p'ʌtʌlel yic'ot ti' ñuclel. 

31Mi caj i choc tilel i yángelob yic'ot c'am bʌ i t'an trompeta. Mi caj i tempañob 

tilel ti chʌnwejlel pañimil jini yajcʌbilo' bʌ i cha'an ti junwejl panchan c'ʌlʌl ti 
yambʌ junwejl. 

32Ñopola jini lajiya cha'an higuera te'. Che' c'unix i c'ʌb che' woli' pasel i yopol, 

la' wujil lʌc'ʌlix i yorajlel ticwal. 

33Che' ja'el, che' mi la' q'uel pejtelel jini, ña'tanla lʌc'ʌlix i tilel i Yalobil Winic. 

Mero wolix i julel. 

34Isujm mic subeñetla, mi' caj ti ujtel ti pejtelel che' cuxulob to jini winicob 

x'ixicob año' bʌ wʌle. 

35Mi' caj ti jilel pañimil yic'ot panchan pero mach jilic c t'an. 

Mach tsiquilic baqui bʌ ora 
(Mr. 13.32-37; Lc. 17.26-30, 34-36) 

36Ma'anic majch yujil baqui bʌ q'uin baqui bʌ ora mi caj i yujtel jini, mi ángelob 

ti panchan, mi i Yalobil Dios. Jini jach c Tat yujil. 

37Che' bajche' ti' yorajlel Noé, che' lajal mi caj i yujtel che' mi' tilel i Yalobil Winic. 

38Che' maxto anic tsa' tili but'ja', tsi' cha'leyob we'el, tsi' cha'leyob uch'el, tsi' 

cha'leyob ñujpuñijel, tsi' sijiyob i yalobil, jinto ti jini q'uin che' bʌ tsa' ochi Noé ti 
barco. 

39Ma'anic tsi' ña'tayob mi an chuqui mi' caj ti ujtel jinto tsa' tili but'ja'. Tsi' lu' 

jisayob. Che' ja'el mi' caj ti ujtel che' mi' tilel i Yalobil Winic. 

40Mi caj i yajñelob cha'tiquil winic ti cholel. Mi' pʌjyel majlel juntiquil. Yambʌ mi' 

cʌytʌl. 

41Mi' cajelob ti juch'bal cha'tiquil x'ixic. Juntiquil mi' pʌjyel majlel. Yambʌ mi' 

cʌytʌl. 

42Jini cha'an chʌcʌ q'uele la' bʌ, come mach ña'tʌbilic la' cha'an baqui bʌ q'uin 

mi' tilel la' Yum. 

43Ña'tanla jini, tsa'ic i ña'ta i yum otot baqui ora mi' tilel xujch', tsi' chʌcʌ q'uele i 

yotot cha'an ma'anic mi' toc jamben i yotot xujch'. 

44Jini cha'an yom chajpʌbiletla ja'el, come tal i Yalobil Winic ti' yorajlel che' mach 

yʌxʌlic la' wo. 

¿Majqui xuc'ul? 
(Lc. 12.41-48) 

45¿Majqui lajal bajche' jini xuc'ul bʌ x'e'tel am bʌ cabʌl i ña'tʌbal? Jini x'e'tel tsa' 

aq'uenti i ye'tel ti' yum cha'an mi' yʌq'ueñob i bʌl i ñʌc' jini año' bʌ ti' yotot che' 
ti' yorajlel. 

46Tijicña jini x'e'tel uts'at bʌ woli' mel i ye'tel che' mi' c'otel i taj i yum. 

47Isujm mic subeñetla, mi caj i yʌq'uen ñuc bʌ i ye'tel cha'an pejtelel i chubʌ'an. 

48Mi tsi' yʌlʌ ti' pusic'al jini jontol bʌ x'e'tel: “Jal to tal c yum”, mi che'en, 

49mi tsa' caji i jats' i pi'ʌlob ti e'tel, mi tsi' cha'le we'el, mi tsi' cha'le uch'el yic'ot 

xyʌc'ʌjelob, 

50che' jini mi caj i julel i yum jini x'e'tel ti jump'ejl q'uin che' mach yʌxʌlic i yo, 

che' ti' yorajlel mach ña'tʌbilic i cha'an. 

51Mi caj i yʌc' ti tojmulil. Mi caj i yotsan ba' añob jini cha'chajp jax bʌ i pusic'al. 

Ya'i mi' cajelob ti uq'uel yic'ot quech'ecña i bʌquel i yej. Che' tsi' yʌlʌ Jesús. 

 Mateo 25 

Lajiya cha'an lujuntiquil xch'oc 

1I yumʌntel jini am bʌ ti panchan mi caj i lajintel che' bajche' lujuntiquil xch'oc 

tsa' bʌ i ch'ʌmʌyob majlel candil. Tsa' majli i tajob xñujpuñijel. 

2Jo'tiquil añob i ña'tʌbal. Jo'tiquil ma'añobic i ña'tʌbal. 

3Jini mach bʌ añobic i ña'tʌbal tsi' ch'ʌmʌyob majlel candil. Ma'anic tsi' 

ch'ʌmʌyob majlel cas. 

4Jini año' bʌ i ña'tʌbal tsi' ch'ʌmʌyob majlel cas ti' buxil yic'ot i candil. 

5Che' bʌ tsa' jale xñujpuñijel, tsi' cha'leyob ñʌcʌb. Tsa' cajiyob ti wʌyel. 

6Ti ojlil ac'ʌlel tsi' yubiyob t'an: “Ubix tilel xñujpuñijel. Cucula, tajala”, che'en. 

7Che' jini tsa' lu' ch'ojyiyob jini xch'oc. Tsi' ts'ita' wilts'ubeyob loq'uel i pislel 

candil. 

8Jini mach bʌ añobic i ña'tʌbal tsi' subeyob i pi'ʌlob: “Aq'ueñon lojon ts'ita' a cas, 

come yomix yajpel j candil lojon”, che'ob. 

9Jini año' bʌ i ña'tʌbal tsi' yʌlʌyob: “Ma'anic, ame mach jasʌlic cha'añon lojon 

cha'añetla ja'el. Cucula ba'an xchon casob. Mʌñʌ la' cha'an”, che'ob. 

10Che' woliyob ti mʌñoñel tsa' tili xñujpuñijel. Jini chajpʌbilobix bʌ tsa' ochiyob 

yic'ot xñujpuñijel ba' woliyob ti ñujpuñijel. Tsa' mʌjqui i ti' otot. 

11Wi'il tsa' c'otiyob ja'el jini yambʌ xch'ocob. Tsi' yʌlʌyob: “C Yum, c Yum, 

jambeñon lojon”, che'ob. 

12Jini Yumʌl tsi' subeyob: “Isujm mic subeñetla, mach j cʌñʌyeticla”, che'en. 

13Chʌcʌ q'uele la' bʌ che' jini, come mach la' wujilic baqui bʌ q'uin baqui bʌ ora 

mi' tilel i Yalobil Winic. 

Lajiya cha'an uxtiquil x'e'telob 
(Lc. 19.11-27) 

14Come i yumʌntel jini am bʌ ti panchan lajalʌch bajche' juntiquil winic mu' bʌ 

caj i majlel ti ñajt bʌ lum. Tsi' pʌyʌ tilel x'e'telob i cha'an. Tsi' yotsʌbeyob ti' wenta 
i chubʌ'an. 

15Tsi' yʌq'ue juntiquil jo'p'ejl talento. Tsi' yʌq'ue yambʌ cha'p'ejl talento. Tsi' 

yʌq'ue yambʌ jump'ejl talento. Ti jujuntiquil tsa' aq'uentiyob che' bajche' añob i 
c'ʌjñibal. Tsa' majli ti ñajtʌl. 

16Jini tsa' bʌ i ch'ʌmʌ jo'p'ejl talento tsa' bʌc' majli. Tsi' wen c'ʌñʌ ti ganar. Tsi' 

cha'le ti ganar yambʌ jo'p'ejl talento. 

17Che' ja'el, jini tsa' bʌ i ch'ʌmʌ cha'p'ejl talento tsi' cha'le ti ganar yambʌ 

cha'p'ejl talento. 

18Pero jini tsa' bʌ i ch'ʌmʌ jump'ejl talento tsa' majli i pic lum. Ya' tsi' mucu i 

taq'uin i yum. 

19Che' bʌ tsa' ñumi cabʌl ora, tsa' cha' tili i yum jini x'e'telob cha'an mi' q'uel 

bajche' tsi' c'ʌñʌyob jini taq'uin. 

20Tsa' tili jini tsa' bʌ aq'uenti jo'p'ejl talento. Tsi' ch'ʌmʌ tilel yambʌ jo'p'ejl talento. 

Tsi' yʌlʌ: “C yum, tsa' wʌq'ueyon jo'p'ejl talento. Umba'an. Tsac cha'le ti ganar 
yambʌ jo'p'ejl”, che'en. 

21I yum tsi' sube: “Uts'at bajche' tsa' cha'le. Uts'atet xuc'ul bʌ x'e'telet. Xuc'ul 

tsa' mele che' an ts'ita' ti a wenta. Cabʌl mi caj cotsʌbeñet ti a wenta. Tijicñesan 
a pusic'al che' bajche' tijicña i pusic'al a yum”, che'en. 

22Che' ja'el, tsa' tili jini tsa' bʌ aq'uenti cha'p'ejl talento. Tsi' sube: “C yum, tsa' 

wʌq'ueyon cha'p'ejl talento. Umba'an. Tsac cha'le ti ganar yambʌ cha'p'ejl”, 
che'en. 

23I yum tsi' sube: “Uts'at bajche' tsa' cha'le. Uts'atet xuc'ul bʌ x'e'telet. Xuc'ul 

tsa' mele che' an ts'ita' ti a wenta. Cabʌl mi caj cotsʌbeñet ti a wenta. Tijicñesan 
a pusic'al che' bajche' tijicña i pusic'al a yum”, che'en. 

24Tsa' tili jini tsa' bʌ aq'uenti jump'ejl talento. Tsi' yʌlʌ: “C yum, tsac ña'ta 

bʌc'ñʌbilet. Ma' tsep jini jam ba' ma'anic tsa' wejch'u. Ma' lotben i wut ba' 
ma'anic tsa' wejlʌbe loq'uel i sujl. 

25Tsac cha'le bʌq'uen. Tsa' majli c muc a taq'uin ti mal lum. Umba'an, a 

cha'añʌch”, che'en. 

26I yum tsi' sube: “Jontolet, ts'ub bʌ x'e'telet. Awujil mic tsep jam ba' ma'anic 

tsac wejch'u. Mic lotben i wut ba' ma'anic tsac wejlʌbe loq'uel i sujl. 

27¿Chucoch ma'anic tsa' wʌc'ʌ c taq'uin ba' mi' c'ʌjñel ti ganar? Actan che'ic jini, 

tsa' mejli c cha' ch'ʌm c taq'uin yic'ot i jol che' bʌ tsa' juliyon. 

28Jini cha'an chilbenla jini taq'uin. Aq'uenla jini am bʌ lujump'ejl i talento. 

29Come jini am bʌ i cha'an mi caj i yʌq'uentel yambʌ. Che' jini wen on i cha'an. 

Majqui jach ma'anic i cha'an mi caj i lu' chilbentel pejtelel chuqui an i cha'an. 

30Chocola jini x'e'tel mach bʌ anic i c'ʌjñibal ti ic'ch'ipan bʌ pañimil ya' ti jumpat. 

Ya' mi' cajelob ti uq'uel yic'ot quech'ecña i bʌquel i yej”, che'en. 

Che' mi' melob i bʌ pejtelel winicob x'ixicob 

31Che' mi' tilel i Yalobil Winic ti' ñuclel yic'ot pejtelel i yángelob mi' caj ti buchtʌl 

ti' yumʌntel yic'ot i ñuclel. 

32Ti' tojel i wut mi caj i tempʌntelob pejtelel winicob x'ixicob loq'uemo' bʌ ti 

pejtelel lum. Jini Xcʌnta tiñʌme' mi caj i t'oxob. Parte mi' yʌc' chivo, parte mi' 
yʌc' tiñʌme'. 

33Mi' yʌc' tiñʌme' ti' ñoj. Mi' yʌc' chivo ti' ts'ej. 

34Jini Rey mi caj i suben jini año' bʌ ti' ñoj: “La' cu la, ochemet bʌ la ti' yutslel c 

Tat. Ch'ʌmʌ la' yumʌntel chajpʌbebiletla c'ʌlʌl ti' cajibal pañimil. 

35Come che' bʌ tsa cubi wi'ñal, tsa' la' wʌq'ueyon i bʌl c ñʌc'. Che' bʌ tsa cubi 

tiquin ti', tsa' la' wʌq'ueyon chuqui mic jap. Che' mach cʌmbilonic la' cha'an, tsa' 
la' pʌyʌyon ochel. 

36Che' pits'ilon, tsa' la' wʌq'ueyon chuqui mic xoj. Che' c'amon, tsa' la' jula'tayon. 

Che' añon ti cárcel, tsa' tili la' q'uelon”, che'en. 

37Jini tojo' bʌ i pusic'al mi caj i subeñob: “C Yum, ¿am ba ba' tsaj q'ueleyet lojon 

che' wi'ñayet? ¿Tsa' ba cʌq'ueyet lojon i bʌl a ñʌc'? Che' an a tiquin ti', ¿tsa' ba 
cʌq'ueyet lojon chuqui ma' jap? 

38¿Am ba ba' tsaj q'ueleyet lojon che' mach j cʌñʌyetic? ¿Tsa' ba c pʌyʌyet 

lojon ochel? ¿Tsa' ba cʌq'ueyet lojon chuqui ma' xoj che' pits'ilet? 

39¿Am ba ba' tsaj q'ueleyet lojon che' c'amet? ¿Am ba ba' tsac jula'tayet lojon 

che' añet ti cárcel?” che'ob. 

40Jini Rey mi caj i subeñob: “Isujm mic subeñetla, che' bʌ tsa' la' colta juntiquil 

quermano, anquese mach ñuquic, tsa' la' coltayon ja'el”, che'en. 

41Che' ja'el, mi caj i subeñob año' bʌ ti' ts'ej: “Cucula, chojquemet bʌ la ti Dios. 

Ochenla ti c'ajc mach bʌ anic mi' jilel, jini c'ajc chajpʌbil bʌ cha'an xiba yic'ot i 
yángelob. 

42Come che' bʌ tsa cubi wi'ñal, ma'anic tsa' la' wʌq'ueyon i bʌl c ñʌc'. Che' bʌ 

tsa cubi tiquin ti', ma'anic tsa' la' wʌq'ueyon chuqui mic jap. 

43Che' mach cʌmbilonic la' cha'an ma'anic tsa' la' pʌyʌyon ochel. Che' pits'ilon 

ma'anic tsa' la' wʌq'ueyon chuqui mic xoj. Che' c'amon, che' añon ti cárcel, 
ma'anic tsa' la' jula'tayon”, che'en. 

44Mi caj i subeñob: “C Yum, ¿am ba ba' tsaj q'ueleyet lojon che' wi'ñayet, mi 

che' an a tiquin ti', mi che' pits'ilet, mi che' c'amet, mi che' añet ti cárcel? ¿Am 
ba ba' ma'anic tsaj coltayet lojon?” che'ob. 

45Che' jini, mi caj i subeñob: “Isujm mic subeñetla, che' bʌ ma'anic tsa' la' colta 

juntiquil c cha'an bʌ anquese mach ñuquic, ma'anic tsa' la' coltayon”, che'en. 

46Jini cha'an mi caj i majlelob ti tojmulil mach bʌ anic mi' jilel. Jini tojo' bʌ i 

pusic'al mi caj i majlelob ba' ma'anic mi' jilel i cuxtʌlel, che'en Jesús. 

 Mateo 26 

Tsi' pejcayob i bʌ bajche' yom i chucob Jesús 
(Mr. 14.1-2; Lc. 22.1-2; Jn. 11.45-53) 

1Che' bʌ tsa' ujti Jesús i sub pejtel jini t'an, tsi' sube xcʌnt'añob i cha'an: 

2La' wujil uxi i q'uiñilelix Pascua. I Yalobil Winic mi caj i yʌjq'uel ti' c'ʌb jini mu' 

bʌ i ch'ijob ti cruz, che'en. 

3Jini ñuc bʌ motomajob yic'ot sts'ijbayajob yic'ot xñoxob año' bʌ i ye'tel ti tejclum 

tsi' tempayob i bʌ ti' pam i yotot jini ñuc bʌ motomaj i c'aba' Caifás. 

4Tsi' temeyob i t'an cha'an mi' chucob Jesús ti mucul cha'an mi' tsʌnsañob. 

5Tsi' yʌlʌyob: Mach ti' yorajlelic q'uiñijel ame tejchicob ti cabʌl a'leya winicob 

x'ixicob, che'ob. 

Tsi' mulu ts'ac ti Jesús ya' ti Betania 
(Mr. 14.3-9; Jn. 12.1-8) 

6Che' ya'an Jesús ti Betania ti' yotot jini Simón tsa' bʌ lajmesʌbenti leco bʌ i 

tsoy, 

7tsa' tili juntiquil x'ixic ba'an Jesús. An i limetej melbil bʌ ti xajlel but'ul ti xojocña 

bʌ ts'ac, wen letsem bʌ i tojol. Tsi' mulbe ti' jol Jesús che' buchul ti' t'ejl mesa. 

8Che' bʌ tsi' q'ueleyob xcʌnt'añob i cha'an, tsa' cajiyob ti mich'ajel. Tsi' yʌlʌyob: 

¿Chuqui i ye'tel tsi' lon jisa jini ts'ac? 

9Come letsem i tojol. Tsa'ic i choño jini ts'ac tsa' mejli i yʌq'uen p'ump'uño' bʌ, 

che'ob. 

10Ña'tʌbilix i cha'an Jesús chuqui tsi' yʌlʌyob. Tsi' subeyob: ¿Chucoch mi la' 

techben i ch'ijiyemlel i pusic'al jini x'ixic? I t'ojol jax chuqui tsi' melbeyon. 

11Come ti pejtelel ora an jini p'ump'uño' bʌ la' wic'ot, pero mach ti pejtelelic ora 

wʌ' añon la' wic'ot. 

12Come tsi' mulu jini ts'ac tic bʌc'tal cha'an mi' chajpan c bʌc'tal cha'an mic 

mujquel. 

13Isujm mic subeñetla, baqui jach mi' sujbel jini wen t'an ti pejtelel pañimil, 

muq'uix i sujbel ja'el jini tsa' bʌ i mele jini x'ixic, cha'an mi' ña'tʌntel, che'en 
Jesús. 

Judas tsi' laja i t'an yic'ot i contrajob Jesús 
(Mr. 14.10-11; Lc. 22.3-6) 

14Juntiquil i pi'ʌl jini junlujuntiquil, i c'aba' Judas Iscariote, tsa' majli ba'an ñuc 

bʌ motomajob. 

15Tsi' subeyob: ¿Chuqui mi caj la' wʌq'ueñon cha'an mi cʌc' Jesús ti la' c'ʌb? 

che'en. Tsi' tojoyob lujump'ejl i cha'c'al sʌsʌc taq'uin. 

16Ti jim bʌ ora Judas Iscariote tsa' caji i chajpan i bʌ cha'an mi' yʌc' Jesús. 

Jesús tsi' c'uxu Pascua yic'ot xcʌnt'añob 
(Mr. 14.12-25; Lc. 22.7-23; Jn. 13.21-30; 1 Co. 11.23-26) 

17Ti jini ñaxan bʌ q'uin che' ti' q'uiñilel che' mi' c'uxob caxlan waj mach bʌ anic i 

levadurajlel, jini xcʌnt'añob tsa' tiliyob ba'an Jesús. Tsi' yʌlʌyob: ¿Baqui a wom 
mic chajpan lojon cha'an ma' c'ux we'elʌl che' ti Pascua? che'ob. 

18Jesús tsi' yʌlʌ: Cucula ti tejclum ba' mi caj la' q'uel juntiquil winic. Subenla: 

“Lac Maestro woli' yʌl: I yorajlelix mic majlel. Muq'uix c cha'len Pascua ti a wotot 
yic'ot xcʌnt'añob c cha'an”. Che' yom mi la' suben, che'en Jesús. 

19Jini xcʌnt'añob tsi' jac'beyob i t'an Jesús. Tsi' chajpayob Pascua. 

20Che' wolix i yic'an, tsa' buchle Jesús yic'ot jini lajchʌntiquil xcʌnt'añob ti' t'ejl 

mesa. 

21Che' woli' c'uxob we'elʌl, Jesús tsi' yʌlʌ: Isujm mic subeñetla, juntiquil ti la' 

tojlel mi caj i yʌc'on ti' c'ʌb j contra, che'en. 

22Wen ch'ijiyem i pusic'al tsa' caji i yubiñob. Quepecña tsa' caji' yʌlob ti 

junjuntiquil: C Yum, ¿joñon ba? che'ob. 

23Jesús tsi' subeyob: Jini tsa' bʌ i yotsa i c'ʌb ti latu quic'ot mi caj i yʌc'on ti' c'ʌb 

j contra. 

24I Yalobil Winic mi caj i majlel che' bajche' ts'ijbubil. Mi caj i taj wocol jini winic 

mu' bʌ i yʌc' i Yalobil Winic ti' c'ʌb i contra. Uts'at machic tsi' yila pañimil jini 
winic, che'en. 

25Jini Judas, tsa' bʌ i yʌc'ʌ Jesús ti' c'ʌb i contra, tsi' yʌlʌ: Maestro, ¿joñon ba? 

che'en. Jesús tsi' sube: Jatet cu, che'en. 

Jini Ch'ujul bʌ Waj 
(Mr. 14.22-26; Lc. 22.15-20; 1 Co. 11.23-25) 

26Che' bʌ woliyob ti we'el, Jesús tsi' ch'ʌmʌ waj. Tsi' cha'le oración. Tsi' xet'e. 

Tsi' yʌq'ue xcʌnt'añob i cha'an. Tsi' yʌlʌ: Ch'ʌmʌla. C'uxula. Jiñʌch c bʌc'tal, 
che'en. 

27Che' ja'el tsi' ch'ʌmʌ vaso. Che' bʌ tsi' sube Dios wocolix i yʌlʌ, tsi' yʌq'ueyob. 

Tsi' yʌlʌ: Japʌla ti pejteletla. 

28Jiñʌch c ch'ich'el cha'an jini xuc'ul bʌ t'an mu' bʌ i bejq'uel cha'an cabʌlob 

cha'an i ñusʌntel mulil. 

29Pero mic subeñetla, ma'anix mic chʌn jap i ya'lel ts'usub jinto che' temel 

quic'otetla mic jap jini tsiji' bʌ ti' yumʌntel c Tat, che'en Jesús. 

Pedro mi caj i yʌl mach i cʌñʌyic Jesús 
(Mr. 14.26-31; Lc. 22.31-34; Jn. 13.36-38) 

30Che' bʌ tsa' ujti i c'ʌyiñob jump'ejl c'ay, tsa' majliyob ti Olivo wits. 

31Jesús tsi' subeyob: Ti ili ac'ʌlel mi' caj ti tejchel tile bixel bʌ la' pusic'al ti la' 

pejtelel cha'an chuqui mi caj c tumbentel, come ts'ijbubil: “Mi caj c low xcʌnta 
tiñʌme'. Jini tiñʌme' mi caj i pam pujquel”. 

32Che' tejchemoñix ch'ojyel, mic majlel c pijtañetla ti Galilea, che'en Jesús. 

33Pedro tsi' sube Jesús: Mi tsa' tejchi tile bixel bʌ i pusic'al yaño' bʌ cha'an 

chuqui mi caj a tumbentel, ma'anic ba' ora mi caj i tejchel tile bixel bʌ c pusic'al, 
che'en. 

34Jesús tsi' sube: Isujm mic subeñet, ti ili ac'ʌlel che' maxto anic tsi' cha'le uq'uel 

tat mut, uxyajl mi caj a wʌl mach a cʌñʌyonic, che'en. 

35Pedro tsi' sube: Mi wersa yom mic chʌmel quic'otet, ma'anic mi caj cʌl mach 

j cʌñʌyetic, che'en. Che'i tsi' yʌlʌyob pejtelel xcʌnt'añob. 

Jesús tsi' cha'le oración ti pʌc'ʌbʌl 
(Mr. 14.32-42; Lc. 22.40-46) 

36Jesús tsi' pi'leyob majlel ti pʌc'ʌbʌl i c'aba' Getsemaní. Tsi' sube xcʌnt'añob i 

cha'an: Buchi'la ilayi che' mic majlel c cha'len oración ya'i, che'en. 

37Tsi' pʌyʌ majlel Pedro yic'ot cha'tiquil i yalobil Zebedeo. Ch'ijiyem tsa' caji i 

yubin. Tsi' wen mele i pusic'al. 

38Jesús tsi' subeyob: Wen ch'ijiyem jax c pusic'al. Comix chʌmel ti' ch'ijiyemlel 

c pusic'al. Pijtanla wʌ'i. Yom yʌxʌl la' wo quic'ot, che'en. 

39Tsa' to i ts'ita' xʌñʌ majlel. Tsi' pʌcchoco i bʌ. Tsi' cha'le oración. Tsi' yʌlʌ: C 

Tat mi che'ʌch yom, tʌts'beñon ili wocol. Pero mach a mel che' bajche' com. 
Mele che' bajche' yom a pusic'al, che'en Jesús. 

40Tsa' tili ba'an xcʌnt'añob i cha'an. Wʌyʌlob tsi' tajayob. Tsi' sube Pedro: 

¿Mach ba anic tsa' mejli la' tic' la' wʌyel mi jump'ejlic ora? 

41Yom yʌxʌl la' wo. Cha'lenla oración cha'an ma'anic mi la' jac' la' pʌyol ti mulil. 

Come ch'ejl la' pusic'al, pero c'uñatax la' bʌc'tal, che'en Jesús. 

42Ti' cha'yajlel tsa' majli Jesús i cha'len oración. Tsi' yʌlʌ: C Tat mi mach mejlic 

ti tʌjts'el ili wocol, mi wersa yom mij cuch, mele bajche' yom a pusic'al, che'en. 

43Tsa' cha' tili. Wʌyʌlob tsi' cha' tajayob come suts'ob jax i wut. 

44Tsi' cha' cʌyʌyob. Tsa' cha' majli. Ti' yuxyajlel tsi' cha'le oración ti lajal bʌ t'an. 

45Tsa' cha' tili ba'an xcʌnt'añob i cha'an. Tsi' subeyob: Cha'lenla wʌyel. C'aja la' 

wo. Awilan, tsa'ix c'oti i yorajlel, i Yalobil Winic woli' yʌjq'uel ti' c'ʌb xmulilob. 

46Ch'ojyenla. Conixla. Awilan, lʌc'ʌl an jini mu' bʌ i yʌc'on ti' c'ʌb j contra, che'en. 

Tsa' chujqui Jesús 
(Mr. 14.43-50; Lc. 22.47-53; Jn. 18.2-11) 

47Che' bʌ woli to ti t'an Jesús, awilan tsa' tili jini Judas, i pi'ʌl jini junlujuntiquil. 

Tsa' tili yic'ot cabʌl año' bʌ i machit yic'ot i te' tac, chocbilo' bʌ tilel i cha'an ñuc 
bʌ motomajob yic'ot xñoxob año' bʌ i ye'tel ti tejclum. 

48Jini Judas tsa' bʌ i yʌc'ʌ Jesús ti' c'ʌb i contra tsi' wʌn subeyob bajche' mi caj 

i cʌñob. Tsi' yʌlʌ: Jini mu' bʌ c ts'ujts'un, jiñʌch. Chucula, che'en. 

49Tsa' bʌc' tili ba'an Jesús. Tsi' yʌlʌ: Cotañet Maestro, che'en. Tsi' ts'ujts'u. 

50Jesús tsi' pejca Judas ti' pi'ʌl. Tsi' sube: ¿Chucoch tsa' tiliyet ilayi? che'en. Ti 

ora tsa' tiliyob ba'an Jesús. Tsi' chucuyob. Tsi' pʌyʌyob majlel. 

51Awilan, juntiquil ya' bʌ an yic'ot Jesús tsi' chucu i machit. Tsi' bots'o. Tsi' lowo 

jini x'e'tel i cha'an jini c'ax ñuc bʌ motomaj. Tsi' wel tsepbe loq'uel i chiquin. 

52Jesús tsi' sube: Cha' otsan a machit ti' yotot come jini mu' bʌ i chucob machit 

mi caj i jilelob ti machit. 

53Mi tsaj c'ajtibe c Tat, ¿mach ba anic ma' ña'tan mi' bʌc' chocbeñon tilel ñumen 

ti bolompic ángelob? 

54Pero che' jini, ¿bajche' mi' ts'ʌctiyel i Ts'ijbujel Dios mu' bʌ i yʌl wersa mi' yujtel 

pejtelel jini? che'en Jesús. 

55Ti jim bʌ ora Jesús tsi' sube jini winicob: ¿Tsa' ba tiliyetla cha'an mi la' chucon 

che' bajche' mi la' chuc xujch' ti machit yic'ot ti te'? Tsa' buchleyon ti cʌntesa 
quic'otetla ti jujump'ejl q'uin ti Templo. Ma'anic tsa' la' chucuyon. 

56Pero che'ʌch woli' yujtel cha'an mi' laj ts'ʌctiyel i Ts'ijbujel x'alt'añob, che'en 

Jesús. Ti pejtelel xcʌnt'añob tsi' cʌyʌyob Jesús. Tsa' puts'iyob. 

Jesús ti' tojlel jini año' bʌ i ye'tel 
(Mr. 14.53-65; Lc. 22.54, 63-71; Jn. 18.12-14, 19-24) 

57Jini tsa' bʌ i chucuyob Jesús tsi' pʌyʌyob majlel ba'an Caifás jini c'ax ñuc bʌ 

motomaj, ba' tsi' tempayob i bʌ sts'ijbayajob yic'ot xñoxob año' bʌ i ye'tel. 

58Pedro tsi' ñajti tsajca majlel Jesús c'ʌlʌl ti pam i yotot c'ax ñuc bʌ motomaj. 

Tsa' ochi. Tsa' buchle yic'ot xcʌntayajob cha'an mi' q'uel bajche' mi caj i yujtel. 

59Jini ñuc bʌ motomajob yic'ot xñoxob año' bʌ i ye'tel yic'ot pejtelel año' bʌ i 

ye'tel tsi' sajcayob jini mu' bʌ i cha'leñob jop't'an ti' contra Jesús cha'an mi' 
yʌc'ob ti chʌmel. 

60Tsa' tiliyob cabʌl xjop't'añob, pero ma'anic tsa' mejli i tajbeñob i mul Jesús. Ti 

wi'il tsa' tiliyob yambʌ cha'tiquil. 

61Tsi' yʌlʌyob: Jini Jesús tsi' yʌlʌ: “Mi mejlel c jisan jini Templo i cha'an Dios. Mi 

mejlel c cha' wa'chocon ti uxp'ejl q'uin”. Che' tsi' yʌlʌ, che'ob. 

62Tsa' wa'le jini c'ax ñuc bʌ motomaj. Tsi' sube Jesús: ¿Mach ba anic chuqui 

ma' jac'? ¿Chuqui jini mu' bʌ i subob winicob ti a contra? che'en. 

63Ma'anic chuqui tsi' yʌlʌ Jesús. Jini c'ax ñuc bʌ motomaj tsi' sube: Mic subeñet 

ti' c'aba' jini cuxul bʌ Dios cha'an ma' subeñon lojon mi Cristojet. Subeñon lojon 
mi i Yalobilet Dios, che'en. 

64Jesús tsi' sube: Joñon cu. Pero mic subeñetla, wʌle c'ʌlʌl ti pejtelel ora i 

Yalobil Winic mi' caj ti buchtʌl ti' ñoj jini P'ʌtʌl bʌ Dios. Mi caj la' q'uel che' mi' 
tilel ti tocal ti panchan, che'en. 

65Jini c'ax ñuc bʌ motomaj tsi' tsili i pislel. Tsi' yʌlʌ: Tsa'ix i cha'le p'ajoñel. 

¿Chuqui to i c'ʌjñibal xtoj'esa t'añob? Awilan, tsa'ix la' wubi i p'ajoñel. 

66¿Bajche' yom mi lac mel mi la' wʌl? che'en jini c'ax ñuc bʌ motomaj. Tsi' 

jac'ʌyob: Yom mi' yʌjq'uel ti chʌmel, che'ob. 

67Tsa' caji i tujbʌbeñob i wut. Tsi' jats'ʌyob. Tsi' poch'iyob. 

68Tsi' yʌlʌyob: Mi Cristojet subeñon lojon, ¿majqui tsi' jats'ʌyet? che'ob. 

Pedro tsi' yʌlʌ mach i cʌñʌyic Jesús 
(Mr. 14.66-72; Lc. 22.55-62; Jn. 18.15-18, 25-27) 

69Ya' buchul Pedro ti jumpat ti pam otot. Tsa' tili juntiquil xch'oc. Tsi' yʌlʌ: Jatet 

ja'el tsa' pi'le ñumel jini Jesús ch'oyol bʌ ti Galilea, che'en. 

70Ya' ti' tojel pejtelelob Pedro tsi' yʌlʌ mach isujmic. Tsi' yʌlʌ: Mach cujilic chuqui 

wola' wʌl, che'en. 

71Che' bʌ tsa' majli ti corredor, yambʌ xch'oc tsi' q'uele. Tsi' sube ya' bʌ añob: 

Jini ja'el tsi' pi'le ñumel jini Jesús ch'oyol bʌ ti Nazaret, che'en. 

72Pedro tsi' taja yambʌ t'an cha'an mi' wa'chocon i t'an. Tsi' yʌlʌ: Mach j cʌñʌyic 

jini winic, che'en. 

73Jumuc' jach tsa' tiliyob jini lʌc'ʌl bʌ wa'alob. Tsi' subeyob: Isujm jatet ja'el 

xcʌnt'añet i cha'an, come tsiquil ti a t'an, che'ob. 

74Pedro tsa' caji i bajñel ch'ʌc i bʌ. Tsi' wersa wa'choco i t'an. Tsi' yʌlʌ: Mach j 

cʌñʌyic jini winic, che'en. Ti ora tsi' cha'le uq'uel tat mut. 

75Tsa' c'ajtiyi ti' pusic'al Pedro i t'an Jesús tsa' bʌ i sube: “Che' maxto anic mi' 

cha'len uq'uel tat mut, uxyajl mi caj a wʌl mach a cʌñʌyonic”. Tsa' loq'ui majlel. 
Tsʌts tsa' caji ti uq'uel. 

 Mateo 27 

Jesús ti' tojlel Pilato 
(Mr. 15.1; Lc. 23.1-2; Jn. 18.28-32) 

1Ti sʌc'ajel pejtelel ñuc bʌ motomajob yic'ot xñoxob año' bʌ i ye'tel ti tejclum tsi' 

temeyob i t'an ti' contra Jesús cha'an mi' tsʌnsañob. 

2Che' bʌ tsa'ix i cʌchʌyob tsi' pʌyʌyob majlel. Tsi' yʌc'ʌyob ti' c'ʌb jini 

gobernador i c'aba' Pilato. 

Tsi' tsʌnsa i bʌ Judas 
(Hch. 1.18-19) 

3Jini Judas, tsa' bʌ i yʌc'ʌ Jesús ti' c'ʌb i contra, tsi' mele i pusic'al che' bʌ tsi' 

q'uele mux caj i yʌjq'uel ti chʌmel Jesús. Tsi' cha' sutq'ui jini lujump'ejl i cha'c'al 
sʌsʌc taq'uin ba'an ñuc bʌ motomajob yic'ot xñoxob año' bʌ i ye'tel. 

4Tsi' yʌlʌ: Tsa'ix c cha'le mulil che' bʌ tsa cʌc'ʌ ti la' c'ʌb jini mach bʌ anic i mul, 

che'en Judas. Tsi' subeyob: Mach c wentajic lojon. Bajñel q'uele a bʌ, che'ob. 

5Judas tsi' choco jini taq'uin ti Templo. Tsa' loq'ui majlel. Tsa' majli i jich' i bʌ. 

6Jini ñuc bʌ motomajob tsi' ch'ʌmʌyob jini taq'uin. Tsi' yʌlʌyob: Tic'bil ti mandar 

mi la cotsan ti' yajñib ofrenda, come jiñʌch i tojol i ch'ich'el winic, che'ob. 

7Tsi' pejcayob i bʌ bajche' mi caj i c'ʌñob jini taq'uin. Tsi' mʌñʌyob jamil i cha'an 

xmel p'ejt cha'an ya'i mi' mucob jini ch'oyolo' bʌ ti yan tac bʌ lum. 

8Jini cha'an, an i c'aba' jini jamil c'ʌlʌl wʌle: Jamil mʌmbil ti' tojol i ch'ich'el winic, 

che'ʌch i c'aba'. 

9Che' jini tsa' ts'ʌctiyi i t'an jini x'alt'an Jeremías tsa' bʌ i yʌlʌ: “Tsi' ch'ʌmʌyob 

jini lujump'ejl i cha'c'al sʌsʌc taq'uin i tojol juntiquil winic. Come che'ʌch i tojol 
jini winic tsi' yʌlʌyob i yalobilob Israel. 

10Tsi' yʌc'ʌyob jini taq'uin cha'an i tojol i jamil xmel p'ejt che' bajche' tsi' subeyon 

lac Yum”. Che' ts'ijbubil. 

Pilato tsi' pejca Jesús 
(Mr. 15.2-5; Lc. 23.3-5; Jn. 18.33-38) 

11Ya' wa'al Jesús ti' wut jini gobernador. Jini gobernador tsi' c'ajtibe: ¿Jatet ba i 

Reyet judíojob? che'en. Jesús tsi' sube: Joñon cu, che'en. 

12Che' bʌ tsi' pʌc'ʌyob ti mulil Jesús jini ñuc bʌ motomajob yic'ot xñoxob año' 

bʌ i ye'tel, ma'anic chuqui tsi' yʌlʌ Jesús. 

13Pilato tsi' sube: ¿Mach ba wolic a wubin jaychajp woli' yʌlob ti a contra? 

che'en. 

14Jesús ma'anic chuqui tsi' jac'be mi junyajlic ti pejtelel chuqui tsi' yʌlʌyob ti' 

contra. Jini cha'an tsa' toj sajti i pusic'al jini gobernador. 

Jesús o Barrabás 
(Mr. 15.6-15; Lc. 23.13-25; Jn. 18.38—19.16) 

15Che' ti' yorajlel q'uiñijel, i tilelʌch jini gobernador mi' yʌc' ti colel juntiquil 

xñujp'el majqui jach c'ajtibil i cha'an winicob. 

16Ya' ñup'ul juntiquil winic i c'aba' Barrabás, wen cʌñʌl i cha'an winicob. 

17Che' bʌ tsi' tempayob i bʌ winicob, Pilato tsi' subeyob: ¿Majqui la' wom mi 

cʌc' ti colel? ¿Jim ba Barrabás, o jim ba Jesús mu' bʌ i pejcʌntel ti Cristo? 
che'en. 

18Come yujil Pilato tsa' jach i yʌc'ʌyob Cristo ti' c'ʌb cha'an tsʌytsʌyñayob jax i 

pusic'al cha'an i ñuclel Cristo. 

19Che' ja'el, che' buchul Pilato ti meloñibʌl, i yijñam tsi' chocbe tilel t'an. Tsi' yʌlʌ: 

Mach yomic chuqui ma' tumben jini toj bʌ winic, come sajmʌl tsa cubi cabʌl 
wocol tic ñajal cha'an jini winic, che'en. 

20Jini ñuc bʌ motomaj yic'ot xñoxob año' bʌ i ye'tel tsi' wersa xic'beyob winicob 

cha'an mi' yʌc'ob ti colel Barrabás cha'an mi' tsʌnsʌntel Jesús. 

21Jini gobernador tsi' c'ajtibeyob: ¿Baqui bʌ la' wom mi cʌc' ti colel? che'en. Tsi' 

jac'ʌyob: Barrabás, che'ob. 

22Pilato tsi' subeyob: ¿Chuqui la' wom mic tumben jini Jesús mu' bʌ i pejcʌntel 

ti Cristo? che'en. Ti pejtelel tsi' subeyob: La' ch'ijlec ti cruz, che'ob. 

23Jini gobernador tsi' subeyob: ¿Chucoch? ¿Chuqui ti jontolil tsi' cha'le? che'en. 

Tsa' utsi cajiyob ti c'am bʌ t'an. Tsi' yʌlʌyob: La' ch'ijlec ti cruz, che'ob. 

24Pilato tsi' ña'ta ma'anic chuqui tsa' mejli i cha'an, come woli' tejchelob ti cabʌl 

leto. Jini cha'an tsi' ch'ʌmʌ ja'. Tsi' poco i c'ʌb ti' tojlelob. Tsi' yʌlʌ: Ma'anic c mul 
joñon cha'an i ch'ich'el jini toj bʌ winic. Anix ti la wenta, che'en. 

25Tsi' jac'ʌyob winicob x'ixicob: La' c toj lojon quic'ot lojon calobilob i ch'ich'el 

jini winic, che'ob. 

26Che' jini tsi' colbeyob Barrabás. Che' bʌ tsa' ujti i jats' Jesús ti asiyal, tsi' yʌc'ʌ 

ti' c'ʌb soldadojob cha'an mi' ch'ijob ti cruz. 

Tsi' ts'a'leyob Jesús soldadojob 
(Mr. 15.16-20; Jn. 19.1-3) 

27Jini soldadojob i cha'an jini gobernador tsi' pʌyʌyob majlel Jesús ti yambʌ 

colem bʌ i mal otot. Tsi' tempayob tilel soldadojob ti' joytilel Jesús. 

28Tsi' jochbeyob loq'uel i pislel. Tsi' lʌpbeyob chʌcts'eran bʌ pʌl bʌ bujcʌl. 

29Che' bʌ tsi' xot jalʌyob ch'ix, tsi' joy ñet'eyob ti' jol Jesús. Tsi' yʌq'ueyob bastón 

ti ñoj bʌ i c'ʌb. Tsi' ñocchocoyob i bʌ ti' tojlel. Tsi' wajleyob. Tsi' yʌlʌyob: Cotañet 
i Reyet judíojob, che'ob. 

30Tsi' tujbayob. Tsi' cha' ch'ʌmbeyob jini bastón. Tsi' jats'beyob i jol. 

31Che' bʌ tsa' ujti i wajleñob, tsi' jochbeyob jini pʌl bʌ bujcʌl. Tsi' cha' lʌpbeyob 

i pislel. Tsi' pʌyʌyob majlel cha'an mi' ch'ijob ti cruz. 

Tsa' chʌmi ti cruz Jesús 
(Mr. 15.21-41; Lc. 23.26-49; Jn. 19.17-30) 

32Che' bʌ woli' majlelob, tsi' tajayob juntiquil winic ch'oyol bʌ ti Cirene, i c'aba' 

Simón. Wersa tsi' yʌq'ueyob i q'uech majlel i cruz Jesús. 

33Tsa' c'otiyob ti jump'ejl bujtʌl i c'aba' Gólgota. Mi' yʌl ti lac t'an: che' yilal jini 

lum bajche' i bʌquel jolʌl. 

34Tsi' yʌq'ueyob vinagre xʌbʌl yic'ot ch'aj bʌ cha'an mi' jap. Che' bʌ tsi' mits'ti'a, 

ma'anic tsi' japʌ. 

35Tsi' ch'ijiyob ti cruz. Tsi' pucbeyob i bʌ i pislel Jesús. Tsi' cha'leyob yajcaya ti 

alas cha'an mi' ña'tañob majqui mi caj i ch'ʌm. 

36Tsa' buchleyob ba' mi' q'uelob. 

37Tsi' ch'ijiyob te' ti' chañelal i jol Jesús ba' ts'ijbubil t'an ti' contra: JIÑɅCH 

JESÚS, I REY JUDIOJOB. 

38Tsi' ch'ijiyob cha'tiquil xujch' yic'ot Jesús, juntiquil ti' ñoj, juntiquil ti' ts'ej. 

39Jini woliyo' bʌ ti ñumel tsi' p'ajayob Jesús. Tsi' ñijcayob i jol. 

40Tsi' yʌlʌyob: Jatet mu' bʌ a jisan Templo, mu' bʌ a cha' wa'chocon ti uxp'ejl 

q'uin, coltan a bʌ. Mi i Yalobilet Dios, juben ti cruz, che'ob. 

41Che' ja'el ñuc bʌ motomajob tsi' wajleyob yic'ot sts'ijbayajob, yic'ot fariseojob 

yic'ot xñoxob año' bʌ i ye'tel. 

42Tsi' yʌlʌyob: Tsi' colta yaño' bʌ. Mach mejlic i coltan i bʌ. Jiñʌch i Rey Israel 

mi' yʌl. La' jubic ti cruz. Che' jini mi caj lac ñop. 

43Tsi' ñopo Dios. La' i coltan wʌle mi yom. Come tsi' yʌlʌ: “Joñon i Yalobilon 

Dios”, che'en. Che' tsi' yʌlʌyob. 

44Jini xujch'ob ja'el, tsa' bʌ ch'ijleyob ti cruz yic'ot Jesús, lajal tsi' wajleyob. 

45Ti xinq'uiñil tsa' ic'a pejtelel pañimil c'ʌlʌl ti och'ajel q'uin. 

46Che' yom i taj och'ajel q'uin, Jesús tsi' cha'le c'am bʌ t'an. Tsi' yʌlʌ: Elí, Elí, 

lama sabactani, che'en. Mi' yʌl ti lac t'an: C Dios, C Dios, ¿chucoch tsa' 
cʌyʌyon? 

47Che' bʌ tsi' yubiyob jini lʌc'ʌl bʌ wa'alob, lamital tsi' yʌlʌyob: Woli' pʌy tilel 

Elías, che'ob. 

48Juntiquil tsa' bʌc' majli ti ajñel. Tsi' ch'ʌmʌ chʌyo' ja'. Tsi' yʌc'ʌ i chʌy vinagre. 

Tsi' yʌc'ʌ ti' ñi' te'. Tsi' yʌq'ue Jesús cha'an mi' ts'ujts'un. 

49Yaño' bʌ tsi' yʌlʌyob: Pijtanla. La' laj q'uel mi tal Elías i coltan, che'ob. 

50Che' bʌ tsi' cha' cha'le c'am bʌ t'an, Jesús tsi' yʌc'ʌ ti majlel i ch'ujlel. 

51Awilan, jini pisil joc'ol bʌ ti Templo tsa' tsijli ti ojlil ya' ti' jol c'ʌlʌl ti' yoc. Tsa' tili 

i yujquel lum. Tsa' tojp'i xajlel tac. 

52Tsa' jajmi i ti' tac i yotlel ch'ujlelʌl. Tsa' tejchiyob ch'ojyel cabʌl i cha'año' bʌ 

Dios tsa' bʌ chʌmiyob. 

53Tsa' loq'uiyob ti mucoñibʌl. Che' bʌ tejchemix ch'ojyel Jesús, tsa' majliyob ti 

jini ch'ujul bʌ tejclum. Tsa' tsictiyiyob ti' wut cabʌl winicob x'ixicob. 

54I yaj capitán jo'c'al soldadojob yic'ot i soldadojob ya' bʌ añob woli' q'uelob 

Jesús. Tsi' cha'leyob bʌq'uen che' bʌ tsi' q'ueleyob i yujquel lum yic'ot pejtelel 
tsa' bʌ ujti. Tsi' yʌlʌyob: Isujm jiñʌch i Yalobil Dios, che'ob. 

55Ya' añob cabʌl x'ixicob ja'el woli' ñajtʌ q'uelob. Jiñobʌch tsa' bʌ i we'sayob 

majlel Jesús c'ʌlʌl che' bʌ tsa' loq'ui majlel ti Galilea. 

56Ya'an María ch'ojol bʌ ti Magdala yic'ot i ña' i yalobilob Zebedeo yic'ot María 

i ña' Jacobo. Jiñʌch i ña' José ja'el. 

Tsi' yotsayob ti mucoñibʌl 
(Mr. 15.42-47; Lc. 23.50-56; Jn. 19.38-42) 

57Che' bʌjlemix q'uin, tsa' tili wen chumul bʌ winic i c'aba' José, ch'oyol bʌ ti 

Arimatea. Jiñʌch ja'el xcʌnt'an i cha'an Jesús. 

58Tsa' majli ba'an Pilato. Tsi' c'ajtibe i bʌc'tal Jesús. Pilato tsi' yʌc'ʌ mandar 

cha'an mi' yʌq'uentel. 

59Jini José che' bʌ tsi' ch'ʌmʌ i bʌc'tal Jesús, tsi' bʌc'ʌ ti sʌc bʌ i bʌjq'uil. 

60Tsi' ñolchoco ti tsiji' bʌ i yotlel ch'ujlelʌl tocbil bʌ i mal xajlel. Tsi' selc'uyob 

majlel colem xajlel ti' ti' i yotlel ch'ujlelʌl. Tsa' sujti majlel. 

61Ya' añob María ch'oyol bʌ ti Magdala yic'ot jini yambʌ María buchulob ti' tojel 

i yotlel ch'ujlelʌl. 

62Ti yijc'ʌlal che' bʌ tsa' ñumi i q'uiñilel chajpaya, tsi' tempayob i bʌ ñuc bʌ 

motomajob yic'ot fariseojob ba'an Pilato. 

63Tsi' yʌlʌyob: C yum, wolic ña'tan lojon chuqui tsi' yʌlʌ jini xlot che' cuxul to. 

Tsi' yʌlʌ: “Ti' yuxp'ejlel q'uin mic cha' ch'ojyel”, che'en. 

64Cha'len mandar, che' jini, cha'an mi' wen q'uejlel i yotlel ch'ujlelʌl c'ʌlʌl ti 

yuxp'ejlel q'uin, ame majlicob xcʌnt'añob i cha'an ti ac'ʌlel i xujch'iñob majlel i 
bʌc'tal. Che' jini mi caj i subeñob winicob x'ixicob: “Tsa' cha' ch'ojyi ba' mucul”. 
Che' mi caj i yʌlob. Ñumen leco mi' majlel jini lot bajche' ti ñaxan, che'ob. 

65Pilato tsi' subeyob: An ti la' wenta xcʌntayajob. Cucula. Wen ñup'ula, che'en. 

66Che' jini tsa' majliyob. Tsi' wen ñup'uyob i yotlel ch'ujlelʌl che' bʌ tsi' yotsayob 

i sellojlel xajlel. Tsi' subeyob xcʌntayajob cha'an mi' wen q'uelob. 

 Mateo 28 

Tsa' cha' ch'ojyi Jesús 
(Mr. 16.1-8; Lc. 24.1-12; Jn. 20.1-10) 

1Che' bʌ tsa' ñumi jini q'uin che' mi' c'ajob i yo, che' yomix sʌc'an jini ñaxan bʌ 

q'uin ti semana, tsa' majli María ch'oyol bʌ ti Magdala yic'ot jini yambʌ María 
cha'an mi' q'uelob i yotlel ch'ujlelʌl.  

2Awilan, tsʌts tsa' ñumi i yujquel lum, come i yángel lac Yum tsa' jubi tilel ti 

panchan. Tsi' selc'u loq'uel jini xajlel jini ángel. Ya' tsa' buchle ti' pam xajlel.  

3Che'ʌch yilal bajche' i c'ʌc'al chajc. C'ax sʌsʌc i pislel che' bajche' i ña'al tsʌñal.  

4Jini xcʌntayajob tsiltsilña tsi' bʌc'ñayob ángel. Lajalob tsa' majli bajche' 

chʌmeño' bʌ.  

5Jini ángel tsi' sube x'ixicob: Mach mi la' cha'len bʌq'uen. Cujil woli la' sajcan 

Jesús tsa' bʌ ch'ijle ti cruz.  

6Mach wʌ'ix an. Come tsa'ix ch'ojyi che' bajche' tsi' yʌlʌ. La'la. Q'uelela i yajñib 

ba' tsa' ñolchoconti lac Yum.  

7Cucula ti ora. Subenla xcʌnt'añob i cha'an: “Tsa'ix ch'ojyi Jesús ba'an 

chʌmeño' bʌ. Awilan, woli' majlel i pijtañetla ti Galilea. Ya' mi caj la' q'uel”. 
Awilan, tsa'ix c subeyetla, che'en.  

8Tsa' loq'uiyob ba'an i yotlel ch'ujlelʌl jini x'ixicob. Woliyob ti bʌq'uen. Wen 

tijicñayob i pusic'al. Ti ajñel tsa' majli i subeñob xcʌnt'añob i cha'an Jesús. 

9Awilan, Jesús tsi' tajayob. Tsi' yʌlʌ: Cotañet, che'en. Tsa' tili i chucbeñob i yoc 

Jesús. Tsi' ch'ujutesayob.  

10Jesús tsi' subeyob: Mach mi la' cha'len bʌq'uen. Cucula. Subenla 

quermanojob cha'an mi' majlelob ti Galilea. Ya' mi caj i q'ueloñob, che'en.  

11Che' woliyob ti majlel, cha'tiquil uxtiquil xcʌntayajob tsa' c'otiyob ti tejclum. Tsi' 

subeyob ñuc bʌ motomajob pejtelel chuqui tsa' ujti.  

12Che' bʌ tsi' tempayob i bʌ yic'ot xñoxob año' bʌ i ye'tel, tsi' temeyob i t'an. Tsi' 

yʌq'ueyob soldadojob cabʌl taq'uin.  

13Tsi' yʌlʌyob: Subeñob winicob x'ixicob: “Tsa' tili xcʌnt'añob i cha'an ti ac'ʌlel. 

Tsi' xujch'iyob loq'uel i bʌc'tal che' wʌyʌlon lojon”. Che' yom mi la' subeñob, 
che'ob.  

14Mi tsi' yubi jini gobernador, mi caj c wen pejcan lojon cha'an ma'anic mi la' taj 

la' mul, che'ob.  

15Tsi' ch'ʌmʌyob jini taq'uin jini soldadojob. Tsi' cha'leyob che' bajche' tsa' 

subentiyob. Tsa' pujqui jini t'an ba'an judíojob c'ʌlʌl wʌle. 

Jesús tsi' subeyob majlel xcʌnt'añob ti subt'an 
(Mr. 16.14-18; Lc. 24.36-49; Jn. 20.19-23) 

16Jini junlujuntiquil xcʌnt'añob tsa' majliyob ti Galilea ti wits che' bajche' tsi' 

subeyob Jesús.  

17Che' bʌ tsi' q'ueleyob Jesús, tsi' ch'ujutesayob. Yaño' bʌ tile bixelob jax i 

pusic'al.  

18Jesús tsa' tili. Tsi' subeyob: Aq'uebilon c p'ʌtʌlel cha'an mic mel pejtelel chuqui 

com ti panchan yic'ot ti pañimil.  

19Cucula che' jini. Sutq'uiñob ti xcʌnt'añob winicob x'ixicob ti pejtelel pañimil. 

Aq'uenla ch'ʌmja' ti' c'aba' lac Tat, ti' c'aba' i Yalobil, ti' c'aba' Ch'ujul bʌ Espíritu.  

20Cʌntesanla cha'an mi' laj ch'ujbiñob pejtelel chuqui tac tsac subeyetla. Awilan, 

añon quic'otetla ti pejtelel ora c'ʌlʌl ti' jilibal pañimil. Che' tsi' yʌlʌ Jesús. 

Marcos 

Marcos 1 

I subal Juan tsa' bʌ i yʌc'ʌ ch'ʌmja' 
(Mt. 3.1-12; Lc. 3.1-9, 15-17; Jn. 1.19-28) 

1Jiñʌch i cajibal jini wen t'an mu' bʌ i yʌc' ti cʌjñel Jesucristo i Yalobil Dios. 

2Come ts'ijbubil ti' jun jini x'alt'an Isaías: “Awilan, mic ñaxan choc majlel c winic 

ti' tojel a wut cha'an mi' chajpan a bijlel. 

3Jiñʌch i t'an juntiquil mu' bʌ i cha'len c'am bʌ t'an: Chajpanla i bijlel lac Yum, 

pʌtʌla majlel mucu bij i cha'an”, che'en. 

4Juan tsi' yʌc'ʌ ch'ʌmja' ti jochol bʌ lum. Tsi' subu t'an cha'an mi' ch'ʌmob ja' 

winicob x'ixicob che' mi' cʌyob i mul cha'an mi' ñusʌbentelob. 

5Tsa' loq'uiyob tilel ba'an Juan jini ch'oyolo' bʌ ti' lumal Judea, yic'ot ti Jerusalén. 

Tsi' ch'ʌmʌyob ja' ti' c'ʌb Juan ya' ti Jordán ja'. Tsi' subuyob i mul. 

6Lʌpʌl i cha'an Juan i tsutsel camello. An i cajchiñʌc' melbil bʌ ti pʌchi. Jini Juan 

tsi' c'uxu xc'ajba sajc'. Tsi' japʌ te'lechab. 

7Tsi' cha'le subt'an. Tsi' yʌlʌ: Tal tic pat jini ñumen p'ʌtʌl bʌ bajche' joñon. Mach 

ñucoñic cha'an mic wutstʌl c ticben i ch'ajñal i xʌñʌb. 

8Isujm joñon tsa cʌq'ueyetla ch'ʌmja'. Jini mi caj i yʌq'ueñetla la' ch'ʌm Ch'ujul 

bʌ Espíritu, che'en Juan. 

Tsi' ch'ʌmʌ ja' Jesús 
(Mt. 3.13-17; Lc. 3.21-22) 

9Ti jim bʌ ora tsa' tili Jesús loq'uem bʌ ti Nazaret ya' ti Galilea. Tsi' ch'ʌmʌ ja' ti' 

c'ʌb Juan ya' ti Jordán ja'. 

10Che' bʌ tsa' loq'ui ti ja', tsi' bʌc' q'uele tsa' cajli panchan. Jini Espíritu tsa' jubi 

tilel ti' tojlel Jesús che' bajche' x'ujcuts. 

11Tsa' loq'ui tilel t'an ti panchan tsa' bʌ i yʌlʌ: Calobilet, mij c'uxbiñet, wen uts'at 

mij q'uelet, che'en. 

I yilʌbentel i pusic'al Jesús 
(Mt. 4.1-11; Lc. 4.1-13) 

12Ti ora jini Espíritu tsi' wersa choco majlel Jesús ti jochol bʌ lum. 

13Tsa' ajni cha'c'al q'uin ya' ti colem bʌ i tiquiñal lum. Tsa' ilʌbenti i pusic'al 

cha'an Satanás. Ya'an yic'ot bʌte'el. Jini ángelob tsi' coltayob Jesús. 

Jesús tsi' pʌyʌyob chʌntiquil xchuc chʌyob 
(Mt. 4.12-22; Lc. 4.14-15; 5.1-11) 

14Ti wi'il che' ñup'ul Juan ti cárcel tsa' tili Jesús ti Galilea. Tsi' subu jini wen t'an 

Dios. 

15Tsi' yʌlʌ: Tsa'ix c'oti i yorajlel, lʌc'ʌlix i yumʌntel Dios. Cʌyʌ la' mul. Ñopola jini 

wen t'an, che'en Jesús. 

16Che' woli ti xʌmbal ti' ti' ñajb i c'aba' Galilea, tsi' q'uele Simón yic'ot Andrés i 

yijts'in Simón. Woli' chocob ochel chimo'chʌy ti ñajb, come xchuc chʌyob. 

17Jesús tsi' subeyob: La' tsajcañon. Joñon mi caj c meletla ti xchuc winicob, 

che'en. 

18Tsi' bʌc' cʌyʌyob i chimo'chʌy. Tsi' tsajcayob majlel Jesús. 

19Che' bʌ tsi' xʌñʌ majlel ts'ita', Jesús tsi' q'uele Jacobo i yalobil Zebedeo yic'ot 

Juan i yijts'in Jacobo. Woli' ts'isob chimo'chʌy ti' mal barco. 

20Ti ora Jesús tsi' pʌyʌyob. Tsi' cʌyʌyob i tat i c'aba' Zebedeo ya' ti' mal barco 

yic'ot xganarob. Tsi' tsajcayob majlel Jesús. 

Winic am bʌ i xibʌjlel 
(Lc. 4.31-37) 

21Tsa' ochiyob ti Capernaum. Tsa' ochi Jesús ti sinagoga ti jini q'uin tac che' mi' 

c'ajob i yo. Tsi' cha'le cʌntesa. 

22Tsa' toj sajtiyob i pusic'al cha'an i cʌntesʌbal Jesús, come tsi' cʌntesayob ti' 

p'ʌtʌlel i ye'tel, mach che'ic bajche' sts'ijbayajob. 

23Tsa' bʌc' ochi ti sinagoga juntiquil winic am bʌ i xibʌjlel. Tsi' cha'le c'am bʌ 

t'an. 

24Tsi' yʌlʌ: ¿Chuqui i ye'tel tsa' tiliyet ba' añon lojon, Jesús ch'oyolet bʌ ti 

Nazaret? ¿Tsa' ba tiliyet cha'an ma' jisañon lojon? Cujil majquiyet. Jatet jini 
ch'ujulet bʌ ch'oyol bʌ ti Dios, che'en. 

25Jesús tsi' tiq'ui. Tsi' sube: Ñʌjch'en, loq'uen ti' pusic'al, che'en. 

26Jini xiba tsi' yʌc'ʌ ti wersa juquin chʌmel. Wen c'am tsi' cha'le oñel. Tsa' loq'ui 

ti' pusic'al jini winic. 

27Tsa' toj sajtiyob i pusic'al ti pejtelelob. Tsi' c'ajtibeyob i bʌ: ¿Chuqui jini? 

¿Mach ba tsijibic i cʌntesʌbal? Come ti' p'ʌtʌlel cha'an i ye'tel mi' subeñob 
loq'uel xibajob. Mi' jac'beñob i t'an, che'ob. 

28Tsa' bʌc' pujqui majlel t'an ti pejtelel lum ya' ti' joytilel Galilea cha'an ñuc bʌ i 

melbal Jesús. 

Jesús tsi' lajmesa cabʌlob 
(Mt. 8.14-17; Lc. 4.38-41) 

29Tsa' bʌc' loq'ui ti sinagoga. Tsa' tili yic'ot Jacobo yic'ot Juan ti' yotot Simón ba' 

chumul Andrés ja'el. 

30Ñolol ti c'amʌjel x'ixic bʌ i ñij'al Simón. Woli' yubin c'ajc. Tsi' bʌc' subeyob 

Jesús c'am jini x'ixic. 

31Tsa' tili Jesús. Tsi' chucbe i c'ʌb, tsi' teche ch'ojyel. Tsa' bʌc' lajmi jini c'ajc. 

Jini x'ixic tsa' caji i we'sañob. 

32Ti ic'ajel, che' bʌjlemix q'uin, jini winicob x'ixicob tsi' pʌyʌyob tilel ba'an Jesús 

pejtelel xc'amʌjelob yic'ot winicob chucbilo' bʌ cha'an cabʌl xibajob. 

33Ti pejtelelob tsi' tempayob i bʌ ti' ti' otot. 

34Jesús tsi' lajmesa cabʌl xc'amʌjelob leco tac bʌ i chʌmel. Tsi' choco loq'uel 

cabʌl xibajob. Tsi' tiq'uiyob cha'an ma'anic mi' cajelob ti t'an, come jini xibajob 
tsi' cʌñʌyob Jesús. 

Jesús tsa' ñumi ti Galilea ti subt'an 
(Lc. 4.42-44) 

35Che' bʌ ñumenix ojlil ac'ʌlel che' jal to mi' sʌc'an, tsa' ch'ojiyi Jesús. Tsa' loq'ui 

majlel ti jochol bʌ lum. Ya'i tsi' cha'le oración. 

36Simón yic'ot i pi'ʌlob tsi' sajcayob. 

37Tsi' tajayob. Tsi' subeyob: Ti pejtelelob woli' sajcañet, che'ob. 

38Jesús tsi' subeyob: Conla ti yan tac bʌ tejclum ba' lʌc'ʌl cha'an ya'i mic sub 

t'an ja'el, come jini cha'an tsa' loq'uiyon tilel, che'en. 

39Tsi' subu t'an ti sinagoga tac ti pejtelel Galilea. Tsi' choco loq'uel xibajob. 

Jesús tsi' lajmesa winic am bʌ leco bʌ i tsoy 
(Mt. 8.1-4; Lc. 5.12-16) 

40Juntiquil winic am bʌ leco bʌ i tsoy tsa' tili ba'an Jesús. Tsa' ñocle. Tsi' c'ajtibe 

ti wocol t'an: Mi a wom mi mejlel a lajmesañon, che'en. 

41Jesús tsi' p'unta jini winic. Tsi' sʌts'ʌ i c'ʌb. Tsi' tʌlʌ. Tsi' sube: Com cu. La' 

lajmiquet, che'en. 

42Che' bʌ tsa' ujti ti t'an, tsa' bʌc' lajmi leco bʌ i tsoy. Tsa' sʌq'uesʌnti jini winic. 

43Jesús tsi' wersa sube bajche' yom mi' mel. Tsi' bʌc' choco majlel. 

44Jesús tsi' sube: Chʌcʌ q'uele a bʌ cha'an ma'anic majqui ma' suben chuqui 

tsa' ujti. Cucu. Pʌsʌ a bʌ ba'an motomaj. Ac'ʌ chuqui tsi' subu Moisés ti mandar 
cha'an mi' q'uelob winicob x'ixicob sʌq'esʌbilet, che'en Jesús. 

45Tsa' majli jini winic tsa' bʌ lajmesʌnti. Cabʌl tsa' caji i sub chuqui tsa' ujti. Tsi' 

pucu majlel jini t'an. Jini cha'an ma'anic tsa' mejli ti ochel Jesús ti tejclum che' 
bʌ woli' q'uelob winicob x'ixicob. Ya' jach tsa' ajni ti colem bʌ i tiquiñal pañimil. 
Tsa' tiliyob ba'an Jesús winicob x'ixicob ch'oyolo' bʌ ti pejtelel lum. 

 Marcos 2 

Jesús tsi' lajmesa winic mach bʌ anic i c'ʌjñibal i yoc i c'ʌb 
(Mt. 9.1-8; Lc. 5.17-26) 

1Che' bʌ tsa' ñumi cha'p'ejl uxp'ejl q'uin, tsa' cha' ochi Jesús ti Capernaum. Tsa' 

ubinti ya'an ti otot. 

2Cabʌlob tsi' tempayob i bʌ c'ʌlʌl che' mach jocholix ba' mi' yochelob mi ti' ti' 

otot. Jesús tsi' subeyob i t'an Dios. 

3Tsa' tiliyob winicob woli bʌ i pʌyob tilel ba'an Jesús juntiquil winic mach bʌ anix 

i c'ʌjñibal i yoc i c'ʌb. Woli' ch'uyob tilel chʌntiquil winicob. 

4Che' bʌ ma'anic tsa' mejli i c'otelob ba'an Jesús cha'an cabʌl winicob, tsi' toc 

jamʌyob i jol otot ti' chañelal Jesús. Che' bʌ tsa'ix i jamʌyob tsi' ju'sayob i wʌyib 
ba' ñolol jini mach bʌ anix i c'ʌjñibal i yoc i c'ʌb. 

5Come Jesús tsi' ña'ta wolix i ñopob winicob, tsi' sube jini mach bʌ anix i c'ʌjñibal 

i yoc i c'ʌb: Calobil ñusʌbilix a mul, che'en. 

6Ya' buchulob cha'tiquil uxtiquil sts'ijbayajob. Woliyob ti t'an ti' pusic'al: 

7¿Chucoch che'i mi' cha'len t'an jini winic? Woli ti p'ajoñel. ¿Majqui mi mejlel i 

ñusan mulil? Jini jach Dios. Che' tsi' yʌlʌyob ti' pusic'al. 

8Jesús tsi' bʌc' ña'ta ti' pusic'al chuqui woli' ña'tañob. Tsi' subeyob: ¿Chucoch 

che'i mi la' cha'len t'an ti la' pusic'al? che'en. 

9¿Baqui bʌ ñumen wocol mic suben jini c'am bʌ? ¿Ñumen wocol ba mic suben: 

“Ñusʌbilix a mul” o ñumen wocol ba mic suben: “Ch'ojyen, teche a wʌyib, 
cha'len xʌmbal”? 

10Pero cha'an mi la' ña'tan an i p'ʌtʌlel i Yalobil Winic ilayi ti pañimil cha'an mi' 

ñusan mulil (tsi' sube jini c'am bʌ): 

11Mic subeñet: Ch'ojyen, teche a wʌyib, cucu ti a wotot. Che' tsi' yʌlʌ Jesús. 

12Tsa' bʌc' ch'ojyi. Tsi' teche i wʌyib. Tsa' loq'ui majlel ti' wut pejtelelob. Che' 

jini, tsa' toj sajtiyob i pusic'al ti pejtelelob. Tsi' tsictesayob i ñuclel Dios. Tsi' 
yʌlʌyob: Ma'anic ba' tsa' laj q'uele bajche' jini, che'ob. 

Tsa' pʌjyi Leví 
(Mt. 9.9-13; Lc. 5.27-32) 

13Che' bʌ tsa' loq'ui Jesús tsa' cha' majli ti' ti' colem ñajb. Pejtelel winicob tsi' 

tempayob i bʌ ba'an Jesús. Tsi' cʌntesayob. 

14Che' woli ti xʌmbal majlel tsi' q'uele Leví, i yalobil Alfeo, buchul ba' mi' ch'ʌjmel 

tojoñel. Jesús tsi' sube: Tsajcañon, che'en. Tsa' wa'le Leví. Tsi' tsajca majlel 
Jesús. 

15Jesús tsa' majli ti' yotot Leví. Tsa' buchle ti' t'ejl mesa yic'ot xcʌnt'añob i 

cha'an. Ya' buchulob ja'el cabʌl xch'ʌm tojoñelob yic'ot xmulilob. Come cabʌl 
winicob tsi' tsajcayob tilel. 

16Jini fariseojob yic'ot xcʌntesa mandarob tsi' q'ueleyob woli ti we'el Jesús yic'ot 

xch'ʌm tojoñelob yic'ot xmulilob. Tsi' c'ajtibeyob xcʌnt'añob i cha'an: ¿Chucoch 
mi' cha'len we'el uch'el yic'ot xch'ʌm tojoñelob yic'ot xmulilob? che'ob. 

17Che' bʌ tsi' yubi Jesús tsi' subeyob: Jini c'oc'o' bʌ mach yomobic ts'ʌcʌntel, 

cojach jini c'amo' bʌ. Ma'anic tsa' tiliyon cha'an mic pʌy jini toj bʌ winicob. Tsa' 
tiliyon cha'an mic pʌy xmulilob. 

C'ajtibal cha'an ch'ajb 
(Mt. 9.14-17; Lc. 5.33-39) 

18Woliyob ti ch'ajb jini xcʌnt'añob i cha'an Juan yic'ot i cha'año' bʌ fariseojob. 

Tsa' tili i c'ajtibeñob Jesús: ¿Chucoch mi' cha'leñob ch'ajb jini xcʌnt'añob i 
cha'an Juan yic'ot i cha'año' bʌ fariseojob? ¿Chucoch ma'anic mi' cha'leñob 
ch'ajb xcʌnt'añob a cha'an? che'ob. 

19Jesús tsi' subeyob: ¿Mu' ba mejlel i cha'leñob ch'ajb xmel q'uiñob che' ya'to 

añob yic'ot jini winic woli bʌ ti ñujpuñijel? Che' ya' to an jini winic woli bʌ ti 
ñujpuñijel mach mejlicob ti ch'ajb. 

20Tal to i yorajlel che' mi caj i pʌjyel majlel xñujpuñel. Ti jim bʌ ora mi caj i 

cha'leñob ch'ajb. 

21Ma'anic majqui mi' c'ʌn tsijib pisil cha'an mi' lʌw tsucul bʌ i pislel. Mi che' tsi' 

mele mi' tsijlel majlel tsucul bʌ pisil ba'an jini tsiji' bʌ i lʌjwil jinto ñumen colem i 
tsijlemal. 

22Che' ja'el ma'anic majqui mi' yotsan tsijib vino ti tsucul bʌ i yajñib melbil bʌ i 

pʌchi. Mi tsi' yotsa jini vino mi' tojmel i yajñib. Mi' jilel jini vino, che' ja'el mi' jilel i 
yajñib. Yom mi' yotsʌntel tsijib vino ti tsiji' bʌ i yajñib, che'en Jesús. 

Xcʌnt'añob tsi' tuc'uyob i wut jam ti' q'uiñilel c'aj o 
(Mt. 12.1-8; Lc. 6.1-5) 

23Ti jump'ejl q'uin che' mi' c'ajob i yo, tsa' ñumi majlel Jesús ba' pʌc'bil jam 

c'uxbil bʌ i wut. Che' woliyob ti xʌmbal majlel jini xcʌnt'añob i cha'an, tsa' caji i 
tuc'beñob c'uxbil bʌ i wut jam. 

24Jini fariseojob tsi' subeyob Jesús: Awilan, ¿chucoch mi' cha'leñob chuqui 

tic'bil ti jini q'uin che' mi laj c'aj la co? che'ob. 

25Jesús tsi' subeyob: ¿Mach ba anic tsa' la' q'uele ti jun chuqui tsi' cha'le David 

che' bʌ tsi' yubi wocol? Tsi' yubi wi'ñal yic'ot i pi'ʌlob. 

26Tsa' ochi ti' yotot Dios che' ya'an Abiatar ti' ye'tel ti c'ax ñuc bʌ motomaj. David 

tsi' c'uxu jini waj tsa' bʌ ajq'ui ti mesa. Tic'bil ti mandar cha'an ma'anic mi' c'uxob. 
Cojach motomajob mi mejlel i c'uxob. David tsi' yʌq'ueyob i c'ux i pi'ʌlob ja'el, 
che'en. 

27Jesús tsi' subeyob ja'el: Aq'uebilob winicob x'ixicob jini q'uin che' mi laj c'aj la 

co. Jini q'uin cha'añʌch i wenlel winicob x'ixicob. Mach melbilobic winicob 
x'ixicob cha'an mi' yʌq'ueñob i ñuclel i q'uiñilel c'aj o. 

28Jini cha'an i Yalobil Winic i Yumʌch ja'el i q'uiñilel c'aj o, che'en. 

 Marcos 3 

Winic am bʌ tiquin bʌ i c'ʌb 
(Mt. 12.9-14; Lc. 6.6-11) 

1Tsa' cha' ochi Jesús ti sinagoga. Ya'an juntiquil winic tiquin bʌ i c'ʌb. 

2Woli' wen q'uelob cha'an mi' ña'tañob mi muc'ʌch i lajmesan jini winic ti jini 

q'uin che' mi' c'ajob i yo, come yomob i jop'ben i mul. 

3Jesús tsi' sube jini winic tiquin bʌ i c'ʌb: La' ilayi. Ch'ojyen, ochen ilayi ti ojlil, 

che'en. 

4Jesús tsi' c'ajtibeyob: ¿Baqui bʌ tic'bil ti melol ti jini q'uin che' mi laj c'aj la co? 

¿Jim ba chuqui uts'at? ¿O jim ba chuqui jontol? ¿Tic'bil ba coltaya cha'an jini 
woli bʌ ti chʌmel? ¿O tic'bil ba tsʌnsa? che'en. Ñʌch'ʌl tsa' cʌleyob. 

5Mich' tsi' joy q'ueleyob Jesús, come ch'ijiyem tsi' yubi cha'an i tsʌtslelob i 

pusic'al. Tsi' sube jini winic: Sʌts'ʌ a c'ʌb, che'en. Tsi' sʌts'ʌ. Tsa' wen'esʌnti i 
c'ʌb. 

6Tsa' loq'uiyob majlel fariseojob. Tsi' temeyob i t'an yic'ot jini herodiañob ti' 

contra Jesús cha'an yomob i tsʌnsan. 

Bajc'ʌl winicob x'ixicob ti' ti' ñajb 

7Jesús tsi' tʌts'ʌ i bʌ. Tsa' majli ti colem ñajb yic'ot xcʌnt'añob i cha'an. Bajc'ʌl 

winicob x'ixicob ch'oyolo' bʌ ti Galilea tsi' tsajcayob. 

8Bajc'ʌl ch'oyolo' bʌ ti Judea, yic'ot ti Jerusalén, yic'ot ti Idumea, yic'ot ti junwejl 

Jordán ja', yic'ot ti' joytilel Tiro yic'ot Sidón, tsa' tiliyob ba'an Jesús che' bʌ tsi' 
yubiyob pejtelel chuqui tsi' mele. 

9Tsi' sube xcʌnt'añob cha'an mi' chajpʌbeñob barco cha'an ma'anic mi' ñet'ob, 

come cabʌlob. 

10Come Jesús tsa'ix i lajmesa cabʌlob. Jini cha'an pejtelel año' bʌ i c'amʌjel tsi' 

wersa lʌc'tesayob i bʌ, come yomob i tʌl. 

11Jini xibajob che' bʌ tsi' q'ueleyob, tsi' pʌc chocoyob i bʌ ti' tojel Jesús. Ti c'am 

bʌ t'an tsi' yʌlʌyob: Jatet i Yalobilet Dios, che'ob. 

12Jesús tsi' wersa tiq'ui xibajob cha'an ma'anic mi' yʌc'ob ti cʌjñel. 

Tsi' yajca lajchʌntiquil 
(Mt. 10.1-4; Lc. 6.12-16) 

13Ti wi'il Jesús tsa' letsi majlel ti wits. Tsi' pʌyʌyob tilel majqui yom i pʌy. Tsa' 

tiliyob ba'an. 

14Jesús tsi' wa'choco lajchʌntiquil cha'an mi' yajñelob yic'ot, cha'an ja'el mi' 

chocob majlel ti subt'an. 

15Tsi' yʌq'ueyob i p'ʌtʌlel cha'an mi' lajmesañob xc'amʌjelob, cha'an mi' chocob 

loq'uel xibajob. 

16Jiñʌch i c'aba'ob jini lajchʌntiquil: Simón tsa' bʌ otsʌbenti i c'aba' Pedro; 

17Jacobo i yalobil Zebedeo, Juan i yijts'in Jacobo tsa' bʌ otsʌbenti i cha'chajplel 

i c'aba' Boanerges, am bʌ i sujmlel: “Winicob mu' bʌ i cha'leñob c'am bʌ t'an 
bajche' chajc”; 

18Andrés, yic'ot Felipe, yic'ot Bartolomé, yic'ot Mateo, yic'ot Tomás, yic'ot 

Jacobo i yalobil Alfeo; yic'ot Tadeo, yic'ot Simón jini cananista, 

19yic'ot Judas Iscariote, jini tsa' bʌ i yʌc'ʌ Jesús ti' c'ʌb i contra. Tsa' sujtiyob ti 

otot. 

P'ajoñel ti' contra Ch'ujul bʌ Espíritu 
(Mt. 12.22-30; Lc. 11.14-23; 12.10) 

20Tsi' cha' tempayob i bʌ cabʌl winicob x'ixicob. Ma'anic tsa' mejliyob ti c'ux waj. 

21Che' bʌ tsi' yubiyob i pi'ʌlob Jesús, tsa' tiliyob cha'an mi' chucob come tsi' 

yʌlʌyob: Sojquem i jol, che'ob. 

22Pero jini sts'ijbayajob loq'uemo' bʌ ti Jerusalén tsi' yʌlʌyob: Ochem Beelzebú 

ti' pusic'al. Ti' p'ʌtʌlel i yum xibajob mi' choc loq'uel xibajob, che'ob. 

23Jini cha'an Jesús tsi' pʌyʌyob tilel. Tsi' pejcayob ti lajiya tac. Tsi' yʌlʌ: ¿Bajche' 

mi mejlel i choc loq'uel i bʌ Satanás? 

24Mi tsi' t'oxoyob i bʌ ti leto jini año' bʌ ti' wenta juntiquil yumʌl, mach mejlic ti 

jalijel i yumʌntel. 

25Mi tsi' t'oxoyob i bʌ ti leto jini chumulo' bʌ ti jump'ejl otot, mach mejlicob ti 

jalijel. 

26Che'i ja'el mi tsi' bajñel contraji i bʌ Satanás ti leto mach mejlic ti jalijel. Che' 

jini mux i jilel. 

27Ma'anic majqui mi' mejlel ti ochel ti' yotot p'ʌtʌl bʌ winic cha'an mi' chilben 

loq'uel i chubʌ'an mi ma'anic tsi' ñaxan cʌchʌ jini p'ʌtʌl bʌ winic. Che' mi' yujtel 
i cʌch mi mejlel i chilben loq'uel i chubʌ'an. 

28Isujm mic subeñetla mi caj i ñusʌbentelob pejtelel i mul winicob yic'ot pejtelel 

mu' bʌ i subob ti p'ajoñel. 

29Pero majqui jach mi' cha'len p'ajoñel ti' contra jini Ch'ujul bʌ Espíritu ma'anic 

ba' ora mi caj i ñusʌbentel i mul. An i mul ti pejtelel ora, che'en Jesús. 

30Come tsi' yʌlʌyob: An i xibʌjlel, che'ob. 

I ña' yic'ot i yijts'iñob Jesús 
(Mt. 12.46-50; Lc. 8.19-21) 

31Tsa' tiliyob i yijts'iñob Jesús yic'ot i ña'. Ya' wa'alob ti jumpat. Tsi' chocoyob 

majlel t'an ba'an Jesús cha'an mi' pʌyob loq'uel. 

32Ya' buchulob winicob x'ixicob ti' joytilel Jesús. Tsi' subeyob: Awilan, ya'an a 

ña' ti jumpat yic'ot a wijts'iñob. Woli' pʌyetob, che'ob. 

33Jesús tsi' subeyob: ¿Majqui c ña'? ¿Majqui quijts'iñob? che'en. 

34Che' bʌ tsi' joy q'uele jini buchulo' bʌ ti' joytilel, Jesús tsi' subeyob: Awilan, c 

ña'etla quijts'iñetla. 

35Come majqui jach mi' cha'len chuqui yom Dios, jiñʌch quijts'in, quijti'an, yic'ot 

c ña', che'en. 

 Marcos 4 

Lajiya cha'an xwejch'uya pac' 
(Mt. 13.1-15, 18-23; Lc. 8.4-15) 

1Jesús tsa' cha' caji ti cʌntesa ti' ti' colem ñajb. Tsi' tempayob i bʌ bajc'ʌl winicob 

x'ixicob ba'an. Jini cha'an tsa' ochi Jesús ti buchtʌl ti barco am bʌ ti colem ñajb. 
Ya' añob ti lum winicob x'ixicob ti' t'ejl colem ñajb. 

2An cabʌl chuqui tsi' cʌntesayob ti lajiya tac. Tsi' subeyob ti cʌntesa: 

3Ubinla: Awilan, jini xpac' tsa' majli i wejch'un pac'. 

4Che' woli i wejch'un majlel tsa' yajli ts'ita' ti bij. Tsa' tili te'lemut. Tsi' c'uxu. 

5Yambʌ tsa' yajli ti xajlelol ba' ma'anic cabʌl lum. Ti ora tsa' pasi come ma'anic 

i lumil. 

6Che' bʌ tsa' chañ'a jini q'uin, ticʌw q'uin tsi' yubi. Tsa' tiqui come ma'anic i wi'. 

7Yambʌ tsa' yajli ti ch'ixol. Che' bʌ tsa' coli jini ch'ix, tsi' tsʌnsa. Ma'anic tsi' yʌc'ʌ 

i wut. 

8Yambʌ tsa' yajli ti wen bʌ lum. Tsa' pasi, tsa' coli. Tsi' yʌc'ʌ i wut. Jujump'ejl 

pac' tsi' yʌc'ʌ i wut ti lujump'ejl i cha'c'al, ti uxc'al, ti joc'al, che'en Jesús. 

9Jesús tsi' subeyob: Jini am bʌ i chiquin cha'an mi' yubin, la' i yubin, che'en. 

10Baqui ora an ti' bajñelil, jini año' bʌ ti' joytilel yic'ot jini lajchʌntiquil tsi' 

c'ajtibeyob i sujmlel jini lajiya. 

11Jesús tsi' subeyob: Tsa'ix aq'uentiyetla la' cʌn i sujmlel cha'an i yumʌntel Dios 

mach bʌ tsictiyemic ti yambʌ ora. Pero mic lu' subeñob ti lajiya tac jini mach bʌ 
ochemobic, 

12cha'an ma'anic mi' c'otel i wut jini woli bʌ i q'uelob, cha'an ma'anic mi' 

ch'ʌmbeñob isujm jini woli bʌ i yubiñob, ame i sutq'uiñob i bʌ, ame ñusʌbenticob 
i mul, che'en. 



1611 

 

Chol de Tumbalá Bible 
© Bible Society of Mexico. 

  
 

 

13Jesús tsi' subeyob: ¿Mach ba anic mi la' ch'ʌmben isujm jini lajiya? ¿Bajche' 

che' jini, mi mejlel la' ch'ʌmben isujm pejtelel lajiya tac? che'en. 

14Jini xwejch'uya pac', jiñʌch mu' bʌ i puc jini t'an. 

15Jini año' bʌ ti' ti' bij jiñobʌch jini otsʌbil bʌ jini t'an ti' pusic'al. Che' mi' yubiñob 

jini t'an, ti ora mi' tilel Satanás i chilbeñob loq'uel jini t'an tsa' bʌ ochi ti' pusic'al. 

16Che' ja'el, jini wejch'ubil bʌ ti xajlelol jiñobʌch mu' bʌ i yubiñob jini t'an. 

Tijicñayob mi' bʌc' jac'ob. 

17Pero ma'anic i wi' ti' pusic'al. Jini cha'an ts'i'ta jach mi' jalijelob. Come che' mi' 

tilel wocol yic'ot i tic'lʌntel cha'an jini t'an, ti ora mi' tejchel tile bixel bʌ i pusic'al. 

18Jini wejch'ubil bʌ ti ch'ixol jiñobʌch mu' bʌ i yubiñob jini t'an. 

19Pero i ye'tel ti jini pañimil, yic'ot i mulʌntel chubʌ'añʌl, yic'ot i mulʌntel chuqui 

tac yomob, mi' yochel ti' pusic'al. Mi' jisan jini t'an cha'an ma'anic mi' yʌc' i wut. 

20Jini wejch'ubil bʌ ti wen bʌ lum jiñobʌch mu' bʌ i yubiñob jini t'an. Mi' jac'ob. 

Mi' yʌc'ob i wut ti lujump'ejl i cha'c'al, ti uxc'al, ti jo'c'al. Che' tsi' yʌlʌ Jesús. 

Jini mucul tac mi' caj ti pʌstʌl 
(Lc. 8.16-18) 

21Che' ja'el tsi' subeyob: ¿Mu' ba la' ch'ʌm tilel candil cha'an mi la' ñup' ti chiquib 

mi ti' yebal ch'ac? ¿Mach ba anic mi la' joc'chocon ti' joc'lib? 

22Come ma'anic mucul tac bʌ mach bʌ anic mi' caj ti pʌstʌl. Pejtelel jini mach 

bʌ tsictiyemic mi caj i yʌjq'uel ti tsictiyel. 

23Mi an majqui an i chiquin cha'an mi' yubin, la' i yubin, che'en. 

24Jesús tsi' subeyob ja'el: Chʌcʌ q'uele la' bʌ cha'an jini mu' bʌ la' wubin. Che' 

bajche' mi la' p'isben winicob che'ʌch mi caj la' wʌq'uentel. Ñumen cabʌl mi caj 
la' p'isbentel jatetla mu' bʌ la' wubin. 

25Come jini am bʌ i cha'an mu' to caj i yʌq'uentel yambʌ. Jini mach bʌ anic i 

cha'an mi caj i lu' chilbentel chuqui an i cha'an, che'en. 

Lajiya cha'an pac' 

26Jesús tsi' yʌlʌ: Lajalʌch i yumʌntel Dios bajche' winic mu' bʌ i wejch'un pac' ti 

lum. 

27Mi' cha'len wʌyel. Mi' ch'ojyel. Che'ʌch mi' ñumel ac'ʌlel yic'ot q'uiñil. Jini pac' 

mi' bots'an, mi' colel. Jini winic ma'anic mi' ña'tan bajche' mi' colel. 

28Come jini lum mi' yʌc' ti colel jini pac' ti' bajñel, ñaxan i yopol, wi'il i te'el, wi'il 

colem bʌ i wut ti' te'el. 

29Che' c'ʌñix i wut, ti ora jini winic mi' tsep ti machit che' i yorajlelix mi' lojtel i 

wut, che'en Jesús. 

Lajiya cha'an i pac' mostaza 

(Mt. 13.31-35; Lc. 13.18-19) 

30Jesús tsi' yʌlʌ: ¿Chuqui yic'ot mi mejlel lac lajin i yumʌntel Dios? ¿Chuqui ti 

lajiya yom mi lac sub? 

31Lajalʌch bajche' i bʌc' mostaza. Ma'anic yambʌ pac' ti pañimil ñumen biq'uit 

bʌ bajche' jini mu' bʌ i wejch'untel ti lum. 

32Che' wejch'ubilix, mi' colel jinto mi' ñusan i chanlel pejtelel yan tac bʌ pimel. 

Mi' yʌc' colem tac i c'ʌb. Jini cha'an te'lemut mi' mel i c'u' ti' yʌxñʌlel, che'en. 

33Tsi' subeyob i t'an Dios ti cabʌl lajiya tac che' bajche' jini. I p'isol jach tsi' 

subeyob bajche' tsa' mejli i yubiñob. 

34Jini jach ti lajiya tsi' pejcayob. Che' añob ti' bajñel yic'ot xcʌnt'añob i cha'an 

tsi' subeyob pejtelel i sujmlel. 

Jesús tsi' tiq'ui p'ʌtʌl bʌ ic' 
(Mt. 8.23-27; Lc. 8.22-25) 

35Ti jini jach bʌ q'uin ti ic'ajel Jesús tsi' subeyob: La' c'axiconla ti junwejl ñajb, 

che'en. 

36Tsi' subeyob majlel winicob x'ixicob. Tsi' pʌyʌyob majlel Jesús che' ya'to an ti 

barco. Ya'an ja'el yambʌ barco tac yic'ot. 

37Tsa' tejchi wen p'ʌtʌl bʌ ic'. Tsa' caji i wec'ulan ochel ja' ti barco jinto wolix ti 

bujt'el. 

38Wʌyʌlix Jesús ti c'ʌnjol ti wi'ipat ti' mal barco. Tsa' tili i ñijcañob. Tsi' subeyob: 

Maestro, ¿mach ba wolic a p'is ti wenta mi caj lac jilel? che'ob. 

39Tsa' ch'ojyi Jesús. Tsi' tiq'ui ic'. Tsi' sube colem ñajb: Ñʌjch'en, lajmen, che'en. 

Tsa' lajmi ic'. Ñʌch'ʌcña pañimil. 

40Jesús tsi' subeyob: ¿Chucoch woliyetla ti bʌq'uen? ¿Chucoch ma'anic mi la' 

ñop? che'en. 

41Wen cabʌl woliyob ti bʌq'uen. Tsi' c'ajtibeyob i bʌ: ¿Majqui jini? come jini ic' 

ja'el yic'ot jini colem ñajb mi' jac'ben i t'an, che'ob. 

 Marcos 5 

Jini am bʌ i xibʌjlel ti' lumal geraseñob 
(Mt. 8.28-34; Lc. 8.26-39) 

1Tsa' c'otiyob ti junwejl colem ñajb ti' lumal jini geraseñob. 

2Che' bʌ tsa' loq'ui Jesús ti barco, juntiquil winic am bʌ i xibʌjlel tsa' loq'ui ba'an 

i yotlel tac ch'ujlelʌl. Tsa' tili i taj Jesús. 

3Jini winic tsa' chumle ba'an i yotlel tac ch'ujlelʌl. Ma'anix majqui tsa' mejli i wen 

cʌch mi ti cadena. 

4Come cabʌl tsa' wen cʌjchi i yoc i c'ʌb ti cadena yic'ot ti' ñejt'ib. Ti ora tsi' bic'ti 

ts'oco jini cadena. Tsi' top'o i ñejt'ib. Ma'anic majch tsa' mejli i chʌn tic'. 

5Ti pejtelel ora, ti q'uiñil ti ac'ʌlel, woli ti oñel ya' ti wits yic'ot ya' ba'an i yotlel 

ch'ujlelʌl tac. Cabʌl tsi' lowo i bʌ ti xajlel. 

6Che' bʌ tsi' ñajti q'uele Jesús, tsa' tili ti ajñel. Tsi' ch'ujutesa. 

7Wen c'am tsi' cha'le t'an ti oñel. Tsi' yʌlʌ: ¿Chuqui i ye'tel ma' tilel ba' añon 

Jesús, i Yalobilet bʌ Dios jini C'ax Ñuc bʌ? Mij c'ajtibeñet ti wocol t'an ti' c'aba' 
Dios mach a tic'lañon, che'en. 

8Come Jesús tsi' sube: Loq'uen ti jini winic, xiba, che'en. 

9Jesús tsi' c'ajtibe: ¿Chuqui a c'aba'? che'en. Tsi' jac'ʌ: J c'aba' Legión come 

cabʌlon lojon, che'en. 

10Jini xiba tsi' c'ajtibe ti wocol t'an cha'an ma'anic mi' chocob loq'uel ti' lumal. 

11Ya' ti wits woliyob ti buc'bal bajc'ʌl chitam. 

12Pejtelel jini xibajob tsi' c'ajtibeyob ti wocol t'an: Subeñon lojon majlel ba'an 

chitam. La' ochicon lojon ti' mal, che'ob. 

13Jesús tsi' bʌc' ac'ʌ i t'an cha'an mi' yochel. Jini xibajob tsa' loq'uiyob. Tsa' 

ochiyob ti chitam. Ti ajñel jini chitam tsa' laj jubi ti xitil bʌ wits. Tsa' ochi ti colem 
ñajb. Tsa' laj chʌmi ti ja'. An che' bajche' jo'bajc' chitam. 

14Jini xcʌnta chitamob ti ajñel tsa' majliyob ya' ti tejclum yic'ot ti xchumtʌl tac. 

Tsi' subuyob chuqui tsa' ujti. Tsa' loq'uiyob tilel winicob x'ixicob cha'an mi' 
q'uelob chuqui tsa' ujti. 

15Tsa' tiliyob ba'an Jesús. Tsi' q'ueleyob jini tsa' bʌ tic'lʌnti cha'an xiba che' 

chucbil i cha'an cabʌl xibajob. Ya' buchul, lʌpʌl i bujc, anix i pusic'al. Tsi' 
cha'leyob bʌq'uen. 

16Jini winicob tsa' bʌ i q'ueleyob tsi' subeyob chuqui tsa' tumbenti jini chucbil bʌ 

i cha'an xibajob yic'ot jini chitam tac. 

17Tsa' caji i c'ajtibeñob Jesús ti wocol t'an cha'an mi' loq'uel majlel Jesús ti' 

lumalob. 

18Che' bʌ tsa' ochi Jesús ti barco, jini winic tsa' bʌ tic'lʌnti cha'an xibajob tsi' 

c'ajtibe wocol t'an come yom ajñel yic'ot Jesús. 

19Jesús ma'anic tsi' pʌyʌ. Tsi' sube: Cucu ti a wotot ba'an a pi'ʌlob. Subeñob 

chuqui tac ñuc tsi' melbeyet a Yum. Subeñob bajche' tsi' p'untayet, che'en. 

20Tsa' majli jini winic. Tsa' caji i puc t'an ya' ti Decápolis. Tsi' subu chuqui tac 

ñuc tsi' melbe Jesús. Tsa' toj sajtiyob i pusic'al ti pejtelelob. 

Jairo tsi' c'ajti i coltʌntel i yalobil 
(Mt. 9.18-20; Lc. 8.40-42) 

21Che' bʌ tsa' cha' c'axi Jesús ti junwejl ja' ti barco, tsi' tempayob i bʌ cabʌl 

winicob x'ixicob ti' joytilel. Ya'an Jesús ti' ti' colem ñajb. 

22Tsa' tili juntiquil i yum sinagoga, i c'aba' Jairo. Che' bʌ tsi' q'uele Jesús, Jairo 

tsi' ñocchoco i bʌ ba'an. 

23Tsi' c'ajtibe wocol t'an. Tsi' sube: Wolix ti chʌmel xch'oc bʌ calobil. La' ac'ʌ a 

c'ʌb ti' tojlel jini xch'oc cha'an mi' lajmel cha'an mi' colel, che'en. 

24Jesús tsa' majli yic'ot. Cabʌl winicob x'ixicob tsi' tsajcayob majlel. Tsi' joy 

ñet'eyob. 

Tsi' tʌlʌ i bujc Jesús juntiquil x'ixic 
(Mt. 9.20-22; Lc. 8.43-48) 

25Pero an juntiquil x'ixic mach bʌ anic tsa' wis tijq'ui i bec' i ch'ich'el lajchʌmp'ejl 

jab. 

26Cabʌl wocol tsi' yubi cha'an cabʌl sts'ʌcayajob. Tsi' laj jisa pejtelel i chubʌ'an 

cha'an i tojol i ts'ʌcʌntel. Ma'anic tsa' wis c'oc'a, pero tsa' utsi caji i c'amʌjel. 

27Che' bʌ tsi' yubi chuqui tsi' mele Jesús, tsa' tili jini x'ixic ti' pat Jesús ba' 

tempʌbilob winicob. Tsi' tʌlbe i pislel. 

28Jini x'ixic tsi' yʌlʌ ti' pusic'al: Mi tsa jach c tʌlbe i pislel, mi caj j c'oc'an, che'en. 

29Ti ora jach tsa' tijq'ui i bec' i ch'ich'el. Tsi' yubi ti' bʌc'tal lajmenix i c'amʌjel. 

30Yujil Jesús tsa' c'ʌjñi i p'ʌtʌlel. Tsi' bʌc' sutq'ui i bʌ ba' joyol i cha'an winicob 

x'ixicob. Tsi' c'ajtibeyob: ¿Majqui tsi' tʌlʌ c pislel? che'en. 

31Jini xcʌnt'añob i cha'an tsi' jac'ʌyob: Awilan woli' joy ñet'et winicob x'ixicob. 

¿Chucoch ma' c'ajtibeñon lojon majqui tsi' tʌlʌyet? che'ob. 

32Jesús tsi' can q'uele winicob x'ixicob cha'an mi' q'uel majqui tsi' tʌlʌ. 

33Tsa' tili jini x'ixic, tsiltsilña ti bʌq'uen, come yujil chuqui tsi' mele Jesús ti' tojlel. 

Tsi' ñocchoco i bʌ ti' tojel Jesús. Tsi' sube pejtelel i sujmlel. 

34Jesús tsi' sube: Calobil, tsa' lajmiyet cha'an tsa' ñopoyon. Cucu ti' ñʌch'tilel a 

pusic'al. Ajñen ti a c'oc'lel, che'en. 

Tsi' teche ch'ojyel i yalobil Jairo 
(Mt. 9.23-26; Lc. 8.49-56) 

35Che' woli to ti t'an, tsa' tili cha'tiquil uxtiquil winicob loq'uemo' bʌ ti' yotot i yum 

sinagoga. Tsi' yʌlʌyob: Chʌmenix xch'oc bʌ a walobil. ¿Chucoch wola' chʌn 
mʌcben q'uin jini Maestro? che'ob. 

36Pero che' bʌ tsi' yubi Jesús chuqui tsi' yʌlʌyob, tsi' sube i yum sinagoga: Mach 

a cha'len bʌq'uen, chʌn ñopo ti a pusic'al, che'en. 

37Jesús tsi' tiq'ui winicob x'ixicob cha'an ma'anic mi' tsajcañob majlel. Jini jach 

tsi' pʌyʌ majlel Pedro yic'ot Jacobo yic'ot Juan i yijts'in Jacobo. 

38Tsa' tili ti' yotot i yum sinagoga. Tsi' q'uele ju'ucñayob ti uq'uel winicob x'ixicob. 

C'am woliyob ti uq'uel. 

39Che' bʌ tsa' ochi, tsi' c'ajtibeyob: ¿Chucoch ju'ucñayetla? ¿Chucoch woliyetla 

ti uq'uel? Jini xch'oc mach chʌmenic. Woli ti wʌyel, che'en. 

40Jini winicob x'ixicob tsi' tse'tayob. Pero Jesús tsi' chocoyob loq'uel ti pejtelel. 

Tsi' pʌyʌ i tat i ña' jini xch'oc yic'ot jini año' bʌ yic'ot. Tsa' ochi ba' ñolol jini xch'oc. 

41Tsi' chucbe i c'ʌb xch'oc. Tsi' sube: Talita cumi, che'en. Mi' yʌl ti lac t'an: 

Xch'oc, mic subeñet, ch'ojyen. 

42Ti ora tsa' ch'ojyi jini xch'oc. Tsi' cha'le xʌmbal come anix lajchʌmp'ejl i jabilel. 

Ti junyajlel tsa' toj sajtiyob i pusic'al ti pejtelelob. 

43Jesús tsi' wersa subeyob cha'an ma'anic mi' subeñob i pi'ʌlob mi juntiquilic. 

Tsi' subeyob cha'an mi' we'sañob jini xch'oc. 

 Marcos 6 

Tsa' ts'a'lenti Jesús ya' ti Nazaret 
(Mt. 13.53-58; Lc. 4.16-30) 

1Jesús tsa' loq'ui ya'i. Tsa' tili ti' lumal. Jini xcʌnt'añob i cha'an tsi' tsajcayob 

majlel. 

2Ti' q'uiñilel c'aj o Jesús tsa' caji ti cʌntesa ti sinagoga. Tsa' toj sajti i pusic'al 

cabʌlob che' bʌ tsi' yubibeyob i t'an. Tsi' yʌlʌyob: ¿Baqui tsi' taja pejtelel jini? 
¿Chuqui i ña'tʌbal tsa' bʌ aq'uenti? Wen ñuc i ye'tel mu' bʌ i mel ti' c'ʌb. 

3¿Mach ba jinic xjuc'te', i yalobil María, i yʌscun Jacobo yic'ot José yic'ot Judas 

yic'ot Simón? ¿Mach ba wʌ'ic an i yijti'añob la quic'ot? che'ob. Tsa' caji i 
mich'leñob. 

4Jesús tsi' subeyob: Mi' q'uejlel ti ñuc pejtel x'alt'an. Pero ma'anic mi' q'uejlel ti 

ñuc ya' ti' lumal yic'ot ti' tojlel i pi'ʌlob yic'ot ti' yotot, che'en. 

5Ma'anic tsa' mejli i mel ñuc bʌ i ye'tel ya'i. Tsa jach i yʌc'ʌ i c'ʌb ti cha'tiquil 

uxtiquil xc'amʌjelob. Tsi' lajmesayob. 

6Ch'ijiyem i pusic'al Jesús come ma'anic tsi' ñopoyob. Tsa' ñumi majlel ti tejclum 

tac ti cʌntesa. 

Tsa' chojquiyob majlel ti subt'an lajchʌntiquil 
(Mt. 10.5-15; Lc. 9.1-6) 

7Tsi' pʌyʌ tilel jini lajchʌntiquil. Tsa' caji i chocob majlel ti cha'cha'tiquil. Tsi' 

yʌq'ueyob i p'ʌtʌlel ti' contra xibajob. 

8Tsi' yʌq'ueyob mandar cha'an mach yomic chuqui mi' ch'ʌmob majlel ti bij, 

cojach i te' ti xʌmbal. Ma'anic mi' ch'ʌmob majlel chim, mi waj, mi taq'uin. 

9Tsi' subeyob cha'an mi' lʌpob i cacte'. Mach yomic mi' lʌpob cha'p'ejl i bujc. 

10Tsi' subeyob: Baqui jach mi la' wochel ti otot, jijlenla ya'i jinto mi la' loq'uel 

majlel ti jini tejclum. 

11Baqui jach ma'anic mi' pʌyetla ochel, mi ma'anic mi' jac'beñetla, tijcanla 

loq'uel i ts'ubeñal la' woc che' mi la' majlel, cha'an mi' q'uelob mach wenic 
bajche' tsi' meleyob. Isujm mic subeñetla, ñumen wocol mi caj i yubiñob winicob 
x'ixicob ti jini tejclum ti' yorajlel tojmulil bajche' jini ch'oyolo' bʌ ti Sodoma yic'ot 
ti Gomorra, che'en. 

12Tsa' majliyob jini xcʌnt'añob. Tsi' subuyob t'an cha'an mi' cʌyob i mul winicob 

x'ixicob. 

13Tsi' chocoyob loq'uel cabʌl xibajob. Tsi' bombeyob aceite cabʌl xc'amʌjelob. 

Tsi' lajmesayob. 

Tsa' tsʌnsʌnti Juan tsa' bʌ i yʌc'ʌ ch'ʌmja' 
(Mt. 14.1-12; Lc. 9.7-9) 

14Jini rey Herodes tsi' yubi t'an cha'an Jesús, come tsa' wen cʌjni i c'aba' Jesús. 

Woli' yʌlob: Tsa'ix tejchi ch'ojyel ba'an chʌmeño' bʌ jini Juan tsa' bʌ i yʌc'ʌ 
ch'ʌmja'. Jini cha'an cabʌl mi' tsictiyel i p'ʌtʌlel ti' ye'tel, che'ob. 

15Yaño' bʌ tsi' lon alʌyob: Jiñʌch Elías, che'ob. Yaño' bʌ tsi' lon alʌyob: Jiñʌch 

x'alt'an che' bajche' x'alt'añob ti wajali, che'ob. 

16Che' bʌ tsi' yubi jini t'an Herodes tsi' yʌlʌ: Jiñʌch Juan tsa' bʌ c set' t'ojbe 

loq'uel i bic'. Tsa'ix ch'ojyi loq'uel ba'an chʌmeño' bʌ, che'en. 

17Come Herodes tsi' choco majlel winic cha'an mi' chuc Juan. Tsi' yotsa Juan ti 

cárcel cha'an ti' t'an Herodías, i yijñam Felipe, come Herodes tsi' pʌybe i yijñam 
i yijts'in. 

18Juan tsi' sube Herodes: Tic'bil ti mandar ma' pʌyben i yijñam a wijts'in. 

19Jini cha'an Herodías tsi' loto i mich'ajel ti' pusic'al ti' contra Juan. Yom i 

tsʌnsan. Ma'anic tsa' mejli. 

20Come Herodes tsi' bʌc'ña Juan come yujil tojʌch, yujil ch'ujulʌch. Tsi' cʌnta ti 

uts'at. Che' bʌ tsi' yubibe i t'an Juan cabʌl tsa' caji ti t'an i pusic'al Herodes, pero 
yom i yubiben i t'an Juan. 

21Tsa' tili i yorajlel cha'an mi' mel q'uin Herodes ti' q'uiñilel i jabil. Tsi' pʌyʌ tilel 

yumʌlob yic'ot capitañob yic'ot jini wen chumulo' bʌ ya' ti Galilea. 

22Che' bʌ tsa' ochi i yalobil Herodías, tsi' cha'le son. Tsa' toj ñuc'a i pusic'al 

Herodes yic'ot jini año' bʌ ti mesa. Jini rey tsi' sube jini xch'oc: C'ajtibeñon 
chuqui jach a wom. Mi caj cʌq'ueñet, che'en. 

23Tsi' wersa wa'choco i t'an. Tsi' sube: Chuqui jach ma' c'ajtibeñon mi caj 

cʌq'ueñet c'ʌlʌl ti yojlil c yumʌntel, che'en. 

24Tsa' loq'ui majlel xch'oc, tsi' c'ajtibe i ña': ¿Chuqui yom mij c'ajtiben? che'en. 

I ña' tsi' sube: I jol Juan mu' bʌ i yʌc' ch'ʌmja', che'en. 

25Tsa' bʌc' ochi ba'an jini rey. Tsi' sube: Ti jini jach bʌ ora com ma' pit aq'ueñon 

ti colem latu i jol Juan mu' bʌ i yʌc' ch'ʌmja', che'en. 

26Wen ch'ijiyem i pusic'al jini rey, come mach yomic i bajñel ñusan i t'an cha'an 

tsa'ix i wersa wa'choco i t'an ti' tojlel xq'uiñijelob ti mesa. 

27Ti ora jini rey tsi' choco majlel soldado. Tsi' yʌc'ʌ mandar cha'an mi' ch'ʌjmel 

tilel i jol Juan. 

28Tsa' majli jini soldado. Tsi' set' t'ojbe loq'uel i bic' Juan ya' ti cárcel. Tsi' pit 

ch'ʌmʌ tilel i jol ti colem latu. Tsi' yʌq'ue jini xch'oc. Jini xch'oc tsi' yʌq'ue i ña'. 

29Che' bʌ tsi' yubiyob xcʌnt'añob i cha'an Juan, tsa' tiliyob, tsi' ch'ʌmʌyob majlel 

i bʌc'tal. Tsi' ñolchocoyob ti mucoñibʌl. 

Tsi' we'sa jo'p'ejl mil 
(Mt. 14.13-21; Lc. 9.10-17; Jn. 6.1-14) 

30Jini chocbilo' bʌ majlel ti subt'an tsa' cha' tiliyob ba'an Jesús. Tsi' subeyob 

pejtelel chuqui tsi' cha'leyob yic'ot pejtelel chuqui tsi' cʌntesayob. 

31Jesús tsi' subeyob: Conla ti lac bajñelil ti jochol bʌ lum cha'an mi laj c'aj la co 

ts'ita', che'en. Come an cabʌl tilel ñumelob jax bʌ. Ma'anic tsi' tajbeyob i q'uiñilel 
cha'an mi' cha'leñob we'el. 

32Tsa' majliyob ti barco c'ʌlʌl ti jochol bʌ lum ti' bajñelilob. 

33Cabʌl winicob x'ixicob tsi' q'ueleyob Jesús yic'ot xcʌnt'añob che' bʌ tsa' 

majliyob. Tsi' cʌñʌyob. Jini cha'an ti ajñel tsa' majliyob ti' yoc, ch'oyolo' bʌ ti 
pejtelel tejclum tac ti' joytilel. Ñaxan tsa' c'otiyob. 

34Tsa' loq'ui ti barco Jesús. Tsi' q'uele bajc'ʌl winicob x'ixicob. Tsi' p'untayob 

come lajalob bajche' tiñʌme' mach bʌ anic xcʌntaya i cha'añob. An cabʌl chuqui 
tsa' caji i cʌntesañob. 

35Che' wolix ti bʌjlel q'uin, tsa' tiliyob jini xcʌnt'añob i cha'an ba'an Jesús. Tsi' 

yʌlʌyob: Jochol jini lum. Wolix ti bʌjlel q'uin. 

36Chocoyob majlel cha'an mi' majlelob ti xchumtʌl tac yic'ot ti tejclum tac ti' 

joytilel cha'an mi' mʌñob waj, come ma'anic chuqui mi' c'uxob, che'ob. 

37Jesús tsi' subeyob: Aq'ueñob jatetla chuqui mi' c'uxob, che'en. Tsi' c'ajtibeyob: 

¿A wom ba mic majlel lojon cha'an mic mʌn lojon lujunc'al denario waj cha'an 
mi la cʌq'ueñob i c'ux? che'ob. 

38Jesús tsi' c'ajtibeyob: ¿Jayq'uejl waj an la' cha'an? Cucula, q'uelela, che'en. 

Che' yujilob, tsi' subeyob: Jo'q'uejl yic'ot cha'cojt chʌy, che'ob. 

39Jesús tsi' yʌq'ueyob mandar cha'an mi' subeñob buchtʌl ti pejtelelob ti 

jujunmojt ti yʌjyʌx bʌ jam. 

40Tsa' buchleyob ti jujunmojt ti jo'jo'c'al tac yic'ot ti lujump'ejl i yuxc'al tac. 

41Jesús tsi' ch'ʌmʌ jini jo'q'uejl waj yic'ot cha'cojt chʌy. Che' bʌ tsi' letsa i wut ti 

panchan tsi' cha'le oración. Tsi' xet'e jini waj. Tsi' yʌq'ue xcʌnt'añob i cha'an, 
cha'an mi' pucbeñob winicob x'ixicob. Tsi' xut'u ja'el jini cha'cojt chʌy cha'an mi' 
laj aq'uentelob. 

42Ti pejtelelob tsi' cha'leyob we'el. Tsa' ñaj'ayob. 

43Tsi' lotoyob lajchʌmp'ejl chiquib but'ul ti' xejt'il waj yic'ot chʌy. 

44Jo'p'ejl mil winicob tsi' c'uxuyob waj. 

Jesús tsi' cha'le xʌmbal ti pam ñajb 
(Mt. 14.22-33; Jn. 6.15-21) 

45Jesús tsi' bʌc' sube ochel xcʌnt'añob i cha'an ti barco cha'an ñaxan mi' 

majlelob ti Betsaida ti junwejl ja'. Tsa' bajñel cʌle i subeñob sujtel winicob 
x'ixicob. 

46Che' bʌ tsa' ujti i chocob majlel, tsa' letsi majlel ti bujtʌl cha'an mi' pejcan Dios. 

47Che' ti ic'ajel, ya'an barco ti ojlil colem ñajb. Ya'an Jesús ti lum ti' bajñelil. 

48Tsi' q'uele wocol woli' nijcañob majlel barco jini xcʌnt'añob come jini ic' woli' 

cujob. Che' yomix sʌc'an tsa' tili Jesús ba' añob. Woli ti xʌmbal tilel ti pam ja'. 
Tsi' ña'ta Jesús i ñusañob. 

49Che' bʌ tsi' q'ueleyob woli ti xʌmbal Jesús ti pam ja' jini xcʌnt'añob tsi' lon 

ña'tayob i ch'ujlel jach winic. C'am tsi' cha'leyob oñel. 

50Come ti pejtelel xcʌnt'añob tsi' q'ueleyob. Tsi' wen cha'leyob bʌq'uen. Pero 

Jesús tsi' bʌc' pejcayob. Tsi' subeyob: Tijicñesan la' pusic'al. Come joñoñʌch, 
mach la' cha'len bʌq'uen, che'en. 

51Tsa' ochi Jesús ba' añob ti barco. Tsa' lajmi ic'. Ti junyajlel tsa' toj sajtiyob i 

pusic'al xcʌnt'oñob cha'an bʌq'uen. 

52Come maxto anic tsi' ch'ʌmbeyob isujm chuqui tsa' pʌsbentiyob ti waj, come 

tsʌtsob i pusic'al. 

Jesús tsi' lajmesa xc'amʌjelob ya' ti Genesaret 
(Mt. 14.34-36) 

53Che' bʌ tsa' c'axiyob ti junwejl ja', tsa' c'otiyob ti lum ya' ti Genesaret. Tsi' 

cʌchʌyob barco. 

54Che bʌ tsa' loq'ui Jesús ti barco, ti ora tsi' cʌñʌyob jini winicob x'ixicob. 

55Ti ajñel tsa' majliyob ti pejtelel lum ti' joytilel. Baqui jach tsa' ñumi Jesús tsi' 

ch'uyuyob tilel xc'amʌjelob ti' wʌyib che' bʌ tsi' yubiyob ya'an Jesús. 

56Baqui jach tsa' ochi, mi ti alʌ tejclum mi ti colem tejclum mi ti xchumtʌl tac, 

tsa' tiliyob winicob i ñolchocoñob xc'amʌjelob ti calle. Tsi' c'ajtibeyob ti wocol 

t'an, come yomob i tʌlben anquese jini jach i ti' i pislel Jesús. Pejtelel tsa' bʌ i 
tʌlʌyob tsa' c'oc'ayob. 

 Marcos 7 

Jini mu' bʌ i bibesan winic 
(Mt. 15.1-20) 

1Tsi' tempayob i bʌ fariseojob yic'ot cha'tiquil uxtiquil sts'ijbayajob ch'oyolo' bʌ 

ti Jerusalén. Tsa' tiliyob ba'an Jesús. 

2Tsi' q'ueleyob an xcʌnt'añob i cha'an mu' bʌ i c'uxob waj che' mach pocbilic i 

c'ʌb. Tsi' ts'a'leyob. 

3Come fariseojob yic'ot pejtelel judíojob mi' yesmañob i subal i ñojte'el. Jini 

cha'an, ma'anic mi' cha'leñob we'el mi ma'anic mi' pocob i c'ʌb. 

4Che' mi' sujtelob ti choñonibʌl tac, mi ma'anic mi' pocob i bʌ, ma'anic mi' 

cha'leñob we'el. An to cabʌl i subal i ñojte'el mu' bʌ i bej esmañob. I tilelʌch mi' 
pocob tsima yic'ot p'ejt, yic'ot latu melbil bʌ ti tsucu taq'uin. 

5Jini fariseojob yic'ot sts'ijbayajob tsi' c'ajtibeyob: ¿Chucoch mi' ñusʌbeñob i 

subal lac ñojte'el jini xcʌnt'añob a cha'an? ¿Chucoch mi' cha'leñob we'el che' 
bibi'ob i c'ʌb? che'ob. 

6Jesús tsi' subeyob: Cha'p'ejax la' pusic'al. Isujm chuqui tsi' subu Isaías che' bʌ 

tsi' tajayetla ti t'an che' bajche' ts'ijbubil: “Ti' yej jach mi' subob c ñuclel jini 
winicob x'ixicob, pero ti' pusic'al ma'anic mi' lʌc'oñoñob. 

7Lolom jach mi' ch'ujutesañoñob, come jiñʌch i mandar tac winicob woli bʌ i 

cʌntesañob”, che'en Jesús. 

8Come mi la' cʌyben i mandar Dios. Mi la' wen ñop i subal la' ñojte'el. 

9Mi la' wʌl uts'at mi la' ñusʌben i mandar Dios cha'an mi la' wen ñop i subal la' 

ñojte'el. 

10Moisés tsi' yʌlʌ: “Q'uele ti ñuc a tat a ña'. Jini mu' bʌ i p'aj i tat i ña' mi caj i 

wersa chʌmel”, che'en. 

11Pero jatetla mi la' wʌl uts'at mi subeñob i tat i ña' ma'anic chuqui mi mejlel i 

yʌq'ueñob cha'an mi' coltañob, come Corbán i chubʌ'an mi' yʌlob. (Jini Corbán 
mi' yʌl ti lac t'an: Jiñʌch mu' bʌ cʌq'uen Dios.) 

12Che' jini, ma'anic mi la' wʌq'ueñob i coltan i tat i ña'. 

13Mi la' jisʌben i c'ʌjñibal i t'an Dios cha'an jach i subal la' ñojte'el mu' bʌ la' cha' 

suben la' walobilob. An cabʌl chuqui leco mi la' cha'len che' bajche' jini, che'en. 

14Jesús tsi' cha' pʌyʌ tilel pejtelel winicob x'ixicob. Tsi' subeyob: Ñich'tañon ti la' 

pejtelel. Ch'ʌmbenla isujm, che'en. 

15-16Ti pañimil ma'anic chuqui c'uxbil bʌ mu' bʌ i bibesʌben i pusic'al winicob. 

Jini mu' bʌ i loq'uel ti' pusic'al winic, jiñʌch mu' bʌ i bibesan. Majqui jach an i 
chiquin cha'an mi yubin, la' i yubin. Che' tsi' yʌlʌ Jesús. 

17Jesús tsi' cʌyʌ winicob x'ixicob. Che' bʌ tsa' ochi ti otot, jini xcʌnt'añob i cha'an 

tsi' c'ajtibeyob i sujmlel jini lajiya. 

18Jesús tsi' c'ajtibeyob: ¿Jatetla ja'el, mach ba anic mi la' ch'ʌmben isujm? 

¿Mach ba anic mi la' ña'tan ma'anic mi' bibesan winic jini mu' tac bʌ i yochel ti' 
mal? 

19Come ma'anic mi' yochel ti' pusic'al, jini jach ti' ñʌc'. Ñumel jach mi' ñumel, 

che'en Jesús. Che'ʌch tsi' cʌntesayob sʌc pejtelel i bʌl lac ñʌc'. 

20Jesús tsi' yʌlʌ: Jini mu' bʌ i loq'uel ti winic mi' bibesan winic. 

21Come ch'oyol ti' pusic'al winicob x'ixicob mi' tilel cabʌl jontol bʌ i ña'tʌbal, yic'ot 

i ts'i'lel, yic'ot i tajol i yixic, yic'ot tsʌnsa, 

22yic'ot xujch', yic'ot i mulʌntel chubʌ'añʌl, yic'ot jontolil, yic'ot lotiya, yic'ot i 

bibi'lel, yic'ot tsʌytsʌyna bʌ i pusic'al cha'an i wenlel yaño' bʌ, yic'ot p'ajoñel, 
yic'ot i p'isol i bʌ ti ñuc yic'ot i tontojlel. 

23Come ch'oyol ti' pusic'al winicob mi' tilel pejtelel jini jontolil. Mi' bibesan 

winicob x'ixicob, che'en Jesús. 

X'ixic ch'oyol bʌ ti Sirofenicia 
(Mt. 15.21-28) 

24Tsa' wa'le Jesús, tsa' loq'ui majlel c'ʌlʌl ti' lumal Tiro. Tsa' ochi ti otot. Mach 

yomic mi' ña'tañob mi ya'an, pero ma'anic ba' tsa' mejli ti mucul ajñel. 

25Juntiquil xch'oc an i xibʌjlel. I ña' jini xch'oc tsi' yubi ya'an Jesús. Tsa' bʌc' tili 

i ñocchocon i bʌ ti' tojel. 

26Jini x'ixic griega, ch'oyol ti Sirofenicia. Tsi' c'ajtibe wocol t'an cha'an mi' choc 

loq'uel xiba ti' yalobil. 

27Jesús tsi' sube: La' ñaxan we'sʌntic alobob, come mach uts'atic mi lac chilben 

i waj alobob cha'an mi lac chocben ts'i', che'en. 

28Jini x'ixic tsi' jac'ʌ: Melelʌch c Yum. Pero jini ts'i' ti' yebal mesa mi' c'ux i xujt'il 

i waj alobob, che'en. 

29Jesús tsi' sube: Cha'an jini t'an tsa' bʌ a subeyon mi mejlel a majlel. Tsa'ix 

loq'ui xiba ti a walobil, che'en. 

30Che' bʌ tsa' c'oti x'ixic ti' yotot tsi' taja i yalobil ñolol ti' wʌyib. Loq'uemix jini 

xiba. 

Jesús tsi' lajmesa x'uma' winic 

31Jesús tsa' cha' loq'ui ti lum i c'aba' Tiro. Che' bʌ tsa' ñumi ti Sidón, tsa' c'oti ti 

Galilea ñajb. Woli' xʌn ñumel Decápolis. 

32Winicob x'ixicob tsi' pʌyʌyob tilel juntiquil xcojc. Wocol mi' cha'len t'an. Tsi' 

c'ajtibeyob cha'an mi' yʌc' i c'ʌb ti' jini winic. 

33Jesús tsi' pʌyʌ tilel ti' bajñel, parte an winicob x'ixicob. Tsi' yotsa i yal i c'ʌb ti' 

chiquin. Tsi' cha'le tujb. Tsi' tʌlbe i yac'. 

34Jesús tsi' letsa i wut ti panchan, c'am tsi' jac'ʌ i yo. Tsi' sube: Efata, che'en, 

mu' bʌ i yʌl ti lac t'an: La' jajmic. 

35Tsa' jajmi i chiquin winic. Tsa' jijti i yac'. Toj tsa' loq'ui i t'an. 

36Jesús tsi' wersa subeyob cha'an ma'anic mi' subeñob yaño' bʌ mi juntiquilic. 

Ti jujunyajl che' bʌ tsi' tiq'uiyob, ñumen tsi' pucuyob t'an. 

37C'ax cabʌl tsa' toj sajtiyob i pusic'al winicob x'ixicob. Tsi' yʌlʌyob: Uts'at 

pejtelel chuqui tac tsi' mele. Mi' yʌq'uen i yubin t'an jini xcojc. Mi' yʌq'uen i 
cha'len t'an jini x'uma', che'ob. 

 Marcos 8 

Tsi' we'sa chʌmp'ejl mil 
(Mt. 15.32-39) 

1Ti yambʌ q'uin, che' cha' tempʌbil bajc'ʌl winicob x'ixicob, che' ma'anic chuqui 

mi' c'uxob, Jesús tsi' pʌyʌ tilel xcʌnt'añob i cha'an. Tsi' subeyob: 

2Mic p'untan jini winicob x'ixicob, come uxp'ejlix q'uin wʌ' añob quic'ot. Ma'anic 

chuqui mi' c'uxob. 

3Muq'uic c chocob majlel ti' yotot che' wi'ñayobix, mi' c'un'añob ti bij, come ojlil 

ch'oyolob ti ñajtʌl, che'en. 

4Jini xcʌnt'añob i cha'an tsi' c'ajtibeyob: ¿Baqui mi mejlel i tajtʌl waj ilayi ti jochol 

bʌ lum cha'an mi' we'sʌntelob? che'ob. 

5Jesús tsi' c'ajtibeyob: ¿Jayq'uejl waj an la' cha'an? che'en. Tsi' subeyob: 

Wucq'uejl, che'ob. 

6Jesús tsi' sube winicob x'ixicob cha'an mi' buchtʌlob ti lum. Tsi' ch'ʌmʌ jini 

wucq'uejl waj. Che' bʌ tsi' sube Dios wocolix i yʌlʌ, tsi' xet'e. Tsi' yʌq'ue 
xcʌnt'añob i cha'an, cha'an mi' pucbeñob winicob x'ixicob. Jini xcʌnt'añob tsi' 
yʌq'ueyob. 

7An i cha'añob ja'el ts'ita' chʌy. Jesús tsi' cha'le oración. Tsi' subeyob cha'an mi 

yʌq'ueñob ja'el. 

8Tsi' cha'leyob we'el. Tsa' ñaj'ayob. Tsi' lotoyob i xujt'il, wucp'ejl colem chiquib 

but'ul. 

9An che' bajche' chʌmp'ejl mil tsa' bʌ i c'uxuyob. Ti wi'il Jesús tsi' subeyob 

majlel. 

10Tsa' bʌc' ochi ti barco yic'ot xcʌnt'añob i cha'an. Tsa' majli ya' ti Dalmanuta. 

Yomob i q'uel i yejtal i p'ʌtʌlel Jesús 
(Mt. 16.1-4; Lc. 12.54-56) 

11Jini fariseojob tsa' bʌ tiliyob tsa' caji i contrajiñob ti t'an. Tsi' c'ajtibeyob Jesús 

cha'an mi' pʌsbeñob i yejtal i p'ʌtʌlel ti panchan. Che'i tsi' yilʌbeyob i pusic'al. 

12C'am tsi' jac'ʌ i yo Jesús. Tsi' yʌlʌ: ¿Chucoch yomob i q'uel i yejtal c p'ʌtʌlel 

jini año' bʌ ti pañimil wʌle? Isujm mic subeñetla, ma'anic mi caj i yʌq'uentelob i 
q'uel i yejtal c p'ʌtʌlel jini winicob año' bʌ ti pañimil wʌle, che'en. 

13Jesús tsi' cʌyʌyob. Tsa' cha' ochi ti barco. Tsa' c'axi ti junwejl ja'. 

I levadura fariseojob 
(Mt. 16.5-12) 

14Tsa' ñajʌyi i ch'ʌmob tilel waj. Ya' junq'uejl jach an i waj ti barco. 

15Jesús tsi' subeyob: Chʌcʌ q'uele la' bʌ cha'an i levadura fariseojob yic'ot i 

levadura Herodes, che'en. 

16Tsa' caji i pejcañob i bʌ. Tsi' yʌlʌyob: Ma'anic lac waj, che'ob. 

17Yujil Jesús chuqui woli' yʌlob. Tsi' subeyob: ¿Chucoch woliyetla ti t'an cha'an 

ma'anic la' waj? ¿Mach ba anic mi la' ña'tan? ¿Mach ba anic mi la' ch'ʌmben 
isujm? ¿Tsʌts to ba la' pusic'al? 

18An la' wut. ¿Mach ba anic mi la' q'uel? An la' chiquin. ¿Mach ba anic mi la' 

wubin? ¿Mach ba c'ajalic la' cha'an? 

19Che' bʌ tsac xet'e jini jo'q'uejl waj cha'an jo'p'ejl mil, ¿jayp'ejl chiquib but'ul ti' 

xujt'il tsa' la' loto? che'en. Tsi' subeyob: Lajchʌmp'ejl, che'ob. 

20Che' wucq'uejl waj cha'an chʌmp'ejl mil, ¿jayp'ejl colem chiquib but'ul ti' xujt'il 

tsa' la' loto? che'en. Tsi' subeyob: Wucp'ejl, che'ob. 

21Jesús tsi' subeyob: ¿Maxto ba anic mi la' ch'ʌmben isujm? che'en. 

Tsi' lajmesa xpots' ya' ti Betsaida 

22Ya' tsa' c'oti Jesús ti Betsaida. Winicob tsi' pʌyʌyob tilel xpots' ba'an Jesús. 

Tsi' c'ajtibeyob ti wocol t'an cha'an mi' tʌl jini xpots'. 

23Jesús tsi' chucbe i c'ʌb jini xpots'. Tsi' pʌyʌ loq'uel ti tejclum. Tsi' tujbʌbe i wut. 

Tsi' yʌc'ʌ i c'ʌb ti jini xpots'. Tsi' c'ajtibe mi an chuqui woli' q'uel. 

24Jini xpots' tsi' letsa i wut. Tsi' sube: Mij q'uel winicob che' yilalob bajche' te', 

woliyob ti xʌmbal, che'en. 

25-26Jesús tsi' cha' ac'ʌ i c'ʌb ti' wut. Tulul i wut tsa' caji i q'uel pañimil. Cha' 

c'oq'uix. Ñajt tsa' c'oti i wut. Wen tsiquil tsi' queleyob ti pejtelelob. Jesús tsi' 
choco majlel ti' yotot. Tsi' sube: Mach ma' wochel ti tejclum, che'en. 

Pedro tsi' yʌlʌ: Jatet Cristojet 
(Mt. 16.13-20; Lc. 9.18-21) 

27Tsa' majli Jesús yic'ot xcʌnt'añob i cha'an. Tsa' ñumiyob ti tejclum tac ya' ti 

Cesarea Filipo. Che' añob to ti bij, Jesús tsi' c'ajtibe xcʌnt'añob i cha'an: 
¿Majquiyon mi' yʌlob winicob? che'en. 

28Tsi' subeyob: Ojlil mi' yʌlob Juanet tsa' bʌ i yʌc'ʌ ch'ʌmja'. Yaño' bʌ mi' yʌlob 

Elíaset. Yaño' bʌ mi' yʌlob juntiquil x'alt'añet, che'ob. 

29Jesús tsi' c'ajtibeyob: Jixcu jatetla, ¿majquiyon mi la' wʌl? che'en. Pedro tsi' 

sube: Jatet Cristojet, jini yajcʌbil bʌ, che'en. 

30Pero Jesús tsi' wersa tiq'uiyob cha'an ma'anic mi' subeñob winicob mi 

juntiquilic. 

Jesús tsi' subu bajche' mi caj i chʌmel 
(Mt. 16.21-28; Lc. 9.22-27) 

31Jesús tsa' caji i cʌntesañob. Tsi' yʌlʌ wersa mi' yubin cabʌl wocol i Yalobil 

Winic, mi' ts'a'lentel cha'an xñoxob año' bʌ i ye'tel yic'ot ñuc bʌ motomajob yic'ot 
sts'ijbayajob. Mi' tsʌnsʌntel. Mi' ch'ojyel ti yuxp'ejlel q'uin. 

32Wen tsiquil i sujmlel i t'an Jesús tsa' bʌ i subeyob. Jini cha'an Pedro tsi' pʌyʌ 

majlel. Tsa' caji i tic'. 

33Pero Jesús tsi' sutq'ui i bʌ i q'uel xcʌnt'añob i cha'an. Tsa' caji i tic' Pedro. 

Jesús tsi' sube: Tʌts'ʌ a bʌ ba' añon Satanás, come ma'anic ma' ch'ʌmben isujm 
chuqui yom Dios, cojach ma' ch'ʌmben isujm chuqui yom winicob, che'en. 

34Jesús tsi' pʌyʌ tilel tempʌbilo' bʌ winicob x'ixicob yic'ot xcʌnt'añob i cha'an. 

Tsi' subeyob: Mi an majqui yom i tsajcañon, la' i len cʌy chuqui yom i bajñel 
pusic'al. La' i ch'ʌm i cruz. La' i tsajcañon. 

35Majqui jach yom i bajñel cʌntan i ch'ujlel mi caj i sʌt. Jini mu' bʌ i yʌc' i ch'ujlel 

cha'añon yic'ot cha'an jini wen t'an mi caj i cʌntan. 

36¿Come chuqui mi' taj winic mi tsi' lon ch'ʌmʌ pejtelel pañimil pero mi tsi' sʌtʌ 

i ch'ujlel? 

37¿Chuqui mi mejlel i yʌc' winic cha'an mi' cha' taj i ch'ujlel che' tsa'ix i sʌtʌ? 

38Majqui jach mi' cha'len quisin cha'añon yic'ot cha'an c t'an ti' tojlel winicob 

x'ixicob año' bʌ i ts'i'lel yic'ot i jontolil, i Yalobil Winic ja'el mi caj i cha'len quisin 
cha'an jini winic che' mi' tilel ti' ñuclel i Tat yic'ot jini ch'ujul bʌ ángelob. Che' tsi' 
yʌlʌ Jesús. 

 Marcos 9 

1Jesús tsi' subeyob: Isujm mic subeñetla, lamital ili wa'alo' bʌ ma'anic mi caj i 

chʌmelob jinto mi' q'uelob i yumʌntel Dios che' mi' tilel ti' p'ʌtʌlel, che'en. 

Tsa' yʌjñi Jesús 
(Mt. 17.1-13; Lc. 9.28-36) 

2Che' ñumenix wʌcp'ejl q'uin Jesús tsi' pʌyʌ majlel Pedro yic'ot Jacobo yic'ot 

Juan. Tsi' toj'esayob majlel ti' bajñelob c'ʌlʌl ti chan bʌ wits. Tsa' yʌjñi Jesús ti' 
wutob i pi'ʌlob. 

3Tsa' sʌc'a i pislel, ts'ʌylaw i sʌclel che' bajche' i ña'al tsʌñal. Ma'anic ti pañimil 

chuqui mi mejlel i sʌq'uesan bajche' jini. 

4Tsa' tsictiyiyob Elías yic'ot Moisés. Woliyob ti t'an yic'ot Jesús. 

5Pedro tsi' sube Jesús: Maestro, uts'at che' wʌ' añonla ilayi. La' c mel lojon 

uxp'ejl lejchempat, jump'ejl cha'añet, jump'ejl cha'an Moisés, jump'ejl cha'an 
Elías, che'en. 

6Come Pedro mach yujilic chuqui woli' yʌl, come woliyob ti cabʌl bʌq'uen. 

7Tsa' tili tocal. Tsi' mosoyob. Tsa' tili t'an ti tocal. Tsi' yʌlʌ: Jiñʌch calobil, c'ux 

bʌ mi cubin. Ñich'tanla, che'en. 

8Jini xcʌnt'añob che' bʌ tsi' joy q'ueleyob pañimil, tsi' q'ueleyob ma'anix majqui 

ya'an yic'otob, i bajñel jach Jesús. 

9Che' woli' jubelob tilel ti wits, Jesús tsi' tiq'uiyob cha'an ma'anic mi' subeñob 

winicob mi juntiquilic chuqui tsi' q'ueleyob jinto mi' cha' ch'ojyel i Yalobil Winic 
ba'an chʌmeño' bʌ. 

10Jini xcʌnt'añob tsi' cʌntayob jini t'an ti' pusic'al. Tsi' c'ajtibeyob i bʌ chuqui i 

sujmlel jini t'an “mi' cha' ch'ojyel ba'an chʌmeño' bʌ”. 

11Tsi' c'ajtibeyob: ¿Chucoch mi' yʌlob sts'ijbayajob wersa mi' ñaxan tilel Elías? 

che'ob. 

12Jesús tsi' subeyob: Isujmʌch ñaxan tal Elías. Mi caj i cha' toj'esan pejtelel 

chuqui an. ¿Mach ba ts'ijbubilic: “Wersa mi' ñusan cabʌl wocol i Yalobil Winic, 
wersa mi' ts'a'lentel ja'el”? 

13Mic subeñetla tsa'ix tili Elías. Winicob x'ixicob tsi' tic'layob bajche' jach yomob 

che' bajche' ts'ijbubil, che'en. 

Jesús tsi' lajmesa ch'iton am bʌ i juquin chʌmel 
(Mt. 17.14-21; Lc. 9.37-43) 

14Che' bʌ tsa' tili ba'an xcʌnt'añob, tsi' q'uele bajc'ʌl winicob x'ixicob ti' joytilel. 

Jini sts'ijbayajob woliyob ti cabʌl t'an yic'otob. 

15Ti ora tsa' toj sajtiyob i pusic'al pejtelel jini winicob x'ixicob che' bʌ tsi' 

q'ueleyob Jesús. Ti ajñel tsa' tiliyob ba'an. Tsi' yʌq'ueyob cortesía. 

16Jesús tsi' c'ajtibeyob: ¿Chucoch woliyetla ti cabʌl t'an? che'en. 

17Juntiquil ya' bʌ an yic'otob tsi' sube: Maestro, tsac pʌyʌ tilel calobil ba' añet. 

An i xibʌjlel mu' bʌ i yotsan ti x'uma'. 

18Baqui jach mi' chuc, mi' choc jubel. Mi' loq'uel i lojc i yej. Quech'ecña mi' mel 

i bʌquel i yej. Mi' tsʌts'an i c'ʌb i yoc. Tsac sube xcʌnt'añob a cha'an, cha'an mi' 
chocob loq'uel. Ma'anic tsa' mejliyob, che'en. 

19Jesús tsi' subeyob: ¡Winicob x'ixicob año' bʌ wʌle mach bʌ anic mi la' ñop! 

¿Jayp'ejl to q'uin wʌ' añon la' wic'ot? ¿Jayp'ejl to q'uin mic wersa cuchbeñetla 
la' sajtemal? Pʌyʌla tilel ba' añon, che'en. 

20Tsi' pʌyʌyob tilel jini ch'iton ba'an Jesús. Jini xiba che' bʌ tsi' q'uele Jesús, tsi' 

bʌc' ac'ʌ jini ch'iton ti juquin chʌmel. Tsa' yajli jini ch'iton ti lum. Tsi' pach'i i bʌ. 
Tsa' loq'ui i lojc i yej. 

21Jesús tsi' c'ajtibe i tat: ¿Jayp'ejlix jab tsa' caji jini? che'en. I tat tsi' sube: C'ʌlʌl 

che' alʌl to, che'en. 

22Cabʌl tsi' choco ochel ti c'ajc yic'ot ti ja' cha'an mi' tsʌnsan. Mi an chuqui mi 

mejlel a mel, p'untañon lojon, coltañon lojon, che'en. 

23Jesús tsi' sube: Mi tsa' mejli a ñop, jini mu' bʌ i ñop mi mejlel ti melbentel 

pejtelel chuqui tac yom, che'en. 

24Ti ora i tat jini ch'iton tsi' cha'le c'am bʌ t'an. Tsi' yʌlʌ: Mic ñop. Chocbeñon 

loq'uel tile bixel bʌ c pusic'al, che'en. 

25Jesús tsi' tiq'ui xiba che' bʌ tsi' q'uele woli' tempañob i bʌ cabʌl winicob 

x'ixicob. Tsi' sube xiba: Mic subeñet xiba, mu bʌ a wotsan jini ch'iton ti x'uma' ti 
xcojc, loq'uen ti jini ch'iton. Mach ma' chʌn ochel ti pejtelel ora, che'en. 

26Tsi' cha'le oñel xiba. Tsi' cha' ac'ʌ ti juquin chʌmel jini ch'iton che' bʌ tsa' loq'ui 

ti' pusical. Che' bajche' chʌmen tsa' cʌle jini ch'iton. Jini cha'an cabʌl tsi' 
yʌlʌyob: Chʌmenix, che'ob. 

27Jesús tsi' chucbe i c'ʌb jini ch'iton. Tsi' teche. Tsa' ch'ojyi jini ch'iton. 

28Jesús tsa' ochi ti otot. Jini xcʌnt'añob i cha'an tsi' bajñel c'ajtibeyob: ¿Chucoch 

ma'anic tsa' mejli c choc lojon loq'uel? che'ob. 

29Jesús tsi' subeyob: Mach mejlic ti chojquel loq'uel jini xiba, cojach ti oración, 

che'en. 

Jesús tsi' cha' subu bajche' mi caj i chʌmel 
(Mt. 17.22-23; Lc. 9.43-45) 

30Tsa' loq'uiyob majlel ya'i. Tsa' ñumiyob ti Galilea. Mach yomic Jesús mi' 

ña'tañob mi ya'an. 

31Come woli' cʌntesan majlel xcʌnt'añob i cha'an. Tsi' subeyob: Mi caj i yʌjq'uel 

i Yalobil Winic ti' c'ʌb winicob mu' bʌ caj i tsʌnsañob. Che' chʌmenix mi caj i 
cha' ch'ojyel ti' yuxp'ejlel q'uin, che'en. 

32Ma'anic tsi' ch'ʌmbeyob isujm jini t'an. Ma'anic tsi' c'ajtibeyob i sujmlel come 

woliyob ti bʌq'uen. 

¿Majqui ñumen ñuc ti' yumʌntel Dios? 
(Mt. 18.1-5; Lc. 9.46-48) 

33Tsa' c'oti ya' ti Capernaum. Che' bʌ tsa' ochi ti otot, tsi' c'ajtibeyob: ¿Chuqui ti 

t'an tsa' la' wʌlʌ ti bij? che'en. 

34Ma'anic chuqui tsi' jac'ʌyob, come tsi' cʌlʌx pejcayob i bʌ ti bij cha'an woli' 

bajñel yajcañob majqui ñumen ñuc mi' caj ti ajñel ti' tojlelob. 

35Tsa' buchle Jesús. Tsi' pʌyʌ tilel jini lajchʌntiquil. Tsi' subeyob: Majqui yom 

ajñel ti c'ax ñuc ti la' tojlel wersa mi' mel i bʌ ti c'ax ch'o'ch'oc. Wersa mi' 
coltañetla ti pejteleletla. 

36Tsi' pʌyʌ tilel juntiquil alob. Tsi' yʌc'ʌ ti ojlil ba' añob. Che' bʌ tsi' meq'ue, tsi' 

subeyob: 

37Majqui jach mi' c'uxbin tij c'aba' juntiquil alʌl che' bajche' jini, mi' c'uxbiñon. 

Jini mu' bʌ i c'uxbiñon mach joñonic jach mi' c'uxbin. Mi' c'uxbin ja'el c Tat tsa' 
bʌ i chocoyon tilel, che'en. 

Jini mach bʌ anic mi' contrajiñonla woli' coltañonla 
(Lc. 9.49-50; Mt. 10.42) 

38Juan tsi' sube: Maestro, tsaj q'uele lojon juntiquil mu' bʌ i choc loq'uel xibajob 

ti a c'aba', pero ma'anic mi' tsajcañon lojon. Tsac tiq'ui lojon come ma'anic mi' 
tsajcañon lojon, che'en. 

39Pero Jesús tsi' sube: Mach mi la' tic' come ma'anic majch mi' cha'len p'ʌtʌl bʌ 

e'tel tij c'aba' mu' bʌ i p'ajon ti ora. 

40Come jini mach bʌ anic mi' contrajiñonla, mi' coltañonla. 

41Come majqui jach mi' yʌq'ueñetla jump'ejl tsima ja' tij c'aba' come i cha'añetla 

Cristo, isujm mic subeñetla, ma'anic mi caj i sʌt i chobejtʌbal. 

Jini mu' bʌ i yʌsañonla ti mulil 
(Mt. 18.6-9; Lc. 17.1-2; Mt. 5.13; Lc. 14.34-35) 

42Majqui jach mi' yʌsan ti mulil juntiquil ch'o'ch'oc bʌ mu' bʌ i ñopon, mach 

uts'atic mi caj i yujtel. Ñumen uts'at tsa'ic ñaxan cʌjchi ña'atun ti' bic' jini winic 
cha'an mi' chojquel ochel ti ñajb. 

43Mi woli' yʌsañet ti mulil a c'ʌb, tsepe loq'uel. Uts'at mi tsa' taja a cuxtʌlel che' 

xbor c'ʌbet. Mach uts'atic mi ti cha'ts'ijt a c'ʌb ma' majlel ti infierno, ti jini c'ajc 
mach bʌ yujilic yajpel, 

44ba' ma'anic mi' chʌmel i motso'lel, ba' ma'anic mi' yajpel jini c'ajc ti pejtelel 

ora. 

45Mi woli' yʌsañet ti mulil a woc, tsepe loq'uel. Uts'at mi tsa' taja a cuxtʌlel che' 

xbor oquet. Mach uts'atic mi ti cha'ts'ijt a woc ma' chojquel ochel ti c'ajc 

46ba' ma'anic mi' chʌmel i motso'lel, ba' ma'anic mi' yajpel c'ajc ti pejtelel ora. 

47Mi woli' yʌsañet ti mulil a wut, loc'san. Uts'at che' ma' wochel ti' yumʌntel Dios 

yic'ot jump'ejl jach a wut. Mach uts'atic che' cha'p'ejl a wut ma' chojquel ochel ti 
c'ajc, 

48ba' ma'anic mi' chʌmel i motso'lel, ba' ma'anic mi' yajpel c'ajc ti pejtelel ora. 

49Come ti pejtelel pañimil mi caj i yotsʌbentelob i yʌts'mil che' mi' ñusañob 

wocol. Come pejtelel majtanʌl mu' bʌ i tsʌnsʌntel mi caj i yotsʌbentel i yʌts'mil 
ti ats'am. 

50Uts'at ats'am. Pero mi tsa' sajti i tsajel, ¿bajche' mi mejlel la' cha' tsaj'esan? 

Yom chʌn tsaj la' wʌts'mil. Tem ajñenla ti' ñʌch'tilel la' pusic'al, che'en. 

 Marcos 10 

Tic'bil mi' cʌy i yijñam winic 
(Mt. 19.1-12; Lc. 16.18) 

1Jesús tsa' loq'ui majlel ya'i. Tsa' tili ti Judea ti junwejl Jordán ja'. Tsi' cha' 

tempayob i bʌ cabʌl winicob x'ixicob ba'an Jesús. Tsi' cha' cʌntesayob come i 
tilelʌch. 

2Tsa' tiliyob fariseojob ba'an Jesús cha'an mi' yilʌbeñob i pusic'al. Tsi' 

c'ajtibeyob: ¿Tic'bil ba winic ti mandar cha'an mi' choc loq'uel i yijñam? che'ob. 

3Jesús tsi' c'ajtibeyob: ¿Chuqui tsi' subeyetla Moisés ti mandar? che'en. 

4Tsi' subeyob: Moisés tsi' yʌq'ue i t'an winicob cha'an mi' ts'ijbuñob jun ba' mi' 

tsictiyel tsa'ix i cʌyʌ i yijñam ti junyajlel, che'ob. 

5Jesús tsi' subeyob: Cha'an jach i tsʌtslel la' pusic'al tsi' ts'ijbubeyetla jini 

mandar. 

6Pero ti' cajibal che' bʌ tsi' mele pañimil Dios, tsi' mele winic x'ixic. 

7Jini cha'an la' i cʌy i tat i ña' winic cha'an mi' yajñel yic'ot i yijñam. 

8Jini cha'tiquil mi' yochelob ti juntiquil jach i bʌc'tal. Mach chʌn cha'tiquilix. 

Juntiquil jach i bʌc'tal. 

9Jini cha'an, mach i t'ox winic jini mu' bʌ i tempan Dios. Che' tsi' yʌlʌ Jesús. 

10Ti mal otot jini xcʌnt'añob tsi' cha' c'ajtibeyob i sujmlel jini t'an. 

11Jesús tsi' subeyob: Majqui jach mi' cʌy i yijñam, mi tsi' pʌyʌ yambʌ i yijñam, 

mi' cha'len ts'i'lel ti' contra. 

12Jini x'ixic mu' bʌ i cʌy i ñoxi'al, mi tsi' jac'ʌ i pʌyol ti yambʌ winic, mi' cha'len 

ts'i'lel, che'en Jesús. 

Jesús tsi' yʌc'ʌ i c'ʌb ti alobob 
(Mt. 19.13-15; Lc. 18.15-17) 

13Tsi' pʌyʌyob tilel alobob ba'an Jesús cha'an mi' mec'ob. Jini xcʌnt'añob tsi' 

tiq'uiyob jini tsa' bʌ i pʌyʌyob tilel. 

14Jesús tsa' mich'a che' bʌ tsi' q'uele. Tsi' subeyob: La' tilicob alobob ba' añon. 

Mach mi la' tic'ob, come i cha'añob i yumʌntel Dios. 

15Isujm mic subeñetla, jini mach bʌ anic mi' yochel ti' yumʌntel Dios che' bajche' 

alʌl ma'anic mi caj i yochel, che'en. 

16Tsi' meq'ueyob. Tsi' yʌc'ʌ i c'ʌb ti jini alobob. Tsi' yʌq'ueyob i yutslel i t'an. 

Jini wen chumul bʌ yumʌl 
(Mt. 19.16-30; Lc. 18.18-30) 

17Che' bʌ tsa' loq'ui majlel ti bij, tsa' tili winic ti ajñel. Tsa' ñocle ba'an Jesús. Tsi' 

c'ajtibe: Wen bʌ Maestro, ¿chuqui yom mic cha'len cha'an mic taj j cuxtʌlel 
mach bʌ anic mi' jilel? che'en. 

18Jesús tsi' sube: ¿Chucoch ma' wʌl mi weñon? Ma'anic majqui wen, cojach 

Dios. 

19A wujil jini mandar: “Mach a cha'len ts'i'lel, mach a cha'len tsʌnsa, mach a 

cha'len xujch', mach a cha'len jop't'an, mach a xujch'iben i chubʌ'an a pi'ʌl ti lot, 
q'uele ti ñuc a tat a ña'”, che'en Jesús. 

20Jini winic tsi' jac'ʌ: Maestro, pejtelel jini mandar tsac jac'ʌ c'ʌlʌl che' alobon to, 

che'en. 

21Jesús tsi' q'uele. Tsi' c'uxbi. Tsi' sube: An to yom ma' mel yambʌ junchajp. 

Cucu, choño pejtelel a chubʌ'an, aq'uen jini mach bʌ anic i chubʌ'an. Che' jini, 
mi caj a taj cabʌl a chubʌ'an ti panchan. La', ch'ʌmʌ a cruz, tsajcañon, che'en. 

22Jini winic tsi' mele i pusic'al cha'an jini t'an. Ch'ijiyem tsa' majli come an cabʌl 

i chubʌ'an. 

23-24Jesús tsi' sutq'ui i wut ba'an xcʌnt'añob i cha'an. Tsi' subeyob: Wocol mi caj 

i yochelob ti' yumʌntel Dios jini wen chumulo' bʌ, che'en. Tsa' toj sajtiyob i 
pusic'al jini xcʌnt'añob cha'an i t'an. Jesús tsi' cha' subeyob: ¡Alobob, wocol mi' 
yochelob ti' yumʌntel Dios! 

25Wocol mi' ñumel camello ti' yarcayojlel acuxan. Ñumen wocol mi' yochel jini 

wen chumul bʌ winic ti' yumʌntel Dios, che'en. 

26Ñumen tsa' toj sajtiyob i pusic'al cha'an jini t'an. Tsi' subeyob: ¿Majqui che' 

jini mi mejlel i coltʌntel? che'ob. 

27Jesús tsi' q'ueleyob. Tsi' subeyob: Mach mejlicob winicob. Mi mejlel Dios. Ti 

pejtelel chuqui tac jach yom, mi mejlel i mel Dios, che'en Jesús. 

28Pedro tsa' caji i suben: Awilan, tsaj cʌyʌ lojon pejtelel chuqui an cha'an mic 

tsajcañet lojon, che'en. 

29Jesús tsi' subeyob: Isujm mic subeñetla, majqui jach mi' cʌy i yotot mi i 

yʌscun, mi i chich, mi i yijts'in, mi i tat, mi i ña', mi i yijñam, mi i yalobilob, mi i 
lumal cha'an joñon cha'an jini wen t'an, 

30mi' taj wʌle ti ili ora yambʌ jo'c'al i ñumel i yotot tac, i yʌscuñob, i chichob, i 

yijts'iñob, i ña'ob, i yalobilob, i lum, yic'ot i tic'lʌntel. Ti jini tal to bʌ ora mi caj i 
taj i cuxtʌlel mach bʌ anic mi' jilel. 

31Cabʌl jini ñaxaño' bʌ mi caj i cʌytʌlob ti wi'ipat. Cabʌl jini wi'ilobix bʌ mi caj i 

c'axelob majlel ti ñaxan, che'en Jesús. 

Jesús tsi' cha' alʌ bajche' mi caj i chʌmel 
(Mt. 20.17-19; Lc. 18.31-34) 

32Woli' letselob majlel ti bij ti Jerusalén. Ñaxan tsa' majli Jesús ti bij. Tsa' toj 

sajtiyob i pusic'al xcʌnt'añob ti bʌq'uen che' bʌ tsi' tsajcayob majlel. Jesús tsi' 
cha' pʌyʌ tilel jini lajchʌntiquil. Tsa' caji i subeñob chuqui tac mi caj i tumbentel 
i Yalobil Winic. 

33Awilan, woli lac letsel majlel ti Jerusalén. I Yalobil Winic mi caj i yʌjq'uel ti' c'ʌb 

ñuc bʌ motomajob yic'ot sts'ijbayajob mu' bʌ caj i yʌc'ob ti chʌmel. Mi caj i yʌc'ob 
ti' c'ʌb gentilob. 

34Mi caj i wajleñob. Mi caj i jats'ob ti asiyal. Mi caj i tujbañob. Mi caj i tsʌnsañob. 

Ti yuxp'ejlel q'uin mi caj i cha' ch'ojyel, che'en Jesús. 

I c'ajtibal Jacobo yic'ot Juan 
(Mt. 20.20-28) 

35Jacobo yic'ot Juan i yalobilob Zebedeo, tsa' c'otiyob ba'an Jesús. Tsi' 

subeyob: Maestro, com lojon ma' melbeñon lojon chuqui mij c'ajtibeñet, che'ob. 

36Jesús tsi' c'ajtibeyob: ¿Chuqui la' wom mic melbeñetla? che'en. 

37Tsi' subeyob: Com lojon ma' wʌc'on lojon ti buchtʌl, juntiquil ti a ñoj juntiquil ti 

a ts'ej ti a ñuclel, che'ob. 

38Jesús tsi' subeyob: Mach la' wujilic chuqui woli la' c'ajtin. ¿Mejl ba mi la' ñusan 

jini wocol mu' bʌ c ñusan? che'en. 

39Tsi' subeyob: Muc'ʌch c mejlel lojon, che'ob. Jesús tsi' subeyob: Isujmʌch, 

jatetla mi caj la' ñusan jini wocol mu' bʌ caj c ñusan. 

40Pero mach c wentajic cha'an mic sub majqui mi caj i buchtʌl tic ñoj yic'ot tic 

ts'ej. Mi caj i yʌjq'uelob ti buchtʌl jini tsa' bʌ chajpʌbentiyob, che'en. 

41Che' yujilobix jini lujuntiquil, tsa' caji i mich'leñob Jacobo yic'ot Juan. 

42Jesús tsi' pʌyʌyob tilel. Tsi' subeyob: La' wujil c'ax ñuc mi' pʌsob i bʌ jini 

gentilob mu' bʌ i yumʌntelob. Jini ñuco' bʌ ti' tojlelob, tsʌts mi' yʌc'ob i t'an. 

43Mach che'ic yom mi la' cha'len jatetla. Majqui jach yom i taj i ñuclel ti la' tojlel, 

la' i coltañetla. 

44Majqui jach yom ajñel ti c'ax ñuc ti la' tojlel, la' i coltañetla che' bajche' la' winic 

ti la' pejtelel. 

45Come tsa' tili i Yalobil Winic mach cha'anic mi' coltʌñtel, pero cha'an mi' coltan 

winicob x'ixicob, cha'an mi' yʌc' i bʌ ti chʌmel cha'an i tojol i mul cabʌlob. Che' 
tsi' yʌlʌ Jesús. 

Tsi' lajmesa xpots' i c'aba' Bartimeo 
(Mt. 20.29-34; Lc. 18.35-43) 

46Tsa' tiliyob ti Jericó. Che' bʌ tsa' loq'ui majlel ti Jericó yic'ot xcʌnt'añob i cha'an 

yic'ot cabʌl winicob x'ixicob, tsi' taja jini xpots' Bartimeo i yalobil Timoteo, buchul 
ti' ti' bij. Woli' c'ajtin taq'uin. 

47Che' bʌ tsi' yubi ya'an Jesús ch'oyol bʌ ti Nazaret, tsa' caji ti c'am bʌ t'an. Tsi' 

yʌlʌ: Jesús i Yalobilet David, p'untañon, che'en. 

48Cabʌlob tsi' tiq'uiyob cha'an mi' cʌy i t'an. Tsa' utsi caji ti c'am bʌ t'an: I 

Yalobilet David, p'untañon, che'en. 

49Jesús tsi' cʌyʌ i xʌmbal. Tsi' yʌlʌ: Pʌyʌla tilel, che'en. Che' bʌ tsi' pʌyʌyob tilel 

jini xpots', tsi' subeyob: Tijicñesan a pusic'al. Ch'ojyen. Woli' pʌyet Jesús, 
che'ob. 

50Jini xpots' tsi' welchoco i mosil. Tsa' ch'ojyi. Tsa' tili ba'an Jesús. 

51Jesús tsi' sube: ¿Chuqui a wom mic tumbeñet? che'en. Jini xpots' tsi' sube: 

Maestro, com mi' cha' c'otel c wut, che'en. 

52Jesús tsi' sube: Cucu, tsa'ix coltʌntiyet cha'an tsa' ñopo, che'en. Ti ora tsa' 

cha' c'oti i wut. Tsi' tsajca majlel Jesús ti bij. 

 Marcos 11 

I subentel i ñuclel che' bʌ tsa' ochi ti Jerusalén 
(Mt. 21.1-11; Lc. 19.28-40; Jn. 12.12-19) 

1Che' bʌ lʌc'ʌlix añob ti Jerusalén, lʌc'ʌl ti Betfagé yic'ot Betania ya' ti' tojel Olivo 

wits, Jesús tsi' choco majlel cha'tiquil xcʌnt'añob i cha'an. 

2Tsi' subeyob: Cucula ti tejclum ya' ti' tojel la' wut. Che' mi la' wochel, ya' cʌchʌl 

mi caj la' taj tsiji' burro, mach bʌ anic majch tsi' c'ʌchta. Jitila. Pʌyʌla tilel. 

3Mi an majch mi' subeñetla: “¿Chucoch che' mi la' mel jini?” subenla: “Yom i 

c'ʌn lac Yum. Ti ora mi caj i cha' sutq'uibeñet”. Che' yom mi la' suben, che'en 
Jesús. 

4Tsa' majliyob jini xcʌnt'añob. Tsi' tajayob jini burro cʌchʌl ti' ti' otot ya' ti calle. 

Tsi' jitiyob. 

5Jini ya' bʌ wa'alob tsi' subeyob: ¿Chuqui woli la' cha'len? ¿Chucoch woli la' jit 

burro? che'ob. 

6Jini xcʌnt'añob tsi' subeyob chuqui tsi' yʌlʌ Jesús. Jini winicob tsi' chocoyob 

majlel. 

7Jini xcʌnt'añob tsi' pʌyʌyob tilel jini tsijib burro ba'an Jesús. Tsi' tasibeyob i pat 

burro ti' pislelob. Jesús tsi' buchta. 

8An cabʌl tsa' bʌ i tasiyob majlel jini bij ti' pislelob. Yaño' bʌ tsa' caji i lijlij ac'ob 

majlel ti bij i c'ʌb te' am bʌ i yopol tsa' bʌ i tsepeyob. 

9Jini woli bʌ i majlelob ti' tojel Jesús yic'ot jini woli bʌ i tilelob ti' pat c'am tsi' 

yʌlʌyob: Cotañet. La' sujbic a ñuclel jatet mu' bʌ a tilel ti' c'aba' lac Yum. 

10La' sujbic i ñuclel i yumʌntel lac tat David woli bʌ i cajel. Cotañet añet bʌ ti 

chan, che'ob. 

11Tsa' ochi Jesús ti Jerusalén ba' tsa' majlel ti Templo. Che' bʌ tsa'ix i joy q'uele 

pejtelel chuqui tac an, che' bʌ yomix ic'an, tsa' majli ti Betania yic'ot jini 
lajchʌntiquil. 

Tsi' tiq'ui higuera te' 
(Mt. 21.18-19) 

12Ti yijc'ʌlal che' loq'uemobix ti Betania, tsi' yubi wi'ñal. 

13Ñajt tsi' q'uele higuera te' am bʌ i yopol. Tsa' majli i q'uel mi an chuqui mi' taj. 

Che' bʌ tsa' c'oti ba'an te', i yopol jach tsi' taja come maxto i yorajlelic i wut. 

14Jesús tsi' sube jini te': Mach i chʌn c'ux a wut winicob x'ixicob ti pejtelel ora, 

che'en. Jini xcʌnt'añob i cha'an tsi' yubiyob. 

Jesús tsi' chocoyob loq'uel ti Templo 
(Mt. 21.12-17; Lc. 19.45-48; Jn. 2.13-22) 

15Tsa' tiliyob ti Jerusalén. Jesús tsa' ochi ti Templo. Tsa' caji i choc loq'uel jini 

woliyo' bʌ ti choñoñel yic'ot woliyo' bʌ ti mʌñoñel ti Templo. Jesús tsi' ch'a' 
chocobeyob i mesa tac xq'uex taq'uiñob, yic'ot i buchlib tac jini woli bʌ i choñob 
x'ujcuts. 

16Tsi' tiq'uiyob cha'an ma'anic chuqui mi' ch'ʌmob ñumel ti' mal Templo mi 

juntiquilic. 

17Jesús tsi' cʌntesayob. Tsi' subeyob: Ts'ijbubil ti jun: “Mi' caj ti ajlel cotot ti' 

yotlel oración cha'an winicob x'ixicob ti pejtelel lum tac”. Pero jatetla tsa'ix la' 
wotsa ti' ch'eñal xujch', che'en. 

18Jini sts'ijbayajob yic'ot jini ñuc bʌ motomajob tsi' yubiyob. Tsi' sajcayob bajche' 

mi mejlel i tsʌnsañob come tsi' bʌc'ñayob Jesús. Come tsa' toj ñuc'ayob i 
pusic'al pejtelel winicob x'ixicob cha'an i cʌntesʌbal. 

19Che' wolix i yic'an tsa' loq'ui majlel ti tejclum Jesús yic'ot jini xcʌnt'añob. 

Tsa' tiqui higuera te' 
(Mt. 21.19-22) 

20Ti sʌc'ajel che' bʌ tsa' cha' ñumiyob, tsi' q'ueleyob higuera te' tiquinix c'ʌlʌl ti' 

wi'. 

21Tsa' c'ajtiyi i cha'an Pedro. Tsi' sube: Maestro, q'uele tsa'ix tiqui jini higuera 

te' tsa' bʌ a ch'ʌcʌ, che'en. 

22Jesús tsi' jac'ʌ: Ñopola Dios. 

23Come isujm mic subeñetla: Majqui jach mi' suben jini wits cha'an mi' ch'ujyel 

letsel cha'an mi' chojquel ochel ti colem ñajb, mi mach tile bixelic i pusic'al wolix 
i ñop, mi caj i yujtel bajche' mi' yʌl, che'ʌch mi caj i melbentel. 

24Jini cha'an mic subeñetla: Pejtelel chuqui mi la' c'ajtiben Dios ti oración, 

ñopola mi caj la' wʌq'uentel. Che' jini mi caj la' wʌq'uentel. 

25Che' woliyetla ti oración, mi an chuqui lotol ti la' pusic'al ti' contra juntiquil, 

ñusʌben i mul cha'an mi' ñusʌbeñetla la' mul la' Tat am bʌ ti panchan. 

26Come mi ma'anic mi la' ñusʌben i mul, ma'anic mi caj i ñusʌbeñetla la' mul 

ja'el la' Tat am bʌ ti panchan, che'en Jesús. 

Tsi' c'ajtibeyob Jesús baqui tsi' taja i ye'tel 
(Mt. 21.23-27; Lc. 20.1-8) 

27Tsa' cha' tiliyob ti Jerusalén. Che' bʌ tsi' cha'le xʌmbal Jesús ti mal Templo, 

tsa' tiliyob ñuc bʌ motomajob yic'ot sts'ijbayajob yic'ot xñoxob año' bʌ i ye'tel. 

28Tsi' subeyob: ¿Baqui tsa' taja a we'tel cha'an ma' cha'len jini? ¿Majqui tsi' 

yʌq'ueyet a we'tel cha'an ma' mel chuqui tac ma' mel? che'ob. 

29Jesús tsi' subeyob: An chuqui mij c'ajtibeñetla ja'el. Subeñon. Che' jini joñon 

mi caj c subeñetla baqui tsac taja que'tel cha'an jini mu' bʌ c mel. 

30¿Baqui ch'oyol i ye'tel Juan cha'an mi' yʌc' ch'ʌmja'? ¿Ch'oyol ba ti panchan 

o ch'oyol ba ti winicob? Subeñon, che'en Jesús. 

31Tsa' caji i bajñel pejcañob i bʌ. Tsi' yʌlʌyob: Mi tsa' lac sube ch'oyol ti panchan, 

mi cho'onla, mi caj i yʌl: “¿Chucoch, che' jini, ma'anic tsa' la' ñopbe i t'an?” Che' 
mi caj i yʌl, che'ob. 

32¿Yom ba mi lac suben ch'oyol ti winicob? che'ob. Pero tsi' bʌc'ñayob winicob 

x'ixicob come ti pejtelelob tsi' yʌlʌyob mero x'alt'añʌch jini Juan. 

33Jini cha'an tsi' subeyob: Mach cujilic lojon, che'ob. Jesús tsi' subeyob: Joñon 

ja'el, ma'anic mic subeñetla baqui tsac taja que'tel cha'an jini mu' bʌ c mel, 
che'en. 

 Marcos 12 

Jontol bʌ xcʌnta ts'usubilob 
(Mt. 21.33-46; Lc. 20.9-19) 

1Jesús tsa' caji i pejcañob ti lajiya tac: Juntiquil winic tsi' pʌc'ʌ ts'usubil, che'en. 

Tsi' joy mʌcʌ ti corral, tsi' piqui lum ba' mi' t'uchtʌben loq'uel i ya'lel ts'usub. Tsi' 
mele chan bʌ q'ueloñib. Tsi' yʌc'ʌ ti' wenta xcʌnta ts'usubilob. Tsa' majli ti yambʌ 
lum. 

2Che' bʌ tsa' tili i yorajlel, tsi' choco majlel x'e'tel ba'an xcʌnta ts'usubilob cha'an 

mi' ch'ʌm i wut ts'usubil ti' c'ʌbob. 

3Pero jini xcʌnta ts'usubilob tsi' chucuyob jini x'e'tel. Tsi' lowoyob. To'o che' jach 

tsi' chocoyob sujtel. 

4I yum tsi' cha' choco majlel yambʌ x'e'tel ba' añob. Tsi' juluyob ti xajlel, tsi' 

lowbeyob i jol. Che' ja'el leco tsi' tic'layob che' bʌ tsi' cha' chocoyob sujtel. 

5I yum tsi' cha' choco majlel yambʌ. Jini xcʌnta ts'usubilob tsi' tsʌnsayob. Che' 

ja'el, cabʌl yaño' bʌ x'e'telob, ojlil tsi' lowoyob, ojlil tsi' tsʌnsayob. 

6Ya' to tsa' cʌle juntiquil yic'ot jini yumʌl, jiñʌch i yalobil tsa' bʌ i wen c'uxbi. Tsi' 

choco majlel i yalobil ja'el ya' ba' añob. Tsi' yʌlʌ: “Mux caj i q'uelob calobil ti 
ñuc”, che'en. 

7Jini xcʌnta ts'usubilob tsi' subeyob i bʌ: “Jiñʌch mu' bʌ caj i yochel ti yumʌl. 

Conla, la' lac tsʌnsan. Che' jini, mux la cochel ti' yum pejtel i chubʌ'an”, che'ob. 

8Tsi' chucuyob. Tsi' tsʌnsayob. Tsi' chocoyob loq'uel ti ts'usubil. 

9¿Chuqui mi caj i cha'len i yum ts'usubil che' jini? Mi caj i tilel. Mi caj i jisan 

xcʌnta ts'usubilob. Mi caj i yʌc' i ts'usubil ti' c'ʌb yaño' bʌ. 

10¿Mach ba anic tsa' la' q'uele jini t'an ti' ts'ijbujel Dios?: “Jini jach bʌ xajlel tsa' 

bʌ i chocoyob xmel ototob, tsa'ix otsʌnti ti ñaxan bʌ i xujc otot. 

11Jiñʌch i melbal lac Yum. Uts'atax mi laj q'uel”, che'en Jesús. 

12Jini ñuc bʌ motomajob yic'ot sts'ijbayajob tsi' ña'tayob bajche' mi mejlel i 

chucob Jesús, come yujilob tsi' cha'le t'an ti lajiya ti' contrajob. Pero tsi' 
bʌc'ñayob winicob x'ixicob. Jini cha'an tsi' cʌyʌyob Jesús. Tsa' majliyob. 

C'ajtibal cha'an tojoñel 
(Mt. 22.15-22; Lc. 20.20-26) 

13Tsi' chocoyob majlel cha'tiquil uxtiquil fariseojob yic'ot herodiañob ya' ba'an 

Jesús cha'an mi' tajbeñob i mul Jesús ti' t'an. 

14Che' bʌ tsa' tiliyob ba'an Jesús, tsi' subeyob: Maestro, cujil lojon isujmet. 

Ma'anic majqui ma' bʌc'ñan. Junlajal jach ma' q'uel winicob mi an i ye'tel mi 
ma'anic i ye'tel. Wola' cha'len cʌntesa ti isujm cha'an i bijlel Dios. ¿Mu' ba i yʌl 
ti mandar cha'an mi la cʌq'uen César jini tojoñel o ma'anic? ¿Yom ba mi la 
cʌq'uen o mach yomic? che'ob. 

15Jesús yujil cha'chajp jax i pusic'al jini winicob. Jini cha'an tsi' subeyob: 

¿Chucoch mi la' wilʌbeñon c pusic'al? Ch'ʌmbeñon tilel junq'uejl taq'uin cha'an 
mij q'uel, che'en. 

16Tsi' ch'ʌmbeyob tilel. Jesús tsi' c'ajtibeyob: ¿Majqui i cha'an ili i yejtal yic'ot i 

ts'ijbal ti' pam? che'en. Tsi' subeyob: I cha'an César, che'ob. 

17Jesús tsi' subeyob: Aq'uenla César chuqui i cha'an César. Aq'uenla Dios 

chuqui i cha'an Dios, che'en. Tsa' toj sajtiyob i pusic'al cha'an Jesús. 

Che' mi' tejchelob ch'ojyel 
(Mt. 22.23-33; Lc. 20.27-40) 

18Tsa' tiliyob saduceojob ba'an Jesús. Jiñobʌch mu' bʌ i yʌlob ma'anic mi' 

tejchelob ch'ojyel chʌmeño' bʌ. Tsi' c'ajtibeyob: 

19Maestro, Moisés tsi' ts'ijbubeyonla chuqui yom mi' mel winic mi tsa' chʌmi i 

yʌscun am bʌ i yijñam mach bʌ anic i yalobil. Jini ijts'iñʌl bʌ wersa mi' pʌyben i 
yijñam i yʌscun cha'an mi' techben i p'olbal i yʌscun. 

20An wuctiquil winic i yerañob i bʌ. Jini ascuñʌl bʌ tsi' pʌyʌ i yijñam. Tsa' chʌmi. 

Ma'anic i p'olbal. 

21Jini ijtsiñil bʌ tsi' pʌyʌ jini x'ixic cha'an i yijñam. Tsa' chʌmi ja'el che' ma'anic i 

yalobil. Lajal tsi' mele i yuxticlel. 

22Ti' wucticlel tsi' pʌyʌ jini x'ixic cha'an i yijñam. Ma'anic i yalobil. Ti wi'il tsa' 

chʌmi ja'el jini x'ixic. 

23Ti' yorajlel che' mi' tejchelob ch'ojyel, ¿baqui bʌ winic i ñoxi'al jini x'ixic? come 

tsi' pʌyʌyob cha'an i yijñam ti' wucticlel. Che' tsi' yʌlʌyob jini saduceojob. 

24Jesús tsi' subeyob: ¿Mach ba jinic la' sajtemal? che'en, come ma'anic mi la' 

cʌn i Ts'ijbujel Dios yic'ot i p'ʌtʌlel. 

25Che' mi' ch'ojyelob ba'an chʌmeño' bʌ, ma'anix mi' chʌn pʌyob i pi'ʌl, ma'anic 

mi' sijintelob ja'el. Come lajalob bajche' ángelob ya' ti panchan. 

26Cha'an i sujmlel jini chʌmeño' bʌ mu' bʌ i tejchelob ch'ojyel, ¿mach ba anic 

tsa' la q'uele ti' jun Moisés ba' Dios tsi' pejca ti alʌ te'? Dios tsi' sube: “Joñon i 
Dioson Abraham, i Dioson Isaac, i Dioson Jacob”. 

27Jini Dios mach i Diosic chʌmeño' bʌ. I Diosʌch cuxulo' bʌ. Jini cha'an cabʌl 

la' sajtemal, che'en Jesús. 

Ñumen ñuc bʌ mandar 
(Mt. 22.34-40; Lc. 10.25-28) 

28Che' lʌc'ʌl tsa' tili juntiquil sts'ijbaya, tsi' yubibeyob i t'an che' woli' pejcañob i 

bʌ. Jini sts'ijbaya tsi' ña'ta uts'at bajche' tsi' cha'le t'an Jesús. Jini cha'an tsi' 
c'ajtibe: ¿Baqui bʌ mandar ñumen ñuc ti pejtelel? che'en. 

29Jesús tsi' sube: Jini ñumen ñuc bʌ mandar ti pejtelel jiñʌch: “Ñich'tanla 

israelob, jini lac Yum Dios, juntiquil jach. 

30C'uxbin a Yum Dios ti pejtelel a pusic'al, ti pejtelel a ch'ujlel, ti pejtelel a 

ña'tʌbal, ti pejtelel a p'ʌtʌlel”. Jiñʌch jini ñumen ñuc bʌ mandar. 

31Lajalʌch jini cha'p'ejlel bʌ mandar: “C'uxbin a pi'ʌlob che' bajche' ma' bajñel 

c'uxbin a bʌ”. Ma'anic yambʌ mandar ñumen ñuc bʌ bajche' jini cha'p'ejl 
mandar, che'en Jesús. 

32Jini sts'ijbaya tsi' sube: Melelʌch Maestro, tsa'ix a subu chuqui isujm. Dios 

juntiquil jach. Ma'anic yambʌ. Cojach jini. 

33Mi tsa' laj c'uxbi Dios ti pejtelel lac pusic'al, ti pejtelel lac ña'tʌbal, ti pejtelel lac 

ch'ujlel, ti pejtelel lac p'ʌtʌlel, mi tsa' laj c'uxbi lac pi'ʌlob ja'el che' bajche' mi lac 
bajñel c'uxbin lac bʌ, jiñʌch ñumen ñuc bʌ bajche' pejtelel pulem bʌ i majtan 
Dios yic'ot tsʌnsʌbil bʌ i majtan Dios, che'en. 

34Jesús tsi' ña'ta uts'at bajche' tsi' jac'ʌ jini sts'ijbaya. Tsi' sube: Ts'ita' jax yom 

cha'an ma' wochel ti' yumʌntel Dios, che'en. Ti wi'il ma'anix majqui tsi' chʌn 
ñopo i c'ajtiben Jesús yan tac bʌ cha'an bʌq'uen. 

Cristo i yalobil David 
(Mt. 22.41-46; Lc. 20.41-44) 

35Che' woli ti cʌntesa ti Templo Jesús tsi' yʌlʌ: ¿Chucoch, mi' yʌlob sts'ijbayajob 

jini Cristo i yalobilʌch David? 

36David tsi' yʌlʌ yic'ot Ch'ujul bʌ Espíritu: “Jini lac Yum tsi' sube c Yum: Buchi' 

tic ñoj, che'en Dios, jinto mi cʌq'ueñet a t'uchtan a contrajob”, che'en. 

37David tsi' pejca Cristo ti' Yum. ¿Bajche' isujm, che' jini, mi i yalobil? Che' tsi' 

yʌlʌ Jesús. Cabʌl tempʌbilo' bʌ winicob x'ixicob tijicña jax tsi' yubibeyob i t'an. 

Jesús tsi' tiq'ui sts'ijbayajob 
(Mt. 23.1-36; Lc. 11.37-54; 20.45-47) 

38Jesús tsi' subeyob ja'el che' woli ti cʌntesa: Chʌcʌ q'uele la' bʌ cha'an 

sts'ijbayajob mu' bʌ i mulañob i lʌpob pʌl bʌ i bujc. Mi' mulañob i yʌq'uentel 
cortesía ba'an choñoñibʌl. 

39Mi' mulañob jini ñaxan bʌ buchlibʌl ti sinagoga yic'ot ñaxan bʌ buchlibʌl ti 

q'uiñijel. 

40Mi' chilbeñob i yotot tac meba' x'ixicob. Cha'an mi' lon q'uejlelob ti uts'at mi' 

melob tam bʌ oración. Ñumen wocol mi caj i tajob tojmulil, che'en Jesús. 

I yofrenda meba' x'ixic 
(Lc. 21.1-4) 

41Jesús tsa' buchle ti' tojel i yajñib ofrenda. Tsi' q'uele winicob x'ixicob woli bʌ i 

chocob ochel i taq'uin ti' yajñib. Cabʌl wen chumulo' bʌ tsi' chocoyob ochel 
cabʌl taq'uin. 

42Tsa' tili meba' x'ixic mach bʌ anic i chubʌ'an. Tsi' choco ochel cha'q'uejl 

taq'uin. Ti' cha'q'uejlel ts'ʌcʌl mi' loq'uel lujump'ejl centavo. 

43Jesús tsi' pʌyʌ tilel xcʌnt'añob i cha'an. Tsi' subeyob: Isujm mic subeñetla, jini 

meba' x'ixic mach bʌ anic i chubʌ'an tsa'ix i choco ochel ñumen cabʌl bajche' 
pejtelel yaño' bʌ tsa' bʌ i chocoyob ochel taq'uin ti' yajñib. 

44Come ti pejtelelob tsi' chocoyob ochel jini loc'sʌbil bʌ ti' yonlel i chubʌ'an, pero 

jini meba' x'ixic mach bʌ anic i chubʌ'an tsi' choco ochel pejtelel i tojol i bʌl i 
ñʌc'. Che' tsi' yʌlʌ Jesús. 

 Marcos 13 

Jesús tsi' wʌn alʌ bajche' mi caj i jilel Templo 
(Mt. 24.1-2; Lc. 21.5-6) 

1Che' wolix ti loq'uel Jesús ti Templo, juntiquil xcʌnt'an i cha'an tsi' sube: 

Maestro, q'uele wen uts'at tac jini xajlel, wen wa'chocobil jini otot tac, che'en. 

2Jesús tsi' sube: ¿Mu' ba a q'uel jini colem tac bʌ otot? Ma'anic mi caj i cʌytʌl 

mi jump'ejlic xajlel ti pam yambʌ. Mi caj i laj chojquel jubel, che'en. 

I yejtal tac i jilibal 
(Mt. 24.3-28; Lc. 17.22-24; 21.7-24) 

3Tsa' buchle ti Olivo wits ti' tojel Templo. Pedro yic'ot Jacobo yic'ot Juan yic'ot 

Andrés ti' bajñelilob tsi' c'ajtibeyob: 

4Subeñon lojon baqui ora mi caj i yujtel pejtelel jini. ¿Chuqui mi' caj ti pʌstʌl che' 

yom ujtel pejtelel ili tac? che'ob. 

5Jesús tsa' caji' subeñob: Chʌcʌ q'uele la' bʌ ame anic majch mi' soquetla. 

6Come talob cabʌl tij c'aba' mu' bʌ caj i lon cuyob i bʌ ti Cristo. Mi caj i socob 

cabʌlob. 

7Ba' ora mi la' wubin an cabʌl guerra che' ja'el cabʌl t'an cha'an guerra, mach 

la' cha'len bʌq'uen come wersa mi' tilel, pero maxto i jilibalic. 

8Come jini año' bʌ ti jumpejt lum mi caj i techob guerra ti' contra año' bʌ ti yambʌ 

lum. Jini año' bʌ ti' wenta juntiquil yumʌl mi caj i techob guerra ti' contra jini año' 
bʌ ti' wenta yambʌ yumʌl. Tal i yujquel lum ti cabʌl lum. Tal cabʌl wi'ñal yic'ot 
leto. Jiñʌch i cajibal wocol. 

9Chʌcʌ q'uele la' bʌ come mi caj i yʌq'uetla ti' c'ʌb jini año' bʌ i ye'tel. Mi caj la' 

bajbentel ti sinagoga tac. Mi caj la' pʌjyel tilel ti' tojlel yumʌlob, ti' tojlel reyob 
cha'añon cha'an mi' tsictiyel c t'an ti' tojlelob. 

10Wersa mi' ñaxan subentelob jini wen t'an ti pejtelel lum. 

11Ba' ora mi' chuquetla majlel ti meloñel cha'an mi' yʌq'uetla ti' c'ʌb yumʌlob, 

mach mi la' wʌn mel la' pusic'al cha'an chuqui mi caj la' sub yic'ot chuqui mi caj 

la' ña'tan. Subula jini t'an mu' bʌ caj la' wʌq'uentel ti jini jach bʌ ora. Mach 
jateticla mi la' caj ti t'an pero mu' ti t'an jini Ch'ujul bʌ Espíritu. 

12Winicob mi caj i yʌc'ob ti chʌmel i yʌscun yic'ot i yijts'in. Jini tatʌl mi caj i yʌc' 

ti chʌmel i yalobil, jini i yalobilob mi caj i contrajiñob i tat i ña', mi caj i tsʌnsañob. 

13Mi caj la' ts'a'lentel ti pejtelel pañimil cha'an tij c'aba'. Jini mu' bʌ i cuch i wocol 

c'ʌlʌl ti' jilibal mi caj i coltʌntel. 

14Mi caj la' q'uel jini c'ax bibi' jax bʌ wa'al ba' tic'bil, mu' bʌ i jisan cabʌl chuqui 

an che' bajche' tsi' wʌn subu jini x'alt'an Daniel. (Jini mu' bʌ i q'uel jini jun la' i 
ch'ʌmben isujm.) Che' mi la' q'uel jini, la' puts'icob majlel ti wits jini año' bʌ ti 
Judea. 

15Jini am bʌ ti' jol i yotot mach chʌn jubic cha'an mi' loc'san i chubʌ'an ti' yotot. 

16Jini am bʌ ti cholel mach chʌn sujtic cha'an mi' lot i pislel. 

17Obol jax i bʌ jini cʌntʌbilo' bʌ i cha'an alʌl yic'ot jini woli bʌ i tsu'sañob alʌl ti 

jim bʌ ora. 

18Cha'lenla oración cha'an mach ti' yorajlelic tsʌñal mi la' puts'el. 

19Come ti jim bʌ ora mi caj i tilel cabʌl wocol, ñumen bajche' tsa' ñumi c'ʌlʌl ti' 

cajibal jini pañimil tsa' bʌ i mele Dios, c'ʌlʌl wʌle, c'ʌlʌl ti pejtelel ora. 

20Che' ti' yorajlel jini wocol, mi ma'anic tsi' com'esa i yorajlel wocol lac Yum, 

ma'anic majqui mi' coltʌntel mi juntiquilic. Cha'an mi' coltan jini yajcʌbilo' bʌ i 
cha'an tsi' com'esa i yorajlel wocol. 

21Ti jini jach bʌ ora mi an majch mi' subeñetla: “Awilan, wʌ'an jini Cristo”, o mi 

an majch mi' subeñetla: “Awilan, ya'an Cristo”, mi che'en, mach mi la' ñop. 

22Come mi caj i tejchelob jini mu' bʌ i cuyob i bʌ ti Cristo yic'ot lot bʌ x'alt'añob. 

Mi caj i pʌsob cabʌl i yejtal i p'ʌtʌlel yic'ot bʌbʌq'uen tac bʌ cha'an mi' socob jini 
yajcʌbilo' bʌ mi tsa' mejli. 

23Chʌcʌ q'uele la' bʌ. Tsa'ix c wʌn subeyetla ti pejtelel jini. 

Che' mi' tilel i Yalobil Winic 
(Mt. 24.29-44; Lc. 21.25-36) 

24Ti jim bʌ ora che' mi' yujtel jini wocol mi caj i yiq'uesʌntel jini q'uin. Ma'anic mi 

caj i yʌc' i c'ʌc'al uw. 

25Mi caj i yajlel tac jini ec' ti panchan. Jini p'ʌtʌl tac bʌ ti panchan mi caj i 

ñijcʌntel. 

26Ti wi'il mi caj i q'uelob i Yalobil Winic che' mi' tilel ti tocal yic'ot cabʌl i p'ʌtʌlel 

yic'ot i ñuclel. 

27Mi caj i choc majlel i yángelob cha'an mi' tempañob tilel ti' chʌnwejlel pañimil 

jini yajcʌbilo' bʌ i cha'an ch'oyolo' bʌ ti' ñajtlel pañimil c'ʌlʌl ti' ñajtlel panchan. 

28Ñopola jini lajiya cha'an jini higuera te'. Che' c'unix i c'ʌb che' woli' pasel i 

yopol, la' wujil lʌc'ʌlix i yorajlel ticwal. 

29Che' ja'el jatetla, che' mi la' q'uel wolix i yujtel jini, ña'tanla lʌc'ʌlix i tilel i Yalobil 

Winic. Mero wolix i julel. 

30Isujm mic subeñetla, ti pejtelel jini mi' caj ti ujtel che' wʌ' to an ti pañimil jini 

winicob x'ixicob año' bʌ wʌle. 

31Mi caj i jilel jini panchan yic'ot pañimil, pero mach jilic c t'an. 

Mach tsiquilic baqui bʌ ora 
(Mt. 24.36-44) 

32Ma'anic majch yujil baqui bʌ q'uin baqui bʌ ora mi' caj ti ujtel jini, mi ángelob 

ti panchan, mi i Yalobil Dios. Jini jach c Tat yujil. 

33Chʌcʌ q'uele la' bʌ. Yom yʌxʌl la' wo, come mach la' wujilic baqui ora mi caj i 

c'otel i yorajlel. 

34Lajalʌch bajche' winic tsa' bʌ majli ti ñajtʌl. Che' bʌ tsi' cʌyʌ i yotot tsi' 

yʌq'ueyob i ye'tel i winicob. Ti jujuntiquil tsi' subeyob chuqui yom mi' melob. Tsi' 
sube xcʌntaya cha'an mi' q'uel i ti' otot. 

35Yom yʌxʌl la' wo, che' jini, come mach la' wujilic baqui ora tal i yum otot, mi ti 

ic'ajel, mi ti ojlil ac'ʌlel, mi che' wolix ti uq'uel mut, mi ti sʌc'ajel. 

36Ame bʌc' julic i tajetla che' wʌyʌletla. 

37Jini mu' bʌ c subeñetla mic subeñob ti pejtelelob. Yom yʌxʌl la' wo. Che' tsi' 

yʌlʌ Jesús. 

 Marcos 14 

Tsi' temeyob i t'an cha'an mi' chucob Jesús 
(Mt. 26.1-5; Lc. 22.1-2; Jn. 11.45-53) 

1Yom to cha'p'ejl q'uin cha'an i q'uiñilel Pascua che' mi' c'uxob caxlan waj mach 

bʌ anic i levadurajlel. Jini ñuc bʌ motomajob yic'ot sts'ijbayajob tsi' pejcayob i 
bʌ cha'an bajche' mi mejlel i chucob Jesús ti lot cha'an mi' tsʌnsañob. 

2Tsi' yʌlʌyob: Mach ti' yorajlelic q'uiñijel ame tejchicob ti cabʌl a'leya winicob 

x'ixicob, che'ob. 

Jesús tsa' mujli ti ts'ac 
(Mt. 26.6-13; Jn. 12.1-8) 

3Che' ya'an Jesús ti Betania ti' yotot jini Simón tsa' bʌ lajmesʌbenti leco bʌ i 

tsoy, che' buchul ti' t'ejl mesa, tsa' tili x'ixic am bʌ i limetej melbil bʌ ti xajlel, 
but'ul ti xojocña bʌ ts'ac wen letsem bʌ i tojol. Tsi' ts'ita' top'o jini limetej. Tsi' 
mulbe ti' jol Jesús. 

4Ya' añob winicob tsa' bʌ mich'ayob. Tsi' yʌlʌyob: ¿Chucoch tsa' lon jisʌnti jini 

ts'ac? che'ob. 

5Come tsa'ic chojñi jini ts'ac an i tojol ñumen ti jo'lujunc'al (300) denario cha'an 

mi' yʌq'uentelob jini p'ump'uño' bʌ, che'ob. Tsi' yʌ'leyob jini x'ixic. 

6Jesús tsi' subeyob: Cʌyʌx la' wʌ'len. ¿Chucoch mi la' techben i ch'ijiyemlel i 

pusic'al? I t'ojol jax jini tsa' bʌ i melbeyon. 

7Come ti pejtelel ora an jini p'ump'uño' bʌ la' wic'ot. Ba' ora la' wom mi mejlel la' 

coltañob. Mach ti pejtelelic ora wʌ' añon la' wic'ot. 

8Jini x'ixic tsi' mele chuqui tsa' mejli i mel. Tsi' wʌn boño c bʌc'tal cha'an mic 

mujquel. 

9Isujm mic subeñetla, baqui jach mi' sujbel jini wen t'an ti pejtelel pañimil, mi caj 

i sujbel ja'el chuqui tsi' mele jini x'ixic cha'an mi' ña'tʌntel, che'en Jesús. 

Judas tsi' choño Jesús ti' c'ʌb i contra 
(Mt. 26.14-16; Lc. 22.3-6) 

10Judas Iscariote, i pi'ʌl jini junlujuntiquil, tsa' majli ba'an ñuc bʌ motomajob 

cha'an mi' yʌc' Jesús ti' c'ʌb. 

11Che' bʌ tsi' yubiyob, tijicñayob i pusic'al motomajob. Tsi' yʌc'ʌyob i t'an cha'an 

mi' yʌq'ueñob taq'uin Judas. Che' jini tsa' caji i chajpan i pusic'al cha'an mi' yʌc' 
Jesús. 

Jesús tsi' c'uxu Pascua yic'ot xcʌnt'añob 
(Mt. 26.17-29; Lc. 22.7-23; Jn. 13.21-30; 1 Co. 11.23-26) 

12Ti ñaxan bʌ q'uin che' mi' c'uxob caxlan waj mach bʌ anic i levadurajlel che' 

mi' tsʌnsañob tiñʌme' cha'an Pascua, jini xcʌnt'añob i cha'an tsi' subeyob: 
¿Baqui a wom mic majlel lojon c chajpan cha'an ma' c'ux we'elʌl che' ti Pascua? 
che'ob. 

13Jesús tsi' choco majlel cha'tiquil xcʌnt'añob i cha'an. Tsi' subeyob: Cucula ti 

tejclum. Mi caj i tajetla winic woli bʌ i q'uech majlel uc'um. Tsajcanla majlel. 

14Baqui jach mi' yochel, subenla i yum otot: “Jini Maestro mi' yʌl: ¿Baqui an 

jump'ejl i mal otot ba' mi mejlel j c'ux we'elʌl cha'an Pascua yic'ot xcʌnt'añob c 
cha'an?” 

15Jini winic mi caj i pʌsbeñetla colem bʌ i mal otot ti chan, chajpʌbilix bʌ. An i 

bʌl. Chajpʌbeñonla chuqui tac yom, che'en Jesús. 

16Tsa' majliyob jini xcʌnt'añob i cha'an. Tsa' ochiyob ti tejclum. Tsi' tajayob jini 

otot che' bajche' tsi' subeyob. Tsi' chajpayob we'elʌl cha'an Pascua. 

17Che bʌ wolix i yic'an, tsa' tili Jesús yic'ot jini lajchʌntiquil. 

18Che' buchulob ti' t'ejl mesa che' woliyob ti we'el, Jesús tsi' subeyob: Isujm mic 

subeñetla, juntiquil woli bʌ i c'ux waj quic'ot mi caj i yʌc'on ti' c'ʌb j contra, 
che'en. 

19Ch'ijiyem tsa' caji i yubiñob. Quepecña tsa' caji i yʌlob ti jujuntiquil: ¿Joñon 

ba? che'ob. 

20Tsi' subeyob: Jiñʌch i pi'ʌl jini junlujuntiquil woli bʌ i ts'aj i waj ti ch'ejew quic'ot. 

21Melelʌch, i Yalobil Winic mi caj i majlel che' bajche' ts'ijbubil. Jini winic mu' bʌ 

i yʌc' i Yalobil Winic ti' c'ʌb i contra mi caj i taj wocol. Uts'at machic tsi' yila 
pañimil jini winic, che'en. 

Jini Ch'ujul bʌ Waj 
(Mt. 26.26-29; Lc. 22.15-20; 1 Co. 11.23-25) 

22Che' bʌ tsi' cha'leyob we'el, Jesús tsi' ch'ʌmʌ waj. Tsi' cha'le oración. Tsi' 

xet'e. Tsi' yʌq'ueyob. Tsi' yʌlʌ: Ch'ʌmʌla, jiñʌch c bʌc'tal, che'en. 

23Tsi' ch'ʌmʌ vaso. Che' bʌ tsi' sube Dios wocolix i yʌlʌ tsi' yʌq'ueyob. Tsi' 

japʌyob ti jujuntiquil. 

24Jesús tsi' subeyob: Jiñʌch c ch'ich'el cha'an jini trato bʌ t'an mu' bʌ i bejq'uel 

cha'an cabʌlob. 

25Isujm mic subeñetla, ma'anic mic chʌn jap i ya'lel ts'usub jinto mi' tilel jini q'uin 

che' mic jap jini tsiji' bʌ ti' yumʌntel Dios, che'en Jesús. 

Pedro mi caj i yʌl mach i cʌñʌyic Jesús 
(Mt. 26.30-35; Lc. 22.31-34, 39; Jn. 13.36-38) 

26Che' bʌ tsa' ujti i c'ʌyiñob jump'ejl c'ay, tsa' majliyob ti Olivo wits. 

27Jesús tsi' subeyob: Mi caj i tejchel tile bixel bʌ la' pusic'al ti la' pejtelel cha'añon 

ti jini jach bʌ ac'ʌlel, come ts'ijbubil: “Mi caj c low xcʌntaya, che'en Dios. Jini 
tiñʌme' mi caj i pam pujquel”. 

28Che' tejchemonix ch'ojyel, mic majlel c pijtañetla ti Galilea, che'en Jesús. 

29Pedro tsi' sube Jesús: Mi tsa' tejchi tile bixel bʌ i pusic'al pejtelelob, mach 

joñonic, che'en. 

30Jesús tsi' sube: Isujm mic subeñet, ti ili ac'ʌlel che' maxto cha'yajlic tsi' cha'le 

uq'uel mut, mi caj a wʌl mach a cʌñʌyonic, che'en. 

31Pedro tsi' wersa sube: Anquese wersa mic chʌmel quic'otet, ma'anic mi caj 

cʌl mach j cʌñʌyetic, che'en. Che' ja'el, tsi' yʌlʌyob ti pejtelelob. 

Jesús tsi' cha'le oración ti pʌc'ʌbʌl 
(Mt. 26.36-46; Lc. 22.40-46) 

32Tsa' tiliyob ti pʌc'ʌbʌl i c'aba' Getsemaní. Jesús tsi' sube xcʌnt'añob i cha'an: 

Buchi'la ilayi che' mic cha'len oración, che'en. 

33Tsi' pʌyʌ majlel Pedro yic'ot Jacobo yic'ot Juan. Ch'ijiyem tsa' caji i yubin 

Jesús. Tsi' wen mele i pusic'al. 

34Tsi' subeyob: Wen ch'ijiyem c pusic'al, comix chʌmel ti' ch'ijiyemlel c pusic'al. 

Pijtanla wʌ'i. Yom yʌxʌl la' wo, che'en. 

35Tsa' to i ts'ita' xʌñʌ majlel. Tsi' pʌcchoco i bʌ ti lum. Tsi' c'ajtibe Dios cha'an 

ma'anic mi' c'otel i yorajlel jini wocol mi tsa' mejli ti tijq'uel. 

36Jesús tsi' yʌlʌ: Papa, c Tat, ti pejtelel mi mejlel a mel. Loc'sʌbeñon ili wocol, 

pero mach ma' mel chuqui com, mele chuqui yom a pusic'al, che'en. 

37Tsa' tili Jesús, tsi' taja wʌyʌlob. Tsi' sube Pedro: ¿Simón, wʌyʌlet ba? ¿Mach 

ba anic tsa' mejli a tic' a wʌyel mi jump'ejlic ora? 

38Yom yʌxʌl la' wo. Cha'lenla oración cha'an ma'anic mi la' jac' la' pʌyol ti mulil. 

Come la' wom la' mel chuqui uts'at, pero c'uñatax la' bʌc'tal, che'en Jesús. 

39Tsa' cha' majli. Tsi' cha'le oración. Lajal tsi' cha'le t'an. 

40Tsa' cha' tili. Tsi' cha' tajayob, wʌyʌlob come suts'ob jax i wut. Ma'anic chuqui 

tsa' mejli i yʌlob. 

41Ti' yuxyajlel tsa' tili Jesús. Tsi' subeyob: Cha'lenixla wʌyel, c'ajax la' wo. 

Jasʌlix. I yorajlelix wʌle. Awilan, i Yalobil Winic woli' yʌjq'uel ti' c'ʌb xmulilob. 

42Ch'ojyenla. Conixla. Awilan, lʌc'ʌl an jini mu' bʌ i yʌc'on ti' c'ʌb j contra, che'en 

Jesús. 

Tsa' chujqui Jesús 
(Mt. 26.47-56; Lc. 22.47-53; Jn. 18.2-11) 

43Che' bʌ woli to ti t'an tsa' bʌc' tili Judas, i pi'ʌl jini junlujuntiquil. Tsa' tili yic'ot 

cabʌl año' bʌ i yespada yic'ot te' tac chocbilo' bʌ tilel i cha'an ñuc bʌ motomajob 
yic'ot sts'ijbayajob yic'ot xñoxob año' bʌ i ye'tel. 

44Jini Judas tsa' bʌ i yʌc'ʌ Jesús ti' c'ʌb i contra tsi' wʌn subeyob bajche' mi caj 

i cʌñob: Jini mu' bʌ c ts'ujts'un, jiñʌch. Chucula, pʌyʌla majlel ti uts'at. Che' tsi' 
yʌlʌ Judas. 

45Che' bʌ tsa' tili ba'an Jesús tsi' bʌc' lʌc'tesa i bʌ. Tsi' yʌlʌ: Maestro, Maestro, 

che'en. Tsi' ts'ujts'u. 

46Tsi' chucuyob. Tsi' pʌyʌyob majlel. 

47Juntiquil ya' bʌ an tsi' bots'o i yespada. Tsi' lowo jini x'e'tel i cha'an jini c'ax 

ñuc bʌ motomaj. Tsi' wel tsepbe loq'uel i chiquin. 

48Jesús tsi' subeyob: ¿Tsa' ba tiliyetla cha'an mi la' chucon che' bajche' mi la' 

chuc xujch' yic'ot espada yic'ot te'? 

49Añon la' wic'ot ti jujump'ejl q'uin ti Templo. Tsac cha'le cʌntesa. Ma'anic tsa' 

la' chucuyon. Pero che'ʌch woli' yujtel cha'an mi' ts'ʌctiyel i Ts'ijbujel Dios, 
che'en Jesús. 

50Ti pejtelel xcʌnt'añob tsi' cʌyʌyob Jesús. Tsa' puts'iyob. 

51Juntiquil ch'iton winic tsa' bʌ i bʌc'ʌ i bʌ ti pisil tsi' tsajca majlel Jesús. Winicob 

tsi' chucuyob jini ch'iton. 

52Jini tsi' cʌyʌ jini pisil. Pits'ilix tsa' puts'i. 

Jesús ti' tojlel jini año' bʌ i ye'tel 
(Mt. 26.57-68; Lc. 22.54, 63-71; Jn. 18.12-14, 19-24) 

53Tsi' pʌyʌyob majlel Jesús ba'an jini c'ax ñuc bʌ motomaj. Pejtelel ñuc bʌ 

motomajob yic'ot jini xñoxob am bʌ i ye'tel yic'ot sts'ijbayajob tsi' tempayob i bʌ 
ya'i. 

54Pedro tsi' ñajti tsajca majlel Jesús. Tsa' ochi ti' pam i yotot jini c'ax ñuc bʌ 

motomaj. Tsa' buchle yic'ot xcʌntayajob. Tsi' q'uixñesa i bʌ ti c'ajc. 

55Jini ñuc bʌ motomajob yic'ot pejtelel año' bʌ i ye'tel tsi' sajcayob mu' bʌ i 

cha'leñob jop'tan ti' contra Jesús cha'an mi' yʌc'ob ti chʌmel. Ma'anic tsi' 
tajayob. 

56Come cabʌlob tsi' jop'oyob t'an ti' contra Jesús. Mach junlajalic i t'an. 

57Tsa' wa'leyob winicob tsa' bʌ i jop'oyob t'an ti' contra. Tsi' yʌlʌyob: 

58Tsa cubi lojon che' bʌ tsi' yʌlʌ: “Mi caj c jisan jini Templo melbil bʌ ti c'ʌbʌl. Ti 

uxp'ejl q'uin mi caj c wa'chocon yambʌ mach melbilic ti c'ʌbʌl”. Che' tsi' yʌlʌ 
Jesús, che'ob. 

59Pero mach junlajalic i t'an tsa' bʌ i subuyob. 

60Jini c'ax ñuc bʌ motomaj tsa' wa'le ti ojlil. Tsi' c'ajtibe Jesús: ¿Mach ba anic 

chuqui ma' jac'? ¿Chuqui jini mu' bʌ i subob winicob ti a contra? che'en. 

61Ñʌch'ʌl tsa' cʌle. Ma'anic chuqui tsi' jac'ʌ. Jini c'ax ñuc bʌ motomaj tsi' cha' 

c'ajtibe: ¿Jatet ba Cristojet, jini Yajcʌbil bʌ, i Yalobilet ba jini Uts'at Bʌ? che'en. 

62Jesús tsi' sube: Joñon cu. Mi caj la' q'uel i Yalobil Winic buchul ti' ñoj jini p'ʌtʌl 

bʌ Dios. Mi caj la' q'uel che' mi' tilel ti tocal ti panchan, che'en. 

63Jini c'ax ñuc bʌ motomaj tsi' tsili i pislel. Tsi' yʌlʌ: ¿Chuqui to i c'ʌjñibal xtoj'esa 

t'añob? 

64Tsa'ix la' wubi i p'ajoñel. ¿Chuqui mi la' wʌl? che'en jini c'ax ñuc bʌ motomaj. 

Ti pejtelel tsi' yʌlʌyob wersa yom mi' yʌjq'uel ti chʌmel cha'an i mul. 

65An tsa' bʌ caji i tujbañob Jesús. Tsi' mosbeyob i wut. Tsi' jats'ʌyob. Tsi' 

subeyob: Pʌsbeñon lojon mi x'alt'añet, che'ob. Jini xcʌntayajob tsi' poch'iyob. 

Pedro tsi' yʌlʌ mach i cʌñʌyic Jesús 
(Mt. 26.69-75; Lc. 22.55-62; Jn. 18.15-18, 25-27) 

66Che' ya'to an Pedro ti entʌl ti pam otot, tsa' tili juntiquil i criada jini c'ax ñuc bʌ 

motomaj. 

67Che' bʌ tsi' q'uele woli' q'uixñesan i bʌ Pedro, tsi' wen q'uele. Tsi' yʌlʌ: Jatet 

ja'el añet yic'ot Jesús ch'oyol bʌ ti Nazaret, che'en. 

68Pedro tsi' yʌlʌ mach isujmic. Tsi' yʌlʌ: Mach cujilic chuqui ma' wʌl. Ma'anic 

mic ch'ʌmben isujm, che'en. Tsa' majli ti' ti' corredor. Tsi' cha'le jun'uq'uel tat 
mut. 

69Jini criada tsi' cha' q'uele. Tsa' caji i suben jini lʌc'ʌl bʌ añob: Jini winic jiñʌch 

xcʌnt'an i cha'an, che'en. 

70Pedro tsi' cha' alʌ mach isujmic. Ti jumuc' jach jini lʌc'ʌl bʌ añob tsi' cha' 

subeyob Pedro: Isujm jatet xcʌnt'añet i cha'an come ch'oyolet ti Galilea. Lajal a 
t'an che' bajche' i t'an, che'ob. 

71Pedro tsa' caji i bajñel ch'ʌc i bʌ. Tsi' wersa wa'choco i t'an. Tsi' yʌlʌ: Ma'anic 

mij cʌn jini winic mu' bʌ la' taj ti t'an, che'en. 

72Tsi' cha' cha'le uq'uel mut cha'yajlelix. Tsa' c'ajtiyi ti' pusic'al Pedro i t'an Jesús 

tsa' bʌ i sube: “Che' maxto i cha'yajlic mi' cha'len uq'uel tat mut, uxyajl mi caj a 
wʌl mach a cʌñʌyonic”. Che' bʌ tsi' ña'ta Pedro, tsi' cha'le uq'uel. 

 Marcos 15 

Jesús ti' tojlel Pilato 
(Mt. 27.1-2, 11-14; Lc. 23.1-5; Jn. 18.28-38) 

1Ti sʌc'ajel tsi' tempayob i bʌ ti t'an jini ñuc bʌ motomajob yic'ot jini xñoxob am 

bʌ i ye'tel yic'ot sts'ijbayajob yic'ot pejtelel año' bʌ i ye'tel. Cʌchʌl tsi' pʌyʌyob 
majlel Jesús. Tsi' yʌc'ʌyob ti' c'ʌb Pilato. 

2Pilato tsi' c'ajtibe: ¿Jatet ba i Reyet judíojob? che'en. Jesús tsi' sube: Isujm 

bajche' ma' wʌl, che'en. 

3Jini ñuc bʌ motomajob cabʌl tsi' pʌc'ʌyob ti mulil Jesús. 

4Pilato tsi' cha' c'ajtibe: ¿Mach ba anic chuqui ma' jac'? Ubin jaychajp woli' yʌlob 

ti a contra, che'en. 

5Ma'anic tsi' chʌn jac'ʌ Jesús. Jini cha'an tsa' toj sajti i pusic'al Pilato. 

Jesús o Barrabás 
(Mt. 27.15-26; Lc. 23.13-25; Jn. 18.38-40) 

6I tilelʌch jini gobernador mi' yʌc' ti colel juntiquil xñujp'el majqui jach c'ajtibil i 

cha'an winicob che' woli' melob q'uin. 

7Ya' ñup'ulob winicob tsa' bʌ i cha'leyob tsʌnsa che' bʌ tsi' contrajiyob gobierno. 

Juntiquil i c'aba' Barrabás. 

8Che' bʌ tsa' tiliyob winicob tsa' caji i c'ajtibeñob Pilato cha'an mi' cha'len che' 

bajche' i tilel. 

9Pilato tsi' jac'beyob: ¿La' wom ba mi cʌc' ti colel i Rey judíojob? che'en. 

10Come Pilato yujil tsa' jach i yʌc'ʌyob Jesús ti' c'ʌb cha'an tsʌytsʌyñayob i 

pusic'al jini ñuc bʌ motomajob cha'an i ñuclel Jesús. 

11Jini ñuc bʌ motomajob tsi' xic'beyob winicob cha'an mi' c'ajtiñob ti colel 

Barrabás. 

12Pilato tsi' cha' c'ajtibeyob: ¿Chuqui la' wom mic tumben jini mu' bʌ la' pejcan 

ti' Rey judíojob? che'en. 

13Tsa' cha' cajiyob ti c'am bʌ t'an: ¡Ch'iji ti cruz! che'ob. 

14Pilato tsi' subeyob: ¿Chuqui ti jontolil tsi' cha'le? che'en. Tsa' utsi cajiyob ti 

c'am bʌ t'an: ¡Ch'iji ti cruz! che'ob. 

15Pilato yom i mel bajche' yomob winicob. Jini cha'an tsi' yʌc'ʌ ti colel Barrabás. 

Che' bʌ tsa' ujti i jats' Jesús ti asiyal, tsi' yʌc'ʌ ti' c'ʌb soldadojob cha'an mi' 
ch'ijob ti cruz. 

Soldadojob tsi' ts'a'leyob Jesús 
(Mt. 27.27-31; Jn. 19.1-3) 

16Jini soldadojob tsi' pʌyʌyob majlel. Tsa' ochiyob ti jump'ejl i mal colem otot i 

c'aba' pretorio. Tsi' pʌyʌyob tilel pejtelel soldadojob ti junmojtlel. 

17Tsi' lʌpbeyob chʌcchojan bʌ i pislel. Che' bʌ tsi' xot jalʌyob ch'ix, tsi' joy 

ñet'beyob ti' jol Jesús. 

18Tsa' caji i yʌq'ueñob cortesía: Cotañet i Reyet judíojob, che'ob. 

19Tsi' jats'beyob i jol ti sic'ʌb. Tsi' tujbayob. Tsi' ñocchocoyob i bʌ che' bajche' 

woli' ch'ujutesañob yilal. 

20Che' bʌ tsa' ujti i wajleñob, tsi' jochbeyob jini chʌccojan bʌ bujcʌl. Tsi' cha' 

lʌpbeyob i pislel. Tsi' pʌyʌyob majlel cha'an mi' ch'ijob ti cruz. 

Tsa' chʌmi ti cruz Jesús 
(Mt. 27.32-56; Lc. 23.26-49; Jn. 19.16-30) 

21Simón ch'oyol bʌ ti Cirene woli' ñumel majlel, loq'uemix tilel ti xchumtʌl. Jiñʌch 

i tat Alejandro yic'ot Rufo. Wersa tsi' yʌq'ueyob i q'uechben majlel i cruz Jesús. 

22Tsi' pʌyʌyob majlel c'ʌlʌl ti bujtʌl i c'aba' Gólgota, mi' yʌl ti lac t'an che' yilal 

bajche' i bʌquel jolʌl. 

23Tsi' yʌq'ueyob vino xʌbʌl yic'ot mirra cha'an mi' jap. Ma'anic tsi' ch'ʌmʌ. 

24Tsi' ch'ijiyob ti cruz. Tsi' pucbeyob i bʌ i pislel Jesús. Tsi' cha'leyob yajcaya ti 

alas cha'an mi' ña'tañob baqui bʌ mi' ch'ʌmob ti jujuntiquil. 

25Yom to uxp'ejl ora cha'an xinq'uiñil che' bʌ tsi' ch'ijiyob ti cruz. 

26Jiñʌch jini ts'ijbubil bʌ ti' contra Jesús: I REY JUDIOJOB. 

27Tsi' ch'ijiyob ti cruz cha'tiquil xujch' yic'ot Jesús, juntiquil ti' ñoj, juntiquil ti' ts'ej. 

28Tsa' ts'ʌctiyi i Ts'ijbujel Dios mu' bʌ i yʌl: Tsa' tsijqui yic'ot xmulilob. 

29Jini woliyo' bʌ ti ñumel tsi' p'ajayob. Tsi' ñijcayob i jol. Tsi' subeyob: Aja. Jatet, 

mu' bʌ a jisan i Templo Dios mu' bʌ a cha' wa'chocon ti uxp'ejl q'uin. 

30Coltan a bʌ, juben ti cruz, che'ob. 

31Che' ja'el ñuc bʌ motomajob tsi' wajleyob yic'ot jini sts'ijbayajob. Tsi' subeyob 

i bʌ: Tsi' colta yaño' bʌ. Mach mejlic i coltan i bʌ. 

32La' jubic ti cruz jini Cristo, i Rey Israel, cha'an mi laj q'uel, cha'an mi lac ñop, 

che'ob. Jini tsa' bʌ ch'ijleyob ti cruz yic'ot Jesús tsi' wajleyob ja'el. 

33Ti xinq'uiñil tsa' ic'a pejtelel pañimil c'ʌlʌl ti och'ajel q'uin. 

34Ti och'ajel q'uin wen c'am tsi' cha'le t'an Jesús. Tsi' yʌlʌ: Eloi, Eloi, ¿lama 

sabactani? che'en. Mi' yʌl ti lac t'an: C Dios, c Dios, ¿chucoch tsa' cʌyʌyon? 

35Che' bʌ tsi' yubiyob jini lʌc'ʌl bʌ añob, lamital tsi' yʌlʌyob: Awilan, woli' pʌy tilel 

Elías, che'ob. 

36Juntiquil tsa' majli ti ajñel cha'an mi' yʌc' chʌyo'ja' i chʌy vinagre. Tsi' yʌc'ʌ ti' 

ñi' te'. Tsi' yʌq'ue cha'an mi' ts'ujts'un. Tsi' yʌlʌ: Pijtanla. La' laj q'uel mi tal Elías 
cha'an mi' ju'san, che'en. 

37Jesús wen c'am tsi' cha'le t'an. Tsa' chʌmi. 

38Jini pisil joc'ol bʌ ti Templo tsa' tsijli jubel ti' jol c'ʌlʌl ti yoc. 

39Ya'an i yaj capitán jo'c'al soldadojob ti' tojel i wut Jesús. Che' bʌ tsi' q'uele woli 

ti t'an che' bʌ tsa' chʌmi, tsi' yʌlʌ: Isujmʌch i Yalobilʌch Dios jini winic, che'en. 

40Ya' añob x'ixicob ja'el woli' ñajti q'uelob. Ya'an María ch'oyol bʌ ti Magdala 

yic'ot Salomé yic'ot María i ña' José, yic'ot Jacobo jini ijts'iñil bʌ. 

41Jiñob tsi' tsajcayob Jesús che' an to ti Galilea. Tsi' we'sayob majlel. Ya' añob 

yic'ot cabʌl x'ixicob tsa' bʌ letsiyob tilel ti Jerusalén yic'ot Jesús. 

Tsi' yotsayob Jesús ti mucoñibʌl 
(Mt. 27.57-61; Lc. 23.50-56; Jn. 19.38-42) 

42I q'uiñilelʌch chajpaya come ti yijc'ʌlal mi' c'ajob i yo. Tsa' bʌjli q'uin. 

43Tsa' tili José ch'oyol bʌ ti Arimatea, am bʌ ñuc bʌ i ye'tel, yic'ot yaño bʌ. Jini 

ja'el woli' pijtan i yumʌntel Dios. Ch'ejl i pusic'al tsa' ochi ba'an Pilato. Tsi' c'ajtibe 
i bʌc'tal Jesús. 

44Pilato ma'anic tsi' ñopo mi tsa'ix chʌmi Jesús. Tsi' pʌyʌ tilel juntiquil capitán. 

Tsi' c'ajtibe mi chʌmenix Jesús. 

45Che' yujlix cha'an ti' t'an capitán chʌmenix Jesús, Pilato tsi' yʌq'ue José i 

bʌc'tal. 

46José tsi' mʌmbe i bʌjq'uil. Tsi' ju'sʌbe i bʌc'tal Jesús. Tsi' bʌc'ʌ ti' bʌjq'uil. Tsi' 

ñolchoco ti' yotlel ch'ujlelʌl tocbil bʌ i mal xajlel. Tsi' selc'u majlel xajlel ti' ti' i 
yotlel ch'ujlelʌl. 



1646 

 

Chol de Tumbalá Bible 
© Bible Society of Mexico. 

  
 

 

47María ch'oyol bʌ ti Magdala yic'ot María i ña' José tsi' q'ueleyob ba' tsa' 

ñolchoconti. 

 Marcos 16 

Tsa' cha' ch'ojyi Jesús 
(Mt. 28.1-8; Lc. 24.1-12; Jn. 20.1-10) 

1Che' bʌ tsa' ñumi jini q'uin che' mi' c'ajob i yo, María ch'oyol bʌ ti Magdala, 

yic'ot Salomé, yic'ot María i ña' Jacobo, tsi' mʌñʌyob xojocña bʌ ts'ac cha'an 
mi' majlel i boñob.  

2Wen seb to ti jini ñaxan bʌ q'uin ti semana tsa' majliyob ti' yotlel ch'ujlelʌl che' 

pasemix q'uin.  

3Tsi' pejcayob i bʌ: ¿Majqui mi caj i selc'ubeñonla loq'uel xajlel am bʌ ti' ti' i 

yotlel ch'ujlelʌl? che'ob. 

4Che' bʌ tsi' yilayob, tsi' q'ueleyob selc'ubilix loq'uel jini xajlel. Wen colem jini 

xajlel.  

5Che' bʌ tsa' ochiyob ti' yotlel ch'ujlelʌl, tsi' q'ueleyob ch'iton winic buchul ti' ñoj, 

lʌpʌl i cha'an tam bʌ i pislel wen sʌsʌc bʌ. Tsa' toj sajtiyob i pusic'al.  

6Jini winic tsi' subeyob: Mach la' cha'len bʌq'uen. Woli la' sajcan Jesús ch'oyol 

bʌ ti Nazaret jini tsa' bʌ ch'ijle ti cruz. Tsa'ix ch'ojyi. Mach wʌ'ix an. Q'uelela i 
yajñib ba' tsi' ñolchocoyob.  

7Cucula, subenla xcʌnt'añob i cha'an yic'ot Pedro woli' majlel Jesús i pijtañetla 

ti Galilea. Ya'i mi caj la' q'uel che' bajche' tsi' subeyetla, che'en.  

8Jini x'ixicob tsa' loq'uiyob majlel ti ajñel ba'an i yotlel ch'ujlelʌl come tsiltsilñayob 

ti bʌq'uen. Ma'anic chuqui tsi' subeyob yaño' bʌ come woliyob ti bʌq'uen. 

Jesús tsa' tsictiyi ti' wut María ch'oyol bʌ ti Magdala 
(Mt. 28.9-10; Jn. 20.11-18) 

9Che' bʌ tsa' ch'ojyi Jesús ti sʌc'ajel ti ñaxan bʌ q'uin ti semana, tsa' ñaxan 

tsictiyi ti' wut María ch'oyol bʌ ti Magdala. Jiñʌch tsa' bʌ chocbenti loq'uel 
wuctiquil xiba ti' pusic'al ti' p'ʌtʌlel Jesús.  

10Jini María tsa' majli i suben jini xcʌnt'añob tsa' bʌ i pi'leyob ti xʌmbal Jesús. 

Woliyob ti uq'uel, ch'ijiyemob i pusic'al.  

11Che' bʌ tsi' yubiyob cha' cuxulix Jesús, q'uelelix i cha'an jini x'ixic, ma'anic tsi' 

ñopbeyob i t'an. 

Cha'tiquil xcʌnt'añob tsi' q'ueleyob Jesús 
(Lc. 24.13-35) 

12Ti wi'il tsa' tsictiyi Jesús ti' wut cha'tiquil woli bʌ i cha'leñob xʌmbal majlel ti bij. 

Mach che'ic tsi' pʌsʌ i bʌ bajche' ti ñaxan.  

13Jini cha'tiquil tsa' majli i subeñob yaño' bʌ winicob, pero ma'anic tsi' ñopbeyob 

i t'an ja'el. 

Jesús tsi' subeyob majlel ti subt'an xcʌnt'añob 
(Mt. 28.16-20; Lc. 24.36-49; Jn. 20.19-23; Hch. 1.6-8) 

14Ti wi'il tsa' tsictiyi Jesús ti' wut jini junlujuntiquil che' buchulob ti' t'ejl mesa. 

Jesús tsi' yʌ'leyob cha'an i tsʌtslelob i pusic'al cha'an ma'anic tsi' ñopoyob. 
Come ma'anic tsi' ñopbeyob i t'an jini tsa' bʌ i q'ueleyob Jesús che' bʌ tejchemix 
ch'ojyel.  

15Jesús tsi' subeyob: Cucula ti pejtelel pañimil. Subenla jini wen t'an pejtelel 

winicob x'ixicob.  

16Jini mu' bʌ i ñop mu' bʌ i ch'ʌm ja' mi caj i coltʌntel. Jini mach bʌ anic mi' ñop 

mi caj i yʌjq'uel ti tojmulil.  

17Mi' caj ti tsictiyel i yejtal c p'ʌtʌlel ti jini mu' bʌ i ñopob: Tij c'aba' mi caj i chocob 

loq'uel xibajob. Mi' cajelob ti t'an ti yan tac bʌ t'an.  

18Mi caj i chucob lucum. Mi an chuqui tac mi' japob am bʌ i venenojlel, ma'anic 

mi caj i yubiñob wocol. Mi caj i yʌc'ob i c'ʌb ti xc'amʌjelob. Mi caj i lajmelob. 
Che' tsi' yʌlʌ Jesús. 

Tsa' pʌjyi letsel ti panchan Jesús 
(Lc. 24.50-53; Hch. 1.9-11) 

19Lac Yum Jesús che' bʌ tsa' ujti i subeñob jini t'an, tsa' pʌjyi letsel ti panchan. 

Tsa' buchle ti' ñoj Dios.  

20Jini junlujuntiquil tsa' majliyob. Tsi' cha'leyob subt'an ti pejtelel lum. Lac Yum 

tsi' tem cha'le e'tel yic'otob. Tsi' pʌsʌ i yejtal tac i p'ʌtʌlel ti' tojlelob che' bʌ tsi' 
cha'leyob sub t'an. 

Lucas 

Lucas 1 

Jun cha'an Teófilo 

1Cabʌlob tsi' ts'ijbayob chuqui tac tsa' ts'ʌctiyi ti isujm ti lac tojlel. 

2Lajal tsi' ts'ijbayob bajche' tsi' cʌntesayonla jini tsa' bʌ i q'ueleyob c'ʌlʌl ti' 

cajibal. Jiñobʌch mu' bʌ i subob jini t'an. 

3Jini cha'an che' bʌ tsa' ujti c ña'tan ti toj i sujmlel pejtelel chuqui tsa' ujti c'ʌlʌl 

ti' cajibal, joñon ja'el tsac ña'ta uts'at mic ts'ijbubeñet ti quepecña, uts'at bʌ 
Teófilo. 

4Wolic ts'ijbubeñet ili jun cha'an ma' wen cʌn i sujmlel jini tsa' bʌ subentiyet. 

Angel tsi' wʌn alʌ mi caj i yilan pañimil Juan 

5Ti' yorajlel Herodes, jini rey ti Judea, an motomaj i c'aba' Zacarías lajal bʌ i 

ye'tel bajche' Abías. An i yijñam Zacarías i c'aba' Elisabet, loq'uem bʌ ti' p'olbal 
Aarón. 

6Tojob ti' tojlel Dios ti cha'ticlel. Ts'ʌcʌl tsi' jac'ʌyob pejtelel i subal lac Yum yic'ot 

i mandar. 

7Ma'añobic i yalobil, come to'o wa'al jach bʌ x'ixic jini Elisabet. Cabʌlix i jabilel 

ti cha'ticlel. 

8Zacarías tsi' cha'le i ye'tel ti motomaj ti' tojlel Dios che' an ti' wenta. 

9Come i tilel mi' cha'leñob yajcaya che' mi' q'uexob i bʌ jini motomajob. Tsa' 

ochi ti' wenta Zacarías cha'an mi' yochel ti' Templo lac Yum cha'an mi' pul pom. 

10Pejtelel winicob x'ixicob añob ti jumpat. Woli' pejcañob Dios ti' yorajlel che' mi' 

pulel pom. 

11Tsa' tsictiyi ti' wut Zacarías i yángel lac Yum, wa'al ti' ñoj ba'an i pulʌntib pom. 

12Tsiltsilña Zacarías che' bʌ tsi' q'uele. Tsa' wen caji ti bʌq'uen. 

13Jini ángel tsi' sube: Mach a cha'len bʌq'uen Zacarías, come tsa' ubinti a 

woración. Mi caj i tsictiyel i yalobil a wijñam Elisabet. Mi caj i yilan pañimil ch'iton 
bʌ a walobil. Mi caj a wotsʌben i c'aba' Juan. 

14Tijicña mi caj a wubin. Mi caj i ñuc'an a pusic'al. Tijicña jax mi caj i yubiñob 

cabʌlob che' mi yilan pañimil a walobil. 

15Come ñuc mi caj i q'uejlel a walobil ti' tojlel Dios. Ma'anic mi caj i jap vino mi 

lembal. C'ʌlʌl che' cʌntʌbil, but'ul ti Ch'ujul bʌ Espíritu mi caj i yajñel. 

16Mi caj i yʌq'ueñob i sutq'uin i bʌ cabʌl israelob cha'an mi' ñopob i Yum Dios. 

17Mi caj i majlel a walobil ñaxan ti' tojlel Lac Yum. Lajal i ye'tel yic'ot i p'ʌtʌlel 

bajche' Elías. Mi caj i yʌq'ueñob i pusic'al tatʌlob cha'an mi' c'uxbiñob i yalobil. 
Mi caj i yʌq'ueñob i pusic'al xñusa mandarob cha'an mi' tajob i ña'tʌbal lajal 
bajche' jini tojo' bʌ. Che' jini mi caj i yʌq'ueñob winicob x'ixicob i chajpañob i 
pusic'al cha'an lac Yum. Che' tsi' yʌlʌ jini ángel. 

18Zacarías tsi' sube jini ángel: ¿Bajche' mi caj c ña'tan mi isujm jini? Joñon 

ñoxonix. Anix cabʌl i jabilel quijñam ja'el, che'en. 

19Jini ángel tsi' sube: Joñon Gabrielon. Añon ti' tojlel Dios. Chocbilon tilel cha'an 

mic pejcañet cha'an mic subeñet jini wen t'an. 

20Awilan, mi caj a wochel ti uma'. Ma'anic mi caj a mejlel ti t'an c'ʌlʌl ti jini q'uin 

che' mi' yujtel jini tsa' bʌ c subeyet. Come ma'anic tsa' ñopo c t'an cha'an jini 
mu' bʌ caj ti ujtel che' ti' yorajlel, che'en jini ángel. 

21Che' bʌ woli' chʌn pijtañob Zacarías jini winicob x'ixicob, tsi' c'ajtibeyob i bʌ 

chucoch tsa' chʌn jale Zacarías ti Templo. 

22Che' bʌ tsa' loq'ui tilel Zacarías, ma'anic tsa' mejli i pejcañob. Tsi' ña'tayob an 

chuqui tsi' q'uele Zacarías ti Templo ch'oyol bʌ ti panchan. Tsa' jach i pejcayob 
ti' c'ʌb. Tsa' cʌle ti x'uma'. 

23Che' bʌ tsa' ujti i mel i ye'tel, tsa' majli Zacarías ti' yotot. 

24Ti wi'il tsa' caji i cʌntan i yalobil Elisabet. Jo'p'ejl uw ma'anic tsa' majli ba'an i 

pi'ʌlob. 

25Tsi' yʌlʌ: Tsa'ix i coltayon c Yum. Tsi' yʌc'ʌ ti lajmel c wajlentel ti' tojlel winicob 

x'ixicob, che'en. 

Angel tsi' wʌn alʌ mi caj i yilan pañimil Jesús 

26Ti' wʌcp'ejlel uw Dios tsi' choco tilel jini ángel Gabriel ti jump'ejl tejclum ya' ti 

Galilea i c'aba' Nazaret. 

27Tsa' tili jini ángel ba'an juntiquil tsijib xch'oc c'ajtibil bʌ i cha'an José. Jini José 

loq'uem ti' p'olbal David. I c'aba' jini xch'oc María. 

28Che' bʌ tsa' ochi ángel ya' ba'an María tsi' sube: Cotañet. Uts'at woli' q'uelet 

Dios. An lac Yum a wic'ot. X'ixicob mi caj i subob a ñuclel, che'en. 

29Tsiltsilña jax i pusic'al María che' bʌ tsi' q'uele jini ángel. Tsa' caji ti t'an ti' 

pusic'al cha'an jini tsa' bʌ i yʌlʌ ángel. 

30Jini ángel tsi' sube: Mach ma' cha'len bʌq'uen, María, come uts'at woli' q'uelet 

Dios. 

31Mi caj a cʌntan alʌl. Mi caj i yilan pañimil ch'iton bʌ a walobil. Mi caj a wotsʌben 

i c'aba' Jesús. 

32Mi caj i q'uejlel ti ñuc. Mi caj i pejcʌntel ti' Yalobil jini C'ax Ñuc bʌ. Lac Yum 

Dios mi caj i yʌq'uen i ye'tel ti Rey ti' q'uexol i ñojte'el, i c'aba' David. 

33Mi caj i cha'len i ye'tel ti Rey ti' tojlel i p'olbal Jacob ti pejtelel ora. Ma'anic mi 

caj i jilel i yumʌntel, che'en jini ángel. 

34María tsi' sube jini ángel: ¿Bajche' mi caj i yujtel jini? come maxto anic winic 

quic'ot, che'en. 

35Jini ángel tsi' sube: Mi caj i yochel jini Ch'ujul bʌ Espíritu ti a tojlel. I p'ʌtʌlel jini 

C'ax Ñuc Bʌ mi caj i moset. Jini cha'an jini ch'ujul bʌ alʌl mu' bʌ caj i yilan pañimil 
mux i pejcʌntel ti' Yalobil Dios. 

36Awilan, a pi'ʌl Elisabet ja'el wolix i cʌntan ch'iton bʌ i yalobil, anquese cabʌlix 

i jabilel. Wʌcp'ejlix uw woli' cʌntan alʌl jini tsa' bʌ ajli ti to'o wa'al jach bʌ x'ixic. 

37Come ma'anic chuqui mach mejlic i mel Dios. Che' tsi' yʌlʌ jini ángel. 

38María tsi' yʌlʌ: Joñon x'e'telon i cha'an lac Yum. La' melbenticon che' bajche' 

tsa' wʌlʌ, che'en. Tsa' loq'ui majlel ángel ba'an María. 

María tsa' majil i jula'tan Elisabet 

39Che' ñumenix cha'p'ejl uxp'ejl q'uin tsa' caji ti xʌmbal María. Tsi' se'ñu majlel 

i bʌ ti wits c'ʌlʌl ti jump'ejl tejclum ya' ti Judá. 

40Tsa' ochi ti' yotot Zacarías. Tsi' yʌq'ue cortesía Elisabet. 

41Che' bʌ tsi' yubibe i t'an María jini Elisabet, jini alʌl cʌntʌbil bʌ i cha'an Elisabet 

tsʌts tsi' ñijca i bʌ ti' ñʌc' i ña'. Tsa' bujt'i Elisabet ti Ch'ujul bʌ Espíritu. 

42Tsa' caji i cha'len c'am bʌ t'an: Mi caj a sujbel ti ñuc cha'an x'ixicob. Mi caj i 

sujbel ti ñuc jini alʌl cʌntʌbil bʌ a cha'an. 

43¿Ñucon ba cha'an mi' jula'tañon i ña' c Yum? 

44Awilan che' bʌ tsa' ochi a t'an tic chiquin, jini alʌl cʌntʌbil bʌ c cha'an tsʌts tsi' 

ñijca i bʌ cha'an i tijicñʌyel. 

45Tijicñayet cha'an tsa' ñopbe i t'an lac Yum mu' bʌ caj i ts'ʌctiyel, che'en 

Elisabet. 

I c'ay María 

46María tsi' yʌlʌ: Mic sub i ñuclel lac Yum ti pejtelel c pusic'al. 

47Tijicña c ch'ujlel cha'an Dios Xcoltaya c cha'an. 

48Dios tsi' q'uele mach ñuquic jini x'e'tel i cha'an. Come awilan, winicob x'ixicob 

yic'ot i p'olbalob ti lajm ti lajm mi caj i yʌlob tijicñayon. 

49Come jini Am bʌ i P'ʌtʌlel tsi' melbeyon chuqui tac ñuc. Ch'ujul i c'aba'. 

50Mi' p'untan winicob x'ixicob yic'ot i yalobilob mu' bʌ i bʌc'ñañob Dios. 

51Tsa'ix i pʌsʌ i p'ʌtʌlel i c'ʌb yic'ot ñuc bʌ i melbal. Tsi' pucu majlel jini tsa' bʌ i 

q'ueleyob i bʌ ti ñuc ti' bajñel ña'tʌbal. 

52Tsi' chilbeyob i ye'tel jini tsa' bʌ buchleyob ti ñuc bʌ i ye'tel. Tsi' yʌq'ueyob i 

ñuclel jini mach bʌ ñucobic. 

53Tsi' lajmesʌbeyob i wi'ñal jini wi'ñayo' bʌ yic'ot cabʌl chuqui tac wen. To'ol che 

jach tsi' choco majlel jini wen chumulo' bʌ. 

54Tsi' colta israelob, i winicob, cha'an c'ajal i cha'an bajche' yom i p'untañob, 

55che' bajche' tsi' pejcayob lac ñojte'el Abraham yic'ot pejtelel i p'olbal, che'en 

María. 

56Ya' to tsa' jal'a María che' bajche' uxp'ejl uw yic'ot Elisabet. Ti wi'il tsa' sujti ti' 

yotot. 

Tsi' yila pañimil Juan tsa' bʌ i yʌc'ʌ ch'ʌmja' 

57Tsa' c'oti i yorajlel cha'an mi' yilan pañimil i yalobil Elisabet. Tsi' yʌc'ʌ ti pañimil 

ch'iton bʌ i yalobil. 

58I pi'ʌlob ti chumtʌl yic'ot i pi'ʌlob Elisabet tsi' yubiyob bajche' Dios tsi' p'unta 

Elisabet. Tijicñayob i pusic'al yic'ot Elisabet. 

59Ti' waxʌcp'ejlel q'uin tsa' tiliyob cha'an mi' tsepbentel i pʌchʌlel jini alʌl ch'iton. 

Yom i yotsʌbeñob i c'aba' Zacarías ti' q'uexol i tat. 

60Pero i ña' jini alʌl tsi' subeyob: Mach che'ic yom. Mi caj i yotsʌbentel i c'aba' 

Juan, che'en. 

61I pi'ʌlob tsi' subeyob Elisabet: Ma'anic a pi'ʌlob am bʌ i c'aba' ti Juan, mi 

juntiquilic, che'ob. 

62Tsa' caji i pejcañob Zacarías ti' c'ʌb cha'an mi' c'ajtibeñob bajche' yom i 

yotsʌben i c'aba' i yalobil. 

63Tsi' c'ajti jun. Tsi' ts'ijba: I c'aba'ʌch Juan. Che' tsi' ts'ijba. Tsa' toj sajtiyob i 

pusic'al ti pejtelob. 

64Ti ora tsa' cha' caji ti t'an. Tsa' jijti i yac' Zacarías. Tsi' subu i ñuclel Dios. 

65Tsa' cajiyob ti bʌq'uen pejtelel i pi'ʌlob ti chumtʌl. Ti pejtelel wits ya' ti Judea 

tsa' caji ti sujbel pejtelel ili tsa' bʌ ujti. 

66Pejtelel tsa' bʌ i yubiyob tsi' lotoyob ti' pusic'al. Tsi' yʌlʌyob: ¿Chuqui mi caj i 

cha'len jini alʌl? che'ob. Tsa' tsictiyi i p'ʌtʌlel lac Yum yic'ot. 

Tsi' subu t'an Zacarías 

67Zacarías, i tat jini alʌl, tsa' bujt'i ti Ch'ujul bʌ Espíritu. Tsa' caji ti subt'an. Tsi' 

yʌlʌ: 

68La' sujbic ti ñuc lac Yum Dios, i Dios Israel. Tsa'ix tili ba'an i cha'año' bʌ. Tsa'ix 

i mʌñʌyob. 

69Tsa'ix i yʌq'ueyonla p'ʌtʌl bʌ Xcoltaya loq'uem bʌ ti' p'olbal David, x'e'tel bʌ i 

cha'an. 

70Che'ʌch tsi' cha'le t'an Dios yic'ot ch'ujul bʌ x'alt'añob i cha'an ti wajali. 

71Dios tsi' yʌlʌ mi caj laj coltʌntel loq'uel ti' c'ʌb laj contrajob yic'ot ti' c'ʌb pejtelel 

mu' bʌ i ts'a'leñonla. 

72Che' jini mi caj i p'untañonla che' bajche' tsi' subeyob lac ñojte'el. Mi caj i 

ña'tan jini ch'ujul bʌ xuc'ul bʌ t'an 

73che' bajche' tsi' sube lac tat Abraham ba' ora tsi' wa'choco i t'an. 

74Mi caj i yʌq'ueñonla lac cha'liben i ye'tel che' coltʌbilonixla loq'uel ti' c'ʌb laj 

contrajob. Che' jini ma'anic bʌq'uen mi caj lac cha'liben i ye'tel. 

75Che' jini ch'ujulonla, tojonla ti' wut Dios mi mejlel lac melben i ye'tel ti pejtelel 

q'uin che' cuxulon to la. 

76Jatet, alʌl, mi caj a pejcʌntel ti x'alt'an i cha'an jini C'ax Ñuc Bʌ. Come mi caj 

a majlel ñaxan ti' wut lac Yum cha'an ma' chajpʌben i bijlel. 

77Mi caj a wʌq'ueñob winicob x'ixicob i cʌn bajche' mi caj i coltʌntelob che' mi' 

ñusʌbentelob i mul. 

78Come cabʌl tsi' p'untayonla lac Dios. Mi caj i chocbeñonla tilel i sʌclel pañimil 

ch'oyol bʌ ti chan. 

79Che' jini mi caj i yʌq'ueñob i sʌclel pañimil jini chumulo' bʌ ti ic'ch'ipan bʌ 

pañimil, jini mach bʌ jalic mi caj i chʌmelob. Mi caj i toj'esañonla majlel ba' 
ñʌch'ʌl mi la cajñel. Che' tsi' yʌlʌ Zacarías. 

80Tsa' coli jini alʌ Juan. Tsi' taja i p'ʌtʌlel i pusic'al. Tsa' ajni ti colem bʌ i tiquiñal 

pañimil jinto tsa' pʌsle ba'an israelob. 

 Lucas 2 

Tsi' yila pañimil Jesús 
(Mt. 1.18-25) 

1Ti jim bʌ ora tsi' cha'le mandar Augusto César cha'an mi' yʌc'ob tojoñel winicob 

ti pejtelel lum. 

2Tsi' yʌc'ʌyob tojoñel ñaxan che' woli' cha'len i ye'tel ti gobernador ya' ti Siria 

jini Cirenio. 

3Ti pejtelelob tsa' letsiyob majlel ti tejclum tac ba' chucbil i c'aba' i tat i ña' cha'an 

mi' yʌc'ob tojoñel. 

4Tsa' loq'ui José ti Nazaret ya' ti Galilea. Tsa' letsi majlel ti Judea ti' tejclum 

David i c'aba' Belén, come loq'uem ti' p'olbal David jini José. 

5Ya' tsa' majli José cha'an mi' yʌc' tojoñel yic'ot i yijñam i c'aba' María tsa' bʌ i 

c'ajti. Cʌntʌbil i cha'an alʌl. 

6Che' ya' añob tsa' c'oti i yorajlel cha'an mi' yilan pañimil i yalobil. 

7Tsi' yʌc'ʌ ti pañimil ch'iton bʌ yʌx alʌl. Tsi' bʌc'ʌ ti' majts. Tsi' ñolchoco ti' 

buc'ujib alʌc'ʌl, come ma'anic tsi' taja i yajñib ti' yotlel wʌyibʌl. 

Tsa' tiliyob ángelob ba'an xcʌnta tiñʌme'ob 

8Ti jini jach bʌ lum an xcʌnta tiñʌme'ob ti jamil. Woli' cʌntañob i tiñʌme' ti ac'ʌlel. 

9Awilan, tsa' tsictiyi i yángel lac Yum ba' añob. I ñuclel Dios tsi' yʌc'ʌ i c'ʌc'al ti' 

joytilelob. Tsa' cajiyob ti cabʌl bʌq'uen. 

10Jini ángel tsi' subeyob: Mach mi la' cha'len bʌq'uen come awilan, tsac 

ch'ʌmbeyetla tilel wen t'an cha'an pejtelel winicob x'ixicob, mu' bʌ caj i 
yʌq'ueñetla cabʌl i tijicñʌyel la' pusic'al. 

11Come sajmʌl ti' tejclum David tsi' yila pañimil la' waj Coltaya, jiñʌch Cristo lac 

Yum. 

12Mi caj la' cʌn che' bajche' jini. Mi caj la' taj jini alʌl bʌc'ʌl ti majts, ñolol ti' 

buc'ujib alʌc'ʌl, che'en jini ángel. 

13Ti ora tsa' tsictiyi yic'ot jini ángel wen cabʌlob ch'oyolo' bʌ ti panchan, woli bʌ 

i subob i ñuclel Dios. 

14Tsi' yʌlʌyob: Wen ñuc Dios am bʌ ti panchan. Wʌ' ti pañimil woli' yʌq'uentelob 

i ñʌch'tilel i pusic'al winicob x'ixicob mu' bʌ i q'uejlelob ti uts'at ti Dios, che'ob. 

15Che' bʌ tsa' cha' majliyob ángelob ti panchan, jini xcʌnta tiñʌme'ob tsi' 

subeyob i bʌ: Conixla ti Belén cha'an mi laj q'uel ili tsa' bʌ ujti tsa' bʌ 
subentiyonla cha'an lac Yum, che'ob. 

16Tsa' majliyob ti ora. Tsi' tajayob María yic'ot José yic'ot jini alʌl ñolol ti' buc'ujib 

alʌc'ʌl. 

17Che' bʌ tsa' ujti i q'uelob, tsa' caji i subeñob pejtelel winicob x'ixicob. 

18Pejtelel tsa' bʌ i yubiyob jini t'an tsa' toj sajtiyob i pusic'al cha'an chuqui tac 

tsa' subentiyob cha'an xcʌnta tiñʌme'ob. 

19Pero María ma'anic chuqui tsi' sube yambʌ. Tsa' jach i chʌn ña'ta ti' pusic'al 

pejtel chuqui tsi' yubi. 

20Tsa' sujtiyob xcʌnta tiñʌme'ob. Tsi' chʌn tsictesayob i ñuclel Dios. Tsi' 

subuyob i ñuclel Dios cha'an pejtelel chuqui tsi' yubiyob yic'ot chuqui tsi' 
q'ueleyob che' bajche' tsa' subentiyob. 

Tsi' pʌyʌyob majlel alʌ Jesús ti Templo 

21Che' bʌ tsa' ñumi waxʌcp'ejl q'uin che' bʌ tsa' tsepbenti i pʌchʌlel alʌ ch'iton, 

tsi' yotsʌbeyob i c'aba' Jesús. Jiñʌch i c'aba' tsa' bʌ i wʌn otsʌbe jini ángel che' 
maxto cʌntʌbilic. 

22Che' bʌ tsa' ts'ʌctiyi cha'c'al q'uin cha'an mi' sʌq'uesañob i bʌ che' bajche' mi' 

yʌl ti' mandar Moisés, tsi' pʌyʌyob majlel alʌl ti Jerusalén cha'an mi' yʌq'ueñob 
lac Yum. 

23Che' bajche' ts'ijbubil ti' mandar lac Yum: “Mux caj la' ña'tan i cha'añʌch lac 

Yum pejtelel ch'iton bʌ yʌx alʌlob”. 

24Tsa' majliyob cha'an mi' yʌq'ueñob Dios i majtan ja'el che' bajche' tsi' yʌc'ʌ 

mandar lac Yum: “Aq'uen cha'cojt xmucuy o mi cha'cojt x'ujcuts”. Che'ʌch 
ts'ijbubil. 

25Ya'an winic ti Jerusalén i c'aba' Simeón, toj bʌ i pusic'al, mu' bʌ i ch'ujutesan 

Dios. Tsi' pijta jini Mesías mu' bʌ caj i ñuq'uesʌbeñob i pusic'al israelob. Jini 
Ch'ujul bʌ Espíritu an ti' pusic'al. 

26Jini Ch'ujul bʌ Espíritu tsi' sube Simeón ma'anic mi' caj ti chʌmel jinto che' 

q'uelbilix i cha'an jini Yajcʌbil bʌ cha'an lac Yum. 

27Ñijcʌbil cha'an Espíritu tsa' ochi ti Templo. I tat i ña' Jesús tsi' pʌyʌyob ochel 

jini alʌ Jesús ti Templo cha'an mi' melbeñob bajche' mi' yʌl ti mandar. 

28Simeón tsi' meq'ue jini alʌl. Tsi' subu i ñuclel Dios. Tsi' yʌlʌ: 

29C Yum, x'e'telon a cha'an. La' pʌjyicon majlel ti' ñʌch'tʌlel c pusic'al che' 

bajche' tsa' wʌlʌ. 

30Come wʌle tsa'ix j q'uele tic wut jini Xcoltaya tsa' bʌ a wʌc'ʌ, 

31chocbil bʌ tilel ti' tojlel pejtelel winicob x'ixicob. 

32Jiñʌch i sʌclel pañimil mu' bʌ caj i pʌstʌl ti' wut gentilob. Jiñʌch i ñuclel a 

cha'año' bʌ ti Israel, che'en Simeón. 

33Tsa' toj sajtiyob i pusic'al José yic'ot María, i ña' Jesús, che' bʌ tsi' yubiyob jini 

t'an cha'an i yalobil. 

34Simeón tsi' yʌq'ueyob i yutslel i t'an. Tsi' sube María, i ña' alʌl: Awilan, 

wa'chocobilix a walobil ti' tojlel cabʌl israelob. Lamital mi caj i yajlelob, lamital 
mi caj i xuc'chocontelob. Cabʌlob mi caj i cha'leñob t'an ti' contra che' mi' pʌs i 
bʌ. 

35Wen ch'ijiyem a pusic'al mi caj a wubin che' mi' tsictiyel bajche' woli' ña'tañob 

ti' pusic'al cabʌlob, che'en Simeón. 

36Ya'an x'ixic bʌ x'alt'an ja'el i c'aba' Ana (i yalobil Fanuel i p'olbal Aser). Wen 

cabʌl i jabilel. Che' xch'oc to tsa' chumle yic'ot i ñoxi'al wucp'ejl jab. 

37C'ʌlʌl meba'ix che' bʌ tsi' taja chʌmp'ejl i jo'c'al (84) i jabilel. Ma'anic tsi' wis 

cʌyʌ i bʌ ti Templo ba' tsi' melbe i ye'tel Dios ti q'uiñil yic'ot ti ac'ʌlel yic'ot ch'ajb 
yic'ot oración. 

38Ti jini jach bʌ ora tsa' tili Ana ba'an alʌl. Tsi' sube wocolix i yʌlʌ Dios. Tsi' 

subeyob i sujmlel jini alʌl ti' tojlel pejtel año' bʌ ti Jerusalén woli bʌ i pijtañob i 
coltʌntel. 

Tsa' cha' majliyob ti Nazaret 
(Mt. 2.19-23) 

39Che' bʌ tsa' ujti i melob pejtelel chuqui tac mi' yʌl i mandar lac Yum, tsa' 

sujtiyob ya' ti Galilea María yic'ot José. Tsa' c'otiyob ti' tejclum i c'aba' Nazaret. 

40Tsa' coli jini alʌl. Tsa' p'ʌta. Tsa' bujt'i ti' ña'tʌbal. Tsa' q'uejli ti uts'at ti' wut 

Dios. 

Ch'iton Jesús ti Templo 

41Ti jujump'ejl jab i tat i ña' tsa' majliyob ti Jerusalén cha'an i q'uiñilel Pascua. 

42Che' anix lajchʌmp'ejl i jabilel Jesús, tsa' majliyob ti q'uiñijel che' bajche i tilel. 

43Che' bʌ tsa' ujti i melob q'uin, tsa' cajiyob ti sujtel. Ya' tsa' cʌle ti Jerusalén jini 

ch'iton Jesús. Mach yujilobic José yic'ot i ña' Jesús. 

44Tsi' lon ña'tayob ti' pusic'al woli' sujtel i yalobil ja'el yic'ot motocña bʌ i pi'ʌlob. 

Tsi' xʌñʌyob majlel jump'ejl q'uin. Tsa' caji i sʌclañob ba'an i pi'ʌlob yic'ot ba'an 
i cʌñʌyo' bʌ. 

45Che' ma'anic tsi' tajayob i yalobil, tsa' cha' majliyob ti Jerusalén cha'an mi' 

sʌclañob. 

46Che' ñumenix uxp'ejl q'uin tsi' tajayob ti Templo buchul ti' tojlel jini xcʌntesa 

mandarob. Woli' ñich'tʌbeñob i t'an. Woli' yotsan i c'ajtibal tac ja'el. 

47Tsa' toj sajtiyob i pusic'al pejtelel jini tsa' bʌ i yubibeyob i t'an jini ch'iton, come 

cabʌl i ña'tʌbal. Uts'at bajche' tsi' jac'beyob i t'an. 

48Tsa' toj sajtiyob i pusic'al i tat i ña' che' bʌ tsi' q'ueleyob. María tsi' sube: 

Calobil, ¿chucoch che' tsa' melbeyon lojon? Awilan, jini a tat yic'ot joñon ti' 
ch'ijiyemlel lojon c pusic'al tsac sʌclayet lojon, che'en. 

49Jesús tsi' subeyob: ¿Chucoch tsa' la' sʌclayon? ¿Mach ba la' wujilic yom mic 

melben i ye'tel c Tat? che'en. 

50Ma'anic tsi' ch'ʌmbeyob isujm i t'an Jesús tsa' bʌ i subeyob. 

51Tsa' jubi majlel Jesús yic'otob. Tsa' c'oti ti Nazaret. Tsi' wen ch'ujbibe i t'an i 

tat i ña'. Jini i ña' tsi' mucu ti' pusic'al pejtelel tsa' bʌ ujti. 

52Tsa' p'ojli i ña'tʌbal Jesús. Tsa' chañ'a. Tsa' p'ojli i yutslel i pusic'al ti' wut Dios 

yic'ot ti' wut winicob. 

 Lucas 3 

I subal Juan tsa' bʌ i yʌc'ʌ ch'ʌmja' 
(Mt. 3.1-12; Mr. 1.1-8; Jn. 1.19-28) 

1Che' bʌ tsi' cha'le yumʌl jo'lujump'ejl jab Tiberio César, an i ye'tel ti gobernador 

Poncio Pilato ya' ti Judea. Woli' yumʌntel Herodes ya' ti Galilea. I yijts'in 
Herodes i c'aba' Felipe, woli' cha'len yumʌl ya' ti Iturea yic'ot ya' ti Traconite. 
Lisanias woli' cha'len yumʌl ya' ti Abilinia. 

2Jini ñuc bʌ motomajob jiñobʌch Anás yic'ot Caifás. Tsa' tili i t'an Dios ba'an 

Juan ya' ti jochol bʌ lum. Jini Juan i yalobil Zacarías. 

3Tsa' ñumi Juan ti subt'an ti pejtelel lum ya' ti' joytilel Jordán ja'. Tsi' sube 

winicob x'ixicob cha'an mi' ch'ʌmob ja' che' mi' cʌyob i mul cha'an mi' 
ñusʌbentelob i mul, 

4che' bajche' ts'ijbubil ti' juñilel i t'an jini x'alt'an Isaías. Tsi' yʌlʌ: “I t'an juntiquil 

winic mu' bʌ i cha'len c'am bʌ t'an ti jochol bʌ lum: Chajpanla i bijlel lac Yum. 
Pʌtʌla majlel mucubij i cha'an, che'en. 

5Pejtelel jini c'omol tac bʌ lum mi' caj ti bujt'intel. Pejtelel wits yic'ot bujbujtʌl mi' 

cajel ti jubel. Jini xoyol tac bʌ bij mi caj i toj'an. Pejtelel jini bulul bexel bʌ bij 
pamacña mi caj i majlel. 

6Pejtelel winicob x'ixicob mi caj i yubiñob bajche' mi' coltʌntelob ti Dios”. 

Che'ʌch ts'ijbubil ti' juñilel Isaías. 

7Juan tsa' caji i subeñob winicob x'ixicob tsa' bʌ loq'uiyob tilel cha'an mi' 

ch'ʌmob ja': I yalobiletla xc'ʌñʌñej. ¿Majqui tsi' subeyetla cha'an mi la' puts'tan 
jini tojmulil mu' bʌ i tilel? 

8Melela toj bʌ la' melbal mi woli la' cʌy la' mul. Mach mi la' wʌl ti la' pusic'al: 

“Jiñʌch c tat lojon Abraham”. Mach che'ic yom mi la' wʌl. Come mic subeñetla, 
Dios mi mejlel i pʌntesan jini xajlel tac ti' yalobilob Abraham. 

9Wʌle ac'bil hacha ti' yebal te'. Pejtelel jini te' mach bʌ anic mi' yʌc' wen bʌ i wut 

mi' sejq'uel. Mi' chojquel ti c'ajc, che'en Juan. 

10Jini winicob x'ixicob tsi' c'ajtiyob: ¿Chuqui yom mic mel lojon? che'ob. 

11Juan tsi' jac'ʌ: Jini am bʌ i cha'an cha'p'ejl i bujc la' i yʌq'uen jump'ejl jini mach 

bʌ anic i cha'an. Jini am bʌ i we'el che'ʌch yom mi' mel ja'el, che'en. 

12Tsa' tiliyob cha'tiquil uxtiquil xch'ʌm tojoñelob ja'el cha'an mi' ch'ʌmob ja'. Tsi' 

c'ajtibeyob: Maestro, ¿chuqui yom mic mel lojon? che'ob. 

13Juan tsi' subeyob: Mach yomic mi la' c'ajtin tojoñel ñumen bajche tsa' 

subentiyetla, che'en. 

14Cha'tiquil uxtiquil soldadojob ja'el tsi' c'ajtibeyob: Jixcu joñon lojon, ¿chuqui 

yom mic mel lojon? che'ob. Juan tsi' subeyob: Mach mi la' chilben i taq'uin winic 

mi juntiquilic. Mach mi la' pʌc' ti mulil mi juntiquilic. Yom contentojetla yic'ot i 
tojol la' we'tel, che'en. 

15Che' woliyob to ti pijt, pejtelel winicob x'ixicob woli' pejcañob i bʌ: ¿Jim ba 

Cristo jini Juan? che'ob. 

16Juan tsi' subeyob ti pejtelelob: Joñon ti isujm mi cʌq'ueñetla ch'ʌmja', pero tal 

jini ñumen p'ʌtʌl bʌ bajche'on. Mach ñuconic cha'an mic ticben i ch'ajñal i xʌñʌb. 
Jiñʌch mu' bʌ caj i yʌq'ueñetla la' ch'ʌm Ch'ujul bʌ Espíritu yic'ot c'ajc. 

17An i wejlʌjib ti' c'ʌb. Mi caj i wen wejlan i yajñib trigo. Mi caj i lot jini trigo ti' 

yotlel. Mi caj i pulben i sujl ti c'ajc mach bʌ yujilic yajpel ti pejtelel ora. Che' tsi' 
yʌlʌ Juan. 

18Che' bʌ tsi' subeyob winicob x'ixicob jini wen t'an, tsi' xiq'uiyob cha'an mi' 

jac'ob. 

19Juan tsi' sube i mul jini Herodes am bʌ i ye'tel ti yumʌl. Come Herodes tsi' 

pʌyʌ Herodías i yijñam Felipe i yijts'in. Juan tsi' sube pejtelel i jontolil tsa' bʌ i 
cha'le Herodes. 

20An to yambʌ jontolil tsa' bʌ i mele Herodes. Tsi' mʌcʌ Juan ti mʌjquibʌl. 

Tsi' ch'ʌmʌ ja' Jesús 
(Mt. 3.13-17; Mr. 1.9-11) 

21Che' bʌ tsi' ch'ʌmʌyob ja' pejtelel winicob x'ixicob, tsi' ch'ʌmʌ ja' ja'el Jesús. 

Che' woli' pejcan Dios ti oración, tsa' cajli panchan. 

22Tsa' jubi tilel jini Ch'ujul bʌ Espíritu ba'an Jesús. Che' yilal che' bajche' 

x'ujcuts. Tsa' tili t'an ch'oyol bʌ ti panchan. Tsi' subu: Jatet Calobilet mu' bʌ j 
c'uxbin. Wen uts'at mij q'uelet, che'en. 

I c'aba' tac i ñojte'el Jesús 
(Mt. 1.1-17) 

23An che' bajche' lujump'ejl i cha'c'al i jabilel Jesús che' bʌ tsi' teche i ye'tel. Jini 

Jesús i yalobilʌch José, che' mi' lon alob winicob. José i ñij'al Elí. 

24I tat Elí jiñʌch Matat, i tat Matat jiñʌch Leví, i tat Leví jiñʌch Melqui, i tat Melqui 

jiñʌch Jana, i tat Jana jiñʌch José, 

25i tat José jiñʌch Matatías, i tat Matatías jiñʌch Amós, i tat Amós jiñʌch Nahum, 

i tat Nahum jiñʌch Esli, i tat Esli jiñʌch Nagai, 

26i tat Nagai jiñʌch Maat, i tat Maat jiñʌch Matatías, i tat Matatías jiñʌch Semei, 

i tat Semei jiñʌch José, i tat José jiñʌch Judá, 

27i tat Judá jiñʌch Joana, i tat Joana jiñʌch Resa, i tat Resa jiñʌch Zorobabel, i 

tat Zorobabel jiñʌch Salatiel, i tat Salatiel jiñʌch Neri, 

28i tat Neri jiñʌch Melqui, i tat Melqui jiñʌch Adi, i tat Adi jiñʌch Cosam, i tat 

Cosam jiñʌch Elmodam, i tat Elmodam jiñʌch Er, 

29i tat Er jiñʌch Josué, i tat Josué jiñʌch Eliezer, i tat Eliezer jiñʌch Jorim, i tat 

Jorim jiñʌch Matat, 

30i tat Matat jiñʌch Leví, i tat Leví jiñʌch Simeón i tat Simeón jiñʌch Judá, i tat 

Judá jiñʌch José, i tat José jiñʌch Jonán, i tat Jonán jiñʌch Eliaquim, 

31i tat Eliaquim jiñʌch Melea, i tat Melea jiñʌch Mainán, i tat Mainán jiñʌch 

Matata, i tat Matata jiñʌch Natán, 

32i tat Natán jiñʌch David, i tat David jiñʌch Isaí, i tat Isaí jiñʌch Obed, i tat Obed 

jiñʌch Booz, i tat Booz jiñʌch Salmón, i tat Salmón jiñʌch Naasón, 

33i tat Naasón jiñʌch Aminadab, i tat Aminadab jiñʌch Aram, i tat Aram jiñʌch 

Esrom, i tat Esrom jiñʌch Fares, i tat Fares jiñʌch Judá, 

34i tat Judá jiñʌch Jacob, i tat Jacob jiñʌch Isaac, i tat Isaac jiñʌch Abraham, i 

tat Abraham jiñʌch Taré, i tat Taré jiñʌch Nacor, 

35i tat Nacor jiñʌch Serug, i tat Serug jiñʌch Ragau, i tat Ragau jiñʌch Peleg, i 

tat Peleg jiñʌch Heber, i tat Heber jiñʌch Sala, 

36i tat Sala jiñʌch Cainán, i tat Cainán jiñʌch Arfaxad, i tat Arfaxad jiñʌch Sem, 

i tat Sem jiñʌch Noé, i tat Noé jiñʌch Lamec, 

37i tat Lamec jiñʌch Matusalén, i tat Matusalén jiñʌch Enoc, i tat Enoc jiñʌch 

Jared, i tat Jared jiñʌch Mahalaleel, i tat Mahalaleel jiñʌch Cainán, 

38i tat Cainán jiñʌch Enós, i tat Enós jiñʌch Set, i tat Set jiñʌch Adán, Adán 

jiñʌch i yalobil Dios. 

 Lucas 4 

I yilʌbentel i pusic'al Jesús 
(Mt. 4.1-11; Mr. 1.12-13) 

1Jesús, but'ul ti jini Ch'ujul bʌ Espíritu, tsi' cʌyʌ Jordán ja'. Tsa' pʌjyi majlel 

cha'an Espíritu c'ʌlʌl ti colem bʌ i tiquiñal lum. 

2Cha'c'al q'uin ya'an. Tsa' ilʌbenti i pusic'al cha'an xiba. Cha'c'al q'uin ma'anic 

chuqui tsi' wis c'uxu. Che' ñumenix, an i wi'ñal Jesús. 

3Jini xiba tsi' sube Jesús: Mi i Yalobilet Dios suben ili xajlel cha'an mi' pʌntʌyel 

ti waj, che'en. 

4Jesús tsi' sube: Ts'ijbubil: “Mach ti wajic jach cuxulob winicob x'ixicob, pero ti 

pejtelel t'an ch'oyol bʌ ti Dios”, che'en. 

5Jini xiba tsi' pʌyʌ majlel ti chan bʌ wits. Ti poj jumuc' jach tsi' laj pʌsbe Jesús i 

yumʌntel tac jini yumʌlob ti pañimil. 

6Jini xiba tsi' sube Jesús: Mi caj cʌq'ueñet pejtel iliyi yic'ot i p'ʌtʌlel yic'ot i ñuclel, 

come laj aq'uebilon tic wenta. Mi cʌq'uen majqui com. 

7Muq'uic a ñocchocon a bʌ a ch'ujutesañon, a cha'añʌch mi' majlel ti pejtelel, 

che'en jini xiba. 

8Jesús tsi' sube: Cucu ti loq'uel wʌ' ba' añon, Satanás, come ts'ijbubil: “Yom 

ma' ch'ujutesan a Yum Dios. Cojach jini yom ma' yuman”, che'en. 

9Jini xiba tsi' pʌyʌ majlel Jesús ya' ti Jerusalén. Ya' tsi' pʌyʌ majlel ti wa'tʌl ti' 

pam i jol Templo. Tsi' sube: Mi i Yalobilet Dios, choco jubel a bʌ. 

10Come ts'ijbubil: “Mi caj i subeñob i yángelob cha'an mi' cʌntañet. 

11Mi caj i chuquet ti' c'ʌb, ame a jats' a woc ti xajlel”, che'en xiba. 

12Jesús tsi' sube: Albilix jini t'an: “Mach yomic ma' wilʌben i pusic'al a Yum 

Dios”, che'en. 

13Che' bʌ tsa' ujti i yilʌben i pusic'al Jesús, jini xiba tsi' cʌyʌ cha'p'ejl uxp'ejl q'uin. 

I techibal i ye'tel Jesús wʌ' ti pañimil 
(Mt. 4.12-17; Mr. 1.14-15) 

14Jesús tsa' cha' majli ti Galilea. An i p'ʌtʌlel jini Espíritu yic'ot. Tsa' pujqui t'an 

ti pejtelel lum ti' joytilel Galilea cha'an ñuc bʌ i melbal Jesús. 

15Jesús tsi' cha'le cʌntesa ti sinagoga tac i cha'an judíojob. Pejtelel winicob 

x'ixicob tsi' tsictesayob i ñuclel Jesús. 

Tsa' ts'a'lenti Jesús ya' ti Nazaret 
(Mt. 13.53-58; Mr. 6.1-6) 

16Tsa' majli Jesús ya' ti Nazaret ba' tsa' coli. Tsa' ochi ti sinagoga ti' q'uiñilel c'aj 

o che' bajche' i tilel. Tsa' wa'le cha'an mi' q'uel jun. 

17Tsa' aq'uenti i jun jini x'alt'an Isaías. Che' bʌ tsi' tili jini bʌlbil bʌ jun tsi' taja ba' 

ts'ijbubil ili t'an: 

18“An i yEspíritu lac Yum tic pusic'al. Tsi' yajcayon cha'an mic subeñob jini wen 

t'an p'umpuño' bʌ. Tsi' chocoyon tilel cha'an mic lajmesʌbeñob i ch'ijiyemlel jini 
ch'ijiyemo' bʌ, cha'an mic subeñob loq'uel jini ñup'ulo' bʌ, cha'an mij 
c'oq'uesʌbeñob i wut jini xpots'ob, cha'an mi cʌc' ti colel jini tic'lʌbilo' bʌ. 

19Tsi' chocoyon tilel cha'an mic sub jiñʌch i jabilel i yutslel i pusic'al lac Yum”. 

Che'ʌch tsi' pejcʌbeyob i Ts'ijbujel Dios jini Jesús. 

20Tsi' cha' bʌlʌ jini jun Jesús. Tsi' cha' aq'ue jini am bʌ i ye'tel ti sinagoga. Tsa' 

buchle. Pejtelel año' bʌ ti sinagoga tsi' ch'ujch'uj q'ueleyob Jesús. 

21Jesús tsa' caji i subeñob: Ts'ʌctiyemix wʌle i ts'ijbujel Dios, tsa' bʌ la' wubi, 

che'en. 

22Ti pejtelelob uts'at tsi' tajayob ti t'an Jesús. Tsa' toj sajtiyob i pusic'al cha'an 

uts'at i t'an Jesús. Tsi' yʌlʌyob: ¿Mach ba jinic i yalobil José? che'ob. 

23Jesús tsi' subeyob: Isujm mi caj la' subeñon jini t'an mu' bʌ i c'ʌñob ti lajiya: 

“Sts'ʌcaya, ts'ʌcan a bʌ”, che'en. Mi caj la' subeñon c mel wʌ' tic lumal chuqui 
tsac mele ya' ti Capernaum che' bajche' tsa'ix la' wubi. che'en. 

24Jesús tsi' yʌlʌ ja'el: Ti isujm mic subeñetla, ma'anic x'alt'an mu' bʌ i q'uejlel ti 

ñuc ti' lumal. 

25Ti isujm mic subeñetla an cabʌl meba' x'ixicob ti Israel ti' q'uiñilel Elías che' 

wen jamʌl pañimil ojlil i chʌmp'ejl jab, che' bʌ tsa' tili cabʌl wi'ñal ti pejtelel lum. 

26Ma'anic tsa' chojqui majlel Elías ba' añob. Tsa' jach chojqui majlel ti Sarepta 

ya' ti Sidón ba'an juntiquil meba' x'ixic. 

27An ja'el cabʌl israelob año' bʌ leco bʌ i tsoy che' ti' yorajlel jini x'alt'an Eliseo. 

Ma'anic majqui tsa' lajmesʌnti, jini jach Naamán, ch'oyol bʌ ti Siria. Che' tsi' yʌlʌ 
Jesús. 

28Che' bʌ tsi' yubiyob ili t'an, tsa' laj cajiyob ti mich'ajel ya' ti sinagoga. 

29Tsa' wa'leyob. Tsi' pʌyʌyob loq'uel Jesús ti' ti' tejclum wa'chocobil bʌ ti wits. 

Tsi' pʌyʌyob majlel ba' jʌmʌl wits cha'an mi' xit chocob jubel. 

30Jesús tsa' ñumi ti ojlil ba' añob. Tsa' majli. 

Winic am bʌ i xibʌjlel 
(Mr. 1.21-28) 

31Tsa' jubi majlel Jesús ti jump'ejl tejclum ya' ti Galilea i c'aba' Capernaum. Tsi' 

cʌntesayob ti' q'uiñilel tac c'aj o. 

32Tsa' toj sajtiyob i pusic'al cha'an i cʌntesa come tsi' cha'le t'an Jesús yic'ot i 

p'ʌtʌlel i ye'tel. 

33Ya' ti sinagoga an winic am bʌ i xibʌjlel. C'am tsi' cha'le t'an. 

34Tsi' yʌlʌ: Cʌyʌyon lojon. ¿Chuqui i ye'tel tsa' tiliyet ba' añon lojon, Jesús 

ch'oyolet bʌ ti Nazaret? ¿Tsa' ba tiliyet cha'an ma' jisañon lojon? Cujil 
majquiyet. Jatet jini Ch'ujulet Bʌ ch'oyol bʌ ti Dios, che'ob. 

35Jesús tsi' tiq'ui. Tsi' sube: Ch'ʌbix. Loq'uen ti' pusic'al, che'en. Jini xiba tsi' 

choco jini winic ti lum ti' yojlilob. Tsa' loq'ui xiba. Ma'anic tsi' wis lowo jini winic. 

36Tsa' toj sajtiyob i pusic'al ti pejtelelob. Tsa' caji i pejcañob i bʌ. Tsi' yʌlʌyob: 

¿Baqui tilem i t'an? Come ti' p'ʌtʌlel yic'ot i ye'tel mi' choc loq'uel i xibʌjlel winic. 
Mi' loq'uelob, che'ob. 

37Tsa' pujqui t'an ti pejtelel jini lum yic'ot ti yan tac bʌ lum ti' joytilel cha'an ñuc 

bʌ i melbal Jesús. 

Jesús tsi' lajmesa cabʌlob 
(Mt. 8.14-17; Mr. 1.29-34) 

38Tsa' wa'le Jesús. Tsa' loq'ui ti sinagoga. Tsa' ochi ti' yotot Simón ba' woli' wen 

ubin c'ajc x'ixic bʌ i ñij'al Simón. Tsi' c'ajtibeyob Jesús ti wocol t'an cha'an mi' 
lajmesan. 

39Ñuc wa'al Jesús ti' t'ejl x'ixic, tsi' tiq'ui jini c'ajc. Jini x'ixic tsa' lajmi. Tsa' ch'ojyi 

ti ora. Tsa' caji i we'sañob. 

40Che' woli ti bʌjlel q'uin tsi' pʌyʌyob majlel ba'an Jesús pejtel xc'amʌjelob leco 

tac bʌ i chʌmel. Jesús tsi' yʌc'ʌ i c'ʌb ti junjuntiquilob. Tsi' lajmesayob. 

41Tsa' loq'uiyob xibajob ti' pusic'al cabʌlob. Tsi' cha'leyob c'am bʌ t'an. Tsi' 

yʌlʌyob: Jatet i Yalobilet Dios, che'ob. Jesús tsi' tiq'uiyob. Ma'anic tsi' yʌq'ueyob 
i cha'len t'an, come cʌñʌl i cha'añob jiñʌch Cristo. 

Jesús tsi' cha'le subt'an ti Galilea 
(Mr. 1.35-39) 

42Che' bʌ tsa' sʌc'a pañimil tsa' loq'ui majlel Jesús. Tsa' majli ti jochol bʌ lum. 

Winicob x'ixicob tsi' sʌclayob. Tsa' majliyob ba'an. Tsi' ñopoyob i jalitesan Jesús 
cha'an ya jach mi' cʌytʌl yic'otob. 

43Jesús tsi' subeyob: Wersa mic sub jini wen t'an cha'an i yumʌntel Dios ti 

yambʌ tejclum tac ja'el, come jini cha'an chocbilon tilel, che'en. 

44Tsi' cha'le subt'an ti sinagoga tac ya' ti Judea. 

 Lucas 5 

Tsi' chucuyob cabʌl chʌy 
(Mt. 4.18-22; Mr. 1.16-20) 

1Che' ya'an Jesús ti' t'ejl ñajb i c'aba' Genesaret, jini winicob x'ixicob tsi' jom 

ñet'eyob i bʌ ba' wa'al Jesús cha'an mi' ñich'tañob i t'an Dios. 

2Tsi' q'uele cha'p'ejl barco lʌc'ʌl ti' ti' jini ñajb. Loq'uemobix ti barco jini xchuc 

chʌyob, woli' sʌc'ob i chimo'chʌy. 

3Tsa' ochi Jesús ti jump'ejl barco i cha'an Simón. Tsi' sube Simón cha'an mi' 

ts'ita' ñijcan majlel jini barco ya' ti' ti' ja'. Tsa' buchle Jesús ti barco. Ya' tsa' caji 
i cʌntesan jini tempʌbilo' bʌ. 

4Che' bʌ tsa' ujti ti t'an, Jesús tsi' sube Simón: Ñijcan majlel jini barco ba' tam 

jini ñajb. Choco ochel a chimo'chʌy, che'en. 

5Simón tsi' jac'ʌ: Maestro, tsa'ix c cha'le lojon e'tel ti pejtelel ac'ʌlel. Ma'anic 

chuqui tsac chucu lojon. Pero cha'an ti a t'an mic choc ochel chimo'chʌy, 
che'en. 

6Che' bʌ tsi' yotsayob tsi' chucuyob cabʌl chʌy. Tsa' caji ti ts'ojquel jini 

chimo'chʌy. 

7Tsi' pʌyʌyob ti' c'ʌb i pi'ʌlob año' bʌ ti yambʌ barco cha'an mi' tilelob i coltan. 

Tsa' tiliyob. Tsi' but'uyob jini cha'p'ejl barco jinto che' yomix junyajlel ochel ti ja' 
jini barco tac. 

8Che' bʌ tsi' q'uele Simón Pedro, tsi' ñocchoco i bʌ ba'an Jesús. Tsi' sube: 

Loq'uen tic tojlel c Yum, come xmulilon, che'en. 

9Come tsa' wen caji ti bʌq'uen Pedro yic'ot pejtelel ya' bʌ añob, come oñatax 

tsi' chucuyob chʌy. 

10Che' ja'el, tsa' cajiyob ti bʌq'uen Jacobo yic'ot Juan, i yalobilob Zebedeo, i 

pi'ʌlobʌch Simón ti e'tel. Jesús tsi' sube Simón: Mach a cha'len bʌq'uen. Wʌle, 
mux a wochel ti xchuc winicob, che'en. 

11Che' bʌ tsa' ujti i ñijcañob majlel barco tac ti' ti' ñajb, jini xchuc chʌyob tsi' 

cʌyʌyob pejtelel i chubʌ'an. Tsi' tsajcayob majlel Jesús. 

Jesús tsi' lajmesa jini am bʌ leco bʌ i tsoy 
(Mt. 8.1-4; Mr. 1.40-45) 

12Che' ya'an Jesús ti jump'ejl tejclum, awilan, tsa' tili winic wen pacal leco bʌ i 

tsoy. Che' bʌ tsi' q'uele Jesús, tsi' pʌcchoco i bʌ ti lum. Tsi' c'ajtibe ti wocol t'an: 
C Yum, mi a wom mi mejlel a lajmesañon, che'en. 

13Jesús tsi' sʌts'ʌ i c'ʌb. Tsi' tʌlʌ. Tsi' yʌlʌ: Com cu. La' lajmiquet, che'en. Tsa' 

bʌc' lajmi leco bʌ i tsoy. 

14Jesús tsi' tiq'ui cha'an ma'anic mi' suben mi juntiquilic. Cucu, che'en, pʌsʌ a 

bʌ ba'an motomaj. Ac'ʌ chuqui tsi' subu Moisés ti mandar cha'an mi' ña'tañob 
winicob x'ixicob sʌq'uesʌbilet, che'en Jesús. 

15Ñumen cabʌl tsa' pujqui t'an cha'an ñuc bʌ i melbal Jesús. Tsi' tempayob i bʌ 

bajc'ʌlob cha'an mi' ñich'tʌbeñob i t'an Jesús yic'ot cha'an mi' lajmelob ti pejtelel 
i chʌmel. 

16Jesús tsi' cʌyʌyob. Tsa' majli ti jochol bʌ lum. Tsi' pejca Dios. 

Jesús tsi' lajmesa winic mach bʌ anic i c'ʌjñibal i yoc i c'ʌb 
(Mt. 9.1-8; Mr. 2.1-12) 

17Ti jump'ejl q'uin che' woli ti cʌntesa Jesús, ya' buchulob fariseojob yic'ot 

xcʌntesa mandarob ch'oyolo' bʌ ti pejtelel tejclum ti Galilea yic'ot ti Judea yic'ot 
ti Jerusalén. An i p'ʌtʌlel lac Yum yic'ot Jesús cha'an mi' lajmesañob. 

18Awilan, cha'tiquil uxtiquil winicob tsi' pʌyʌyob tilel winic mach bʌ anic i c'ʌjñibal 

i yoc i c'ʌb, ñolol ti' wʌyib. Tsi' ñopoyob i yotsan ti otot cha'an mi' yʌc'ob ti' tojel 
Jesús. 

19Ma'anic ba' tsa' mejli i yotsañob, come teñecña winicob x'ixicob. Tsa' letsiyob 

ti' jol otot ba' tsi' toc jamʌyob teja. Tsi' ju'sayob ti' wʌyib ti yojlil ba'an Jesús. 

20Che' bʌ tsi' ña'ta Jesús woli' ñopob jini winicob, tsi' sube jini c'am bʌ: Winic 

ñusʌbilix a mul, che'en. 

21Jini fariseojob yic'ot sts'ijbayajob tsa' caji i yʌlob ti' pusic'al: ¿Chuqui i ye'tel 

jini winic mu' bʌ i p'aj Dios? ¿Majqui mi mejlel i ñusan mulil? ¿Mach ba cojic 
jach Dios? che'ob. 

22Ña'tʌbil i cha'an Jesús chuqui woli' yʌlob ti' pusic'al. Tsi' subeyob: ¿Chucoch 

woli la' cha'len t'an ti la' pusic'al? 

23¿Baqui bʌ ñumen wocol? ¿Wocol ba che' mic suben: “Ñusʌbilix a mul”, o 

jimba wocol che' mic suben: “Ch'oyen, cha'len xʌmbal”? 

24Pero cha'an mi la' ña'tan an i p'ʌtʌlel i Yalobil Winic ilayi ti pañimil cha'an mi' 

ñusan mulil, (tsi' sube jini mach bʌ anic i c'ʌjñibal i yoc i c'ʌb): Mic subeñet 
ch'ojyen, teche a wʌyib, cucu ti a wotot, che'en Jesús. 

25Ti ora tsa' ch'ojyi jini winic ti' tojel i wutob. Tsi' teche i wʌyib ba' tsa' ñole. Tsa' 

majli ti' yotot. Tsi' tsictesa i ñuclel Dios. 

26Tsa' toj sajtiyob i pusic'al ti pejtelelob. Tsi' tsictesʌbeyob i ñuclel Dios. Tsi' wen 

cha'leyob bʌq'uen. Tsi' yʌlʌyob: Tsa'ix laj q'uele bʌbʌq'uen tac bʌ, che'ob. 

Tsa' pʌjyi Leví 
(Mt. 9.9-13; Mr. 2.13-17) 

27Ti wi'il tsa' loq'ui majlel Jesús. Tsi' q'uele xch'ʌm tojoñel, i c'aba' Leví, ya' 

buchul ba' mi' ch'ʌjmel tojoñel. Jesús tsi' sube: Tsajcañon, che'en. 

28Leví tsi' cʌyʌ pejtelel i chubʌ'an. Tsa' wa'le. Tsa' caji i tsajcan majlel Jesús. 

29Leví tsi' mele q'uin ti' yotot. Ya' tem buchulob cabʌl xch'ʌm tojoñelob yic'ot 

yaño' bʌ. 

30Jini sts'ijbayajob yic'ot fariseojob tsa' cajiyob ti wʌlwʌl t'an ti' contra jini 

xcʌnt'añob i cha'an Jesús. Tsi' subeyob: ¿Chucoch woli la' pi'len ti we'el uch'el 
jini xch'ʌm tojoñelob yic'ot xmulilob? che'ob. 

31Jesús tsi' jac'beyob: Jini c'oc'o' bʌ mach yomobic ts'ʌcʌntel, cojach jini c'amo' 

bʌ. 

32Ma'anic tsa' tili c pʌy jini tojo' bʌ, jini jach xmulilob, cha'an mi' cʌyob i mul, 

che'en. 

C'ajtibal cha'an ch'ajb 
(Mt. 9.14-17; Mr. 2.18-22) 

33Winicob tsa' caji i subeñob: Cabʌl mi' cha'leñob ch'ajb yic'ot oración jini 

xcʌnt'añob i cha'an Juan. Che'ʌch mi' melob ja'el jini xcʌnt'añob i cha'an 
fariseojob. Pero jini xcʌnt'añob a cha'an mi' cha'leñob we'el uch'el, che'ob. 

34Jesús tsi' subeyob: ¿Mejl ba la' suben jini xmel q'uiñob wersa mi' cha'leñob 

ch'ajb che' ya'to an jini xñujpuñijel yic'otob? 

35Pero tal i yorajlel che' mi caj i pʌjyel majlel jini woli bʌ ti ñujpuñijel. Ti jini q'uin 

tac mi' cajelob ti ch'ajb xmel q'uiñob, che'en. 

36Tsi' subeyob ja'el jini lajiya: Ma'anic majch mi' c'ʌn tsijib pisil cha'an mi' lʌw 

tsucul bʌ i pislel. Mi che'ʌch mi' mel, mi' tsijlel majlel tsucul bʌ pisil ba'an jini tsiji' 
bʌ i lʌjwil. Mach i t'ojolic tsiji' bʌ pisil yic'ot tsucul bʌ pisil. 

37Che' ja'el, ma'anic majch mi' yotsan tsiji' bʌ vino ti tsucul bʌ i yajñib melbil bʌ 

ti pʌchi. Mi tsi' yotsa jini vino mi' tojmel. Mi' bejq'uel vino. Mi' jilel i yajñib. 

38Pero mi' yotsañob tsiji' bʌ vino ti tsiji' bʌ i yajñib. Che' jini mi' jalijel jini pʌchi 

yic'ot jini vino ja'el. 

39Jini mu' bʌ i jap wajalix bʌ vino ma'anic mi' mulan i jap jini tsiji' bʌ ti wi'il, come 

mi' yʌl ñumen uts'at jini wajalix bʌ. Che' tsi' yʌlʌ Jesús. 

 Lucas 6 

Xcʌnt'añob tsi' tuc'uyob i wut jam ti' q'uiñilel c'aj o 
(Mt. 12.1-8; Mr. 2.23-28) 

1Ti' q'uiñilel c'aj o Jesús tsa' ñumi ti jamil. Jini xcʌnt'añob i cha'an tsi' tuc'uyob 

majlel jini c'uxbil bʌ i wut jam. Tsi' bilt'uyob ti' c'ʌb. Tsi' c'uxuyob. 

2Cha'tiquil uxtiquil fariseojob tsi' c'ajtibeyob: ¿Chucoch mi la' cha'len chuqui 

tic'bil ti' q'uiñilel c'aj o? che'ob. 

3Jesús tsi' subeyob: ¿Mach ba anic tsa' la' q'uele ti jun chuqui tsi' cha'le David 

che' bʌ tsi' yubi wi'ñal yic'ot i pi'ʌlob? 

4Tsa' ochi ti' yotot Dios. Tsi' ch'ʌmʌ jini waj tsa' bʌ ajq'ui ti mesa. Tsi' c'uxu. Tsi' 

yʌq'ue i pi'ʌlob ja'el. Tic'bil ti mandar mi' c'uxob winicob. Cojach motomajob mi 
mejlel i c'ux jini waj, che'en Jesús. 

5Jesús tsi' subeyob: I Yalobil Winic i Yumʌch jini q'uin che' mi laj c'aj la co, 

che'en. 

Winic am bʌ tiquin bʌ i c'ʌb 
(Mt. 12.9-14; Mr. 3.1-6) 

6Ti yambʌ i q'uiñilel c'aj o tsa' ochi Jesús ti sinagoga. Tsa' caji ti cʌntesa. Ya'an 

winic tiquin bʌ ñoj bʌ i c'ʌb. 

7Jini sts'ijbayajob yic'ot fariseojob tsi' wen q'ueleyob Jesús cha'an mi' jop'beñob 

i mul mi tsi' lajmesa jini winic che' ti' yorajlel c'aj o. 

8Yujil Jesús chuqui woli' yʌlob ti' pusic'al. Tsi' sube jini winic tiquim bʌ i c'ʌb: 

Ch'ojyen. Wa'i' ti ojlil, che'en. Tsa' ch'ojyi jini winic. Tsa' wa'le. 

9Jesús tsi' subeyob: Jini jach mij c'ajtibeñetla: ¿Baqui bʌ tic'bil ti melol ti jini q'uin 

che' mi laj c'aj la co? ¿Tic'bil ba chuqui uts'at o jim ba chuqui jontol? ¿Tic'bil ba 
coltaya o tic'bil ba tsʌnsa? che'en. 

10Jesús tsi' joy q'ueleyob ti pejtelel. Tsi' sube jini winic: Sʌts'ʌ a c'ʌb, che'en. 

Tsi' sʌts'ʌ. Jini i c'ʌb tsa' cha' wen'a. 

11Cabʌl tsa' mich'ayob. Tsa' caji i pejcañob i bʌ cha'an mi' ña'tañob chuqui mi 

caj i tumbeñob Jesús. 

Tsi' yajca lajchʌntiquil 
(Mt. 10.1-4; Mr. 3.13-19) 

12Ti ili q'uin tac tsa' letsi majlel Jesús ti wits cha'an mi' mel oración. Ti pejtelel 

ac'ʌlel tsi' pejca Dios. 

13Che' bʌ tsa' sʌc'a, Jesús tsi' pʌyʌ tilel xcʌnt'añob i cha'an. Tsi' yajca 

lajchʌntiquil. Tsi' yotsʌbeyob i c'aba' ti apóstolob. 

14Tsi' yajca Simón jini am bʌ i cha'chajplel i c'aba' Pedro, yic'ot Andrés i yijts'in 

Pedro; Jacobo yic'ot Juan, Felipe yic'ot Bartolomé, 

15Mateo yic'ot Tomás, Jacobo i yalobil Alfeo; yic'ot Simón jini Zelote; 

16Judas i yijts'in Jacobo; yic'ot Judas Iscariote tsa' bʌ i yʌc'ʌ Jesús ti' c'ʌb i 

contra. 

I cʌntesa Jesús ti bujtʌl 
(Mt. 4.23-25) 

17Jesús tsa' jubi majlel yic'ot jini xcʌnt'añob. Tsa' wa'le ya' ti joctʌl yic'ot 

xcʌnt'añob i cha'an yic'ot bajc'ʌl winicob x'ixicob ch'oyolo' bʌ ti pejtelel Judea, ti 
Jerusalén, yic'ot ti' ti' ñajb ya' ti Tiro yic'ot ti Sidón. Tsa' tiliyob cha'an mi' 
yubibeñob i t'an Jesús yic'ot cha'an mi' lajmesʌbentelob i chʌmel. 

18Jini tic'lʌbilo' bʌ cha'an xibajob tsa' lajmesʌntiyob. 

19Ti pejtelel winicob x'ixicob yomob i tʌl Jesús come tsa' tsictiyi i p'ʌtʌlel cha'an 

mi' c'oq'uesañob ti pejtelel. 

Jini am bʌ i tijicñʌyel 
(Mt. 5.1-12) 

20Jesús tsa' caji i q'uel xcʌnt'añob i cha'an. Tsi' yʌlʌ: Tijicñayetla mach bʌ anic 

la' chubʌ'an, come la' cha'añʌch i yumʌntel Dios. 

21Tijicñayetla mu' bʌ la' wubin wi'ñal wʌle, come mi caj la' ñaj'an. Tijicñayetla 

mu' bʌ la' cha'len uq'uel, come mi caj la' cha'len tse'ñal. 

22Tijicñayetla che' mi' ts'a'leñetla winicob, che' mi' choquetla, che' mi wajleñetla, 

che' mi' p'ajob la' c'aba' cha'an tsa' la' ñopo i Yalobil Winic. 

23Ti jimbʌ ora la' ñuc'ac la' pusic'al. Yom tijicñayetla come awilan, ñuc la' 

chobejtʌbal ya' ti panchan, come la' ñojte'elob lajal tsi' tic'layob x'alt'añob ti oñiyi. 

24Mi caj la' taj wocol wen chumulet bʌ la, come tsa'ix la' taja la' chobejtʌbal. 

25Mi caj la' taj wocol ñajetix bʌ la, come mi caj la' wubin wi'ñal. Mi caj la' taj 

wocol mu' bʌ la' cha'len tse'ñal wʌle, come mi caj la' tsic la' pusic'al. Mi caj la' 
cha'len uq'uel. 

26Mi caj la' taj wocol che' uts'at mi' tajetla ti t'an pejtelel winicob x'ixicob, come 

che'ʌch tsi' tajayob ti t'an jini lot bʌ x'alt'añob ti oñiyi. 

I cʌntesa Jesús cha'an i q'uextʌntel jontolil 
(Mt. 5.38-42; 7.12) 

27Pero mic subeñetla mu' bʌ la' wubin c tan: C'uxbin la' contrajob, melbenla 

chuqui uts'at jini mu' bʌ i ts'a'leñetla. 

28Aq'ueñob i yutslel la' t'an jini mu' bʌ i p'ajetla. Tajala ti oración jini mu' bʌ i 

tic'lañetla. 

29Jini mu' bʌ i jats'et ti junwejl a choj, pʌsben yambʌ a choj. Jini mu' bʌ i 

chilbeñet a chaqueta la' i ch'ʌm a bujc ja'el. 

30Maqui jach mi' c'ajtibeñet, aq'uen chuqui yom. Mach a chʌn c'ajtiben. 

31Melbenla chuqui uts'at winicob x'ixicob che' bajche' la' wom mi' melbeñetla. 

Mi la' yom mi' melbeñetob chuqui uts'at winicob x'ixicob, che' yom mi la' 
melbeñob ja'el. 

Mi laj c'uxbin laj contrajob 
(Mt. 5.43-48) 

32Mi jini jach mi la' c'uxbin jini c'ux bʌ mi' yubiñetla, ¿uts'at ba mi la' q'uejlel che' 

jini? Come xmulilob ja'el yujilob c'uxbiya che' c'uxbibilob. 

33Mi jini jach mi la' coltan jini mu' bʌ i coltañetla, ¿uts'at ba mi la' q'uejlel, che' 

jini? Ma'anic. Come che'ʌch mi' melob xmulilob ja'el. 

34Mi jini jach mi la' wʌq'ueñob ti majan jini mu' bʌ caj i sutq'uibeñetla i q'uexol, 

¿uts'at ba mi la' q'uejlel che' jini? Jini xmulilob mi yʌq'ueñob ti majan yambʌ 
xmulilob cha'an mi' sutq'uibentelob yic'ot i ñumel. 

35Pero c'uxbinla la' contrajob. Melela chuqui wen. Aq'uenla ti majan. Mach mi 

la' cha'len pensar cha'an mi la' cha' sutq'uibentel. Che' jini mi caj la' ch'ʌm la' 
chobejtʌbal. Che' jini tsiquil i yalobiletla jini C'ax Ñuc Bʌ, come mi' c'uxbin jini 
mach bʌ añobic i yutslel i pusic'al yic'ot jini jontolo' bʌ. 

36P'untan la' pi'ʌlob che' bajche' mi' p'untañetla la' Tat ja'el. 

Che' an majch mi' lon al ti' pusic'al mi an i mul i pi'ʌlob 
(Mt. 7.1-5) 

37Mach mi la' wʌl ti la' pusic'al an i mul la' pi'ʌlob. Che' jini, ma'anic mi caj i yʌlob 

ti' pusic'al an la' mul. Mach mi la' sub ti xmulil la' pi'ʌlob. Che' jini, ma'anic mi la' 
sujbel ti xmulil. Ñusʌbenla i mul la' pi'ʌlob. Che' jini, mi caj i ñusʌntel la' mul. 

38Aq'uenla. Che' jini, mi caj la' wʌq'uentel wen bʌ i p'isol, tsʌts tejñʌbil, chejpʌbil, 

che' wolix ti wejtuyel. Come che' bajche' mi la' p'isben winicob che'ʌch mi caj la' 
wʌq'uentel. 

39Jesús tsi' subeyob lajiya: Jini xpots' ¿mejl ba i toj'esan majlel yambʌ xpots'? 

¿Mach ba muq'uic i yajlelob ti ch'en ti cha'ticlel? 



1667 

 

Chol de Tumbalá Bible 
© Bible Society of Mexico. 

  
 

 

40Mach ñuquic xcʌnt'an bajche' i maestro. Che' tsa'ix i laj ñopo, lajal mi yajñel 

bajche' i maestro. 

41¿Chucoch ma' q'uel che' bʌ ya wistʌl sajte' am bʌ ti' wut a pi'ʌl pero ma'anic 

ma' q'uel cucujl am bʌ ti a wut? 

42¿Bajche' mi mejlel a suben a pi'ʌl: “C pi'ʌl, la' to c loc'san sajte' ti a wut”, che'et, 

pero ma'anic ma' q'uel jini cucujl am bʌ ti a wut? Jatet, cha'chajp jax bʌ a 
pusic'al, ñaxan loc'san jini cucujl am bʌ ti a wut. Ti wi'il mi mejlel a wen q'uel 
cha'an ma' loc'san jini sajte' am bʌ ti' wut a pi'ʌl. 

Ti' wut mi' cʌjñel te' 
(Mt. 7.15-20; 12.34-35) 

43Mach wenic jini te' mu' bʌ i yʌc' leco bʌ i wut. Mach lecojic jini te' mu' bʌ i yʌc' 

uts'at bʌ i wut. 

44Jujuntejc te' mi' cʌjñel ti' wut. Ma'anic mi lac tuc' higo ti ts'ʌbabol. Che' ja'el, 

ma'anic mi lac tuc' ts'usub ti ch'ixol. 

45Jini uts'at bʌ winic mi' loc'san uts'at tac bʌ ti uts'at bʌ i pusic'al. Jini jontol bʌ 

winic mi' loc'san jontol tac bʌ ti jontol bʌ i pusic'al. Come chuqui jach but'ul ti lac 
pusic'al mi' tsictiyel che' mi lac cha'len t'an. 

Cha'p'ejl i c'ʌclib otot 
(Mt. 7.24-27) 

46¿Chucoch mi la' pejcañon ti la' Yum che' ma'anic mi la' mel chuqui mic 

subeñetla? 

47Mi caj j cʌntesañetla bajche' yilal jujuntiquil mu' bʌ i tilel ba' añon, mu' bʌ i 

yubibeñon c t'an, mu' bʌ i jac'beñon. 

48Lajalʌch bajche' winic tsa' bʌ i mele otot. Tam tsi' top'o lum. Tsi' wa'choco i 

c'ʌclib otot ti pam xajlel. Tsa' tili but'ja'. Tsʌts tsi' jats'ʌ jini otot. Ma'anic tsa' mejli 
i ñijcan, come wen wa'chocobil jini otot. 

49Pero jini mu' bʌ i yubibeñon c t'an che' ma'anic mi' jac'beñon lajalʌch bajche' 

winic tsa' bʌ i wa'choco i yotot ti pam lum. Ma'anic tsi' mele i c'ʌclib. Tsʌts tsa' 
tili but'ja' i jats' jini otot. Ti ora tsa' bujchi. Tsa' lu' jejmi jini otot. Che' tsi' yʌlʌ 
Jesús. 

 Lucas 7 

Jesús tsi' lajmesa x'e'tel i cha'an jini am bʌ i ye'tel 
(Mt. 8.5-13; Jn. 4.43-54) 

1Che' bʌ tsa' ujti i sub pejtelel jini t'an tsa' bʌ i yubiyob winicob x'ixicob, tsa' ochi 

Jesús ti Capernaum. 

2Woli ti c'amʌjel x'e'tel i cha'an juntiquil i yaj capitán joc'al soldadojob. Wen c'ux 

mi' yubin jini x'e'tel. Yomix chʌmel. 

3Che' bʌ tsi' yubi jini capitán ya'ʌch an Jesús, tsi' choco majlel ba'an Jesús jini 

xñoxob cha'an judíojob cha'an mi' subeñob ti wocol t'an, cha'an mi' tilel i 
lajmesan jini x'e'tel i cha'an. 

4Che' bʌ tsa' tiliyob ba'an Jesús tsi' xiq'uiyob ti wocol t'an. Tsi' yʌlʌyob: Uts'at i 

pusic'al jini capitán. Yom ma' melben jini woli bʌ i c'ajtibeñet. 

5Come c'ux mi' yubin lac lumal. Tsi' wa'chocobeyon lojon sinagoga, che'ob. 

6Tsa' majli Jesús yic'otob. Che' mach ñajtix añob ti' yotot, jini capitán tsi' choco 

majlel i pi'ʌlob ba'an Jesús. Tsi' sube: C Yum, mach ma' tic'lan a bʌ, come mach 
uts'aticon cha'an ma' wochel ti cotot. 

7Jini cha'an tsac ña'ta mach uts'aticon cha'an mic tilel ba' añet. Cojach yom ma' 

wʌc' a t'an. Che' jini, mi' caj ti lajmel x'e'tel c cha'an. 

8Come joñon ja'el añon ti' wenta yambʌ winic. An tic wenta cabʌl soldadojob. 

Mic suben juntiquil: “Cucu”. Mi' majlel. Yambʌ mic suben: “La'”. Mi' tilel. Mic 
suben c winic: “Cha'len jini”. Mi' mel, che'en. 

9Jesús uts'at tsi' yubibe i t'an jini capitán. Tsi' sutq'ui i bʌ. Tsi' subeyob jini woli 

bʌ i tsajcañob majlel: Mic subeñetla, ma'anic ba' tsac taja ti pejtelel Israel winic 
mu' bʌ i ñopon bajche' jini, che'en Jesús. 

10Che' bʌ tsa' sujtiyob ti' yotot jini capitán, c'oq'uix tsi' tajayob jini x'e'tel tsa' bʌ i 

cha'le c'amʌjel. 

Jesús tsi' teche ch'ojyel chʌmen bʌ i yalobil meba' x'ixic 

11Ti wi'il tsa' majli Jesús ti tejclum i c'aba' Naín. Tsi' pi'leyob majlel cabʌl 

xcʌnt'añob i cha'an yic'ot cabʌl winicob x'ixicob. 

12Che' lʌc'ʌlix an ti' ti' tejclum, awilan, woli' ch'ʌmob majlel ch'ujlelʌl cha'an mi' 

mucob. Jini winic tsa' bʌ chʌmi cojachix bʌ i yalobil i ña'. Meba'ix i ña'. Tsi' 
pi'leyob majlel cabʌl winicob x'ixicob loq'uemo' bʌ ti jini tejclum. 

13Che' bʌ tsi' q'uele lac Yum, tsi' p'unta jini meba' x'ixic. Tsi' sube: Mach ma' 

cha'len uq'uel, che'en. 

14Che' bʌ tsa' tili Jesús ba' añob, tsi' tʌlʌ i c'ʌclib ch'ujlelʌl. Tsi' cʌyʌyob i xʌmbal 

jini woli bʌ i q'uech majlel. Jesús tsi' yʌlʌ: Ch'iton, ch'ojyen, che'en. 

15Jini tsa' bʌ chʌmi tsa' buchle. Tsa' caji ti t'an. Jesús tsi' cha' aq'ue i yalobil jini 

x'ixic. 

16Tsa' cajiyob ti bʌq'uen ti pejtelelob. Tsi' tsictesayob i ñuclel Dios. Tsi' yʌlʌyob: 

Tsa'ix tili ñuc bʌ x'alt'an ba' añonla. Dios tsa'ix i jula'ta winicob x'ixicob i cha'an, 
che'ob. 

17Tsa' pujqui t'an cha'an ñuc bʌ i melbal Jesús ti pejtelel Judea yic'ot ti pejtelel 

lum ti' joytilel. 

Jini winicob chocbilo' bʌ tilel i cha'an Juan 

(Mt. 11.2-19) 

18Jini xcʌnt'añob i cha'an Juan tsi' subeyob Juan pejtelel tsa' bʌ ujti. Juan tsi' 

pʌyʌ cha'tiquil. 

19Tsi' chocoyob majlel ba'an lac Yum cha'an mi' c'ajtibeñob: ¿Jatet ba woli bʌ c 

pijtan lojon, o woli ba c pijtan lojon yambʌ? che'ob. 

20Che' bʌ tsa' tiliyob jini winicob ba'an Jesús, tsi' subeyob: Tsi' chocoyon lojon 

tilel jini Juan tsa' bʌ i yʌc'ʌ ch'ʌmja'. Juan woli' c'ajtin: “¿Jatet ba jini mu' bʌ i tilel 
o yom ba mic pijtan lojon yambʌ?” che'ob. 

21Ti jim bʌ ora Jesús tsi' lajmesa cabʌl xc'amʌjelob año' bʌ leco tac bʌ i chʌmel, 

yic'ot jini año' bʌ i xibʌjlel. Tsi' cambeyob i wut cabʌl xpots'ob. 

22Jesús tsi' subeyob: Cucula. Subenla Juan chuqui tsa' la' q'uele yic'ot chuqui 

tsa' la' wubi, che'en. Wolix ti cha' c'otelob i wut jini xpots'ob. Woliyobix ti xʌmbal 
jini mach bʌ añobic i c'ʌjñibal i yoc. Lajmesʌbilobix jini año' bʌ leco bʌ i tsoy. 
Jini xcojcob wolix i yubiñob t'an. Woli' cha' tejchelob ch'ojyel jini chʌmeño' bʌ. 
Jini p'umpuño' bʌ woli' yubiñob jini wen t'an. 

23Tijicña jini mach bʌ anic mi' lon tejchel tile bixel bʌ i pusic'al cha'an c melbal, 

che'en Jesús. 

24Che' bʌ tsa' majliyob jini winicob chocbilo' bʌ tilel cha'an Juan, Jesús tsa' caji' 

suben jini tempʌbilo' bʌ bajche' yilal Juan: ¿Chuqui tsajni la' q'uel ti jochol bʌ 
lum? ¿Jim ba chiquib jam woli bʌ i yujcun ic'? 

25¿Chuqui tsajni la' q'uel? ¿Jim ba juntiquil winic wen i t'ojol bʌ i pislel? La' wilan 

jini wen chumulo' bʌ mu' bʌ i lʌpob weñatax bʌ pisil añob ti' yototob reyob. 

26¿Chuqui tsajni la' q'uel? ¿Tsajni ba la' q'uel juntiquil x'alt'an? Isujm, mic 

subeñetla, ñumen ñuc jini Juan bajche' x'alt'an. 

27Come tsa' ña'tʌnti Juan ti jini t'an tsa' bʌ ts'ijbunti: “Awilan, mic ñaxan choc 

majlel subt'an mu' bʌ i chajpan a bijlel”, che'ʌch ts'ijbubil. 

28Mic subeñetla: Ti pejtelel i yalobilob x'ixicob ma'anic yambʌ ñuc bʌ x'alt'an 

bajche' jini Juan tsa' bʌ i yʌc'ʌ ch'ʌmja'. Pero jini c'ax ch'o'ch'oc bʌ ti' yumʌntel 
Dios ñumen an i ñuclel bajche' Juan. Che' tsi yʌlʌ Jesús. 

29Pejtel winicob x'ixicob yic'ot xch'ʌm tojoñelob tsi' ña'tayob tojʌch Dios che' bʌ 

tsi' yubibeyob i t'an Juan. Tsi' ch'ʌmʌyob ja' ti' c'ʌb Juan. 

30Pero jini fariseojob yic'ot xcʌntesa mandarob tsi' ñusayob i pʌyol ti Dios yic'ot 

i coltʌntel. Come ma'anic tsi' ch'ʌmʌyob ja' ti' c'ʌb Juan. 

31¿Bajche' mic lajin jini winicob x'ixicob año' bʌ ti pañimil wʌle? ¿Bajche' 

yilalob? 

32Lajalob bajche' alobob buchulo' bʌ ba'an choñoñibʌl woli bʌ i pʌyob i pi'ʌlob. 

Mi' yʌlob: “Tsac wusu lojon amʌy, ma'anic tsa' la' cha'le son. Tsa cuc'tʌbeyet 
lojon ch'ujlelʌl, ma'anic tsa' la' cha'le uq'uel”, che'ob. 

33Come Juan tsa' bʌ i yʌc'ʌ ch'ʌm ja' tsa' tili. Ma'anic tsi' c'uxu waj, ma'anic tsi' 

japʌ vino. Mi la' wʌl: “An i xibʌjlel”. 

34I Yalobil Winic tsa' tili. An chuqui mi' c'ux. An chuqui mi' jap. Woli la' wʌl: 

“Awilan, xwo'lel, jini xjap vino. Mi' pi'leñob ti xʌmbal jini xch'ʌm tojoñelob yic'ot 
xmulilob”, che'etla. 

35I ña'tʌbal Dios mi' tsictiyel ti uts'at ti pejtel i yalobilob, che'en Jesús. 

Jesús tsa' majli ti' yotot juntiquil fariseo 

36Juntiquil fariseo tsi' sube Jesús ti wocol t'an cha'an mi' cha'len we'el yic'ot. 

Tsa' ochi Jesús ti' yotot jini fariseo. Tsa' buchle ti' t'ejl mesa. 

37Awilan, juntiquil x'ixic ti tejclum tsa' bʌ i cha'le mulil, che' bʌ tsi' ña'ta ya'an 

Jesús ti' t'ejl mesa ti' yotot jini fariseo, tsi' ch'ʌmʌ tilel jump'ejl alʌ limetej melbil 
bʌ ti xajlel but'ul ti xojocña bʌ ts'ac. 

38Che' ya' wa'al jini x'ixic ti' pat Jesús, tsa' caji ti uq'uel. Tsa' chʌjq'ui jubel i ya'lel 

i wut ti' yoc Jesús. Tsi' sujcube ti' tsutsel i jol. Tsi' ts'ujts'ube i yoc. Tsi' boño ti 
jini xojocña bʌ ts'ac. 

39Jini fariseo tsa' bʌ i pʌyʌ tilel Jesús ti we'el tsi' q'uele. Tsi' ña'ta ti' pusic'al: 

X'alt'anic jini winic, tsa'ix i cʌñʌ ili x'ixic woli bʌ i tʌl. Tsa'ix i cʌmbe i melbal, 
come xmulilʌch jini x'ixic, che'en. 

40Jesús tsi' sube Simón: Simón, an chuqui mi caj c subeñet, che'en. Simón tsi' 

yʌlʌ: Subeñon, Maestro, che'en. 

41Tsa' caji' yʌl Jesús: Juntiquil winic tsi' yʌq'ueyob taq'uin ti bet cha'tiquil xbetob. 

Juntiquil an i bet jo'c'al i cha'bajc' denario. Yambʌ an i bet lujump'ejl i yuxc'al 
denario. 

42Ma'añobic i chubʌ'an ili xbetob cha'an mi' tojob i bet. Jini winic tsi' ñusʌbeyob 

i bet ti cha'ticlelob. Ti cha'ticlel mi caj i c'uxbiñob jini winic tsa' bʌ i ñusʌbeyob i 
bet. Alʌ, che' jini ¿majqui mi caj i ñumen c'uxbin? che'en Jesús. 

43Tsi' yʌlʌ Simón: Mi cʌl jini tsa' bʌ ñusʌbenti ñumen on bʌ i bet, che'en. Jesús 

tsi' cha' sube: Isujm bajche' tsa' ña'ta, che'en. 

44Jesús tsi' sutq'ui i bʌ i q'uel jini x'ixic. Tsi' sube Simón: ¿Woli ba a q'uel jini 

x'ixic? Tsa' ochiyon ti a wotot. Ma'anic tsa' wʌq'ueyon ja' cha'an coc. Ili x'ixic 
tsa' chʌjq'ui jubel i ya'lel i wut ti coc. Tsi' sujcubeyon ti' tsutsel i jol. 

45Ma'anic tsa' ts'ujts'uyon. Pero ili x'ixic ma'anic tsi' cʌyʌ i ts'ujts'ubeñon coc 

c'ʌlʌl che' bʌ tsa' ochiyon. 

46Ma'anic tsa' boño c jol ti aceite. Pero ili x'ixic tsi' boño coc ti xojocña bʌ ts'ac. 

47Jini cha'an mic subeñet, anquese cabʌl i mul ñusʌbilix ti pejtelel. Jini cha'an 

cabʌl mi' c'uxbiñon. Majqui mi' ñusʌbentel ts'ita' i mul ts'ita' jach mi' cha'len 
c'uxbiya, che'en Jesús. 

48Tsi' sube x'ixic: Ñusʌbilix a mul, che'en. 

49Jini buchulo' bʌ yic'ot Jesús ti' t'ejl mesa tsa' caji i yʌlob ti' pusic'al: ¿Ñuc ba 

jini winic cha'an mi' ñusan mulil? che'ob. 

50Jesús tsi' sube x'ixic: Coltʌbilet cha'an tsa' ñopo. Cucu ti' ñʌch'tilel a pusic'al, 

che'en. 

 Lucas 8 

X'ixicob tsa' bʌ i coltayob Jesús 

1Ti wi'il Jesús tsa' ñumi majlel ti pejtelel tejclum yic'ot ti pejtelel xchumtʌl. Tsi' 

subu jini wen t'an cha'an i yumʌntel Dios. Jini lajchʌntiquil xcʌnt'añob i cha'an 
tsi' pi'leyob majlel. 

2Tsi' pi'leyob majlel ja'el cha'tiquil uxtiquil x'ixicob tsa' bʌ lajmesʌntiyob cha'an i 

xibʌjlel yic'ot i chʌmel. Juntiquil x'ixic i c'aba' María, ch'oyol bʌ ti Magdala. Tsa' 
loq'uiyob wuctiquil xibajob ti' pusic'al. 

3Ya'an ja'el Juana, i yijñam Chuza. Jini Chuza xq'uel e'tel i cha'an Herodes. Ya' 

an ja'el Susana, yic'ot cabʌl yaño' bʌ x'ixicob tsa' bʌ i c'ʌñʌyob i chubʌ'an cha'an 
mi' we'sañob. 

Lajiya cha'an xwejch'uya pac' 
(Mt. 13.1-15, 18-23; Mr. 4.1-20) 

4Tsi' tempayob i bʌ bajc'ʌl winicob x'ixicob. Tsa' tiliyob ba'an Jesús loq'uemo' 

bʌ ti cabʌl tejclum tac. Jesús tsi' pejcayob ti lajiya. 

5Tsi' yʌlʌ: Tsa' majli winic ti wejch'uya pac'. Che' woli' wejch'un majlel, tsa' yajli 

ts'ita' ti' ti' bij. Tsi' t'uchtayob winicob. Tsi' c'uxuyob te'lemut. 

6Yambʌ tsa' yajli ti xajlelol. Che' bʌ tsa' coli, tsa' tiqui, come ma'anic ach'. 

7Yambʌ tsa' yajli ti ch'ixol. Temel tsa' coli yic'ot jini ch'ix. Jini ch'ix tsi' tsʌnsa. 

8Yambʌ tsa' yajli ti wen bʌ lum. Che' bʌ tsa' coli, tsi' yʌc'ʌ i wut jo'jo'c'al ti 

jujump'ejl. Che' tsi' yʌlʌ Jesús. Che' bʌ tsa' ujti i sub ili t'an, tsi' yʌlʌ ti c'am bʌ 
t'an: Jini am bʌ i chiquin cha'an mi' yubin, la' i yubin, che'en. 

9Jini xcʌnt'añob i cha'an tsi' c'ajtibeyob Jesús: ¿Chuqui i sujmlel jini lajiya? 

che'ob. 

10Jesús tsi' yʌlʌ: Aq'uebiletla cha'an mi la' cʌmben i sujmlel i yumʌntel Dios 

mach bʌ tsictiyemic ti yambʌ ora. Pero jini yaño' bʌ mic pejcañob ti lajiya cha'an 
mi' q'uelob, pero ma'anic mi' c'otelob i wut. Mi' yubiñob, pero ma'anic mi' 
ch'ʌmbeñob isujm. 

11Jiñʌch i sujmlel jini lajiya: Jini pac' jiñʌch i t'an Dios. 

12Jini am bʌ ti' ti' bij jiñobʌch mu' bʌ i yubiñob t'an. Mi' tilel xiba. Mi' chilben 

loq'uel jini t'an ti' pusic'al cha'an ma'anic mi' ñopob ame mi' coltʌntelob. 

13Jini año' bʌ ti xajlelol, jiñobʌch mu' bʌ i yubiñob jini t'an. Ti' tijicñʌyel i pusic'al 

mi' bʌc' jac'ob, pero ma'anic i wi' ti' pusic'al. Mi' poj ñopob, pero che' mi' 
yilʌbentelob i pusic'al mi' cha' cʌyob. 

14Jini tsa' bʌ yajli ti ch'ixol jiñʌch tsa' bʌ i yubiyob jini t'an. Che' mi' majlelob, 

cabʌl i c'ojo'ol cha'an pañimil yic'ot chubʌ'añʌl yic'ot paxyal. Mi' c'unte' jisan jini 
am bʌ ti' pusic'al. Ma'anic mi' yʌc'ob i wut. 

15Jini tsa' bʌ yajli ti wen bʌ lum jiñʌch mu' bʌ i yubiñob jini t'an. Toj i pusic'al. 

Uts'at i pusic'al. Mi' lotob jini t'an tsa' bʌ i yubiyob. Mi' yʌc'ob i wut ti' xuc'tilel i 
pusic'al. 

Candil ti' yebal chiquib 
(Mr. 4.21-25) 

16Jini mu' bʌ i tsuc' candil ma'anic mi' mʌc ti p'ejt. Ma'anic mi' yʌc' ti yebal ch'ac. 

Mi' joc'chocon ti' joc'lib cha'an mi' pʌsbeñob i sʌclel jini mu' bʌ i yochelob. 

17Ma'anic mucul tac bʌ mach bʌ anic mi' caj ti pʌstʌl. Ma'anic mucul tac bʌ mach 

bʌ anic mi' caj ti cʌjñel, come mi' caj ti tsictiyel ti' sʌclel pañimil. 

18Chʌcʌ q'uele la' bʌ cha'an mi la' wen ubin jini t'an, come majqui jach an i 

cha'an mi caj i yʌq'uentel yambʌ. Majqui jach ma'anic i cha'an mi caj i lu' 
chilbentel chuqui tac an i cha'an, che'en Jesús. 

I ña', i yijts'iñob Jesús 
(Mt. 12.46-50; Mr. 3.31-35) 

19Tsa' tiliyob ba'an Jesús i ña' yic'ot i yerañob. Ma'anic tsa' mejliyob ti ochel 

ba'an Jesús cha'an cabʌl winicob x'ixicob. 

20Tsa' subenti Jesús: Ya' wa'alob a ña' a wijts'iñob ti' pat otot. Yomob i q'uelet, 

che'ob. 

21Jesús tsi' subeyob: Jini mu' bʌ i yubiñob i t'an Dios mu' bʌ i jac'ob jiñobʌch c 

ña' yic'ot quijts'iñob, che'en. 

Jesús tsi' tiq'ui p'ʌtʌl bʌ ic' 
(Mt. 8.23-27; Mr. 4.35-41) 

22Ti yambʌ q'uin Jesús tsa' ochi ti barco yic'ot jini xcʌnt'añob i cha'an. Tsi' 

subeyob: La' c'axiconla ti junwejl ñajb, che'en. Tsa' cajiyob ti majlel. 

23Che' woliyob ti xʌmbal majlel ti ja', tsa' caji ti wʌyel Jesús. Tsa' tili p'ʌtʌl bʌ ic' 

ti ñajb. Yom bujt'el ti ja' barco. Bʌbʌq'uen mi' chʌmelob. 

24Tsa' tiliyob ba'an Jesús. Tsi' ñijcayob ch'ojyel. Tsi' subeyob: Maestro, 

Maestro, wolic jilel lojon, che'ob. Tsa' ch'ojyi Jesús. Tsi' tiq'ui jini ic' yic'ot jini 
wamlaw ch'inlaw bʌ ja'. Ñʌch'ʌcña pañimil. 

25Jesús tsi' subeyob: ¿Bacan mi la' ñop? che'en. Tsi' cha'leyob bʌq'uen. Tsa' 

toj sajtiyob i pusic'al. Tsi' subeyob i bʌ: ¿Majqui jini? come jini ic' yic'ot ñajb mi' 
jac'ben i mandar, che'ob. 

Jini am bʌ i xibʌjlel ti' lumal geraseñob 
(Mt. 8.28-34; Mr. 5.1-20) 

26Tsi' ñijcayob majlel barco c'ʌlʌl ti' lumal geraseñob ya' ti junwejl Galilea. 

27Che' bʌ tsa' c'oti ti lum Jesús, tsa' tili winic ch'oyol bʌ ti tejclum. Anix ora an i 

xibʌjlel. Ma'anic i pislel. Ma'anic mi' yajñel ti otot. Ya jach an ti' yotlel ch'ujlelʌl. 

28Jini winic tsi' cha'le oñel che' bʌ tsi' q'uele Jesús. Tsi' yʌlʌ: ¿Chuqui i ye'tel 

ma' tilel ba' añon, Jesús, i Yalobilet bʌ Dios, jini C'ax Ñuc bʌ? Mic subeñet 
awocolic mach ma' tic'lañon, che'en. 

29Come Jesús tsi' sube loq'uel jini xiba ti' pusic'al winic. Anix ora chucul i cha'an. 

Tsi' cʌntayob ti cárcel jini winic. Tsi' cʌchʌyob ti cadena yic'ot ti' ñejt'il i c'ʌb i 
yoc. Pero jini winic tsi' ts'oco jini cadena tac. Jini xiba tsi' wersa ñijca majlel ti 
jochol bʌ lum. 

30Jesús tsi' c'ajtibe: ¿Chuqui a c'aba'? che'en. Tsi' yʌlʌ: J c'aba' Legión, che'en, 

come tsa' ochiyob cabʌl xibajob ti' pusic'al jini winic. 

31Tsi' c'ajtibeyob ti wocol t'an cha'an ma'anic mi' chocob jubel ti ch'en mach bʌ 

anic i yebal. 

32Ya'an bajc'ʌl chitam. Woli ti buc'bal ya' ti wits. Jini xibajob tsi' c'ajtibeyob Jesús 

ti wocol t'an cha'an mi' yʌc'ob ti ochel ti chitam. Jesús tsi' yʌc'ʌ i t'an. 

33Jini xibajob tsa' loq'uiyob ti jini winic. Tsa' ochiyob ti chitam. Ti ajñel tsa' laj 

jubi chitam ti xitil bʌ wits. Tsa' ochi ti colem ñajb. Tsa' laj chʌmi ti ja'. 

34Che' bʌ tsi' q'ueleyob chuqui tsa' ujti, ti ajñel tsa' majliyob jini xcʌnta chitamob. 

Ya' ti tejclum yic'ot ti xchumtʌl tac tsi' subuyob chuqui tsa' ujti. 

35Tsa' loq'uiyob tilel winicob x'ixicob cha'an mi' q'uelob jini winic. Tsa' tiliyob 

ba'an Jesús. Ya' tsi' tajayob jini winic tsa' bʌ loq'ui i xibʌjlel, buchul ti' tojlel 
Jesús. Lʌpʌl i bujc. Anix i pusic'al. Tsi' cha'leyob bʌq'uen. 

36Jini tsa' bʌ i q'ueleyob tsi' subuyob bajche' tsa' coltʌnti jini winic am bʌ i xibʌjlel. 

37Pejtelel winicob x'ixicob ch'oyolo' bʌ ti' joytilel i lumal geraseñob tsi' subeyob 

Jesús ti wocol t'an cha'an mi' loq'uel majlel ya' ba' añob. Come tsi' cha'leyob 
cabʌl bʌq'uen. Tsa' cha' ochi Jesús ti barco. Tsa' cha' majli. 

38Jini winic tsa' bʌ chojqui loq'uel i xibʌjlel tsi' c'ajtibe Jesús ti wocol t'an cha'an 

mi' yʌc' i t'an cha'an mi yajñel yic'ot. Jesús tsi' choco majlel. 

39Tsi' sube: Sujten ti a wotot. Suben a pi'ʌlob chuqui tac ñuc tsi' melbeyet Dios, 

che'en. Tsa' majli jini winic. Tsa' caji i puc t'an ti pejtelel tejclum cha'an chuqui 
tac ñuc tsi' melbe Jesús. 

I yalobil Jairo yic'ot jini x'ixic tsa' bʌ i tʌlʌ i bujc Jesús 
(Mt. 9.18-26; Mr. 5.21-43) 

40Che' bʌ tsa' cha' tili Jesús, tijicñayob tsi' q'ueleyob come tsi' pijtayob ti 

pejtelelob. 

41Awilan, tsa' tili winic i c'aba' Jairo, i yum sinagoga. Tsi' ñocchoco i bʌ ba'an 

Jesús. Tsi' c'ajtibe ti wocol t'an cha'an mi' yochel Jesús ti' yotot. 

42Come an jach juntiquil xch'oc bʌ i yalobil, yomix i taj lajchʌmp'ejl i jabilel. Wolix 

ti chʌmel. Che' bʌ tsa' majli Jesús, cabʌl winicob x'ixicob tsi' joy ñet'eyob. 

43An juntiquil x'ixic mach bʌ anic tsa' wis tijq'ui i bec' i ch'ich'el lajchʌmp'ejl jab. 

Tsi' laj jisa pejtelel i chubʌ'an cha'an i tojol i ts'ʌcʌntel. Ma'anic majch tsa' mejli 
i lajmesan. 

44Lʌc'ʌl tsa' tili ti' pat Jesús. Tsi' tʌlbe i yoc i pislel. Ti ora tsa' tijq'ui i bec' i 

ch'ich'el. 

45Jesús tsa' caji' yʌl: ¿Majqui tsi' tʌlʌyon? che'en. Ti pejtelelob tsi' yʌlʌyob 

ma'anic tsi' tʌlʌyob. Pedro tsi' sube: Maestro, an cabʌl winicob x'ixicob ti a 
joytilel. Mi' ñet'etob, che'en. 

46Pero Jesús tsi' yʌlʌ: An majqui tsi' tʌlʌyon. Ña'tʌbil c cha'an tsa' c'ʌjni c p'ʌtʌlel, 

che'en. 

47Che' yujilix jini x'ixic mach mejlix i muc i bʌ, tsiltsilña tsa' tili. Tsi' pʌcchoco i bʌ 

ti' tojlel i yoc Jesús. Tsi' subu ti' tojlel pejtelel winicob x'ixicob chucoch tsi' tʌlʌ. 
Che' bʌ tsi' tʌlʌ, tsa' lajmi ti ora. 

48Jesús tsi' sube: Calobil, tsa' lajmiyet cha'an tsa' ñopoyon. Cucu ti' ñʌch'tilel a 

pusic'al, che'en. 

49Che' bʌ woli to ti t'an, tsa' tili winic loq'uem bʌ ti' yotot i yum sinagoga. Tsi' 

yʌlʌ: Chʌmenix a walobil. Mach a chʌn mʌcben q'uin jini Maestro, che'en. 

50Che' bʌ tsi' yubi jini t'an, Jesús tsi' sube jini yumʌl: Mach a cha'len bʌq'uen. 

Chʌn ñopo ti a pusic'al. Che' jini, mi' caj i coltʌntel jini xch'oc, che'en. 

51Che' bʌ tsa' ochi Jesús ti' yotot jini yumʌl, ma'anic tsi' yʌc'ʌ ti ochel yaño' bʌ, 

jini jach Pedro yic'ot Jacobo yic'ot Juan yic'ot i tat i ña' jini xch'oc. 

52Woliyob ti uq'uel pejtelel winicob x'ixicob. Woli' yuc'tañob jini xch'oc. Jesús tsi' 

yʌlʌ: Cʌyʌx la' wuq'uel. Mach chʌmenic. Woli jach ti wʌyel, che'en. 

53Tsi' wajleyob come yujilob chʌmenix jini xch'oc. 

54Jesús tsi' chucbe i c'ʌb jini xch'oc. Tsi' yʌlʌ ti c'am bʌ t'an: Xch'oc, ch'ojyen, 

che'en. 

55Tsa' cha' ochi i ch'ujlel. Tsa' ch'ojyi ti ora. Jesús tsi' subeyob cha'an mi' 

we'sañob. 

56Tsa' toj sajtiyob i pusic'al i tat i ña' jini xch'oc. Jesús tsi' subeyob mach yomic 

mi' subeñob i pi'ʌlob chuqui tsa' ujti. 

 Lucas 9 

Tsa' aq'uentiyob i ye'tel jini lajchʌntiquil 
(Mt. 10.5-16; Mr. 6.7-13) 

1Jesús tsi' pʌyʌ tilel jini lajchʌntiquil xcʌnt'añob i cha'an. Tsi' yʌq'ueyob i ye'tel 

yic'ot i p'ʌtʌlel ti' contra xibajob, yic'ot ti' contra pejtel c'amʌjel. 

2Tsi' chocoyob majlel cha'an mi' subob jini wen t'an cha'an i yumʌntel Dios, 

cha'an mi' lajmesañob jini xc'amʌjelob. 

3Jesús tsi' subeyob: Mach yomic chuqui mi la' ch'ʌm majlel ti bij, mi te' cha'an 

xʌmbal, mi chim, mi waj, mi taq'uin. Mach mi la' lʌp cha'p'ejl la' bujc. 

4Baqui jach bʌ otot mi la' wochel, ya' yom mi la' jijlel c'ʌlʌl mi la' loq'uel majlel ti 

jini tejclum. 

5Che' mi la' loq'uel ti tejclum ba' ma'anic mi' pʌyetla ochel ti' yotot, tijcanla loq'uel 

i ts'ubeñal la' woc cha'an mi' q'uelob, come mach wenic bajche' tsi' meleyob. 
Che' tsi' yʌlʌ Jesús. 

6Tsa' loq'uiyob majlel jini xcʌnt'añob. Tsi' pucuyob i bʌ ti pejtelel xchumtʌl tac. 

Tsi' subuyob jini wen t'an. Tsi' cha'leyob lajmesaya ti pejtelel lum. 

Tsa' tsʌnsʌnti Juan tsa' bʌ i yʌc'ʌ ch'ʌmja' 
(Mt. 14.1-12; Mr. 6.14-29) 

7Tsa' caji' yubin jini yumʌl Herodes pejtelel chuqui tac tsi' mele Jesús. Cabʌl tsi' 

cha'le tsic pusic'al, come cha'tiquil uxtiquil tsi' yʌlʌyob tsa'ix tejchi ch'ojyel Juan 
ba'an chʌmeño' bʌ. 

8Yaño' bʌ tsi' yʌlʌyob tsa'ix cha' tsictiyi Elías. Yaño' bʌ tsi' yʌlʌyob tsa'ix cha' 

ch'ojyi juntiquil oñiyi bʌ x'alt'an. 

9Tsi' yʌlʌ Herodes: Joñon tsa'ix c set' t'ojbe loq'uel i bic' Juan. ¿Majqui jini woli 

bʌ i mel ñuc bʌ i ye'tel? che'en. Yom i q'uel. 

Tsa' we'sʌntiyob jo'p'ejl mil 
(Mt. 14.13-21; Mr. 6.30-44; Jn. 6.1-14) 

10Che' bʌ tsa' cha' tiliyob jini chocbilo' bʌ majlel, tsi' subeyob Jesús pejtel chuqui 

tac tsi' cha'leyob. Jesús tsi' bajñel pʌyʌyob majlel ti colem bʌ i tiquiñal lum ti' 
tojel jini tejclum i c'aba' Betsaida. 

11Che' bʌ tsi' ña'tayob jini winicob x'ixicob, tsi' tsajcayob majlel. Jesús tsi' wen 

pejcayob. Tsi' subeyob t'an cha'an i yumʌntel Dios. Tsi' lajmesa jini año' bʌ i 
chʌmel. 

12Che' wolix ti bʌjlel q'uin, tsa' tiliyob ba'an Jesús jini lajchʌntiquil. Tsi' subeyob: 

Subeñobix majlel ti xchumtʌl tac yic'ot ti tejclum cha'an mi' jijlelob ba' mi' tajob i 
bʌl i ñʌc', come wʌ' añonla ti jochol bʌ lum, che'ob. 

13Jesús tsi' subeyob: Aq'ueñob jatetla chuqui tac mi' c'uxob, che'en. Tsi' 

subeyob: Cojach an c cha'an lojon jo'q'uejl waj yic'ot cha'cojt chʌy. Mach 
jastʌyic. Yom mic majlel lojon c mʌn i bʌl ñʌc'ʌl, che'ob. 

14Ya' añob jo'p'ejl mil winicob. Jesús tsi' sube xcʌnt'añob: Subeñob buchtʌl ti 

mojt ti mojt, che' bajche' lujuntiquil i yuxc'al ti jujunmojt, che'en. 

15Che'ʌch tsi' meleyob bajche' tsi' yʌlʌ. Tsi' subeyob buchtʌl ti pejtelelob. 

16Jesús tsi' ch'ʌmʌ jini jo'q'uejl waj yic'ot cha'cojt chʌy. Tsi' letsa i wut ti panchan. 

Tsi' cha'le oración. Tsi' xet'e waj. Tsi' yʌq'ue xcʌnt'añob i cha'an cha'an mi' 
pucbeñob. 

17Tsi' c'uxuyob ti pejtelelob. Tsa' ñaj'ayob. Tsi' lotoyob lajchʌmp'ejl chiquib i 

xujt'il tac. 

Pedro tsi' yʌlʌ: Jatet Cristojet 
(Mt. 16.13-20; Mr. 8.27-30) 

18Ti yambʌ q'uin che' bʌ tsi' bajñel pejca Dios Jesús, ya' añob xcʌnt'añob yic'ot. 

Jesús tsi' c'ajtibeyob: ¿Majquiyon mi' yʌlob? che'en. 

19Jini xcʌnt'añob tsi' subeyob: Cha'tiquil uxtiquil mi' yʌlob jatet Juanet, jini x'ac' 

ch'ʌmja'. Yaño' bʌ mi' yʌlob Elíaset. Yaño' bʌ mi' yʌlob juntiquil oñiyi bʌ x'alt'añet 
tsa' bʌ cha' ch'ojyi, che'ob. 

20Jesús tsi' c'ajtibeyob: Jixcu jatetla, ¿majquiyon mi la' wʌl? che'en. Pedro tsi' 

jac'ʌ: Jatet Cristojet, yajcʌbil bʌ i cha'an Dios, che'en. 

Jesús tsi' subu bajche' mi caj i chʌmel 
(Mt. 16.21-23; Mr. 8.31-33) 

21Jesús tsi' tiq'uiyob. Tsi' yʌq'ueyob mandar cha'an ma'anic mi' subeñob yambʌ 

mi juntiquilic. 

22Tsi' yʌlʌ: Wersa mi' yubin cabʌl wocol i Yalobil Winic. Wersa mi' ts'a'lentel 

cha'an xñoxob año' bʌ i ye'tel yic'ot ñuc bʌ motomajob yic'ot sts'ijbayajob. Mi 
caj i tsʌnsʌntel. Mi caj i cha' ch'ojyel ti yuxp'ejlel q'uin, che'en. 

Bajche' yom mi lac tsajcan majlel Jesús 
(Mt. 16.24-28; Mr. 8.34—9.1) 

23Jesús tsi' subeyob ti pejtelelob: Mi an majqui yom i tsajcañon, la' i len cʌy 

chuqui yom ti' bajñel pusic'al, la' i ch'ʌm i cruz ti jujump'ejl q'uin, la' i tsajcañon. 

24Majqui jach yom i bajñel cʌntan i cuxtʌlel mi caj i sʌt. Jini mu' bʌ i yʌc' i cuxtʌlel 

cha'añon mi caj i cʌntan. 

25¿Come chuqui mi' taj winic mi tsi' lon ch'ʌmʌ pejtelel pañimil, mi tsa' sajti i 

ch'ujlel, mi tsi' jisa i bʌ? 

26Majqui jach mi' quisniñon yic'ot c t'an, i Yalobil Winic ja'el mi caj i quisnin jini 

winic che' mi' tilel ti' ñuclel yic'ot i ñuclel i Tat yic'ot i ñuclel jini ch'ujul bʌ ángelob. 

27Ti isujm mic subeñetla, lamital ili wa'alo' bʌ ma'anic mi caj i chʌmelob jinto 

che' mi' q'uelob i yumʌntel Dios, che'en Jesús. 

Tsa' yʌjñi Jesús 
(Mt. 17.1-8; Mr. 9.2-8) 

28Che' bʌ tsa' ñumi che' bajche' waxʌcp'ejl q'uin che' ajlemix jini t'an, Jesús tsi' 

pʌyʌ majlel Pedro yic'ot Juan yic'ot Jacobo. Tsa' letsi majlel yic'otob ti wits 
cha'an mi' pejcan Dios. 

29Che' woli ti oración, tsa' yʌjñi i wut Jesús. Tsa' sʌc'a i pislel. Ts'ʌylaw i sʌclel. 

30Awilan, cha'tiquil winicob tsi' pejcayob Jesús. Jiñobʌch Moisés yic'ot Elías. 

31Tsa' tsictiyiyob yic'ot i ñuclel. Tsa' caji i subob bajche' mi caj i cʌy pañimil 

Jesús che' mi' yujtesan chuqui mi caj i mel ya' ti Jerusalén. 

32Suts'atax i wut Pedro yic'ot i pi'ʌlob cha'an yomob wʌyel. Che' cañal i wut tsi' 

q'ueleyob i ñuclel Jesús yic'ot jini cha'tiquil winicob ya' bʌ añob. 

33Che' bʌ tsa' cajiyob ti majlel jini cha'tiquil, Pedro tsi' sube Jesús: Maestro, 

uts'at mi laj cʌytʌl ilayi. La' c mel lojon uxp'ejl lejchempat, jump'ejl cha'añet, 
jump'ejl cha'an Moisés, jump'ejl cha'an Elías, che'en. Ma'anic tsi' ña'ta Pedro 
chuqui woli yʌl. 

34Che' woli to i yʌl jini t'an tsa' tili jump'ejl tocal. Tsi' mosoyob. Tsi' cha'leyob 

bʌq'uen jini xcʌnt'añob che' bʌ tsa' mosleyob ti tocal. 

35Tsa' loq'ui t'an ti tocal. Tsi' yʌlʌ: Jiñʌch Calobil tsa' bʌ c yajca. Ubinla i t'an, 

che'en. 

36Che' bʌ tsa' ujti jini t'an, ya'ʌch an Jesús ti' bajñelil. Jini xcʌnt'añob ñʌch'ʌl tsa' 

cʌleyob. Cabʌl q'uin ma'anic tsi' wis subeyob yaño' bʌ chuqui tac tsi' q'ueleyob. 

Jesús tsi' lajmesa ch'iton am bʌ i juquin chʌmel 
(Mt. 17.14-21; Mr. 9.14-29) 

37Ti yijc'ʌlal che' bʌ tsa' jubiyob ti wits, cabʌl winicob x'ixicob tsa' tiliyob i taj 

Jesús. 

38Awilan, juntiquil tsa' bʌ tili tsi' yʌlʌ ti c'am bʌ t'an: Maestro, mij c'ajtibeñet 

awocolic q'uele calobil, come jiñʌch cojach bʌ calobil. 

39Awilan, jini xiba mi' choc. Mi' bʌc' cajel ti oñel. Jini xiba mi' yʌc' ti juquin chʌmel 

jinto mi' loq'uel i lojc i yej. Mi' chʌn tic'lan. Wocol mi' poj cʌy. 

40Tsaj c'ajtibe xcʌnt'añob a cha'an ti wocol t'an cha'an mi' chocob loq'uel. 

Ma'anic tsa' mejliyob, che'en. 

41Jesús tsi' jac'ʌ: Winicob x'ixicob año' bʌ wʌle mach bʌ anic mi la' ñop, 

sojquemetla. ¿Jayp'ejl to q'uin wʌ' añon la' wic'ot? ¿Jayp'ejl to q'uin mij 
cuchbeñetla la' sajtemal? Pʌyʌ tilel a walobil wʌ' ba' añon, che'en. 

42Che' woli to i tilel i tat jini ch'iton, jini xiba tsi' wersa ñijca jini ch'iton. Tsi' yʌc'ʌ 

ti juquin chʌmel. Jesús tsi' tiq'ui jini xiba. Tsi' lajmesa jini ch'iton. Tsi' cha' ac'ʌ 
ti' wenta i tat. 

Jesús tsi' cha' subu bajche' mi caj i chʌmel 
(Mt. 17.22-23; Mr. 9.30-32) 

43Tsa' toj sajtiyob i pusic'al ti pejtelelob che' bʌ tsi' q'ueleyob i ñuclel i p'ʌtʌlel 

Dios. Che' bʌ tsa' toj sajtiyob i pusic'al cha'an chuqui tac tsi' cha'le Jesús, tsa' 
caji i suben xcʌnt'añob i cha'an: 

44La' ochic ti la' chiquin jini c t'an, come i Yalobil Winic mi caj i yʌjq'uel ti' c'ʌb 

winicob, che'en Jesús. 

45Pero ma'anic tsi' ch'ʌmbeyob isujm jini t'an, come mucbil i sujmlel i t'an cha'an 

ma'anic mi' ch'ʌmbeñob isujm. Ma'anic tsi' c'ajtiyob i sujmlel come woliyob ti 
bʌq'uen. 

¿Majqui ñumen ñuc ti' yumʌntel Dios? 
(Mt. 18.1-5; Mr. 9.33-37) 

46Tsa' caji i cʌlʌx pejcañob i bʌ cha'an mi' bajñel yajcañob majqui ñumen ñuc ti' 

tojlelob. 

47Jesús tsi' ña'ta chuqui woli' yʌlob ti' pusic'al. Tsi' pʌyʌ tilel juntiquil alob. Tsi' 

yʌc'ʌ ti' t'ejl. 

48Tsi' subeyob: Majqui jach mi' c'uxbin jini alob tij c'aba' mi' c'uxbiñon. Majqui 

jach mi' c'uxbiñon mi' c'uxbin c Tat tsa' bʌ i chocoyon tilel. Come jini ñumen 
ch'o'ch'oc bʌ ti la' tojlel jiñʌch ñumen ñuc bʌ. 

Jini mach bʌ anic mi' contrajiñonla woli' coltañonla 
(Mr. 9.38-40) 

49Juan tsi' sube: Maestro, tsaj q'uele lojon juntiquil mu' bʌ i choc loq'uel xibajob 

ti a c'aba'. Tsac tiq'ui lojon come ma'anic mi' tsajcañon lojon, che'en. 

50Jesús tsi' sube: Mach mi la' tic', come jini mach bʌ anic mi' contrajiñonla woli' 

coltañonla, che'en. 

Jesús tsi' tiq'ui Jacobo yic'ot Juan 

51Che' i yorajlelix che' mux caj i pʌjyel majlel ti panchan, ti jump'ejl jach i pusic'al 

tsa' caji ti majlel ti Jerusalén. 

52Tsi' choco majlel winicob ti' tojel i wut. Tsa' ochiyob ti jump'ejl i tejclum 

samaritanojob cha'an mi' chajpʌbeñob ba' mi' jijlel Jesús. 

53Pero jini winicob x'ixicob ma'anic tsi' pʌyʌyob ochel come tsiquil wersa yom 

majlel ti Jerusalén. 

54-55Che' bʌ tsi' ña'tayob Jacobo yic'ot Juan, xcʌnt'añob i cha'an, tsi' subeyob: 

C Yum, ¿a wom ba mic cha'len lojon mandar cha'an mi' jubel tilel c'ajc ti 
panchan cha'an mic jisañob che' bajche' tsi' mele Elías? che'ob. Jesús tsi' 
sutq'ui i bʌ i q'uelob. Tsi' tiq'uiyob: 

56Ma'anic tsa' tili i Yalobil Winic cha'an mi' jisan winicob x'ixicob, pero cha'an mi' 

coltañob, che'en. Tsa' majliyob ti yambʌ xchumtʌl. 

Jini yomo' bʌ i tsajcañob Jesús 
(Mt. 8.18-22) 

57Che' woli' majlelob ti bij, juntiquil winic tsi' sube Jesús: C Yum, mi caj c 

tsajcañet baqui jach ma' majlel, che'en. 

58Jesús tsi' sube: An i met wax. An i c'u' te'lemut, pero ma'anic i yajñib ba' mi' 

c'aj i yo i Yalobil Winic che'en. 

59Jesús tsi' sube yambʌ winic: Tsajcañon, che'en. Jini winic tsi' sube: C Yum, 

la' ñaxan majlicon c muc c tat, che'en. 

60Jesús tsi' sube: La' i mucob chʌmeño' bʌ jini chʌmeño' bʌ i pi'ʌlob. Pero jatet, 

cucu, subu i yumʌntel Dios, che'en. 

61Yambʌ winic tsi' sube Jesús: Mi caj c tsajcañet, c Yum. Pero la' ñaxan 

majlicon c subeñob jini año' bʌ ti cotot, che'en. 

62Jesús tsi' sube: Jini mu' bʌ i q'uel i pat che' woli' top' lum, ma'anic i c'ʌjñibal ti' 

yumʌntel Dios, che'en. 

 Lucas 10 

I ye'tel lujuntiquil i chʌnc'al 
(Mt. 11.20-27; 13.16-17) 

1Che' ujtemix iliyi, lac Yum tsi' yʌq'ueyob i ye'tel yambʌ lajchʌntiquil i chʌnc'al 

(72). Tsi' chocoyob majlel ti cha'cha'tiquil cha'an mi' majlelob ti ñaxan ti pejtelel 
tejclum yic'ot xchumtʌl ba' mi caj i majlel Jesús. 

2Tsi' subeyob: Isujm, cabʌl jini c'ajbal pero ma'anic jaytiquil x'e'telob. Jini cha'an 

c'ajtibenla i yum c'ajbal cha'an mi' choc majlel x'e'telob ti c'ajbal. 

3Cucula. Awilan, mic choquetla majlel che' bajche' tiñʌme' joyol bʌ ti bʌte'el ts'i'. 

4Mach mi la' ch'ʌm majlel i yajñib taq'uin, mi chim, mi xʌñʌbʌl. Mach mi la' 

wʌq'ueñob cortesía jini xñumelob ti bij. 

5Baqui jach mi la' wochel ti otot ñaxan subula: La' tilic i ñʌch'tilel i pusic'al jini 

año' bʌ ti jini otot. Che' yom mi la' sub. 

6Mi ya'an juntiquil yom bʌ i taj i ñʌch'tilel i pusic'al, aq'uenla i yutslel la' t'an 

cha'an mi' taj i ñʌch'tilel i pusic'al. Mi mach yomic, ma'anic mi caj i taj. 

7Ya' yom mi la' jijlel ti jini jach bʌ otot ba' pʌybilet. C'uxula, japʌla chuqui mi la' 

wʌq'uentel. Come uts'at mi' yʌq'uentelob i tojol x'e'telob. Mach mi la' c'axel ti 
jujump'ejl otot. 

8Che' mi la' wochel ti colem tejclum ba' uts'at mi' pʌyetla ochel, c'uxula chuqui 

jach mi' yʌq'ueñetla. 

9Mi an xc'amʌjelob ya' ba' mi la' wochel, c'oq'uesañob. Subeñob: “Tsa'ix juli i 

yumʌntel Dios wʌ' ba' añetla”, che'etla. 

10Che' mi la' wochel ti colem tejclum ba' ma'anic mi' pʌyetla ochel, ñumenla ti 

calle tac. Subula jini t'an: 

11“Jini ts'ubejn tsa' bʌ i toybeyon lojon coc ti la' tejclum mic tijcan loq'uel cha'an 

i yejtal la' contrajintel. Ña'tanla lʌc'ʌlix i yumʌntel Dios”. Che' yom mi la' sub. 

12Mic subeñetla: Ñumen wocol mi caj i yubiñob ti jini tejclum bajche' jini ch'oyolo' 

bʌ ti Sodoma che' ti' q'uiñilel tojmulil. 

13Mi caj la' taj wocol añet bʌ la ti Corazín. Mi caj la' taj wocol añet bʌ la ti 

Betsaida. Come tsa'ic mejli ñuc bʌ e'tel ti Tiro yic'ot Sidón che' bajche' tsa' mejli 
ba' añetla tsi' cʌyʌyob i mul. Tsa' buchleyob, tsi' xojoyob i tsutsel chivo. Tsi' 
mujlayob i bʌ yic'ot i tʌñil c'ajc. 

14Jini cha'an, ñumen wocol mi caj i yubiñob ti' q'uiñilel tojmulil jini chumulo' bʌ ti 

jini tejclum bajche' jini ch'oyolo' bʌ ti Tiro yic'ot Sidón. 

15Jixcu jatet Capernaum, mu' bʌ a q'uel a bʌ ti ñuc che' bajche' i ñuclel panchan, 

mi caj a chojquel jubel ti c'ajc. 

16Jini c'ux bʌ mi yubiñetla c'ux mi' yubiñon. Jini mu' bʌ i ts'a'leñetla, mi' 

ts'a'leñon. Jini mu' bʌ i ts'a'leñon mi' ts'a'len jini tsa' bʌ i chocoyon tilel. Che' tsi' 
yʌlʌ Jesús. 

17Tsa' cha' tiliyob jini lajchʌntiquil i chʌnc'al. Tijicñayob, tsi' subeyob: C Yum, jini 

xibajob mi' loq'uelob che' mic subeñob loq'uel ti a c'aba', che'ob. 

18Jesús tsi' subeyob: Tsaj q'uele Satanás che' bʌ tsa' yajli ti panchan che' 

bajche' i xu'il chajc. 

19La' wilan, mi cʌq'ueñetla la' p'ʌtʌlel cha'an mi la' t'uchtan lucum yic'ot siñan 

yic'ot pejtelel i p'ʌtʌlel la' contra. Ma'anic chuqui mi caj i tumbeñetla. 

20Mach yomic tijicñayetla cha'an woli' loq'uelob xibajob cha'an ti la' t'an. Pero 

yom tijicñayetla cha'an ts'ijbubil la' c'aba' ti panchan, che'en Jesús. 

21Ti jim bʌ ora tijicña i pusic'al Jesús cha'an jini Espíritu. Tsi' yʌlʌ: Mic subeñet 

a ñuclel, c Tat, i Yumet panchan yic'ot pañimil. Come tsa' mucbeyob a t'an jini 
año' bʌ cabʌl i ña'tʌbal yic'ot jini p'ip'o' bʌ i pusic'al, pero tsa' wʌq'ueyob i 
ch'ʌmbeñob isujm alʌlob. Uts'atʌch, c Tat, come che'ʌch yom a pusic'al. 



1681 

 

Chol de Tumbalá Bible 
© Bible Society of Mexico. 

  
 

 

22Pejtelel chuqui tac an, aq'uebilon i cha'an c Tat. Ma'anic majqui mi' cʌñon 

cojach c Tat. Che' ja'el, ma'anic majqui mi' cʌn c Tat cojach joñon come i 
Yalobilon. Mi' cʌñob c Tat ja'el majqui jach mi cʌq'uen i cʌn. Che' tsi' yʌlʌ Jesús. 

23Tsa' caji i suben xcʌnt'añob che' i bajñel añob: Tijicñayob jini mu' bʌ i q'uelob 

chuqui tac mi la' q'uel. 

24Come mic subeñetla, cabʌl x'alt'añob yic'ot reyob wersa yomob i q'uel jini woli 

bʌ la' q'uel pero ma'anic tsi' q'ueleyob. Yomob i yubiñob jini woli bʌ la' wubin 
pero ma'anic tsi' yubiyob, che'en. 

Uts'at bʌ samaritano 

25Awilan, tsa' wa'le juntiquil xcʌntesa mandar cha'an mi' yilʌben i pusic'al Jesús. 

Tsa' caji i c'ajtiben: Maestro, ¿chuqui yom mic cha'len cha'an mic taj j cuxtilel 
mach bʌ anic mi' jilel? che'en. 

26Jesús tsi' sube: ¿Chuqui ts'ijbubil ti mandar? ¿Chuqui ma' q'uel ti jun? che'en. 

27Tsi' jac'ʌ: “C'uxbin a Yum Dios ti pejtelel a pusic'al, ti pejtelel a ch'ujlel, ti 

pejtelel a p'ʌtʌlel, ti pejtelel a ña'tʌbal. C'uxbin a pi'ʌlob che' bajche' ma' bajñel 
c'uxbin a bʌ”, che'en. 

28Jesús tsi' sube: Weñʌch bajche' tsa' jac'ʌ. Che'ʌch yom ma' mel. Che' jini, mi 

caj a taj a cuxtʌlel, che'en. 

29Jini winic yom i q'uel i bʌ ti toj, jini cha'an tsi' sube: ¿Majqui c pi'ʌlob? che'en. 

30Jesús tsi' jac'ʌ: Juntiquil winic tsa' loq'ui ti Jerusalén cha'an mi' majlel ti Jericó. 

Tsi' chucuyob xujch'ob. Tsi' lu' chilbeyob i chubʌ'an yic'ot i pislel. Tsi' lowoyob. 
Tsa' majliyob. Ts'ita jax yom chʌmel che' bʌ tsi' cʌyʌyob. 

31Tsa' tili juntiquil motomaj ya' ti jini bij. Che' bʌ tsi' q'uele jini lojwem bʌ, tsa' 

ñumi ti junwejl i ti' bij. 

32Che'ʌch tsi' mele juntiquil leví ja'el che' bʌ tsa' tili ba'an. Tsa jach i q'uele. Tsa' 

ñumi ti junwejl i ti' bij. 

33Pero juntiquil samaritano, che' woli ti xʌmbal ti bij, tsa' c'oti ba'an jini lojwem 

bʌ. Che' bʌ tsi' q'uele tsi' p'unta. 

34Tsa' tili i pixben i lojwel. Tsi' yotsʌbe aceite yic'ot vino. Tsi' c'ʌchchoco ti' 

c'ʌchlib. Tsi' pʌyʌ majlel ti' yotlel wʌyibʌl ba' tsi' cʌnta. 

35Ti yijc'ʌlal che' yomix majlel, tsi' loc'sa cha'p'ejl denario. Tsi' yʌq'ue i yum otot. 

Tsi' sube. “Cʌntʌbeñon jini winic. Mi ñumen ma' jisan taq'uin mu' to c tojbeñet 
che' mic cha' tilel”, che'en. 

36¿Bajche' ma' wʌl? che'en Jesús. Tsa' ñumiyob uxtiquil winicob. ¿Majqui tsi' 

pʌsʌ i bʌ ti' pi'ʌl jini tsa' bʌ chujqui cha'an xujch'ob? che'en Jesús. 

37Jini winic tsi' yʌlʌ: Jini tsa' bʌ i p'unta, che'en. Jesús tsi' sube: Cucu. Che'ʌch 

yom ma' mel ja'el, che'en. 

Jesús ti' yotot Marta yic'ot María 

38Che' bʌ tsa' majli ti bij, Jesús tsa' c'oti ti xchumtʌl. Juntiquil x'ixic i c'aba' Marta 

tsi' pʌyʌ ochel ti' yotot. 

39An i yijts'in jini Marta, i c'aba' María. María tsa' buchle ti' tojel Jesús. Tsi' 

ñich'tʌbe i t'an. 

40Marta tsa' caji i mel i pusic'al, come cabʌl i ye'tel. Tsa' tili ba'an Jesús. Tsi' 

yʌlʌ: C Yum, ¿mach ba anic ma' q'uel bajche' mi' cʌyon quijts'in cha'an mic 
bajñel cha'len e'tel? Suben cha'an mi' coltañon, che'en. 

41Pero Jesús tsi' sube: Marta, Marta, cabʌl ma' tsic a pusic'al, cabʌl ma' mel a 

pusic'al cha'an a we'tel. 

42Junchajp jach yom. María tsi' yajca jini wem bʌ. Ma'anic mi caj i chilbentel, 

che'en. 

 Lucas 11 

I cʌntesa Jesús cha'an oración 
(Mt. 6.9-15; 7.7-11) 

1Tsa' majli Jesús ba' tsi' pejca Dios. Che' bʌ tsa' ujti ti oración, juntiquil xcʌnt'an 

i cha'an tsi' sube: C Yum, cʌntesañon lojon bajche' yom mic pejcan lojon Dios, 
che' bajche' Juan tsi' cʌntesa xcʌnt'añob i cha'an ja'el, che'en. 

2Jesús tsi' subeyob: Che' mi la' pejcan Dios, yom mi la' wʌl: C Tat lojon añet bʌ 

ti panchan, la' ch'ujutesʌntic a c'aba', la' tilic a yumʌntel, la' mejlic chuqui a wom 
ti pañimil che' bajche' ti panchan. 

3Aq'ueñon lojon wʌle c waj cha'an ili q'uin. 

4Ñusʌbeñon lojon c mul che' bajche' mic ñusʌbeñob i mul c pi'ʌlob lojon. Mach 

ma' wʌc'on lojon ba' mic pʌjyel lojon ti mulil. Cʌntañon lojon ame yajlicon lojon 
ti jontolil. 

5Jesús tsi' subeyob ja'el: Mi an a cʌñʌ bʌ, ¿mach ba muq'uic a majlel ti ojlil 

ac'ʌlel a suben: “C pi'ʌl, la' c majñan uxq'uejl a waj? 

6Come juntiquil c pi'ʌl tsa' tili i jula'tañon. Ma'anic chuqui mi cʌq'uen i c'ux”, 

che'et. 

7Jini am bʌ ti' mal otot mi' subeñet: “Mach a tic'lañon. Ñup'ulix i ti' cotot. 

Wʌyʌlonix quic'ot calobilob. Mach mejlicon ti ch'ojyel cha'an mi cʌq'ueñet”, 
che'en. 

8Mic subeñetla: Anquese cʌñʌlet i cha'an, mach yomic ch'ojyel i yʌq'ueñet jini 

waj, pero che' ma' chʌn c'ajtiben mi caj i ch'ojyel i yʌq'ueñet chuqui yom. 

9Joñon mic subeñetla: C'ajtinla, mi caj la' wʌq'uentel. Sajcanla, mi caj la' taj. 

Pejcanla i yum otot, mi caj la' jambentel. 

10Come jujuntiquil mu' bʌ i c'ajtin mi' yʌq'uentel. Jini mu' bʌ i sajcan mi' taj. Jini 

mu' bʌ i pejcan i yum otot mi caj i jambentel. 

11¿Am ba juntiquil mu' bʌ i yʌq'uen xajlel i yalobil che' mi' c'ajtiben waj? ¿Mu' 

ba a wʌq'uen lucum che' mi' c'ajtibeñet chʌy? 

12¿Mu' ba a wʌq'uen siñan che' mi' c'ajtibeñet tumut? 

13Jatetla jontolet bʌ la, la' wujil la' wʌq'uen la' walobil chuqui uts'at. La' Tat am 

bʌ ti panchan, ¿mach ba ñumen yujilic i yʌq'ueñob jini Ch'ujul bʌ Espíritu jini 
mu' bʌ i c'ajtibeñob? Che' tsi' yʌlʌ Jesús. 

Tsi' yʌlʌyob mi' cha'len i ye'tel ti' p'ʌtʌlel Satanás 
(Mt. 12.22-30, 43-45; Mr. 3.19-27) 

14Tsa' caji i choc loq'uel ti winic juntiquil xiba tsa' bʌ i yotsa winic ti x'uma'. Che' 

bʌ tsa'ix chojqui loq'uel i xibʌjlel tsa' caji ti t'an jini x'uma'. Tsa' toj sajtiyob i 
pusic'al winicob x'ixicob. 

15Cha'tiquil uxtiquil tsi' yʌlʌyob: Ti' p'ʌtʌlel Satanás, i yum xibajob, mi' choc 

loq'uel xibajob, che'ob. 

16Yaño' bʌ tsi' c'ajtibeyob cha'an mi' pʌsbeñob i yejtal i p'ʌtʌlel ti panchan, 

cha'an mi' yilʌbeñob i pusic'al. 

17Yujil Jesús chuqui woli' yʌlob ti' pusic'al. Tsi' subeyob: Mi tsi' t'oxoyob i bʌ ti 

leto i winicob juntiquil yumʌl, mi' jilel i yumʌntel. Mi' jilel jump'ejl otot ba' mi' 
t'oxob i bʌ ti leto. 

18Che' ja'el, mi woli' bajñel contrajin i bʌ Satanás, ¿bajche' mi' mejlel ti jalijel i 

yumʌntel? Come mi la' wʌl wolic choc loq'uel xibajob ti' p'ʌtʌlel Satanás. 

19Mi wolic choc loq'uel xibajob ti' p'ʌtʌlel Satanás, ¿baqui mi' tajob i p'ʌtʌlel la' 

walobilob cha'an mi' chocob loq'uel? Jini cha'an la' walobilob mi caj i tsictesañob 
la' mul. 

20Mi wolic choc loq'uel xibajob ti' p'ʌtʌlel i c'ʌb Dios, isujm tsa'ix juli i yumʌntel 

Dios ba' añetla. 

21Che' p'ʌtʌl i yum otot che' chajpʌbil yic'ot juloñib, ma'anic mi' tic'lʌbentel i 

chubʌ'an. 

22Che' mi' tilel ñumen p'ʌtʌl bʌ i chuc i yum otot, mi' mʌjlel i cha'an. Mi' chilben 

i juloñib tsa' bʌ i lon ña'ta i c'ʌn i coltan i bʌ. Mi' puc jini tsa' bʌ i chili. 

23Jini mach bʌ anic quic'ot woli' contrajiñon. Jini mach bʌ anic mi' pʌy tilel 

tiñʌme' ba' añon woli jach i pam puc. 

24Che' mi' loq'uel i xibʌjlel ti' pusic'al winic, mi' cha'len xʌmbal ba' tiquin pañimil. 

Mi' sajcan ba' mi' c'aj i yo. Che' ma'anic mi' taj, mi' yʌl: “Muq'uix c cha' majlel ti 
cotot ba' tsa' loq'uiyon”, che'en. 

25Che' mi' c'otel, misubil mi' taj, chajpʌbilix. 

26Mi' majlel i pʌy tilel yambʌ wuctiquil espíritujob ñumen jontolo' bʌ. Mi' yochelob 

ti chumtʌl. Ñumen leco mi' caj ti ajñel jini winic ti wi'il bajche' ti ñaxan. 

Jini mero tijicñayo' bʌ 

27Che' bʌ tsa' ujti i sub ili t'an Jesús, juntiquil x'ixic ya' ti' yojlil winicob x'ixicob 

tsi' cha'le c'am bʌ t'an. Tsi' yʌlʌ: Tijicña jini x'ixic tsa' bʌ i cʌntayet, tijicña jini tsa' 
bʌ i tsu'sayet, che'en. 

28Jesús tsi' sube: Ñumen tijicñayob mu' bʌ i yubibeñob i t'an Dios mu' bʌ i jac'ob, 

che'en. 

Yomob i q'uel i yejtal i p'ʌtʌlel Jesús 
(Mt. 12.38-42; Mr. 8.12) 

29Che' bʌ tsi' tempayob i bʌ ba'an Jesús tsa' caji i yʌl: Jontolob jini winicob 

x'ixicob año' bʌ wʌle. Woli' sʌclañob i yejtal c p'ʌtʌlel. Ma'anic mi caj i 
yʌq'uentelob i q'uel, jini jach i yejtal c p'ʌtʌlel tsa' bʌ pʌsle ti Jonás. 

30Che' bajche' tsa' pʌsbentiyob nínivejob i yejtal c p'ʌtʌlel ti Jonás, che' ja'el mi 

caj i pʌstʌl i Yalobil Winic cha'an mi' ñopob año' bʌ ti pañimil wʌle. 

31Jini x'ixic tsa' bʌ i cha'le yumʌl ya' ti Sur mi caj i wa'tʌl ti' q'uiñilel melo'mulil 

yic'ot jini winicob año' bʌ ti pañimil wʌle. Mi caj i subeñob i mul. Come jini x'ixic 
tsa' tili ti ñajtʌl cha'an mi' cʌmben i ña'tʌbal Salomón. Awilan, wʌ'an ñumen ñuc 
bʌ bajche' Salomón. 

32Jini winicob ch'oyolo' bʌ ti Nínive, mi caj i wa'tʌlob ti' q'uiñilel melo'mulil yic'ot 

jini año' bʌ ti pañimil wʌle. Mi caj i subeñob i mul. Come tsi' cʌyʌyob i mul che' 
bʌ tsi' cha'le subt'an Jonás. Awilan, wʌ'an ñumen ñuc bʌ bajche' Jonás. 

Lámpara cha'an lac bʌc'tal 
(Mt. 5.15; 6.22-23) 

33Ma'anic majqui mi' muc candil che' tsuc'bilix. Ma'anic mi' ñup' ti chiquib. Mi' 

joc'chocon ti' joc'lib cha'an mi' pʌsbeñob i c'ʌc'al jini mu' bʌ i yochelob. 

34Jini a wut lámparajʌch cha'an a bʌc'tal. Mi weñʌch a wut ma' wen q'uel i sʌclel 

pañimil. Mi mach wenic a wut añet ti ac'ʌlel. 

35Q'uele che' jini, ame i'ic'ic ma' q'uel i sʌclel pañimil. 

36Mi añet ti' sʌclel pañimil mi mach i cha'añetic ac'ʌlel, puro i sʌclel pañimil ma' 

pʌs che' bajche' lámpara. Che' tsi' yʌlʌ Jesús. 

Jesús tsi' tiq'ui fariseojob yic'ot sts'ijbayajob 
(Mt. 23.1-36; Mr. 12.38-40; Lc. 20.45-47) 

37Che' bʌ tsi' cha'le t'an Jesús, juntiquil fariseo tsi' pʌyʌ cha'an mi' cha'len we'el 

yic'ot. Tsa' ochi Jesús. Tsa' buchle ti' t'ejl mesa. 

38Jini fariseo leco tsi' q'uele Jesús come ma'anic tsi' ñaxan poco i c'ʌb che' bʌ 

tsa' caji ti we'el. 

39Lac Yum tsi' sube: Jatetla, fariseojet bʌ la, mi la' wen pocben i pat jini vaso 

yic'ot latu, pero but'ul la' pusic'al ti xujch' yic'ot cabʌl jontolil. 

40Tontojetla. Jini tsa' bʌ i mele la' bʌc'tal, ¿mach ba anic tsi' mele la' pusic'al 

ja'el? 

41Aq'ueñob p'ump'uño' bʌ chuqui an la' cha'an, che' jini, sʌc pejtelel chuqui mi 

caj a q'uel. 

42¡Mi caj la' taj wocol, fariseojob! Mi la' wʌq'uen Dios i diezmojlel jini pimel i 

c'aba' menta, yic'ot ruda, yic'ot jujunchajp pimel, pero mi la' junyajlel ñusan toj 
bʌ meloñel yic'ot i c'uxbiya Dios. Mach yomic mi la' cʌy la' wʌq'uen i diezmojlel 
tac la' chubʌ'an, pero yom mi la' p'is ti wenta ili ñuc tac bʌ. 

43¡Mi caj la' taj wocol fariseojob! come mi la' mulan ñaxan bʌ buchlibʌl ti 

sinagoga. Mi la' mulan la' wʌq'uentel cabʌl cortesía ba'an choñoñibʌl. 

44¡Mi caj la' taj wocol sts'ijbayajob, fariseojob, cha'p'ejl jach la' pusic'al! Lajaletla 

bajche' mucoñibʌl mach bʌ tsiquilic. Winicob mi' cha'leñob xʌmbal ti' pam che' 
mach yujilobic, che'en. 

45Juntiquil xcʌntesa mandar tsi' sube Jesús: Maestro, che' ma' cha'len t'an 

bajche' jini wolix a wʌ'leñon lojon ja'el, che'en. 

46Jesús tsi' yʌlʌ: ¡Mi caj la' taj wocol ja'el, xcʌntesa mandaret bʌla! Mi la' 

wʌq'ueñob winicob al bʌ i cuch mach bʌ mejlic i lʌt'ob. Pero jatetla, ma'anic mi 
la' tʌl jini cuchʌl mi ti junts'ijtic i yal la' c'ʌb. 

47¡Mi caj la' taj wocol! Come mi la' melbeñob i yotlel ch'ujlelʌl jini x'alt'añob 

tsʌnsʌbilo' bʌ i cha'an la' ñojte'el. 

48Woli la' tsictesan la' bʌ. Woli la' lon ña'tan uts'at bajche' tsi' meleyob la' 

ñojte'el. Come isujm la' ñojte'el tsi' tsʌnsayob x'alt'añob. Jatetla mi la' melbeñob 
jini x'alt'añob i yotlel ch'ujlelʌl. 

49Jini cha'an, Dios ja'el tsa'ix i yʌlʌ ti' ña'tʌbal: “Mi caj c chocbeñetla majlel 

x'alt'añob yic'ot apóstolob. Ojlil mi caj la' tsʌnsañob. Ojlil mi caj la' tic'lañob”, 
che'en. 

50-51Jini cha'an jini año' bʌ ti pañimil wʌle mi caj i tojbeñob i mul jini tsa' bʌ i 

tsʌnsayob x'alt'añob c'ʌlʌl ti' cajibal pañimil che' bʌ tsa' tsʌnsʌnti Abel, c'ʌlʌl tsa' 
tsʌnsʌnti Zacarías. Zacarías tsa' tsʌnsʌnti ya' ti' tojel Templo ti junwejl jini 
pulʌntib. Isujm mic subeñetla, jini año' bʌ ti pañimil wʌle mi caj i tojob. 

52¡Mi caj la' taj wocol, xcʌntesa mandarob! Come mach la' womic la' wʌq'ueñob 

i tajob i ña'tʌbal. Jatetla, ma'anic tsa' ochiyetla. Che' ja'el, tsa' la' mʌcta jini 
woliyo' bʌ ti ochel. Che' tsi' yʌlʌ Jesús. 

53Che' bʌ tsa' ujti ti t'an Jesús, jini sts'ijbayajob yic'ot fariseojob, maña jax tsi' 

pejcayob. Cabʌl chuqui tsa' caji i c'ajtibeñob Jesús cha'an mi' yʌquiñob ti' t'an. 

54Tsi' chʌcʌ ñich'tʌbeyob i t'an cha'an mi' jop'beñob i mul. 

 Lucas 12 

I levadura fariseojob 

1Ti jim bʌ ora tsi' tempayob i bʌ wen cabʌl winicob x'ixicob jinto che' wolix i 

t'uchtʌbeñob i bʌ i yoc. Jesús tsa' caji i ñaxan pejcan xcʌnt'añob i cha'an. Tsi' 
yʌlʌ: Chʌcʌ q'uele la' bʌ cha'an i levadura fariseojob, jiñʌch i cha'p'ejlel i pusic'al. 

2Come ma'anic mosol tac bʌ mach bʌ anic mi' caj ti pʌstʌl. Ma'anic mucul tac 

bʌ mach bʌ anic mi' caj ti ña'tʌntel. 

3Mi caj i yubintel ti jamʌl chuqui tac tsa' la' subu ti mucul. Chuqui tac tsa' la' wʌlʌ 

mi' caj ti sujbel ti pejtelel otot. 

¿Majqui yom mi lac bʌc'ñan? 
(Mt. 10.26-31) 

4Mic subeñetla, c pi'ʌlob, mach mi la' bʌc'ñan jini mu' bʌ i tsʌnsan la' bʌc'tal 

pero ti wi'il ma'anix chuqui mi mejlel i tumbeñetla. 

5Mi caj c wʌn subeñetla majqui yom mi la' bʌc'ñan. Yom mi la' bʌc'ñan jini am 

bʌ i p'ʌtʌlel cha'an mi' choquetla ochel ti c'ajc che' mi' yʌq'uetla ti chʌmel. Isujm 
mic subeñetla, jini jach yom mi la' bʌc'ñan. 

6¿Mach ba mi' chojñel jo'cojt xpuruwoc ti cha'p'ejl taq'uin? Mach ñajʌyemic mi 

juncojtic ti' pusic'al Dios. 

7Che' ja'el, tsicbil i tsutsel la' jol. Jini cha'an mach mi la' cha'len bʌq'uen. Come 

jatetla, ñumen an la' c'ʌjñibal bajche' cabʌl xpuruwoc. 

Yom mi lac subeñob winicob mi tsa' lac ñopo Jesús 
(Mt. 10.19-20, 32-33; 12.31-32) 

8Mic subeñetla: Majqui jach mi' sub i bʌ ti' tojlel winicob x'ixicob cha'an i 

cʌñʌyʌch i Yalobil Winic joñon ja'el mi caj c sub ya' ti' tojlel i yángel Dios j 
cʌñʌyʌch jini winic ja'el. 

9Majqui jach mi' subeñob winicob x'ixicob mach i cʌñʌyonic, mi' caj ti sujbel ya' 

ti' tojlel i yángelob Dios cha'an mach cʌñʌlic jini winic ja'el. 

10Majqui jach mi' cha'len t'an ti' contra i Yalobil Winic mi caj i ñusʌbentel i mul. 

Majqui jach mi' cha'len p'ajoñel ti' contra jini Ch'ujul bʌ Espíritu ma'anic mi caj i 
ñusʌbentel i mul. 

11Che' mi' pʌyetla majlel ti sinagoga tac ti' tojlel yumʌlob yic'ot año' bʌ i ye'tel, 

mach la' mel la' pusic'al cha'an bajche' mi' caj ti loq'uel la' t'an yic'ot bajche' mi 
caj la' jac', yic'ot chuqui mi caj la' sub. 

12Come jini Ch'ujul bʌ Espíritu mi caj i cʌntesañetla ti jim bʌ ora chuqui yom mi 

la' sub. Che' tsi' yʌlʌ Jesús. 

Lajiya cha'an wen chumul bʌ winic 

13Che' motocñayob winicob x'ixicob juntiquil tsi' sube Jesús: Maestro, suben jini 

cʌscun cha'an mi' t'oxbeñon i chubʌ'an c tat, che'en. 

14Jesús tsi' sube jini winic: ¿Am ba que'tel ti meloñel cha'an mic t'oxbeñetla la' 

chubʌ'an? che'en. 

15Tsi' subeyob: Chʌcʌ q'uele la' bʌ cha'an ma'anic chuqui tac mi la' tsʌjyun. 

Mach cuxulobic winicob cha'an ti cabʌl i chubʌ'an, che'en. 

16Jesús tsi' subeyob ja'el jini lajiya. Tsi' yʌlʌ: Awilan, tsi' wen ac'ʌ i wut pejtelel 

chuqui tsi' pʌc'ʌ ti lum juntiquil wen chumul bʌ winic. 

17Jini winic tsa' caji i bajñel ña'tan ti' pusic'al: “¿Chuqui mi caj c mel? Come 

ma'anix i yotlel ba' mic lot i wut c pʌc'ʌb. 

18An chuqui mi caj c mel. Mi caj c jem i yotlel tac. Mi caj c cha' mel ñumen colem 

bʌ. Ya' mi caj c lot pejtelel i wut c pʌc'ʌb yic'ot c chubʌ'an. 

19Mi caj c bajñel ña'tan tic pusic'al: Cabʌl jax c chubʌ'an lotbil cha'an mij c'ʌn ti 

cabʌl jab. La' j c'aj co. La' j c'ux c waj. La' c jap chuqui com. La' cubin i tijicñʌyel 
c pusic'al”. Che' tsi' yʌlʌ jini winic. 

20Dios tsi' sube jini winic: “Tontojet, ti jini jach bʌ ac'ʌlel talob i pʌy majlel a 

ch'ujlel. Che' jini, ¿majqui i cha'an pejtelel a chubʌ'an tsa' bʌ a tempa?” che'en. 

21Junlajal jini mu' bʌ i p'ojlesan cabʌl i chubʌ'an cha'an mi' bajñel c'ʌn, pero 

ma'anic chuqui mi' taj ti Dios, che'en Jesús. 

Mel pusic'al yic'ot tsic pusic'al 
(Mt. 6.19-21, 25-34) 

22Jesús tsi' sube xcʌnt'añob i cha'an: Jini cha'an mic subeñetla, mach mi la' mel 

la' pusic'al cha'an la' cuxtʌlel wʌ' ti pañimil, mi cha'an chuqui mi la' c'ux, mi 
cha'an chuqui mi la' xoj. 

23Ñumen i c'ʌjñibal la' bʌc'tal bajche' la' pislel. 

24Ña'tanla jini xwachin. Ma'anic mi' cha'len pac' mi c'ajbal. Ma'anic i yotlel ba' 

mi' tempan i buc'bal. Dios mi yʌq'uen i buc'bal. ¿Mach ba ñumen c'uxbibiletic 
la bajche' te'lemut? 

25¿Am ba majch mi mejlel i ñumen chan'an cha'an ti cabʌl mel pusic'al? 

Ma'anic. 

26Mach mejlic la' mel chuqui tac mach ñuquic ti' melol. ¿Chucoch che' jini, mi 

la' mel la' pusic'al cha'an jini yan tac bʌ? 

27Ña'tanla bajche' mi' colel jini sʌsʌc bʌ i nich pimel. Ma'anic mi' cha'len e'tel, 

mi ñoq'uijel. Pero mic subeñetla, mach yoque i t'ojolic i pislel Salomón ti pejtelel 
i ñuclel bajche' i nich jini pimel. 

28I t'ojol jax mi' mel pimel Dios, jini pimel cuxul bʌ wʌle ti jamil mu' bʌ caj i 

chojquel ti c'ajc ti yijc'ʌlal. Mi che' mi' mel, ¿mach ba muq'uic i yʌq'ueñetla 
chuqui mi la' xoj jatetla mach bʌ anic mi la' ñop ti pejtelel la' pusic'al? 

29Mach la' mel la' pusic'al cha'an chuqui mi caj la' cu'x mi chuqui mi caj la' jap. 

Mach mi la' tsic la' pusic'al. 

30Come pejtelel ili tac mi' sʌclañob ti pañimil. Yujil la' Tat pejtelel chuqui tac yom 

la' cha'an. 

31Jini cha'an sajcanla i yumʌntel Dios. Che' jini mi caj la' wʌq'uentel pejtelel 

chuqui tac yom. 

32Mach mi la' cha'len bʌq'uen anquese mach cabʌleticla come la' Tat tsi' 

pʌyʌyetla ti' yumʌntel, come che'ʌch yom i pusic'al. 

33Choño la' chubʌ'an. Aq'uen la' chubʌ'an p'umpuño' bʌ. Melela i yajñib la' 

taq'uin mach bʌ anic mi' ñox'an. Tempan la' chubʌ'an ti panchan ba' ma'anic 
mi' jilel, ba' ma'anic mi' yochelob xujch', ba' ma'anic mi' jisan motso'. 

34Baqui jach tempʌbil la' chubʌ'an ya' mi la' teñe ac' la' pusic'al. 

Xuc'ul bʌ x'e'tel 

35Yom chajpʌbiletla. Yom tsuc'bil la' lámpara. 

36Ajñenla bajche' mi' yajñelob x'e'telob woli bʌ i pijtañob i yum mu' bʌ i cha' tilel 

ti' yotot che' mi' yujtel i q'uiñilel ñujpuñijel. Che' jini, che' mi' c'otel i pejcañob ti' 
yotot, mi' jambeñob ti ora. 

37Tijicñayob jini x'e'telob woli bʌ i pijtañob i yum che' mi' tilel. Isujm mic 

subeñetla, i yum mi caj i chajpan i bʌ. Mi caj i subeñob buchtʌl ti c'ux waj jini 
x'e'telob i cha'an. Mi caj i tilel i yʌq'ueñob i bʌl i ñʌc'. 

38Mi tsa' tili i yum che' yomix i taj ojlil ac'ʌlel o mi che' ñumenix ti ojlil ac'ʌlel, 

tijicñayob jini x'e'telob mu' bʌ i tajtʌlob che' woliyob ti pijt. 

39Pero ña'tanla yom yʌxʌl la' wo. Tsa'ic i ña'ta i yum otot baqui ora mi' tilel xujch', 

isujm tsi' chʌcʌ q'uele i yotot cha'an ma'anic mi' jambentel. 

40Yom chajpʌbiletla ja'el, come tal i Yalobil Winic ti' yorajlel che' mach yʌxʌlic 

la' wo. 

Jontol bʌ xe'tel 
(Mt. 24.45-51) 

41Pedro tsa' caji i c'ajtiben: C Yum, jini t'an mu' bʌ a sub ti lajiya, ¿woli ba a 

subeñon lojon, o woli ba a suben pejtelel winicob x'ixicob? che'en. 

42Lac Yum tsi' yʌlʌ: ¿Majqui jini xuc'ul bʌ xq'uel e'tel am bʌ cabʌl i ña'tʌbal? Jini 

xq'uel e'tel tsa' aq'uenti i ye'tel ti' yum cha'an mi' yʌq'ueñob i bʌl i ñʌc' jini año' 
bʌ ti' yotot che' ti' yorajlel. 

43Tijicña jini x'e'tel uts'at bʌ woli' mel che' mi' sujtel i yum. 

44Isujm mic subeñetla, i yum mi caj i yʌq'uen ti' wenta pejtelel i chubʌ'an. 

45Mi tsi' yʌlʌ ti' pusic'al jini x'e'tel: “Jal to tal c yum”, mi che'en, mi tsa' caji i jats' 

jini x'e'telob, winicob yic'ot x'ixicob, mi tsi' bajñel cha'le we'el uch'el, mi tsa' caji 
ti yʌc'ʌjel, 

46che' jini mi caj i c'otel i yum jini x'e'tel ti jump'ejl q'uin che' mach yʌxʌlic i yo, 

che' ti yorajlel mach ña'tʌbilic i cha'an. Mi caj i yʌc' ti tojmulil. Mi caj i yotsan ba' 
añob jini mach bʌ xuc'ulobic. 

47Come jini x'e'tel tsi' ña'ta chuqui yom i yum, pero ma'anic tsi' chajpa i bʌ cha'an 

mi' mel. Jini cha'an cabʌl mi caj i jajts'el ti asiyal. 

48Jini x'e'tel mach bʌ cʌñʌlic i cha'an chuqui yom i yum, mi tsi' mele chuqui 

mach wenic, ts'ita jach mi caj i jajts'el ti asiyal. Jini cabʌl bʌ mi' yʌq'uentel ti' 
majtan, cabʌl an ti' wenta cha'an mi' c'ʌn ti uts'at. Che' cabʌl mi' yʌq'uentel ti' 
wenta, ñumen cabʌl mi caj i c'ajtibentel. 

Mi' t'oxob i bʌ cha'an Jesús 
(Mt. 10.34-36) 

49Tsa' tiliyon cha'an mic choc tilel c'ajc ti pañimil. Tijicñayon tsa'ic tsujq'ui. 

50An wocol mu' bʌ c wersa ñusan mu' bʌ caj i tilel che' bajche' but'ja'. Cabʌl 

wolic cha'len tsic pusic'al jinto mi' yujtel. 

51¿Woli ba la' lon ña'tan tsa' tiliyon cha'an mic ñʌch'chocon jini año' bʌ ti 

pañimil? Mic subeñetla mach cha'anic jini. Tsa' tiliyon cha'an mi cʌq'ueñob i 
t'oxob i bʌ. 

52Wʌle, c'ʌlʌl ti' jilibal mi caj i t'oxob i bʌ año' bʌ ti jujump'ejl otot. Mi an jo'tiquil, 

mi' t'oxob i bʌ uxtiquil ti' contra cha'tiquil, cha'tiquil ti' contra uxtiquil. 

53Mi caj i t'oxob i bʌ i tat ti' contra i yalobil, i yalobil ti' contra i tat, i ña' ti' contra 

i yixic'al, i yixic'al ti' contra i ña', i yʌ'lib ti' contra i yʌ'lib, che'en Jesús. 

¿Chucoch ma'anic mi la' na'tʌben i sujmlel jini woli bʌ ti ujtel? 
(Mt. 16.1-4; Mr. 8.11-13) 

54Tsi' sube winicob x'ixicob ja'el: Che' mi la' q'uel jump'ejl tocal mu' bʌ i loq'uel 

tilel ba' mi' bʌjlel q'uin, ti ora mi la' wʌl tal ja'al. Isujm, che'ʌch mi' yujtel. 

55Che' mi' tilel ic' loq'uem bʌ ti sur, mi la' wʌl mux i tilel ticwal. Che'ʌch mi yujtel. 

56¡Cha'p'ejl jach la' pusic'al! Mi la' ña'tʌben i sujmlel chuqui tac mi la' q'uel ti 

pañimil yic'ot ti panchan. ¿Chucoch mach mejlic la' ña'tʌben i sujmlel jini woli 
bʌ ti ujtel wʌle? 

Ñopo a mel a bʌ yic'ot a contra 
(Mt. 5.25-26) 

57¿Chucoch ma'anic mi la' ña'tan ti la' bajñelil chuqui toj? 

58Che' ma' majlel ba'an jini am bʌ i ye'tel, ñopo a mel a bʌ yic'ot a contra che' 

temel añetla ti bij cha'an ma'anic mi' wersa pʌyet majlel ba'an xmel mulil. Che' 
jini, jini xmel mulil mi caj i yʌq'uet ti' c'ʌb xcʌnta cárcel. Jini xcʌnta cárcel mi caj 
i yotsañet ti mʌjquibʌl. 

59Mic subeñet, ma'anic mi caj a loq'uel ya'i jinto ma' toj. Ma'anic mi caj a 

cʌybentel mi jump'ejlic centavo. Che' tsi' yʌlʌ Jesús. 

 Lucas 13 

Mi ma'anic mi la' cʌy la' mul mi caj la' jilel 

1Ti jim bʌ ora ya' añob cha'tiquil uxtiquil tsa' bʌ i subeyob Jesús chuqui tsi' mele 

Pilato che' bʌ tsi' tsʌnsa galileojob. Tsi' xʌbeyob i ch'ich'el galileojob yic'ot i 
ch'ich'el jini tsʌnsʌbil bʌ i majtan tsa' bʌ i yʌq'ueyob Dios. 

2Jesús tsi' c'ajtibeyob: ¿Mu' ba la' wʌl ñumen cabʌl i mul ili galileojob bajche' i 

mul pejtelel i pi'ʌlob cha'an che'ʌch tsa' ujtiyob bajche' jini? 

3Mic subeñetla, ma'anic. Mi ma'anic mi la' cʌy la' mul che'ʌch mi caj la' jilel ja'el 

ti la' pejtelel. 

4Jixcu jini waxʌclujuntiquilob tsa' bʌ chʌmiyob che' bʌ tsa' tejñiyob ti chan bʌ 

ts'ajc che' bʌ tsa' yajli ya' ti Siloé. ¿Mu' ba la' wʌl ñumen cabʌl i mul bajche' 
pejtelel chumulo' bʌ ti Jerusalén? 

5Mic subeñetla, ma'anic. Mi ma'anic mi la' cʌy la' mul che'ʌch mi caj la' jilel ja'el 

ti la' pejtelel, che'en Jesús. 

Lajiya cha'an higuera te' mach bʌ anic i wut 

6Tsi' subeyob ti lajiya: Juntiquil winic an i cha'an higuera te' pʌc'bil ti' ts'usubil. 

Tsa' tili i q'uel mi anix i wut. Ma'anic tsi' taja. 

7Tsi' sube xcʌnta ts'usubil: “Awilan, uxp'ejlix jab wolic tilel cha'an mij q'uel mi 

anix i wut higuera te'. Ma'anic tsac tajbe. Seq'uex. ¿Chuqui to i ye'tel mi' chʌn 
mʌctan lum?” che'en. 

8Jini xcʌnta tsi' jac'be i yum: “La' to ajñic yambʌ jab jinto mic joy picben i yebal. 

Mi caj cotsʌben i ta' alʌc'ʌl. 

9Mi tsi' yʌc'ʌ i wut, uts'at. Mi ma'anic mi' yʌc' i wut, ti wi'il mi caj a sec'”. Che' tsi' 

yʌlʌ jini winic, che'en Jesús. 

Jesús tsi' lajmesa x'ixic ti' q'uiñilel c'aj o 

10Ti' q'uinilel c'aj o tsa' caji ti cʌntesa Jesús ti sinagoga. 

11Awilan, ya'an x'ixic am bʌ i c'amʌjel. Waxʌclujump'ejl (18) jab ma'anic tsa' mejli 

i toj'esan i pat cha'an i xibʌjlel. C'uchucña tsi' cha'le xʌmbal. 

12Jesús tsi' pʌyʌ tilel jini x'ixic che' bʌ tsi' q'uele. Tsi' sube: X'ixic lajmesʌbiletix 

ti a c'amʌjel, che'en. 

13Tsi' yʌc'ʌ i c'ʌb ti jini x'ixic. Ti ora, tsa' toj'esʌbenti i pat. Tsi' tsictesa i ñuclel 

Dios. 

14Tsa' mich'a i yum sinagoga, come Jesús tsi' cha'le lajmesaya ti' q'uiñilel c'aj 

o. Tsi' subeyob winicob x'ixicob: Wʌcp'ejl q'uin mi lac cha'len e'tel. Ti jim bʌ ora 
yom mi la' tilel cha'an mi la' lajmesʌntel, mach ti' q'uiñilelic c'aj o, che'en. 

15Lac Yum tsi' sube: Cha'chajp jax la' pusic'al ti jujuntiquiletla. ¿Mach ba 

muq'uic a tic jini tat wacax yic'ot a burro ba' cʌchʌl ti' buc'ujib che' ti' q'uiñilel c'aj 
o cha'an ma' pʌy majlel ba' mi' jap ja'? 

16¿Mach ba yomic mi' yʌjq'uel ti colel ti' q'uiñilel c'aj o ili x'ixic, i yalobil Abraham 

chucbil bʌ i cha'an Satanás waxʌclujump'ejl jab? che'en. 

17Che' bʌ tsi' subu ili t'an, tsi' cha'leyob quisin pejtelel i contrajob. Pejtelel 

winicob x'ixicob tijicña jax tsi' yubiyob cha'an pejtelel jini ñuc tac bʌ i melbal 
Jesús. 

Lajiya cha'an i pac' mostaza yic'ot levadura 
(Mt. 13.31-33; Mr. 4.30-32) 

18Jesús tsi' yʌlʌ: ¿Bajche' yilal i yumʌntel Dios? ¿Chuqui yic'ot mi mejlel c lajin? 

19Lajalʌch bajche' i bʌc' mostaza tsa' bʌ i ch'ʌmʌ winic. Tsi' wejch'u ti lum. Tsa' 

coli. Tsa' ochi ti colem te'. Tsa' tili te'lemut. Tsi' meleyob i c'u' tac ti' c'ʌb jini te', 
che'en Jesús. 

20Tsi' cha' alʌ: ¿Chuqui yic'ot mi mejlel c lajin i yumʌntel Dios? 

21Lajalʌch bajche' levadura tsa' bʌ i ch'ʌmʌ juntiquil x'ixic. Tsi' yotsa ti uxp'is 

harina, jinto tsi' xaxa ti pejtelel, che'en Jesús. 

Ch'o'ch'oc bʌ i ti' otot 
(Mt. 7.13-14, 21-23) 

22Tsa' ñumi majlel Jesús ti pejtelel tejclum yic'ot ti xchumtʌl tac. Tsi' cha'le 

cʌntesa che' woli' majlel ti Jerusalén. 

23Juntiquil tsi' sube: C Yum, ¿mach ba anic jaytiquilob mu' bʌ i coltʌntelob? 

che'en. Jesús tsi' subeyob: 

24Cha'lenla wersa cha'an mi la' wochel ti ch'o'ch'oc bʌ i ti'. Come mic subeñetla 

cabʌlob mi caj i ñopob ochel pero ma'anic mi caj i mejlelob. 

25I yum otot mi caj i ch'ojyel i ñup'ben i ti' otot. Ti wi'il mi caj la' wa'tʌl ti' pat otot. 

Mi caj la' pejcan i yum ya' ti' ti' otot. Mi caj la' wʌl: “C Yum, c Yum, jambeñon 



1692 

 

Chol de Tumbalá Bible 
© Bible Society of Mexico. 

  
 

 

lojon”, che'etla. I yum otot mi caj i subeñetla: “Mach cujilic baqui ch'oyoletla”, 
che'en. 

26Mi caj la' wʌl: “Tsac cha'le lojon we'el uch'el ti a tojlel. Jatet tsa' cha'le cʌntesa 

ti yojlil c tejclum tac lojon”, che'etla. 

27I yum otot mi caj i subeñetla: “Mic subeñetla, mach cujilic baqui ch'oyoletla. 

Loq'uenla tic tojlel pejteleletla mu' bʌ la' cha'len jontolil”, che'en. 

28Ya' mi la' caj ti cabʌl uq'uel yic'ot quech'ecña i bʌquel la' wej, che' mi la' q'uel 

Abraham yic'ot Isaac yic'ot Jacob yic'ot pejtelel x'alt'añob ti' yumʌntel Dios che' 
chocbiletixla. 

29Mi caj i tilelob cabʌl ch'oyolo' bʌ ti' pasibal q'uin yic'ot ti' bʌjlibal q'uin yic'ot ti 

norte yic'ot ti sur. Mi caj i buchtʌlob ti' t'ejl mesa ya' ti' yumʌntel Dios. 

30Awilan, an wi'ilobix bʌ mu' bʌ caj i c'axelob majlel ti ñaxan. An ñaxaño' bʌ mu' 

bʌ caj i cʌytʌlob ti wi'ipat, che'en Jesús. 

Tsi' subeyob Jesús chuqui yom i cha'len Herodes 
(Mt. 23.37-39) 

31Ti jini jach bʌ q'uin tsa' tiliyob fariseojob. Tsi' subeyob Jesús: Cucu, loq'uen 

wʌ'i come Herodes yom i tsʌnsañet, che'ob. 

32Jesús tsi' subeyob: Cucula, subenla jini wax: “Awilan, mic choc loq'uel xibajob. 

Mic cha'len lajmesaya wʌle yic'ot ijc'ʌl. Ti yuxp'ejlel q'uin mi cujtesan que'tel”. 
Che'ʌch yom ma' suben. 

33Wersa mic cha'len xʌmbal wʌle, yic'ot ijc'ʌl, yic'ot chabi come mach mejlic ti 

tsʌnsʌntel x'altan ti yambʌ tejclum, ya' jach ti Jerusalén. 

34Jerusalén, Jerusalén, mu' bʌ a tsʌnsan x'alt'añob, mi la' jul ti xajlel jini 

chocbilo' bʌ tilel ba' añetla. Anix jayyajl com c tempan la' walobilob che' bajche' 
mi' luts' i yal jini ña'a mut, pero mach la' womic. 

35La' wilan, jocholix tsa' cʌle la' wotot. Mic subeñetla ma'anic mi caj la' q'uelon 

jinto mi' tilel i yorajlel che' mi caj la' wʌl: “La' sujbic i ñuclel jini woli bʌ i tilel ti' 
c'aba' lac Yum”. Che'ʌch mi caj la' wʌl, che'en Jesús. 

 Lucas 14 

Jesús tsi' lajmesa winic sijt'em bʌ i bʌc'tal 

1Ti jump'ejl i q'uiñilel c'aj o che' bʌ tsa' ochi Jesús ti c'ux waj ti' yotot fariseo am 

bʌ i ye'tel ti yumʌl, jini winicob tsi' chʌcʌ q'ueleyob. 

2Awilan, ya'an juntiquil winic ti' tojel Jesús, sijt'em i bʌc'tal. 

3Jesús tsi' sube fariseojob yic'ot xcʌntesa mandarob: ¿Chuqui mi' yʌl mandar? 

¿Tic'bil ba lajmesaya che' ti' yorajlel c'aj o? che'en. 

4Ma'anic tsi' jac'ʌyob. Jesús tsi' pʌyʌ tilel jini winic. Tsi' lajmesa. Tsi' sube majlel. 

5Jesús tsi' pejcayob. Tsi' subeyob: Mi an la' walobil, o mi an la' cha'an tat wacax, 

mi tsa' yajli ti ch'en, ¿mach ba muq'uic la' bʌc' chuc loq'uel anquese i yorajlel 
c'aj o? che'en. 

6Ma'anic tsa' mejli i jac'beñob i t'an. 

Jini pʌybilo' bʌ ti mel q'uin 

7Che' bʌ tsi' q'uele wolix i yajcañob ñaxan bʌ buchlibʌl ti mesa jini pʌybilo' bʌ ti 

q'uiñijel, Jesús tsa' caji i subeñob ti lajiya: 

8Che' pʌybilet majlel ti c'ux waj ba' woliyob ti q'uinijel cha'an ñujpuñijel, mach 

ma' buchtʌl ti ñaxan bʌ buchlibʌl. Ma'tica an yambʌ pʌybil bʌ ñumen ñuc 
bajche'et. 

9Che' mi' tilel i yum q'uin tsa' bʌ i pʌyʌyetla tilel ti la' cha'ticlel, mi caj i subeñet 

cha'an ma' wʌq'uen a buchlib ili winic. Che' jini quisintic mi caj a wubin che' ma' 
majlel ti buchtʌl ti jini cojix bʌ buchlibʌl. 

10Che' pʌybilet majlel ti q'uiñijel, cucu, buchi' ti wi'ilix bʌ buchlibʌl. Che' julemix 

jini tsa' bʌ i pʌyʌyet tilel ti q'uiñijel tic'ʌl mi' subeñet: “Queran, la' ti buchtʌl ti 
ñumen uts'at bʌ buchlibʌl”, che'en. Che' jini, ñuc mi caj a q'uejlel ti' wut jini 
buchulo' bʌ ti' t'ejl mesa. 

11Majqui jach chan mi' mel i bʌ mi caj i peq'uesʌntel. Majqui pec' mi' mel i bʌ mi 

caj i chañ'esʌntel. Che' tsi' yʌlʌ Jesús. 

12Jesús tsi' sube ja'el jini winic tsa' bʌ i pʌyʌ tilel ti q'uiñijel: Che' ma' mel q'uin, 

mach ma' pʌy tilel a cʌñʌyo' bʌ, mi a wijts'iñob, mi a pi'ʌlob, mi jini wen chumulo' 
bʌ, ame i cha' pʌyetob majlel ti q'uiñijel. Che' jini ma' cha' q'uextʌbentel. 

13Che' ma' mel q'uin, pʌyʌ tilel jini mach bʌ añobic i chubʌ'an, yic'ot mach bʌ 

weñobic i c'ʌb, yic'ot mach bʌ weñobic i yoc yic'ot xpots'ob. 

14Mi caj a taj i tijicñʌyel a pusic'al come mach mejlic i cha' q'uextʌbeñet. Mi caj 

a q'uextʌbentel che' mi' cha' ch'ojyelob jini tojo' bʌ, che'en Jesús. 

Lajiya cha'an winic tsa' bʌ i mele colem q'uin 
(Mt. 22.1-10) 

15Che' bʌ tsi' yubi juntiquil buchul bʌ ti' t'ejl mesa ba'an Jesús, tsi' sube: Tijicña 

jini mu' bʌ i c'ux waj ti' yumʌntel panchan, che'en. 

16Jesús tsi' sube: Juntiquil winic tsi' mele colem q'uin. Tsi' pʌyʌ tilel cabʌlob. 

17Ti' yorajlel q'uin tsi' choco majlel x'e'tel i cha'an cha'an mi' suben jini pʌybilo' 

bʌ: “La'ix cula. Laj chajpʌbilix”, che'en. 

18Tsa' cajiyob ti t'an cha'an mach yomobic majlel. Jini ñaxan bʌ tsi' yʌlʌ: “Tsac 

mʌñʌ lum. Wersa mic majlel j q'uel c lum. Awocolic mach mejlicon ti majlel j 
q'uel q'uin”, che'en. 

19Yambʌ tsi' yʌlʌ: “Tsac mʌñʌ lujuncojt tat wacax. Sami j q'uel mi wen yujil e'tel. 

Awocolic mach mejlicon”, che'en. 

20Yambʌ tsi' yʌlʌ: “Tsa' ujtiyon ti ñujpuñel. Jini cha'an mach mejlicon ti majlel j 

q'uel q'uin”, che'en. 

21Tsa' sujti jini x'e'tel. Tsi' laj sube i yum bajche' tsa' ujti. Mich'ix i yum otot, tsi' 

sube x'e'tel i cha'an: “Cucu ti ora ti choñoñibʌl yic'ot ti calle ya' ti tejclum. Pʌyʌ 
tilel jini mach bʌ añobic i chubʌ'an, yic'ot mach bʌ weñobic i c'ʌb, yic'ot mach 
bʌ weñobic i yoc, yic'ot xpots'ob”, che'en. 

22Jini x'e'tel tsi' sube i yum: “Che'ʌch tsac cha'le bajche' tsa' subeyon. An to 

jochol bʌ buchlibʌl tac”, che'en. 

23I yum tsi' sube: “Cucu ti colem bij yic'ot ti mucu bij. Yom ma' wersa pʌyob tilel 

cha'an mi' bujt'el cotot. 

24Come jini ñaxan pʌybilo' bʌ tilel ti q'uiñijel ma'anic mi caj i wis c'uxob jini we'elʌl 

tsa' bʌ c mele, mi juntiquilic”, che'en. Che' tsi' yʌlʌ Jesús. 

Jini mu' bʌ i ch'ʌm i cruz i tsajcan Jesús 
(Mt. 10.37-38) 

25Motocñayob tsa' majliyob yic'ot Jesús. Tsi' sutq'ui i bʌ Jesús i q'uelob. Tsi' 

subeyob: 

26Mi an majqui mi' ñochtañon mach bʌ anic mi' ts'a'len i tat, i ña', i yijñam, i 

yalobilob, i yijts'iñob, i yʌscuñob, i chichob, yic'ot i cuxtʌlel ja'el, mach mejlic ti 
ochel ti xcʌnt'an c cha'an. 

27Jini mach bʌ anic mi' ch'ʌm i cruz i tsajcañon, mach mejlic ti ochel ti xcʌnt'an 

c cha'an. 

28Mi an majqui yom i mel chan bʌ q'ueloñib, ¿mach ba ñaxanic mi' buchtʌl i 

tsicben i tojol cha'an mi' ña'tan mi jasʌl i taq'uin cha'an mi' yujtel i mel? 

29Mi tsi' mele i c'ʌclib pero mi ma'anic tsa' mejli i yujtesan, mi caj i wajleñob 

pejtelel mu' bʌ i q'uelob. 

30Mi caj i yʌlob: “Jini winic tsa' caji i wa'chocon chan bʌ q'ueloñib, pero ma'anic 

tsa' mejli i yujtesan”, che'ob. 

31Che' ja'el mi an juntiquil rey mu' bʌ i majlel ti guerra ti' contra yambʌ rey, 

¿mach ba ñaxanic mi' buchtʌl i ña'tan mi jasʌl lujump'ejl mil soldadojob cha'an 
mi' contrajin junc'al mil mu' bʌ i tilelob ti' contra? 

32Mi tsi' ña'ta mach mejlic i cha'an, mi' choc majlel winic ba'an i contrajob che' 

ñajt to añob. Mi' c'ajtibeñob ti wocol t'an cha'an ma'anic mi' techob guerra. 

33Che' ja'el, mi an juntiquil mach bʌ yomic i len cʌy pejtelel i chubʌ'an, mach 

mejlic ti ochel ti xcʌnt'an c cha'an. 

Mi tsa' sajti i tsajel ats'am 

(Mt. 5.13; Mr. 9.49-50) 

34Uts'at ats'am. Mi tsa' sajti i tsajel ats'am, ¿bajche' mi caj i cha' tsaj'esʌntel? 

35Mi tsa' sajti i tsajel ma'anic i c'ʌjñibal cha'an lum, mi cha'anic mi' xʌbob yic'ot 

i ta' alʌc'ʌl. Winicob mi' chocob. Jini am bʌ i chiquin cha'an mi' yubin, la' i yubin. 
Che' tsi' yʌlʌ Jesús. 

 Lucas 15 

Sajtem bʌ tiñʌme' 
(Mt. 18.10-14) 

1Tsa' caji i tilelob pejtelel xch'ʌm tojoñelob yic'ot xmulilob ba'an Jesús cha'an 

mi yubibeñob i t'an. 

2Jini fariseojob yic'ot sts'ijbayajob tsa' cajiyob ti wulwul a'leya. Tsi' yʌlʌyob: 

Jesús mi' pʌy tilel xmulilob. Mi' c'ux waj yic'otob, che'ob. 

3Jesús, tsi' subeyob ili t'an ti lajiya: 

4Mi an juntiquil winic am bʌ jo'c'al i tiñʌme', mi tsa' sajti juncojt, ¿mach ba 

muq'uic i cʌy bolonlujuncojt i jo'c'al ti jochol bʌ lum cha'an mi' majlel i sajcan jini 
sajtem bʌ jinto mi' taj? 

5Che' bʌ tsa'ix i taja, tijicña i pusic'al mi' yʌc' ti' quejlab. 

6Che' mi' c'otel ti' yotot, mi' pʌy tilel i cʌñʌyo' bʌ yic'ot i pi'ʌlob ti chumtʌl. Mi' 

subeñob: “Yom tijicñayetla quic'ot, come tsac taja c tiñʌme' tsa' bʌ sajti”, che'en. 

7Mic subeñetla, ñumen tijicñayob i pusic'al mi' yubiñob jini año' bʌ ti panchan 

che' mi' cʌy i mul juntiquil xmulil. Ts'ita jach mi' yubiñob cha'an bolonlujuntiquil 
i jo'c'al tojo' bʌ mach bʌ añobic i mul. 

Lajiya cha'an sajtem bʌ taq'uin 

8Mi tsi' sʌtʌ jump'ejl dracma juntiquil x'ixic anquese lujump'ejl dracma i cha'an, 

¿mach ba anic mi' tsuc' c'ajc? ¿Mach ba anic mi' misun otot? ¿Mach ba anic 
mi' wen sʌclan jinto mi' taj? 

9Che' bʌ tsa'ix i taja mi' pʌy tilel i cʌñʌyo' bʌ yic'ot i pi'ʌlob ti chumtʌl. Mi' 

subeñob: “Yom tem tijicñayetla quic'ot, come tsac taja jini taq'uin tsa' bʌ c sʌtʌ”, 
che'en. 

10Che' ja'el mic subeñetla, tijicñayob i yángelob Dios cha'an juntiquil xmulil mu' 

bʌ i cʌy i mul. Che' tsi' yʌlʌ Jesús. 

Ch'iton tsa' bʌ majli ti ñajtʌl 

11Tsi' yʌlʌ ja'el: Juntiquil winic an cha'tiquil i yalobil. 

12Jini ijts'iñʌl bʌ tsi' sube i tat: “C tat, aq'ueñon a chubʌ'an che' bajche' c'amel 

yom mic ch'ʌm”, che'en. I tat tsi' t'oxbeyob i chubʌ'an. 

13Che' ñumenix cha'p'ejl uxp'ejl q'uin, jini ijts'iñʌl bʌ i yalobil tsi' ch'ʌmʌ pejtelel i 

chubʌ'an. Tsa' majli ti ñajt bʌ lum. Ya'i tsi' lon jisa pejtelel i chubʌ'an. Tsi' to'o 
ñusa q'uin ti mulil. 

14Che' lu' jilemix i taq'uin tsa' tejchi cabʌl wi'ñal ti jini lum. Tsa' caji i yubin wi'ñal. 

15Tsa' majli ti e'tel ba'an juntiquil winic ti jini lum. Jini winic tsi' choco majlel ti 

jamil cha'an mi' buc'san chitam. 

16Jini ch'iton yom i c'uxben i buc'bal chitam, come ma'anic majqui tsi' yʌq'ue i 

bʌl i ñʌc'. 

17Che' bʌ tsa' caji i ña'tan pañimil tsi' yʌlʌ: “An x'e'telob ya' ti' yotot c tat año' bʌ 

cabʌl i waj. Pero joñon wolic chʌmel ti wi'ñal. 

18Mi caj c ch'ojyel. Muq'uix c majlel ba'an c tat. Mi caj c suben c tat: Tsac cha'le 

mulil ti' contra jini am bʌ ti panchan yic'ot ti a tojlel. 

19Mach uts'aticon cha'an mic pejcʌntel ti a walobil. Otsañon ti x'e'tel a cha'an”. 

Che' tsi' ña'ta i suben i tat. 

20Tsa' ch'ojyi. Tsa' majli ba'an i tat. Che' ñajt to i tilel, i tat tsi' q'uele. Tsi' p'unta. 

Ti ajñel tsa' majli i taj i yalobil. Tsi' meq'ue. Tsi' ts'ujts'u. 

21I yalobil tsi' sube: “C tat, tsac cha'le mulil ti' contra jini am bʌ ti panchan yic'ot 

ti a tojlel. Mach uts'aticon cha'an mic pejcʌntel ti a walobil”, che'en. 

22I tat tsi' sube x'e'telob i cha'an: “Ch'ʌmʌla tilel jini ñumen uts'at bʌ bujcʌl. 

Xojbenla. Otsʌbenla mʌtc'ʌbʌl ti' c'ʌb yic'ot xʌñʌbʌl ti' yoc. 

23Pʌyʌla tilel jini jujp'em bʌ alʌ tat wacax. Tsʌnsanla. La' laj c'ux. La' lac mel 

q'uin. 

24Come ili calobil chʌmen yubil ti yambʌ ora, pero wʌle tsa'ix cha' cuxtiyi yubil. 

Jini sajtem bʌ tsa'ix cha' tajle”, che'en. Tsa' caji i yubiñob i tijicñʌyel i pusic'al. 

25Ya'an jini ascuñʌl bʌ i yalobil ti jamil. Che' bʌ wolix i tilel ti' yotot che' lʌc'ʌlix 

an, tsi' yubi música yic'ot son. 

26Tsi' pʌyʌ juntiquil x'e'tel. Tsi' c'ajtibe chuqui woli ti ujtel. 

27Jini x'e'tel tsi' sube: “Tsa'ix juli a wijts'in. Tsa'ix i tsʌnsa jujp'em bʌ alʌ wacax 

a tat come c'oc' tsi' cha' taja a wijts'in”, che'en. 

28Jini ascuñʌl bʌ tsa' caji ti mich'ajel. Mach yomic ochel. Jini cha'an tsa' loq'ui 

tilel i tat. Tsi' sube ti wocol t'an cha'an mi' yochel. 

29Jini ascuñʌl bʌ tsi' sube i tat: “Awilan cabʌl jab tsac melbeyet a we'tel. Ma'anic 

tsac ñusʌbeyet a t'an. Ma'anic ba' tsa' wʌq'ueyon mi jinic jach alʌ chivo cha'an 
mic mel q'uin quic'ot c pi'ʌlob. 

30Che' bʌ tsa' tili a walobil tsa' bʌ i jisʌbeyet a chubʌ'an ti' ts'i'lel yic'ot i yixicob, 

tsa' tsʌnsʌbe jini jujp'em bʌ alʌ wacax”, che'en. 

31I tat tsi' sube: “Calobil, ti pejtelel q'uin wʌ' añet quic'ot. Pejtelel c chubʌ'an a 

cha'añʌch. 

32Yom mi lac mel q'uin. Yom mi la cubin i tijicñʌyel lac pusic'al, come chʌmen 

yubil a wijts'in ti yambʌ ora. Wʌle cha' cuxulix yubil. Jini sajtem bʌ tsa'ix cha' 
tajle”, che'en. Che' tsi' yʌlʌ Jesús. 

 Lucas 16 

Jontol bʌ i yaj choñoñel 
(Mt. 6.24) 

1Jesús tsi' sube xcʌnt'añob i cha'an ja'el: An wen chumul bʌ winic am bʌ i cha'an 

juntiquil xq'uel e'tel. Tsa' subenti i yum cha'an woli jach i to'o asin i chubʌ'an i 
yum. 

2Jini i yum tsi' pʌyʌ tilel jini i yaj choñoñel. Tsi' sube: “¿Chuqui woli a mel? 

Subeñon bajche' tsa' c'ʌñʌ jini tsa' bʌ cotsa ti a wenta come mach chʌn mejlic 
a cha'libeñon que'tel”, che'en. 

3Jini i yaj choñoñel tsa' caji i yʌl ti' pusic'al: “¿Chuqui mi caj c mel? C yum mi 

caj i loc'sañon ti que'tel. Mach mejlicon ti top' lum, mij quisñin j c'ajtin taq'uin. 

4Cujil chuqui mi caj c mel cha'an mi' pʌyoñob ochel ti' yotot c pi'ʌlob ba' ora 

loq'uemonix ti que'tel”, che'en jini xchoñoñel ti' pusic'al. 

5Tsi' pʌyʌ tilel pejtelel winicob año' bʌ i bet yic'ot i yum. Tsi' sube ñaxan bʌ winic: 

“¿Bajche' c'amel an a bet yic'ot c yum?” che'en. 

6Jini winic tsi' jac'be: “An c bet jo'c'al barril aceite”, che'en. Jini xchoñoñel tsi' 

sube: “Ch'ʌmʌ i juñilel a bet. Buchi' ti ora. Yom ma' cha' ts'ijban ti lujump'ejl i 
yuxc'al”, che'en. 

7Ti wi'il tsi' sube yambʌ: “Jixcu jatet, ¿bajche' c'amel an a bet?” che'en. Tsi' 

jac'ʌ: “An c bet jo'c'al ti p'is jini trigo”, che'en. Jini xchoñoñel tsi' sube: “Ch'ʌmʌ i 
juñilel a bet. Cha' ts'ijban ti chʌnc'al”, che'en. 

8I yum tsa' caji i sub i ñuclel jini jontol bʌ i yaj choñoñel, come maña jax bajche' 

tsi' mele. Come i cha'año' bʌ pañimil ñumen maña i melbal ti' tojlel i pi'ʌlob 
bajche' i cha'año' bʌ i sʌclel pañimil. 

9Mic subeñetla: C'ʌñʌ la' chubʌ'an ti pañimil cha'an mi' p'ojlelob la' cʌñʌyo' bʌ 

ya' ti panchan, cha'an mi' pʌyetla ochel ti' yotot tac mach bʌ anic mi' jilel che' bʌ 
tsa'ix jili la' chubʌ'an. 

10Jini mu' bʌ i c'ʌn i chubʌan ti xuc'ul che' ts'ita', xuc'ul mi caj i c'ʌn che' cabʌl. 

Jini mach bʌ tojic mi' c'ʌn che' ts'ita', mach tojic mi caj i c'ʌn cabʌl. 

11Mi mach xuc'ulic mi la' c'ʌn i chubʌ'an pañimil, ¿majqui mi caj i yʌq'ueñetla 

jini mero isujm bʌ chubʌ'añʌl? 

12Mi mach xuc'ulic mi la' c'ʌmben i chubʌ'an yambʌ winic, ¿majqui mi caj i 

yʌq'ueñetla la' bajñel cha'an bʌ? 

13Ma'anic x'e'tel mu' bʌ mejlel i yuman cha'tiquil yumʌl. Mi' ts'a'len juntiquil, mi' 

c'uxbin yambʌ. Mi' jac'ben i t'an juntiquil, mi' ñusʌben i t'an yambʌ. Mach mejlic 
la' yuman Dios che' woli la' yuman chubʌ'añʌl. Che' tsi' yʌlʌ Jesús. 

Yambʌ i cʌntesa Jesús 
(Mt. 11.12-13; 5.31-32; 19.1-12; Mr. 10.1-12) 

14Jini fariseojob ja'el mu' bʌ i mulañob taq'uin tsi' yubiyob pejtelel jini t'an. Tsa' 

caji i wajleñob. 

15Jesús tsi' subeyob: Jatetla, la' wom la' q'uejlel ti toj cha'an winicob. Dios mi' 

cʌn la' pusic'al. Chuqui tac mi' q'uelob ti ñuc winicob x'ixicob, ts'a' mi' q'uel Dios, 
che'en. 

16Tsa' sujbi mandar yic'ot i t'an tac x'alt'añob jinto tsa' tili Juan. Wʌle wolix i 

sujbel i yumʌntel Dios. Pejtelel winicob x'ixicob mi' cha'leñob wersa cha'an mi' 
yochelob. 

17Mi' mejlel ti jilel panchan yic'ot pañimil, pero mach mejlic ti jilel i c'ʌjñibal 

mandar mi jump'ejlic punto. 

18Majqui jach mi' to'o cʌy i yijñam cha'an mi' pʌy yambʌ woli' cha'len i ts'i'lel. 

Majqui jach mi' pʌy cʌybil bʌ x'ixic woli' cha'len i ts'i'lel yic'ot. 

Wen chumul bʌ winic yic'ot Lázaro 

19An wen chumul bʌ winic, lʌpʌl bʌ i cha'an chʌccojan bʌ i pislel, wen uts'at bʌ. 

Ti jujump'ejl q'uin tsi' mele ñuc bʌ q'uiñijel. 

20An ja'el juntiquil xc'ajtiya taq'uin i c'aba' Lázaro tsa' bʌ ajq'ui ti' ti' i yotot jini 

wen chumul bʌ. Cabʌl jax i tsoy. 

21Yom i yʌq'uentel i colobal waj tsa' bʌ yajli ti' mesa jini wen chumul bʌ. Tsa' tili 

cabʌl ts'i' i lemben i tsoy tac. 

22Ti wi'il tsa' chʌmi jini xc'ajtiya taq'uin. Jini ángelob tsi' pʌyʌyob majlel Lázaro 

ya' ti' tajn Abraham. Tsa' chʌmi ja'el jini wen chumul bʌ winic. Tsa' mujqui. 

23Ya' ti' yajñib chʌmeño' bʌ c'ax cabʌl i wocol. Tsi' letsa i wut. Tsi' q'uele 

Abraham ti ñajtʌl yic'ot Lázaro ya' ti' tajn Abraham. 

24Tsi' yota. Tsi' sube: “Tat Abraham, p'untañon. Choco tilel Lázaro cha'an mi' 

ts'aj i ñi' i yal i c'ʌb ti ja' cha'an mi' tsʌñesʌbeñon cac' come tic'lʌbilon ti wocol ti 
ili c'ajc”, che'en. 

25Abraham tsi' sube: “Calobil, ña'tan bajche' tsa' taja chuqui tac wen che' 

cuxulet to ti pañimil. Lázaro tsi' yubi wocol. Wʌle ñuq'uesʌbil i pusic'al ilayi. Jatet 
tic'lʌbilet ti wocol. 

26Awilan, an colem jajp ch'en mu' bʌ i t'oxonla cha'an ma'anic mi' mejlel ti ñumel 

majlel ya' ba' añet jini yomo' bʌ loq'uel ilayi. Jatetla ja'el mach mejliquetla ti 
c'axel tilel”, che'en. 

27Jini wen chumul bʌ tsi' yʌlʌ: “Awocolic, tat, choco majlel Lázaro ti' yotot c tat. 

28An jo'tiquil quijts'iñob. La' i subeñob ame tilicob ja'el quijts'iñob wʌ' ba' añon ti 

wocol”, che'en jini wen chumul bʌ winic. 

29Abraham tsi' sube: “An i cha'añob i jun Moisés yic'ot x'alt'añob. La' i yubibeñob 

i t'an”, che'en. 

30Jini winic tsi' yʌlʌ: “Mach jasʌlic, tat Abraham, pero mi tsa' majli juntiquil 

loq'uem bʌ ba'an chʌmeño' bʌ cha'an mi' pejcañob, mux caj i cʌyob i mul”, 
che'en. 

31Abraham tsi' sube: “Mi ma'anic mi' jac'beñob i t'an Moisés yic'ot x'alt'añob, 

mach muq'uic i ñopob ja'el anquese mi' ch'ojyel loq'uel juntiquil ba'an chʌmeño' 
bʌ”, che'en. Che' tsi' yʌlʌ Jesús. 

 Lucas 17 

Jini mu' bʌ i yʌsañonla ti mulil 
(Mt. 18.6-7, 21-22; Mr. 9.42) 

1Jesús tsa' caji i suben xcʌnt'añob i cha'an: Wersa mi' tilelob jini mu' bʌ i 

yʌsañob ti mulil winicob x'ixicob. Pero mi caj i tajob wocol. 

2Uts'at tsa'ic ñaxan cʌjchi ña'tun ti' bic' cha'an mi' chojquel ochel ti chʌmel ti 

ñajb majqui jach mi' yʌsan ti mulil juntiquil ch'o'ch'oc bʌ. 

3Chʌcʌ q'uele la' bʌ. Mi tsi' cha'le mulil ti a contra a wermano, tiq'ui. Mi' tsi' cʌyʌ 

i mul, ñusʌben i mul. 

4Anquese wucyajl ti jujump'ejl q'uin mi' cha'len mulil ti a contra, ñusʌben i mul 

mi ti jujunyajl mi' cha' tilel ba' añet cha'an mi' subeñet tsa'ix i mele i pusic'al. 
Che' tsi' yʌlʌ Jesús. 

Coltañon lojon cha'an xuc'ul mic ñop lojon 

5Jini apóstolob tsi' subeyob lac Yum: Coltañon lojon cha'an xuc'ul mic ñopet 

lojon, che'ob. 

6Lac Yum tsi' yʌlʌ: Muq'uic la' ñop ti la' pusic'al, mi che' jach ya wistʌl bajche' i 

bʌc' mostaza, mi mejlel la' suben ili sicómoro te': “La' bojquiquet. La' pʌjq'uiquet 
ti colem ñajb”. Mi caj i jac'beñet la' t'an. 

Jini am bʌ ti' wenta xe'tel 

7Mi an juntiquil x'e'tel a cha'an, mi xtop' lum o mi xcʌnta tiñʌme', mi tsa' sujti ti 

otot che' loq'uemix ti jamil, ¿mu' ba a bʌc' suben: “La' ti buchtʌl. C'uxu a waj?” 
¿Che' ba ma' suben? 

8¿Mach ba muq'uic a suben: “Chajpʌbeñon i bʌl c ñʌc'. Chajpan a bʌ. Aq'ueñon 

c we'el yic'ot chuqui mic jap. Jinto mi cujtel, mi caj a cha'len we'el uch'el ja'el”. 
Che'ʌch ma' suben x'e'tel a cha'an. 

9¿Mu' ba a suben x'e'tel a cha'an wocolix i yʌlʌ, che' mi' yujtel i mel chuqui tsa' 

sube? Mi cʌl, ma'anic. 

10Che' ja'el jatetla, che' bʌ tsa'ix la' mele pejtelel chuqui tsac subeyetla, subula: 

“X'e'telon lojon jach. Mach cabʌlic j c'ʌjñibal. Tsa jach c mele lojon jini am bʌ tic 
wenta cha'an mic mel lojon”. Che'ʌch yom mi la' wʌl, che'en Jesús. 

Tsi' lajmesa lujuntiquil año' bʌ leco bʌ i tsoy 

11Che' woli' majlel Jesús ti Jerusalén, tsa' ñumi majlel ti yojlil Samaria yic'ot ti 

Galilea. 

12Che' bʌ tsa' ochi ti jump'ejl tejclum, awilan tsa' tili i tajob Jesús lujuntiquil 

winicob año' bʌ leco bʌ i tsoy. Ñajt to tsa' wa'leyob. 

13C'am tsi' yʌlʌyob: Jesús, Maestro, p'untañon lojon, che'ob. 

14Jesús tsi' q'ueleyob. Tsi' subeyob: Cucula, pʌsʌ la' bʌ ba'an motomajob, 

che'en. Che' woliyob ti majlel tsa' lamesʌntiyob. 

15Juntiquil tsa' cha' tili ba'an Jesús che' bʌ tsi' q'uele lajmenix i tsoy. C'am tsi' 

subu i ñuclel Dios. 

16Tsi' pʌcchoco i bʌ ti' tojel Jesús. Tsi' sube wocolix i yʌlʌ. Ch'oyol ti Samaria ili 

winic. 

17Jesús tsi' yʌlʌ: ¿Mach ba lujuntiquilic tsa' bʌ lajmesʌntiyob? Jixcu jini 

bolontiquil, ¿baqui añob? 

18Ma'anic majqui tsa' cha' tili i sub i ñuclel Dios, cojach jini juntiquil ch'oyol bʌ ti 

yambʌ lum. 

19Jesús tsi' sube: Ch'ojyen. Cucu. Tsa' coltʌntiyet cha'an tsa' ñopoyon, che'en. 

Che' mi' tilel i yumʌntel Dios 
(Mt. 24.23-28, 36-41; Mr. 13.21-23) 

20Jini fariseojob tsi' c'ajtibeyob Jesús baqui ora mi caj i tilel i yumʌntel Dios. 

Jesús tsi' subeyob: Mach tsiquilic mi caj i tilel i yumʌntel Dios. 

21Ma'anic mi caj i yʌlob: “Q'uele ya'an ya'i”, mi “q'uele wʌ'an ilayi”, come awilan, 

wʌ'ʌch an ti la' tojlel i yumʌntel Dios, che'en Jesús. 

22Tsi' sube xcʌnt'añob: Tal to i yorajlel che' mi caj la' pijtan jump'ejl i q'uiñilel i 

Yalobil Winic, pero ma'anic mi caj la' q'uel. 

23Winicob mi caj i subeñetla: “Q'uele wʌ'an ilayi, q'uele ya'an ya'i”, che'ob. Mach 

mi la' majlel. Mach la' tsajcañob. 

24Come che' bache' mi' tsictiyel i c'ʌc'al chajc c'ʌlʌl ti junwejl panchan c'ʌlʌl ti 

yambʌ junwejl, che' ja'el mi' caj ti tsictiyel i Yalobil Winic che' ti' q'uiñilel. 

25Wersa mi' ñaxan ubin cabʌl wocol i Yalobil Winic. Wersa mi' ts'a'lentel cha'an 

winicob x'ixicob año' bʌ ti pañimil wʌle. 

26Che' bajche' tsa' ujti ti' yorajlel Noé, che' ja'el mi caj i yujtel ti' yorajlel i Yalobil 

Winic. 

27Tsi' cha'leyob we'el. Tsi' cha'leyob uch'el. Tsi' cha'leyob ñujpuñijel. Tsi' sijiyob 

i yalobilob c'ʌlʌl ti jini q'uin che' bʌ tsa' ochi Noé ti barco. Tsa' tili but'ja'. Tsi' lu' 
jisayob. 

28Che' ja'el tsa' ujti ti' yorajlel Lot. Tsi' cha'leyob we'el uch'el. Tsi' cha'leyob 

mʌñoñel. Tsi' cha'leyob choñoñel. Tsi' cha'leyob pac'. Tsi' wa'chocoyob i yotot. 

29Ti jini jach bʌ q'uin che' bʌ tsa' loq'ui Lot ti Sodoma, tsa' loq'ui tilel c'ajc yic'ot 

azufre ti panchan. Tsi' laj jisayob. 

30Che' ja'el mi' caj ti ujtel ti jini q'uin che' mi' tsictiyel i Yalobil Winic. 

31Ti jini jach bʌ q'uin jini am bʌ ti' jol otot mach jubic cha'an mi' loc' i chubʌ'an 

am bʌ ti' mal otot. Che' ja'el mach sujtic jini am bʌ ti cholel. 

32Ña'tanla i yijñam Lot. 

33Majqui jach mi' ñop i bajñel cʌntan i cuxtʌlel mi caj i sʌt i ch'ujlel. Majqui jach 

mi' yʌc' i cuxtʌlel cha'añon ma'anic mi caj i sʌt i ch'ujlel. 

34Mi' cajelob ti wʌyel cha'tiquil winicob ti jump'ejl wʌyibʌl ti jim bʌ ac'ʌlel. Mi caj 

i pʌjyel majlel juntiquil, yambʌ mi caj i cʌytʌl. 

35Temel mi' cajelob ti juch'bal cha'tiquil x'ixicob. Juntiquil mi caj i pʌjyel majlel, 

yambʌ mi caj i cʌytʌl. 

36Cha'tiquil winicob mi caj i yajñelob ti cholel. Juntiquil mi caj i pʌjyel majlel, 

yambʌ mi caj i cʌytʌl. Che' tsi' yʌlʌ Jesús. 

37Jini xcʌnt'añob tsi' c'ajtibeyob Jesús: ¿Baqui mi caj i yujtel, c Yum? che'ob. 

Jesús tsi' subeyob: Baqui jach an i bʌc'tʌl chʌmen bʌ ya' mi caj i tempañob i bʌ 
xta'jol, che'en. 

 Lucas 18 

Lajiya cha'an meba' x'ixic yic'ot jontol bʌ xmel mulil 

1Jesús tsi' sube xcʌnt'añob jini lajiya ti cʌntesa cha'an mi' cha'leñob oración ti 

pejtelel ora. Mach yomic mi' lujb'añob. 

2Tsi' yʌlʌ: An xmel mulil ti jump'ejl tejclum. Ma'anic tsi' bʌc'ña Dios. Ma'anic tsi' 

c'uxbi winicob. 

3Ya'an juntiquil meba' x'ixic ja'el ti jini tejclum. Tsa' tili ba'an jini xmel mulil. Tsi' 

yʌlʌ: “Coltañon. Melbeñon i mul jini woli bʌ i contrajiñon”, che'en. 

4Tsa' ñumi cabʌl ora cha'an mach yomic i coltan jini x'ixic. Ti wi'il tsa' caji i bajñel 

al ti' pusic'al: “Ma'anic mic bʌc'ñan Dios. Ma'anic mij c'uxbin winicob. 

5Pero jini meba' x'ixic cabʌl woli' mʌctʌbeñon q'uin. Jini cha'an mux caj c melben 

i mul i contra ame chʌn tilic jini x'ixic i lujbesañon”, che'en jini xmel mulil. 

6Tsi' yʌlʌ lac Yum: Ubinla chuqui mi' yʌl jini mach bʌ tojic bʌ xmel mulil. 

7Jixcu Dios, ¿mach ba muq'uic i melben i mul jini mu' bʌ i contrajin jini yajcʌbilo' 

bʌ i cha'an, mu' bʌ i chʌn pejcañob ti q'uiñil yic'ot ti ac'ʌlel? ¿Jal ba mi' 
jac'beñob? 

8Mic subeñetla, ti ora mi caj i melbeñob i mul i contra. Che' mi' tilel i Yalobil 

Winic, ¿mu' ba caj i taj ti pañimil jini mu' bʌ i ñopob? Che' tsi' yʌlʌ lac Yum. 

Tsi' cha'leyob oración fariseo yic'ot xch'ʌm tojoñel 

9Jesús tsi' subeyob ili t'an ti lajiya jini tsa' bʌ i ña'tayob toj i pusic'al cha'an ti' 

bajñel p'ʌtʌlel. Pero tsi' lon ña'tayob mach tojic i pusic'al yaño' bʌ. 

10Jesús tsi' yʌlʌ: Cha'tiquil winicob tsa' letsiyob majlel ti Templo ti oración. 

Juntiquil fariseo, yambʌ xch'ʌm tojoñel. 

11Wa'al jini fariseo woli ti oración ti' bajñelil. Tsi' yʌlʌ: “Wocolix a wʌlʌ Dios, come 

mach lajalonic bajche' yaño' bʌ. Xujch'ob, mach tojobic i pusic'al. Mi' cha'leñob 
i ts'i'lel. Mach lajalonic ja'el bajche' jini xch'ʌm tojoñel. 

12Cha'yajl ti semana mic cha'len ch'ajb. Mi cʌq'uen Dios i diezmojlel pejtel c 

chubʌ'an mu' bʌ c taj”. Che' tsi' yʌlʌ jini fariseo. 

13Jini xch'ʌm tojoñel ñajt to an. Mach yomic i letsan i wut ti panchan. Tsi' jats'ʌ 

i tajn. Tsi' yʌlʌ: “Dios, p'untañon, xmulilon”, che'en. 

14Mic subeñetla: Dios tsi' q'uele ti toj ili winic che' bʌ tsa' jubi majlel ti' yotot. Pero 

ma'anic tsi' q'uele ti toj jini yambʌ. Come majqui jach chan mi' mel i bʌ mi caj i 
peq'uesʌntel. Majqui jach pec' mi' mel i bʌ, mi caj i chan'esʌntel, che'en Jesús. 

Jesús tsi' yʌc'ʌ i c'ʌb ti alobob 
(Mt. 19.13-15; Mr. 10.13-16) 

15Tsi' pʌyʌyob tilel alʌlob ba'an Jesús cha'an mi' yʌc' i c'ʌb ti' jol. Jini xcʌnt'añob 

tsi' tiq'uiyob che' bʌ tsi' q'ueleyob. 

16Jesús tsi' pʌyʌyob tilel. Tsi' subeyob: La' tilicob alʌlob ba' añon. Mach mi la' 

tic'ob come pejtelel mu' bʌ i tilelob che' bajche' alʌl mi caj i yochelob ti' yumʌntel 
Dios. 

17Ti isujm mic subeñetla, jini mach bʌ anic mi' yochel ti' yumʌntel Dios che' 

bajche' alʌl, ma'anic mi caj i yochel, che'en. 

Jini wen chumul bʌ yumʌl 

(Mt. 19.16-30; Mr. 10.17-31) 

18Juntiquil yumʌl tsi' c'ajtibe: Wem bʌ Maestro, ¿chuqui yom mic cha'len cha'an 

mic taj j cuxtilel mach bʌ anic mi' jilel? che'en. 

19Jesús tsi' sube: ¿Chucoch ma' wʌl weñon? Ma'anic majch wen, jini jach Dios. 

20A cʌñʌyʌch mandar: “Mach a cha'len tsʌnsa. Mach a cha'len ts'i'lel. Mach a 

cha'len xujch'. Mach a cha'len jop't'an. Q'uele ti ñuc a tat a ña'”, che'en Jesús. 

21Jini yumʌl tsi' jac'ʌ: Ti pejtelel jini mandar tsac jac'ʌ c'ʌlʌl che' alobon to, 

che'en. 

22Che' bʌ tsi' yubi jini t'an, Jesús tsi' sube: An to yom ma' mel yambʌ junchajp. 

Choño pejtelel a chubʌ'an. Aq'uen jini mach bʌ añobic i chubʌ'an. Che' jini, mi 
caj a taj cabʌl a chubʌ'an ti panchan. La' tsajcañon, che'en. 

23Che' bʌ tsi' yubi ili t'an jini yumʌl, wen ch'ijiyem i pusic'al, come wen cabʌl i 

chubʌ'an. 

24Che' bʌ tsi' q'uele Jesús ch'ijiyem i pusic'al jini yumʌl, tsi' yʌlʌ: Wocol mi 

yochelob ti' yumʌntel Dios jini wen chumulo' bʌ. 

25Wocol mi' ñumel camello ti' yarcayojlel acuxan. Ñumen wocol mi' yochel ti' 

yumʌntel Dios jini wen chumul bʌ, che'en Jesús. 

26Jini tsa' bʌ i yubiyob tsi' c'ajtibeyob: ¿Majqui mi mejlel i coltʌntel, che' jini? 

che'ob. 

27Jesús tsi' subeyob: Jini mach bʌ anic mi mejlel i mel winicob mi mejlel i mel 

Dios, che'en. 

28Pedro tsa' caji i suben: Awilan, tsaj cʌyʌ lojon c chubʌ'an. Tsac tsajcayet lojon, 

che'en Pedro. 

29Jesús tsi' subeyob: Isujm mic subeñetla: majqui jach mi' cʌy i yotot, mi i tat, 

mi i ña', mi i yʌscuñob, mi i yijts'iñob, mi i yijñam, mi i yalobilob cha'an i yumʌntel 
Dios, 

30mi caj i taj ñumen cabʌl ti ili ora yic'ot i cuxtʌlel mach bʌ anic mi' jilel ti jini ora 

mu' bʌ caj i tilel, che'en. 

Jesús tsi' cha' alʌ bajche' mi caj i chʌmel 
(Mt. 20.17-19; Mr. 10.32-34) 

31Jesús tsi' pʌyʌ tilel jini lajchʌntiquil. Tsi' subeyob: Awilan, woli lac letsel majlel 

ti Jerusalén. Mi caj i ts'ʌctiyel pejtelel chuqui tac ts'ijbubil i cha'an x'alt'añob 
cha'an i Yalobil Winic. 

32Come mi caj i yʌjq'uel ti' c'ʌb gentilob. Mi caj i wajlentel. Leco mi caj i tic'lʌntel. 

Mi caj i tujbʌntel. 

33Che' mi' yujtel i jats'ob ti asiyal mi caj i tsʌnsañob. Pero ti yuxp'ejlel q'uin mi 

caj i cha' ch'ojyel, che'en Jesús. 

34Ma'anic tsi' ch'ʌmbeyob isujm ili t'an mi ts'ita'ic. Ma'anic tsa' aq'uentiyob i 

ña'tan i sujmlel. Ma'anic tsi' ch'ʌmbeyob isujm chuqui tac tsi' subeyob Jesús. 

Tsa' c'oti i wut xpots' ya ti Jericó 
(Mt. 20.29-34; Mr. 10.46-52) 

35Che' lʌc'ʌlix an Jesús ti Jericó, ya'an juntiquil xpots' buchul ti' ti' bij. Woli' c'ajtin 

taq'uin. 

36Jini xpots' che' bʌ tsi' yubi woliyob ti ñumel cabʌl winicob x'ixicob, tsi' 

c'ajtibeyob chuqui woli' yujtel. 

37Tsi' subeyob: Wolix ti ñumel Jesús ch'oyol bʌ ti Nazaret, che'ob. 

38C'am tsi' cha'le t'an jini xpots'. Tsi' yʌlʌ: Jesús, i Yalobilet bʌ David, p'untañon, 

che'en. 

39Jini woli bʌ i majlelob ti ñaxan tsi' tiq'uiyob. Tsa' utsi caji ti c'am bʌ t'an jini 

xpots': I Yalobilet bʌ David, p'untañon, che'en. 

40Jesús tsi' sube i pi'ʌlob cha'an mi' pʌyob tilel. Che' bʌ tsa' c'oti xpots', Jesús 

tsi' c'ajtibe: 

41¿Chuqui a wom mic tumbeñet? che'en. Tsi' jac'ʌ xpots': C Yum, com mi' cha' 

c'otel c wut, che'en. 

42Jesús tsi' sube: La' c'otic a wut. Tsa' coltʌntiyet cha'an tsa' ñopoyon, che'en. 

43Tsa' bʌc' c'oti i wut. Tsi' tsajca majlel Jesús. Tsi' tsictesa i ñuclel Dios. Pejtelel 

tsa' bʌ i q'ueleyob, tsi' subuyob i ñuclel Dios. 

 Lucas 19 

Jesús yic'ot Zaqueo 

1Tsa' ochi Jesús ti Jericó. Ñumel jach woli. 

2Awilan, ya'an winic i c'aba' Zaqueo. I yumʌch jini xch'ʌm tojoñelob. Wen 

chumul. 

3Tsi' ñopo i q'uel Jesús cha'an mi' cʌn. Ma'anic tsa' mejli come joyol ti cabʌl 

winicob x'ixicob. Pec'atax Zaqueo. 

4Ti ajñel tsa' majli ti ñaxan. Tsa' letsi ti sicómoro te' cha'an mi' q'uel Jesús ya' 

ba' mi' caj ti ñumel Jesús ti bij. 

5Che' bʌ tsa' c'oti Jesús ba'an Zaqueo, tsi' letsa i wut, tsi' q'uele. Tsi' sube: 

Zaqueo, juben ti ora come wersa mic jijlel ti a wotot wʌle, che'en. 

6Ora jach tsa' jubi Zaqueo. Tijicña i pusic'al tsi' pʌyʌ majlel Jesús ti' yotot. 

7Pejtel tsa' bʌ i q'ueleyob tsa' cajiyob ti wulwul a'leya. Tsi' yʌlʌyob: Tsa'ix majli 

ti jijlel ba'an xmulil, che'ob. 

8Che' wa'al Zaqueo ba'an lac Yum, tsi' sube: Awilan, c Yum, mi caj cʌq'ueñob 

ojlil c chubʌ'an jini mach bʌ añobic i chubʌ'an. Mi tsac chilbe i chubʌ'an winic 
mi caj c cha' sutq'uiben uxyajl i ñumel, che'en Zaqueo. 

9Jesús tsi' sube: Wʌle tsa'ix juli i coltʌntel jini año' bʌ ti ili otot, come jiñʌch i 

yalobil Abraham ja'el, che'en. 

10Come i Yalobil Winic tsa' tili i sʌclan jini sajtem bʌ. Tsa' tili i coltan, che'en. 

Lajiya cha'an x'e'telob tsa' bʌ i c'ʌmbeyob i taq'uin i yum 
(Mt. 25.14-30) 

11Che' bʌ tsi' yubibeyob i t'an Jesús che' lʌc'ʌlix an ti Jerusalén, Jesús tsa' caji 

i subeñob lajiya, come tsi' lon ña'tayob mux caj i tsictiyel i yumʌntel Dios ti ora. 

12Jini cha'an Jesús tsi' yʌlʌ: Juntiquil yumʌl tsa' majli ti ñajt bʌ lum cha'an ya' 

mi' ch'ʌm i ye'tel ti yumʌl. Tsi' ña'ta sujtel che' ujtel i ch'ʌm. 

13Tsi' pʌyʌ tilel lujuntiquil x'e'telob i cha'an. Tsi' t'oxbeyob taq'uin. Tsi' subeyob: 

“C'ʌñʌla ti ganar jini taq'uin jinto mic cha' tilel”, che'en. 

14Jini xchumtʌlob ti' lumal jini yumʌl tsi' ts'a'leyob. Tsi' chocoyob majlel winicob 

ti' pat jini yumʌl cha'an mi' subob: “Mach la comic lac yuman ili winic”, che'ob. 

15Che' bʌ tsa' ujti i ch'ʌm i ye'tel ti yumʌl, tsa' cha' sujti ti' yotot. Tsi' yʌc'ʌ mandar 

cha'an mi' pʌjyelob tilel jini x'e'telob tsa' bʌ aq'uentiyob taq'uin, cha'an mi' q'uel 
bajche tsi' c'ʌñʌyob ti ganar ti jujuntiquil. 

16Tsa' tili jini ñaxan bʌ. Tsi' yʌlʌ: “C yum tsa cʌc'ʌ a taq'uin ti ganar. Tsac taja 

yambʌ lujump'ejl”, che'en. 

17I yum tsi' sube: “Uts'at bajche' tsa' cha'le, xuc'ul bʌ x'e'telet. Xuc'ul tsa' mele 

che' an ts'ita' ti a wenta. Mi caj cotsʌbeñet ti a wenta lujump'ejl tejclum”. 

18Tsa' tili yambʌ x'e'tel. Tsi' sube: “C yum, tsaj c'ʌñʌ a taq'uin ti ganar. Tsac taja 

yambʌ jo'p'ejl”, che'en. 

19I yum tsi' sube jini x'e'tel ja'el: “Jatet ja'el, mi caj cʌc' ti a wenta jo'p'ejl tejclum”, 

che'en. 

20Tsa' tili yambʌ x'e'tel. Tsi' sube: “C yum, wʌ'ʌch an a taq'uin tsa' bʌ c pixi ti 

jump'ejl pisil. 

21Come tsac bʌc'ñayet, come bʌc'ñʌbilet. Ma' ch'ʌm chuqui tac ma'anic tsa' 

pʌc'ʌ. Ma' tsep jini jam ba' ma'anic tsa' wejch'u pac'”, che'en jini x'e'tel. 

22I yum tsi' sube: “Jontol bʌ x'e'telet, mi caj c melet cha'an ti a t'an tsa' bʌ a wʌlʌ. 

A wujil bʌc'ñʌbilon. Awujil mic ch'ʌm chuqui tac ma'anic tsac pʌc'ʌ. Awujil mic 
tsep jam ba' ma'anic tsac wejch'u. 

23¿Chucoch che' jini, ma'anic tsa' wʌc'ʌ c taq'uin ba' mi' c'ʌjñel ti ganar? Che'ic 

jini tsa' mejli c cha' ch'ʌm c taq'uin yic'ot i jol che' bʌ tsa' juliyon”, che'en. 

24I yum tsi' subeyob jini ya' bʌ añob: “Chilbenla jini taq'uin. Aq'uenla jini am bʌ i 

cha'an lujump'ejl”, che'en. 

25Tsi' subeyob: “C yum, anix i cha'an lujump'ejl”, che'ob. 

26Jini yumʌl tsi' subeyob: “Joñon mic subeñetla: Majqui jach an i cha'an mi caj 

i yʌq'uentel yambʌ. Majqui jach ma'anic i cha'an mi caj i lu' chilbentel chuqui an 
i cha'an. 

27Pʌyʌla tilel jini mu' bʌ i contrajiñoñob mach bʌ yomobic i yumañoñob. 

Tsʌnsañob wʌ' tic tojel”, che'en. Che' tsi' yʌlʌ. Jesús. 

I subentel i ñuclel che' bʌ tsa' ochi ti Jerusalén 
(Mt. 21.1-11; Mr. 11.1-11; Jn. 12.12-19) 

28Jesús tsa' ujti i sub ili t'an. Tsa' caji ti letsel majlel ti ñaxan ti Jerusalén. 

29Che' bʌ lʌc'ʌl an ti Betfagé yic'ot ti Betania ti Olivo wits, tsi' choco majlel 

cha'tiquil xcʌnt'añob i cha'an. 

30Tsi' yʌlʌ: Cucula ti tejclum ya' ti' tojel la' wut. Che' mi la' wochel, ya' cʌchʌl mi 

caj la' taj tsiji' burro maxto bʌ anic majqui tsi' c'ʌchta. Jitila, chucula tilel. 

31Mi an majqui mi' c'ajtibeñetla: “¿Chucoch woli la' jit?” mi che'en, yom mi la' 

suben: “Yom i c'ʌn lac Yum”, che'etla. Che' tsi' yʌlʌ Jesús. 

32Tsa' majliyob. Tsi' tajayob che' bajche' tsi' yʌlʌ Jesús. 

33Che' bʌ tsi' jitiyob jini burro, i yum tsa' caji i subeñob: ¿Chucoch mi la' jit jini 

burro? che'en. 

34Jini xcʌnt'añob tsi' yʌlʌyob: Come yom i c'ʌn lac Yum, che'ob. 

35Tsi' pʌyʌyob tilel ba'an Jesús. Tsi' tasibeyob i pat burro ti' pislelob. Tsi' 

c'ʌchchocoyob Jesús ti' pam jini pisil. 

36Che' bʌ woli ti majlel Jesús tsi' tasiyob majlel jini bij ti' pislelob. 

37Che' lʌc'ʌl añob ya' ti yebal Olivo wits, tijicñayob i pusic'al pejtelel jini motocña 

bʌ xcʌnt'añob. Tsa' caji i subeñob i ñuclel Dios ti c'am bʌ t'an cha'an ñuc pejtelel 
i melbal Jesús tsa' bʌ i q'ueleyob. 

38Tsi' yʌlʌyob: La' sujbic a ñuclel, Reyet mu' bʌ a tilel ti' c'aba' lac Yum. Ñʌch'ʌl 

i pusic'al jini am bʌ ti panchan. Ñuc jini am bʌ ti chan, che'ob. 

39Cha'tiquil uxtiquil fariseojob ya' bʌ añob ti' tojlelob tsi' subeyob Jesús: 

Maestro, tiq'ui jini xcʌnt'añob a cha'an, che'ob. 

40Jesús tsi' subeyob: Mic subeñetla, mi tsa' ñʌjch'iyob mi' caj ti c'am bʌ t'an jini 

xajlel tac, che'en. 

41Che' lʌc'ʌlix an, che' wolix i q'uel jini tejclum, Jesús tsi' cha'le uq'uel. 

42Tsi' yʌlʌ: Uts'at tsa'ic la' ña'ta bajche' tsa' mejli la' taj i ñʌch'tilel la' pusic'al ti 

jini jach bʌ ora. Pero ma'anic tsa' la' ña'ta. 

43Mi caj i tajetla yan tac bʌ q'uin che' mi caj i top'ob lum ti la' joytilel la' contrajob. 

Mi caj i joyetla. Mi caj i mʌctañetla ti jujunwejl. 

44Mi caj i choquetla jubel ti lum yic'ot la' walobilob año' bʌ ti tejclum. Ma'anic mi 

caj la' cʌybentel mi jump'ejlic xajlel ti' pam yambʌ, come ma'anic tsa' la' ña'ta 
che' i yorajlelix la' coltʌntel ti Dios. Che' tsi' yʌlʌ Jesús. 

Jesús tsi' chocoyob loq'uel ti templo 
(Mt. 21.12-17; Mr. 11.15-19; Jn. 2.13-22) 

45Tsa' ochi Jesús ti Templo. Tsa' caji i choc loq'uel ti Templo pejtelel jini woliyo' 

bʌ ti choñoñel yic'ot mʌñoñel. 

46Jesús tsi' subeyob: Ts'ijbubil: “Mi' caj ti ajlel cotot ti' yotlel oración. Pero jatetla 

tsa'ix la' sutq'ui ti' ch'eñal xujch'”, che'en. 

47Ti jujump'ejl q'uin tsi' cha'le cʌntesa Jesús ti Templo. Jini ñuc bʌ motomajob 

yic'ot sts'ijbayajob yic'ot jini ñuco' bʌ i ye'tel yomob i tsʌnsan Jesús. 

48Ma'anic tsa' mejliyob come ti pejtelel tejclum tsi' wen ñich'tʌbeyob i t'an Jesús. 

 Lucas 20 

Tsi' c'ajtibeyob Jesús baqui tsi' taja i ye'tel 
(Mt. 21.23-27; Mr. 11.27-33) 

1Ti jump'ejl q'uin Jesús woli' cʌntesan jini winicob x'ixicob ti Templo. Che' woli' 

sub jini wen t'an, tsa' c'otiyob ñuc bʌ motomajob yic'ot sts'ijbayajob yic'ot 
xñoxob año' bʌ i ye'tel. 

2Tsa' caji i pejcañob Jesús: Tsi' yʌlʌyob: Subeñon lojon, ¿baqui tsa' taja a we'tel 

cha'an chuqui ma' mel? ¿Majqui tsi' yʌq'ueyet a we'tel? che'ob. 

3Jesús tsi' subeyob: An chuqui mij c'ajtibeñetla ja'el. Subeñonla. 

4¿Baqui ch'oyol i ye'tel Juan cha'an mi' yʌc' ch'ʌmja'? ¿Ch'oyol ba ti panchan o 

ch'oyol ba ti winicob? che'en. 

5Tsa' caji i bajñel pejcañob i bʌ. Tsi' yʌlʌyob: Mi tsa' lac sube: “Ch'oyol ti 

panchan”, mi cho'onla, muq'uix i cha' c'ajtibeñonla: “¿Chucoch ma'anic tsa' la' 
ñopbe i t'an?” 

6Mi tsa' lac sube: “Ch'oyol ti winicob”, mi cho'onla, pejtelel winicob mi caj i 

julonla ti xajlel, come mi' ña'tañob ti isujm x'alt'añʌch jini Juan, che'ob. 

7Tsi' yʌlʌyob: Mach cujilic lojon baqui ch'oyol i ye'tel Juan. 

8Jesús tsi' subeyob: Joñon ja'el, ma'anic mic subeñetla baqui tsac taja que'tel 

cha'an jini mu' bʌ c mel, che'en. 

Lajiya cha'an jontol bʌ xcʌnta ts'usubilob 

(Mt. 21.33-44; Mr. 12.1-11) 

9Jesús tsa' caji i suben winicob x'ixicob ili lajiya: Juntiquil winic tsi' pʌc'ʌ 

ts'usubil. Tsi' yʌc'ʌ ti' wenta xcʌnta ts'usubilob. Tsa' majli ti yambʌ lum. Jal tsa' 
cʌle ya'i. 

10Che' bʌ tsa' tili i yorajlel, tsi' choco majlel juntiquil x'e'tel i cha'an ba'an xcʌnta 

ts'usubilob cha'an mi' ch'ʌm lamital i wut ts'usubil. Pero jini xcʌnta ts'usubilob 
tsi' lowoyob jini x'e'tel. To'o che jach tsi' cha' chocoyob sujtel. 

11I yum tsi' cha' choco majlel yambʌ x'e'tel. Jini xcʌnta ts'usubilob tsi' lowoyob 

ja'el. Leco tsi' tic'layob. To'o che jach tsi' cha' chocoyob sujtel. 

12I yum tsi' cha' choco majlel i yuxticlel. Jini xcʌnta ts'usubilob tsi' lowoyob ja'el. 

Tsi' chocoyob loq'uel. 

13I yum ts'usubil tsi' yʌlʌ: “¿Chuqui yom mic mel? Mi caj c choc majlel c'uxbibil 

bʌ calobil. Tic'ʌl che' mi' q'uelob calobil mi caj i q'uelob ti ñuc”, che'en. 

14Jini xcʌnta ts'usubilob che' bʌ tsi' q'ueleyob i yalobil jini yumʌl, tsi' pejcayob i 

bʌ. Tsi' yʌlʌyob: “Jiñʌch mu' bʌ caj i yochel ti yumʌl. La' lac tsʌnsan. Che' jini, 
mux caj la cochel ti' yum pejtelel i chubʌ'an”, che'ob. 

15Tsi' chocoyob loq'uel ti ts'usubil. Tsi' tsʌnsayob. ¿Chuqui mi caj i tumbeñob 

xcʌnta ts'usubilob jini i yum? 

16Mi caj i tilel. Mi caj i wersa jisan jini xcʌnta ts'usubilob. Mi caj i yʌc' i ts'usubil 

ti' c'ʌb yaño' bʌ. Che' tsi' yʌlʌ Jesús. Che' bʌ tsi' yubiyob ili t'an tsi' yʌlʌyob: 
Mach i sujmic mi caj cujtel lojon, che'ob. 

17Jesús tsi' q'ueleyob. Tsi' subeyob: ¿Chuqui i sujmlel ili ts'ijbubil bʌ che' jini? 

“Jini jach bʌ xajlel tsa' bʌ i chocoyob xmel ototob tsa'ix otsʌnti ti ñaxan bʌ i xujc 
otot”. Che'ʌch ts'ijbubil. 

18Jujuntiquil mu' bʌ i yajlel ti' pam ili xajlel mi caj i c'ʌscujel. Jini mu' bʌ i tejñel ti 

jini xajlel mi caj i lu' bic'tiyel, che'en Jesús. 

C'ajtibal cha'an tojoñel 
(Mt. 22.15-22; Mr. 12.12-17) 

19Ti jim bʌ ora jini ñuc bʌ motomajob yic'ot sts'ijbayajob tsa' caji i ña'tañob 

bajche' mi mejlel i chucob Jesús, come yujilob tsi' cha'le jini t'an ti lajiya ti' 
contrajob. Pero tsi' bʌc'ñayob winicob. 

20Tsi' chʌcʌ q'ueleyob Jesús. Tsi' chocoyob majlel xñich'ta t'añob tsa' bʌ i lon 

pʌsʌyob i bʌ ti toj. Tsi' chocoyob majlel cha'an mi' yʌquiñob ti' t'an cha'an mi' 
yʌc'ob ti melol ti' tojlel jini gobernador. 

21Jini xñich'ta t'añob tsi' subeyob Jesús: Maestro, cujil lojon ma' wʌl chuqui 

uts'at, ma' cʌntesan chuqui uts'at ja'el. Junlajal jach ma' q'uel winicob. Wola' 
cʌntesañon lojon ti' bijlel Dios ti isujm. 

22¿Mu' ba i yʌl ti mandar yom mi la cʌq'uen César jini tojoñel o ma'anic? che'ob. 

23Jesús tsi' ña'ta maya jax i t'an. Tsi' subeyob: ¿Chucoch mi la' wilʌbeñon c 

pusic'al? 

24Pʌsbeñon jini taq'uin. ¿Majqui i cha'an i yejtal yic'ot i ts'ijbal ti' pam? che'en. 

Tsi' jac'beyob: I cha'an César, che'ob. 

25Jesús tsi' subeyob: Jini cha'an, aq'uenla César chuqui i cha'an César. 

Aq'uenla Dios chuqui i cha'an Dios, che'en Jesús. 

26Ma'anic tsa' mejli i tajbeñob i mul Jesús, come toj i t'an ti' tojlel winicob x'ixicob. 

Tsa' toj sajtiyob i pusic'al cha'an uts'at tsi' jac'ʌ Jesús. Ñʌch'ʌl tsa' cʌleyob. 

C'ajtibal cha'an che' mi' tejchelob ch'ojyel 
(Mt. 22.23-33; Mr. 12.18-27) 

27Tsa' tiliyob saduceojob ba'an Jesús. Jiñobʌch mu' bʌ i yʌlob ma'anic mi' cha' 

ch'ojyelob chʌmeño' bʌ. 

28Tsi' c'ajtibeyob Jesús: Maestro, Moisés tsi' ts'ijbubeyonla: “Mi tsa' chʌmi 

juntiquil ascuñʌl bʌ am bʌ i yijñam mach bʌ anic i yalobil, che' jini an ti' wenta 
jini ijts'inʌl bʌ cha'an mi' pʌyben i yijñam i yʌscun cha'an mi' techben i p'olbal i 
yʌscun”. 

29An wuctiquil winicob i yerañob i bʌ. Jini ñaxan bʌ tsi' pʌyʌ i yijñam. Tsa' chʌmi 

jini winic. Ma'anic i yalobil. 

30Jini i cha'ticlel winic tsi' pʌyʌ jini x'ixic. Tsa' chʌmi ja'el. Ma'anic i yalobil. 

31I yuxticlel winic tsi' pʌyʌ. Che' ja'el, tsa' lu' ujtiyob jini wuctiquilob. Tsa' laj 

chʌmiyob. Ma'añobic i yalobil. 

32Ti wi'il tsa' chʌmi jini x'ixic ja'el. 

33Ti' yorajlel che' mi' cha' ch'ojyelob, ¿baqui bʌ winic i ñoxi'al jini x'ixic? Come 

ti' wucticlelob tsi' pʌyʌyob cha'an i yijñam, che'ob. 

34Jesús tsi' subeyob: Jini cuxulo' bʌ ti ili ora mi' pʌyob i pi'ʌl. Mi' sijintelob. 

35Pero jini mu' bʌ i q'uejlelob ti uts'at cha'an mi' tajob i cuxtʌlel ti jini yambʌ ora 

yic'ot cha'an mi' cha' ch'ojyelob ba'an chʌmeño' bʌ ma'anic mi' pʌyob i pi'ʌl. 
Ma'anic mi' sijintelob. 

36Mach chʌn mejlobix ti chʌmel, come lajalob bajche' ángelob. I yalobilobʌch 

Dios. Mi tejchelob ch'ojyel ba'an chʌmeño' bʌ. 

37Jini chʌmeño' bʌ mi caj i cha' ch'ojyelob. Che' tsi' yʌlʌ Moisés che' bʌ tsi' 

tsictesa chuqui tsa' ujti ti alʌ te'. Tsi' pejca lac Yum ti' Dios Abraham, i Dios 
Isaac, i Dios Jacob. 

38Come Dios mach i Diosic chʌmeño' bʌ, pero i Diosʌch cuxulo' bʌ, come laj 

cuxulob cha'an mi' ñuq'uesañob Dios, che'en Jesús. 

39Cha'tiquil uxtiquil sts'ijbayajob tsi' subeyob: Maestro, tsa'ix a subu chuqui 

isujm, che'ob. 

40Ti wi'il ma'anic majch tsi' chʌn ñopo i c'ajtiben yan tac bʌ cha'an bʌq'uen. 

Cristo i yalobil David 
(Mt. 22.41-46; Mr. 12.35-37) 

41Jesús tsi' subeyob: ¿Chucoch mi la' wʌl i Yalobilʌch David jini Cristo? 

42Jini David tsi' yʌlʌ ti' juñilel Salmos: “Lac Yum tsi' sube c Yum, buchi' tic ñoj 

43jinto mi cʌq'ueñet a t'uchtan a contrajob”. Che' tsi' yʌlʌ David, che'en Jesús. 

44Tsi' pejca Cristo ti' yum jini David. ¿Bajche' isujm che' jini mi i yalobil David 

jini Cristo? che'en Jesús. 

Jesús tsi' tiq'ui sts'ijbayajob 
(Mt. 23.1-36; Mr. 12.38-40; Lc. 11.37-54) 

45Jesús tsi' sube xcʌnt'añob i cha'an ili t'an ba' tsa' mejli i yubiñob pejtelel 

winicob x'ixicob: 

46Chʌcʌ q'uele la' bʌ cha'an sts'ijbayajob mu' bʌ i mulañob i lʌpob pʌl bʌ i bujc. 

Mi' mulañob i yʌq'uentelob cortesía ba'an choñoñibʌl tac. Mi' mulañob jini ñaxan 
bʌ buchlibʌl ti sinagoga tac, yic'ot ñaxan bʌ buchlibʌl ti q'uiñijel. 

47Mi' chilbeñob i yotot meba' x'ixicob. Mi' melob tam bʌ oración cha'an mi' lon 

q'uejlelob ti uts'at. 

 Lucas 21 

I yofrenda meba' x'ixic 
(Mr. 12.41-44) 

1Jesús tsi' ts'ita' letsa i wut. Tsi' q'uele jini wen chumulo' bʌ che' bʌ tsi' chocoyob 

ochel ofrenda ti' yajñib. 

2Tsi' q'uele juntiquil meba' x'ixic mach bʌ anic i chubʌ'an tsa' bʌ i choco ochel 

cha'p'ejl taq'uin. 

3Jesús tsi' yʌlʌ: Ti isujm mic subeñetla, jini meba' x'ixic mach bʌ anic i chubʌ'an 

tsa'ix i choco ochel ñumen cabʌl bajche' pejtelel yaño' bʌ. 

4Come ti pejtelelob tsi' yʌq'ueyob Dios ofrenda loq'uem bʌ ti' yonlel i chubʌ'an. 

Jini meba' x'ixic mach bʌ anic i chubʌ'an tsi' choco ochel pejtelel i taq'uin, i tojol 
i bʌl i ñʌc'. Che' tsi' yʌlʌ Jesús. 

Jesús tsi' wʌn alʌ mi caj i jilel Templo 
(Mt. 24.1-2; Mr. 13.1-2) 

5Cha'tiquil uxtiquil tsa' cajiyob ti t'an cha'an wen i t'ojol jax jini xajlel tac am bʌ ti 

templo yic'ot i ch'ʌjlib tsa' bʌ i yʌc'ʌyob winicob x'ixicob. 

6Tsi' yʌlʌ Jesús: Ti pejtelel ili woli bʌ la' q'uel mi caj i jilel. Tal jini q'uin che' 

ma'anic mi caj i cʌytʌl mi jump'ejlic xajlel ti' pam yambʌ mach bʌ anic mi caj i 
chojquel jubel, che'en. 

I yejtal tac i jilibal 
(Mt. 24.3-22; Mr. 13.3-20) 

7Tsi' c'ajtibeyob Jesús: Maestro, ¿baqui ora mi caj i yujtel pejtelel jini? ¿Chuqui 

mi' caj ti pʌstʌl che' yom ujtel? che'ob. 

8Jesús tsi' yʌlʌ: Chʌcʌ q'uele la' bʌ ame anic majqui mi' soquetla, come talob 

cabʌl tij c'aba' mu' bʌ caj i cuyob i bʌ ti Cristo. Mi caj i yʌlob lʌc'ʌlix i yumʌntel. 
Jini cha'an mach mi la' tsajcañob majlel. 

9Ba' ora mi la' wubin an cabʌl guerra yic'ot leto, mach mi la' cha'len bʌq'uen. 

Come wersa mi' ñaxan ujtel pejtelel jini, pero maxto i jilibalic. 

10Jesús tsi' subeyob: Jini año' bʌ ti jump'ejl lum mi caj i techob guerra ti' contra 

jini año' bʌ ti yambʌ lum. Jini año' bʌ ti' wenta juntiquil yumʌl mi caj i techob 
guerra ti' contra jini año' bʌ ti' wenta yambʌ. 

11Tal p'ʌtʌl bʌ i yujquel lum. Tal wi'ñal ti cabʌl lum yic'ot c'amʌjel mu' bʌ i pam 

pujquel. Tal bʌbʌq'uen tac bʌ yic'ot chuqui tac ñuc mu' bʌ caj i pʌstʌl ti panchan. 

12Che' maxto ujtemic ili tac winicob mi caj i chuquetla. Mi caj i tic'lañetla. Mi caj 

i pʌyetla majlel ti sinagoga yic'ot ti cárcel. Muq'uix la' pʌjyel majlel ti' wut reyob 
yic'ot ti' wut gobernadorob cha'an tij c'aba'. 

13Ti jim bʌ ora mi mejlel la' wen ac'on ti cʌjñel. 

14Chʌn ña'tanla mach yomic mi la' wʌn mel la' pusic'al cha'an bajche' mi caj la' 

jac' cha'an mi la' coltan la' bʌ. 

15Come joñon mi caj cʌq'ueñetla t'an mu' bʌ caj la' sub yic'ot la' ña'tʌbal mach 

bʌ mejlic i contrajintel. 

16La' tat, la' wʌscuñob, la' chichob, la' wijts'iñob, la' pi'ʌlob, la' cʌñʌyo' bʌ mi caj 

i yʌq'uetla ti' c'ʌb la' contra. Lamitaletla mi caj la' tsʌnsʌntel. 

17Mi caj la' ts'a'lentel cha'an pejtelel winicob x'ixicob cha'an tij c'aba. 

18Pero ma'anic mi caj i sajtel mi junt'ujmic i tsutsel la' jol. 

19Che' xuc'ul la' pusic'al ti wocol ma'anic mi caj i sajtel la' ch'ujlel. 

20Che' mi la' q'uel Jerusalén joyol bʌ ti soldadojob, ña'tanla che' jini, lʌc'ʌlix i 

yorajlel i jisʌntel. 

21Ti jim bʌ ora, la' puts'icob majlel ti wits jini año' bʌ ti Judea. La' loq'uicob jini 

año' bʌ ti Jerusalén. Jini año' bʌ ti jamil mach chʌn sujticob ti Jerusalén. 

22Jiñʌch q'uin tac che' mi caj i q'uextʌbentelob i jontolil, cha'an mi' yujtel ti 

pejtelel che' bajche' ts'ijbubil. 

23Ti jim bʌ ora obolob jax i bʌ jini cʌntʌbilo' bʌ i cha'an alʌl yic'ot jini woli bʌ i 

tsu'sañob alʌl. Tal cabʌl wocol ti pañimil yic'ot i mich'lel Dios ti' tojlel ili winicob 
x'ixicob. 

24Mi caj i yajlelob cha'an ti' yej machit. Mi caj i chujquelob majlel ti pejtelel lum. 

Jerusalén mi caj i t'uchtʌntel cha'an gentilob c'ʌlʌl mi' ts'ʌctiyel i yorajlel gentilob. 

Che' mi' tilel i Yalobil Winic 
(Mt. 24.29-35, 42-44; Mr. 13.24-37) 

25An chuqui tac mi' caj ti pʌstʌl ti q'uin, yic'ot ti uw, yic'ot ti ec'. Jini winicob 

x'ixicob ti pañimil cabʌl mi caj i tsicob i pusic'al. Mi caj i sʌc sojquelob i pusic'al 
cha'an ju'ucña jini colem ñajb, wʌlʌcña jini ja'. 

26Mi caj i cʌn chʌmelob winicob cha'an bʌq'uen yic'ot pensar cha'an chuqui mi' 

caj ti ujtel ti pañimil. Jini p'ʌtʌl tac bʌ ti panchan mi caj i wersa ñijcʌntel. 

27Ti jim bʌ ora mi caj i q'uelob i Yalobil Winic che' mi' tilel ti tocal yic'ot i p'ʌtʌlel 

yic'ot cabʌl i ñuclel. 

28Che' mi' cajel ti ujtel ili tac, letsan la' wut, letsan la' jol, come lʌc'ʌlix la' 

coltʌntel. Che' tsi' yʌlʌ Jesús. 

29Jesús tsi' subeyob jini t'an ti lajiya: Q'uelela jini higuera te' yic'ot pejtelel te' 

tac. 

30Che' mi la' q'uel woli' pasel i yopol te' mi la' ña'tan lʌc'ʌlix i yorajlel ticwal. 

31Che' ja'el, che' mi la' q'uel woli ti ujtel ili tac, ña'tanla lʌc'ʌlix i yumʌntel Dios. 

32Isujm mic subeñetla, ti pejtelel mi' caj ti ujtel che' wʌ' to añob ti pañimil jini 

winicob x'ixicob año' bʌ wʌle. 

33Mi' caj ti jilel panchan yic'ot pañimil. Pero mach jilic c t'an. 

34Chʌcʌ q'uele la' bʌ ame tsʌts'ac la' pusic'al cha'an la' wo'lel yic'ot yʌc'ʌjel che' 

mi la' c'ojo'tan chuqui tac an ti pañimil, ame i bʌc' tajetla ili q'uin. 

35Ili q'uin che' bajche yac mi caj i taj pejtelel winicob x'ixicob chumulo' bʌ ti' petol 

pañimil. 

36Yom yʌxʌl la' wo che' jini. Chʌn cha'lenla oración ti pejtelel ora, cha'an mi la' 

q'uejlel ti uts'at, cha'an ma'anic mi' tajetla ili wocol mu' bʌ caj ti ujtel, cha'an 
uts'at mi la' wa'tʌl ti' tojel i Yalobil Winic, che'en Jesús. 

37Ti q'uiñil tsi' cha'le cʌntesa Jesús ti Templo. Ti ac'ʌlel tsa' majli ti wits i c'aba' 

Olivo. 

38Che' ti sʌc'ajel tsa' tiliyob pejtelel winicob x'ixicob ba'an Jesús ti Templo 

cha'an mi yubibeñob i t'an. 

 Lucas 22 

Judas tsi' yʌc'ʌ i t'an ti' contra Jesús 

(Mt. 26.1-5, 14-16; Mr. 14.1-2, 10-11; Jn. 11.45-53) 

1Lʌc'ʌlix i q'uiñilel Pascua che' mi' c'uxob caxlan waj mach bʌ anic i levadurajlel. 

2Jini ñuc bʌ motomajob yic'ot sts'ijbayajob tsi' temeyob i t'an cha'an mi' mucul 

tsʌnsañob Jesús, come tsi' bʌc'ñayob winicob x'ixicob. 

3Tsa' ochi Satanás ti Judas, am bʌ i cha'chajplel i c'aba' Iscariote, i pi'ʌlʌch jini 

junlujuntiquil. 

4Tsa' majli Judas i pejcan jini ñuc bʌ motomajob yic'ot xcʌnta Templojob cha'an 

mi' yʌc' Jesús ti' c'ʌbob. 

5Tijicñayob i pusic'al che' bʌ tsi' yubiyob. Tsi' cha'leyob trato cha'an mi' 

yʌq'ueñob taq'uin Judas. 

6Judas tsi' yʌc'ʌ i t'an. Tsa' caji i wʌn ña'tan baqui ora mi caj i yʌc' Jesús ti' c'ʌb 

motomajob che' mach ña'tʌbilic i cha'an winicob x'ixicob. 

Jesús tsi' c'uxu Pascua yic'ot xcʌnt'añob 
(Mt. 26.17-19; Mr. 14.12-16; Jn. 13.21-30) 

7Tsa' c'oti ili q'uin che' mi' c'uxob caxlan waj mach bʌ anic i levadurajlel. Jiñʌch 

i q'uiñilel Pascua che' mi' tsʌnsañob tiñʌme'. 

8Jesús tsi' choco majlel Pedro yic'ot Juan. Tsi' subeyob: Cucula. Chajpanla jini 

we'elʌl cha'an Pascua cha'an mi laj c'ux. 

9Tsi' c'ajtibeyob Jesús: ¿Baqui a wom mic chajpan lojon? che'ob. 

10Jesús tsi' subeyob: Awilan, che' ochemetixla ti tejclum, mi caj i tajetla winic 

woli bʌ i q'uech majlel uc'um but'ul bʌ ti ja'. Tsajcanla che' mi' yochel ti otot. 

11Subenla i yum otot: “Jini Maestro mi' c'ajtibeñet: ¿Baqui an jump'ejl i mal otot 

ba' mi mejlel j c'ux we'elʌl cha'an Pascua yic'ot xcʌnt'añob c cha'an?” Che' yom 
mi la' suben, che'en Jesús. 

12Mi caj i pʌsbeñet colem bʌ i mal otot ti chan am bʌ i bʌl. Chajpanla ya'i chuqui 

tac yom, che'en Jesús. 

13Tsa' majliyob. Tsi' tajayob jini otot che' bajche' tsi' subeyob Jesús. Tsi' 

chajpayob jini we'elʌl cha'an Pascua. 

Jini Ch'ujul bʌ Waj 
(Mt. 26.20-29; Mr. 14.17-26; 1 Co. 11.23-26) 

14Che' i yorajlelix, Jesús tsa' buchle ti' t'ejl mesa yic'ot jini lajchʌntiquil. 

15Jesús tsi' subeyob: Ti pejtelel c pusic'al com j c'ux jini we'elʌl cha'an Pascua 

quic'otetla che' maxto anic woli cubin wocol. 

16Come mic subeñetla, ma'anix mi caj c chʌn c'ux jinto mi lac cha' c'ux ti' 

yumʌntel Dios. 

17Jesús tsi' ch'ʌmʌ vaso. Tsi' sube wocolix i yʌlʌ Dios. Tsi' yʌlʌ: Ch'ʌmʌla. 

Aq'uen la' bʌ. 

18Come mic subeñetla ma'anix mic chʌn jap i ya'lel ts'usub jinto mi' tilel i 

yumʌntel Dios, che'en. 

19Jesús tsi' ch'ʌmʌ waj. Tsi' sube wocolix i yʌlʌ Dios. Tsi' xet'e. Tsi' yʌq'ueyob. 

Tsi' yʌlʌ: Jiñʌch c bʌc'tal, mu' bʌ cʌc' cha'añetla. Che'ʌch yom mi la' mel cha'an 
c ña'tʌntel, che'en. 

20Che' ja'el tsi' ch'ʌmʌ jini vaso che' bʌ tsa' ujtiyob ti we'el. Tsi' yʌlʌ: Jini vaso 

jiñʌch tsiji' bʌ trato cha'an c ch'ich'el mu' bʌ i bejq'uel cha'añetla. 

21Awilan, wʌ'ʌch an quic'ot ti mesa jini mu' bʌ i yʌc'on ti' c'ʌb j contra. 

22Ti isujm, i Yalobil Winic mi caj i majlel che' bajche' wʌn ña'tʌbil. Pero cabʌl mi 

caj i taj wocol jini winic mu' bʌ i yʌc' i Yalobil Winic ti' c'ʌb i contra, che'en. 

23Tsa' caji i c'ajtibeñob i bʌ majqui mi caj i yʌc'. 

Tsi' pejcayob i bʌ cha'an majqui ñumen ñuc 

24Tsa' caji i cʌlʌx pejcañob i bʌ cha'an woli' bajñel yajcañob majqui ñumen ñuc 

ti' tojlelob. 

25Jesús tsi' subeyob: I yumob jini tejclumob c'ax ñuc mi' pʌsob i bʌ ti' tojlelob. 

Jini año' bʌ i ye'tel ti' tojlelob mi' pejcʌntelob ti xcʌnta pañimilob. 

26Mach che'ic yom mi la' mel. Jini ñumen ñuc bʌ ti la' tojlel la' i mel i bʌ bajche' 

alob. Jini am bʌ i ye'tel la' i mel i bʌ ti x'e'tel la' cha'an. 

27Come ¿majqui ñumen ñuc ma' wʌl? ¿Jim ba mu' bʌ i buchtʌl ti c'ux waj, o jim 

ba x'e'tel mu' bʌ i ñusʌben waj? Pero joñon che'ʌch añon ti la' tojlel bajche' 
x'e'tel la' cha'an. 

28Jatetla, tsa' chʌn ajniyetla quic'ot che' ti' yorajlel i yilʌbentel c pusic'al. 

29Joñon mi caj cʌq'ueñetla la' yumʌntel che' bajche c tat tsi' yʌq'ueyon c 

yumʌntel. 

30Che' jini mi mejlel la' cha'len we'el uch'el tic mesa tic yumʌntel. Mi caj la' 

buchtʌl ti la' we'tel cha'an mi la' mel jini lajchʌnmojt i p'olbal Israel. Che' tsi' yʌlʌ 
Jesús. 

Mi caj i yʌl Pedro mach i cʌñʌyic Jesús 
(Mt. 26.31-35; Mr. 14.27-31; Jn. 13.36-38) 

31Lac Yum tsi' yʌlʌ ja'el: Simón, Simón, awilan, Satanás tsi' c'ajtiyetla cha'an mi' 

chijcañetla che' bajche' mi' chijcañob loq'uel i sujl trigo. 

32Joñon tsac tajayet ti oración ame a cʌy a ñopon. Che' ma' cha' sutq'uin a bʌ, 

p'ʌtesan a wermanojob, che'en Jesús. 

33Pedro tsi' sube: C Yum chajpʌbilonix cha'an mic majlel quic'otet, anquese ma' 

majlel ti mʌjquibʌl, anquese mic chʌmel awic'ot. 

34Jesús tsi' sube: Pedro, mic subeñet, che' maxto anic mi' cha'len uq'uel jini tat 

mut ti ili ac'ʌlel, uxyajl mi caj a wʌl mach a cʌñʌyonic. 

I yajñib taq'uin yic'ot chim yic'ot espada 

35Jesús tsi' subeyob: Che' bʌ tsac chocoyetla majlel ma'anic i yajñib la' taq'uin, 

ma'anic la' chim, ma'anic la' xʌñʌb. ¿Mach ba anic tsa' la' taja pejtelel chuqui 
yom la' cha'an? che'en Jesús. Tsi' yʌlʌyob: Tsa' cu, che'ob. 

36Jesús tsi' subeyob: Wʌle jini am bʌ i yajñib i taq'uin la' i ch'ʌm majlel yic'ot i 

chim. Jini mach bʌ anic i yespada, la' i chon i chaqueta cha'an mi' mʌn. 

37Come mic subeñetla. Wersa mi caj cujtel bajche' mi yʌl ti' ts'ijbujel Dios. Mi 

yʌl: “Tsa' tsijqui yic'ot xmulilob”. Che'ʌch ts'ijbubil. Ts'ʌcʌl mi' caj ti ujtel chuqui 
tac ts'ijbubil cha'añon, che'en Jesús. 

38Jini xcʌnt'añob tsi' yʌlʌyob: C Yum, awilan wʌ'an cha'ts'ijt espada, che'ob. 

Jesús tsi' subeyob: Jasʌl jini, che'en. 

Jesús tsi' cha'le oración ti pʌc'ʌbʌl 
(Mt. 26.30, 36-46; Mr. 14.26, 32-42; Jn. 18.1) 

39Jesús tsa' loq'ui ti tejclum. Tsa' majli ti Olivo wits come i tilel che' mi' mel. 

Xcʌnt'añob i cha'an tsa' caji i tsajcañob majlel ja'el. 

40Che' bʌ tsa' c'oti Jesús ya' ba' yom ajñel, Jesús tsi' subeyob: Cha'lenla oración 

cha'an ma'anic mi la' jac' la' pʌyol ti mulil. 

41Tsi' ts'ita' xʌñʌ majlel che' i ñajtlel bajche' mi' chojquel xajlel. Tsa' ñocle. Tsi' 

cha'le oración. 

42Tsi' yʌlʌ: C Tat, mi a wom, loc'sʌbeñon jini vaso i yejtal bʌ wocol. La' mejlic 

bajche' yom a pusic'al, mach che'ic bajche' com, che'en. 

43Tsa' tili ángel ch'oyol bʌ ti panchan cha'an mi' p'ʌtesan Jesús. 

44Che' bʌ woli ti wocol Jesús, ñumen wersa tsa' caji i pejcan Dios. Tsa' caji ti 

bu'lich. Lajal bajche' ch'ich' tsa' chʌc' p'ajti ti lum. 

45Che' bʌ tsa' ujti ti oración tsa' ch'ojyi. Tsa' cha' tili ba'an xcʌnt'añob i cha'an. 

Tsi' tajayob wʌyʌlob cha'an i ch'ijiyemlel i pusic'al. 

46Jesús tsi' c'ajtibeyob: ¿Chucoch wʌyʌletla? Ch'ojyenla. Cha'lenla oración 

cha'an ma'anic mi la' jac' la' pʌyol ti mulil, che'en. 

Tsa' chujqui Jesús 
(Mt. 26.47-56; Mr. 14.43-50; Jn. 18.2-11) 

47Che' woli to ti t'an Jesús, awilan tsa' tiliyob cabʌl winicob yic'ot Judas, i pi'ʌl 

jini junlujuntiquil. Ñaxan woli' tilel Judas. Tsa' c'oti i ts'ujts'un Jesús. 

48Jesús tsi' sube: Judas, ¿mu' ba a wʌc' i Yalobil Winic yic'ot ts'ujts'uya? che'en. 

49Jini año' bʌ yic'ot Jesús che' bʌ tsi' ña'tayob chuqui mi' caj ti ujtel tsi' subeyob: 

C Yum, ¿a wom ba mic bajben lojon ti espada? che'ob. 

50Juntiquil xcʌnt'an tsi' lowo jini x'e'tel i cha'an jini c'ax ñuc bʌ motomaj. Tsi' wel 

tsepbe loq'uel jini ñoj bʌ i chiquin. 

51Jesús tsi' yʌlʌ: La' to ajnic. Cʌyʌx, che'en. Tsi' tʌlbe i chiquin. Tsi' lajmesa. 

52Jesús tsi' sube jini ñuc bʌ motomajob yic'ot xcʌnta templojob yic'ot xñoxob 

año' bʌ i ye'tel tsa' bʌ tiliyob ti' contra: ¿Tsa' ba tiliyetla cha'an mi la' chucon 
yic'ot espada yic'ot te' che' bajche' mi la' chuc xujch'? 

53Che' ya' añon quic'otetla jujump'ejl q'uin ti Templo ma'anic tsa' la' chucuyon. 

Wʌle la' cha'añʌch ili ora. I yorajlelix mi' pʌstʌl i p'ʌtʌlel ic'ch'ipan bʌ pañimil. 
Che' tsi' yʌlʌ Jesús. 

Pedro tsi' yʌlʌ mach i cʌñʌyic Jesús 
(Mt. 26.57-58, 69-75; Mr. 14.53-54, 66-72; Jn. 18.12-18, 25-27) 

54Tsi' chucuyob Jesús. Tsi' pʌyʌyob majlel ti' yotot jini ñuc bʌ motomaj. Pedro 

tsi' ñajti tsajca majlel. 

55Jini ya' bʌ añob tsi' xiq'uiyob c'ajc ti' pam otot. Tsa' buchleyob ti' joytilel c'ajc 

ti pejtelelob. Pedro tsa' buchle yic'otob. 

56Juntiquil xch'oc tsi' q'uele Pedro che' buchul ti' t'ejl c'ajc. Tsi' ch'ujch'u q'uele. 

Tsi' yʌlʌ: Ili winic ja'el tsi' pi'le ñumel Jesús, che'en. 

57Pedro tsi' yʌlʌ: Mach isujmic. X'ixic, mach j cʌñʌyic jini winic, che'en. 

58Ti jumuc' an yambʌ tsa' bʌ i q'uele Pedro. Tsi' yʌlʌ: Jatet ja'el i pi'ʌlet ili 

winicob, che'en. Pedro tsi' yʌlʌ: Winic, mach i pi'ʌlonic, che'en. 

59Ñumenix jump'ejl ora yambʌ winic tsi' yʌlʌ: Isujmʌch jini winic ja'el tsi' pi'le 

ñumel Jesús, come ch'oyol ti Galilea, che'en. 

60Pedro tsi' yʌlʌ: Winic, mach cujilic chuqui wola' wʌl, che'en. Ti ora che' woli to 

ti t'an Pedro, tsi' cha'le uq'uel tat mut. 

61Che' bʌ tsi' sutq'ui i bʌ lac Yum, tsi' q'uele Pedro. Tsa' c'ajtiyi ti' pusic'al Pedro 

i t'an lac Yum tsa' bʌ i wʌn sube: “Che' maxto anic mi' cha'len uq'uel tat mut, 
uxyajl mi caj a wʌl mach a cʌñʌyonic”. 

62Pedro tsa' loq'ui majlel. Tsʌts tsa' caji ti uq'uel. 

Tsi' ts'a'leyob Jesús. Tsi' jats'ʌyob 
(Mt. 26.67-68; Mr. 14.65) 

63Jini winicob woli bʌ i cʌntañob Jesús tsi' wajleyob. Tsi' jats'ʌyob. 

64Tsi' mʌc cʌchbeyob i wut. Tsi' poch'iyob. Tsi' c'ajtibeyob: Subeñon lojon, 

¿majqui tsi' jats'ʌyet? che'ob. 



1717 

 

Chol de Tumbalá Bible 
© Bible Society of Mexico. 

  
 

 

65Anto cabʌl chuqui tsi' yʌlʌyob ti p'ajoñel jini winicob ti' contra Jesús. 

Jesús ti' tojlel jini año' bʌ i ye'tel 
(Mt. 26.59-66; Mr. 14.55-64; Jn. 18.19-24) 

66Che' bʌ tsa' sʌc'a pañimil tsi' tempayob i bʌ xñoxob año' bʌ i ye'tel ti' tojlel i 

pi'ʌlob yic'ot ñuc bʌ motomajob yic'ot sts'ijbayajob. Tsi' pʌyʌyob majlel Jesús 
ba'an jini año' bʌ i ye'tel. 

67Tsi' c'ajtibeyob: ¿Cristojet ba, yajcʌbilet ba? Subeñon lojon, che'ob. Jesús tsi' 

subeyob: Mi tsac subeyetla, mach muq'uic la' ñop. 

68Che' ja'el mi an chuqui mij c'ajtibeñetla, ma'anic mi la' jac'beñon. 

69Wʌle yic'ot ti pejtelel ora mi' caj ti buchtʌl i Yalobil Winic ti' ñoj jini P'ʌtʌl bʌ 

Dios, che'en Jesús. 

70Ti pejtelelob tsi' subeyob: ¿Jatet ba i Yalobilet Dios? che'ob. Jesús tsi' 

subeyob: Joñoñʌch che' bajche' woli la' wʌl, che'en. 

71Tsi' c'ajtibeyob i bʌ: ¿Mach ba jasʌlic ili t'an cha'an mi' tsictiyel i mul? Tsa'ix 

la cubibe i t'an tsa' bʌ i subu, che'ob. 

 Lucas 23 

Jesús ti' tojlel Pilato 
(Mt. 27.1-2, 11-14; Mr. 15.1-5; Jn. 18.28-38) 

1Tsa' tejchiyob pejtelel jini tempʌbilo' bʌ winicob. Tsi' pʌyʌyob majlel Jesús 

ba'an Pilato. 

2Tsa' caji i jop'beñob i mul. Tsi' yʌlʌyob: Tsac taja lojon ili winic mu' bʌ i soc 

pejtelel winicob x'ixicob ti lac lumal. Mi' tic'ob winicob cha'an ma'anic mi 
yʌq'ueñob César tojoñel. Mi' sub i bʌ ti Cristo. Mi' sub i bʌ ti rey, che'ob. 

3Pilato tsi' c'ajtibe Jesús: ¿Jatet ba i Reyet judíojob? che'en. Jesús tsi' jac'be: 

Joñon cu, che'en. 

4Pilato tsi' sube jini ñuc bʌ motomaj yic'ot jini winicob: Joñon mi cʌl ma'anic i 

mul jini winic, che'en. 

5Ñumen tsʌts tsi' yʌlʌyob: Woli' ñijcan winicob x'ixicob ti cabʌl t'an. Mi' cha'len 

cʌntesa ti pejtelel Judea c'ʌlʌl ti Galilea c'ʌlʌl ilayi, che'ob. 

Jesús ti' tojlel Herodes 

6Che' bʌ tsi' yubi Pilato woli' tajob ti t'an Galilea tsi' c'ajtibeyob mi ya' ch'oyol 

Jesús ti Galilea. 

7Che' bʌ tsi' ña'ta isujm ya' ch'oyol Jesús ba' woli ti yumʌntel Herodes, Pilato 

tsi' choco majlel ba'an Herodes. Ya'an Herodes ja'el ti Jerusalén ti jim bʌ ora. 

8Wen tijicña Herodes che' bʌ tsi' q'uele Jesús, come anix ora yom i q'uel come 

tsa'ix i yubi t'an cha'an Jesús. Yom i q'uel i yejtal i p'ʌtʌlel Jesús. 

9An cabʌl chuqui tsi' c'ajtibe Jesús jini Herodes. Ma'anic chuqui tsi' jac'ʌ Jesús. 

10Ya' wa'alob ñuc bʌ motomajob yic'ot sts'ijbajob. Ti wersa tsi' jop'beyob i mul 

Jesús. 

11Herodes yic'ot i soldadojob tsi' p'ajayob. Tsi' wajleyob. Tsi' lʌpbeyob wen i 

t'ojol bʌ i pislel. Herodes tsi' cha' choco majlel ba'an Pilato. 

12Ti jini jach bʌ q'uin Pilato yic'ot Herodes tsa' caji i cha' uts'esañob i bʌ, come 

ti yambʌ ora ts'a' woli' q'uelob i bʌ. 

Jesús o Barrabás 
(Mt. 27.15-26; Mr. 15.6-15; Jn. 18.38-40) 

13Pilato tsi' tempa tilel jini ñuc bʌ motomajob yic'ot jini yumʌlob yic'ot winicob 

x'ixicob. 

14Tsi' subeyob: Tsa'ix la' pʌyʌ tilel ili winic ba' añon, come mi la' wʌl woli' soc 

winicob x'ixicob. Awilan, joñon tsa'ix j c'ajtibe ti' la' tojlel chuqui tac tsi' mele. 
Tsac ña'ta ma'anic mi junchajpic i mul woli bʌ la' wʌl ti' contra ili winic. 

15Che' ja'el Herodes, come tsa'ix i cha' choco tilel ili winic. Awilan, ma'anic 

chuqui tsi' mele ili winic cha'an mi' yʌjq'uel ti chʌmel. 

16Jini cha'an che' mic jats' ti asiyal mi caj j col, che'en Pilato. 

17Come wersa mi' yʌc' ti colel juntiquil xñujp'el ti jujunyajl che' mi' melob q'uin. 

18Pejtelel jini winicob x'ixicob junlajal tsi' yʌlʌyob ti c'am bʌ t'an: La' chʌmic ili 

winic. Ac'ʌ ti colel Barrabás, che'ob. 

19(Jini Barrabás jiñʌch tsa' bʌ ñujp'i ti cárcel, come tsi' ñijca i pi'ʌlob ti' contra 

gobierno. Tsi' cha'le tsʌnsa ja'el.) 

20Pilato tsi' cha' pejcayob come yom i col Jesús. 

21Jini winicob tsi' cha' cha'leyob c'am bʌ t'an: Ch'iji ti cruz, ch'iji ti cruz, che'ob. 

22Ti' yuxyajlel Pilato tsi' c'ajtibeyob: ¿Chucoch? ¿Chuqui ti jontolil tsi' cha'le ili 

winic? Tsaj q'uele ma'anic i mul cha'an mi' yʌjq'uel ti chʌmel. Mi caj c jats' ti 
asiyal. Mi caj cʌc' ti colel, che'en Pilato. 

23Tsi' wersa c'ajtibeyob ti c'am bʌ t'an cha'an mi' ch'ijtʌl ti cruz. Tsa' mʌjliyob i 

cha'an winicob yic'ot ñuc bʌ motomajob. 

24Pilato tsi' yʌc'ʌ i t'an cha'an mi' yujtel bajche' tsi' c'ajtiyob winicob. 

25Tsi' yʌc'ʌ ti colel jini c'ajtibil bʌ i cha'añob, tsa' bʌ ñujp'i ti cárcel cha'an tsi' 

ñijca winicob ti' contra gobierno. Tsi' cha'le tsʌnsa ja'el. Pilato tsi' yʌc'ʌ Jesús ti' 
c'ʌb winicob cha'an mi' melbeñob bajche' yomob. 

Tsa' ch'ijle ti cruz Jesús 
(Mt. 27.32-44; Mr. 15.21-32; Jn. 19.16-27) 

26Che' bʌ tsi' pʌyʌyob majlel tsi' chucuyob winic i c'aba' Simón ch'oyol bʌ ti 

Cirene. Loq'uem ti xchumtʌl woli' tilel ti tejclum. Tsi' yʌq'ueyob i q'uech majlel 
cruz ti' pat Jesús. 

27Cabʌl winicob x'ixicob tsi' tsajcayob. X'ixicob woli yuc'tañob, ch'ijiyemob i 

pusic'al. 

28Jesús tsi' sutq'ui i bʌ cha'an mi' q'uelob. Tsi' subeyob: X'ixicob añet bʌ la ti 

Jerusalén, mach mi la' wuc'tañon. Uc'tan la' bʌ. Uc'tan la' walobilob ja'el. 

29Come awilan, tal jini q'uin tac che' mi caj i yʌlob: “Tijicñayob jini to'ol wa'al jach 

bʌ x'ixic yic'ot jini mach bʌ anic tsi' cʌntayob i yalobil yic'ot jini mach bʌ anic tsi' 
tsu'sayob alʌl”. 

30Ti jim bʌ ora mi caj i pejcañob wits: “Yajlen ti joñon lojon”, che'ob. Mi caj i 

subeñob bujtʌl: “Mujlañon lojon”, che'ob. 

31Mi che'ʌch mi la' tic'lañon che' ma'anic c mul, ñumen mi caj la' tic'lʌntel, che'en 

Jesús. 

32Tsi' pʌyʌyob majlel ja'el cha'tiquil xjontolilob yic'ot Jesús cha'an mi' tsʌnsañob. 

33Che' bʌ tsa' c'otiyob ti jini bujtʌl i c'aba' I Bʌquel Jolʌl, ya' tsi' ch'ijiyob ti cruz 

Jesús yic'ot jini xjontolilob, juntiquil ti' ñoj, yambʌ ti' ts'ej. 

34Jesús tsi' yʌlʌ: C Tat ñusʌbeñob i mul come mach yujilobic chuqui woli' 

cha'leñob, che'en. Tsi' pucbeyob i bʌ i pislel Jesús che' bʌ tsi' cha'leyob yajcaya 
ti alas. 

35Jini winicob x'ixicob woli' q'uelob. Jini yumʌlob tsi' wajleyob Jesús. Tsi' 

yʌlʌyob: Tsi' colta yaño' bʌ. La' i coltan i bʌ mi jiñʌch Cristo, jini Yajcʌbil bʌ i 
cha'an Dios, che'ob. 

36Jini soldadojob ja'el tsi' wajleyob. Tsa' tili i yʌq'ueñob vinagre che' tiquin i ti'. 

37Jini soldadojob tsi' yʌlʌyob: Mi i Reyet judíojob coltan a bʌ, che'ob. 

38An ti' chañelal i jol Jesús ili t'an ts'ijbubil bʌ: JIÑɅCH I REY JUDIOJOB. 

39Juntiquil xjontolil tsa' bʌ ch'ijle ti cruz yic'ot Jesús tsi' wajle. Tsi' yʌlʌ: Mi 

Cristojet, coltan a bʌ. Coltañon lojon ja'el, che'en. 

40Jini yambʌ xjontolil tsi' tiq'ui. Tsi' yʌlʌ: ¿Mach ba anic ma' bʌc'ñan Dios? Come 

junlajal woli lac chʌmel ti cruz. 

41Ti isujm che'ʌch yom mi lac chʌmel cha'an jontol lac melbal. Pero ili winic 

ma'anic chuqui jontol tsi' cha'le, che'en. 

42Jini winic tsi' sube Jesús: C Yum ña'tañon che' ma' tilel ti a yumʌntel, che'en. 

43Jesús tsi' sube: Ti isujm mic subeñet: Wʌle mux caj a wochel quic'ot ti paraíso, 

che'en. 

Tsa' chʌmi Jesús 
(Mt. 27.45-56; Mr. 15.33-41; Jn. 19.28-30) 

44Che' ti xinq'uiñil tsa' ic'a pejtelel pañimil c'ʌlʌl ti och'ajel q'uin. 

45Come tsa' wen mʌjqui q'uin. Jini pisil joc'ol bʌ ti Templo tsa' tsijli ti ojlil. 

46Jesús wen c'am tsi' cha'le t'an. Tsi' yʌlʌ: C Tat, mi cʌq'ueñet c ch'ujlel ti a c'ʌb, 

che'en. Che' ujtemix i yʌl, tsa' chʌmi. 

47Che' bʌ tsi' q'uele chuqui tsa' ujti i yaj capitán jo'c'al soldadojob, tsi' subu i 

ñuclel Dios. Tsi' yʌlʌ: Isujm tojʌch ili winic, che'en. 

48Che' bʌ tsi' q'ueleyob pejtelel winicob x'ixicob ya' bʌ tempʌbilob, ch'ijiyemob i 

pusic'al cha'an chuqui tsa' ujti. Tsa' sujtiyob. 

49Pejtelel i cʌñʌyo' bʌ Jesús yic'ot x'ixicob tsa' bʌ i tsajcayob tilel c'ʌlʌl che' bʌ 

tsa' loq'uiyob ti Galilea, ñajt wa'alob woli' q'uelob. 

Tsi' yotsayob ti mucoñibʌl 
(Mt. 27.57-61; Mr. 15.42-47; Jn. 19.38-42) 

50Ya'an José ch'oyol bʌ ti colem tejclum ti Judea i c'aba' Arimatea. An ñuc bʌ i 

ye'tel ti' tojlel i pi'ʌlob. Weñʌch jini winic. Toj i pusic'al. 

51Woli' pijtan i yumʌntel Dios. Ma'anic tsi' teme i t'an yic'ot jini año' bʌ i ye'tel 

tsa' bʌ i contrajiyob Jesús. 

52Tsa' majli José ba'an Pilato. Tsi' c'ajtibe i bʌc'tal Jesús. 

53Tsi' ju'sʌbe i bʌc'tal ti cruz. Tsi' bʌc'ʌ ti wen bʌ i bʌjq'uil. Tsi' ñolchoco ti' yotlel 

ch'ujlelʌl, tocbil bʌ i mal xajlel ba' maxto ac'bilic ch'ujlelʌl. 

54Tsa' ujti i mucob ti' q'uiñilel chajpaya che' yomix cajel i q'uiñilel caj o. 

55Jini x'ixicob ja'el tsa' bʌ i tsajcayob majlel Jesús c'ʌlʌl che' bʌ tsa' loq'ui ti 

Galilea tsi' q'ueleyob bajche' tsa' ñolchoconti i bʌc'tal Jesús ti' yotlel ch'ujlelʌl. 

56Tsa' sujtiyob. Tsi' chajpayob xojocña bʌ perfume yic'ot c'o'ol bʌ ts'ac. Tsi' 

c'ajayob i yo ti' q'uiñilel c'aj o che' bajche' mi yʌl mandar. 

 Lucas 24 

Tsa' cha' ch'ojyi Jesús 
(Mt. 28.1-10; Mr. 16.1-8; Jn. 20.1-10) 

1Ti ñaxan bʌ q'uin ti semana che' woli' sʌc'an, tsa majliyob x'ixicob ti mucoñibʌl. 

Tsi' ch'ʌmʌyob majlel xojocña bʌ perfume tsa' bʌ i chajpayob.  

2Che' bʌ tsa' c'otiyob, selc'ubilix loq'uel jini xajlel ti' ti' i yotlel ch'ujlelʌl.  

3Tsa' ochiyob ti mal. Ma'anic tsi' tajbeyob i bʌc'tal lac Yum Jesús.  

4Tsa' caji i melob i pusic'al cha'an ma'anic tsiquil. Awilan ya' ti' t'ejl tsa' wa'leyob 

cha'tiquil winicob ts'ʌylaw bʌ i pislel.  

5Jini x'ixicob tsi' ju'sayob i wut ti lum cha'an bʌq'uen. Jini winicob tsi' subeyob: 

¿Chucoch mi la' sajcan jini cuxul bʌ ba'an chʌmeño' bʌ?  

6Mach wʌ'ix an. Tsa'ix ch'ojyi. Ña'tanla chuqui tsi' subeyetla Jesús che' ya'to an 

ti Galilea:  

7“Wersa mi' yʌjq'uel i Yalobil Winic ti' c'ʌb jontol bʌ winicob. Wersa mi' ch'ijtʌl ti 

cruz. Wersa mi' cha' ch'ojyel ti' yuxp'ejlel q'uin”, che'ob.  

8Tsa' cha' c'ajtiyi i cha'añob i t'an Jesús. 

9Tsi' cʌyʌyob mucoñibʌl. Tsa' majli i laj subeñob jini junlujuntiquil yic'ot pejtel i 

pi'ʌlob.  

10Jiñobʌch María, ch'oyol bʌ ti Magdala, yic'ot Juana, yic'ot María i ña' Jacobo, 

yic'ot yambʌ x'ixicob tsa' bʌ i subeyob jini apóstolob chuqui tsa' ujti.  

11Jini junlujuntiquil tonto jax tsi' yubibeyob i t'an. Ma'anic tsi' ñopbeyob.  

12Tsa' wa'le Pedro. Ajñel tsa' majli ti mucoñibʌl. Che' bʌ tsi' q'uele i mal, cojach 

tsi' q'uelbe i bʌjq'uil Jesús. Tsa' cha' majli ti' yotot. Tsa' toj sajti i pusic'al cha'an 
jini tsa' bʌ ujti. 

Ti' bijlel Emaús 
(Mr. 16.12-13) 

13Awilan, ti jini jach bʌ q'uin woli' majlelob cha'tiquil xcʌnt'añob ti jump'ejl tejclum 

i c'aba' Emaús, che' bajche' uxp'ejl legua i ñajtlel ti Jerusalén.  

14Che' woli' majlelob tsi' pejcayob i bʌ cha'an pejtelel chuqui tac tsa' ujti.  

15Che' woliyob ti t'an, che' woli' pejcañob i bʌ, Jesús tsi' lʌc'tesa i bʌ. Tsi' pi'leyob 

majlel.  

16Ma'anic tsa' aq'uentiyob i cʌñob Jesús che' bʌ tsi' q'ueleyob.  

17Jesús tsi' c'ajtibeyob: ¿Chuqui ti t'an woli la' wʌl che' woliyetla ti xʌmbal 

majlel? ¿Chucoch ch'ijiyemetla? che'en.  

18Juntiquil i c'aba' Cleofas tsi' c'ajtibe: ¿Xjula'et jach ba ti Jerusalén? ¿Mach ba 

anic tsa' wubi chuqui tsa' ujti ya'i ti jini q'uin tac? che'en. 

19Jesús tsi' yʌlʌ: ¿Chuqui jini tsa' bʌ ujti? che'en. Jini xcʌnt'añob tsi' subeyob: 

¿Mach ba anic tsa' wubi bajche' tsa' ujti Jesús ch'oyol bʌ ti Nazaret? X'alt'añʌch 
jini Jesús. Tsi' pʌsʌ i p'ʌtʌlel ti wen bʌ i melbal yic'ot ti' t'an ti' wut Dios yic'ot ti' 
wut pejtelel winicob x'ixicob.  

20¿Mach ba anic tsa' wubi? Jini ñuc bʌ motomajob yic'ot jini yumʌlob lac cha'an 

tsi' yʌc'ʌyob ti' c'ʌb yaño' bʌ cha'an mi' yʌjq'uel ti chʌmel. Tsi' ch'ijiyob ti cruz.  

21Tsa cʌlʌ lojon jiñʌch mu' bʌ caj i coltan israelob. Mach cojic jach, pero wʌle i 

yuxp'ejlelix q'uin.  

22An x'ixic bʌ c pi'ʌlob lojon tsa' bʌ i yʌc'ʌ ti toj sajtel c pusic'al lojon. Ti sʌc'ajel 

tsa' majliyob ti mucoñibʌl.  

23Ma'anic tsi' tajbeyob i bʌc'tal Jesús. Tsa' cha' tili i subeñon lojon tsi' q'ueleyob 

ángelob tsa' bʌ i yʌlʌyob cuxul Jesús.  

24Cha'tiquil uxtiquil c pi'ʌlob lojon tsa' majliyob ti mucoñibʌl. Che'ʌch tsi' tajayob 

bajche' tsi' yʌlʌyob x'ixicob. Pero ma'anic tsi' q'ueleyob Jesús, che'ob. 

25Jesús tsi' subeyob: Tontojetla, jal mi la' ñop ti la' pusic'al pejtelel chuqui tsi' 

yʌlʌyob x'alt'añob.  

26¿Mach ba wersajic tsi' ñaxan ubi ili wocol jini Cristo cha'an mi yochel ti' ñuclel? 

che'en.  

27Jesús tsa' caji i subeñob i sujmlel pejtelel i Ts'ijbujel Dios ba' tsa' tajle ti t'an 

c'ʌlʌl ti' jun Moisés c'ʌlʌl ti' jun pejtelel x'alt'añob.  

28Tsa' c'otiyob ti alʌ tejclum ba' woli' majlelob. Che' bajche' yom to i xʌn majlel 

tsi' mele Jesús.  

29Pero tsi' wersa subeyob cʌytʌl. Tsi' yʌlʌyob: Cʌlejen quic'ot lojon come yomix 

ic'an. Wolix i bʌjlel q'uin, che'ob. Tsa' ochi ti jijlel yic'otob. 

30Che' bʌ buchul yic'otob ti' t'ejl mesa Jesús tsi' ch'ʌmʌ waj. Tsi' sube wocolix i 

yʌlʌ Dios. Tsi' xut'u jini waj. Tsi' yʌq'ueyob.  

31Ti ora tsa' aq'uentiyob i wen cʌn Jesús. Pero Jesús tsi' bʌc' sʌtʌ i bʌ ti' wutob.  

32Tsi' subeyob i bʌ: ¿Mach ba uts'atic jax lac pusic'al tsa' la cubi che' bʌ tsi' 

pejcayonla Jesús ti bij, che' bʌ tsi' subeyonla i sujmlel i Ts'ijbujel Dios? che'ob.  

33Tsa' ch'ojyiyob ti jini jach bʌ ora. Tsa' cha' majliyob ti Jerusalén ba' tsi' tajayob 

jini junlujuntiquil tsa' bʌ i tempayob i bʌ yic'ot yaño' bʌ.  

34Tsi' yʌlʌyob: Isujmʌch tsa'ix cha' ch'ojyi lac Yum. Tsa'ix i pʌsʌ i bʌ ba'an 

Simón, che'ob.  

35Jini cha'tiquil tsi' subeyob chuqui tsa' ujti ti bij. Tsa' caji i yʌlob bajche' tsi' 

cʌñʌyob Jesús che' bʌ tsi' xut'u waj. 

Jesús tsa' wa'le ti yojlil jini junlujuntiquil 
(Mt. 28.16-20; Mr. 16.14-18; Jn. 20.19-23; Hch. 1.6-8) 

36Che' woliyob ti t'an cha'an chuqui tsa' ujti, tsa' wa'le Jesús ti ojlil ba' añob. Tsi' 

subeyob: La' ñʌch'lec la' pusic'al, che'en.  

37Tsa' toj sajtiyob i pusic'al xcʌnt'añob. Tsi' cha'leyob bʌq'uen. Tsi' lon ña'tayob 

woli' q'uelob espíritu.  

38Jesús tsi' subeyob: ¿Chucoch woli la' mel la' pusic'al? ¿Chucoch woli ti t'an 

la' pusic'al?  

39Q'uelela j c'ʌb yic'ot coc. Awilan, joñoñʌch. Tʌlʌyon. Q'ueleyon. Come ma'anic 

i bʌc'tal ma'anic i bʌquel espíritu che' bajche' woli la' q'uelon, che'en Jesús.  

40Che' bʌ tsa' ujti i sub jini t'an, tsi' pʌsbeyob i c'ʌb i yoc.  

41Maxto anic tsa' mejli i ñopob mi isujm cha'an i tijicñʌyel i pusic'al. Tsi' 

c'ajtibeyob i bʌ bajche' isujm. Jesús tsi' c'ajtibeyob: ¿Am ba chuqui mi laj c'ux? 
che'en.  

42Jini xcʌnt'añob tsi' yʌq'ueyob ts'ita' pojpobil bʌ chʌy yic'ot chab.  

43Jesús tsi' ch'ʌmʌ. Tsi' c'uxu ti' tojel i wut. 

44Jesús tsi' subeyob: Jiñʌch tsa' bʌ c subeyetla che' añon to quic'otetla cha'an 

wersa mi' yujtel pejtelel chuqui tac ts'ijbubil cha'añon ti' mandar Moisés yic'ot ti' 
jun x'alt'añob yic'ot ti Salmos, che'en.  

45Che' jini tsi' yʌq'ueyob i ña'tʌbal cha'an mi' ch'ʌmbeñob isujm i Ts'ijbujel Dios.  

46Tsi' subeyob: Wersa mi' yubin wocol jini Cristo. Wersa mi' cha' ch'ojyel ba'an 

chʌmeño' bʌ ti yuxp'ejlel q'uin che' bajche' ts'ijbubil.  

47Wersa mi' subentelob winicob x'ixicob ti pejtelel lum cha'an mi' cʌyob i mul ti' 

c'aba' Cristo cha'an mi' ñusʌbentelob i mul. Ya' ti Jerusalén mi caj i tejchel ti 
sujbel jini t'an.  

48Jatetla mi caj la' sub chuqui tac tsa' la' q'uele.  

49Awilan, mi caj c chocbeñetla tilel chuqui subebiletla i cha'an c Tat mu' bʌ caj 

i yʌq'ueñetla. Jalijenla wʌ' ti Jerusalén jinto mi la' wʌq'uentel la' p'ʌtʌlel ch'oyol 
bʌ ti chan, che'en. 

Tsa' pʌjyi letsel ti panchan Jesús 
(Mr. 16.19-20) 

50Jesús tsi' pʌyʌyob majlel c'ʌlʌl ti Betania. Tsi' letsa i c'ʌb. Tsi' yʌq'ueyob i 

yutslel i t'an.  

51Che' bʌ tsa' ujti i yʌq'ueñob i yutslel i t'an tsi' cʌyʌyob. Tsa' pʌjyi letsel ti 

panchan.  

52Jini xcʌnt'añob tsi' ch'ujutesayob. Tsa' cha' majliyob ti Jerusalén, wen 

tijicñayob i pusic'al.  

53Tsa' chʌn majliyob ti Templo. Tsi' subuyob i ñuclel Dios. Tsi' yʌlʌyob uts'at 

Dios. 

Juan 

Juan 1 

Jini T'an tsi' ch'ʌmʌ i bʌc'tal 

1Ti' cajibal pañimil an jini T'an. Añʌch jini T'an yic'ot Dios. Jini T'an Diosʌch. 

2An yic'ot Dios ti' cajibal pañimil. 

3Jini T'an tsi' mele pejtelel chuqui tac an. Ma'anic chuqui mach melbilic i cha'an. 

4An i p'ʌtʌlel cha'an mi' yʌq'ueñob winicob x'ixicob i cuxtʌlel. I cuxtʌlel mi' 

yʌq'ueñob i yajñel ti' sʌclel pañimil. 

5I sʌclel pañimil mi' pʌs i bʌ ti ic'ch'ipan bʌ pañimil. Jini ic'ch'ipan bʌ pañimil 

ma'anic tsi' yʌpbe i sʌclel. 

6An winic chocbil bʌ tilel i cha'an Dios. I c'aba' Juan. 

7Tsa' tili Juan i sub chuqui isujm. Tsa' tili i yʌc' ti cʌjñel i sʌclel pañimil cha'an 

mi' ñopob pejtelel winicob x'ixicob cha'an ti' t'an. 

8Mach jinic i sʌclel pañimil Juan. Tsa' jach chojqui tilel cha'an mi' yʌc' ti cʌjñel i 

sʌclel pañimil. 

9I sʌclel pañimil jiñʌch Cristo ti isujm. Tsa' tili ti pañimil i yʌq'ueñob i sʌclel 

pañimil pejtelel winicob x'ixicob. 

10Cristo tsa' ajni ti pañimil. Jini pañimil i melbalʌch. Jini año' bʌ ti pañimil ma'anic 

tsi' cʌñʌyob. 

11Tsa' tili ti' tejclum. I pi'ʌlob ma'anic tsi' ñopoyob. 

12Pejtelel tsa' bʌ i ñopoyob tsa' aq'uentiyob i p'ʌtʌlel ti Cristo ti jujuntiquil cha'an 

mi' yochelob ti' yalobilob Dios. Jiñobʌch tsa' bʌ i ñopbeyob i c'aba' Cristo. 

13Tsi' cha' ilayob pañimil, come che' yom Dios. Ma'anic tsi' cha' ilayob pañimil 

cha'an ti' tat i ña', mi cha'an yomob i tat i ña', mi cha'an che'ʌch yomob ti' bajñel 
pusic'al. 

14Jini T'an tsi' ch'ʌmʌ i bʌc'tal. Tsa' chumle la quic'ot, but'ul ti' yutslel i pusic'al 

yic'ot i sujmlel. Tsaj q'uele lojon i ñuclel tilem bʌ ti' Tat. Jiñʌch i ñuclel cojach bʌ 
i Yalobil Dios. 

15Juan tsa' tili i yʌc' ti cʌjñel Cristo. C'am tsi' cha'le t'an. Tsi' yʌlʌ: Jiñʌch mu' bʌ 

i tilel tic pat che bajche' tsac subeyetla. Ñumen ñuc bajche' joñon come an ti 
ñaxan, che'en. 

16Ti pejtelonla an chuqui tsa' aq'uentiyonla ti' bujt'emal Cristo. Jiñʌch i yutslel 

mu' bʌ i p'ojlesʌbeñonla. 

17Come tsa' c'oti jini mandar ti' tojlel Moisés. Pero ti' caj Jesucristo tsa' tili i 

yutslel i pusic'al Dios yic'ot i sujmlel. 

18Ma'anic majqui tsi' q'uele Dios ti pejtelel ora, jini jach cojach bʌ i Yalobil am 

bʌ ti' t'ejl i Tat. Jini tsi' yʌc'ʌ ti cʌjñel i Tat. 

I subal Juan tsa' bʌ i yʌc'ʌ ch'ʌmja' 
(Mt. 3.11-12; Mr. 1.1-8; Lc. 3.1-18) 

19Jiñʌch i t'an Juan tsa' bʌ i subu ti isujm che' bʌ tsa' tiliyob motomajob yic'ot 

levíjob ba'an. Jini motomajob yic'ot levíjob tsa' chojquiyob majlel cha'an judíojob 
ya' ti Jerusalén. Tsi' c'ajtibeyob: ¿Majquiyet? che'ob. 

20Juan tsi' subu i bʌ. Ma'anic tsi' mucu i sujmlel. Tsi' subeyob ti isujm: Mach 

Cristojonic, che'en. 

21Tsi' c'ajtibeyob: ¿Majquiyet, che' jini? ¿Jatet ba Elías? che'ob. Juan tsi' yʌlʌ: 

Mach joñonic, che'en. ¿Jatet ba jini x'alt'an? che'ob. Juan tsi' subeyob: Ma'anic. 

22Tsi' c'ajtibeyob: Subu a bʌ: ¿Majquiyet, che' jini? cha'an mi mejlel c suben 

lojon jini tsa' bʌ i chocoyoñob tilel, che'ob. 

23Juan tsi' yʌlʌ: Joñonʌch mu' bʌ c cha'len c'am bʌ t'an ti jochol bʌ lum. “Pʌtʌla 

majlel i bijlel lac Yum”, cho'on, che' bajche' tsi' yʌlʌ jini x'alt'an Isaías, che'en. 

24Jini winicob tsa' chojquiyob tilel cha'an fariseojob. 

25Tsi' c'ajtibeyob: ¿Chucoch ma' wʌc' ch'ʌmja' che' jini, mi mach Cristojetic, mi 

mach Elíasetic, mi mach x'alt'añetic? che'ob. 

26Juan tsi' jac'beyob: Joñon mi cʌc' ch'ʌmja' ti ja'. An juntiquil wa'al bʌ ba' añetla 

mach bʌ anic mi la' cʌn. 

27Jiñʌch am bʌ ti ñaxan mu' bʌ i tilel tic pat. Mach yoque ñuconic cha'an mic 

ticben i ch'ajñal i xʌñʌb, che'en. 

28Tsa' ujti iliyi ti Betania ti junwejl Jordán ja' ya' ba' tsi' yʌc'ʌ ch'ʌmja' Juan. 

I Tiñʌme' Dios 

29Ti yijc'ʌlal Juan tsi' q'uele wolix i tilel Jesús. Tsi' yʌlʌ: Awilan, jiñʌch i Tiñʌme 

Dios mu' bʌ i ch'ʌm majlel i mul pejtel pañimil. 

30Jiñʌch tsa' bʌ c ña'ta che' bʌ tsac subu: “Tal tic pat juntiquil winic ñumen ñuc 

bʌ bajche' joñon come an ti ñaxan”, cho'on. 

31Joñon ma'anic tsaj cʌñʌ. Tsa' tili cʌc' ch'ʌmja' cha'an mi cʌq'ueñob i cʌn jini 

winic jini israelob, che'en. 

32Juan tsi' subu ti isujm chuqui tsi' q'uele. Tsi' yʌlʌ: Tsaj q'uele che' bʌ tsa' jubi 

tilel Espíritu che' bajche' x'ujcuts loq'uem bʌ ti panchan. Tsa' cʌle yic'ot. 

33Joñon ma'anic tsaj cʌñʌ, che'en Juan. Jini tsa' bʌ i chocoyon tilel cha'an mi 

cʌc' ch'ʌmja' tsi' subeyon: “Mi caj a cʌn che' ma' q'uel Espíritu che' mi' jubel tilel 

ti' jol. Jini mu' bʌ i cʌytʌl Espíritu ti' jol jiñʌch mu' bʌ i yʌq'ueñetla la' ch'ʌm Ch'ujul 
bʌ Espíritu”, che'en. 

34Joñon tsaj q'uele. Tsac subu che' bajche' tsaj q'uele. Jiñʌch i Yalobil Dios. 

Che' tsi' yʌlʌ Juan. 

Ñaxan bʌ xcʌnt'añob 

35Ti yijc'ʌlal cha' ya'an Juan yic'ot cha'tiquil xcʌnt'añob i cha'an. 

36Juan tsi' q'uele Jesús woli bʌ ti xʌmbal ñumel ti lʌc'ʌl. Tsi' yʌlʌ: Q'uelela i 

Tiñʌme' Dios, che'en. 

37Jini cha'tiquil xcʌnt'añob tsi' yubibeyob i t'an Juan. Tsi' tsajcayob majlel Jesús. 

38Jesús tsi' sutq'ui i bʌ. Tsi' q'uele woli' tsajcañob majlel. Tsi' subeyob: ¿Chuqui 

woli la' sajcan? che'en. Tsi' subeyob: Rabí, ¿baqui jijlemet? che'ob. (Rabí mi' 
yʌl ti lac t'an, Maestro.) 

39Jesús tsi' subeyob: La' q'uelela, che'en. Tsa' tiliyob. Tsi' q'ueleyob baqui jijlem. 

Tsa' ajniyob yic'ot ti jini q'uin, come och'ajelix q'uin. 

40Juntiquil tsa' bʌ i yubibe i t'an Juan, i c'aba' Andrés, tsi' tsajca majlel Jesús. 

Andrés jiñʌch i yijts'in Simón Pedro. 

41Andrés tsi' ñaxan taja i yʌscun i c'aba' Simón. Tsi' sube: Tsac taja lojon jini 

Mesías, che'en. (Mi' yʌl ti lac t'an, jini Cristo, jini Yajcʌbil bʌ.) 

42Andrés tsi' pʌyʌ tilel Simón ba'an Jesús. Che' bʌ tsi' q'uele Jesús, tsi' sube: 

Jatet, Simón, i yalobilet Juan. Mi caj a wotsʌbentel a c'aba' ti Cefas, che'en. (Mi' 
yʌl ti lac t'an, xajlel.) 

Jesús tsi' pʌyʌ Felipe yic'ot Natanael 

43Ti yijc'ʌlal Jesús yom majlel ti Galilea. Tsi' taja Felipe. Tsi' sube: Tsajcañon, 

che'en. 

44Ya' ch'oyol Felipe ti Betsaida ti jini tejclum ba' ch'oyolob Andrés yic'ot Pedro. 

45Felipe tsi' taja Natanael. Tsi' sube: Tsa'ix c taja lojon jini Cristo, ña'tʌbil bʌ ti 

jini mandar tsa' bʌ i ts'ijba Moisés, yic'ot ti' ts'ijbujel jini x'alt'añob. Jiñʌch Jesús 
ch'oyol bʌ ti Nazaret, i yalobil José, che'en. 

46Natanael tsi' sube: ¿Am ba chuqui wen ch'oyol bʌ ti Nazaret? che'en. Felipe 

tsi' sube: La' q'uele, che'en. 

47Jesús tsi' q'uele Natanael che' wolix i tilel ba'an. Tsi' subu: Awilan, isujm jiñʌch 

juntiquil israel mach bʌ yujilic lot, che'en Jesús. 

48Natanael tsi' sube: ¿Bajche' ma' cʌñon? che'en. Jesús tsi' jac'be: Tsaj 

q'ueleyet che' maxto anic tsi' pʌyʌyet Felipe, che' ya'to añet ti yebal higuera te', 
che'en. 

49Natanael tsi' jac'be: Maestro, i Yalobilet Dios, i Reyet Israel, che'en. 

50Jesús tsi' jac'be: Woli a ñopon come tsac subeyet tsaj q'ueleyet ti yebal 

higuera te'. Mu' to caj a q'uel ñumen ñuc tac bʌ bajche' jini, che'en. 

51Jesús tsi' sube Natanael: Isujm, isujm mic subeñetla, mi caj la' q'uel che' 

jajmenix panchan. Mi caj la' q'uel i yángelob Dios che' mi' letselob che' mi' 
jubelob ti' tojlel i Yalobil Winic. 

 Juan 2 

Ñujpuñijel ya' ti Caná 

1Ti yuxp'ejlel q'uin woli' melob q'uiñijel cha'an ñujpuñijel ya' ti Caná ti Galilea. 

Ya'an i ña' Jesús. 

2Tsa' pʌjyi majlel Jesús ja'el yic'ot xcʌnt'añob i cha'an ba' woli' melob q'uiñijel. 

3Che' bʌ tsa' jili jini vino, i ña' Jesús tsi' sube i yalobil: Ma'anix i cha'añob vino, 

che'en. 

4Jesús tsi' sube: X'ixic, ¿chuqui i ye'tel ma' tilel ba' añon? Max to i yorajlelic 

que'tel, che'en. 

5I ña' tsi' sube xñusa vinojob: Laj melela chuqui mi' subeñetla, che'en. 

6Ya'an wʌcp'ejl colem bʌ i yajñib ja' melbil bʌ ti xajlel, come i tilelʌch judíojob 

mi' c'ʌñob ti pocoñel. Mi' yochel i bʌl cha'p'ejl uxp'ejl uc'um ti jujump'ejl. 

7Jesús tsi' subeyob: Laj but'ula ti ja' jini wʌcp'ejl i yajñib ja', che'en. Tsi' but'uyob 

jinto che' laj pampaña tsa' cʌle. 

8Tsi' subeyob: Luchuxla wʌle. Ch'ʌmʌla majlel ba'an xcʌntaya q'uin, che'en. Tsi' 

ch'ʌmʌyob majlel. 

9Jini xcʌntaya q'uin tsi' mits'ti'a jini ja' tsa' bʌ pʌntʌyi ti vino. Mach yujilic baqui 

ch'oyol. Jini jach xñusa vinojob yujilob, come tsi' luchuyob ja'. Jini xcʌntaya q'uin 
tsi' pʌyʌ tilel jini winic woli bʌ ti ñujpuñijel. 

10Tsi' sube: I tilel mi' yʌc'ob wen bʌ vino ti ñaxan. Ti wi'il che' ñajobix xq'uiñijelob, 

mi' yʌq'ueñob jini mach bʌ yoque sumuquic. Pero jatet mach che'iqui tsa' cha'le. 
Tsa' loto jini wem bʌ. Wola' wʌc' ti wi'il, che'en. 

11Jesús tsi' mele jini ñaxan bʌ i yejtal i p'ʌtʌlel ya' ti Caná ti Galilea. Tsi' pʌsʌ i 

ñuclel. Jini xcʌnt'añob i cha'an tsi' ñopoyob Jesús. 

12Tsa' jubi tilel ti Capernaum Jesús yic'ot i ña' yic'ot i yijts'iñob yic'ot xcʌnt'añob 

i cha'an. Ya' tsa' jijliyob cha'p'ejl uxp'ejl q'uin. 

Jesús tsi' chocoyob loq'uel ti Templo 
(Mt. 21.12-13; Mr. 11.15-18; Lc. 19.45-46) 

13Lʌc'ʌlix i q'uiñilel Pascua mu' bʌ i melob judíojob. Jesús tsa' letsi majlel ti 

Jerusalén. 

14Tsi' taja xq'uex taq'uiñob yic'ot xchoñoñelob buchulob ya' ti Templo. Woli' 

choñob tat wacax yic'ot tiñʌme' yic'ot x'ujcuts. 

15Che' bʌ tsa' ujti i pʌculan lazo cha'an asiyal, Jesús tsi' chocoyob loq'uel ti 

Templo ti pejtelelob yic'ot tiñʌme' yic'ot tat wacax. Tsi' wejch'ubeyob i taq'uin 
xq'uex taq'uiñob. Tsi' ch'a' chocobeyob i mesa tac. 

16Jesús tsi' sube jini woli bʌ i choñob x'ujcuts: Ch'ʌmʌla majlel. Mach mi la' 

sutq'uin ti choñoñibʌl i yotot c Tat, che'en. 

17Jini xcʌnt'añob i cha'an tsi' cha' ña'tayob jini ts'ijbubil bʌ mu' bʌ i yʌl: “Mi caj c 

jisʌntel cha'an c bʌxlel ti a a wotot”. Che'ʌch ts'ijbubil. 

18Jini judíojob tsi' c'ajtibeyob: ¿Chuqui i yejtal a p'ʌtʌlel mu' bʌ caj a pʌsbeñon 

lojon cha'an jini e'tel woli bʌ a mel? che'ob. 

19Jesús tsi' jac'beyob: Jemela jini templo. Ti uxp'ejl q'uin mi caj c cha' 

wa'chocon, che'en. 

20Jini judíojob tsi' yʌlʌyob: Ti wʌcp'ejl i yuxc'al (46) jab tsa' mejli jini Templo. 

¿Mu' ba caj a cha' wa'chocon ti uxp'ejl q'uin? che'ob. 

21Jesús tsi' laji i bʌc'tal che' bajche' Templo. 

22Jini cha'an che' bʌ tsa' tejchi ch'ojyel Jesús ba'an chʌmeño' bʌ, jini xcʌnt'añob 

i cha'an tsi' ña'tayob jini t'an tsa' bʌ i yʌlʌ Jesús. Tsi' ñopoyob i Ts'ijbujel Dios 
yic'ot i t'an Jesús tsa' bʌ i yʌlʌ. 

Yujil Jesús chuqui an ti' pusic'al winicob x'ixicob 

23Che' ya'an Jesús ti Jerusalén ti' q'uiñilel Pascua, cabʌl winicob x'ixicob tsi' 

ñopbeyob i c'aba' che' bʌ tsi' q'ueleyob i yejtal i p'ʌtʌlel tsa' bʌ i pʌsʌ. 

24Jesús ma'anic tsi' q'uele ti ñuc winicob x'ixicob, come tsi' laj cʌmbeyob i 

pusic'al. 

25Mach wersajic mi' subentel Jesús chuqui an ti' pusic'al winicob x'ixicob, come 

yujilʌch. 

 Juan 3 

Jesús yic'ot Nicodemo 

1An juntiquil fariseo, i c'aba' Nicodemo, i yum judíojob. 

2Nicodemo tsa' tili ba'an Jesús ti ac'ʌlel. Tsi' sube: Rabí, cujil lojon maestrojet, 

chocbilet tilel i cha'an Dios. Come ma'anic majqui mi mejlel i pʌs i yejtal i p'ʌtʌlel 
che' bajche' jatet mi ma'anic Dios yic'ot, che'en. 

3Jesús tsi' jac'be Nicodemo: Isujm, isujm mic subeñet, jini mach bʌ anic mi' cha' 

ilan pañimil, mach mejlic i q'uel i yumʌntel Dios, che'en. 

4Nicodemo tsi' sube: ¿Bajche' mi mejlel i cha' ilan pañimil winic che' ñoxix? 

¿Mejl ba i cha' ochel ti' ñʌc' i ña' cha'an mi' yilan pañimil? che'en. 

5Jesús tsi' yʌlʌ: Isujm, isujm mic subeñet, jini mach bʌ anic mi' yilan pañimil 

yic'ot ja' yic'ot jini Espíritu mach mejlic ti ochel ti' yumʌntel Dios. 

6Jini mu' bʌ i yilan pañimil ti' ña', mi' yʌq'uentel i bʌc'tal. Jini mu' bʌ i yilan pañimil 

ti Espíritu, mi' yʌq'uentel i cuxtʌlel ti' ch'ujlel. 

7Mach yomic mi' toj sajtel a pusic'al cha'an tsac subeyet: Wersa yom mi la' cha' 

ilan pañimil. 

8Jini ic' mi' ñumel majlel baqui jach yom. Jatet ma' wubin ic', mach a wujilic 

baqui ch'oyol mi baqui mi' majlel. Che'ʌch ja'el jini Espíritu ti jujuntiquil mu' bʌ i 
cha' ilan pañimil. Che' tsi' yʌlʌ Jesús. 

9Nicodemo tsi' c'ajtibe Jesús: ¿Bajche' mi' mejlel jini? che'en. 

10Jesús tsi' jac'ʌ: Jatet maestrojet ti Israel. ¿Mach ba anic ma' ch'ʌmben isujm? 

11Isujm, isujm mic subeñet, mic cha'len lojon t'an cha'an chuqui tac cujil lojon. 

Mic sub lojon ti toj chuqui tsaj q'uele lojon. Ma'anic mi la' jac'beñon lojon c t'an. 

12Mi ma'anic mi la' ñop che' mic subeñetla chuqui tac an ti pañimil, ¿bajche' mi 

caj la' ñop che' mic subeñetla chuqui tac an ti panchan? 

13Ma'anic majch tsa' letsi ti panchan, cojach jini tsa' bʌ jubi tilel ti panchan, jiñʌch 

i Yalobil Winic am bʌ ti panchan. 

14Che' bajche' Moisés tsi' joc'choco lucum ti te' ti jochol bʌ lum, che' ja'el mi caj 

i wersa letsʌntel i Yalobil Winic, 

15cha'an ma'anic mi' sajtel majqui jach mi' ñop. Mi' taj i cuxtʌlel mach bʌ anic 

mi' jilel. 

Dios tsi' c'uxbi jini año' bʌ ti pañimil 

16Come che'i tsi' wen c'uxbi jini año' bʌ ti pañimil Dios. Tsi' yʌc'ʌ cojach bʌ i 

Yalobil. Majqui jach mi' ñop i Yalobil, ma'anic mi' sajtel. Mi' taj i cuxtʌlel mach 
bʌ anic mi' jilel. 

17Come Dios ma'anic tsi' choco tilel i Yalobil ti pañimil cha'an mi' yotsan ti 

tojmulil. Tsi' choco tilel cha'an mi' taj i coltʌntel ti' Yalobil. 

18Jini mu' bʌ i ñop ma'anic mi' yochel ti tojmulil. Jini mach bʌ anic mi' ñop, 

ochemix ti tojmulil, come ma'anic tsi' ñopbe i c'aba' jini cojach bʌ i Yalobil Dios. 

19Jiñʌch i mul winicob. Tsa' tili i sʌclel pañimil pero winicob tsi' c'uxbiyob 

ic'ch'ipan bʌ pañimil. Ma'anic tsi' c'uxbiyob i sʌclel pañimil, come jontol i 
melbalob. 

20Come pejtelel mu' bʌ i cha'leñob jontolil ts'a' mi' q'uelob i sʌclel pañimil. 

Ma'anic mi' tilelob ba'an i sʌclel pañimil ame tsictiyic i melbal. 

21Jini mu' bʌ i mel chuqui isujm, mi' ñochtan i sʌclel pañimil cha'an mi' tsictiyel 

i melbal come mi' mel ti' p'ʌtʌlel Dios. 

Jesús yic'ot Juan 

22Che' bʌ tsa' ujti ti t'an, tsa' tili Jesús yic'ot xcʌnt'añob i cha'an ti Judea ba' tsa' 

jale yic'otob. Tsi' yʌc'ʌ ch'ʌmja'. 

23Juan ja'el woli' yʌc' ch'ʌmja' ya' ti Enón lʌc'ʌl ti Salim, come ya'an cabʌl ja'. 

Tsa' tiliyob winicob x'ixicob i ch'ʌmob ja'. 

24Come maxto otsʌbilic Juan ti mʌjquibʌl. 

25Tsa' caji i pejcañob i bʌ judíojob yic'ot xcʌnt'añob i cha'an Juan. Ti chajp ti 

chajp woliyob ti t'an cha'an bajche' yom mi' pocob i bʌ. 

26Tsa' tiliyob ba'an Juan. Tsi' subeyob: Maestro, woli' yʌc' ch'ʌmja' jini tsa' bʌ tili 

ba' añet ti junwejl Jordán ja', jini tsa' bʌ a wʌc'ʌ ti cʌjñel che' bʌ tsa' cha'le 
subt'an. Pejtelel winicob x'ixicob mi' tsajcañob, che'ob. 

27Juan tsi' jac'ʌ: Ma'anic chuqui mi' tajob winicob, cojach mu' bʌ i tilel ti Dios am 

bʌ ti panchan. 

28Jatetla tsa'ix la' wubi c t'an. La' wujil tsac subu mach Cristojonic. Tsa' jach 

chojquiyon tilel ti ñaxan ti' wut Cristo jini Yajcʌbil bʌ. 

29Jini mu' bʌ i pʌy i yijñam, jiñʌch xñujpuñijel. Wen tijicña i pusic'al i cʌñʌ bʌ che' 

an ti' t'ejl jini xñujpuñijel che' mi' yubiben i t'an. Che' jini woli' ts'ʌctiyel i tijicñʌyel 
c pusic'al ti' tojlel Cristo. 

30Wersa mi' ñuq'uesʌntel Cristo. Wersa mic ch'o'ch'ocʌyel, che'en Juan. 

Jini ch'oyol bʌ ti chan 

31Jini ch'oyol bʌ ti chan i Yumʌch pejtelel chuqui an. Jini ch'oyol bʌ ti pañimil 

mu' jach i ña'tan chuqui an ti pañimil. Jini ch'oyol bʌ ti panchan lac Yumʌch ti 
lac pejtelel. 

32Mi' sub chuqui tac tsi' q'uele yic'ot chuqui tac tsi' yubi. Ma'anic majqui mi' 

ñopben i t'an. 

33Jini mu' bʌ i ñopben i t'an mi' sub isujmʌch Dios. 

34Come jini tsa' bʌ chojqui tilel cha'an Dios mi' sub i t'an Dios. Ma'anic i p'isol 

bajche' mi' yʌc' i yEspíritu. 

35Lac Tat mi' c'uxbin i Yalobil. Tsa'ix i yʌc'ʌ ti' wenta i Yalobil pejtelel chuqui tac 

an. 

36Jini mu' bʌ i ñop i Yalobil Dios, an i cha'an i cuxtʌlel mach bʌ anic mi' jilel. Jini 

mach bʌ anic mi' ñop i Yalobil Dios mach mejlic i yʌq'uentel i cuxtʌlel. Mi' yajñel 
ti' mich'lel Dios. 

 Juan 4 

Jesús yic'ot jini x'ixic ch'oyol bʌ ti Samaria 

1Lac Yum tsi' yubi chuqui tsi' yʌlʌyob fariseojob. Tsi' yʌlʌyob: Ñumen woli' 

yotsan winicob ti xcʌnt'añob Jesús bajche' Juan. Ñumen woli' yʌc' ch'ʌmja' 
Jesús bajche' Juan, che'ob. 

2(Anquese ma'anic tsi' yʌc'ʌ ch'ʌmja' Jesús. Jini xcʌnt'añob i cha'an tsi' yʌc'ʌyob 

ch'ʌmja'.) 

3Jini cha'an Jesús tsi' cʌyʌ Judea. Tsa' cha' majli ti Galilea. 

4Ya' tsa' caji ti ñumel majlel ti Samaria. 

5Tsa' tili ti jump'ejl tejclum ti Samaria, i c'aba' Sicar, lʌc'ʌl ti' lum Jacob tsa' bʌ i 

yʌq'ue i yalobil, i c'aba' José. 

6Ya'an pozo tsa' bʌ i mele Jacob. Lujbeñix Jesús ti xʌmbal. Jini cha'an tsa' 

buchle ti' ti' pozo. Xinq'uiñilix. 

7Tsa' tili x'ixic ch'oyol bʌ ti Samaria cha'an mi' luch ja'. Jesús tsi' sube: Aq'ueñon 

cha'an mic jap, che'en. 

8Come majlemobix xcʌnt'añob i cha'an ti tejclum cha'an mi' mʌñob i bʌl i ñʌc'. 

9Jini x'ixic ch'oyol bʌ ti Samaria tsi' sube Jesús: Jatet judíojet. ¿Chucoch ma' 

c'ajtibeñon ja'? come samaritanojon. Judíojob ts'a' mi q'uelob samaritanojob, 
che'en. 

10Jesús tsi' jac'be: Tsa'ic a cʌñʌ a majtan ch'oyol bʌ ti Dios, tsa'ic a cʌñʌ jini 

woli' bʌ i c'ajtibeñet ja', tsa'ix a c'ajtibeyon ja' cha'an mi cʌq'ueñet cuxul bʌ ja', 
che'en. 

11Jini x'ixic tsi' sube: Maestro, ma'anic a lucho' ja'. Tam i ch'eñal ja'. ¿Baqui ma' 

taj jini cuxul bʌ ja'? che'en. 

12¿Ñumen ñuquet ba bajche' lac tat Jacob tsa' bʌ i yʌq'ueyonla jini pozo? Wʌ' 

tsi' japʌ ja' Jacob yic'ot i yalobilob yic'ot pejtelel i yʌlac', che'en jini x'ixic. 

13Jesús tsi' jac'be: Majqui jach mi' jap jini ja' mi caj i cha' tiquin i ti'. 

14Majqui jach mi' jap ja' mu' bʌ cʌq'uen, ma'anix mi caj i chʌn tiquin i ti', come 

jini ja' mu' bʌ cʌq'uen mi' caj ti ajñel ti' pusic'al che' bajche' bulux ja' cha'an mi' 
yʌq'uen i cuxtʌlel mach bʌ anic mi' jilel. Che' tsi' yʌlʌ Jesús. 

15Jini x'ixic tsi' sube: Maestro, aq'ueñon jini ja' cha'an ma'anic mi' chʌn tiquin c 

ti', cha'an mach mic chʌn tilel ti luch ja' ilayi, che'en. 

16Jesús tsi' sube: Cucu, pʌyʌ tilel a ñoxi'al, che'en. 

17Jini x'ixic tsi' jac'be: Ma'anic c ñoxi'al, che'en. Jesús tsi' sube: Melel chuqui 

ma' wʌl, ma'anic a ñoxi'al. 

18Come tsa'ix ajniyob a wic'ot jo'tiquil a ñoxi'al. Jini winic am bʌ a wic'ot wʌle 

mach a ñoxi'alic. Isujm bajche' tsa' wʌlʌ, che'en. 

19Jini x'ixic tsi' sube: Maestro, mic ña'tan x'alt'añet. 

20C tat lojon tsi' ch'ujutesayob Dios ila ti wits. Jatetla mi la' wʌl ya' yom mi lac 

ch'ujutesan Dios ti Jerusalén, che'en. 

21Jesús tsi' sube: X'ixic, ñopoyon. Tal jini ora che' mach wʌ'ic ti wits mi ya'ic ti 

Jerusalén mi caj la' ch'ujutesan lac Tat. 

22Jatetla mach la' wujilic chuqui mi la' ch'ujutesan. Joñon lojon cujil chuqui mic 

ch'ujutesan lojon, come ch'oyol i coltʌntel winicob x'ixicob ti judíojob. 

23Tal i yorajlel, i yorajlelix wʌle, che' mi caj i ch'ujutesañob lac Tat ti' Espíritu 

che' ja'el ti isujm jini mero xch'ujutesayajob. Come lac Tat ja'el mi' sajcan jini 
mu' bʌ i ch'ujutesañob che' bajche' jini. 

24Dios Espíritujʌch. Jini mu' bʌ i ch'ujutesañob Dios, wersa mi' ch'ujutesañob ti 

espíritu ti isujm. Che' tsi' yʌlʌ Jesús. 

25Jini x'ixic tsi' sube: Cujil tal jini Mesías, jiñʌch jini Cristo, jini Yajcʌbil bʌ. Che' 

tilemix mi caj i subeñonla pejtelel chuqui tac an, che'en. 

26Jesús tsi' sube: Joñoñʌch woli bʌ c pejcañet, che'en. 

27Tsa' tiliyob xcʌnt'añob i cha'an. Tsa' toj sajtiyob i pusic'al xcʌnt'añob cha'an 

woli ti t'an Jesús yic'ot jini x'ixic. Ma'anic majch tsi' c'ajtibe: ¿Chuqui wola' 
c'ajtiben? ¿Chucoch woliyet ti t'an yic'ot? 

28Jini x'ixic tsi' cʌyʌ i yuc'um. Tsa' majli ti tejclum. Tsi' sube winicob x'ixicob: 

29La' cu la. Q'uelela winic tsa' bʌ i subeyon pejtel chuqui tac tsac mele ti pejtelel 

q'uin. ¿Mach ba jinic jini Cristo, jini Yajcʌbil bʌ? che'en. 

30Tsa' cajiyob ti loq'uel majlel ti tejclum. Tsa' tiliyob ba'an Jesús. 

31Che' woli' tilelob, jini xcʌnt'añob tsi' subeyob Jesús ti wocol t'an: Maestro, 

cha'len we'el, che'ob. 

32Jesús tsi' subeyob: An c we'el mach bʌ anic mi la' cʌñe', che'en. 

33Jini cha'an jini xcʌnt'añob tsi' subeyob i bʌ: ¿Am ba majch tsi' ch'ʌmbe tilel 

chuqui mi' c'ux? che'ob. 

34Jesús tsi' subeyob: Jiñʌch c we'el che' mic mel chuqui yom c Tat tsa' bʌ i 

chocoyon tilel. Jiñʌch c we'el che' ts'ʌcʌl mic melben i ye'tel. 

35¿Mach ba anic mi la' wʌl: “Anto yom chʌmp'ejl uw cha'an mi' cajel c'ajbal?” 

che'etla. Awilan, mic subeñetla: Letsan la' wut, q'uelela jini cholel. Come 
tiquinix. C'ajolix yom. 

36Jini mu' bʌ i cha'len c'ajbal mi' taj i tojol. Mi' tempan i chobejtʌbal cha'an i 

cuxtʌlel mach bʌ anic mi' jilel. Che' jini junlajal tijicña mi' yubin jini mu' bʌ i 
cha'len pac' yic'ot jini mu' bʌ i cha'len c'ajbal. 

37I' sujm bajche' mi' yʌlob winicob: “Juntiquil mi' cha'len pac', yambʌ mi' cha'len 

c'ajbal”. 

38Tsa'ix c chocoyetla majlel cha'an mi la' c'aj ba' ma'anic tsa' la' cha'le e'tel. 

Yaño' bʌ tsi' cha'leyob e'tel. Jatetla wolix la' c'ajben i ye'tel. Che' tsi' yʌlʌ Jesús. 

39Cabʌl samaritanojob ya' ti Sicar tsi' ñopoyob Jesús cha'an i subal jini x'ixic 

che' bʌ tsi' yʌlʌ: “Jini Winic tsi' subeyon pejtelel chuqui tsac mele ti pejtelel 
q'uin”, che'en. 

40Che' tilemobix samaritanojob ba'an Jesús, tsi' c'ajtibeyob ti wocol t'an cha'an 

mi' jalijel yic'otob. Ya' tsa' cʌle Jesús cha'p'ejl q'uin. 

41An to cabʌlob tsa' bʌ i ñopoyob Jesús cha'an ti' t'an. 

42Tsi' subeyob jini x'ixic: Wʌle mic ñop lojon, mach cha'anic jach tsa' subeyon 

lojon, pero cha'an tsa cubi lojon i t'an ja'el. Cujil lojon ti isujm jiñʌch jini Cristo, 
jini Yajcʌbil bʌ, i yaj Coltaya winicob x'ixicob año' bʌ ti pañimil, che'ob. 

Jesús tsi' lajmesʌbe i yalobil jini am bʌ i ye'tel 
(Mt. 8.5-13; Lc. 7.1-10) 

43Ñumenix cha'p'ejl q'uin tsa' loq'ui Jesús ya'i. Tsa' majli ti Galilea. 

44Come Jesús tsi' yʌlʌ ma'anic mi' c'uxbintel x'alt'an ti' lumal. 

45Che' bʌ tsa' tili Jesús ti Galilea, jini galileojob tsi' pʌyʌyob ochel, come tsi' 

q'ueleyob pejtel i melbal Jesús ti Jerusalén che' woli' q'uiñijel, come tsajniyob 
ja'el i q'uel q'uiñijel. 

46Tsa' cha' tili Jesús ti Caná ti Galilea, ya' ba' tsi' pʌntesa ja' ti vino. Ya' ti 

Capernaum an juntiquil winic am bʌ i ye'tel. C'am i yalobil jini winic. 

47Che' bʌ tsi' yubi loq'uem Jesús ti Judea woli' tilel ti Galilea, tsa' majli ba'an 

Jesús. Tsi' c'ajtibe ti wocol t'an cha'an mi' tilel i lajmesan i yalobil, come yomix 
chʌmel. 

48Jesús tsi' sube: Mi ma'anic mi la' q'uel i yejtal c p'ʌtʌlel, ma'anic mi caj la' ñop, 

che'en. 

49Jini am bʌ i ye'tel tsi' sube: C Yum, conla ti ora ame chʌmic calobil, che'en. 

50Jesús tsi' sube: Sujtenix. Cha' c'oq'uix a walobil, che'en. Jini winic tsi' ñopbe i 

t'an Jesús. Tsa' sujti majlel. 

51Che' woli ti sujtel, tsa' tili i tajob i winicob ti bij. Tsi' subeyob cha' c'oq'uix i 

yalobil. 

52Jini am bʌ i ye'tel tsi' c'ajtibeyob baqui ora tsa' caji ti c'oc'an. Tsi' subeyob: 

Ac'bi che' ts'ita' ñumen ti xinq'uiñil, tsa' lajmi jini c'ajc, che'ob. 

53Tsa' caji i ña'tan i tat cha'an tsa' c'oc'a i yalobil ti jini jach bʌ ora che' bʌ tsi' 

sube Jesús: “Cha' cuxul a walobil”. Tsi' ñopo Jesús jini winic yic'ot pejtelel año' 
bʌ ti' yotot. 

54Jiñʌch i cha'yajlel i yejtal i p'ʌtʌlel Jesús tsa' bʌ i pʌsʌ ti Galilea che' loq'uemix 

ti Judea. 

 Juan 5 

Jesús tsi' lajmesa xc'amʌjel ti' t'ejl ts'ʌmibʌl 

1Ti wi'il tsa' caji i melob q'uin judíojob. Jesús tsa' letsi majlel ti Jerusalén. 

2Lʌc'ʌl ti' yochib tiñʌme' ti Jerusalén an ts'ʌmibʌl i c'aba' Betesda ti' t'an 

hebreojob. An jo'p'ejl corredor ti' joytilel ts'ʌmibʌl. 

3Ya' ñololob cabʌl xc'amʌjelob, xpots'ob yic'ot mach bʌ weñobic i yoc, yic'ot jini 

tiquin bʌ i c'ʌb. Woli' pijtañob i ñijcʌntel ja'. 

4Come i tilel mi' jubel ochel ángel ti ts'ʌmibʌl cha'an mi' ñijcan ja'. Maqui ñaxan 

mi' yochel che' mi' yujtel i ñijcan, mi' lajmel pejtelel i chʌmel. 

5Ya'an juntiquil winic am bʌ i c'amʌjel waxʌclujump'ejl i cha'c'al (38) jab. 

6Jesús tsi' q'uele jini xc'amʌjel. Tsi' ña'ta anix cabʌl ora ya' ñolol. Tsi' sube: ¿A 

wom ba ma' c'oc'an? che'en. 

7Jini xc'amʌjel tsi' sube: C Yum, ma'anic majch mi' yotsañon ti ts'ʌmibʌl che' 

ñijcʌbil ja'. Che' woli to c ñochtan ja', mi' bʌc' ochel yambʌ, che'en. 

8Jesús tsi' sube: Ch'ojyen, q'ueche a wʌyib, cha'len xʌmbal, che'en. 

9Ti ora jini winic tsa' c'oq'uesʌnti. Tsi' q'ueche i wʌyib. Tsi' cha'le xʌmbal. Jiñʌch 

jini q'uin che' mi' c'ajob i yo judíojob. 

10Jini cha'an jini judíojob tsi' subeyob jini tsa' bʌ lajmesʌnti: Jiñʌch i q'uiñilel c'aj 

o. Tic'bil ti mandar cha'an ma' q'uech majlel a wʌyib, che'ob. 

11Tsi' jac'beyob: Jini winic tsa' bʌ i c'oq'uesayon tsi' subeyon: “Q'ueche a wʌyib, 

cha'len xʌmbal”. Che' tsi' subeyon, che'en. 

12Tsi' c'ajtibeyob: ¿Majqui jini winic tsa' bʌ i subeyet: “Q'ueche a wʌyib, cha'len 

xʌmbal”? che'ob. 

13Jini tsa' bʌ lajmesʌnti mach yujilic majqui, come Jesús tsi' tʌts'ʌ i bʌ ba' 

tempʌbilob winicob x'ixicob. 

14Ti wi'il Jesús tsi' taja jini winic ti Templo. Tsi' sube: Awilan, c'oq'uetix. Mach a 

chʌn cha'len mulil ame mi' cha' tajet ñumen wocol bʌ, che'en. 

15Tsa' majli jini winic. Tsi' sube judíojob cha'an jiñʌch Jesús tsa' bʌ i c'oq'uesa. 

16Jini cha'an jini judíojob tsi' tic'layob Jesús. Yomob i tsʌnsan, come tsi' cha'le 

lajmesaya ti' q'uiñilel c'aj o. 

17Jesús tsi' subeyob: C'ʌlʌl wʌle mi' cha'len e'tel c Tat. Joñon ja'el mic cha'len 

e'tel, che'en. 

18Jini cha'an judíojob ñumen cabʌl tsa' caji i ña'tañob i tsʌnsan Jesús, come 

mach cojic jach tsi' ñusa i q'uiñilel c'aj o Jesús, pero tsi' pejca Dios ti' tat ja'el. 
Che' jini tsi' laji i bʌ bajche' Dios. 

I ye'tel i Yalobil Dios 

19Jesús tsa' caji i subeñob: Isujm, isujm mic subeñetla: Ma'anic chuqui mi mejlel 

i bajñel mel i Yalobil Dios. Mi' q'uel chuqui tac woli' mel i Tat, jiñʌch chuqui mi' 
mel ja'el. Pejtelel chuqui tac mi' mel i Tat, mi' mel i Yalobil. 

20Come c Tat mi' c'uxbin i Yalobil. Mi' pʌsbeñon pejtelel chuqui tac mi' mel. Mu' 

to caj i pʌsbeñon ñumen ñuc bʌ i ye'tel cha'an mi' toj sajtel la' pusic'al. 

21Come che' bajche' mi' tech ch'ojyel Dios jini chʌmeño' bʌ, che' bajche' mi' 

yʌq'ueñob i cuxtʌlel, che' ja'el i Yalobil mi' yʌq'uen i cuxtʌlel majqui yom i 
yʌq'uen. 

22C Tat ma'anic mi' mel winicob. Tsi' yʌq'ue i Yalobil i p'ʌtʌlel ti meloñel cha'an 

mi' melob, 

23cha'an mi' q'uelob ti ñuc i Yalobil Dios pejtel winicob x'ixicob che' bajche' mi' 

q'uelob ti ñuc c Tat. Jini mach bʌ anic mi' q'uel ti ñuc i Yalobil Dios mach ñuquic 
mi' q'uel c Tat tsa' bʌ i chocoyon tilel. 

24Isujm, isujm mic subeñetla: Jini mu' bʌ i yubin c t'an, mu' bʌ i ñop jini tsa' bʌ i 

chocoyon tilel, anix i cuxtʌlel mach bʌ anic mi' jilel. Ma'anic mi' yʌjq'uel ti tojmulil, 
come mach chʌn chʌmenix. Tsa'ix aq'uenti i cuxtʌlel. 

25Isujm, isujm mic subeñetla: Tal i yorajlel, i yorajlelix wʌle, che' mi caj i 

yubibeñob i t'an i Yalobil Dios jini chʌmeño' bʌ. Pejtelel mu' bʌ i yubiñob mi caj 
i yʌq'uentelob i cuxtʌlel. 

26Come an i p'ʌtʌlel c Tat cha'an mi' yʌq'ueñob i cuxtʌlel. Che' ja'el tsi' yʌq'ue i 

p'ʌtʌlel i Yalobil cha'an mi' yʌq'ueñob i cuxtʌlel. 

27Dios tsi' yʌq'ue ja'el i p'ʌtʌlel ti meloñel come i Yalobilʌch Winic. 

28Mach yomic mi' toj sajtel la' pusic'al cha'an jini c t'an, come tal i yorajlel che' 

mi caj i yubibeñob i t'an i Yalobil Winic jini año' bʌ ti mucoñibʌl. 

29Jini tsa' bʌ i cha'leyob chuqui wen mi caj i ch'ojyelob loq'uel ti mucoñibʌl 

cha'an mi' yochelob ti' cuxtʌlel. Jini tsa' bʌ i cha'leyob jontolil mi caj i ch'ojyelob 
loq'uel ti mucoñibʌl cha'an mi' yochelob ti tojmulil. 

An testigo mu' bʌ i yʌc' ti cʌjñel Jesús 

30Tic bajñelil ma'anic chuqui mi mejlel c mel. Che' bajche' mi cubin, che'i mic 

cha'len meloñel. Tojʌch c meloñel, come ma'anic mic mel chuqui com tic 
bajñelil. Mic mel chuqui yom c Tat tsa' bʌ i chocoyon tilel. 

31Mi tsac bajñel subu c bʌ, mach isujmic c t'an. 

32An yambʌ mu' bʌ i yʌc'on ti cʌjñel. Cujil isujm i t'an jini mu' bʌ i yʌc'on ti cʌjñel. 

33Jatetla tsa' la' choco majlel winicob ba'an Juan. Tsi' yʌc'ʌyon ti cʌjñel. 

34Mach comic j coltʌntel ti winicob. Cojach cha'an mi la' coltʌntel mic subeñetla. 

35Lajalʌch Juan bajche' jump'ejl c'ajc woli bʌ ti lejmel mu' bʌ i yʌc' i sʌclel. Poj 

tijicñayetla che' bʌ tsa' la' q'uele i sʌclel. 

36Anto yan tac bʌ mu' bʌ i yʌc'on ti cʌjñel. Ñumen ñuc jini bajche' i t'an Juan. 

Jiñʌch que'tel tsa' bʌ i yʌq'ueyon c Tat cha'an mic mel ti ts'ʌcʌl. Jini que'tel mu' 
bʌ c cha'len, mi' yʌc'on ti cʌjñel cha'an mi la' ña'tan tsi' chocoyon tilel c Tat. 

37C Tat ja'el tsa' bʌ i chocoyon tilel tsa'ix i yʌc'ʌyon ti cʌjñel. Jatetla ma'anic tsa' 

la' wis ubibe i t'an ti pejtelel ora. Ma'anic tsa' la' q'uele bajche' yilal Dios. 

38Ma'anic mi' yajñel i t'an ti la' pusic'al, come ma'anic mi la' ñopon anquese 

chocbilon tilel i cha'an. 

39Cabʌl woli la' lon q'uel i Ts'ijbujel Dios, come ya' mi la' ña'tan la' taj la' cuxtʌlel 

mach bʌ anic mi' jilel. Pero wen q'uelela come jiñʌch mu' bʌ i yʌc'on ti cʌjñel. 

40Jatetla mach la' womic la' tilel ba' añon cha'an mi la' taj la' cuxtʌlel. 

41Mach ti winiquic ch'oyol c ñuclel. 

42Mij cʌñetla. Ma'anic mi la' c'uxbin Dios ti la' pusic'al. 

43Joñon tsa' tiliyon ti' c'aba' c Tat. Ma'anic mi la' ñopon. Mi tsa' tili yambʌ tij 

c'aba', jini mi caj la' ñop. 

44¿Bajche' mi mejlel la' ñop? Mi la' taj la' ñuclel ti winicob. Ma'anic mi la' sajcan 

la' ñuclel ch'oyol bʌ ti jini cojach bʌ Dios. 

45Mach mi la' wʌl ti la' pusic'al mi joñon mi caj c sub la' mul ti' tojlel c Tat. Jini 

Moisés, mu' bʌ la' ñop, jiñʌch mu' bʌ caj i sub la' mul. 

46Tsa'ic la' ñopo Moisés, tsa' la' ñopoyon ja'el, come tsi' tajayon ti t'an ti' 

ts'ijbujel. 

47Mi ma'anic mi la' ñop chuqui tsi' ts'ijba Moisés, ¿bajche' mi caj la' ñop c t'an? 

Che' tsi' yʌlʌ Jesús. 

 Juan 6 

Tsa' we'sʌntiyob jo'p'ejl mil 
(Mt. 14.13-21; Mr. 6.30-44; Lc. 9.10-17) 

1Ti wi'il Jesús tsa' c'axi ti Galilea ñajb, i c'aba' ja'el Tiberias. 

2Cabʌlob tsi' tsajcayob majlel Jesús, come tsi' q'ueleyob i yejtal i p'ʌtʌlel tsa' bʌ 

i pʌsʌ ti xc'amʌjelob. 

3Jesús tsa' letsi majlel ti wits. Ya'i tsa' buchle yic'ot xcʌnt'añob i cha'an. 

4Lʌc'ʌlix i q'uiñilel jini Pascua mu' bʌ i melob judíojob. 

5Jesús tsi' ts'ita' letsa i wut. Tsi' q'uele cabʌl winicob x'ixicob woli bʌ i tilelob 

ba'an. Jesús tsi' sube Felipe: ¿Baqui mi mejlel lac mʌn waj cha'an mi' c'uxob? 
che'en. 

6Tsi' sube jini t'an cha'an yom i q'uelben i pusic'al Felipe, come yujil Jesús ti' 

bajñelil chuqui yom i mel. 

7Felipe tsi' jac'be: Mach jasʌlic lujunc'al denario cha'an mic mʌn lojon waj cha'an 

mi' ts'ita' c'uxob ti jujuntiquil, che'en. 

8Juntiquil xcʌnt'an i c'aba' Andrés, i yijts'in Simón Pedro, tsi' sube: 

9Wʌ'an juntiquil ch'iton am bʌ i cha'an jo'q'uejl waj melbil bʌ ti cebada yic'ot 

cha'cojt chʌy. ¿Jasʌl ba che' cabʌlonla? che'en. 

10Jesús tsi' sube: Subenla buchtʌl winicob x'ixicob, che'en. Ya'an jam. Tsa' 

buchleyob ti pejtelelob. Añob che' bajche' jo'p'ejl mil winicob. 

11Jesús tsi' ch'ʌmʌ jini waj. Che' bʌ tsi' sube wocolix i yʌl Dios, tsi' xet'e. Tsi' 

yʌq'ueyob xcʌnt'añob. Jini xcʌnt'añob tsi' pucbeyob jini buchulo' bʌ. Che' ja'el 
jini chʌy. Tsi' c'uxuyob bajche' c'amel yomob. 

12Che' ñajobix, Jesús tsi' sube xcʌnt'añob i cha'an: Laj tempanla i xujt'il tac tsa' 

bʌ colobaji cha'an ma'anic mi' sajtel mi ts'ita'ic. 

13Jini cha'an tsi' tempayob. Tsi' bujt'esayob lajchʌmp'ejl chiquib i xujt'il tac jini 

jo'q'uejl waj tsa' bʌ colobaji che' bʌ tsa' ujti i c'uxob. 

14Jini winicob tsa' bʌ i q'ueleyob i yejtal i p'ʌtʌlel tsa' bʌ i pʌsʌ Jesús, tsi' yʌlʌyob: 

Isujm jiñʌch jini x'alt'an mu' bʌ i tilel ti pañimil, che'ob. 

15Che' bʌ tsi' ña'ta Jesús woli' tilel i chucob ti wersa cha'an mi' yotsañob ti rey, 

tsa' cha' majli ti wits ti' bajñel. 

Tsi' cha'le xʌmbal Jesús ti pam ñajb 
(Mt. 14.22-27; Mr. 6.45-52) 

16Che' wolix i yic'an, tsa' jubiyob majlel xcʌnt'añob i cha'an c'ʌlʌl ti ñajb. 

17Tsa' ochiyob ti barco. Tsa' ñumiyob ti colem ñajb cha'an yomob majlel ti 

Capernaum. Che' iq'uix, maxto tilemic Jesús ba' añob. 

18Tsa' caji i cabʌl ñijcan i bʌ ñajb come cabʌl ic' tsi' wec'ula ja'. 

19Che' bʌ tsa'ix i ñijcayob majlel barco tic'ʌl mi jump'ejl legua, jini xcʌnt'añob tsi' 

q'ueleyob Jesús. Woli' cha'len xʌmbal ti pam ja'. Wolix i ñochtan tilel barco. Tsi' 
cha'leyob bʌq'uen. 

20Jesús tsi' subeyob: Joñoñʌch. Mach la' cha'len bʌq'uen, che'en. 

21Jini cha'an tijicñayob xcʌnt'añob tsi' pʌyʌyob ochel ti barco. Ti ora tsa' c'oti 

barco ti lum ba' yomob majlel. 

Winicob x'ixicob tsi' sajcayob Jesús 

22Ti yijc'ʌlal ya' to an winicob x'ixicob ti junwejl colem ñajb ba' tsi' c'uxuyob waj. 

Yujilob an jump'ejl jach barco ba' tsa' bajñel ochiyob jini xcʌnt'añob, come 
ma'anic tsa' ochi Jesús yic'otob. I bajñelob jach tsa' majliyob xcʌnt'añob. 

23Tsa' tili barco tac ch'oyol bʌ ti Tiberias, lʌc'ʌl ba' tsi' c'uxuyob waj che' bʌ tsa' 

ujti i suben wocolix i yʌlʌ lac Yum. 

24Che' bʌ tsi' q'ueleyob winicob mach ya'ic an Jesús, mach ya'ic añob 

xcʌnt'añob i cha'an ja'el, tsa' ochiyob ti barco tac. Tsa' tiliyob ti Capernaum 
cha'an mi' sajcañob Jesús. 

Jesús jini Waj mu' bʌ i yʌq'ueñonla laj cuxtʌlel 

25Che' bʌ tsi' tajayob Jesús ti junwejl colem ñajb, tsi' c'ajtibeyob: Maestro, 

¿baqui ora tsa' juliyet wʌ'i? che'ob. 

26Jesús tsi' jac'beyob: Isujm, isujm mic subeñetla, mi la' sajcañon cha'an jach 

tsa' ñaj'ayetla ti waj, mach cha'anic tsa' la' q'uele i yejtal c p'ʌtʌlel. 

27Mach mi la' cha'len e'tel cha'an jini we'elʌl mu' bʌ i jilel. Cha'lenla e'tel cha'an 

jini we'elʌl mu' bʌ i jalijel cha'an mi la' taj la' cuxtʌlel mach bʌ anic mi' jilel. I 
Yalobil Winic mi caj i yʌq'ueñetla jini we'elʌl, come Dios c Tat tsa'ix i yʌq'ueyon 
c p'ʌtʌlel cha'an ili e'tel. Che' tsi' yʌlʌ Jesús. 

28Jini tempʌbilo' bʌ tsi' c'ajtibeyob: ¿Chuqui yom mic cha'len lojon cha'an mic 

mel lojon i ye'tel Dios? che'ob. 

29Jesús tsi' jac'beyob: Jiñʌch i ye'tel Dios, che' mi la' ñop i Yalobil tsa' bʌ i choco 

tilel, che'en. 

30Tsi' c'ajtibeyob: ¿Chuqui i yejtal a p'ʌtʌlel ma' pʌs cha'an mij q'uel lojon, cha'an 

mic ñopet lojon? ¿Chuqui a we'tel mu' bʌ a cha'len? 

31Lac ñojte'el tsi' c'uxuyob maná ti colem bʌ i tiquiñal lum che' bajche' ts'ijbubil: 

“Dios tsi' yʌq'ueyob waj ch'oyol bʌ ti panchan cha'an mi' c'uxob”, che'ob. 

32Jesús tsi' subeyob: Isujm, isujm mic subeñetla: Jini tsa' bʌ i yʌq'ueyetla jini 

waj ch'oyol bʌ ti panchan mach jinic Moisés. C Tat mi' yʌq'ueñetla jini isujm bʌ 
waj ch'oyol bʌ ti panchan. 

33Come jini Waj ch'oyol bʌ ti Dios, jiñʌch tsa' bʌ jubi tilel ti panchan mu' bʌ i 

yʌq'ueñob i cuxtʌlel jini año' bʌ ti pañimil, che'en Jesús. 



1739 

 

Chol de Tumbalá Bible 
© Bible Society of Mexico. 

  
 

 

34Tsi' subeyob: C Yum, aq'ueñon lojon jini waj ti pejtelel ora, che'ob. 

35Jesús tsi' subeyob: Joñon Wajon mu' bʌ i yʌq'ueñetla la' cuxtʌlel. Jini mu' bʌ 

i tsajcañon ma'anic ba' ora mi caj i yubin wi'ñal. Jini mu' bʌ i ñopon ma'anic ba' 
ora mi caj i tiquin i ti'. 

36Pero jatetla, che' bajche' tsac subeyetla, ma'anic mi la' ñopon anquese tsa' la' 

q'ueleyon. 

37Pejtelel winicob x'ixicob mu' bʌ i yʌq'ueñon c Tat mi caj i tilelob ba' añon. 

Majqui jach mi' tilel ma'anic mi caj c choc sujtel. 

38Come tsa' jubiyon tilel ti panchan cha'an mic mel chuqui yom c Tat tsa' bʌ i 

chocoyon tilel. Ma'anic tsa' tili c mel chuqui com tic bajñel pusic'al. 

39Jiñʌch chuqui yom c Tat tsa' bʌ i chocoyon tilel. Yom mic techob ch'ojyel ti jini 

cojix bʌ q'uin pejtelel winicob x'ixicob tsa' bʌ i yʌq'ueyon Dios. Mach yomic mi' 
sajtel mi juntiquilic. 

40Jiñʌch chuqui yom c Tat tsa' bʌ i chocoyon tilel. Yom mi' tajob i cuxtʌlel mach 

bʌ anic mi' jilel pejtelel mu' bʌ i q'uelob i Yalobil, mu' bʌ i ñopob. Joñon mi caj c 
techob ch'ojyel ti jini cojix bʌ q'uin, che'en Jesús. 

41Jini judíojob tsa' cajiyob ti wulwul a'leya come tsi' yʌlʌ Jesús: “Joñon jini Wajon 

tsa' bʌ jubi tilel ti panchan”. 

42Tsi' yʌlʌyob: ¿Mach ba jinic Jesús? ¿Mach ba i yalobilic José? Cʌmbil lac 

cha'an i tat i ña'. ¿Bajche' mi' yʌl: “Tsa' jubiyon tilel ti panchan”? che'ob. 

43Jini cha'an Jesús tsi' jac'beyob: Cʌyʌx la' pejcan la' bʌ ti wulwul a'leya. 

44Ma'anic majch mi mejlel i tilel ba' añon, jini jach mu' bʌ i wersa pʌjyel tilel 

cha'an c Tat tsa' bʌ i chocoyon tilel. Joñon mi caj c tech ch'ojyel ti jini cojix bʌ 
q'uin mu' bʌ caj i tilel. 

45Ts'ijbubil ti' jun x'alt'añob: “Dios mi caj i cʌntesan pejtelel winicob x'ixicob”. 

Che'ʌch ts'ijbubil. Che' jini mi' tilelob ba' añon pejtel tsa' bʌ i yubibeyob i t'an c 
Tat, tsa' bʌ i ñopbeyob i cʌntesʌbal. 

46Ma'anic majch tsi' q'uele c Tat mi juntiquilic, jini jach jini ch'oyol bʌ ti Dios. Jini 

tsa'ix i q'uele c Tat. 

47Isujm, isujm mic subeñetla, jini mu' bʌ i ñopon, anix i cuxtʌlel mach bʌ anic 

mi' jilel. 

48Joñon jini Wajon mu' bʌ cʌq'ueñetla la' cuxtʌlel. 

49La' ñojte'el tsi' c'uxuyob maná ti jochol bʌ lum pero tsa' chʌmiyob. 

50Yambʌyʌch jini Waj mu' bʌ i jubel tilel ti panchan cha'an mi' c'uxob winicob 

x'ixicob cha'an ma'anic mi' chʌmel majqui jach mi' c'ux. 

51Joñon cuxul bʌ Wajon tsa' bʌ jubiyon tilel ti panchan. Mi an majqui mi' c'ux jini 

Waj, chʌn cuxul ti pejtelel ora. Jini Waj mu' bʌ cʌc' jiñʌch c bʌc'tal mu' bʌ cʌc' 
cha'an i cuxtʌlel jini año' bʌ ti pañimil. Che' tsi' yʌlʌ Jesús. 

52Jini cha'an judíojob cʌlʌx jax tsi' pejcayob i bʌ. Tsi' yʌlʌyob: ¿Bajche' mi mejlel 

i yʌq'ueñonla i bʌc'tal cha'an mi laj c'ux? che'ob. 

53Jesús tsi' subeyob: Isujm, isujm mic subeñetla, mi ma'anic mi la' c'uxben i 

bʌc'tal i Yalobil Winic, mi ma'anic mi la' jap i ch'ich'el, ma'anic la' cuxtʌlel. 

54Jini mu' bʌ i c'ux c bʌc'tal, mu' bʌ i jap c ch'ich'el anix i cuxtʌlel mach bʌ anic 

mi' jilel. Joñon mi caj c tech ch'ojyel ti jini cojix bʌ q'uin. 

55Come c bʌc'tal jiñʌch mero we'elʌl, c ch'ich'el jiñʌch mero japbil bʌ. 

56Jini mu' bʌ i c'ux c bʌc'tal, mu' bʌ i jap c ch'ich'el, mi' yajñel ti joñon. Joñon 

ja'el mi cajñel ti' pusic'al. 

57Che' bajche' cuxul c Tat tsa' bʌ i chocoyon tilel, che' bajche' an j cuxtʌlel tic 

Tat, che' ja'el jini mu' bʌ i c'uxon mi caj i taj i cuxtʌlel ti joñon. 

58Jiñʌch Waj tsa' bʌ jubi tilel ti panchan. Mach che'ic jini maná tsa' bʌ i c'uxuyob 

la' ñojte'el tsa' bʌ chʌmiyob. Jini mu' bʌ i c'uxob jini Waj mu' bʌ cʌq'ueñob, chʌn 
cuxul mi' yajñelob ti pejtelel ora, che'en. 

59Che'ʌch tsi' cha'le cʌntesa Jesús ti sinagoga ya' ti Capernaum. 

T'an cha'an laj cuxtʌlel mach bʌ anic mi' jilel 

60Cabʌl xcʌnt'añob i cha'an, che' bʌ tsi' yubiyob jini t'an, tsi' yʌlʌyob: Leco i 

cʌntesʌbal. ¿Majqui mi mejlel i chʌn ubin? che'ob. 

61Yujil Jesús ti' bajñelil woliyob ti wulwul t'an xcʌnt'añob i cha'an cha'an i 

cʌntesa. Tsi' c'ajtibeyob: ¿Tile bixel jax ba la' pusic'al cha'an c t'an? 

62¿Chuqui mi caj la' wʌl, che' jini, mi tsa' la' q'uele i Yalobil Winic che' mi' letsel 

majlel ya' ba' tsa' chumle ti ñaxan? 

63Jini Espíritu mi' yʌq'ueñonla laj cuxtʌlel. Lac bʌc'tal ma'anic chuqui mi' 

yʌq'ueñonla. Jini c t'an tsa' bʌ c subeyetla i cha'añʌch la' ch'ujlel. Mi' yʌq'ueñetla 
la' cuxtʌlel. 

64Lamitaletla ma'anic mi la' ñopon, che'en. Come c'ʌlʌl ti' cajibal yujil Jesús jini 

mach bʌ anic tsi' ñopoyob. Yujil majqui mi caj i yʌc' ti' c'ʌb i contra. 

65Tsi' yʌlʌ: Jini cha'an tsac subeyetla, ma'anic majch mi mejlel i tilel ba' añon mi 

ma'anic tsa' aq'uenti i p'ʌtʌlel tic Tat, che'en. 

66Cabʌl xcʌnt'añob i cha'an tsa' caji i tʌts'ob i bʌ. Ma'anix tsi' chʌn cha'leyob 

xʌmbal yic'ot Jesús. 

67Jesús tsi' c'ajtibeyob jini lajchʌntiquil: ¿Jatetla la' wom ba la' cʌyon ja'el? 

che'en. 

68Simón Pedro tsi' jac'ʌ: C Yum, ¿am ba yambʌ mu' bʌ mejlel i coltañon lojon? 

Ma'anic. Come jatet jach ma' sub jini t'an cha'an mic taj lojon j cuxtʌlel mach bʌ 
anic mi' jilel. 

69Mic ñopet lojon. Cujil lojon jatetʌch jini Ch'ujul bʌ tilem bʌ ti Dios, che'en 

Pedro. 

70Jesús tsi' jac'be: ¿Mach ba tsa'ic c yajcayetla? Lajchʌntiquiletla. Juntiquil i 

cha'añʌch xiba, che'en. 

71Jesús tsi' taja ti t'an Judas Iscariote, i yalobil Simón. Come jiñʌch Judas tsa' 

bʌ i yʌc'ʌ Jesús ti' c'ʌb i contra. Jini Judas i pi'ʌlʌch jini junlujuntiquil. 

 Juan 7 

I yijts'iñob Jesús ma'anic tsi' ñopoyob 

1Ti wi'il Jesús tsa' caji ti xʌmbal ti Galilea. Tsi' cʌyʌ i xʌmbal ti Judea, come 

judíojob woli' ña'tañob i chuc cha'an mi' tsʌnsañob. 

2Lʌc'ʌlix i yorajlel che' mi' melob q'uin judíojob che' mi' melob lejchempat tac. 

3Jini cha'an i yijts'iñob Jesús tsi' subeyob: Loq'uen wʌ'i. Cucux ti Judea cha'an 

mi' q'uelob a melbal xcʌnt'añob a cha'an. 

4Ma'anic majch mi' cha'len i ye'tel ti mucul che' yom i yʌc' i bʌ ti cʌjñel. Mi wolix 

a mel ili e'tel, pʌsʌ a bʌ ti' wut jini año' bʌ ti pañimil, che'ob. 

5Come i yijts'iñob ja'el ma'anic tsi' ñopoyob. 

6Jesús tsi' subeyob: Maxto c'otemic i yorajlel cha'an mic majlel. Jatetla ti pejtelel 

ora mi la' mel bajche' jach la' wom. 

7Winicob x'ixicob i cha'año bʌ pañimil mach mejlic i ts'a'leñetla. Mi' ts'a'leñoñob 

come mic tsictesʌbeñob jontol bʌ i melbal. 

8Jatetla cucuxla ti letsel ba' woli' melob q'uin. Joñon maxto anic mic letsel majlel 

come maxto i yorajlelic, che'en Jesús. 

9Che' bʌ tsa' ujti i yʌl jini t'an, tsa' cʌle Jesús ti Galilea. 

Tsa' majli Jesús ba' woli' melob q'uin 

10Che' majlemobix i yijts'iñob, tsa' letsi majlel Jesús ja'el ba' woli' melob q'uin. 

Mucul jach tsa' majli. Ma'anic tsi' pʌsʌ i bʌ. 

11Judíojob tsi' sajcayob Jesús ba' woli' melob q'uin. Tsi' c'ajtibeyob i bʌ: ¿Baqui 

an jini Jesús? che'ob. 

12Cabʌl tsi' cha'leyob wulwul t'an cha'an Jesús, come cabʌl tsi' yʌlʌyob: Uts'at i 

pusic'al, che'ob. Yaño' bʌ tsi' yʌlʌyob: Mach uts'atic, come woli' soc winicob 
x'ixicob, che'ob. 

13Mucul jach tsi' tajayob ti t'an Jesús come tsi' bʌc'ñayob judíojob. 

14Che' ojlil to jini q'uiñijel, tsa' letsi majlel Jesús ti Templo. Tsa' caji ti cʌntesa. 

15Tsa' toj sajtiyob i pusic'al judíojob. Tsi' yʌlʌyob: ¿Bajche' tsi' ñopo jun jini winic 

che' mach cabʌlic tsa' cʌntesʌnti? che'ob. 

16Jesús tsi' jac'beyob: Jini j cʌntesʌbal mach c cha'anic. I cha'añʌch c Tat tsa' 

bʌ i chocoyon tilel. 

17Majqui jach yom i mel chuqui yom c Tat, mi caj i ña'tan mi ch'oyol j cʌntesʌbal 

ti Dios, o mi ch'oyol tic bajñel pusic'al. 

18Jini mu' bʌ i cha'len t'an ch'oyol bʌ ti' bajñel pusic'al mi' sʌclan i bajñel ñuclel. 

Jini mu' bʌ i tsictesan i ñuclel c Tat tsa' bʌ i chocoyon tilel, jiñʌch isujm bʌ. 
Ma'anic chuqui mach tojic ti' pusic'al. 

19¿Mach ba anic tsi' yʌq'ueyetla mandar Moisés? Pero ma'anic mi la' jac' jini 

mandar mi juntiquileticla. ¿Chucoch la' wom la' tsʌnsañon? Che' tsi' yʌlʌ Jesús. 

20Tsi' jac'beyob: An a xibʌjlel. ¿Majqui yom i tsʌnsañet? che'ob. 

21Jesús tsi' yʌlʌ: Tsa'ix c cha'le junchajp que'tel. Mi' toj sajtel la' pusic'al ti la' 

pejtelel. 

22Isujm, Moisés tsi' yʌq'ueyetla tsep pʌchʌlel. Mach ch'oyolic ti Moisés, ch'oyol 

ti la' ñojte'el. Mi la' wʌc' tsep pʌchʌlel ti' q'uiñilel c'aj o. 

23Mi uts'at mi' tsepbentel i pʌchʌlel winic ti' q'uiñilel c'aj o cha'an ma'anic mi' 

ñusʌntel i mandar Moisés, ¿chucoch mi la' mich'leñon cha'an tsac lajmesa winic 
ti pejtelel i chʌmel ti' q'uiñilel c'aj o? 

24Mach mi la' lon ña'tan woli la' cʌmbeñob i pusic'al la' pi'ʌlob cha'an chuqui 

jach mi la' q'uel. Ña'tanla ti toj chuqui mi la' ña'tan, che'en. 

¿Mach ba jinic Cristo? 

25Ya' añob ti Jerusalén winicob tsa' bʌ i yʌlʌyob: ¿Mach ba jinic Jesús? ¿Mach 

ba yomobic i tsʌnsan Jesús jini judíojob? 

26Awilan, ya' woli ti t'an Jesús ti' wut pejtelel winicob. Ma'anic chuqui mi' 

subeñob. Tic'ʌl woli' yʌlob jini yumʌlob jiñʌch Cristo ti isujm. 

27Pero la cujil baqui ch'oyol jini winic. Che' mi' tilel jini mero Cristo ma'anic 

majqui yujil baqui ch'oyol, che'ob. 

28C'am tsa' caji ti t'an Jesús ti Templo. Tsi' cha'le cʌntesa. Tsi' yʌlʌ: Mi woli la' 

cʌñon, la' wujil ja'el baqui ch'oyolon. Ma'anic tsac bajñel ña'ta tilel. Jini tsa' bʌ i 
chocoyon tilel isujm Diosʌch. Pero ma'anic mi la' cʌn. 

29Joñon mij cʌn come ch'oyolon ya' ba'an. Tsi' chocoyon tilel, che'en. 

30Jini cha'an tsi' ña'tayob i ñup' Jesús. Ma'anic majch tsi' chucu come maxto 

c'otemic i yorajlel. 



1743 

 

Chol de Tumbalá Bible 
© Bible Society of Mexico. 

  
 

 

31Cabʌl winicob x'ixicob tsi' ñopoyob. Tsi' yʌlʌyob: Jini mero Cristo mu' bʌ i tilel, 

¿mejl ba i pʌs ñumen ñuc bʌ i yejtal i p'ʌtʌlel bajche' tsi' pʌsʌ Jesús? che'ob. 

Tsi' chocoyob tilel i winicob cha'an mi' ñup'ob Jesús 

32Fariseojob tsi' yubiyob jini t'an tsa' bʌ i yʌlʌyob winicob. Jini cha'an jini ñuc bʌ 

motomajob yic'ot fariseojob tsi' chocoyob tilel i winicob cha'an mi' ñup'ob Jesús. 

33Jesús tsi' yʌlʌ: Jumuc' jax wʌ' añon la' wic'ot. Mic cha' majlel ya' ba'an jini tsa' 

bʌ i chocoyon tilel. 

34Mi caj la' sajcañon, ma'anic mi caj la' tajon. Ya' ba' mic majlel, ma'anic mi 

mejlel la' c'otel, che'en Jesús. 

35Jini cha'an jini judíojob tsi' subeyob i bʌ: ¿Baqui sami jini winic ba' ma'anic mi 

caj lac taj, mi' yʌl? ¿Mu' ba caj i majlel ba'an lac pi'ʌlob ti' lumal griegojob cha'an 
mi' cʌntesan griegojob? 

36¿Chuqui i sujmlel jini t'an tsa' bʌ i yʌlʌ Jesús?: “Mi caj la' sʌclañon, ma'anic 

mi caj la' tajon. Ya' ba' mic majlel, ma'anic mi mejlel la' c'otel”, che'ob. 

Cuxul bʌ ja' 

37Che' ti' xojt'ibal q'uin, ti jini ñuc bʌ q'uin, Jesús tsa' wa'le. C'am tsi' cha'le t'an. 

Tsi' yʌlʌ: Mi an majqui an i tiquin ti', la' ba' añon, la' i jap. 

38Jini mu' bʌ i ñopon, che' bajche' mi' yʌl i Ts'ijbujel Dios, on mi' caj ti wʌjlel 

loq'uel cuxul bʌ ja' ti' pusic'al, che'en. 

39(Jini ja' jiñʌch jini Espíritu mu' bʌ caj i yʌq'uentelob jini mu' bʌ i ñopob, come 

maxto anic tsa' aq'uentiyob Ch'ujul bʌ Espíritu, come maxto anic tsa' aq'uenti i 
ñuclel Jesús.) 

Cha'chajp tsa' cajiyob ti t'an winicob 

40Cabʌl winicob che' bʌ tsi' yubibeyob i t'an, tsi' yʌlʌyob: Isujm, jiñʌch jini x'alt'an, 

che'ob. 

41Yaño' bʌ tsi' yʌlʌyob: Jiñʌch jini Cristo, jini Yajcʌbil bʌ, che'ob. Yaño' bʌ tsi' 

yʌlʌyob: ¿Ch'oyol ba jini Cristo ti Galilea? 

42¿Mach ba anic tsi' yʌlʌ i Ts'ijbujel Dios tal jini Cristo ti' p'olbal David ya' ti 

Belén, jini tejclum ba' tsa' ajni David? che'ob. 

43Che' jini, cha'chajp tsa' cajiyob ti' t'an cha'an Jesús. 

44Lamital yomob i chuc pero ma'anic majch tsi' chucu, mi juntiquilic. 

Ma'anic winic ti pejtelel ora tsa' bʌ i cha'le t'an che' bajche' jini winic 

45Jini xcʌntayajob i cha'an ñuc bʌ motomajob yic'ot fariseojob tsa' tiliyob ba'an 

i yumob. Jini yumʌlob tsi' c'ajtibeyob: ¿Chucoch ma'anic tsa' la' pʌyʌ tilel Jesús? 
che'ob. 

46Jini xcʌntayajob tsi' jac'beyob: Ma'anic winic ti pejtelel ora mu' bʌ i cha'len t'an 

che' bajche' jini winic, che'ob. 

47Jini fariseojob tsi' subeyob: ¿Tsa' ba la' ñopo lot jatetla ja'el? 

48¿Am ba juntiquil yumʌl mi juntiquil fariseo tsa' bʌ i ñopo Jesús? 

49Jini jach mi' ñopob Jesús jini winicob mach bʌ cʌntesʌbilobic ti mandar. 

Chocbilobix ti Dios, che'ob fariseojob. 

50Juntiquil yumʌl i c'aba' Nicodemo, jiñʌch tsajni bʌ i pejcan Jesús ti ac'ʌlel, tsa' 

caji i subeñob: 

51¿Chuqui mi' yʌl jini mandar? ¿Mejl ba mi lac sub mi an i mul winic, che' maxto 

ubibilic i t'an jini winic, che' maxto ña'tʌbilic chuqui tsi' cha'le? che'en. 

52Jini fariseojob tsi' c'ajtibeyob: ¿Jatet ch'oyolet ba ti Galilea ja'el? Q'uele ti 

uts'at jini ts'ijbubil bʌ. Ma'anic x'alt'an ch'oyol bʌ ti Galilea, che'ob. 

53Tsa' sujtiyob ti' yotot tac ti jujuntiquil. 

 Juan 8 

X'ixic tsa' bʌ tajle ti' ts'i'lel 

1Jesús tsa' majli ti Olivo wits. 

2Ti sʌc'ajel tsa' cha' majli ti Templo. Pejtelel winicob x'ixicob tsa' tiliyob ba'an. 

Tsa' buchle Jesús. Tsa' caji i cʌntesañob. 

3Jini sts'ijbayajob yic'ot fariseojob tsi' pʌyʌyob tilel juntiquil x'ixic tsa' bʌ tajle ti' 

ts'i'lel. Tsi' yʌc'ʌyob jini x'ixic ti ojlil ba' añob. 

4Tsi' subeyob: Maestro, jini x'ixic tsa' tajle ti mulil che' woli' mel i ts'i'lel. 

5Moisés tsi' subeyonla ti mandar cha'an mi lac jul ti xajlel juntiquil am bʌ i mul 

che' bajche' jini. ¿Bajche' ma' wʌl jatet? 

6Che'i tsi' cha'leyob t'an cha'an mi' q'uelob bajche' mi caj i jac' Jesús cha'an mi' 

tajbeñob i mul. Jesús tsa' wutsle ti lum. Tsa' caji i ts'ijban lum ti' yal i c'ʌb. 

7Che' bʌ tsi' chʌn c'ajtibeyob Jesús jini winicob, tsa' wa'le Jesús. Tsi' subeyob: 

Jini mach bʌ anic i mul, la' i ñaxan jul ti xajlel, che'en. 

8Tsa' cha' wutsle Jesús. Tsa' cha' caji i ts'ijban lum ti' yal i c'ʌb. 

9Che' bʌ tsi' yubibeyob i t'an Jesús, tsa' loq'uiyob majlel ti jujuntiquil, ñaxan jini 

ñoxobix bʌ, ti wi'il jini ch'iton winicob jinto tsa' laj majliyob. Jesús tsa' cʌle ti' 
bajñel yic'ot jini x'ixic tsa' bʌ wa'le ti ojlil. 

10Jesús tsa' cha' wa'le. Che' bʌ tsi' q'uele i bajñel ya'an jini x'ixic, tsi' c'ajtibe: 

X'ixic, ¿baqui an jini tsa' bʌ i subuyob a mul? ¿Mach ba anic majch yom i julet 
cha'an a mul? che'en. 

11Jini x'ixic tsi' sube: C Yum, ma'anic mi juntiquilic, che'en. Jesús tsi' sube: 

Joñon ja'el ma'anic mic julet cha'an a mul. Cucux. Mach ma' chʌn cha'len mulil, 
che'en. 

Jesús i Sʌclel Pañimil 

12Jesús tsi' cha' subeyob: Joñon i sʌclelon pañimil. Jini mu' bʌ i tsajcañon 

ma'anic mi' caj ti xʌmbal ti ic'ch'ipan bʌ pañimil. An i cha'an i sʌclel pañimil 
cha'an i cuxtʌlel, che'en. 

13Jini fariseojob tsi' subeyob: Ti a bajñel t'an jach wola' sub a bʌ. Mach isujmic 

chuqui wola' wʌl, che'ob. 

14Jesús tsi' jac'beyob: Anquese mic bajñel sub c bʌ, isujmʌch c t'an, come cujil 

baqui ch'oyolon, cujil baqui mic majlel. Jatetla mach la' wujilic baqui ch'oyolon, 
mi baqui mic majlel. 

15Jatetla mi la' to'ol ña'tʌbeñon c pusic'al cha'an chuqui jach mi la' q'uel. Joñon 

ma'anic majch mic to'ol ña'tʌben i pusic'al. 

16Che' mic ña'tʌbeñob i pusic'al winicob x'ixicob, mij cʌñob ti isujm, come mach 

tic bajñelic mic ña'tʌbeñob i pusic'al, come jump'ejl jach c pusic'al quic'ot c Tat 
tsa' bʌ i chocoyon tilel. 

17Ts'ijbubil ti la' mandar ja'el: “Isujmʌch jini t'an mu' bʌ i yʌlob cha'tiquilob”. 

Che'ʌch ts'ijbubil. 

18Joñon mic sub c bʌ cha'an mi la' cʌñon. C Tat ja'el tsa' bʌ i chocoyon tilel mi' 

yʌc'on ti cʌjñel, che'en. 

19Tsi' c'ajtibeyob: ¿Baqui an a Tat? che'ob. Jesús tsi' jac'beyob: Ma'anic mi la' 

cʌñon. Ma'anic mi la' cʌn c Tat ja'el. Tsa'ic la' cʌñʌyon tsa' la' cʌñʌ c Tat ja'el, 
che'en. 

20Jesús tsi' cha'le jini t'an ya' ba' mi' yotsañob taq'uin ti Templo. Tsi' cha'le 

cʌntesa ti Templo. Ma'anic majch tsi' chucu come maxto tilemic i yorajlel. 

Ya' ba' mic majlel mach mejliquetla ti majlel 

21Jesús tsi' cha' subeyob fariseojob: Mic majlel. Mi caj la' sʌclañon. Mi caj la' 

chʌmel che' añet to la ti la' mul. Ya' ba' mic majlel, mach mejliquetla ti majlel 
jatetla, che'en. 

22Judíojob tsa' caji' c'ajtibeñob i bʌ: ¿Mu' ba caj i tsʌnsan i bʌ? come mi' yʌl: 

“Baqui mic majlel mach mejliquetla ti majlel”. Che' mi' yʌl, che'ob. 

23Jesús tsi' subeyob: Jatetla ch'oyoletla ti yebal. Joñon ch'oyolon ti chan. I 

cha'añetla jini pañimil. Joñon mach i cha'añonic jini pañimil. 

24Jini cha'an mic subeñetla mi caj la' chʌmel che' añet to la ti la' mul. Mi ma'anic 

mi la' ñopon, mi caj la' chʌmel che' añet to la ti la' mul, che'en Jesús. 

25Judíojob tsi' c'ajtibeyob: ¿Majquiyet? che'ob. Jesús tsi' subeyob: Joñoñʌch 

jini mero tsa' bʌ c subeyetla ti ñaxan. 

26An to cabʌl chuqui tac mi caj c subeñetla cha'an mic tsictesan la' melbal. Jini 

tsa' bʌ i chocoyon tilel isujm Diosʌch. Joñon mic subeñob ti pañimil chuqui tac 
tsi' subeyon c Tat, che'en Jesús. 

27Ma'anic tsi' ch'ʌmbeyob isujm mi woli' taj ti t'an i Tat am bʌ ti panchan. 

28Jini cha'an Jesús tsi' subeyob: Che' bʌ tsa'ix la' letsa i Yalobil Winic, mi caj la' 

ch'ʌmben isujm majquiyon. Mi caj la' ch'ʌmben isujm ma'anic chuqui mic cha'len 
tic bajñelil. Chuqui tac tsi' cʌntesayon c Tat, jini jach mic sub. 

29Jini tsa' bʌ i chocoyon tilel an quic'ot. Ma'anic tsi' cʌyʌyon c Tat tic bajñelil 

come ti pejtelel ora mic mel chuqui tac mi' mulan, che'en Jesús. 

30Che' bʌ tsi' subu jini t'an cabʌl tsi' ñopoyob. 

I sujmlel c t'an mi caj i yʌq'uetla ti colel 

31Jini cha'an Jesús tsi' subeyob judíojob tsa' bʌ i ñopoyob: Mi ma'anic mi la' cʌy 

c t'an, mero xcʌnt'añetla c cha'an. 

32Mi caj la' cʌn i sujmlel c t'an. I sujmlel c t'an mi caj i yʌq'uetla ti colel, che'en. 

33Tsi' jac'beyob: I p'olbalon lojon Abraham. Ma'anic ba' tsa' chojñiyon lojon ti 

e'tel. ¿Chucoch ma' wʌl mi caj cʌjq'uel lojon ti colel? che'ob. 

34Jesús tsi' jac'beyob: Isujm, isujm mic subeñetla, pejtelel mu' bʌ i cha'leñob 

mulil, chombilobix ti mulil. 

35Jini winic chombilix bʌ ti e'tel mach ti pejtelic ora mi' yajñel ti' yotot i yum. Jini 

i yalobil yumʌl mi' yajñel ti pejtelel ora. 

36Che' jini, mi tsi' yʌc'ʌyetla ti colel i Yalobil Dios, colbiletla ti isujm. 

37Cujil i p'olbaletla Abraham. Anquese i p'olbaletla, woli la' ña'tan la' tsʌnsañon 

come ma'anic mi' yochel c t'an ti la' pusic'al. 

38Joñon mic sub chuqui tac tsaj q'uele quic'ot c Tat. Jatetla mi la' cha'len chuqui 

tac tsa' la' wubi ti la' tat, che'en. 

Jatetla i cha'añetla xiba 

39Jini judíojob tsi' jac'beyob: C tat lojon jiñʌch Abraham, che'ob. Jesús tsi' 

subeyob: I yalobileticla Abraham, mux la' tsajcʌben i melbal Abraham. 

40Woli la' ña'tan la' tsʌnsañon, joñon tsa' bʌ c subeyetla chuqui isujm che' 

bajche' tsi' subeyon Dios. Mach che'ic tsi' mele Abraham. 

41Mi la' cha'len i melbal la' tat, che'en Jesús. Jini judíojob tsa' caji i subeñob: 

Joñon lojon mach lajalonic lojon bajche' jini tsa' bʌ i yilayob pañimil cha'an ti' 
ts'i'lel winicob. Juntiquil jach c tat lojon, jiñʌch Dios, che'ob. 

42Jesús tsi' subeyob: La' tatic Dios, mux la' c'uxbiñon. Come ch'oyolon ti Dios. 

Ma'anic tsa' tiliyon tic bajñel pusic'al. Dios tsi' chocoyon tilel. 

43¿Chucoch ma'anic mi la' ch'ʌmben isujm c t'an? Cha'an mach la' womic la' 

wubin c t'an. 

44Jatetla i cha'añetla xiba. Jiñʌch la' tat. La' wom la' mel chuqui yom la' tat. 

Stsʌnsayajʌch jini xiba c'ʌlʌl ti' cajibal. Ma'anic tsa' chʌn ajni ti' sujmlel Dios, 
come ma'anic chuqui isujm ti' pusic'al xiba. Che' mi' cha'len lot i tilelʌch come 
xlot. Ya' ch'oyol ti xiba pejtelel lot. 

45Joñon mic subeñetla chuqui isujm. Jini cha'an ma'anic mi la' ñopon. 

46¿Am ba juntiquil mu' bʌ mejlel i sub an c mul? ¿Chucoch ma'anic mi la' ñopon 

mi tsac subeyetla chuqui isujm? 

47Jini i cha'an bʌ Dios mi' yubiben i t'an Dios. Jini cha'an ma'anic mi la' wubin 

come mach i cha'añeticla Dios, che'en. 

Che' max to anic Abraham, añon 

48Jini judíojob tsi' jac'beyob: ¿Mach ba isujmic tsa' bʌ c subu lojon, 

samaritanojet? An a xibʌjlel, che'ob. 

49Jesús tsi' jac'beyob: Ma'anic c xibʌjlel. Joñon mic sub i ñuclel c Tat. Jatetla 

ts'a' mi la' q'uelon. 

50Ma'anic mic bajñel sʌclan c ñuclel. An juntiquil mu' bʌ i yʌq'ueñon c ñuclel, 

mu' bʌ caj i tsictesan. Jini mi' ña'tan ñucon. 

51Isujm, isujm mic subeñetla, mi an majqui mi' ch'ujbibeñon c t'an, ma'anic mi' 

caj ti chʌmel ti pejtelel ora, che'en. 

52Jini judíojob tsi' subeyob: Wʌle cujilix lojon an a xibʌjlel. Abraham tsa' chʌmi, 

che' ja'el x'alt'añob. Jatet wola' wʌl mi an majqui mi' ch'ujbibeñet a t'an, ma'anic 
mi' caj ti chʌmel ti pejtelel ora. 

53¿Ñumen ñuquet ba bajche' lac tat Abraham tsa' bʌ chʌmi, yic'ot x'alt'añob ja'el 

tsa' bʌ chʌmiyob? ¿Majquiyet ma' wʌl? che'ob. 

54Jesús tsi' jac'beyob: Mi tsac bajñel subu c bʌ ti ñuc, ma'anic c ñuclel. C Tat 

mi' tsictesan c ñuclel. Jiñʌch c Tat mu' bʌ la' pejcan ti la' Dios. 

55Mach cʌmbilic la' cha'an. Joñon mij cʌn. Mi tsac subeyetla ma'anic mij cʌn 

Dios, che'ic jini xloton, lajalon jach bajche'etla. Joñon mij cʌn Dios. Mic jac'ben 
i t'an. 

56Tijicña la' tat Abraham che' bʌ tsi' ña'ta j q'uiñilel ti pañimil. Abraham tsi' 

ch'ʌmbe isujm. Tijicña tsi' yubi, che'en. 

57Jini judíojob tsi' subeyob: Maxto anic lujump'ejl i yuxc'al (50) a jabilel. ¿Tsa' 

ba a q'uele Abraham? che'ob. 

58Jesús tsi' subeyob: Isujm, isujm mic subeñetla, che' maxto anic Abraham 

añoñix, che'en. 

59Jini cha'an tsi' lotoyob xajlel cha'an mi' julob. Jesús tsi' mʌcʌ i bʌ. Tsa' loq'ui 

ti Templo. Che' bʌ tsa' ñumi ti ojlil ba' añob tsa' majli. 

 Juan 9 

Jesús tsi' lajmesa xpots' 

1Che' bʌ tsa' majli Jesús tsi' q'uele winic. Xpots' jini winic c'ʌlʌl che' bʌ tsi' yila 

pañimil. 

2Jini xcʌnt'añob i cha'añob tsi' c'ajtibeyob: Maestro, ¿chucoch xpots' jini winic 

che' bʌ tsi' yila pañimil? ¿Majqui tsi' cha'le mulil? ¿Jim ba jini winic? ¿Jim ba i 
tat i ña'? che'ob. 

3Jesús tsi' jac'beyob: Ma'anic tsi' cha'le mulil jini winic, mi i tat, mi i ña'. Xpots'ʌch 

cha'an mi' tsictiyel i ye'tel Dios ti' bʌc'tal. 

4Wersa mic cha'len i ye'tel jini tsa' bʌ i chocoyon tilel che' q'uiñil to, come tal 

ac'ʌlel che' ma'anic majch mi mejlel i cha'len e'tel. 

5Che' wʌ'to añon ti pañimil i sʌclelon pañimil cha'an mi' q'uelob jini año' bʌ ti 

pañimil, che'en Jesús. 

6Che' bʌ tsa' ujti i sub jini t'an, tsi' tujba lum. Tsi' mele oc'ol yic'ot i tujb. Tsi' 

bombe i wut xpots' ti jini oc'ol. 

7Tsi' sube: Cucu poco a wut ti ts'ʌmibʌl i c'aba' Siloé, che'en. (Jini Siloé mi' yʌl 

ti lac t'an, chocbil majlel.) Jini cha'an tsa' majli xpots'. Tsi' poco i wut. Che' 
c'otemix i wut tsa' cha' tili. 

8I pi'ʌlob ti chumtʌl yic'ot jini tsa' bʌ i cʌñʌyob che' xpots' to tsa' caji i yʌlob: 

¿Mach ba jinic tsa' bʌ i c'ajti taq'uin ya' ba' buchul? che'ob. 

9Lamital tsi' yʌlʌyob: Jincuyi, che'ob. Yaño' bʌ tsi' yʌlʌyob: Mach jiniqui pero 

ts'ita' lajal i wut yic'ot, che'ob. Jini xpots' tsi' subeyob: Joñoñʌch, che'en. 

10Jini cha'an jini winicob tsi' c'ajtibeyob: ¿Bajche' tsa' cajni a wut? che'ob. 

11Tsi' jac'beyob: Juntiquil winic i c'aba' Jesús tsi' mele oc'ol. Tsi' bombeyon tic 

wut. Tsi' subeyon majlel cha'an mic poc ti ts'ʌmibʌl i c'aba' Siloé. Tsa'ix majli c 
poc c wut. Wʌle cañalix, che'en. 

12Tsi' c'ajtibeyob: ¿Baqui an jini winic? che'ob. Tsi' subeyob: Mach cujilic, 

che'en. 

Fariseojob tsi' c'ajtibeyob xpots' bajche' tsa' c'oti i wut 

13Tsi' pʌyʌyob majlel ba'an fariseojob jini mach bʌ anic tsa' c'oti i wut ti yambʌ 

ora. 

14I q'uiñilelʌch c'aj o che' bʌ tsi' mele oc'ol Jesús, che' bʌ tsi' cambe i wut jini 

xpots'. 

15Jini fariseojob tsi' cha' c'ajtibeyob jini xpots' bajche' tsa' c'oti i wut. Jini xpots' 

tsi' subeyob: Tsi' bombeyon c wut ti oc'ol. Tsac poco. Wʌle mi' c'otel c wut, 
che'en. 

16Jini cha'an jini fariseojob tsi' yʌlʌyob: Jini Jesús mach chocbilic tilel ti Dios, 

come ma'anic mi' ch'ujbin i q'uiñilel c'aj o, che'ob. Yaño' bʌ tsi' yʌlʌyob: Anic i 
mul Jesús, ¿mejl ba i pʌs i yejtal i p'ʌtʌlel che' bajche' mi' pʌs? che'ob. 
Cha'chajp tsi' cha'leyob t'an jini winicob. 

17Tsi' cha' subeyob xpots': ¿Chuqui ma' wʌl jatet? ¿Majqui jini tsa' bʌ i cambeyet 

a wut? che'ob. Jini xpots' tsi' subu: Jiñʌch x'alt'an, che'en. 

18Jini judíojob ma'anic tsi' ñopoyob mi xpots'ʌch che' bʌ tsa' tili Jesús i camben 

i wut jinto tsi' pʌyʌyob tilel i tat i ña' jini winic tsa' bʌ c'oti i wut. 

19Tsi' c'ajtibeyob: ¿Jim ba la' walobil, xpots' bʌ tsi' yila pañimil? ¿Bajche' tsa' 

cajni i wut? che'ob. 

20I tat i ña' tsi' subeyob: Cujil lojon jiñʌch calobil xpots' bʌ tsi' yila pañimil. 

21Mach cujilic lojon bajche' tsa' caji ti c'otel i wut. Mach cujilic lojon majqui tsi' 

cambe i wut. Winiquix calobil. C'ajtibenla. Mi mejlel i bajñel sub, che'ob. 

22Che'i tsi' cha'leyob t'an i tat i ña' come tsi' bʌc'ñayob judíojob. Come jini 

judíojob tsi' yʌlʌyob wersa mi' chojquelob loq'uel winicob x'ixicob ti sinagoga mi 
tsi' subuyob Cristojʌch jini Jesús. 

23Jini cha'an tsi' yʌlʌyob i tat i ña': “Winiquix. C'ajtibenla”. 

24Jini cha'an jini judíojob tsi' cha' pʌyʌyob tilel jini mach bʌ anic tsa' c'oti i wut ti 

yambʌ ora. Tsi' subeyob: Subu i ñuclel Dios. Cujil lojon xmulilʌch jini Jesús, 
che'ob. 

25Jini winic tsi' subeyob: Mach cujilic mi xmulil. Cujil ti isujm xpots'on ti yambʌ 

ora, wʌle c'otemix c wut, che'en. 

26Tsi' cha' c'ajtibeyob: ¿Chuqui tsi' tumbeyet? ¿Bajche' tsi' cambeyet a wut? 

che'ob. 

27Jini winic tsi' jac'beyob: Tsa'ix c subeyetla. Ma'anic tsa' la' wubi. ¿Chococh la' 

wom la' cha' ubin? ¿La' wom ba la' sutq'uin la' bʌ ti xcʌnt'an i cha'an ja'el? 
che'en. 

28Tsa' caji i wajleñob. Tsi' subeyob: Jatet xcʌnt'añet i cha'an. Joñon lojon 

xcʌnt'añon lojon i cha'an Moisés. 

29Cujil lojon, Dios tsi' pejca Moisés. Mach cujilic lojon baqui ch'oyol jini Jesús, 

che'ob. 

30Jini winic tsi' jac'beyob: ¿Bajche' isujm jini? ¿Chucoch mach la' wujilic baqui 

ch'oyol Jesús? Come jini tsi' cambeyon c wut. 

31La cujil ma'anic mi' yubiben i t'an xmulilob Dios. Mi an winic mu' bʌ i bʌc'nan 

Dios, mu' bʌ i cha'len chuqui yom Dios, Dios mi' yubiben i t'an jini winic. 

32C'ʌlʌl ti' cajibal pañimil ma'anic majch tsa' mejli i camben i wut xpots' che' 

xpots' tsi' yila pañimil. 

33Machic chocbil tilel ti Dios jini winic, ma'anic chuqui mi mejlel i mel. Che' tsi' 

yʌlʌ jini tsa' bʌ c'oti i wut. 

34Jini judíojob tsi' jac'beyob: Jatet cabʌl jax a mul tsa' wila pañimil. ¿Mu' ba a 

cʌntesañon lojon? che'ob. Tsi' chocoyob loq'uel. 

Xpots'ob ti' pusic'al 

35Tsi' yubi Jesús chocbilix loq'uel jini winic. Tsa' majli i taj. Tsi' sube: ¿Mu' ba a 

ñop i Yalobil Dios? che'en. 

36Jini winic tsi' yʌlʌ: Maestro, ¿majqui jini, cha'an mic ñop? che'en. 

37Jesús tsi' sube: Tsa'ix a q'uele. Jiñʌch woli bʌ i pejcañet, che'en. 

38Jini winic tsi' yʌlʌ: Mic ñopet, c Yum, che'en. Tsi' ch'ujutesa Jesús. 

39Jesús tsi' sube: Tsa' tiliyon ti melojel ti pañimil cha'an mi' c'otelob i wut jini 

mach bʌ weñobic i wut, yic'ot cha'an mi' yochelob ti xpots' jini weño' bʌ i wut, 
che'en Jesús. 

40Ya' añob fariseojob yic'ot Jesús. Tsi' yubibeyob i t'an. Tsi' subeyob: ¿Xpots'on 

ba lojon ja'el? che'ob. 

41Jesús tsi' subeyob: Xpots'eticla, ma'anic la' mul. Pero mi la' lon al woli' c'otel 

la' wut. Jini cha'an chʌn an la' mul, che'en. 

 Juan 10 

Lajiya cha'an corral ba'an tiñʌme' 

1Isujm, isujm mic subeñetla: Jini mach bʌ anic mi' yochel ti' ti' corral ba'an 

tiñʌme', jini mu' bʌ i letsel ochel ti pam corral jiñʌch xujch', jiñʌch xchiloñel. 

2Jini mu' bʌ i yochel ti' ti' corral jiñʌch xcʌnta tiñʌme'. 

3Jini xcʌnta corral mi' jamben jini xcʌnta tiñʌme'. Jini tiñʌme' mi' yubiben i t'an i 

yaj cʌntaya. Mi' pejcan i tiñʌme' ti' c'aba'. Mi' pʌy loq'uel. 

4Che' mi' yujtel i pʌy loq'uel mi' majlel ti ñaxan. Jini tiñʌme' mi' tsajcan jini xcʌnta 

tiñʌme' come mi' cʌmben i t'an. 

5Ma'anic mi' tsajcan yambʌ winic. Mi' puts'tan, come ma'anic mi' cʌmben i t'an. 

6Che' tsi' cha'le t'an Jesús ti lajiya. Jini fariseojob ma'anic tsi' ch'ʌmbeyob isujm 

i t'an. 

Jesús jini wen bʌ Xcʌnta tiñʌme' 

7Jini cha'an Jesús tsi' cha' subeyob: Isujm, isujm mic subeñetla: Joñon i Ti'on 

ba' mi' yochel tiñʌme'. 

8Pejtelel tsa' bʌ tiliyob ti ñaxan xujch'ob, xchiloñelob. Jini tiñʌme' ma'anic tsi' 

jac'beyob. 

9Joñon i Ti'on ba' mi' yochel tiñʌme'. Jini mu' bʌ i yochel ti joñon mi caj i coltʌntel. 

Mi' caj ti ochel. Mi' caj ti loq'uel. Mi caj i taj wen bʌ jam. 

10Mi' tilel xujch' cha'an mi' xujch'in. Mi' tilel i tsʌnsan. Mi' tilel i jisan. Joñon tsa' 

tiliyon cha'an mi' tajob i cuxtʌlel, cha'an on mi' tajob pejtelel chuqui wen. 

11Joñon jini wen bʌ Xcʌnta tiñʌme'on. Jini wen bʌ Xcʌnta tiñʌme' mi' yʌc' i bʌ ti 

chʌmel cha'an i tiñʌme'. 

12Jini mu' bʌ i cʌntan tiñʌme' cha'an ganar mach i yumic tiñʌme'. Ma'anic mi' 

cʌntan. Che' mi' q'uel bʌte'el ts'i' mu' bʌ i tilel, mi' cʌy tiñʌme', mi' cha'len puts'el. 
Jini bʌte'el ts'i' mi' chuc. Mi' pam puc. 

13Jini mu' bʌ i cha'len ganar mi' puts'el come woli jach ti ganar. Ma'anic mi' 

c'uxbin tiñʌme'. 

14Joñon jini wen bʌ Xcʌnta tiñʌme'on. Mij cʌn c tiñʌme'. C tiñʌme' mi' cʌñon. 

15Che' ja'el mi' cʌñon c Tat. Mij cʌn c Tat. Mi cʌc' c bʌ ti chʌmel cha'an jini 

tiñʌme'. 

16Anto yambʌ c tiñʌme' mach bʌ ochemic ti jini corral. Wersa mic pʌy tilel ja'el. 

Mi caj i yubin c t'an. Junmojt jach mi caj i lu' ajñelob yic'ot juntiquil Xcʌnta 
tiñʌme'. 

17Jini cha'an c Tat mi' c'uxbiñon come mi cʌc' c bʌ ti chʌmel cha'an mic cha' 

cuxtiyel. 

18Ma'anic majch mi' yʌc'on ti chʌmel. Mic bajñel ac' c bʌ ti chʌmel. An c p'ʌtʌlel 

cha'an mi cʌc' c bʌ, an ja'el c p'ʌtʌlel cha'an mic cha' cuxtiyel. Jiñʌch que'tel tsa' 
bʌ aq'uentiyon cha'an c Tat, che'en Jesús. 

19Cha'chajp tsa' cha' cajiyob ti t'an cha'an i t'an Jesús. 

20Cabʌl winicob tsi' yʌlʌyob: An i xibʌjlel. Sojquem i jol. ¿Chucoch mi la' chʌn 

ubin? che'ob. 

21Yaño' bʌ tsi' yʌlʌyob: Mach che'ic mi' cha'len t'an winic am bʌ i xibʌjlel. ¿Mejl 

ba i camben i wut xpots' jini xiba? che'ob. 

Judíojob tsi' ts'a'leyob Jesús 

22Woli' melob i q'uiñilel Templo ya' ti Jerusalén. I yorajlelix tsʌñal. 

23Jesús tsa' ñumi ti Templo. Tsa' tili ti corredor i melbal bʌ Salomón. 

24Jini judíojob tsi' joyoyob Jesús. Tsi' c'ajtibeyob: ¿Jayp'ejl to ora mi caj la 

wʌc'on lojon ti tsic pusic'al? Mi Cristojet, jini Yajcʌbil bʌ, subeñon lojon ti jamʌl, 
che'ob. 

25Jesús tsi' jac'beyob: Tsa'ix c subeyetla. Ma'anic mi la' ñop. Que'tel mu' bʌ c 

cha'len ti' c'aba' c Tat mi' yʌc'on ti cʌjñel cha'an mi la' ña'tan majquiyon. 

26Ma'anic mi la' ñop, come jatetla mach c tiñʌme'eticla che' bajche' tsac 

subeyetla. 

27C tiñʌme'ob mi' yubibeñon c t'an. Joñon mij cʌñob. Mi' tsajcañoñob. 

28Mi cʌq'ueñob i cuxtʌlel mach bʌ anic mi' jilel. Ma'anic mi caj i jilelob ti pejtelel 

ora. Ma'anic majch mi caj i chilbeñoñob tij c'ʌb. 

29Ma'anic majch ñumen ñuc bajche' c Tat tsa' bʌ i yʌq'ueyoñob. Ma'anic majch 

mi mejlel i chil c tiñʌme' ti' c'ʌb c Tat. 

30Joñon quic'ot c Tat junlajalon lojon, che'en Jesús. 

31Jini cha'an jini judíojob tsi' cha' lotoyob xajlel cha'an mi' julob. 

32Jesús tsi' subeyob: Tsac pʌsbeyetla cabʌl wen bʌ c melbal ch'oyol bʌ tic Tat. 

¿Cha'an ba jini wen bʌ c melbal la' wom la' julon? che'en. 

33Jini judíojob tsi' jac'beyob: Ma'anic mic julet lojon ti xajlel cha'an wen bʌ a 

melbal, pero cha'an tsa' cha'le p'ajoñel. Come ma' cuy a bʌ ti Dios che' winiquet 
jach, che'ob. 

34Jesús tsi' subeyob: ¿Mach ba ts'ijbubilic ti la' mandar: “Tsac subu: Jatetla 

diosetla”? 

35Dios tsi' pejca ti diosob jini winicob tsa' bʌ i yubibeyob i t'an Dios. Melelʌch 

mach mejlic ti jejmel i Ts'ijbujel Dios. 

36Mi che'ʌch tsi' pejca winicob Dios, ¿chucoch, che' jini, mi la' wʌl tsac cha'le 

p'ajoñel cha'an tsac subeyetla i Yalobilon Dios? Chocbilon tilel i cha'an c Tat. 
Tsi' yajcayon. 

37Mi ma'anic mic melben i ye'tel c Tat, mach mi la' ñopon. 

38Mi wolic melben i ye'tel c Tat, anquese ma'anic mi la' ñopon, ñopola que'tel 

cha'an mi la' cʌñon, cha'an mi la' ña'tan ti isujm c Tat an ti joñon, joñon añon tic 
Tat, che'en. 

39Jini judíojob tsi' cha' ñopoyob i chuc, pero tsa' puts'i loq'uel ti' tojlelob. 

40Tsa' cha' majli ti junwejl Jordán ja' ba' tsa' caji i yʌc' ch'ʌmja' Juan. Tsa' jale 

Jesús ya'i. 



1753 

 

Chol de Tumbalá Bible 
© Bible Society of Mexico. 

  
 

 

41Cabʌl winicob x'ixicob tsa' tiliyob ba'an. Tsi' yʌlʌyob: Isujm ma'anic tsi' pʌsʌ i 

yejtal i p'ʌtʌlel Juan mi junyajlic. Pejtelel chuqui tac tsi' subu Juan cha'an Jesús 
puro isujm, che'ob. 

42Cabʌl tsi' ñopoyob Jesús ya'i. 

 Juan 11 

Tsa' chʌmi Lázaro 

1C'am juntiquil winic i c'aba' Lázaro. Ya'an ti Betania, ti' tejclum María yic'ot 

Marta, i chich María. 

2(Jiñʌch María tsa' bʌ i boño lac Yum ti perfume, tsa' bʌ i sujcube i yoc ti' tsutsel 

i jol. C'am i yʌscun.) 

3Jini cha'an i yijti'añob Lázaro tsi' chocoyob majlel winic ba'an Jesús. Tsi' 

subeyob: C Yum awilan, c'am jini mu' bʌ a c'uxbin, che'ob. 

4Che' bʌ tsi' yubi Jesús, tsi' yʌlʌ: Tsa' c'am'a cha'an mi' tsictiyel i ñuclel Dios, 

mach cha'anic mi' chʌmel. Cha'añʌch mi' tsictiyel i ñuclel i Yalobil Dios ti' 
c'amʌjel Lázaro, che'en. 

5Jesús tsi' c'uxbi Marta yic'ot i yijts'in yic'ot Lázaro. 

6Che' bʌ tsi' yubi c'am Lázaro, tsa' to jale Jesús yambʌ cha'p'ejl q'uin ya' ba'an. 

7Ti wi'il Jesús tsi' sube xcʌnt'añob: Cha' conla ya' ti Judea, che'en. 

8Jini xcʌnt'añob tsi' subeyob: Maestro, maxto jali tsi' ñopo i juletob ti xajlel. ¿Mu' 

ba a cha' majlel ya'i? che'ob. 

9Jesús tsi' jac'beyob: ¿Mach ba anic lajchʌmp'ejl ora ti jump'ejl q'uin? Jini mu' 

bʌ i cha'len xʌmbal ti q'uiñil ma'anic mi' yajlel, come mi' q'uel i sʌclel pañimil. 

10Jini mu' bʌ i cha'len xʌmbal ti ac'ʌlel mi' yajlel, come ma'anic woli' yajñel ti' 

sʌclel pañimil, che'en Jesús. 

11Che' bʌ tsa' ujti i sub jini t'an tsi' subeyob: Wʌyʌlix lac pi'ʌl Lázaro. Mic majlel 

c ñijcan cha'an mi' ch'oyjel ti wʌyel, che'en. 

12Jini xcʌnt'añob i cha'an tsi' subeyob: C Yum, mi wʌyʌlix mi' caj ti lajmel i 

chʌmel, che'ob. 

13Jesús tsi' cha'le lajiya che' bʌ tsi' yʌlʌ wʌyʌl Lázaro che' chʌmenix. Jini 

xcʌnt'añob tsi' lon ña'tayob ti' pusic'al wolix i c'aj i yo Lázaro ti wʌyel. 

14Jini cha'an Jesús tsi' subeyob ti toj cha'an mi' ch'ʌmbeñob isujm: Chʌmenix 

Lázaro, che'en. 

15Tijicñayon cha'an mach ya'ic añon, come che' jini mi caj la' ñop. Conixla ya' 

ba'an, che'en. 

16Tomás, mu' bʌ i pejcʌntel ti xloj cha'an i pi'ʌlob, tsa' caji i subeñob: Conla ja'el 

cha'an mi lac chʌmel yic'ot, che'en. 

Jesús Xtech Ch'ujlelʌl 

17Che' bʌ tsa' c'oti Jesús, tsi' subeyob chʌmp'ejlix q'uin mucul Lázaro. 

18Lʌc'ʌl Betania ti Jerusalén, che' bajche' jump'ejl legua. 

19An cabʌl judíojob tsa' bʌ tiliyob ba'an Marta yic'ot María cha'an mi' 

ñuq'uesʌbeñob i pusic'al che' chʌmenix Lázaro. 

20Che' bʌ tsi' yubi Marta woli' tilel Jesús, tsa' loq'ui majlel i taj. Buchul tsa' cʌle 

María ti' yotot. 

21Marta tsi' sube Jesús: C Yum, wʌ'ic añet ma'anic tsa' chʌmi cʌscun. 

22Pero cujil mi caj i yʌq'ueñet Dios pejtelel mu' bʌ a c'ajtiben, che'en. 

23Jesús tsi' sube: Mi caj i cha' ch'ojyel a wʌscun, che'en. 

24Marta tsi' sube: Cujil mi caj i cha' ch'ojyel ti jini cojix bʌ q'uin, che'en. 

25Jesús tsi' sube: Joñon Xtech Ch'ujlelʌlon, i cuxtʌlelon jini año' bʌ ti pañimil. 

Jini mu' bʌ i ñopon, anquese mi' chʌmel, mi caj i cha' cuxtiyel. 

26Pejtelel año' bʌ i cuxtʌlel mu' bʌ i ñopoñob, ma'anic mi' cajelob ti chʌmel ti 

pejtelel ora. ¿Mu' ba a ñop jini? che'en Jesús. 

27Marta tsi' sube: Mu' cu, c Yum. Tsa'ix c ñopo Cristojet, i Yalobilet Dios tsa' bʌ 

tiliyet ti pañimil, che'en. 

Tsi' cha'le uq'uel Jesús ya' ba' mucul Lázaro 

28Tsa' ujti ti t'an Marta, tsa' majli. Tsi' mucul pʌyʌ majlel María i yijts'in. Tsi' sube: 

Wʌ'an lac Maestro. Woli' pʌyet, che'en. 

29Che' bʌ tsi' yubi María, tsa' ch'ojyi ti ora. Tsa' majli ba'an Jesús. 

30Maxto ochemic Jesús ti tejclum. Ya'to an ba' tsi' taja Marta. 

31Jini judíojob woli bʌ i ñuq'uesʌbeñob i pusic'al María ya' ti' yotot tsi' q'ueleyob 

che' bʌ tsa' bʌc' ch'ojyi María, che' bʌ tsa' loq'ui majlel. Tsa' caji i tsajcañob 
majlel come tsi' yʌlʌyob: Mi' caj ti uq'uel ya' ti mucoñibʌl, che'ob. 

32María tsa' c'oti ba'an Jesús. Che' bʌ tsi' q'uele, tsi' ñocchoco i bʌ ti' tojel Jesús. 

Tsi' sube: C Yum, wʌ'ic añet ma'anic tsa' chʌmi cʌscun, che'en. 

33Jesús tsi' q'uele woli ti uq'uel María, woliyob ti uq'uel judíojob ja'el tsa' bʌ 

tiliyob yic'ot. Tsi' p'unta ti' pusic'al. Tsi' mele i pusic'al. 

34Jesús tsi' c'ajtibeyob: ¿Baqui tsa' la' wʌc'ʌ? che'en. Tsi' subeyob: C Yum, la' 

q'uele, che'ob. 

35Tsi' cha'le uq'uel Jesús. 

36Jini judíojob tsi' yʌlʌyob: La' wilan c'uxatax tsi' yubi, che'ob. 

37Lamital tsi' yʌlʌyob: Jini tsa' bʌ i cambe i wut xpots', ¿mach ba anic tsa' mejli 

i coltan Lázaro cha'an ma'anic mi' chʌmel? che'ob. 

Tsa' ch'ojyi Lázaro 

38Jesús tsi' cha' mele i pusic'al. Tsa' tili ti mucoñibʌl. Ch'en jini mucoñibʌl. An 

jump'ejl xajlel ñʌcʌl ti' ti'. 

39Jesús tsi' yʌlʌ: Loc'sanla jini xajlel, che'en. Marta, i yijti'an jini tsa' bʌ chʌmi tsi' 

sube: C Yum, tuwix, come chʌmp'ejlix q'uin mucul, che'en. 

40Jesús tsi' sube: ¿Mach ba anic tsac subeyet mu' to caj a q'uel i ñuclel Dios mi 

wola' ñop? che'en. 

41Tsi' loc'sayob xajlel ti' ti' ba' tsa' ajq'ui chʌmen bʌ. Jesús tsi' letsa i wut ti chan. 

Tsi' subu: Wocolix a wʌlʌ c Tat, come tsa' wubibeyon c t'an. 

42Cujil ma' wubibeñon c t'an ti pejtelel ora. Tsa' jach c subeyet jini t'an cha'an 

mi' yubiñob jini año' bʌ tic joytilel, cha'an mi' ñopob tsa' chocoyon tilel, che'en 
Jesús. 

43Che' bʌ tsa'ix ujti i sub, c'am tsi' cha'le t'an Jesús: Lázaro, la' ti loq'uel, che'en. 

44Jini tsa' bʌ chʌmi tsa' loq'ui tilel, bʌc'ʌl i c'ʌb i yoc ti pisil. Mosol i wut ti pisil. 

Jesús tsi' subeyob: Tiquila. La' majlic, che'en. 

Tsi' temeyob i t'an cha'an mi' chucob Jesús 
(Mt. 26.1-5; Mr. 14.1-2; Lc. 22.1-2) 

45Cabʌl judíojob tsa' bʌ tiliyob ba'an María tsi' q'ueleyob chuqui tsi' cha'le Jesús. 

Tsi' ñopoyob. 

46Lamital tsa' majli i subeñob fariseojob chuqui tsi' mele Jesús. 

47Jini cha'an tsi' tempayob i bʌ ñuc bʌ motomajob yic'ot fariseojob. Tsi' yʌlʌyob: 

¿Chuqui yom mi lac mel? che'ob. Come cabʌl mi' pʌs i yejtal i p'ʌtʌlel jini winic. 

48Mi ma'anic mi lac tic', mi caj i ñopob pejtelel winicob x'ixicob. Mi caj i tilelob 

romanojob, mi caj i chilob la que'tel yic'ot lac lumal, che'ob. 

49Juntiquil motomaj i c'aba' Caifás, tsa' bʌ i cha'le i ye'tel ti c'ax ñuc bʌ motomaj 

ti jini jach bʌ jabil, tsi' subeyob: Ma'anic chuqui la' wujil jatetla. 

50Ma'anic mi la' ña'tan uts'at mi' chʌmel juntiquil winic cha'an i q'uexol pejtelel 

winicob x'ixicob cha'an ma'anic mi lac laj jilel ti lac lumal, che'en. 

51Mach tilemic jini t'an ti' bajñel pusic'al. Pero cha'an tsi' cha'le i ye'tel ti ñuc bʌ 

motomaj ti jini jabil, jini cha'an tsi' yʌlʌ mi caj i chʌmel Jesús cha'an i q'uexol 
winicob x'ixicob ti' lumal. 

52Come wersa mi' chʌmel Jesús, mach cha'anic jach jini año' bʌ ti' lumal, pero 

cha'an mi' tempañob ti junmojt i yalobilob Dios tsa' bʌ pam pujquiyob. 

53Ti jini jach bʌ ora tsa' caji i comol pejcañob i bʌ ti jujump'ejl q'uin cha'an mi' 

ña'tañob bajche' mi mejlel i tsʌnsañob Jesús. 

54Jini cha'an Jesús ma'anic tsi' chʌn cha'le xʌmbal ya' ba'an judíojob. Tsa' loq'ui 

ya'i. Tsa' majli ti tejclum i c'aba' Efraín lʌc'ʌl ti jochol bʌ lum. Ya'i tsa' ajni yic'ot 
xcʌnt'añob i cha'an. 

55Lʌc'ʌlix i q'uiñilel Pascua mu' bʌ i melob judíojob. Che' maxto tilemic jini 

Pascua, bajc'ʌl winicob x'ixicob tsa' loq'uiyob ti' lumal ba' chumulob cha'an mi' 
majlelob ti Jerusalén, cha'an mi' pocob i bʌ cha'an Pascua. 

56Jini judíojob tsa' caji i sʌclañob Jesús. Tsi' pejcayob i bʌ che' wa'alob ti 

Templo: ¿Chuqui mi la' wʌl? ¿Mach ba anic mi caj i tilel Jesús i q'uel q'uin? 
che'ob. 

57Jini ñuc bʌ motomajob yic'ot fariseojob tsi' yʌc'ʌyob mandar cha'an mi' tilel 

winic i subeñob mi an majch yujil baqui an Jesús, come yomob i ñup'. 

 Juan 12 

Tsi' mulu ts'ac ti Jesús ya' ti Betania 
(Mt. 26.6-13; Mr. 14.3-9) 

1Che' yom to wʌcp'ejl q'uin cha'an mi' cajel i q'uiñilel Pascua, Jesús tsa' tili ti 

Betania ba'an jini Lázaro tsa' bʌ chʌmi, tsa' bʌ cha' tejchi ch'ojyel ba'an 
chʌmeño' bʌ. 

2Ya'i tsi' melbeyob q'uin. Marta tsi' we'sayob. Ya' buchul Lázaro yic'ot Jesús 

yic'ot yaño' bʌ ti' t'ejl mesa. 

3María tsi' ch'ʌmʌ ojlil kilo perfume i c'aba' nardo wen letsem bʌ i tojol. Tsi' 

bombe i yoc Jesús. Tsi' sujcube i yoc ti' tsutsel i jol. Tsa' wen pujqui i yujts'il 
perfume ti pejtelel i mal otot. 

4Juntiquil xcʌnt'an i cha'an Jesús, i c'aba' Judas Iscariote, i yalobil Simón, jiñʌch 

mu' bʌ caj i yʌc' Jesús ti' c'ʌb i contra, tsi' yʌlʌ: 

5¿Chucoch ma'anic tsa' chojni jini perfume ti jo'lujunc'al denario cha'an mi la 

cʌq'uen taq'uin jini mach bʌ añobic i chubʌ'an? che'en. 

6Che' tsi' yʌlʌ Judas. Pero ma'anic tsi' p'unta jini mach bʌ añobic i chubʌ'an. 

Che' jach tsi' yʌlʌ come xujch'. Cʌntʌbil i cha'an jini bolsa ba' tsi' yotsayob 
taq'uin. Tsi' bajñel c'ʌñʌ lamital. 

7Jesús tsi' sube: Mach a tic' jini x'ixic. Lotol i cha'an jini perfume cha'an i yorajlel 

che' mic mujquel. 

8Come ti pejtelel ora añob la' wic'ot jini mach bʌ añobic i chubʌ'an. Joñon mach 

ti pejtelelic ora wʌ' añon la' wic'ot, che'en. 

9Cabʌl judíojob tsi' yubiyob ya'ʌch an Jesús. Tsa' tiliyob, mach cha'anic jach mi' 

q'uelob Jesús pero cha'an mi' q'uelob Lázaro ja'el tsa' bʌ i teche ch'ojyel ba'an 
chʌmeño' bʌ. 

10Jini ñuc bʌ motomajob tsi' comol pejcayob i bʌ cha'an yomob i tsʌnsan Lázaro 

ja'el. 

11Come cabʌl judíojob tsa' bʌ i q'ueleyob Lázaro tsi' cʌyʌ i tsajcañob jini 

motomajob. Tsi' ñopoyob Jesús. 

I subentel i ñuclel che' bʌ tsa' ochi ti Jerusalén 
(Mt. 21.1-11; Mr. 11.1-11; Lc. 19.28-40) 

12Ti yijc'ʌlal cabʌlob tsa' tiliyob ti q'uiñijel. Tsi' yubiyob wolix i tilel Jesús ti 

Jerusalén. 

13Tsi' ch'ʌmʌyob i yopol ch'ib. Tsa' majli i tajob tilel Jesús. C'am tsi' cha'leyob 

t'an: Cotañet. La' sujbic a ñuclel, jatet mu' bʌ a tilel ti' c'aba' lac Yum, i Reyet 
Israel, che'ob. 

14Jesús tsi' taja tsiji' bʌ burro. C'ʌchʌl tsa' tili che' bajche' ts'ijbubil: 

15“Mach mi la' cha'len bʌq'uen, x'ixicob ya' bʌ añetla ti Sion. Awilan, tal la' Rey 

c'ʌchʌl ti tsiji' burro”. Che'ʌch ts'ijbubil. 

16Jini xcʌnt'añob i cha'an ma'anic tsi' ñaxan ch'ʌmbeyob isujm chuqui woli' 

yujtel. Ti wi'il che' bʌ tsa' aq'uenti i ñuclel Jesús, tsi' ña'tayob chuqui tac ts'ijbubil 
cha'an Jesús yic'ot chuqui tac tsa' tumbenti ti pañimil. 

17Cabʌl winicob tsa' bʌ i pi'leyob majlel Jesús che' bʌ tsi' pʌyʌ loq'uel Lázaro ti 

mucoñibʌl che' bʌ tsi' teche ch'ojyel ba'an chʌmeño' bʌ, tsa' caji i subob chuqui 
tsi' q'ueleyob. 

18Jini cha'an cabʌl tsa' majliyob i taj tilel Jesús ti bij, come tsi' yubiyob bajche' 

tsi' pʌsʌ i yejtal i p'ʌtʌlel. 

19Jini fariseojob tsa' caji i subeñob i bʌ: La' wilan, ma'anic chuqui tsa' mejli lac 

cha'an. Ti pejtelel pañimil woli' tsajcañob Jesús, che'ob. 

Yomob i q'uel Jesús 

20An griegojob ja'el tsa' bʌ tiliyob ti q'uiñijel cha'an mi' cha'leñob ch'ujutesaya. 

21Tsa' tiliyob ba'an Felipe ch'oyol bʌ ti Betsaida ya' ti Galilea. Tsi' subeyob: 

Maestro, com j q'uel lojon Jesús, che'ob. 

22Tsa' majli Felipe i suben Andrés. Andrés yic'ot Felipe tsa' majli i subeñob 

Jesús. 

23Jesús tsi' jac'beyob: I yorajlelix mi caj i yʌq'uentel i ñuclel i Yalobil Winic. 

24Isujm, isujm mic subeñetla: Mi ma'anic mi' yajlel ti lum i bʌc' trigo, mi ma'anic 

mi' pʌjq'uel, to'ol che' jach mi' yajñel. Mi tsa' mʌjcuyi ti lum, mi' pasel. Mi' yʌc' 
cabʌl i wut. 

25Jini mu' bʌ i bajñel c'uxbin i cuxtʌlel mi caj i sʌt. Jini mu' bʌ i ts'a'len i cuxtʌlel 

ti pañimil woli' cʌntan i cuxtʌlel mach bʌ anic mi' jilel. 

26Majqui jach yom i cha'libeñon que'tel, la' i tsajcañon. Ya' ba' añon mi caj i 

yajñel c winic ja'el. Mi an majch mi' cha'libeñon que'tel, ñuc mi caj i q'uejlel 
cha'an c Tat. 

27Wen ch'ijiyem jax woli cubin tic pusic'al wʌle. ¿Chuqui yom mic sub? ¿Yom 

ba mic sub: “C Tat coltañon cha'an ma'anic chuqui mi' yujtel ti ili ora”? Mach 
che'iqui come tsa' tiliyon cha'an mic chʌmel ti ili ora. 

28C Tat, pʌsʌ i ñuclel a c'aba', che'en Jesús. Jini cha'an tsa' tili t'an ch'oyol bʌ ti 

panchan. Tsi' yʌlʌ: Tsa'ix c pʌsʌ i ñuclel j c'aba'. Mi caj c cha' pʌs, che'en. 

29Jini año' bʌ yic'ot Jesús tsi' yubiyob t'an. Tsi' yʌlʌyob: I t'añʌch chajc, che'ob. 

Yaño' bʌ tsi' yʌlʌyob: Juntiquil ángel tsi' pejca Jesús, che'ob. 

30Jesús tsi' subeyob: Ma'anic tsa' tili jini t'an cha'añon, pero tsa' tili cha'añetla. 

31Wʌle mi caj i mejlelob winicob x'ixicob ti pañimil cha'an i mul. Wʌle mi caj i 

chojquel loq'uel i yum jini pañimil. 

32Joñon che' mic letsʌntel ti pañimil, mi caj c pʌy tilel pejtelel winicob x'ixicob 

ba' añon. 

33Tsi' subeyob jini t'an cha'an mi' ch'ʌmbeñob isujm bajche' mi' caj ti chʌmel. 

34Jini ya' bʌ añob tsi' jac'beyob: Tsa cubi lojon mi caj i yajñel jini Cristo ti pejtelel 

ora. ¿Chucoch ma' wʌl wersa yom mi' letsʌntel i Yalobil Winic? ¿Majqui jini i 
Yalobil Winic? che'ob. 

35Jesús tsi' subeyob: Mach jalix wʌ'an i sʌclel pañimil la' wic'ot. Cha'lenla 

xʌmbal che' anto i sʌclel pañimil la' wic'ot ame mi' tajet ic'ch'ipan bʌ pañimil, 
come jini mu' bʌ i cha'len xʌmbal ti ic'ch'ipam bʌ pañimil mach yujilic baqui mi' 
majlel. 

36Che' anto i sʌclel pañimil la' wic'ot, ñopola i sʌclel pañimil. Che' jini, i yalobiletla 

i sʌclel pañimil. Tsa' ujti ti t'an Jesús. Tsa' majli. Tsi' mʌcʌ i bʌ. 

Jini judíojob mach yomobic i ñop 

37Anquese cabʌlix i yejtal i p'ʌtʌlel tsa' bʌ i pʌsʌ ti' wutob, ma'anic tsi' ñopoyob. 

38Che' jini, tsa' ts'ʌctiyi jini t'an subil bʌ i cha'an jini x'alt'an Isaías: “C Yum, 

¿majqui tsi' ñopo lac t'an? ¿Majqui tsi' q'uelbe i p'ʌtʌlel lac Yum?” che'en. 

39Jini cha'an ma'anic tsa' mejli i ñopob, come Isaías tsi' subu: 



1759 

 

Chol de Tumbalá Bible 
© Bible Society of Mexico. 

  
 

 

40“Lac Yum tsi' yotsayob ti xpots'. Tsi' tsʌts'esʌbeyob i pusic'al, ame i q'uelob ti' 

wut, ame i ch'ʌmbeñob isujm ti' pusic'al, cha'an mi' sutq'uiñob i bʌ, cha'an mic 
lajmesañob”. 

41Che'i tsi' cha'le t'an Isaías cha'an tsi' wʌn q'uelbe i ñuclel Jesús. 

42An yumʌlob ja'el tsa' bʌ i ñopoyob Jesús. Ma'anic tsi' subuyob i bʌ ame 

chojquicob loq'uel ti sinagoga, come tsi' bʌc'ñayob fariseojob. 

43Come tsa' jach i mulayob i ñuclel ti' tojlel winicob. Ma'anic tsi' mulayob i ñuclel 

ti Dios. 

44C'am tsi' cha'le t'an Jesús: Jini mu' bʌ i ñopon, mach cojic jach mi' ñopon. Mi' 

ñop c Tat tsa' bʌ i chocoyon tilel. 

45Jini mu' bʌ i q'uelon mi' q'uel c Tat tsa' bʌ i chocoyon tilel. 

46Joñon i sʌclelon pañimil. Tsa' tiliyon ti pañimil cha'an ma'anic mi' cʌytʌl ti 

ic'ch'ipan bʌ pañimil jini mu' bʌ i ñopon. 

47Ma'anic mic mel jini mu' bʌ i yubibeñon c t'an mach bʌ anic mi' jac'. Ma'anic 

tsa' tiliyon cha'an mic mel jini año' bʌ ti pañimil. Tsa' tiliyon cha'an mij coltañob. 

48Jini mach bʌ yomic i ñopon, mach bʌ anic mi' jac'beñon c t'an, mi caj i toj. 

Jiñʌch c t'an mu' bʌ caj i tsictesʌben i mul ti jini cojix bʌ q'uin. 

49Come mach tilemic c t'an tic bajñel pusic'al. C Tat tsa' bʌ i chocoyon tilel tsi' 

yʌq'ueyon mandar cha'an chuqui yom mic sub. 

50Cujil jiñʌch i mandar Dios cha'an mi cʌq'ueñob winicob x'ixicob i cuxtʌlel mach 

bʌ anic mi' jilel. Jini cha'an che'ʌch mic sub che' bajche' tsi' subeyon c Tat, 
che'en Jesús. 

 Juan 13 

Jesús tsi' pocbeyob i yoc xcʌnt'añob 

1Che' maxto tilemic i q'uiñilel Pascua, yujilix Jesús tsa'ix tili i yorajlel cha'an mi' 

cʌy pañimil, cha'an mi' majlel ba'an i Tat. Tsi' c'uxbi i cha'año' bʌ ti pañimil. 
Ma'anic tsi' cʌyʌ i c'uxbiñob. 

2Tsa' ujtiyob ti we'el. Jini xiba tsi' ñijcʌbe i pusic'al Judas, i yalobil Simón 

Iscariote, cha'an mi' yʌc' Jesús ti' c'ʌb i contra. 

3Yujil Jesús anix ti' wenta pejtelel chuqui tac an come i Tat tsi' yʌq'ue. Yujil ja'el 

tsa' tili ti Dios, yujil ya' mi' cha' majlel ba'an Dios. 

4Tsa' ch'ojyi ti mesa. Tsi' jocho i bujc. Tsi' wel cʌchʌ sujco' c'ʌbʌl ti' ñʌc'. 

5Tsi' jebe ja' ti poc'. Tsa' caji i pocbenob i yoc xcʌnt'añob. Tsi' sujcubeyob ti jini 

pisil tsa' bʌ i cʌchʌ ti' ñʌc'. 

6Tsa' tili Jesús ba'an Simón Pedro. Pedro tsi' sube: C Yum, ¿mu' ba' caj a 

pocbeñon coc? che'en. 

7Jesús tsi' sube: Jini mu' bʌ c cha'len, ma'anic ma' ch'ʌmben isujm wʌle. Ti wi'il 

mi caj a ch'ʌmben isujm, che'en. 

8Pedro tsi' sube: Ma'anic mi caj a pocbeñon coc ti pejtelel ora, che'en. Jesús 

tsi' sube: Mi ma'anic mic poquet, mach c cha'añetic, che'en. 

9Simón Pedro tsi' sube: C Yum, mach jinic jach coc yom ma' poc. Poco ja'el j 

c'ʌb yic'ot c jol, che'en. 

10Jesús tsi' sube: Jasʌl mi' pocbentel i yoc jini pocbilix bʌ. Che' jini, sʌquix ti 

pejtelel. Jatetla sʌquetla, pero mach pejteleticla, che'en Jesús. 

11Come yujil Jesús majqui mi caj i yʌc' ti' c'ʌb i contra. Jini cha'an tsi' subu: 

“Mach pejteleticla”. 

12Che' bʌ tsa' ujti i pocbeñob i yoc, tsi' cha' ch'ʌmʌ i bujc. Tsa' cha' buchle. Tsi' 

c'ajtibeyob: ¿La' wujil ba chuqui tsac melbeyetla? 

13Mi la' pejcañon ti la' Maestro yic'ot ti la' Yum. Uts'at chuqui mi la' wʌl, come 

isujm joñonʌch. 

14Mi tsa'ix c pocbeyet la' woc joñon, la' Yumon, la' Maestrojon, che'ʌch yom mi 

la' pocben la' bʌ la' woc. 

15Tsac pʌsbeyetla chuqui wen cha'an che'ʌch yom mi la' mel jatetla ja'el che' 

bajche' tsac melbeyetla. 

16Isujm, isujm mic subeñetla: Jini mu' bʌ i melben i ye'tel i yum, mach ñumen 

ñuquic bajche' i yum. Jini chocbil bʌ majlel mach ñumen ñuquic bajche' jini tsa' 
bʌ i choco majlel. 

17Mi la' wujilʌch chuqui tsac subeyetla, tijicñayetla che' mi la' mel. 

18Ma'anic mic pejcañetla ti la' pejtelel. Cujil majqui tsac yajca cha'an mi' 

ts'ʌctiyel i Ts'ijbujel Dios mu' bʌ i yʌl: “Jini tsa' bʌ i c'uxu waj quic'ot tsi' 
contrajiyon”. Che'ʌch ts'ijbubil. 

19Tsa'ix c subeyetla che' maxto ujtemic. Che' mi' yujtel mi caj la' ñop Cristojon. 

20Isujm, isujm mic subeñetla: Jini mu' bʌ i pʌy ochel c winic mu' bʌ c choc majlel, 

woli' pʌyon ochel ja'el. Jini mu' bʌ i pʌyon ochel woli' pʌy ochel c Tat ja'el tsa' 
bʌ i chocoyon tilel, che'en. 

Jesús tsi' wʌn alʌ bajche' mi caj i yʌjq'uel ti' c'ʌb i contra 
(Mt. 26.21-25; Mr. 14.17-21; Lc. 22.21-23) 

21Che' bʌ tsa' ujti i sub jini t'an Jesús, wen ch'ijiyem tsa' caji i yubin ti' pusic'al. 

Tsi' subu: Isujm, isujm mic subeñetla, juntiquil wʌ' bʌ an la' wic'ot mi caj i yʌc'on 
ti' c'ʌb j contra, che'en. 

22Jini xcʌnt'añob tsi' q'ueleyob i bʌ. Mach yujilobic majqui. 

23Jesús c'uxatax tsi' yubi juntiquil xcʌnt'an i cha'an ya' bʌ buchul, lʌc'ʌl ti' t'ejl. 

24Simón Pedro tsi' pʌsbe i c'ʌb jini xcʌnt'an buchul bʌ ti' t'ejl Jesús cha'an mi' 

c'ajtiben majqui jini mu' bʌ caj i yʌc' ti' c'ʌb i contra. 

25Jini ya' bʌ buchul ti' t'ejl Jesús tsi' sube: C Yum, ¿majqui? che'en. 

26Jesús tsi' jac'be: Jiñʌch mu' bʌ cʌq'uen ts'ajbil bʌ waj, che'en. Che' bʌ tsa' ujti 

i ts'aj waj, tsi' yʌq'ue Judas i yalobil Simón Iscariote. 

27Che' bʌ tsi' ch'ʌmʌ jini ts'ajbil bʌ waj Judas, tsa' ochi Satanás ti' pusic'al. Jesús 

tsi' sube: Jini mu' bʌ caj a cha'len, cha'len ti ora, che'en. 

28Jini año' bʌ ti' t'ejl mesa mi juntiquilic tsi' ch'ʌmbe isujm chucoch tsi' sube jini 

t'an. 

29Come ojlil tsi' yʌlʌyob ti' pusic'al, tic'ʌl mi Jesús tsi' sube Judas i mʌn chuqui 

tac yom cha'an q'uin, come jini Judas woli' cʌntan jini bolsa. Tsi' cha' ña'tayob, 
tic'ʌl mi tsi' sube i yʌq'uen taq'uin jini mach bʌ anic i chubʌ'an. Che' tsi' yʌlʌyob 
ti' pusic'al. 

30Che' bʌ tsa' ujti i ch'ʌm ts'ajbil bʌ waj Judas, tsa' loq'ui ti ora. Ac'ʌlelix. 

Tsiji' bʌ mandar 

31Che' loq'uemix Judas, Jesús tsi' yʌlʌ: Wʌle tsa'ix aq'uenti i ñuclel i Yalobil 

Winic. Tsa'ix pʌsle i ñuclel Dios ti' Yalobil. 

32Mi tsa'ix pʌsle i ñuclel Dios ti' Yalobil, mi caj i pʌstʌl i ñuclel i Yalobil ti Dios. 

Dios mi' caj i bʌc' tsictesan i ñuclel i Yalobil. 

33Calobilob, jumuc' jach wʌ' añon la' wic'ot. Mi caj la' sajcañon. Che' bajche' 

tsac sube judíojob, che' ja'el mic subeñetla: Ya' ba' mic majlel, mach mejlic la' 
majlel. 

34Mi cʌq'ueñetla tsijib mandar: C'uxbin la' bʌ. Che' bajche' tsaj c'uxbiyetla, che' 

yom mi' la' c'uxbin la' bʌ. 

35Che' jini, pejtelel winicob mi caj i ña'tañob xcʌnt'añetla c cha'an che' mi la' 

c'uxbin la' bʌ, che'en Jesús. 

Pedro mi caj i yʌl mach i cʌñʌyic Jesús 
(Mt. 26.31-35; Mr. 14.27-31; Lc. 22.31-34) 

36Simón Pedro tsi' c'ajtibe: C Yum, ¿baqui ma' majlel? che'en. Jesús tsi' jac'be: 

Ya' ba' mic majlel maxto anic mi mejlel a tsajcañon majlel, che'en. 

37Pedro tsi' sube: C Yum, ¿chucoch maxto mejlic c tsajcañet majlel? Mi caj cʌc' 

c bʌ ti chʌmel cha'añet, che'en. 

38Jesús tsi' sube: ¿Mu' ba a wʌc' a bʌ ti chʌmel cha'añon? Isujm, isujm mic 

subeñet, che' maxto anic tsi' cha'le uq'uel tat mut, uxyajl mi caj a sub mach a 
cʌñʌyonic, che'en. 

 Juan 14 

Jesús yic'ot i Tat 

1Mach la' mel la' pusic'al. Mi la' ñop Dios. Ñopoyon ja'el. 

2Ti' yotot c Tat an cabʌl chumlibʌl. Machic an chumlibʌl, tsac subeyetla, come 

mic majlel c chajpʌbeñetla la' wajñib. 

3Mi tsa'ix majli c chajpan la' wajñib, cha' talon c pʌyetla majlel ba' añon, cha'an 

ya' ba' añon, ya' añetla ja'el. 

4La' wujil baqui mic majlel. Cʌñʌl la' cha'an i bijlel, che'en. 

5Tomás tsi' sube: C Yum, mach cujilic lojon baqui ma' majlel. ¿Bajche' mi mejlel 

j cʌn lojon i bijlel? che'en. 

6Jesús tsi' sube: Joñon i bijlelon isujmlelon, i cuxtʌlelon. Ma'anic majch mi' c'otel 

ba'an c Tat, jini jach am bʌ tic wenta. 

7Tsa'ic la' cʌñʌyon, tsa' la' cʌñʌ c Tat ja'el. Wʌle cʌñʌlix la' cha'an c Tat. Tsa'ix 

la' q'uele, che'en. 

8Felipe tsi' sube: C Yum, pʌsbeñon lojon a Tat. Jasʌl mi tsa' pʌsʌ, che'en. 

9Jesús tsi' sube: Cabʌlix ora wʌ' añon la' wic'ot. ¿Mach ba anic tsa' cʌñʌyon, 

Felipe? Jini tsa' bʌ i q'ueleyon, tsa'ix i q'uele c Tat. ¿Chucoch ma' wʌl, che' jini: 
“Pʌsbeñon lojon a Tat”? che'et. 

10¿Mach ba anic ma' ñop añon tic Tat, c Tat an ti joñon? Jini t'an mu' bʌ c 

subeñetla, ma'anic mic sub tic bajñelil. C Tat mu' bʌ i yajñel ti joñon woli' mel 
jini e'tel quic'ot. 

11Ñopoyon, añon tic Tat, c Tat an ti joñon. Mi ma'anic mi la' ñop c t'an, ñopoyon 

cha'an que'tel. 

12Isujm, isujm mic subeñetla, jini mu' bʌ i ñopon, mi caj i cha'len jini e'tel mu' bʌ 

c cha'len ja'el. Ñumen ñuc bajche' tsac cha'le mi caj i cha'len, come mic majlel 
ba'an c Tat. 

13Pejtelel chuqui tac mi la' c'ajtiben c Tat tij c'aba', mi caj c cha'len cha'an mi' 

tsictiyel i ñuclel c Tat ti' Yalobil. 

14Mi an chuqui mi la' c'ajtin tij c'aba', joñon mi caj c jac'. 

Jini Ch'ujul bʌ Espíritu 

15Mi c'ux mi la' wubiñon, mi caj la' jac'beñon c mandar. 

16Joñon mi caj j c'ajtiben c Tat. Mi caj i yʌq'ueñetla yambʌ la' waj Pi'leya, cha'an 

mi' yajñel la' wic'ot ti pejtelel ora. 

17Jiñʌch jini Espíritu mu' bʌ i pʌs i sujmlel Dios. Jini i cha'año' bʌ pañimil mach 

mejlic i yʌq'uentelob, come ma'anic mi' q'uelob, ma'anic mi' cʌñob ja'el. Jatetla 
mi la' cʌn, come mi' yajñel la' wic'ot. Mi caj i yajñel ti la' pusic'al. 

18Ma'anic mi caj j cʌyetla ti meba'. Cha' talon ba' añetla. 

19Jumuc' jach, ma'anic mi caj i chʌn q'ueloñob jini año' bʌ ti pañimil. Jatetla mi 

la' q'uelon. Cha'an cuxulon, mi caj la' taj la' cuxtʌlel ja'el. 

20Ti jini jach bʌ q'uin mi caj la' ña'tan añon tic Tat, añetla ti joñon, añon ti jatetla. 

21Jini mu' bʌ i cʌn c mandar, mu' bʌ i jac', jiñʌch mu' bʌ i c'uxbiñon. Jini mu' bʌ 

i c'uxbiñon, mi caj i c'uxbintel cha'an c Tat. Joñon mi caj j c'uxbin ja'el. Mi caj 
cʌq'ueñetla la' wen cʌñon. Che' tsi' yʌlʌ Jesús. 

22Yañʌch bʌ Judas, mach jinic Judas Iscariote, tsi' sube: C Yum, ¿chucoch mi 

caj a wʌq'ueñon lojon c wen cʌñet, che' ma'anic ma' wʌq'ueñob i cʌñet jini i 
cha'año' bʌ pañimil? che'en Judas. 

23Jesús tsi' sube: Jini mu' bʌ i c'uxbiñon mi caj i jac'beñon c t'an. Mi caj i 

c'uxbintel cha'an c Tat. Mi caj c tilel lojon ba'an. Mi caj c cha'len lojon chumtʌl 
quic'ot. 

24Jini mach bʌ anic mi' c'uxbiñon ma'anic mi' jac'beñon c t'an. Jini t'an tsa' bʌ 

la' wubi mach c cha'anic. I cha'añʌch c Tat tsa' bʌ i chocoyon tilel. 

25Tsac subeyetla jini t'an che' wʌ'to añon la' wic'ot. 

26C Tat mi caj i choc tilel la' waj Pi'leya tij c'aba'. Jiñʌch Ch'ujul bʌ Espíritu. Jini 

mi caj i cʌntesañetla pejtelel chuqui an. Mi caj i yʌq'ueñetla la' cha' ña'tan 
pejtelel chuqui tsac subeyetla. 

27Mic ñʌch'chocobeñetla la' pusic'al. Jiñʌch i ñʌch'tilel c pusic'al mu' bʌ 

cʌq'ueñetla. Mach lajalic bajche' mi la' taj ti pañimil. Mach la' mel la' pusic'al. 
Mach la' cha'len bʌq'uen. 

28Tsa' la' wubi chuqui tsac subeyetla: “Mic majlel, pero mic cha' tilel ba' añetla”. 

Tsa'ic la' wen c'uxbiyon, tijicña la' pusic'al cha'an tsac subeyetla mic majlel 
ba'an c Tat, come ñumen ñuc c Tat bajche' joñon. 

29Wʌle tsa'ix c subeyetla che' maxto anic tsa' ujti, cha'an mi la' ñopon ba' ora 

mi' yujtel. 

30Mach chʌn cabʌlix mic pejcañetla, come tal i yum pañimil. Ma'anic i p'ʌtʌlel tij 

contra. 

31Mic cha'len che' bajche' tsi' subeyon c Tat ti mandar cha'an mi' ña'tañob ti 

pejtelel pañimil, c'ux mi cubin c Tat. Ch'ojyenla. Conla. 

 Juan 15 

Jesús jini Isujm bʌ Ac' 

1Joñon jini Isujm bʌ Ac'on. C Tat jiñʌch Xpora. 

2Jini mi' tsep loq'uel pejtelel j c'ʌb mach bʌ anic mi' yʌc' i wut. Pejtelel mu' bʌ i 

yʌc' i wut, mi caj i porajin cha'an ñumen cabʌl mi' yʌc' i wut. 

3Sʌquetixla cha'an jini t'an tsa' bʌ c subeyetla. 

4Ajñenla ti joñon. Joñon ja'el mi caj cajñel ti jatetla. I c'ʌb ac' ma'anic mi mejlel 

i yʌc' i wut ti' bajñelil, che' ma'anic mi' yajñel ti' yʌq'uil. Che' ja'el jatetla mach 
mejlic la' wʌc' la' wut, che' ma'anic mi la' wajñel ti joñon. 

5Joñon jini Ac'on, jatetla j c'ʌbetla. Jini mu' bʌ i yajñel ti joñon che' woli cajñel ti 

jini winic, jiñʌch mu' bʌ i yʌc' cabʌl i wut. Ma'anic chuqui mi mejlel la' mel mi 
ma'anic mi la' wajñel ti joñon. 

6Jini mach bʌ anic mi' yajñel ti joñon, mi caj i chojquel loq'uel che' bajche' mach 

bʌ wenic bʌ i c'ʌb ac'. Mi' tiquin. Mi caj i tempʌyel cha'an mi' chojquel ti c'ajc. 

7Mi woli la' wajñel ti joñon, mi woli' yajñel c t'an ti jatetla, c'ajtinla chuqui tac jach 

la' wom, mi caj la' jac'bentel. 

8Mi' caj ti pʌstʌl i ñuclel c Tat, che' mi la' wʌc' cabʌl la' wut. Che' jini, xcʌnt'añetla 

c cha'an. 

9Che' bajche' tsi' c'uxbiyon c Tat, che' ja'el tsaj c'uxbiyetla. Chʌn ajñenla tij 

c'uxbiya. 

10Mi woli la' jac'beñon c mandar, mi caj c chʌn c'uxbiñetla. Che' ja'el tsac jac'be 

i mandar c Tat. Wolic chʌn c'uxbintel tic Tat. 

11Jini t'an tsac subeyetla cha'an mi' yajñel ti la' pusic'al i tijicñʌyel c pusic'al, 

cha'an mi' ts'ʌctiyel i tijicñʌyel la' pusic'al. 

12Jiñʌch c mandar: C'uxbin la' bʌ che' bajche' tsaj c'uxbiyetla. 

13Jiñʌch ñuc bʌ c'uxbiya che' an majch mi' yʌc' i bʌ ti chʌmel cha'an i pi'ʌlob. 

Ma'anic majch ñumen cabʌl i c'uxbiya bajche' jini. 

14Jatetla c pi'ʌletla che' mi la' cha'len chuqui mic subeñetla. 

15Ma'anic mic chʌn pejcañetla tic winic, come jini winic am bʌ ti' yum mach 

yujilic chuqui mi' cha'len i yum. Mic pejcañetla tic pi'ʌl, come pejtelel chuqui tsa 
cubi tic Tat, tsa'ix cʌq'ueyetla la' ñop. 

16Jatetla ma'anic tsa' la yajcayon. Joñon tsac yajcayetla. Tsa cʌq'ueyetla la' 

we'tel cha'an mi la' majlel la' wʌc' la' wut mu' bʌ caj i jalijel, cha'an mi' yʌq'ueñetla 
c Tat pejtelel chuqui mi la' c'ajtiben tij c'aba'. 

17Jiñʌch c mandar cha'an mi la' chʌn c'uxbin la' bʌ. 

Jini año' bʌ ti pañimil mi' ts'a'leñetla 

18Mi ts'a' mi' q'ueletla jini i cha'año' bʌ pañimil, ña'tanla ts'a' tsi' q'ueleyoñob ti 

ñaxan. 

19I cha'año' bʌ pañimil mi' c'uxbiñob i bʌ. I cha'añeticla pañimil, mi' c'uxbiñetla. 

Mach i cha'añeticla pañimil, come tsac yajcayetla. Jini cha'an jini año' bʌ ti 
pañimil mi' ts'a'leñetla. 

20Ña'tanla jini t'an tsa' bʌ c subeyetla: “Jini mu' bʌ i melben i ye'tel i yum mach 

ñumen ñuquic bajche' i yum”. Mi tsi' tic'layoñob, mi caj i tic'lañetla ja'el. Mi tsi' 
jac'ʌyob c t'an, mi caj i jac'ob la' t'an ja'el. 

21Che'ʌch mi caj i melbeñetla i cha'año' bʌ pañimil cha'an ti' caj j c'aba', come 

ma'anic mi' cʌñob jini tsa' bʌ i chocoyon tilel. 

22Machic tsa' tiliyon, machic tsac pejcayob, ma'añobic i mul. Wʌle añob i mul. 

Mach mejlic i subob ma'añobic i mul. 

23Jini mu' bʌ i ts'a'leñon, mi' ts'a'len c Tat ja'el. 

24Ma'anic majch tsi' mele ñuc bʌ i ye'tel che' bajche' tsac mele ti' tojlelob. Machic 

tsac mele, ma'añobic i mul. Wʌle tsa'ix i q'ueleyob. Mi' ts'a'leñoñob quic'ot c Tat 
ja'el. 

25Che' jini, mi' ts'ʌctiyel jini t'an ts'ijbubil bʌ ti mandar: “Tsi' ts'a'leyoñob cha'an 

jach yomob”. 

26Mi caj c chocbeñetla tilel la' waj Pi'leya ch'oyol bʌ tic Tat. Jiñʌch jini Espíritu 

ch'oyol bʌ tic Tat mu' bʌ i ts'ʌctesan i sujmlel c t'an. Che' mi' tilel mi caj i yʌc'on 
ti cʌjñel. 

27Jatetla ja'el mi caj la' wʌc'on ti cʌjñel, come añetla quic'ot c'ʌlʌl ti' cajibal j 

cʌntesa. 

 Juan 16 

1Tsac subeyetla jini t'an cha'an ma'anic mi' tejchel tile bixel bʌ la' pusic'al. 

2Jini judíojob mi caj i choquetla loq'uel ti sinagoga. Mi caj i c'otel i yorajlel che' 

mi caj i lon ña'tañob uts'at woli' melbeñob i ye'tel Dios che' mi' tsʌnsañetla. 

3Che'ʌch mi caj i cha'leñob, come mach i cʌñʌyobic c Tat. Ma'anic tsi' 

cʌñʌyoñob ja'el. 

I ye'tel Ch'ujul bʌ Espíritu 

4Tsac subeyetla chuqui tac tal cha'an mi la' ña'tan ba' ora mi' yujtel, jiñʌch tsa' 

bʌ c wʌn subeyetla. Ma'anic tsac subeyetla che' ti' cajibal, come wʌ' to añon la' 
wic'ot. 

5Wʌle mic majlel ba'an jini tsa' bʌ i chocoyon tilel. Mi juntiquileticla woli' 

c'ajtibeñon baqui mic majlel. 

6Pero wen ch'ijyem jax la' pusic'al cha'an c t'an tsa' bʌ c subeyetla. 

7Mic subeñetla ti isujm: Ñumen uts'at cha'añetla mi tsa' majliyon. Mi ma'anic 

mic majlel, mach talic la' waj Pi'leya ba' añetla. Che' majlemonix mi caj c 
chocbeñetla tilel. 

8Che' julemix la' waj Pi'leya, mi caj i jec'beñob i pusic'al winicob x'ixicob ti 

pañimil cha'an mi' tsictesʌbeñob i mul yic'ot toj bʌ c pusic'al yic'ot tojmulil. 

9Mi caj i ña'tañob añob i mul cha'an ma'anic tsi' ñopoyoñob. 

10Mi caj i ña'tañob toj c pusic'al, come mic majlel ba'an c Tat. Ma'anix mi caj la' 

chʌn q'uelon. 

11Mi caj i ña'tañob an tojmulil, come otsʌbilix ti tojmulil i yum pañimil. 

12An to cabʌl chuqui com c subeñetla. Maxto mejlic la' lu' ch'ʌmben i sujmlel. 

13Che' julemix jini Espíritu mu' bʌ i pʌs i sujmlel, mi caj i yʌq'ueñetla la' cʌn 

pejtelel i sujmlel. Come ma'anic mi' c'ʌn i bajñel pusic'al i tsictesan chuqui tac 
mi' sub. Mi' sub pejtelel chuqui tac mi' yubin. Mi' caj i subeñetla chuqui tac tal. 

14Mi caj i pʌs c ñuclel, come mi caj i lu' ch'ʌm ti' wenta. Mi caj i yʌq'ueñetla la' 

cʌn. 

15Pejtelel chuqui an i cha'an c Tat, c cha'añʌch. Jini cha'an tsac subeyetla mi 

caj i lu' ch'ʌm ti' wenta. Mi caj i yʌq'ueñetla la' cʌn. 

Mi caj i q'uextiyel i ch'ijiyemlel la' pusic'al ti' tijicñʌyel 

16Jumuc' jax ma'anix mi caj la' q'uelon. Ti yambʌ jumuc' to mi caj la' cha' q'uelon, 

come mic majlel ba'an c Tat, che'en. 

17Jini cha'an jini xcʌnt'añob i cha'an tsa' caji i c'ajtibeñob i bʌ: ¿Chuqui jini mu' 

bʌ i subeñonla Jesús? “Jumuc' jax”, che'en, “ma'anic mi caj la' q'uelon. Ti yambʌ 
jumuc' to mi caj la' cha' q'uelon, come mic majlel ba'an c Tat”. 

18Jini cha'an tsi' yʌlʌyob: ¿Chuqui i sujmlel che' mi' yʌl Jesús, jumuc' to? Ma'anic 

mi lac ch'ʌmben isujm chuqui mi' yʌl, che'ob. 

19Tsi' ña'ta Jesús chuqui yom i c'ajtibeñob. Tsi' subeyob: ¿Mu' ba la' c'ajtiben 

la' bʌ chuqui i sujmlel c t'an tsa' bʌ cʌlʌ: “Jumuc' ma'anic mi caj la' q'uelon. Ti 
yambʌ jumuc' to mi caj la' cha' q'uelon”? 

20Isujm, isujm mic subeñetla: Jatetla mi caj la' cha'len uq'uel, mi caj la' mel la' 

pusic'al. Jini año' bʌ ti pañimil tijicña mi caj i yubiñob. Jatetla ch'ijyem jax mi caj 
la' wubin. Ti wi'il mi caj i q'uextʌyel i ch'ijiyemlel la' pusic'al ti' tijicñʌyel. 

21Che' i yorajlelix mi caj i yilan pañimil alʌl, mi' yubin wocol i ña' cha'an bajq'uel. 

Ti wi'il, che' tsa'ix i meq'ue alʌl, ma'anix chʌn c'ajal i cha'an i wocol, come 
tijicñayix i pusic'al cha'an tsi' yila pañimil i yalobil. 

22Jatetla ja'el wocol mi la' wubin wʌle. Joñon mi caj c cha' q'ueletla. Tijicña mi 

caj la' wubin. Ma'anic majch mi mejlel i yʌc' ti jilel i tijicñʌyel la' pusic'al. 

23Ti jini q'uin ma'anic mi caj la' c'ajtibeñon i sujmlel c t'an. Isujm, isujm mic 

subeñetla, pejtelel chuqui mi la' c'ajtiben c Tat tij c'aba', mi caj i yʌq'ueñetla. 

24C'ʌlʌl wʌle ma'anic chuqui tsa' la' c'ajti tij c'aba'. C'ajtinla. Mi caj la' wʌq'uentel 

cha'an mi' ts'ʌctiyel i tijicñʌyel la' pusic'al. 

Tsac t'uchta i p'ʌtʌlel pañimil 

25Jini t'an tsac subeyetla ti lajiya. Tal i yorajlel che' ma'anic mic chʌn pejcañetla 

ti lajiya. Mi caj c subeñetla i sujmlel c Tat ti wen tsiquil bʌ t'an. 

26Ti jini q'uin mi caj la' cha'len c'ajtiya tij c'aba'. Ma'anic wolic subeñetla mi caj j 

c'ajtiben lac Tat cha'añetla. 

27Come c Tat ja'el mi' c'uxbiñetla, come jatetla mi la' c'uxbiñon. Tsa'ix la' ñopo 

tilemon ti Dios. 

28Tsa' loq'uiyon tilel ba'an c Tat. Tsa' tiliyon ti pañimil. Ti yambʌ ora mi caj j cʌy 

pañimil. Mi caj c cha' majlel ba'an c Tat, che'en. 

29Jini xcʌnt'añob i cha'an tsi' subeyob: Awilan, tsiquilʌch i sujmlel a t'an wʌle. 

Mach ti lajiyajic woliyet ti t'an. 

30Cujilix lojon a wujilʌch pejtelel chuqui tac an. Mach yomic ma' cʌntesʌntel ti 

winicob. Jini cha'an mic ñop lojon tilemet ti Dios, che'ob. 

31Jesús tsi' c'ajtibeyob: ¿Mu' ba la' ñop wʌle? 

32Awilan, tal i yorajlel, i yorajelix wʌle, mi caj la' pam pujquel. Ti jujuntiquiletla 

mi caj la' sujtel ti la' wotot. Mi caj la' cʌyon tic bajñelil. Pero mach c bajñelic, 
come an quic'ot c Tat. 

33Tsac subeyetla jini t'an cha'an mi la' taj i ñʌch'tilel la' pusic'al ti joñon. Ti 

pañimil mi caj la' taj wocol. La' ñuc'ac la' pusic'al, come tsac jisʌbe i yumʌntel 
pañimil, che'en. 

 Juan 17 

Jesús tsi' taja ti oración xcʌnt'añob i cha'an 

1Jesús tsi' subeyob jini t'an. Tsi' letsa i wut ti panchan. Tsi' yʌlʌ: C Tat, i yorajlelix 

wʌle. Pʌsʌ i ñuclel a Walobil, cha'an mi' pʌs a ñuclel a Walobil ja'el. 

2Come tsa' wotsa pejtelel winicob x'ixicob tic p'ʌtʌlel cha'an mi cʌq'ueñob i 

cuxtʌlel mach bʌ anic mi' jilel ti pejtelelob tsa' bʌ a wʌq'ueyon. 

3Jiñʌch i cuxtʌlel mach bʌ anic mi' jilel, che' mi' cʌñetob jini mero Dios, jini 

cojach bʌ, yic'ot Jesucristo, tsa' bʌ a choco tilel. 

4Tsac pʌsʌ a ñuclel ila ti pañimil. Tsa'ix c ts'ʌctesa jini e'tel tsa' bʌ a wʌq'ueyon 

cha'an mic mel. 

5Wʌle, c Tat, pʌsʌ c ñuclel che' bajche' an c cha'an quic'otet che' maxto anic 

pañimil. 

6Tsac tsictesʌbeyob a c'aba' jini winicob tsa' bʌ a wʌq'ueyon ti pañimil. A 

cha'añob, tsa' wʌq'ueyoñob. Tsi' jac'ʌyob a t'an. 

7Yujilobix ya' ch'oyol ba' añet pejtelel tsa' bʌ a wʌq'ueyon. 

8Come tsa cʌq'ueyob ili t'an tsa' bʌ a wʌq'ueyon. Tsi' ñopoyob. Yujilobix, isujm 

tsa' loq'uiyon tilel ba' añet. Tsi' ñopoyob chocbilon tilel a cha'an. 

9Mij c'ajtibeñet i wenlel. Ma'anic mij c'ajtibeñet i wenlel i cha'año' bʌ pañimil. 

Pero mij c'ajtibeñet i wenlel jini winicob tsa' bʌ a wʌq'ueyon, come a cha'añob. 

10A cha'añobʌch pejtelel c cha'año' bʌ. C cha'añobʌch pejtelel a cha'año' bʌ 

ja'el. Woli' tsictiyel c ñuclel ti jini xñopt'añob. 

11Mach chʌn añonix ti pañimil pero añob to ti pañimil. Joñon cha' talon ba' añet. 

C Ch'ujutat, cʌntañob ti a c'aba' jini xñopt'añob tsa' bʌ a wʌq'ueyon cha'an mi' 
yajñelob ti jump'ejl jach i pusic'al che' bajche' joñonla. 

12Che' wʌ'to añon quic'otob ti pañimil, tsaj cʌntayob ti a c'aba'. Tsaj cʌnta jini 

xñopt'añob tsa' bʌ a wʌq'ueyon. Ma'anic tsa' sajti mi juntiquilic, jini jach mu' bʌ 
i majlel ti tojmulil cha'an mi' ts'ʌctiyel i Ts'ijbujel Dios. 

13Wʌle talon ba' añet. Wolic sub jini t'an ti pañimil cha'an mi' ts'ʌctiyel i tijicñʌyel 

i pusic'al che' bajche' i tijicñʌyel c pusic'al. 

14Tsa cʌq'ueyob a t'an. Jini i cha'año' bʌ pañimil tsi' ts'a'leyob c cha'año' bʌ, 

come mach i cha'añobic pañimil che' bajche' joñon ja'el mach i cha'añonic 
pañimil. 

15Ma'anic mij c'ajtibeñet cha'an ma' pʌyob loq'uel ti pañimil. Mij c'ajtibeñet 

cha'an ma' chʌcʌ q'uelob ame yajlicob ti jontolil. 

16Mach i cha'añobic pañimil che' bajche' joñon mach i cha'añonic pañimil ja'el. 

17Sʌq'uesañob ti a sujmlel. Isujmʌch jini a t'an. 

18Che' bajche' tsa' chocoyon tilel ti pañimil, che' ja'el tsac chocoyob majlel ti 

pejtelel pañimil. 

19Mi cʌq'ueñet c bʌ cha'an mi' yʌq'ueñetob i bʌ ja'el cha'an ti' sujmlel a t'an. 

20Mach cojic jach ili winicob x'ixicob mic tajob ti oración, pero ti pejtelelob mu' 

bʌ caj i ñopoñob cha'an ti' t'an ili wʌ' bʌ añob, 

21cha'an mi' yajñelob ti jump'ejl jach i pusic'al pejtelel xñopt'añob. Che' bajche' 

añet ti joñon, c Tat, añon ja'el ti jatet, la' ajñicob ja'el ti joñonla cha'an mi' ñopob 
jini año' bʌ ti pañimil jatet tsa' chocoyon tilel. 

22Joñon tsa cʌq'ueyob c ñuclel tsa' bʌ a wʌq'ueyon cha'an mi' yajñelob ti 

jump'ejl jach i pusic'al, che' bajche' jump'ejl lac pusic'al ja'el. 

23Añon ti' tojlelob, añet ti joñon, cha'an mero jump'ejlob jach i pusic'al. Che' jini, 

jini año' bʌ ti pañimil mi caj i ña'tañob jatet tsa' chocoyon tilel. Mi mejlel i 
ña'tañob ja'el c'ux tsa' wubiyob, che' bajche' c'ux tsa' wubiyon. 

24C Tat, ya' ba' añon com temel mi' yajñelob jini tsa' bʌ a wʌq'ueyon cha'an mi' 

q'uelob c ñuclel tsa' bʌ a wʌq'ueyon, come c'ux tsa' wubiyon che' maxto melbilic 
pañimil. 

25Toj bʌ c Tat, ma'anic tsi' cʌñʌyet año' bʌ ti pañimil. Joñon tsaj cʌñʌyet. Yujilob 

xñopt'añob ja'el tsa' chocoyon tilel. 

26Tsa cʌq'ueyob i cʌn a c'aba'. Mu' to caj c chʌn ac' ti cʌjñel cha'an lajal mi' 

c'uxbiñoñob che' bajche' tsa' c'uxbiyon, cha'an mi cajñel ti' pusic'alob. 

 Juan 18 

Tsa' chujqui Jesús 
(Mt. 26.47-56; Mr. 14.43-50; Lc. 22.47-53) 

1Che' bʌ tsa' ujti ti t'an Jesús, tsa' c'axi yic'ot xcʌnt'añob i cha'an ti junwejl pa' i 

c'aba' Cedrón ba'an pʌc'ʌbʌl. Ya' tsa' ochi yic'ot xcʌnt'añob i cha'an. 

2Cʌmbil jini pʌc'ʌbʌl i cha'an Judas ja'el, jini tsa' bʌ i yʌc'ʌ Jesús ti' c'ʌb i contra, 

come cabʌl tsa' ajni ya'i Jesús yic'ot xcʌnt'añob i cha'an. 

3Judas tsi' pʌyʌ tilel junmojt soldadojob yic'ot xcʌntayajob i cha'an motomajob 

yic'ot fariseojob. Tsa' tiliyob yic'ot c'ajc yic'ot taj yic'ot espada. 

4Ña'tʌbilix i cha'an Jesús pejtelel chuqui tac mi caj i tumbentel. Tsa' majli ba' 

añob. Tsi' c'ajtibeyob: ¿Majqui woli la' sajcan? che'en. 

5Tsi' jac'beyob: Jesús, jini ch'oyol bʌ ti Nazaret, che'ob. Jesús tsi' subeyob: 

Joñoñʌch, che'en. Ya'an Judas ja'el yic'otob. Jiñʌch tsa' bʌ i yʌc'ʌ Jesús ti' c'ʌb 
i contra. 

6Che' bʌ tsi' subeyob: “Joñoñʌch”, wʌlʌc pat tsi' chocoyob majlel i bʌ. Tsa' 

yajliyob ti lum. 

7Jesús tsi' cha' c'ajtibeyob: ¿Majqui woli la' sajcan? che'en. Tsi' subeyob: Jesús, 

jini ch'oyol bʌ ti Nazaret, che'ob. 

8Tsi' jac'ʌ Jesús: Tsa'ix c subeyetla joñoñʌch. Mi woli la' sajcañon, la' sujticob 

ili xcʌnt'añob c cha'an, che'en. 

9Che'ʌch tsa' ujti cha'an mi' ts'ʌctiyel jini t'an tsa' bʌ i yʌlʌ Jesús: “Ma'anic tsa' 

sajti mi juntiquilic xcʌnt'an tsa' bʌ a wʌq'ueyon”. 

10Wʌle Simón Pedro tsi' bots'o i yespada. Tsi' wel tsepbe loq'uel ñoj bʌ i chiquin 

i winic jini ñuc bʌ motomaj. I c'aba' jini winic Malco. 

11Jesús tsi' sube: Pedro, otsan a wespada ti' yotot. ¿Mach ba yomic mic laj 

ñusan ili wocol tsa' bʌ i yʌq'ueyon c Tat? che'en. 

Jesús ti' tojlel ñuc bʌ motomaj 
(Mt. 26.57-68; Mr. 14.53-68; Lc. 22.54-57) 

12Jini soldadojob yic'ot i capitán yic'ot xcʌntayajob i cha'an judíojob tsi' 

chucuyob Jesús. Tsi' cʌchʌyob. 

13Tsi' ñaxan pʌyʌyob majlel ba'an Anás, i ñij'al Caifás, jini ñuc bʌ motomaj ti jini 

jabil. 

14(Jiñʌch Caifás tsa' bʌ i sube judíojob uts'at mi' chʌmel juntiquil winic cha'an i 

q'uexol winicob x'ixicob.) 

15Simón Pedro tsi' tsajca majlel Jesús yic'ot yambʌ xcʌnt'an. Jini yambʌ 

xcʌnt'an cʌmbilʌch i cha'an jini ñuc bʌ motomaj. Tsa' ochi yic'ot Jesús ya' ti' 
pam i yotot jini ñuc bʌ motomaj. 

16Pedro tsa' cʌle ti jumpat, wa'al ti' ti' otot. Jini cha'an jini yambʌ xcʌnt'an, cʌmbil 

bʌ i cha'an jini ñuc bʌ motomaj, tsi' pejca jini xch'oc tsa' bʌ i cʌnta i ti' otot. Jini 
xch'oc tsi' pʌyʌ ochel Pedro. 

17Jini xch'oc tsa' bʌ i cʌnta i ti' otot tsi' c'ajtibe Pedro: ¿Mach ba xcʌnt'añetic i 

cha'an ja'el? che'en. Pedro tsi' yʌlʌ: Mach joñonic, che'en. 

18Wa'alob x'e'telob yic'ot xcʌntayajob ya' ba' tsi' meleyob c'ajc come an tsʌñal. 

Woli' q'uixñesañob i bʌ. Ya' wa'al Pedro ja'el yic'otob. Woli' q'uixñesan i bʌ. 

19Jini ñuc bʌ motomaj tsa' caji i c'ajtiben Jesús: ¿Majqui xcʌnt'añob a cha'an? 

¿Chuqui a cʌntesa? che'en. 

20Jesús tsi' jac'be: Joñon tsac pejcayob ti jamʌl jini año' bʌ ti pañimil. C tilelʌch 

mic cha'len cʌntesa ti sinagoga yic'ot ti Templo ba' mi' tempañob i bʌ pejtelel 
judíojob. Ma'anic tsac subu t'an ti mucul jach. 

21¿Chucoch wola' c'ajtibeñon, che' jini? C'ajtibeñob jini tsa' bʌ i yubiyob chuqui 

tsac subeyob. Yujilob chuqui tsac subu, che'en Jesús. 

22Che' bʌ tsa' ujti i sub jini t'an, juntiquil winic wa'al bʌ ti' t'ejl tsi' poch'i Jesús. 

Tsi' yʌlʌ: ¿Mu' ba a jac'ben i t'an jini ñuc bʌ motomaj che' bajche' jini? che'en. 

23Jesús tsi' jac'be: Mi jontol chuqui tsac subu, tsictesan c jontolil. Mi weñʌch 

chuqui tsac subu, ¿chucoch ma' poch'iñon? che'en. 

24Che' cʌchʌl to Jesús, Anás tsi' choco majlel ba'an Caifás jini ñuc bʌ motomaj. 

Pedro tsi' yʌlʌ mach i cʌñʌyic Jesús 
(Mt. 26.71-75; Mr. 14.69-72; Lc. 22.58-62) 

25Wa'al to Simón Pedro, woli' q'uixñesan i bʌ. Tsi' c'ajtibeyob: ¿Jatet ba ja'el 

xcʌnt'añet i cha'an? che'en. Pedro tsi' yʌlʌ: Mach joñonic, che'en. 

26Juntiquil i winic jini c'ax ñuc bʌ motomaj, i pi'ʌlʌch jini tsa' bʌ tsepbenti loq'uel 

i chiquin, tsi' yʌlʌ: ¿Mach ba tsa'ic j q'ueleyet ya' ti pʌc'ʌbʌl a wic'ot jini Jesús? 
che'en. 

27Pedro tsi' cha' alʌ mach i cʌñʌyic Jesús. Ti ora jini tat mut tsi' cha'le uq'uel. 

Jesús ti' tojlel Pilato 
(Mt. 27.1-2, 11-14; Mr. 15.1-5; Lc. 23.1-5, 13-25) 

28Tsa' caji i pʌyob loq'uel Jesús ti' yotot Caifás. Tsi' pʌyʌyob majlel ti meloñibʌl. 

Wolix i sʌc'an pañimil. Ma'anic tsa' ochiyob ti meloñibʌl judíojob ame bib'acob, 
come yom i cha'leñob we'el che' ti Pascua. 

29Jini cha'an Pilato tsa' loq'ui i pejcañob. Tsi' c'ajtibeyob: ¿Chuqui i mul jini 

winic? Subula, che'en. 

30Tsi' jac'beyob: Machic xjontolil jini winic, ma'anic tsa cʌc'ʌ lojon ti a c'ʌb, 

che'ob. 

31Pilato tsi' subeyob: Pʌyʌla majlel jatetla. Melela che' bajche' ts'ijbubil ti la' 

mandar, che'en. Jini judíojob tsi' yʌlʌyob: Tic'bilon lojon ti mandar cha'an mach 
yomic mic tsʌnsan lojon winic, che'ob. 

32Che'i tsi' yʌlʌyob judíojob cha'an mi' ts'ʌctiyel i t'an Jesús tsa' bʌ i yʌlʌ bajche' 

mi' caj ti chʌmel. 

33Jini cha'an Pilato tsa' cha' ochi ti meloñibʌl. Tsi' pʌyʌ tilel Jesús. Tsi' c'ajtibe: 

¿Jatet ba i Reyet judíojob? che'en. 

34Jesús tsi' jac'ʌ: ¿Tilem ba jini t'an ti a bajñel pusic'al, o am ba majch tsi' ñaxan 

subeyet? che'en. 

35Pilato tsi' jac'ʌ: ¿Judíojon ba? A pi'ʌlob ti a lumal yic'ot ñuc bʌ motomajob tsi' 

yʌc'ʌyetob tij c'ʌb. ¿Chuqui tsa' cha'le? che'en. 

36Jesús tsi' jac'ʌ: Mach wʌ'ic ch'oyol c yumʌntel ti pañimil. Wʌ'ic ch'oyol tsa'ʌch 

i cha'leyob guerra c winicob cha'an ma'anic mi cʌjq'uel ti' c'ʌb judíojob. Pero 
mach wʌ'ic ch'oyol c yumʌntel, che'en Jesús. 

37Jini cha'an Pilato tsi' c'ajtibe: ¿Reyet ba che' jini? che'en. Jesús tsi' jac'ʌ: 

Reyon cu, che' bajche' wola' wʌl. Jini cha'an tsa quila pañimil. Jini cha'an tsa' 
tiliyon ti pañimil cha'an mi cʌc' ti cʌjñel i sujmlel Dios. Pejtelel majqui mi' ñop i 
sujmlel mi' yubin c t'an, che'en. 

38Pilato tsi' sube: ¿Chuqui i sujmlel? che'en. Che' bʌ tsa' ujti i sub jini t'an, tsa' 

cha' loq'ui i pejcan judíojob. Tsi' subeyob: Tsaj q'uele ma'anic i mul jini winic. 

39C tilelʌch che' ti' yorajlel Pascua mi cʌc' ti colel juntiquil xñujp'el. ¿La' wom ba 

mi cʌc' ti colel i Rey judíojob? che'en Pilato. 

40Jini cha'an tsi' cha' cha'leyob c'am bʌ t'an. Tsi' yʌlʌyob: Mach jiniqui. La' colic 

Barrabás, che'ob. Xujch' jini Barrabás. 

 Juan 19 

1Jini cha'an Pilato tsi' chucu majlel Jesús. Tsi' jats'ʌ ti asiyal. 

2Jini soldadojob tsi' xot jalʌyob ch'ix. Tsi' joy ñet'beyob ti' jol Jesús. Tsi' lʌpbeyob 

chʌccojan bʌ pʌl bʌ bujcʌl. 

3Tsi' subeyob: Cotañet, i Reyet judíojob, che'ob. Tsi' poch'iyob. 

4Pilato tsa' cha' loq'ui i pejcañob. Tsi' subeyob: La' wilan wolic pʌybeñetla tilel 

jini winic cha'an mi la' ña'tan ma'anic i mul che'en. 

5Tsa' loq'ui tilel Jesús ñet'el ti' jol jini xotol bʌ ch'ix. Lʌpʌl i cha'an chʌccojan bʌ 

pʌl bʌ bujcʌl. Pilato tsi' subeyob: Q'uelela jini winic, che'en. 

6Jini ñuc bʌ motomajob yic'ot jini xcʌntayajob che' bʌ tsi' q'ueleyob, c'am tsi' 

yʌlʌyob: Ch'iji ti cruz, ch'iji ti cruz, che'ob. Pilato tsi' subeyob: Pʌyʌla majlel 
jatetla. Ch'ijila ti cruz. Mi cʌl ma'anic i mul jini winic, che'en. 

7Jini judíojob tsi' jac'ʌyob: An lojon c mandar. Ts'ijbubil tic mandar wersa mi' 

chʌmel, come tsi' subu i bʌ ti' Yalobil Dios, che'ob. 

8Ñumen cabʌl tsi' cha'le bʌq'uen Pilato che' bʌ tsi' yubi jini t'an. 

9Tsa' cha' ochi Pilato ti meloñibʌl. Tsi' c'ajtibe Jesús: ¿Baqui ch'oyolet? che'en. 

Jesús ma'anic tsi' jac'be. 

10Pilato tsi' sube: ¿Mach ba anic ma' jac'beñon c t'an? ¿Mach ba a wujilic an c 

p'ʌtʌlel cha'an mic ch'ijet ti cruz? An c p'ʌtʌlel ja'el cha'an mi cʌq'uet ti colel, 
che'en. 

11Jesús tsi' jac'ʌ: Machic tsi' yʌq'ueyet a p'ʌtʌlel jini am bʌ ti chan, ma'anic a 

p'ʌtʌlel cha'an ma' contrajiñon. Jini cha'an jini tsa' bʌ i yʌc'ʌyon ti a c'ʌb ñumen 
an i mul, che'en. 

12Jini cha'an Pilato tsi' ñopo i col. Jini judíojob c'am tsi' yʌlʌyob: Mi tsa' colo 

Jesús, mach i pi'ʌletic César. Jini mu' bʌ i sub i bʌ ti Rey, mi' contrajin César, 
che'ob. 

13Che' bʌ tsi' yubi jini t'an Pilato, tsi' pʌyʌ tilel Jesús. Tsa' buchle ti' buchlib 

cha'an meloñel, ac'bil bʌ ya' ti ts'ajc i c'aba' Gabata ti' t'an hebreo. 

14I q'uiñilelix chajpaya che' mi caj i melob Pascua. Che' bajche' ti xinq'uiñil. 

Pilato tsi' sube judíojob: Q'uele la' Rey, che'en. 

15Wen c'am tsi' cha'leyob t'an: ¡La' chʌmic, la' chʌmic, ch'iji ti cruz! che'ob. Pilato 

tsi' c'ajtibeyob: ¿Yom ba mic ch'ij ti cruz la' Rey? che'en. Jini ñuc bʌ motomajob 
tsi' jac'ʌyob: Ma'anic lojon c rey, jini jach César, che'ob. 

16Jini cha'an Pilato tsi' yʌc'ʌ Jesús cha'an mi' ch'ijtʌl ti cruz. Tsi' chucuyob majlel 

Jesús. 

Tsa' ch'ijle ti cruz Jesús 

(Mt. 27.32-44; Mr. 15.21-32; Lc. 23.26-43) 

17Tsi' q'ueche majlel i cruz. Tsa' c'oti ti bujtʌl i c'aba' Calavera. Ti' t'an hebreojob 

jiñʌch Gólgota. 

18Ya'i tsi' ch'ijiyob ti cruz yic'ot cha'tiquil, jujuntiquil ti jujunwejl. Xinlʌpʌl Jesús. 

19Pilato tsi' cha'le ts'ijb. Tsi' yʌc'ʌ ti' jol cruz. Jiñʌch jini ts'ijbubil bʌ: JESUS 

CH'OYOL BɅ TI NAZARET, I REY JUDIOJOB. 

20Cabʌl judíojob tsi' q'ueleyob jini ts'ijbubil bʌ, come jini bujtʌl ba' tsa' ch'ijle ti 

cruz Jesús lʌc'ʌl jach an ti tejclum. Ts'ijbubil ti' t'an hebreo, yic'ot ti t'an griego, 
yic'ot ti' t'an latín. 

21Jini ñuc bʌ motomajob cha'an judíojob tsi' subeyob Pilato: Mach a ts'ijban jini 

t'an, “I Rey judíojob”. Ts'ijban, “Tsi' subu i bʌ ti' Rey judíojob”, che'ob. 

22Pilato tsi' jac'beyob: Jini tsa' bʌ c ts'ijba, ts'ijbubilix, che'en. 

23Che' bʌ tsa' ujti i ch'ijob Jesús ti cruz, jini soldadojob tsi' ch'ʌmbeyob i pislel. 

Tsi' t'oxoyob ti chʌmp'ejl, jujump'ejl cha'an jujuntiquil soldado. Tsi' ch'ʌmʌyob 
ja'el pʌl bʌ i bujc Jesús. Mach ts'isbilic. Jalbil jach ti pejtelel. 

24Tsi' subeyob i bʌ: Mach yomic mi lac tsil. La' lac cha'len yajcaya ti alas cha'an 

mi lac ña'tan majqui mi caj i ch'ʌm, che'ob. Che'ʌch tsi' yʌlʌyob cha'an mi' 
ts'ʌctiyel i Ts'ijbujel Dios mu' bʌ i yʌl: “Tsi' pucbeyob i bʌ c pislel. Tsi' cha'leyob 
yajcaya ti alas cha'an c bujc”. Che'i tsi' meleyob soldadojob. 

25Ya' wa'alob ti' t'ejl cruz i ña' Jesús yic'ot i yijts'in i ña', yic'ot i yijñam Cleofas, i 

c'aba' María, yic'ot María ch'oyol bʌ ti Magdala. 

26Jesús che' bʌ tsi' q'uele i ña' yic'ot jini xcʌnt'an c'uxbibil bʌ i cha'an, tsi' sube i 

ña': X'ixic, q'uele a walobil, che'en. 

27Ti wi'il tsi' sube jini xcʌnt'an: Q'uele a ña', che'en. Ti jini jach bʌ ora jini xcʌnt'an 

tsi' pʌyʌ majlel i ña' Jesús ti' yotot. 

Tsa' chʌmi Jesús 
(Mt. 27.45-56; Mr. 15.33-41; Lc. 23.44-49) 

28Yujilix Jesús ts'ʌctiyemix ti pejtelel. Tsi' yʌlʌ cha'an mi' ts'ʌctiyel i Ts'ijbujel 

Dios: Tiquinix c ti', che'en. 

29Ya'an jump'ejl tsima but'ul ti vinagre. Tsi' ts'ajayob chʌyo'ja' ti vinagre. Tsi' 

yʌc'ʌyob ti' ñi' te' i c'aba' hisopo. Tsi' yʌq'ueyob ti' yej. 

30Che' bʌ tsa'ix i ch'ʌmʌ jini vinagre Jesús, tsi' yʌlʌ: Tsa'ix ts'ʌctiyi, che'en. Tsi' 

ju'sa i jol. Tsi' yʌc'ʌ ti loq'uel i ch'ujlel. 

31I q'uiñilelix chajpaya che' woli' melob Pascua. Jini cha'an mach yomobic 

judíojob mi' cʌytʌl i bʌc'tal jini chʌmeño' bʌ ti cruz che' ti' q'uiñilel c'aj o, come 
jiñʌch ñuc bʌ q'uin. Jini cha'an tsi' c'ajtibeyob Pilato cha'an mi' yʌc' ti 
c'ʌsbentelob i ya' cha'an mi' ch'ʌjmelob majlel. 

32Tsa' tiliyob soldadojob. Tsi' c'ʌsbeyob i ya' jini ñaxan bʌ, yic'ot i ya' yambʌ 

winic ch'ijbil bʌ ti cruz yic'ot Jesús. 

33Che' bʌ tsa' tiliyob ba'an Jesús, tsi' q'ueleyob chʌmenix. Jini cha'an ma'anic 

tsi' c'ʌsbeyob i ya'. 

34Juntiquil soldado tsi' jeq'ue ti yebal i ch'i'lat yic'ot i lanza. Ti ora jach tsa' loq'ui 

i ch'ich'el yic'ot ja'. 

35Jini tsa' bʌ i q'uele woli' cha' sub. Isujmʌch i t'an. Yujil isujm chuqui mi' yʌl 

cha'an mi la' ñop jatetla ja'el. 

36Tsa' ujti ti pejtelel cha'an mi' ts'ʌctiyel i Ts'ijbujel Dios: “Ma'anic mi caj i 

c'ʌscujel mi junts'ijtic i bʌquel”. Che'ʌch ts'ijbubil. 

37I Ts'ijbujel Dios mi' yʌl ja'el: “Jini tsa' bʌ i jeq'ueyob mi caj i cha' q'uelob”. 

Tsi' yotsayob ti mucoñibʌl 
(Mt. 27.57-61; Mr. 15.42-47; Lc. 23.50-56) 

38Juntiquil xcʌnt'an i cha'an Jesús, i c'aba' José ch'oyol bʌ ti Arimatea, tsi' ñopo 

Jesús ti mucul jach, come tsi' bʌc'ña judíojob. Che' bʌ tsa' ujti ili tac, José tsi' 
c'ajtibe Pilato i bʌc'tal Jesús. Pilato tsi' yʌc'ʌ i t'an. Tsa' majli José. Tsi' ch'ʌmʌ 
majlel i bʌc'tal Jesús. 

39Tsa' tili Nicodemo ja'el, tsa' bʌ tili ba'an Jesús ti ac'ʌlel. Tsi' ch'ʌmʌ tilel mirra 

xʌbʌl yic'ot áloes, che' bajche' juncujch. 

40Tsi' ch'ʌmʌyob majlel i bʌc'tal Jesús. Tsi' bʌc'ʌyob ti wen bʌ pisil yic'ot xojocña 

bʌ ts'ac, come i tilel che'ʌch mi' cha'leñob mucoñel judíojob. 

41Ya' ba' tsa' ch'ijle ti cruz Jesús an pʌc'ʌbʌl. Ya' ti pʌc'ʌbʌl an tsiji' bʌ i yotlel 

ch'ujlelʌl ba' maxto ac'bilic winic. 

42I yorajlelix chajpaya che' mi' melob Pascua judíojob. Lʌc'ʌl jach an i yotlel 

ch'ujlelʌl, jini cha'an ya' tsi' ñolchocoyob Jesús. 

 Juan 20 

Tsa' cha' ch'ojyi Jesús 
(Mt. 28.1-10; Mr. 16.1-8; Lc. 24.1-12) 

1Ti ñaxan bʌ q'uin ti semana che' ic' to, tsa' tili María ch'oyol bʌ ti Magdala ti' 

yotlel ch'ujlelʌl. Tsi' q'uele loc'sʌbilix xajlel ti' yotlel ch'ujlelʌl. 

2Tsa' majli ti ajñel. Tsa' tili ba'an Simón Pedro yic'ot yambʌ xcʌnt'an, jini c'uxbibil 

bʌ ti Jesús. María tsi' subeyob: Tsa'ix i ch'ʌmʌyob loq'uel lac Yum ti' yotlel 
ch'ujlelʌl. Mach cujilic lojon baqui tsi' yʌc'ʌyob, che'en. 

3Tsa' loq'ui majlel Pedro yic'ot jini yambʌ xcʌnt'an. Tsa' majliyob ti' yotlel 

ch'ujlelʌl. 

4Temel tsi' cha'leyob ajñel. Jini yambʌ xcʌnt'an tsi' ñusa Pedro ti ajñel. Tsa' c'oti 

ti ñaxan ba'an i yotlel ch'ujlelʌl. 

5Tsi' c'uchchoco i bʌ cha'an mi' q'uel. Tsi' q'uele ya' ac'bil jini wen bʌ i pislel 

Jesús. Ma'anic tsa' ochi. 

6Ti ora tsa' c'oti Simón Pedro ti wi'ipat. Tsa' ochi ti' yotlel ch'ujlelʌl. Tsi' q'uele 

ya' ac'bil jini wen bʌ i pislel Jesús 

7yic'ot i tejp'il i jol. Mach ya'ic an i tejp'il i jol yic'ot i pislel. Partejʌch an. Bʌlbil. 

8Tsa' ochi jini yambʌ xcʌnt'an ja'el, tsa' bʌ c'oti ti ñaxan ti' yotlel ch'ujlelʌl. Tsi' 

q'uele, tsi' ñopo. 

9Come maxto anic tsi' ch'ʌmbeyob isujm i Ts'ijbujel Dios cha'an wersa mi' cha' 

ch'ojyel loq'uel Jesús ba'an chʌmeño' bʌ. 

10Jini xcʌnt'añob tsa' cha' sujtiyob ti' yotot. 

Jesús tsa' tsictiyi ti' wut María ch'oyol bʌ ti Magdala 
(Mt. 28.9-10; Mr. 16.9-11) 

11Ya' wa'al María ti jumpat ti' yotlel ch'ujlelʌl, woli ti uq'uel. Tsi' c'uchchoco i bʌ 

cha'an mi' q'uel i mal i yotlel ch'ujlelʌl. 

12Tsi' q'uele cha'tiquil ángelob lʌpʌl i cha'añob sʌsʌc bʌ i pislel. Juntiquil buchul 

ti' jol, yambʌ buchul ti' yoc baqui tsa' ajq'ui i bʌc'tal Jesús. 

13Jini ángelob tsi' subeyob: X'ixic, ¿chucoch woliyet ti uq'uel? che'ob. María tsi' 

subeyob: Cha'an tsi' ch'ʌmʌyob majlel c Yum. Mach cujilic baqui tsi' yʌc'ʌyob, 
che'en. 

14Che' bʌ tsa' ujti i sub jini t'an, tsi' sutq'ui i bʌ María. Tsi' q'uele Jesús. Ya' wa'al. 

Mach yujilic María mi jiñʌch Jesús. 

15Jesús tsi' sube: X'ixic, ¿chucoch woliyet ti uq'uel? ¿Majqui wola' sajcan? 

che'en. María tsi' yʌlʌ ti' pusic'al, tic'ʌl mi jiñʌch x'e'tel cha'an pʌc'ʌbʌl. Tsi' sube: 
Mi tsa' ch'ʌmʌ majlel, subeñon baqui tsa' wʌc'ʌ cha'an mic ch'ʌm majlel, che'en. 

16Jesús tsi' yʌlʌ: María, che'en. Tsi' sutq'ui i bʌ i q'uel. Tsi' sube: Raboni, che'en. 

(Jini mi' yʌl ti lac t'an, Maestro.) 

17Jesús tsi' sube: Mach a chʌn chucon, come maxto anic tsa' letsiyon majlel 

ba'an c Tat. Cucu ba'an quermanojob. Subeñob: “Mic letsel majlel ba'an c Tat, 
jiñʌch la' Tat ja'el. Mic letsel majlel ba'an c Dios, jiñʌch la' Dios ja'el”, che'en. 

18María ch'oyol bʌ ti Magdala tsa' majli i subeñob xcʌnt'añob cha'an tsa'ix i 

q'uele lac Yum. Tsi' subeyob chuqui tsi' yʌlʌ lac Yum. 

Jesús tsa' wa'le ti yojlil jini junlujuntiquil 
(Mt. 28.16-20; Mr. 16.14-18; Lc. 24.36-49) 

19Che' wolix i yic'an ti ñaxan bʌ q'uin ti semana, tsa' tili Jesús ba'an xcʌnt'añob. 

Ñup'ul i ti' otot ba' temel añob xcʌnt'añob, come woli' bʌc'ñañob judíojob. Tsa' 
c'oti Jesús. Ya' wa'al ti yojlilob, tsi' subeyob: La' ñʌch'lec la' pusic'al, che'en. 

20Che' bʌ tsa' ujti i sub jini t'an, tsi' pʌsbeyob i c'ʌb yic'ot i yebal i ch'i'lat. Tijicña 

tsi' yubiyob xcʌnt'añob che' bʌ tsi' q'ueleyob lac Yum. 

21Jesús tsi' cha' subeyob: La' ñʌch'lec la' pusic'al. Che' bajche' c Tat tsi' 

chocoyon tilel, che' ja'el mic choquetla majlel, che'en. 

22Che' bʌ tsa' ujti i sub jini t'an, tsi' wujtayob. Tsi' subeyob: Ch'ʌmʌla jini Ch'ujul 

bʌ Espíritu. 

23Majqui jach mi la' ñusʌben i mul, ñusʌbilʌch. Majqui jach ma'anic mi la' 

ñusʌben i mul, mach ñusʌbilic, che'en. 

Ma'anic tsi' ñopo Tomás 

24Che' bʌ tsa' tili Jesús, mach ya'ic an Tomás yic'otob. Tomás, i pi'ʌl jini 

junlujuntiquil. Mi' pejcʌntel ti xloj. 

25Jini cha'an tsi' subeyob yambʌ xcʌnt'añob: Tsa'ix j q'uele lojon lac Yum, 

che'ob. Tomás tsi' subeyob: Mi ma'anic mij q'uel i yejtal lawux ti' c'ʌb, mi ma'anic 
mi cotsan i yal j c'ʌb ti' yejtal lawux, mi ma'anic mi cotsan j c'ʌb ti' yebal i ch'i'lat, 
ma'anic mi caj c ñop, che'en. 

26Tsa' ñumi waxʌcp'ejl q'uin. Cha' ya'ix añob xcʌnt'añob i cha'an ti' mal otot, 

ya'an Tomás yic'otob. Tsa' ochi Jesús che' ñup'ul i ti' otot. Ya' tsa' wa'le ti 
yojlilob. Jesús tsi' subeyob: La' ñʌch'lec la' pusic'al, che'en. 

27Jesús tsi' sube Tomás: Otsan i yal a c'ʌb ilayi. Q'uele j c'ʌb. Sʌts'ʌ a c'ʌb, 

otsan ti' yebal c ch'i'lat. Mach yomic tsʌts a pusic'al. Ñopoyon, che'en. 

28Tomás tsi' jac'be: C Yum, c Dios, che'en. 

29Jesús tsi' sube: Cha'an jach tsa' q'ueleyon, tsa' ñopoyon. Tijicñayob jini tsa' 

bʌ i ñopoyoñob che' maxto anic tsi' q'ueleyoñob, che'en. 

Chucoch tsa' ts'ijbunti jini jun 

30An to cabʌl i yejtal i p'ʌtʌlel tsa' bʌ i pʌsʌ Jesús ti' tojlel xcʌnt'añob i cha'an. 

Mach ts'ijbubilic ti jini jun. 

31Tsa' ts'ijbunti ili i yejtal tac i p'ʌtʌlel cha'an mi la' ñop Cristojʌch jini Jesús. I 

Yalobilʌch Dios. Tsa' ts'ijbunti cha'an, mi la' wʌq'uentel la' cuxtʌlel ti' c'aba' che' 
mi la' ñop. 

 Juan 21 

Jesús tsi' pʌsʌ i bʌ ti' wut wuctiquil xcʌnt'añob 

1Ti wi'il Jesús tsi' cha' pʌsʌ i bʌ ti' wut xcʌnt'añob i cha'an ti ñajb ya' ti Tiberias. 

Che'ʌch tsi' pʌsʌ i bʌ bajche' wolic ts'ijbubeñetla.  

2Temelobix Simón Pedro yic'ot Tomás, jini mu' bʌ i pejcʌntel ti xloj, yic'ot 

Natanael, jini ch'oyol bʌ ti Caná ya' ti Galilea, yic'ot i yalobilob Zebedeo yic'ot 
yambʌ cha'tiquil xcʌnt'añob i cha'an.  

3Simón tsi' subeyob: Mic majlel ti chuc chʌy, che'en. I pi'ʌlob Simón tsi' 

subeyob: Mic majlel lojon quic'otet ja'el, che'ob. Tsa' majliyob. Tsa' ochiyob ti 
barco. Ti pejtelel ac'ʌlel ma'anic chuqui tsi' chucuyob. 

4Che' bʌ tsa' sʌc'a, tsa' wa'le Jesús ti' ti' ja'. Jini xcʌnt'añob mach yujilobic mi 

jiñʌch Jesús.  

5Jesús tsi' subeyob: Calobilob, ¿am ba chuqui mi laj c'ux? che'en. Tsi' 

jac'beyob: Ma'anic, che'ob.  

6Jesús tsi' subeyob: Chocola ochel la' chim ti la' ñoj ti' ts'ejtʌlel barco. Ya'i mi 

caj la' taj, che'en. Ti ora tsi' chocoyob ochel. Ma'anic tsa' mejli i cha' chucob 
loq'uel, come wen cabʌl jini chʌy.  

7Jini xcʌnt'an c'uxbibil bʌ i cha'an Jesús, tsi' sube Pedro: Jiñʌch lac Yum, 

che'en. Simón Pedro che' bʌ tsi' yubi ya'an i Yum, tsi' lʌpʌ i bujc, come jochol i 
cha'an. Tsi' choco ochel i bʌ ti ñajb. 

8Yambʌ xcʌnt'añob tsa' tiliyob ti barco, come mach ñajtic añob ti' ti' ñajb. Tic'ʌl 

mi an uxc'al jach ti jajl. Woli' tujc'añob tilel jini chim but'ul ti chʌy.  

9Che' bʌ tsa' c'otiyob ti' ti' ñajb, tsi' q'ueleyob xic'bilix c'ajc. Ya' c'ʌcʌl chʌy yic'ot 

waj. 

10Jesús tsi' subeyob: Ch'ʌmʌla tilel lamital jini chʌy tsa' bʌ ujti la' chuc, che'en.  

11Tsa' ochi ti barco Simón Pedro. Tsi' tujc'a loq'uel chim ti' ti' ñajb. But'ul jini 

chim ti colem chʌy, uxlujuncojt i waxʌcc'al (153). Anquese wen on, ma'anic tsa' 
ts'ojqui jini chim.  

12Jesús tsi' subeyob: La' cu la ti we'el, che'en. Jini xcʌnt'añob ma'anic tsi' 

c'ajtibeyob: ¿Majquiyet? come yujilobix jiñʌch lac Yum.  

13Tsa' tili Jesús. Tsi' ch'ʌmʌ waj. Tsi' yʌq'ueyob. Che' ja'el chʌy.  

14Jiñʌch i yuxyajlel tsi' pʌsʌ i bʌ Jesús ti' wut xcʌnt'añob i cha'an che' ch'ojyemix 

loq'uel ba'an chʌmeño' bʌ. 

Jesús yic'ot Pedro 

15Che' bʌ tsa' ujtiyob ti we'el, Jesús tsi' sube Simón Pedro: Simón, i yalobilet bʌ 

Juan, ¿ñumen c'ux ba ma' wubiñon bajche' jini? Pedro tsi' sube: Ñumen cu, c 
Yum, a wujil mij c'uxbiñet. Jesús tsi' sube: Aq'uen i buc'bal calʌ tiñʌme', che'en.  

16Jesús tsi' cha' c'ajtibe Simón ti' cha'yajlel: Simón, i yalobilet bʌ Juan, ¿c'ux ba 

ma' wubiñon? che'en. Tsi' jac'be: C'ux cu, c Yum. A wujil mij c'uxbiñet, che'en. 
Tsi' cha' sube: Cʌntan c tiñʌme' che'en.  

17Jesús tsi' cha' c'ajtibe ti' yuxyajlel: Simón, i yalobilet bʌ Juan, ¿mu' ba a 

c'uxbiñon? che'en. Pedro tsa' caji i mel i pusic'al come tsi' c'ajtibe ti' yuxyajlel: 
“¿Mu' ba a c'uxbiñon?” Tsi' sube: C Yum, a wujil pejtelel chuqui tac an. A wujil 
mij c'uxbiñet. Jesús tsi' sube: Aq'uen i buc'bal c tiñʌme'.  

18Isujm, isujm mic subeñet: Che' bʌ ch'itoñet to, tsa' lʌpʌ a bujc, tsa' majliyet 

baqui jach yom a pusic'al. Che' ñoxetix mi caj a sʌts' a c'ʌb. Yambʌ mi caj i 
lʌpbeñet a bujc. Mi caj i pʌyet majlel ba' mach a womic majlel, che'en.  

19(Jesús tsi' sube jini t'an cha'an mi' ch'ʌmben isujm bajche' mi caj i pʌs i ñuclel 

Dios Pedro che' mi' chʌmel.) Subilix jini t'an, Jesús tsi' cha' sube: Tsajcañon, 
che'en. 

Jini c'uxbibil bʌ xcʌnt'an 

20Tsi' sutq'ui i bʌ Pedro. Tsi' q'uele jini xcʌnt'an woli bʌ i tsajcañob, jini c'uxbibil 

bʌ i cha'an Jesús tsa' bʌ buchle ti' t'ejl Jesús che' bʌ tsi' c'uxuyob waj. Jiñʌch 
tsa' bʌ i sube: “C Yum, ¿majqui mi caj i yʌq'uet ti' c'ʌb a contra?” che'en.  

21Che' bʌ tsi' q'uele jini xcʌnt'an, Pedro tsi' sube Jesús: C Yum, ¿jixcu jini winic 

chuqui mi caj i yubin? che'en.  

22Jesús tsi' sube: Mi com mi' cʌytʌl ili winic jinto mic cha' tilel, mach a wentajic. 

Tsajcañon, che'en.  

23Jini cha'an tsa' caji i yʌlob i pi'ʌlob, ma'anic mi' cajel ti chʌmel jini xcʌnt'an. 

Pero Jesús ma'anic tsi' sube jini xcʌnt'an ma'anic mi' cajel ti chʌmel. Tsa' jach i 
yʌlʌ: “Mi com mi' cʌytʌl jinto mic cha' tilel, mach a wentajic”, che'en.  

24Jiñʌch jini xcʌnt'an woli bʌ i tsictesan ili tac. Tsi' ts'ijba pejtelel ili tac. La cujil 

isujm i t'an mu' bʌ i sub.  

25An to cabʌl chuqui tsi' cha'le Jesús. Mi tsa' laj ts'ijbunti ti pejtelel i melbal, mi 

cʌl mach ochic wʌ' ti pañimil pejtelel jini jun mu' bʌ i ts'ijbuntel. 

 

  



1779 

 

Chol de Tumbalá Bible 
© Bible Society of Mexico. 

  
 

 

Hechos 

Hechos 1 

Tsa' pʌjyi letsel ti panchan Jesús 

1Ti yambʌ jun, Teófilo, tsac ts'ijbubeyet pejtelel chuqui tac tsa' caji i mel Jesús, 

yic'ot chuqui tsa' caji i cʌntesan 

2c'ʌlʌl ti jini q'uin che' bʌ tsa' pʌjyi letsel. Che' bʌ tsa' ujti i yʌq'ueñob mandar jini 

apóstolob yajcʌbilo' bʌ i cha'an, Jesús tsi' yʌq'ueyob mandar ti' p'ʌtʌlel jini 
Ch'ujul bʌ Espíritu. 

3Che' cha' cuxulix Jesús, che' bʌ tsa' ujti i yubin wocol, tsi' cha' pʌsʌ i bʌ ti' tojlel 

jini chocbilo' bʌ majlel ti subt'an. Wen tsiquil i sujmlel. Cha'c'al q'uin tsi' pʌsʌ i 
bʌ ti' tojlel ili winicob. Tsi' subeyob bajche' an i yumʌntel Dios. 

4Che' temel añob tsi' subeyob: Mach yomic mi la' loq'uel ti Jerusalén. Yom ya'i 

mi la' pijtan jini subil bʌ i cha'an lac Tat mu' bʌ caj i yʌq'ueñetla. Joñon tsac 
subeyetla ja'el. 

5Juan tsi' yʌq'ueyetla ch'ʌmja'. Pero Dios mach jalix mi caj i yʌq'ueñetla la' 

ch'ʌm Ch'ujul bʌ Espíritu, che'en. 

6Jini cha'an jini tempʌbilo' bʌ tsi' c'ajtibeyob: C Yum, ¿mu' ba caj a cha' 

wa'chocon i yumʌntel Israel ti ili ora? che'ob. 

7Jesús tsi' subeyob: Mach la' wentajic baqui bʌ ora mi baqui bʌ q'uin mi caj i 

yujtel jini, come lac Tat tsi' yotsa ti' bajñel wenta. 

8Pero mi caj la' wʌq'uentel la' p'ʌtʌlel che' mi' yochel jini Ch'ujul bʌ Espíritu ti la' 

pusic'al. Ya' ti Jerusalén yic'ot ti pejtelel Judea yic'ot ti Samaria c'ʌlʌl ti ñajt bʌ 
pañimil mi caj la' sub chuqui tsa' la' q'uele, che'en Jesús. 

9Che' bʌ tsa' ujti i sub jini t'an Jesús, che' woli to i q'uelob, tsa' pʌjyi letsel. Tsa' 

mʌjqui ti tocal. 

10Che' woli' chʌn q'uelob panchan, che' woli ti letsel Jesús, tsa' wa'leyob ti lʌc'ʌl 

cha'tiquil winicob sʌsʌc bʌ i pislel. 

11Tsi' subeyob: Winicob, ch'oyolet bʌ la ti Galilea, ¿chucoch woli la' chʌn q'uel 

panchan? Jini Jesús, tsa' bʌ pʌjyi letsel ti panchan loq'uem bʌ ti la' tojlel, mi caj 
i cha' tilel che' bajche' tsa' la' q'uele che' bʌ tsa' majli ti panchan, che'ob. 

Tsa' yajcʌnti Matías cha'an mi' ch'ʌmben i ye'tel Judas 

12Tsa' sujtiyob winicob ti Jerusalén. Tsi' cʌyʌyob wits i c'aba' Olivos lʌc'ʌl ti 

Jerusalén. Che'ʌch i ñajtlel bajche' ojlil legua. 

13Che' ochemobix ti otot, tsa' letsiyob ti yambʌ junlajm i mal otot ti chan ba' woli' 

jijlelob Pedro yic'ot Jacobo, Juan, Andrés, Felipe, Tomás, Bartolomé, Mateo, 
Jacobo i yalobil Alfeo, yic'ot Simón Zelotes, yic'ot Judas i yijts'in Jacobo. 

14Ti pejtelelob ti jump'ejl jach i pusic'al woli' chʌn pejcañob Dios yic'ot x'ixicob 

yic'ot María, i ña' Jesús, yic'ot i yijts'iñob Jesús. 

15Ti jim bʌ ora Pedro tsa' wa'le ti ojlil ba'an hermanojob. (Tic'ʌl mi wʌcc'alob ya' 

añob.) Pedro tsi' subu: 

16Quermanojob, wersa mi' ts'ʌctiyel i Ts'ijbujel Dios che' bajche' tsi' yʌlʌ jini 

Ch'ujul bʌ Espíritu ti wajali ti' yej David cha'an Judas. Jiñʌch Judas tsa' bʌ i 
toj'esa majlel winicob tsa' bʌ i chucuyob Jesús. 

17Come jini Judas tsa' tsijqui quic'ot lojon. Tsa' aq'uenti i ye'tel ja'el. 

18Tsa' mʌjñi jamil yic'ot i tojol i mul. Xitil tsa' yajli. Tsa' tojmi i ñʌc', tsa' loq'ui i 

soyta'. 

19Pejtelel año' bʌ ti Jerusalén tsi' yubiyob chuqui tsa' ujti. Jini cha'an jini jamil 

tsa' otsʌbenti i c'aba' Acéldama, jiñʌch jamil mʌmbil bʌ ti' tojol i ch'ich'el winic. 

20Come ts'ijbubil ti' juñilel Salmo tac: “La' jochtiyic i chumlib, mach mi' chʌn ajñel 

winic ya'i”. Ts'ijbubil ja'el: “Jini i ye'tel la' to i ch'ʌm yambʌ winic”. Che'ʌch 
ts'ijbubil. 

21Yom wa'chocontic juntiquil tsa' bʌ i pi'leyonla ti xʌmbal c'ʌlʌl che' bʌ tsa' ochi 

lac Yum Jesús ti lac tojlel c'ʌlʌl che' bʌ tsa' loq'ui ti lac tojlel, 

22juntiquil tsa' bʌ i pi'leyonla ti xʌmbal c'ʌlʌl che' bʌ tsi' yʌc'ʌ ch'ʌmja' Juan, c'ʌlʌl 

ti jini q'uin che' bʌ tsa' pʌjyi letsel Jesús ti lac tojlel. Juntiquil ili wʌ' bʌ an la 
quic'ot wersa mi' yʌq'uentel i ye'tel testigo quic'ot lojon cha'an mi' sub ti isujm 
tsa' cha' ch'ojyi Jesús. Che' tsi' yʌlʌ Pedro. 

23Tsi' yajcayob cha'tiquil: José yic'ot Matías. I cha'chajplel i c'aba' José jiñʌch 

Justo. I jol i c'aba' jiñʌch Barsabás. 

24Tsi' pejcayob Dios. Tsi' yʌlʌyob: Jatet, c Yum, ma' cʌmben i pusic'al pejtelel 

winicob. Wʌ'an cha'tiquil. Pʌsʌ baqui bʌ ma' yajcan 

25cha'an mi' ch'ʌm i ye'tel ti apóstol tsa' bʌ i cʌyʌ Judas cha'an i mul cha'an mi' 

majlel ti' yajñib, che'ob. 

26Tsi' cha'leyob yajcaya ti alas. Tsa' yajcʌnti Matías. Jini cha'an tsa' tsijqui yic'ot 

jini junlujuntiquil chocbilo' bʌ majlel ti subt'an. 

 Hechos 2 

Tsa' tili Ch'ujul bʌ Espíritu che' ti' q'uiñilel Pentecostés 

1Che' i yorajlelix i q'uiñilel Pentecostés, temel añob ti pejtelel ti jump'ejl jach 

ajñibʌl. 

2Ti ora jach tsa' loq'ui t'an ti panchan che' bajche' ju'ucña bʌ ic'. Tsa' ubinti ti 

pejtelel jini otot ba' buchulob. 

3Ya' ti' tojlel tsa' tsictiyi cabʌl pujquem bʌ alʌ c'ajc. Che' yilal bajche' la cac'. Tsa' 

c'oti ti' pamob i jol ti jujuntiquil. 

4Tsa' laj bujt'iyob ti Ch'ujul bʌ Espíritu. Tsa' cajiyob ti t'an ti yan tac bʌ t'an che' 

bajche' tsi' yʌq'ueyob t'an jini Espíritu. 

5Ya' añob ti Jerusalén judíojob mu' bʌ i ch'ujutesañob Dios. Ch'oyolob ti 

jujump'ejl lum tac ti yebal panchan. 

6Che' bʌ tsi' yubiyob jini ju'ucña bʌ t'an, cabʌl winicob x'ixicob tsi' tempayob i 

bʌ. Ma'anic tsi' ña'tayob chuqui woli' yujtel, come ti jujuntiquilob tsi' yubiyob i 
bajñel t'an. 

7Tsa' toj sajtiyob i pusic'al. Tsi' yʌlʌyob: Awilan, ¿mach ba ch'oyolobic ti Galilea 

pejtelel ili winicob woliyo' bʌ ti t'an? 

8¿Bajche' che' jini ti jujuntiquilonla woli la cubin lac t'an tsa' bʌ lac ñopo ti lac 

ñojte'el? 

9Ch'oyolonla ti Partia, yic'ot ti Media, yic'ot ti Elam, yic'ot ti Mesopotamia, yic'ot 

ti Judea, yic'ot ti Capadocia, ti Ponto, ti Asia, 

10ti Frigia, ti Panfilia, ti Egipto, ya' ti yan tac bʌ pañimil ti Africa ti yambʌ junwejl 

Cirene. Wʌ' añob ja'el romanojob ti lac tojlel. Lamital tsi' q'ueleyob pañimil tic 
lumal lojon. Yaño' bʌ tsi' sutq'uiyob i bʌ ti judíojob. 

11Wʌ' añob ja'el tilemo' bʌ ti Creta yic'ot ti Arabia. Ti pejtelelonla mi la cubin ti 

lac t'an jini ñuc bʌ i ye'tel Dios, che'ob. 

12Tsa' toj sajtiyob i pusic'al. Ma'anic tsi' ch'ʌmbeyob isujm chuqui woli' yujtel. 

Tsa' caji i c'ajtibeñob i bʌ: ¿Chuqui i sujmlel jini? che'ob. 

13Yaño' bʌ tsi' wajleyob: Yʌcobix ti lembal, che'ob. 

I subt'an Pedro 

14Pedro tsa' wa'le yic'ot jini junlujuntiquil. C'am tsi' chale t'an. Tsi' subeyob: 

Winicob israelob yic'ot pejtelel añet bʌ la ti Jerusalén, ubinla c t'an, ñopola. 

15Come ili winicob mach yʌcobic che' bajche' mi la' ña'tan ti la' pusic'al, come 

bolomp'ejl jax to ora. 

16Jiñʌch chuqui tsi' subu jini x'alt'an Joel: 

17“Dios mi' yʌl: Ti jini cojix bʌ q'uin tac mi caj cʌq'ueñob quEspíritu pejtelel 

winicob x'ixicob. La' walobilob mi caj i cha'leñob alt'an. Ch'iton winicob mi caj i 
q'uelob chuqui mi' pʌsbentelob ti espíritu. Xñoxob la' cha'an mi caj i ñajleñob 
chuqui tac tal. 

18Isujm ti jim bʌ ora mi caj cʌq'ueñob quEspíritu c winicob. Mi caj i cha'leñob 

alt'an. 

19Mi caj c pʌs bʌbʌq'uen tac bʌ ti panchan yic'ot i yejtal tac c p'ʌtʌlel ti pañimil, 

ch'ich' yic'ot c'ajc yic'ot buts'. 

20Jini q'uin mi cajel i yiq'uesʌntel, jini uw mi caj i chʌc'an che' bajche' ch'ich', 

che' maxto tilemic i q'uiñilel lac Yum, jini ñuc bʌ q'uin mu' bʌ caj i tilel. 

21Mi caj i yujtel che' an majqui mi' pejcan lac Yum ti' c'aba, mi caj i coltʌntel”, 

che'en. 

22Winicob ti Israel, ubinla jini t'an. Dios tsi' pʌsbeyetla uts'at jini Jesús ch'oyol 

bʌ ti Nazaret. Come Dios tsi' c'ʌñʌ cha'an mi' cha'len ñuc bʌ i melbal yic'ot 
bʌbʌq'uen tac bʌ yic'ot i yejtal tac i p'ʌtʌlel ti la' tojlel che' bajche' la' wujil. 

23Jini Jesús tsa' ajq'ui ti' c'ʌb winicob che' bajche' tsi' yʌlʌ Dios ti wajali. Dios tsi' 

wʌn ña'ta chuqui mi' caj ti ujtel. Jatetla tsa'ix la' xic'be xñusa mandarob cha'an 
mi' chucob Jesús. Tsi' ch'ijiyob ti cruz. Tsi' tsʌnsayob. 

24Che' chʌmenix Jesús, Dios tsi' teche ch'ojyel, come ma'anic tsa' mejli ti cʌytʌl 

ba'an chʌmeño' bʌ. 

25Come David tsi' yʌlʌ jini t'an cha'an Jesús: “Tsaj q'uele c Yum ti pejtelel ora ti' 

tojel c wut, come an tic ñoj cha'an xuc'ul mi cajñel. 

26Jini cha'an tijicña c pusic'al tsa cubi, tijicña mic cha'len t'an. C bʌc'tal mi caj i 

yajñel ti pijtaya, 

27come ma'anic mi caj a cʌy c ch'ujlel ba'an chʌmeño' bʌ, ma'anic mi caj a wʌc' 

ti oc'mʌl jini Ch'ujul Bʌ a cha'an. 

28Tsa'ix a pʌsbeyon i bijlel j cuxtʌlel. Mi caj a ñuq'uesan c pusic'al cha'an añet 

quic'ot”, che'en. 

29Winicob c pi'ʌlob, mic subeñetla ti isujm, lac tat David tsa' chʌmi. Tsa' mujqui 

ti' yotlel ch'ujlelʌl. C'ʌlʌl wʌle wʌ'an la quic'ot i yotlel ba' tsa' mujqui. 

30David tsi' subu jini t'an come x'alt'añʌch. Tsi' ña'ta isujm i t'an Dios tsa' bʌ i 

sube cha'an juntiquil i p'olbal, come loq'uem ti' p'olbal David jini Cristo mu' bʌ 
caj i buchchocontel ti' yumʌntel. 

31David tsi' wʌn ña'ta mi caj i cha' ch'ojyel Cristo. Tsi' wʌn ña'ta ma'anic mi caj 

i cʌytʌl Cristo ba'an chʌmeño' bʌ. Ma'anic mi caj i yoc'mʌl i bʌc'tal ja'el. Jini 
cha'an David tsi' subu pejtelel jini. 

32Dios tsi' teche ch'ojyel Jesús. Tic pejtelel lojon testigojon lojon, tsa'ix j q'uele 

lojon. 

33Tsa'ix aq'uenti Jesús i ñuclel ti' ñoj Dios. Tsa' ts'ʌctiyi i t'an i Tat tsa' bʌ subenti 

Jesús cha'an mi caj i yʌc' Ch'ujul bʌ Espíritu. Tsa'ix i yʌc'ʌ che' bajche' woli la' 
q'uel woli la' wubin. 

34Ma'anic tsa' letsi majlel David ti panchan. Pero tsi' yʌlʌ: “Jini lac Yum tsi' sube 

c Yum: Buchi' tic ñoj 

35jinto mi cʌq'ueñet a t'uchtan a contrajob”, che'en. 

36Che' jini, la' i ñopob ti isujm pejtelel winicob ti Israel, Dios tsi' yotsa Jesús ti 

lac Yum. Jiñʌch Cristo, jini yajcʌbil bʌ, jini Jesús tsa' bʌ la' ch'iji ti cruz. Che' tsi' 
yʌlʌ Pedro. 

37Che' bʌ tsa'ix ujti i yubiñob jini t'an, ch'ijiyem i pusic'al tsa' cʌleyob. Tsi' 

c'ajtibeyob Pedro yic'ot yambʌ apóstolob: Winicob, c pi'ʌlob, ¿chuqui yom mic 
cha'len lojon? che'ob. 

38Pedro tsi' subeyob: Cʌyʌ la' mul, ch'ʌmʌla ja' ti jujuntiquiletla ti' c'aba' 

Jesucristo, cha'an mi' ñusʌntel la' mul. Che'i mi caj la' wʌq'uentel Ch'ujul bʌ 
Espíritu ti la' majtan. 

39Albilix, mi caj la' wʌq'uentel jini Espíritu jatetla yic'ot la' walobilob yic'ot año' bʌ 

ti ñajtʌl, che' bajche' jaytiquil mi' pʌjyelob tilel cha'an lac Yum Dios, che'en. 

40Anto cabʌl t'an tsa' bʌ i subu Pedro. Tsi' xic'beyob. Tsi' subeyob: Taja la' 

coltʌntel cha'an mi la' cʌy la' mel che' bajche' sajtemo' bʌ, che'en. 

41Jini tsa' bʌ i jac'beyob i t'an tsi' ch'ʌmʌyob ja'. Ti jini jach bʌ q'uin tsa' ochiyob 

che' bajche' uxp'ejl mil winicob x'ixicob. 

Pejtelel tsa' bʌ i ñopoyob temel añob 

42Tsi' chʌn ubibeyob i cʌntesʌbal jini apóstolob. Tsi' wen c'uxbiyob i bʌ. Tsi' 

chʌn xet'eyob waj. Tsi' chʌn pejcayob Dios. 

43Tsa' cajiyob ti bʌq'uen ti jujuntiquil. Cabʌl ñuc tac bʌ i ye'tel tsi' meleyob jini 

apóstolob. Tsi' pʌsʌyob cabʌl i yejtal tac i p'ʌtʌlel. 

44Pejtelel tsa' bʌ i ñopoyob, temel añob. Pejtelel i chubʌ'an i tem cha'añob jach. 

45Tsi' choñoyob i chubʌ'an yic'ot i lum. Tsi' t'oxbeyob i bʌ cha'an mi' 

yʌq'uentelob jini mach bʌ añobic i chubʌ'an. 

46Temel tsa' chʌn ajniyob ti Templo ti jujump'ejl q'uin. Tsi' xet'eyob waj ti' yotot 

tac. Temel tsi' cha'leyob we'el. Tijicña i pusic'al ti jujuntiquil. Jump'ejlob jach i 
pusic'al. 

47Tsi' subuyob i ñuclel Dios. Ti pejtelel tejclum uts'at tsi' q'ueleyob winicob 

x'ixicob. Ti jujump'ejl q'uin lac Yum tsi' p'ojlesa xñopt'añob woli bʌ i coltʌntelob. 

 Hechos 3 

Tsa' lajmi winic mach bʌ wenic i yoc 

1Temel tsa' letsiyob majlel Pedro yic'ot Juan ti Templo ti' yorajlel oración ti 

och'ajel q'uin. 

2Juntiquil winic mach bʌ wenic i yoc c'ʌlʌl che' bʌ tsi' yila pañimil tsa' pʌjyi tilel. 

Ti jujump'ejl q'uin tsi' yʌc'ʌyob ti' ti' Templo, i c'aba' I T'ojol Bʌ, cha'an mi' 
c'ajtibeñob taq'uin jini mu' bʌ i yochelob ti Templo. 

3Jini winic, che' bʌ tsi' q'uele Pedro yic'ot Juan woli bʌ i yochelob ti Templo, tsi' 

c'ajtibeyob taq'uin. 

4Pedro yic'ot Juan tsi' q'ueleyob. Pedro tsi' sube: Q'ueleyon lojon, che'en. 

5Jini winic tsa' caji i wen q'uelob. Woli' pijtan mi an chuqui mi caj i yʌq'uentel. 

6Pero Pedro tsi' sube: Ma'anic c taq'uin. Ma'anic c cha'an oro. Jini jach mi 

cʌq'ueñet chuqui an c cha'an. Ti' c'aba' Jesucristo, jini ch'oyol bʌ ti Nazaret, 
ch'ojyen, cha'len xʌmbal, che'en. 

7Pedro tsi' chucbe ñoj bʌ i c'ʌb. Tsi' teche ch'ojyel. Ti ora jach tsa' p'ʌt'a i yoc 

yic'ot i bic' i yoc. 

8Tsa' xijt'i ch'ojyel. Tsa' wa'le. Tsa' caji ti xʌmbal. Tsa' ochi ti Templo yic'otob. 

Tsi' cha'le xʌmbal, tsi' cha'le tijp'el. Tsi' subu i ñuclel Dios. 

9Pejtelel winicob x'ixicob tsi' q'ueleyob wolix ti xʌmbal jini winic. Woli' sub i ñuclel 

Dios. 

10Tsi' cʌñʌyob jiñʌch tsa' bʌ buchle i c'ajtin taq'uin ya' ti' ti' Templo, i c'aba' I 

T'ojol Bʌ. Tsa' toj sajtiyob i pusic'al. Tsi' cha'leyob bʌq'uen cha'an jini tsa' bʌ 
melbenti jini winic. 

I subal Pedro ti' corredor Templo 

11Che' chucbil Juan yic'ot Pedro i cha'an jini winic tsa' bʌ lajmesʌnti, ti ajñel tsa' 

tiliyob pejtelel winicob x'ixicob ya' bʌ añob ti corredor i cha'an Salomón. Tsa' toj 
sajtiyob i pusic'al. 

12Pedro che' bʌ tsi' q'ueleyob tsi' subeyob: Winicob ti Israel, ¿chucoch mi' toj 

sajtel la' pusic'al cha'an tsa'ix p'ʌt'a i yoc jini winic? ¿Chucoch mi la' ch'ujch'uj 
q'uelon lojon che' bajche' mi tic bajñel p'ʌtʌlel, tic bajñel uts'atlel, tsa cʌq'ue 
lojon i p'ʌtʌlel ti xʌmbal ili winic? 

13I Dios Abraham, i Dios Isaac, i Dios Jacob, i Dios lac ñojte'el tsa'ix i tsictesa i 

ñuclel i Yalobil, jiñʌch Jesús. Jatetla tsa'ix la' wʌc'ʌ ti' c'ʌb i contra. Tsa' la' ts'a'le 
ti' tojlel Pilato, che' bʌ tsi' ña'ta i yʌc' ti colel. 

14Jatetla tsa' la' ts'a'le jini Ch'ujul Bʌ, jini Toj Bʌ. Tsa' la' c'ajtibe Pilato cha'an 

mi' yʌc' ti colel stsʌnsa. 

15Tsa' la' tsʌnsa jini mu' bʌ i yʌq'ueñonla laj cuxtʌlel. Testigojon lojon, Dios tsi' 

teche loq'uel ba'an chʌmeño' bʌ. 

16Cha'an ti' c'aba' Jesús mu' bʌ c ñop lojon tsi' taja i p'ʌtʌlel jini winic mu' bʌ la' 

q'uel mu' bʌ la' cʌn. Jesús tsi' yʌq'ueyonla lac ñop. Jini cha'an tsa' c'oq'uesʌnti 
jini winic ti la' tojlel. 

17Wʌle c pi'ʌlob, cujil tsa' la' tsʌnsa Jesús cha'an i tontojlel la' pusic'al che' 

bajche' la' yumob. 

18Pero Dios tsi' ts'ʌctesa i t'an tsa' bʌ i wʌn subu ti' yej pejtelel x'alt'añob i cha'an, 

cha'an wersa mi' yubin wocol Cristo. 

19-20Jini cha'an cʌyʌ la' mul. Sutq'uin la' bʌ cha'an mi' yajpel la' mul, cha'an mi 

la' taj la' p'ʌtʌlel ti Espíritu yic'ot tijicña bʌ la' pusic'al ti lac Yum. Dios mi caj i 
chocbeñetla tilel Jesús jini Cristo wa'chocobil bʌ i cha'an. 

21Come isujm mi' wersa ajñel Jesucristo ti panchan c'ʌlʌl ti' yorajlel che' mi' cha' 

mel pejtelel chuqui tac an, che' bajche' tsi' subu Dios yic'ot ch'ujul bʌ x'alt'añob 
i cha'an ti wajali. 

22Come Moisés tsi' subeyob la' ñojte'el: “La' Yum Dios mi caj i techbeñetla 

juntiquil x'alt'an che' bajche' joñon loq'uem bʌ ti la' pi'ʌlob. Mi caj la' jac'ben 
pejtelel chuqui tac mi' subeñetla. 

23Majqui jach mi' ñusʌben i t'an jini x'alt'an, mi caj i chojquel loq'uel ti' tojlel i 

pi'ʌlob cha'an mi' jilel”, che'en. 

24Ti pejtelel x'alt'añob, c'ʌlʌl ti Samuel yic'ot jini tsa' bʌ tiliyob ti wi'ipat che' 

bajche' jaytiquil tsi' cha'leyob t'an, tsi' wʌn subuyob chuqui woli' yujtel ti ili q'uin 
tac. 

25Jatetla i yalobiletla x'alt'añob. I cha'añetla jini trato bʌ t'an subebilo' bʌ lac 

ñojte'el cha'an Dios che' bʌ tsi' sube Abraham: “Ti pejtelel año' bʌ ti pañimil mi 
caj i tajob i wenlel cha'an a p'olbal”, che'en. 

26Dios tsi' teche ch'ojyel i Yalobil. Tsi' ñaxan choco tilel ba' añetla cha'an mi' 

yʌq'ueñetla la' wenlel cha'an mi' ñijcañetla la' cʌy la' mul ti jujuntiquiletla. Che' 
tsi' yʌlʌ Pedro. 

 Hechos 4 

Pedro yic'ot Juan ti' tojlel jini año' bʌ i ye'tel 

1Che' woli' pejcañob winicob x'ixicob Pedro yic'ot Juan, tsa' tiliyob motomajob 

yic'ot saduceojob, yic'ot i yaj capitán jini xcʌntayajob ti Templo. 

2Tsʌytsʌyñayob i pusic'al come woli' cʌntesañob winicob x'ixicob, come Pedro 

woli' subeñob mi caj i tech ch'ojyel chʌmeño' bʌ jini Jesús. 

3Tsi' chucuyob. Tsi' yotsayob ti mʌjquibʌl c'ʌlʌl ti yijc'ʌlal come ic'ajelix. 

4Cabʌl tsa' bʌ i yubiyob jini t'an tsi' ñopoyob. An che' bajche' jo'p'ejl mil winicob. 

5Ti' yijc'ʌlal tsi' tempayob i bʌ ti Jerusalén jini yumʌlob yic'ot xñoxob año' bʌ i 

ye'tel yic'ot sts'ijbayajob. 

6Ya'an ja'el Anás jini ñuc bʌ motomaj yic'ot Caifás yic'ot Juan yic'ot Alejandro 

yic'ot yambʌ i pi'ʌlob jini ñuc bʌ motomaj. 

7Che' bʌ tsa'ix i yʌc'ʌyob Pedro ti ojlil, tsi' c'ajtibeyob: ¿Baqui tsa' la' taja la' 

p'ʌtʌlel? ¿Majqui tsi' subeyetla cha'an mi la' mel jini? che'ob. 

8Che' jini Pedro, but'ul ti Ch'ujul bʌ Espíritu, tsi' subeyob: Jatetla yumʌletla, anix 

bʌ la' jabilel yic'ot la' we'tel ti Israel, 

9mi woli la' c'ajtibeñon lojon cha'an jini wen bʌ e'tel tsa' bʌ c melbe lojon ili winic, 

ubinla bajche' tsa' mejli ti p'ʌt'esʌntel. 

10Ña'tanla ti la' pejtelel. La' i ñopob ja'el pejtelel winicob x'ixicob ti Israel. Tsa'ix 

lajmi cha'an i c'aba' Jesucristo, jini ch'oyol bʌ ti Nazaret, jini tsa' bʌ la' ch'iji ti 
cruz, pero Dios tsi' teche ch'ojyel ba'an chʌmeño' bʌ. Cha'an i p'ʌtʌlel Jesucristo 
tsa'ix p'ʌt'a i yoc jini winic am bʌ ti la' tojlel. 

11Jesús jiñʌch jini Xajlel tsa' bʌ la' choco, xmel ototet bʌ la. Tsa' otsʌnti ti ñaxan 

bʌ i xujc otot. 

12Ma'anic laj coltʌntel ti yambʌ, cojach ti' c'aba' Jesús. Ma'anic yambʌ ti yebal 

panchan aq'uebilo' bʌ winicob mu' bʌ mejlel i coltañonla. Che' tsi' yʌlʌ Pedro. 

13Che' bʌ tsi' q'uelbeyob i ch'ejlel i pusic'al Pedro yic'ot Juan, tsa' toj sajtiyob i 

pusic'al winicob x'ixicob come yujilob mach cʌntesʌbilobic ti jun, ma'añobic i 
ye'tel. Tsi' ña'tayob i pi'ʌlobʌch Jesús jini Pedro yic'ot Juan. 

14Che' bʌ tsi' q'ueleyob lajmenix jini winic wa'al bʌ yic'otob, ma'anic chuqui tsa' 

mejli i subob ti' contra. 

15Tsi' subeyob loq'uel ti' tojlelob. Tsa' caji i pejcañob i bʌ jini año' bʌ i ye'tel. 

16Tsi' yʌlʌyob: ¿Chuqui mi caj lac tumben jini winicob? Come cʌmbil i cha'an 

pejtel chumulo' bʌ ti Jerusalén, tsi' pʌsʌyob ñuc bʌ i yejtal i p'ʌtʌlel ti isujm. Mach 
mejlic la cʌl mach isujmic. 

17Ame chʌn p'ojlic jini t'an ti lac tejclum, la' lac tic' jini winicob cha'an mach mi' 

chʌn cha'leñob t'an ti' c'aba' Jesús, che'ob. 

18Tsi' pʌyʌyob tilel Pedro yic'ot Juan. Tsi' tiq'uiyob cha'an ma'anic mi' chʌn 

cha'leñob t'an yic'ot cʌntesa ti' c'aba' Jesús. 

19Pedro yic'ot Juan tsi' jac'beyob: Subula jatetla mi toj ti' wut Dios mi tsac 

ñusʌbe lojon i t'an Dios cha'an mic jac'beñetla. 

20Mach mejlic mij cʌy lojon ili t'an. Wersa mic sub lojon chuqui tsaj q'uele lojon 

yic'ot chuqui tsa cubi lojon, che'ob. 

21Jini yumʌlob che' bʌ tsa' ujti i subeñob chuqui mi' caj ti ujtel mi ma'anic tsi' 

jac'ʌyob, tsi' chocoyob sujtel. Ma'anic tsi' yʌq'ueyob i toj i mul, come tsi' 
bʌc'ñayob winicob x'ixicob. Ti pejtelelob woli' subob i ñuclel Dios cha'an jini tsa' 
bʌ ujti. 

22Come ñumenix ti cha'c'al i jabilel jini winic tsa' bʌ p'ʌt'esʌnti cha'an ñuc bʌ i 

p'ʌtʌlel Dios. 

Tsi' c'ajtiyob i ch'ejlel i pusic'al 

23Che' bʌ tsa' ajq'uiyob ti colel Pedro yic'ot Juan, tsa' majliyob ba'an i pi'ʌlob. 

Tsi' subeyob pejtelel chuqui tsi' yʌlʌyob ñuc bʌ motomajob yic'ot xñoxob año' 
bʌ i ye'tel. 

24Che' bʌ tsa'ix ujti i yubiñob jini t'an, ti pejtelelob tsi' tem pejcayob Dios. Tsi' 

subeyob: C Yum, jatet Dioset tsa' bʌ a mele panchan yic'ot pañimil yic'ot colem 
ñajb yic'ot pejtelel i bʌl. 

25Tsi' cha'le t'an jini Ch'ujul bʌ Espíritu ti' yej David jini a winic. Tsi' yʌlʌ: 

“¿Chucoch tsi' cha'leyob mich'ajel ti mojt ti mojt? ¿Chucoch to'ol lolom jach 
chuqui tac tsi' ña'tayob ti' pusic'al? 

26Jini reyob ti pañimil tsi' chajpayob i bʌ, jini yumʌlob tsi' tempayob i bʌ cha'an 

mi' contrajiñob lac Yum yic'ot Cristo, jini yajcʌbil bʌ i cha'an Dios”, che'en. 

27Isujm ti jini tejclum, tsi' tempayob i bʌ Herodes yic'ot Poncio Pilato yic'ot jini 

gentilob yic'ot israelob ti' contra Jesús, jini ch'ujul bʌ a Walobil, jini yajcʌbil bʌ a 
cha'an. 

28Tsi' tempayob i bʌ cha'an mi' cha'leñob pejtelel chuqui tsa' wʌn ña'ta mi' caj ti 

ujtel. 

29Wʌle, c Yum, q'uele bajche' mi' yʌ'leñon lojon. A winicon lojon. Aq'ueñon lojon 

i ch'ejlel c pusic'al cha'an mic sub lojon a t'an. 

30Ac'ʌ a c'ʌb ti lajmesaya cha'an mi' pʌstʌl i yejtal a p'ʌtʌlel yic'ot ñuc tac bʌ a 

melbal ti' c'aba' a Walobil Jesús, jini Ch'ujul Bʌ. Che' tsi' cha'le oración. 

31Che' bʌ tsa' ujti i pejcañob Dios, tsa' ñijcʌnti jini otot ba' tsi' tempayob i bʌ. Ti 

pejtelelob but'ulob ti Ch'ujul bʌ Espíritu. Tsi' subuyob i t'an Dios ti' ch'ejlel i 
pusic'al. 

I tem cha'añob jach i chubʌ'an 

32Jump'ejlob jach i pusic'al, junchajpob jach i ña'tʌbal jini bajc'ʌl winicob x'ixicob 

tsa' bʌ i ñopoyob. Ma'anic majqui tsi' yʌlʌ mi i bajñel cha'añʌch i chubʌ'an. I tem 
cha'añob jach pejtelel i chubʌ'an. 

33Testigojob jini apóstolob. Ti cabʌl i p'ʌtʌlel tsi' subuyob tsa' cha' ch'ojyi lac 

Yum Jesús. Pejtelel jini xñopt'añob tsa' aq'uentiyob i yutslel i pusic'al Dios. 

34Laj añob i chubʌ'an, come jini año' bʌ i lum yic'ot i yotot tsi' choñoyob. Tsi' 

ch'ʌmʌyob tilel i tojol jini tsa' bʌ chojni. 

35Tsi' p'ulchocoyob lʌc'ʌl ti' yoc jini apóstolob. Tsa' t'oxbentiyob xñopt'añob, 

majqui jach anto yom i cha'an. 

36José, juntiquil leví ch'oyol bʌ ti Chipre, tsa' aq'uenti yambʌ i c'aba' cha'an jini 

apóstolob. Jiñʌch Bernabé. (Mi' yʌl ti lac t'an, jini mu' bʌ i ñuq'uesan lac 
pusic'al.) 

37An i lum jini Bernabé. Tsi' choño. Tsi' ch'ʌmʌ tilel i tojol. Tsi' p'ulchoco lʌc'ʌl ti' 

yoc jini apóstolob. 

 Hechos 5 

Ananías yic'ot Safira 

1Juntiquil winic, i c'aba' Ananías yic'ot i yijñam, i c'aba' Safira, tsi' choño jumpejt 

lum. 

2Tsi' loto lamital i tojol. Yujil ja'el i yijñam. Tsi' ch'ʌmʌ tilel lamital, tsi' p'ulchoco 

lʌc'ʌl ti' yoc jini apóstolob. 

3Pedro tsi' sube Ananías: ¿Chucoch but'ul a pusic'al ti Satanás? Tsa' loti jini 

Ch'ujul bʌ Espíritu che' bʌ tsa' loto lamital i tojol a lum. 

4Che' bʌ maxto anic tsa' choño, ¿mach ba a cha'anic? Che' bʌ tsa'ix a choño, 

¿mach ba a wentajic jini i tojol? ¿Chucoch tsa' tejchi lot ti a pusic'al? Ma'anic 
tsa' loti winicob, tsa' loti Dios, che'en. 

5Che' bʌ tsi' yubi jini t'an Ananías, tsa' yajli. Tsa' chʌmi. Tsi' wen cha'leyob 

bʌq'uen pejtelel jini tsa' bʌ i yubiyob. 

6Ch'iton winicob tsa' ch'ojyiyob. Tsi' bʌc'ʌyob. Che' bʌ tsi' ch'ʌmʌyob loq'uel, tsi' 

mucuyob. 

7Tsa' ñumi che' bajche' uxp'ejl ora, tsa' ochi tilel i yijñam Ananías. Maxto yujilic 

chuqui tsa' ujti. 

8Pedro tsi' sube: Subeñon mi che'i tsa' ch'ʌmʌ i tojol a lum che' bʌ tsa' la' choño, 

che'en. Tsi' sube: Che'cuyi tsac ch'ʌmʌ lojon i tojol, che'en. 

9Pedro tsi' sube: ¿Bajche' tsa' la' teme la' t'an cha'an mi la' wilʌben i pusic'al i 

yEspíritu lac Yum? Awilan, jini tsa' bʌ i mucuyob a ñoxi'al añob ti' ti' otot. Mi caj 
i ch'ʌmetob loq'uel ja'el, che'en. 

10Ti ora tsa' yajli lʌc'ʌl ti' yoc Pedro. Tsa' chʌmi. Che' bʌ tsa' ochiyob ch'iton 

winicob, chʌmenix tsi' tajayob. Tsi' ch'ʌmʌyob loq'uel. Tsi' mucuyob ti' t'ejl i 
ñoxi'al. 

11Tsi' wen cha'leyob bʌq'uen pejtelel jini xñopt'añob, yic'ot pejtelel tsa' bʌ i 

yubiyob chuqui tsa' ujti. 

Cabʌl i yejtal i p'ʌtʌlel jini apóstolob 

12Jini apóstolob tsi' meleyob cabʌl ñuc tac bʌ i melbal. Tsi' pʌsʌyob i yejtal i 

p'ʌtʌlel ti' tojlel winicob x'ixicob. Ti pejtelelob ya' añob ti jump'ejl i pusic'al ti' 
corredor Salomón. 

13Yaño' bʌ ma'anic tsi' ñopo i lʌc'tesañob i bʌ cha'an bʌq'uen. Pero jini 

xñopt'añob tsi' q'ueleyob ti ñuc. 

14Cabʌl tsa' p'ojliyob jini tsa' bʌ i ñopoyob lac Yum, winicob yic'ot x'ixicob. 

15Tsi' ch'ʌmʌyob majlel xc'amʌjelob ti bij. Tsi' ñolchocoyob ti' wʌyib yic'ot pojp 

tac cha'an mi' tajob anquese jinic jach i yʌxñʌlel Pedro che' woli' ñumel majlel. 

16Cabʌlob tsi' tempayob i bʌ ti Jerusalén ch'oyolo' bʌ ti yambʌ tejclum tac ti' 

joytilel. Tsi' pʌyʌyob tilel xc'amʌjelob yic'ot jini tic'lʌbilo' bʌ cha'an xibajob. Tsa' 
lajmesʌntiyob ti pejtelelob. 

Tsa' tic'lʌntiyob Pedro yic'ot Juan 

17Tsa' tili jini ñuc bʌ motomaj yic'ot pejtelel jini saduceojob. Tsʌytsʌyñayob jax i 

pusic'al cha'an jini tsa' bʌ ujti. 

18Tsi' chucuyob jini apóstolob. Tsi' yotsayob ti mʌjquibʌl yic'ot jini woli bʌ i tojob 

i mul. 

19Ti ac'ʌlel i yángel lac Yum tsi' jambeyob i ti' jini mʌjquibʌl. Tsi' loc'sayob. Tsi' 

subeyob: 

20Cucula ti wa'tʌl ti Templo. Suben winicob x'ixicob bajche' yom mi' tajob i 

cuxtilel, che'en. 

21Che' bʌ tsi' yubiyob jini t'an, tsa' ochiyob ti Templo ti sʌc'ajel. Tsi' cha'leyob 

cʌntesa. Tsa' tili jini ñuc bʌ motomaj yic'ot yaño' bʌ. Tsi' pʌyʌyob tilel jini año' 
bʌ i ye'tel yic'ot jini ñoxobix bʌ israelob. Tsi' choco majlel i winicob cha'an mi' 
pʌyob tilel Pedro yic'ot Juan. 

22Che' bʌ tsa' c'otiyob i winicob, ma'anic tsi' tajayob ti mʌjquibʌl. Tsa' cha' 

sujtiyob i sub. 

23Tsi' yʌlʌyob: Isujmʌch, wen mʌcbil tsac taja lojon jini mʌjquibʌl. Ya' añob jini 

xcʌntayajob ti' ti'. Che' bʌ tsac jamʌ lojon, ma'anic majqui tsac taja lojon, che'ob. 

24Che' bʌ tsi' yubiyob jini t'an, jini ñuc bʌ motomaj yic'ot i capitán jini Templo 

yic'ot ñuc bʌ motomajob mach yujilobic chuqui mi' caj ti ujtel mi tsa' tsictiyi jini. 

25Tsa' tili juntiquil. Tsi' subeyob: Awilan, ya' wa'alob ti Templo jini winicob tsa' 

bʌ la' ñup'u. Woli' cha' cʌntesañob winicob x'ixicob, che'ob. 

26Jini cha'an tsa' majli jini capitán yic'ot i winicob. Tsi' pʌyʌyob tilel Pedro yic'ot 

Juan. Pero utsob jax come woliyob ti bʌq'uen ame jujlicob ti xajlel cha'an 
winicob. 

27Che' bʌ tsa'ix i pʌyʌyob tilel, tsi' yʌc'ʌyob ba'an jini año' bʌ i ye'tel. Jini ñuc bʌ 

motomaj tsi' subeyob: 

28¿Mach ba tsa'ic c tiq'uiyetla cha'an ma'anic mi la' chʌn cha'len cʌntesa ti' 

c'aba' Jesús? Awilan, tsa'ix ubinti la' cʌntesa ti pejtelel Jerusalén. La' wom la' 
tsictesan lojon c mul cha'an tsac bec'be lojon i ch'ich'el jini winic, che'en. 

29Pedro yic'ot jini apóstolob tsi' jac'beyob: Wersa mic jac'ben lojon i mandar 

Dios anquese mi' ñusʌntel i mandar winicob. 

30I Dios lac ñojte'el tsi' teche ch'ojyel Jesús, tsa' bʌ la' tsʌnsa che' bʌ tsa' la' 

ch'iji ti te'. 

31Dios tsi' yʌq'ue i ñuclel ya' ti' ñoj. Colem yumʌlʌch, Xcoltayajʌch. Mi' 

yʌq'ueñob i cʌy i mul jini israelob cha'an mi' ñusʌbeñob i mul. 

32Mic sub lojon jini tsa' bʌ ujti. Jini Ch'ujul bʌ Espíritu mi' sub ja'el, come Dios 

mi' yʌq'ueñob i yEspíritu jini mu' bʌ i jac'beñob i t'an, che'ob. 

33Tsa' wen mich'ayob che' bʌ tsi' yubibeyob i t'an. Yomob i tsʌnsan jini 

apóstolob. 

34Tsa' ch'ojyi juntiquil fariseo am bʌ i ye'tel, i c'aba' Gamaliel. Jiñʌch mu' bʌ i 

cʌntesan winicob ti mandar. Ti pejtelelob tsi' q'ueleyob ti ñuc. Tsi' yʌc'ʌ mandar 
cha'an mi' poj pʌjyelob loq'uel jini apóstolob. 

35Che' majlemobix, Gamaliel tsi' sube i pi'ʌlob: Israelob, chʌcʌ q'uele la' bʌ 

cha'an chuqui tac mi la' tumben jini winicob. 

36Come wajalix tsa' tili Teudas. Tsi' lon subu i bʌ ti ñuc. Tsi' tsajcayob che' 

bajche' jumbajc' winicob, pero tsa' tsʌnsʌnti. Tsa' pujquiyob jini tsa' bʌ i 
tsajcayob. Che' jach tsa' lajmi. 

37Ti wi'il tsa' tili Judas ch'oyol bʌ ti Galilea. Che' ti' yorajlel censo, jini Judas tsi' 

pʌyʌ majlel cabʌl winicob. Tsa' tsʌnsʌnti ja'el. Tsa' pam pujquiyob pejtelel tsa' 
bʌ i tsajcayob. 

38Wʌle mic subeñetla, chʌcʌ q'uele la' bʌ cha'an ma'anic mi la' tic'lan jini 

winicob. Mi ch'oyol ti' bajñel pusic'al jini t'an yic'ot jini e'tel, mi' caj ti jilel. 

39Mi ch'oyolʌch ti Dios, mach mejlic la' jisʌben i ye'tel ame che'ic mi la' contrajin 

Dios. Che' tsi' yʌlʌ Gamaliel. 

40Tsi' jac'beyob i t'an. Che' bʌ tsi' pʌyʌyob ochel jini apóstolob, tsi' bajbeyob. 

Tsi' subeyob cha'an ma'anic mi' chʌn cha'leñob t'an ti' c'aba' Jesús. Tsi' 
coloyob. 

41Che' bʌ tsa'ix loq'uiyob ti' tojlel año' bʌ i ye'tel, tijicñayob jax i pusic'al, come 

Dios tsi' yʌq'ueyob i xuc'tilel i pusic'al cha'an mi' ñusañob i ts'a'lentel ti' c'aba' 
Jesús. 

42Ti jujump'ejl q'uin tsi' chʌn cha'leyob cʌntesa ti Templo yic'ot ti jujump'ejl otot. 

Tsi' chʌn subuyob i t'an Jesucristo. 

 Hechos 6 

Tsi' yajcayob wuctiquil 

1Che' woli' p'ojlelob xcʌnt'añob, jini griegojob tsi' yʌ'leyob hebreojob, come jini 

meba' x'ixicob i cha'añob ma'anic tsa' aq'uentiyob chuqui anto yom i cha'an ti 
jujump'ejl q'uin. 

2Jini cha'an jini lajchʌntiquil tsi' tempayob pejtelel jini xcʌnt'añob. Tsi' subeyob: 

Mach wenic mij cʌy lojon c sub i t'an Dios cha'an mic puc lojon waj. 

3Jini cha'an hermanojob, yajcanla wuctiquil winicob uts'at bʌ i pusic'al but'ulob 

ti Ch'ujul bʌ Espíritu, yic'ot wen bʌ i ña'tʌbal, cha'an mi la' wa'chocoñob cha'an 
jini e'tel. 

4Joñon lojon mi caj c chʌn pejcan lojon Dios. Mi caj c chʌn cha'len lojon subt'an, 

che'ob. 

5Uts'at tsi' yubibeyob i t'an ti pejtelelob. Tsi' yajcayob Esteban, ñopol bʌ i cha'an 

i t'an Dios ti jump'ejl i pusic'al, but'ul bʌ ti Ch'ujul bʌ Espíritu. Tsi' yajcayob Felipe 
ja'el yic'ot Prócoro yic'ot Nicanor yic'ot Timón yic'ot Parmenas yic'ot Nicolás, jini 
tsa' bʌ ochi i ñop ti Antioquía. 

6Tsi' pʌyʌyob ba'an jini apóstolob. Che' bʌ tsa'ix ujti i pejcañob Dios, tsi' 

yʌc'ʌyob i c'ʌb ti' jol. 

7Tsa' pujqui i t'an lac Yum. Wen cabʌl tsa' p'ojliyob xcʌnt'añob ti Jerusalén. 

Cabʌl motomajob ja'el tsi' jac'beyob i t'an Dios. 

Tsi' chucuyob Esteban 

8Esteban, but'ul ti' yutslel i pusic'al yic'ot i p'ʌtʌlel, tsi' pʌsʌ ñuc tac bʌ i yejtal i 

p'ʌtʌlel yic'ot ñuc tac bʌ i ye'tel ti' tojlel winicob x'ixicob. 

9Jini cha'an tsa' tiliyob winicob mu' bʌ i yajñelob ti sinagoga. Tsa' caji i yʌ'leñob 

Esteban. Jini winicob i c'aba' librejo' bʌ yic'ot cirenejob, yic'ot alejandríajob, 
yic'ot judíojob ch'oyolo' bʌ ti Cilicia yic'ot ti Asia tsa' caji' contrajiñob Esteban. 

10Ma'anic tsa' mejli i contrajiñob i ña'tʌbal yic'ot jini Espíritu tsiquil bʌ ti' t'an. 

11Tsi' xic'beyob winicob ti mucul jach cha'an mi' jop'beñob i mul. Tsi' yʌlʌyob: 

Tsa'ix cubibe lojon i t'an che' bʌ tsi' cha'le p'ajoñel ti' contra Moisés yic'ot ti' 
contra Dios, che'ob. 

12Tsi' ñijcayob winicob x'ixicob yic'ot xñoxob año' bʌ i ye'tel yic'ot sts'ijbayajob. 

Tsa' tiliyob, tsi' chucuyob Esteban. Tsi' pʌyʌyob majlel ba'an jini año' bʌ i ye'tel. 

13Tsi' wa'chocoyob xjop't'añob tsa' bʌ i yʌlʌyob: Jini winic mi' cha'len p'ajoñel ti 

pejtelel ora. Mi' p'aj jini Ch'ujul bʌ Ajñibʌl yic'ot jini mandar. 

14Come tsa'ix cubi lojon che' bʌ tsi' yʌlʌ jini Esteban: “Jini Jesús ch'oyol bʌ ti 

Nazaret mi caj i jisan jini Ajñibʌl. Mi caj i q'uextan i cʌntesʌbal Moisés tsa' bʌ 
lac ñopo ti lac tat”, che'ob. 

15Pejtelel jini buchulo' bʌ año' bʌ i ye'tel tsi' q'uelbeyob i wut Esteban lajal 

bajche' i wut ángel. 

 Hechos 7 

I subt'an Esteban 

1Jini ñuc bʌ motomaj tsi' c'ajtibe: ¿Isujm ba jini? che'en. 

2Esteban tsi' yʌlʌ: Winicob c pi'ʌlob, ñich'tanla. Jini Dios am bʌ i ñuclel tsa' 

tsictiyi ti' wut lac tat Abraham che' ya'to an ti Mesopotamia che' maxto anic tsa' 
majli ti Harán. 

3Dios tsi' sube: “Loq'uen ti a lumal ba'an a pi'ʌlob. Cucu ti ochel ti lum mu' bʌ 

caj c pʌsbeñet”, che'en. 

4Tsa' loq'ui ti' lumal caldeojob. Tsa' caji ti chumtʌl ti Harán. Che' bʌ tsa' chʌmi i 

tat Abraham, Dios tsi' c'axtesa ti yambʌ lum wʌ' ba' chumulonla wʌle. 

5Dios ma'anic chuqui tsi' yʌq'ue Abraham ilayi, mi ts'ita'ic lum, pero tsi' yʌq'ue i 

t'an. Tsi' sube mi caj i yotsan ti' yum jini lum yic'ot i p'olbal ja'el anquese maxto 
anic i yalobil. 

6Dios tsi' sube Abraham ja'el: “Mi caj i majlel ti chumtʌl a p'olbal ti yambʌ lum 

mach bʌ i cha'añobic, ba' mi caj i yʌjq'uelob ti to'ol e'tel. Jumbajc' jab mi caj i 
cha'leñob majtan e'tel yic'ot wocol. 

7Mi caj cʌq'ueñob i toj i mul jini winicob x'ixicob mu' bʌ i yotsañob ti to'o e'tel. Ti 

wi'il mi caj i loq'uelob tilel a p'olbal. Mi caj i ch'ujutesañoñob ilayi”, che'en. 

8Dios tsi' yʌq'ue Abraham jini xuc'ul bʌ t'an cha'an tsep pʌchʌlel. I yalobil 

Abraham jiñʌch Isaac. Abraham tsi' tsepbe i pʌchʌlel che' waxʌcp'ejl jax to i 
q'uiñilel Isaac. I yalobil Isaac jiñʌch Jacob. I yalobilob Jacob jiñobʌch 
lajchʌntiquil lac ñojte'el. 

9Tsʌytsʌyñayob jax i pusic'al jini lac ñojte'el cha'an José. Jini cha'an tsi' 

choñoyob cha'an mi' pʌjyel majlel ti Egipto pero ya'an Dios yic'ot. 

10Dios tsi' loc'sa ti pejtelel i wocol. Tsi' ñijcʌbe i pusic'al Faraón cha'an mi' q'uel 

José ti uts'at. Dios tsi' yʌq'ue José i ña'tʌbal ti' tojlel jini rey Faraón ya' ti Egipto. 
Dios tsi' yʌq'ue i ye'tel ti yumʌl ti' tojlel egiptojob yic'ot ti' yotot Faraón ja'el. 

11Tsa' caji wi'ñal ti' lumal egiptojob yic'ot ti Canaán ja'el. An cabʌl wocol. Lac 

ñojte'el ma'anic tsi' tajayob i bʌl i ñʌc'. 

12Che' bʌ tsi' yubi Jacob an trigo ya' ti Egipto, tsi' choco majlel lac ñojte'elob 

che' ti' cajibal wi'ñal. 

13Che' bʌ tsa' majliyob ti' cha'yajlel, José tsi' yʌc'ʌ i bʌ ti cʌjñel ti' tojlel i 

yʌscuñob. Tsi' yʌc'ʌ i pi'ʌlob ti cʌjñel ti' tojlel Faraón. 

14José tsi' chocoyob majlel cha'an mi' pʌyob tilel Jacob, i tat, yic'ot pejtelel i 

pi'ʌlob, jo'lujuntiquil i chʌnc'al (75). 

15Tsa' jubi majlel Jacob ya' ti Egipto. Ya' tsa' chʌmi yic'ot lac ñojte'elob. 

16Tsa' q'uejchiyob majlel c'ʌlʌl ti Siquem ba' tsa' mujquiyob ti' yotlel ch'ujlelʌl 

mʌmbil bʌ i cha'an Abraham. Abraham tsi' tojbeyob ti taq'uin i yalobilob Hamor 
ya' ti Siquem. 

17Che' bʌ yomix c'otel i yorajlel cha'an mi' ts'ʌctiyel i t'an Dios che' bajche' tsi' 

sube Abraham, tsa' wen p'ojli i p'olbal Abraham ya' ti Egipto 

18jinto tsa' wa'choconti yambʌ rey ti Egipto mach bʌ anic tsi' cʌñʌ José. 

19Mach tojic chuqui tsi' tumbe lac pi'ʌlob jini rey. Tsi' tic'la lac ñojte'elob cha'an 

mi' wersa ac'ob i yalobilob ti chʌmel cha'an mi' jilel i p'olbal Israel. 

20Ti jim bʌ ora che' woli to i tic'lañob, tsi' yila pañimil Moisés. Wen uts'atax tsi' 

q'uele Dios. Tsa' tsu'sʌnti uxp'ejl uw ti' yotot i tat. 

21Che' bʌ tsa' ajq'ui Moisés ba' bʌbʌq'uen mi' chʌmel, tsa' tili i yalobil Faraón. 

Tsi' loto. Tsi' cosa che' bajche' i yalobil. 

22Tsa' cʌntesʌnti Moisés ti pejtelel i ña'tʌbal egiptojob. Wen ch'ejl ti t'an yic'ot ti 

e'tel. 

23Che' cha'c'alix i jabilel, Moisés tsi' ña'ta ti' pusic'al yom majlel i jula'tan i pi'ʌlob, 

jiñobʌch i yalobilob Israel. 

24Che' bʌ tsi' q'uele woli' tic'lʌntel juntiquil i pi'ʌl, Moisés tsi' colta jini woli bʌ i 

tic'lʌntel. Tsi' q'uextʌbe i jontolil jini egipto. Tsi' jats'ʌ. 

25Come Moisés tsi' lon ña'ta woli' ch'ʌmbeñob isujm i pi'ʌlob, cha'an jiñʌch 

yajcʌbil bʌ ti Dios cha'an mi' coltañob. Pero ma'anic tsi' ch'ʌmbeyob isujm. 

26Ti yijc'ʌlal Moisés tsi' pʌsʌ i bʌ ba'an i pi'ʌlob che' woliyob ti leto. Yom i 

lajmesan leto. Tsi' yʌlʌ: “Winicob, la' pi'ʌl la' bʌ. ¿Chucoch mi la' tic'lan la' bʌ?” 
che'en. 

27Jini tsa' bʌ i tic'la i pi'ʌl tsi' tʌjcʌx choco majlel Moisés. Tsi' sube: “¿Majqui tsi' 

yʌq'ueyet a we'tel ti yumʌl cha'an ma' melon lojon? 

28¿A wom ba a tsʌnsañon che' bajche' tsa' tsʌnsa jini egipto ac'bi?” che'en. 

29Che' bʌ tsi' yubi jini t'an, tsa' puts'i majlel Moisés. Tsa' majli ti chumtʌl ti yambʌ 

lum i c'aba' Madián. Ya'i tsi' yilayob pañimil cha'tiquil ch'iton bʌ i yalobil. 

30Che' ñumenix cha'c'al jab, tsa' tsictiyi juntiquil ángel ti colem bʌ i tiquiñal 

pañimil lʌc'ʌl ti Sinaí wits. Tsa' tsictiyi ti c'ajc woli bʌ ti lejmel ti alʌte'. 

31Che' bʌ tsi' q'uele Moisés, tsa' toj sajti i pusic'al cha'an jini tsa' bʌ i q'uele. Che' 

bʌ tsa' majli i q'uel jini alʌte', tsa' tili i t'an lac Yum: 

32“Joñon i Dioson a ñojte'el, i Dioson Abraham, i Dioson Isaac, i Dioson Jacob”, 

che'en Dios. Mach yomic i chʌn q'uel Moisés, come tsiltsilña jax ti bʌq'uen. 

33Lac Yum tsi' sube: “Loc'san a xʌñʌb ti a woc come ch'ujul jini lum ba' wa'alet. 

34Isujm, tsa'ix j q'uele i tic'lʌntel c cha'año' bʌ ya' ti Egipto. Tsa'ix cubibeyob i 

yuq'uel. Tsa'ix jubiyon tilel cha'an mic loc'sañob. La'ix cu, che' jini. Mi caj c 
choquet majlel ti Egipto”, che'en. 

35Jini Moisés tsa' ts'a'lenti cha'an i pi'ʌlob. Tsi' yʌlʌyob i pi'ʌlob: “¿Majqui tsi' 

yʌq'ueyet a we'tel ti yumʌl yic'ot ti meloñel?” che'ob. Jini Moisés ts'a'lebil bʌ i 
cha'añob, Dios tsi' choco tilel. Jini ángel tsa' bʌ tsictiyi ti alʌte' tsi' yʌq'ue i ye'tel 
ti yumʌl yic'ot ti xcoltaya. 

36Moisés tsi' pʌyʌ loq'uel i yalobilob Israel che' bʌ tsa' ujti i pʌs bʌbʌq'uen tac 

bʌ yic'ot i yejtal i p'ʌtʌlel cha'c'al jab ya' ti Egipto yic'ot ti Chʌchʌc bʌ Ñajb yic'ot 
ti jochol bʌ lum. 

37Jiñʌch Moisés tsa' bʌ i sube i yalobilob Israel: “Lac Yum Dios mi caj i 

techbeñetla juntiquil x'alt'an che' bajche' joñon loq'uem bʌ ti la' pi'ʌlob. Jini mi 
caj la' wubin”, che'en. 

38Jiñʌch Moisés am bʌ yic'ot jini tempʌbilo' bʌ ti jochol bʌ lum. Jini ángel tsi' 

pejca ya' ti Sinaí wits yic'ot lac ñojte'el. Tsi' yubi jini t'an cha'an laj cuxtʌlel cha'an 
mi' cha' aq'ueñonla. 

39Lac ñojte'el ma'anic tsi' jac'beyob Moisés. Tsi' ts'a'leyob. Tsi' chʌn ña'tayob i 

cha' sujtel ti Egipto. 

40Tsi' subeyob Aarón: “Mele lac dios tac cha'an ñaxan mi' majlel ti lac tojlel. 

Come ma'anic mi lac ña'tan chuqui tsa' tumbenti jini Moisés tsa' bʌ i pʌyʌyonla 
loq'uel ti Egipto”, che'ob. 

41Che' jini tsi' meleyob alʌ wacax. Tsi' tsʌnsʌbeyob i majtan jini dios taq'uin. 

Tsa' ñuc'ayob i pusic'al cha'an jini dios tsa' bʌ i meleyob ti' c'ʌb. 

42Jini cha'an Dios tsi' cʌyʌyob cha'an mi' ch'ujutesañob jini q'uin yic'ot uw yic'ot 

ec'. Ts'ijbubil ti' jun x'alt'añob ja'el: “Jatetla israelob, ¿tsa' ba la' tsʌnsʌbeyon la' 
wʌlac' cha'c'al jab ti jochol bʌ lum? ¿Tsa' ba la' pulbeyon c majtan? 

43Tsa'ix la' q'uechbe pisil bʌ i yotlel Moloc, yic'ot jini ec', i yejtal bʌ a dios Renfán. 

Tsa' la' mele cha'an mi la' ch'ujultesan. Joñon mi caj j c'axtesañetla ti junwejl 
Babilonia”, che'en. 

44An i cha'an lac ñojte'elob jini pisil bʌ otot ti jochol bʌ lum ba' tsa' pʌsle i sujmlel 

Dios. Come che' bʌ tsi' yʌc'ʌ mandar Dios, tsi' sube Moisés cha'an mi' mel otot 
che' bajche' tsa' pʌsbenti. 

45Che' bʌ tsa' ujti i ch'ʌmbeñob i lum gentilob lac ñojte'el yic'ot Josué, tsi' 

q'uecheyob ochel jini pisil bʌ otot ti' lumal. Come Dios tsi' choco loq'uel jini 
gentilob ti' tojel i wutob lac ñojte'el c'ʌlʌl ti' yorajlel David. 

46Dios tsi' pʌsbe David i yutslel. Jini David yom i melben i chumlib Dios tsa' bʌ 

i ñopo Jacob. 

47Pero tsi' mele Salomón. 

48Jini C'ax Ñuc Bʌ ma'anic mi' chumtʌl ti templo tac melbil bʌ ti c'ʌbʌl. Che' ja'el 

tsi' yʌlʌ jini x'alt'an: 

49“Jini panchan c buchlib, jini pañimil i yajñib coc. ¿Chuqui ti otot la' wom la' 

melbeñon? che'en lac Yum. ¿Chuqui jini cajñib ba' mij c'aj co? 

50¿Mach ba c melbalic pejtelel ili tac?” che'en. 

51Tsʌtsatax la' pusic'al. Mach sʌq'uesʌbilic la' pusic'al. Mʌcʌl la' chiquin. Ti 

pejtelel ora jatetla mi la' mʌctan jini Ch'ujul bʌ Espíritu. Che' bajche' tsi' mele la' 
ñojte'el, che' ja'el mi la' mel jatetla. 

52Ma'anic mi juntiquilic x'alt'an mach bʌ anic tsa' tic'lʌnti cha'an la' ñojte'el. Tsi' 

tsʌnsayob jini tsa' bʌ i wʌn subuyob tal jini Toj bʌ. Wʌle jatetla tsa'ix la' wʌc'ʌ 
jini Toj bʌ ti' c'ʌb i contra. Tsa'ix la' tsʌnsa. 

53Jini ángelob tsi' yʌq'ueyetla i mandar Dios. Jatetla ma'anic tsa' la' jac'ʌ. Che' 

tsi' yʌlʌ Esteban. 

Tsi' juluyob Esteban ti xajlel 

54Che' bʌ tsi' yubiyob ili t'an tsa' wen mich'ayob. Quech'ecñayob i bʌquel i yej 

tsi' meleyob cha'an mich' tsi' q'ueleyob. 

55But'ul Esteban ti Ch'ujul bʌ Espíritu. Tsi' letsa i wut ti panchan. Tsi' q'uele i 

ñuclel Dios. Tsi' q'uele Jesús ya' wa'al ti' ñoj Dios. 

56Tsi' yʌlʌ: Awilan, wolij q'uel calal jini panchan. Ya' wa'al i Yalobil Winic ti' ñoj 

Dios, che'en. 

57Tsi' cha'leyob c'am bʌ t'an. Tsi' mʌcʌyob i chiquin. Temel tsa' majliyob ti ajñel 

cha'an mi' chucob Esteban. 

58Tsi' chocoyob loq'uel ti colem tejclum. Tsi' juluyob ti xajlel. Jini tsa' bʌ i 

yubibeyob i t'an Esteban tsi' chocoyob jubel i bujc tac ti' yoc juntiquil winic i 
c'aba' Saulo. 

59Che' bʌ tsi' juluyob ti xajlel, Esteban tsi' pejca Dios. Tsi' yʌlʌ: C Yum Jesús, 

ch'ʌmbeñon c ch'ujlel, che'en. 

60Tsa' ñocle. C'am tsi' cha'le t'an: C Yum, mach a wʌq'ueñob ti' wenta ili i mul, 

che'en. Che' bʌ tsa' ujti i sub jini t'an tsa' chʌmi. 

 Hechos 8 

1Saulo uts'at tsi' yubi che' bʌ tsi' tsʌnsayob. 

Saulo tsi' tic'la xñopt'añob 

Ti jim bʌ ora tsa' tejchi cabʌl tic'laya ti' contra jini xñopt'añob tsa' bʌ i tempayob 
i bʌ ti Jerusalén. Ti pejtelelob tsa' pam pujquiyob ti pejtelel Judea yic'ot ti 
Samaria. Cojach jini apóstolob ma'anic tsa' pujquiyob. 

2Winicob mu' bʌ i ch'ujutesañob Dios tsi' q'uecheyob majlel Esteban cha'an mi' 

mucob. Cabʌl tsi' yuc'tayob. 

3Saulo tsi' ñopo i jisan jini xñopt'añob. Tsa' ochi ti jujump'ejl otot. Tsi' wersa 

chucu majlel winicob x'ixicob. Tsi' yotsayob ti mʌjquibʌl. 

Felipe tsa' majli ti subt'an ti Samaria 

4Jini tsa' bʌ pujquiyob, tsa' pam ñumiyob ti subt'an. 

5Felipe tsa' caji' jubel majlel ti tejclum i c'aba' Samaria. Ya' tsi' subu i t'an Cristo. 

6Bajc'ʌl winicob x'ixicob ti jump'ejlob jach i pusic'al tsi' jac'beyob i t'an Felipe 

che' bʌ tsi' yubiyob, che' bʌ tsi' q'ueleyob i yejtal i p'ʌtʌlel tsa' bʌ i pʌsʌ. 

7Come cabʌl tsa' loq'uiyob i xibʌjlel. Wen c'am tsi' cha'leyob t'an jini xibajob che' 

bʌ tsa loq'uiyob. Cabʌl tsa' lajmesʌntiyob jini mach bʌ weñobic i yoc i c'ʌb. 

8Jini cha'an wen tijicña tsa' caji i yubiñob ya' ti jini tejclum. 

9Juntiquil winic i c'aba' Simón, tsa' bʌ i cha'le wujt ti yambʌ ora, cabʌl tsi' loti 

tejclumob ti Samaria. Tsi' subu i bʌ ti ñuc. 

10Ti pejtelelob tsi' wen ubibeyob i t'an, jini ch'o'ch'oco' bʌ yic'ot jini ñuco' bʌ. Tsi' 

yʌlʌyob: Jiñʌch jini ñuc bʌ i p'ʌtʌlel Dios, lon che'ob. 

11Tsi' wen jac'beyob come c'ʌlʌl ti wajali tsa' toj sajtiyob i pusic'al cha'an leco 

tac bʌ i melbal. 

12Tsa' caji i ñopbeñob i t'an Felipe che' bʌ tsi' subeyob jini wen t'an cha'an i 

yumʌntel Dios ti' c'aba' Jesucristo. Wʌle cabʌl winicob x'ixicob tsi' ch'ʌmʌyob 
ja'. 

13Simón tsi' ñopo ja'el. Che' bʌ tsa'ix i ch'ʌmʌ ja', tsa' jale yic'ot Felipe. Tsa' toj 

sajti i pusic'al che' bʌ tsi' q'uele i yejtal i p'ʌtʌlel yic'ot ñuc bʌ i melbal tsa' bʌ i 
cha'le Felipe. 

14Jini apóstolob añob ti Jerusalén. Che' yujilobix wolix i ñopob i t'an Dios ya' ti 

Samaria, tsi' chocoyob majlel Pedro yic'ot Juan ya' ba' añob. 

15Che' bʌ tsa' c'otiyob ti Samaria, tsi' c'ajtibeyob Dios ti oración cha'an mi' 

yʌq'uen winicob x'ixicob jini Ch'ujul bʌ Espíritu. 

16Come maxto anic tsa' aq'uentiyob Ch'ujul bʌ Espíritu jini año' bʌ ti Samaria. 

Cojax to tsi' ch'ʌmʌyob ja' ti' c'aba' Jesús. 

17Pedro yic'ot Juan tsi' yʌc'ʌyob i c'ʌb ti' jol. Tsa' aq'uentiyob Ch'ujul bʌ Espíritu. 

18Che' bʌ tsi' q'uele Simón aq'uebilobix Ch'ujul bʌ Espíritu cha'an tsi' yʌq'ueyob 

i c'ʌb jini apóstolob, Simón tsi' pʌsbeyob taq'uin. 

19Tsi' subeyob: Aq'ueñon ja'el a p'ʌtʌlel cha'an mi cʌq'uen Ch'ujul bʌ Espíritu 

majqui jach com che' mi cʌq'ueñob j c'ʌb ti' jol, che'en. 

20Pedro tsi' sube: La' jilic a taq'uin a wic'ot, come wola' lon ña'tan ti a pusic'al 

mi mejlel a mʌn yic'ot taq'uin a majtan ch'oyol bʌ ti Dios. 



1797 

 

Chol de Tumbalá Bible 
© Bible Society of Mexico. 

  
 

 

21Maxto ochemetic ti jini e'tel. Mach a cha'anic. Come mach tojic a pusic'al ti' 

wut Dios. 

22Cʌyʌ a jontolil. C'ajtiben Dios cha'an mi' ñusʌbeñet jini tsa' bʌ a ña'ta ti a 

pusic'al. 

23Come mij q'uel an ch'aj bʌ i tsʌytsʌyñʌyel a pusic'al. Chucbilet ti jontolil, 

che'en Pedro. 

24Simón tsi' jac'ʌ: C'ajtiben lac Yum cha'an ma'anic mi' wis tajon jini tsa' bʌ a 

wʌlʌ, che'en. 

25Pedro yic'ot Juan, che' bʌ tsi' subeyob i t'an lac Yum yic'ot chuqui tac tsi' 

q'ueleyob ti' tojlel lac Yum, tsa' sujtiyob ti Jerusalén. Tsi' subuyob jini wen t'an 
ti cabʌl tejclum tac ya' ti Samaria. 

Felipe yic'ot jini ch'oyol bʌ ti Etiopía 

26I yángel lac Yum tsi' pejca Felipe. Tsi' sube: Ch'ojyen, cucu ti sur ba'an colem 

bʌ i tiquiñal pañimil ti' bijlel Gaza mu' bʌ i jubel loq'uel ti Jerusalén, che'en. 

27Tsa' ch'ojyi Felipe, tsa' majli. Awilan, ya'an juntiquil eunuco ch'oyol bʌ ti 

Etiopía. An ñuc bʌ i ye'tel cha'an x'ixic bʌ yumʌl ti Etiopía i c'aba' Candace. Jini 
winic tsi' cʌntʌbe pejtelel i chubʌ'an. Tsajni jini winic ti Jerusalén cha'an mi' 
ch'ujutesan Dios. 

28Wolix ti cha' sujtel, buchul ti carreta mu' bʌ i tujc'ʌntel majlel. Woli' q'uel i jun 

jini x'alt'an Isaías. 

29Jini Espíritu tsi' sube Felipe: Cucu ba'an jini carreta. Yom ma' majlel yic'ot, 

che'en. 

30Felipe tsa' majli ti lʌc'ʌl. Tsi' yubibe i t'an jini winic che' bʌ woli' pejcan i jun jini 

x'alt'an Isaías. Felipe tsi' sube: ¿Mu' ba a ch'ʌmben isujm jini t'an woli bʌ a 
q'uel? che'en. 

31Jini winic tsi' yʌlʌ: ¿Bajche' mi mejlel c ch'ʌmben isujm mi ma'anic majqui mi' 

cʌntesañon? che'en. Tsi' sube letsel Felipe cha'an mi' buchtʌl yic'ot. 

32Ya' ba' woli' q'uel i Ts'ijbujel Dios an jini t'an: “Tsa' pʌjyi majlel cha'an mi' 

chʌmel che' bajche' tiñʌme'. Che' bajche' alʌ tat tiñʌme' ñʌch'ʌl bʌ ti' tojlel jini 
mu' bʌ i tsepben i tsutsel, ma'anic tsi' cha'le t'an jini winic. 

33Pec' tsi' mele i bʌ. Jini año' bʌ i ye'tel ma'anic tsi' meleyob ti toj. ¿Majqui mi 

mejlel i tsicben i yalobilob jini winic? Come tsa' tsʌnsʌnti ila ti pañimil”, che'en. 

34Jini eunuco tsi' c'ajtibe Felipe: Awocolic subeñon, ¿majqui jini tsa' bʌ ña'tʌnti 

ti' t'an jini x'alt'an? ¿Jim ba jini x'alt'an Isaías o jim ba yambʌ winic? che'en. 

35Felipe tsa' caji ti t'an. Tsa' caji i suben jini wen t'an cha'an Jesús che' bajche' 

ts'ijbubil i cha'an Isaías. 

36Che' woli' majlelob ti bij, tsa' c'otiyob ba'an ja'. Jini eunuco tsi' sube: Q'uele, 

wʌ'an ja'. ¿Am ba chuqui mi' mʌctañon cha'an mic ch'ʌm ja? che'en. 

37Felipe tsi' sube: Mi wola' ñop ti pejtelel a pusic'al, mi mejlel a ch'ʌm ja', che'en. 

Jini eunuco tsi' jac'be: Mic ñop i Yalobilʌch Dios jini Jesucristo, che'en. 

38Jini eunuco tsi' yʌc'ʌ mandar cha'an mi' cʌy i xʌmbal jini carreta. Tsa' jubiyob 

ti ja' ti' cha'ticlelob, Felipe yic'ot jini eunuco. Felipe tsi' yʌq'ue ch'ʌmja'. 

39Che' bʌ tsa' loq'uiyob ti ja', i yEspíritu lac Yum tsi' jʌm chucu majlel Felipe. Jini 

eunuco ma'anix tsi' chʌn q'uele. Tijicña i pusic'al tsa' majli ti bij. 

40Ya' tsa' tajle Felipe ti Azoto. Che' bʌ tsa' ñumi majlel, tsi' subu jini wen t'an ti 

pejtelel tejclum tac c'ʌlʌl ti Cesarea. 

 Hechos 9 

Saulo tsi' ñopo lac Yum 
(Hch. 22.6-16; 26.12-18) 

1Saulo woli to ti a'leya ti' contra xcʌnt'añob i cha'an lac Yum. Yom i tsʌnsañob. 

Tsa' tili ba'an ñuc bʌ motomaj. 

2Tsi' c'ajtibe jun cha'an mi' pʌs ti sinagoga tac ya' ti Damasco. Jini jun tsi' yʌq'ue 

i ye'tel cha'an cʌchbil mi' pʌyob majlel ti Jerusalén pejtelel woli bʌ i ñopbeñob i 
bijlel Cristo, mi tsi' tajayob. 

3Che' woli' majlel ti bij, che' yomix c'otel ti Damasco, ora jach tsa' tili i sʌclel c'ajc 

ch'oyol bʌ ti panchan ti' joytilel Saulo. 

4Tsa' yajli ti lum. Tsi' yubi t'an tsa' bʌ i sube: Saulo, Saulo, ¿chucoch ma' 

tic'lañon? che'en. 

5Saulo tsi' yʌlʌ: ¿Majquiyet c Yum? che'en. Tsi' sube: Joñoñʌch Jesús woli bʌ 

a tic'lan, che'en. 

6Saulo, tsiltsilña ti bʌq'uen, tsi' sube: C Yum, ¿chuqui a wom mic cha'len? 

che'en. Lac Yum tsi' sube: Ch'ojyen. Ochen ti tejclum. Mi caj a subentel chuqui 
yom ma' cha'len, che'en. 

7Winicob woli bʌ i pi'leñob Saulo ti xʌmbal ñʌch'ʌl tsa' cʌleyob cha'an bʌq'uen. 

Come ti isujm tsi' yubiyob t'an, pero ma'anic tsi' q'ueleyob majqui woli ti t'an. 

8Saulo tsa' ch'ojyi ti lum. Che' cañalix i wut, ma'anic chuqui tsa' mejli i q'uel. Jini 

i pi'ʌlob tsi' toj'esayob majlel ti' c'ʌb. Tsi' pʌyʌyob majlel ti Damasco. 

9Uxp'ejl q'uin tsa' cʌle ti xpots'. Ma'anic chuqui tsi' c'uxu. Ma'anic chuqui tsi' 

japʌ. 

Saulo ya' ti Damasco 
(Hch. 22.12-16) 

10An juntiquil xcʌnt'an ti Damasco, i c'aba' Ananías. Tsi' q'uele chuqui tsa' 

pʌsbenti ti lac Yum. Lac Yum tsi' sube: Ananías, che'en. Ananías tsi' jac'ʌ: Wʌ' 
añon c Yum, che'en. 

11Lac Yum tsi' sube: Ch'ojyen. Cucu ti bij, i c'aba' Toj. Ya' ti' yotot Judas, sajcan 

juntiquil winic i c'aba' Saulo, ch'oyol bʌ ti Tarso. Awilan, woli' pejcan Dios. 

12Saulo tsa'ix i q'ueleyet che' bajche' ti ñajal, Ananías. Tsi' q'uele tsa' wʌc'ʌ a 

c'ʌb ti' jol cha'an mi' cha' c'otel i wut, che'en. 

13Ananías tsi' jac'ʌ: C Yum, cabʌl tsa cubi t'an cha'an jini winic. Cabʌl i jontolil 

tsa' bʌ i cha'le ti' contra a cha'año' bʌ ti Jerusalén. 

14An i ye'tel ilayi aq'uebil cha'an ñuc bʌ motomajob cha'an mi' cʌch pejtelel mu' 

bʌ i pejcañob a c'aba', che'en Ananías. 

15Lac Yum tsi' sube: Cucu, come yajcʌbilʌch c cha'an, cha'an mi' sub majlel j 

c'aba' ti' tojlel gentilob yic'ot reyob yic'ot israelob. 

16Come mi caj c pʌsben bajche' c'amel mi caj i yubin wocol cha'an tij c'aba', 

che'en. 

17Ananías tsa' majli. Tsa' ochi ti otot. Che' bʌ tsi' yʌc'ʌ i c'ʌb ti' jol Saulo, tsi' yʌlʌ: 

Hermano Saulo, c Yum Jesús tsa' bʌ tsictiyi ti bij che' bʌ tsa' tiliyet, tsi' chocoyon 
tilel cha'an mi' cha' c'otel a wut, cha'an ma' bujt'el ti Ch'ujul bʌ Espíritu, che'en. 

18Ti ora jach tsa' c'ajli loq'uel i sujl i wut. Tsa' cha' c'oti i wut. Tsa' ch'ojyi Saulo. 

Tsi' ch'ʌmʌ ja'. 

19Che' ujtemix ti we'el tsi' cha' taja i p'ʌtʌlel. Cha'p'ejl uxpejl q'uin tsa' jale Saulo 

yic'ot xcʌnt'añob ti Damasco. 

20Tsi' bʌc' subu t'an cha'an Cristo ti sinagoga tac. Tsi' yʌlʌ: I Yalobilʌch Dios jini 

Cristo, che'en. 

21Tsa' toj sajtiyob i pusic'al pejtelel tsa' bʌ i yubiyob. Tsi' yʌlʌyob: ¿Mach ba jinic 

tsa' bʌ i tic'la jini mu' bʌ i pejcañob i c'aba' Cristo ya' ti Jerusalén? Jini cha'an 
tsa' tili wʌ'i cha'an cʌchbil mi' pʌyob majlel ti' tojlel ñuc bʌ motomajob, che'ob. 

22Ñumen cabʌl tsa' p'ojli i p'ʌtʌlel Saulo. Ma'anic chuqui tsa' mejli i jac'ob jini 

judíojob chumulo' bʌ ti Damasco, come Saulo tsi' wen tsictesʌbeyob Cristojʌch 
jini Jesús. 

23Che' bʌ tsa' ñumi cabʌl q'uin, jini judíojob tsi' comol pejcayob i bʌ. Tsi' ña'tayob 

bajche' mi caj i tsʌnsañob Saulo. 

24Ubibilix i cha'an Saulo che' woli' chijtañob. Ti q'uiñil ti ac'ʌlel tsi' chijtayob ya' 

ti' ti' tac tejclum cha'an mi' tsʌnsañob. 

25Jini cha'an jini xcʌnt'añob tsi' pʌyʌyob majlel ti ac'ʌlel. Tsi' ju'sayob ti colem 

chiquib ti' ñʌc' jini chan bʌ ts'ajc. 

Saulo ya' ti Jerusalén 

26Che' bʌ tsa' c'oti Saulo ti Jerusalén, tsi' ñopo i tem ajñel yic'ot xcʌnt'añob. Ti 

pejtelel tsi' bʌc'ñayob. Ma'anic tsi' ñopoyob mi xcʌnt'an Saulo. 

27Bernabé tsi' taja. Tsi' pʌyʌ majlel ba'an jini apóstolob. Tsi' subeyob: Jiñʌch 

Saulo. Tsi' q'uele lac Yum ti bij. Lac Yum tsi' pejca. Ya' ti Damasco ch'ejl i 
pusic'al tsi' cha'le subt'an ti' c'aba' Jesús, che'en. 

28Jini cha'an temel tsa' ajni Saulo yic'otob ti Jerusalén. 

29Ch'ejl i pusic'al tsi' cha'le subt'an ti' c'aba' lac Yum. Tsi' subeyob jini griegojob 

jini wen t'an. Tsi' contrajiyob i bʌ ti t'an. Jini griegojob yomob i tsʌnsan Saulo. 

30Che' yujilobix jini hermanojob, tsi' pʌyʌyob majlel ti Cesarea. Tsi' chocoyob 

majlel ti Tarso. 

31Tsa' ñʌjch'i i tic'lʌntel jini xñopt'añob ti pejtelel Judea yic'ot ti Galilea yic'ot ti 

Samaria. Tsa' p'ʌtesʌntiyob. Tsi' chʌn bʌc'ñayob lac Yum. Tsa' ñuc'ayob i 
pusic'al cha'an Ch'ujul bʌ Espíritu. Tsa' wen p'ojliyob. 

Eneas yic'ot Tabita 

32Che' bʌ tsa' ñumi majlel Pedro ti pejtelel lum, tsa' c'oti i jula'tan i cha'año' bʌ 

lac Yum ya' bʌ chumulob ti Lida. 

33Ya' tsi' taja juntiquil winic, i c'aba' Eneas. Ñolol ti' wʌyib waxʌcp'ejl jab. Mach 

wenic i yoc i c'ʌb. 

34Pedro tsi' sube: Eneas, Jesucristo woli' lajmesañet. Ch'ojyen. Teche a wʌyib, 

che'en. Ti ora jach tsa' ch'ojyi. 

35Pejtelel jini ya' bʌ chumulob ti Lida yic'ot ti Sarón tsi' q'ueleyob. Tsi' sutq'uiyob 

i bʌ cha'an mi' ñopob lac Yum. 

36Ya' ti Jope an xcʌnt'an i c'aba' Tabita, jiñʌch Dorcas. Jini x'ixic bʌxatax ti wen 

bʌ i ye'tel tsa' bʌ i cha'le. Tsi' yʌq'ueyob i chubʌ'an jini mach bʌ añobic i cha'an. 

37Ti jini jach bʌ semana tsa' c'am'a. Tsa' chʌmi. Che' bʌ tsa'ix ujti i pocob, tsi' 

yʌc'ʌyob ti jump'ejl i mal otot. 

38Lʌc'ʌl an Lida ti Jope. Jini xcʌnt'añob che' bʌ tsi' yubiyob ya'an Pedro ti Jope, 

tsi' chocoyob majlel cha'tiquil winicob ba'an. Tsi' subeyob: Awocolic mach ma' 
chʌn jalijel ilayi. La' ti ora ba' añon lojon, che'ob. 

39Jini cha'an Pedro tsa' ch'ojyi, tsa' majli yic'otob. Che' bʌ tsa' c'oti, tsi' pʌyʌyob 

ochel. Ya' wa'alob pejtelel jini meba' x'ixicob ti' joytilel Pedro, woliyob ti uq'uel. 
Tsi' pʌsbeyob cabʌl chaqueta yic'ot bujcʌl tsa' bʌ i mele Dorcas che' anto 
yic'otob. 

40Pedro tsi' subeyob cha'an mi' loq'uelob ti pejtelelob. Tsa' ñocle. Tsi' pejca 

Dios. Ti wi'il tsi' sutq'ui i bʌ cha'an mi' q'uel jini ch'ujlelʌl. Tsi' sube: Ch'ojyen, 
Tabita, che'en. Tsa' cajni i wut. Che' bʌ tsi' q'uele Pedro, tsa' buchle. 

41Pedro tsi' yʌq'ue i c'ʌb. Tsi' teche. Che' bʌ tsa'ix i cha' pʌyʌ ochel i cha'año' 

bʌ lac Yum yic'ot jini meba' x'ixicob, tsi' pʌsbeyob cha' cuxulix Dorcas. 

42Tsa' caji ti cʌjñel ti pejtelel Jope. Cabʌl tsi' ñopoyob lac Yum. 

43Ya' tsa' jale Pedro cabʌl q'uin ti Jope ti' yotot Simón, jini sts'aj pʌchi. 

 Hechos 10 

Cornelio tsi' pʌyʌ Pedro 

1Ya'an winic ti Cesarea, i c'aba' Cornelio. An ti' wenta Cornelio jo'c'al soldadojob 

i c'aba' Italiana. 

2Tsi' ch'ujutesa Dios jini winic. Tsi' bʌc'ña Dios yic'ot pejtelel año' bʌ ti' yotot. 

Tsi' yʌq'ueyob cabʌl i majtan jini p'ump'uño' bʌ. Pejtelel ora tsi' pejca Dios ti 
oración. 

3Che' ti och'ajel q'uin an chuqui tsi' q'uele tilem bʌ ti panchan. Juntiquil i yángel 

Dios tsa' ochi ba'an. Jini ángel tsi' pejca: Cornelio, che'en. 

4Cornelio tsi' cha'le bʌq'uen che' bʌ tsi' q'uele jini ángel. Tsi' sube: ¿Chuqui a 

wom c Yum? che'en. Jini ángel tsi' sube: A woración yic'ot i majtan tac 
p'ump'uño' bʌ mu' bʌ a wʌq'ueñob woli' ña'tʌntel ti Dios. 

5Choco majlel winicob ti Jope. Pʌyʌ tilel Simón, jini am bʌ i cha'chajplel i c'aba' 

Pedro. 

6Ya' jijlem Pedro ti' yotot Simón, jini sts'aj pʌchi. Lʌc'ʌl an i yotot ti' ti' colem ñajb. 

Pedro mi caj i subeñet chuqui yom ma' cha'len, che'en jini ángel. 

7Che' majlemix jini ángel tsa' bʌ i pejca, Cornelio tsi' pʌyʌ tilel cha'tiquil i winicob 

yic'ot juntiquil soldado tsa' bʌ i coltayob ti' ye'tel. Jini soldado tsi' ch'ujutesa Dios. 

8Che' bʌ tsi' subeyob chuqui tsa' ujti, Cornelio tsi' chocoyob majlel ti Jope. 

Jini tsa' bʌ i q'uele Pedro 

9Ti yijc'ʌlal, che' woliyob ti xʌmbal majlel ti bij, che' lʌc'ʌlix añob ti tejclum, Pedro 

tsa' letsi ti' jol otot cha'an mi' pejcan Dios. Ts'ita jax yom i taj xinq'uiñil. 

10Anix cabʌl i wi'ñal. Yomix i cha'len we'el. Che' woli to i chajpañob we'elʌl an 

chuqui tsi' q'uele Pedro ti espíritu. 

11Tsi' q'uele calal jini panchan. Woli' jubel tilel che' bajche' colem pisil cʌchbil ti 

chʌmp'ejlel i xujc. Tsa' ju'sʌnti c'ʌlʌl ti lum. 

12Ya' ti mal jini pisil an cabʌl alʌc'ʌl, yic'ot bʌte'el ti chajp ti chajp, yic'ot jini 

jʌlʌcña bʌ, yic'ot te'lemut. 

13Tsa' c'oti t'an, tsi' sube: Ch'ojyen, Pedro. Tsʌnsan. C'uxu, che'en. 

14Pedro tsi' sube: Mach che'iqui c Yum, come ma'anic ba' ora tsaj c'uxu chuqui 

tac tic'bil mi chuqui tac bibi', che'en. 

15Ti' cha'yajlel tsa' c'oti jini t'an ba'an Pedro: Mach a ts'a'len jatet, chuqui tac 

tsa'ix i sʌq'uesa Dios, che'en. 

16Uxyajl tsa' c'oti jini t'an. Ti wi'il jini pisil tsa' cha' chujqui letsel ti panchan. 

17Che' woli' chʌn ña'tan Pedro chuqui i sujmlel jini tsa' bʌ ujti i q'uel, awilan, tsa' 

tiliyob jini winicob chocbilo' bʌ tilel i cha'an Cornelio. Tsi' c'ajtibeyob baqui an i 
yotot Simón. Tsa' c'otiyob ti' ti'. 

18Che' bʌ tsi' cha'leyob pʌyoñel, tsi' c'ajtibeyob mi ya' jijlem Simón jini am bʌ i 

cha'chajplel i c'aba' Pedro. 

19Che' woli to i ña'tan Pedro chuqui i sujmlel jini tsa' bʌ ujti i q'uel, jini Espíritu 

tsi' sube: Awilan, uxtiquil winicob woli' sajcañetob. 

20Ch'ojyen, che' jini. Juben. Cucu yic'otob. Mach yomic tile bixel a pusic'al, 

come joñon tsac chocoyob tilel, che'en. 

21Pedro tsa' jubi majlel ba'an jini winicob chocbilo' bʌ tilel i cha'an Cornelio. Tsi' 

subeyob: Awilan joñoñʌch, woli la' sajcañon. ¿Chucoch tsa' tiliyetla? che'en. 

22Tsi' subeyob: Jini Cornelio, i yaj capitán jo'c'al soldadojob, jini wen toj bʌ, mi' 

bʌc'ñan Dios. Cʌmbil i cha'an pejtelel israelob weñʌch i melbal. Juntiquil ch'ujul 
bʌ ángel tsi' sube Cornelio cha'an mi' pʌyet majlel ti' yotot cha'an mi' yubin 
chuqui ti t'an ma' sub, che'ob. 

23Pedro tsi' subeyob ochel. Tsi' we'sayob. Ti yijc'ʌlal tsa' ch'ojyi, tsa' majli 

yic'otob. Lamital jini hermanojob ti Jope tsi' pi'leyob majlel. 

Pedro ya' ti' yotot Cornelio 

24Ti yijc'ʌlal tsa' ochiyob ti Cesarea. Cornelio wolix i pijtañob. Tsa'ix i tempa 

cabʌl i pi'ʌlob yic'ot i cʌñʌyo' bʌ. 

25Che' bʌ tsa' ochi Pedro ti otot, tsa' tili Cornelio i taj. Cornelio tsi' ñocchoco i bʌ 

ti' tojel. Tsa' caji i ch'ujutesan. 

26Pedro tsi' teche ch'ojyel. Tsi' sube: Ch'ojyen. Winicon ja'el, che'en. 

27Che' bʌ woli' pejcañob i bʌ, tsa' ochi Pedro ti' mal otot. Tsi' taja cabʌl 

tempʌbilo' bʌ. 

28Tsi' subeyob: La' wujil tic'bil ti mandar mi' yajñel judío yic'ot winic ch'oyol bʌ ti 

yambʌ lum. Tic'bil mi' jula'tan. Dios tsi' pʌsbeyon mach wenic mic ts'a'len 
winicob mi juntiquilic. Mach mejlic c bi'leñob. 

29Jini cha'an tsa' tiliyon che' bʌ tsa' pʌyʌyon tilel. Ma'anic tsac ñusa c pʌyol. Jini 

cha'an mij c'ajtibeñetla, ¿chucoch tsa' la' pʌyʌyon tilel? che'en. 

30Cornelio tsi' sube: Anix chʌmp'ejl q'uin che' bajche' ti ili ora woliyon ti oración. 

Che' ti och'ajel q'uin, awilan juntiquil winic tsa' wa'le ti' tojel c wut. Wen 
sʌcxowan i bujc. 

31Jini winic tsi' subeyon: “Cornelio, ubibilix a woración i cha'an Dios. Ña'tʌbil i 

cha'an Dios, tsa'ix a wʌq'ue i majtan jini p'ump'uño' bʌ. 

32Jini cha'an, choco majlel winicob c'ʌlʌl ti Jope. Pʌyʌ tilel Simón, jini am bʌ i 

cha'chajplel i c'aba' Pedro. Ya jijlem ti' yotot Simón jini sts'aj pʌchi lʌc'ʌl bʌ ti' ti' 
colem ñajb. Che' tilemix mi caj i pejcañet”, che'en. 

33Jini cha'an ti ora jach tsac chocoyob majlel ba' añet. Uts'at tsa' tiliyet. Wʌle 

wʌ' temel añon lojon ti' wut Dios tic pejtelel lojon cha'an mi cubin lojon pejtelel 
chuqui tsi' subeyet Dios. Che' tsi' yʌlʌ Cornelio. 

I subt'an Pedro 

34Pedro tsa' caji ti t'an. Tsi' yʌlʌ: Mic ña'tan ti isujm, junlajal mi' q'uel winicob 

Dios. 

35Ti pejtelel lum Dios mi' q'uel ti uts'at jini mu' bʌ i bʌc'ñañob, mu' bʌ i cha'leñob 

chuqui toj. 

36Dios tsi' choco tilel i t'an ba'an israelob. Tsi' subeyob jini wen t'an cha'an mi' 

tajob i ñʌch'tilel i pusic'al ti Jesucristo, jiñʌch i Yum pejtelel winicob. 

37Ubibil la' cha'an jini t'an tsa' bʌ pujqui ti pejtelel Judea. Ya' tsa' tejchi ti Galilea 

che' bʌ tsi' subu Juan cha'an mi' ch'ʌmob ja'. 

38Dios tsi' yajca Jesús, jini loq'uem bʌ ti Nazaret. Tsi' yʌq'ue Ch'ujul bʌ Espíritu 

yic'ot i p'ʌtʌlel. Baqui jach tsa' ñumi tsi' cha'le uts'at bʌ i ye'tel. Tsi' lajmesa 
pejtelel jini tic'lʌbilo' bʌ cha'an xiba, come an Dios yic'ot. 

39Joñon lojon tsaj q'uele lojon pejtelel chuqui tsi' mele Jesús ti Judea yic'ot ti 

Jerusalén. Jini judíojob tsi' tsʌnsayob. Tsi' ch'ijiyob ti te'. 

40Dios tsi' teche ch'ojyel ti' yuxp'ejlel q'uin. Tsi' yʌc'ʌ ti q'uejlel. 

41Mach ti' wutic pejtelel winicob x'ixicob, cojach tic wut lojon tsa' bʌ c cha'le lojon 

we'el, uch'el yic'ot Jesús che' ch'ojyemix loq'uel ba'an chʌmeño' bʌ. Dios tsi' 
wa'chocoyon lojon ti testigo cha'an mic laj sub chuqui tsaj q'uele lojon. 

42Jesús tsi' yʌq'ueyon lojon mandar cha'an mic subeñob winicob x'ixicob jiñʌch 

Jesús jini yajcʌbil bʌ i cha'an Dios mu' bʌ caj i cha'len meloñel. Mi caj i mel jini 
cuxulo' bʌ yic'ot chʌmeño' bʌ. 

43Pejtel x'alt'añob tsi' yʌlʌyob mi caj i ñusʌbentelob i mul ti' c'aba' Jesús pejtelel 

mu' bʌ i ñopob. Che' tsi' yʌlʌ Pedro. 

44Che' woli to i sub jini t'an Pedro, tsa' aq'uentiyob Ch'ujul bʌ Espíritu pejtelel 

tsa' bʌ i yubibeyob i t'an. 

45Jini hermanojob tsepbilo' bʌ i pʌchʌlel, tsa' bʌ i pi'leyob majlel Pedro, tsa' toj 

sajtiyob i pusic'al, come tsa' aq'uentiyob gentilob ja'el jini Ch'ujul bʌ Espíritu ti' 
majtan jach. 

46Come tsi' yubiyob woliyob ti t'an ti yan tac bʌ t'an. Woli' subob i ñuclel Dios. 

47Pedro tsi' c'ajtibeyob: ¿Mejl ba mi lac tic'ob ti ch'ʌmja' jini tsa' bʌ aq'uentiyob 

jini Ch'ujul bʌ Espíritu che' bajche' tsa' aq'uentiyonla? che'en. 

48Tsi' subeyob cha'an mi' ch'ʌmob ja' ti' c'aba' Jesucristo. Jini gentilob tsi' 

subeyob Pedro ti wocol t'an cha'an mi' jalijel yic'otob cha'p'ejl uxp'ejl q'uin. 

 Hechos 11 

Pedro tsi' pejca xñopt'añob ya' ti Jerusalén 

1Jini apóstolob yic'ot jini hermanojob año' bʌ ti Judea tsi' yubiyob tsa'ix i 

jac'beyob i t'an Dios jini gentilob ja'el. 

2Che' bʌ tsa' tili Pedro ti Jerusalén, jini woli bʌ i ñopob tsep pʌchʌlel tsi' yʌ'leyob. 

3Tsi' subeyob: ¿Chucoch tsa' ochiyet ti' yotot winicob mach bʌ tsepbilobic i 

pʌchʌlel? ¿Chucoch tsa' cha'le we'el yic'otob? che'ob. 

4Quepecña tsa' caji i sub Pedro chuqui tsa' ujti. Tsi' yʌlʌ: 

5Che' ya' añon ti tejclum i c'aba' Jope che' wolic pejcan Dios, an chuqui tsaj 

q'uele tilem bʌ ti panchan. Tsa' jubi tilel ti panchan che' bajche' colem pisil 
ju'sʌbil ti chʌmp'ejlel i xujc. Tsa' c'oti ba' añon. 

6Che' bʌ tsac wen q'uele, ya'an alac'ʌl, yic'ot jontol tac bʌ bʌte'el, yic'ot lucum 

yic'ot te'lemut. 

7Tsa cubi t'an. Tsi' subeyon: “Ch'ojyen, Pedro. Tsʌnsan, c'uxu”, che'en. 

8Tsac subu: “Ma'anic, c Yum, come ma'anic ba' ora tsa' ochi ti quej chuqui tac 

tic'bil, mi chuqui tac bibi”, cho'on tsac sube. 

9Jini t'an ch'oyol bʌ ti panchan tsi' jac'beyon ti' cha'yajlel: “Mach a ts'alen chuqui 

tac tsa'ix i sʌq'uesa Dios”, che'en. 

10Uxyajl tsa' c'oti jini t'an. Ti wi'il tsa' cha' chujqui letsel ti panchan ti pejtelel. 

11Awilan, tsa' bʌc' tiliyob uxtiquil winicob ti jini otot ba' añon. Chocbilob tilel ti 

Cesarea tsa' tiliyob ba' añon. 

12Jini Espíritu tsi' subeyon mach yomic tile bixel c pusic'al. Yom abi mic majlel 

ti ora yic'otob. Ili wʌctiquil hermanojob tsa' majliyob quic'ot ja'el. Tsa' ochiyon 
lojon ti' yotot Cornelio. 

13Tsi' subeyon lojon bajche' tsi' q'uele juntiquil ángel wa'al ti' yotot. Jini ángel tsi' 

sube: “Choco majlel winicob ti Jope. Pʌyʌ tilel Simón, jini am bʌ i cha'chajplel i 
c'aba' Pedro. 

14Mi caj i subeñet t'an cha'an mi la' coltʌntel, jatet yic'ot pejtelel año' bʌ ti a 

wotot”, che'en. 

15Che' bʌ tsa' cajiyon ti t'an, tsa' aq'uentiyob Ch'ujul bʌ Espíritu ja'el che' bajche' 

tsa' aq'uentiyonla ti ñaxan. 

16Tsac ña'ta i t'an lac Yum tsa' bʌ i yʌlʌ: “Isujm, Juan tsi' yʌq'ueyetla ch'ʌmja' ti 

ja', pero mi caj la' wʌq'uentel la' ch'ʌm Ch'ujul bʌ Espíritu”, che'en. 

17Dios tsi' yʌq'ueyob i majtan che' bajche' tsi' yʌq'ueyonla che' bʌ tsa' lac jac'be 

i t'an lac Yum Jesucristo. Mi che'ʌch tsi' mele Dios, ¿mejl ba mic tic' joñon? 
Che' tsi' yʌlʌ Pedro. 

18Che' bʌ tsi' yubibeyob i t'an, ñʌch'ʌl tsa' cʌleyob. Tsi' subuyob i ñuclel Dios. 

Tsi' yʌlʌyob: Dios tsa'ix i yʌq'ueyob gentilob ja'el i cʌyob i mul cha'an mi' tajob i 
cuxtʌlel, che'ob. 

Xñopt'añob ya' ti Antioquía 

19Che' bʌ tsa' chʌmi Esteban tsa' tejchi cabʌl tic'laya. Jini winicob tsa' bʌ pam 

pujquiyob cha'an i tic'lʌntel tsa' majliyob c'ʌlʌl ti Fenicia yic'ot ti Chipre, yic'ot ti 
Antioquía. Jini jach judíojob tsa' subentiyob jini wen t'an. 

20An ja'el winicob ch'oyolo' bʌ ti Chipre yic'ot ti Cirene tsa' bʌ ochiyob ti 

Antioquía. Tsi' pejcayob griegojob ja'el. Tsi' subeyob jini wen t'an cha'an lac 
Yum Jesús. 

21An i p'ʌtʌlel lac Yum yic'otob. Wen cabʌl tsi' sutq'uiyob i bʌ cha'an mi' ñopob 

lac Yum. 

22Jini xñopt'añob mu' bʌ i tempañob i bʌ ti Jerusalén tsi' yubiyob chuqui tsa' ujti. 

Tsi' chocoyob majlel Bernabé c'ʌlʌl ti Antioquía. 

23Che' bʌ tsa' c'oti Bernabé ya' ti Antioquía, tijicña i pusic'al come tsi' q'uele 

añob ti' yutslel i pusic'al Dios. Tsi' xic'beyob ti pejtelelob cha'an mi' chʌn ñopob 
lac Yum ti' xuc'tilel i pusic'al. 

24Uts'at i pusic'al Bernabé. But'ul ti Ch'ujul bʌ Espíritu. Ñopol i cha'an i t'an Dios 

ti jump'ejl i pusic'al. Cabʌl winicob x'ixicob tsi' ñopoyob lac Yum. 

25Ti wi'il tsa' majli Bernabé ti Tarso cha'an mi' sʌclan Saulo. 

26Che' bʌ tsi' taja, tsi' pʌyʌ majlel ti Antioquía. Jump'ejl jab tsa' tem ajniyob ya'i 

yic'ot jini xñopt'añob mu' bʌ i tempañob i bʌ. Tsi' cʌntesayob cabʌl winicob 
x'ixicob. Ya' ti Antioquía tsa' tejchi i pejcʌntelob ti cristianojob jini xcʌnt'añob 
cha'an tsi' tsajcayob Cristo. 

27Tsa' cajiyob ti jubel majlel ti Antioquía x'alt'añob ch'oyolo' bʌ ti Jerusalén. 

28Tsa' wa'le juntiquil i c'aba' Agabo. Ti' p'ʌtʌlel jini Espíritu tsi' subeyob tal wi'ñal 

ti pejtelel pañimil. Jini wi'ñal tsa' caji che' ochemix Claudio ti' ye'tel. 

29Jini xcʌnt'añob tsi' ña'ta i chocbeñob majlel i majtan jini hermanojob año' bʌ ti 

Judea che' bajche' c'amel tsa' mejli i yʌc'ob ti jujuntiquil. 

30Che'i tsi' cha'leyob. Tsi' chocoyob majlel ti' c'ʌb Bernabé yic'ot Saulo cha'an 

mi' yʌq'ueñob jini ancianojob. 

 Hechos 12 

Yambʌ i tic'lʌntelob 

1Ti jini jach bʌ ora jini rey Herodes tsa' caji i wersa tic'lan lamital jini xñopt'añob 

mu' bʌ i tempañob i bʌ. 

2Tsi' set' t'ojbe loq'uel i bic' Jacobo, i yʌscun Juan. 

3Che' bʌ tsi' q'uele Herodes tijicñayob judíojob cha'an tsi' tsʌnsa Jacobo, tsa' 

caji i chuc Pedro ja'el. I q'uiñilelix caxlan waj mach bʌ anic i levadurajlel. 

4Che' bʌ tsa'ix i chucu Pedro, tsi' yotsa ti mʌjquibʌl. Tsi' yʌc'ʌ ti cʌntʌntel cha'an 

wʌclujuntiquil (16) soldadojob. Ti chʌnchʌntiquilob tsi' cʌntayob. Herodes tsi' 
ña'ta i loc'san Pedro che' ñumenix Pascua cha'an mi' mel ti' wut xtejclumob. 

5Jini cha'an cʌntʌbil Pedro ti mʌjquibʌl. Jini xñopt'añob mu' bʌ i tempañob i bʌ 

tsi' c'ajtibeyob Dios ti oración ti pejtelel ora cha'an Pedro. 

Lac Yum tsi' loc'sa Pedro ti mʌjquibʌl 

6Ti jini jach bʌ ac'ʌlel che' yomix Herodes i pʌy loq'uel Pedro, ya'an Pedro 

xinlʌpʌl i cha'an cha'tiquil soldadojob, cʌchʌl ti cha't'ujm cadena. Jini 
xcʌntayajob woli' cʌntañob i ti' mʌjquibʌl ti jumpat. 

7Awilan, tsa' tili i yángel lac Yum ba'an Pedro. Tsa' tsictiyi c'ajc ti mʌjquibʌl. Jini 

ángel tsi' ñijca Pedro ti' ts'ejtʌl. Tsi' sube: Ch'ojyen ti ora, che'en. Tsa' tujq'ui jini 
cadena am bʌ ti' c'ʌb. 

8Jini ángel tsi' sube: Cʌchʌ a bʌ ti a cajchiñʌc'. Lʌpʌ a xʌñʌb, che'en. Che'i tsi' 

mele Pedro. Jini ángel tsi' cha' sube: Lʌpʌ pʌl bʌ a bujc. La' tsajcañon, che'en. 

9Pedro tsi' tsajca loq'uel jini ángel. Mach yujilic Pedro mi isujm chuqui tsi' cha'le 

jini ángel. Woli jach ti ñajal tsi' lon ña'ta ti' pusic'al. 

10Che' bʌ tsa'ix i ñusayob jini ñaxan bʌ xcʌntaya yic'ot jini wi'il bʌ tsa' tiliyob 

ba'an colem bʌ i ti' cárcel melbil bʌ ti tsucul taq'uin, ya' ba' mi' loq'uelob majlel 
ti tejclum. Yilol jach tsa' jajmi ti' wutob. Che' bʌ tsa' loq'uiyob ti mʌjquibʌl, che' 
bʌ tsi' xʌñʌyob majlel calle, tsi' bʌc' sʌtʌ i bʌ jini ángel. 

11Tsa' toj juli i pusic'al Pedro. Tsi' yʌlʌ: Wʌle mic ña'tan isujmʌch. Jini c Yum tsi' 

choco tilel i yángel. Tsi' coloyon ti' c'ʌb Herodes yic'ot ti' c'ʌb pejtelel judíojob 
tsa' bʌ i chijtayoñob. Che' tsi' yʌlʌ ti' pusic'al Pedro. 

12Che' bʌ tsa'ix i ña'ta, tsa' c'oti ti' yotot María, i ña' Juan, jini xcʌnt'an am bʌ i 

cha'chajplel i c'aba' Marcos. Ya' temel añob cabʌl xñopt'añob. Woli' pejcañob 
Dios. 

13Pedro tsi' jats'ʌ i ti' corredor. Tsa' majli juntiquil xch'oc i c'aba' Rode i yubin 

majqui ya'an. 

14Che' bʌ tsi' cʌmbe i t'an Pedro, tijicña jax tsi' yubi. Ma'anic tsi' jambe i ti' 

corredor. Ajñel tsa' cha' ochi ti mal otot. Tsi' subeyob: Ixix wa'al Pedro ti' ti' 
corredor, che'en. 

15Tsi' subeyob: Sojquem a jol, che'ob. Rode tsi' chʌn subeyob: Ixʌch an, che'en. 

Tsi' yʌlʌyob: Jiñʌch i yángel, che'ob. 

16Pedro tsa' to i chʌn jats'ʌ i ti' corredor. Che' bʌ tsi' jambeyob tsi' q'ueleyob. 

Tsa' toj sajtiyob i pusic'al. 

17Pedro tsi' pʌsbeyob ti' c'ʌb cha'an mi' cʌyob i t'an. Tsi' tsictesʌbeyob bajche' 

lac Yum tsi' loc'sa ti mʌjquibʌl. Tsi' subeyob: Subenla Jacobo yic'ot jini 
hermanojob chuqui tsa' ujti, che'en. Tsa' loq'ui majlel. Tsa' majli ti yambʌ 
tejclum. 

18Che' bʌ tsa' sʌc'a, cabʌl tsi' cha'leyob t'an soldadojob cha'an mach tsiquilix 

Pedro. 

19Herodes tsi' sʌcla Pedro. Tsi' c'ajtibeyob xcʌntayajob baqui an. Che' ma'anic 

tsi' tajayob tsi' yʌc'ʌ mandar cha'an mi' tsʌnsʌntelob. Pedro tsa' loq'ui ti Judea. 
Tsa' jubi majlel ti Cesarea. Ya' tsa' jale ya'i. 

Tsa' chʌmi Herodes 

20Herodes tsa' caji i mich'len winicob año' bʌ ti Tiro yic'ot ti Sidón. Tsa' tiliyob 

jini winicob ba'an Herodes. Tsi' ñaxan mucul pejcayob Blasto, jini i yaj q'uel 
wʌyib Herodes. Tsi' c'ajtibeyob ti wocol t'an cha'an mi' cʌy i mich'leñob, come 
ya' woli' tajob i bʌl i ñʌc' ti' lumal Herodes. 

21Che' bʌ tsa' c'oti i yorajlel, tsa' buchle Herodes ti' buchlib ti meloñel. Lʌpʌl i 

cha'an i pislel rey. 

22Winicob tsi' cha'leyob c'am bʌ t'an: ¡Jiñʌch Dios woli bʌ ti t'an! ¡Mach winiquic 

woli bʌ ti t'an! che'ob. 

23Ti ora i yángel lac Yum tsi' yotsʌbe i chʌmel, come ma'anic tsi' yʌc'ʌ ti ñuc 

Dios. Tsa' c'uxle ti motso'. Tsa' chʌmi. 

24Tsa' ñojpi i t'an Dios, tsa' pujqui. 

25Bernabé yic'ot Saulo tsa' loq'uiyob ti Jerusalén che' bʌ tsa' ujti i ye'tel. Tsi' 

pʌyʌyob majlel Juan yic'otob, jini am bʌ i cha'chajplel i c'aba' Marcos. 

 Hechos 13 

Bernabé yic'ot Saulo tsa' caji i majlelob ti subt'an 

1Ya' añob x'alt'añob yic'ot xcʌntesajob ti' tojlel jini xñopt'añob mu' bʌ i tempañob 

i bʌ ti Antioquía: i c'aba'ob Bernabé, yic'ot Simón, jini am bʌ i cha'chajplel i c'aba' 

Niger, yic'ot Lucio ch'oyol bʌ ti Cirene, yic'ot Saulo, yic'ot Manaén, jini tsa' bʌ 
tem coli yic'ot jini yumʌl Herodes. 

2Che' woli' ch'ujutesañob lac Yum, che' woliyob ti ch'ajb, jini Ch'ujul bʌ Espíritu 

tsi' subeyob: Wa'choconla Bernabé yic'ot Saulo cha'an mi' melob jini e'tel tsa' 
bʌ c chajpʌbeyob, che'en. 

3Che' bʌ tsa' ujtiyob ti ch'ajb yic'ot oración, tsi' yʌc'ʌyob i c'ʌb ti' jol. Tsi' subeyob 

majlel. 

Tsi' subuyob i t'an Dios ya' ti Chipre 

4Jini cha'an tsa' majliyob ti Seleucia, come chocbilob majlel cha'an Ch'ujul bʌ 

Espíritu. Ya'i tsa' ochiyob ti barco cha'an mi' majlelob ti Chipre. 

5Che' bʌ tsa' c'otiyob ti Salamina tsa' caji i subob i t'an Dios ti' sinagoga tac 

judíojob. Juan ja'el tsi' pi'leyob majlel cha'an mi' coltañob ti' ye'tel. 

6Che' bʌ tsa'ix i xʌñʌyob ñumel ti pejtelel Chipre, jini lum joyol bʌ ti ja', tsa' 

c'otiyob ti Pafos ti Chipre ba' tsi' tajayob juntiquil xwujt. Jiñʌch lot bʌ x'alt'an i 
c'aba' Barjesús, judíojʌch. 

7Ya'an Barjesús yic'ot Sergio am bʌ i jol i c'aba' Paulo. An i ye'tel ti gobierno jini 

Sergio Paulo. Wen p'ip' i pusic'al. Tsi' pʌyʌ tilel Bernabé yic'ot Saulo come yom 
i yubin i t'an Dios. 

8Jini xwujt Elimas (come jiñʌch i c'aba' ti yambʌ t'an) tsi' contrajiyob. Woli' 

mʌctan i t'an Dios ame i ñop jini am bʌ i ye'tel. 

9Jini cha'an Saulo, i c'aba'ʌch Pablo ja'el, but'ul ti Ch'ujul bʌ Espíritu, tsi' 

ch'ujch'uj q'uele. 

10Tsi' sube: But'ulet ti cabʌl lot yic'ot cabʌl jontolil. I yalobilet xiba. I contrajet 

pejtelel chuqui tac toj. ¿A wom to ba a chʌn xoyben jini toj bʌ i bijlel lac Yum? 

11Wʌle mi' cajel i contrajiñet lac Yum. Awilan mi caj a wochel ti xpots'. Cabʌl ora 

ma'anic mi caj a q'uel i c'ʌc'al q'uin, che'en Pablo. Ti ora tsa' yajpi i wut, tsa' ochi 
ti ac'ʌlel yilal. Tsa' majli i sajcan majqui mi' toj'esan majlel ti' c'ʌb. 

12Jini am bʌ i ye'tel, che' bʌ tsi' q'uele chuqui tsa' ujti, tsi' ñopo i t'an Dios. Tsa' 

toj sajti i pusic'al cha'an i cʌntesa lac Yum. 

Pablo yic'ot Bernabé ya' ti Antioquía 

13Che' bʌ tsa' loq'uiyob ti Pafos, Pablo yic'ot i pi'ʌlob tsa' majliyob ti barco c'ʌlʌl 

ti Perge ti Panfilia. Juan tsi' cʌyʌyob. Tsa' cha' sujti ti Jerusalén. 

14Pablo yic'ot i pi'ʌlob tsa' ñumiyob ti Perge. Tsa' c'otiyob ti Antioquía ti Pisidia. 

Ya'i tsa' ochiyob ti sinagoga che' ti' q'uiñilel c'aj o. Tsa' buchleyob. 

15Che' bʌ tsa' ujti i q'uelob jini ts'ijbubil bʌ mandar yic'ot i ts'ijbujel x'alt'añob, jini 

yumʌlob ti sinagoga tsi' chocoyob majlel winicob ba' añob. Tsi' subeyob: 

Winicob, c pi'ʌlob, mi an chuqui la' wom la' subeñob winicob x'ixicob cha'an mi 
la' ñuq'uesʌbeñob i pusic'al, subula, che'ob. 

16Jini cha'an Pablo tsa' wa'le. Ñaxan tsi' pʌsbeyob i c'ʌb cha'an mi' ñʌjch'elob. 

Tsi' yʌlʌ: Winicob, israelob, yic'ot pejtel mu' bʌ la' bʌc'ñan Dios, ñich'tanla. 

17I Dios israelob tsi' yajca lac ñojte'el. Tsi' yʌq'ueyob i ñuclel che' ya' añob ti' 

lumal Egipto mach bʌ i cha'añobic. Tsi' pʌyʌyob loq'uel ti Egipto ti' p'ʌtʌlel i c'ʌb. 

18Cha'c'al jab Dios tsi' chʌn cuchbeyob i sajtemal ya' ti jochol bʌ lum. 

19Tsi' jisʌbeyob i p'ʌtʌlel wuctiquil yumʌlob ya' ti' lumal Canaán. Dios tsi' 

t'oxbeyob lac ñojte'el i lumal Canaán. 

20Ti wi'il tsi' yʌq'ueyob cabʌl juezob lujump'ejl i yuxc'al i cha'bajc' (450) jab c'ʌlʌl 

ti' yorajlel jini x'alt'an Samuel. 

21Ti wi'il, tsi' c'ajtiyob i rey. Dios tsi' wa'chocobeyob Saúl cha'c'al jab. Jini Saúl i 

yalobilʌch Cis, loq'uem bʌ ti' p'olbal Benjamín. 

22Dios tsi' choco loq'uel ti' ye'tel. Tsi' wa'choco David ti' rey israelob. Dios tsi' 

yʌc'ʌ ti cʌjñel David che' bʌ tsi' yʌlʌ: “Jini David, i yalobil Isaí, jiñʌch mu' bʌ j 
q'uel ti uts'at. Mi caj i mel pejtelel chuqui com”, che'en. 

23Dios tsi' ts'ʌctesa i t'an che' bʌ tsi' choco tilel ti Israel juntiquil xcoltaya, loq'uem 

bʌ ti' p'olbal David, jiñʌch Jesús. 

24Che' maxto tilemic Jesús, Juan tsi' subeyob pejtelel israelob cha'an mi' cʌyob 

i mul cha'an mi' ch'ʌmob ja'. 

25Che' wolix i ts'ʌctiyel i ye'tel, Juan tsi' yʌlʌ: “¿Majquiyon mi la' wʌl? Mach 

joñonic jini tal bʌ. Tal to juntiquil tic pat. Mach uts'atonic cha'an mic ticben i 
xʌñʌb am bʌ ti' yoc”, che'en. 

26Winicob, c pi'ʌlob, i p'olbalet bʌ la Abraham, jatetla, mu' bʌ la' bʌc'ñan Dios, 

tsa' chocbentiyetla tilel jini t'an cha'an mi la' coltʌntel. 

27Jini chumulo' bʌ ti Jerusalén yic'ot i yumob ma'anic tsi' cʌñʌyob Jesús. 

Ma'anic tsi' ch'ʌmbeyob isujm i t'an jini x'altañob mu bʌ i q'uejlel ti jujump'ejl i 
q'uiñilel c'aj o. Tsi' ts'ʌctesʌbeyob i t'an x'alt'añob che' bʌ tsi' yʌc'ʌyob ti chʌmel 
Jesús. 

28Ma'anic chuqui tsi' wis tajayob ti' contra cha'an mi' tsʌnsañob, pero tsi' 

c'ajtibeyob Pilato cha'an mi' yʌc' ti chʌmel. 

29Che' bʌ tsa'ix i ts'ʌctesayob pejtelel chuqui tsi'ijbubil, tsi' ju'sayob ti te', tsi' 

yʌc'ʌyob ti' yotlel ch'ujlelʌl. 

30Dios tsi' teche ch'ojyel ba'an chʌmeño' bʌ. 

31Cabʌl q'uin tsi' q'ueleyob Jesús jini tsa' bʌ i pi'leyob majlel ti bij ti Galilea c'ʌlʌl 

ti Jerusalén. Testigojob jini tsa' bʌ i q'ueleyob. 

32Joñon lojon ja'el mic subeñet lojon jini wen t'an tsa' bʌ wʌn subentiyob lac 

ñojte'el che' bʌ tsi' yʌc'ʌ i t'an Dios. 

33Jini jach bʌ t'an Dios tsi' ts'ʌctesʌbeyonla, i yalobilon bʌ la Israel che' bʌ tsi' 

cha' teche Jesús. Che'ʌch tsi'ijbubil ja'el ti' cha'p'ejlel salmo: “Jatet calobilet. 
Sajmʌl tsac techeyet calobil”, che'en. 

34Dios tsi' teche ch'ojyel ba'an chʌmeño' bʌ. Ma'anic tsi' yʌc'ʌ ti oc'mʌl. Tsi' yʌlʌ: 

“Mi caj c pʌsbeñetla i yutslel c pusic'al mach bʌ mejlic ti q'uextiyel che' bajche' 
tsac pʌsbe David”, che'en. 

35Jini cha'an mi' yʌl ja'el ti yambʌ salmo: “Ma'anic mi caj a wʌc' ti oc'mʌl Ch'ujul 

bʌ a Walobil”, che'en. 

36Che' bʌ tsa' ujti i coltan i pi'ʌlob che' bajche' yom Dios, melel tsa' chʌmi David. 

Tsa' mujqui ba' mucul i ñojte'el. Tsa' oc'mi. 

37Pero ma'anic tsa' oc'mi jini tsa' bʌ i teche ch'ojyel Dios. 

38Ña'tanla, che' jini, winicob c pi'ʌlob, cha'añʌch ti' ye'tel Jesús mi' ñusʌntel lac 

mul che' bajche' wolic subeñetla. 

39Cha'an ti' ye'tel Jesucristo, pejtelel mu' bʌ i ñopob mi' ch'ʌjmelob ti' wenta Dios 

che' ñusʌbilix i mul. Ma'anic tsa' mejli la' ch'ʌjmel ti' wenta cha'an ti' jac'ol i 
mandar Moisés. 

40Chʌcʌ q'uele la' bʌ, che' jini, ame mi' tajetla jini ts'ijbubil bʌ ti' jun x'alt'añob. 

41Mi' yʌl: “Q'uelela sts'a'leyajet bʌ la. La' toj sajtic la' pusic'al. La' jiliquetla. Come 

joñon wolic mel junchajp e'tel ti a wut, mach bʌ anic mi caj la' ñop anquese an 
majqui mi' subeñetla”. Che' ts'ijbubil, che'en Pablo. 

42Che' woli' loq'uelob ti sinagoga Pablo yic'ot Bernabé, jini gentilob tsi' 

c'ajtibeyob cha'an mi' cha' subeñob jini t'an ti yambʌ semana. 

43Che' bʌ tsa' loq'uiyob jini tempʌbilo' bʌ, cabʌl judíojob yic'ot jini tsa' bʌ i 

ñopbeyob i t'an, mu' bʌ i ch'ujutesañob Dios, tsi' tsajcayob majlel. Pablo yic'ot 
Bernabé tsi' pejcayob. Tsi' xic'beyob cha'an mi' chʌn ajñelob ti' yutslel i pusic'al 
Dios. 

44Che' bʌ tsa' cha' c'oti i q'uiñilel c'aj o, colel i lu' tempañob i bʌ pejtelel jini 

winicob x'ixicob ti jini tejclum cha'an mi' yubibeñob i t'an lac Yum. 

45Tsʌytsʌyñayob jini judíojob che' bʌ tsi' q'ueleyob motocñayob winicob x'ixicob. 

Tsi' cha'leyob t'an ti' contra i cʌntesa Pablo. Tsi' p'ajbeyob i bijlel lac Yum. 

46Ch'ejl i pusic'al Pablo yic'ot Bernabé, tsi' subuyob: Wersa tsa' ñaxan 

subentiyetla i t'an Dios. Tsa'ix la' to'ol juch'teq'ue jini t'an. Woli la' ñusan la' 
cuxtʌlel mach bʌ anic mi' jilel. Jini cha'an mic majlel lojon ba'an gentilob. 

47Come che'ʌch tsi' yʌq'ueyon lojon mandar lac Yum. Tsi' yʌlʌ: “Tsa'ix c 

wa'chocoyet cha'an ma' pʌsbeñob i sʌclel pañimil jini gentilob, cha'an mi' tajob 

i coltʌntel c'ʌlʌl ti' petol pañimil”. Che' tsi' subeyon lojon lac Yum, che'ob Pablo 
yic'ot Bernabé. 

48Tijicñayob gentilob che' bʌ tsi' yubiyob jini t'an. Tsi' subuyob wen ñuc i t'an lac 

Yum. Jini tsa' bʌ yajcʌntiyob cha'an mi' tajob i cuxtʌlel mach bʌ anic mi' jilel, tsi' 
laj ñopoyob. 

49Tsa' pujqui i t'an lac Yum ti pejtelel jini lum. 

50Judíojob tsi' xic'beyob jini x'ixicob mu' bʌ i ch'ujutesañob Dios, mu' bʌ i 

q'uejlelob ti ñuc, yic'ot jini ñuco' bʌ ti tejclum cha'an mi' tic'lañob Pablo yic'ot 
Bernabé. Tsi' chocoyob loq'uel ti' lumal. 

51Che' bʌ tsi' tijcayob loq'uel i ts'ubeñal i yoc ti' contra, tsa' majliyob ti Iconio. 

52Jini xcʌnt'añob wen tijicñayob i pusic'al. But'ulob ti Ch'ujul bʌ Espíritu. 

 Hechos 14 

Pablo yic'ot Bernabé ya' ti Iconio 

1Temel tsa' ochiyob ti' sinagoga judíojob ya' ti Iconio. Tsi' wen cha'leyob subt'an. 

Jini cha'an wen cabʌl tsi' ñopoyob judíojob yic'ot griegojob. 

2Jini judíojob mach bʌ anic tsi' ñopoyob tsi' xic'beyob gentilob ti' contra jini 

hermanojob. Tsi' socbeyob i pusic'al jini gentilob. 

3Jini cha'an tsa' jal'ayob ya'i. Ch'ejlob i pusic'al tsi' cha'leyob t'an come xuc'ulob 

ti lac Yum. Lac Yum tsi' yʌq'ueyob i pʌs i yejtal i p'ʌtʌlel yic'ot bʌbʌq'uen tac bʌ 
cha'an mi' tsictesan i sujmlel i t'an Dios yic'ot i yutslel Dios. 

4Jini tejclumob tsi' t'oxoyob i bʌ. Ojlil tsi' jac'beyob i t'an judíojob. Ojlil tsi' 

jac'beyob i t'an jini apóstolob. 

5Tsi' chajpayob i bʌ gentilob yic'ot judíojob yic'ot yumʌlob i cha'an, cha'an mi' 

tic'lañob yic'ot cha'an mi' julob ti xajlel. 

6Che' ña'tʌbilix i cha'an Pablo yic'ot Bernabé tsa' puts'iyob majlel ti Listra yic'ot 

ti Derbe, cha'p'ejl tejclum ya' ti Licaonia, yic'ot pejtelel jini lum ti' joytilel. 

7Ya'i tsi' subuyob majlel jini wen t'an. 

Listra yic'ot Derbe 

8Ya' buchul ti Listra an winic mach bʌ wenic i yoc c'ʌlʌl che' bʌ tsi' yila pañimil. 

Ma'anic ba' ora tsa' mejli ti xʌmbal. 

9Jini winic tsi' yubibe i t'an Pablo. Pablo tsi' ch'ujch'uj q'uele. Tsi' ña'ta ñopol i 

cha'an jini winic mi caj i c'oc'an. 

10Wen c'am i t'an tsi' sube: Ch'ojyen. Wa'i', che'en. Jini winic tsa' tijp'i. Tsi' cha'le 

xʌmbal. 

11Che' bʌ tsi' q'ueleyob winicob x'ixicob chuqui tsi' cha'le Pablo, c'am tsi' 

cha'leyob t'an. Tsi' yʌlʌyob ti' t'an licaoniajob: Tsa'ix jubiyob tilel diosob ti lac 
tojlel che' bajche' winicob, che'ob. 

12Tsi' pejcayob Bernabé ti Júpiter. Tsi' pejcayob Pablo ti Mercurio, come jiñʌch 

Pablo tsa' bʌ i subu t'an. 

13Jini motomaj ya' ti' yotlel jini dios i c'aba' Júpiter am bʌ ti' yochib tejclum, tsi' 

ch'ʌmbeyob tilel ti' ti' tejclum tat wacax yic'ot i ch'ʌjlil i jol. Jini motomaj yic'ot 
winicob x'ixicob yomob i tsʌnsʌbeñob i majtan Pablo yic'ot Bernabé. 

14Jini apóstolob, Bernabé yic'ot Pablo, tsi' tsiliyob i pislel che' bʌ tsi' yubiyob. Ti 

ajñel tsa' ñumiyob ba' motocñayob. Wen c'am tsi' cha'leyob t'an. 

15Tsi' yʌlʌyob: Winicob, ¿chucoch mi la' cha'len che' bajche' jini? Joñon lojon 

winicon lojon ja'el che' bajche'etla. Mic subeñetla yom mi la' cʌy jini lolom jach 
bʌ cha'an mi la' ñop jini cuxul bʌ Dios tsa' bʌ i mele panchan yic'ot pañimil yic'ot 
colem ñajb yic'ot pejtelel i bʌl. 

16Ti yambʌ ora Dios tsi' yʌq'ueyob gentilob i melob bajche' jach yomob. 

17Ma'anic tsi' cʌyʌ i tsictesan i bʌ ti wen bʌ i ye'tel. Tsi' yʌq'ueyonla ja'al tilem 

bʌ ti panchan yic'ot c'ajbal cha'an mi lac ñaj'an. Tsi' tijicñesʌbeyonla lac pusic'al. 
Che' tsi' yʌlʌ Pablo yic'ot Bernabé. 

18Pero colel ma'anic tsa' mejli i tic'ob jini winicob x'ixicob cha'an ma'anic mi' 

tsʌnsʌbeñob i majtan. 

19Tsa' tiliyob judíojob ch'oyolo' bʌ ti Antioquía yic'ot ti Iconio. Tsi' xic'beyob 

winicob x'ixicob ti' contra. Tsi' juluyob Pablo ti xajlel. Tsi' tujc'ayob loq'uel ti 
tejclum come tsi' lon ña'tayob chʌmenix. 

20Che' bʌ tsa' tiliyob xcʌnt'añob ti' joytilel, tsa' ch'ojyi Pablo, tsa' ochi ti tejclum. 

Ti yijc'ʌlal tsa' majli yic'ot Bernabé ti Derbe. 

Tsa' cha' sujtiyob majlel ti Antioquía ya' ti Siria 

21Che' bʌ tsa'ix i subuyob jini wen t'an ya' ti Derbe ba' tsi' cʌntesayob cabʌl 

winicob x'ixicob, tsa' cha' majliyob ti Listra yic'ot ti Iconio yic'ot ti Antioquía. 

22Tsi' xuc'chocobeyob i pusic'al xcʌnt'añob. Tsi' xic'beyob cha'an mi' chʌn 

ñopob i t'an Dios. Tsi' subeyob: Che' bʌ tsa'ix lac ñusa cabʌl wocol, mi caj la 
cochel ti' yumʌntel Dios, che'ob. 

23Tsi' wa'chocoyob ancianojob ti jujump'ejl tejclum ba'an xñopt'añob. Tsi' 

cha'leyob oración yic'ot ch'ajb. Tsi' yʌc'ʌyob ti' c'ʌb lac Yum jini tsa' bʌ i 
ñopoyob. 

24Tsa' ñumiyob majlel ti Pisidia, tsa' c'otiyob ti Panfilia. 

25Che' bʌ tsa'ix i subuyob jini t'an ya' ti Perge, tsa' jubiyob tilel ti Atalia. 

26Ya'i tsa' ochiyob ti barco cha'an mi' cha' sujtelob ti Antioquía ba' tsa' tejchi i 

ye'tel che' ti' cajibal. Come ya' ti Antioquía jini hermanojob tsi' wʌn c'ajtibeyob i 
yutslel i pusic'al Dios cha'an jini e'tel tsa' bʌ ujti i melob Pablo yic'ot Bernabé. 

27Che' bʌ tsa' c'otiyob, tsi' tempayob i bʌ xñopt'añob. Pablo tsi' subeyob pejtelel 

chuqui tac wen ñuc tsi' cha'le Dios yic'otob, che' bʌ tsi' jambeyob gentilob i ti' 
otot cha'an mi' yochelob i ñop. 

28Jal tsa' ajniyob Pablo yic'ot Bernabé yic'ot xcʌnt'añob ya'i. 

 Hechos 15 

Tsi' tempayob i bʌ ya' ti Jerusalén 

1Tsa' jubiyob tilel winicob ch'oyolo' bʌ ti Judea. Tsa' caji i cʌntesañob jini 

hermanojob ya' ti Antioquía. Tsi' subeyob: Mi ma'anic mi la' ch'ʌm tsep pʌchʌlel 
che' bajche' tsi' yʌlʌ Moisés, mach mejlic mi la' coltʌntel, che'ob. 

2Pablo yic'ot Bernabé tsa' caji i cʌlʌx pejcañob i bʌ yic'ot judíojob. Tsi' 

contrajiyob i bʌ ti t'an. Jini cha'an jini hermanojob tsi' wa'chocoyob Pablo yic'ot 
Bernabé yic'ot cha'tiquil uxtiquil yaño' bʌ cha'an mi' majlelob ti Jerusalén cha'an 
mi' c'ajtibeñob i sujmlel tsep pʌchʌlel jini apóstolob yic'ot jini ancianojob. 

3Jini xñopt'añob tsa' majli i cʌyob ti bij. Pablo yic'ot Bernabé tsa' ñumiyob majlel 

ti Fenicia yic'ot ti Samaria. Tsi' subuyob bajche' tsi' sutq'uiyob i bʌ gentilob. Tsi' 
wen ñuq'uesʌbeyob i pusic'al pejtelel hermanojob. 

4Che' c'otemobix ti Jerusalén, tsa' pʌjyiyob ochel ti' tojlel jini apóstolob yic'ot 

ancianojob yic'ot jini xñopt'añob. Tsi' subeyob pejtelel chuqui tac tsi' cha'le Dios 
yic'otob. 

5Lamital jini xñopt'añob woli bʌ i jac'beñob i t'an fariseojob tsa' ch'ojyiyob. Tsi' 

yʌlʌyob: Wersa yom mi' ch'ʌmob tsep pʌchʌlel. Wersa yom mi' subentelob 
cha'an mi' jac'beñob i mandar Moisés, che'ob. 

6Jini apóstolob yic'ot ancianojob tsi' tempayob i bʌ cha'an mi' wen ña'tañob 

bajche' yom. 

7Che' bʌ tsa'ix i cha'leyob cabʌl t'an tsa' ch'ojyi Pedro. Tsi' subeyob: 

Hermanojob, la' wujil anix ora Dios tsi' yajcayon cha'an mic subenob gentilob 
jini wen t'an cha'an mi' ñopob. 

8Dios mu' bʌ i cʌmben i pusic'al winic tsi' pʌyʌyob ti' yalobil ti isujm che' bʌ tsi' 

yʌq'ueyob Ch'ujul bʌ Espíritu che' bajche' tsi' yʌq'ueyonla. 

9Lajal tsi' q'ueleyob che' bajche' tsi' q'ueleyonla. Tsi' sʌq'uesʌbeyob i pusic'al 

che' bʌ tsi' ñopoyob. 

10¿Chucoch che' jini, woli la' wilʌben i pusic'al Dios? ¿Chucoch mi la' wʌq'ueñob 

jini xcʌnt'añob i cuch jini wocol tac bʌ? Ma'anic tsa' mejli lac lʌt' joñonla mi lac 
ñojte'el. 

11Pero mi lac ñop mi caj laj coltʌntel cha'an i yutslel i pusic'al lac Yum Jesús. 

Che' ja'el mi caj i coltʌntelob jini gentilob. Che' tsi' yʌlʌ Pedro. 

12Ñʌch'ʌl tsa' cʌleyob ti pejtelelob. Tsi' yubibeyob i t'an Bernabé yic'ot Pablo 

che' bʌ tsi' subeyob chuqui tac ñuc tsi' mele Dios ti' c'ʌb come tsi' pʌsʌ i yejtal 
tac i p'ʌtʌlel yic'ot bʌbʌq'uen tac bʌ ti' tojlel gentilob. 

13Che' bʌ tsa' ujtiyob ti t'an, Jacobo tsi' yʌlʌ: Winicob hermanojob, ñich'tʌbeñon 

c t'an. 

14Simón tsa' ujti i subeñetla bajche' Dios tsa' caji i pʌsbeñob gentilob i yutslel i 

pusic'al che' bʌ tsi' yajca winicob x'ixicob cha'an mi' tsictesan i ñuclel i c'aba'. 

15Che' ja'el mi' yʌlob x'alt'añob, che' bajche' ts'ijbubil: 

16“Ti wi'il mi caj c cha' tilel, che'en Dios. Mi caj c wa'chocon i yotot David tsa' bʌ 

yajli. Mi caj c cha' mel jini p'ulul bʌ tsa' bʌ cʌle. Mi caj c cha' wa'chocon 

17cha'an mi' sʌclañob lac Yum i colojbal winicob yic'ot pejtelel gentilob mu' bʌ i 

yubiñob j c'aba'”. 

18Che' woli' yʌl lac Yum tsa' bʌ i laj ac'ʌ ti cʌjñel c'ʌlʌl ti wajali. 

19Jini cha'an mi cʌl mach wenic mi' tic'lʌntelob gentilob mu' bʌ i sutq'uiñob i bʌ 

cha'an mi' ñopob Dios. 

20Cojach yom mi la' ts'ijbubeñob ti jun cha'an mi' cʌyob i c'ux chuqui tac aq'uebil 

dioste', yic'ot chuqui tac milbil yic'ot i ch'ich'el, cha'an mi' cʌyob i ts'i'lel ja'el. 

21Come c'ʌlʌl ti wajali an ti jujump'ejl tejclum jini mu' bʌ i subob i t'an Moisés ti 

sinagoga ba' mi' q'uejlel i jun Moisés ti jujump'ejl i q'uiñilel c'aj o. Che' tsi' yʌlʌ 
Jacobo. 

Jini carta cha'an gentilob 

22Jini cha'an jini apóstolob yic'ot ancianojob yic'ot pejtelel jini xñopt'añob mu' bʌ 

i tempañob i bʌ, tsi' ña'tayob uts'at mi' yajcañob winicob ti' tojlel hermanojob 
cha'an mi' chocob majlel ti Antioquía yic'ot Pablo yic'ot Bernabé. Tsi' yajcayob 
Silas yic'ot Judas, jini am bʌ i cha'chajplel i c'aba' Barsabás, ñuc bʌ winicob ti' 
tojlel hermanojob. 

23Tsi' meleyob carta. Tsi' yʌlʌyob: “Joñon lojon apóstolon lojon quic'ot 

ancianojob quic'ot hermanojob, wolic melbeñetla jini jun hermanojob, gentilet 
bʌ la ya' ti Antioquía yic'ot ti Siria yic'ot ti Cilicia. Cotañetla. 

24Tsa'ix cubi lojon an winicob tsa' bʌ loq'uiyob tic tojlel lojon tsa' bʌ i tic'layetla 

ti' t'an. Tsi' socbeyetla la' pusic'al, come tsi' yʌlʌyob wersa mi la' ch'ʌm tsep 
pʌchʌlel, wersa mi la' jac' jini mandar. Mach che'iqui tsac subeyob lojon. 

25Jini cha'an che' tempʌbilon lojon tsac ña'ta lojon uts'at mic yajcan lojon 

winicob cha'an mic chocob majlel ba' añetla yic'ot Bernabé yic'ot Pablo mu' bʌ 
j c'uxbin lojon. 

26Ili winicob tsi' yʌc'ʌyob i bʌ ba' bʌbʌq'uen mi' chʌmelob cha'an ti' c'aba' lac 

Yum Jesucristo. 

27Jini cha'an wolic choc lojon majlel Judas yic'ot Silas ja'el mu' bʌ caj i subeñetla 

jini jach bʌ t'an. 

28Come joñon lojon quic'ot jini Ch'ujul bʌ Espíritu tsac ña'ta lojon mach yomic 

mi cʌq'ueñetla la' cuch chuqui tac wocol ti' jac'ol. Cojach jini yom: 

29Cʌyʌ la' c'ux jini tsʌnsʌbil bʌ i majtan dioste' yic'ot i ch'ich'el yic'ot jini milbil bʌ. 

Mach mi la' cha'len ts'i'lel. Mi uts'at mi la' cʌntan la' bʌ cha'an pejtelel jini, uts'at 
mi la' mel. Ajñenla ti la' wenlel”. Che'ʌch tsi' ts'ijbayob. 

30Che' jini tsi' chocoyob majlel ti Antioquía. Che' bʌ tsi' tempayob i bʌ jini 

xñopt'añob, jini apóstolob tsi' yʌq'ueyob jini jun. 

31Che' bʌ tsa' ujti i q'uelob, tijicña tsi' yubiyob come tsa' ñuq'uesʌbentiyob i 

pusic'al. 

32Judas yic'ot Silas, x'alt'añob ja'el, tsi' ñuq'uesʌbeyob i pusic'al jini hermanojob 

ti cʌntesa. Tsi' xuc'chocobeyob i pusic'al. 

33Tsa' jaleyob ya'i. Ti' wi'il jini hermanojob ñʌch'ʌlob i pusic'al tsi' chocoyob sujtel 

ba'an i pi'ʌlob tsa' bʌ i yʌq'ueyob i ye'tel. 

34Silas tsi' ña'ta uts'at mi' cʌytʌl ya'i. 

35Pablo yic'ot Bernabé tsa' cʌleyob ti Antioquía. Tsi' chʌn cʌntesayob ti' t'an lac 

Yum. Tsi' subeyob jini wen t'an. Cabʌl winicob tsi' pi'leyob majlel ti subt'an. 

Pablo yic'ot Bernabé mi' t'oxob i bʌ 

36Che' ñumenix cha'p'ejl uxp'ejl q'uin, Pablo tsi' sube Bernabé: Conla c jula'tan 

la quermanojob ti pejtelel tejclum ba' tsa' lac subeyob i t'an lac Yum cha'an mi 
laj q'uel bajche' yilalob, che'en. 

37Bernabé yom i pʌy majlel Juan, jini am bʌ i cha'chajplel i c'aba' Marcos. 

38Pablo mach yomic i pʌy majlel yic'otob, come Marcos tsi' cʌyʌyob ya' ti 

Panfilia che' ma'anic tsa' majli ti e'tel yic'otob. 

39Cha'chajp i pensar. Jini cha'an tsi' t'oxoyob i bʌ. Bernabé tsi' pʌyʌ majlel 

Marcos ti barco. Tsa' majli ti Chipre. 

40Pablo tsi' yajca Silas, tsi' pʌyʌ majlel. Jini hermanojob tsi' yʌc'ʌyob ti' c'ʌb lac 

Yum cha'an mi' yajñelob ti' yutslel i pusic'al lac Yum. 

41Pablo tsa' ñumi majlel ya' ti Siria yic'ot ti Cilicia. Tsi' xuc'choco xñopt'añob 

baqui jach tsi' tempayob i bʌ. 

 Hechos 16 

Timoteo tsi' pi'le majlel Pablo yic'ot Silas 

1Ti wi'il tsa' c'oti ti Derbe yic'ot ti Listra. Awilan, ya'an xcʌnt'an i c'aba' Timoteo. 

Judía i ña', hermanajʌch ti Cristo. Griegojʌch i tat. 

2Jini hermanojob ti Listra yic'ot ti Iconio uts'at tsi' tajayob ti t'an Timoteo. 

3Pablo yom i pʌy majlel Timoteo. Tsi' pʌyʌ i tsepben i pʌchʌlel come ti pejtelel 

judíojob ya' bʌ añob yujilob griego i tat. 

4Che' bʌ tsa' ñumiyob ti tejclum tac, tsi' subeyob cha'an mi' jac'ob jini mandar 

tsa' bʌ i comol ña'tayob jini apóstolob yic'ot ancianojob año' bʌ ti Jerusalén. 

5Jini cha'an tsa' p'ʌtesʌntiyob ti' t'an Dios jini xñopt'añob tsa' bʌ i tempayob i bʌ. 

Tsa' p'ojliyob ti jujump'ejl q'uin. 

Pablo tsi' q'uele winic ch'oyol bʌ ti Macedonia 

6Tsa' ñumiyob majlel ti Frigia yic'ot ti jini lum Galacia. Tic'bilob cha'an Ch'ujul 

bʌ Espíritu ma'anic tsi' subuyob t'an ya' ti Asia. 

7Che' bʌ tsa' c'otiyob ti Misia tsi' ñopoyob majlel ti Bitinia. Pero jini i yEspíritu 

Jesús tsi' tiq'uiyob. 

8Che' bʌ tsa' ñumiyob ti Misia tsa' jubiyob majlel ti Troas. 

9Ti ac'ʌlel an chuqui tsi' q'uele Pablo. Juntiquil winic ya' ti Macedonia tsa' wa'le 

ti' tojel. Tsi' c'ajtibe ti wocol t'an: La' ti Macedonia. Coltañon lojon, che'en. 

10Che' q'uelbilix i cha'an Pablo, ti ora tsac chajpa lojon c bʌ cha'an mic majlel 

lojon ti Macedonia, come tsac ña'ta lojon isujm tsi' pʌyʌyon lojon Dios cha'an 
mic subeñob lojon jini wen t'an. 

Lidia ya' ti Filipos 

11Jini cha'an tsa' ochiyon lojon ti barco ti Troas. Toj tsa' majliyon lojon c'ʌlʌl ti 

Samotracia, ti yijc'ʌlal c'ʌlʌl ti Neápolis. 

12Ti wi'il tsa' majliyon lojon ti Filipos, jini ñuc bʌ tejclum ti' lumal Macedonia, 

jump'ejl colonia cha'an Roma. Ya' añon lojon waxʌcp'ejl q'uin ti jini tejclum. 

13Ti' q'uiñilel c'aj o tsa' loq'uiyon lojon ti' ti' tejclum. Tsajniyon lojon ti' ti' colem 

ja' ba' i tilel mi' pejcañob Dios. Tsa' buchleyon lojon. Tsac pejca lojon x'ixicob 
tsa' bʌ i tempayob i bʌ. 

14Ya'an x'ixic i c'aba' Lidia, mu' bʌ i chon chʌccojan bʌ pisil. Ch'oyol ti tejclum i 

c'aba' Tiatira. Lidia tsi' bʌc'ña Dios. Che' bʌ tsi' ñich'ta Pablo, lac Yum tsi' jambe 
i pusic'al cha'an mi' jac'ben i t'an. 

15Che' bʌ tsa' ujti i ch'ʌm ja' yic'ot jini año' bʌ ti yotot, tsi' subeyon lojon: Conla 

ti cotot mi tsa' la' q'uele xuc'ulon quic'ot lac Yum. Jijlenla ya' ti cotot, che'en. Tsi' 
wersa pʌyʌyon lojon ochel. 

Pablo yic'ot Silas ti mʌjquibʌl 

16Ti yambʌ q'uin che' tsajniyon lojon ba' mi' cha'leñob oración, juntiquil xch'oc 

am bʌ i xibʌjlel tsa' bʌ mejli i subeñob winicob chuqui tac tal, tsi' tajayon lojon ti 
bij. I yumob tsi' wen cha'leyob ganar cha'an i ye'tel. 

17Jini xch'oc tsi' tsajcayon lojon quic'ot Pablo. Tsi' cha'le c'am bʌ t'an. Tsi' yʌlʌ: 

Jiñobʌch i winicob Dios am bʌ ti chan. Mi' subeñetob i bijlel la' coltʌntel, che'en. 

18Che'ʌch tsi' cha'le t'an cabʌl q'uin. Pablo mach chʌn yomix i cuchben. Tsi' 

sutq'ui i bʌ i pejcan. Tsi' sube i xibʌjlel: Mic subeñet ti' c'aba' Jesucristo, loq'uen 
ti' pusic'al, che'en. Ti jini jach bʌ ora tsa' loq'ui. 

19Che' bʌ tsi' ña'tayob i yumob jini xch'oc mach chʌn mejlobix i c'ʌñob ti ganar, 

tsi' chucuyob Pablo yic'ot Silas. Tsi' chucuyob majlel ba'an choñoñibʌl ti' tojlel 
año' bʌ i ye'tel. 

20Tsa' caji' jop'beñob i mul ti' tojlel año' bʌ i ye'tel. Tsi' yʌlʌyob: Jini judíojob 

cabʌl mi' ñijcañob ti t'an jini chumulo' bʌ ti lac tejclum. 

21Mi' subeñob yom mi lac mel chuqui tac tic'bebilonla come romanojonla. Tic'bil 

mi lac ñop come mach che'ic yom mi lac mel, che'ob. 

22Jini winicob x'ixicob tsa' caji i yotsañob i bʌ ti' contra. Jini año' bʌ i ye'tel tsi' 

tsilbeyob i pislel Pablo yic'ot Silas. Tsi' yʌc'ʌyob mandar cha'an mi' jajts'elob ti 
asiyal. 

23Che' cabʌl tsi' jats'ʌyob, tsi' yotsayob ti mʌjquibʌl. Tsi' subeyob xcʌntaya 

cha'an mi' wen cʌntañob. 

24Che' bʌ tsa' aq'uenti jini mandar jini xcʌntaya tsi' yotsayob ya' ti cojix bʌ i mal 

mʌjquibʌl. Tsi' ñet'beyob i yoc ti tocol bʌ te'. 

Tsi' ñopo lac Yum xcʌnta cárcel ya' ti Filipos 

25Ti ojlil ac'ʌlel woli' pejcañob Dios Pablo yic'ot Silas. Woli' c'ʌyiñob Dios. Jini 

xñujp'elob woli' yubiñob. 

26Ti ora tsa' ñumi i yujquel lum. I c'ʌclib jini mʌjquibʌl tsi' ñijca i bʌ. Ti ora tsa' lu' 

jajmi i ti' tac mʌjquibʌl. Tsa' jijti i cʌjchil pejtel jini xñujp'elob. 

27Che' bʌ tsa' cajni i wut jini xcʌntaya, tsi' q'uele jajmenix i ti' tac mʌjquibʌl. Tsi' 

bots'o i yespada cha'an mi' tsʌnsan i bʌ, come tsi' lon ña'ta puts'emobix jini 
xñujp'elob. 

28C'am tsi' cha'le t'an Pablo. Tsi' sube: Mach a tic'lan a bʌ. Umba'añon lojon tic 

pejtelel lojon che'en. 

29Jini xcʌntaya tsi' c'ajti c'ajc. Tsa' ochi ti mal. Tsiltsilña ti bʌq'uen tsi' ñocchoco 

i bʌ ti' tojel Pablo yic'ot Silas. 

30Tsi' pʌyʌyob loq'uel. Tsi' c'ajtibeyob: Winicob, ¿chuqui yom mic cha'len cha'an 

mij coltʌntel? che'en. 

31Pablo yic'ot Silas tsi' subeyob: Ñopo lac Yum Jesucristo. Che' jini mi caj a 

coltʌntel, jatet yic'ot jini año' bʌ ti a wotot, che'ob. 

32Tsi' subeyob i t'an lac Yum yic'ot pejtelel año' bʌ ti' yotot. 

33Jini xcʌntaya tsi' pʌyʌyob ti jini jach bʌ ora ti ac'ʌlel. Tsi' pocbeyob i lojwel tac. 

Tsi' bʌc' ch'ʌmʌ ja' yic'ot pejtelel jini año' bʌ ti' yotot. 

34Tsi' pʌyʌyob ochel ti' yotot. Tsi' we'sayob. Wen tijicña i pusic'al yic'ot pejtelel 

año' bʌ ti' yotot come tsi' ñopoyob Dios. 

35Che' bʌ tsa' sʌc'a, jini año' bʌ i ye'tel tsi' chocoyob majlel wasilob tsa' bʌ i 

subeyob xcʌntaya: Ac'ʌ ti colel jini winicob, che'ob. 

36Jini xcʌntaya tsi' sube Pablo: Jini año' bʌ i ye'tel tsi' chocoyob tilel mandar 

cha'an mi cʌq'uetla ti colel. Loq'uenixla, che' jini. Cucuxla ti' ñʌch'tilel la' pusic'al, 
che'en. 

37Pablo tsi' subeyob: Romanojon lojon. Ti' wutob winicob x'ixicob tsi' jats'ʌyon 

lojon che' maxto melbilonic lojon. Tsi' chocoyon lojon ochel ti mʌjquibʌl. ¿Mu' 
ba caj i chocon lojon loq'uel ti mucul jach? Isujm mach che'ic yom. La' tilicob i 
pʌyon lojon loq'uel, che'en Pablo. 

38Jini wasilob tsa' cha' majliyob ba'an año' bʌ i ye'tel cha'an mi' cha' subeñob. 

Jini año' bʌ i ye'tel tsi' cha'leyob bʌq'uen che' bʌ tsi' yubiyob romanojob. 

39Tsa' tiliyob ba'an Pablo yic'ot Silas. Tsi' pejcayob ti wocol t'an. Tsi' pʌyʌyob 

loq'uel ti mʌjquibʌl. Tsi' subeyob cha'an mi' loq'uelob ti jini tejclum. 

40Che' loq'uemobix ti mʌjquibʌl tsi' jula'tayob Lidia. Che' bʌ tsi' q'ueleyob jini 

hermanojob, tsi' ñuq'uesʌbeyob i pusic'al. Tsa' loq'uiyob majlel. 

 Hechos 17 

Pablo yic'ot Silas ya' ti Tesalónica 

1Che' bʌ tsa' ñumiyob ti Anfípolis yic'ot ti Apolonia, tsa' c'otiyob ti Tesalónica ya' 

ba'an i sinagoga judíojob. 

2Tsa' ochi Pablo yic'otob che' bajche' i tilelʌch che' ti' q'uiñilel c'aj o. Uxp'ejl q'uin 

tsi' tsictesʌbeyob i Ts'ijbujel Dios. 

3Tsiquil wersa mi' yubin wocol jini Cristo. Wersa mi' tejchel loq'uel ba'an 

chʌmeño' bʌ. Tsi' yʌlʌ: Jiñʌch Cristo, jini Jesús mu' bʌ c subeñetla, che'en. 

4Lamital tsi' ñopoyob. Tsi' tempayob i bʌ yic'ot Pablo yic'ot Silas, che' ja'el 

griegojob tsa' bʌ i ch'ujutesayob Dios, yic'ot cabʌl x'ixicob tsa' bʌ q'uejliyob ti 
ñuc. 

5Tsʌytsʌyñayob i pusic'al jini judíojob mach bʌ anic tsi' ñopoyob. Tsi' pʌyʌyob 

cha'tiquil uxtiquil jontolo' bʌ winicob. Tsi' tempayob cabʌl winicob. Tsi' ñijcayob 

ti cabʌl t'an pejtelel año' bʌ ti tejclum. Ti ajñel tsa' majliyob ti' yotot Jasón cha'an 
mi' loc'sañob Pablo yic'ot Silas ti' wut winicob x'ixicob. 

6Che' ma'anic tsi' tajayob tsi' chucuyob majlel Jasón yic'ot yaño' bʌ hermanojob 

ba'an jini año' bʌ i ye'tel ti tejclum. C'am tsi' yʌlʌyob: Jini winicob tsa' bʌ i 
socoyob winicob x'ixicob ti pejtelel pañimil, wʌ' tsa' tiliyob ja'el. 

7Jini Jasón tsi' pʌyʌyob ochel ti' yotot. Ti pejtelelob woli' contrajiñob i t'an César 

come mi' yʌlob an yambʌ rey, i c'aba' Jesús, che'ob. Che' tsi' jop'beyob i mul. 

8Che' bʌ tsi' yubiyob winicob x'ixicob yic'ot año' bʌ i ye'tel tsa' cajiyob ti cabʌl 

t'an. 

9Che' bʌ tsi' ch'ʌmʌyob multa ti' c'ʌb Jasón yic'ot i pi'ʌlob, tsi' coloyob. 

Pablo yic'ot Silas ya' ti Berea 

10Jini hermanojob tsi' bʌc' chocoyob majlel Pablo yic'ot Silas ti ac'ʌlel c'ʌlʌl ti 

Berea. Che' bʌ tsa' c'otiyob ya'i, tsa' ochiyob ti' sinagoga judíojob. 

11Jini año' bʌ ti Berea ñumen weñob bajche' jini año' bʌ ti Tesalónica come ti 

jump'ejl jach i pusic'al tsi' jac'ʌyob jini t'an. Ti jujump'ejl q'uin tsi' wen q'ueleyob 
i Ts'ijbujel Dios cha'an mi' ña'tañob mi isujm chuqui tsa' subentiyob. 

12Jini cha'an cabʌl judíojob tsi' ñopoyob yic'ot cabʌl griegojob, yic'ot x'ixicob tsa' 

bʌ q'uejliyob ti ñuc. 

13Che' bʌ tsi' ña'tayob judíojob ya' ti Tesalónica wolix i pujquel i t'an Dios ya' ti 

Berea ja'el cha'an Pablo, ya' tsa' majliyob ja'el. Tsi' ñijcayob winicob x'ixicob ti' 
contra. 

14Jini hermanojob tsi' bʌc' chocoyob majlel Pablo c'ʌlʌl ti colem ñajb. Silas yic'ot 

Timoteo tsa' cʌleyob ya' ti Berea. 

15Jini hermanojob tsi' pi'leyob majlel Pablo c'ʌlʌl ti Atenas. Tsa' cha' juliyob i 

subeñob majlel Silas yic'ot Timoteo ti ora ba'an Pablo. 

Pablo ya' ti Atenas 

16Che' bʌ tsi' pijtayob ya' ti Atenas wen ch'ijiyem i pusic'al Pablo, come tsi' q'uele 

but'ul jini tejclum ti dioste'. 

17Jini cha'an ya' ti sinagoga tsi' pejcayob i bʌ Pablo yic'ot judíojob yic'ot gentilob 

tsa' bʌ i ch'ujutesayob Dios. Ti jujump'ejl q'uin tsi' pejcayob jini tsa' bʌ ajniyob ti 
choñoñibʌl. 

18Ya'an epicúreojob yic'ot estoicojob mu' bʌ i sʌclañob i sujmlel tac pañimil. Tsi' 

pejcayob i bʌ yic'ot Pablo. Lamital tsi' yʌlʌyob: To'ol t'an jach mi' cha'len, che'ob. 
Lamital tsi' yʌlʌyob: Woli' sub yambʌ dios yilal, che'ob. Come Pablo tsi' subu 
Jesús tsa' bʌ cha' ch'ojyi ba'an chʌmeño' bʌ. 

19Tsi' chucuyob. Tsi' pʌyʌyob tilel ti Areópago. Tsi' yʌlʌyob: Com cubin lojon jini 

tsijib cʌntesa mu' bʌ a sub. 

20Come jini woli bʌ a sub maxto ubibilic c cha'an lojon. Com c ña'tan lojon i 

sujmlel jini t'an, che'ob. 

21(Come ti pejtelel jini chumulo' bʌ ti Atenas yic'ot jini tilemo' bʌ ti yambʌ lum 

tsa' jach i ñusayob q'uin ti t'an. Chuqui tac tsijib ubibil i cha'añob mi' cha' subob.) 

22Che' ya' wa'al Pablo ti ojlil Areópago, tsi' yʌlʌ: Winicob wʌ' ti Atenas mij q'uel 

cabʌl la' dios mu' bʌ la' ch'ujutesan. 

23Come che' bʌ tsa' ñumiyon ba' tsaj q'uele i yotlel tac diosob, tsac taja jump'ejl 

pulʌntib ba' ts'ijbubil jini t'an: JINI DIOS MACH BɅ CɅMBILIC. Jini cha'an mi 
caj c tsictesʌbeñetla jini Dios mach bʌ cʌmbilic la' cha'an mu' bʌ la' ch'ujutesan. 

24Jini Dios tsa' bʌ i mele pañimil yic'ot pejtelel i bʌl, jiñʌch i Yum Panchan yic'ot 

Pañimil. Ma'anic mi' chumtʌl ti templo tac melbil bʌ ti c'ʌbʌl. 

25Dios ma'anic mi' taj i coltʌntel ti winicob, come ma'anic chuqui anto yom i 

cha'an. Mi' yʌq'ueñonla laj cuxtʌlel yic'ot la quiq'uilel yic'ot pejtelel lac chubʌ'an. 

26Loq'uem jach ti juntiquil winic Dios tsi' laj mele winicob ti jujunchajp cha'an mi' 

pam chumtʌlob ti pejtelel pañimil. Tsi' yʌq'ueyob i yorajlel. Tsi' melbeyob i 
cayajonlel i lumal. 

27Tsi' meleyonla cha'an mi lac sajcan cha'an mi lac taj ti isujm che' mi lac ñop, 

come mach ñajtic an Dios ti lac tojlel ti jujuntiquilonla. 

28Come tilem ti Dios laj cuxtʌlel yic'ot lac p'ʌtʌlel ti xʌmbal. Ti' p'ʌtʌlel Dios 

añonla. Che' bajche' tsi' yʌlʌyob ja'el jini sts'ijbayajob la' cha'an: “Come joñonla 
ja'el i p'olbalonla”, che'ob. 

29I p'olbalonla. Jini cha'an mach yomic mi la cʌl lajalʌch Dios bajche' oro mi 

plata, mi xajlel mu' bʌ i melob winicob ti' bajñel pusic'al i wenta i yejtal Dios. 

30Dios tsi' ñusʌbeyob i sajtemal winicob ti yambʌ ora che' ma'añobic i ña'tʌbal. 

Wʌle mi' subeñob pejtelel winicob x'ixicob baqui jach añob cha'an mi' cʌyob i 
mul. 

31Tsa'ix i wʌn ña'ta jini q'uin che' mi caj i cha'len meloñel ti toj. Tsa'ix i wa'choco 

jini winic mu' bʌ caj i mel año' bʌ ti pañimil che' bajche' tsi' tsictesʌbeyonla che' 
bʌ tsi' teche ch'ojyel Jesús ba'an chʌmeño' bʌ cha'an mi lac ñop. Che' tsi' yʌlʌ 
Pablo. 

32Che' bʌ tsi' yubiyob mi' cha' ch'ojyelob chʌmeño' bʌ, lamital tsi' wajleyob. 

Yaño' bʌ tsi' yʌlʌyob: Ti yanto bʌ ora mi caj cubin lojon a t'an, che'ob. 

33Jini cha'an tsa' loq'ui majlel Pablo ti' tojlelob. 

34Cha'tiquil uxtiquil tsi' tsajcayob Pablo. Tsi' ñopoyob Dionisio ch'oyol bʌ ti 

Areópago, yic'ot x'ixic i c'aba' Dámaris yic'ot yaño' bʌ. 

 Hechos 18 

Pablo ya' ti Corinto 

1Ti yambʌ ora Pablo tsa' loq'ui majlel ti Atenas. Tsa' c'oti ti Corinto. 

2Tsi' taja judío i c'aba' Aquila, ch'oyol bʌ ti Ponto. Maxto anic cabʌl ora i loq'uel 

ti Italia yic'ot Priscila i yijñam, come Claudio tsi' yʌc'ʌ mandar cha'an mi' 
loq'uelob pejtelel judíojob ti Roma. Tsa' majli Pablo i cʌñob. 

3Cha'an lajalob i ye'tel, tsa' chumle yic'otob. Temel tsi' cha'leyob e'tel come xmel 

pisil bʌ ototob. 

4Pablo tsi' cha'le t'an ti sinagoga ti jujump'ejl i q'uiñilel c'aj o. Tsi' cha'le wersa 

cha'an mi' ñopob judíojob yic'ot griegojob. 

5Che' bʌ tsa' c'otiyob Silas yic'ot Timoteo, loq'uemo' bʌ ti Macedonia, Pablo woli' 

cha'len wersa subt'an ti Corinto. Tsi' chʌn sube judíojob Cristojʌch jini Jesús. 

6Jini judíojob tsi' contrajiyob Pablo. Tsi' p'ajayob. Jini cha'an tsi' tijca i pislel, tsi' 

subeyob: Anix ti la' bajñel wenta la' cuxtʌlel. Mach c wentajetixla. Mux c majlel 
ba'an gentilob, che'en Pablo. 

7Tsa' loq'ui ya'i. Tsa' ochi ti' yotot juntiquil winic, i c'aba' Tito Justo, tsa' bʌ i 

bʌc'ña Dios. An i yotot ti' t'ejl sinagoga. 

8Crispo, i yum sinagoga, tsi' ñopo lac Yum yic'ot pejtelel año' bʌ ti' yotot. Cabʌl 

corintiojob che' bʌ tsi' yubibeyob i t'an Pablo tsi' ñopoyob. Tsi' ch'ʌmʌyob ja'. 

9Lac Yum tsi' sube Pablo ti ac'ʌlel: Mach a cha'len bʌq'uen. Chʌn cha'len t'an. 

Mach yomic ma' ñʌjch'el. 

10Come añon quic'otet. Ma'anic majch mi mejlel i tic'lañet, come an cabʌl c 

cha'año' bʌ ti jini tejclum, che'en. 

11Ya'i tsa' jale ojlil i cha'p'ejl jab. Tsi' cʌntesayob ti' t'an Dios. 

12Che' woli ti yumʌl Galión ya' ti Acaya, jini judíojob tsi' tem chucuyob Pablo. 

Tsi' pʌyʌyob majlel ba'an melobʌjʌl. 

13Tsi' yʌlʌyob: Jini winic mi' bajñel suben tejclumob bajche' yom mi' 

ch'ujutesañob Dios. Mach che'ic bajche' ts'ijbubil ti mandar mi' subeñob, che'ob. 

14Che' yomix cajel ti t'an Pablo, jini Galión tsi' sube judíojob: Mi an i mul, mi an 

chuqui jontol tsi' cha'le, wersa mic ñich'tʌbeñetla la' t'an, judíojet bʌ la. 

15Pero woliyetla ti' a'leya cha'an to'o t'an jach yic'ot cha'an i c'aba' tac winicob 

yic'ot cha'an la' mandar. Jini cha'an la' wentajʌch jatetla. Joñon mach comic c 
cha'len meloñel cha'an i t'an. Che' tsi' yʌlʌ jini yumʌl. 

16Tsi' chocoyob loq'uel ti melobʌjʌl. 

17Jini griegojob tsi' chucuyob Sóstenes, i yum sinagoga. Tsi' jats'ʌyob ti' tojel 

melobʌjʌl. Galión ma'anic chuqui tsi' yʌlʌ. 

Tsa' cha' sujti ti Antioquía Pablo 

18Ya' to tsa' jale Pablo cabʌl q'uin. Ti wi'il tsi' subeyob hermanojob adiós. Ti 

barco tsa' majli ti Siria. Priscila yic'ot Aquila tsi' pi'leyob majlel. Ya' ti Cencrea, 
Pablo tsi' laj loc'sa i jol come tsi' sube Dios chuqui mi caj i wersa mel. 

19Tsa' c'oti ti Efeso ba' tsi' cʌyʌ Priscila yic'ot Aquila. I bajñel tsa' ochi ti sinagoga 

Pablo. Tsi' pejcayob i bʌ Pablo yic'ot judíojob. 

20Che' bʌ tsi' c'ajtibeyob Pablo cha'an mi' jalijel yic'otob, ma'anic tsi' jac'beyob. 

21Che' bʌ tsi' cʌyʌyob i bʌ Pablo tsi' yʌlʌ: Wersa mic majlel ti Jerusalén cha'an 

mic mel jini q'uin che' mi' cajel. Mu' to c cha' tilel ba' añetla mi che' yom Dios, 
che'en Pablo. Tsa' loq'ui ti Efeso ti barco. 

22Che' bʌ tsa' c'oti ti lum ya' ti Cesarea, tsa' letsi majlel i yʌq'ueñob cortesía jini 

xñopt'añob mu' bʌ i tempañob i bʌ ti Jerusalén. Ti wi'il tsa' jubi majlel ti 
Antioquía. 

23Che' bʌ tsa' ts'ita' jale ya'i tsa' cha' majli. Tsa' ñumi ti pejtelel lum ti Galacia 

yic'ot ti Frigia. Tsi' xuc'choco pejtelel jini xcʌnt'añob. 

Apolos ya' ti Efeso yic'ot ti Corinto 

24Tsa' c'oti ti Efeso juntiquil judío, i c'aba' Apolos, ch'oyol bʌ ti Alejandría. Wen 

yujil t'an. Wen cʌñʌl i cha'an i Ts'ijbujel Dios. 

25Cʌntesʌbilix Apolos ti' bijlel lac Yum. Ch'ejl i pusic'al. Tsi' cha'le t'an cha'an 

mi' ñopob lac Yum. Anquese jini jach cʌmbil i cha'an jini ch'ʌmja' tsa' bʌ i yʌc'ʌ 
Juan, tsi' cha'le cʌntesa. 

26Ch'ejl i pusic'al tsa' caji ti sub t'an ti sinagoga. Che' bʌ tsi' yubiyob Priscila 

yic'ot Aquila, tsi' pʌyʌyob cha'an mi' tsictesʌbeñob i bijlel Dios ti toj. 

27Che' yomix majlel Apolos ti Acaya, jini hermanojob tsi' coltayob ti majlel. Tsi' 

ts'ijbubeyob xcʌnt'añob cha'an mi' pʌyob ochel. Tsa' c'oti Apolos ya'i. Tsi' wen 
colta jini tsa' bʌ i ñopoyob cha'an ti' yutslel i pusic'al Dios. 

28Tsi' pʌsbeyob judíojob ti' Ts'ijbujel Dios Cristojʌch jini Jesús. Ti cabʌl i p'ʌtʌlel 

tsi' subu ti' wutob winicob x'ixicob. Ma'anic tsa' mejli i jac'ob jini judíojob. 

 Hechos 19 

Pablo ya' ti Efeso 

1Che' ya'to an Apolos ti Corinto, Pablo tsa' ñumi ba'an wits. Tsa' c'oti ti Efeso. 

Tsi' taja cha'tiquil uxtiquil xcʌnt'añob ya'i. 

2Tsi' c'ajtibeyob: ¿Tsa' ba aq'uentiyetla Ch'ujul bʌ Espíritu che' bʌ tsa' la' ñopo? 

che'en. Tsi' subeyob: Maxto anic tsa cubi lojon mi an Ch'ujul bʌ Espíritu, che'ob. 

3Pablo tsi' subeyob: ¿Chuqui ti ch'ʌmja' tsa' aq'uentiyetla? che'en. Tsi' subeyob: 

Jini tsa' bʌ i yʌc'ʌ Juan, che'ob. 

4Pablo tsi' subeyob: Juan tsi' yʌq'ueyob ch'ʌmja' jini tsa' bʌ i cʌyʌyob i mul. Tsi' 

subeyob winicob x'ixicob cha'an mi' ñopob jini tal bʌ ti' pat, jiñʌch Jesús jini 
Cristo, che'en. 

5Che' bʌ tsi' yubiyob jini t'an, tsi' ch'ʌmʌyob ja' ti' c'aba' lac Yum Jesús. 

6Che' bʌ tsi' yʌc'ʌ i c'ʌb Pablo ti' jol winicob x'ixicob, tsa' ochi jini Ch'ujul bʌ 

Espíritu ti' pusic'al. Tsa' cajiyob ti yan tac bʌ t'an. Tsi' cha'leyob alt'an. 

7Añob che' bajche' lajchʌntiquil winicob ti pejtelel. 

8Tsa' ochi Pablo ti sinagoga. Ch'ejl i pusic'al, tsi' cha'le t'an uxp'ejl uw. Tsi' 

pejcayob i bʌ. Tsi' xic'beyob cha'an mi' ñopob i sujmlel i yumʌntel Dios. 

9Tsa' tsʌts'a i pusic'al lamital winicob. Ma'anic tsi' ñopoyob. Tsi' p'ajayob i bijlel 

Dios ti' tojlel winicob x'ixicob. Jini cha'an Pablo tsa' loq'ui ya' ba' añob. Tsi' pʌyʌ 
majlel xcʌnt'añob ja'el. Tsi' cʌntesayob ti jujump'ejl q'uin ti escuela i cha'an 
Tiranno. 

10Tsi' cha'le cʌntesa cha'p'ejl jab. Jini cha'an tsi' yubibeyob i t'an lac Yum Jesús 

pejtelel jini chumulo' bʌ ti Asia, judíojob yic'ot griegojob. 

11Dios tsi' c'ʌmbe i c'ʌb Pablo cha'an mi' pʌs wen ñuc tac bʌ i melbal. 

12Jini cha'an tsi' ch'ʌmʌyob majlel ba'an xc'amʌjelob jini pañuelo tac yic'ot 

welñʌc'ʌl tac tsa' bʌ i tʌlʌ Pablo. Tsa' lajmi i chʌmel xc'amʌjelob. Tsa' loq'uiyob 
i xibʌjlel. 

13Jini xʌn pañimil bʌ judíojob tsa' bʌ i cha'leyob wujt tsi' lon ñopo i c'ʌmben i 

c'aba' lac Yum Jesús cha'an mi' chocob loq'uel xibajob. Tsi' yʌlʌyob: Mic 
subeñet loq'uel ti' c'aba' jini Jesús mu' bʌ i sub Pablo, che'ob. 

14Che' lajal tsi' meleyob wuctiquil winicob, i yalobilob juntiquil judío, i c'aba' 

Esceva. I yum motomajob jini Esceva. 

15I xibʌjlel jini winic tsi' jac'beyob: Mij cʌn Jesús. Mij cʌn Pablo ja'el. Pero jatetla, 

¿majquiyetla? che'en. 

16Jini winic am bʌ i xibʌjlel tsa' tijp'i i chuc jini xwujtob. Tsi' ñolch'iyob ti pejtelob. 

Tsa' mʌjli i cha'an jini am bʌ i xibʌjlel. Tsa' puts'iyob loq'uel ti otot, pits'ilobix, 
lojwemobix. 

17Tsa' caji i yubiñob pejtelel judíojob yic'ot griegojob chumulo' bʌ ti Efeso. Ti 

pejtelob tsi' cha'leyob bʌq'uen. Tsa' ñuq'uesʌnti i c'aba' lac Yum Jesús. 

18Cabʌl tsa' bʌ i ñopoyob tsa' tili i subob i mul. Tsi' bajñel tsictesayob i bʌ cha'an 

chuqui tac tsi' cha'leyob. 

19Cabʌl tsa' bʌ i cha'leyob wujt tsi' tempayob i jun. Tsi' puluyob ti' wut winicob 

x'ixicob. Tsi' tsicbeyob i tojol, lujump'ejl i yuxc'al mil sʌsʌc taq'uin. 

20Jini cha'an cabʌl tsa' ñojpi i t'an Dios. Tsa' wen tsictiyi i p'ʌtʌlel. 

21Che' bʌ tsa' ujti pejtelel jini, Pablo tsi' ña'ta ti Espíritu yom ñumel ti Macedonia 

yic'ot ti Acaya cha'an mi' majlel ti Jerusalén. Tsi' yʌlʌ: Wersa yom mic majlel ti 
Roma ja'el che' bʌ ñumeñonix ti Jerusalén, che'en. 

22Jini cha'an tsi' choco majlel ti Macedonia cha'tiquil tsa' bʌ i coltayob ti' ye'tel, 

jiñobʌch Timoteo yic'ot Erasto. I bajñel tsa' jale ts'ita ya' ti Asia. 

Tsi' cha'leyob cabʌl t'an ya' ti Efeso 

23Jini efesojob tsa' cajiyob ti cabʌl t'an cha'an i bijlel Dios. 

24Come an juntiquil xten plata, i c'aba' Demetrio, tsa' bʌ i melbe ti sʌsʌc taq'uin 

i yotot tac jini dios i c'aba' Diana. Cabʌl tsi' cha'leyob ganar i yaj e'telob. 

25Demetrio tsi' tempa jini x'e'telob yic'ot yaño' bʌ lajal bʌ i ye'tel. Tsi' subeyob: 

Winicob, la' wujil cabʌl mi lac cha'len ganar cha'an la que'tel. 

26La' wujil chuqui woli' mel Pablo, come tsa'ix la' q'uele. Tsa'ix la' wubibe i t'an. 

Tsa'ix i xic'beyob cabʌl winicob x'ixicob cha'an mi' cʌyob Diana, mach wʌ'ic jach 
ti Efeso, pero colel i ñumel ti pejtelel Asia ja'el. Mi' yʌl mach diosic jini melbil tac 
bʌ ti c'ʌbʌl. 

27Jini cha'an bʌbʌq'uen mi' jilel la que'tel yic'ot i yotlel jini x'ixic dios, Diana, jini 

ñuc bʌ. Bʌbʌq'uen mi' jisʌntel i ñuclel jini dios mu' bʌ i ch'ujutesañob pejtelel 
año' bʌ ti Asia yic'ot ti pejtelel pañimil, che'en. 

28Che' bʌ tsa'ix i yubiyob jini t'an cabʌl tsa' mich'ayob. Tsi' cha'leyob c'am bʌ 

t'an. Tsi' yʌlʌyob: ¡Ñuc lac dios Diana wʌ' ti Efeso! che'ob. 

29Wen ju'ucñayob ti pejtelel tejclum. Ti ajñel tsi' tempayob i bʌ ti parque, 

chuculobix i cha'an Gayo yic'ot Aristarco ch'oyolo' bʌ ti Macedonia, i pi'ʌlob 
Pablo ti xʌmbal. 

30Pablo yom ochel ba' añob pero jini xcʌnt'añob tsi' tiq'uiyob. 

31Cha'tiquil uxtiquil winicob año' bʌ i ye'tel ti Asia, i cʌñʌyo' bʌ Pablo, tsi' 

chocbeyob majlel winicob cha'an mi' subeñob ti wocol t'an mach yomic mi' 
yochel ti parque. 

32Jelchojc jax i t'an jini tempʌbilo' bʌ ti parque. Ju'uc'ñayob jax ti t'an. Cabʌlob 

mach yujilobic chucoch tsi' tempayob i bʌ. 

33Jini judíojob tsi' pʌyʌyob loq'uel Alejandro ba' p'ululob winicob x'ixicob cha'an 

mi' pejcañob. Alejandro tsi' pʌsbeyob i c'ʌb cha'an mi' ñʌjch'elob, come yom i 
yʌq'ueñob i ch'ʌmben isujm. 

34Che' yujilobix judíojʌch jini Alejandro, cha'p'ejl ora tsi' chʌn cha'leyob c'am bʌ 

t'an ti pejtelelob. C'am tsi' yʌlʌyob: ¡Ñuc lac dios Diana wʌ' ti Efeso! che'ob. 

35Jini sts'ijbaya cha'an tejclum tsi' ñʌch'tesayob. Tsi' subeyob: Winicob, ¿baqui 

an juntiquil winic mach bʌ yujilic mi ti pejtelel lac tejclum Efeso mi' cʌntʌbentel i 
yotlel jini x'ixic dios Diana yic'ot i yejtal tsa' bʌ i choco jubel Júpiter? 

36Actan, che' jini, ma'anic majch mi mejlel i contrajin jini t'an. Jini cha'an yom mi 

la' ñʌjch'el. Yom mi la' ch'ʌmben isujm chuqui yom mi la' mel. 

37Come jini winicob tsa' bʌ la' pʌyʌ tilel ma'anic mi' xujch'iñob jini templo. 

Ma'anic mi' p'ajob la' dios. 

38La' tilicob Demetrio yic'ot i pi'ʌlob ti e'tel mi an chuqui yom i yʌlob ti' contra 

juntiquil winic. An melobʌjʌl, an xmeloñelob. La' i melob i bʌ cha'an i mul. 

39Mi anto chuqui woli la' ña'tan, jini año' bʌ i ye'tel mi mejlel i yubiñob che' mi' 

tempañob i bʌ. 

40Come bʌbʌq'uen mi' caj ti sujbel lac mul cha'an jini leto tsa' bʌ ujti sajmʌl. 

Ma'anic mi mejlel lac sub chucoch tsa' tejchi jini ju'ucña bʌ t'an, che'en. 

41Che' bʌ tsa' ujti ti t'an, tsi' subeyob sujtel jini tempʌbilo' bʌ. 

 Hechos 20 

Tsa' majli Pablo ti Macedonia yic'ot Grecia 

1Che' bʌ tsa'ix lajmi jini ju'ucña bʌ t'an, Pablo tsi' pʌyʌ tilel xcʌnt'añob. Tsi' 

xic'beyob ti jini wen t'an. Tsi' lajlaj jats'beyob i pat. Tsi' subeyob i bʌ adiós. Pablo 
tsa' loq'ui cha'an mi' majlel ti Macedonia. 

2Che' bʌ woli' ñumel majlel ti' bijlel Grecia tsi' wen xic'beyob ti jini wen t'an. Tsa' 

c'oti ti Grecia. 

3Ya'i tsa' jale uxp'ejl uw. Che' bʌ yomix majlel ti Siria ti barco, woli' chijtañob 

judíojob. Tsa' caji i ña'tan uts'at mi' cha' ñumel ti Macedonia. 

4Tsi' pi'leyob majlel c'ʌlʌl ti Asia jini Sópater ch'oyol bʌ ti Berea, yic'ot Aristarco 

yic'ot Segundo ch'oyol bʌ ti Tesalónica, yic'ot Gayo ch'oyol bʌ ti Derbe, yic'ot 
Timoteo, yic'ot Tíquico, yic'ot Trófimo ch'oyolo' bʌ ti Asia. 

5Jiñob tsa' ñaxan majliyob i pijtañon lojon ti Troas. 

6Che' bʌ tsa' ñumi i q'uiñilel caxlan waj mach bʌ anic i levadurajlel, tsa' ochiyon 

lojon ti barco ya' ti Filipos. Jo'p'ejl q'uin tsac xʌñʌ lojon majlel. Ya' ti Troas tsac 
cha' taja lojon c bʌ. Ya'i tsa' jaleyon lojon wucp'ejl q'uin. 

Pablo tsi' jula'tayob ya' ti Troas 

7Ti ñaxan bʌ q'uin ti semana che' bʌ tsi' tempayob i bʌ xcʌnt'añob cha'an mi' 

xet'ob waj, Pablo tsi' cʌntesayob. Come yomix majlel ti yijc'ʌlal, tsa' jale ti t'an 
c'ʌlʌl ti ojlil ac'ʌlel. 

8Ya'an cabʌl lámpara ti' mal otot ti cha' lajmlel otot ba' tsi' tempayob i bʌ. 

9Juntiquil ch'iton, i c'aba' Eutico, buchul ti q'ueloñibʌl, woli ti wen wʌyel. Tsa' 

ñucle ti wʌyel come jal woli ti cʌntesa Pablo. Tsa' yajli ti lum. Chʌmenix tsi' 
lotoyob. 

10Pablo tsa' jubi majlel. Tsa' bʌc' c'oti i mec'. Tsi' yʌlʌ: Mach la' mel la' pusic'al. 

Cuxul to, che'en. 

11Che' bʌ tsa'ix cha' letsi Pablo, tsi' xet'eyob waj, tsi' c'uxuyob. Jalto tsi' cha'le 

t'an c'ʌlʌl tsa' sʌc'a. Tsa' majli. 

12Cuxul tsi' pʌyʌyob majlel jini ch'iton. Jini cha'an tsa' ñuq'uesʌbentiyob i 

pusic'al jini hermanojob. 

Pablo tsi' pejca ancianojob loq'uemo' bʌ ti Efeso ti Mileto 

13Tsa' ochiyon lojon ti barco. Tsa' majliyon lojon ti Asón ba' com lojon c pʌy 

ochel Pablo, che' bajche' tsi' subeyon lojon. Come ti' yoc tsa' majli che' bajche' 
tsi' ña'ta. 

14Che' bʌ tsi' tajayon lojon ti Asón, tsac pʌyʌ lojon ochel ti barco. Tsa' c'otiyon 

lojon ti Mitilene. 

15Tsa' cha' majliyon lojon ti barco. Ti yijc'ʌlal tsa' c'otiyon lojon ti' tojel Quío. Ti' 

cha'p'ejlel q'uin tsa' c'otiyon lojon ti Samos. Tsac ñusa lojon ac'ʌlel ti Trogilio. 
Ti' yuxp'ejlel q'uin tsa' c'otiyon lojon ti Mileto. 

16Pablo mach yomic majlel ti Efeso, come mach yomic jalijel ya' ti Asia. Woli' 

se'ñun i bʌ, come yom c'otel ti Jerusalén cha'an i q'uiñilel Pentecostés mi 
muc'ʌch i mejlel. 

17Che' anto ti Mileto, Pablo tsi' choco majlel winicob ti Efeso. Tsi' pʌyʌ tilel jini 

ancianojob año' bʌ i ye'tel ti' tojlel xñopt'añob ya' ti Efeso. 

18Che' bʌ tsa' c'otiyob, Pablo tsi' subeyob: La' wujil bajche' añon la' wic'ot ti 

pejtelel ora c'ʌlʌl ti ñaxan bʌ q'uin che' bʌ tsa' ochiyon ti Asia. 

19Tsac mele c bʌ ti pec' che' bʌ tsac melbe i ye'tel lac Yum. Tsi' tajayon cabʌl 

wocol. Tsac cha'le uq'uel cha'an judíojob tsa' bʌ i chijtayoñob. 

20Ma'anic tsac bʌc'ña c subeñetla jini am bʌ i c'ʌjñibal la' cha'an. Tsaj 

cʌntesayetla ti' wut winicob x'ixicob yic'ot ti jujump'ejl la' wotot. 

21Tsa'ix c subeyob judíojob yic'ot gentilob cha'an mi' cʌyob i mul cha'an mi' 

ñopob Dios. Tsac subeyob cha'an mi' ñopob lac Yum Jesucristo. 

22Awilan, samiyonix ti Jerusalén come pʌybilonix majlel cha'an jini Espíritu. 

Mach cujilic chuqui mi caj c tumbentel ya'i. 

23Pero jini Ch'ujul bʌ Espíritu mi' subeñon ti jujump'ejl tejclum, mi caj i tajon 

wocol. Mi caj cochel ti mʌjquibʌl. 

24Ma'anic mij q'uel j cuxtʌlel ti ñuc. Anquese mi cʌjq'uel ti chʌmel, tijicña c 

pusic'al mi uts'at mic ts'ʌctesan que'tel tsa' bʌ aq'uentiyon ti lac Yum Jesús 
cha'an mic sub jini wen t'an cha'an i yutslel i pusic'al Dios. 

25Awilan, tsa'ix c subu i yumʌntel Dios ti la' tojlel. Wʌle cujil ma'anix mi caj la' 

chʌn q'uel c wut. 

26Jini cha'an mic subeñetla ti jini jach bʌ ora, mach chʌn c wentajix la' cuxtʌlel 

ti la' pejtelel. 

27Ma'anic tsac cha'le bʌq'uen, pero ts'ʌcʌl tsac subeyetla i t'an Dios. 

28Chʌcʌ q'uele la' bʌ che' jini. Cʌntanla pejtelel jini tiñʌme', come jini Ch'ujul bʌ 

Espíritu tsi' yʌq'ueyetla la' we'tel ti xcʌntaya cha'an mi la' we'san jini xñopt'añob 
i cha'año' bʌ Dios tsa' bʌ i mʌñʌ ti' bajñel ch'ich'el. 

29Come cujil che' majlemonix mi caj i yochelob ti la' tojlel jontol bʌ bʌte'el ts'i'. 

Ma'anic mi caj i p'untan tiñʌme'. 

30Mi caj i wa'tʌlob winicob ti la' tojlel mu' bʌ i yʌlob sojquem bʌ t'an cha'an mi' 

pʌyob xcʌnt'añob cha'an mi' tsajcañob. 

31Yom yʌxʌl la' wo che' jini. Ña'tanla, uxp'ejl jab ma'anic tsaj cʌyʌ c xic'beñetla 

ti jujuntiquiletla ti q'uiñil yic'ot ti ac'ʌlel. Tsac cha'le uq'uel. 

32Wʌle, hermanojob, mi cʌq'uetla ti' c'ʌb Dios yic'ot ti' wenta jini t'an mu' bʌ i 

tsictesan i yutslel i pusic'al. An i p'ʌtʌlel jini t'an cha'an mi' xuc'chocon la' 
pusic'al, cha'an mi la' wʌq'uentel chuqui tac la' tem cha'an jach la' wic'ot pejtelel 
jini sʌq'uesʌbilo' bʌ. 

33Ma'anic tsac mulʌbeyetla chuqui an la' cha'an, mi plata, mi oro, mi pisil. 

34La' wujil, tsac cha'le e'tel tij c'ʌb cha'an i bʌl c ñʌc'. Tsac we'sa c pi'ʌlob ja'el 

año' bʌ quic'ot. 

35Ti pejtelel tsa' bʌ c mele tsac pʌsbeyetla bajche' yom mi lac cha'len e'tel 

cha'an mi laj coltan jini mach bʌ p'ʌtʌlobic. Yom mi la' ña'tan i t'an lac Yum 
Jesús tsa' bʌ i yʌlʌ: “Ñumen tijicña jini mu' bʌ i yʌc' majtañʌl bajche' jini mu' bʌ 
i ch'ʌm i majtan”. Che' tsi' yʌlʌ Pablo. 

36Che' bʌ tsa' ujti ti jini t'an tsa' ñocle. Pablo tsi' como pejca Dios yic'otob. 

37Ti pejtelelob tsi' cha'leyob cabʌl uq'uel. Tsi' meq'ueyob Pablo. Tsi' ts'ujts'uyob. 

38Wen ch'ijiyem tsi' yubiyob cha'an tsi' subeyob ma'anix mi caj i chʌn q'uelbeñob 

i wut. Tsi' pi'leyob majlel c'ʌlʌl ti barco. 

 Hechos 21 

Tsa' majli ti Jerusalén Pablo 

1Che' bʌ tsaj cʌyʌyob lojon tsa' ochiyon lojon ti barco. Toj tsa' majliyon lojon ti 

Cos, ti yijc'ʌlal c'ʌlʌl ti Rodas, ti wi'il c'ʌlʌl ti Pátara. 

2Ya' tsac taja lojon barco woli bʌ i majlel ti Fenicia. Tsa' ochiyon lojon. Tsa' 

majliyon lojon. 

3Che' bʌ tsaj q'uele lojon Chipre, tsaj cʌyʌ lojon tic ts'ej. Tsa' ñumiyon lojon 

majlel c'ʌlʌl ti Siria. Tsa' c'otiyon lojon ti Tiro, come ya' yom i cʌy i cuch jini 
barco. 

4Che' bʌ tsac taja lojon xcʌnt'añob tsa' jaleyon lojon ya'i wucp'ejl q'uin. Tsi' 

subeyob Pablo ti jini Espíritu mach yomic mi' letsel majlel ti Jerusalén. 

5Che' ñumenix jump'ejl semana tsa' majliyon lojon. Ti pejtelelob tsi' pi'leyon 

lojon majlel yic'ot x'ixicob yic'ot i yalobilob, c'ʌlʌl che' bʌ tsa' loq'uiyon lojon ti 
tejclum. Ya' ti' ti' ja' tsa' cajiyon lojon ti ñoctʌl, tsac pejca lojon Dios. 

6Che' bʌ tsa'ix j cʌyʌ lojon c bʌ, tsa' ochiyon lojon ti barco. Jini xcʌnt'añob tsa' 

sujtiyob ti' yotot. 

7Che' loq'uemonix lojon ti Tiro ti barco, tsa' c'otiyon lojon ti Tolemaida. Ya'i tsa 

cʌq'ue lojon cortesía hermanojob. Tsa' jaleyon lojon jump'ejl q'uin yic'otob. 

8Ti yijc'ʌlal che' bʌ tsa' majliyon lojon, tsa' c'otiyon lojon ti Cesarea. Ya' tsa' 

ochiyon lojon ti' yotot Felipe, jini subt'an, jini tsa' bʌ aq'uenti i ye'tel yic'ot jini 
wʌctiquil. Tsa' jijliyon lojon quic'ot. 

9An chʌntiquil i yixic'al mach bʌ anic i ñoxi'al. Tsi' cha'leyob alt'an. 

10Che' bʌ tsa' jaleyon lojon ya'i cha'p'ejl uxp'ejl q'uin, tsa' jubi tilel juntiquil x'alt'an 

loq'uem bʌ ti Judea, i c'aba' Agabo. 

11Che' bʌ tsa' c'oti ba' añon lojon, tsi' ch'ʌmbe i cajchiñʌc' Pablo. Tsi' bajñel 

cʌchʌ i yoc i c'ʌb. Tsi' subu: Jini Ch'ujul bʌ Espíritu mi' yʌl: “Che'i mi caj i cʌchob 
i yum jini cajchiñʌc'ʌl jini judíojob año' bʌ ti Jerusalén. Mi caj i yʌc'ob ti' c'ʌb 
gentilob”. Che' mi' yʌl Ch'ujul bʌ Espíritu, che'en Agabo. 

12Che' bʌ tsa'ix cubi lojon jini t'an, joñon lojon quic'ot jini ya' bʌ añob tsac sube 

lojon Pablo ti wocol t'an cha'an ma'anic mi' letsel majlel ti Jerusalén. 

13Pablo tsi' subeyon lojon: ¿Chucoch mi la' cha'len uq'uel? ¿Chucoch mi la' 

wʌq'ueñon i ch'ijiyemlel c pusic'al? Joñon chajpʌbilon, mach cojic jach cha'an 
mij cʌjchel, pero cha'an mic chʌmel ja'el ti Jerusalén cha'an ti' c'aba' lac Yum 
Jesús, che'en. 

14Che' bʌ ma'anic tsi' jac'beyon lojon c t'an, tsaj cʌyʌ lojon c suben. Tsac sube 

lojon: La' mejlic chuqui yom lac Yum, cho'on lojon. 

15Ti wi'il tsac chajpa lojon c chubʌ'an. Tsa' letsiyon lojon majlel ti Jerusalén. 

16Cha'tiquil uxtiquil xcʌnt'añob ch'oyolo' bʌ ti Cesarea tsi' pi'leyon lojon majlel. 

Tsi' pʌyʌyon lojon majlel ti' yotot juntiquil xcʌnt'an i c'aba' Mnasón, ch'oyol bʌ ti 
Chipre. Jini Mnasón wajalix tsi' ñopo. Ya' tsa' jijliyon lojon quic'ot. 

Pablo tsi' julata Jacobo 

17Che' bʌ tsa' c'otiyon lojon ti Jerusalén, tijicñayob i pusic'al jini hermanojob, tsi' 

pʌyʌyon lojon ochel. 

18Ti yijc'ʌlal tsa' ochi Pablo quic'ot lojon ba'an Jacobo. Tsi' tempayob i bʌ pejtelel 

jini ancianojob. 

19Che' bʌ tsi' yʌq'ueyob i bʌ cortesía, Pablo quepecña tsa' caji i subeñob pejtelel 

chuqui tac tsi' cha'le Dios ti' tojlel gentilob ya' ba' tsi' cha'le subt'an. 

20Che' bʌ tsi' yubiyob, tsi' subuyob i ñuclel Dios. Jini ancianojob tsi' subeyob 

Pablo: Hermano, tsa'ix a wubi jayp'ejl mil judíojob tsi' ñopoyob. Ti pejtelelob 
wen bʌxob cha'an jini mandar. 

21Tsa'ix lon subentiyob jini wʌ' bʌ añob, wola' cʌntesan judíojob ya' ti' tojlel 

gentilob cha'an mi' cʌyob i mandar Moisés. Wola' sub mach yomic mi' 
tsepbeñob i pʌchʌlel i yalobilob, yic'ot mach yomic mi' cha'leñob che' bajche' i 
tilel judíojob. 

22Jini cha'an, ¿chuqui yom mi lac cha'len? Mi caj i yubiñob tsa'ix tiliyet. Isujm, 

mi caj i tempañob i bʌ cabʌl winicob x'ixicob. 

23Jini cha'an, mele chuqui mic subeñet lojon. Wʌ' añob chʌntiquil winicob tsa' 

bʌ i subeyob Dios chuqui mi caj i wersa melob. 

24Pʌyʌyob majlel. Sʌq'uesan a bʌ yic'otob. Tojbeñob chuqui yom cha'an mi' 

set'bentelob i jol. Che'i mi caj i ña'tañob ti pejtelelob mach isujmic jini tsa' bʌ 
subentiyob, come mach che'ic wola' mel. Mi caj i ña'tañob jatet ja'el wolix a jac' 
jini mandar. 

25Jixcu jini gentilob tsa' bʌ i ñopoyob, tsa'ix c ts'ijbubeyob lojon chuqui tsac ña'ta 

lojon. Tsac subeyob lojon cha'an mi' cʌyob i c'ux jini tsʌnsʌbil bʌ i majtan dioste' 
yic'ot i ch'ich'el yic'ot milbil tac bʌ. Tsac sube lojon cha'an ma'anic mi' cha'leñob 
ts'i'lel. Che' tsi' subeyob Pablo jini ancianojob. 

26Pablo tsi' pʌyʌyob jini winicob. Ti yijc'ʌlal tsi' sʌq'uesa i bʌ yic'otob. Tsa' ochi 

ti Templo cha'an mi' subeñob baqui bʌ q'uin mi caj i yujtel i sʌq'uesañob i bʌ, 
yic'ot baqui bʌ q'uin mi caj i yʌq'uentel i majtan Dios am bʌ ti' wenta ti jujuntiquil. 

Tsi' chucuyob Pablo ti Templo 

27Che' yomix ts'ʌctiyel jini wucp'ejl q'uin, cha'tiquil uxtiquil judíojob ch'oyolo' bʌ 

ti Asia tsi' q'ueleyob Pablo ti Templo. Tsi' ñijcayob winicob cha'an mi' chucob 
Pablo. 

28Jini winicob c'am tsi' yʌlʌyob: Winicob israelob la'la ti coltaya. Umba'an jini 

winic mu' bʌ i cha'len cʌntesa ti' contra i cha'año' bʌ Dios yic'ot ti' contra jini 
mandar yic'ot ti' contra jini Templo. Che'ʌch woli' pam cʌntesan winicob x'ixicob. 
Mach cojic jach jini, pero tsa'ix i pʌyʌ ochel griegojob ja'el ti' mal Templo. Tsa'ix 
i bibesa jini Ch'ujul bʌ Ajñibʌl, che'ob. 

29Come tsi' lon ña'tayob tsa'ix i pʌyʌ ochel ti' mal Templo juntiquil winic ch'oyol 

bʌ ti Efeso, i c'aba' Trófimo, come anix ora tsi' q'ueleyob yic'ot Pablo. 

30Jini cha'an tsa' tejchiyob ti a'leya pejtelel winicob año' bʌ ti jini tejclum. Ti ajñel 

tsi' tempayob i bʌ. Tsi' chucuyob Pablo. Tsi' tujc'ayob loq'uel ti Templo. Ti ora 
tsa' ñujp'i i ti' Templo. 

31Che' bʌ woli' ñopob i tsʌnsan Pablo, tsa' subenti jini am bʌ ñuc bʌ i ye'tel ti' 

tojlel jump'ejl mil soldadojob cha'an woliyob ti leto pejtelel winicob ti Jerusalén. 

32Jini am bʌ i ye'tel tsi' pʌyʌ majlel soldadojob yic'ot i yaj capitañob. Ti ajñel tsa' 

majliyob ba' añob. Jini winicob tsi' cʌyʌyob i jats' Pablo che' bʌ tsi' q'ueleyob jini 
am bʌ ñuc bʌ i ye'tel yic'ot soldadojob. 

33Tsa' c'oti jini am bʌ ñuc bʌ i ye'tel. Tsi' chucu Pablo. Tsi' yʌc'ʌ mandar cha'an 

mi' cʌjchel ti cha't'ujm cadena. Tsi' c'ajtibe i c'aba' yic'ot chuqui tsi' cha'le. 

34Ti pejtelelob woliyob ti c'am bʌ t'an. Jelchojc jax chuqui tsi' yʌlʌyob. Ma'anic 

tsa' mejli i ch'ʌmben isujm chuqui tsa' ujti come ju'ucñayob ti cabʌl t'an. Jini 
cha'an tsi' yʌq'ueyob mandar cha'an mi' pʌyob majlel Pablo ti' yotot soldadojob. 

35Che' bʌ tsa' c'otiyob ba' quejpʌctic ts'ajc, jini soldadojob tsi' ch'uyuyob majlel 

Pablo, come wen mich'ob winicob. 

36Woli' tsajcañob majlel. C'am tsi' yʌlʌyob: Tsʌnsanla, che'ob. 

Pablo tsi' pejca winicob x'ixicob 
(Hch. 9.1-19; 26.12-18) 

37Che' bʌ tsa' caji i pʌyob ochel Pablo ti' yotot soldadojob, Pablo tsi' sube jini 

ñuc bʌ i ye'tel: ¿Mejl ba c pejcañet? che'en. Jini ñuc bʌ i ye'tel tsi' sube: ¿A cʌñʌ 
ba i t'an griegojob? 

38¿Mach ba jatetic jini egipto tsa' bʌ i teche leto ti' contra gobierno maxto jali? 

¿Mach ba jatetic tsa' pʌyʌ majlel ti jochol bʌ lum lujumbajc' stsʌnsajob? che'en. 

39Pablo tsi' sube: Mach joñonic. Mero judíojon. Ch'oyolon ti Tarso ya' ti Cilicia. 

Ya' chucbil j c'aba' ti ñuc bʌ tejclum. Awocolic, la' c pejcan jini winicob, che'en. 

40Che' bʌ tsi' yʌc'ʌ i t'an, che' wa'alix Pablo ba' quejpʌctic, tsi' pʌsbeyob i c'ʌb 

jini winicob. Che' bʌ tsa' wen ñʌjch'iyob, Pablo tsa' caji i pejcañob ti' t'an 
hebreojob. 

 Hechos 22 

1Pablo tsi' yʌlʌ: Winicob c pi'ʌlob, ñich'tanla chuqui mic subeñetla wʌle, che'en. 

2Che' bʌ tsi' yubiyob woli' pejcañob ti' t'an hebreojob, tsa' wen ñʌjch'iyob. 

3Pablo tsi' subeyob: Isujm judíojon. Tsa quila pañimil ti Tarso ya' ti Cilicia. Wʌ' 

tsa' coliyon ilayi ti ili tejclum. Cʌntesʌbilon i cha'an Gamaliel. Tsa' cʌntesʌntiyon 
ti' sujmlel jini mandar che' bajche' tsi' ñopoyob lac ñojte'el. Wen bʌxon cha'an 
Dios che' bajche'etla ti la' pejtelel wʌle. 

4Tsac tic'la jini año' bʌ ti' bijlel Dios. Tsa cʌcʌ'yob ti chʌmel. Tsac chucu winicob 

yic'ot x'ixicob. Tsa cotsayob ti mʌjquibʌl. 

5Jini ñuc bʌ motomaj ja'el yic'ot pejtelel xñoxob año' bʌ i ye'tel yujilob isujm c 

t'an, come tsi' yʌq'ueyoñob jun cha'an mic pʌsbeñob lac pi'ʌlob. Ya' tsa' 
majliyon ti Damasco cha'an mic chuc jini ya' bʌ añob cha'an cʌchʌl mic pʌyob 
tilel ti Jerusalén cha'an mi' tojob i mul. 

Pablo tsi' subu bajche' tsa' coltʌnti 
(Hch. 9.1-19; 26.12-18) 

6Che' bʌ woliyon ti xʌmbal majlel, che' lʌc'ʌlix añon ti Damasco ti xinq'uiñil, tsa' 

bʌc' tsictiyi tic joytilel i c'ʌc'al c'ajc ch'oyol bʌ ti panchan. 

7Tsa' yajliyon ti lum. Tsa cubi t'an. Tsi' subeyon: “¿Saulo, Saulo, cucoch wola' 

tic'lañon?” che'en. 

8Tsac jac'ʌ: “C Yum, ¿majquiyet?” cho'on. Tsi' subeyon: “Joñon Jesúson 

ch'oyolon bʌ ti Nazaret. Woli a tic'lañon”, che'en. 

9Jini año' bʌ quic'ot, ti isujm tsi' q'ueleyob i c'ʌc'al c'ajc. Tsi' cha'leyob bʌq'uen. 

Ma'anic tsi' yubibeyob chuqui woli' yʌl jini tsa' bʌ i pejcayon. 

10Tsac sube: “¿Chuqui yom mic cha'len c Yum?” cho'on. Lac Yum tsi' subeyon: 

“Ch'ojyen. Cucu ti Damasco. Ya'i mi caj a subentel pejtelel chuqui wʌn ña'tʌbil 
c cha'an mu' bʌ caj a mel”, che'en. 

11Che' bʌ ma'anic tsa' c'oti c wut cha'an i sʌclel jini c'ajc, tsi' toj'esayoñob majlel 

tij c'ʌb jini ya' bʌ añob quic'ot. Tsa' c'otiyon ti Damasco. 

12Ya' an winic, i c'aba' Ananías, mu' bʌ i ch'ujutesan Dios, che' bajche' 

cʌntesʌbilonla ti mandar. Wen uts'at tsa' q'uejli cha'an pejtelel judíojob ya' bʌ 
chumulob. 

13Tsa' tili ba' añon. Tsa' wa'le tic t'ejl. Tsi' subeyon: “Hermano Saulo, la' c'otic a 

wut”, che'en Ananías. Ti jini jach bʌ ora tsa' c'oti c wut. Tsaj q'uele Ananías. 

14Tsi' subeyon: “I Dios lac ñojte'el tsi' yajcayet cha'an ma' cʌn chuqui yom i 

pusic'al Dios. Tsi' yajcayet cha'an ma' q'uel jini Toj bʌ, yic'ot cha'an ma' wubiben 
i t'an che' mi' pejcañet. 

15Come mi caj a wʌc' ti cʌjñel Cristo ti' tojlel pejtelel winicob x'ixicob. Mi caj a 

subeñob chuqui tac tsa' q'uele yic'ot chuqui tsa' wubi. 

16Wʌle, ¿chucoch woliyet ti pijt? Ch'ojyen. Pejcan Dios ti' c'aba' Jesús. Ch'ʌmʌ 

ja', la' pojquic loq'uel a mul”. Che' tsi' subeyon Ananías. 

I pʌyol Pablo cha'an mi' cha'len subt'an 

17Che' bʌ tsa' cha' tiliyon ti Jerusalén, woliyon ti oración ti Templo. An chuqui 

tsa' caji j q'uel ti espíritu. 

18Tsaj q'uele Jesús tsa' bʌ i subeyon: “Se'ñun a bʌ, loq'uen ti Jerusalén ti ora 

come ma'anic mi caj i jac'ob chuqui wola' subeñob cha'añon”, che'en. 

19Tsac sube: “C Yum, yujlilob joñon tsa cotsa ti mʌjquibʌl jini tsa' bʌ i ñopoyet. 

Tsac bajbeyob ti sinagoga tac. 

20Che' bʌ tsa' bejq'ui i ch'ich'el Esteban, jini subt'an a cha'an, ya' lʌc'ʌl wa'alon 

ja'el. Ma'anic tsac tiq'uiyob. Tsaj cʌntʌbeyob i pislel jini tsa' bʌ i tsʌnsayob”, 
cho'on tsac sube. 

21Jesús tsi' subeyon: “Cucu come joñon mi caj c choquet majlel ti ñajtʌl ba'an 

gentilob”. Che' tsi' subeyon Jesús, che'en Pablo. 

22Tsi' ñich'tayob judíojob jinto tsa' ujti i sub jini t'an. Jini winicob tsa' cajiyob ti 

c'am bʌ t'an. Tsi' yʌlʌyob: “La' chʌmic jini winic. Mach uts'atic che' chʌn cuxul”, 
che'ob. 

23Wen c'am tsi' cha'leyob t'an. Tsi' tijcayob i bujc. Tsi' wejch'uyob letsel ts'ubejn. 

24Jini ñuc bʌ i ye'tel tsi' yʌc'ʌ mandar cha'an mi' pʌjyel ochel Pablo ti' yotot 

soldadojob. Tsi' yʌc'ʌ mandar cha'an mi' jajts'el ti asiyal cha'an mi' tsictesan i 
mul, come yom i ña'tan chucoch tsi' cha'leyob cabʌl t'an ti' contra. 

25Che' bʌ tsa'ix i cʌchʌyob Pablo ti pʌchi, Pablo tsi' c'ajtibe i yaj capitán 

soldadojob wa'al bʌ ti' t'ejl: ¿Mach ba tic'bilic ti mandar mi' jajts'el ti asiyal 
juntiquil winic chucbil bʌ i c'aba' ya' ti Roma, che' maxto ña'tʌbilic mi an i mul? 
che'en Pablo. 

26Che' bʌ tsi' yubibe i t'an Pablo, i yaj capitán soldadojob tsa' majli ba'an jini ñuc 

bʌ i ye'tel. Tsi' sube: ¿Chuqui mi caj a cha'len? Chucbil i c'aba' jini winic ya' ti 
Roma, che'en. 

27Jini ñuc bʌ i ye'tel tsa' tili ba'an Pablo. Tsi' sube: Subeñon, ¿chucbil ba a c'aba' 

ya' ti Roma? che'en. Pablo tsi' jac'ʌ: Chucbil cu, che'en. 

28Jini ñuc bʌ i ye'tel tsi' yʌlʌ: Cabʌl taq'uin tsac jisa cha'an mi' chujquel j c'aba' 

ya' ti Roma, che'en. Pablo tsi' sube: Pero tsa' chujqui j c'aba' ya' ti Roma che' 
bʌ tsa quila pañimil, che'en. 

29Jini cha'an jini yomo' bʌ i jats' Pablo cha'an mi' tsictesan i mul tsi' bʌc' cʌyʌyob. 

Che' bʌ tsi' ña'ta ya' chucul i c'aba' Pablo ti Roma, jini ñuc bʌ i ye'tel tsi' cha'le 
bʌq'uen ja'el, come an i mul cha'an tsi' cʌchʌ. 

Pablo ti' tojlel jini año' bʌ i ye'tel 

30Ti yijc'ʌlal yom i ñop ti isujm chucoch tsi' cha'leyob t'an jini judíojob ti' contra 

Pablo. Tsi' jiti. Tsi' subeyob tilel pejtelel ñuc bʌ motomajob yic'ot jini año' bʌ i 
ye'tel. Tsi' pʌyʌ tilel Pablo. 

 Hechos 23 

1Pablo tsi' wen q'uele jini año bʌ i ye'tel. Tsi' yʌlʌ: Winicob, c pi'ʌlob, ti pejtelel 

chuqui tac tsac mele, Dios tsi' q'uele. C'ʌlʌl wʌle ma'anic mi' tejchel t'an tic 
pusic'al cha'an uts'at pejtelel chuqui tsac cha'le ti' wut Dios, che'en. 

2Jini c'ax ñuc bʌ motomaj, i c'aba' Ananías, tsi' sube jini wa'alo' bʌ ti' t'ejl cha'an 

mi' jats'beñob i yej Pablo. 

3Pablo tsi' sube: Mi caj i jats'et Dios. Pajq'uet bombil bʌ ti tan. Buchulet cha'an 

ma' c'ʌn jini mandar a melon, pero wola' ñusan mandar che' ma' wʌc'on ti 
jajts'el, che'en. 

4Jini wa'alo' bʌ tsi' yʌlʌyob: ¿Mu' ba a p'aj jini ñuc bʌ motomaj i cha'an Dios? 

che'ob. 

5Pablo tsi' yʌlʌ: C pi'ʌlob, ma'anic tsaj cʌñʌ mi jiñʌch ñuc bʌ motomaj. Come 

ts'ijbubil: “Mach a p'aj jini yumʌl am bʌ i ye'tel ti la' tojlel”, che'en Pablo. 

6Pablo tsi' ña'ta ya' añob cha'chajp winicob, saduceojob yic'ot fariseojob. Jini 

cha'an c'am tsi' cha'le t'an ba'an jini año' bʌ i ye'tel. Tsi' yʌlʌ: Winicob c pi'ʌlob, 
fariseojon, i yalobilon fariseo. Mic ñop an i pijtaya jini chʌmeño' bʌ come mi' 
cha' ch'ojyelob chʌmeño' bʌ. Jini cha'an pʌybilonix tilel cha'an mi la' melon, 
che'en Pablo. 

7Che' bʌ tsa' ujti i sub jini t'an, tsa' caji i cʌlʌx pejcañob i bʌ fariseojob yic'ot 

saduceojob. Cha'chajp tsa' cajiyob ti t'an. 

8Come jini saduceojob mi' yʌlob ma'anic mi lac cha' ch'ojyel, ma'anic ángel, 

ma'anic espíritu. Pero mach che'ic mi' yʌlob jini fariseojob. 

9Wen ju'ucña tsa' cajiyob ti t'an. Jini sts'ijbayajob i cha'an fariseojob tsa' 

wa'leyob. Tsi' wersa alʌyob: Mi cʌl lojon ma'anic i mul jini winic. Tic'ʌl mi tsi' 
pejca Pablo juntiquil espíritu o juntiquil ángel. Mach yomic mi laj contrajin Dios, 
che'ob. 

10Che' wen mich'ob woli' cʌlʌx pejcañob i bʌ, jini ñuc bʌ i ye'tel tsi' cha'le bʌq'uen 

ame mi' tsʌnsañob Pablo. Tsi' cha'le mandar cha'an mi' tilelob soldadojob 
cha'an mi' wersa chucob loq'uel Pablo ba' añob, cha'an mi' pʌyob ochel ti' yotot 
soldadojob. 

11Ti jini ac'ʌlel lac Yum tsa' wa'le ti' t'ejl Pablo. Tsi' sube: Xuc'chocon a pusic'al 

Pablo. Che' bajche' tsa' wʌc'ʌyon ti cʌjñel ti Jerusalén, che' ja'el mi caj a wʌc'on 
ti cʌjñel ya' ti Roma, che'en. 

Tsi' temeyob i t'an cha'an mi' tsʌnsañob Pablo 

12Ti sʌc'ajel cabʌl judíojob tsi' tempayob i bʌ. Tsi' temeyob i t'an cha'an mi' 

tsʌnsañob Pablo. Tsi' bajñel ch'ʌcʌyob i bʌ cha'an ma'anic chuqui mi caj i 
c'uxob, ma'anic chuqui mi caj i japob jinto mi' tsʌnsañob Pablo. 

13Ñumen ti cha'c'al tsa' bʌ i temeyob i t'an. 

14Tsa' majliyob ba'an i yumob motomajob yic'ot xñoxob año' bʌ i ye'tel. Tsi' 

yʌlʌyob: Tsa'ix c wersa wa'choco lojon c t'an che' bʌ tsac bajñel ch'ʌcʌ lojon c 
bʌ. Ma'anic mi caj c wis c'ux lojon i bʌl lojon c ñʌc' jinto mic tsʌnsan lojon Pablo. 

15Jatetla, che' jini, yic'ot jini año' bʌ i ye'tel, c'ajtibenla jini am bʌ ñuc bʌ i ye'tel 

cha'an ijc'ʌl mi' cha' pʌy tilel Pablo ba' añetla. Subenla an chuqui la' wom la' 
cha' c'ajtiben. Chajpʌbilon lojon cha'an mic tsʌnsan lojon che' maxto c'otemic 
ba' añetla, che'ob. 

16Che' bʌ tsi' yubi i yichac' Pablo bajche' mi caj i chijtañob, tsa' majli, tsa' ochi 

ti' yotot soldadojob. Tsi' sube Pablo. 

17Pablo tsi' pʌyʌ tilel juntiquil i yaj capitán soldadojob. Tsi' yʌlʌ: Pʌyʌ majlel jini 

ch'iton ba'an jini ñuc bʌ i ye'tel, come an chuqui yom i suben, che'en. 

18I yaj capitán soldadojob tsi' pʌyʌ majlel. Tsa' majliyob ba'an jini ñuc bʌ i ye'tel. 

Tsi' sube: Tsi' pʌyʌyon jini xñujp'el Pablo. Tsi' c'ajtibeyon cha'an mic pʌy tilel jini 
ch'iton ba' añet come an chuqui yom i subeñet, che'en. 

19Jini ñuc bʌ i ye'tel tsi' chucbe i c'ʌb jini ch'iton. Tsi' mucu pʌyʌ majlel. Tsi' 

c'ajtibe: ¿Chuqui a wom a subeñon? che'en. 

20Tsi' sube: Tsa'ix i tempayob i bʌ judíojob cha'an mi' c'ajtibeñet cha'an ma' pʌy 

jubel Pablo ijc'ʌl ba'an jini año' bʌ i ye'tel. Mi caj i lon alob an chuqui yomob i 
cha' c'ajtiben Pablo. 

21Mach a jac'beñob i t'an, come ñumen ti cha'c'al winicob woli' chijtañob. Tsi' 

bajñel ch'ʌcʌyob i bʌ cha'an ma'anic chuqui mi caj i c'uxob, ma'anic chuqui mi 
caj i japob jinto mi' tsʌnsañob Pablo. Tsa'ix i chajpayob i bʌ. Woli jach i pijtañob 
a t'an, che'en jini ch'iton. 

22Jini ñuc bʌ i ye'tel tsi' sube majlel jini ch'iton. Tsi' tiq'ui ame i suben yambʌ 

chuqui tsa'ix i tsictesʌbe. 

Tsa' chojqui majlel Pablo ba'an Félix 

23Tsi' pʌyʌ tilel cha'tiquil i yaj capitán soldadojob. Tsi' subeyob cha'an mi' 

chajpañob lujunc'al soldadojob cha'an mi' majlelob ti Cesarea ti bolomp'ejl ora 
i yic'an yic'ot lujuntiquil i chʌnc'al (70) c'ʌchʌlo' bʌ yic'ot lujunc'al año' bʌ i lanza. 

24Tsi' subeyob cha'an mi' chajpʌbeñob i c'ʌchlib Pablo ja'el cha'an c'ʌchʌl mi' 

pʌyob majlel ti uts'at ba'an Félix, jini gobernador. 

25Tsi' ts'ijba jun. Tsi' yʌlʌ: 

26“Joñon Claudio Lisiason. Mic chocbeñet tilel cortesía, c'ax uts'at bʌ 

gobernador Félix. 

27Jini winic tsa' chujqui cha'an judíojob. Colelix i tsʌnsañob. Tsa' majliyon quic'ot 

soldadojob cha'an mij coltan, come tsac ña'ta chucbil i c'aba' ya' ti Roma. 

28Che' bʌ tsaj c'ajtibeyob chuqui i mul woli' subob ti' contra Pablo, tsac pʌyʌ 

majlel Pablo ba' tsi' tempayob i bʌ jini judíojob año' bʌ i ye'tel. 

29Tsaj q'uele woli' tajtʌl i mul cha'an jach i mandar judíojob. Tsac ña'ta ma'anic 

i mul cha'an mi' tsʌnsʌntel, mi cha'an mi' yochel ti mʌjquibʌl. 

30Che' bʌ tsa cubi woli' chijtañob jini winic jini judíojob, tsac bʌc' choco majlel 

ba' añet. Tsac subeyob i contrajob cha'an mi' majlelob i subeñet i mul. Cojach 
mic subeñet jini”. Che' tsi' ts'ijba jini Claudio Lisias. 

31Ti ac'ʌlel jini soldadojob tsi' pʌyʌyob majlel Pablo ti Antípatris che' bajche' tsa' 

subentiyob. 

32Ti yijc'ʌlal tsa' sujtiyob ti' yotot. Pero jini c'ʌchʌlo' bʌ tsa' majliyob yic'ot Pablo. 

33Che' bʌ tsa' c'otiyob ya' ti Cesarea, tsi' yʌq'ueyob jun jini gobernador. Tsi' 

pʌyʌyob majlel Pablo ba'an. 

34Che' bʌ tsa' ujti i q'uel jini jun jini gobernador, tsi' c'ajtibe baqui ch'oyol. Tsa' 

subenti ya' ch'oyol ti Cilicia. 

35Jini gobernador tsi' sube: Che' mi' julelob a contrajob mi caj cubin a t'an, 

che'en. Tsi' yʌc'ʌ mandar cha'an mi' cʌntʌntel Pablo ya' ti' yotot Herodes. 

 Hechos 24 

Pablo tsi' subu i bʌ ti' tojlel Félix 

1Che' bʌ tsa' ñumi jo'p'ejl q'uin, tsa' jubi majlel jini ñuc bʌ motomaj i c'aba' 

Ananías yic'ot cha'tiquil uxtiquil xñoxob año' bʌ i ye'tel yic'ot juntiquil i c'aba' 
Tértulo wen yujil bʌ t'an. Tsa' majli i pejcañob jini gobernador ti' contra Pablo. 

2Che' bʌ tsa' pʌjyi tilel Pablo ba' añob, Tértulo tsa' caji i jop'ben i mul Pablo. Tsi' 

yʌlʌ: Cha'an ti a we'tel ti yumʌl ñʌch'ʌl añon lojon tic lumal. Cha'an ti a ña'tʌbal 
uts'at woli' cʌntʌntelob c pi'ʌlob tic lumal. 

3Uts'atet Félix, ti pejtelel ora uts'at mij q'uel lojon a melbal ti pejtelel c lumal. Mic 

subeñet lojon wocolix a wʌlʌ. 

4Mach comic c jalitesañet ti cabʌl t'an. Jini cha'an mic subeñet poj ubibeñon 

lojon ts'ita' c t'an ti' yutslel a pusic'al. 

5Come tsa'ix j q'uele lojon cabʌl woli' tic'lañon lojon jini winic. Mi' tech leto ti 

pejtelel pañimil baqui jach an judíojob. Jini winic ñumen ch'ejl mi' mel i bʌ 
bajche' yaño' bʌ tsa' bʌ i tsajcʌbeyob i cʌntesʌbal jini winic ch'oyol bʌ ti Nazaret. 

6Tsa'ix i ñopo i bib'esan jini Templo ja'el, pero tsac chucu lojon. Tsac ña'ta c 

mel lojon che' bajche' mi' yʌl tic mandar lojon, 

7pero tsa' tili jini Lisias am bʌ ñuc bʌ i ye'tel. Wersa tsi' chili loq'uel Pablo tij c'ʌb 

lojon. 

8Jini Lisias tsi' subeyob i contrajob Pablo cha'an mi' tilelob ba' añet. Che' ma' 

c'ajtiben jini winic mi mejlel a ña'tan isujm pejtelel i mul tsa' bʌ c subeyet lojon. 
Che' tsi' yʌlʌ jini Tértulo. 

9Lajal tsi' cha'leyob t'an judíojob ja'el. Che' tsi' yʌlʌyob ti pejtelelob. 

10Che' bʌ tsi' pʌsʌ i c'ʌb jini gobernador cha'an mi' cha'len t'an, Pablo tsi' yʌlʌ: 

Cabʌl jab gobernadoret tic lumal. Jini cha'an tijicña mic sub c bʌ ti a tojlel. 

11Majqui jach ma' pejcan mi mejlel i subeñet an jaxto lajchʌmp'ejl q'uin tsa' 

letsiyon majlel ti Jerusalén cha'an mic ch'ujutesan Dios. 

12Tsi' q'ueleyoñob. Ma'anic majqui wolij cʌlʌx pejcan mi ti Templo, mi ti 

sinagoga mi ti jini tejclum. Ma'anic tsac xic'beyob winicob x'ixicob cha'an mi' 
tempañob i bʌ. 

13Ma'anic mi mejlel i tsictesañob ti isujm i t'an woli bʌ i jop'ob tij contra wʌle. 

14Mic subeñet ti isujm, mic ñop i bijlel Dios. Mi' yʌlob sojquem bajche' mic 

ch'ujutesan jini Dios tsa' bʌ i ñopoyob c ñojte'el. Mic ñop pejtelel mu' bʌ i yʌl jini 
mandar yic'ot chuqui tac ts'ijbubil ti' t'an x'alt'añob. 

15Añʌch c pijtaya ti Dios, jini jach mu' bʌ i ñopob ja'el, come tal i yorajlel che' mi 

caj i ch'ojyelob jini chʌmeño' bʌ, jini tojo' bʌ yic'ot jini mach bʌ tojobic. 

16Jini cha'an mic chʌn cha'len wersa c mel chuqui toj ti' wutob winicob yic'ot ti' 

wut Dios cha'an ma'anic mi' cajel ti t'an c pusic'al. 

17Che' bʌ tsa' ñumi cha'p'ejl uxp'ejl jab, tsa' tiliyon cha'an mi cʌq'ueñob taq'uin 

jini p'umpuño' bʌ tic lumal, cha'an mi cʌq'uen Dios i majtan ja'el. 

18Che' bʌ woli cʌq'uen Dios i majtan, cha'tiquil uxtiquil judíojob ch'oyolo' bʌ ti 

Asia tsi' tajayoñob ti Templo. Sʌq'uesʌbilon. Ma'anic cabʌl winicob quic'ot lojon. 
Ma'anic woliyon lojon ti cabʌl t'an. 

19¿Chucoch mach wʌ'ic añob ti a tojlel cha'an mi' subob c mul, mi an chuqui mi' 

yʌlob tij contra? 

20Mi an c mul la' i subob jini wʌ' bʌ añob che' wa'alon ba' tsi' tempayob i bʌ jini 

año' bʌ i ye'tel. 

21Cojach jini t'an tsac subeyob che' ya' wa'alon ti' tojlelob: “Pʌybilon cha'an mic 

mel c bʌ wʌle ti la' tojlel, come mic ñop mi' cha' ch'ojyelob chʌmeño' bʌ”, cho'on 
jach tsac subeyob, che'en Pablo. 

22Che' bʌ tsi' yubi jini t'an Félix mach yomic i bʌc' mel jini Pablo, come subebilix 

i sujmlel i bijlel Dios. Tsi' yʌlʌ: Jinto che' mi' jubel tilel Lisias, jini ñuc bʌ i ye'tel, 
mi caj c melet, che'en. 

23Tsi' sube i yaj capitán soldadojob cha'an mi' cʌntan Pablo, pero mach mi' 

junyajlel ñup'. Tsi' sube uts'at mi' tilelob i pi'ʌlob Pablo cha'an mi' yʌq'ueñob 
chuqui yom. 

24Che' bʌ tsa' ñumi cha'p'ejl uxp'ejl q'uin tsa' tili Félix yic'ot i yijñam i c'aba' 

Drusila. Judía jini Drusila. Félix tsi' pʌyʌ tilel Pablo. Tsi' yubibe i t'an che' bʌ tsi' 
sube bajche' yom mi lac ñop Jesucristo. 

25Tsi' sube bajche' yom mi lac taj toj bʌ lac pusic'al yic'ot bajche' yom mi lac 

bajñel tic' lac pusic'al yic'ot bajche' mi caj i melonla Dios. Félix tsi' cha'le 
bʌq'uen. Tsi' sube: Cucux. Che' mic tajben i q'uiñilel, mi caj c cha' pʌyet tilel, 
che'en. 

26Félix tsi' lon ña'ta ja'el mi caj i yʌq'uentel taq'uin cha'an mi' yʌc' ti colel. Jini 

cha'an cabʌl tsi' pʌyʌ tilel. Tsi' cha'le t'an yic'ot. 

27Che' ñumenix cha'p'ejl jab tsa' ochi Porcio Festo ti' ye'tel Félix. Félix tsi' cʌyʌ 

Pablo ti mʌjquibʌl come yom q'uejlel ti uts'at cha'an judíojob. 

 Hechos 25 

Pablo ti' tojlel Festo 

1Tsa' caji i cha'len yumʌl Festo ti jini lum am bʌ ti' wenta. Che' bʌ tsa' ñumi 

uxp'ejl q'uin, tsa' loq'ui ti Cesarea. Tsa' letsi majlel ti Jerusalén. 

2Jini ñuc bʌ motomajob yic'ot jini ñuco' bʌ judíojob tsa' tiliyob ba'an Festo. Tsi' 

cha'leyob t'an ti' contra Pablo. Tsi' c'ajtibeyob wocol t'an 

3cha'an mi' mel bajche' yomob ti' contra Pablo. Tsi' cajtibeyob cha'an mi' yʌc' ti 

pʌjyel tilel ti Jerusalén. Tsi' ña'tayob i chijtan cha'an mi' tsʌnsañob ti bij. 

4Festo tsi' subeyob ya' woli' cʌntʌntel Pablo ti Cesarea. Mach jalic mi' majlel ya'i 

ja'el. 

5Tsi' yʌlʌ: Majqui jach wa'chocobil, la' jubic majlel quic'ot cha'an mi' sub i mul 

mi an chuqui jontol tsi' mele jini winic, che'en. 

6Ya'to tsa' jale yicot judíojob tic'ʌl mi waxʌcp'ejl o lujump'ejl q'uin. Ti wi'il tsa' jubi 

majlel ti Cesarea. Ti yijc'ʌlal che' buchul Festo ya' ti melobʌjʌl tsi' yʌc'ʌ mandar 
cha'an mi' pʌjyel tilel Pablo. 

7Che' bʌ tsa' c'oti Pablo, jini judíojob tsa' bʌ jubiyob tilel loq'uemo' bʌ ti Jerusalén 

tsa' wa'leyob ti' joytilel. Cabʌl tsi' jop'beyob ñuc bʌ i mul Pablo. Ma'anic tsa' mejli 
i tsictesañob ti isujm. 

8Pablo tsa' caji i coltan i bʌ. Tsi' yʌlʌ: Ma'anic chuqui tsac wis cha'le ti' contra i 

mandar judíojob, mi ti' contra jini Templo, mi ti' contra César, che'en. 

9Festo yom q'uejlel ti uts'at cha'an judíojob. Jini cha'an tsi' sube Pablo: ¿A wom 

ba letsel majlel ti Jerusalén cha'an mic melet ya'i? che'en. 

10Pablo tsi' yʌlʌ: Wa'alon ti melobʌjʌl i cha'an César ba' yom mic mel c bʌ. 

Ma'anic chuqui tsac cha'le ti' contra judíojob. Wen a wujil. 

11Mi xñusa mandaron, mi an chuqui tsac cha'le cha'an mi cʌjq'uel ti chʌmel, la' 

chʌmicon, pero mi mach isujmic chuqui woli' yʌlob tij contra, ma'anic majch mi 
mejlel i yʌc'on ti' c'ʌb. 

12La' c mel c bʌ ya' ba'an César, che'en Pablo. Festo tsi' pejca jini año' bʌ i 

ye'tel. Ti wi'il tsi' sube Pablo: Tsa'ix a c'ajtibeyon cha'an ma' mel a bʌ ba'an 
César. Ya' mi caj a majlel ba'an César, che'en Festo. 

Pablo ti' tojlel Agripa yic'ot Berenice 

13Che' ñumenix cha'p'ejl uxp'ejl q'uin, tsa' tili ti Cesarea jini rey Agripa yic'ot 

Berenice i yijñam cha'an mi' yʌq'ueñob i yutslel i t'an Festo. 

14Che' cabʌl q'uin tsa' jaleyob ya'i, Festo tsi' sube jini yumʌl bajche' woli' mel i 

bʌ Pablo. Tsi' sube: Wʌ'an juntiquil winic tsa' bʌ cʌle ti mʌjquibʌl ti' wenta Felix. 

15Che' ya' añon ti Jerusalén, jini ñuc bʌ motomajob yic'ot jini xñoxob año bʌ i 

ye'tel cha'an judíojob tsa' c'otiyob ba' añon. Tsi' c'ajtibeyoñob cha'an mi cʌq'uen 
i toj i mul. 

16Tsac subeyob ma'anic mi' to'ol ac'ob ti chʌmel winic jini romanojob. Ñaxan mi' 

tilelob i contrajob cha'an mi' subob i mul ya' ti' wut cha'an mi mejlel i coltan i bʌ 
che' an chuqui mi' subob ti' contra. 

17Che' temel tsa' tiliyob wʌ'i, mach jalic tsac teche meloñel. Ti yijc'ʌlal tsa' 

buchleyon ya' ti melobʌjʌl. Tsa cʌc'ʌ mandar cha'an mi' pʌjyel tilel jini winic. 

18Che' ya' añob i contrajob, mach che'ic tsi' subuyob i mul bajche' tsac lon ña'ta. 

19Jini jach tsi' contrajiyob Pablo cha'an chuqui woli' ñopob. Tsi' tajayob ti t'an 

juntiquil i c'aba' Jesús tsa' bʌ chʌmi. Pero Pablo mi' yʌl cha' cuxul. 

20Ma'anic tsac ña'ta bajche' yom mic mel jini winic. Jini cha'an tsaj c'ajtibe Pablo 

mi yom majlel ti Jerusalén cha'an ya' mi' mel i bʌ. 

21Che' bʌ tsi' c'ajtibeyon Pablo cha'an mi majlel i mel i bʌ ba'an Augusto, tsa 

cʌc'ʌ mandar cha'an mi' cʌntʌntel jinto mi mejlel c choc majlel ba'an César. Che' 
tsi' yʌlʌ Festo. 

22Agripa tsi' sube: Joñon ja'el com cubiben i t'an jini winic, che'en. Festo tsi' 

sube: Ijc'ʌl mi caj a wubin, che'en. 

23Ti yijc'ʌlal wen ch'ʌlbil tsa' tiliyob Agripa yic'ot Berenice. Tsa' ochiyob ba' mi' 

yubiñob t'an yic'ot jini año' bʌ ñuc bʌ i ye'tel yic'ot jini ñuco' bʌ winicob ti tejclum. 
Tsa' pʌjyi tilel Pablo cha'an ti' mandar Festo. 

24Festo tsi' yʌlʌ: Rey Agripa yic'ot pejtelel winicob tempʌbilob quic'ot lojon, wolix 

la' q'uel jini winic. Pejtelel judíojob tsi' wersa subeyoñob ti c'am bʌ t'an ya' ti 
Jerusalén yic'ot wʌ'i cha'an mach yomic che' chʌn cuxul. 

25Tsac ña'ta ma'anic chuqui tsi' cha'le cha'an mi' chʌmel. Che' bʌ tsi' bajñel 

ña'ta i mel i bʌ ba'an Augusto, tsac sube mi caj c choc majlel. 

26Pero ma'anic chuqui mi mejlel c ts'ijbuben jini c yum ti' contra Pablo. Jini 

cha'an tsac pʌyʌ tilel ti la' tojlel yic'ot ti a tojlel ja'el, rey Agripa, cha'an ma' 
subeñon chuqui mi mejlel c ts'ijbuben jini c yum, che' bʌ tsa'ix a c'ajti tac chuqui 
tsa' ujti. 

27Come mi cʌl mach yomic mic choc majlel xñujp'el mi ma'anic chuqui mi mejlel 

c sub ti' contra, che'en Festo. 

 Hechos 26 

Pablo tsi' cha'le t'an ti' tojlel Agripa 
(Hch. 8.1-3; 9.1-9; 22.6-11) 

1Agripa tsi' sube Pablo: Mi cʌc' c t'an cha'an ma' coltan a bʌ ti a t'an, che'en. 

Pablo tsi' pʌsʌ i c'ʌb. Tsa' caji ti t'an cha'an mi' coltan i bʌ. 

2Tsi' yʌlʌ: Rey Agripa, tijicña mi cubin, come wolic sub c bʌ wʌle ti a tojlel cha'an 

pejtelel chuqui tac tsi' subuyob judíojob tij contra. 

3Come wen a wujil bajche' mi' melob judíojob yic'ot pejtelel chuqui mi' yʌlob. 

Jini cha'an mij c'ajtibeñet a wocolic ubibeñon c t'an ti' yutslel a pusic'al. 

4Pejtelel jini judíojob yujilob chuqui tsac cha'le ya' tic lumal yic'ot ti Jerusalén, 

c'ʌlʌl che' ch'itoñon to. 

5Mi yomob, mi mejlel i subob come ña'tʌbil i cha'añob, fariseojon c'ʌlʌl ti wajali. 

Che' bajche' mi' wersa melob fariseojob, che'ʌch tsac mele ja'el. 

6Wolix c mel c bʌ cha'an tsa'ix c ñopbe i t'an Dios tsa' bʌ i sube c ñojte'el lojon. 

7Che'ʌch mi' ñopob ja'el jini lajchʌnmojt i p'olbal Israel mu' bʌ i ch'ujutesañob 

Dios ti jump'ejl i pusic'al ti q'uiñil yic'ot ti ac'ʌlel. Rey Agripa, che'ʌch wolic ñop 
ja'el. Jini cha'an jini judíojob woli' jop'beñoñob c mul. 

8¿Mu' ba la' lon ña'tan wocol mi' tech ch'ojyel jini chʌmeño' bʌ Dios? 

9Isujm, joñon tsac lon ña'ta j contrajin i c'aba' Jesús ch'oyol bʌ ti Nazaret. 

10Che'ʌch tsac mele ti Jerusalén. Tsac mʌcʌ ti ñujp'ibʌl cabʌl i cha'año' bʌ Dios 

che' bʌ tsac ch'ʌmʌ que'tel ti' tojlel jini ñuc bʌ motomajob. Che' bʌ tsa' 
tsʌnsʌntiyob tsa cʌc'ʌ c t'an ti' contrajob. 

11Cabʌl tsac bajbeyob ti pejtelel sinagoga. Tsac wersa xic'beyob cha'an mi' 

p'ajob Dios. Tsac wen mich'leyob. Tsac tic'layob c'ʌlʌl ti yan tac bʌ tejclum. 

12Che'ʌch wolic mel che' bʌ tsa' majliyon ti Damasco, che' chocbilon majlel 

cha'an jini ñuc bʌ motomajob. 

13Ti xinq'uiñil, c rey, tsaj q'uele i sʌclel c'ajc ti bij, ch'oyol bʌ ti panchan. Ñumen 

i sʌclel bajche' q'uin. Tsi' yʌc'ʌ i sʌclel tic joytilel yic'ot ti' joytilel jini tsa' bʌ i 
cha'leyob xʌmbal quic'ot. 

14Che' bʌ tsa' yajliyon lojon ti lum tic pejtelel lojon, tsa cubi t'an woli bʌ i 

pejcañon. Tsi' subeyon ti' t'an hebreojob: “Saulo, Saulo, ¿chucoch wola' 
tic'lañon? Wola' lʌlʌp tec' jini jay bʌ i ñi' te' cha'an ma' low a bʌ”, che'en. 

15Tsac sube: “¿Majquiyet, c Yum?” cho'on. Jini lac Yum tsi' yʌlʌ: “Joñon 

Jesúson, woli bʌ a tic'lan. 

16Ch'ojyen, wa'i', come tsa' tsictiyiyon ti a wut cha'an mic wa'chocoñet cha'an 

ma' melbeñon que'tel. Mi caj a wʌc' ti cʌjñel jini tsa' bʌ a q'uele yic'ot jini mu' bʌ 
caj a q'uel che' mic tsictiyel ti a wut. 

17Come mi caj j coltañet loq'uel ti' c'ʌb a pi'ʌlob yic'ot ti' c'ʌb gentilob. Ya' wolic 

choquet majlel wʌle 

18cha'an ma' cambeñob i wut, cha'an mi' sutq'uiñob i bʌ ti ic'yoch'an bʌ pañimil, 

cha'an mi' yajñelob ti' sʌclel pañimil. Mic choquet majlel cha'an mi' loq'uelob ti' 
p'ʌtʌlel Satanás, cha'an mi' yochelob ti' p'ʌtʌlel Dios, cha'an mi' ñusʌbentelob i 
mul che' mi' ñopoñob, cha'an i ten cha'añob jach jini mu' bʌ caj i yʌq'uentelob 
yic'ot jini sʌq'uesʌbilo' bʌ”. Che' tsi' subeyon Jesús. 

19Jini cha'an, mic subeñet, rey Agripa, ma'anic tsac ñusa jini tsa' bʌ pʌsbentiyon 

ch'oyol bʌ ti panchan. 

20Ñaxan tsac subeyob jini año' bʌ ti Damasco yic'ot ti Jerusalén yic'ot ti pejtelel 

Judea, yic'ot gentilob cha'an mi' cʌyob i mul cha'an mi' sutq'uiñob i bʌ cha'an 
mi' ñopob Dios. Tsac subeyob cha'an mi' cha'leñob chuqui wen, cha'an mi' 
tsictiyel tsa'ix i cʌyʌyob i mul. 

21Jini cha'an jini judíojob tsi' chucuyoñob ti Templo. Tsi' ñopo i tsʌnsañoñob. 

22Tsa' coltʌntiyon ti Dios. Jini cha'an c'ʌlʌ wʌle mic chʌn subeñob ch'och'oco' 

bʌ yic'ot ñuco' bʌ jini jach bʌ t'an tsa' bʌ i wʌn alʌyob x'alt'añob yic'ot Moisés, 
come tsa' ujti che' bajche' tsi' yʌlʌyob. 

23X'alt'añob yic'ot Moisés tsi' yʌlʌyob wersa mi caj i yubin wocol Cristo. Tsi' 

yʌlʌyob Cristo mi caj i ñaxan ch'ojyel loq'uel ba'an chʌmeño' bʌ, mi caj i 
subeñob israelob yic'ot gentilob i sujmlel i sʌclel pañimil. Che' tsi' yʌlʌ Pablo. 

24Che' woli to ti t'an Pablo, c'am tsi' cha'le t'an Festo. Tsi' yʌlʌ: Pablo, sojquem 

a jol. Wolix i sojquel a jol cha'an ti' q'uelol cabʌl jun, che'en. 

25Pablo tsi' yʌlʌ: Mach sojquemic c jol, weñet bʌ Festo. Mic cha'len t'an ti isujm 

yic'ot ti toj. 

26Come jini rey yujil pejtelel jini. Ma'anic mic bʌc'ñan c sub c bʌ ti' tojlel ja'el. 

Come mi cʌl yujil pejtelel chuqui tsa' ujti, come mach muculic tsa' ujti. 

27Rey Agripa, ¿mu' ba a ñopben i t'an x'alt'añob? Cujil ma' ñop, che'en Pablo. 

28Agripa tsi' sube Pablo: Colel ma' wʌq'ueñon c ñop Cristo, che'en. 

29Pablo tsi' yʌlʌ: Uts'at mi ti junyajlel ma' ñop che' bajche'on. Mach cojic jach 

jatet, pero pejtelel mu' bʌ i yubiñob c t'an wʌle. Uts'at mi lajaletla quic'ot pero 
mach ti cadenajic, che'en Pablo. 

30Che' bʌ tsa' ujti ti t'an Pablo, tsa' ch'ojyi jini rey yic'ot jini gobernador yic'ot 

Berenice yic'ot yaño' bʌ ya' bʌ buchulob. 

31Che' bʌ tsi' tʌts'ʌyob i bʌ, tsi' pejcayob i bʌ. Tsi' yʌlʌyob: Ma'anic chuqui tsi' 

cha'le jini winic cha'an mi' chʌmel mi cha'an mi' ñujp'el, che'ob. 

32Agripa tsi' sube Festo: Machic tsi' c'ajti i mel i bʌ ba'an César, tsa' mejli ti colel 

jini winic, che'en. 

 Hechos 27 

Tsi' pʌyʌyob majlel Pablo ti Roma 

1Che' bʌ tsi' ña'tayob wersa mic majlel lojon ti barco ti Italia, jini año' bʌ i ye'tel 

tsi' yʌc'ʌyob Pablo yic'ot yaño' bʌ xñujp'elob ti' c'ʌb i yaj capitán soldadojob i 
c'aba' Julio, i winic Augusto. 

2Tsa' ochiyon lojon ti barco ch'oyol bʌ ti Adramitio woli bʌ i majlel ti tejclum tac 

am bʌ ti' ti' ñajb ya' ti Asia. Tsa' ochiyon lojon quic'ot Aristarco jini ch'oyol bʌ ti 
Tesalónica ya' ti Macedonia. Tsa' majliyon lojon. 

3Ti yijc'ʌlal tsa' c'otiyon lojon ti Sidón. Uts'at chuqui tsi' melbe Pablo jini Julio. 

Tsi' yʌc'ʌ i t'an cha'an mi' majlel ti jula' ba'an i cʌñʌyo' bʌ, cha'an mi' poj jijlel 
yic'otob. 

4Che' bʌ tsa' loq'uiyon lojon ya'i, tsa' majliyon lojon lʌc'ʌl ti Chipre ba' ma'anic 

cabʌl ic', come jini ic' yom i cha' chocon lojon sujtel. 

5Che' bʌ tsa' ñumiyon lojon ti colem ñajb ba'an Cilicia yic'ot Panfilia, tsa' c'otiyon 

ti Mira, jini tejclum ti Licia. 

6Ya'i i yaj capitán soldadojob tsi' taja jump'ejl barco ch'oyol bʌ ti Alejandría woli 

bʌ i majlel ti Italia. Tsi' yotsayon lojon. 

7Cabʌl q'uin c'unte' jach tsac xʌñʌ lojon majlel. Wocol tsa' c'otiyon lojon ya' ti 

Gnido. Jini ic' yom i cha' chocon lojon sujtel. Jini cha'an tsa' majliyon lojon ya' ti 
Creta lʌc'ʌl ti Salmón ba' ma'anic cabʌl ic'. 

8Wocol jach tsaj c'unte' xʌñʌ lojon majlel ya' ti' t'ejl Creta. Tsa' c'otiyon lojon ti 

tejclum i c'aba' Wen Bʌ i Jijlib Barco lʌc'ʌl ti jini tejclum i c'aba' Lasea. 

9Tsa' sajti cabʌl q'uin. Bʌbʌq'uen mi lac chʌn cha'len xʌmbal ti barco, come 

ñumenix i q'uiñilel ch'ajb. Jini cha'an Pablo tsi' tiq'uiyob. 

10Tsi' subeyob: Winicob, mic ña'tan che' mi lac majlel ti barco mi caj lac taj cabʌl 

wocol. Cabʌl mi caj i jilel lac chubʌ'an, mach cojic jach jini barco yic'ot i cuch 
pero joñonla ja'el, che'en. 

11Jini i yaj capitán soldadojob ma'anic tsi' jac'be i t'an Pablo. Tsi' jac'be i t'an jini 

xtoj'esa barco yic'ot i yum jini barco. 

12Mach abi wenic i jijlib barco ya' ba' añob. Wocol abi mi' ñusañob i yorajlel 

tsʌñal ya'i. Jini cha'an ñumen cabʌlob jini yomo' bʌ loq'uel ya' ba' jijlemob. 
Yomob c'otel c'ʌlʌl ti Fenice ba' uts'at i jijlib barco cha'an ya'i mi' ñusañob i 
yorajlel tsʌñal mi tsa' mejliyob. Jini Fenice jump'ejl tejclum ya' ti Creta am bʌ ti' 
tojel nordeste yic'ot ti' tojel sudeste. 

Tsa' tejchi p'ʌtʌl bʌ ic' ya' ti ñajb 

13Che' bʌ tsa' tejchi c'unte' bʌ ic' ch'oyol bʌ ti sur, tsi' lon ña'tayob uts'at mi' 

majlelob. Tsi' letsʌbeyob i pislel barco. Tsa' cajiyob ti xʌmbal majlel lʌc'ʌl ti' ti' 
ñajb ya' ti Creta. 

14Mach jalic tsa' tejchi wen p'ʌtʌl bʌ ñuqui ic' i c'aba' Euroclidón. 

15Tsi' jats'ʌ jini barco. Ma'anic tsa' mejli ti xʌmbal jini barco cha'an ic'. Tsaj cʌyʌ 

lojon c toj'esan majlel barco. Tsi' wersa chocoyon lojon majlel jini ic'. 

16Che' bʌ tsa' c'otiyon lojon ba' ma'anic cabʌl ic' lʌc'ʌl ti' t'ejl ch'o'ch'oc bʌ lum 

joyol bʌ ti ja' i c'aba' Clauda, wocol tsa' mejli j cʌch lojon jini ch'o'ch'oc bʌ barco. 

17Tsa' ujti i ch'uyob jini ch'o'ch'oc bʌ barco, tsi' bʌn cʌchʌyob jini colem barco. 

Tsi' bʌc'ñayob i cujob i bʌ ti bulul bʌ lum i c'aba' Sirte am bʌ ti' mal ñajb. Tsi' 
ju'sʌbeyob i pislel barco. Tsa' wersa chojquiyob sujtel cha'an ic'. 

18C'ax cabʌl tsi' jats'ʌ barco jini ñuqui ic'. Ti yijc'ʌlal tsa' caji i sejb'esañob barco. 

19Ti' yuxp'ejlel q'uin tsac bajñel choco lojon loq'uel i bʌl jini barco. 

20Cabʌl q'uin ma'anic tsiquil mi q'uin mi ec'. C'ax p'ʌtʌl to jini ic'. Tsac ña'ta lojon 

ma'anic mi caj c chʌn colel lojon. 

21Cabʌl q'uin ma'anic tsaj c'uxu lojon waj. Jini cha'an Pablo tsa' wa'le ti yojlil ba' 

añob. Tsi' yʌlʌ: Winicob, uts'at tsa'ic la' jac'beyon c t'an. Uts'at machic tsa' 
loq'uiyetla ti Creta. Che' jini ma'anic tsa' sajti la' chubʌ'an. Ma'anic tsa' la' wubi 
wocol. 

22Wʌle mic wen subeñetla, tijicñesan la' pusic'al come ma'anic majch mi caj i 

chʌmel mi juntiquileticla. Cojach mi caj i jilel jini barco. 

23Come sajmʌl ti ac'ʌlel tsa' wa'le i yángel Dios ba' añon. I cha'añon jini Dios. 

Mic cha'liben i ye'tel. 

24Tsi' yʌlʌ: “Mach ma' cha'len bʌq'uen Pablo. Wersa mi caj a wa'tʌl ti' tojlel 

César. Awilan, Dios tsa'ix i yʌq'ueyet pejtelel woliyo' bʌ ti xʌmbal a wic'ot che' 
bajche' tsa' c'ajtibe”, che'en. 

25Jini cha'an, winicob, tijicñesan la' pusic'al come mic ñop mi caj i yujtel che' 

bajche' tsi' subeyon Dios. 

26Wersa mi caj lac chojquel majlel ti jump'ejl lum joyol bʌ ti ja'. Che' tsi' yʌlʌ 

Pablo. 

27Che' ti' chʌnlujump'ejlel (14) ac'ʌlel che' bʌ tsa' ñijcʌntiyon lojon majlel ti colem 

ñajb i c'aba' Adriático, ti ojlil ac'ʌlel tsi' ña'tayob jini x'e'telob ti barco lʌc'ʌlix añon 
lojon ti' ti' ñajb. 

28Tsi' p'isiyob i tamlel ja'. An junc'al ti jajl. Ti yambʌ jumuc' tsi' cha' p'isiyob. An 

jax jo'lujunjajl. 

29Tsi' cha'leyob bʌq'uen ame mi' cuj i bʌ barco ti xajlel tac am bʌ ti' mal ja'. Tsi' 

chocoyob ti ja' chʌmp'ejl i cʌlib barco ti' yebal barco. Wocol tsi' ñusayob ac'ʌlel. 

30Jini x'e'telob ti barco tsi' ñopoyob puts'el majlel yic'ot ch'o'ch'oc bʌ barco. Tsi' 

ju'sayob ti colem ñajb. Tsi' meleyob che' bajche' mi yomob i choc jubel i cʌlib 
barco ya' ti' ñi'. 

31Pablo tsi' sube i yaj capitán soldadojob yic'ot pejtelel soldadojob: Mi ma'anic 

mi' yajñelob ti' mal barco jini x'e'telob, ma'anic mi mejlel la' colel jatetla, che'en. 

32Jini cha'an jini soldadojob tsi' tsepbeyob i lazojlel jini ch'o'ch'oc bʌ barco 

cha'an mi' yʌc' ti sajtel. 

33Che' bʌ wolix i sʌc'an, Pablo tsi' subeyob cha'an mi' c'uxob i bʌl i ñʌc' ti 

pejtelelob. Tsi' yʌlʌ: I lajchʌmp'ejlelix q'uin woli la' ñusan wocol. Woliyetla ti 
ch'ajb. Ma'anic chuqui tsa' la' c'uxu. 

34Jini cha'an mic subeñetla ti wocol t'an yom mi la' cha'len we'el cha'an mi la' 

p'ʌt'an. Ma'anic mi caj i sajtel mi junt'ujmic i tsutsel la' jol mi ti juntiquileticla, 
che'en Pablo. 

35Che' bʌ tsa' ujti i sub jini t'an, tsi' ch'ʌmʌ waj. Tsi' sube Dios wocolix i yʌlʌ ti' 

tojlel pejtelel winicob. Tsi' xet'e. Tsa' caji i c'ux. 

36Tsa' ñuc'ayob i pusic'al ti pejtelelob. Tsa' cajiyob ti we'el ja'el. 

37Añon lojon lujunc'al yic'ot wʌclujuntiquil i chʌnc'al (276) ti' mal barco. 

38Che' ñajobix tsi' sejb'esayob jini barco. Tsi' chocoyob ochel c'uxbil bʌ i wut 

jam ti colem ñajb. 

Tsa' jejmi barco 

39Che' bʌ tsa' sʌc'a ma'anic tsi' cʌñʌyob jini lum. Tsi' q'ueleyob junxʌjc' ñajb ba' 

tsa' ochi ti lum. Ya' yomob i ñijcan majlel barco ti' ti' i xʌc' ñajb, mi tsa' mejliyob. 

40Jini cha'an tsi' tsepbeyob i lazojlel i cʌlib tac barco. Ya' tsi' cʌyʌyob ti colem 

ñajb. Tsi' jitiyob lazo tsa' bʌ i chucu i toj'esʌjib barco. Tsi' letsayob i pislel i ñi' 
barco cha'an mi' chuc ic'. Tsi' ñopoyob majlel ti' ti' ñajb. 

41Tsa' tiliyob ba' t'oxbil jini ñajb cha'an bulul bʌ lum. Ya' tsa' cʌle ba' jay jini ja'. 

Tsa' ts'ʌjpi i ñi' barco ti lum. Ma'anic tsa' mejli i ñijcañob. I yit jini barco tsa' caji 
ti xujlel cha'an cabʌl tsi' jats'ʌ ja'. 

42Jini soldadojob yomob i tsʌnsan xñujp'elob cha'an ma'anic mi' puts'elob ti 

ñuxijel. 

43I yaj capitán soldadojob tsi' tiq'uiyob come yom i coltan Pablo. Tsi' subeyob 

cha'an mi' chocob ochel i bʌ che' bajche' jaytiquil yujilo' bʌ ñuxijel cha'an mi' 
c'otelob ñaxan ti lum. 

44Jini tsa' bʌ cʌleyob tsi' c'ʌñʌyob tabla, ojlil tsi' c'ʌñʌyob i xujt'il tac jini barco. 

Che' jini, uts'at tsa' c'otiyob ti lum ti pejtelelob. 

 Hechos 28 

Pablo ya' ti lum i c'aba' Malta joyol bʌ ti ja' 

1Che' uts'at tsa' c'otiyon lojon ti' ti' ñajb, tsac ña'ta lojon Malta i c'aba' jini lum 

joyol bʌ ti ja'.  

2Jini chumulo' bʌ ya'i tsi' wen p'untayon lojon. Tsi' xiq'uiyob c'ajc. Tsi' pʌyʌyon 

lojon ochel tic pejtelel lojon cha'an woli to ja'al. Tsʌwan jax pañimil.  

3Pablo tsi' tempa junsejt si'. Che' bʌ tsi' yotsa ti c'ajc, tsa' loq'ui tsunte'chan 

cha'an i ticwʌlel c'ajc. Tsa' ts'uyle ti' c'ʌb Pablo.  

4Jini chumulo' bʌ ya'i che' bʌ tsi' q'ueleyob ts'uyul lucum ti' c'ʌb, tsi' subeyob i 

bʌ: Isujm, stsʌnsa jini winic. Anquese uts'at tsa' loq'ui ti ja', wʌle mux caj i 
chʌmel cha'an i mul, che'ob.  

5Pablo tsi' pajq'ui ochel ti c'ajc jini tsunte'chan. Ma'anic chuqui tsi' tumbe.  

6Tsi' ña'tayob jini winicob mux i sijt'el o mux i bʌc' wa'al chʌmel. Che' jal tsi' 

pijtayob tsa' caji i q'uelob ma'anic chuqui tsi' tumbe. Tsi' q'uextayob i pusic'al. 
Tsa' caj i yʌlob jiñʌch juntiquil dios. 

7An juntiquil i c'aba' Publio am bʌ i ye'tel ti jini lum joyol bʌ ti ja'. Lʌc'ʌl jach an i 

lum. Tsi' pʌyʌyon lojon ochel ti' yotot. Uxp'ejl q'uin tsi' we'sayon lojon ti' yuts'atlel 
i pusic'al.  

8Ñolol i tat ti' wʌyib, woli ti c'ajc yic'ot ta'. Tsa' majli Pablo i q'uel. Che' bʌ tsi' 

pejca Dios, tsi' yʌc'ʌ i c'ʌb ti' jol. Tsi' lajmesa.  

9Che' cʌmbil chuqui tsa' ujti, tsa' tiliyob ja'el yaño' bʌ xc'amʌjelob loq'uemo' bʌ 

ti pejtelel jini lum joyol bʌ ti ja'. Tsa' lajmesʌntiyob.  

10Tsi' yʌq'ueyoñob cabʌl c majtan lojon. Che' bʌ tsa' cha' majliyon lojon, tsi' 

yotsʌbeyon lojon ti barco chuqui tac yom c cha'an lojon. 

Tsa' c'oti Pablo ti Roma 

11Che' ñumenix uxp'ejl uw, tsa' majliyon lojon ti barco ch'oyol bʌ ti Alejandría. 

Ya jach tsi' ñusa i yorajlel tsʌñal ti jini lum joyol bʌ ti ja'. An i yejtal jini Cástor 
yic'ot Pólux bombil ti' pat jini barco.  

12Che' bʌ tsa' c'otiyon lojon ti Siracusa, ya' tsa' jaleyon lojon uxp'ejl q'uin.  

13Che' bʌ tsa' loq'uiyon lojon ya'i, tsac cha'le lojon joyocña bʌ xʌmbal c'ʌlʌl ti 

Regio. Ñumenix jump'ejl q'uin, tsa' tejchi ic' loq'uem bʌ ti sur. Ti' cha'p'ejlel q'uin 
tsa' c'otiyon lojon ti Puteoli.  

14Ya'i tsac taja lojon hermanojob. Tsi' c'ajtibeyon lojon cha'an mij cʌytʌl lojon 

yic'otob wucp'ejl q'uin. Ti wi'il tsa' c'otiyon lojon ti Roma.  

15Che' bʌ tsi' yubiyob ya' ti Roma c'otemonix lojon, jini hermanojob tsa' tiliyob i 

tajon lojon ya' ba'an choñoñibʌl tac ti Apio. Yaño' bʌ tsi' tajayon lojon ya' ti Tres 
Tabernas. Tsa' ñuc'a i pusic'al Pablo che' bʌ tsi' q'ueleyob. Tsi' sube Dios 
wocolix i yʌlʌ.  

16Che' bʌ tsa' c'otiyon lojon ti Roma tsa' aq'uenti permiso Pablo cha'an mi' 

chumtʌl ti' bajñel otot yic'ot jini soldado tsa' bʌ i cʌnta. 

Pablo tsi' subu i t'an Dios ya' ti Roma 

17Che' ñumenix uxp'ejl q'uin, Pablo tsi' pʌyʌ tilel jini ñuco' bʌ judíojob. Che' bʌ 

tsi' tempayob i bʌ, Pablo tsi' subeyob: Winicob c pi'ʌlob, ma'anic chuqui tsac 
cha'le ti' contra lac pi'ʌlob. Ma'anic tsaj contraji i t'an lac ñojte'el, pero tsa' 
ajq'uiyon ti' c'ʌb romanojob tsa' bʌ i ñup'uyoñob ya' ti Jerusalén.  

18Che' bʌ tsi' meleyoñob yomob i yʌc'on ti colel, come ma'anic c mul cha'an mic 

chʌmel.  

19Jini judíojob tsi' wersa subeyob cha'an ma'anic mi' yʌc'on ti colel. Jini cha'an 

tsac wersa c'ajti c mel c bʌ ba'an César anquese ma'anic chuqui mic sub ti' 
contra c pi'ʌlob tic lumal.  

20Jini cha'an tsac pʌyʌyetla tilel cha'an mij q'ueletla, cha'an mic pejcanetla, 

come cʌchʌlon ti cadena cha'an wolic ñop jini mu' bʌ i ñopob winicob x'ixicob ti 
Israel, che'en Pablo. 

21Jini judíojob tsi' subeyob: Jini año' bʌ ti Judea ma'anic tsi' chocbeyoñob tilel 

jun cha'an mi' subob a mul. Ma'anic tsi' subuyob a mul mi juntiquilic lac pi'ʌlob 
tsa' bʌ juliyob. Ma'anic chuqui tsi' yʌlʌyob ti a contra.  

22Com cubin lojon chuqui wola' ñop, come cujil lojon ti pejtelel lum woli' 

contrajintelob jini mu' bʌ i ñopob che' bajche' jatet. Che' tsi' yʌlʌyob judíojob. 

23Jini judíojob tsi' wʌn ña'tayob baqui ora mi' caj i cha' tilelob. Cabʌl tsa' c'otiyob 

ya' ba' chumul. Pablo tsi' wen subeyob jini wen t'an cha'an i yumʌntel Dios. 
C'ʌlʌl ti sʌc'ajel c'ʌlʌl ti ic'ajel tsi' wen tsictesʌbeyob i sujmlel Jesús che' bajche' 
ts'ijbubil ti' mandar Moisés yic'ot ti' jun jini x'alt'añob.  

24Ojlil tsi' ñopoyob chuqui tsi' subeyob. Ojlil ma'anic tsi' ñopoyob.  

25Tsi' t'oxoyob i bʌ ti t'an. Che' bʌ tsa' majliyob, Pablo tsi' subeyob: Isujm chuqui 

tsi' yʌlʌ jini Ch'ujul bʌ Espíritu che' bʌ tsi' c'ʌmbe i yej jini x'alt'an Isaías che' bʌ 
tsi' pejca lac ñojte'el.  

26Tsi' yʌlʌ: “Cucu ba'an jini winicob x'ixicob. Subeñob: Mi caj la' wubin t'an, 

ma'anic mi caj la' ch'ʌmben isujm. Mi caj la' q'uel, pero ma'anic mi caj i c'otel la' 
wut.  

27Come tsa' ochi ti tonto i pusic'al jini winicob x'ixicob. Mach yomobic i yubiñob. 

Tsi' muts'uyob i wut, ame i q'uelob ti' wut, ame i yubiñob ti' chiquin, ame i 
ch'ʌmbeñob isujm ti' pusic'al, ame i cha' sutq'uiñob i bʌ cha'an mic lajmesañob”, 
che'en. 

28Ña'tanla, che' jini, wolix i sujbel ba'an gentilob laj coltʌntel ch'oyol bʌ ti Dios. 

Jini gentilob mi caj i ñich'tañob, che'en Pablo.  

29Che' bʌ tsa' ujti ti t'an, tsa' majliyob judíojob. Tsi' contrajiyob i bʌ ti cabʌl t'an.  

30Cha'p'ejl jab tsa' ajni Pablo ti' yotot tsa' bʌ i majña. Tsi' pʌyʌ ochel pejtelel tsa' 

bʌ tiliyob.  

31Tsi' subu i sujmlel cha'an i yumʌntel Dios. Ti ch'ejlel i pusic'al tsi' cʌntesayob 

i sujmlel lac Yum Jesucristo. Ma'anic majch tsi' tiq'ui. 

Romanos 

Romanos 1 

Jun cha'an jini año' bʌ ti Roma 

1Pablojon i winicon Cristo Jesús. Pʌybilon cha'an mic majlel ti subt'an. Dios tsi' 

yʌq'ueyon que'tel ti' t'an. 

2Jiñʌch jini wen t'an tsa' bʌ i wʌn subu Dios ti ch'ujul bʌ i Ts'ijbujel, ts'ijbubil bʌ 

i cha'an x'alt'añob. 

3Jiñʌch jini wen t'an mu' bʌ i tsictesan i Yalobil Dios tsa' bʌ i yila pañimil tilem 

bʌ ti' p'olbal David. 

4Tsa' wen tsictiyi i Yalobilʌch Dios ti' p'ʌtʌlel yic'ot ti' yEspíritu Dios che' bʌ tsa' 

tejchi loq'uel ba'an chʌmeño' bʌ lac Yum Jesucristo. 

5Tsi' yʌq'ueyon lojon i yutslel i pusic'al che' bʌ tsi' pʌyʌyon lojon ti apóstol ti' 

tojlel winicob x'ixicob ti pejtelel pañimil cha'an mi' ñopob Jesucristo, cha'an mi' 
jac'beñob i t'an. 

6Jatetla ja'el pʌybiletla i cha'an Jesucristo lajal bajche' yaño' bʌ. I cha'añetla. 

7Wolic ts'ijbubeñetla jini jun pejteletla añet bʌ la ti Roma. C'uxbibiletla i cha'an 

Dios tsa' bʌ i pʌyʌyetla cha'an mi la' wochel ti ch'ujul. La' i yʌq'ueñetla Dios 
yic'ot lac Yum Jesucristo i yutslel yic'ot i ñʌch'tilel i pusic'al. 

Pablo yom majlel ti Roma 

8Ñaxan mic suben Dios wocolix i yʌlʌ ti Jesucristo cha'an pejteletla, come woli 

ti ajlel ti pejtelel pañimil bajche' tsa' la' ñopo Cristo. 

9Yujil Dios wolic chʌn ña'tañetla ti pejtelel ora che' mic pejcan. Mic melben i 

ye'tel Dios ti pejtelel c pusic'al ti jini wen t'an mu' bʌ i tsictesan i Yalobil Dios. 

10Anix ora wolij c'ajtiben Dios j coltʌntel cha'an mic majlel ba' añetla mi che' yom 

Dios. 

11Com j q'ueletla cha'an mi cʌq'ueñetla la' cʌn la' majtan ch'oyol bʌ ti Espíritu, 

cha'an mi la' xuc'chocontel. 

12Com j q'ueletla cha'an mi lac tem ñuq'uesʌben lac bʌ lac pusic'al, come ti 

jump'ejl lac pusic'al woli lac ñop. 

13Come yom mi la' ña'tan, hermanojob, anix ora wolic ña'tan tilel ba' añetla. 

C'ʌlʌl wʌle an chuqui tsi' mʌctayon. Com tilel cha'an mi' p'ojlel xñopt'añob ti la' 
tojlel che' bajche' ti' tojlel yaño' bʌ gentilob. 

14Come an tic wenta jini wen t'an cha'an mic subeñob griegojob yic'ot mach bʌ 

griegojobic, jini cʌntesʌbilo' bʌ yic'ot jini mach bʌ cʌntesʌbilobic. 

15Jini cha'an ti pejtelel c pusic'al comix c subeñetla jini wen t'an añet bʌ la ti 

Roma. 

16Ma'anic mic cha'len quisin cha'an jini wen t'an, come jiñʌch i p'ʌtʌlel Dios 

cha'an mi' coltan pejtelel mu' bʌ i ñopob, ñaxan jini israelob, wi'il jini griegojob. 

17Ti jini wen t'an mi' tsictiyel toj bʌ i pusic'al Dios mu' bʌ i yʌq'ueñonla che' mi 

lac ñop, cha'an chʌn xuc'ul mi lac ñop che' bajche' ts'ijbubil: “Jini mu' bʌ i q'uejlel 
ti toj cha'an tsi' ñopo Dios chʌn cuxul mi caj i yajñel come xuc'ul Dios”. 

Woli' tsictiyel i mich'ajel Dios ti' contra winicob 

18Come woli' tsictiyel i mich'ajel Dios ya' ti panchan. Woli' jubel ti' contra pejtelel 

i jontolil yic'ot i mul winicob x'ixicob, mu' bʌ i mʌctañob i sujmlel yic'ot i jontolil. 

19Come mi mejlel i cʌñob chuqui tac pʌsbebilob ti Dios ila ti pañimil, come Dios 

tsi' tsictesʌbeyob. 

20C'ʌlʌl ti' tejchibal pañimil tsiquil añʌch Dios, come tsiquil i melbal. Anquese 

ma'anic mi laj q'uel ti lac wut, tsiquil i p'ʌtʌlel yic'ot i ña'tibal mach bʌ anic mi' 
jilel. Jini cha'an bʌjobʌch i bʌ che' ma'anic mi' ñopob. 

21Anquese tsi' cʌñʌyob Dios, ma'anic tsi' ch'ujutesayob. Ma'anic tsi' subeyob 

wocolix i yʌlʌ. Tsa' lon tejchi i bajñel ña'tʌbal. Utsilix tsa' p'ojli tonto bʌ i pusic'al. 

22Che' bʌ tsi' lon ña'tayob cabʌlʌch i pusic'al tsa' ochiyob ti tonto. 

23Tsi' cʌyʌyob jini ñuc bʌ Dios mach bʌ yujilic jilel. Tsi' diosiyob i yejtal winic mu' 

bʌ i jilel, yic'ot i yejtal te'lemut, yic'ot i yejtal jini cotol bʌ, yic'ot i yejtal jini jʌlʌcña 
bʌ. 

24Jini cha'an Dios tsi' cʌyʌyob ti' ts'i'lel, come wo'atax i pusic'alob ti mulil. 

Quisintic jax bajche' tsi' c'ʌñʌyob i bʌc'tal. 

25Tsi' cʌyʌyob i sujmlel Dios cha'an mi' ñopob lot. Tsi' ch'ujutesayob jini melbil 

tac bʌ. Tsi' melbeyob i q'uiñilel. Ma'anic tsi' ch'ujutesayob Dios tsa' bʌ i mele 
pejtelel chuqui tac an, jini yom bʌ mi lac sub ti ñuc ti pejtelel ora. Amén. 

26Jini cha'an Dios tsi' cʌyʌyob come woli' melob quisintic jax bʌ i colosojlel i 

pusic'al. Come jini x'ixicob i cha'año' bʌ tsi' cʌyʌyob i c'ʌjñibal winicob. Tsi' laj 
bʌ pi'leyob i bʌ. 

27Che' ja'el winicob tsi' cʌyʌyob i c'ʌjñibal x'ixicob. Tsi' wʌlʌc pi'leyob i bʌ. Wo'ob 

jax ti' ts'i'lel. Quisintic jax bajche' tsi' meleyob laj bʌ winicob. Tsa' aq'uentiyob i 
tojol i mul che' bajche' an i jontolil. 

28Mach yomobic i wis ña'tan Dios. Jini cha'an Dios tsi' cʌyʌyob cha'an mi' 

ña'tañob chuqui tac bibi' yic'ot cha'an mi' cha'leñob chuqui tac mach wenic. 

29But'ulob ti jujunchajp jontolil, yic'ot i ts'i'lel, yic'ot i mulʌntel chubʌ'añʌl, yic'ot 

ts'a'leya. But'ulob i pusic'al ti' tsʌytsʌyñʌyel cha'an i wenlel i pi'ʌlob, yic'ot 
tsʌnsa, yic'ot leto, yic'ot lotiya, yic'ot a'leya, yic'ot u'yaj t'an. 

30Mi' cha'leñob wulwul t'an yic'ot jop't'an. Mi' ts'a'leñob Dios. Mi' p'ajob i pi'ʌlob. 

C'ax ñuc mi' p'isob i bʌ. Mi' ña'tañob i melob jontolil. Mi' ñusʌbeñob i t'an i tat i 
ña'. 

31Tontojob, mach xuc'ulobic i pusic'al. Mach yujilobic c'uxbiya, mi p'untaya, mi 

ts'ita'ic. 

32Anquese ña'tʌbil i cha'añob tsa'ix i yʌc'ʌ mandar Dios cha'an mi' chʌmel jini 

mu' bʌ i mel bajche' jini, mi' chʌn melob. Mi' c'uxbiñob ja'el jini mu' bʌ i melob 
jontolil lajal bajche'ob. 

 Romanos 2 

Dios mi' cha'len meloñel ti toj 

1Jini cha'an mi wola' q'uel ti xmulil a pi'ʌlob, an a mul come mach a wentajic 

cha'an ma' melob. Come majqui jach mi' sub i mul i pi'ʌlob woli' bajñel tsictesan 
i mul, come lajalʌch i mul yic'ot. 

2La cujil Dios mi' cha'len meloñel ti toj ti' contra jini mu' bʌ i cha'leñob mulil. 

3Jatet mu' bʌ a sub i mul a pi'ʌlob che' lajal wola' cha'len mulil, ¿mu' ba a lon 

ña'tan mi caj a loq'uel ti uts'at che' mi' melet Dios? 

4¿Mu' ba a lon ñusʌben on bʌ i yutslel i pusic'al Dios? ¿Mu' ba a lon ñusan che' 

jal woli' cuchbeñet a mul ti' yutslel i pusic'al? ¿Mach ba a wujilic, Dios mi' 
pʌsbeñet i yutslel i pusic'al cha'an ma' cʌy a mul? 

5Tsʌtsatax a pusic'al. Ma'anic ma' cʌy a mul. Che' jini wola' wʌc' ti tempʌyel i 

mich'ajel Dios cha'an i q'uiñilel mich'ajel che' mi' caj ti tsictiyel bajche' mi' cha'len 
meloñel Dios ti toj. 

6Dios mi caj i yʌq'ueñob i chobejtʌbal che' bajche' an i melbal ti jujuntiquil. 

7Jini mu' bʌ i chʌn cha'leñob chuqui uts'at cha'an yomob i ñuclel yic'ot i 

c'uxbintel yic'ot i cuxtʌlel mach bʌ anic mi' jilel, mi caj i yʌq'uentelob i cuxtʌlel 
mach bʌ anic mi' jilel. 

8Pero jini mu' bʌ i melob che' bajche' yom i bajñel pusic'al mach bʌ anic mi' 

ñopob chuqui isujm, jini mu' bʌ i cha'leñob jontolil, mi caj i tajbeñob i mich'ajel 
Dios. Dios mi caj i yʌ'leñob. 

9Mi caj i tajob cabʌl wocol yic'ot tsic pusic'al pejtel mu' bʌ i cha'leñob jontolil, 

ñaxan jini israelob, ti wi'il jini griegojob. 

10Mi caj i taj i ñuclel yic'ot i c'uxbintel yic'ot i ñʌch'tilel i pusic'al jini mu' bʌ i 

cha'len chuqui uts'at, ñaxan jini israelob, ti wi'il jini griegojob. 

11Come Dios mach jelchojquic jach mi' c'uxbin winicob x'ixicob. 

12Jini mach bʌ anic tsi' yubiyob mandar mi caj i jilelob cha'an i mul. Ma'anic mi 

caj i c'ʌn mandar Dios cha'an mi' melob. Pero jini tsa' bʌ i yubiyob mandar, tsa' 
bʌ i ñusayob, Dios mi caj i c'ʌn jini mandar cha'an mi' melob. 

13Come mach tojobic ti' wut Dios jini mu' bʌ i lon ubiñob mandar, cojach jini mu' 

bʌ i jac'ob jini mandar mi' ch'ʌjmelob ti' wenta. 

14Come jini gentilob mach bʌ anic i cha'añob jini ts'ijbubil bʌ mandar, an i 

cha'añob i mandar Dios ti' pusic'al che' mi' bajñel melob che' bajche' ts'ijbubil, 
anquese mach i cʌñʌyobic jini ts'ijbubil bʌ. 

15Mi' tsictesañob jini mandar ts'ijbubil bʌ ti' pusic'alob. Mi' bajñel ña'tañob ti' 

pusic'al mi toj woli' melob o mi mach tojic. 

16Ti' q'uiñilel meloñel, Dios mi caj i c'ʌn Jesucristo cha'an mi' mel winicob 

x'ixicob cha'an jini mucul tac bʌ tsa' bʌ i meleyob che' bajche' mi' yʌl jini wen 
t'an mu' bʌ c sub. 

Israelob mu' bʌ i ñopob jini ts'ijbubil bʌ mandar 

17Jatet israelet bʌ ma' ñop jini ts'ijbubil bʌ mandar. Ñuc ma' lon q'uel a bʌ cha'an 

wola' ñop Dios. 

18Cʌmbil a cha'an chuqui yom Dios. Ma' ña'tan chuqui wen uts'at, come 

cʌntesʌbilet ti jini mandar. 

19Ma' lon ña'tan xtoj'esayajet cha'an xpots'ob. Ma' lon ña'tan i sʌclelet pañimil 

cha'an jini año' bʌ ti ac'ʌlel. 

20Ma' lon ña'tan maestrojet cha'an jini tontojob, xcʌntesajet cha'an alobob. Ma' 

lon ña'tan cabʌlʌch a ña'tʌbal ti jini mandar yic'ot i sujmlel. 

21Jatet ma' cʌntesan a pi'ʌlob. ¿Chucoch ma'anic ma' bajñel cʌntesan a bʌ? 

Ma' sub mach wenic xujch'. ¿Mu' ba a cha'len xujch'? 

22Ma' wʌl mach wenic ts'i'lel. ¿Mu' ba a cha'len ts'i'lel? Ma' ts'a'len dios tac. 

¿Mu' ba a xujch'iben i chubʌ'an jini templo tac? 

23Ñuc ma' lon sub a bʌ cha'an jini mandar. ¿Mach ba wolic a ts'a'len Dios che' 

ma' ñusʌben i mandar? 

24Come jini gentilob mi' p'ajbeñob i c'aba' Dios cha'an ti la' melbal che' bajche' 

ts'ijbubil. 

25Come an i c'ʌjñibal tsep pʌchʌlel mi wola' jac' jini mandar, pero mi wola' ñusan 

mandar, lolom jach tsepbil a pʌchʌlel. 

26Jini mach bʌ tsepbilic i pʌchʌlel mi tsi' mele chuqui tac toj mu' bʌ i yʌl jini 

mandar, ¿mach ba tsepbilic i pʌchʌlel yilal ti' tojlel Dios? 

27Mi ts'ʌcʌl tsi' jac'ʌ jini mandar jini mach bʌ tsepbilic i pʌchʌlel, ¿mach ba 

muq'uic i tsictesan a mul? come wola' ñusan mandar che' an a cha'an jini 
ts'ijbubil bʌ mandar yic'ot tsep pʌchʌlel. 

28Come mach mero israelobic pejtel i p'olbal Israel. Jini mero tsep pʌchʌlel ja'el 

mach jinic am bʌ ti lac bʌc'tal. 

29Mero israelonla che' tojonla ti' wut Dios. Mero tsep pʌchʌlel jini am bʌ ti lac 

pusic'al, mach ti lac bʌc'talic, i melbalʌch jini Espíritu. Jini mero israel mi' taj i 
ñuclel ti Dios, mach ti winicobic. 

 Romanos 3 

Xuc'ul Dios 

1¿Am ba chuqui ñumen uts'at i cha'añob israelob bajche' gentilob? ¿Chuqui mi' 

taj jini tsepbilo' bʌ i pʌchʌlel? 

2Cabʌl, come jiñobʌch tsa' bʌ aq'uentiyob i t'an Dios ti ñaxan. 

3Isujm, ma'anic tsi' ñopoyob lamital, pero ¿tsa' ba jili i xuc'tilel i pusic'al Dios 

cha'an ma'anic tsi' ñopoyob? 

4Ma'anic. Anquese xlotob pejtelel winicob, mach yujilic lot Dios. Che' bajche' 

ts'ijbubil ti Salmos: “Tojʌch chuqui mi' yʌl Dios ti pejtelel ora. Ma'anic majqui mi 
mejlel i yʌl mach tojic Dios”, che'en. 

5Lac jontolil ja'el mi' tsictesan toj bʌ i pusic'al Dios. ¿Chuqui mi la cʌl, che' jini? 

¿Yom ba mi la cʌl mach tojic Dios che' mi' yʌc'onla ti tojmulil? Che'ʌch mi' lon 
alob winicob. 

6Mach che'ic yom. Mi mach tojic Dios, ¿bajche' mi mejlel i mel pejtelel winicob 

x'ixicob año' bʌ ti pañimil? 

7Mi' yʌlob: Mi woli lac tsictesan i sujmlel Dios yic'ot lac lot, mi woli la cʌc' ti cʌjñel 

i ñuclel Dios, ¿chucoch mi' q'uelonla ti xmulil che' jini? lon che'ob. 

8¿Yom ba mi la cʌl: La' lac cha'len jontolil cha'an mi' p'ojlel chuqui tac uts'at? 

Mach yomic. Woliyob ti lot mu' bʌ i yʌlob che'ʌch wolic sub lojon. Mi caj i 
yʌjq'uelob ti tojmulil che' bajche' yom. 

Ma'anic majqui toj 

9Jixcu jini judíojob, ¿mu' ba i lon ña'tañob tojob? ¿Mach ba lajalobic bajche' jini 

gentilob? Lajalob cu, come tsa'ix c subu lojon an i mul israelob yic'ot gentilob, 
come ti pejtelonla chuculonla ti' p'ʌtʌlel mulil. 

10Che' bajche' ts'ijbubil: “Ma'anic majqui toj, mi juntiquilic. 

11Ma'anic majqui mi' ch'ʌmben isujm. Ma'anic majqui yom i ñop Dios. 

12Ti pejtelonla tsa' sajtiyonla ti bij. Ma'anic laj c'ʌjñibal. Ma'anic majqui mi' 

cha'len chuqui wen, mi juntiquilic. 

13Lajal i yej winicob bajche' i ti' mucoñibʌl. Mi' cha'leñob lot. An i venenojlel 

lucum ti' mal i yej. 

14Mi' cha'leñob p'ajoñel yic'ot wajleya. 

15Ajñel mi' majlelob i tsʌnsañob i pi'ʌlob. 

16Baqui jach mi' majlelob mi' techob wocol yic'ot jisaya. 

17Mach i cʌñʌyobic jini bij ba' ñʌch'ʌl lac pusic'al. 

18Ma'anic mi' wis bʌc'ñañob Dios”. Che'ʌch ts'ijbubil. 

19La cujil an ti' wenta jini mu' bʌ i yubiñob mandar cha'an mi' jac'ob ti pejtelel. 

Aq'uebilob cha'an mi' ñʌjch'elob yic'ot pejtel winicob x'ixicob ti pañimil che' mi' 
melob i bʌ ti' tojlel Dios. 

20Jini cha'an mach cha'anic i jac'ol mandar mi' ñusʌbeñonla lac mul Dios che' 

mi' yotsañonla ti' wenta. Come jini mandar mi' yʌq'ueñonla lac ña'tan lac mul. 

Dios mi' yʌq'uen toj bʌ i pusic'al jini mu' bʌ i ñop 

21Wʌle tsa'ix tsictiyi toj bʌ i pusic'al Dios mu' bʌ i yʌq'uen winicob x'ixicob mach 

bʌ anic tsi' jac'ʌyob jini mandar. I juñilel mandar yic'ot i juñilel x'alt'añob tsi' yʌc'ʌ 
ti cʌjñel toj bʌ i pusic'al Dios. 

22Jiñʌch toj bʌ i pusic'al mu' bʌ i yʌq'uentelob pejtel mu' bʌ i ñopob Jesucristo, 

come Dios mach jelchojquic mi' q'uelob. 

23Come ti pejtelelob tsa'ix i cha'leyob mulil. Mach i tajayobix i ñuclel Dios. 

24Dios mi' yotsañob ti' wenta cha'an jach i yutslel i pusic'al. Mi' ñusʌbeñob i mul 

ti' majtan jach, come Cristo Jesús tsi' mʌñʌyob cha'an mi' yʌc'ob ti colel. 

25Come Dios tsi' wa'choco Cristo cha'an mi' tojbeñob i mul yic'ot i ch'ich'el, 

cha'an mi' lajmel i mich'ajel ti' tojlel pejtel mu' bʌ i ñopob. Che' jini tsiquil tojʌch 
Dios tsa' bʌ i to'ol q'uelbeyob i mul winicob x'ixicob ti yambʌ ora che' woli to i 
cuchbeñob i mul. 

26La cujil tojʌch mi' mel xmulilob. Tojʌch Dios mu' bʌ i yotsañob ti' wenta che' 

mi' ñusʌbeñob i mul pejtel mu' bʌ i ñopob Jesús. 

27¿Mu' ba lac chʌn sub lac bʌ ti ñuc? Ma'anic. ¿Chucoch? ¿Mach ba anic lac 

ñuclel cha'an ti' jac'ol jini mandar? Ma'anic. Come mach cha'anic i jac'ol mandar 
mi' ñusʌbeñonla lac mul Dios che' mi' yotsañonla ti' wenta, pero cha'an jach tsa' 
lac ñopo Jesús. 

28Tsiquil che' jini, Dios mi' ñusan lac mul. Mi' yotsañonla ti' wenta cha'an tsa' lac 

ñopo Jesús, mach cha'anic i jac'ol mandar. 

29Lac Dios ¿i cha'an jach ba israelob? ¿Mach ba i cha'anic gentilob ja'el? I 

cha'an cu ja'el. 

30Come juntiquil jach Dios. Mi caj i yotsan ti' wenta pejtel mu' bʌ i ñopob, jini 

tsepbil bʌ i pʌchʌlel yic'ot ja'el jini mach bʌ tsepbilic i pʌchʌlel. 

31¿Mu' ba lac jisan i c'ʌjñibal mandar che' mi lac ñop Jesús? Ma'anic. Mi lac 

chʌn ña'tʌben i c'ʌjñibal mandar. 

 Romanos 4 

Abraham tsi' ñopo Dios 

1¿Chuqui yom mi la cʌl che' jini? ¿Chuqui tsi' taja Abraham jini lac ñojte'el? 

2Dios tsi' ñusʌbe i mul Abraham. Tsi' yotsa ti' wenta, pero mach cha'anic wen 

bʌ i melbal. Tsa'ic i ch'ʌmʌ ti' wenta cha'an wen bʌ i melbal, tsa' mejli i sub i bʌ 
ti ñuc, pero mach ti' tojlelic Dios. 

3¿Chuqui mi' yʌl i Ts'ijbujel Dios? “Abraham tsi' ñopo Dios. Jini cha'an Dios tsi' 

q'uele ti toj”, che'en. 

4Come jini mu' bʌ i cha'len e'tel ti ganar mi' ch'ʌm i tojol. Mach i majtanic. I 

ganarʌch. 

5Pero Dios mi' ñusʌbeñob i mul jini mach bʌ tojobic mu' bʌ i ñopob. Mi' yotsañob 

ti' wenta. Dios mi' q'uelob ti toj cha'an jach tsi' ñopoyob, mach cha'anic ti wen 
bʌ i melbal. 

6David ja'el tsi' subu bajche' an i tijicñʌyel i pusic'al jini winic mu' bʌ i q'uejlel ti 

toj ti Dios anquese ma'anic wen bʌ i melbal. 

7David tsi' yʌlʌ: “Tijicñayob jini ñusʌbilo' bʌ i jontolil, yic'ot jini mach bʌ chʌn 

ña'tʌbilic i mul ti Dios. 

8Tijicña jini winic mach bʌ anic mi' ña'tibentel i mul ti lac Yum”. Che'tsi' yʌlʌ 

David. 

9¿Cojach ba tijicñayob jini tsepbilo' bʌ i pʌchʌlel? ¿Mach ba tijicñayobic ja'el jini 

mach bʌ tsepbilobic i pʌchʌlel? Mic sub lojon tsa' q'uejli ti toj Abraham cha'an 
tsi' ñopo Dios. 

10¿Baqui ora tsa' q'uejli ti toj? ¿Tsa' ba q'uejli ti toj che' tsepbilix i pʌchʌlel o che' 

maxto tsepbilic? Tsa' q'uejli ti toj che' maxto tsepbilic i pʌchʌlel. 

11Ti wi'il tsa' tsepbenti i pʌchʌlel Abraham cha'an i yejtal yic'ot i sellojlel toj bʌ i 

pusic'al tsa' bʌ aq'uenti cha'an tsi' ñopo Dios che' maxto tsepbilic i pʌchʌlel. Jini 
cha'an tsa' ochi Abraham ti' tat pejtelelob mu' bʌ i ñopob Dios anquese mach 
tsepbilobic i pʌchʌlel, cha'an mi' q'uejlelob ti toj ja'el. 

12I tatʌch ja'el jini tsepbilo' bʌ i pʌchʌlel mu' bʌ i ñopob. Mach cojic jach tsi' 

ch'ʌmʌyob tsep pʌchʌlel, pero tsi' ñopoyob. Che' jini woli' tsajcañob lac tat 
Abraham tsa' bʌ i ñopo Dios che' maxto tsepbilic i pʌchʌlel. 

An chuqui mi' yʌq'uentel che' mi' ñop Dios 

13Tsa' q'uejli ti toj Abraham cha'an tsi'ñopo Dios. Jini cha'an Dios tsi' yʌq'ue i 

t'an. Mach cha'anic ti' jac'ol jini mandar, pero cha'an ti' ñopol Dios tsa' subenti 
Abraham yic'ot i p'olbal mux i yʌq'uentelob jini pañimil ti' wenta. 

14Mi wersa mi lac jac' jini mandar cha'an mi la cʌq'uentel, che' jini lolom jach mi 

lac ñop, lolom jach tsi' yʌc'ʌ i t'an Dios. 

15I ñusʌntel mandar mi' tech mich'ajel, pero che' ma'anic mandar ma'anic mi' 

ñusʌntel. 

16Jini cha'an mi lac taj jini albil bʌ ti' yutslel i pusic'al Dios cha'an tsa' lac ñopo 

Dios. Che' jini mi' ts'ʌctiyel jini t'an ti' tojlel pejtel i p'olbal Abraham mu' bʌ i ñopob 
Dios, mach cojic jach mu' bʌ i ñopob mandar, pero yaño' bʌ ja'el mu' bʌ i ñopob 
Dios che' bajche'Abraham. Jiñʌch lac tat ti lac pejtelel. 

17Che' bajche' ts'ijbubil: “Dios tsi' yotsa Abraham ti' tat winicob x'ixicob ti cabʌl 

lum tac”, che'en. Diosʌch mu' bʌ i yʌq'ueñob i cuxtilel chʌmeño' bʌ, mu' bʌ i mel 
ti' p'ʌtʌlel jach i t'an jini tsiquil tac bʌ mach bʌ anic ti yambʌ ora. 

18Anquese ma'anic tsi' ña'ta Abraham bajche' mi' caj ti ts'ʌctiyel jini t'an, tsi' chʌn 

ñopo ti' xuc'tilel i pusic'al, isujm mi caj i yochel ti' tat cabʌl winicob x'ixicob ti 
cabʌl lum, come tsa' subenti: “Che'i mi' caj ti ajñel a p'olbal”. 

19Ma'anic tsa' lujb'a i ñop anquese tsi' ña'ta ma'anix i yorajlel cha'an mi' yajñel i 

yalobil, come ts'ita' yom mi' ts'ʌctiyel jo'c'al i jabil. Che' ja'el xñejep'ix jini Sara. 

20Ma'anic tsi' wis cʌyʌ i ñop. Ma'anic tsa' tejchi tile bixel bʌ i pusic'al cha'an jini 

t'an tsa' bʌ subenti ti Dios. Tsa' p'ʌt'a i pusic'al ti jini tsa' bʌ i ñopo. Tsi' subu i 
ñuclel Dios. 

21Ti jump'ejl i pusic'al yujil an i p'ʌtʌlel Dios cha'an mi' mel chuqui tsi' yʌlʌ. 

22Jini cha'an tsa' q'uejli ti toj cha'an tsi' ñopo Dios. 

23Mach cha'anic jach Abraham, tsa' ts'ijbunti jini t'an “Tsa' q'uejli ti toj”. 

24Pero cha'añonla ja'el mu' bʌ lac ñop Dios, tsa' bʌ i teche ch'ojyel lac Yum 

Jesús ba'an chʌmeño' bʌ. Joñonla ja'el mi laj q'uejlel ti toj. 

25Come Jesús tsa' ajq'ui ti chʌmel cha'an mi' toj lac mul. Tsa' tejchi cha'an mi 

laj q'uejlel ti toj. 

 Romanos 5 

I ñʌch'tʌlel lac pusic'al yic'ot i tijicñʌyel 

1Dios tsa'ix i ñusʌbeyonla lac mul. Tsa'ix i yotsayonla ti' wenta cha'an tsa' lac 

ñopo Cristo. Ma'anix woli laj contrajin Dios, come tsi' yuts'esayonla lac Yum 
Jesucristo. 

2Cha'an Jesucristo mu' bʌ lac ñop, ochemonixla ja'el ti' yutslel i pusic'al. Jini 

cha'an xuc'ulonla. Tijicñayonla cha'an mi caj lac taj i ñuclel Dios. 

3Mach cojic jach jini. Tijicñayonla ja'el cha'an jini wocol mu' bʌ la cubin, come 

la cujil jini wocol mi' yʌq'ueñonla lac p'ʌtʌlel ti pijt. 

4Che' an chuqui mi lac chʌn pijtan, mi' xuc'chocontel lac pusic'al. Jini i xuc'tilel 

lac pusic'al mi' cʌntesañonla tal lac wenlel ti Dios. 

5Mach lolomic jach woli lac pijtan, come la cujil Dios tsa'ix i yʌq'ueyonla jini 

Ch'ujul bʌ Espíritu cha'an mi' but'beñonla lac pusic'al ti' c'uxbiya. 

6Che' ma'anic tsa' mejli laj coltan lac bʌ, tsa' chʌmi Cristo cha'añonla tsa' bʌ lac 

ñusa Dios. 

7Ma'anic mi la cʌc' lac bʌ cha'an i coltʌntel juntiquil toj bʌ, anquese tic'ʌl mi an 

majch mi' yʌc' i bʌ ti chʌmel cha'an mi' coltan juntiquil uts bʌ. 

8Pero tsa' chʌmi Cristo cha'añonla che' xmulilon tola. Che' jini, Dios tsi' 

pʌsbeyonla c'ux mi' yubiñonla. 

9Ñusʌbilix lac mul, añonixla ti' wenta Dios cha'an ti' ch'ich'el Cristo. Jini cha'an 

ñumen mi caj laj coltʌntel ti Cristo che'mi' tsictiyel i mich'ajel Dios. 

10Che' i contrajonla Dios, tsa' chʌmi i Yalobil cha'an mi' yutsesan lac pusic'al 

yic'ot Dios. Wʌle che' lac pi'ʌlix lac bʌ la quic'ot Dios, ñumen mi caj laj coltʌntel 
cha'an tsiji' bʌ i cuxtilel Cristo. 

11Mach cojic jach jini, pero tijicñayonla ti Dios cha'an lac Yum Jesucristo, come 

tsi' yuts'esa lac pusic'al yic'ot Dios. 

Adán yic'ot Cristo 

12Tsa' ochi mulil ti pañimil cha'an ti' mul juntiquil winic i c'aba' Adán. Jini mulil 

tsi' yʌc'ʌ ti chʌmel pejtel winicob x'ixicob. Jini cha'an mi lac chʌmel ti lac pejtelel, 
come tsa' lac cha'le mulil ti lac pejtelel. 

13Che' maxto ts'ijbubilic jini mandar, anix mulil ti pañimil. Pero che' maxto anic 

mandar, maxto anic mulil ti' wenta winicob x'ixicob. 

14Melel tsa' laj chʌmiyob c'ʌlʌl ti Adán c'ʌlʌl ti Moisés, yic'ot ja'el jini mach bʌ 

lajalobic i mul bajche' Adán. Jini Adán mach lajalic che' bajche' Cristo tsa' bʌ tili 
ti wi'il. 

15Mach mejlic ti lajintel lac majtan yic'ot lac mul. Cha'an ti' mul juntiquil winic, 

Adán, cabʌl tsa' chʌmiyob. Pero tsa' utsi p'ojli i yutslel i pusic'al Dios yic'ot i 
majtan ti' tojlel cabʌlob cha'an ti' yutslel i pusic'al juntiquil winic, jiñʌch 
Jesucristo. 

16Jini lac majtan mach lajalic bajche' jini wocol mu' bʌ lac taj cha'an ti' mul Adán. 

Come cha'an ti jump'ejl mulil tsa' tejchi meloñel yic'ot tojmulil. Pero ti lac majtan 
jach mi laj q'uejlel ti toj anquese cabʌl lac mul. 

17Cha'an ti' mul jini juntiquil winic wersa mi' chʌmelob pejtel winicob x'ixicob, 

pero cha'an ti' yutslel juntiquil, jiñʌch Jesucristo, cuxul mi' yajñelob jini mu' bʌ i 

ch'ʌmob ñuc bʌ i yutslel i pusic'al Dios yic'ot toj bʌ i pusic'al mu' bʌ i yʌq'uentelob 
ti' majtan jach. Che' jini mi caj i mʌjlel i cha'añob. 

18Cha'an ti' mul Adán sajtemob pejtelel winicob x'ixicob, pero cha'an ti toj bʌ i 

melbal Cristo mi' q'uejlelob ti toj pejtelel winicob x'ixicob, cha'an cuxul mi' 
yajñelob. 

19Come cabʌlob tsa' q'uejliyob ti mulil cha'an tsi' ñusa mandar Adán. Che' ja'el 

cabʌlob mi' q'uejlelob ti toj cha'an tsi' jac'ʌ mandar Cristo. 

20Tsa' tili mandar ja'el cha'an mi' tsictiyel woli' p'ojlel lac mul, pero che' bʌ tsa' 

p'ojli mulil, ñumen cabʌl tsa' p'ojli i yutslel i pusic'al Dios. 

21Tsiquil che' jini, tsa' chʌmiyob cabʌlob ti' yumʌntel mulil, pero cha'an ti' yutslel 

i pusic'al Dios anix laj cuxtilel mach bʌ anic mi' jilel, cha'an tsa' aq'uentiyonla toj 
bʌ lac pusic'al ti Jesucristo lac Yum. 

 Romanos 6 

Chʌmeñonixla ti' tojlel mulil, pero cuxulonla ti Cristo 

1¿Chuqui yom mi lac sub, che' jini? ¿Yom ba mi lac chʌn cha'len mulil cha'an 

mi' p'ojlel i yutslel i pusic'al Dios? 

2Mach yomic. Jilemix i p'ʌtʌlel mulil ti lac tojlel. ¿Bajche', che' jini, mi mejlel lac 

chʌn cha'len mulil? 

3¿Mach ba la' wujilic? Pejtelonla tsa' bʌ ochiyonla ti Cristo Jesús che' bajche' ti 

ch'ʌmja', tsa' chʌmiyonla yic'ot. 

4Che' bajche' ti ch'ʌmja' tsa' tem mujquiyonla yic'ot Cristo che' bʌ tsa' chʌmi. 

Jini cha'an tsa' tejchi loq'uel Cristo ba'an chʌmeño' bʌ cha'an ti' ñuclel lac Tat, 
cha'an mi lac cha'len xʌmbal ti tsiji' bʌ laj cuxtilel. 

5Come mi temel tsa' chʌmiyonla yic'ot Cristo che' bajche' tsa' chʌmi, che' ja'el 

temel mi lac tejchel ch'ojyel che' bajche' tsa' tejchi ch'ojyel. 

6Come la cujil tsa' ch'ijle ti cruz lac tsucul pusic'al yic'ot Cristo cha'an mi' jisʌntel 

i p'ʌtʌlel mulil ti lac pusic'al, cha'an ma'anix mi lac chʌn yuman mulil. 

7Come jini tsa'ix bʌ chʌmi, colbilix ti' p'ʌtʌlel mulil. 

8Mi tsa' chʌmiyonla yic'ot Cristo, la cujil ja'el cuxul mi caj la cajñel yic'ot. 

9Come la cujil tejchemix ch'ojyel Cristo, mach mejlix ti cha' chʌmel. Mach mejlix 

i cha' tsʌnsʌntel. 

10Come che' bʌ tsa' chʌmi Jesús, jasʌl jach junyajl tsa' chʌmi. Ma'anix mi' chʌn 

chʌmel cha'an i tojol mulil. Cuxul wʌle cha'an mi' ñuq'uesan Dios. 

11Che' ja'el jatetla, ña'tanla jilemix i p'ʌtʌlel mulil ti la' tojlel, pero cuxuletla cha'an 

mi la' ñuq'uesan Dios ti Cristo Jesús. 

12Jini cha'an mach mi la' yuman mulil ti la' bʌc'tal yujil bʌ chʌmel, ame la' jac'ben 

i colosojlel la' pusic'al. 

13Mach mi la' wʌc' la' bʌc'tal cha'an mi' cha'len jontolil. Aq'uen la' bʌ Dios, come 

tejchemetixla ch'ojyel ti chʌmel cha'an mi' c'ʌjñel la' bʌc'tal ti' melol chuqui toj 
cha'an mi la' ñuq'uesan Dios. 

14Come mach chʌn añetixla ti' p'ʌtʌlel mulil cha'an mi la' jac'. Mach añetixla ti' 

wenta jini mandar, come añetixla ti' yutslel i pusic'al Dios. 

I winicob Dios mi' jac'ob chuqui toj 

15¿Chuqui yom mi lac mel che' jini che' mach añonixla ti' wenta jini mandar, 

pero añonixla ti' yutslel i pusic'al Dios? ¿Yom ba mi lac chʌn cha'len mulil? 
Mach yomic. 

16¿Mach ba la' wujilic? Che' mi la' wotsan la' bʌ ti' ye'tel ti' tojlel yambʌ winic, i 

winiquetla che' woli la' jac'ben. Jini mu' bʌ i jac' mulil mi' chʌmel. Jini mu' bʌ i 
jac' Dios mi' taj toj bʌ i pusic'al. 

17Ti wajali chucbiletla ti' p'ʌtʌlel mulil. Wʌle wocolix i yʌlʌ Dios, tsa'ix la' jac'ʌ ti 

jump'ejl la' pusic'al jini cʌntesa tsa' bʌ aq'uentiyetla tsa' bʌ la' ñopo. 

18Tsa'ix loc'sʌntiyetla ti mulil. Ochemetixla ti' winic Dios cha'an mi la' jac' chuqui 

toj. 

19Wocol mi la' ch'ʌmben isujm come winiquetla. Jini cha'an mic cha'len t'an ti 

lajiya. Che' bajche' tsa' la' wʌc'ʌ la' bʌc'tal cha'an mi la' cha'len chuqui tac bibi' 
yic'ot chuqui tac jontol, che' yom mi la' wʌc' la' bʌc'tal wʌle cha'an mi la' jac' 
chuqui toj cha'an mi la' wochel ti ch'ujul. 

20Come che' chuculetla ti mulil, ma'anic la' p'ʌtʌlel cha'an mi la' jac' chuqui toj. 

21¿Chuqui tsa' la' taja ti mulil, che' jini? Wʌle che' mi la' cha' ña'tan la' mul, mi 

la' cha'len quisin, come la' wujilix mi' chʌmelob jini mu' bʌ i cha'leñob mulil che' 
bajche' jini. 

22Wʌle loc'sʌbiletixla ti' p'ʌtʌlel mulil. I winiquetixla Dios. Woli la' taj la' 

sʌq'uesʌntel yic'ot la' cuxtilel mach bʌ anic mi' jilel. 

23An i tojol mulil. Jini mu' bʌ i cha'leñob mulil wersa mi' chʌmelob, jiñʌch i tojol. 

Pero lac majtan ch'oyol bʌ ti Dios jiñʌch laj cuxtilel mach bʌ anic mi' jilel ti lac 
Yum Cristo Jesús. 

 Romanos 7 

Lajiya yic'ot x'ixic am bʌ i ñoxi'al 

1C pi'ʌlob mu' bʌ la' cʌn jini mandar, ¿mach ba la' wujilic che' añonla ti' wenta 

mandar, wersa mi lac jac' jini mandar che' cuxulon tola? 

2Come jini x'ixic am bʌ i ñoxi'al an ti' wenta cha'an mi' jac' jini mandar mu' bʌ i 

yʌl wersa mi' yajñel yic'ot i ñoxi'al che' cuxul to. Mi tsa' chʌmi i ñoxi'al, librejix. 
Ma'anix mi' chʌn jac' chuqui mi' yʌl jini mandar cha'an i ñoxi'al. 

3Jini cha'an mi tsi' pi'le yambʌ winic che' cuxul to i ñoxi'al, i ts'i'lelʌch, pero mi 

tsa'ix chʌmi i ñoxi'al, librejix. Ma'anix mi' jac' jini mandar. Che' jini, mach i ts'i'lelic 
jini x'ixic mi tsa' cha' ñujpuñi yic'ot yambʌ winic. 

4Che' ja'el quermanojob, jilemix i p'ʌtʌlel jini mandar ti la' tojlel come tsa' 

chʌmiyetla yic'ot Cristo cha'an mi la' loq'uel ti' wenta jini mandar, cha'an mi la' 
taj yambʌ la' yum. Jini lac Yum jiñʌch Cristo tsa' bʌ tejchi loq'uel ba'an chʌmeño' 
bʌ cha'an mi lac melben i ye'tel Dios. 

5Che' bʌ tsa' lac jac'be lac tsucul pusic'al, jini i colosojlel lac pusic'al, ñijcʌbil 

cha'an mandar, tsi' nijcayonla ti mulil cha'an mi' yʌc'onla ti chʌmel. 

6Wʌle tsa'ix loq'uiyonla ti' wenta jini mandar. Tsa'ix chʌmiyonla quic'ot Cristo. 

Librejonixla cha'an ma'anix mi lac jac'ben jini tsa' bʌ i cʌchʌyonla. Jini cha'an 
mi lac jac'ben Dios ti' p'ʌtʌlel jini Espíritu ti tsiji' bʌ laj cuxtilel, mach ti' p'ʌtʌlelic 
jini ts'ijbubil bʌ mandar ba' cʌchʌlonla wajali. 

Mulil am bʌ ti lac pusic'al 

7¿Chuqui yom mi cʌl, che' jini? ¿Mulil ba jini mandar? Mach mulilic. Machic an 

mandar, ma'anic tsaj cʌñʌ mulil. Machic tsi' subu mandar: “Mach a tsʌjyuben i 
chubʌ'an a pi'ʌlob”, ma'anic tsac ña'ta mulilʌch che' bʌ tsac tsʌjyube i chubʌ'an 
c pi'ʌlob. 

8Jini mandar tsi' yʌq'ueyon j cʌn mach tojic i tsʌjyuntel chubʌ'añʌl, pero cha'an 

tic mul tsa' caji c tsʌjyun. Che' ma'anic mandar ma'anic mi lac ña'tan lac jontolil. 

9Che' bʌ maxto anic tsa cubi mandar, tsac lon ña'ta cuxulon. Che' bʌ tsa cubi 

mandar, tsa' tejchi c jontolil. Tsac ña'ta chʌmeñon ti mulil. 

10Tsa' aq'uentiyon jini mandar cha'an mic taj j cuxtilel, pero tsi' yʌc'ʌyon ti 

chʌmel cha'an c mul. 

11Cha'an tic jontolil tsa' lotintiyon. Jini cha'an chʌmeñon ti mulil cha'an jini 

mandar. 

12Ch'ujul jini mandar, che' jini. Ch'ujul i subal Dios. Tojʌch. Uts'atʌch. 

13¿Am ba i mul jini mandar cha'an tsi' yʌc'ʌyon ti chʌmel? Ma'anic. Jiñʌch mulil 

am bʌ tic pusic'al tsa' bʌ i chucuyon ti' p'ʌtʌlel cha'an mi' tsictiyel mulilʌch. Jini 
mulil tsi' c'ʌñʌ chuqui uts'at, jiñʌch mandar, cha'an mi' yʌc'on ti chʌmel, cha'an 
mi' tsictiyel c'ax jontol mulil. 

14La cujil tilem ti Espíritu jini mandar, pero winicon, tsucul c pusic'al. Chuculon 

ti' p'ʌtʌlel mulil. 

15Ma'anic mic ch'ʌmben isujm jini mu' bʌ c mel. Come ma'anic mic mel chuqui 

com. Mu' jach c mel chuqui mic ts'a'len. 

16Che' mic mel jini mach bʌ comic c mel, mic ña'tan uts'atʌch jini mandar. 

17Mach tilemic tic pusic'al che' mic mel che' bajche' jini. Jiñʌch mulil am bʌ tic 

pusic'al. 

18Che' jini cujil ma'anic chuqui wen tic pusic'al, come tsucul c pusic'al. Com c 

mel chuqui uts'at, pero mach mejlic c mel. 

19Ma'anic mic mel jini uts'at tac bʌ com bʌ c mel. Jini jontolil mach bʌ comic c 

mel jiñʌch mu' bʌ c mel. 

20Jini cha'an che' mic mel jini mach bʌ comic c mel, mach joñonix wolic mel, 

jiñʌch mulil am bʌ tic pusic'al. 

21Che' jini mic ña'tan an c pʌyol ti mulil, come che' com c mel chuqui uts'at, an 

jontolil tic pusic'al. 

22Come tic pusic'al mic wen mulan i mandar Dios. 

23Pero mic ña'tan an yambʌ c pʌyol tic bʌc'tal mu' bʌ i contrajin jini com bʌ c 

mel tic pusic'al. Mi' yʌc'on ti chujquel ti' p'ʌtʌlel mulil am bʌ tic bʌc'tal. 

24P'ump'un jax c bʌ. ¿Majqui mi caj i loc'sañon ti' p'ʌtʌlel jini tsucul bʌ c pusic'al 

mu' bʌ i yʌc'on ti chʌmel? 

25Wocolix i yʌlʌ Dios, Jesucristo lac Yum mi' yʌc'on ti colel. Che' jini, joñon ti 

tsiji' bʌ c pusic'al mic jac'ben i mandar Dios. Ti tsucul bʌ c pusic'al mic jac'ben i 
p'ʌtʌlel mulil. 

 Romanos 8 

Cuxulonla ti Espíritu 

1Jini cha'an ma'anix mi' yʌjq'uelob ti tojmulil jini año' bʌ ti Cristo Jesús. 

2Come i p'ʌtʌlel jini Espíritu mu' bʌ i yʌq'ueñonla laj cuxtʌlel ti Cristo Jesús tsi' 

coloyonla ti' p'ʌtʌlel mulil mu' bʌ i yʌc'onla ti chʌmel. 

3Jini mandar ma'anic tsa' mejli i coltañonla, come c'uñonla cha'an lac tsucul 

pusic'al, pero tsa' mejli i coltañonla Dios che' bʌ tsi' choco tilel i Yalobil cha'an 
mi' toj lac mul. I Yalobil Dios tsi' ch'ʌmʌ i bʌc'tal lajal bajche' lac cha'an am bʌ i 
pʌyol ti mulil. Tsi' yʌc'ʌ i bʌ ti chʌmel cha'an mi' toj lac mul, cha'an mi' jilel i 
p'ʌtʌlel mulil am bʌ ti lac bʌc'tal. 

4Tsa' chʌmi cha'an mi' yʌq'ueñonla lac mel chuqui tac toj che' bajche' yom jini 

mandar. Jiñʌch mu' bʌ lac mel che' mi lac cha'len xʌmbal che' bajche' yom jini 
Espíritu, mach che'ic bajche' yom lac tsucul pusic'al. 

5Come jini mu' bʌ i jac'beñob i tsucul pusic'al mi' chʌn ña'tañob chuqui yom i 

tsucul pusic'al. Jini mu' bʌ i jac'beñob jini Espíritu mi' chʌn ña'tañob chuqui yom 
jini Espíritu. 

6Come jini mu' bʌ i chʌn jac' i tsucul pusic'al mi' yʌjq'uel ti chʌmel. Jini mu' bʌ i 

chʌn jac' jini Espíritu mi' yʌq'uentel i cuxtʌlel yic'ot i ñʌch'tilel i pusic'al. 

7Jini cha'an jini mu' bʌ i chʌn ña'tan chuqui yom i tsucul pusic'al woli' contrajin 

Dios. Ma'anic mi' jac'ben i mandar Dios. Mach mejlic i jac'ben. 

8Come jini mu' bʌ i jac'ob i tsucul pusic'al mach mejlic i melob chuqui uts'at ti' 

wut Dios. 

9Jatetla mach chʌn añetixla ti' p'ʌtʌlel la' tsucul pusic'al. Añetla ti' wenta Espíritu 

mi woli' yajñel i yEspíritu Dios ti la' pusic'al. Jini mach bʌ anic i cha'an i yEspíritu 
Cristo, mach i cha'anic Dios. 

10Mi an Cristo ti la' pusic'al, anquese mi' chʌmel la' bʌc'tal cha'an mulil, jini 

Espíritu mi' yʌq'ueñetla la' cuxtʌlel cha'an tsa' q'uejliyetla ti toj. 

11Mi ya' chumul ti jatetla i yEspíritu Dios tsa' bʌ i teche ch'ojyel Jesús, jini Dios 

tsa' bʌ i teche ch'ojyel Cristo Jesús mi caj i yʌq'uen i cuxtʌlel la' bʌc'tal cha'an 
ti' yEspíritu chumul bʌ ti la' pusic'al. 

12Actan che' jini hermanojob, an ti lac wenta cha'an mi lac jac'ben lac Yum, pero 

mach yomic mi lac jac' lac tsucul pusic'al cha'an mi lac mel chuqui yom. 

13Mi woli la' mel bajche' yom la' tsucul pusic'al, wersa mi caj la' chʌmel. Pero mi 

ti' p'ʌtʌlel Espíritu mi la' wʌc' ti chʌmel i melbal la' tsucul pusic'al, cuxul mi caj 
la' wajñel. 

14Pejtelelob mu' bʌ i toj'esʌntelob majlel cha'an i yEspíritu Dios jiñobʌch i 

yalobilob Dios. 

15Dios tsi' yʌq'ueyetla i yEspíritu. Ma'anic tsi' yotsayetla ti mozo cha'an mi la' 

mel to'ol e'tel yic'ot bʌq'uen. Mi' yʌq'ueñetla la' ña'tan ochemetla ti' yalobil Dios. 
Jini cha'an mi la cʌl: Papa, c Tat, cho'onla. 

16Jini Espíritu mi' subeñonla i yalobilonla Dios. Che'ʌch mi' yʌl lac pusic'al ja'el. 

17Mi i yalobilonla Dios, an chuqui mi caj la cʌq'uentel ti Dios. Mi tsa' la cubi 

wocol temel yic'ot Cristo, lac ten cha'an jach la quic'ot Cristo chuqui mi caj la 
cʌq'uentel, cha'an temel mi lac taj lac ñuclel yic'ot Cristo. 

18Mi cʌl, mach mejlic ti lajintel jini wocol am bʌ wʌle yic'ot i ñuclel Cristo mu' bʌ 

caj i tsictiyel ti joñonla. 

19Come pejtel melbil tac bʌ ti pañimil woli ti pijt jinto mi' pʌstʌlob i yalobilob Dios. 

20Come tsa' asiyi yic'ot wocol pejtel melbil tac bʌ, mach cha'anic bajñel yom, 

pero che'ʌch yom Dios cha'an mi' wersa pijtan jini ñumen uts'at tac bʌ mu' bʌ 
caj i tilel. 

21Pejtel jini melbil tac bʌ mi caj i yʌjq'uel ti colel ti' p'ʌtʌlel chʌmel. Mi caj i yochel 

ti libre cha'an tijicña mi' yajñel yic'ot i ñuclel i yalobilob Dios. 

22Come la cujil temel woli ti ajacniyel pejtelel jini pañimil. Woli ti bajq'uel yilal 

c'ʌlʌl wʌle. 

23Mach cojic jach jini melbil tac bʌ woli ti ajacniyel, pero joñonla ja'el. Tsa'ix 

aq'uentiyonla ñaxan bʌ lac majtan, jiñʌch jini Espíritu. Woliyonla ti ajacniyel ti 
lac pusic'al, come woliyonla ti pijt jinto mi' tsictiyel i yalobilonla Dios che' mi la 
cʌq'uentel tsiji' bʌ lac bʌc'tal. 

24Come che' bʌ tsa' coltʌntiyonla, tsa' caji lac pijtan. Mi tsa'ix laj q'uele jini woli 

bʌ lac pijtan, ma'anix woli lac chʌn pijtan. Ma'anic majch mi' chʌn pijtan jini woli 
bʌ i q'uel. 

25Mi woli lac pijtan jini mach bʌ laj q'ueleyic, la' lac pijtan ti' xuc'tilel lac pusic'al. 

26Che' ja'el jini Espíritu mi' coltañonla che' c'uñonla, come mach la cujilic bajche' 

yom mi lac pejcan Dios. Jini Espíritu mi' c'ajtiben Dios ti wocol t'an chuqui yom 
ti lac tojlel che' woliyonla ti ajcʌn. 

27Dios mu' bʌ i wen q'uel lac pusic'al yujil chuqui yom jini Espíritu, come mi' 

c'ajtiben Dios ti wocol t'an cha'an mi' coltan i cha'año' bʌ che' bajche' yom Dios. 

Mi' wen mʌjlel lac cha'an 

28La cujil mi' c'ʌn Dios pejtelel chuqui tac mi' yujtel cha'an i wenlel jini mu' bʌ i 

c'uxbiñob Dios, jini pʌybilo' bʌ i cha'an che' bajche' tsi' wʌn ña'ta. 

29Come Dios tsi' wʌn yajca i cha'año' bʌ. Tsi' wʌn wa'chocoyob cha'an mi' 

yʌq'uentelob i pusic'al lajal bajche' i pusic'al i Yalobil cha'an mi' taj cabʌl i 
yijts'iñob jini ascuñʌl bʌ. 

30Dios tsi' pʌyʌ ja'el jini wʌn wa'chocobilo' bʌ i cha'an. Tsi' yotsa jini pʌybilo' bʌ 

i cha'an ti' wenta. Tsi' yʌq'ueyob i ñuclel jini tsa' bʌ i q'ueleyob ti toj. 

31¿Chuqui yom mi lac sub, che' jini? Mi woli' coltañonla Dios, ¿majqui mi mejlel 

i contrajiñonla? 

32Dios ma'anic tsi' p'unta i Yalobil, pero tsi' yʌc'ʌ ti chʌmel cha'añonla ti lac 

pejtelel. ¿Mach ba muq'uic i yʌq'ueñonla yic'ot Cristo pejtelel chuqui yom lac 
cha'an? 

33¿Majqui mi mejlel i sub i mul jini yajcʌbilo' bʌ i cha'an Dios? Ma'anic majqui. 

Jini mu' bʌ i ñusʌbeñonla lac mul, mu' bʌ i yotsañonla ti' wenta jiñʌch Dios. 

34Cristo Jesús tsa' chʌmi cha'añonla. Tsa' tejchi ch'ojyel ba'an chʌmeño' bʌ. An 

ti' ñoj Dios ba' woli' c'ajtiben Dios laj coltʌntel. Jini cha'an ma'anic majqui mi 
mejlel i yʌc'onla ti tojmulil. 

35¿Am ba chuqui mi mejlel i mʌctʌben i c'uxbiya Cristo ti lac tojlel? ¿Mejl ba lac 

wocol, mi laj c'ojo'ol, mi lac tic'lʌntel, mi lac wi'ñal, mi che' ma'anic lac pislel, mi 
bʌbʌq'uen bʌ, mi espada? Ma'anic. 

36Come ts'ijbubil: “Cha'añetla wolic tsʌnsʌntel lojon ti pejtelel ora. Mic chujquel 

lojon che' bajche' tiñʌme' cha'an mic tsʌnsʌntel lojon”, che'en. 

37Ti pejtelel ili wocol mi' wen mʌjlel lac cha'an, cha'an ti' p'ʌtʌlel Jesús tsa' bʌ i 

c'uxbiyonla. 

38-39Come cujil ma'anic chuqui mi mejlel i mʌctan i c'uxbiya Dios che' mi lac 

chʌmel o che' cuxulon tola, mi ángelob, mi yumʌlob, mi jini p'ʌtʌlo' bʌ, mi jinic 
mu bʌ i yujtel wʌle, mi jinic mu' bʌ caj ti ujtel, mi chan tac bʌ, mi jinic am bʌ ti 
yebal, mi yan tac bʌ melbil tac bʌ. Ma'anic chuqui mi mejlel i mʌctan i c'uxbiya 
Dios mu' bʌ lac taj ti lac Yum Cristo Jesús. 

 Romanos 9 

Mu' bʌ i yajcʌntel ti Dios 

1Mic sub chuqui isujm ti Cristo. Ma'anic mic cha'len lot. Che'ʌch mi' subeñon c 

pusic'al cʌntesʌbil bʌ cha'an jini Ch'ujul bʌ Espíritu. 

2Wen ch'ijiyem c pusic'al. Cabʌl mic cha'len pensar ti pejtelel ora. 

3Uts'at muq'uic c chojquel ti tojmulil cha'an mij coltan c pi'ʌlob, come c'ux mi 

cubiñob, come c pi'ʌl lojon c bʌ, junlajal c ñojte'el lojon. 

4Israelobʌch. Tsa' pʌjyiyob cha'an mi' yochelob ti' yalobil Dios. Tsa' tsictiyi i 

ñuclel Dios ti' tojlelob. Tsi' yubiyob jini trato bʌ t'an. Tsa' aq'uentiyob jini mandar. 
Tsa' pʌsbentiyob bajche' yom mi' ch'ujutesañob Dios. Tsa' subentiyob chuqui 
mi caj i yʌq'uentelob. 

5Abraham yic'ot Isaac yic'ot Jacob jiñobʌch i ñojte'elob. I ñojte'elob Cristo ja'el. 

Jini cha'an i pi'ʌlob i bʌ yic'ot Cristo, come tsi'q'uele pañimil Cristo ti' tojlelob. 
Cristo jiñʌch lac Dios am bʌ ti' wenta pejtelel chuqui tac an. La' sujbic ti uts'at ti 
pejtelel ora. Amén. 

6Puru isujm i t'an Dios. Mach lolomic tsi' yʌc'ʌ i t'an, anquese mach i cha'añobic 

Dios pejtelel i p'olbal Israel. 

7Che' ja'el mach mero i yalobilobic Abraham pejtelel i p'olbal Abraham. Come 

ts'ijbubil: “I p'olbal Isaac jiñobʌch a walobilob”. 

8Tsiquil che' jini: Mach i yalobilobic Dios pejtelel i p'olbal Abraham. Jini jach i 

yalobilob Abraham tsa' bʌ tiliyob cha'an ti' t'an Dios jiñobʌch mero i yalobilob. 

9Come jiñʌch jini t'an tsa' bʌ subenti Abraham: “Ti yambʌ jab cha' talon. Mi caj 

i yʌc' ti pañimil ch'iton bʌ i yalobil Sara”, che'en. 

10Mach cojic jach jini, pero Rebeca ja'el, che' bʌ tsa' caji i cʌntʌben i yalobil 

Isaac lac ñojte'el, 

11che' cʌntʌbilob to i yalobilob, che' maxto anic tsi' cha'leyob chuqui wen mi 

chuqui jontol, Dios tsi' sube Rebeca mi caj i yujtel che' bajche' tsi' wʌn ña'ta 
Dios mu' bʌ i yajcan majqui yom. Mach cha'anic wen bʌ lac melbal mi' 
yajcañonla, pero cha'an yom i pʌyonla. 

12Jini cha'an tsa' subenti Rebeca: “Jini ascuñʌl bʌ, i c'aba' Esaú, mi caj i melben 

i ye'tel jini ijts'iñʌl bʌ, i c'aba' Jacob”, che'en. 

13Come ts'ijbubil: “Tsaj c'uxbi Jacob, tsac ts'a'le Esaú”, che'en. 

14¿Chuqui yom mi lac sub, che' jini? ¿Mach ba tojic Dios? Toj cu. 

15Come Dios tsi' sube Moisés: Mi caj c p'untan jini com bʌ c p'untan. Mi caj c 

pʌsben i yutslel c pusic'al jini com bʌ c pʌsben, che'en. 

16Tsiquil che' jini, Dios mi' p'untan jini yajcʌbil bʌ i cha'an, mach cha'anic che' 

yom i pusic'al winic, mi cha'anic woli' wersa sajcan i p'untʌntel. Mi' p'untʌntel 
cha'an che'ʌch yom Dios. 

17I Ts'ijbujel Dios mi' yʌl chuqui tsa' subenti Faraón: “Tsac wa'chocoyet ti rey 

cha'an mic pʌs c p'ʌtʌlel ti a tojel, cha'an mi' pujquel j c'aba' ti pejtelel pañimil”, 
che'en Dios. 

18Tsiquil che' jini, Dios mi' p'untan majqui yom i p'untan. Mi' tsʌts'esʌben i 

pusic'al majqui yom i tsʌts'esʌben i pusic'al. 

19Jini cha'an mi caj a c'ajtibeñon: ¿Chucoch mi' chʌn ña'tan lac mul, che' jini? 

Come ¿majqui mi mejlel i tic' chuqui yom Dios? che'et. 

20¿Chucoch che'i ma' cha'len t'an? ¿Majquiyet mu' bʌ a letsan a t'an ti' contra 

Dios? Jini melbil tac bʌ, ¿yom ba mi' suben xmeloñel: ¿Chucoch che' tsa' 
meleyon? 

21Jini xmel uc'um, ¿mach ba mejlic i c'ʌn jini oc'ol bajche' yom? Ti junc'ojl oc'ol 

mi' mel jump'ejl uc'um mu' bʌ i c'ʌjñel cha'an chuqui uts'at. Mi' mel yambʌ uc'um 
mu'bʌ i c'ʌjñel cha'an jini mach bʌ wenic. 

22¿Chuqui che' jini? Anquese yom Dios i pʌs i mich'ajel yic'ot i p'ʌtʌlel, wen jal 

tsi' cuchbeyob i mul jini tsa' bʌ i techbeyob i mich'ajel mu' bʌ caj i jisʌntelob. 

23Wen jal tsi' cuchbeyob i mul cha'an mi' yʌc' ti tsictiyel pejtelel i ñuclel ti' tojlel 

jini p'untʌbilo' bʌ i cha'an, yajcʌbilo' bʌ cha'an mi' tajob i ñuclel. 

24I pi'ʌlonla come pʌybilonla i cha'an ja'el. Mach jinic jach israelob pʌybilob, 

pero jini gentilob ja'el. 

25Che' ja'el tsi' yʌlʌ ti' jun Oseas: “Mi caj c pejcañob tic cha'an jini mach bʌ c 

cha'añobic ti yambʌ ora. Mi caj c pejcan ti c'uxbibil bʌ c cha'an jini mach bʌ 
c'uxbibilic ti yambʌ ora. 

26Mi caj i yujtel ya' ba' tsa' subentiyob mach i cha'añobic Dios, ya'i mi caj i 

pejcʌntelob ti' yalobil jini cuxul bʌ Dios”, che'en. 

27Isaías ja'el tsi' yʌlʌ cha'an Israelob: “Anquese lajal ti' tsicol i yalobilob Israel 

bajche' i ji'il colem ñajb, lamital jach mi caj i coltʌntelob. 

28Ti ora jach lac Yum mi caj i junyajlel cha'len meloñel ti pejtelel pañimil”, che'en. 

29Che' bajche' tsi' wʌn alʌ Isaías: “Machic tsi' cʌybeyonla la calobilob jini lac 

Yum, jiñʌch i Yum cabʌlob, lajal tsa' jisʌntiyonla bajche' jini año' bʌ ti Sodoma 
yic'ot ti Gomorra”, che'en. 

Aq'uebilob toj bʌ i pusic'al cha'an tsi' ñopoyob 

30¿Chuqui yom mi lac sub, che' jini? Jini gentilob mach bʌ anic tsi' sʌclayob toj 

bʌ i pusic'al tsa' aq'uentiyob. Jiñʌch toj bʌ i pusic'al aq'uebilob cha'an tsi' 
ñopoyob. 

31Pero jini israelob tsa' bʌ i ñopo i tajob toj bʌ i pusic'al cha'an ti' jac'ol mandar 

ma'anic tsa' mejli i jac'ob jini mandar ti ts'ʌcʌl. 

32¿Chucoch? Come tsi' sʌclayob toj bʌ i pusic'al cha'an ti' jac'ol mandar. 

Ma'anic tsi' sʌclayob toj bʌ i pusic'al mu' bʌ i yʌq'uentelob jini mu' bʌ i ñopob. 
Tsa' yajliyob ti jini xajlel ba' mi' jats'ob i yoc. 

33Che' bajche' ts'ijbubil: “Awilan, mi cʌc' ti Sion jump'ejl Xajlel ba' mi' jats'ob i 

yoc winicob, jump'ejl Xajlel mu' bʌ i yʌc'ob ti yajlel. Jini mu' bʌ i ñop jini Xajlel 
ma'anic mi caj i yubin quisin”, che'en. 

 Romanos 10 

1Quermanojob, mij c'ajtiben Dios ti oración cha'an mi' coltʌntelob israelob. 

Jiñʌch com bʌ ti pejtelel c pusic'al. 

2Come mic sub ti isujm, anquese ch'ejlob cha'an Dios, mach yujilobic chuqui 

yom Dios. 

3Come mach yujilobic bajche' mi lac taj toj bʌ lac pusic'al ti Dios. Jini cha'an 

woli' ñopob i bajñel wa'chocoñob i bʌ ti toj. Ma'anic tsi' peq'uesayob i bʌ cha'an 
mi' ch'ʌmob ti' wenta i coltʌntel chajpʌbil bʌ i cha'an Dios. 

4Come ti Cristo tsa' ts'ʌctiyi i c'ʌjñibal mandar, come mi' yʌq'uentel toj bʌ i 

pusic'al majqui jach mi' ñop. 

5Moisés tsi' yʌlʌ bajche' mi' tajob toj bʌ i pusic'al cha'an ti' jac'ol jini mandar. Tsi' 

yʌlʌ: “Jini winic mu' bʌ i jac' ti ts'ʌcʌl jini mandar cuxul mi caj i yajñel”, che'en. 

6Pero yambʌyʌch i sujmlel jini toj bʌ lac pusic'al mu' bʌ la cʌq'uentel che' mi lac 

ñop. Mi' yʌl: Mach a wʌl ti a pusic'al: “¿Majqui mi caj i letsel majlel ti panchan?” 
(cha'an mi' pʌy jubel Cristo). 

7Mach a wʌl: “¿Majqui mi caj i jubel ochel ti' yajñib chʌmeño' bʌ?” (cha'an mi' 

pʌy loq'uel Cristo ba'an chʌmeño' bʌ). 



1865 

 

Chol de Tumbalá Bible 
© Bible Society of Mexico. 

  
 

 

8Pero mi' yʌl: “Lʌc'ʌl an jini t'an ba' añet. An ti a wej, an ti a pusic'al ja'el”. Jiñʌch 

jini wen t'an mu' bʌ lac sub cha'an mi la' ñop. 

9Mi tsa' subu ti a wej a Yumʌch Jesús, mi tsa' ñopo ti a pusic'al tsa'ix i teche 

loq'uel Dios ba'an chʌmeño' bʌ, mi caj a coltʌntel. 

10Come ti lac pusic'al mi lac ñop. Che' jini, mi la cʌq'uentel toj bʌ lac pusic'al. Ti 

la quej mi lac sub che' ñopol lac cha'an. Che' jini, mi laj coltʌntel. 

11Come i Ts'ijbujel Dios mi' yʌl: “Jini mu' bʌ i ñop lac Yum Jesús ma'anic mi caj 

i yubin quisin”, che'en. 

12Come junlajalobʌch judíojob yic'ot griegojob come juntiquil jach lac Yum. 

Jiñʌch i Yum pejtelel winicob. Mi yʌq'ueñob i yutslel i pusic'al pejtelel mu' bʌ i 
pejcañob. 

13Come majqui jach mi' pejcan lac Yum ti' c'aba' mi taj i coltʌntel. 

14¿Bajche' mi mejlel i pejcañob lac Yum winicob x'ixicob che' maxto anic tsi' 

ñopoyob? ¿Bajche' mi mejlel i ñopob lac Yum che' max to anic tsi' yubibeyob i 
t'an? ¿Bajche' mi mejlel i yubiñob mi ma'anic majqui mi' subeñob? 

15¿Bajche' mi mejlel i cha'leñob subt'an mi mach chocbilobic majlel? Come 

ts'ijbubil: “¡Wen i t'ojol jax i yoc jini mu' bʌ i subob jini wen t'an mu' bʌ i 
yʌq'ueñonla i ñʌch'tilel lac pusic'al!” che'en. 

16Mach ti pejtelobic tsi' jac'ʌyob jini wen t'an, come Isaías tsi' yʌlʌ: “C Yum, 

¿majqui tsi' ñopo jini tsa' bʌ c subeyob lojon?” che'en. 

17Mi lac ñop chuqui mi la cubin. Mi la cubin i t'an Cristo che' mi lac subentel. 

18Mij c'ajtibeñetla: ¿Mach ba tsa'ic i yubiyob? Tsa' cu. Tsa' pam pujqui i t'an ti 

pejtelel pañimil. C'ʌlʌl ba' jaxʌl i lum tsa' pam pujqui i t'añob. 

19Mic cha' c'ajtibeñetla: ¿Mach ba anic tsi' ch'ʌmbeyob isujm jini israelob? 

Ñaxan Moisés tsi' subu jini tsa' bʌ i yʌlʌ Dios: “Mi caj j coltan yaño' bʌ mach bʌ 
c cha'añobic cha'an mic techbeñetla tsʌytsʌyña bʌ la' pusic'al. Mi caj j coltan 
jini mach bʌ añobic i ña'tʌbal cha'an mic techbeñetla la' mich'ajel”. Che' tsi' yʌlʌ 
Dios, che'en Moisés. 

20Ch'ejl i pusic'al Isaías tsi' subu i t'an Dios ja'el. Tsi' yʌlʌ: “Tsa' tajleyon cha'an 

winicob x'ixicob mach bʌ anic tsi' sajcayoñob. Tsa cʌc'ʌ c bʌ ti cʌjñel cha'an jini 
mach bʌ anic tsi' ña'tayob i cʌñon”, che'en Dios. 

21Pero cha'an israelob tsi' yʌlʌ: “Ti pejtelel q'uin wolic pʌyob tij c'ʌb winicob 

x'ixicob mach bʌ yujilobic i jac'ol. Mi' contrajiñob c t'an”, che'en. 

 Romanos 11 

A ñob to Israelob yajcʌbilo' bʌ i cha'an Dios 

1Mij c'ajtibeñetla, che' jini: ¿Tsa' ba chojquiyob ti Dios jini winicob x'ixicob i 

cha'año' bʌ Dios? Ma'anic. Come joñon i p'olbalon Israel ja'el, i p'olbalon 
Abraham, i p'olbalon Benjamín. 

2Dios ma'anic tsi' cʌyʌ i winicob tsa' bʌ i wʌn cʌñʌyob. ¿Mach ba la' wujilic 

chuqui tsi' yʌlʌ i Ts'ijbujel Dios cha'an Elías? Tsi' c'ajtibe Dios ti wocol t'an 
cha'an mi' contrajin israelob. 

3Tsi' yʌlʌ: “C Yum, tsa'ix i tsʌnsayob x'alt'añob a cha'an. Tsa'ix i jemeyob i yajñib 

tac ba' ma' wʌq'uentel a majtan. C bajñel jax tsa' cʌleyon. Yom i tsʌnsañoñob”, 
che'en Elías. 

4¿Bajche' tsi' jac'be Dios? Tsi' yʌlʌ: “Wolij cʌntan ojlil i waxʌclujumbajc' (7000) 

winicob mach bʌ anic tsi' ñocchocoyob i bʌ ba'an Baal”, che'en. 

5Che' ja'el c'ʌlʌl wʌle añob to israelob yajcʌbilo' bʌ i cha'an Dios ti' yutslel i 

pusic'al. 

6Dios tsi' yajcayob ti' yutslel i pusic'al, mach cha'anic wen bʌ i melbalob. Tsa'ic 

i yajcayob cha'an wen bʌ i melbalob, jiñʌch i tojol i ye'tel, mach i majtanic. 

7Ña'tan, che' jini, jini israelob ma'anic tsi' tajayob chuqui tsi' sajcayob. Jini 

yajcʌbilo' bʌ tsi' tajayob. Tsa' tsʌts'esʌbentiyob i pusic'al yaño' bʌ. 

8Che' bajche' ts'ijbubil: “Dios tsi' yotsayob ti tonto c'ʌlʌl wʌle, cha'an ma'anic mi' 

c'otelob i wut, cha'an ma'anic mi' yubiñob t'an ti' chiquin”, che'en. 

9David ja'el tsi' yʌlʌ: “La' pʌntiyic ti yac yilal jini wen tac bʌ i cha'añob cha'an mi' 

chujquelob, cha'an mi' yajlelob, cha'an mi' tajob i q'uexol i mul. 

10La' yajpic i wut cha'an ma'anic mi' c'otel. C'uchchocobeñob i pat ti pejtelel 

ora”, che'en. 

Tsi' tajayob i coltʌntel gentilob 

11Mij c'ajtibeñetla, che' jini. ¿Tsa' ba i jats'ʌyob i yoc cha'an mi' junyajlel 

yajlelob? Ma'anic. Pero cha'an tsi' jats'ʌyob i yoc israelob tsi' tajayob i coltʌntel 
gentilob. Jini cha'an tsa' techbentiyob tsʌytsʌyña jax bʌ i pusic'al israelob cha'an 
tsa' coltʌntiyob gentilob, come yomob i coltʌntel ja'el. 

12Mi tsi' tajayob chuqui wen pejtelel año' bʌ ti pañimil cha'an tsi' jats'ʌyob i yoc 

israelob, mi tsi' tajayob chuqui wen jini gentilob ja'el cha'an tsi' sʌtʌyob chuqui 
wen jini israelob, c'ax cabʌl mi caj i tajob chuqui wen che' mi' cha' ochelob. 

13Mic pejcañetla gentilet bʌ la, come chocbilon majlel ti subt'an ti' tojlel gentilob. 

Mic ña'tan wen ñuc que'tel. 

14Come ti pejtelel c pusic'al com c techbeñob tsʌytsʌyña bʌ i pusic'al c pi'ʌlob 

cha'an mij coltan lamital cha'an mi' tajob i wenlel ti Dios. 

15Mi cabʌl tsi' tajayob i coltʌntel ti Dios jini gentilob che' bʌ tsi' tʌts'ʌyob i bʌ jini 

israelob, ¿chuqui mi caj i yujtel che' mi' cha' melob i bʌ yic'ot Dios jini israelob? 
Mi caj i cha' cuxtʌyelob jini chʌmeño' bʌ. 

16Come jini Abraham yic'ot jini x'alt'anob, i cha'añobʌch Dios. Che' ja'el i 

p'olbalob, come mi ch'ujul i wi' te', che' ja'el i c'ʌb tac. 

17Tsa' jajqui loq'uel lamital i c'ʌb te'. Jatet i c'ʌbet yambʌ olivo te' mach bʌ anic 

i c'ʌjñibal, yilol jach bʌ tsa' coli ti mate'el. Tsa' otsʌntiyet ba' tsa' jajqui loq'uel i 
c'ʌb. Tsa' taja a p'ʌtʌlel ti' wi' yic'ot ti' yetsel jini wen bʌ olivo te'. 

18Mach a sub a bʌ ti ñuc ti' contra i c'ʌb te' tsa' bʌ jajqui loq'uel. Mi tsa' subu a 

bʌ ti ñuc, ña'tan ma'anic wola' wʌq'uen i p'ʌtʌlel i wi' tac jini te'. Jini i wi' tac mi' 
yʌq'ueñet a p'ʌtʌlel. 

19Mi caj a wʌl: Tsa' jajqui loq'uel lamital i c'ʌb tac cha'an mi mejlel cotsʌntel, 

che'et. 

20Melelʌch. Tsa' jajqui loq'uel come ma'anic tsi' ñopoyob. Jatet ma' cʌytʌl ba' 

ochemet cha'an jach tsa' ñopo. Mach a q'uel a bʌ ti ñuc. Cha'len bʌq'uen. 

21Dios tsi' jacʌ loq'uel lamital jini mero i c'ʌb te'. Mach to'o che'ic jach tsi' q'uele. 

Mach to'o che'ic jach mi caj i q'uelet ja'el. 

22Ña'tan, che' jini, i yutslel i pusic'al Dios yic'ot i mich'ajel. Ña'tan i mich'ajel ti' 

tojlel jini tsa' bʌ yajliyob. Ña'tan i yutslel i pusic'al ti a tojlel mi xuc'ul ma' wajñel 
ti' yutslel i pusic'al. Machic jini, jatet ja'el mi caj a tsejpel loq'uel. 

23Jini tsa' bʌ jajqui loq'uel mi caj i cha' otsʌntelob mi tsi' sutq'uiyob i bʌ cha'an 

mi' ñopob Dios, come Dios mi mejlel i cha' otsañob. 

24Jatetla tsa' otsʌntiyetla ti jini wen bʌ olivo te' anquese tsa' tsejpiyetla loq'uel ti 

juntejc olivo te' mach bʌ anic i c'ʌjñibal, yilol jach bʌ tsa' coli ti mate'el. Mi tsa' 
mejliyetla ti ochel che' mach i c'ʌbeticla, isujm mi mejlel ti cha' ochel jini mero i 
c'ʌb olivo te' tsa' bʌ jajqui tac loq'uel. 

Mi caj i coltʌntelob Israelob 

25Hermanojob, yom mi la' ña'tan jini t'an mach bʌ tsictiyemic ti yambʌ ora, ame 

ñuquic mi la' lon q'uel la' bʌ ti la' bajñel pusic'al. Tsa' tsʌtsayob i pusic'al lamital 
israelob jinto ts'ʌcʌl mi' yochelob jini gentilob. 

26Che' jini, pejtelel israelob mi caj i coltʌntelob che' bajche' ts'ijbubil: “Tal 

juntiquil xColtaya loq'uem bʌ ti Sion. Mi caj i jisʌben i jontolil i p'olbal Jacob. 

27Jiñʌch xuc'ul bʌ c t'an tsa' bʌ c subeyob mu' bʌ caj i ts'ʌctiyel che' mic 

loc'sʌbeñob i mul”, che'en Dios. 

28Wʌle jini israelob woli' contrajiñob Dios cha'an jini wen t'an cha'an mi' tajob i 

coltʌntel jini gentilob, pero c'uxbibilob ti Dios, come i p'olbalob Jacob. 

29Dios ma'anic mi' q'uextan i pusic'al che' mi' yʌq'ueñonla lac majtan. Ma'anic 

mi' q'uextan i pusic'al che' mi' pʌyonla. 

30Ti yambʌ ora jatetla ja'el tsa' la' ñusa Dios. Wʌle tsa'ix p'untʌntiyetla cha'an 

ma'anic tsi' ñopoyob israelob. 

31Pero wʌle jini israelob tsa' bʌ i ñusayob Dios mi mejlel i cha' p'untʌntelob che' 

bajche' tsa' p'untʌntiyetla. 

32Dios tsi' cʌyʌyob ti mulil pejtel winicob x'ixicob cha'an mi' pʌsbeñob i yutslel i 

pusic'al ti pejtelelob. 

33Wen cabʌl i yutslel i pusic'al Dios. Ma'anic i p'isol i ña'tʌbal yic'ot i pusic'al. 

Mach mejlic laj cʌmben i ña'tʌbal. Mach mejlic lac ch'ʌmben isujm jini mu' bʌ i 
mel. 

34¿Am ba majch tsi' cʌmbe i pusic'al Dios? ¿Am ba majch tsi' cʌntesa? 

35¿Am ba majch tsi' yʌq'ue Dios i majtan cha'an mi' cha' ch'ʌm i q'uexol? 

36Come ch'oyol ti Dios pejtelel chuqui tac an. Ti pejtelel cʌntʌbil i cha'an Dios. I 

cha'añʌch Dios ti pejtelel. La' sujbic i ñuclel Dios ti pejtelel ora. Amén. 

 Romanos 12 

La' la cʌq'uen lac bʌ Dios 

1Jini cha'an hermanojob, a wocolic mic subeñetla cha'an tsi' p'untayetla Dios, 

aq'uenla Dios la' bʌc'tal che' bajche' tsʌnsʌbil bʌ i majtan Dios anquese cuxulet 
to la. Jiñʌch ch'ujul bʌ i majtan Dios, uts'at bʌ mi' q'uel. Jiñʌch i ch'ujutesʌntel 
Dios ti isujm. 

2Mach mi la' mel bajche' mi' melob jini año' bʌ ti pañimil. La' q'uextiyic la' pusic'al 

ti tsijib cha'an mi la' cʌn chuqui yom Dios. Jiñʌch wen tac bʌ yic'ot ts'ʌcʌl tac bʌ 
mu' bʌ i mulan. 

3Ti' yutslel i pusic'al Dios tsa' bʌ aq'uentiyon, mic subeñetla ti jujuntiquiletla: 

Mach a lon ña'tan ti a pusic'al ñumen an a ñuclel bajche' an. Ti' p'isol jach 
bajche' tsi' yʌq'ueyet a ñop Dios, ña'tan ti toj a ñuclel ti jujuntiquiletla. 

4Ti lac bʌc'tal an cabʌl chucbil tac bʌ. Mach junchajpic jach i c'ʌjñibal jini chucbil 

tac bʌ. 

5Che' ja'el joñonla anquese cabʌlonla, jump'ejl jach lac bʌc'tal ti Cristo. Lac tem 

cha'añʌch lac bʌ. 

6Mach junchajpic jach laj c'ʌjñibal tsa' bʌ aq'uentiyonla ti' yutslel i pusic'al. Mi 

an laj c'ʌjñibal cha'an mi lac sub t'an, la' lac sub ti pejtelel lac pusic'al che' 
bajche' tsi' yʌq'ueyonla lac ñop Dios. 

7Mi cha'añʌch mi laj coltan lac pi'ʌlob, la' laj coltañob. Jini yujil bʌ cʌntesa, la' i 

cha'len cʌntesa. 

8Jini mu' bʌ i ñuq'uesʌben i pusic'al i pi'ʌlob, la' i ñuq'uesʌbeñob. Jini mu' bʌ i 

yʌc' i chubʌ'an la' i yʌc' ti pejtelel i pusic'al. Jini am bʌ i ye'tel la' i wen mel i 
ye'tel. Jini mu' bʌ i cha'len p'untaya la' i cha'len ti' tijicñʌyel i pusic'al. 

C'uxbiya 

9Cha'lenla c'uxbiya ti isujm. Ts'a'lenla jontolil. Mach mi la' cʌy i melol chuqui tac 

wen. 

10C'uxbin la' bʌ come la' pi'ʌl la' bʌ, i yijts'iñetla Cristo. Yom ñumen ñuc mi la' 

q'uel la' pi'ʌlob bajche' mi la' bajñel q'uel la' bʌ. 

11Mach yomic ts'ubetla. Yom ch'ejletla ti jini Espíritu. Cha'lenla i ye'tel lac Yum. 

12Yom tijicñayetla ti la' pijtaya. Yom xuc'uletla ti la' wocol. Pejcanla Dios ti 

pejtelel ora. 

13Coltanla i cha'año' bʌ Dios ti pejtelel chuqui tac anto yom i cha'añob. 

We'sañob ti la' wotot. 

14Aq'ueñob i yutslel la' t'an jini mu' bʌ i tic'lañetla. Ac'ʌla i yutslel la' t'an, mach 

mi la' cha'len p'ajoñel. 

15Yom tijicñayetla yic'ot jini tijicñayo' bʌ. Cha'lenla uq'uel yic'ot jini mu' bʌ i 

cha'leñob uq'uel. 

16Ajñenla ti jump'ejl la' pusic'al yic'ot la' pi'ʌlob. Mach mi la' q'uel la' bʌ ti ñuc. 

Ajñenla yic'ot jini utso' bʌ. Mach mi la' lon ña'tan cabʌl la' bajñel pusic'al. 

17Mach mi la' q'uextan jontolil. Ña'tan la' mel chuqui toj ti' wut pejtelel winicob 

x'ixicob. 

18Cha'lenla wersa cha'an ñʌch'ʌl mi la' wajñel yic'ot pejtelel winicob x'ixicob. 

19C'uxbibilet bʌ la, mach mi la' bajñel q'uextʌben jontol bʌ i melbal la' pi'ʌlob. 

La' i q'uextʌbeñob Dios ti' mich'ajel. Come ts'ijbubil: “Joñon mij q'uextan jontolil. 
Joñon mi cʌq'ueñob i tojol i mul”, che'en lac Yum. 

20Jini cha'an mʌc'lan la' contra mi an i wi'ñal. Aq'uen chuqui mi' jap mi an i tiquin 

ti'. Che'ʌch mi caj a wen techben i quisin. 

21Mach a wʌc' a bʌ ti' jac'ol jontolil. Mele chuqui wen cha'an mi' mʌjlel a cha'an. 

 Romanos 13 

Jac'benla año' bʌ i ye'tel 

1Ti pejteleletla jac'benla i t'an jini año' bʌ i ye'tel ti pañimil, come ch'oyolʌch jini 

e'tel ti Dios. Dios tsi' wa'choco jini año' bʌ i ye'tel. 

2Jini cha'an, jini mu' bʌ i ñusʌbeñob i t'an año' bʌ i ye'tel, mi' ñusan jini 

wa'chocobilo' bʌ i cha'an Dios. Jini mu' bʌ i ñusañob t'an mi caj i tojob i mul. 

3Jini mu' bʌ i cha'len chuqui wen ma'anic mi' cajel ti bʌq'uen ti' tojlel año' bʌ i 

ye'tel, jini jach mu' bʌ i cha'len jontolil. Mi mach a womic mi' tejchel a bʌq'uen ti' 
tojlel am bʌ i ye'tel chʌn mele chuqui wen. Che' jini, uts'at mi caj i q'uelet. 

4Come jini am bʌ i ye'tel i winicʌch Dios cha'an mi' cʌntañet. Mi wola' mel jontolil, 

cha'len bʌq'uen come mach lolomic jach an i yespada. An i ye'tel, aq'uebil bʌ i 
cha'an Dios, cha'an mi yʌq'uen i toj i mul jini mu' bʌ i cha'len jontolil. 

5Jini cha'an yom mi lac jac'ben i mandar, mach cojic jach cha'an mach mi' 

tajonla i mich'ajel Dios, pero cha'an ma'anic mi' cajel ti t'an lac pusic'al. 

6Jini cha'an mi la' wʌc' tojoñel ja'el come jini año' bʌ i ye'tel, i winicobʌch Dios 

che mi' chʌn melob jini e'tel. 

7Aq'ueñob ti pejtelelob chuqui an ti la' wenta. Aq'uenla tojoñel ti chajp ti chajp 

jini mu' bʌ i ch'ʌmob tojoñel. Bʌc'ñanla jini yom bʌ mi la' bʌc'ñan. Q'uelela ti ñuc 
jini yom bʌ mi la' q'uel ti ñuc. 

Yom c'uxbiya come lʌc'ʌlix i yorajlel 

8Tojo la' bet ti pejtelel. Pero an yambʌ junchajp bʌ la' bet cha'an mi la' chʌn 

c'uxbin la' bʌ, come jini mu' bʌ i c'uxbin i pi'ʌlob ts'ʌcʌl mi' jac' jini mandar. 

9Come mi' yʌl jini mandar: “Mach a cha'len ts'i'lel, mach a cha'len tsʌnsa, mach 

a cha'len xujch', mach a tsʌjyun chubʌ'anʌl”, che'en. Jini mandar tac yic'ot 
pejtelel yan tac bʌ mandar mi' ts'ʌctiyel che' mi lac jac' ili jump'ejl mandar: 
“C'uxbin a pi'ʌlob che' bajche' ma' bajñel c'uxbin a bʌ”. 

10Jini mu' bʌ i c'uxbin i pi'ʌlob ma'anic chuqui mi' cha'len ti' contrajob. Jini cha'an 

che' mi lac cha'len c'uxbiya ts'ʌcʌl mi lac jac' jini mandar. 

11Melela jini. Come la' wujil i yorajlelix wʌle. Yomix mi lac ch'ojyel ti wʌyel come 

c'ax lʌc'ʌlix laj coltʌntel come anix ora tsa' caji lac ñop. 

12Yomax ñumel jini ac'ʌlel. Talix jini q'uin. La' laj cʌy i ye'tel ic'yoch'an bʌ pañimil. 

La' lac lʌpben i sʌclel pañimil i wenta lac mʌctijib. 

13La' lac cha'len xʌmbal ti uts'at che' bajche' ti q'uiñil. Mach yomic leco bʌ 

q'uiñijel, mi yʌc'ajel, mi ts'i'lel, mi jontolil, mi leto. Mach yomic tsʌytsʌyña bʌ lac 
pusic'al cha'an i wenlel lac pi'ʌlob. 

14C'ajtibenla lac Yum Jesucristo cha'an uts'at mi la' wajñel. Mach yomic mi la' 

chʌn ña'tan chuqui yom la' tsucul pusic'al cha'an mi la' jac'ben i colosojlel. 

 Romanos 14 

Jini mach bʌ wolic i ñop ti pejtelel i pusic'al 

1Jini mach bʌ wolic i ñop ti pejtelel i pusic'al pʌyʌla ochel ti la' wotot. Mach mi 

la' pʌy ochel cha'an mi la' cʌlʌx pejcan la' bʌ cha'an chuqui woli la' bajñel ña'tan 
ti la' pusic'al. 

2Juntiquil winic mi' ña'tan uts'at mi laj c'ux pejtelel chuqui an. Yambʌ maxto bʌ 

cʌntesʌbilic mi' lon ñop an tic'bil tac bʌ i bʌl ñʌc'ʌl. 

3Jini mu' bʌ i c'ux pejtelel chuqui an, mach i ts'a'len jini mach bʌ anic mi' c'ux. 

Jini mach bʌ anic mi' c'ux mach mi' lon al ti' pusic'al an i mul jini mu' bʌ i c'ux, 
come ochem ti Dios. 

4¿A wenta ba cha'an ma' melben i winic yambʌ yumʌl? I wentajʌch i yum cha'an 

mi' q'uel mi xuc'ul o mi mach xuc'ulic. Lac Yum mi caj i q'uel ti xuc'ul i winic 
come an i p'ʌtʌlel lac Yum cha'an mi' xuc'chocon. 

5An winic ñumen ñuc bʌ mi' q'uel jump'ejl q'uin bajche' yambʌ. Yambʌ winic 

junlajal mi' q'uel pejtelel q'uin. Ti jujuntiquil la' i ña'tan ti jump'ejl i pusic'al bajche' 
yom. 

6Jini mu' bʌ i mel q'uin mi' mel q'uin cha'an mi' ñuq'uesan lac Yum. Jini mach 

bʌ anic mi' mel q'uin mi' nuq'uesan lac Yum ja'el che' ma'anic mi' mel q'uin. Jini 
mu' bʌ i cha'len we'el mi' cha'len we'el cha'an mi' ñuq'uesan lac Yum. Mi' suben 
Dios wocolix i yʌlʌ. Jini mach bʌ anic mi' cha'len we'el mi' ñuq'uesan lac Yum 
che' ma'anic mi' cha'len we'el. Mi' suben Dios wocolix i yʌlʌ. 

7Ma'anic majch cuxul cha'an i bajñel jach yom. Ma'anic majch mi' chʌmel cha'an 

i bajñel jach yom. 

8Mi cuxulonla, cuxulonla cha'an mi' q'uejlel ti ñuc lac Yum. Mi woli lac chʌmel, 

woli lac chʌmel cha'an mi' q'uejlel ti ñuc lac Yum. Jini cha'an mi cuxulonla, o mi 
woli lac chʌmel, i cha'añonla lac Yum. 

9Tsa' chʌmi Cristo, tsa' cha' ch'ojyi. Cuxul tsa' cha' ajni cha'an mi' yochel ti' yum 

jini chʌmeño' bʌ yic'ot jini cuxulo' bʌ. 

10Jatet ¿chucoch wola' q'uel ti xmulil a wermano? Come ti lac pejtelel mi caj lac 

wa'tʌl ba' mi' melonla Dios. 

11Come ts'ijbubil: “Cha'an tic bajñel p'ʌtʌlel, che'en lac Yum, ti pejtelel winicob 

x'ixicob mi caj i ñocchocoñob i bʌ tic tojel. Ti pejtelelob mi caj i subob i ñuclel 
Dios”, che'en. 

12Jini cha'an ti jujuntiquilonla mi caj lac sub lac bʌ ti' tojel Dios. 

13Che' jini, mach yomix mi lac chʌn q'uel ti xmulil lac pi'ʌlob. La' laj q'uel lac bʌ 

cha'an ma'anic mi lac yʌsan ti mulil lac pi'ʌlob. 

14Ma'anic chuqui bibi' ti' bajñelil. Cujil, come tsa' pʌsbentiyon ti lac Yum Jesús. 

Bibi' jach ti' wut jini winic mu' bʌ i q'uel ti bibi'. 

15Mi wola' techben i ch'ijiyemlel i pusic'al a wermano cha'an chuqui tac ma' c'ux, 

ma'anic wola' c'uxbin bajche yom. Tsa' chʌmi Cristo cha'an a wermano. Mach 
a wʌc' ti jilel cha'an chuqui tac ma' c'ux. 

16Wen ña'tan bajche' yom ma' mel ame q'uejlic ti jontolil chuqui tac ma' q'uel ti 

uts'at. 

17Come ti' yumʌntel Dios ma'anic mi coltañonla we'elʌl yic'ot uch'el. Mi' 

coltañonla toj bʌ lac pusic'al yic'ot i ñʌch'tilel yic'ot i tijicñʌyel lac pusic'al ch'oyol 
bʌ ti Ch'ujul bʌ Espíritu. 

18Jini mu' bʌ i taj i c'ʌjñibal ti Espíritu cha'an mi' melben i ye'tel Cristo, mi' q'uejlel 

ti uts'at ti' wut Dios yic'ot ti' wut winicob. 

19La' lac ña'tan chuqui tac yom cha'an ñʌch'ʌl mi la cajñel cha'an mi lac 

p'ʌtesʌben lac bʌ lac pusic'al. 

20Mach a jisʌben i ye'tel Dios cha'an chuqui tac jach ma' c'ux. Melel, sʌc pejtelel 

chuqui tac an. Jiñʌch jontolil mi an winic mu' bʌ i yʌc' ti yajlel i yermano cha'an 
chuqui tac jach mi' c'ux. 

21Mach ma' mel chuqui tac mi' yʌsan ti mulil a wermano. Mach ma' techben tile 

bixel bʌ i pusic'al o mi yambʌ wocol. Uts'at ma' cʌy a c'ux we'elʌl o mi vino o mi 
yan tac bʌ mu' bʌ i jisʌben i xuc'tilel i pusic'al. 

22Mi an chuqui wola' ñop, ñopo ti' xuc'tilel a pusic'al ti' wut Dios. Tijicña jini mach 

bʌ anic mi' tejchel tile bixel bʌ i pusic'al cha'an i melbal mu' bʌ i q'uel ti uts'at. 

23Jini am bʌ tile bixel bʌ i pusic'al cha'an we'elʌl mi' taj i mul mi tsi' c'uxu, come 

mach ti jump'ejlic i pusic'al tsi' c'uxu. Chuqui jach mi lac mel che' mach ti 
jump'ejlic lac pusic'al, jiñʌch mulil. 

 Romanos 15 

1Mi p'ʌtʌlonla yom mi laj cuchbeñob i sajtemal jini tile bixelo' bʌ i pusic'al. Mach 

yomic mi lac mel chuqui yom lac bajñel pusic'al. 

2Ti jujuntiquilonla la' lac mel chuqui mi' mulañob lac pi'ʌlob cha'an mi' p'ʌt'añob, 

cha'an mi' tajob i wenlel. 

3Come Cristo ma'anic tsi' mele chuqui yom i bajñel pusic'al, che' bajche' 

ts'ijbubil: “Che' bʌ tsi' yʌ'leyetob, tsi' yʌ'leyoñob”, che'en. 

4Jini ts'ijbubil bʌ ti wajali tsa' ts'ijbunti cha'an mi laj cʌntesʌntel. I Ts'ijbujel Dios 

mi yʌq'ueñonla i xuc'tilel yic'ot i ñuq'uesʌntel lac pusic'al cha'an mi lac pijtan jini 
tal to bʌ. 

5Jini Dios mu' bʌ i yʌq'ueñonla i xuc'tilel yic'ot i ñuq'uesʌntel lac pusic'al la' i 

yʌq'ueñetla la' tem ajñel ti jump'ejl jach la' pusic'al che' bajche' yom Cristo 
Jesús. 

6Che' jini, ti jump'ejl la' pusic'al mi mejlel la' tem tsictesan i ñuclel Dios, i Tat lac 

Yum Jesucristo. 

Jini wen t'an ti' tojlel gentilob 

7Jini cha'an p'untan la' bʌ che' bajche' Cristo tsi' p'untayetla cha'an mi' 

ñuq'uesʌntel Dios. 

8Come mic subeñetla tsa' tili Cristo Jesús i coltan jini tsepbilo' bʌ i pʌchʌlel 

cha'an mi yʌc' ti tsictiyel isujmʌch Dios, cha'an ja'el mi' ts'ʌctesan jini t'an tsa' 
bʌ subentiyob lac ñojte'el, 

9cha'an ja'el mi' tsictesʌbeñob i ñuclel Dios jini gentilob tsa' bʌ p'untʌntiyob ti 

Dios, che' bajche' ts'ijbubil: “Jini cha'an mi caj c sub a ñuclel ti' tojlel gentilob mi 
caj j c'ʌyibeñet a c'aba'”, che'en Cristo. 

10Ts'ijbubil ja'el: “Tijicñesan la' pusic'al gentilet bʌ la yic'ot i cha'año' bʌ Dios”. 

11Ts'ijbubil ja'el: “Subula i ñuclel lac Yum pejtelel gentilet bʌ la. La' i subob i 

ñuclel ti pejtelel lum”. 

12Tsi' yʌlʌ Isaías ja'el: “Mi caj i tilel i p'olbal Isaí. Mi caj i tech i yumʌntel ti' tojlel 

gentilob mu' bʌ caj i pijtañob”, che'en. 

13Jini Dios mu' bʌ i yʌq'ueñonla lac pijtaya che' mi lac ñop, la' i bujt'esan la' 

pusic'al ti' tijicñʌyel yic'ot i ñʌch'tilel cha'an mi la' wen pijtan ti' p'ʌtʌlel Ch'ujul bʌ 
Espíritu. 

14Quermanojob cujil ti isujm, an cabʌl i yutslel la' pusic'al yic'ot la' ña'tʌbal. La' 

wujil bajche' yom mi la' xic'ben la' bʌ ti uts'at. 

15Ch'ejl c pusic'al tsac ts'ijbubeyetla chuqui yom mi la' cha' ña'tan. Ch'ejlon 

cha'an tsa' aq'uentiyon que'tel ti Dios 

16yic'ot i yutslel i pusic'al cha'an mic sub Cristo Jesús ti' tojlel gentilob. Mic 

subeñob i wen t'an Dios cha'an mi cʌq'uen Dios jini gentilob cha'an i majtan. 
Jiñʌch yom bʌ i ch'ʌm Dios, jini sʌq'uesʌbilo' bʌ ti Ch'ujul bʌ Espíritu. 

17Ti Cristo Jesús mij q'uel c bʌ ti ñuc cha'an que'tel aq'uebilon ti Dios. 

18Come ma'anic chuqui com c tsictesan, cojach jini tsa' bʌ i mele Cristo che' bʌ 

tsi' c'ʌñʌ c t'an yic'ot c melbal cha'an mi' jac'ob gentilob. 

19Tsi' pʌsʌ ñuc bʌ i yejtal i p'ʌtʌlel yic'ot bʌbʌq'uen tac bʌ ti' p'ʌtʌlel Ch'ujul bʌ 

Espíritu. Che' jini, tsa'ix c laj subu i wen t'an Cristo c'ʌlʌl ti Jerusalén, c'ʌlʌl ti 
Ilírico. 

20Che'ʌch tsac cha'le wersa c sub jini wen t'an ba' maxto subilic i c'aba' Cristo 

ame wolic c cha' sub ba' tsi' ñaxan subu yambʌ winic. 

21Come ts'ijbubil: “Mi caj i c'otel i wut winicob mach bʌ anic tsa' subentiyob i 

sujmlel Cristo. Winicob maxto bʌ anic tsi' yubiyob mi caj i ch'ʌmbeñob isujm”, 
che'en. 

Pablo yom majlel ti Roma 

22Jini cha'an cabʌl tsa' tijq'uiyon che' bʌ tsac ña'ta majlel ba' añetla. 

23Wʌle ma'anix que'tel ilayi ti ili lum tac. Anix cabʌl jab com majlel ba' añetla. 

24Baqui ora mic majlel ti España com j q'ueletla che' mic ñumel ba' añetla. Com 

ja'el mi la' pi'leñon majlel ba' samiyon che' bʌ tsa'ix c jula'tayetla. 

25Wʌle mic majlel ti Jerusalén cha'an mic ch'ʌmbeñob majlel i coltʌntel i 

cha'año' bʌ Dios. 

26Come jini año' bʌ ti Macedonia yic'ot ti Acaya tsi' yʌc'ʌyob ofrenda ti' yutslel i 

pusic'al cha'an i cha'año' bʌ Dios ti Jerusalén mach bʌ añobic i chubʌ'an. 

27Come yomob i yʌc', come añob i bet ti' tojlel israelob. Come jini gentilob tsa' 

tem aq'uentiyob i wenlel ti Dios yic'otob. Jini cha'an an ti' wenta cha'an mi' 
coltañob jini hermanojob ti Jerusalén ti' chubʌ'an. 

28Ba' ora mi cujtel ti jini e'tel, che' bʌ tsa'ix cʌq'ueyob i majtan, mi caj c ñumel 

ba' añetla che' mic majlel ti España. 

29Cujil che' mij c'otel ba' añetla, Cristo mi caj i yʌq'ueñonla cabʌl lac wenlel yic'ot 

lac tijicñʌyel ti jini wen t'an. 

30Wʌle mic subeñetla, la' wocolic hermanojob cha'an ti lac Yum Jesucristo, 

yic'ot cha'an ti' yEspíritu mu' bʌ i yʌq'ueñonla laj c'uxbin lac bʌ, cha'lenla wersa 
quic'ot ti oración. Pejcanla Dios cha'añon, 

31cha'an ma'anic mic chujquel ti' c'ʌb jini mach bʌ anic mi' ñopob ya' ti Judea, 

cha'an uts'at mi' ch'ʌmob i majtan mu' bʌ caj cʌq'ueñob i cha'año' bʌ Dios ya' ti 
Jerusalén, 

32cha'an tijicña mij c'otel ba' añetla che' bajche' yom Dios cha'an mi' cha' 

ñuq'uesʌntel lac pusic'al. 

33Jini Dios mu' bʌ i yʌq'ueñonla i ñʌch'tilel lac pusic'al la' ajnic la' wic'ot ti la' 

pejtelel. Amén. 

 Romanos 16 

Cortesía tac 

1Com mi la' cʌn la quermana Febe am bʌ i ye'tel che' bajche' diácono ti' tojlel 

xñopt'añob mu' bʌ i tempañob i bʌ ya' ti Cencrea.  

2Come añetla ti lac Yum, jini cha'an pʌyʌla ochel ti la' wotot che' bajche' yom 

mi' melob jini i cha'año' bʌ Dios. Coltanla mi an chuqui yom come cabʌlix tsi' 
colta hermanojob. Tsi' coltayon ja'el. 

3Aq'ueñob cortesía Priscila yic'ot Aquila, come tsi' cha'leyob e'tel quic'ot ti Cristo 

Jesús.  

4Colel tsa' yʌlʌ tsʌnsʌntelob cha'an tsi' coltayoñob. Mach joñonic jach mic 

subeñob wocolix i yʌlʌ Priscila yic'ot Aquila, pero che'ʌch mi' melob ja'el pejtelel 
jini gentilob baqui jach mi' tempañob i bʌ.  

5Aq'uenla cortesía ja'el xñopt'añob mu' bʌ i tempañob i bʌ ya' ti' yotot Aquila. 

Aq'uenla cortesía Epeneto ja'el mu' bʌ j c'uxbin, tsa' bʌ i ñaxan ñopo Cristo ya' 
ti Acaya. 

6Aq'uenla cortesía María tsa' bʌ i cha'le cabʌl e'tel cha'an mi' coltañetla.  

7Aq'uenla cortesía Andrónico yic'ot Junias, jini c pi'ʌlob ti ñujp'el. Ñuc mi' 

q'uejlelob cha'an jini apóstolob. Ñaxan tsa' ochiyob ti Cristo, wi'ilix joñon. 

8Aq'uenla cortesía Amplias mu' bʌ j c'uxbin ti lac Yum.  

9Aq'uenla cortesía Urbano ja'el woli bʌ ti e'tel la quic'ot ti Cristo, yic'ot Estaquis 

mu' bʌ j c'uxbin.  

10Aq'uenla cortesía Apeles tsa' bʌ i cuchu wocol ti' ye'tel Cristo. Aq'uenla 

cortesía jini año' bʌ ti' yotot Aristóbulo.  

11Aq'uenla cortesía c pi'ʌl Herodión. Aq'uenla cortesía jini año' bʌ ti' yotot 

Narciso año' bʌ ti lac Yum. 

12Aq'uenla cortesía la quermanajob Trifena yic'ot Trifosa mu' bʌ i cha'leñob e'tel 

ti lac Yum. Aq'uenla cortesía la quermana Pérsida, jini c'uxbibil bʌ tsa' bʌ i cha'le 
cabʌl e'tel ti lac Yum.  

13Aq'uenla cortesía Rufo, wen ñuc bʌ ti lac Yum, yic'ot i ña' tsa' bʌ i c'uxbiyon 

che' bajche' c ña'.  

14Aq'uenla cortesía Asíncrito yic'ot Flegonte yic'ot Hermas yic'ot Patrobas yic'ot 

Hermes yic'ot yambʌ hermanojob ya' bʌ añob.  

15Aq'uenla cortesía Filólogo yic'ot Julia yic'ot Nereo yic'ot i yijti'an yic'ot Olimpas 

yic'ot pejtelel i cha'año' bʌ Dios ya' bʌ añob.  

16Aq'uen la' bʌ cortesía. Ts'ujts'un la' bʌ ti uts'at. Pejtelel jini año' bʌ ti Cristo 

baqui jach mi' tempañob i bʌ mi' yʌq'ueñetla cortesía. 

17Hermanojob mic subeñetla ti wocol t'an ña'tanla majqui woli' yʌsañetla ti mulil, 

mu' bʌ i t'oxetla ti t'an ti' contra la' cʌntesʌntel. Tʌts'ʌ la' bʌ ba' añob.  

18Come jini mu' bʌ i cha'leñob bajche' jini ma'anic mi' jac'ob chuqui yom lac Yum 

Jesucristo. Jini jach mi' jac'ob chuqui yom i tsucul pusic'al. Ti maña jax bʌ t'an 
yic'ot ti uts bʌ t'an mi' lotiñob jini mach bʌ añobic i ña'tʌbal.  

19Yujilob pejtel winicob uts'at bajche' mi la' jac'. Jini cha'an tijicñayon cha'añetla. 

Com mi la' wen cʌn chuqui tac uts'at cha'an mi la' mel. Mach comic mi la' ñop 
jontolil. 

20Jini Dios mu' bʌ i yʌq'ueñonla i ñʌch'tilel lac pusic'al mach jalix mi caj i 

yʌq'ueñetla la' t'uchtan Satanás. La' ajnic la' wic'ot i yutslel i pusic'al lac Yum 
Jesús.  

21Mi' yʌq'ueñetla cortesía Timoteo jini c pi'ʌl ti e'tel, che' ja'el Lucio yic'ot Jasón 

yic'ot Sosípater jini c pi'ʌlob.  

22Joñon Tercio mu' bʌ c ts'ijban jini jun, mi cʌq'ueñetla cortesía ti lac Yum.  

23Mi' yʌq'ueñetla cortesía Gayo i yum jini otot ba' jijlemon yic'ot pejtelel 

xñopt'añob mu' bʌ i tempañob i bʌ ti' yotot. Mi' yʌq'ueñetla cortesía Erasto jini 
tesorero cha'an tejclum. Mi' yʌq'ueñetla cortesía la quermano Cuarto.  

24La' ajnic i yutslel i pusic'al lac Yum Jesucristo la' wic'ot ti la' pejtelel. Amén. 

La' tsictiyic i ñuclel Dios 

25Dios mi mejlel i p'ʌtesañetla che' bajche' mi' yʌl jini wen t'an mu' bʌ c sub, mu' 

bʌ i yʌc' ti cʌjñel Jesucristo. Come tsi' tsictesa jini mucul tac bʌ mach bʌ tsiquilic 
ti yambʌ ora c'ʌlʌl ti' cajibal pañimil.  

26Tsictiyemix jini t'an wʌle, ts'ijbubil i cha'an x'alt'añob cha'an ti' mandar jini Dios 

am bʌ ti pejtelel ora. Tsi' yʌc'ʌ ti cʌjñel ti pejtelel lum cha'an mi' jac'ob jini mu' 
bʌ i ñopob.  

27Jini cojach bʌ Dios am bʌ i ña'tʌbal la' tsictiyic i ñuclel ti pejtelel ora ti 

Jesucristo. Amén. 

1 Corintios 

1 Corintios 1  

1Pablojon quic'ot la quermano Sóstenes, pʌybilon ti apóstol i cha'an Jesucristo 

che' bajche' yom Dios. 

2Wolic ts'ijbubeñetla ili jun, xñopt'añet bʌ la i cha'an Dios ya' ti Corinto. Tsa'ix 

ajq'uiyetla ti' wenta Dios. Pʌybiletla cha'an mi la' wochel ti Cristo Jesús la' wic'ot 
pejtel mu' bʌ i pejcañob lac Yum Jesucristo ti' c'aba', baqui jach añob. Jini lac 
Yum i yumʌch ja'el. 

3La' aq'uentiquetla i yutslel i pusic'al Dios yic'ot i ñʌch'tʌlel la' pusic'al ch'oyol bʌ 

ti Dios lac Tat yic'ot ti lac Yum Jesucristo. 

Wocolix i yʌlʌ Dios 

4Ti pejtelel ora mic suben c Dios wocolix i yʌlʌ cha'añetla, come aq'uebiletla i 

yutslel i pusic'al Dios ti Cristo Jesús. 

5Ti Cristo tsa' p'ojli la' wenlel ti pejtelel chuqui tac uts'at. Jini cha'an wen la' wujil 

t'an, wen an la' ña'tʌbal. 

6Come woli' tsictiyel i ye'tel Cristo ti la' tojlel che' bajche' tsac subeyetla. 

7Che' jini ma'anic chuqui anto yom la' cha'an, come wen chajpʌbiletla woli la' 

pijtan lac Yum Jesucristo mu' bʌ caj i tsictiyel. 

8Mi caj i chʌn xuc'chocoñetla c'ʌlʌl ti' jilibal cha'an ma'anic la' mul che' ti' q'uiñilel 

lac Yum Jesucristo. 

9Xuc'ul Dios tsa' bʌ i pʌyʌyetla cha'an mi la' tem ajñel yic'ot i Yalobil, jiñʌch 

Jesucristo lac Yum. 

¿T'oxol ba Cristo? 

10Hermanojob, mic subeñetla ti wocol t'an ti' c'aba' lac Yum Jesucristo, yom 

junlajal mi la' cha'len t'an. Mach mi la' t'ox la' bʌ ti leto. Tem ajñenla ti uts'at ti 
jump'ejl la' pusic'al ti jump'ejl la' ña'tʌbal. 

11Come jini año' bʌ ti' yotot Cloé tsi' subeyoñob woli la' wʌ'len la' bʌ, 

quermanojob. 

12Mi cʌl isujm, come ti chajp ti chajp mi la' cha'len t'an ti jujuntiquiletla. Juntiquil 

mi' yʌl: Joñon i cha'añon Pablo. Yambʌ mi' yʌl: Joñon i cha'añon Apolos. Yambʌ 
mi' yʌl: Joñon i cha'añon Cefas. Yambʌ mi' yʌl: Joñon i cha'añon Cristo. Che'ʌch 
mi la' cha'len t'an. 

13¿T'oxol ba Cristo? ¿Tsa' ba ch'ijle ti cruz Pablo cha'añetla? ¿Tsa' ba la' 

ch'ʌmʌ ja' ti' c'aba' Pablo? 

14Mic suben Dios wocolix i yʌlʌ come ma'anic tsa cʌq'ueyetla ch'ʌmja'. Cojach 

tsa cʌq'ueyob ch'ʌmja' Crispo yic'ot Gayo, 

15ame anic majch mi' lon al tsa' aq'uentiyetla ch'ʌmja' tij c'aba'. 

16Tsa cʌq'ue ch'ʌmja' Estéfanas ja'el yic'ot jini año' bʌ ti' yotot. Mach cujilic mi 

tsa cʌq'ue ch'ʌmja' yambʌ. 

17Come Cristo ma'anic tsi' chocoyon majlel cha'an mi cʌc' ch'ʌmja'. Tsi' 

chocoyon majlel cha'an mic sub jini wen t'an. Mach ti' ña'tʌbalic jini pañimil mic 
sub ame sajtic i sujmlel i cruz Cristo. 

Cristo, i p'ʌtʌlel yic'ot i ña'tʌbal Dios 

18Jini sajtemo' bʌ mi' yʌlob tonto jax i sujmlel jini cruz. Pero joñonla coltʌbilon 

bʌ la, la cujil jiñʌch i p'ʌtʌlel Dios. 

19Come ts'ijbubil: “Mi caj c jisʌbeñob i ña'tʌbal jini cabʌl bʌ i ña'tʌbal. Mi caj c 

socbeñob i pusic'al jini año' bʌ cabʌl i pusic'al”, che'en Dios. 

20¿Bacan jini cabʌl bʌ i ña'tʌbal? ¿Bacan jini sts'ijbaya? ¿Bacan jini mu' bʌ i 

ña'tan i sujmlel jini pañimil am bʌ wʌle? Dios tsa'ix i pʌsʌ sojquem jax i ña'tʌbal 
jini pañimil. 

21Che' bajche' tsi' wʌn ña'ta Dios, jini año' bʌ ti pañimil ma'anic mi' cʌñob Dios 

cha'an ti' bajñel ña'tʌbal, come Dios mi' c'ʌn jini t'an mu' bʌ i yʌjlel ti tonto cha'an 
mi' coltan jini mu' bʌ i ñopob, come che' yom i pusic'al. 

22Jini judíojob mi' wersa c'ajtibeñob i yejtal tac i p'ʌtʌlel. Jini griegojob mi' 

sajcañob i ña'tʌbal pañimil. 

23Pero joñonla mi lac sub Cristo tsa' bʌ ch'ijle ti cruz. Jini t'an mi' yʌc' ti yajlel 

judíojob. Tonto jax jini t'an mi' yʌlob gentilob. 

24Pero jini pʌybilo' bʌ, mi judíojob, mi griegojob, mi' ña'tañob jini Cristo i 

p'ʌtʌlelʌch Dios, i ña'tʌbalʌch Dios ja'el. 

25I ña'tʌbal Dios mu' bʌ i yʌjlel ti tonto mach sojquemic che' bajche' i ña'tʌbal 

winicob. I melbal Dios mach bʌ anic i p'ʌtʌlel mi' lon q'uelob winicob, ñumen 
p'ʌtʌlʌch bajche' i p'ʌtʌlel winicob. 

26Come ña'tanla, hermanojob, bajche' tsa' pʌjyiyetla. Ma'anic cabʌl ñuco' bʌ am 

bʌ cabʌl i ña'tʌbal ti la' tojlel. Ma'anic cabʌl p'ʌtʌlo' bʌ, mi cabʌl yumʌlob. 

27Jini mu' bʌ i q'uejlel ti tonto wʌ' ti pañimil Dios tsi' yajca cha'an mi' yʌc' ti quisin 

jini cabʌl bʌ i ña'tʌbal. Tsi' yajca jini mach bʌ p'ʌtʌlic ti pañimil cha'an mi' yʌc' ti 
quisin jini p'ʌtʌlo' bʌ. 

28Dios tsi' yajca jini mach bʌ ñuquic ti pañimil yic'ot jini ts'a'lebil bʌ yic'ot jini 

mach bʌ anic i c'ʌjñibal cha'an mi' jisan jini am bʌ i c'ʌjñibal ti' tojlel winicob. 

29Che' jini ma'anic majqui mi mejlel i chañ'esan i bʌ ti' tojlel Dios. 

30Come Dios tsi' yʌq'ueyetla la' wajñel ti Cristo Jesús. Dios tsi' yʌq'ueyonla 

Cristo. Jiñʌch lac ña'tʌbal tilem bʌ ti Dios. Jiñʌch tsa' bʌ i yʌc'ʌyonla ti' wenta 
Dios, tsa' bʌ i q'ueleyonla ti toj. Jiñʌch tsa' bʌ i yʌc'onla ti libre. 

31Jini cha'an, che' bajche' ts'ijbubil: “Jini yom bʌ i sub chuqui ñuc, la' i tsictesan 

i ñuclel lac Yum”. 

 1 Corintios 2 

Cristo tsa' bʌ ch'ijle ti cruz 

1Hermanojob, che' bʌ tsa' c'otiyon ba' añetla ma'anic tsac pejcayetla ti to'ol 

ch'ejl jach bʌ t'an yic'ot c bajñel ña'tʌbal che' bʌ tsac subeyetla i t'an Dios. 

2Come tsa cʌlʌ tic pusic'al ma'anic chuqui mi caj c ña'tan ti la' tojlel, cojach 

Jesucristo tsa' bʌ ch'ijle ti cruz. 

3Che' bʌ ya' añon quic'otetla wen c'uñon, cabʌl c bʌq'uen, tsiltsilñayon. 

4Che' bʌ tsac pejcayetla, che' bʌ tsac cha'le sub t'an cha'an mic xiq'uetla, tsiquil 

mach tilemic c t'an tic bajñel pusic'al pero tilem ti' p'ʌtʌlel Espíritu, 

5cha'an wen xuc'ul mi la' ñop. Come jiñʌch i ye'tel Dios yic'ot i p'ʌtʌlel, mach i 

ye'telic winicob cabʌl bʌ i ña'tʌbal. 

I tsictesʌbal i yEspíritu Dios 

6Mic sub lojon i ña'tʌbal Dios ti' tojlel jini xuc'ul bʌ xñopt'añob. Ma'anic mic sub 

lojon i ña'tʌbal pañimil, mi i ña'tʌbal yumʌlob mu' bʌ i jilelob. 

7Mic sub lojon i ña'tʌbal Dios mach bʌ tsictiyemic ti yambʌ ora, jini mucul bʌ i 

ña'tʌbal tsa' bʌ i wʌn wa'choco Dios che' bʌ maxto anic pañimil, cha'an mi' 
yʌq'ueñonla lac ñuclel. 

8Jini yumʌlob ti pañimil ma'anic tsi' cʌñʌyob i ña'tʌbal Dios mi juntiquilic. Tsa'ic 

i cʌñʌyob, ma'anic tsi' ch'ijiyob ti cruz lac Yum am bʌ i yumʌntel ti chan. 

9Come ts'ijbubil: “Jini mach bʌ q'uelbilic ti' wut winicob, jini mach bʌ ubibilic ti' 

chiquin winicob, jini mach bʌ anic tsi' ña'tayob winicob ti' pusic'al, jiñʌch tsa' bʌ 
i chajpa Dios cha'an mi' yʌq'ueñob jini mu' bʌ i c'uxbiñob Dios”, che'en. 

10Dios tsi' laj tsictesʌbeyonla ti' p'ʌtʌlel jini Espíritu, come jini Espíritu mi' 

ch'ʌmben isujm pejtelel chuqui tac an yic'ot i sujmlel Dios wocol bʌ ti cʌñol. 

11¿Am ba juntiquil winic mu' bʌ mejlel i cʌmben i pusic'al yambʌ winic? Ma'anic. 

Cojach i ch'ujlel jini winic mi' ña'tan chuqui an ti' bajñel pusic'al. Che' ja'el 
ma'anic majch mi' cʌmben i ña'tʌbal Dios, cojach i yEspíritu Dios. 

12Ma'anic tsa' aq'uentiyonla i ña'tʌbal pañimil. Tsa' aq'uentiyonla jini Espíritu 

ch'oyol bʌ ti Dios cha'an mi laj cʌn chuqui woli' yʌq'ueñonla Dios. 

13Jiñʌch mu' bʌ c sub lojon. Jini t'an mu' bʌ c sub lojon mach tilemic ti winicob 

cabʌl bʌ i pusic'al ti pañimil, pero jini Espíritu tsi' cʌntesayon lojon. Mi' yʌq'ueñon 
lojon jini t'an cha'an mic tsictesʌbeñob jini mu' bʌ i jac'beñob jini Espíritu. 

14Jini mach bʌ anic Espíritu yic'ot, ma'anic mi' ch'ʌmben isujm jini ch'oyol bʌ ti' 

yEspíritu Dios, come mi' yʌl tonto jax. Mach mejlic i ch'ʌmben isujm, come 
cojach jini Espíritu mi' yʌq'ueñonla lac ch'ʌmben isujm. 

15Jini am bʌ i cha'an jini Espíritu mux i mejlel i laj ch'ʌmben isujm. Ma'anic majch 

mi' cʌmben i pusic'al jini winic. 

16Come ¿majqui tsi' cʌmbe i pusic'al lac Yum? ¿Majqui tsi' cʌntesa? Pero an 

lac cha'an i ña'tʌbal Cristo. 

 1 Corintios 3 

X'e'telonla yic'ot Dios 

1Che' jini hermanojob, ma'anic tsa' mejli c pejcañetla che' bajche' mic pejcan 

jini mu' bʌ i jac'ob i yEspíritu Dios, come mi la' jac'ben jini tsucul bʌ la' pusic'al, 
come alʌlet to la ti Cristo. 

2Tsa cʌq'ueyetla la' jap leche. Ma'anic tsa cʌq'ueyetla we'elʌl, come maxto 

mejlic la' c'ux. C'ʌlʌl wʌle mach mejliquetla. 

3Come woli to la' jac'ben i tsuculel la' pusic'al. Woli la' tsʌjyuben la' bʌ la' wenlel. 

Woliyetla ti leto. Woli la' t'ox la' bʌ ti t'an. Che' jini ¿mach ba wolic la' jac'ben i 
tsuculel la' pusic'al? ¿Mach ba lajalic woli la' cha'len che' bajche' i cha'año' bʌ 
pañimil? 

4Come juntiquil mi' yʌl: Ti isujm i cha'añon Pablo, che'en. Yambʌ mi' yʌl: I 

cha'añon Apolos, che'en. ¿Mach ba wolic la' jac'ben i tsuculel la' pusic'al? 

5¿Majqui jini Pablo che' jini? ¿Majqui jini Apolos? X'e'telon lojon tsa' bʌ 

cʌq'ueyet la' ñop Dios cha'an ti' p'ʌtʌlel lac Yum tsa' bʌ i yʌq'ueyon lojon ti 
jujuntiquilon lojon. 

6Joñon tsac cha'le pac'. Apolos tsi' mulu. Dios tsi' yʌc'ʌ ti colel. 

7Che' jini mach ñuquic jini mu' bʌ i cha'len pac' yic'ot jini mu' bʌ i mul. Cojach 

ñuc Dios mu' bʌ i yʌc' ti colel. 

8Jini mu' bʌ i cha'len pac' yic'ot jini mu' bʌ i mul junlajalob. Ti jujuntiquil mi caj i 

yʌq'uentelob i chobejtʌbal che' bajche' an i ye'tel. 

9Come joñon lojon x'e'telon lojon yic'ot Dios. Jatetla i choletla Dios, i yototetla 

Dios. 

10Joñon che' bajche' tsa' aq'uentiyon i yutslel i pusic'al Dios, tsac ts'ajquibe i 

c'ʌclib otot che' bajche' juntiquil wen yujil bʌ i wa'chocontel otot. Yambʌ mi' 
wa'chocon i ye'tel ti' pam i c'ʌclib. Ti jujuntiquil la' i q'uel bajche' mi' wa'chocon i 
ye'tel ti' pam. 

11Come ma'anic majqui mi mejlel i yʌq'uen yambʌ i c'ʌclib otot. Jini laj c'ʌclib 

jiñʌch Jesucristo. 

12Mi an majch mi' c'ʌn oro, mi tsucul taq'uin, mi c'ax wen bʌ xajlel, mi te', mi 

jam, mi tiquin pimel cha'an mi' wa'chocon otot ti' pam jini c'ʌclib, 

13mi caj i tsictiyel bajche' yilal i ye'tel jujuntiquil winic ti jini q'uin che' mi' yʌjq'uel 

ti tsictiyel. Mi caj i tsictiyel ti c'ajc mi weñʌch i ye'tel jujuntiquil winic. 

14Mi ma'anic tsa' jili ti c'ajc i ye'tel tsa' bʌ i wa'choco ti' pam, mi caj i yʌq'uentel i 

chobejtʌbal. 

15Mi tsa' puli i ye'tel ma'anix i chobejtʌbal, come sajtem i ye'tel, pero mi caj i 

coltʌntel jini winic che' bajche' juntiquil tsa' bʌ i yʌlʌ pulel ti c'ajc. 

16¿Mach ba la' wujilic? Jatetla i templojetla Dios. I yEspíritu Dios mi' chumtʌl la' 

wic'ot. 

17Mi an majch mi' jisʌben i templo Dios, Dios mi caj i jisan jini winic, come ch'ujul 

i Templo Dios. Jatetla i templojetla. 

18Mach a jac' a lotintel. Mi an majch mi lon al ti' pusic'al an cabʌl i ña'tʌbal ti jini 

pañimil, la' i q'uel i bʌ ti tonto cha'an mi mejlel i taj wen bʌ i ña'tʌbal. 

19Come Dios mi' q'uel ti tonto i ña'tʌbal jini pañimil che' bajche' ts'ijbubil: “Dios 

mi' tsictesan lolom jach jini año' bʌ cabʌl i ña'tʌbal che' maya jax woli' melob”, 
che'en. 

20Ts'ijbubil ja'el: “Lac Yum yujil lolom jach chuqui mi' yʌlob ti' bajñel pusic'al jini 

año' bʌ cabʌl i ña'tʌbal”, che'en. 

21Jini cha'an mach yomix mi la' t'ox la' bʌ cha'an mi la' tsajcan winicob. Come 

la' cha'añʌch pejtelel chuqui tac an, 

22yic'ot pejtel winicob, mi Pablo, mi Apolos, mi Pedro, mi jini pañimil yic'ot 

chuqui woli' yujtel wʌle yic'ot chuqui mi' caj ti ujtel che' cuxuletla yic'ot che' mi 
la' chʌmel. 

23Jatetla i cha'añetla Cristo. Cristo i cha'añʌch Dios. 

 1 Corintios 4 

Apóstolob i cha'an Cristo 

1La' i ña'tañob winicob x'e'telon lojon i cha'an Cristo. Xcʌntayajon lojon cha'an 

i sujmlel Dios mach bʌ tsictiyemic ti yambʌ ora. 

2Jini xcʌntaya wersa yom xuc'ul mi' pʌs i bʌ ti' ye'tel i yum. 

3Ma'anic mic mel c pusic'al cha'an chuqui mi' yʌlob winicob, mi jatetla mi yaño' 

bʌ, mi woli la' wʌl uts'aton o mach uts'atonic. 

4Anquese ma'anic woli ti t'an c pusic'al, ma'anic mic sub c bʌ ti uts'at. Jini mu' 

bʌ i q'uelon, mu' bʌ caj i melon, jiñʌch lac Yum. 

5Jini cha'an mach mi la' sub mi uts'at o mi mach uts'atobic winicob x'ixicob che' 

maxto i yorajlelic, che' maxto tilemic lac Yum. Come lac Yum mi caj i tsictesan 
jini mucul tac bʌ mach bʌ tsictiyemic. Mi caj i yʌc' ti tsictiyel chuqui woli lac 
ña'tan ti lac pusic'al. Che' jini Dios mi caj i tsictesʌbeñob i ñuclel winicob ti 
jujuntiquil. 

6C'ux mi cubiñetla hermanojob. Jini cha'an tsa'ix c tajbe i c'aba' Apolos yic'ot j 

c'aba' cha'an mij cʌntesañetla bajche' yom mi la' cha'len. Com mi la' q'uel ti 
joñon lojon bajche' yom mi la' wajñel che' bajche' ts'ijbubil. Mach mi la' sub ti 
ñuc juntiquil cha'an mi la' ts'a'len yambʌ. 

7Come ¿majqui tsi' yʌq'ueyetla la' c'ʌjñibal ti chajp ti chajp? ¿Mach ba 

aq'uebileticla ti la' majtan jach? Mi tsa' aq'uentiyetla, ¿chucoch ñuc mi la' q'uel 
la' bʌ che' bajche' mach aq'uebiletic la ti la' majtan? 

8Mi la' lon al jasʌlix la' cʌntesʌntel ti Dios, cabʌlix la' ña'tʌbal. Che' mach ya'ic 

añon lojon la' wic'ot mi la' lon mel la' bʌ che' bajche' reyetla. Uts'at, aja reyeticla 
cha'an temel mi lac cha'len rey. 

9Apóstolon lojon. Mi cʌl Dios tsi' yʌc'ʌyon lojon ti q'uejlel ti wi'il pat che' bajche' 

chucbil bʌ winicob mu' bʌ caj i tsʌnsʌntelob, come tsi' yʌc'ʌyon lojon ti pañimil 
ba' mi' q'ueloñob jini ángelob yic'ot winicob x'ixicob. 

10Tonto mij q'uejlel lojon cha'an c'ux mi cubin lojon Cristo, pero cabʌl la' ña'tʌbal 

ti Cristo. C'uñon lojon, pero p'ʌtʌletla. An la' ñuclel, pero ts'a'lebilon lojon. 

11C'ʌlʌl wʌle mi cubin lojon wi'ñal yic'ot tiquin ti'. Pits'ilon lojon, lojwemon lojon 

ti asiyal. Ma'anic cotot lojon ba' mic chumtʌl. 

12Mic cha'len lojon wersa e'tel tij c'ʌb. Che' mi' p'ajoñob mic pejcañob ti wen bʌ 

t'an. Che' mi' tic'lañoñob, mij cuchben lojon. 

13Che' mi' yu'yajiñoñob, mic pejcañob ti uts bʌ t'an. Mij q'uejlel lojon c'ʌlʌl wʌle 

che' bajche' misujelʌl, che' bajche' i bibi'lel pejtel chuqui mi' chojquel. 

14Mach cha'anic mij quisnitesañetla wolic ts'ijban jini t'an, pero cha'an mic 

xic'beñetla ti uts'at come c'uxbibil bʌ calobiletla. 

15Anic la' cha'an lujump'ejl mil xcʌntesajob ti Cristo, juntiquil jach la' tat. Come 

ti Cristo Jesús joñon tsac techeyetla ti jini wen t'an. 

16Jini cha'an la' wocolic mic subeñetla, melela che' bajche' mic mel. 

17Jini cha'an tsac choco majlel Timoteo ba' añetla. Jiñʌch c'uxbibil bʌ calobil. 

Xuc'ul i pusic'al ti lac Yum. Mi caj i yʌq'ueñetla la' cha' ña'tan chuqui mic cha'len 
ti Cristo. Che' bajche' mij cʌntesan xñopt'añob ti pejtelel pañimil baqui jach mi' 
tempañob i bʌ, che'ʌch mic mel ja'el. 

18Lamitaletla ñuc mi la' q'uel la' bʌ cha'an woli la' lon al ma'anix mic chʌn tilel 

ba' añetla. 

19Pero mach jalix mi caj j c'otel ba' añetla mi yom lac Yum. Mi caj j q'uel mi an i 

p'ʌtʌlel jini mu' bʌ i lon q'uelob i bʌ ti ñuc o mi to'ol t'an jach woliyob. 

20Come mach to'ol t'anic jach i yumʌntel Dios pero an cabʌl i p'ʌtʌlel. 

21¿Chuqui la' wom? ¿La' wom ba mic ch'ʌm tilel asiyal ba' añetla o la' wom ba 

mic tilel ti c'uxbiya yic'ot i yutslel c pusic'al? 

 1 Corintios 5 

Juntiquil tsa' bʌ i taja i ts'i'lel 

1Isujm woli' yʌlob an juntiquil ti la' tojlel woli bʌ i taj i ts'i'lel, ñumen leco bajche' 

mi' melob jini sajtemo' bʌ, come jini winic wolix i yajñel yic'ot i majaña'. 

2Jatetla chan mi la' lon mel la' bʌ. ¿Mach ba yomic mi la' wuc'tʌben i mul? 

¿Mach ba yomic mi la' choc loq'uel ti la' tojlel jini tsa' bʌ i mele bajche' jini? 

3Isujm mach ya'ic añon la' wic'ot tic bʌc'tal, pero ya' añon ti espíritu. Tsa'ix c 

ña'ta bajche' yom mi' mejlel jini am bʌ i mul. 

4Che' temel añetla ya'ʌch añon quic'otetla yubil, come ya'an i p'ʌtʌlel lac Yum 

Jesucristo. Ti' c'aba' lac Yum Jesucristo mic subeñetla, 

5la' poj chojquic loq'uel ti la' tojlel jini winic cha'an mi' yajñel ti' wenta Satanás, 

cha'an mi' yubin wocol, cha'an mi' jisʌntel i tsucul pusic'al, cha'an mi' coltʌntel i 
ch'ujlel ti' q'uiñilel lac Yum. 

6Mach wenic mi la' q'uel la' bʌ ti ñuc. ¿Mach ba la' wujilic mi' p'ojlel majlel mulil 

che' bajche' ts'ita' jach levadura mi' laj xaxan ti' junc'ojlel caxlan waj? 

7Chocola loq'uel jini tsucul bʌ la' melbal come tsijib melbiletix la. Come jini lac 

Tiñʌme' cha'an Pascua jiñʌch Cristo tsa' bʌ ajq'ui ti chʌmel cha'añonla. 

8Jini cha'an la' lac mel q'uin ti uts'at. Mach yomic tsucul bʌ levadura, jiñʌch 

jontolil yic'ot mulil. Yom jini isujm bʌ waj mach bʌ anic i levadurajlel, jiñʌch i 
sʌclel lac pusic'al. 

9Tsac ts'ijbubeyetla tic jun cha'an mach yomic mi la' wajñel yic'ot jini mu' bʌ i 

tajob i ts'i'lel. 

10Isujm, mach mejlic la' junyajlel loq'uel ti' tojlel i cha'año' bʌ pañimil mu' bʌ i 

tajob i ts'i'lel, mu' bʌ i chʌcleñob i chubʌ'an, mu' bʌ i cha'leñob xujch', mu' bʌ i 
c'uxbiñob dioste' tac. Muq'uic la' junyajlel loq'uel ti' tojlelob, actan che' jini, 
ma'añetixla ti pañimil. 

11Mic ts'ijbubeñetla wʌle, mach mi la' ñochtan mi juntiquilic, anquese mi' sub i 

bʌ ti hermano, mi woli' taj i ts'i'lel, mi an i chʌclel, mi woli' c'uxbin dioste' tac, mi 

woli' cha'len p'ajoñel, mi woli ti yʌc'ʌjel, mi woli ti xujch'. Mach mi la' cha'len 
we'el yic'ot. 

12¿Am ba que'tel cha'an mic mel jini mach bʌ ochemobic? ¿Mach ba la' wentajic 

mi la' mel jini ochemo' bʌ? 

13Come Dios mi caj i mel jini mach bʌ ochemobic. Chocola loq'uel ti la' tojlel jini 

xjontolil. 

 1 Corintios 6 

Che' mi' melob i bʌ jini xñopt'añob 

1Jixcu jatetla che' mi la' contrajin la' bʌ ti meloñel, ¿yom ba mi la' majlel la' mel 

la' bʌ ba'an jini am bʌ i ye'tel mach bʌ i cʌñʌyic Dios? ¿Mach ba yomic mi la' 
mel la' bʌ ti' tojlel i cha'año' bʌ Dios? 

2¿Mach ba la' wujilic? I cha'año' bʌ Dios mi caj i melob i cha'año' bʌ pañimil. Mi 

wersa mi caj la' mel i cha'año' bʌ pañimil, ¿mach ba mejlic la' mel jini mu' bʌ i 
cha'leñob leto ti la' tojlel? 

3¿Mach ba la' wujilic mi caj lac mel ángelob? Jini cha'an ñumen mi mejlel lac 

mel winicob ila ti pañimil. 

4Mi an ti la' wenta cha'an mi la' melob cha'an chuqui tac woli ti ujtel ti ili ora, 

¿chucoch mi la' chocob majlel ba'an winicob mach bʌ hermanojobic cha'an mi' 
melob? 

5Yom mi la' cha'len quisin. ¿Mach ba anic mi juntiquilic hermano yujil bʌ meloñel 

ti la' tojlel? 

6Jini hermanojob mi' contrajiñob i bʌ. Mi' majlelob ti meloñel ti' tojlel jini mach 

bʌ anic mi' ñopob Dios. 

7Anix la' sajtemal che' jini, come woli la' contrajin la' bʌ ti' tojlel jini sajtemo' bʌ. 

¿Chucoch ma'anic mi la' cuchben i mul la' wermano che' mi' techbeñetla wocol? 
¿Chucoch ma'anic mi la' ñusʌben che' mi' chilbeñet la' chubʌ'an? 

8Jatetla mi la' mel chuqui mach tojic. Mi la' cha'len chiloñel, mi la' contrajin la' 

wermanojob. 

9¿Mach ba la' wujilic? Ma'anic mi caj i yochelob ti' yumʌntel Dios jini mach bʌ 

tojobic. Mach mi la' ñop lot. Ma'anic mi caj i yochelob ti' yumʌntel Dios jini mu' 
bʌ i tajob i ts'i'lel, mi jinic mu' bʌ i c'uxbiñob dioste' tac, mi jinic mu' bʌ i tajob i 
yixic, mi jinic mach bʌ anic mi' tic'ob i colosojlel i pusic'al, mi jinic winicob mu' 
bʌ i wʌlʌc pi'leñob i bʌ. 

10Jini xchiloñelob, jini xchʌclelob, jini xyʌc'ajelob, jini xp'ajoñelob, jini xujch'ob 

ma'anic mi caj i yochelob ti' yumʌntel Dios. 

11Lamitaletla che'ʌch tsa' la' mele, pero wʌle pocbiletixla ti' c'aba' lac Yum 

Jesucristo cha'an ti' yEspíritu lac Dios. Tsa'ix ajq'uiyetla ti' wenta Dios. Wolix la' 
q'uejlel ti toj. 

Tsictesanla i ñuclel Dios ti la' bʌc'tal 

12Mi mejlel c mel pejtel chuqui com, mach tic'bilonic, pero mach uts'atic mi tsac 

mele ti pejtelel. Chuqui jach com c mel, mi mejlel c mel, pero ma'anic mi caj c 
mel ame ñʌm'ac c pusic'al. 

13Uts'at we'elʌl cha'an lac ñʌc'. Jini lac ñʌc' i yajñibʌch we'elʌl. Pero Dios mi caj 

i jisan lac ñʌc' yic'ot we'elʌl. Jini lac bʌc'tal mach cha'anic ts'i'lel, i cha'añʌch lac 
Yum. Lac Yum mi caj i coltan lac bʌc'tal. 

14Dios tsa' bʌ i teche ch'ojyel lac Yum mi caj i techonla ch'ojyel ja'el ti' p'ʌtʌlel. 

15¿Mach ba la' wujilic i cha'añʌch Cristo la' bʌc'tal? ¿Yom ba mij c'ʌn c bʌc'tal 

che' i cha'anix Cristo, cha'an mi cʌq'uen ts'i'lel bʌ x'ixic? Mach yomic. 

16¿Mach ba la' wujilic? Jini mu' bʌ i pi'len juntiquil moja, jump'ejl jach mi' majlel 

i bʌc'tal yic'ot. Come Dios mi' yʌl: “Jini cha'tiquil mi' yochelob ti juntiquil jach”, 
che'en. 

17Jini mu' bʌ i yajñel yic'ot lac Yum mi' yochel ti jump'ejl i pusic'al yic'ot lac Yum. 

18Puts'tanla ts'i'lel. Jini mu' bʌ i cha'len ts'i'lel ñumen mi' tic'lan i bʌc'tal bajche' 

jini mu' bʌ i cha'len yan tac bʌ mulil. 

19¿Mach ba la' wujilic? La' bʌc'tal i templojʌch jini Ch'ujul bʌ Espíritu tsa' bʌ i 

yʌq'ueyetla Dios mu' bʌ i yajñel ti la' pusic'al. Mach la' bajñel wentajic la' bʌ. 

20Come tsa' mʌjñiyetla, tojbiletla. Tsictesanla i ñuclel Dios ti la' bʌc'tal yic'ot ti 

la' ch'ujlel, come i cha'añʌch Dios. 

 1 Corintios 7 

Bajche' yom mi' yajñelob winicob x'ixicob 

1Wolic ña'tan chuqui tsa' la' ts'ijbubeyon. Uts'at mi ma'anic mi' pʌy x'ixic winic. 

2Pero an cabʌl mu' bʌ i tajob i yixic. Jini cha'an la' i pʌy i yijñam jujuntiquil winic. 

La' i taj i ñoxi'al jujuntiquil x'ixic. 

3Jini winic la' i pi'len i yijñam ti uts'at, che' ja'el i yijñam la' i pi'len i ñoxi'al ti uts'at. 

4Jini x'ixic mach i bajñel cha'anic i bʌc'tal, come mi' yuman i ñoxi'al. Che' ja'el i 

ñoxi'al mach i bajñel cha'anic i bʌc'tal, come mi' yuman i yijñam. 

5Mach la' cʌy la' pi'len la' bʌ, cojach mi la' wom ti la' cha'ticlel cha'an mi la' wʌc' 

la' bʌ ti oración. Che' mi' yujtel oración yom mi la' cha' pi'len la' bʌ ame i pʌyetla 
ti mulil Satanás che' ma'anic i p'ʌtʌlel la' pusic'al. 

6Che'ʌch mic sub cha'an mij coltañetla. Mach ti madaric wolic sub. 



1886 

 

Chol de Tumbalá Bible 
© Bible Society of Mexico. 

  
 

 

7Come mi cʌl uts'at mi lajalob pejtel winicob che' bajche' joñon. Pero ti jujuntiquil 

an i c'ʌjñibal aq'uebil bʌ i cha'an Dios. Juntiquil an junchajp i c'ʌjñibal, yambʌ 
an yambʌ i c'ʌjñibal. 

8Mic suben jini i bajñel jax to bʌ añob yic'ot ja'el jini xmeba ixicob cha'an uts'at 

mi' chʌn ajñelob che' bajche' joñon. 

9Mi mach mejlicob i bajñel ajñelob ti uts'at, la' i cha'leñob ñujpuñel. Uts'at mi' 

cha'leñob ñujpuñel. Mach uts'atic mi' jac'ob i colosojlel i pusic'al. 

10Mic subeñob jini ñujpuñemo' bʌ, pero mach c mandaric wolic sub. I 

mandarʌch lac Yum: Jini x'ixic mach i lon cʌy i ñoxi'al. 

11Mi tsi' cʌyʌ i ñoxi'al x'ixic la' ajnic ti' bajñelil. Mi mach yomic ajñel ti' bajñelil, la' 

i mel i bʌ ti uts'at yic'ot i ñoxi'al. Che' ja'el winic, mach i choc loq'uel i yijñam. 

12Jiñʌch mu' bʌ c sub joñon. Ma'anic tsi' subu lac Yum: Mi ma'anic mi' ñop lac 

Yum i yijñam juntiquil hermano, mach i choc loq'uel i yijñam che' yom to ajñel 
jini x'ixic yic'ot. 

13Mi ma'anic mi' ñop lac Yum i ñoxi'al juntiquil hermana, mach i cʌy i ñoxi'al che' 

yom to ajñel jini winic yic'ot. 

14Come jini winic mach bʌ anic mi' ñop lac Yum, mi' poj q'uejlel ti sʌc ti Dios 

che' woli' yajñel yic'ot i yijñam mu' bʌ i ñop lac Yum. Jini x'ixic mach bʌ anic mi' 
ñop lac Yum, mi' poj q'uejlel ti sʌc ti Dios che' woli' yajñel yic'ot i ñoxi'al mu' bʌ 
i ñop. Mi mach che'iqui, mach sʌquic mi' q'uejlel la' walobilob. Wʌle ch'ujulob 
mi' q'uejlelob. 

15Mi yom loq'uel majlel jini mach bʌ anic mi' ñop lac Yum, la' loq'uic. Che' jini 

juntiquil hermano mi winic mi x'ixic mach chʌn anix ti' p'ʌtʌlel i pi'ʌl mi tsa' loq'ui 
i pi'ʌl. Tsa'ix i pʌyʌyonla Dios cha'an ñʌch'ʌl mi la cajñel. 

16Hermana, ¿mach ba a wujilic? Tic'ʌl mi mejlel a coltan a ñoxi'al cha'an mi' 

ñop. Hermano, ¿mach ba a wujilic? Tic'ʌl mi mejlel a coltan a wijñam cha'an mi' 
ñop. 

17Ti jujuntiquil winic la' ajnic che' bajche' tsa' aq'uenti i c'ʌjñibal ti lac Yum che' 

bajche' Dios tsi' pʌyʌ ti jujuntiquil. Che'i mij cʌntesan xñopt'añob baqui jach mi' 
tempañob i bʌ. 

18Mi an majch mi' pʌjyel ti Dios che' tsepbilix i pʌchʌlel, che'ʌch yom mi' yajñel. 

Mi an majch mi' pʌjyel che' mach tsepbilic i pʌchʌlel, mach i yʌc' ti tsepol. 

19Come ma'anic chuqui mi' cha'len mi tsepbil o mi mach tsepbilic lac pʌchʌlel. 

Pero yom Dios mi lac jac'ben i mandar. 

20Ti jujuntiquil la' ajnic che' bajche' tsi' taja Dios che' bʌ tsi' pʌyʌ. 

21¿Tsa' ba pʌjyiyet che' añet ti a yum? Mach a mel a pusic'al. Pero mi tsa' 

mejliyet ti loq'uel ñumen uts'at. 

22Come lac Yum tsa' bʌ i pʌyʌ jini am bʌ ti' yum, tsa'ix i yʌc'ʌ ti libre. Pero jini 

tsa' bʌ pʌjyi che' libre an, tsa'ix ochi ti' wenta cha'an mi' yuman Cristo. 

23Tsa' mʌjniyetla. Tojbiletla. Ña'tanla mach chʌn i cha'añetixla winicob. 

24Hermanojob, bajche' jach añetla che' bʌ tsi' pʌyʌyetla Dios, che'ʌch yom mi 

la' wajñel ti Dios ti jujuntiquiletla. 

25Ma'anic tsa' aq'uentiyon mandar ti lac Yum cha'an mic subeñob xch'oc tacob. 

Cojach mic sub chuqui wolic ña'tan tic pusic'al, come lac Yum ti' yutslel i pusic'al 
tsi' yʌc'ʌyon ti ajñel ti xuc'ul. 

26An cabʌl wocol ti ili ora. Jini cha'an mi cʌl uts'at mi che' jach mi' yajñelob 

winicob che' bajche' añob. 

27Mi an a wijñam, mach a ñop a cʌy. Mi ma'anic a wijñam, mach a sajcan a 

wijñam. 

28Mi tsa' pʌyʌ a wijñam, mach mulilic. Che' ja'el jini xch'oc mi tsi' taja i ñoxi'al, 

mach mulilic. Pero jini mu' bʌ i pʌyob i bʌ, wersa mi caj i yubiñob wocol ti 
pañimil. Mach comic mi la' taj jini wocol. 

29Mic subeñetla hermanojob, jumuc' wʌ' añonla. Jini año' bʌ i yijñam la' i 

melbeñob i ye'tel lac Yum che' bajche' jini mach bʌ añobic i yijñam. 

30Jini mu' bʌ i cha'leñob uq'uel che'ʌch mi caj i yajñelob bajche' jini mach bʌ 

anic mi' cha'leñob uq'uel. Jini tijicñayo' bʌ che'ʌch mi caj i yajñelob bajche' jini 
mach bʌ tijicñayobic. Jini mu' bʌ i cha'leñob mʌñoñel che'ʌch mi caj i yajñelob 
bajche' jini mach bʌ añobic i chubʌ'an. 

31Jini mu' bʌ i c'ʌñob chuqui tac an ti pañimil che'ʌch mi caj i yajñelob bajche' 

jini mach bʌ anic mi' c'ʌñob, come pejtel chuqui mi laj q'uel ti pañimil, jilel jach 
woli. 

32Mach comic mi la' mel la' pusic'al. Jini mach bʌ anic i yijñam mi' chʌn ña'tan 

lac Yum cha'an mi' mel chuqui mi' mulan lac Yum. 

33Jini am bʌ i yijñam mi' chʌn ña'tan i ye'tel ti pañimil cha'an tijicña mi' q'uel i 

yijñam. 

34Che' ja'el mach lajalic x'ixic am bʌ i ñoxi'al yic'ot xch'oc mach bʌ anic i ñoxi'al. 

Jini mach bʌ anic i ñoxi'al mi' chʌn ña'tan lac Yum cha'an sʌc mi' yajñel i bʌc'tal 
yic'ot i ch'ujlel. Jini x'ixic am bʌ i ñoxi'al mi' ña'tan i ye'tel ti pañimil cha'an tijicña 
mi' yubin i ñoxi'al. 

35Mic sub jini t'an cha'an mij coltañetla, mach cha'anic mi la' chujquel ti yac, 

pero cha'an mi la' mel chuqui wen yic'ot chuqui toj, cha'an ma'anic chuqui mi' 
mʌctañetla la' wen tsajcan lac Yum. 

36Mi an winic mu' bʌ i ña'tan mach uts'atic woli' cha'len che' ma'anic mi' sijin i 

yalobil c'ʌlʌl mi' ñejp'an, mi wersa yom i sijin, la' i yʌc' ti ñujpuñel i yalobil che' 
bajche' yom i pusic'al. Mach mulilic. 

37Pero jini xuc'ul bʌ i pusic'al mach bʌ yomic i sijin i yalobil, come tsi' ña'ta i 

cʌntan i yalobil che' mach wersajic mi' sijin, uts'at mi' mel che' ma'anic mi' yʌc' 
ti ñujpuñel. 

38Jini mu' bʌ i sijin i yalobil uts'at mi' mel. Jini mach bʌ anic mi' sijin ñumen uts'at 

mi' mel. 

39Jini x'ixic an ti' wenta i ñoxi'al che' cuxul to i ñoxi'al. Mi tsa' chʌmi i ñoxi'al mi 

mejlel i cha' cha'len ñujpuñel mi yom, pero yom yic'ot winic ochem bʌ ti lac Yum. 

40Mi cʌl, ñumen tijicña jini x'ixic mi che jach ti' bajñelil mi' yajñel. Cujil ja'el, añʌch 

quic'ot i yEspíritu Dios. 

 1 Corintios 8 

We'elʌl aq'uebil bʌ dios te' tac 

1Wʌle, cha'an we'elʌl aq'uebil bʌ dioste' tac ti' majtan, la cujil an lac ña'tʌbal ti 

lac pejtelel. Lac ña'tʌbal mi' yʌq'ueñonla lac lon q'uel lac bʌ ti ñuc, pero laj 
c'uxbiya mi' ñijcañonla ti coltaya. 

2Mi an majch mi' lon ña'tan cabʌlʌch i pusic'al, maxto yujilic chuqui yom mi' 

ña'tan. 

3Mi an majch mi' c'uxbin Dios, cʌmbil jini winic ti Dios. 

4¿Yom ba mi laj c'ux we'elʌl aq'uebil bʌ dioste' tac ti' majtan? La cujil ma'anic i 

c'ʌjñibal dioste' tac ti pañimil, come ma'anic yambʌ Dios, juntiquil jach. 

5Mi' lon alob an cabʌl dios ti panchan yic'ot ti pañimil, come an cabʌl i diosob 

che' ja'el cabʌl yumʌlob, 

6pero ti lac tojlel an juntiquil jach Dios, jiñʌch lac Tat. Ya' ch'oyol pejtelel chuqui 

tac an. Tsi' meleyonla cha'an mi lac ñuq'uesan. An juntiquil jach lac Yum, jiñʌch 
Jesucristo. Ti' p'ʌtʌlel tsa' mejli pejtel chuqui tac an. Joñonla ja'el añonla cha'an 
Cristo. 

7Mach laj yujilobic i sujmlel jini t'an. Lamital mi' chʌn ña'tañob dioste' tac c'ʌlʌl 

wʌle che' mi' c'uxob we'elʌl aq'uebil bʌ dioste' tac. Come tile bixelob i pusic'al, 
mi' sojquelob che' mi' c'uxob. 

8Mach cha'anic we'elʌl mi' q'uelonla ti uts'at Dios. Mi woli lac tic' lac bʌ ti' c'uxol, 

o mi woli laj c'ux, ma'anic mi' yʌq'ueñonla lac wenlel ti' tojlel Dios. 

9Chʌcʌ q'uele la' bʌ ame la' wʌc' ti yajlel jini mach bʌ xuc'ulic i pusic'al che' an 

chuqui mi la' mel che' libre añetla. 

10Come mi tsi' q'ueleyet jini mach bʌ xuc'ulic i pusic'al che' buchulet ti mesa ya' 

ti' templo dioste' tac, come a wujil uts'at jini we'elʌl, mi caj i ñijcʌyel i pusic'al jini 
mach bʌ xuc'ulic cha'an mi' c'ux chuqui tac aq'uebil dioste' tac, anquese mi' lon 
ña'tan mach uts'atic. 

11Che' jini cha'an ti a ña'tʌbal mi caj i sajtel jini winic. Cristo tsa' chʌmi cha'an 

jini winic. 

12Che' jini ma' cha'len mulil ti' contra jini hermanojob. Che' ma' wʌc' ti asiyel i 

pusic'al jini mach bʌ xuc'ulic i pusic'al, ma' cha'len mulil ti' contra Cristo. 

13Mi cha'an jach we'elʌl mi' yʌjq'uel ti yajlel quermano, ma'anic mi caj j c'ux 

we'elʌl ti pejtelel ora ame mi cʌc' ti yajlel quermano. 

 1 Corintios 9 

Jini mu' bʌ mejlel i c'ajtin apóstol 

1¿Mach ba apóstolonic? ¿Mach ba librejonic? ¿Mach ba tsa'ic j q'uele Jesús 

lac Yum? ¿Mach ba jateticla que'tel ti lac Yum? 

2Mi an majch mi' yʌlob mach apóstolonic, mach che'ic jatetla come i sellojleletla 

que'tel ti lac Yum. 

3Mic subeñob jini mu' bʌ i c'ajtibeñoñob: 

4¿Mach ba mejlic cʌq'uentel lojon chuqui mij c'ux lojon yic'ot chuqui mic jap 

lojon? 

5Che' an quijñam lojon, ¿mach ba mejlic c pʌy lojon majlel quic'ot che' bajche' 

mi' melob yaño' bʌ apóstolob yic'ot i yijts'iñob lac Yum yic'ot Pedro? 

6Cojach joñon quic'ot Bernabé, ¿mach ba mejlic j cʌy lojon c mel yambʌ e'tel 

che' woliyon lojon ti subt'an? 

7¿Am ba juntiquil soldado mu' bʌ i cha'len e'tel ti' bajñel taq'uin? Jini mu' bʌ i 

pʌc' ts'usubil, ¿mach ba anic mi' c'uxben i wut? Jini mu' bʌ i cʌntan i yʌlac', 
¿mach ba anic mi' japben i leche? 

8¿Jim ba i t'an jach winicob mu' bʌ c sub? ¿Mach ba che'ic mi' yʌl jini mandar 

ja'el? 

9Come ts'ijbubil ti' mandar Moisés: “Mach a cʌchben i yej tat wacax mu' bʌ i 

t'uchtʌben loq'uel i wut trigo”. ¿Cojach ba tat wacax mi' cʌntan Dios? 

10¿Mach ba wolic i cʌntañonla? Jini cha'an tsa' ts'ijbubentiyonla ili t'an: “Jini mu' 

bʌ i top' lum, la' i pijtan jini mu' bʌ caj ti colel. Jini mu' bʌ i jats' loq'uel i wut trigo 
an i pijtaya cha'an mi caj i yʌq'uentel lamital i wut”. 

11Mi tsa'ix j cʌntesayetla cha'an mi la' p'ʌt'an, ¿mach ba yomic mi la' wʌq'ueñon 

lojon ts'ita' la' chubʌ'an? 

12Mi tsa' la' wʌq'ueyob yaño' bʌ ¿mach ba ñumen la' wentajic cha'an mi la' 

wʌq'ueñon lojon? Ma'anic tsaj c'ajtibeyet lojon, come mij cuch lojon chuqui tac 
wocol ame mic mʌctʌben lojon i wen t'an Cristo. 

13¿Mach ba la' wujilic? Jini mu' bʌ i cha'leñob e'tel ti templo mi' c'uxob jini ac'bil 

bʌ ti templo. Jini mu' bʌ i yʌq'ueñob i majtan Dios ya' ti pulʌntib mi' c'uxob chuqui 
ac'bil ya'i. 

14Che' ja'el tsi' yʌc'ʌ mandar lac Yum cha'an mi' yʌq'uentelob jini subt'añob 

pejtelel chuqui tac yom cha'an i bʌc'tal, come mi' subob jini wen t'an. 

15Pero ma'anic tsaj c'ajtibeyetla chuqui yom tic tojlel anquese an que'tel. 

Ma'anic mic ts'ijban jini jun cha'an mi la' wʌq'ueñon chuqui yom cha'an c bʌc'tal, 
ame jilic c ñuclel ti jini wen t'an. Ñumen uts'at mi tsa' chʌmiyon. 

16Anquese mic sub jini wen t'an, mach mejlic c sub c bʌ ti ñuc, come wersa 

ñijcʌbil c pusic'al cha'an mic sub jini wen t'an. Mi caj c taj wocol mi ma'anic mic 
sub. 

17Mi ti pejtelel c pusic'al mic sub, an c chobejtʌbal. Mi mach comic c sub jiñʌch 

c sajtemal, come tsa' aq'uentiyon jini e'tel. 

18¿Chuqui c chobejtʌbal che' jini? Che' mic sub jini wen t'an, jiñʌch c chobejtʌbal 

che' mic sub i t'an Cristo ti chejachi. Jini cha'an ma'anic mij c'ajtin c tojol cha'an 
jini wen t'an. 

19Jini cha'an ma'anic winic mu' bʌ c yuman. Tic bajñel pusic'al tsa'ix cʌc'ʌ c bʌ 

ti x'e'tel i cha'an pejtelel winicob cha'an mi' ñopob cabʌlob. 

20Ti' tojlel israelob lajal mic mel c bʌ bajche' israelob cha'an mi' ñopob. Ti' tojlel 

gentilob mu' bʌ i jac'ob mandar (anquese mach chʌn cʌchʌlonix ti jini mandar), 
lajal mic mel c bʌ bajche' jini mu' bʌ i jac'ob mandar, cha'an mi' ñopob. 

21Ti' tojlel winicob mach bʌ anic mi' cʌñob Dios lajal mic mel c bʌ bajche' jini 

mach bʌ anic mi' cʌñob Dios, cha'an mi' ñopob. (Pero ti pejtelel c pusic'al wolic 
jac'ben i mandar Cristo.) 

22Ti' tojlel winicob mach bʌ xuc'ulic mi' ñopob, mi cajñel bajche' juntiquil mach 

bʌ p'ʌtʌlic cha'an mi' ñopob jini mach bʌ añobic i p'ʌtʌlel. Lajal mic mel c bʌ 
bajche' pejtelel winicob cha'an mij coltañob che' bajche' jaytiquil mi' mejlel. 

23Che'ʌch mic mel cha'an mi' cʌñob jini wen t'an, cha'an mic taj c wenlel ja'el ti 

jini wen t'an quic'ot jini mu' bʌ i ñopob. 

24¿Mach ba la' wujilic? Jini mu' bʌ i cha'leñob ajñel ti' tojlel xq'uelojelob mi' 

cha'leñob ajñel ti pejtelelob, pero cojach juntiquil mi' taj i majtan. Cha'lenla ajñel 
jatetla che' bajche' jini mu' bʌ i taj i majtan. 

25Pejtelel mu' bʌ i cha'leñob ajñel mi' bajñel cʌntañob i bʌ cha'an mi' 

yʌq'uentelob i corona mu' bʌ i jilel. Joñonla mi laj cʌntan lac bʌ cha'an mi la 
cʌq'uentel corona mach bʌ anic mi' jilel. 



1891 

 

Chol de Tumbalá Bible 
© Bible Society of Mexico. 

  
 

 

26Jini cha'an mic cha'len ajñel che' bajche' juntiquil yujil bʌ baqui mi' majlel. 

Ma'anic mic cha'len cujoñel che' bajche' winic t'uchlaw bexlaw i c'ʌb. 

27Mic tic' c bʌc'tal cha'an mi' wersa jac'beñon, ame mic chilbentel j c'ʌjñibal che' 

bʌ tsa'ix c subeyob winicob jini wen t'an. 

 1 Corintios 10 

Tic'ojel cha'an i ch'ujutesʌntel dioste' 

1Hermanojob, mach comic mi' ñajʌyel ti la' pusic'al bajche' tsa' ajniyob pejtelel 

lac ñojte'el che' bʌ tsi' toj'esayob majlel Dios ti tocal. Ti pejtelelob tsa' ñumiyob 
majlel ti ojlil colem ñajb. 

2Ti pejtelelob tsa' aq'uentiyob ch'ʌmja' yilal ti tocal yic'ot ti colem ñajb che' bʌ 

tsi' yʌc'ʌyob i bʌ ti' wenta Moisés. 

3-4Ti pejtelelob tsi' c'uxuyob jini jach bʌ we'elʌl yic'ot ja' aq'uebilo' bʌ ti Dios. Tsa' 

loq'ui i ya'al ti jini Xajlel ac'bil bʌ ti Dios. Jini Xajlel tsa' bʌ i pi'leyob majlel jiñʌch 
Cristo. 

5Pero cabʌl lac ñojte'el mach uts'atobic ti' wut Dios. Jini cha'an tsa' jisʌntiyob ti 

colem bʌ i tiquiñal pañimil. 

6Che'ʌch tsa' ujti cha'an lac tic'ol cha'an ma'anic mi lac mulan jontolil che' 

bajche' tsi' mulayob. 

7Mach la' ch'ujutesan dioste' tac che' bajche' yaño' bʌ, come ts'ijbubil: “Jini 

winicob x'ixicob tsa' buchleyob cha'an mi' cha'leñob we'el uch'el. Tsa' ch'ojyiyob 
ti son”, che'en. 

8Mach yomic mi la' cha'len ts'i'lel che' bajche' tsi' cha'leyob lamital. Tsa' 

chʌmiyob uxp'ejl i cha'c'al ti mil ti jump'ejl jach q'uin. 

9Mach yomic mi la quilʌben i pusic'al lac Yum che' bajche' tsi' cha'leyob lamital. 

Tsa' jisʌntiyob ti lucum tac. 

10Mach la' cha'len wulwul t'an ti la' pusic'al che' bajche' tsi' cha'leyob jini tsa' bʌ 

jisʌntiyob cha'an jini Angel yujil bʌ tsʌnsa. 

11Che'ʌch tsa' ujtiyob cha'an laj cʌntesʌntel. Tsa' ts'ijbunti cha'an lac tic'ol 

joñonla cuxulonto bʌ la ti ili ora che' lʌc'ʌlix i jilibal. 

12Jini cha'an jini mu' bʌ i q'uel i bʌ ti xuc'ul, la' i cʌntan i bʌ ame yajlic. 

13Ma'anic mi junchajpic la' pʌyol ti mulil mach bʌ anic tsi' yubiyob yaño' bʌ. 

Xuc'ul i pusic'al Dios. Ma'anic mi' yʌq'ueñetla la' taj la' pʌyol ti mulil mach bʌ 
mejlic la' cuch. Che' mi la' pʌjyel ti mulil, Dios mi' yʌq'ueñetla la' p'ʌtʌlel cha'an 
mi la' cuch. Che' jini mi mejlel la' loq'uel ba' pʌybilet ti mulil. 

Jini ch'ujul bʌ waj 

14Jini cha'an c'uxbibilet bʌ la, mach yomic mi la' ch'ujutesan dioste' tac. 

15Che'ʌch mic pejcañetla, come mi la' ña'tan pañimil. Ña'tanla bajche' yom mi 

la' jac'. 

16Che' mi lac tem ch'ʌm jini vaso che' mi lac suben Dios wocolix i yʌlʌ, ¿mach 

ba wolic lac tem taj lac wenlel ti' ch'ich'el Cristo? Che' mi lac tem c'ux jini waj 
mu' bʌ lac xut', ¿mach ba wolic lac tem taj lac wenlel ti' bʌc'tal Cristo? 

17Anquese cabʌlonla, lajalonla bajche' junq'uejl waj. Jump'ejl i bʌc'talonla 

Cristo, come ti pejtelelonla mi laj c'ux jini junq'uejl waj. 

18Ña'tanla bajche' mi' melob israelob. Jini mu' bʌ i c'uxob jini we'elʌl mu' bʌ i 

yʌq'ueñob Dios ti' majtan, ¿mach ba muq'uic i tem tajob i wenlel ti' tojlel 
pulʌntib? 

19¿Chuqui i sujmlel c t'an, che' jini? ¿Am ba i c'ʌjñibal dioste' tac? ¿Am ba i 

c'ʌjñibal jini aq'uebil bʌ dioste' tac? Ma'anic. 

20Pero jini sajtemo' bʌ, che' mi' yʌc'ob i majtan ti pulʌntib, woli' yʌq'ueñob 

xibajob. Ma'anic mi' yʌq'ueñob Dios. Mach comic mi la' tem ajñel yic'ot xibajob. 

21Mach mejlic mi la' jap ti' vaso lac Yum mi woli la' jap ti' vaso xibajob. Mach 

mejlic la' c'ux waj ti' mesa lac Yum mi woli la' c'ux waj ti' mesa xibajob. 

22¿Mu' ba lac techben i mich'ajel lac Yum? ¿Ñumen p'ʌtʌlon ba la bajche' lac 

Yum? 

Melela chuqui tac wen cha'an mi' tsictiyel i ñuclel Dios 

23Pejtelel jini la com bʌ lac mel mi mejlel lac mel, pero mach uts'atic mi tsa' lac 

mele ti pejtelel. Come ma'anic i c'ʌjñibal ti pejtelel cha'an mi' xuc'chocoñonla. 

24Mach i lon sʌclan i bajñel wenlel mi juntiquilic. La' i ña'tan i wenlel yaño' bʌ. 

25C'uxula jini mu' bʌ i choñob ti choño' we'elʌl. Mach la' c'ajtibeñob mi aq'uebilix 

dioste' tac ame tejchic t'an ti la' pusic'al. 

26Come i cha'an lac Yum jini lum yic'ot pejtelel i bʌl. 

27Mi tsi' pʌyʌyetla ti' yotot jini mach bʌ wolic i ñop Dios, cucula mi la' wom majlel. 

C'uxula chuqui tac mi' yʌq'ueñetla. Mach la' c'ajtiben mi aq'uebil dioste' tac ame 
tejchic t'an ti la' pusic'al. 

28Mi an majch mi' subeñetla: Tsa'ix aq'uenti dioste' tac, mi che'en, mach mi la' 

c'ux ame tejchic t'an ti' pusic'al jini tsa' bʌ i subeyetla, 

29ame cajic ti t'an i pusic'al, mach a pusic'alic. ¿Chucoch mi' q'uejlel ti mulil jini 

mu' bʌ c mel ti jump'ejl c pusic'al che' woli ti t'an i pusic'al yambʌ? 

30Mi tsaj c'uxu ti' yutslel c pusic'al, ¿chucoch mij q'uejlel ti xmulil cha'an jini tsa' 

bʌ j c'uxu che' bʌ tsac sube Dios wocolix i yʌlʌ? 

31Mi an chuqui mi la' c'ux, che' jini, mi an chuqui mi la' jap, mi an yambʌ chuqui 

mi la' cha'len, cha'lenla ti pejtelel cha'an mi' tsictiyel i ñuclel Dios. 

32Mach mi la' wʌc' ti yajlel judíojob, mi gentilob, mi xñopt'añob i cha'año' bʌ 

Dios. 

33Joñon ja'el wolic ñop c mel chuqui uts'at ti' wut pejtelel winicob ti pejtelel 

chuqui mic mel. Ma'anic mic sʌclan c bajñel wenlel. Mic sʌclan i wenlel yaño' 
bʌ cha'an mi' coltʌntelob cabʌlob. 

 1 Corintios 11 

Uts'at bʌ ti' tojlel x'ixicob 

1Melela che' bajche'on. Joñon ja'el mic mel che' bajche' Cristo. 

2Hermanojob mic sub uts'at woli la' mel, come c'ajalon la' cha'an. Woli la' chʌn 

jac' jini cʌntesa che' bajche' tsaj cʌntesayetla. 

3Com mi la' ña'tan, i Yum pejtelel winicob jiñʌch Cristo. I yum x'ixic jiñʌch winic. 

I yum Cristo jiñʌch Dios. 

4Mi mosol i jol winic che' mi' pejcan Dios o che' mi' cha'len subt'an, woli' ts'a'len 

i yum. 

5Che' mach mosolic i jol x'ixic woli bʌ ti oración yic'ot subt'an mi' ts'a'len i yum, 

come lajal yilal mi tsa' jujchinti i jol. 

6Mi ma'anic mi' mos i jol x'ixic, la' laj sejt'ic i jol. Mi quisintic mi' yubin che' set'bil 

i jol yic'ot che' jujchibil, la' i mos i jol. 

7Mach wenic mi tsi' moso i jol winic, come jiñʌch i yejtal Dios yic'ot i ñuclel Dios. 

Jini x'ixic i ñuclelʌch winic. 

8Come mach loq'uemic winic ti x'ixic, pero loq'uem x'ixic ti winic. 

9Come Dios ma'anic tsi' mele winic cha'an i wenlel x'ixic. Tsi' mele x'ixic cha'an 

i wenlel winic. 

10Jini cha'an la' tsictiyic ti' jol x'ixic i yejtal i p'ʌtʌlel winic, come woli' q'uelob jini 

ángelob. 

11Ti lac Yum cʌyʌl x'ixic ti winic, cʌyʌl winic ti x'ixic. 

12Come loq'uem x'ixic ti winic, che' ja'el winic tilem ti x'ixic. Ti' cha'ticlelob 

tilemob ti Dios. 

13Ña'tanla jatetla bajche' yom. ¿I t'ojol ba mi' pejcan Dios x'ixic che' mach 

mosolic i jol? 

14¿Mach ba anic mi' cʌntesañetla la' bajñel pusic'al, mach i t'ojolic che' tam i jol 

winic? 

15Mach che'ic x'ixic. Mi tam i jol i t'ojol jax, come aq'uebil i tsutsel i jol cha'an i 

mosil. 

16Mi an majch mi' tech cabʌl t'an mach che'ic mic mel lojon. Mach che'ic mi' 

melob xñopt'añob i cha'año' bʌ Dios. 

I Cena lac Yum 
(Mt. 26.26-29; Mr. 14.22-25; Lc. 22.14-20) 

17Pero mic subeñetla mach wenic woli la' mel. Ma'anic mij q'ueletla ti uts'at. 

Come che' mi la' tempan la' bʌ ma'anic la' wenlel, pero leco mi la' wajñel. 

18Ñaxan tsa cubi woli la' t'ox la' bʌ ti a'leya che' mi la' tempan la' bʌ. Mi cʌl isujm. 

19¿Yom ba mi la' t'ox la' bʌ ti a'leya cha'an mi' tsictiyel majqui wen ti la' tojlel? 

20Che' mi la' tempan la' bʌ, mach jinic i Cena lac Yum mu' bʌ la' c'ux. 

21Come che' mi la' c'ux ti jujuntiquiletla, mi la' se'ñun la' bʌ cha'an mi la' bajñel 

ch'ʌm la' waj. Juntiquil an i wi'ñal, yambʌ yʌc. 

22¿Mach ba anic la' wotot cha'an ya'i mi la' cha'len we'el uch'el? ¿Mu' ba la' 

ts'a'len jini xñopt'añob mu' bʌ i tempañob i bʌ? ¿Mu' ba la' wʌc' ti quisin jini 
mach bʌ añobic i bʌl i ñʌc'? ¿Chuqui yom mic subeñetla? ¿Yom ba mic sub 
uts'at woli la' mel? Mach yomic. Mach uts'atic. 

23Come tsa'ix aq'uentiyon c sub i sujmlel i Cena lac Yum che' bajche' tsaj 

cʌntesayetla. Lac Yum Jesús tsi' ch'ʌmʌ waj ti jini jach bʌ ac'ʌlel che' bʌ tsa' 
ajq'ui ti' c'ʌb i contra. 

24Che' bʌ tsa' ujti i suben wocolix i yʌlʌ Dios, tsi' xut'u. Tsi' yʌlʌ: “Ch'ʌmʌla, 

c'uxula, jiñʌch c bʌc'tal mu' bʌ i xujt'el cha'añetla. Che'ʌch yom mi la' cha'len 
cha'an mi la' ña'tañon”. Che' tsi' yʌlʌ. 

25Che' ja'el, tsi' ch'ʌmʌ vaso che' bʌ tsa' ujti ti we'el. Tsi' yʌlʌ: “Jini vaso jiñʌch i 

yejtal jini tsijib xuc'ul bʌ t'an wa'chocobil bʌ tic ch'ich'el. Che'ʌch yom mi la' 
cha'len ti jujunyajl che' mi la' jap cha'an mi la' ña'tañon”, che'en. 

26Come ti jujunyajl che' mi la' c'ux jini waj, che' mi la' jap ti jini vaso, mi la' wʌc' 

ti tsictiyel bajche' tsa' chʌmi lac Yum c'ʌlʌl mi' cha' tilel. 

27Jini cha'an jini mach bʌ wenic bajche' mi' c'ux jini waj yic'ot bajche' mi' jap ti' 

vaso lac Yum, an i mul, come mi' ts'a'len i bʌc'tal yic'ot i ch'ich'el lac Yum. 

28Ti jujuntiquil la' i bajñel ña'tan bajche' an i pusic'al. Che' jini, la' i c'ux jini waj, 

la' i jap ti jini vaso. 

29Come jini mach bʌ wenic mi' c'ux mi' jap, woli' pʌy i wocol come ma'anic mi' 

ña'tan i bʌc'tal lac Yum che' mi' c'ux che' mi' jap. 

30Jini cha'an an cabʌl c'amo' bʌ ba' añetla, cabʌl c'uño' bʌ. Lamital chʌmeñob. 

31Tsa'ic lac ñaxan mele lac bʌ, ma'anic tsa' aq'uentiyonla wocol. 

32Pero che' mi la cʌq'uentel wocol, lac Yum woli' ju'sʌbeñonla lac pusic'al cha'an 

ma'anic mi la cochel ti toj mulil yic'ot i cha'año' bʌ pañimil. 

33Jini cha'an quermanojob, che' mi la' tempan la' bʌ cha'an mi la' c'ux waj, pijtan 

la' bʌ. 

34Mi an i wi'ñal juntiquil, la' i c'ux i waj ti' yotot, cha'an ma'anic mi la' wʌq'uentel 

wocol cha'an chuqui woli la' mel che' mi la' tempan la' bʌ. Mi an yambʌ wocol ti 
la' tojlel mi caj c subeñetla bajche' yom mi la' toj'esan ba' ora mij c'otel. 

 1 Corintios 12 

Laj c'ʌjñibal mu' bʌ i yʌq'ueñonla jini Espíritu 

1Hermanojob, com mi la' ña'tan i sujmlel laj c'ʌjñibal tsa' bʌ aq'uentiyonla ti jini 

Espíritu. 

2La' wujil che' sajtemetla tsa' pʌjyiyetla majlel ba'an x'uma' dios tac, bajche' jach 

tsa' ñijcʌntiyetla. 

3Jini cha'an mic subeñetla mach cʌntesʌbilic ti' yEspíritu Dios majqui jach mi' 

yʌl chocol ti Dios jini Jesús. Cojach jini cʌntesʌbil bʌ ti Ch'ujul bʌ Espíritu mi 
mejlel i pejcan Jesús ti' Yum. 

4Ti chajp ti chajp an laj c'ʌjñibal tsa' bʌ aq'uentiyonla, pero juntiquil jach Espíritu. 

5Ti chajp ti chajp an la que'tel, pero juntiquil jach lac Yum. 

6Ti chajp ti chajp an lac melbal, pero juntiquil jach Dios mu' bʌ i ñijcañonla ti lac 

pejtelel. 

7Ti jujuntiquilonla aq'uebilonla laj c'ʌjnibal ti jini Espíritu cha'an i wenlel 

pejtelelob. 

8Come juntiquil mi' yʌq'uentel cabʌl i ña'tʌbal cha'an jini Espíritu cha'an mi' sub 

i sujmlel jini t'an. Yambʌ mi' yʌq'uentel cabʌl i ña'tʌbal cha'an jini jach bʌ Espíritu 
cha'an mi' cha'len cʌntesa. 

9Yambʌ mi' yʌq'uentel i ñop Dios ti wen xuc'ul cha'an jini jach bʌ Espíritu. 

Yambʌ mi' yʌq'uentel i c'ʌjñibal ti lajmesaya cha'an jini jach bʌ Espíritu. 

10Yambʌ mi' yʌq'uentel i pʌs i yejtal i p'ʌtʌlel Dios. Yambʌ mi' yʌq'uentel i 

c'ʌjñibal ti subt'an. Yambʌ mi' yʌq'uentel i cʌn mi wen o mi jontol jini espíritujob. 
Yambʌ mi' yʌq'uentel i cha'len t'an ti yan tac bʌ t'an. Yambʌ mi' yʌq'uentel i 
ñusan i sujmlel yan tac bʌ t'an. 

11Jini juntiquil jach bʌ Espíritu mi' yʌq'ueñonla lac mel pejtelel ili tac. Ti chajp ti 

chajp mi' yʌq'ueñob i c'ʌjñibal winicob x'ixicob ti jujuntiquil che' bajche' yom 
Dios. 

I bʌc'tal Cristo 

12An cabʌl chucbil tac bʌ ti lac bʌc'tal, pero jump'ejl jach lac bʌc'tal. Che'ʌch 

ja'el i bʌc'tal Cristo yic'ot xñopt'añob. 

13Come juntiquil jach jini Espíritu. Che' bajche' ti ch'ʌmja' tsi' tem otsayonla ti 

jump'ejl jach i bʌc'tal Cristo, mi judío, mi griego, mi jini am bʌ ti' yum, mi jini 
mach bʌ anic ti' yum. Tsa' aq'uentiyonla lac ch'ʌm jini jach bʌ Espíritu. 

14Come jini lac bʌc'tal mach junchajpic jach chuqui chucbil pero cabʌlʌch. 

15Jini la coc, mi tsi' yʌlʌ mach i cha'anic lac bʌc'tal come mach c'ʌbʌlic, ¿mach 

ba i cha'anic lac bʌc'tal che' jini? 

16Jini lac chiquin, mi tsi' yʌlʌ mach i cha'anic lac bʌc'tal come mach wutʌlic, 

¿mach ba i cha'anic lac bʌc'tal che' jini? 

17Mi ti pejtelel lac bʌc'tal to'o lac wut jach an, ¿bajche' mi la cubin t'an che' jini? 

Mi ti pejtelel lac bʌc'tal to'o lac chiquin jach an, ¿bajche' mi mejlel lac sic'? 

18Ti chajp ti chajp tsi' tempa Dios jini chucul tac bʌ ti lac bʌc'tal che' bajche' yom 

i pusic'al. 

19Mi to'ol c'ʌbʌl jach pejtelel lac bʌc'tal, ¿bajche' an lac bʌc'tal che' jini? 

20Pero isujm an cabʌl chucul tac bʌ ti lac bʌc'tal anquese jump'ejl jach lac 

bʌc'tal. 

21Jini lac wut mach mejlic i suben laj c'ʌb ma'anic i c'ʌjñibal. Che' ja'el lac jol 

mach mejlic i suben la coc ma'anic i c'ʌjñibal. 

22Pero jini chucul tac bʌ ti lac bʌc'tal mach bʌ p'ʌtʌlic yilal, ñumen an i c'ʌjñibal. 

23Jini chucul tac bʌ ti lac bʌc'tal mach bʌ yoque uts'atic mi laj q'uel, ñumen mi 

la cʌq'uen i t'ojlʌwib. Jini mach bʌ i t'ojolic ti q'uelol mi lac mos ti pisil. 

24Jini i t'ojol bʌ ti q'uelol ma'anic chuqui yom mi' yʌq'uentel. Che' bʌ tsi' tempa 

lac bʌc'tal Dios, tsi' yʌq'ue ñumen i c'ʌjñibal jini mach bʌ ñuquic ti q'uelol. 

25Che' jini, ma'anic mi' contrajiñob i bʌ jini chucul tac bʌ ti lac bʌc'tal. Mi' tem 

cʌntañob i bʌ. 

26Mi tsi' taja wocol jump'ejl chucul bʌ ti lac bʌc'tal, mi la cubin ti pejtelel lac 

bʌc'tal. Mi tsi' taja i ñuclel, tijicña mi la cubin ti pejtelel lac bʌc'tal. 

27Jatetla i bʌc'taletla Cristo. Jatetla miembrojetla ti' bʌc'tal Cristo. 

28Dios tsi' wa'chocoyonla ti' tojlel xñopt'añob, ñaxan jini apóstolob, wi'il 

subt'añob, wi'il xcʌntesajob, wi'il jini mu' bʌ i pʌsob i yejtal i p'ʌtʌlel Dios, yic'ot 
jini am bʌ i c'ʌjñibal ti ts'ʌcaya, yic'ot jini am bʌ i c'ʌjñibal ti coltaya, yic'ot jini am 
bʌ i ye'tel ti yumʌl, yic'ot jini mu' bʌ i cha'leñob t'an ti yan tac bʌ t'an. 

29¿Apóstolob ba ti pejtelel? ¿Subt'añob ba ti pejtelelob? ¿Xcʌntesajob ba ti 

pejtelelob? ¿Mu' ba i pʌsob i yejtal i p'ʌtʌlel Dios ti pejtelelob? 

30¿Am ba i c'ʌjñibal ti ts'ʌcaya ti pejtelelob? ¿Mu' ba i cha'leñob t'an ti yan tac 

bʌ t'an ti pejtelelob? ¿Mu' ba i ñusañob i sujmlel yan tac bʌ t'an ti pejtelelob? 

31Pero cha'lenla wersa la' taj jini ñumen wen bʌ la' c'ʌjñibal. Mi caj c pʌsbeñetla 

wʌle chuqui ñumen uts'at. 

 1 Corintios 13 

C'uxbiya 

1Muq'uic c cha'len t'an ti' t'an tac winicob yic'ot ti' t'an ángelob, mi ma'anic j 

c'uxbiya, tsintsiñayon bajche' tsucu taq'uin. Lajalon bajche' tsucu taq'uin mu' bʌ 
i cujtʌl. 

2Anic j c'ʌjñibal ti subt'an yic'ot c ña'tʌbal ti pejtelel i sujmlel mach bʌ tsictiyemic 

ti yambʌ ora, yic'ot pejtelel chuqui tac ña'tʌbil ti pañimil, muq'uic c ñop Dios ti 
xuc'ul bʌ c pusic'al cha'an mic tʌts' wits, pero mi ma'anic j c'uxbiya, ma'anic j 
c'ʌjñibal. 

3Muq'uic c laj pucbeñob c chubʌ'an cha'an mic we'san jini mach bʌ añobic i bʌl 

i ñʌc', muq'uic cʌc' c bʌ ti pulel cha'an mij coltañob, mi ma'anic j c'uxbiya, 
ma'anic chuqui mic taj. 

4Jini yujil bʌ c'uxbiya jal mi' cuchben i mul yaño' bʌ, wen uts i pusic'al. Jini yujil 

bʌ c'uxbiya mach tsʌytsʌyñayic i pusic'al che' mi' q'uel i wenlel i pi'ʌlob. Ma'anic 
mi' sub i bʌ ti ñuc. Ma'anic mi' mel i bʌ ti chan ti' tojlel i pi'ʌlob. 

5Jini yujil bʌ c'uxbiya mach lecojic i melbal. Ma'anic mi' sajcan chuqui yom ti' 

bajñel pusic'al. Ma'anic mi' bʌc' mich'an, ma'anic mi' lot ti' pusic'al i contrajintel. 

6Mach tijicñayic mi' yubin che' mi' tic'lʌntel jini toj bʌ. Tijicña mi' yubin che' uts'at 

mi' loq'uel jini toj bʌ. 

7Mi' ñusan pejtel wocol, mi' ñop pejtelel chuqui tac isujm, mi' cha'len pijtaya ti' 

xuc'tʌlel i pusic'al, mi' ñusan ti uts'at pejtelel chuqui tac mi' yujtel. 

8Mach jilic i c'uxbiya ti pejtelel ora. Mi' caj ti ujtel i c'ʌjñibal subt'an. Mi' caj ti jilel 

yan tac bʌ t'an. Mi caj i jilel i ña'tʌbal pañimil. 

9Come mach laj cʌmbilic lac cha'an. Mach ts'ʌcʌlic mi lac tsictesan ti subt'an. 

10Che' mi' tilel jini ts'ʌcʌl bʌ, mi' caj ti jilel jini mach bʌ ts'ʌcʌlic. 

11Che' alobon to tsac cha'le t'an che' bajche' alob. Tsac ña'ta che' bajche' alob. 

Tsac ch'ʌmbe isujm che' bajche' alob. Che' bʌ tsa' ochiyon ti winic, tsaj cʌyʌ c 
mel che' bajche' alob. 

12Come wʌle mi lac yʌxña q'uel Cristo che' bajche' ti espejo. Pero che' mi' tilel 

mi caj laj q'uelben i wut. Wʌle wolic yʌxña cʌn, pero ti wi'il bʌ ora mi caj c wen 
cʌn che' bajche' Dios mi' cʌñon. 

13Wʌle anto lac cha'an uxchajp: lac ñopbal, lac pijtaya yic'ot laj c'uxbiya. Pero 

jini ñumen ñuc bʌ jiñʌch c'uxbiya. 

 1 Corintios 14 

Jini mu' bʌ i cha'len t'an ti yan tac bʌ t'an 

1Chʌn cha'lenla c'uxbiya. Cha'lenla wersa cha'an mi la' taj la' c'ʌjñibal ti jini 

Espíritu. Jini ñumen uts'at bʌ jiñʌch la' c'ʌjñibal ti subt'an. 

2Come jini mu' bʌ i cha'len t'an ti yan tac bʌ t'an ma'anic mi' pejcan i pi'ʌlob, 

cojach mi' pejcan Dios. Ma'anic mi' ch'ʌmbeñob isujm winicob. Mi' sub i sujmlel 
Dios ti yambʌ t'an ti Espíritu. 

3Jini mu' bʌ i cha'len subt'an mi' xuc'chocobeñob i pusic'al winicob. Mi' xic'ob ti' 

melol chuqui uts'at. Mi' ñuq'uesʌbeñob i pusic'al. 

4Jini mu' bʌ i cha'len t'an ti yan tac bʌ t'an mi' bajñel xuc'chocon i pusic'al. Jini 

mu' bʌ i cha'len subt'an mi' xuc'chocobeñob i pusic'al xñopt'añob mu' bʌ i 
tempañob i bʌ. 

5Uts'at mi ti pejteletla an la' c'ʌjñibal ti yan tac bʌ t'an. Pero ñumen uts'at mi la' 

cha'len subt'an ti la' bajñel t'an. Come lolom jach yan tac bʌ t'an mi ma'anic 
majch mi' ñusʌbeñob i sujmlel cha'an mi' xuc'chocobeñob i pusic'al xñopt'añob. 
Che' jini ñumen an i c'ʌjñibal jini mu' bʌ i cha'len subt'an bajche' jini mu' bʌ i 
cha'len t'an ti yan tac bʌ t'an. 

6Wʌle hermanojob, mi woliyon ti t'an ti yan tac bʌ t'an che' mic tilel ba' añetla, 

¿chuqui i c'ʌjñibal la' cha'an? Cojach an i c'ʌjñibal mi tsac subeyetla ti la' t'an 
jini tsa' bʌ pʌsbentiyon, mi jini ña'tʌbil bʌ c cha'an, mi jini wen t'an, o mi cʌntesa. 

7Jini música tac ja'el, che' bajche' amʌy yic'ot guitarra mach bʌ cuxulic, mi mach 

yʌñʌlic mi' loq'uel i t'an, ¿bajche' che' jini, mi' caj ti cʌjñel chuqui woli ti wustʌl ti 
amʌy yic'ot chuqui woli ti ñijcʌntel ti guitarra? 

8Mi mach uts'atic mi' loq'uel i t'an trompeta, ¿majqui mi caj i chajpan i bʌ cha'an 

guerra? 

9Che' ja'el jatetla, che' mi la' cha'len t'an ti yambʌ t'an mach bʌ anic mi' 

ch'ʌmbeñob isujm, ¿bajche' che' jini mi caj i ña'tañob chuqui mi la' wʌl? Che' 
jini to'ol t'an jach woliyetla. 

10Isujm an cabʌl yan tac bʌ t'an ti pañimil. Ti jujunchajp an i sujmlel. 

11Mi ma'anic mic ch'ʌmben isujm junchajp t'an, che'ʌch mi' q'uelon jini mu' bʌ ti 

t'an bajche' juntiquil ch'oyol bʌ ti yambʌ lum. Joñon ja'el mij q'uel jini winic mu' 
bʌ ti t'an che' bajche' juntiquil ch'oyol bʌ ti yambʌ lum. 

12Che' ja'el jatetla, come la' wom la' c'ʌjñibal mu' bʌ i yʌc' jini Espíritu, cha'lenla 

wersa la' taj cabʌl la' c'ʌjñibal cha'an mi la' xuc'chocon jini xñopt'añob mu' bʌ i 
tempañob i bʌ. 

13Jini cha'an jini mu' bʌ i cha'len t'an ti yambʌ t'an la' i c'ajtiben Dios i ña'tʌbal 

cha'an mi' ñusan i sujmlel. 

14Mi wolic pejcan Dios ti yambʌ t'an mach bʌ j cʌñʌyic, wolic pejcan tic ch'ujlel 

jach, mach tic ña'tʌbalic. 

15¿Bajche' yom che' jini? Mi caj c pejcan Dios tic ch'ujlel, mi caj c pejcan tic 

ña'tʌbal ja'el. Mi caj c cha'len c'ay tic ch'ujlel, mi caj c cha'len c'ay tic ña'tʌbal 
ja'el. 

16Come mi ti a ch'ujlel jach ma' ch'ujutesan Dios ti' tojlel jini mu' bʌ i tilel i 

ñich'tan, ¿bajche' mi caj i yʌl amén che' ma' suben Dios wocolix i yʌlʌ, mi 
ma'anic mi' ch'ʌmben isujm chuqui wola' wʌl? 

17Isujm jatet ma' suben Dios wocolix i yʌlʌ ti uts'at, pero ma'anic mi' 

xuc'chocontel i pusic'al yambʌ. 

18Mic suben Dios wocolix i yʌlʌ, come ñumen mic cha'len t'an ti yan tac bʌ t'an 

bajche' jatetla. 

19Uts'at mi cʌl che' mic cha'len jo'p'ejl t'an yic'ot c ña'tʌbal cha'an mij cʌntesan 

yaño' bʌ. Mach uts'atic lujump'ejl mil t'an ti yambʌ t'an mach bʌ yujilobic. 

20Hermanojob, mach yomic lajal la' ña'tʌbal bajche' i ña'tʌbal alobob. Mach 

yomic jontoletla. Yom lajaletla bajche' alʌlob. Yom lajal la' ña'tʌbal bajche' 
winicob año' bʌ cabʌl i pusic'al. 

21Ts'ijbubil: “Mi caj j c'ʌmben i yej yaño' bʌ yic'ot yan tac bʌ t'an cha'an mic 

pejcan ili winicob x'ixicob. Pero anquese che'ʌch mic pejcañob mach yomobic 
i yubibeñon c t'an”, che'en lac Yum. 

22Jini t'an tac mach bʌ cʌmbilic jiñʌch i yejtal i p'ʌtʌlel Dios ti' tojlel jini mach bʌ 

anic mi' ñopob Dios, mach ti' tojlelic jini mu' bʌ i ñopob. Pero che' an majch mi' 
cha'len alt'an, an i c'ʌjñibal i cha'an jini mu' bʌ i ñopob. Ma'anic i c'ʌjñibal i cha'an 
jini mach bʌ anic mi' ñopob. 

23Che' mi la' tempan la' bʌ xñopt'añet bʌ la, mi ti jujuntiquiletla mi la' cha'len t'an 

ti yan tac bʌ t'an, ¿chuqui mi caj i yʌlob jini mach bʌ cʌntesʌbilobic yic'ot jini 
mach bʌ anic mi' ñopob? ¿Mach ba muq'uic caj i yʌlob sojquem la' jol? 

24Che' mi' yochel juntiquil mach bʌ anic mi' ñop, o mi juntiquil mach bʌ 

cʌntesʌbilic, mi ti pejteletla mi la' cha'len subt'an, che' jini mi' jec'bentel i pusic'al 
cha'an la' t'an ti la' pejtelel. Mi caj i ña'tan xmulilʌch. 

25Mi' caj ti tsictiyel jini mucul tac bʌ ti' pusic'al. Jini cha'an mi caj i pʌcchocon i 

bʌ cha'an mi' ch'ujutesan Dios. Mi caj i yʌl: Ya'an Dios la' wic'ot ti isujm, che'en. 

Toj yom jini ch'ujutesaya 

26¿Bajche' yom, che' jini, hermanojob? Che' mi la' tempan la' bʌ, juntiquil an i 

salmo, yambʌ an i cʌntesʌbal, yambʌ mi' cha'len t'an ti yambʌ t'an, yambʌ mi' 
yʌq'uentel chuqui mi' pʌs, yambʌ mi' ñusan i sujmlel jini yan tac bʌ t'an. La' 
mejlic ti pejtelel cha'an mi la' xuc'chocon la' bʌ. 

27Mi an mu' bʌ i cha'leñob t'an ti yan tac bʌ t'an jasʌl cha'tiquil uxtiquil. Mach 

yomic i ñumel ti uxtiquil. Belecña yom mi' subob. La' i ñusan i sujmlel juntiquil. 

28Mi ma'anic majch mi mejlel i ñusan i sujmlel jini t'an, mach i cha'len t'an ti 

yambʌ t'an ba' mi' tempañob i bʌ. La' i bajñel pejcan Dios. 

29Che' ja'el la' i cha'leñob subt'an cha'tiquil uxtiquil jach. Jini yaño' bʌ la' i 

yubiñob mi toj. 

30Mi an juntiquil buchul bʌ mu' bʌ i yʌq'uentel chuqui mi caj i sub, la' i cʌy i t'an 

jini ñaxan bʌ. 

31Come ti pejteletla mi mejlel la' q'uex la' bʌ ti subt'an cha'an mi la' cʌntesan la' 

bʌ ti pejtelel yic'ot cha'an mi la' xic' la' bʌ ti uts'at. 

32Jini aq'uebil bʌ jump'ejl t'an ti Dios mi mejlel i yujtesan i sub, o mi mejlel i poj 

cʌy cha'an mi' sub yambʌ. 

33Come Dios ma'anic mi' mulan jini ju'ucña bʌ, cojach ñʌch'ʌl bʌ baqui jach mi' 

tempañob i bʌ i cha'año' bʌ Dios. 

34La' ajnicob ti ñʌch'ʌl jini x'ixicob che' mi' tempañob i bʌ xñopt'añob. Come 

tic'bilob ti t'an. Yom mi' jac'ob i cʌntesʌntel che' bajche' mi' yʌl jini mandar. 

35Mi an chuqui yomob i ñop jini x'ixicob, la' i c'ajtibeñob i ñoxi'al ti' yotot. Come 

quisintic jax che' mi' cha'leñob t'an x'ixicob ba' mi' tempañob i bʌ xñopt'añob. 

36Cʌxti mi ya'ic tsa' tejchi i t'an Dios ba' añetla. Cʌxti mi ya'ic jach tsa' c'oti i t'an 

ya' ba' añetla. 

37Mi an majch mi' sub i bʌ ti subt'an mu' bʌ i jac'ben jini Espíritu, la' i ña'tan 

jiñʌch i mandar lac Yum tsa' bʌ c ts'ijbubeyetla. 

38Mi an juntiquil mach bʌ yomic i jac', mach la' jac'ben i t'an ja'el. 

39Jini cha'an hermanojob, cha'lenla wersa la' taj la' c'ʌjñibal ti subt'an. Mach la' 

tic' jini mu' bʌ i cha'leñob t'an ti yan tac bʌ t'an. 

40Ti pejtelel chuqui tac mi la' cha'len, tem melela che' bajche' yom. 

 1 Corintios 15 

Tsa' tejchi ch'ojyel Cristo 

1Mic subeñetla ja'el hermanojob, jiñʌch jini wen t'an tsa' bʌ c subeyetla, tsa'ix 

bʌ la' ñopo, woli bʌ la' chʌn ñop. 

2Mi woli la' chʌn ña'tan jini t'an tsa' bʌ c subeyetla, coltʌbiletixla, mi isujm tsa' 

la' ñopo che' bʌ tsa' la' subu la' bʌ ti hermano. 

3Come tsaj cʌntesayetla jini jach bʌ t'an tsa' bʌ aq'uentiyon. Tsa' chʌmi Cristo 

cha'an lac mul, che' bajche' mi' yʌl ti' Ts'ijbujel Dios. 

4Tsa' mujqui. Ti yuxp'ejlel q'uin tsa' cha' ch'ojyi che' bajche' mi' yʌl ti' Ts'ijbujel 

Dios. 

5Tsa' tsictiyi ti' wut Pedro, wi'il ti' wut jini lajchʌntiquil. 

6Wi'il tsa' tsictiyi ti' wut ñumen ti jo'c'al i cha'bajc' hermanojob che' temel añob. 

Cuxulob to cabʌl jini hermanojob, ojlil tsa' chʌmiyob. 

7Wi'il tsa' tsictiyi ti' wut Jacobo, wi'il ti' wut pejtelel apóstolob. 

8Wi'ilix tsa' tsictiyi tic wut ja'el. Che'ʌch añon bajche' juntiquil tsa' bʌ i yila pañimil 

che' ñumenix i yorajlel. 

9Come joñon mach lajalic c ñuclel yic'ot yaño' bʌ apóstolob. Mach uts'atonic 

che' bʌ tsa' pʌjyiyon ti apóstol, come tsac tic'la xñopt'añob i cha'an Dios. 

10Pero wʌle apóstolon cha'an ti' yutslel i pusic'al Dios. Mach lolomic jach tsa' 

aq'uentiyon i yutslel i pusic'al Dios. Ñumen cabʌl tsac cha'le e'tel bajche' pejtelel 
yaño' bʌ, pero mach joñonic, jiñʌch i yutslel i pusic'al Dios am bʌ quic'ot. 

11Tic pejtelel lojon, mi joñon o mi yaño' bʌ, mic sub lojon jini wen t'an, jini jach 

bʌ tsa' bʌ la' ñopo. 

Mi caj i tejchelob ch'ojyel chʌmeño' bʌ 

12Mi wolic sub lojon tsa'ix tejchi ch'ojyel Cristo, ¿chucoch mi' lon alob cha'tiquil 

uxtiquil ya' ba' añetla ma'anic mi' ch'ojyelob jini chʌmeño' bʌ? 

13Mi ma'anic mi' cha' ch'ojyel jini chʌmeño' bʌ, che' jini, ma'anic tsa' ch'ojyi 

Cristo ja'el. 

14Mi ma'anic tsa' ch'ojyi Cristo lolom jach mic cha'len lojon subt'an. Lolom jach 

mi lac ñop ja'el. 

15Che'ic jini, lot jach mu' bʌ c sub lojon, come tsa'ix c subu lojon: Dios tsi' teche 

ch'ojyel Cristo. Pero mach isujmic lac t'an mi ma'anic mi' ch'ojyelob jini 
chʌmeño' bʌ, come che' jini, Dios ma'anic tsi' teche ch'ojyel Cristo. 

16Come mi ma'anic mi' tejchelob ch'ojyel, ma'anic tsa' tejchi Cristo ja'el. 

17Mi ma'anic tsa' tejchi ch'ojyel Cristo lolom jach mi la' ñop. Che'ic jini, añet tola 

ti la' mul. 

18Sajtemob ja'el jini chʌmeño' bʌ tsa' bʌ i ñopoyob Cristo. 

19Mi wʌ' jach ti pañimil mi' poj coltañonla Cristo, ñumen p'ump'uñonla bajche' 

yaño' bʌ winicob. 

20Pero isujm tsa'ix tejchi ch'ojyel Cristo ba'an chʌmeño' bʌ. Jiñʌch ñaxan bʌ tsa' 

bʌ ch'ojyi. 

21Come cha'an ti' caj juntiquil winic mi' chʌmelob pejtelel winicob, che' ja'el 

cha'an ti' caj juntiquil winic mi' tejchelob ch'ojyel jini chʌmeño' bʌ. 

22Come che' bajche' mi' chʌmelob pejtelel i p'olbal Adán, che' ja'el mi caj i cha' 

cuxtʌyelob pejtelel año' bʌ ti' Cristo. 

23Ti jujuntiquil mi' cha' tejchelob che' bajche' yom. Ñaxan tsa' ch'ojyi Cristo, ti 

wi'il mi' cha' ch'ojyel i cha'año' bʌ Cristo che' mi' cha' tilel. 

24Wi'il talix i jilibal ba' ora Cristo mi caj i yʌq'uen i yumʌntel Dios i Tat che' mi' 

yujtel i jisʌbeñob i yumʌntel yic'ot i p'ʌtʌlel pejtelel i contrajob. 

25Come wersa mi' cha'len yumʌl Cristo jinto mi' t'uchtan pejtelel i contrajob. 

26Mi caj i jisan ja'el jini cojix bʌ laj contra mu' bʌ i yʌc' ti chʌmel lac bʌc'tal. 

27Come Dios tsi' yʌc'ʌ ti' wenta Jesús pejtelel chuqui tac an. Che' mi' yʌl aq'uebil 

ti' wenta pejtelel chuqui tac an, tsiquilʌch ma'anic tsi' yʌc'ʌ i bʌ Dios ti' wenta 
Cristo che' bʌ tsi' yʌq'ue pejtelel chuqui tac an. 

28Che' mi' yujtel i ch'ʌm ti' wenta i Yalobil Dios, mi caj i yʌc' i bʌ ti' wenta Dios 

tsa' bʌ i yʌc'ʌ ti' wenta pejtelel chuqui tac an. Che' jini Dios i ñuclelʌch pejtelel 
chuqui tac an. 

29Mi ma'anic mi' cha' ch'ojyelob jini chʌmeño' bʌ, ¿chuqui i ye'tel mi' ch'ʌmob 

ja' jini cuxulo' bʌ ti' wenta jini tsa'ix bʌ chʌmiyob? ¿Chucoch che' jini mi' ch'ʌmob 
ja' cha'an jini chʌmeño' bʌ? 

30¿Chucoch che' jini mi cʌc' lojon c bʌ ti jujump'ejl q'uin ba' bʌbʌq'uen mic 

chʌmel lojon? 

31Mic subeñetla hermanojob, isujm ñuc c pusic'al mij q'ueletla ti lac Yum 

Jesucristo. Isujm ja'el bʌbʌq'uen mic chʌmel ti jujump'ejl q'uin. 

32Machic tsac ña'ta mi' cha' ch'ojyelob chʌmeño' bʌ, ¿chuqui to i ye'tel tsaj 

contraji jini jontolo' bʌ ti Efeso? Mi ma'anic mi' cha' ch'ojyelob jini chʌmeño' bʌ, 
la' lac cha'len we'el uch'el, come mach jalix mi caj lac chʌmel. 

33Mach yomic mi la' jac' la' lotintel. Jini jontolo' bʌ lac pi'ʌlob mi' bib'esañob lac 

pusic'al. 

34Yom yʌxʌl la' wo bajche' yom. Mach la' cha'len mulil. Come an winicob x'ixicob 

mach bʌ anic mi' cʌñob Dios. Jini mic sub cha'an mij quisñitesañetla. 

Bajche' yilal jini tsiji' bʌ lac bʌc'tal 

35Pero an majqui mi caj i yʌl: ¿Bajche' mi' tejchelob ch'ojyel jini chʌmeño' bʌ? 

¿Bajche' yilal i cuctal? che'en. 

36Tontojet mu' bʌ a wʌl jini. Jini mu' bʌ a pʌc' ma'anic mi' colel mi ma'anic mi' 

ñaxan mujquel. 

37Jini mu' bʌ a pʌc' mach lajalic ti q'uelol bajche' jini mu' bʌ i pasel. Jini mu' bʌ 

a pʌc' to'ol pac' jach, mi trigo, o mi yambʌ. 

38Dios mi' yʌq'uen i wut jini pac' bajche' yom. Ti jujunchajp pac' mi' yʌq'uentel i 

wut ti chajp ti chajp. 

39Che' ja'el mach junlajalic bʌc'talʌl. Isujm junchajp i bʌc'tal winicob, yambʌ i 

bʌc'tal bʌte'el, yambʌ i bʌc'tal chʌy, yambʌ i bʌc'tal te'lemut. 

40An junchajp i bʌc'tal jini año' bʌ ti panchan, yambʌ i bʌc'tal jini año' bʌ ti 

pañimil. Junchajp i ñuclel jini año' bʌ ti panchan, yambʌ i ñuclel jini año' bʌ ti 
pañimil. 

41Junchajp i ñuclel jini q'uin, yambʌ i ñuclel jini uw, yambʌ i ñuclel jini ec', come 

i ñuclel jump'ejl ec' mach lajalic bajche' i ñuclel yambʌ ec'. 

42Che'ʌch ja'el che' mi' cha' ch'ojyelob jini chʌmeño' bʌ. Jini mu' bʌ i mujquel mi' 

yoc'mʌl. Jini mu' bʌ i cha' ch'ojyel mach yujilic oc'mʌl. 

43Ma'anic i ñuclel che' mi' mujquel. An i ñuclel che' mi' cha' ch'ojyel. Ma'anic i 

p'ʌtʌlel che' mi' mujquel. An i p'ʌtʌlel che' mi' cha' ch'ojyel. 

44Ch'oyol ti lum lac bʌc'tal mu' bʌ i mujquel, ch'oyol ti Espíritu lac bʌc'tal mu' bʌ 

i tejchel ch'ojyel. An lac bʌc'tal ch'oyol bʌ ti lum, an lac bʌc'tal ch'oyol bʌ ti 
Espíritu. 

45Che'ʌch ts'ijbubil: “Jini ñaxan bʌ winic, i c'aba' Adán, tsa' aq'uenti i ch'ujlel. 

Pero Cristo an i yEspíritu cha'an mi' yʌq'ueñonla laj cuxtʌlel”. 

46Ñaxan mi la cʌq'uentel lac bʌc'tal ch'oyol bʌ ti lum, wi'ilix lac bʌc'tal ch'oyol bʌ 

ti Espíritu. 

47Jini ñaxan bʌ winic Adán melbil ti lum. Pero Cristo, i cha'ticlel bʌ winic, ch'oyol 

ti panchan. 

48Jini año' bʌ i bʌc'tal ch'oyol bʌ ti lum lajalob bajche' Adán ch'oyol bʌ ti lum. 

Jini mu' bʌ i yʌq'uentelob i bʌc'tal ch'oyol bʌ ti panchan lajalob bajche' Cristo 
ch'oyol bʌ ti panchan. 

49Wʌle lajalonla ti q'uelol bajche' Adán. Pero lajal mi caj la cajñel che' bajche' 

Cristo. 

50Mic subeñetla, hermanojob, lac bʌc'tal yic'ot lac ch'ich'el yujil bʌ oc'mʌl mach 

ochic ti' yumʌntel Dios ba' ma'anic chuqui yujil oc'mʌl. 

51La' wilan, mic subeñetla jini mach bʌ tsictiyemic ti yambʌ ora: Mach ti 

pejtelonicla mi caj lac chʌmel, pero ti pejtelonla mi caj lac yʌjñel. 

52Che' mi' wustʌl jini cojix bʌ trompeta, ti ora jach mi caj lac yʌjñel che' bajche' 

ora jach mi' mujts'el mi' cajñel lac wut. Come mi' caj ti wustʌl jini trompeta, mi 
caj i tejchelob ch'ojyel jini chʌmeño' bʌ. Ma'anix mi' chʌn chʌmelob. Joñonla 
ja'el mi caj lac yʌjñel. 

53Come jini yujil bʌ oc'mʌl wersa mi caj i pʌntiyel ti jini mach bʌ yujilic oc'mʌl. 

Jini yujil bʌ chʌmel wersa mi caj i pʌntiyel ti jini mach bʌ yujilic chʌmel. 

54Che' bʌ tsa'ix pʌntiyi jini yujil bʌ oc'mʌl ti jini mach bʌ yujilic oc'mʌl, che' bʌ 

tsa'ix pʌntiyi jini yujil bʌ chʌmel ti jini mach bʌ yujilic chʌmel, che' jini mi caj i 
ts'ʌctiyel jini ts'ijbubil bʌ t'an mu' bʌ i yʌl: “Lac Yum mi caj i junyajlel jisʌben i 
p'ʌtʌlel chʌmel. 

55¿Bacan i c'uxel che' mi lac chʌmel? ¿Bacan mi' mʌjlel i cha'an jini mucoñibʌl?” 

che'en. 

56Jini c'ux bʌ, jiñʌch mulil mu' bʌ i yʌc'onla ti chʌmel. Jini mulil mi' taj i p'ʌtʌlel 

cha'an jini mandar. 

57Wocolix i yʌlʌ Dios mu' bʌ i yʌq'ueñonla lac p'ʌtʌlel ti lac Yum Jesucristo 

cha'an mi' mʌjlel lac cha'an. 

58Jini cha'an, c'uxbibil bʌ quermanojob, chʌn ajñenla ti xuc'ul. Mach yomic tile 

bixel la' pusic'al. Yom bʌxetla che' mi la' cha'liben i ye'tel lac Yum, come la' wujil 
mach lolomic jach la' we'tel ti lac Yum. 

 1 Corintios 16 

Ofrenda cha'an i coltʌntel i cha'año' bʌ Dios 

1Cha'an ofrenda mu' bʌ la' tempan cha'an i coltʌntel i cha'año' bʌ Dios, ac'ʌla 

jatetla che' bajche' tsac sube jini xñopt'añob mu' bʌ i tempañob i bʌ ya' ti 
Galacia.  

2Ti jini ñaxan bʌ q'uin ti jujump'ejl semana, ti jujuntiquiletla, parte yom mi la' wʌc' 

lamital la' taq'uin. Lotola bajche' c'amel mi mejlel la' wʌc' cha'an tempʌbilix che' 
mij c'otel ba' añetla.  

3Che' c'otemon mi caj c choc majlel winicob año' bʌ i cha'an carta ba' mi' tsictiyel 

yajcʌbilob cha'an mi' ch'ʌmob majlel jini ofrenda ti Jerusalén.  

4Mi yomʌch mic majlel ja'el, mi mejlel c pi'leñob majlel ti Jerusalén. 

Baqui tsi' ña'ta majlel jini Pablo 

5Ya' talon ba' añetla che' ñumeñonix ti Macedonia, come com ñumel ti 

Macedonia.  

6Tic'ʌl ya' mic poj cʌytʌl ba' añetla cha'an mic ñusan i yorajlel tsʌñal ja'el, cha'an 

mi la' pi'leñon majlel ya' ba' mic majlel.  

7Come mach ñumelic jach com j q'ueletla. Com poj jalijel quic'otetla mi che' yom 

lac Yum.  

8Mi caj j cʌytʌl ti Efeso c'ʌlʌl ti' yorajlel Pentecostés.  

9Come tsa' jambentiyon colem puerta ba' mi mejlel c wen cha'len e'tel anquese 

cabʌlob j contra. 

10Mi tsa' c'oti Timoteo, q'uelela cha'an mi' yajñel ti uts'at ba' añetla, come mi' 

cha'len i ye'tel lac Yum lajal bajche'on.  

11Jini cha'an mach mi la' ts'a'len mi juntiquileticla. Cha' pi'lenla sujtel ti' ñʌch'tilel 

la' pusic'al cha'an mi mejlel i cha' tilel ba' añon, come wolic pijtan yic'ot yaño' bʌ 
hermanojob.  

12Jixcu la quermano Apolos, cabʌl tsac sube ti wocol t'an cha'an mi' majlel yic'ot 

hermanojob ba' añetla. Maxto yomic majlel. Che' mi' tajben i q'uiñilel mi caj i 
majlel ba' añetla. 

Cortesía tac 

13Yom yʌxʌl la' wo. Yom xuc'ul la' pusic'al mi la' ñop. Yom ch'ejletla. Yom 

p'ʌtʌletla.  

14Ti pejtelel chuqui tac mi la' mel, melela yic'ot c'uxbiya.  

15La' wujil hermanojob, jini ñaxaño' bʌ tsa' bʌ i ñopoyob Dios ya' ti Acaya, 

jiñobʌch Estéfanas yic'ot jini año' bʌ ti' yotot, tsa'ix i yʌc'ʌyob i bʌ cha'an mi' 
coltañob i cha'año' bʌ Dios.  

16Mic subeñetla ti wocol t'an, jac'benla hermanojob mu' bʌ i melob che' bajche' 

jini, yic'ot pejtelob mu' bʌ i cha'leñob e'tel cha'an mi' coltañob i cha'año' bʌ Dios.  

17Tijicñayon cha'an tsa' tili Estéfanas yic'ot Fortunato yic'ot Acaico, come uts'at 

che' wʌ' añob jini uxtiquil anquese mach wʌ'ic añetla.  

18Come tsi' ñuq'uesʌbeyoñob c pusic'al yic'ot la' pusic'al ja'el. Q'uelela ti ñuc 

winicob mu' bʌ i melob che' bajche' jini. 

19Jini xñopt'añob mu' bʌ i tempañob i bʌ ti Asia mi' yʌq'ueñetla cortesía. Che' 

ja'el Aquila yic'ot Priscila yic'ot jini xñopt'añob mu' bʌ i tempañob i bʌ ti' yotot, 
cabʌl mi' yʌq'ueñetla cortesía ti lac Yum.  

20Ti pejtelel jini hermanojob mi' yʌq'ueñetla cortesía. Che' mi la' wʌq'uen la' bʌ 

cortesía ts'ujts'un la' bʌ ti c'uxbiya. 

21Joñon Pablojon mic ts'ijbubeñetla cortesía tij c'ʌb.  

22Jini mach bʌ anic mi' c'uxbin lac Yum Jesucristo la' chojquic ti Dios. Tal lac 

Yum.  

23La' ajñic i yutslel i pusic'al lac Yum Jesús la' wic'ot.  

24Mij c'uxbiñetla ti la' pejtelel ti Cristo Jesús. 

2 Corintios 

2 Corintios 1 

1Pablojon, apóstolon i cha'an Cristo Jesús cha'an che' yom Dios. Wʌ'an la 

quermano Timoteo quic'ot. Wolic ts'ijbubeñetla xñopt'añet bʌ la i cha'an Dios 
ya' ti Corinto yic'ot ti pejtelel Acaya. 

2La' aq'uentiquetla i yutslel i pusic'al Dios yic'ot i ñʌch'tʌlel la' pusic'al ch'oyol bʌ 

ti Dios lac Tat yic'ot ti lac Yum Jesucristo. 

I wocol Pablo 

3La' sujbic i ñuclel Dios i Tat lac Yum Jesucristo. Jiñʌch lac Tat ja'el mu' bʌ i 

p'untañonla, mu' bʌ i ñuq'uesan lac pusic'al ti pejtelel wocol. 

4Dios mi' ñuq'uesan lac pusic'al ti pejtelel lac wocol cha'an mi lac 

ñuq'uesʌbeñob i pusic'al yaño' bʌ ti pejtelel i wocol. Che' jini, mi lac 
ñuq'uesʌbeñob i pusic'al che' bajche' Dios tsi' ñuq'uesʌbeyonla lac pusic'al. 

5Come che' bajche' lac ten cha'an jach i wocol Cristo, che' ja'el lac ten cha'an 

jach i ñuq'uesʌntel lac pusic'al yic'ot Cristo. 

6Che' mi cubin lojon wocol, an i c'ʌjñibal cha'an mic ñuq'uesʌbeñetla la' pusic'al 

cha'an mi la' coltʌntel. Che' mi' ñuq'uesʌbeñon lojon c pusic'al Dios, mi mejlel c 
ñuq'uesʌbeñetla la' pusic'al. Che'ʌch mi' yujtel che' mi la' cuch wocol lajal 
bajche' joñon lojon. 

7Cujil lojon ti' xuc'tʌlel c pusic'al an chuqui mi caj la' taj. Come woli la' ñusan 

wocol che' bajche' joñon lojon. Jini cha'an woli la' taj i ñuq'uesʌntel la' pusic'al 
ja'el che' bajche' joñon lojon. 

8Quermanojob, com mi la' ña'tan tsa cubi lojon cabʌl wocol ya' ti Asia. Mach 

cujchic c cha'an lojon yubil come wen wocol jax. Mach colicon lojon tsac ña'ta 
lojon. 

9Pero tsa' ajq'uiyon lojon ti chʌmel yubil cha'an ma'anic mic xuc'chocon lojon c 

pusic'al tic bajñel p'ʌtʌlel, cojach ti Dios mu' bʌ i tech ch'ojyel jini chʌmeño' bʌ. 

10Dios tsi' yʌc'ʌyon lojon ti colel che' bʌ tsa cʌlʌ lojon chʌmel. Woli' chʌn ac'on 

lojon ti colel. Cujil lojon tic pusic'al Dios mi caj i chʌn ac'on lojon ti colel. 

11Jatetla ja'el mi la' coltañon lojon che' mi la' pejcʌbeñon lojon Dios. Che' jini 

cabʌlob mi caj i subeñob Dios wocolix i yʌlʌ cha'an c wenlel lojon mu' bʌ c taj 
lojon cha'an i yoración. 

Ma'anic tsa' mejli ti majlel Pablo 

12Ñʌch'ʌl lojon c pusic'al come ti' p'ʌtʌlel Dios tsac mele lojon chuqui isujm yic'ot 

chuqui toj. Jiñʌch c ñuclel lojon. Tsa' ajniyon lojon ti jump'ejl lojon c pusic'al 
aq'uebilon lojon ti Dios. Che'ʌch tsac pʌsʌ lojon c bʌ wʌ' ti pañimil. Ñumen tsac 

mele lojon chuqui uts'at ti la' tojlel, mach che'ic bajche' mi' ña'tañob ti pañimil, 
pero yic'ot i yutslel i pusic'al Dios. 

13Jini woli bʌ c ts'ijbubeñetla mi mejlel la' q'uel, mi mejlel la' ch'ʌmben isujm. 

Com mi la' ch'ʌmben isujm c'ʌlʌl ti' cajibal. 

14Come lamitaletla tsa'ix la' ch'ʌmbe isujm, la' ñuclelon lojon che' bajche' jatetla 

ja'el c ñuclelet lojon ba' ora mi' cha' tilel lac Yum Jesús. 

15Cujil xuc'ul la' pusic'al quic'ot. Jini cha'an tsac ña'ta tilel ñaxan ba' añetla 

cha'an ti' cha'yajlel tijicñayetla. 

16Com ñumel ba' añetla che' mic majlel ti Macedonia. Che' loq'uemon ti 

Macedonia com cha' ñumel ba' añetla cha'an mi la' coltañon sujtel ti Judea. 

17Che' bʌ tsac ña'ta majlel ba' añetla, ¿to'ol t'an jach ba tsac cha'le? ¿Mu' ba c 

bajñel ña'tan chuqui com c mel? ¿Mu' ba c subeñetla ya' talon che' mach 
talonic? 

18Che' bajche' xuc'ul i pusic'al Dios ma'anic mic subeñetla ti cha'chajp. Ma'anic 

mic subeñetla ya' talon che' mach talonic. 

19Come mach cha'chajpic i t'an Jesucristo i Yalobil Dios tsa' bʌ c subeyetla 

joñon quic'ot Silvano yic'ot Timoteo. Junsujm jach i t'an Jesucristo. 

20Pejtelel chuqui mi' subeñonla Dios mi caj i ts'ʌctiyel ti Cristo. Jini cha'an ti 

Cristo mi lac sub “Amén” cha'an mi lac tsictesʌben i ñuclel Dios. 

21Diosʌch mu' bʌ i tem xuc'chocoñonla ti Cristo. Diosʌch tsa' bʌ i yajcayonla 

cha'an i ye'tel. 

22Tsi' yotsʌbeyonla i sello. Tsi' yʌq'ueyonla jini Espíritu ti lac pusic'al, i tejchibal 

jach i ye'tel. 

23La' i q'uel c pusic'al Dios come isujm maxto anic tsa' tiliyon ti Corinto ba' añetla 

come mach comic c tsʌts pejcañetla. 

24Mach la' yumonic lojon cha'an mic wersa subeñetla chuqui yom mi la' ñop. 

Wolij coltañetla cha'an mi la' taj i tijicñʌyel la' pusic'al, come xuc'uletla cha'an 
tsa' la' ñopo Cristo. 

 2 Corintios 2 

1Tsac ña'ta tic pusic'al ma'anix mic majlel ba' añetla che' ch'ijiyem c pusic'al. 

2Mi tsac techbeyetla i ch'ijiyemlel la' pusic'al, ¿majqui mi caj i cha' ñuq'uesan c 

pusic'al? Cojach jatetla, pero mach mejliquetla mi ch'ijiyemetla cha'an c t'an. 

3Tsac ts'ijbubeyetla cha'an yom mi la' mel la' bʌ cha'an mi la' ñuq'uesʌbeñon c 

pusic'al che' mij c'otel ba' añetla, ame tejchic i ch'ijiyemlel c pusic'al ti' tojlel jini 
año' bʌ i mul. Cujil i tijicñʌyel c pusic'al jiñʌch i tijicñʌyel la' pusic'al ti la' pejtelel. 

4Wocol tsa cubi che' bʌ tsac ts'ijbubeyetla jun, come cabʌl tsac cha'le pensar 

ame c techbeñetla i ch'ijiyemlel la' pusic'al. Cabʌl tsa cubi wocol. Tsac cha'le 
uq'uel. Pero wersa tsac ts'ijbu cha'an mi la' ña'tan mic wen c'uxbiñetla. 

Ñusʌben la' bʌ la' mul 

5Jini winic tsa' bʌ i techbeyon i ch'ijiyemlel c pusic'al tsi' techbeyetla la' 

ch'ijiyemlel lamitaletla. 

6Jasʌlix tsi' yubi wocol jini am bʌ i mul. Come cabʌl tsi' tiq'uiyob hermanojob. 

7Yomix mi la' ñusʌben i mul. Yomix mi la' cha' ñuq'uesʌben i pusic'al ame 

junyajlel ochic i ch'ijiyemlel. 

8Jini cha'an mic subeñetla ti wocol t'an, pʌsbenla c'uxbiya. 

9Jini cha'an tsac ts'ijbubeyetla cha'an com c ña'tan mi woli la' jac'beñon c t'an ti 

pejtelel. 

10Majqui jach mi la' ñusʌben i mul, joñon ja'el mic ñusʌben i mul. Come jini mulil 

tsa' bʌ c ñusʌbe, mi an i mul, tsac ñusʌbe ti' tojlel Cristo cha'an mi la' taj la' 
wenlel, 

11ame p'ʌtac Satanás ti la' contra. Come la cujil maña jax bajche' mi' mel i ye'tel 

xiba. 

Ministrojob cha'an jini Tsiji Xuc' ul bʌ T'an 

12Che' bʌ tsa' c'otiyon ti Troas cha'an mic sub i wen t'an Cristo, tsa' jambentiyon 

jump'ejl puerta yilal cha'an i ye'tel lac Yum. 

13Pero ma'anic tsa' ñʌjch'i c pusic'al, come ma'anic tsac taja quermano Tito. Jini 

cha'an tsa' loq'uiyon. Tsa' majliyon ti Macedonia. 

14Wocolix i yʌlʌ Dios come ti Cristo Jesús tsa'ix mʌjli i cha'an ti lac tojlel. Jini 

cha'an mi' c'ʌñonla ja'el ti' pucol jini xojocña bʌ che' mi la cʌc' ti cʌjñel Cristo ti 
pejtelel lum. 

15Come xojocña mi' yubiñonla Dios cha'an woli' yajñel Cristo ti lac pusic'al. 

Xojocña i yutslel Cristo ti' tojlel jini woli bʌ i coltʌntelob yic'ot jini woliyo' bʌ ti 
sajtel. 

16Che' mi' yubiñob jini sajtemo', mi' ña'tañob woli' majlelob ti toj mulil. Che' mi' 

yubiñob jini año' bʌ i cuxtʌlel, mi' ña'tañob añʌch i cuxtʌlel. ¿Majqui an i p'ʌtʌlel 
cha'an mi' bajñel mel jini e'tel? 

17Come mach lajalonic lojon bajche' cabʌlob mu' bʌ i c'ʌñob i t'an Dios cha'an 

yomob ganar che' bajche' xchoñoñelob. Come Dios tsi' chocoyon lojon tilel. Jini 
cha'an mic cha'len lojon subt'an ti isujm yic'ot i p'ʌtʌlel Cristo ti jump'ejl lojon c 
pusic'al ti' wut Dios. 

 2 Corintios 3 

1¿Woli ba c cha' sub lojon c bʌ ti uts'at? ¿Yom ba mic cha'len lojon che' bajche' 

mi' cha'leñob yaño' bʌ mu' bʌ i pʌsob majlel jun ba' mi' yʌc'ob i bʌ ti cʌjñel? 
¿Yom ba mij c'ajtibeñetla jun mu' bʌ i yʌc'on lojon ti cʌjñel? 

2I wentajetla jun mu' bʌ i yʌc'on ti cʌjñel. Ts'ijbubiletla tic pusic'al lojon. 

Cʌmbiletla i cha'an pejtelel winicob x'ixicob. Mi la' q'uejlel ti' tojlel pejtelelob che' 
bajche' jun. 

3Come tsiquil i juñetla Cristo tsa' bʌ c ts'ijba lojon. Mach ti tintajic ts'ijbubiletla, 

pero yic'ot i yEspíritu jini cuxul bʌ Dios, mach ti xajlelic pero ti la' pusic'al. 

4Xuc'ulon lojon ti Dios cha'an ti' p'ʌtʌlel Cristo, 

5come ma'anic c bajñel p'ʌtʌlel lojon cha'an mic ña'tan lojon bajche' yom. Pero 

ch'oyolʌch ti Dios c p'ʌtʌlel lojon. 

6Dios tsi' yʌq'ueyon lojon c p'ʌtʌlel ti' ye'tel ti jini tsiji' bʌ t'an. Ma'anic mic sub 

lojon jini ts'ijbubil bʌ mandar mach bʌ mejlic i coltan winicob x'ixicob. Mic sub 
lojon laj cuxtʌlel mu' bʌ i yʌq'ueñonla jini Ch'ujul bʌ Espíritu. Come jini ts'ijbubil 
bʌ mandar mi' tsʌnsañonla yilal, pero jini Espíritu mi' yʌq'ueñonla laj cuxtʌlel. 

I ñuclel jini Tsijib Xuc'ul bʌ T'an 

7Wen ñuc jini mandar mu' bʌ i yʌc'onla ti chʌmel, ts'ijbubil bʌ ti xajlel. Che' bʌ 

tsa' aq'uentiyob israelob, ma'anic tsa' mejli i q'uelbeñob i wut Moisés cha'an tsa' 
wen tsictiyi i sʌclel Dios ti' wut, anquese ora jach tsa' caji ti yajpel. 

8¿Mach ba ñumen ñuquic i ye'tel jini Espíritu? 

9Mi ñuc jini mandar mu' bʌ i yʌc'onla ti toj mulil, ñumen ñuc jini t'an mu' bʌ i 

yʌc'onla ti q'uejlel ti toj. 

10Jini cha'an jini ñuc bʌ ti yambʌ ora mach chʌn ñuquix wʌle che' bajche' jini 

c'ax ñuc bʌ. 

11Mi an i ñuclel jini tsa' bʌ jili, ñumen cabʌl i ñuclel jini mu' bʌ i coltañonla, come 

mach yujilic jilel. 

12Che'ʌch jini c pijtaya lojon, jini cha'an ch'ejl mic cha'len lojon t'an, come añʌch 

c pijtaya lojon. 

13Mach che'ic bajche' Moisés, come tsi' moso i wut ti pisil ti' tojlel jini israelob 

ame q'uelbentic i wut che' bʌ wolix ti yajpel i sʌclel. 

14Tsa' tsʌts'ayob i pusic'al jini israelob, come c'ʌlʌl wʌle anto pisil yilal ti' wut 

che' mi' q'uelob jini oñiyi bʌ trato, come ma'anic mi' ch'ʌmbeñob isujm. Mi' 
loc'sʌbentelob che' mi' ñopob Cristo. 

15C'ʌlʌl wʌle che' mi' q'uejlel i ts'ijbujel Moisés, mosbil i pusic'al ti pisil yilal. 

16Pero che' mi' sutq'uiñob i bʌ cha'an mi' ñopob lac Yum, mi caj i loc'sʌbentelob 

jini pisil. 

17Come lac Yum jiñʌch Espíritu. Jini am bʌ i cha'an i yEspíritu lac Yum librejix. 

Mach chʌn cʌchʌlix ti mandar. 

18Che' jini hermanojob, mach chʌn mosolix lac wut yilal. Che' mi laj q'uelben i 

ñuclel lac Yum che' bajche' ti espejo, mi lac utsi tsictesan i ñuclel. Mi laj 
q'uextʌyel majlel ti' yejtal Cristo che' mi' mel i ye'tel i yEspíritu lac Yum ti lac 
pusic'al. 

 2 Corintios 4 

Tsiquil i ñuclel Dios ti p'ejt yilal 

1Jini cha'an ma'anic mic lujb'an lojon, come Dios tsi' p'untayon lojon che' bʌ tsi' 

yʌq'ueyon lojon que'tel. 

2Ma'anic chuqui mic mel lojon ti mucul mi jinic quisintic bʌ. Ma'anic mic lotin 

lojon winicob. Ma'anic mic socben lojon i t'an Dios. Mic sub lojon i sujmlel jini 
wen t'an ti' tojlel Dios. Yujilob pejtelel winicob x'ixicob tojon lojon. 

3Mi mucul jini wen t'an, mucul ti' tojlel jini woliyo' bʌ ti sajtel. 

4Satanás, jiñʌch i dios jini jontolo' bʌ ti pañimil. Tsa'ix i yʌpbeyob i wut jini mach 

bʌ anic mi' ñopob Cristo, ame i q'uelob i sʌclel jini wen t'an ba' tsiquil i ñuclel 
Cristo i yejtal bʌ Dios. 

5Ma'anic mic bajñel sub lojon c bʌ che' mic cha'len lojon subt'an. Mic sub lojon 

Jesucristo, come jiñʌch lac Yum. Joñon lojon la' winicon lojon cha'an tsi' 
coltayon lojon Jesús. 

6Come Dios tsa' bʌ i yʌc'ʌ mandar cha'an mi' tsictiyel i sʌclel pañimil ti ic'ch'ipan 

bʌ tsi' yʌc'ʌ ti tsictiyel i sʌclel ti lac pusic'al cha'an mi lac ch'ʌmben isujm woli' 
pʌs i ñuclel Cristo. 

7Uts'atʌch i sʌclel Cristo am bʌ ti lac pusic'al. Che' yilal bajche' c'ax letsem tac 

bʌ i tojol lotol bʌ ti uc'um, come melbilonla ti lum che' bajche' uc'um. Tsiquil 
mach ch'oyolic ti joñonla jini ñuc bʌ lac p'ʌtʌlel, pero ch'oyol ti Dios. 

8Joy ñet'bilon lojon ti wocol, pero an bajche' mi caj c loq'uel lojon. Mach cujilic 

lojon bajche' mi' caj ti ujtel, pero chʌn xuc'ul mic ñop lojon. 

9Tic'lʌbilon lojon pero mach cʌybilonic lojon. Mic jajts'el lojon pero ma'anic mic 

jisʌntel lojon. 

10Ti pejtelel ora tsiquil tic bʌc'tal lojon wolic chʌmel lojon che' bajche' tsa' chʌmi 

Jesús cha'an mi' tsictiyel cuxul Jesús tic bʌc'tal lojon. 

11Come joñon lojon cuxulon bʌ lojon mi cʌjq'uel ti chʌmel ti pejtelel ora ti' ye'tel 

Jesús, cha'an mi' tsictiyel i cuxtʌlel Jesús tic bʌc'tal lojon yujil bʌ chʌmel. 

12Che' mic sub lojon jini wen t'an, wolic chʌmel lojon, pero ti' caj jini t'an woli la' 

taj la' cuxtʌlel. 

13Lajal mic ñop lojon tic pusic'al bajche' jini tsa' bʌ i ts'ijbu jini t'an: “Tsac ñopo. 

Jini cha'an tsac cha'le t'an”, che'en. Joñon lojon ja'el mic ñop lojon. Jini cha'an 
mic cha'len lojon t'an. 

14Come cujil lojon ti isujm, Dios tsi' teche ch'ojyel lac Yum Jesús. Mi caj i techon 

lojon ch'ojyel ja'el quic'ot Jesús. Dios mi caj i tempañon lojon yic'otetla ti' tojlel 
Jesús. 

15Come mi cubin lojon pejtelel ili wocol cha'an mi la' taj la' wenlel. Che' mi' 

tajbeñob i yutslel i pusic'al Dios cabʌlob mi caj i subeñob Dios wocolix i yʌlʌ 
cha'an mi' yutsi tsictiyel i ñuclel Dios. 

La' lac chʌn ñop Dios ti xuc'ul 

16Jini cha'an ma'anic mic lujb'an lojon. Woli' p'ʌt'an majlel lac pusic'al ti 

jujump'ejl q'uin, anquese woli ti chʌmel lac bʌc'tal. 

17Come sejb lac wocol mu' bʌ la cubin. Poj jumuc' jach mi' ñumel. Wolix i 

p'ojlesʌbeñonla c'ax on bʌ lac ñuclel mach bʌ anic mi' jilel ti pejtelel ora. 

18Come ma'anic mi lac xuc'chocon lac pusic'al ti chuqui tac mi laj q'uel ti pañimil, 

pero mi lac xuc'chocon ti jini mach bʌ tsiquilic am bʌ ti panchan. Come jini tsiquil 
tac bʌ ñumel jach woli. Jini mach bʌ tsiquilic ma'anic mi' jilel ti pejtelel ora. 

 2 Corintios 5 

An lac chumlib mach bʌ melbilic ti c'ʌbʌl 

1Mi tsa' jisʌnti lac bʌc'tal ba' woli ti chumtʌl lac ch'ujlel, la cujil mi caj la cʌq'uentel 

lac bʌc'tal ti panchan aq'uebilon bʌ la ti Dios. Mach melbilic ti c'ʌbʌl jini otot am 
bʌ ti panchan. Mach yujilic jilel. 

2Jini cha'an mi lac cha'len ajcʌn che' añon to la ti lac bʌc'tal. La comix lac bʌc'tal 

am bʌ ti panchan mu' bʌ caj lac lʌp che' bajche' bujcʌl. 

3Come ma'anic mi caj la cajñel che' bajche' espíritu mach bʌ anic i bʌc'tal. 

4Che' wʌ'to añonla ti lac bʌc'tal ila ti pañimil mi lac cha'len ajcʌn yic'ot tsic 

pusic'al. Mach la comic lac chilbentel, pero la comix chumtʌl ti tsiji' bʌ lac bʌc'tal 
cha'an mi' pʌntʌyel jini yujil bʌ chʌmel ti jini mach bʌ yujilic chʌmel, cha'an cuxul 
mi la cajñel ti pejtelel ora. 

5Jini cha'an Dios tsi' meleyonla cha'an che'ʌch yom mi la cajñel. Tsi' 

yʌq'ueyonla jini Espíritu i tejchibal bʌ i ye'tel ti lac pusic'al. 

6Jini cha'an mi lac chʌn xuc'chocon lac pusic'al, come la cujil maxto ya'ic añonla 

la quic'ot lac Yum che' wʌ'to añonla ti lac bʌc'tal. 

7Come xuc'ul mi la cajñel cha'an jini mu' bʌ lac ñop, mach cha'anic chuqui mi 

laj q'uel. 

8Añʌch lac pijtaya. La com laj cʌy lac bʌc'tal cha'an mi la cajñel yic'ot lac Yum. 

9Jini cha'an mi lac cha'len wersa ja'el cha'an mi' q'uelonla ti uts'at lac Yum mi 

wʌ'to añonla ti lac bʌc'tal o mi mach wʌ'ix añonla. 

10Come ti pejtelonla wersa mi caj lac pʌs lac bʌ ti melobʌjʌl i cha'an Cristo 

cha'an mi la cʌq'uentel lac tojol ti jujuntiquilonla, cha'an lac melbal tsa' bʌ lac 
mele ti lac bʌc'tal, mi wen o mi jontol. 

Jini t'an mu' bʌ i yuts'esañonla 

11Jini cha'an mi lac xic'ben winicob x'ixicob ti uts'at, come mi lac wen bʌc'ñan 

lac Yum. Cʌmbil i cha'an Dios c pusic'al lojon. Mi cʌl cʌñʌl la' cha'an ja'el i 
winicon lojon ti isujm. 

12Ma'anic wolic cha' subeñet cha'an mi la' q'uelon ti uts'at, pero cha'an mi la' taj 

la' ñuclel tic tojlel lojon. Che' jini an chuqui mi mejlel la' suben jini winicob mu' 
bʌ i lon q'uelob i bʌ ti ñuc che' leco i pusic'al. 

13Mi tonto mi' q'uelon lojon winicob, com jach c tsictesan lojon i ñuclel Dios. Mi 

uts'at mi' q'uelob c ña'tʌbal lojon, woli jach c sʌclan lojon la' wenlel. 

14Come i c'uxbiya Cristo mi' wersa xic'beñon lojon, come mic ña'tan lojon mi 

tsa' chʌmi juntiquil winic cha'an pejtelel winicob x'ixicob, actan che' jini, ti Cristo 
tsa' laj chʌmiyonla cha'an mi' jilel i p'ʌtʌlel mulil ti lac tojlel. 

15Tsa' chʌmi Cristo cha'an pejtelel winicob x'ixicob, cha'an mach yomic mi lac 

sʌclan lac bajñel wenlel joñonla tsa' bʌ aq'uentiyonla laj cuxtʌlel. Pero yom mi 
lac ñuq'uesan Cristo tsa' bʌ chʌmi cha'añonla, tsa' bʌ cha' ch'ojyi. 

16Jini cha'an ma'anix mi lac chʌn q'uel lac bʌ che' bajche' ti yambʌ ora che' 

sajtemon tola. Mi tsa' laj cʌñʌ Cristo che' bajche' winic che' bʌ tsa' ñumi ti 
pañimil, mach chʌn che'ix mi laj cʌn. 

17Jini cha'an majqui jach an ti Cristo tsijib melbilix. Tsa'ix jili jini tsucul tac bʌ. 

Awilan tsijib melbil ti pejtelel. 

18Ch'oyol ti Dios jini tsijib tac bʌ. Dios tsa'ix i yuts'esa lac pusic'al la quic'ot 

cha'an tsi' mʌñʌyonla Jesucristo. Tsa'ix i yʌq'ueyon lojon que'tel ti jini t'an mu' 
bʌ i yuts'esʌbeñonla lac pusic'al yic'ot Dios. 

19Mic sub lojon ili t'an. Dios tsi' pʌsʌ i bʌ ti Cristo che' bʌ tsi' yuts'esʌbeyob i 

pusic'al jini año' bʌ ti pañimil. Tsi' cuchbeyob i mul. Tsi' yʌq'ueyon lojon tic wenta 
jini t'an mu' bʌ i yuts'esʌbeñonla lac pusic'al yic'ot Dios. 

20Jini cha'an chocbilon lojon majlel ti' q'uexol Cristo, come Dios woli' pejcañetla 

tic tojlel lojon. Mic subeñet lojon ti wocol t'an che' bajche' Cristo: La' uts'esʌntic 
la' pusic'al yic'ot Dios. 

21Come Cristo ma'anic tsi' wis ñopo mulil, pero Dios tsi' yʌq'ue i cuch pejtelel 

lac mul ti' bʌc'tal ya' ti cruz cha'an mi' yʌq'ueñonla toj bʌ lac pusic'al ti Cristo. 

 2 Corintios 6 

Tsi' pʌsʌ i bʌ ti uts'at jini Pablo 

1Joñon lojon xtem e'telon lojon yic'ot Dios. Mic xic'beñetla ti uts'at ame lolomic 

jach mi la' ch'ʌmben i yutslel i pusic'al Dios. 

2Come Dios tsi' yʌlʌ: “Tsa'ix c ñich'tʌbeyetla la' t'an ti jim bʌ ora che' woli ti sujbel 

la' coltʌntel. Tsa'ix j coltayetla ti' yorajlel coltaya”. Che' tsi' yʌlʌ Dios. Awilan, 
wʌle i yorajlelix mi la cochel. Wʌle i yorajlelix mi laj coltʌntel. 

3Mic mel lojon chuqui toj ame anic majch mi cʌc' lojon ti yajlel, ame wajlentic 

que'tel lojon. 

4Ti pejtelel que'tel lojon tsiquil x'e'telon lojon i cha'an Dios, che' mic cha'len lojon 

pijt ti' xuc'tʌlel c pusic'al lojon, che' mic ñusan lojon wocol, che' anto chuqui yom 
c cha'an lojon, che' an lojon j c'oj'ol, 

5che' mi cubin lojon asiyal, che' añon lojon ti mʌjquibʌl, che' mij contrajintel 

lojon, che' mic cha'len lojon wocol e'tel, che' ma'anic mic wʌyel lojon, che' mi 
cubin lojon wi'ñal. 

6Ti' sʌclel lojon c pusic'al yic'ot c ña'tʌbal lojon mij cuchben lojon i mul winicob 

x'ixicob yic'ot cutslel lojon, cha'an ti jini Ch'ujul bʌ Espíritu. Mij c'uxbin lojon 
winicob ti isujm, 

7yic'ot jini isujm bʌ t'an, yic'ot i p'ʌtʌlel Dios, yic'ot toj bʌ c melbal lojon, i 

wentajʌch e'tijibʌl tac cha'an guerra cha'an mic mʌctan lojon j contra yic'ot 
cha'an mic puts'tesan. 

8Mic pʌs lojon c bʌ ti uts'at che' mic ts'a'lentel lojon yic'ot che' mi cʌ'lentel lojon 

yic'ot che' mic sujbel lojon ti uts'at. Mic sujbel lojon ti xlot pero isujm chuqui mic 
sub lojon. 

9Mi' lon alob mach cʌmbilonic lojon che' wen cʌmbilon lojon. Woliyon lojon ti 

chʌmel pero cuxulon lojon. Mi cʌjq'uel lojon ti wocol pero ma'anic mic tsʌnsʌntel 
lojon. 

10Ch'ijiyem lojon c pusic'al pero chʌn tijicñayon lojon. Ma'anic c chubʌ'an lojon, 

pero wen chumulob yaño' bʌ cha'an que'tel ti subt'an. Ma'anic mi ts'ita'ic c 
chubʌ'an lojon, pero c cha'añʌch lojon pejtelel chuqui tac an. 

11Hermanojob ti Corinto, wolic laj subeñetla chuqui wolic ña'tan tic pusic'al lojon. 

But'ul c pusic'al lojon ti c'uxbiya. 

12Cabʌl mij c'uxbiñet lojon, pero woli la' ñup'beñon la' pusic'al. 

13Yom mi la' q'uextʌbeñon lojon j c'uxbiya che' bajche' yom. Wolic pejcañetla 

che' bajche' calobiletla. Jambeñon lojon la' pusic'al. 

I templojonla jini cuxul bʌ Dios 

14Mach mi la' cha'len ñujpuñel yic'ot jini mach bʌ anic mi' ñop Dios. Come 

¿bajche' mi mejlel i tem ajñel chuqui toj yic'ot chuqui mach tojic? ¿Bajche' mi 
mejlel i tem ajñel i sʌclel pañimil yic'ot ac'ʌlel? 

15¿Bajche' mi' caj ti ajñel ti ñʌch'ʌl Cristo yic'ot jini xiba? ¿Lajal ba chuqui mi' 

ña'tañob jini mu' bʌ i ñopob Cristo yic'ot jini mach bʌ anic mi' ñopob? 

16I templo Dios ¿jim ba i pi'ʌl jini dios tac? Joñonla i templojonla jini cuxul bʌ 

Dios che' bajche' tsi' yʌlʌ Dios: “Mi caj c chumtʌl ti' tojlelob. Ya' mij caj ti ajñel. 
Mi caj cochel ti' Dios. Mi caj cotsañob tic cha'an”. Che' tsi' yʌlʌ Dios. 

17“Jini cha'an loq'uenla ti' tojlel mach bʌ anic mi' ñopob. Tʌts'ʌ la' bʌ ba' añob”, 

che'en lac Yum. “Mach mi la' ñochtan chuqui tac bibi'. Mi caj c pʌyetla tilel ba' 
añon. 

18Mi caj cochel ti la' Tat. Mi caj la' wochel ti calobil”, che'en lac Yum mach bʌ 

anic i p'isol i p'ʌtʌlel. 

 2 Corintios 7 

Tijicña Pablo cha'an tsi' cʌyʌyob i mul 

1C'uxbibilo' bʌ hermanojob, lac cha'añʌch jini albil bʌ i t'an Dios. Jini cha'an la' 

lac poc loq'uel pejtelel bibi' tac bʌ am bʌ ti lac bʌc'tal yic'ot lac pusic'al. La' lac 
bʌc'ñan Dios cha'an ch'ujul mi la cajñel ti' tojlel. 

2Jambeñon lojon la' pusic'al. Ma'anic majch tsac chilbe lojon i chubʌ'an, mi 

juntiquilic. Ma'anic majch tsac soco lojon. Ma'anic majch tsac loti lojon. 

3Ma'anic mic subeñetla jini t'an cha'an mi cʌ'leñetla, come tsa'ix c subeyetla 

añetla tic pusic'al lojon cha'an mic tem ajñel quic'otetla yic'ot cha'an temel mi 
lac chʌmel. 

4Cujil mi la' wajñel ti xuc'ul. An cabʌl c ñuclel cha'añetla. Tsa' la' wen 

ñuq'uesʌbeyon c pusic'al. Cabʌl jax i tijicñʌyel c pusic'al ti pejtelel c wocol lojon. 

5Che' bʌ tsa' tiliyon lojon ti Macedonia, ma'anic tsac wis c'aja lojon co. Tsac taja 

lojon wocol yic'ot cabʌl leto baqui jach añon lojon. Tic pusic'al tsac cha'le lojon 
bʌq'uen. 

6Pero Dios mu' bʌ i ñuq'uesʌbeñob i pusic'al jini ch'ijiyemo' bʌ tsi' 

ñuq'uesʌbeyon lojon c pusic'al che' bʌ tsa' tili Tito. 

7Ñuc lojon c pusic'al cha'an tsa' tili Tito yic'ot cha'an tsa' la' ñuq'uesʌbe i pusic'al. 

Tsi' subeyon lojon uts'at woli la' c'uxbiñon lojon. Tsa' la' cha'le uq'uel. Tsa' 
bʌx'ayetla cha'an mij q'ueletla ti uts'at. Jini cha'an tsa' utsi p'ojli i tijicñʌyel c 
pusic'al. 

8Ma'anix mic chʌn mel c pusic'al, anquese tsac mele c pusic'al cha'an tsa 

cʌq'ueyetla i ch'ijiyemlel la' pusic'al cha'an ti jini jun. Come isujm tsi' yʌq'ueyetla 
i ch'ijiyemlel la' pusic'al pero cha'p'ejl uxp'ejl jach q'uin. 

9Wʌle tijicñayon, mach cha'anic ch'ijiyem tsa' la' wubi, pero cha'an tsa' la' cʌyʌ 

la' mul. Come Dios tsi' c'ʌñʌ i ch'ijiyemlel la' pusic'al cha'an mi' toj'esañetla. Che' 
jini ma'anic tsa' la' taja wocol cha'añon lojon. 

10Come i ch'ijiyemlel lac pusic'al ch'oyol bʌ ti Dios mi' yʌq'ueñonla laj cʌy lac 

mul cha'an mi laj coltʌntel. Tijicñayonla che' an i ch'ijiyemlel lac pusic'al ch'oyol 
bʌ ti Dios, pero i ch'ijiyemlel tilem bʌ ti pañimil mi' yʌc' ti chʌmel. 

11La' wilan, uts'at tsa' ujtiyetla cha'an ti' ch'ijiyemlel la' pusic'al ch'oyol bʌ ti Dios. 

Tsa' la' toj'esa la' bʌ ti jump'ejl la' pusic'al. Tsa' caji la' ts'a'len mulil. Tsa' la' 
cha'le bʌq'uen. Cabʌl tsa' caji la' cha' c'uxbiñon. Tsa' bʌx'ayetla. Tsa' la' 
ju'sʌbeyob i pusic'al jini año' bʌ i mul. Ti pejtelel tsa' bʌ la' cha'le tsa' la' pʌsʌ la' 
bʌ ti toj. 

12Jini cha'an tsac ts'ijbubeyetla, mach cha'anic jach jini am bʌ i mul yic'ot jini 

tsa' bʌ contrajinti, pero cha'an mi la' pʌsbeñon lojon c'ux mi la' wubiñon lojon ti 
lac Yum. 

13Jini cha'an tsa' ñuc'a lojon c pusic'al, come tsa' ñuc'a la' pusic'al. Ñumen cabʌl 

i tijicñʌyel lojon c pusic'al cha'an tsa' la' ñuq'uesʌbe i pusic'al Tito. 

14Come tsac sube Tito bajche' mi caj la' jac' ti uts'at. Ma'anic mic cha'len quisin, 

come che'ʌch tsa' la' mele. Isujm pejtelel chuqui tsac subeyet lojon, che' ja'el 
isujmʌch chuqui tsac sube Tito cha'añetla. 

15Wʌle cabʌl woli' c'uxbiñetla Tito, come woli' chʌn ña'tan bajche' tsa' la' jac'be 

i t'an ti la' pejtelel. Tsiltsilñayetla ti bʌq'uen tsa' la' pʌyʌ ochel ba' añetla. 

16Tijicñayon come cujilix uts'at woli la' wajñel. 

 2 Corintios 8 

On tsi' yʌc'ʌyob ofrenda 

1Com mi la' ña'tan ja'el hermanojob, Dios tsi' yʌq'ueyob i yutslel i pusic'al jini 

xñopt'añob ya' ti Macedonia. 

2Che' bʌ tsa' ilʌbentiyob i pusic'al ti cabʌl wocol, tsa' wen p'ojli i p'ewlel yic'ot i 

tijicñʌyel i pusic'al anquese c'ax pobrejob. 

3Testigojon cha'an ti' bajñel pusic'al tsi' ña'tayob i yʌc' ofrenda che' bajche' tsa' 

mejliyob. Ñumen on tsi' yʌc'ʌyob che' bajche' tsa' mejliyob. 

4Cabʌl tsi' c'ajtibeyon lojon ti wocol t'an cha'an mic ch'ʌm majlel jini ofrenda ti 

Jerusalén cha'an mi' coltʌntelob i cha'año' bʌ Dios ya'i. 

5Mach che'ic jach tsi' cha'leyob, pero ñaxan tsi' yʌc'ʌyob i bʌ ti' wenta lac Yum, 

wi'il tic tojlel lojon, cha'an mi' melob chuqui yom Dios. 

6Jini cha'an tsac xic'be lojon Tito cha'an mi' majlel i tempan jini ofrenda tsa' bʌ 

i teche ti yambʌ ora, cha'an mi' yujtel jini wen bʌ e'tel ti' yutslel la' pusic'al. 

7Come woli la' wen pʌs la' bʌ ti uts'at ti' xuc'tʌlel la' pusic'al, yic'ot ti la' t'an, yic'ot 

ti la ña'tʌbal. Wen bʌxetla. C'ux mi la' wubiñon lojon. Che'ʌch yom mi la' wen 
pʌs i yutslel la' pusic'al yic'ot la' wofrenda ja'el. 

8Ma'anic mi cʌq'ueñetla mandar, pero mic subeñetla bajche' mi' melob yaño' 

bʌ, cha'an mi la' pʌs la' c'uxbiya ti isujm. 

9Come cʌñʌlix la' cha'an i yutslel i pusic'al lac Yum Jesucristo. Jini wen chumul 

bʌ tsa' ochi ti pobre, come c'ux tsi' yubiyetla. Tsa' ochi ti pobre cha'an wen 
chumul mi la' wajñel. 

10Jini cha'an mic subeñetla bajche' yom mi la' mel, come jatetla ti yambʌ jab 

tsa' la' ña'ta la' tempan jini taq'uin. Tsa' caji la' tempan ja'el. 

11Wʌle yom mi la' wujtesan la' tempan che' bajche' tsa' la' ña'ta. Che' bajche' 

tsa' la' ña'ta ti jump'ejl la' pusic'al, yom ja'el ti jump'ejl la' pusic'al mi la' wujtesan 
che' bajche' c'amel an la' cha'an. 

12Mi an majqui yom i yʌc' majtañʌl, la' i yʌc' loq'uem bʌ ti' chubʌ'an, mi on o mi 

mach onic. Mach mejlic i yʌc' chuqui mach i cha'anic. 

13Anquese che'ʌch wolic subeñetla jini t'an, mach comic mi la' taj wocol cha'an 

mi' coltʌntelob yaño' bʌ. 

14Pero com junlajal mi la' coltan la' bʌ. Che' an i ñumel la' chubʌ'an, yom mi la' 

wʌq'ueñob yaño' bʌ chuqui anto yom i cha'añob. Che'ʌch yom mi' yʌq'ueñetla i 
chubʌ'an che' anto yom la' cha'an. Mach yomic jelchojc jach mi la' wajñel. 

15Che' bajche' ts'ijbubil: “Jini tsa' bʌ i tempa cabʌl i chubʌ'an, ma'anic i ñumel. 

Jini tsa' bʌ i tempa ts'ita', jasʌlʌch i cha'an ja'el”. 

Tsa' chojqui majlel Tito ti Corinto 

16Wocolix i yʌlʌ Dios come tsi' yʌc'ʌyetla ti' pusic'al Tito che' bajche' tic pusic'al. 

17Isujm Tito tsi' wen jac'beyon c t'an che' bʌ tsac sube majlel, come cabʌl mi' 

ña'tañetla ja'el. Jini cha'an tsi' c'ʌñʌ i pusic'al ja'el cha'an mi' majlel ba' añetla. 

18Tsa'ix c choco lojon majlel Tito cha'an i ye'tel ti jini wen t'an yic'ot yambʌ 

hermano mu' bʌ i q'uejlel ti ñuc i cha'an pejtelel xñopt'añob mu' bʌ i tempañob 
i bʌ. 

19Tsa' yajcʌnti jini hermano ti' tojlel xñopt'añob cha'an mi' pi'leñon lojon majlel ti 

xʌmbal, cha'an mi' cha' ch'ʌm tilel jini taq'uin. Che' sujtemix yic'ot jini taq'uin mi 
caj c puc lojon cha'an mi' wen tsictyel i ñuclel lac Yum yic'ot la' wutslel cha'an 
tsa' la' wʌc'ʌ ti jump'ejl la' pusic'al. 

20Temel mic majlel lojon cha'an mi' wen tsictiyel uts'at bajche' mic puc lojon, 

ame anic majch mi' yʌ'leñon lojon cha'an cabʌl ili taq'uin woli bʌ la' wʌc'. 

21Com c mel lojon chuqui toj, mach cojic jach ti' wut lac Yum, pero ti' wut winicob 

x'ixicob ja'el. 

22Wolic choc lojon majlel yambʌ hermano ja'el, come tsa'ix j q'uele lojon wen 

bʌx ti pejtelel i ye'tel. Ñumen bʌx wʌle come yujil mi caj la' wʌc' jini ofrenda che' 
bajche' tsa' la' ña'ta. 

23Tito jiñʌch c pi'ʌl mu' bʌ i coltañon ti jini e'tel ti la' tojlel. Pejtel ili la quermanojob 

tsa' bʌ chojquiyob majlel i cha'an xñopt'añob mu' bʌ i tempañob i bʌ, mi' 
tsictesañob i ñuclel Cristo. 

24Pʌsbeñob la' c'uxbiya. Melbenla che' bajche' tsac subeyob ti' tojlel pejtelel jini 

xñopt'añob, cha'an mi' ña'tañob mach lolomic mi' ñuc'an c pusic'al ti la' tojlel. 

 2 Corintios 9 

1Mach wersajic mic ts'ijbubeñetla bajche' yom mi la' wʌq'ueñob ofrenda i 

cha'año' bʌ Dios. 

2Come cujil la' wom la' coltañob ti jump'ejl la' pusic'al che' bajche' tsac subeyob 

jini año' bʌ ti Macedonia. Come tsac subeyob anix jump'ejl jab tsa' caji la' 
chajpan la' pusic'al añet bʌ la ti Acaya. Cabʌl ti Macedonia tsa' nijcʌntiyob i 
pusic'al che' bʌ tsi' yubiyob chuqui tsa' la' ña'ta. 

3Wolic choc majlel ili hermanojob ame to'o lolomic jach c t'an tsa' bʌ c subeyob 

año' bʌ ti Macedonia. Yom chajpʌbiletla che' bajche' tsac subeyob. 

4Mi tsa' c'otiyon yic'ot jini ch'oyolo' bʌ ti Macedonia che' mach chajpʌbileticla, 

quisintic jax mi caj cubin lojon. Quisintic jax mi caj la' wubin ja'el, come tsac 
subeyob uts'at woli la' mel. 

5Jini cha'an tsac ña'ta wersa yom mic xic'ben jini hermanojob cha'an mi' ñaxan 

majlelob ba' añetla. Mi caj i q'uelob bajche' woli la' tempan jini ofrenda ña'tʌbil 
bʌ la' cha'an. Yom chajpʌbil jini ofrenda che' mi' c'otelob. Ac'ʌla ti' yutslel la' 
pusic'al, mach cha'anic xic'biletla. 

On yom mi lac pʌc' 

6Mic subeñetla jini t'an. Jini ts'ita' jach bʌ mi' pʌc', ts'ita' jach mi' c'aj. Jini on bʌ 

mi' pʌc', on mi' c'aj. 

7Ti jujuntiquil la' i yʌc' che' bajche' tsi' ña'ta ti' pusic'al, mach ti' ch'ijiyemlelic, 

mach cha'anic xic'bebil jach. Dios mi' c'uxbin jini mu' bʌ i yʌc' ti' tijicñʌyel i 
pusic'al. 

8An i p'ʌtʌlel Dios cha'an mi' cha' aq'ueñetla pejtelel chuqui tac yom cha'an jasʌl 

la' cha'an ti pejtelel ora cha'an mi la' coltan la' bʌ ti pejtelel chuqui wen. 

9Che' bajche' ts'ijbubil: “Dios mi' puc majtañʌl. Mi' yʌq'ueñob jini mach bʌ añobic 

i cha'an. Toj i pusic'al ti pejtelel ora”, che'en. 

10Dios mi' yʌq'uen pac' jini xpʌc'oñel. Mi' yʌq'ueñetla la' waj cha'an mi la' c'ux. 

Mi caj i yutsi aq'ueñetla pac' yic'ot waj cha'an mi la' wʌq'ueñob yaño' bʌ ti' yutslel 
la' pusic'al. Mi caj i p'ojlesʌbeñetla la' chobejtʌbal. 

11Che' jini Dios mi caj i yʌq'ueñetla pejtelel chuqui tac yom cha'an mi la' 

p'ewbeñob la' chubʌ'an jini mach bʌ añobic i cha'an, cha'an mi' subeñob wocolix 
i yʌlʌ Dios che' mic pucbeñob i majtan. 

12Come che' mi la' coltan i cha'año' bʌ Dios, mi' tajob chuqui anto yom i 

cha'añob. Che' jini cabʌl mi caj i subeñob wocolix i yʌlʌ Dios. 

13Che' bʌ tsa'ix la' colta i cha'año' bʌ Dios yic'ot yaño' bʌ, cabʌlob mi caj i subob 

i ñuclel Dios cha'an tsa' la' jac'be i t'an Cristo woli bʌ la' ñop. Tsa' la' p'ewbeyob 
la' chubʌ'an. 

14Mi caj i tajetla ti oración ja'el, come c'ux mi' yubiñetla cha'an ñuc bʌ i yutslel i 

pusic'al Dios woli bʌ la' tsictesan. 

15Wocolix i yʌlʌ Dios cha'an tsi' yʌq'ueñonla lac majtan c'ax letsem bʌ i tojol. 

 2 Corintios 10 

Pablo tsi' subeyob bajche' tsi' mele i ye'tel 

1Joñon Pablojon, wolic pejcañetla che' bajche' Cristo ti uts bʌ t'an. An mu' bʌ i 

yʌlob lijicñayon jach che' ya' añon ti la' tojlel, pero ch'ejl abi mic pejcañetla ti jun 
che' mach ya'ic añon la' wic'ot. 

2Mij c'ajtibeñetla ti wocol t'an mach mi la' nijcañon ame ch'ejlic mic mel c bʌ che' 

ya' añon la' wic'ot. Wolic ña'tan ch'ejl mi caj c mel c bʌ ti' tojlel jini mu' bʌ i lon 
alob wolic mel lojon che' bajche' yom c bajñel pusic'al lojon. 

3Añon lojon tic bʌc'tal pero mach tic bajñel p'ʌtʌlelic lojon woliyon lojon ti guerra. 

4Come jini que'tijib mu' bʌ j c'ʌn lojon ti guerra mach melbilic ti winicob. 

Cabʌlʌch i p'ʌtʌlel tilem bʌ ti Dios cha'an mic jemben lojon i ye'tel xiba. 

5Mic lʌmben lojon pejtel lolom jach bʌ i t'an winicob, yic'ot pejtel i ña'tʌbal mu' 

bʌ i mʌctan yaño' bʌ ti' cʌñol i sujmlel Dios. Mic tic' lojon pejtelel chuqui mi' lon 
tejchel tic bajñel pusic'al lojon cha'an mic jac'ben lojon i t'an Cristo. 

6Chajpʌbilon lojon cha'an mic mel lojon pejtelel mu' bʌ i ñusʌbeñob i t'an Cristo 

che' ts'ʌcʌl tsa'ix la' jac'be i t'an. 

7Woli la' q'uelon che' bajche' i tilel winicob ti pañimil. Mi an majch mi' ña'tan 

ochem ti Cristo, la' i ña'tan ochemon lojon ti Cristo ja'el. 

8Ma'anic mic cha'len lojon quisin mi tsac subu lojon c bʌ ti ñuc cha'an c p'ʌtʌlel 

lojon tsa' bʌ i yʌq'ueyon lojon lac Yum, come aq'uebilon lojon cha'an mic 
xuc'chocoñetla, mach cha'anic mic jisañetla. 

9Com mi la' ña'tan ma'anic wolic lon bʌc'tesañetla tic jun tac. 

10Come an mu' bʌ i yʌlob: Isujm, wen tsʌts, wen p'ʌtʌl i t'an jini jun tac. Pero 

mach p'ʌtʌlic Pablo ti lac tojlel. Mach ch'ejlic mu' ti t'an, che'ob. 

11La' i ña'tañob ili winicob: che'ʌch bajche' mic cha'len lojon t'an tic jun che' 

mach ya'ic añon lojon, che' ja'el mi caj c pʌs lojon c bʌ tic melbal che' ya' añon 
lojon. 

12Mach comic c laj lojon c bʌ yic'ot jini mu' bʌ i bajñel subob i ñuclel. Mach 

lajalonic lojon yic'otob. Mi' bajñel p'isob i bʌ ti ñuc yic'ot i pi'ʌlob. Mi' bajñel lajob 
i bʌ yic'ot i pi'ʌlob. Tonto jax bajche' mi' melob. 

13Pero joñon lojon ma'anic mic bajñel sub lojon c bʌ ti ñuc. Wolic ñop lojon c 

mel chuqui yom Dios che' bajche' mi' pʌsbeñon lojon. Cujil tsi' pʌyʌyon lojon c 
melben i ye'tel c'ʌlʌl ba' añetla. Tsi' yʌq'ueyon lojon c p'ʌtʌlel cha'an mij 
cʌntesañetla. 

14Ma'anic wolic bajñel ñuq'uesan majlel lojon que'tel aq'uebilon bʌ lojon ti la' 

tojlel. Come ñaxan tsa' c'oti c subeñet lojon i wen t'an Cristo. 

15Ma'anic wolij q'uel lojon c bʌ ti ñuc cha'an i ye'tel yaño' bʌ. Com lojon xuc'ul 

mi la' ñop Dios. Che' jini mi caj i ñuc'an majlel que'tel ti la' tojlel che' bajche' tsi' 
p'isbeyon lojon Dios. 

16Che'ʌch yom mic sub lojon jini wen t'an ja'el ti yambʌ lum tac ti la' junwejlel, 

mach ya'ic ba' woli ti e'tel yambʌ, ame mij q'uel c bʌ ti ñuc cha'an chuqui tac 
melbil i cha'an. 

17Jini yom bʌ i sub chuqui ñuc, la' i sub i ñuclel lac Yum. 

18Come mach jinic mi' q'uejlel ti uts'at mu' bʌ i bajñel sub i bʌ ti ñuc, cojach jini 

mu' bʌ i sujbel ti ñuc ti Dios. 

 2 Corintios 11 

Pablo yic'ot jini payxo apóstol 

1Yom mi la' ts'ita' cuchbeñon c t'an, anquese tonto yubil. 

2Com mi la' taj la' wenlel che' bajche' yom Dios. Come tsa'ix c sijiyetla cha'an 

mi la' taj juntiquil jach la' ñoxi'al. Com cʌq'uetla ti' wenta Cristo che' bajche' tsiji' 
bʌ xch'oc. 

3Mic cha'len bʌq'uen ame cajic ti sojquel la' ña'tʌbal cha'an lot che' bajche' jini 

lucum tsi' loti Eva cha'an mach chʌn xuc'uleticla yic'ot Cristo. 

4Che' mi' tilel winic cha'an mi' subeñetla yambʌ Jesús mach bʌ tsa'ic c subeyet 

lojon, o mi tsa' aq'uentiyetla yambʌ espíritu mach jinic tsa' bʌ aq'uentiyetla, o 
mi yambʌ wen t'an mach jinic tsa' bʌ la' ñopo, tsiquil woli la' jac'beñob ti ora. 

5Mi cʌl mach ñumen ñucobic che' bajche'on jini yaño' bʌ mu' bʌ i lon cuyob i bʌ 

ti ñuc bʌ apóstolob. 

6Anquese mach ch'ejlonic ti t'an, cabʌlʌch c ña'tʌbal che' bajche' tsa' wen tsictiyi 

ti pejtelel c melbal ya' ti la' tojlel. 

7¿Tsa' ba c cha'le mulil che' bʌ tsac mele c bʌ ti pec' cha'an mi la' taj la' ñuclel, 

che' bʌ tsac subeyetla i wen t'an Dios ti la' majtan jach? 

8Tsac chilbeyob i yofrenda yambʌ xñopt'añob yubil che' bʌ tsi' coltayoñob 

cha'an mij coltañetla. 

9Che' ya' añon quic'otetla che' anto chuqui yom c cha'an, ma'anic chuqui tsaj 

c'ajtibeyetla. Come jini hermanojob tilemo' bʌ ti Macedonia tsi' yʌq'ueyoñob 
chuqui anto yom c cha'an. Che'ʌch tsac ñusa wocol ame mi la' wubin wocol 
cha'añon. Che'ʌch mi caj c chʌn cha'len. 

10Mic subeñetla cha'an ti' sujmlel Cristo am bʌ tic pusic'al, ma'anic majch mi caj 

i tic'on ti' subol ti pejtelel Acaya. 

11¿Chucoch? ¿Cha'an ba ma'anic wolij c'uxbiñetla? Yujil Dios c'ux mi cubiñetla. 

12Che' bajche' wolic mel mi caj c chʌn mel, cha'an mic tsictesʌbeñob i lotob mu' 

bʌ i bajñel subob i bʌ ti ñuc. Come jini winicob mi' lon alob lajal woliyob ti e'tel 
bajche'on lojon. 

13Xlotob mu' bʌ i subob i bʌ ti apóstolob, x'e'telob mu' bʌ i cha'leñob lotiya. Mi' 

lon subob i bʌ ti apóstol i cha'an Cristo. 

14I tilel che'ʌch mi' melob, come Satanás ja'el mi' cuy i bʌ ti ángel mu' bʌ i pʌs i 

c'ʌc'al. 

15I tilel che'ʌch mi' melob i winicob ja'el. Mi' lon cuyob i bʌ ti toj bʌ x'e'telob, pero 

mi caj i jilelob cha'an leco i melbal. 

I wocol Pablo ti' ye'tel lac Yum 

16Mic cha' subeñetla: Mach mi la' q'uelon ti tonto. Pero mi tontojon, pʌyʌyon 

che' bajche' mi la' pʌy juntiquil tonto bʌ cha'an mic ts'ita' sub c ñuclel ja'el. 

17Mach tilemic ti lac Yum chuqui wolic sub, pero wolic sub che' bajche' juntiquil 

tonto bʌ mu' bʌ i sub i bajñel ñuclel. 

18An cabʌlob mu' bʌ i subob i bʌ ti ñuc cha'an chuqui tac mi' tajob ti pañimil. 

Joñon ja'el mi caj c sub c ñuclel. 

19Come tijicña mi la' wubibeñob i t'an jini tontojo' bʌ. Wen an la' ña'tʌbal mi la' 

wʌl. 

20Mi la' cuchben che' an majch mi' yotsañetla ti majtan e'tel yic'ot che' an majch 

mi' jisʌbeñetla la' chubʌ'an, che' an majch mi' lotiñetla, che' an majch mi' 
chañ'esan i bʌ, che' an majch mi' poch'iñetla. 

21Mic cha'len lojon quisin che' mic subeñetla, ¡mach ch'ejlonic lojon che' bajche' 

jini yaño' bʌ! Mi an i p'ʌtʌlel yambʌ winic cha'an mi' sub i bʌ ti ñuc, an c p'ʌtʌlel 
ja'el cha'an mic sub c bʌ ti ñuc. Mic sub jini t'an che' bajche' juntiquil tonto bʌ. 

22¿Hebreojo' ba ili winicob? Hebreojon ja'el. ¿Loq'uemo' ba ti' p'olbal Israel? 

Joñon ja'el. ¿I p'olbalo' ba Abraham? Joñon ja'el. 

23¿X'e'telo' ba i cha'an Cristo? Joñon ja'el. (Mic cha'len t'an che' bajche' tonto 

bʌ.) Ñumen cabʌl tsac cha'le e'tel. Ñumen cabʌl tsa cubi asiyal. Ñumen cabʌl 
tsa' ñujp'iyon. Colel tsa' cʌlʌ chʌmel. 

24Jo'yajl jini judíojob tsi' yʌc'ʌyoñob ti jajts'el. Junyajl jax yom cha'an cha'c'al tsi' 

jats'ʌyoñob ti jujunyajl. 

25Uxyajl tsa' jajts'iyon ti te'. Junyajl tsa' jujliyon ti xajlel. Uxyajl colel c chʌmel ya' 

ti colem ñajb che' bʌ tsa' jejmi barco. Tsac ñusa jump'ejl ac'ʌlel yic'ot jump'ejl 
q'uin ti ojlil ñajb. 

26Cabʌl tsac cha'le ñajt bʌ xʌmbal. Tsa cubi bʌbʌq'uen tac bʌ ti ja' yic'ot ti' tojlel 

xujch' yic'ot ti' tojlel c pi'ʌlob yic'ot ti' tojlel jini gentilob ti tejclum yic'ot ti jochol bʌ 
lum, yic'ot ti colem ñajb, yic'ot ti' tojlel jini mu' bʌ i cuyob i bʌ ti hermanojob. 

27Tsac cha'le e'tel, tsa' lujb'ayon. Cabʌl ac'ʌlel ma'anic tsa' wʌyiyon. Tsa cubi 

wi'ñal yic'ot tiquin ti', tsac cha'le ch'ajb, tsa cubi tsʌñal, pits'ilon. 

28Mach cojic jach tsa cubi jini, pero ti jujump'ejl q'uin mic chʌn ña'tan i cʌntʌntel 

pejtelel xñopt'añob año' bʌ tic wenta. 

29Che' an hermano c'un bʌ mi' yubin pañimil, ¿mach ba c'unic mi cubin ja'el? 

¿Mach ba ch'ijiyemic c pusic'al che' an majch mi' yʌsʌntel ti mulil? 

30Mi wersa yom mic sub c bʌ ti ñuc, mic sub ti ñuc j c'unlel. 

31Yujil Dios ma'anic woliyon ti lot. Jini Dios i Tatʌch lac Yum Jesucristo, mu' bʌ 

i sujbel ti uts'at ti pejtelel ora. 

32Ya' ti Damasco jini gobernador am bʌ i ye'tel ti' yumʌntel jini rey Aretas, tsi' 

yʌc'ʌ ti cʌntʌntel jini colem tejclum cha'an mi' chucon. 

33Jini hermanojob tsi' loc'sayoñob ti ventana. Tsi' jich'iyoñob jubel ti colem 

chiquib ti' ñʌc' jini chan bʌ ts'ajc. Che' jini, tsac puts'ta jini año' bʌ i ye'tel woli bʌ 
i chijtañoñob. 

 2 Corintios 12 

Pablo tsi' q'uele paraíso 

1Isujm wersa yom mic sub c bʌ ti ñuc anquese ma'anic chuqui mic taj. Mi caj c 

sub chuqui tac tsaj q'uele ti espíritu yic'ot chuqui tsa' pʌsbentiyon ti lac Yum. 

2Mij cʌn juntiquil winic ti Cristo. Anix chʌnlujump'ejl (14) jab tsa' chujqui letsel 

c'ʌlʌl ti' yuxlajmlel panchan —mi yic'ot i bʌc'tal o mi loq'uem ti' bʌc'tal mach 
cujilic, Dios yujil. 

3Mij cʌn jini winic— mi yic'ot i bʌc'tal o mi loq'uem ti' bʌc'tal mach cujilic. Yujil 

Dios. 



1922 

 

Chol de Tumbalá Bible 
© Bible Society of Mexico. 

  
 

 

4Tsa' ch'ujyi letsel c'ʌlʌl ti paraíso ba' tsi' yubi t'an mucul bʌ i sujmlel mach bʌ 

aq'uebilic i cha' sub. 

5Mic sub i ñuclel ili winic. Ma'anic mic sub c bajñel ñuclel. Jini jach j c'unlel mij 

q'uel ti ñuc. 

6Muq'uic c sub c bʌ ti ñuc mach tontojonic, come jini jach mic sub chuqui isujm. 

Pero mach comic c sub c ñuclel ame muq'uic i lon ña'tañob winicob ñumen 
ñucon bajche' mi' tsictiyel tic melbal yic'ot tic t'an. 

7C'ax uts'atax chuqui tsa' pʌsbentiyon. Jini cha'an tsa' aq'uentiyon wocol tic 

bʌc'tal. Ch'oyol ti Satanás cha'an mi' tic'lañon ame ñumen ñuquic mij q'uel c bʌ 
bajche' yom. 

8Uxyajl tsaj c'ajtibe lac Yum ti wocol t'an cha'an mi' lajmesʌbeñon c wocol. 

9Lac Yum tsi' subeyon: Jasʌl i yutslel c pusic'al ti a tojlel, come mi' ts'ʌctiyel c 

p'ʌtʌlel ti' c'unlel winic, che'en. Jini cha'an ti pejtelel c pusic'al mij q'uel ti ñuc j 
c'unlel cha'an mi' yajñel i p'ʌtʌlel Cristo tic pusic'al. 

10Jini cha'an tijicñayon che' an j c'unlel yic'ot c ts'a'lentel yic'ot che' anto chuqui 

yom c cha'an yic'ot c tic'lʌntel yic'ot wocol mu' bʌ cubin cha'an ti' c'uxbintel 
Cristo, come che' ba' ora c'uñon p'ʌtʌlon. 

Pablo mi' c'uxbin jini año' bʌ ti Corinto 

11Tsac subu c ñuclel che' bajche' tonto bʌ. Jatetla tsa' la' ñijcayon c sub. Mach 

che'ic yom. Yom mi la' sub c ñuclel jatetla, anquese ma'anic c bajñel ñuclel, 
come mach ñucobic bajche'on jini mu' bʌ i lon cuyob i bʌ ti ñuc bʌ apóstolob. 

12Che' ya' añon ti la' tojlel tsa' wen tsictiyi apóstolon ti isujm ti pejtelel ñuc bʌ c 

melbal yic'ot c p'ʌtʌlel ti' cuchol wocol. Dios tsi' tsictesa yic'ot i yejtal tac i p'ʌtʌlel 
yic'ot bʌbʌq'uen tac bʌ. 

13Junlajal mij c'uxbiñetla che' bajche' mij c'uxbin yambʌ xñopt'añob mu' bʌ i 

tempañob i bʌ. ¿Am ba c mul ti la' tojlel? Ma'tica anic c mul come ma'anic chuqui 
tsaj c'ajtibeyetla. Ñusʌbeñon ili c mul. 

14La' wilan i yuxyajlelix tsac chajpa c bʌ cha'an mic tilel ba' añetla. Ma'anic 

chuqui mi caj j c'ajtibeñetla, come ma'anic wolic ña'tan c ch'ʌm chuqui an la' 
cha'an pero mic ña'tañetla. Come mach i wentajic la calobilob cha'an mi' 
tempʌbeñob i chubʌ'an i tat i ña'. I wentajʌch i tat i ña' cha'an mi' tempʌbeñob i 
chubʌ'an i yalobilob. 

15Mi caj cʌc' c bʌ yic'ot pejtelel c pusic'al yic'ot pejtelel c chubʌ'an cha'an mi la' 

taj la' wenlel, come cabʌl jax wolic c chʌn c'uxbiñetla, anquese ma'anic woli la' 
c'uxbiñon che' bajche' ti ñaxan. 

16Ña'tʌbil la' cha'an ma'anic chuqui tsaj c'ajtibeyetla. Pero mi la' wʌl maya jax 

tsac lotiyetla. 

17¿Tsa' ba i chilbeyetla la' chubʌ'an jini winicob tsa' bʌ c choco majlel ba' 

añetla? 

18Ti wocol t'an tsac sube majlel Tito. Tsac choco majlel juntiquil hermano yic'ot. 

¿Tsa' ba i chilbeyetla la' chubʌ'an Tito? Wen la' wujil jump'ejl lojon c pusic'al 
yic'ot jini Espíritu. Junlajal bajche' mic mel lojon que'tel. 

19¿Mu' ba la' lon al wolic sub lojon c bʌ ti toj cha'an jach mi la' q'uelon ti uts'at? 

Mic cha'len lojon t'an ti Cristo ti' tojlel Dios. C'uxbibilet bʌ la, tsa'ix c subu lojon 
ti pejtelel cha'an mic xuc'chocoñetla. 

20Mic cha'len bʌq'uen ame mach che'ic mic tajetla bajche' com j q'ueletla che' 

mic tilel ba' añetla, ame mach che'ic mi la' q'uelon ja'el bajche' la' wom. Tic'ʌl 
mi woliyetla ti leto, tsʌytsʌyña la' pusic'al cha'an i wenlel la' pi'ʌlob. Tic'ʌl mi an 
la' mich'ajel, o woli la' t'ox la' bʌ ti leto, o woliyetla ti u'ya t'an yic'ot wulwul t'an, 
o c'ax ñuc woli la' pʌs la' bʌ, o woli la' contrajin la' bʌ. 

21Cabʌl mic cha'len bʌq'uen ame mi' yʌc'on ti quisin Dios ti la' tojlel che' mic 

cha' tilel ba' añetla, ame mi cuct'an jini tsa' bʌ i cha'leyob mulil mi ma'anic tsi' 
cʌyʌyob i bibi'lel yic'ot i ts'i'lel yic'ot i colosojlel. 

 2 Corintios 13 

Cojix bʌ tic'ojel 

1I yuxyajlelix talon ba' añetla. Cha'an ti' t'an cha'tiquil uxtiquil testigojob mi caj i 

tsictiyel mi an i mul winic.  

2Ti pejteletla yic'ot jini tsa' bʌ i cha'leyob mulil mic cha' subeñetla che' bajche' 

tsac subeyetla ti yambʌ ora: Che' mic cha' tilel ba' añetla, tsʌts mi caj c tiq'uetla. 
Anquese mach ya'ic añon wolic ts'ijbubeñetla che' bajche' ya'ʌch añon.  

3Come la' wom la' ña'tan mi Cristo woli' c'ʌmbeñon quej ti isujm, come wen toj 

mi' cha'len meloñel Cristo. P'ʌtʌl Cristo ti la' tojlel.  

4Anquese an i c'unlel Cristo che' bʌ tsa' ch'ijle ti cruz, cuxul wʌle cha'an ti' 

p'ʌtʌlel Dios. Joñon lojon ja'el c'uñon lojon ti Cristo. Pero cuxulon lojon yic'ot 
Cristo. An lojon c p'ʌtʌlel ti Dios cha'an mic meletla. 

5Ña'tan la' bʌ mi woli la' ñop Cristo ti isujm. Ña'tanla bajche' añetla. ¿Mach ba 

la' wujilic? Woli' yajñel Jesucristo ti jatetla mi isujm woli la' ñop. Mi ma'anic, 
chocbiletla ti Dios.  

6Mi cʌl la' wujil i winicon lojon Dios ti isujm. Mach chocbilonic lojon i cha'an.  

7Mij c'ajtiben lojon Dios ti oración cha'an ma'anic mi la' mel chuqui jontol. Com 

lojon mi la' mel chuqui uts'at, pero mach cha'anic mij q'uejlel lojon ti uts'at cha'an 
winicob. Melela chuqui uts'at anquese mi la' lon ña'tan chocbilon lojon ti Dios.  

8Melel mach mejlic laj contrajin i sujmlel Dios, jini jach mi mejlel lac tsictesan.  

9Jini cha'an tijicñayon lojon mi p'ʌtʌletla anquese c'uñon lojon. Mij c'ajtiben lojon 

Dios cha'an mi' ts'ʌctiyel la' wenlel.  

10Jini cha'an mic ts'ijbubeñetla ili t'an che' mach ya'ic añon, come mach comic 

cʌ'leñetla che' mic tilel yic'ot c p'ʌtʌlel tsa' bʌ i yʌq'ueyon Dios. Com jach j c'ʌn 
c p'ʌtʌlel cha'an mic xuc'chocoñetla, mach cha'anic mic jisañetla. 

Cortesía 

11Wʌle hermanojob, ajñenla ti' tijicñʌyel la' pusic'al. La' ts'ʌctiyic la' wenlel, la' 

ñuq'uesʌntic la' pusic'al. Ajñenla ti ñʌch'ʌl ti jump'ejl jach la' pusic'al. Che' jini, 
Dios mi caj i yajñel la' wic'ot, jini Dios mu' bʌ i c'uxbiñonla, mu' bʌ i yʌq'ueñonla 
i ñʌch'tʌlel lac pusic'al.  

12Aq'uen la' bʌ cortesía. Ts'ujts'un la' bʌ ti uts'at. Pejtelel i cha'año' bʌ Dios mi' 

yʌq'ueñetla cortesía. 

13La' ajnic ti la' tojlel ti la' pejtelel i yutslel i pusic'al lac Yum Jesucristo yic'ot i 

c'uxbiya Dios yic'ot jini Ch'ujul bʌ Espíritu, la caj Pi'leya. 

Galatas 

Galatas 1 

1Pablojon, apóstolon. Mach chocbilonic majlel i cha'an winicob mi ti' p'ʌtʌlelic 

winic. Chocbilon majlel i cha'an Jesucristo yic'ot Dios lac Tat tsa' bʌ i teche 
ch'ojyel Jesús ba'an chʌmeño' bʌ. 

2Joñon quic'ot pejtelel hermanojob wʌ' bʌ añob wolic ña'tañet lojon xñopt'añet 

bʌ la mu' bʌ la' tempan la' bʌ ya' ti Galacia. 

3La' aq'uentiquetla i yutslel yic'ot i ñʌch'tʌlel la' pusic'al ch'oyol bʌ ti Dios lac Tat 

yic'ot ti lac Yum Jesucristo. 

4Tsi' yʌc'ʌ i bʌ ti chʌmel cha'an lac mul che' bajche' yom Dios lac Tat cha'an mi' 

loc'sañonla ti' p'ʌtʌlel jontolil am bʌ ti pañimil wʌle. 

5La' sujbic i ñuclel ti pejtelel ora. Amén. 

Ma'anic yambʌ Wen T'an 

6Woli' toj sajtel c pusic'al come maxto anic ora tsa' la' ñopo, pero wʌle wolix la' 

cʌy Dios tsa' bʌ i pʌyʌyetla ti' yutslel i pusic'al Cristo. Woli la' cha' sutq'uin la' bʌ 
cha'an mi la' ñop yambʌ t'an. 

7Ma'anic yambʌ wen t'an. An winicob woli bʌ i tic'lañetla cha'an yomob i socben 

i wen t'an Cristo. 

8La' junyajlel chojquic ti Dios majqui jach mi' sub yambʌ t'an mach bʌ lajalic 

bajche' jini wen t'an tsa' bʌ c subu lojon, mi ángel tilem bʌ ti panchan o mi joñon 
lojon mu' bʌ c sub yambʌ t'an, la' chojquicon lojon. 

9Che' bajche' tsac subeyet lojon ti yambʌ ora wolic cha' subeñetla. Mi an majch 

mi' subeñetla yambʌ wen t'an yilal mach bʌ jinic tsa' bʌ lac ñopo, la' chojquic 
jini winic ti Dios. 

10¿Woli ba c sajcan c ñuclel ti' tojlel winicob, o ti' tojlel Dios? ¿Woli ba c cha'len 

chuqui uts'at cha'an mi' q'ueloñob ti ñuc winicob? Muq'uic c mel chuqui uts'at 
cha'an mi' q'ueloñob ti ñuc winicob, mach i winiconic Cristo. 

I ye'tel Pablo cha'an jini Wen T'an 

11Com c subeñetla hermanojob, mach ch'oyolic ti winicob jini wen t'an tsa' bʌ c 

subu. 

12Ma'anic tsi' yʌq'ueyoñob winicob. Mach cʌntesʌbilonic i cha'an winicob. 

Jesucristo tsi' pʌsbeyon i sujmlel. 

13Tsa'ix la' wubi bajche' tsac ñopbeyob i costumbre israelob. Ma'anic i p'isol 

bajche' tsac tic'la i cha'año' bʌ Dios mu' bʌ i tempañob i bʌ. Tsac ñopo c jisañob. 

14Ti pejtelel i costumbre israelob ñumen bʌxon bajche' c pi'ʌlob. Ñumen bʌxon 

ti' subol i t'an c ñojte'elob. 

15Dios tsi' yajcayon che' maxto anic tsa quila pañimil. Tsi' pʌyʌyon ti' yutslel i 

pusic'al 

16che' bʌ tsi' pʌsbeyon i Yalobil. Tsi' yʌc'ʌ ti tsictiyel i Yalobil ti joñon che' bajche' 

yom i pusic'al cha'an mic sub Cristo ti' tojlel jini mach bʌ i cʌñʌyobic Dios. Che' 
jini ma'anic tsaj c'ajtibe winicob i sujmlel jini wen t'an. 

17Ma'anic tsa' majliyon ti Jerusalén ba'an jini ñaxan bʌ apóstolob, pero tsa' 

majliyon ti Arabia. Tsa' cha' tiliyon ti Damasco. 

18Che' ñumenix uxp'ejl jab, tsa' letsiyon majlel ti Jerusalén cha'an mij cʌn Pedro. 

Ya' tsa' jaleyon jo'lujump'ejl (15) q'uin yic'ot Pedro. 

19Ma'anic tsaj q'uele yambʌ apóstol, cojach Jacobo i yijts'in lac Yum. 

20Awilan, ti' tojlel Dios mach c lotic jini woli bʌ c ts'ijbubeñetla. 

21Ti wi'il tsajniyon ti tejclum tac ya' ti Siria yic'ot ti Cilicia. 

22Ti jim bʌ ora maxto cʌmbilonic i cha'an año' bʌ ti Cristo mu' bʌ i tempañob i 

bʌ ya' ti Judea. 

23Tsa' jach i yubiyob chuqui woli' yʌlob yaño' bʌ: Jini tsa' bʌ i tic'layonla ti yambʌ 

ora wolix i sub jini wen t'an tsa' bʌ i lon ñopo i jisan, che'ob. 

24Tsi' q'ueleyob i ñuclel Dios ti joñon. 

 Galatas 2 

Jini xcʌnt'añob tsi' ch'ʌmʌyob ti wenta Pablo 

1Che' ñumenix chʌnlujump'ejl (14) jab, tsa' cha' letsiyon majlel ti Jerusalén 

quic'ot Bernabé. Tsac pʌyʌ majlel Tito ja'el. 

2Cʌntesʌbilon ti Dios tsa' majliyon cha'an mic tsictesʌbeñob jini wen t'an mu' bʌ 

c subeñob gentilob. Tic bajñel lojon yic'ot jini hermanojob año' bʌ i ye'tel tsac 
subeyob pejtel chuqui tsac cha'le yic'ot pejtel j cʌntesa, cha'an uts'at mi' yujtel 
que'tel ti' tojlelob che' junlajal lac pusic'al. 

3Uts'at tsi' pejcayoñob yic'ot Tito am bʌ quic'ot, anquese griego. Ma'anic tsi' 

xic'beyob cha'an mi' ch'ʌm tsep pʌchʌlel, 

4anquese ya' añob payxo hermanojob ti mucul tsa' bʌ ochiyob i yojch'oñon lojon 

cha'an libre añonla ti Cristo Jesús. Mi' yʌlob wersa mi lac chʌn jac' jini mandar 
cha'an mi laj coltʌntel. 

5Ma'anic tsac wis jac'beyob lojon come com lojon mi' chʌn ajñel i sujmlel jini 

wen t'an ti la' tojlel. 

6Jixcu jini wen cʌmbilo' bʌ año' bʌ i ye'tel ti' tojlel xñopt'añob, ma'anic chuqui 

tsa' cʌntesʌntiyon ti' tojlelob. Mi ñucob ti' tojlel winicob ma'anic chuqui mi' 
cha'len, come junlajalonla ti' wut Dios. 

7Pero tsi' ña'tayob aq'uebilon tic wenta cha'an mic sub jini wen t'an ti' tojlel 

gentilob che' bajche' aq'uebil Pedro cha'an mi' sub ti' tojlel israelob. 

8Che' bajche' lac Yum tsi' wa'choco Pedro cha'an mi' majlel ba'an israelob, tsi' 

wa'chocoyon ja'el cha'an mic majlel ba'an gentilob. 

9Jacobo yic'ot Pedro yic'ot Juan, mu' bʌ i q'uejlelob che' bajche' oy cha'an ñuc 

i ye'tel, tsi' ña'tayob aq'uebilon i yutslel i pusic'al Dios. Che' jini tsi' yʌq'ueyoñob 
cortesía quic'ot Bernabé ti ñoj bʌ i c'ʌb cha'an mic majlel lojon ba'an gentilob. 
Jini uxtiquil tsa' majliyob ba'an israelob. 

10Tsi' subeyon lojon yom jach mic ña'tan lojon jini p'ump'uño' bʌ che' bajche' 

tsac bajñel ña'ta c mel ti pejtelel c pusic'al. 

Pablo tsi' tiq'ui Pedro 

11Che' bʌ tsa' c'oti Pedro ti Antioquía, tsac tiq'ui come an i sojquemal. 

12Come che' maxto c'otemobic i pi'ʌlob Jacobo, temel tsi' c'uxu waj Pedro yic'ot 

gentilob. Ti wi'il che' bʌ tsa' tiliyob jini winicob, tsi' tʌts'ʌ i bʌ Pedro ba'an 
gentilob. Ma'anix tsi' chʌn pejcayob, come tsi' bʌc'ña jini mu' bʌ i cʌntesañob 
tsep pʌchʌlel. 

13Yaño' bʌ judíojob ja'el cha'chajp tsi' meleyob i pusic'al lajal bajche' Pedro. 

Che'ʌch tsi' mele ja'el Bernabé. 

14Che' bʌ tsaj q'uele mach tojic woli' yajñelob ti' sujmlel jini wen t'an, tsac sube 

Pedro che' temel añob: Jatet anquese israelet, wola' mel bajche' jini gentilob. 
Mi ma'anix wola' mel bajche' israelob, ¿chucoch che' jini, ma' lon xic'beñob 
gentilob cha'an mi' melob lajal bajche' israelob? cho'on tsac sube. 

15Joñonla tsa' bʌ la quila pañimil ti Israel, mach i pi'ʌlonicla jini xmulilob, 

gentilob. 

16Pero la cujil che' mi' ñopob Cristo mi' ñusʌbentelob i mul. Dios mi' yotsañob 

ti' wenta cha'an tsi' ñopoyob, mach cha'anic i jac'ol mandar. Mi' yotsañonla ti' 
wenta ja'el che' mi lac ñop Cristo. Mi' ñusʌbeñonla lac mul cha'an tsa' lac ñopo, 
mach cha'anic i jac'ol mandar. 

17Pero che' woli lac ñop Cristo cha'an mi' yotsañonla ti' wenta, mi lajal mi lac taj 

lac mul bajche' jini mach bʌ i cʌñʌyobic mandar, ¿jim ba i mul Cristo? Ma'anic. 

18Mi tsa' cha' caji c ñop jini mandar che' bʌ tsa'ix j cʌyʌ, tsiquil xñusa mandaron. 

Che' jini an c sajtemal, come tsaj cʌntesayetla mi laj q'uejlel ti toj cha'an ti' ñopol 
Cristo, mach cha'anic ti' jac'ol jini mandar. 

19Che' bʌ tsac ñopo j coltan c bʌ ti' jac'ol mandar, tsi' tsʌnsayon jini mandar 

yilal. Chʌmeñonix ti' tojlel jini mandar cha'an mic taj j cuxtʌlel ti Dios. 

20Isujm tsa' ch'ijleyon ti cruz yic'ot Cristo. Mach chʌn cuxulonix joñon, pero cuxul 

Cristo tic pusic'al. Wʌle che' cuxulon tic bʌc'tal ti pañimil, wolic taj j cuxtʌlel ti' 
ñopol i Yalobil Dios tsa' bʌ i c'uxbiyon, tsa' bʌ i yʌc'ʌ i bʌ ti chʌmel cha'añon. 

21Ma'anic mic ñusʌben i yutslel i pusic'al Dios. Muq'uic laj q'uejlel ti toj cha'an i 

jac'ol mandar, lolom jach tsa' chʌmi Cristo. 

 Galatas 3 

Tsa' aq'uentiyob Espíritu che' bʌ tsi' ñopoyob 

1¡Sojquemetla añet bʌ la ti Galacia! ¿Majqui tsi' socoyetla cha'an mi la' cʌy la' 

jac'ben i sujmlel jini wen t'an tsa' bʌ wen subentiyetla cha'an tsa' ch'ijle ti cruz 
Jesucristo? 

2Cojach com j c'ajtibeñetla: ¿Tsa' ba aq'uentiyetla jini Espíritu cha'an ti' jac'ol i 

mandar Moisés? ¿Mach ba cha'anic tsa' la' ñopo jini wen t'an che' bʌ tsa' la' 
wubi? 

3¿Chucoch sojquem la' pusic'al? Tsa' caji la' ñop Cristo ti' p'ʌtʌlel jini Espíritu. 

Wʌle, ¿mu' ba mejlel la' taj la' wenlel ti la' bajñel wersa? 

4Tsa' la' ñusa cabʌl wocol cha'an jini wen t'an. Mach to'olic jach. 

5Diosʌch mu' bʌ i yʌq'ueñetla jini Espíritu. Mi' cha'len ñuc bʌ i ye'tel ba' añetla. 

¿Cha'an ba tsa' la' jac'ʌ jini mandar? ¿Mach ba cha'anic tsa' la' ñopo che' bʌ 
tsa' la' wubi? 

6Abraham ja'el tsi' ñopo Dios. Jini cha'an Dios tsi' yotsʌbe ti' wenta. Tsi' q'uele 

ti toj. 

7Ña'tanla che' jini, pejtel mu' bʌ i ñopob Dios i yalobilobʌch Abraham. 

8Wʌn ts'ijbubil ti' t'an Dios, mi caj i ñusʌbeñob i mul. Mi caj i yotsañob jini 

gentilob ti' wenta che' mi' ñopob Dios. Jini cha'an tsa' wʌn subenti Abraham jini 
wen t'an: “Ti a tojlel mi caj i tajob i wenlel pejtel tejclumob”. 

9Jini cha'an, majqui jach mi' ñop Dios mi' taj i wenlel yic'ot Abraham tsa' bʌ i 

ñopo Dios. 

10Come pejtelel mu' bʌ i ñopob i coltañob i bʌ ti' jac'ol jini mandar mi caj i 

chojquelob ti Dios. Come ts'ijbubil: “Mux i chojquelob ti Dios pejtelel mu' bʌ i wis 
cʌyob i mel ti ts'ʌcʌl chuqui tac ts'ijbubil ti' juñilel jini mandar”. 

11Tsiquil che' jini, Dios ma'anic mi' ñusʌben i mul, ma'anic mi' yotsan ti' wenta 

mi juntiquilic cha'an ti' jac'ol jini mandar. Come mi' yʌl: “Jini otsʌbilix bʌ ti' wenta 
Dios cha'an tsi' ñopo Dios, cuxul mi' yajñel”, che'en. 

12Mach lajalic i jac'ol mandar bajche' i ñopol Cristo, come mi' yʌl: “Jini mu' bʌ i 

jac' jini mandar ti ts'ʌcʌl mi' taj i cuxtʌlel”, che'en. 

13Pero ya' ti cruz Cristo tsi' mʌñʌyonla loq'uel ti' p'ʌtʌlel jini mandar mu' bʌ i 

yʌc'onla ti chojquel, come tsa' chojqui ti Dios cha'añonla, come ts'ijbubil: 
“Chocbil ti Dios majqui jach mi' joc'chocontel ti te'”. 

14Che'ʌch tsa' ujti cha'an mi' tajob i wenlel gentilob ja'el ti Cristo Jesús, che' 

bajche' Dios tsi' wʌn sube Abraham, cha'an mi lac laj aq'uentel jini Espíritu che' 
mi lac ñop. 

Jini Mandar yic'ot jini Albil bʌ t'an 

15Mic cha'len lajiya hermanojob. Wʌ' ti pañimil che' mi lac ts'ijban ti jun bajche' 

mi' caj ti t'oxtʌl lac chubʌ'an che' mi lac chʌmel, ma'anic majch mi mejlel i jem. 
Ma'anic majch mi mejlel i xʌ' ts'ijban yambʌ t'an che' anix i sellojlel. 

16Dios tsi' yʌq'ue Abraham yic'ot juntiquil i p'olbal jini albil bʌ t'an. Ma'anic tsi' 

yʌlʌ i p'olbalob, pero i p'olbal, come juntiquil jach, jiñʌch Cristo. 

17Jiñʌch i sujmlel woli bʌ c sub: Dios tsi' wʌn subu cha'an mi caj i tilel Cristo. 

Che' ñumenix jumbajc' yic'ot lujump'ejl i cha'c'al (430) jab, tsi' yʌc'ʌ jini mandar. 
Jini mandar tsa' bʌ tili ti wi'il ma'anic tsi' jeme jini t'an tsa' bʌ i ñaxan alʌ. 

18Mi cha'anʌch jini mandar mi laj coltʌntel, che' jini mach cha'anic jini albil bʌ 

t'an. Pero Dios ti' yutslel i pusic'al tsi' colta Abraham che' bʌ tsi' yʌq'ue jini albil 
bʌ i t'an. 

19¿Chuqui i ye'tel jini mandar che' jini? Dios tsi' yʌq'ueyonla jini mandar cha'an 

mi' tsictesʌbeñonla lac mul. Pero ma'anix i c'ʌjñibal jini mandar che' tilemix i 
P'olbal che' bajche' wʌn albil. Dios tsi' c'ʌñʌ i yángelob i yʌq'uen mandar Moisés 
i wenta xñusa t'an. 

20Che' an juntiquil jach mach wersajic yom xñusa t'an. Pero Dios, che' bʌ tsi' 

lʌc'ʌ i t'an cha'an mi' coltan winicob x'ixicob, tsi' bajñel wa'choco. 

21Jixcu jini mandar, ¿i contra ba jini t'an albil bʌ i cha'an Dios? Mach i contrajic. 

Actan tsa'ic aq'uentiyonla laj cuxtʌlel cha'an ti' jac'ol jini mandar, che' jini, 
isujmʌch mi laj q'uejlel ti toj cha'an ti' jac'ol jini mandar. 

22Pero i t'an Dios mi' yʌl woli' yajñelob ti' p'ʌtʌlel mulil pejtelel año' bʌ ti pañimil 

cha'an mi la cʌq'uentel jini albil bʌ ti Dios che' mi lac ñop Jesucristo, come 
majqui jach mi' ñop mi' coltʌntel. 

23Che' maxto tilemic jini wen t'an mu' bʌ lac ñop, añon to la ti' wenta jini mandar. 

Ñup'ulonla jinto tsa' tsictesʌbentiyonla jini wen t'an mu' bʌ lac ñop. 

24Jini mandar tsi' cʌntesayonla cha'an mi lac ñop Cristo, cha'an mi laj q'uejlel ti 

toj che' mi lac ñop. 

25Wʌle tilemix jini wen t'an mu' bʌ lac ñop. Mach chʌn añonixla ti' wenta jini 

mandar. 

26I yalobiletla Dios ti la' pejtelel cha'an tsa' la' ñopo Cristo Jesús. 

27Ti pejteletla tsa' bʌ ochiyetla ti Cristo ti Espíritu, tsa'ix la' xojo Cristo. 

28Mi judíojet, mi griegojet, mi añet ti a yum, mi to'ol che' jach añet, mi winiquet, 

mi x'ixiquet, ma'anic chuqui mi' cha'len, come juntiquilet jach la ti Cristo Jesús. 

29Mi i cha'añetla Cristo, mero i p'olbaletla Abraham. Mi caj la' taj chuqui mi la' 

wʌq'uentel che' bajche' albil i cha'an Dios. 

 Galatas 4 

1Yom mi la' ña'tan ja'el: Che' alʌl to jini mu' bʌ caj i yʌq'uentel i chubʌ'an i tat, 

lajal jach bajche' x'e'tel, anquese i yumʌch jini chubʌ'añʌl. 

2Anto ti' wenta xcʌntesajob yic'ot xcʌntayajob jinto mi' c'otel i q'uiñilel i jabil tsa' 

bʌ i wʌn alʌ i tat. 

3Che' ja'el joñonla che' alobon to la, mozojonla yilal. Tsa' lac jac'be i cʌntesʌbal 

lac ñojte'el che' bajche' i tilel mi' ñojpel ti pañimil. 

4Pero Dios tsi' choco tilel i Yalobil che' bʌ tsa' c'oti i yorajlel. Tsi' yila pañimil ti 

x'ixic. Tsa' ochi ti' wenta mandar 

5cha'an mi' mʌñonla loq'uel ti' wenta jini mandar, cha'an mi la cochel ti' yalobil. 

6I yalobiletla. Dios tsi' choco tilel ti lac pusic'al i yEspíritu i Yalobil mu' bʌ i yʌl: 

Papa, c Tat, che'en. 

7Che' jini mach chʌn mozojetix la, pero i yalobiletix la. Mi i yalobiletla an chuqui 

mi caj la' wʌq'uentel ti Dios yic'ot Cristo. 

Mach yomic mi la' cha' ñop yambʌ cʌntesa 

8Ti yambʌ ora, che' maxto anic tsa' la' ñopo Dios, tsa' la' cha'le to'ol e'tel ti' 

wenta jini mach bʌ mero diosic. 

9Wʌle mi la' cʌn Dios, pero ñumen mi' cʌñetla. ¿Chucoch woli la' cha' mulan i 

cʌntesʌbal lac ñojte'el mach bʌ anic i p'ʌtʌlel cha'an mi' coltañetla? ¿La' wom 
ba la' cha' chujquel ti to'ol e'tel? 

10Mi la' mel q'uin ti' q'uiñilel tac, ti' yuwilel tac, ti' yorajlel tac, ti' jabilel tac. 

11Woli la' wʌc'on ti tsic pusic'al, ame lolomic jach tsac cha'le e'tel ti la' tojlel. 

12Quermanojob, ti wocol t'an mic subeñetla. Ajñenla ti libre che' bajche'on, 

come ti yambʌ ora junlajal lac pusic'al. Ma'anic tsa' la' ts'a'leyon. 

13La' wujil tsac subeyetla ili wen t'an che' ti ñaxan che' ya' añon ba' añetla cha'an 

ti' caj tsi' tajayon c'amʌjel. 

14Anquese leco tsa' la' q'uele jini am bʌ tic bʌc'tal, ma'anic tsa' la' bi'leyon. 

Ma'anic tsa' la' ts'a'leyon. Tsa' la' pʌyʌyon ochel che' bajche' juntiquil ángel 
ch'oyol bʌ ti Dios, che' bajche' Cristo Jesús. 

15¿Baqui tsa' majli i tijicñʌyel la' pusic'al? Come mic ña'tan, tsa'ic mejli la' loc'san 

la' wut cha'an mi la' wʌq'ueñon, tsa' la' loc'sa. 

16¿Tsa' ba ochiyon ti la' contra cha'an tsac subeyetla i sujmlel? 

17Jini yaño' bʌ bʌx mi' melob i bʌ cha'an mi la' c'uxbiñob. Pero mach uts'atic 

bajche' mi' melob. Yomob i tʌts'etla loq'uel tic tojlel lojon cha'an mi la' c'uxbiñob. 

18Uts'at mi bʌx mi' melob i bʌ ti chuqui uts'at ti pejtelel ora, mach cojic jach che' 

ya' añon la' wic'ot. 

19Calobilob, che' bajche' x'ixic woli bʌ ti bajq'uel, che'ʌch wolic cha' ubin wocol 

cha'añetla jinto mi' tsictiyel Cristo ti la' pusic'al. 

20Uts'at ya'ic añon la' wic'ot cha'an mic wen pejcañetla, come cabʌl woliyon ti 

tsic pusic'al cha'an mach cujilic bajche' añetla. 

Lajiya cha'an Sara yic'ot Agar 

21Mi la' wom la' wajñel ti' wenta jini mandar, ¿mach ba anic mi la' ch'ʌmben 

isujm jini mandar? Subeñonla. 

22Come ts'ijbubil an cha'tiquil i yalobil Abraham, juntiquil i yalobilʌch criada, 

yambʌ i yalobilʌch jini libre bʌ mach bʌ criadajic. 

23I yalobil jini criada tsi' yila pañimil che' bajche' i tilel mi' yilañob pañimil alʌlob. 

I yalobil jini mero i yijñam bʌ tsa' tili cha'an albil bʌ i t'an Dios. 

24An i sujmlel ili lajiya. Jini cha'tiquil x'ixic i yejtalʌch cha'chajp trato. Agar, jini 

criada, i yejtalʌch jini trato ch'oyol bʌ ti wits i c'aba' Sinaí. Tsi' q'uele pañimil i 
yalobil che' chucul ti to'ol e'tel. 

25Jini Agar i yejtalʌch wits ya' ti Arabia i c'aba' Sinaí yic'ot jini tejclum Jerusalén 

ba chuculob ti to'ol e'tel jini ya' bʌ chumulob mu' bʌ i ñopob i taj i coltʌntel ti' 
jac'ol mandar. 

26Pero libre jini Jerusalén am bʌ ti chan. Jiñʌch lac ña' ti lac pejtelel. 

27Come ts'ijbubil: “Tijicñesan a pusic'al, jochol bʌ x'ixic, mach bʌ anic a walobil. 

C'am yom ma' cha'len t'an, jatet mach bʌ anic a bajq'uel. Come ñumen cabʌl i 
yalobil jini bajñel bʌ x'ixic bajche' jini am bʌ i ñoxi'al”. Che'ʌch ts'ijbubil. 

28Joñonla, hermanojob, tsa' la quila pañimil che' bajche' Isaac cha'an albil bʌ i 

t'an Dios. 

29Che' bajche' tsa' ujti ti' yorajlel Isaac che'ʌch mi' yujtel wʌle. Jini mu' bʌ i cha' 

ilañob pañimil ti Espíritu woli' tic'lʌntelob ti' tojlel jini yom bʌ i yʌc'ob ti' jac'ol 
mandar. 

30¿Chuqui mi' yʌl i Ts'ijbujel Dios?: “Choco loq'uel jini criada yic'ot i yalobil, 

come i yalobil criada ma'anic mi' tem ch'ʌm i chubʌ'an i tat yic'ot i yalobil jini 
mero i yijñam bʌ”. 

31Jini cha'an hermanojob, mach i yalobilonicla criada. I yalobilonla jini libre bʌ 

x'ixic. 

 Galatas 5 

Librejonixla ti Cristo 

1Librejonla. Cristo tsi' yʌc'ʌyonla ti colel ba' chuculonla. Jini cha'an yom libre mi 

la' chʌn ajñel. Mach mi la' cha' ac' la' bʌ ti chujquel ti to'ol e'tel. 

2Awilan joñon, Pablo, mic subeñetla, mi woli la' ch'ʌm tsep pʌchʌlel, ma'anic i 

c'ʌjñibal Cristo ti la' tojlel. 

3Mic cha' subeñetla, majqui jach mi' ch'ʌm tsep pʌchʌlel, wersa mi' jac' pejtelel 

i mandar Moisés. 

4Ti pejteletla mu' bʌ la' lon ña'tan woli la' ch'ʌjmel ti' wenta Dios cha'an i jac'ol 

jini mandar, chocbiletixla ti Cristo. Mach cʌyʌletixla ti' yutslel i pusic'al Dios. 

5Joñonla tsa' bʌ lac ñopo Dios woli lac pijtan laj coltʌntel ti' p'ʌtʌlel jini Espíritu 

cha'an mi laj q'uejlel ti toj. 

6Come ti Cristo Jesús ma'anic chuqui mi' cha'len mi tsepbil lac pʌchʌlel, o mi 

mach tsepbilic lac pʌchʌlel. Pero jiñʌch mero ganar che' ñopolix lac cha'an jini 
wen t'an mu' bʌ i yʌq'ueñonla laj c'uxbin lac bʌ. 

7Ti yambʌ ora tsa' la' jac'ʌ ti uts'at jini wen t'an. ¿Majqui tsi' mʌctayetla cha'an 

mi la' cʌy la' ch'ujbin i sujmlel? 

8Mach tilemic ti Dios mu' bʌ i pʌyetla. 

9Jasʌl ts'ita' levadura cha'an mi' laj xaxan caxlan waj. 

10Cʌyʌlon ti lac Yum wolij c'ajtiben cha'an mi' cʌntañetla ame mi la' jac' yambʌ 

t'an. Dios mi caj i yʌq'uen i toj i mul majqui jach mi' tic'lañetla. 

11Come ma'anic i tic'lʌntel jini mu' bʌ i sub tsep pʌchʌlel, pero joñon wolic sub 

jini wen t'an cha'an jini cruz. Jini cha'an wolic tic'lʌntel. 

12Uts'at muq'uic i junyajlel tsepob i bʌ cha'an mi' loq'uelob ti la' tojlel jini woli bʌ 

i tic'lañetla. 

13Hermanojob, tsa' pʌjyiyetla cha'an libre mi la' wajñel. Wʌle, mach la' jac'ben i 

tsuculel la' pusic'al che' libre añetla. Ti la' c'uxbiya coltan la' pi'ʌlob. 

14Come uts'at woli la' jac' jini mandar ti pejtelel che' mi la' jac' ili t'an: “C'uxbin a 

pi'ʌlob che' bajche' ma' c'uxbin a bʌ”, che'en. 

15Pero mi woli la' c'ux la' bʌ yilal, mi woli la' jach' la' bʌ yilal, tsajiletla ame la' 

jisan la' bʌ. 

I yʌc'bal jini Espíritu 

16Mic subeñetla: Cha'lenla xʌmbal ti jini Espíritu cha'an ma'anic mi la' jac' i 

colosojlel la' pusic'al. 

17Come i colosojlel lac pusic'al mi' contrajin jini Espíritu. Jini Espíritu mi' 

contrajin lac tsucul pusic'al. Jini cha'an mach mejlic la' mel jini la' wom bʌ la' 
mel. 

18Mi' woli' toj'esañetla majlel jini Espíritu, mach chʌn añetixla ti' wenta jini 

mandar. 

19Tsiquil i mul lac tsucul pusic'al. Jini mu' bʌ i jac'ob mi' tajob i yixic, mi' cha'leñob 

ts'i'lel, mi' melob chuqui bibi'. 

20Mi' ch'ujutesañob dios tac, mi' cha'leñob wujt, yujilob ts'a'leya yic'ot leto. 

Tsʌytsʌyña jax i pusic'al cha'an chubʌ'añʌl. Yujilob mich'ajel yic'ot a'leya. Mi' 
t'oxob i bʌ ti leto yic'ot ti yambʌ i ñopbal. 

21Tsʌytsʌyña i pusic'al cha'an i wenlel yaño' bʌ. Mi' cha'leñob jontolil, yic'ot 

yʌc'ʌjel, yic'ot leco bʌ q'uiñijel yic'ot yan tac bʌ mach bʌ wenic. Mic cha' 
subeñetla che' bajche' tsac subeyetla ti yambʌ ora, jini mu' bʌ i cha'len che' 
bajche' jini, ma'anic mi caj i yochel ti' yumʌntel Dios. 

22Pero i yʌc'bal jini Espíritu jiñʌch laj c'uxbiya, i tijicñʌyel lac pusic'al, i ñʌch'tʌlel 

lac pusic'al, lac p'ʌtʌlel ti' cuchol wocol, yic'ot p'untaya, coltaya, i xuc'tʌlel lac 
pusic'al, 

23la cutslel, yic'ot i tic'ol lac pusic'al. Mach tic'bilic jini mu' bʌ i mel bajche' iliyi. 

24Pejtelel i cha'año' bʌ Cristo tsa'ix i ch'ijiyob ti cruz i tsucul pusic'al yic'ot pejtelel 

i colosojlel yic'ot chuqui mi' mulan. 

25Mi cuxulonla cha'an jini Espíritu, la' lac cha'len chuqui yom Dios ti' p'ʌtʌlel jini 

Espíritu. 

26La' laj cʌy lac chañ'esan lac bʌ. Mach yomic mi lac techbeñob i mich'ajel lac 

pi'ʌlob. Mach yomic tsʌytsʌyña lac pusic'al cha'an i wenlel lac pi'ʌlob. 

 Galatas 6 

1Hermanojob, mi tsa' yajli ti mulil juntiquil winic, jatetla woli bʌ la' wajñel ti jini 

Espíritu, cha' toj'esanla ti' yutslel la' pusic'al. Q'uele la' bʌ ame pʌjyiquetla ti mulil 
ja'el.  

2Coltan la' bʌ ti' cuchol wocol. Che' jini mi la' jac'ben i mandar Cristo.  

3Come mi an majqui mi' lon ña'tan an i bajñel wenlel, woli jach i bajñel lotin i 

bʌ.  

4Ti jujuntiquiletla bajñel cʌñʌ la' bʌ. Q'uele mi uts'at a melbal. Tijicñesan a 

pusic'al mi wen melbil, pero mach ma' chañ'esan a bʌ ti' tojlel yaño' bʌ cha'an 
a melbal.  

5Come an ti lac wenta lac melbal ti jujuntiquilonla. 

6Jini woli bʌ ti cʌntesʌntel ti' t'an Dios, la' i coltan i yaj cʌntesa yic'ot i chubʌ'an.  

7Mach mi la' wʌc' la' bʌ ti lotintel. Mach mejlic ti wajlentel Dios. Pejtelel chuqui 

jach mi' pʌc' winic mi caj i c'aj.  

8Jini mu' bʌ i pʌc' chuqui tilem bʌ ti' tsucul pusic'al, mi caj i c'aj toj mulil. Pero 

jini mu' bʌ i cha'len pac' ti jini Espíritu, mi caj i c'aj i cuxtʌlel mach bʌ anic mi' 
jilel.  

9Mach yomic mi lac lujban ti' melol chuqui uts'at, come tal i yorajlel mi caj lac 

cha'len c'ajbal mi ma'anic mi' lujban lac pusic'al.  

10Jini cha'an la' laj coltan pejtelel winicob che' i yorajlel to. Pero ñumen yom mi 

laj coltan jini mu' bʌ i ñopob Cristo. 

Pablo mi' sub i ñuclel i cruz Cristo 

11Q'uelela tsac ts'ibubeyetla ili jun ti colem bʌ letra tac tij c'ʌb.  

12Pejtelel yomo' bʌ q'uejlel ti ñuc mi' wersa xic'beñetla cha'an mi la' ch'ʌm tsep 

pʌchʌlel, come mach yomobic i yubin wocol cha'an i cruz Cristo.  

13Pero jini woli bʌ i ch'ʌmob tsep pʌchʌlel mach ts'ʌcʌlic woli' jac'ob jini mandar. 

Yomob jach mi la' ch'ʌm tsep pʌchʌlel cha'an mi' q'uelob i bʌ ti ñuc cha'an i 
sellojlel ti' la' bʌc'tal.  

14Pero ma'anic mic sʌclan c ñuclel ti la' tojlel, cojach mi cʌc' ti ñuc i cruz lac 

Yum Jesucristo, come ya' ti cruz tsa' jili i p'ʌtʌlel pañimil tic tojlel. Tsa' ch'ijleyon 
ti cruz cha'an ma'anic mic chʌn mulan i cha'an bʌ pañimil.  

15Come ti Cristo Jesús ma'anic chuqui mi' cha'len mi tsepbil lac pʌchʌlel o mi 

mach tsepbilic lac pʌchʌlel. Pero mi cha' melbilonla ti tsijib jiñʌch yom bʌ.  

16La' aq'uenticob i ñʌch'tʌlel yic'ot i p'untʌntel ti Dios pejtelel mu' bʌ i melob che' 

bajche' wolic subeñetla yic'ot pejtel jini mero i cha'año' bʌ Dios. 

17Mach i chʌn tic'lañon majqui jach an tij contra, come tsiquil i yejtal tac c lojwel 

cha'an i winicon Jesús.  

18Hermanojob, la' ajnic ti la' pusic'al i yutslel lac Yum Jesucristo. Amén. 

Efesios 

Efesios 1 

1Pablojon, apóstolon i cha'an Jesucristo cha'an che' yom Dios. Mi cʌq'ueñetla 

cortesía i cha'añet bʌ la Dios ya' ti Efeso mu' bʌ la' ñop Cristo Jesús. 

2La' aq'uentiquetla i yutslel yic'ot i ñʌch'tilel la' pusic'al ch'oyol bʌ ti Dios lac Tat 

yic'ot ti lac Yum Jesucristo. 

An lac wenlel ti Cristo 

3La' sujbic i ñuclel Dios, i Tat lac Yum Jesucristo tsa' bʌ i yʌq'ueyonla ti lac 

majtan ya' ti panchan pejtel chuqui uts'at ti Cristo. 

4Come tsi' yajcayonla ti Cristo che' maxto melbilic pañimil cha'an mi la cajñel ti 

ch'ujul ti' tojlel, sʌq'uesʌbilonixla ti pejtelel lac mul. 

5Come tsi' wʌn ña'ta i yotsañonla ti' yalobil ti' wenta Jesucristo cha'an c'ux tsi' 

yubiyonla. Che'ʌch tsi' mele come che'ʌch yom i pusic'al. 

6La' lac sub i ñuclel Dios cha'an i yutslel i pusic'al tsa' bʌ i yʌq'ueyonla ti lac 

majtan ti' tojlel c'uxbibil bʌ i Yalobil. 

7Che' bʌ tsa' chʌmi Cristo, tsi' yʌc'ʌyonla ti colel cha'an ti' ch'ich'el. Tsi' 

ñusʌbeyonla lac mul come wen on i yutslel. 

8Mach p'isbilic tsi' yʌq'ueyonla i yutslel che' bʌ tsi' ts'ʌctesa chuqui wʌn ña'tʌbil 

i cha'an ti cabʌl i ña'tʌbal. 

9Tsi' mele ti pejtelel che' bajche' yom i pusic'al. Tsi' tsictesʌbeyonla chuqui wʌn 

ña'tʌbil i cha'an mach bʌ tsictiyemic ti yambʌ ora tsa' bʌ i bajñel ña'ta i yujtesan 
ti Cristo. 

10Mi caj i yʌq'ueñob i yuman Cristo pejtel chuqui an ti panchan yic'ot ti pañimil 

che' tilemix i yorajlel. 

11Tsi' yajcayonla ti Cristo che' bajche' tsi' wʌn ña'ta i mel, come Dios mi' lu' mel 

che' bajche' yom i pusic'al. 

12Yom mi lac tsictesan i ñuclel, joñonla tsa' bʌ lac ñaxan taja lac pijtaya ti Cristo. 

13Jatetla ja'el che' bʌ tsa' la' wubi jini wen t'an, jini isujm bʌ, cha'an mi la' 

coltʌntel, tsa' la' ñopo Cristo. Tsa' otsʌbentiyetla jini Ch'ujul bʌ Espíritu, jiñʌch 
la' sellojlel yilal tsa' bʌ tili che' bajche' wʌn albil. 

14Aq'uebilonla jini Espíritu cha'an mi lac ña'tan ts'ʌcʌl mi caj lac ch'ʌm ti pejtelel 

chuqui wʌn albil i cha'an Dios. Mi caj i yʌc' ti libre i cha'año' bʌ cha'an mi lac 
tsictesan i ñuclel Dios. 

Oración cha'an mi' yʌq'uentelob cabʌl i pusic'al 

15Tsa cubi tsa'ix la' ñopo lac Yum Jesús. C'ux mi la' wubin pejtelel i cha'año' bʌ 

Dios. 

16Jini cha'an ma'anic mij cʌy c suben Dios wocolix i yʌlʌ cha'añetla che' mic 

tajetla ti oración. 

17Mij c'ajtiben i Dios lac Yum Jesucristo cha'an mi' yʌq'ueñetla cabʌl la' ña'tʌbal 

yic'ot i yEspíritu cha'an mi la' wen ch'ʌmben isujm chuqui woli la' pʌsbentel, 
cha'an mi la' wen cʌn lac Tat am bʌ ti panchan. 

18La' i yʌq'ueñet la' ch'ʌmben isujm chuqui woli la' pijtan, come jini cha'an tsi' 

pʌyʌyetla cha'an mi la' cʌn jini uts'at tac bʌ mu' bʌ caj i yʌq'uen i cha'año' bʌ. 

19Come mach p'isbilic jini ñuc bʌ i p'ʌtʌlel Dios woli bʌ ti e'tel ti lac pusic'al mu' 

bʌ lac ñop. Tsi' c'ʌñʌ ti lac tojlel jini jach bʌ i p'ʌtʌlel 

20tsa' bʌ i c'ʌñʌ i tech ch'ojyel Cristo ba'an chʌmeño' bʌ, che' bʌ tsi' buchchoco 

ti' ñoj ya' ti panchan. 

21Ñumen ñuc Cristo bajche' pejtel i yumʌntel tac pañimil yic'ot ñuco' bʌ i ye'tel 

año' bʌ i p'ʌtʌlel yic'ot i yumʌntel. Ñumen ñuc i ye'tel bajche' pejtelel 
wa'chocobilo' bʌ, mach cojic jach ti ili ora pero ti tal to bʌ ora ja'el. 

22Dios tsi' yotsʌbe ti' wenta Cristo pejtel chuqui tac an. Tsi' yotsa Cristo ti' yum 

pejtelel xñopt'añob cha'an mi lac jac'ben ti pejtelel chuqui yom. 

23I bʌc'talonla Cristo. Mi' yajñel ti joñonla mu' bʌ lac ñop. Mi' ts'ʌctiyel i tijicñʌyel 

ti joñonla. Pejtel chuqui an mi' taj i c'ʌjñibal ti lac Yum. 

 Efesios 2 

Cuxulonixla ti Cristo 

1Dios tsi' yʌq'ueyetla la' cuxtʌlel che' chʌmeñetla ti la' jontolil yic'ot ti la' mul. 

2Ti yambʌ ora tsa' ajniyetla ti jontolil che' bajche' i tilel i cha'año' bʌ pañimil. Tsa' 

la' jac'be Satanás i yum pañimil mu' bʌ i yumañob xibajob, jini espíritu woli bʌ ti 
e'tel ti' pusic'al xñusa mandarob. 

3Ti yambʌ ora lajal tsa' ajniyonla che' bajche' yaño' bʌ. Tsa' lac cha'le bajche' 

yom lac tsucul pusic'al yic'ot lac bʌc'tal yic'ot lac tsucul ña'tʌbal. Tsa' lac techbe 
i mich'ajel Dios lajal bajche' yaño' bʌ. 

4Pero cabʌl tsi' p'untayonla Dios, cabʌl tsi' c'uxbiyonla. 

5Tsi' tem aq'ueyonla laj cuxtʌlel la quic'ot Cristo che' chʌmeñonla ti mulil. 

Coltʌbiletla ti' yutslel i pusic'al Dios. 

6Tsi' techeyonla ch'ojyel temel la quic'ot Cristo. Tsi' buchchocoyonla ti panchan 

la quic'ot Cristo Jesús 

7cha'an mi' pʌs ti pejtelel ora bajche' tsi' p'untayonla ti on bʌ i yutslel i pusic'al, 

che' bʌ tsi' pʌsbeyonla i c'uxbiya ti Cristo Jesús. 

8Come coltʌbiletla ti' yutslel i pusic'al Dios cha'an tsa' la' ñopo. Ma'anic tsa' la' 

bajñel colta la' bʌ. La' majtan jach tilem bʌ ti Dios. 

9Mach cha'anic wen bʌ la' melbal, ame anic majqui mi' lon chañ'esan i bʌ. 

10Come i melbalonla Dios. Tsi' cha' meleyonla ti Cristo Jesús cha'an mi lac mel 

chuqui wen. Dios tsi' wʌn chajpʌbeyonla la que'tel yom bʌ mi lac mel. 

Ochemonla ti junmojt ti Cristo 

11Ña'tanla bajche' añetla ti yambʌ ora gentilet bʌ la. Jini tsepbilo' bʌ i pʌchʌlel 

tsi' bajñel subuyob i bʌ ti ñuc cha'an tsepbil i pʌchʌlel ti c'ʌb winicob. Tsi' 
ts'a'leyetla cha'an mach tsepbilic la' pʌchʌlel. 

12Ti yambʌ ora ma'anic Cristo la' wic'ot, mach la' pi'ʌlobic jini israelob, mach la' 

cha'anic jini xuc'ul bʌ t'an albil bʌ i cha'an Dios, ma'anic la' pijtaya. Ma'anic la' 
Dios wʌ' ti pañimil. 

13Pero wʌle añetla ti Cristo Jesús, jatetla ñajt bʌ añetla ti yambʌ ora. Tsa' 

pʌjyiyetla ti lʌc'ʌl cha'an ti' ch'ich'el Cristo. 

14Come Cristo tsi' lajmesʌbeyonla lac ts'a'leya che' bʌ tsi' mele ti junmojt jini 

cha'mojt tejclumob, gentilob yic'ot israelob. Tsi' jeme jubel jini tsalʌl tsa' bʌ i 
t'oxoyonla. 

15Che' bʌ tsa' chʌmi, tsi' jisa jini mandar yic'ot tic'oñel tsa' bʌ i t'oxoyonla. I bajñel 

tsi' mele jump'ejl tsiji' bʌ tejclum pʌybil bʌ loq'uel ti cha'mojt, cha'an ñʌch'ʌl mi 
la cajñel la quic'ot. 

16Ya' ti cruz, Cristo tsi' yuts'esʌbeyonla lac pusic'al yic'ot Dios. Tsi' mele jini 

cha'mojt winicob ti junmojt che' bʌ tsi' jisʌbeyonla lac ts'a'leya. 

17Tsa' tili i subeñob jini ñajt bʌ añob yic'ot jini lʌc'ʌl bʌ añob cha'an ñʌch'ʌl mi la 

cajñel. 

18Come ti pejtelonla tsa' bʌ lac ñopo Cristo mi lac lʌc'tesan lac bʌ ba'an lac Tat 

ti juntiquil jach bʌ Espíritu. 

19Jini cha'an mach chʌn yambʌyix mij q'ueletla. Añix la' wajñib quic'ot lojon. 

Ochemetixla yic'ot i cha'año' bʌ Dios. Lac pi'ʌlix lac bʌ ti Dios. 

20Wa'chocobiletla quic'ot lojon che' bajche' xajlel ti jump'ejl jach bʌ otot 

c'ʌcchocobil ti' pam i c'ʌclib tsa' bʌ i ts'ajquiyob jini apóstolob yic'ot x'alt'añob. 
Jesucristo jiñʌch Ñuc bʌ Xajlel ti' xujc otot. 

21Wen xojñibil pejtel jini otot ti Cristo Jesús. Woli ti chañ'an majlel jinto mi' yujtel 

ti melol jini ch'ujul bʌ Templo i cha'an lac Yum. 

22Ti lac Yum wa'chocobiletla ja'el ti jump'ejl chumlibʌl ba' mi' chʌmtʌl Dios ti 

Espíritu. 

 Efesios 3 

Tsa' aq'uenti Pablo i ye'tel ti' tojlel gentilob 

1Joñon Pablojon, xñujp'elon i cha'an Cristo Jesús cha'añetla gentilet bʌ la. 

2Mi cʌl, tsa'ix la' wubi bajche' tsa' aq'uentiyon que'tel cha'an mi cʌq'ueñetla la' 

cʌn i yutslel i pusic'al Dios. 

3La' wujil tsa' pʌsbentiyon i sujmlel mach bʌ tsictiyemic ti yambʌ ora, che' 

bajche' tsac ts'ita' ts'ijbubeyetla. 

4Che' mi la' q'uel jini jun, mi mejlel la' ch'ʌmben isujm jini mucul tac bʌ tsa' bʌ i 

cʌntesayon Cristo. 

5Mach cʌmbilic i cha'an winicob ti yambʌ ora, pero wʌle jini Espíritu tsa'ix i 

tsictesʌbeyob jini ch'ujul bʌ apóstolob yic'ot x'alt'añob i cha'an. 

6Jiñʌch i sujmlel cha'an lajal mi caj i yʌq'uentelob i wenlel gentilob yic'ot 

israelob, come jump'ejlobix i bʌc'tal yic'ot Cristo Jesús. Mi caj i tem aq'uentelob 
ti Cristo chuqui albil i cha'an Dios ti' yutslel i pusic'al. 

7Che' bʌ tsi' wa'chocoyon Dios ti' yutslel i pusic'al, tsi' yʌq'ueyon que'tel ti jini 

wen t'an. Tsi' tsictesa i p'ʌtʌlel tic tojlel. 

8Anquese mach ñuconic che' bajche' yaño' bʌ i cha'año' bʌ Dios, tsa' 

aq'uentiyon que'tel cha'an mic subeñob gentilob jini wen t'an yic'ot i yutslel 
Cristo, cha'an mi' cʌñob i ñuclel Cristo mach bʌ lu' cʌmbilic lac cha'an. 

9Mic tsictesʌbeñob pejtelel winicob x'ixicob jini mach bʌ tsictiyemic c'ʌlʌl ti' 

cajibal pañimil che' bʌ tsi' mele Dios pejtelel chuqui tac an. 

10Come Dios tsi' wʌn ña'ta i c'ʌn jini xñopt'añob cha'an mi' yʌc' ti cʌjñel jini ñuc 

bʌ i ña'tʌbal ti' tojlel yumʌlob yic'ot ángelob año' bʌ i ye'tel ti panchan. 

11Che'ʌch tsi' wʌn ña'ta i mel Dios che' maxto anic pañimil. Tsa'ix i yʌc'ʌ ti 

ts'ʌctiyel ti Cristo Jesús lac Yum. 

12Ti lac Yum ch'ejl lac pusic'al mi mejlel la cochel ti' tojlel Dios cha'an tsa' lac 

ñopo Cristo. 

13Jini cha'an mic subeñetla ti wocol t'an, mach mi la' wʌc' ti lujb'an la' pusic'al 

cha'an ili wocol woli bʌ j cuch, come an i c'ʌjñibal cha'an mi la' taj la' wenlel. 

Oración cha'an mi' cʌmbeñob i c'uxbiya Cristo 

14Jini cha'an mic ñocchocon c bʌ ti' tojlel lac Tat 

15tsa' bʌ i yʌq'ueyob i c'aba' jujunchajp winicob x'ixicob ti panchan yic'ot ti 

pañimil. 

16Mij c'ajtiben Dios, i Yum pejtelel chuqui an, cha'an mi' p'ʌtesʌbeñetla la' 

pusic'al yic'ot jini Espíritu, 

17cha'an mi' chumtʌl Cristo ti la' pusic'al cha'an woli la' ñop. Che' jini mi caj i 

tam'an la' wi' che' tsʌts cʌyʌletla ti Cristo, che' c'ux mi la' wubin. 

18Com mi la' ch'ʌmben isujm yic'ot pejtelel i cha'año' bʌ Dios bajche' c'amel an 

i c'uxbiya Jesús, yic'ot bajche' an i jawtilel, yic'ot i ñajtlel, yic'ot i chanlel, yic'ot i 
tamlel. 

19Com mi la' cʌmben i c'uxbiya Cristo, anquese mach lac lu' cʌñʌyic, cha'an mi 

la' taj pejtelel jini yom bʌ i yʌq'ueñonla Dios. 

20Wen cabʌl i p'ʌtʌlel woli bʌ ti e'tel ti lac pusic'al cha'an mi' mel ñumen ñuc bʌ 

i ye'tel bajche' pejtelel chuqui mi laj c'ajtiben yic'ot pejtelel mu' bʌ lac ña'tan. 

21La' tsictiyic i ñuclel Dios ti' tojlel jini mu' bʌ i tempañob i bʌ ti Cristo Jesús ti 

pejtelel ora. Amén. 

 Efesios 4 

Jump'ejlʌch i bʌc'tal Cristo 

1Joñon xñujp'elon cha'an lac Yum. Ti wocol t'an mic subeñetla cha'an mi la' 

wajñel che' bajche' yom Dios, come jini cha'an tsi' pʌyʌyetla. 

2Ajñenla ti pec' ti' yutslel la' pusic'al. Chʌn cuchbeñob i sajtemal la' pi'ʌlob ti la' 

c'uxbiya. 

3Cha'lenla wersa cha'an ñʌch'ʌl mi la' wajñel ti jump'ejl jach la' pusic'al ti jini 

Espíritu. 

4Jump'ejlʌch i bʌc'tal Cristo ba' ochemonla. Juntiquil Espíritu. Pʌybiletla cha'an 

mi la' wajñel ti junsujm jach la' pijtaya come jini cha'an tsi' pʌyʌyetla Dios. 

5Juntiquil lac Yum, junsujm jach woli bʌ lac ñop, junsujm jach ch'ʌmja'. 

6Juntiquil jach Dios, lac Tat ti lac pejtelel. I yumʌch winicob. Mi' cha'len i ye'tel 

ti' tojlel pejtelel winicob x'ixicob. Mi' yajñel ti la' pusic'al ti la' pejtelel. 

7Dios tsi' yʌq'ueyonla ti jujuntiquilonla i yutslel i pusic'al che' bajche' lac majtan 

tsa' bʌ i t'oxbeyonla Cristo. 

8Jini cha'an tsi' yʌlʌ ti salmo: “Che' bʌ tsa' letsi majlel ti panchan Cristo, tsi' pʌyʌ 

majlel cabʌl tsa' bʌ cʌjchiyob ti yambʌ ora. Tsi' yʌq'ueyob i majtan tac winicob 
x'ixicob”. 

9Jini tsa' bʌ letsi majlel ti panchan, ¿mach ba' ñaxanic tsajni ti yebal lum? 

10Jini tsa' bʌ jubi tilel, jiñʌch tsa' bʌ letsi majlel ti' chañelal tac panchan cha'an 

mi' laj but' pejtel panchan yic'ot pañimil. 

11Tsi' yʌq'ueyob i ye'tel winicob: ñaxan apóstolob, wi'ilix x'alt'añob, yic'ot 

subt'añob, yic'ot xcʌntayajob, yic'ot xcʌntesajob. 

12Laj wa'chocobilob cha'an mi' cʌntesañob i cha'año' bʌ Dios cha'an mi' 

cha'libeñob i ye'tel, cha'an che' jini mi' p'ʌt'an majlel i bʌc'tal Cristo, 

13jinto mi lac ñop ti jump'ejl jach lac pusic'al cha'an mi laj cʌn i Yalobil Dios ti 

pejtelonla, jinto mi lac taj laj colel ti Cristo cha'an mi lac tsictesan i ñuclel che' 
junlajalonla yic'ot. 

14Mach yomix alobon to la. Mach yomic mi lac chʌn ñijcʌyel cha'an i cʌntesa 

winicob che' bajche' i yopol te' mu' bʌ i ñijcan ic'. Maya jax mi' melob i bajñel 
sojquemal cha'an mi' lotiñonla. 

15Pero joñonla mi lac sub i sujmlel yic'ot c'uxbiya. Mi lac taj laj colel ti Cristo ti 

pejtelel chuqui yom. Jiñʌch lac jol. 

16Pejtelel i bʌc'tal Cristo mi' taj i p'ʌtʌlel ti' jol. Che' mi' jac'ben i jol pejtel chucbil 

tac bʌ ti' bʌc'tal, tsuyul mi' yajñel yic'ot i p'aquel. Che' uts'at mi' mel i ye'tel, mi' 
wen colel yic'ot cabʌl i p'ʌtʌlel yic'ot cabʌl c'uxbiya che' bajche' yom. 

Tsiji' bʌ lac pusic'al cha'an Cristo 

17Jini cha'an mic subeñetla ti lac Yum, mach yomic mi la' chʌn ajñel che' bajche' 

yaño' bʌ gentilob, sojquem bʌ i ña'tʌbal. 

18Añob ti ac'ʌlel yilal. Ma'anic mi' ch'ʌmbeñob isujm, come ma'añobic i cuxtʌlel 

ch'oyol bʌ ti Dios. Mach i cʌñʌyobic come tsʌtsatax i pusic'al. 

19Tsa' ñʌm'ayob i pusic'al ti mulil. Tsa'ix i junyajlel ac'ʌyob i bʌ ti jontolil. Añob i 

wo'lel ti jujunchajp i bibi'lel. 

20Pero Cristo mach che'ic tsi' cʌntesayetla. 

21Tsa'ix la' wubibe i t'an ti isujm, come cʌntesʌbiletla ti Jesús bajche' yom mi la' 

wajñel. 

22Yom mi la' cʌy i tsuculel la' pusic'al tsa' bʌ i lotiyetla che' bʌ tsa' la' jac'ʌ ti 

yambʌ ora, come tuwix yubil cha'an i colosojlel. 

23La' mejlic la' pusic'al ti tsijib yic'ot la' ña'tʌbal. 

24Yom mi la' ch'ʌm tsiji' bʌ la' pusic'al melbil bʌ ti toj ti isujm cha'an ch'ujul mi la' 

wajñel che' bajche' Dios. 

25Jini cha'an cʌyʌla lot. Cha'lenla t'an ti isujm ti jujuntiquiletla yic'ot la' pi'ʌlob, 

come lac pi'ʌlʌch lac bʌ. 

26Mi tsa' tejchi la' mich'ajel, mach la' cha'len mulil. Mach yomic chʌn mich'etla 

che' mi' bʌjlel q'uin. 

27Mach yomic mi la' wis jamben la' pusic'al xiba. 

28Jini tsa' bʌ i cha'le xujch' mach i chʌn cha'len. La' i cha'len e'tel. La' i c'ʌn i 

c'ʌb cha'an wen bʌ i ye'tel. Che' jini mi mejlel i yʌq'uen i chubʌ'an jini anto bʌ 
yom i cha'an. 

29Mach yomic mi la' c'ʌn la' wej ti jontol bʌ t'an. Yom jach mi la' sub chuqui uts'at 

cha'an mi la' p'ʌtesan jini mu' bʌ i yubiñob, cha'an mi la' wʌq'ueñob i yutslel i 
pusic'al. 

30Mach la' wʌq'uen i ch'ijiyemlel i pusic'al jini Ch'ujul bʌ Espíritu tsa' bʌ la' taja ti 

Dios, come jiñʌch la' sellojlel ti jini tal to bʌ q'uin che' mi caj i tsictiyel majqui i 
cha'añetla. 

31Cʌyʌla ti junyajlel: ts'a'leya, mich'ajel, a'leya, mich' bʌ t'an, u'yaj t'an, yic'ot 

pejtelel jontolil. 

32Yom mi la' coltan la' pi'ʌlob ti' yutslel la' pusic'al. P'untan la' pi'ʌlob. Ñusʌben 

la' bʌ la' mul che' bajche' Dios tsi' ñusʌbeyetla la' mul ti Cristo. 

 Efesios 5 

Ajñenla che' bajche' yom 

1Tsajcanla i melbal Dios, come c'uxbibil bʌ i yalobiletla. 

2Ti pejtelel chuqui mi la' mel c'uxbin la' bʌ che' bajche' tsi' c'uxbiyonla Cristo. 

Tsi' yʌc'ʌ i bʌ ti chʌmel cha'añonla che' bajche' tsʌnsʌbil bʌ i majtan Dios, che' 
bajche' ofrenda xojocña bʌ i yujts'il. 

3Mach yomic mi la' taj la' wixic. Mach la' cha'len chuqui bibi'. Mach la' tsʌjyun 

chubʌ'añʌl. Che' leco chuqui mi' yujtel ti la' tojlel, mach yomic mi la' chʌn al, 
come mach i t'ojolic ti' tojlel i cha'año' bʌ Dios. 

4Mach yomic bibi' la' t'an, mi sojquem, mi alas t'an, pero yom mi la' suben Dios 

wocolix i yʌlʌ. 

5Come la' wujil ti isujm, ma'anic mi caj i yochel ti' yumʌntel Cristo yic'ot Dios jini 

mu' bʌ i cha'len ts'i'lel mi jini am bʌ i bibi'lel i pusic'al, mi jini tsʌytsʌyña bʌ i 
pusic'al cha'an chubʌ'añʌl. Come i tsʌytsʌyniyel lac pusic'al cha'an chubʌ'añʌl 
lajalʌch bajche' i c'uxbintel dioste'. 

6Mach yomic mi la' jac' lot yic'ot lolom jach bʌ t'an, come jini cha'an tal i mich'ajel 

Dios ti' contra xñusa mandarob. 

7Mach mi la' chʌn majlel yic'otob. 

8Ti yambʌ ora añetla ti ic'ch'ipan bʌ pañimil. Wʌle añetla ti' sʌclel pañimil yic'ot 

lac Yum. Ajñenla che' bajche' jini año' bʌ ti' sʌclel pañimil. 

9Come i yʌc'bal jini Espíritu jiñʌch pejtelel chuqui uts'at yic'ot pejtelel chuqui toj 

yic'ot pejtelel chuqui isujm. 

10Cha'lenla wersa la' mel jini mu' bʌ i mulan lac Yum. 

11Mach mi la' mel lolom jach bʌ che' bajche' jini año' bʌ ti ic'ch'ipan bʌ pañimil. 

Yom mi la' tsictesʌbeñob i mul. 

12Come quisintic jax ti' yʌlol chuqui mi' mucul melob. 

13Che' mi lac lu' ac' ti' sʌclel pañimil, mi caj i tsictesan mi wen o mi jontol. 

14Jini cha'an albilix: “Caña a wut woliyet bʌ ti wʌyel. Ch'ojyen loq'uel ti ic'ch'ipan 

bʌ pañimil ba'an chʌmeño' bʌ. Cristo mi caj i yʌq'uet ti ajñel ti' sʌclel pañimil”. 

15Yom yʌxʌl la' wo che' bajche' jini año' bʌ i pusic'al. Tsajaletla ame mi la' ñusan 

q'uin che' bajche' jini tontojo' bʌ. 

16Ti pejtelel q'uin pʌsʌ la' bʌ ti uts'at, come cabʌl woli' p'ojlel jontolil ti ili ora. 

17Jini cha'an mach la' mel la' bʌ ti tonto, pero ña'tanla chuqui yom lac Yum. 

18Mach yomic mi la' yʌc'an ti vino, come jiñʌch la' wo'lel yujil bʌ jisaya, pero yom 

but'uletla ti jini Espíritu. 

19Pejcan la' bʌ ti salmo tac, yic'ot himno, yic'ot c'ay i cha'an Dios. C'ʌyin lac 

Yum ti la' pusic'al, subula i ñuclel. 

20Pejtelel ora subenla Dios lac Tat wocolix i yʌlʌ ti' c'aba' lac Yum Jesucristo 

cha'an pejtelel chuqui jach mi' yujtel. 

Jac'ben la' pi'ʌlob ti uts'at 

21Ti jujuntiquiletla jac'ben la' pi'ʌlob ti uts'at cha'an woli la' bʌc'ñan Dios. 

22X'ixicob, ac'ʌ la' bʌ ti utsat ti' wenta la' ñoxi'al che' bajche' mi la' jac'ben lac 

Yum. 

23Come jini winic i yumʌch x'ixic che' bajche' Cristo i yumʌch xñopt'añob. Come 

jiñobʌch i bʌc'tal Cristo jini xñopt'añob mu' bʌ i tempañob i bʌ. Cristo jiñʌch la 
caj Coltaya. 

24Jini cha'an la' i jac'beñob i t'an i ñoxi'al x'ixicob ti pejtelel chuqui mi' melob che' 

bajche' mi' jac'beñob i t'an Cristo xñopt'añob. 

25Winicob, c'uxbin la' wijñam che' bajche' Cristo tsi' c'uxbi i cha'año' bʌ. Tsi' 

yʌc'ʌ i bʌ ti chʌmel cha'añob 

26cha'an mi' yotsañob ti ch'ujul, cha'an mi' sʌq'uesañob ti' t'an che' bajche' ti ja'. 

27Cristo mi caj i cʌntan i cha'año' bʌ cha'an i t'ojol jax mi' q'uejlelob ya' ti' tojlel 

che' ma'anic i pʌjq'uemal tac mi i sojwic'lel tac mi i mul mi yambʌ i bibi'lel, che' 
ch'ujulob. 

28Yom mi' c'uxbiñob i yijñam winicob che' bajche' mi' bajñel c'uxbiñob i bʌc'tal. 

Jini mu' bʌ i c'uxbin i yijñam woli' bajñel c'uxbin i bʌ. 

29Ma'anic winic mu' bʌ i ts'a'len i bʌc'tal. Mi' we'esan, mi' cʌntan ti uts'at che' 

bajche' Cristo mi' cʌntan i cha'año' bʌ. 

30Come i bʌc'talonla Cristo. Cʌyʌlonla ti' tojlel. 

31Jini cha'an mi' cʌy i tat i ña' winic cha'an mi' yajñel yic'ot i yijñam. Jini cha'tiquil 

mi' yochelob ti juntiquil jach. 

32Jiñʌch ñuc bʌ i sujmlel mach bʌ tsictiyemic ti yambʌ ora. Wolic subeñetla ti 

lajiya cha'an mi la' ña'tan bajche' mi' yajñel Cristo yic'ot xñopt'añob mu' bʌ i 
tempañob i bʌ. 

33Jini cha'an ti jujuntiquiletla yom mi la' c'uxbin la' wijñam che' bajche' mi la' 

bajñel c'uxbin la' bʌ. Jini x'ixic la' i q'uel ti ñuc i ñoxi'al. 

 Efesios 6 

Alʌlob yic'ot tatʌlob 

1Alobob, ch'ujbiben i t'an la' tat la' ña', come che'ʌch yom lac Yum tsa' bʌ i 

yotsayetla ti' wenta.  

2-3 Q'uele ti ñuc a tat a ña' cha'an ma' taj a wenlel yic'ot cabʌl a jabilel ti pañimil. 

Dios tsi' yʌq'ueyonla ili mandar cha'an mi lac taj chuqui albil i cha'an.  

4Tatʌlob, mach yomic mi la' techbeñob i mich'ajel la' walobilob. Ju'sʌbeñob i 

pusic'al che' woliyob ti colel. Cʌntesañob ti lac Yum. 

X'e'telob yic'ot yumʌlob 

5X'e'telob jac'ben la' yum ti pañimil ti bʌq'uen yic'ot ti' pec'lel la' pusic'al che' 

bajche' ti' tojlel Cristo.  

6Mach cha'anic jach mi la' q'uejlel ti uts'at ti winicob, pero yic'ot pejtelel la' 

pusic'al, che' bajche' x'e'telob i cha'an Cristo, cha'lenla che' bajche' yom Dios.  

7Cha'libenla i ye'tel la' yum ti pañimil che' bajche' ti' tojlel lac Yum, mach ti' wutic 

jach winicob.  

8La' wujil, chuqui jach mi lac mel ti jujuntiquilonla, mi caj lac ch'ʌm lac 

chobejtʌbal ch'oyol bʌ ti lac Yum. Lajal mi' ch'ʌmob jini año' bʌ ti' yum yic'ot 
mach bʌ añobic ti' yum.  

9Yumʌlob, yom mi la' c'uxbin x'e'telob la' cha'an. Cʌyʌ la' bʌc'tesañob, come 

ña'tʌbil la' cha'an an juntiquil Yumʌl ti panchan, la' Yum, jiñʌch i Yum ja'el. Dios 
mach jelchojquic jach mi' c'uxbin winicob. 

Xojo pejtel a mʌctijib mu' bʌ i yʌq'ueñet Dios 

10Che' ja'el, quermanojob, p'ʌtesan la' bʌ ti lac Yum come cabʌl i p'ʌtʌlel mu' bʌ 

i yʌq'ueñetla.  

11Xojola pejtelel la' mʌctijib mu' bʌ i yʌq'ueñetla Dios cha'an mi la' wajñel ti uts'at 

ame i lotiñetla xiba.  

12Ma'anic woli laj contrajin winicob año' bʌ i bʌc'tal yic'ot i ch'ich'el. Pero woli laj 

contrajin xibajob año' bʌ i ye'tel yic'ot i p'ʌtʌlel, woli bʌ i melob i yumʌntel ti 
ic'ch'ipan bʌ pañimil, yic'ot jontol bʌ espíritujob ti pañimil.  

13Jini cha'an ch'ʌmʌla pejtelel la' mʌctʌjib mu' bʌ i yʌq'ueñetla Dios cha'an xuc'ul 

mi la' wajñel che' mi' tajetla wocol. Che' bʌ tsa'ix ñumi la' cha'an ti pejtelel, yom 
chʌn xuc'uletla.  

14Yom chajpʌbiletla che' bajche' soldado yic'ot isujmlel i t'an Dios, i wenta la' 

cajchiñʌc', cha'an uts'at mi la' cha'len xʌmbal. Lʌpʌla toj bʌ la' pusic'al i wenta 
la' bujc.  

15Yom chajpʌbil la' woc cha'an mi la' majlel yic'ot jini wen t'an mu' bʌ i yuts'esan 

lac pusic'al yic'ot Dios.  

16Che' ja'el, chucu la' mʌctʌjib ti la' c'ʌb cha'an mi la' yʌpben i jalʌjb xiba woli bʌ 

ti lejmel i ñi'. Jini lac mʌctʌjib chucul bʌ ti la' c'ʌb, jiñʌch i ñopol Dios.  

17C'ʌcʌla i mʌctʌjib la' jol, jiñʌch la' coltʌntel. Chucula jini espada mu' bʌ i c'ʌn 

Espíritu cha'an mi' mel i ye'tel, jiñʌch i t'an Dios.  

18Cha'lenla oración ti pejtelel ora ti jini Espíritu. Yom mi la' chʌn c'ajtiben chuqui 

anto yom la' cha'an. Yom yʌxʌl la' wo cha'an mi la' chʌn taj ti oración pejtelel i 
cha'año' bʌ Dios. 

19Cha'lenla oración cha'añon ja'el, cha'an mi cʌq'uentel t'an ba' ora com c sub, 

cha'an ch'ejl mi cʌc' ti cʌjñel jini wen t'an mach bʌ tsictiyemic ti yambʌ ora.  

20Come chocbilon tilel cha'an mic sub i t'an Dios. Jini cha'an cʌchʌlon ti cadena. 

C'ajtiben Dios cha'an ch'ejl mic sub jini wen t'an che' bajche' yom. 

I yutslel i t'an 

21La quermano Tíquico, c'uxbibil bʌ hermano, xuc'ul bʌ x'e'tel i cha'an lac Yum, 

mi caj i laj subeñetla cha'an mi la' ña'tan bajche' añon yic'ot chuqui wolic mel.  

22Jini cha'an mic choc tilel ba' añetla cha'an mi la' ña'tan bajche' añon lojon 

cha'an mi' ñuq'uesʌbeñetla la' pusic'al. 

23La' aq'uenticob la quermanojob i ñʌch'tilel i pusic'al, yic'ot c'uxbiya, yic'ot i 

xuc'tilel i pusic'al ch'oyol bʌ ti Dios lac Tat yic'ot ti lac Yum Jesucristo.  

24La' aq'uenticob i yutslel i pusic'al pejtelelob mu' bʌ i c'uxbiñob lac Yum 

Jesucristo ti pejtelel ora. 

Filipenses 

Filipenses 1 

1Pablojon quic'ot Timoteo, i winicon lojon Jesucristo. Wolic ts'ijbubeñet lojon ili 

jun, pejtelel i cha'añet bʌ la Cristo Jesús ya' ti Filipos, yic'ot xcʌntayajob yic'ot 
diáconojob. 

2La' aq'uentiquetla i yutslel yic'ot i ñʌch'tʌlel la' pusic'al ch'oyol bʌ ti Dios lac Tat 

yic'ot lac Yum Jesucristo. 

Pablo tsi' cha'le oración cha'an xñopt'añob ya' ti Filipos 

3Ti jujunyajl che' mic ña'tañetla, mic suben c Yum Dios wocolix i yʌlʌ. 

4Ti pejtelel ora che' mic tajetla ti oración, mij c'ajtiben Dios la' wenlel ti' tijicñʌyel 

c pusic'al. 

5Mic suben wocolix i yʌlʌ, come c'ʌlʌl ti' cajibal che' bʌ tsa' caji la' ñop c'ʌlʌl 

wʌle, woli la' coltañon ti' pucol jini wen t'an. 

6Cujil Dios mi caj i ts'ʌctesan majlel jini wen bʌ e'tel tsa' bʌ i teche ti la' pusic'al 

c'ʌlʌl ti' q'uiñilel Jesucristo. 

7Che'ʌch yom mic chʌn ña'tañetla ti la' pejtelel ti pejtelel ora, come añetla tic 

pusic'al. Jini cha'an woli la' tajben i yutslel i pusic'al Dios quic'ot, come chʌn 
xuc'ulon ti jini wen t'an wʌ' ba' ñup'ulon. Wolic chʌn tsictesan i sujmlel. 

8Yujil Dios ti pejtelel c pusic'al mic wen c'uxbiñetla ti la' pejtelel yic'ot i c'uxbiya 

Jesucristo. 

9Mij c'ajtiben ti oración cha'an mi' chʌn p'ojlel la' c'uxbiya yic'ot la' ña'tʌbal yic'ot 

cabʌl la' pusic'al, 

10cha'an mi la' yajcan chuqui ñumen wen, cha'an mi la' wajñel, ti' sʌclel la' 

pusic'al ti' tojlel la' pi'ʌlob c'ʌlʌl ti' q'uiñilel Cristo, 

11cha'an cabʌl mi' yʌc' i wut toj bʌ la' pusic'al ti' tojlel Jesucristo. Che' jini, mi caj 

i tsictiyel i ñuclel Dios. Mi caj i subentel wocolix i yʌlʌ. 

Che' cuxulon to wʌ'to mic chʌn ajñel cha'an Cristo 

12Com mi la' ña'tan hermanojob, jini wocol tsa' bʌ cubi tsi' yʌc'ʌ ti utsi pujquel 

jini wen t'an 

13ti' tojlel pejtelel i soldadojob César woliyo' bʌ ti cʌntaya, yic'ot yaño' bʌ ja'el. 

Laj yujilob ñup'ulon cha'an Cristo. 

14Tsa' ch'ejl'ayob ti lac Yum cabʌl la quermanojob cha'an ñup'ulon. Ñumen 

ch'ejl woli' subob jini wen t'an. Ma'añobix i bʌq'uen. 

15Isujm an winicob mu' bʌ i subob i t'an Cristo yic'ot i tsʌytsʌyñʌyel i pusic'al tic 

tojlel, cha'an mi' t'oxob hermanojob. Pero yaño' bʌ mi' subob i t'an Cristo cha'an 
yomob i mel chuqui uts'at. 

16-17Woliyob ti subt'an come woli' c'uxbiñoñob. Ña'tʌbil i cha'añob wa'chocobilon 

ti Dios cha'an mic tsictesan i sujmlel jini wen t'an. Pero yaño' bʌ mi' cha'leñob 
subt'an, come yomob i yotsʌbeñon i tsʌytsʌyñʌyel c pusic'al. Yomob i 
p'ojlesʌbeñon c wocol ilayi ti mʌjquibʌl. 

18¿Chuqui mi cʌl, che' jini? Mi woli' subob i t'an Cristo cha'an yomob i bajñel 

chañ'esan i bʌ, o mi woli' subob ti jump'ejl i pusic'al, tijicñayon cha'an woli ti 
sujbel. Chʌn tijicña mi cubin. 

19Come cujil mi caj cʌjq'uel ti colel cha'an la' woración yic'ot i ye'tel i yEspíritu 

Jesucristo. 

20Come che'ʌch com ja'el ti pejtelel c pusic'al. Mi cʌl ma'anic mi caj cʌjq'uel ti 

quisin mi ts'ita'ic, pero ti pejtelel c ch'ejlel che' bajche' ti yambʌ ora, che' ja'el 
wʌle, mi caj i pʌstʌl i ñuclel Cristo tic tojlel mi cuxul to mi cajñel, o mi mux c 
chʌmel. 

21Come cuxul Cristo tic pusic'al. Jiñʌch j cuxtʌlel. Mi tsa' chʌmiyon ñumen 

tijicñayon ti' tojlel. 

22Pero mi anto j c'ʌjñibal wʌ' ti pañimil ti' tojlel xñopt'añob, mach cujilic baqui bʌ 

yom mic yajcan. 

23Come woli ti chʌn q'uextʌyel c pusic'al cha'an cha'chajp wolic ña'tan. Comix 

chʌmel cha'an mi cajñel yic'ot Cristo. Jiñʌch c'ax uts'at bʌ. 

24Pero yom to mic chʌn ajñel quic'otetla cha'an mij cʌntesañetla. 

25Che'ʌch wolic ña'tan. Jini cha'an cujil mu' to cajñel quic'otetla, cha'an mi' 

p'ojlel la' wenlel yic'ot i tijicñʌyel la' pusic'al ti' ñopol Cristo. 

26Che' jini mi caj i p'ojlel i ñuclel la' pusic'al ti Cristo Jesús cha'añon che' mic 

cha' c'otel ba' añetla. 

27Yom jach mi la' wajñel ti uts'at che' bajche' mi' cʌntesañonla i wen t'an Cristo. 

Che' jini mi tsaj q'ueleyetla, o mi ma'anic tsaj q'ueleyetla, mi caj cubin xuc'uletla 
ti jump'ejl la' pusic'al, che' temel mi la' cha'len wersa cha'an mi' ñojpel jini wen 
t'an. 

28Mach yomic mi la' wis bʌc'ñan la' contrajob. Che' jini tsiquil ti' tojlelob mi caj i 

jisʌntelob, pero mi caj la' coltʌntel cha'an Dios. 

29Come aq'uebiletla la' c'ʌjñibal ti Cristo, mach cojic jach cha'an mi la' ñop, pero 

cha'an ja'el mi la' wubin wocol cha'an Cristo. 

30Lajal woli' yujtel wocol ti la' tojlel che' bajche' tic tojlel come wolic ñusan wocol 

che bajche' tsa' la' wubi. 

 Filipenses 2 

Cristo tsi' peq'uesa i bʌ 

1An i ñuq'uesʌntel lac pusic'al ti Cristo yic'ot c'uxbiya. Mi lac wen cʌn lac bʌ ti 

jini Espíritu. Mi laj c'uxbin lac bʌ, mi lac p'untan lac bʌ. 

2Jini cha'an ts'ʌctesʌbeñon i tijicñʌyel c pusic'al. Yom junlajal la' ña'tʌbal yic'ot 

la' c'uxbiya yic'ot la' t'an. Yom jump'ejl jach la' pusic'al. 

3Mach yomic chuqui mi la' wis mel ti' tsʌytsʌyñʌyel la' pusic'al cha'an mi la' 

chañ'esan la' bʌ. Pero yom pec' mi la' mel la' bʌ. Yom ñumen ñuc mi la' q'uel 
la' pi'ʌlob che' bajche' mi la' bajñel q'uel la' bʌ. 

4Mach jinic jach la' bajñel wenlel yom mi la' ña'tan pero i wenlel la' pi'ʌlob ja'el. 

5Yom lajal la' ña'tʌbal che' bajche' i ña'tʌbal Cristo Jesús. 

6Che' junlajal Jesús yic'ot Dios, ma'anic tsi' wersa ña'ta i yajñel che' bajche' 

Dios. 

7Pero tsi' wen peq'uesa i bʌ. Tsa' ajni che' bajche' juntiquil am bʌ ti' yum. Tsi' 

yila pañimil che' bajche' winic. 

8Che' bʌ tsa' ajni bajche' winic, tsi' peq'uesa i bʌ. Tsi' wen jac'be Dios c'ʌlʌl tsi' 

yʌc'ʌ i bʌ ti chʌmel ya' ti cruz. 

9Jini cha'an Dios tsi' yʌq'ue c'ax cabʌl i ñuclel ya' ti' tojlel. Tsi' yʌq'ue ñumen ñuc 

bʌ i c'aba' che' bajche' pejtelel ñuco' bʌ am bʌ i ye'tel. 

10Cha'an ti' c'aba' Jesús mi caj i ñocchocoñob i bʌ pejtelel año' bʌ ti panchan 

yic'ot ti pañimil yic'ot ti' mal lum. 

11Ti pejtelelob mi caj i yʌlob Yumʌlʌch Jesucristo cha'an mi' tsictesañob i ñuclel 

Dios lac Tat. 

La' tsictiyic la' sʌclel ti pañimil 

12Jini cha'an hermanojob, c'uxbibil bʌ c cha'an, che' bajche' tsa' la' jac'beyon 

che' ya' to añon la' wic'ot, ñumen wen woli la' jac' wʌle che' mach ya'ic añon. Ti' 
tsiltsilñʌyel la' pusic'al yic'ot bʌq'uen yom mi la' chʌn cha'len chuqui uts'at 
cha'an mi' tsictiyel woli la' coltʌntel. 

13Come Dios woli' mel i ye'tel ti la' pusic'al cha'an mi la' mulan yic'ot cha'an mi 

la' mel chuqui yom Dios. 

14Melela ti pejtelel la' pusic'al. Mach yomic mi la' cha'len wulwul t'an mi a'leya. 

15Che' jini toj mi caj la' wajñel ti jump'ejl la' pusic'al, i yalobiletla Dios. Che' jini 

ma'anic la' bibi'lel anquese joyoletla ti jini mach bʌ tojobic i pusic'al, jini 
sojquemob jax bʌ. Mi' tsictiyel la' sʌclel ti' tojlelob che' bajche' ec' 

16che' woli la' pʌs jini cuxul bʌ t'an. Che' jini, tijicña mi caj cubin ti' q'uiñilel Cristo 

cha'an mach lolomic jach que'tel. 

17Tsa'ix la' ñopo Cristo tsa' bʌ i yʌc'ʌ i bʌ i wenta tsʌnsʌbil bʌ i majtan Dios. Mi 

che'ʌch yom mic chʌmel ja'el cha'an xuc'ul mi la' ñop, tijicñayon mi tsa' mejli c 
ñuq'uesʌbeñetla la' pusic'al. 

18Jini cha'an yom tijicñayetla. Yom mi la' ñuq'uesʌbeñon c pusic'al ja'el. 

Timoteo yic'ot Epafrodito 

19Mi cʌl mach jalic mi caj i coltañon lac Yum Jesús, cha'an mic choc tilel Timoteo 

ba' añetla, cha'an mi' ñuc'an c pusic'al che' mi cubin bajche' añetla. 

20Come ma'anic yambʌ c pi'ʌl ilayi lajal bajche' Timoteo mu' bʌ i ña'tan la' wenlel 

ti jump'ejl i pusic'al. 

21Ti pejtelelob mi' ña'tañob i bajñel wenlel. Ma'anic mi' ña'tañob chuqui yom 

Cristo Jesús. 

22La' wujil an cabʌl i c'ʌjñibal Timoteo. Che' bajche' ch'iton mi' coltan i tat ti e'tel, 

tsi' coltayon Timoteo ti' pucol jini wen t'an. 

23Jini cha'an com c choc majlel ya' ba' añetla che' mic ña'tan chuqui anto yom 

tic tojlel. 

24Mi cʌl mach jalix mi caj i coltañon lac Yum cha'an mic tilel ja'el ba' añetla. 

25Tsac ña'ta ja'el yom mic choc majlel ba' añetla quermano Epafrodito, c pi'ʌl ti 

e'tel ti jini wen bʌ guerra. Chocbil tilel la' cha'an, tsi' wen coltayon. 

26Wersa yom i q'ueletla ti la' pejtelel, come tsi' wen mele i pusic'al cha'an tsa' 

la' wubi c'am. 

27Isujm tsa' wen c'am'a Epafrodito. Colel tsi' yʌlʌ chʌmel. Pero Dios tsi' p'unta. 

Mach jinic jach tsi' p'unta Epafrodito, tsi' p'untayon ja'el, ame p'ojlic i ch'ijiyemlel 
c pusic'al. 

28Jini cha'an com c bʌc' choc majlel ba' añetla, cha'an cha' tijicña mi la' wubin 

che' mi la' q'uel, cha'an che' jini mi' lajmel jini c tsic pusic'al ja'el. 

29Pʌyʌla ochel ti lac Yum ti' tijicñʌyel la' pusic'al. Q'uelela ti ñuc pejtel mu' bʌ i 

melob che' bajche' Epafrodito. 

30Come cha'an ti' ye'tel Cristo colel tsi' yʌlʌ chʌmel. Tsi' yʌc'ʌ i bʌ ba' bʌbʌq'uen 

mi' chʌmel cha'an mi' ts'ʌctesʌbeñetla chuqui anto yom melol tic tojlel. 

 Filipenses 3 

Wolic cha'len ajñel cha'an mij c'otel ya' ba' jaxʌl c bijlel 

1Hermanojob, anto yom mi la' tijicñesan la' pusic'al ti lac Yum. Isujm, ma'anic 

mic lujban c cha' ts'ijbubeñetla jini jach bʌ t'an. Che'ʌch yom cha'an mi la' wen 
jac'. 

2Tsajiletla come an winicob lajalo' bʌ bajche' ts'i'. Chʌcʌ q'uele la' bʌ ti' tojlel jini 

mu' bʌ i cha'leñob jontolil. Chʌcʌ q'uele la' bʌ ti' tojlel jini woli bʌ i subob wersa 
mi' tsejpel lac pʌchʌlel cha'an mi laj coltʌntel. 

3Tsepbil lac pʌchʌlel ti isujm, joñonla mu' bʌ lac ch'ujutesan Dios ti Espíritu. Mi' 

ñuc'an lac pusic'al ti Cristo Jesús. La cujil mach mejlic lac bajñel coltan lac bʌ. 

4Mi an majqui tsi' lon ña'ta i bajñel coltan i bʌ, che' ja'el joñon. Mi an majqui mi 

mejlel i pʌs i bʌ ti ñuc ti' tojlel Dios, ñumen joñon. 

5Come tsac ch'ʌmʌ tsep pʌchʌlel che' waxʌcp'ejl jaxto j q'uiñilel. Loq'uemon ti' 

p'olbal israelob, ti' p'olbal Benjamín. Hebreojon come puro hebreojob c ñojte'el. 
Fariseojon cha'an ti' jac'ol mandar. 

6Cabʌl tsac tic'la xñopt'añob mu' bʌ i tempañob i bʌ. Ma'anic c mul ti' tojlel jini 

mandar. 

7Pero lolom jach pejtel c bajñel ñuclel. Tsac ña'ta la'ix sajtic cha'an mij c'uxbintel 

ti Cristo. 

8Isujm, ma'anic i c'ʌjñibal jini tsa' bʌ c ñaxan q'uele ti ñuc come ñumen ñuc i 

cʌñol Cristo Jesús, c Yum. Cha'an Cristo wolij q'uel bajche' misujelʌl pejtelel 
tsa' bʌ j q'uele ti ñuc ti yambʌ ora cha'an mic taj c wenlel ti Cristo, 

9cha'an mi cajñel ti' tojlel. Mach cha'anic ti' jac'ol mandar wolic taj, pero cha'an 

wolic ñop Cristo, come Dios mi' yʌq'ueñonla toj bʌ lac pusic'al che' mi lac ñop. 

10Com jach j cʌn Cristo yic'ot i p'ʌtʌlel Dios tsa' bʌ i teche ch'ojyel. Com cʌmben 

i wocol cha'an mic chʌmel lajal bajche' tsa' chʌmi, 

11cha'an mic cha' ch'ojyel ja'el ti' tojlel chʌmeño' bʌ, bajche' jach mi' yujtel, 

cha'an mi cajñel ti tsiji' bʌ j cuxtʌlel. 

Yom mi lac cha'len wersa 

12Maxto anic tsac taja pejtelel jini. Maxto ts'ʌctiyemic c wenlel. Wolic cha'len 

wersa cha'an ts'ʌcʌl mic taj chuqui yom i yʌq'ueñon Cristo Jesús tsa' bʌ i 
tajayon. 

13Hermanojob, ma'anic wolic ña'tan mi ts'ʌcʌl tsac taja, pero junsujm jach wolic 

ña'tan: Wolic ñajʌtesan jini am bʌ tic pat. Wolic cha'len wersa cha'an mic taj jini 
am bʌ ti' tojel c wut. 

14Wolic cha'len wersa che' bajche' x'ajñel cha'an mij c'otel ya' ba' jaxʌl c bijlel 

cha'an mic taj jini c'ax uts'at bʌ. Dios woli' pʌyon ti chan ti Cristo Jesús, jiñʌch 
jini c'ax uts'at bʌ. 

15Jini cha'an, ti pejtelelonla tsa' bʌ lac taja laj colel, che'ʌch yom mi lac ña'tan ti 

lac pusic'al. Mi tilel bixel la' pusic'al, Dios mi caj i pʌsbeñetla. 

16Mi an chuqui tsa' lac taja ti Cristo, la' lac chʌn tsajcan ti jump'ejl lac pusic'al 

che' bajche' cʌntesʌbilonla, che' bajche' tsa' lac mele c'ʌlʌl wʌle. 

17Hermanojob, melela che' bajche' wolic mel. Wen q'uelela jini mu' bʌ i melob 

che' bajche' joñon lojon. 

18Come woli' yujtel che' bajche' tsac wʌn subeyetla. Cabʌlob ti la' tojlel woli' 

contrajiñob i cruz Cristo. Wolic cha' subeñetla yic'ot i ya'lel c wut. 

19Mi caj i jisʌntelob come woli' diosiñob chuqui yom i bʌc'tal. Mi' lon q'uelob i bʌ 

ti ñuc cha'an i melbalob anquese quisintic. Mi' yʌc'ob ti' pusic'al chuqui jach an 
ti pañimil. 

20Pero joñonla an lac lumal ya' ti panchan ba' mi caj lac taj la caj Coltaya, lac 

Yum Jesucristo woli bʌ lac pijtan. 

21Jini mi caj i q'uextʌbeñonla lac bʌc'tal am bʌ i tsuculel cha'an lajal mi' yajñel 

bajche' i bʌc'tal lac Yum am bʌ i ñuclel, come an i p'ʌtʌlel cha'an mi' ch'ʌm ti' 
wenta pejtelel chuqui tac an. 

 Filipenses 4 

Tijicñesan la' pusic'al ti lac Yum Jesucristo ti pejtelel ora 

1C'uxbibil bʌ quermanojob, com j q'ueletla. Mic taj c tijicñʌyel yic'ot c ñuclel ti 

jatetla. Jini cha'an ajñenla ti xuc'ul ti lac Yum, c'uxbibilet bʌ la.  

2Ti wocol t'an mic subeñet Evodia yic'ot Síntique, yom jump'ejl la' pusic'al ti lac 

Yum.  

3Che' ja'el ti wocol t'an mic subeñetla, mero c pi'ʌlet bʌ la ti e'tel, coltan jini 

x'ixicob tsa' bʌ i cha'leyob e'tel quic'ot ti jini wen t'an, yic'ot ja'el Clemente, yic'ot 
yaño' bʌ c pi'ʌlob ti e'tel chucbilo' bʌ i c'aba' ti' jun Dios yic'ot pejtel año' bʌ i 
cuxtʌlel.  

4Tijicñesan la' pusic'al ti lac Yum ti pejtelel ora. Mic cha' subeñetla: Tijicñesan 

la' pusic'al.  

5Pʌsbeñob i yutslel la' pusic'al pejtelel winicob. Lʌc'ʌlix an lac Yum.  

6Mach mi la' cha'len tsic pusic'al pero ti pejtelel chuqui tac mi' yujtel subenla 

Dios chuqui tac yom ti oración. Chʌn c'ajtibenla. Subenla wocolix i yʌlʌ.  

7Che' jini, i ñʌch'tʌlel la' pusic'al ch'oyol bʌ ti Dios mi caj i cʌntan la' pusic'al 

yic'ot la' ña'tʌbal ti Cristo Jesús. Ma'anic i p'isol i ñʌch'tʌlel lac pusic'al mu' bʌ i 
yʌq'ueñonla. 

Ña'tanla pejtelel jini 

8Che' ja'el hermanojob yom mi la' ña'tan chuqui tac isujm, chuqui tac toj, chuqui 

tac uts'at, chuqui tac sʌc, chuqui tac i t'ojol, chuqui tac wen. Mi an chuqui c'ax 
wen, mi an chuqui yom sujbel ti ñuc, ña'tanla.  

9Melela ti pejtelel che' bajche' cʌntesʌbiletla, che' bajche' tsa' la' ñopo, che' 

bajche' tsa' la' wubi ti joñon, che' bajche' tsa' la' q'uele ti joñon. Che' jini mux i 
yajñel Dios la' wic'ot. Jiñʌch mu' bʌ i yʌq'ueñonla i ñʌch'tlel lac pusic'al. 

Tsa' aq'uenti i majtan Pablo 

10C'ax tijicña c pusic'al ti lac Yum wʌle come tsa' cha' caji la' coltañon. Anix ora 

la' wom, pero ma'anic tsa' mejli la' taj bajche' mi la' coltañon.  

11Ma'anic woli cʌl mi an to chuqui yom c cha'an. Come cujil ajñel ti tijicña bajche' 

jach añon.  

12Cujil c ñusan wocol che' ma'anic c chubʌ'an. Cujil wen chumtʌl ja'el che' cabʌl 

c chubʌ'an. Cʌntesʌbilon cha'an mi cajñel ti tijicña bajche' jach añon, chuqui 
jach mi' yujtel, mi ñajon, mi wi'ñayon, mi an cabʌl c chubʌ'an, o mi anto yom c 
chubʌ'an.  

13Ti Cristo mu' bʌ i p'ʌtesañon mi mejlel c mel pejtelel chuqui yom.  

14Wen uts'at tsa' la' mele che' bʌ tsa' la' coltayon tic wocol.  

15Che' ti' cajibal jini wen t'an, che' bʌ tsa' loq'uiyon ti Macedonia, ma'anic tsi' 

coltayoñob. La' wujil ma'anic chuqui tsi' yʌq'ueyoñob yambʌ xñopt'añob, cojach 
jatetla añet bʌ la ti Filipos.  

16Che' ya' añon ti Tesalónica ja'el cha'yajl tsa' la' chocbeyon tilel chuqui anto 

yom c cha'an.  

17Ma'anic wolij c'ajtin c majtan, pero com mi' p'ojlel wen bʌ la' melbal cha'an 

ñumen cabʌl mi la' taj la' chobejtʌbal.  

18Tsa'ix la' wʌq'ueyon pejtelel chuqui yom. An i ñumel. Jasʌlix. Epafrodito tsi' 

ch'ʌmbeyon tilel ti pejtelel. La' wofrenda, xojocña i yujts'il yilal, lajal bajche' pulbil 
bʌ i majtan Dios mu' bʌ i mulan, uts'at bʌ mi' q'uel.  

19Lac Yum Dios mi caj i yʌq'ueñetla pejtelel chuqui anto yom la' cha'an che' 

bajche' c'amel an i cha'an Cristo Jesús ya' ti panchan.  

20La' sujbic i ñuclel Dios lac Tat ti pejtelel ora. Amén. 

Cortesía tac 

21Aq'uenla cortesía pejtelel i cha'año' bʌ Dios ti Cristo Jesús. Pejtelel la 

quermanojob año' bʌ quic'ot mi' yʌq'ueñetla cortesía.  

22Pejtelel i cha'año' bʌ Dios mi' yʌq'ueñetla cortesía, cojcoj jini año' bʌ ti' yotot 

César.  

23La' ajnic ti la' pusic'al i yutslel i pusic'al lac Yum Jesucristo. 

Colosenses 

Colosenses 1 

1Pablojon apóstolon i cha'an Jesucristo cha'an che'ʌch yom Dios. Añon quic'ot 

la quermano Timoteo. 

2Wolic ts'ijbubeñetla ili jun i cha'añet bʌ la Dios, xuc'ul bʌ hermanojob ti Cristo 

añet bʌ la ti Colosas. La' aq'uentiquetla i yutslel yic'ot i ñʌch'tʌlel la' pusic'al 
ch'oyol bʌ ti Dios lac Tat yic'ot ti lac Yum Jesucristo. 

Wocolix i yʌlʌ Dios 

3Ti pejtelel ora mic suben lojon wocolix i yʌlʌ Dios i tat lac Yum Jesucristo che' 

mic tajet lojon ti oración. 

4Come tsa cubi lojon ñopol la' cha'an Cristo Jesús. Mi la' c'uxbin pejtelel i 

cha'año' bʌ Dios. 

5Come woli la' pijtan chuqui tac lotbebilet bʌ la ya' ti panchan che' bajche' tsa' 

la' wubi ti isujm ti jini wen t'an 

6tsa' bʌ c'oti ti la' tojlel yic'ot ti pejtelel pañimil. Woli' chʌn pujquel ti la' tojlel. Woli' 

chʌn ac' i wut che' bajche' ti jini q'uin che' bʌ tsa' caji la' wubin che' bʌ tsa' la' 
ch'ʌmbe i sujmlel i yutslel i pusic'al Dios. 

7Tsi' cʌntesayetla Epafras, jini c'uxbibil bʌ c pi'ʌl lojon ti e'tel, jini xuc'ul bʌ i yaj 

e'tel Cristo ti la' tojlel. 

8Epafras tsi' subeyon lojon an cabʌl la' c'uxbiya ti jini Espíritu. 

9Jini cha'an joñon lojon ja'el, che' bʌ tsa cubi lojon c'ʌlʌl wʌle, ma'anic mij cʌy 

lojon c mel oración cha'añetla. Mij c'ajtiben lojon Dios cha'an mi' bujt'esañetla ti 
wen bʌ la' ña'tʌbal ch'oyol bʌ ti Espíritu cha'an mi la' ch'ʌmben isujm ti pejtelel 
la' pusic'al chuqui yom Dios, 

10cha'an che' jini mi mejlel la' wajñel bajche' yom lac Yum, cha'an tijicña mi' 

q'ueletla. Che' jini mi caj la' wʌc' la' wut ti wen bʌ la' melbal. Mi caj i p'ojlel la' 
ña'tʌbal ti Dios cha'an mi la' wen cʌn. 

11Mij c'ajtiben lojon jini p'ʌtʌl bʌ Dios am bʌ i ñuclel cha'an mi' p'ʌtesañetla yic'ot 

pejtelel i p'ʌtʌlel cha'an mi la' cuch pejtelel wocol ti' xuc'tʌlel la' pusic'al yic'ot 
cha'an mi la' cuchben i mul la' pi'ʌlob. 

12Ti' tijicñʌyel la' pusic'al subenla wocolix i yʌlʌ lac Tat, come tsi' cha' meleyonla 

ti uts'at cha'an mi lac taj lac wenlel yic'ot i cha'año' bʌ Dios woli bʌ i yajñelob ti' 
sʌclel pañimil. 

13Dios tsi' loc'sayonla ti' yumʌntel ic'ch'ipan bʌ pañimil. Tsi' yotsayonla ti' 

yumʌntel jini c'uxbibil bʌ i Yalobil 

14tsa' bʌ i yʌc'ʌyonla ti colel che' bʌ tsi' ñusʌbeyonla lac mul ti' ch'ich'el. 

Wen ñuc Cristo 

15Come Jesús tsi' tsictesa Dios mach bʌ mejlic laj q'uel. Jiñʌch yʌx alʌl bʌ i 

cha'an che' maxto anic melbil tac bʌ. 

16Melbil i cha'an Jesús pejtelel chuqui tac an ti panchan yic'ot ti pañimil, jini 

tsiquil tac bʌ yic'ot jini mach bʌ tsiquilic, mi reyob, mi yumʌlob, mi gobierno, mi 
i p'ʌtʌlel año' bʌ i ye'tel. Pejtelel chuqui an, melbilʌch i cha'an Jesús cha'an mi' 
q'uejlel ti ñuc lac Yum. 

17Añʌch Jesús che' maxto anic chuqui an. Ti' p'ʌtʌlel Jesús xuc'ul mi' yajñel ti 

pejtelel. 

18Jesús i Yumʌch pejtelel mu' bʌ i ñopob. Jiñʌch lac jol, joñonla i bʌc'talonla. 

Mi' yʌq'ueñob i cuxtʌlel pejtelel xñopt'añob. Jiñʌch ñaxan bʌ tsa' bʌ ch'ojyi ba'an 
chʌmeño' bʌ cha'an i bajñel mi' q'uejlel ti ñuc ti' tojlel pejtelel chuqui tac an. 

19Come Dios yom cha'an mi' yajñel pejtel i bujt'emal ti' Yalobil. 

20Cha'an ti' caj i ye'tel Cristo, Dios tsi' yuts'esa pejtelel chuqui an ti pañimil yic'ot 

panchan. Cristo tsi' ñʌch'choco pejtelel mu' bʌ i contrajin Dios che' bʌ tsa' bejq'ui 
i ch'ich'el ti cruz. 

21-22Ti yambʌ ora ñajt añetla ti Dios. Tsa' la' contraji Dios ti la' pusic'al yic'ot ti 

jontol bʌ la' melbal. Pero Dios tsi' yʌc'ʌ ti chʌmel i Yalobil. Che' jini tsi' cha' 
uts'esayetla cha'an ch'ujul mi' pʌyetla ochel ti' tojlel. Sʌq'uesʌbiletla ti pejtelel 
la' bibi'lel yic'ot la' mul 

23mi chʌn xuc'uletla ti isujm, mi p'ʌtʌletla ti jini mu' bʌ la' ñop. Mach mi la' cʌy la' 

pijtaya tsa' bʌ la' wubi ti jini t'an woli bʌ i sujbel ti pejtelel pañimil ti yebal 
panchan. Joñon, Pablo, aq'uebilon que'tel cha'an jini wen t'an. 

I ye'tel Pablo cha'an gentilob 

24Tijicñayonix wʌle cha'an wolic ñusan wocol cha'añetla. Wolic ts'ʌctesan i 

wocol Cristo anto bʌ yom ti' tojlel jini xñopt'añob mu' bʌ i tempañob i bʌ, jiñobʌch 
i bʌc'tal Cristo. 

25I yaj e'telon jini xñopt'añob che' bajche' tsi' ña'ta Dios. Tsi' yʌq'ueyon que'tel ti 

la' tojlel cha'an ts'ʌcʌl mij cʌntesañetla ti' t'an Dios. 

26Jiñʌch i sujmlel mach bʌ tsictiyemic ti yambʌ ora, pero wʌle tsa'ix 

tsictesʌbentiyob i cha'año' bʌ Dios. 

27Dios yom i yʌc' ti cʌjñel ti' tojlel pejtelel winicob x'ixicob jini c'ax ñuc bʌ i sujmlel 

mach bʌ tsictiyemic ti yambʌ ora. Jini ñuc bʌ ti cʌñol jiñʌch Cristo woli bʌ i yajñel 
ti la' pusic'al. Jiñʌch mu' bʌ i yʌq'ueñetla la' pijtan la' ñuclel. 

28Mic sub lojon majlel Cristo. Mic xic'ben lojon pejtelel winicob. Mij cʌntesañob 

lojon cha'an mi' ch'ʌmbeñob isujm ti jujuntiquil cha'an chajpʌbilob ti Cristo 
Jesús. 

29Jini cha'an wersa mic cha'len e'tel ti pejtelel c p'ʌtʌlel tilem bʌ ti Cristo woli bʌ 

ti e'tel tic pusic'al. 

 Colosenses 2 

1Com mi la' ña'tan bajche' wolic cha'len wersa e'tel cha'añetla yic'ot año' bʌ ti 

Laodicea yic'ot pejtelob maxto bʌ anic tsi' q'ueleyob c wut, 

2cha'an mi' cha' ñuq'uesʌntel la' pusic'al, cha'an mi la' c'uxbin la' bʌ ti jump'ejl 

la' pusic'al. Com mi la' lu' ch'ʌmben isujm pejtelel jini c'ax ñuc tac bʌ i sujmlel 
maxto bʌ tsictiyemic ti yambʌ ora, cha'an mi la' cʌn i sujmlel Dios lac Tat yic'ot 
Cristo. 

3C'ax ñuc i ña'tʌbal Cristo. Laj cʌñʌlʌch i cha'an. Mi' pʌsbeñonla jini mucul tac 

bʌ i cha'an Dios. 

4Wolic wʌn subeñetla ame anic majqui yom i lotiñetla ti maña jax bʌ t'an. 

5Isujm mach ya'ic añon quic'otetla pero tic pusic'al wolic ña'tañetla che' bajche' 

ya' añon. Tijicñayon che' mi cubin woli la' wajñel ti jump'ejl la' pusic'al, che' 
xuc'ul woli la' ñop Cristo. 

Lac bujt'emal ti Cristo 

6Jini cha'an che' bajche' tsa' la' ñopo lac Yum Jesucristo, che' ja'el chʌn ajñenla 

ti Cristo. 

7Yom an la' wi' ti Cristo, come wa'chocobiletla i cha'an. Yom chʌn xuc'uletla ti 

jini tsa' bʌ la' ñopo che' bajche' tsa' cʌntesʌntiyetla. Chʌn subenla Dios wocolix 
i yʌlʌ. 

8Chʌcʌ q'uele la' bʌ ame anic majch mi' soquetla yic'ot i ña'tʌbal ch'oyol bʌ ti 

pañimil yic'ot i sajtemal loq'uem bʌ ti' bajñel pusic'al, che' bajche' i tilel i melbal 
lac ñojte'el woli bʌ i ñojpel ti pañimil, mach bʌ cʌntesʌbilobic ti Cristo. 

9Ti' bʌc'tal Cristo mi' yajñel pejtelel i bujt'emal Dios. 

10Bujt'emetla ti Cristo. Jiñʌch i Yum pejtelel yumʌlob año' bʌ i ye'tel yic'ot i 

p'ʌtʌlel. 

11Ti Cristo ja'el tsa' tsejpi la' pʌchʌlel yilal che' bʌ tsa' la' choco i tsuculel la' 

pusic'al am bʌ ti la' bʌc'tal. Jiñʌch mero tsep pʌchʌlel, mach melbilic ti c'ʌbʌl, i 
ye'telʌch Cristo. 

12Tsa' tem mujquiyetla la' wic'ot Jesús ti ch'ʌm ja'. Che' ja'el tsa' tejchiyetla 

ch'ojyel la' wic'ot Jesús cha'an tsa' la' ñopo i p'ʌtʌlel Dios tsa' bʌ i teche ch'ojyel 
Jesús ba'an chʌmeño' bʌ. 

13Ti yambʌ ora che' chʌmeñetla ti mulil, che' mach tsepbilic la' pʌchʌlel, Dios 

tsi' yʌq'ueyetla la' cuxtʌlel yic'ot Cristo. Tsi' ñusʌbeyetla pejtelel la' mul. 

14Cristo tsi' jisʌbe i p'ʌtʌlel jini mandar am bʌ ti laj contra. Tsi' yʌpʌ jini jun ba' 

ts'ijbubil jini mandar mu' bʌ i tsictesan lac mul. Tsi' ch'iji ti cruz. 

15Tsi' jisʌbe i p'ʌtʌlel xiba yic'ot i yaj e'telob yic'ot i yumʌntel. Tsi' quisnitesayob 

ti' wut pejtelelob. Tsa' mʌjli i cha'an Cristo ya' ti cruz. 

16Jini cha'an mach yomix mi la' lon q'uejlel ti xmulil cha'an chuqui tac mi la' c'ux, 

mi cha'an chuqui tac mi la' jap, mi cha'an q'uiñijel, mi che' woli ti pasel uw, mi 
che' ti' yorajlel c'aj o. 

17Pejtelel jini, i yejtalʌch jini mero isujm bʌ mu' to bʌ i tilel. Pero jini mero isujm 

bʌ mi' tajtʌl ti Cristo. 

18Jini mu' bʌ caj la' wʌq'uentel mach mi la' wʌc' ti chijlel cha'an jini mu' bʌ i lon 

pʌsob i bʌ ti pec', mu' bʌ i ch'ujutesañob ángelob. Mi' lon alob an chuqui tsi' 
q'ueleyob ti espíritu. Mi' lon chañ'esañob i bʌ cha'an i bajñel ña'tʌbal. 

19Pero ma'anic mi' yumañob Cristo. Mach chuculobic ti' bʌc'tal Cristo ba' mi' 

tajob i p'ʌtʌlel i cha'año' bʌ Cristo. Pejtelel i bʌc'tal Cristo tsuyulʌch ti' p'aquel 
tac yic'ot ti' chijil tac. Mi' taj i colel ti' p'ʌtʌlel Dios. 

Tsiji' bʌ laj cuxtʌlel ti Cristo 

20Mi tsa'ix chʌmiyetla la' wic'ot Cristo yomix mi la' cʌy la' jac'ben i cʌntesa 

pañimil. ¿Chucoch woli la' wotsan la' bʌ ti' wenta jini mandar tac che' bajche' i 
cha'año' bʌ pañimil? 

21Mi' yʌlob: Mach la' chuc jini. Mach la' c'ux jini. Mach la' tʌl yambʌ, che'ob, 

22che' bajche' i tilel mi' cha'leñob cʌntesa yic'ot tic'oñel i cha'año' bʌ pañimil. 

Pejtel chuqui tac tic'bil mi' jilel i c'ʌjñibal. 

23Isujm, lon an i ña'tʌbal yilal jini mu' bʌ i jac'beñob i mandar che' mi' cha'leñob 

ch'ujutesaya bajche' jach yomob, che' mi' lon melob i bʌ ti pec', che' mi' yilol 
ac'ob i bʌc'tal ti wocol. Pero ma'anic i c'ʌjñibal cha'an mi' tic'ob i tsucul pusic'al. 

 Colosenses 3 

1Mi tsa'ix cha' tejchiyetla la' wic'ot Cristo, sajcanla chuqui an ti chan ba' buchul 

Cristo ti' ñoj Dios. 

2Chʌn ña'tanla chuqui an ti chan, mach jinic am bʌ ti pañimil. 

3Come tsa' chʌmiyetla yic'ot Cristo. Cʌntʌbil la' cuxtʌlel yic'ot Cristo ti Dios. 

4Che' mi' tsictiyel Cristo jatetla ja'el mi caj la' tsictiyel la' wic'ot ti' ñuclel come la' 

cuxtʌlelʌch Cristo. 

Jini tsucul bʌ winic yic'ot jini tsiji' bʌ winic 

5Jini cha'an ti junyajlel chocola pejtelel i cha'an bʌ pañimil am bʌ ti la' pusic'al: 

la' ts'i'lel, la' bibi'lel, la' jontolil, i colosojlel la' pusic'al, yic'ot i ts'i'lel la' wut, come 
lajal i ts'i'lel lac wut bajche' i ch'ujutesʌntel dioste'. 

6Jini cha'an tal i mich'ajel Dios ti' tojlel jini mu' bʌ i ñusañob mandar. 

7Ti yambʌ ora jatetla ja'el tsa' la' ñusa Dios che' bʌ tsa' ajniyetla ti mulil. 

8Pero wʌle cʌyʌla pejtelel jini: mich'ajel, a'leya, u'yaj t'an, jop' t'an, yic'ot bibi' 

t'an mu' bʌ i loq'uel ti la' wej. 

9Mach mi la' lotin la' pi'ʌlob, come tsa'ix la' choco jini tsucul bʌ la' pusic'al yic'ot 

i melbal. 

10Tsa'ix la' xojo jini tsiji' bʌ la' pusic'al tsa' bʌ i mele Dios cha'an mi la' q'uextʌyel 

majlel ti' yejtal Dios yic'ot tsiji' bʌ la' ña'tʌbal. 

11Ti Cristo mach jelchojquic mi' q'uejlelob winicob x'ixicob mi griego, mi judío, 

mi tsepbil i pʌchʌlel, mi mach tsepbilic i pʌchʌlel, mi ñajt ch'oyolob, mi mach 
yujilic jun, mi an ti' yum, o mi ma'anic i yum, pero Cristo i Yumʌch pejtelel 
winicob yic'ot pejtelel chuqui tac an. 

12Yajcʌbiletla i cha'an Dios, ch'ujuletla, c'uxbibiletla. Jini cha'an lʌpʌla tsiji' bʌ la' 

pusic'al yujil bʌ p'untaya yic'ot c'uxbiya. Q'uele la' bʌ ti pec'. Yom uts la' pusic'al. 
Cuchula wocol. 

13Cuchben la' bʌ la' sajtemal. Ñusʌben la' bʌ la' mul mi an la' contrajintel. Che' 

bajche' tsi' ñusʌbeyetla la' mul Cristo, che'ʌch yom mi la' mel jatetla. 

14Jini ñumen yom bʌ jiñʌch c'uxbiya, come mi' yʌq'uetla ti tem ajñel ti jump'ejl 

la' pusic'al. 

15La' tsictiyic i ñʌch'tʌlel la' pusic'al ch'oyol bʌ ti Dios. Jini cha'an, tsa' tem 

pʌjyiyetla ti jump'ejl la' bʌc'tal. Subenla Dios wocolix i yʌlʌ. 

16Wen ñopola i t'an Cristo cha'an mi' yʌc' i wut ti la' pusic'al. Cʌntesan la' bʌ. 

Toj'esan la' bʌ yic'ot wen bʌ la' ña'tʌbal. C'ʌyiben lac Yum salmo tac, yic'ot 
himno tac, yic'ot c'ay ti' yutslel la' pusic'al. Subenla wocolix i yʌlʌ Dios. 

17Pejtel chuqui mi la' mel, mi t'an, mi e'tel, melela ti' c'aba' lac Yum Jesús. 

Subenla wocolix i yʌlʌ Dios lac Tat ti Jesús. 

18X'ixicob ac'ʌ la' bʌ ti uts'at ti' wenta la' ñoxi'al, come che'ʌch yom lac Yum. 

19Winicob c'uxbin la' wijñam. Mach tsʌtsic yom mi la' pejcan. 

Bajche' yom mi' yajñelob xñopt'añob 

20Alobob, jac'benla la' tat la' ña' ti pejtelel chuqui mi' subeñetla, come che'ʌch 

mi' mulan lac Yum. 

21Tatʌlob, mach mi la' lon techben i mich'ajel la' walobilob ame lijicña mi' melob 

i bʌ. 

22X'e'telob, jac'benla la' yum ti pañimil ti pejtelel chuqui mi' subeñetla, mach 

cha'anic uts'at mi' q'ueletla winicob pero ti jump'ejl la' pusic'al cha'an woli la' 
c'uxbin Dios. 



1957 

 

Chol de Tumbalá Bible 
© Bible Society of Mexico. 

  
 

 

23Pejtelel chuqui jach mi la' mel cha'lenla ti jump'ejl la' pusic'al ti' tojlel lac Yum 

che' bajche' i ye'tel lac Yum, mach che'ic bajche' i ye'tel winicob. 

24Come ña'tʌbil la' cha'an, lac Yum mi caj i yʌq'ueñetla la' chobejtʌbal ti 

panchan. Come woli la' cha'liben i ye'tel Cristo lac Yum. 

25Jini mu' bʌ i cha'len jontolil, mux i ch'ʌm i tojol cha'an i jontolil. Ti jujuntiquil mi 

caj i yʌq'uentel bajche' an i melbal. 

 Colosenses 4 

1Yumʌlob, melbenla chuqui uts'at yic'ot chuqui toj jini x'e'telob la' cha'an. Come 

ña'tʌbil la' cha'an an la' Yum ja'el ya' ti panchan. 

2Chʌn cha'lenla oración ti' xuc'tʌlel la' pusic'al. Yom ch'ejletla ti oración. Subenla 

Dios wocolix i yʌlʌ. 

3Tajayon lojon ti oración ja'el come ñup'ulon cha'an jini wen t'an. C'ajtibenla 

Dios cha'an mi' chajpʌbeñon lojon ba' mic sub lojon majlel jini wen t'an yic'ot i 
sujmlel Cristo mach bʌ tsictiyemic ti yambʌ ora, 

4cha'an mic tsictesan majlel che' bajche' yom. 

5Ajñenla ti uts'at ti' tojlel jini mach bʌ ochemobic ti' t'an Dios. C'ʌñʌla ti ts'ʌcʌl 

jujump'ejl q'uin ti' tojlel Dios. 

6Ti pejtelel ora cha'lenla uts bʌ t'an am bʌ i yʌts'mil yubil. Ña'tanla bajche' yom 

mi la' jac'ben i t'an jujuntiquil. 

Cortesía tac 

7Jini c'uxbibil bʌ la quermano Tíquico mi caj i subeñetla pejtel chuqui wolic mel. 

Jiñʌch xuc'ul bʌ x'e'tel, c pi'ʌl ti e'tel ti lac Yum. 

8Jini cha'an wolic choc tilel ba' añetla cha'an mi' ña'tan bajche' añetla yic'ot 

cha'an mi' ñuq'uesʌbeñetla la' pusic'al. 

9Mi' tilel yic'ot Onésimo jini xuc'ul bʌ quermano, c'uxbibil bʌ lac cha'an, loq'uem 

bʌ ba' añetla. Mi caj i subeñetla pejtelel woli bʌ ti ujtel ilayi. 

10Aristarco, c pi'ʌl ti ñujp'el, mi' yʌq'ueñetla cortesía yic'ot Marcos i yalobil i 

yumijel Bernabé. Che' bajche' tsac subeyetla ti yambʌ ora, yom mi la' pʌy ochel 
Marcos mi tsa' c'oti ba' añetla. 

11Mi' yʌq'ueñetla cortesía Jesús, jini am bʌ i cha'p'ejlel i c'aba' Justo. Ti pejtelel 

jini israelob cojach cha'tiquil uxtiquil woli' coltañoñob ti e'tel cha'an i yumʌntel 
Dios. Cabʌl tsi' ñuq'uesʌbeyoñob c pusic'al. 

12Mi' yʌq'ueñetla cortesía Epafras x'e'tel i cha'an Cristo tsa' bʌ loq'ui ba' añetla. 

Ti pejtelel ora woli' chʌn cha'len wersa oración cha'an xuc'ul mi la' wajñel, 
cha'an ts'ʌcʌl mi la' lu' ña'tan pejtelel chuqui yom Dios. 

13Come mic subeñetla, cabʌl woli' chʌn ña'tañetla Epafras. Woli' ña'tan ja'el 

pejtelel ya' bʌ añob ti Laodicea yic'ot ti Hierápolis. 

14Lucas jini c'uxbibil bʌ sts'ʌcaya, mi' yʌq'ueñetla cortesía. Che' ja'el Demas. 

15Aq'uenla cortesía la quermanojob ya' bʌ añob ti Laodicea yic'ot Ninfa yic'ot 

xñopt'añob mu' bʌ i tempañob i bʌ ti' yotot Ninfa. 

16Che' mi' yujtel ti q'uejlel ili jun ba' añetla, aq'uenla i q'uelob ja'el xñopt'añob 

mu' bʌ i tempañob i bʌ ya' ti Laodicea. Yom mi la' q'uel ja'el jini jun tsa' bʌ 
chojqui majlel ya' ti Laodicea. 

17Subenla Arquipo: “Chʌcʌ q'uele a bʌ cha'an ts'ʌcʌl ma' mel a we'tel tsa' bʌ i 

yʌq'ueyet lac Yum”. Che' yom mi la' suben. 

18Joñon, Pablo, tsac ts'ijba ili cortesía tij c'ʌb. Ña'tanla cʌchʌlon ti cadena. La' 

ajnic la' wic'ot i yutslel i pusic'al Dios. 

1 Tesalonicenses 

1 Tesalonicenses 1 

1Pablojon quic'ot Silvano, quic'ot Timoteo. Wolic ts'ijbubeñet lojon ili jun 

xñopt'añet bʌ la mu' bʌ la' tempan la' bʌ ya' ti Tesalónica, ochemet bʌ la ti Dios 
lac Tat yic'ot ti lac Yum Jesucristo. La' aq'uentiquetla i yutslel yic'ot i ñʌch'tʌlel 
la' pusic'al ch'oyol bʌ ti Dios lac Tat yic'ot ti lac Yum Jesucristo. 

Xpʌsoñelob jini año' bʌ ti Tesalónica 

2Wolic chʌn suben lojon wocolix i yʌlʌ Dios cha'añetla ti la' pejtelel. Wolic tajet 

lojon ti oración. 

3Ti' tojlel Dios lac Tat wolic chʌn ña'tan lojon bajche' tsa' la' ñopo Dios, yic'ot 

bajche' woli la' c'uxbin, yic'ot bajche' woli la' pijtan lac Yum Jesucristo. Wen 
tsiquil la' xuc'tilel ti la' melbal, come woli la' wen cha'liben i ye'tel cha'an c'ux mi 
la' wubin. 

4Cujil lojon, hermanojob, c'uxbibiletla i cha'an Dios tsa' bʌ i yajcayetla. 

5Come mach to'ol t'anic jach jini wen t'an tsa' bʌ c subeyet lojon. Tsa' tili ba' 

añetla yic'ot i p'ʌtʌlel Dios yic'ot i p'ʌtʌlel jini Ch'ujul bʌ Espíritu. Tsa' wen 
tsictesʌbentiyetla ti isujm. La' wujil bajche' tsa' ajniyon lojon ti la' tojlel cha'an la' 
wenlel. 

6Tsa' caji la' tsajcan lac Yum che' bajche' tsa' la' tsajcayon lojon. Anquese cabʌl 

tsa' la' taja la' tic'lʌntel, tsa' la' ñopo jini t'an yic'ot i tijicñʌyel la' pusic'al ch'oyol 
bʌ ti Ch'ujul bʌ Espíritu. 

7Che'ʌch woli la' pʌs bajche' yom mi' melob pejtelel xñopt'añob ti Macedonia 

yic'ot ti Acaya. 

8Come mach jinic jach año' bʌ ti Macedonia yic'ot ti Acaya tsi' yubibeyob i t'an 

lac Yum tsa' bʌ la' pucu. Pero ti jujumpejt lum tsa'ix ubinti bajche' tsa' la' ñopo 
Dios. Ti pejtelel yujilob, jini cha'an mach wersajic mic sub lojon. 

9Come woli' subob bajche' tsa' la' pʌyʌyon lojon ochel ba' añetla yic'ot bajche' 

tsa' la' cʌyʌ dios tac cha'an mi la' ñop jini mero Dios, cha'an mi la' cha'liben i 
ye'tel jini cuxul bʌ Dios, 

10cha'an ja'el mi la' pijtan i Yalobil Dios mu' bʌ caj i tilel ti panchan. Jiñʌch Jesús 

tsa' bʌ tejchi ch'ojyel ba'an chʌmeño' bʌ, mu' bʌ i coltañonla cha'an ma'anic mi' 
tajonla i mich'ajel Dios mu' bʌ caj i tilel. 

 1 Tesalonicenses 2 

I ye'tel Pablo ya' ti Tesalónica 

1Come la' wujil hermanojob, mach lolomic jach tsac jula'tayet lojon. 

2Anquese tsac ñaxan ubi lojon wocol yic'ot c tic'lʌntel ya' ti Filipos, ch'ejlon lojon 

ti Dios, tsac subeyetla i wen t'an Dios anquese an cabʌl j contrajintel lojon. 

3Che' bʌ tsac xic'beyet lojon, mach sojquemic c t'an lojon, mach bibi'ic, mach c 

lotic lojon. 

4Dios uts'at tsi' q'ueleyon lojon che' bʌ tsi' yʌq'ueyon lojon que'tel cha'an jini 

wen t'an. Jini cha'an mic sub lojon. Ma'anic wolic sʌclan lojon j c'uxbintel ti' tojlel 
winicob, pero ti' tojlel Dios, come jiñʌch mu' bʌ i q'uelbeñon lojon c pusic'al. 

5Come ña'tʌbil la' cha'an ma'anic tsac pejcayetla ti' t'ojol bʌ t'an cha'an mic taj 

lojon c wenlel ti la' tojlel. Ma'anic tsac wis tsʌjyu lojon chubʌ'añʌl. Testigojʌch 
Dios tsa' bʌ i q'uelbeyon c melbal lojon. 

6Ma'anic tsac sʌcla lojon i subentel c ñuclel ti winicob, mi ti la' tojlel, mi ti' tojlel 

yaño' bʌ, anquese muc'ʌch mejlel j c'ajtin lojon chuqui com lojon, come 
apóstolon lojon chocbilon lojon majlel ti subt'an i cha'an Cristo. 

7Pero uts tsa' ajniyon lojon ti la' tojlel che' bajche' x'ixic mu' bʌ i c'uxbin i 

yalobilob. 

8Che'ʌch tsac wen c'uxbiyet lojon che' bʌ tsac subeyet lojon i wen t'an Dios. 

Mach cojic jach jini, pero chajpʌbilon lojon cha'an mic tsʌnsʌntel lojon 
cha'añetla, come wen c'uxbibiletla c cha'an lojon. 

9C'ajal to la' cha'an, hermanojob, tsac cha'le lojon wocol e'tel ti q'uiñil ti ac'ʌlel, 

cha'an ma'anic mi' c'ojyel la' mʌc'lañon lojon che' bʌ tsac subeyet lojon i wen 
t'an Dios. 

10Testigojetla bajche' tsac mele lojon. Testigojʌch Dios ja'el. Xuc'ul c melbal 

lojon, toj ja'el. Ma'anic c mul lojon ti la' tojlel mu' bʌ la' ñop. 

11La' wujil tsa' ajniyon lojon ti la' tojlel che' bajche' la' tat mu' bʌ i cʌntan i 

yalobilob. Tsac xic'beyet lojon. Tsac ñuq'uesʌbeyetla la' pusic'al ti 
jujuntiquiletla. 

12Tsac subeyet lojon ti mandar cha'an mi la' wajñel ti uts'at che' bajche' yom 

Dios tsa' bʌ i pʌyʌyetla ochel ti' yumʌntel ti panchan. 

13Jini cha'an joñon lojon ja'el wolic chʌn suben lojon Dios wocolix i yʌlʌ. Come 

che' bʌ tsa' la' ñopo i t'an Dios, tsa' bʌ la' wubi tic tojlel lojon, tsa' la' ñopo mach 
i t'anic winicob, pero i t'añʌch Dios woli bʌ i mel i ye'tel ti la' pusic'al xñopt'añet 
bʌ la. 

14Jatetla, hermanojob, tsa' caji la' tsajcan jini xñopt'añob ti Cristo Jesús, i 

cha'año' bʌ Dios, mu' bʌ i tempañob i bʌ ti Judea. Come lajal tsa' la' wubi wocol 
ti' c'ʌb la' pi'ʌlob che' bajche' jini hermanojob ti Judea ti' c'ʌbob judíojob 

15tsa' bʌ i tsʌnsayob lac Yum Jesús yic'ot x'alt'añob i cha'an. Tsi' chocoyoñob 

loq'uel. Ma'anic mi' melob mu' bʌ i mulan Dios. Woli' contrajiñob pejtelel 
winicob. 

16Jini judíojob woli' tic'on lojon ti subt'an ti' tojlel jini gentilob ame coltʌnticob. 

Tsa'ix ñumi ti p'is i mulob. Jini cha'an wolix i yubiñob i mich'ajel Dios mach bʌ 
yujilic lajmel. 

Pablo yom i q'uel jini tesalónicajob 

17Hermanojob, mach jalix mi caj lac cha' q'uel lac bʌ. Anquese mach ya'ic añon 

lojon quic'otetla, pero añetla tic pusic'al lojon. Tsa cʌlʌ lojon tilel, come wersa 
com j q'ueletla. 

18Jini cha'an com lojon majlel ba' añetla. Joñon Pablojon, isujm junyajl cha'yajl 

tsac ñopo tilel ba' añetla, pero Satanás tsi' mʌctayon lojon. 

19Come ¿chuqui c pijt lojon? ¿Chuqui jini c tijicñʌyel lojon? ¿Chuqui jini c ñuclel 

lojon? ¿Mach ba jateticla ti' tojlel lac Yum Jesucristo che' mi' tilel? 

20Come c ñuclelet lojon, c tijicñʌyelet lojon. 

 1 Tesalonicenses 3 

1Cabʌl tsac mele c pusic'al cha'an com cubin bajche' añetla. Jini cha'an tsac 

ña'ta j cʌytʌl tic bajñelil ya' ti Atenas. 

2Tsac choco majlel la quermano Timoteo, x'e'tel i cha'an Dios, c pi'ʌl lojon ti 

e'tel cha'an i wen t'an Cristo. Tsac choco majlel cha'an mi' xic'beñetla, yic'ot 
cha'an mi' xuc'chocoñetla ti jini tsa' bʌ la' ñopo, 

3ame anic majqui mi' cajel ti wulwul t'an ti' pusic'al cha'an jini wocol woli bʌ la' 

ñusan. Jatetla la' wujil lac tilel mi la cubin wocol che' bajche' tsi' wʌn ña'ta Dios. 

4Che' ya' añon lojon la' wic'ot tsac wʌn subeyet lojon wersa mi caj lac ñusan 

wocol. Che'ʌch tsa' ujti bajche' tsa cʌlʌ lojon. Ña'tʌbil la' cha'an. 

5Jini cha'an ma'anic tsa' mejli c chʌn pijtan t'an. Tsac choco majlel juntiquil 

cha'an mi cubin mi xuc'ul woli la' ñop, ame tsa'ic i xiq'uiyetla ti mulil jini xiba, 
ame lon sajtic que'tel lojon ti la' tojlel. 

I t'an Timoteo 

6Che' bʌ tsa' cha' juli Timoteo, che' bʌ tsajni ba' añetla, tsi' subeyon lojon xuc'ul 

woli la' ñop. Woli la' c'uxbin la' bʌ. Woli la' chʌn ña'tañon lojon ti uts'at. La' womix 
la' cha' q'uelon lojon che' bajche' com c cha' q'uelet lojon ja'el. 

7Jini cha'an, hermanojob, anquese an c wocol lojon yic'ot c tic'lʌntel lojon, tsa' 

tili i ñuclel c pusic'al lojon che' bʌ tsa cubi xuc'ul woli la' ñop. 

8Wʌle tijicñayon lojon come xuc'ul woli la' wajñel ti lac Yum. 

9Jini cha'an cabʌl mic suben lojon Dios wocolix i yʌlʌ cha'añetla, come tsa'ix 

ñumi ti p'is i tijicñʌyel lojon c pusic'al woli bʌ cubin lojon cha'añetla ti' tojlel Dios. 



1962 

 

Chol de Tumbalá Bible 
© Bible Society of Mexico. 

  
 

 

10Wolic chʌn cha'len lojon oración ti q'uiñil yic'ot ti ac'ʌlel ti jump'ejl c pusic'al 

cha'an mi mejlel c cha' tilel j q'uelet lojon, cha'an mij cʌntesañet lojon chuqui 
tac anto yom mi la' ñop. 

11Wʌle la' i chajpʌbeñon lojon c bijlel Dios lac Tat yic'ot lac Yum Jesucristo 

cha'an mic tilel lojon ba' añetla. 

12La' i p'ojlesañetla lac Yum. La' i p'ojlesʌbeñet la' c'uxbiya cha'an mi la' wen 

c'uxbin la' bʌ yic'ot cha'an mi la' c'uxbin yaño' bʌ ja'el che' bajche' wolij c'uxbiñet 
lojon. 

13Che' jini, lac Yum mi caj i xuc'chocon la' pusic'al cha'an ma'anic mi' tajtʌl mulil 

ti la' tojlel, cha'an ch'ujul mi la' wajñel ti' tojlel Dios lac Tat che' mi' tilel lac Yum 
Jesucristo yic'ot pejtelel i cha'año' bʌ Dios. 

 1 Tesalonicenses 4 

Yom mi la' wajñel che' bajche' yom Dios 

1Wʌle, hermanojob, mic subeñetla ti wocol t'an cha'an mi la' wajñel che' bajche' 

tsaj cʌntesayetla che' bajche' yom Dios. Mic xic'beñetla ti lac Yum Jesús cha'an 
mi la' chʌn cha'len wersa la' mel che' bajche' woli la' mel wʌle. 

2Come la' wujilix bajche' yom mi la' wajñel che' bajche' tsac subeyet lojon ti lac 

Yum Jesús. 

3Yom Dios mi la' sʌq'uesʌntel. Mach yomic mi la' taj la' ts'i'lel. 

4Ti jujuntiquiletla yom mi la' ña'tan bajche' yom mi la' pʌy la' wijñam ti' sʌclel la' 

pusic'al yic'ot c'uxbiya. 

5Mach yomic i colosojlel la' pusic'al che' bajche' jini sajtemo' bʌ mach bʌ anic 

mi' ñopob Dios. 

6Mach yomic mi la' lotin la' pi'ʌl. Mach yomic mi la' contrajin ti mulil, come lac 

Yum mi' yʌq'ueñob i toj i mul pejtelel mu' bʌ i melob bajche' jini. Tsa'ix c subeyet 
lojon. 

7Ma'anic tsi' pʌyʌyonla Dios cha'an mi la cajñel ti lac bibi'lel. Tsi' pʌyʌyonla 

cha'an mi lac sʌq'uesʌntel. 

8Jini cha'an, majqui jach mi' ñusan ili mandar mach winiquic woli' ts'a'len. Woli' 

ts'a'len Dios mu' bʌ i yʌq'ueñonla Ch'ujul bʌ Espíritu. 

9Mach wersajic mic ts'ijbubeñetla bajche' yom mi la' c'uxbin la' bʌ, come 

cʌntesʌbiletla i cha'an Dios cha'an mi la' c'uxbin la' bʌ. 

10Che'ʌch, woli la' c'uxbin ja'el jini hermanojob ti pejtelel Macedonia. Pero ti 

wocol t'an mic subeñet lojon, hermanojob, la' chʌn p'ojlic la' c'uxbiya. 

11Cha'lenla wersa cha'an ñʌch'ʌl mi la' wajñel. Yom bʌxetla ti la' we'tel ti 

jujuntiquiletla. Cha'lenla e'tel ti la' c'ʌb che' bajche' tsac subeyet lojon 

12cha'an toj mi la' wajñel ti' wut yaño' bʌ, cha'an ma'anic chuqui anto yom la' 

cha'an. 

Che' mi' cha' tilel lac Yum 

13Hermanojob, com lojon mi la' ña'tan i sujmlel jini chʌmeño' bʌ cha'an mach mi 

la' mel la' pusic'al che' bajche' yaño' bʌ mach bʌ añobic i pijtaya. 

14Come mi tsa'ix lac ñopo Jesús tsa' bʌ chʌmi, tsa' bʌ cha' ch'ojyi, ña'tanla ja'el 

Dios mi caj i cha' pʌy tilel yic'ot Jesús jini tsa' bʌ chʌmiyob ti Jesús. 

15Jini cha'an wolic subeñet lojon yic'ot i t'an lac Yum: Joñonla cuxulon to bʌ la, 

mi wʌ'to añonla che' mi' cha' tilel lac Yum, mach ñaxañonicla mi caj lac letsel 
majlel ti' tojel i wut jini chʌmeño' bʌ. 

16Come jini lac Yum mi caj i jubel tilel ti panchan. Mi caj i cha'len mandar. Jini 

ñuc bʌ ángel mi' caj ti t'an yic'ot ja'el i trompeta Dios. Ñaxan mi' cajelob ti ch'ojyel 
jini chʌmeño' bʌ i cha'año' bʌ Cristo. 

17Ti wi'il joñonla cuxulon to bʌ la wʌ' ti pañimil mi caj lac tem letsel majlel la 

quic'ot jini tsa' bʌ chʌmiyob. Ya' ti tocal ti panchan mi caj lac taj lac Yum. Che' 
jini mi caj la cajñel yic'ot lac Yum ti pejtelel ora. 

18Jini cha'an ñuq'uesʌben la' bʌ la' pusic'al yic'ot ili t'an. 

 1 Tesalonicenses 5 

1Pero hermanojob, mach mejlic c ts'ijbubeñetla baqui bʌ ora, baqui bʌ q'uin mi' 

caj ti ujtel. 

2La' wujil mi caj i tilel i q'uiñilel lac Yum che' bajche' xujch' ti ac'ʌlel. 

3Ba' ora mi' yʌlob ñʌch'ʌlix pañimil, ba' ora mi' yʌlob ma'anic tsiquil bʌbʌq'uen 

bʌ, che' jini mi caj i bʌc' jisʌntelob che' bajche' mi' bʌc' cajel ti bajq'uel x'ixic che' 
mi' yilan pañimil i yalobil. Mach mejlicob ti puts'el. 

4Jatetla, hermanojob, ma'añetixla ti ac'ʌlel. Jini cha'an, mach mejlic i tajetla i 

q'uiñilel lac Yum che' bajche' xujch'. 

5Come ti pejteletla añetla ti' sʌclel pañimil, i cha'añetla i sʌclel. Ma'añetixla ti 

ac'ʌlel yic'ot ic'yoch'an bʌ pañimil. 

6Jini cha'an, mach yomic mi la' cha'len wʌyel che' bajche' yaño' bʌ. Yom 

ch'ejlonla. Yom c'ajal la co. 

7Come jini muc'o' bʌ ti wʌyel mi' cha'leñob wʌyel ti ac'ʌlel. Jini muc'o' bʌ ti 

yʌc'ʌjel mi' yʌc'añob ti ac'ʌlel. 

8Pero ñumenix ac'ʌlel. Añonixla ti q'uiñil. Jini cha'an yom c'ajal la co. La' lac 

xuc'chocon lac pusic'al ti jini woli bʌ lac ñop yic'ot c'uxbiya ame i tajonla laj 
contra. La' lac p'is ti wenta laj coltʌntel woli bʌ lac pijtan ame cajiconla ti tsic 
pusic'al. 

9Come Dios ma'anic tsi' yajcayonla cha'an mi' yotsañonla ti' mich'ajel. Pero tsi' 

yajcayonla cha'an mi' yʌq'ueñonla laj coltʌntel ti lac Yum Jesucristo. 

10Jesús tsa' chʌmi cha'añonla cha'an mi lac tem ajñel yic'ot, mi cuxulon to la, o 

mi chʌmeñonixla. 

11Jini cha'an ñuq'uesʌben la' bʌ la' pusic'al. P'ʌtesʌben la' bʌ la' pusic'al ti uts'at 

che' bajche' woli la' mel. 

Mi' subentelob chuqui yom mi' melob 

12Ti wocol t'an mic subeñet lojon hermanojob, q'uelela ti ñuc jini mu' bʌ i 

cha'leñob i ye'tel lac Yum ti la' tojlel, mu' bʌ i cʌntañetla ti lac Yum, mu' bʌ i 
tiq'uetla. 

13Yom wen ñuc mi la' chʌn q'uelob yic'ot la' c'uxbiya, come woli' cha'libeñob i 

ye'tel lac Yum. Ñʌch'ʌl yom mi la' wajñel. 

14Mic subeñet lojon ja'el, hermanojob, tiq'uila jini mu' bʌ i to'ol ñusañob q'uin ti 

t'an. Ñuq'uesʌbeñob i pusic'al jini c'uño' bʌ. Coltanla jini mach bʌ añobic i 
p'ʌtʌlel. Cuchbenla i sajtemal pejtelel winicob. 

15Q'uele la' bʌ cha'an ma'anic mi la' q'uextan jontolil. Yom mi la' chʌn mel chuqui 

uts'at yic'ot pejtelel la' pi'ʌlob yic'ot pejtelel winicob. 

16Chʌn tijicñesan la' pusic'al. 

17Chʌn cha'lenla oración. 

18Subenla Dios wocolix i yʌlʌ ti pejtelel chuqui jach mi' yujtel. Come che' yom 

Dios ti Cristo Jesús. 

19Mach la' yʌp jini Espíritu. 

20Mach la' ts'a'len chuqui mi' subob jini x'alt'añob. 

21Yom mi la' wen ña'tan mi jiñʌch mero isujm bʌ woli bʌ ti sujbel. Ts'ijbanla 

cʌytʌl ti la' pusic'al chuqui uts'at. 

22Mach la' ñop jontolil mi junchajpic. 

23Jini Dios mu' bʌ i yʌq'ueñonla i ñʌch'tilel lac pusic'al la' i lu' sʌq'uesañetla. La' 

cʌntʌntic la' ch'ujlel yic'ot la' pusic'al yic'ot la' bʌc'tal cha'an ma'anic la' mul che' 
mi' tilel lac Yum Jesucristo. 

24Jini woli bʌ i pʌyetla xuc'ulʌch. Mi caj i mel che' bajche' mi' yʌl. 

25Hermanojob, cha'lenla oración cha'añon lojon. 

26Aq'uenla cortesía pejtelel hermanojob. Ts'ujts'uñob ja'el ti sʌc bʌ la' pusic'al. 

27Mic xic'beñetla ti lac Yum cha'an mi la' pejcʌbeñob ili jun pejtelel hermanojob 

i cha'año' bʌ Dios. 

28La' ajnic la' wic'ot i yutslel i pusic'al lac Yum Jesucristo. 

2 Tesalonicenses 

2 Tesalonicenses 1 

1Pablojon quic'ot Silvano quic'ot Timoteo, wolic ts'ijbubeñet lojon ili jun 

xñopt'añet bʌ la mu' bʌ la' tempan la' bʌ ya' ti Tesalónica, ochemet bʌ la ti Dios 
lac Tat yic'ot ti lac Yum Jesucristo. 

2La' aq'uentiquetla i yutslel yic'ot i ñʌch'tilel la' pusic'al ch'oyol bʌ ti Dios lac Tat 

yic'ot ti lac Yum Jesucristo. 

Wocolix i yʌlʌ Dios yic'ot oración 

3Yom mic chʌn suben lojon Dios wocolix i yʌlʌ cha'añetla, hermanojob, come 

ñumen xuc'ul woli la' ñop, ñumen cabʌl woli la' c'uxbin la' bʌ ti jujuntiquiletla. 

4Jini cha'an wolic tsictesañetla ti ñuc ti' tojlel xñopt'añob mu' bʌ i tempañob i bʌ. 

Come chʌn xuc'ul woli la' ñop. Ti' p'ʌtʌlel la' pusic'al woli la' cuch la' tic'lʌntel 
yic'ot wocol. 

5Che' mi la' cuch wocol ti uts'at, woli la' tsictesan toj bʌ i meloñel Dios, come mi 

caj la' q'uejlel ti uts'at che' mi' tilel i yumʌntel Dios. Jini cha'an woli la' cuch cabʌl 
wocol. 

6Come Dios mi caj i melob ti toj. Mi caj i yʌq'ueñob wocol jini woli bʌ i yʌq'ueñetla 

wocol. 

7Mi caj i yʌq'ueñetla la' c'aj la' wo quic'ot lojon che' mi' pʌstʌl lac Yum Jesús ti 

panchan yic'ot jini ángelob am bʌ i p'ʌtʌlel. 

8Mi caj i tilel yic'ot c'ajc cha'an mi' q'uextʌbeñob i jontolil jini mach bʌ anic mi' 

cʌñob Dios yic'ot jini mach bʌ anic mi' ch'ujbibeñob i wen t'an lac Yum 
Jesucristo. 

9Mi caj i tojob i mul ti c'ajc ti pejtelel ora. Ma'anic mi caj i chʌn q'uelob lac Yum 

mi i ñuclelic i p'ʌtʌlel. 

10Ti jim bʌ q'uin mi caj i tilel lac Yum cha'an mi' sujbel ti ñuc ti' tojlel i cha'año' 

bʌ. Mi caj i q'uejlel ti ñuc lac Yum ti' tojlel pejtelel tsa' bʌ i ñopoyob yic'ot ti la' 
tojlel. Come tsa'ix la' ñopo c t'an lojon che' bʌ tsac subeyetla. 

11Jini cha'an wolic chʌn ña'tañet lojon ti oración cha'an uts'at mi la' q'uejlel ti 

Dios tsa' bʌ i pʌyʌyetla. Mij c'ajtiben Dios cha'an mi' yujtesʌbeñetla pejtelel jini 
wen bʌ e'tel ti la' tojlel che' bajche' la' wom. La' i coltañetla yic'ot i p'ʌtʌlel cha'an 
mi' laj ujtel che' bajche' woli la' ñop. 

12Che' jini mi caj i ñuq'uesʌntel i c'aba' lac Yum Jesucristo ti jatetla. Jatetla ja'el 

mi caj la' ñuq'uesʌntel ti Jesús cha'an ti' yutslel i pusic'al Dios yic'ot lac Yum 
Jesucristo. 

 2 Tesalonicenses 2 

Mi' tsictiyel jini winic but'ul bʌ ti jontolil 

1Cha' tal lac Yum Jesucristo. Mi caj lac tempʌyel majlel ya' ba'an. Jini cha'an la' 

wocolic, hermanojob, 

2mach yomic mi' bʌc' tejchel tile bixel bʌ la' pusic'al. Mach la' tsic la' pusic'al. 

Mach la' jac'ben espíritu, mi t'an, mi jun mu' bʌ i yʌl tsa'ix tili i q'uiñilel lac Yum. 
Mi' lon alob che'ʌch tsac ts'ijba lojon. 

3Mach la' wʌc' la' bʌ ti lotintel mi ts'ita'ic. Come maxto talic i q'uiñilel jinto mi' 

cha' cʌyob jini wen t'an, jinto mi' tsictiyel ja'el jini winic but'ul bʌ ti jontolil, jini 
winic mu' bʌ i majlel ti c'ajc. 

4Jiñʌch i contra Dios mu' bʌ i chañ'esan i bʌ ti' contra pejtelel chuqui tac mi' 

diosintel, yic'ot pejtelel chuqui tac mi' c'uxbintel ti ch'ujyijel. Mi' caj ti buchtʌl ti' 
Templo Dios che' bajche' Dios. Mi caj i cuy i bʌ ti Dios. 

5¿Mach ba c'ajalic la' cha'an tsac subeyetla ili t'an che' ya'to añon la' wic'ot? 

6Wʌle la' wujil chuqui woli' tic' jini winic cha'an ma'anic mi' tsictiyel jinto che' i 

yorajlelix. 

7Come wolix ti p'ojlel i p'ʌtʌlel jontolil mach bʌ tsictiyemic ti yambʌ ora. Pero jini 

woli bʌ i mʌctan mu'to caj i chʌn mʌctan jinto che' mi' tʌts' i bʌ. 

8Che' jini mi' caj ti tsictiyel jini xjontolil. Lac Yum Jesús mi caj i tsʌnsan ti' yiq'uilel 

jach i yej. Mi caj i jisan jini winic ti' sʌclel che' mi' tilel. 

9Mi' tilel jini xjontolil yic'ot i p'ʌtʌlel Satanás cha'an mi' melben i ye'tel. Mi' cajel 

ti lot yic'ot i yejtal tac i p'ʌtʌlel yic'ot bʌbʌq'uen tac bʌ i melbal, 

10yic'ot pejtelel jontol bʌ lo'loya ti' tojlel jini woli bʌ i sajtelob, come mach 

yomobic i c'uxbin i sujmlel cha'an mi' coltʌntelob. 

11Jini cha'an Dios mi' yʌc'ob ba' mi' wen tajob i sojquemal cha'an mi' ñopob lot, 

12cha'an mi' yochelob ti tojmulil pejtelel mach bʌ anic tsi' ñopbeyob i sujmlel, 

tsa' bʌ i mulayob jontolil. 

Dios tsi' yajcayetla cha'an mi la' coltʌntel 

13Hermanojob, c'uxbibilet bʌ la i cha'an lac Yum, yom mic chʌn suben lojon 

Dios wocolix i yʌlʌ cha'añetla. Come ti' cajibal pañimil Dios tsi' yajcayetla cha'an 
mi la' coltʌntel. Ti' p'ʌtʌlel jini Espíritu woli' yotsañetla ti ch'ujul, come woli la' 
ñopben i sujmlel Dios. 

14Jini cha'an tsi' pʌyʌyetla yic'ot jini wen t'an mu' bʌ c sub lojon, cha'an mi la' taj 

i ñuclel lac Yum Jesucristo. 

15Jini cha'an, hermanojob, yom mi la' xuc'chocon la' bʌ. Wen ac'ʌla ti la' pusic'al 

jini t'an tsa' bʌ la' wubi mi tic t'an lojon, o mi tic jun lojon. 

16Jini lac Yum Jesucristo, yic'ot Dios lac Tat tsa' bʌ i c'uxbiyonla, jini tsa' bʌ i 

yʌq'ueyonla i ñuclel lac pusic'al mach bʌ anic mi' jilel yic'ot wen bʌ lac pijtaya ti' 
yutslel i pusic'al, 

17la' i ñuq'uesʌbeñetla la' pusic'al. La' i xuc'chocoñetla ti pejtelel wen bʌ t'an 

yic'ot ti pejtelel wen bʌ e'tel. 

 2 Tesalonicenses 3 

Pablo tsi' c'ajti oración 

1Wʌle, hermanojob, cha'lenla oración cha'añon lojon, cha'an ora mi' p'ojlel i t'an 

lac Yum, cha'an mi' q'uejlel ti ñuc ti' tojlel yaño' bʌ che' bajche' ti la' tojlel. 

2Cha'lenla oración cha'an ma'anic chuqui mi' tumbeñon lojon winicob but'ulo' 

bʌ ti jontolil yic'ot i sajtemal, come mach ti pejtelelobic mi' ñopob Dios. 

3Pero xuc'ul lac Yum mu' bʌ caj i xuc'chocoñetla. Mi caj i cʌntañetla ba' ora mi' 

yilʌbeñet la' pusic'al jini xiba. 

4Cujil lojon ti lac Yum, woli la' jac'beñon lojon c mandar. Cujil lojon mi caj la' 

chʌn jac'. 

5La' ñijcʌntic la' pusic'al ti lac Yum cha'an mi la' c'uxbin Dios yic'ot cha'an mi la' 

cuch wocol che' bajche' Cristo. 

Mach mi la' to'ol ñusan q'uin 

6Wʌle, hermanojob, mic subeñet lojon ti mandar ti' c'aba' lac Yum Jesucristo, 

mach la' ñochtan jini hermanojob to'o che' jach bʌ mi' ñusañob q'uin, jini mach 
bʌ anic mi' yajñelob bajche' tsaj cʌntesayet lojon. 

7Come la' wujil bajche' yom mi la' tsajcañon lojon. Mach to'ol che'ic jach tsac 

ñusa lojon q'uin ya' ba' añetla. 

8Ma'anic tsaj c'uxu lojon waj tic majtan jach. Tsa' lujb'ayon lojon ti wocol e'tel ti 

q'uiñil yic'ot ti ac'ʌlel cha'an ma'anic mi' c'ojyel la' mʌc'lañon lojon. 

9Machic tsac p'untayet lojon tsa' mejli j c'ajtin lojon j coltʌntel, pero tsac ña'ta 

lojon c pʌsbeñetla tic melbal lojon bajche' yom mi la' cha'len e'tel, cha'an mi la' 
tsajcañon lojon. 

10Come che' ya'to añon lojon la' wic'ot tsac subeyetla ti mandar: Mi an majqui 

mach yomic e'tel, mach i to'ol c'ux waj, cho'on lojon. 

11Come woli cubin lojon che' jach woli' to'ol ñusañob q'uin lamital. Ma'anic mi' 

cha'leñob e'tel. Mi' to'ol bajñel otsañob i bʌ ba' mach i wentajic. 

12Jini woli bʌ i melob che' bajche' jini, mic subeñob lojon ti mandar, mic 

xic'beñob lojon ti lac Yum Jesucristo cha'an ñʌch'ʌl mi' chʌn cha'leñob i ye'tel 
cha'an mi' c'uxob i bajñel waj. 

13Hermanojob, mach la' lujb'an ti' melol chuqui uts'at. 

14Mi an majqui mach yomic i ch'ujbin chuqui wolic subeñet lojon ti ili jun, q'uelela 

jini winic. Tʌts'ʌx la' bʌ ba'an cha'an che' jini, mi' cajel ti quisin. 

15Pero mach la' q'uele' che' bajche' la' contra. Yom mi la' xic'ben ti uts'at bajche' 

hermano. 

Cortesía 

16Lac Yum mu' bʌ i yʌq'ueñonla i ñʌch'tilel lac pusic'al, la' i yʌq'ueñetla i 

ñʌch'tilel la' pusic'al ti pejtelel ora bajche' jach añetla. La' ajnic lac Yum la' wic'ot 
ti la' pejtelel. 

17Joñon Pablojon mic ts'ijbubeñetla ili cortesía tij c'ʌb. Jiñʌch i marcajlel pejtelel 

c jun tac. Jiñʌch bajche' yilal c ts'ijb. 

18La' ajnic la' wic'ot ti la' pejtelel i yutslel lac Yum Jesucristo. 

1 Timoteo 

1 Timoteo 1 

1Pablojon, apóstolon i cha'an Jesucristo cha'an ti' mandar Dios la caj Coltaya 

yic'ot lac Yum Jesucristo, lac pijtaya. 

2Mic ts'ijbubeñet ili jun, Timoteo, mero calobilet ti' t'an Dios. La' aq'uentiquet i 

yutslel a pusic'al ch'oyol bʌ ti Dios lac Tat yic'ot ti Cristo Jesús lac Yum. 

Tsajaletme cha'an leco bʌ cʌntesa 

3Che' bʌ tsa' cajiyon ti majlel ya' ti Macedonia, tsac subeyet ti wocol t'an cha'an 

ma' cʌytʌl ti Efeso. Tsac subeyet cha'an ma' tic' jini woli bʌ i techob leco bʌ 
cʌntesa. 

4Subeñob cha'an ma'anic mi' chʌn ñopob i sajtemal i ñojte'elob yic'ot i juñilel i 

c'aba' tac i ñojte'elob mu' bʌ i yʌc'ob ti cʌlʌx t'an. Mach mejlic i wis coltañob 
cha'an mi' tajob i bijlel Dios ba' mi' coltʌntel jini mu' bʌ i ñopob. 

5Che'ʌch wolic sub cha'an com mi' ñopob c'uxbiya mu' bʌ i p'ojlel che' sʌc lac 

pusic'al che' ma'anic woli ti t'an, che' woli lac ñop Dios ti jump'ejl lac pusic'al. 

6Pero lamital tsi' cʌyʌyob chuqui wen cha'an mi' cha' ñopob lolom jach bʌ t'an. 

7Yomob i cha'len cʌntesa ti jini mandar, pero ma'anic mi' ch'ʌmbeñob isujm 

chuqui woli' yʌlob mi chuqui woli' wersa cʌntesañob. 

8La cujil uts'atʌch jini mandar mi woli' c'ʌjñel ti toj. 

9La cujil ma'anic tsa' ts'ijbunti jini mandar cha'an mi' tijq'uelob jini toj bʌ winicob, 

pero cha'an mi' tijq'uelob jini xñusa mandarob, yic'ot xñusa t'añob, yic'ot xñusa 
Diosob, yic'ot xmulilob, yic'ot xjontolilob, yic'ot xp'ajoñelob, jini mu' bʌ i 
tsʌnsañob i tat, i ña', i pi'ʌlob. 

10Tsa' ts'ijbunti cha'an mi' tijq'uelob jini mu' bʌ i cha'leñob ts'i'lel, yic'ot jini mu' 

bʌ i wʌlʌc pi'leñob i bʌ, yic'ot jini mu' bʌ i xujch'iñob winicob, yic'ot xlotob, yic'ot 
xjop't'añob, yic'ot yaño' bʌ bajche' jach mi' ñusañob toj bʌ cʌntesa. 

11Che'ʌch mi' yʌl ti jini wen t'an tsa' bʌ aq'uentiyon tic wenta, ch'oyol bʌ ti Dios 

am bʌ i yutslel. 

I yutslel i pusic'al Dios ti' tojlel Pablo 

12Mic suben wocolix i yʌlʌ Cristo Jesús lac Yum, come tsi' wa'chocoyon ti' ye'tel. 

Tsi' p'ʌtesayon, come tsi' wʌn ña'ta xuc'ul mi caj cajñel. 

13Ti yambʌ ora tsac cha'le p'ajoñel yic'ot tic'laya yic'ot ts'a'leya. Tsa' p'untʌntiyon 

come tsac mele c tontojlel che' maxto anic tsac ñopo Cristo. 

14C'ax cabʌl tsa' ajni i yutslel i pusic'al lac Yum tic tojlel come che' bʌ tsi' 

yʌq'ueyon c ñop, tsi' yʌq'ueyon j c'uxbiya ti Cristo Jesús. 

15Cristo Jesús tsa' tili wʌ' ti pañimil cha'an mi' coltan xmulilob. Isujm ili t'an. 

Uts'at mi' ñojpel ti pejtelel pañimil. Joñon ñumen xmulilon bajche' yaño' bʌ. 

16Jini cha'an Jesucristo tsi' p'untayon anquese ñumen xmulilon, cha'an mi' pʌs 

i p'untaya ti' tojlel jini mu' bʌ caj i ñopob Jesús cha'an mi' tajob i cuxtʌlel mach 
bʌ anic mi' jilel. 

17La' q'uejlic ti ñuc jini Rey am bʌ ti pejtelel ora, mach bʌ yujilic chʌmel, mach 

bʌ tsiquilic ti lac wut. Jiñʌch cojach bʌ Dios am bʌ i ña'tʌbal. La' tsictiyic i ñuclel 
ti pejtelel ora. Amén. 

18Calobil Timoteo, che'ʌch wolic subeñet cha'an ma' cha'len wen bʌ guerra, 

cha'an mi' ts'ʌctiyel chuqui tsa' wʌn ajli ti a tojlel. 

19Chʌn ñopo lac Yum. Jac'ʌ jini toj bʌ t'an am bʌ ti a pusic'al. Lamital ma'anic 

tsi' jac'ʌyob i tic'ol i pusic'al. Jini cha'an tsi' cʌyʌ i ñopob. Tsa' sajtiyob. 

20Che' tsi' cha'leyob Himeneo yic'ot Alejandro. Tsa'ix cotsayob ti' wenta 

Satanás, come woli' yʌc'ob ti p'ajtʌl i c'aba' Cristo. 

 1 Timoteo 2 

Bajche' yom mi' cha'leñob oración 

1Ñaxan mic xic'beñetla: c'ajtibenla Dios chuqui yom la' cha'an, cha'lenla 

oración, pejcʌbenla Dios winicob x'ixicob, subenla Dios wocolix i yʌlʌ cha'an 
pejtelob. 

2Melela oración cha'an yumʌlob yic'ot pejtel año' bʌ i ye'tel cha'an ñʌch'ʌl mi la 

cajñel ti' tijicñʌyel lac pusic'al, ti wen ch'ujul yic'ot ti wen toj. 

3Come jiñʌch uts'at bʌ. Che'ʌch yom Dios, la Caj Coltaya. 

4Yom mi' coltan pejtelel winicob x'ixicob. Yom mi' cʌñob i sujmlel. 

5Come juntiquil jach Dios yic'ot juntiquil jach la caj ñusa t'an ti' tojlel Dios, jiñʌch 

jini winic Cristo Jesús. 

6Tsi' yʌc'ʌ i bʌ cha'an mi' mʌn pejtelel año' bʌ ti pañimil. Jiñʌch i ye'tel tsa' bʌ 

ajq'ui ti cʌjñel che' ti' yorajlel. 

7Jini cha'an tsa' wa'chocontiyon ti subt'an. Chocbilon majlel ti subt'an. (Isujm 

chuqui wolic sub come añon ti Cristo. Mach c lotic.) Xcʌntesajon ti' tojlel jini 
gentilob cha'an mi' cʌñob i sujmlel, cha'an mi' ñopob Dios. 

8Com mi' melob oración winicob baqui jach añob. La' i letsañob i c'ʌb ti' xuc'tʌlel 

i pusic'al. Mach yomic mich'ajel mi leto. 

9Jini x'ixicob ja'el la' i xojob i pislel bajche' yom, mach cha'anic mi' q'uejlelob ti 

winicob. I p'isol jach yom mi' ch'ʌlob i bʌ. Mach yomic ñumen ti p'is mi' ch'ʌlob i 
jol. Mach yomic ñumen ti p'is mi' ch'ʌlob i bʌ ti oro, mi ti c'ax letsem bʌ i tojol 
ujʌl, mi ti c'ax letsem bʌ i tojol pisil. 

10Pero la' i pʌsob wen bʌ i melbal che' bajche' yom, come jiñʌch mero i ch'ʌjlil 

x'ixicob mu' bʌ i yʌlob ochemob ti Dios. 

11Jini x'ixicob la' i yubiñob i cʌntesʌntel ti ñʌch'ʌl. La' i melob i bʌ ti pec'. 

12Come mach comic mi' cha'leñob cʌntesa x'ixicob. Mach yomic mi' yumʌntelob 

i cha'an winicob. Ñʌch'ʌl yom mi' yajñelob x'ixicob. 

13Come ñaxan tsa' mejli Adán, wi'il Eva. 

14Adán ma'anic tsa' lotinti, pero jini x'ixic tsa' lotinti che' bʌ tsi' ñusʌbe i t'an lac 

Dios. 

15Pero mi caj i coltʌntelob x'ixicob cha'an ti' yʌc'ol alʌlob ti pañimil mi xuc'ul mi' 

chʌn ñopob, mi xuc'ulob ti c'uxbiya, mi ch'ujulob, mi ma'anic mi' chañ'esañob i 
bʌ. 

 1 Timoteo 3 

Jini mu' bʌ i cha'leñob i ye'tel ti xcʌntaya 

1Xuc'ul ili t'an: Mi an majch yom i cha'len i ye'tel ti xcʌntaya, woli' mulan wen bʌ 

e'tel. 

2Mach yomic mi' cha'len mulil jini xcʌntaya. Yom juntiquil jach i yijñam. Yom mi' 

wen ña'tan pañimil. Yom mi' tic' i bʌ. Yom mi' mel chuqui toj. Yom mi' cha'len 
p'untaya. Yom mi' wen cha'len cʌntesa. 

3Mach yomic mi' mulan vino. Mach yomic mi' jats' i pi'ʌlob. Mach yomic mi' 

mulan taq'uin. Yom uts i pusic'al. Mach yomic mi' cha'len leto. Mach yomic i 
ts'i'lel i wut cha'an chubʌ'añʌl. 

4Yom mi' cʌntan ti uts'at jini año' bʌ ti' yotot. Yom mi' ju'sʌbeñob i pusic'al i 

yalobilob cha'an mi' yajñelob ti toj, cha'an mi' p'isob ti' wenta i tat. 

5Come jini mach bʌ yujilic i cʌntan ti uts'at jini año' bʌ ti' yotot, ¿bajche' mi mejlel 

i cʌntan xñopt'añob i cha'an bʌ Dios? 

6Mach yomic mi' yochel tsiji' bʌ hermano ti xcʌntaya ame i taj i mul che' bajche' 

tsi' taja i mul xiba che' bʌ tsi' chañ'esa i bʌ. 

7Che' ja'el yom mi' pʌs i bʌ ti toj ti' tojlel jini mach bʌ ochemobic ame cajic i 

yʌ'lentel, ame chujquic ti' yac xiba. 

Jini diáconojob 

8Che' ja'el, jini mu' bʌ i cha'leñob i ye'tel ti' tojlel xñopt'añob, yom toj i melbal, 

mach yomic cha'chajp i t'an. Mach yomic mi' mulañob cabʌl vino. Mach yomic i 
ts'i'lelob i wut cha'an ganar. 

9Yom ti' sʌclel i pusic'al mi' cʌntañob i sujmlel mach bʌ tsictiyemic ti yambʌ ora 

woli bʌ lac ñop. 

10Yom ñaxan mi' q'uejlel mi xuc'ulob. Mi ma'anic i mul, la' i cha'leñob i ye'tel ti' 

tojlel xñopt'añob. 

11Che' ja'el i yijñamob, yom mi' yajñelob ti toj. Mach yomic mi' cha'leñob jop't'an. 

Yom mi' bajñel wen tic'ob i pusic'al. Yom xuc'ulob ti pejtelel i melbal. 

12Yom juntiquil jach i yijñam jini mu' bʌ i cha'leñob i ye'tel ti' tojlel xñopt'añob. 

La' i cʌntan i yalobilob yic'ot i yotot ti uts'at. 

13Come jini mu' bʌ i cha'leñob i ye'tel ti uts'at, cabʌl mi' chobejtañob i ñuclel. 

Che' ja'el mi' yutsi p'ojlel i xuc'tʌlel i pusic'al yic'ot jini t'an mu' bʌ lac ñop ti Cristo 
Jesús. 

I ña'tʌbal Dios mach bʌ tsictiyemic ti yambʌ ora 

14Mach jalic com tilel ba' añet. Wolic ts'ijbubeñet ili t'an. 

15Mi tsa' jaleyon, mi mejlel a ña'tan bajche' yom ma' mel ti' yotot Dios ti' tojlel 

jini xñopt'añob mu' bʌ i tempañob i bʌ, i cha'año' bʌ jini cuxul bʌ Dios. Jini 
xñopt'añob jiñʌch i cucujlel yic'ot i yoyel i yotot Dios ba' mi' tsictesʌntel i sujmlel. 

16Isujm wen ñuc laj cʌntesʌntel ti Dios mach bʌ tsictiyemic ti yambʌ ora. Tsi' 

pʌsʌ i bʌ Dios ti' bʌc'tal winic. Tsa' pʌsle ti toj cha'an jini Espíritu. Tsa' q'uejli ti' 
wut ángelob. Tsa' sujbi i c'aba' ti' tojlel gentilob. Tsa' ñojpi ti pañimil. Tsa' pʌjyi 
letsel ti panchan. 

 1 Timoteo 4 

I cʌntesʌntel Timoteo 

1Jini Espíritu mi' wen cʌntesañonla an mu' bʌ caj i cʌy i ñopob jini wen t'an ti 

wi'il bʌ q'uin. Mi caj i jac'beñob espíritujob mu' bʌ i cha'leñob lot yic'ot i cʌntesa 
xibajob. 

2Xlot jini winicob mu' bʌ i cʌntesañob. Chʌmen i pusic'al cha'an mulil. 

3Mi' lon tic'ob ñujpuñijel yic'ot ja'el i c'uxol we'elʌl tsa' bʌ i mele Dios cha'an mi' 

c'uxob jini xñopt'añob mu' bʌ i cʌñob i sujmlel, mu' bʌ i subeñob Dios wocolix i 
yʌlʌ. 

4Come uts'atʌch pejtelel tsa' bʌ i mele Dios. Mach yomic mi lac ch'ajban. Yom 

tijicña mi laj c'ux mi tsa'ix lac sube Dios wocolix i yʌlʌ. 

5Come sʌq'uesʌbilix che' mi lac ch'ʌm yic'ot i t'an Dios yic'ot oración. 

6Mi wola' subeñob hermanojob ili cʌntesa, che' jini xuc'ul bʌ x'e'telet i cha'an 

Jesucristo, mʌc'lʌbilet ti jini t'an tsa' bʌ a ñopo yic'ot wen bʌ cʌntesa tsa' bʌ a 
wersa tsajca. 

7Mach ma' ñopben i sajtemal la' ñojte'elob, yic'ot i tsucul t'an, come sojquem 

jax. Chajpan a pusic'al cha'an ch'ujul ma' wajñel. 

8Mi lac taj ts'ita' lac wenlel che' mi laj cʌntan lac bʌc'tal. Pero cabʌl mi lac taj 

che' ch'ujul mi la cajñel. Come mi' coltañonla wʌle ti ili ora yic'ot ti jini tal to bʌ 
ora. 

9Xuc'ul ili t'an. Yom mi' ñojpel ti pejtelelob. 

10Jini cha'an woliyonla ti wersa e'tel yic'ot wocol come woli lac chʌn ñop jini 

cuxul bʌ Dios, i Yaj Coltaya pejtelel winicob, pero mero i cha'añob jini mu' bʌ i 
ñopob. 

11Cha' cʌntesan ti mandar jini woli bʌ c subeñet. 

12Mach a wʌc' a bʌ ti ts'a'lentel ti' tojlel winicob cha'an ch'iton winiquet to. 

Pʌsbeñob ti a melbal bajche' yom mi' cha'leñob t'an xñopt'añob, yic'ot bajche' 
yom mi' yajñelob ti uts'at yic'ot c'uxbiya ti jump'ejl jach i pusic'al, yic'ot i xuc'tʌlel 
i pusic'al ti Cristo, yic'ot i sʌclel i pusic'al. 

13Pejcʌbeñob i ts'ijbujel Dios. Cha'len subt'an yic'ot cʌntesa jinto mij c'otel. 

14Wen cʌntan a c'ʌjñibal tsa' bʌ aq'uentiyet yic'ot a we'tel ti subt'an, che' bʌ tsi' 

yʌc'ʌyob i c'ʌb ti a jol jini ancianojob. 

15Chʌn mele a we'tel. Yom bʌxet ti' melol cha'an mi' laj q'uelob uts'at wola' 

wajñel. 

16Cʌntan a bʌ. Chʌn cha'len cʌntesa ti toj. Chʌn ajñen ti' sujmlel, come che' jini 

mi caj a coltan a bʌ yic'ot jini mu' bʌ i yubiñob a t'an. 

 1 Timoteo 5 

Yom p'untaya 

1Mach a wʌ'len ñoxix bʌ. Yom ma' xic'ben ti uts'at che' bajche' mi lac pejcan lac 

tat. Xic'beñob ch'iton winicob che' bajche' la quijts'iñob. 

2Xic'beñob jini ñoxix bʌ x'ixicob che' bajche' lac ña', yic'ot jini xch'ocob che' 

bajche' la quijts'iñob yic'ot pejtelel i sʌclel a pusic'al. 

3Q'uele ti ñuc meba' x'ixicob mi mero meba'ob. 

4Pero mi an juntiquil meba' x'ixic am bʌ i yalobil mi i buts, la' i ña'tañob i 

wentajʌch cha'an mi' cʌntañob i ña'. La' i q'uextʌbeñob i wenlel jini tsa' bʌ i 
cosayob. Come che'ʌch yom Dios. Uts'at mi' q'uel. 

5Coltanla jini mero meba' x'ixic tsa' bʌ cʌle ti' bajñelil woli bʌ i pijtan chuqui mi 

caj i taj ti Dios, woli bʌ i chʌn cha'len oración ti q'uiñil yic'ot ti ac'ʌlel. 

6Pero jini meba' x'ixic mu' bʌ i mel bajche' jach yom i bajñel pusic'al, chʌmenix 

yilal che' cuxul to. 

7Subeñob ili t'an ti mandar cha'an mi' yajñelob ti toj. 

8Mi an juntiquil mach bʌ anic mi' cʌntan jini mero i pi'ʌlob yic'ot jini año' bʌ ti' 

yotot, tsa'ix i cʌyʌ i ñop. Ñumen lecojʌch bajche' juntiquil mach bʌ anic mi' ñop 
Dios. 

9Mach ma' chucben i c'aba' ti jun jini meba' x'ixic maxto bʌ anic uxc'al i jabilel. 

Yom jini tsa' bʌ ajni yic'ot i ñoxi'al ti xuc'ul. 

10Yom mi' tsictiyel ti' tojlel i pi'ʌlob mi an wen bʌ i melbal, mi tsi' cosa i yalobilob, 

mi tsi' cha'le p'untaya, mi tsi' pocbeyob i yoc i cha'año' bʌ Dios, mi tsi' colta jini 
tsa' bʌ i tajayob wocol, mi tsi' yʌc'ʌ i bʌ ti pejtelel wen bʌ i melbal. 

11Pero mach a chucben i c'aba' ti jun jini xch'oc to bʌ meba' x'ixicob, come che' 

mi' jac'ob chuqui yomob i pusic'al, mi' tʌts'ob i bʌ ti Cristo. Mi caj i mulañob i 
cha'yajlel ñujpuñijel. 

12Che' jini mi' tajob i mul che' mi' jemob i t'an tsa' bʌ i subuyob ti' tojlel Cristo. 

13Yic'ot ja'el mi' ñʌm'añob ti buchtʌl. Mi' pam ñumelob ti jula'. Mach cojic jach 

mi' ñʌm'añob ti buchtʌl, pero mi' cha'leñob jop't'an ja'el. Mi' yotsañob i bʌ ba' 
mach i wentajobic. Mi' cha' alob chuqui mach yomix chʌn alol. 

14Jini cha'an yom mi' cha' cha'leñob ñujpuñijel jini xch'oc to bʌ meba' x'ixicob. 

La' i cha'leñob albʌl, la' i cʌntañob i yotot. Che' jini, mach mejlic i wis wajleñonla 
laj contra. 

15Come lamital tsa'ix i cha' sutq'uiyob i bʌ i tsajcañob Satanás. 

16Mi an meba' x'ixic ti' wenta xñopt'an, la' i coltan. Che' jini ma'anic mi' yochel ti' 

wenta pejtel jini xñopt'añob mu' bʌ i tempañob i bʌ, come jasʌl che' mi' coltañob 
jini mero meba' x'ixicob. 

17Jini ancianojob mu' bʌ i wen cha'leñob i ye'tel, yom mi' q'uejlelob ti ñuc. Pero 

ñumen ñuc jini mu' bʌ i cha'leñob e'tel ti subt'an yic'ot ti cʌntesa. 

18Come i Ts'ijbujel Dios mi' yʌl: “Mach ma' cʌchben i yej tat wacax che' woli' 

t'uchtʌben loq'uel i wut trigo”. Mi' yʌl ja'el: “Yom mi' yʌq'uentel i tojol jini x'e'tel”, 
che'en. 

19Mach a ñop t'an ti' contra anciano, cojach che' an cha'tiquil uxtiquil testigojob. 

20Jini mu' bʌ i cha'leñob mulil, tiq'uiyob ti' tojlel pejtelel hermanojob cha'an mi' 

cajelob ti bʌq'uen jini yaño' bʌ. 

21Ti' tojlel Dios yic'ot lac Yum Jesucristo, yic'ot yajcʌbilo' bʌ i yángelob, mic 

subeñet ti mandar cha'an ma' jac' ili cʌntesa ti toj. Mach yomic jelchojc ma' 
cha'len c'uxbiya. 

22Mach a bʌc' wa'chocon winic ti' ye'tel lac Yum. Mach a wotsan a bʌ ba' woli' 

cha'leñob mulil yaño' bʌ. Chʌcʌ q'uele a bʌ cha'an chʌn sʌquet. 

23Mach cojic jach ja' yom ma' chʌn jap, pero japʌ ts'ita' vino cha'an a ñʌc', come 

cabʌl mi' tajet c'amʌjel. 

24An mu' bʌ i pʌjyelob ti meloñel come tsiquil i mul ti' wut pejtelob. Yaño' bʌ 

mach bʌ tsiquilic i mul mi caj i tojob ti wi'il bʌ q'uin. 

25Che' ja'el, jini wen bʌ lac melbal ora mi' tsictiyel. Jini mach bʌ mi' bʌc' tsictiyel, 

mach ti pejtelic ora mi' mujquel. 

 1 Timoteo 6 

1Pejtelel x'e'telob año' bʌ ti' yum, la' i wen q'uelob ti ñuc i yum, ame p'ajlec i 

c'aba' Dios yic'ot i cʌntesa. 

2Jini año' bʌ ti' wenta i yum mu' bʌ i ñop Dios, mach yomic mi' ñusʌbeñob i t'an 

cha'an laj bʌ hermanojob, pero ñumen uts'at yom mi' melbeñob i ye'tel, come 
c'uxbibil bʌ hermano jini woli bʌ i coltʌntel. Cʌntesañob ti ili t'an. Xic'beñob 
cha'an mi' jac'ob. 

Mero ganar che' contento añonla ti Dios 

3Mi an majqui mi' cha'len yambʌ cʌntesa cha'an mach yomic i ñop toj bʌ i t'an 

lac Yum Jesucristo yic'ot i cʌntesʌntel cha'an ch'ujul mi' yajñel, c'ax ñuc woli' 
pʌs i bʌ che' jini. 

4Sojquem i ña'tʌbal. Mi' cʌlʌx pejcan i pi'ʌlob. Mi' contrajiñob yic'ot i t'an cha'an 

mi' techbeñob tsʌytsʌyña bʌ i pusic'al yic'ot leto, yic'ot jop't'an. Mi' sʌclʌbeñob i 
mul. 

5Mi' tech cabʌl a'leya ti' tojlel winicob año' bʌ i bibi'lel, tsa' bʌ i cʌyʌyob i sujmlel. 

Mi' lon ch'ujutesan Dios cha'an jach ganar. Mach ma' tsajcan mu' bʌ i melob 
bajche' jini. 

6Che' mi lac jac'ben i t'an Dios ti' tijicñʌyel lac pusic'al, jiñʌch mero ganar. 

7Come ma'anic chuqui tsa' lac ch'ʌmʌ tilel ila ti pañimil. Isujm ma'anic chuqui 

mi mejlel lac ch'ʌm majlel. 

8Jini cha'an che' an lac waj yic'ot lac pislel, yom tijicñayonla che' jini. 

9Jini yomo' bʌ i taj cabʌl i chubʌ'an mi' jac'ob i pʌyol ti mulil. Mi' yochelob ti yac, 

ñijcʌbilob cha'an i colosojlel i pusic'al mu' bʌ i yʌc'ob ti wocol. Mi' sʌtob i bʌ. Mi 
caj i jisʌntelob. 

10Come i mulʌntel taq'uin mi' tech pejtelel jontolil. Jini mu'o' bʌ i mulan cabʌl 

taq'uin tsa'ix i cʌyʌyob i ñop lac Yum. Tsi' yotsayob i bʌ ti cabʌl wocol. 

Cha'len wen bʌ guerra cha'an jini tsa' bʌ a ñopo 

11Jatet i winiquet bʌ Dios, puts'tan pejtelel mulil. Chʌn tsajcan chuqui toj yic'ot 

chuqui ch'ujul. Chʌn ñopo Dios ti xuc'ul yic'ot c'uxbiya, yic'ot i cuchol wocol ti 
uts'at, yic'ot uts bʌ a pusic'al. 

12Cha'len jini wen bʌ guerra cha'an chʌn xuc'ul ma' ñop. Ch'ʌmʌ ti a wenta a 

cuxtʌlel mach bʌ anic mi' jilel come jini cha'an tsa' pʌjyiyet. Tsa' subu a bʌ ti 
Cristo ti' tojlel cabʌlob. 

13Wersa mic subeñet ti' wut Dios mu' bʌ i yʌq'uen i cuxtʌlel pejtelel chuqui an, 

yic'ot ti' wut Jesucristo tsa' bʌ i subu i bʌ ti Dios ti' tojlel Poncio Pilato: 

14Wen cʌntan jini mandar c'ʌlʌl jinto mi' tsictiyel lac Yum Jesucristo, cha'an 

ma'anic mi' bib'an jini mandar, cha'an ma'anic mi' ts'a'lentel. 

15Dios mi caj i yʌc' ti tsictiyel Cristo che' ti' yorajlel. Jiñʌch tijicña bʌ Yumʌl, jini 

cojach bʌ am bʌ i p'ʌtʌlel, i Rey jini reyob, i Yum jini yumʌlob, 

16jini cojach bʌ mach bʌ anic mi' chʌmel, jini chumul bʌ ti' sʌclel ba' mach mejlic 

lac lʌc'tesan lac bʌ, jini mach bʌ q'uelbilic i cha'an winicob mi juntiquilic, mach 
bʌ mejlic laj q'uel ja'el. La' q'uejlic ti ñuc. La' yumʌntic ti pejtelel ora. Amén. 

17Jixcu jini am bʌ cabʌl i chubʌ'an ti pañimil, tsʌts ma' subeñob cha'an ma'anic 

mi' chañ'esañob i bʌ, cha'an ma'anic mi' yʌc'ob ti' pusic'al i chubʌ'an yujil bʌ 
jilel. Subeñob cha'an mi' chʌn ñopob jini cuxul bʌ Dios mu' bʌ i wen aq'ueñonla 
pejtelel chuqui tac yom cha'an mi la cubin lac tijicñʌyel. 

18Subeñob cha'an mi' melob chuqui uts'at, cha'an mi' p'ojlel wen bʌ i melbal. 

Mach yomic chʌcob. Yom mi' coltañob yaño' bʌ yic'ot i chubʌ'an. 

19Che' jini woli' yʌc'ob ti tempʌyel i chubʌ'an cha'an jini tal to bʌ q'uin. Woli' wen 

ac'ob ti' pusic'al i cuxtʌlel mach bʌ yujilic jilel. 

20Timoteo, wen cʌntan pejtelel chuqui tac aq'uebilet ti a wenta. Mach a ñich'tan 

lolom jach bʌ i t'an pañimil ti' tojlel jini mu' bʌ i cʌlʌx pejcañob i bʌ, mu' bʌ i lon 
ña'tañob cabʌlʌch i ña'tʌbal. 

21Lamital tsa'ix i cha' cʌyʌyob jini tsa' bʌ i ñopoyob cha'an mi' jac'beñob i t'an 

pañimil. La' ajnic a wic'ot i yutslel i pusic'al Dios. 

2 Timoteo 

2 Timoteo 1 

1Pablojon, apóstolon i cha'an Cristo Jesús che' bajche' yom Dios, cha'an mic 

pam puc chuqui tsi' yʌlʌ Dios mu' bʌ i yʌq'ueñonla laj cuxtʌlel ti Cristo Jesús. 

2Mic ts'ijbubeñet ili jun, Timoteo, c'uxbibil bʌ calobil. La' i yʌq'ueñet i yutslel i 

pusic'al yic'ot a p'untʌntel yic'ot i ñʌch'tʌlel a pusic'al Dios lac Tat yic'ot 
Jesucristo lac Yum. 

Xuc'ul yom ma' ñop jini wen t'an 

3Mic suben Dios wocolix i yʌlʌ, come wolic cha'liben i ye'tel ti' sʌclel c pusic'al 

che' bajche' c ñojte'elob. Mic chʌn ña'tañet che' mic pejcan Dios, ti q'uiñil ti 
ac'ʌlel. 

4Mic ña'tʌbeñet a wuq'uel. Comix j q'uelet cha'an mi' cha' ñuc'an c pusic'al. 

5Wolic ña'tan bajche' tsa' ñopo Dios ti isujm che' bajche' ti ñaxan tsi' ñopo a 

chu'chu' Loida yic'ot a ña' Eunice. Wʌle cujil wola' ñop ja'el. 

6Jini cha'an mij c'ajtesʌbeñet cha'an ma' chʌn p'ʌtesan a c'ʌjñibal ti Dios tsa' bʌ 

aq'uentiyet che' bʌ tsa cʌc'ʌ j c'ʌb ti a jol. 

7Yom ch'ejlonla come Dios ma'anic mi' yʌc'onla ti bʌq'uen. Tsi' yʌq'ueyonla lac 

p'ʌtʌlel yic'ot laj c'uxbiya. Tsi' yʌq'ueyonla lac tic' lac pusic'al. 

8Jini cha'an mach a cha'len quisin che' ma' wʌc' ti cʌjñel lac Yum. Mach yomic 

ma' wubin quisin cha'an xñujp'elon i cha'an lac Yum. Ti' p'ʌtʌlel Dios, ñusan 
wocol quic'ot cha'an jini wen t'an. 

9Dios tsi' coltayonla. Tsi' pʌyʌyonla cha'an ch'ujul mi la cajñel ti' tojlel. Mach 

cha'anic wen bʌ lac melbal, pero cha'an che' yom i pusic'al tsi' pʌyʌyonla ti' 
yonlel i yutslel tsa' bʌ i yʌq'ueyonla ti oñiyi yic'ot Cristo Jesús. 

10Tsiquilix i yutslel wʌle cha'an tsa' tili Cristo Jesús, la caj Coltaya tsa' bʌ i jisʌbe 

i p'ʌtʌlel lac mul mu' bʌ i yʌc'onla ti chʌmel. Tsi' ch'ʌmbeyonla laj cuxtʌlel mach 
bʌ yujilic chʌmel, che' bajche' mi' tsictesʌbeñonla ti jini wen t'an. 

11Wa'chocobilon cha'an mic subeñob gentilob jini wen t'an. Chocbilon majlel ti 

subt'an yic'ot cʌntesa ti' tojlelob. 

12Jini cha'an woli cubin wocol, pero ma'anic woliyon ti quisin. Come cʌñʌl c 

cha'an Dios tsa' bʌ c ñopo. Cujil an i p'ʌtʌlel cha'an mi' cʌntan jini tsa' bʌ cʌc'ʌ 
ti' wenta c'ʌlʌl ti jini wi'il bʌ q'uin. 

13Ti' xuc'tilel a pusic'al yic'ot ti a c'uxbiya ti Cristo Jesús, chʌn lajin a cʌntesa 

yic'ot toj bʌ c t'an tsa' bʌ a wubi. 

14Cʌntan jini uts'at tac bʌ tsa' bʌ i yʌc'ʌ ti a wenta jini Ch'ujul bʌ Espíritu chumul 

bʌ ti lac pusic'al. 

15Ña'tʌbil a cha'an, tsa'ix i cʌyʌyoñob Figelo yic'ot Hermógenes yic'ot pejtelel 

yaño' bʌ ti Asia. 

16La' p'untʌnticob ti lac Yum jini año' bʌ ti' yotot Onesíforo, come cabʌl tsi' 

ñuq'uesʌbeyon c pusic'al. Ma'anic tsi' quisñiyon anquese cʌchʌlon ti cadena. 

17Pero che' bʌ tsa' juli ti Roma tsi' wersa sʌclayon, tsi' tajayon. 

18La' i taj i p'untʌntel ti Dios ti' tojlel lac Yum ti jini tal to bʌ q'uin. Wen cʌñʌl a 

cha'an bajche' tsi' coltayonla Onesíforo ya' ti Efeso. 

 2 Timoteo 2 

Xuc'ul bʌ soldado i cha'an Jesucristo 

1Jini cha'an, calobil, la' chʌn p'ʌt'aquet ti' yutslel i pusic'al Cristo Jesús. 

2Jini t'an tsa' bʌ c subeyet ti' tojlel cabʌlob, aq'ueñob ti' wenta xuc'ul bʌ winicob 

mu' bʌ caj i cʌntesañob yaño' bʌ. 

3Ñusan wocol che' bajche' xuc'ul bʌ soldado i cha'an Jesucristo. 

4Jini soldado woli bʌ ti guerra, ma'anic mi' mel i ye'tel ti' yotot come woli' melben 

i ye'tel jini tsa' bʌ i yotsa ti soldado. 

5Che' ja'el jini x'alas ma'anic mi' yʌq'uentel corona mi ma'anic tsi' cha'le alas ti 

toj. 

6Jini xpac' wersa mi' ñaxan cha'len e'tel ti lum cha'an mi' ch'ʌmben i wut. 

7Ña'tan ti a pusic'al chuqui wolic sub. Lac Yum mi caj i yʌq'ueñet a ch'ʌmben 

isujm ti pejtelel. 

8Ña'tan Jesucristo loq'uem bʌ ti' p'olbal David. Tsa' ch'ojyi loq'uel ba'an 

chʌmeño' bʌ che' bajche' mic sub ti jini wen t'an. 

9Woliyon ti wocol. Cʌchʌlon che' bajche' xjontolil. Pero mach cʌchʌlic i t'an Dios. 

10Jini cha'an wolic lʌt' pejtelel jini wocol, come c'ux mi cubin jini yajcʌbilo' bʌ, 

cha'an com mi' tajob i coltʌntel ti Cristo Jesús yic'ot i ñuclel mach bʌ anic mi' 
jilel. 

11Xuc'ulʌch ili t'an: Mi tsa' chʌmiyonla yic'ot Cristo Jesús, cuxul mi caj la cajñel 

yic'ot. 

12Mi woli lac lʌt' wocol, mux caj lac tem cha'len yumʌl la quic'ot. Mi tsa' la cʌlʌ 

mach laj cʌñʌyic, ma'anic mi caj i cʌñonla ja'el. 

13Mi xuc'ulonla o mach xuc'ulonicla, pero xuc'ul Cristo Jesús yic'ot i t'an. Mach 

yujilic lot. 

X'e'tel mach bʌ anic chuqui mi' quisñin 

14C'ajtesʌbeñob ili t'an. Wersa subeñob ti' wut lac Yum cha'an ma'anic mi' cʌlʌx 

pejcañob i bʌ ti to'ol t'an jach mach bʌ anic i c'ʌjñibal. Che' jini mi' sojquelob jini 
mu' bʌ i yubiñob. 

15Cha'len wersa cha'an ma' pʌs a bʌ ti uts'at ti' wut Dios che' bajche' x'e'tel 

mach bʌ añic chuqui mi' quisñin, mu' bʌ i c'ʌn ti uts'at jini isujm bʌ t'an. 

16Mach ma' majlel ba' ma' wubin lolom jach bʌ i t'an pañimil, come mi' yutsi 

p'ojlesan i jontolil winicob. 

17Come mi' p'ojlel majlel i t'an che' bajche' leco bʌ tsoy. Che'ʌch yilal i cʌntesa 

jini Himeneo yic'ot Fileto. 

18Come tsi' tʌts'ʌyob i bʌ ti jini isujm bʌ t'an. Woli' socbeñob i pusic'al 

xñopt'añob, come mi' lon alob tsa'ix ñumi i yorajlel mi caj lac tejchel ch'ojyel. Mi' 
yʌlob ma'anix lac pijtaya. 

19Pero tsʌts chuculonla mu' bʌ lac ñop Dios. Tsi' yʌq'ueyonla lac marcajlel ba' 

ts'ijbubil: “Lac Yum mi' cʌn i cha'año' bʌ”. Jini cha'an la' i cʌy i jontolil jujuntiquil 
mu' bʌ i pejcʌben i c'aba' Cristo. 

20Ti mal colem otot an latu tac melbil bʌ ti oro yic'ot ti sʌsʌc taq'uin yic'ot yambʌ 

melbil bʌ ti te' yic'ot ti lum. Ti chajp ti chajp an i c'ʌjñibal. Lamital mi' c'uxbintel, 
lamital mi' ts'a'lentel. 

21Mi an majqui mi' cʌy chuqui tac mach wenic, mi' sʌq'uesan i bʌ. Che' jini an i 

c'uxbintel, ch'ujul, cabʌl i c'ʌjñibal ti lac Yum. Chajpʌbil i pusic'al cha'an mi' mel 
pejtelel chuqui wen. 

22Mach ma' jac'ben i colosojlel a pusic'al che' bajche' yambʌ ch'iton winicob. 

Tsajcan chuqui toj, yic'ot c'uxbiya, yic'ot i ñʌch'tʌlel a pusic'al. Chʌn ñopo Dios 
yic'ot pejtelel mu' bʌ i pejcañob lac Yum ti' sʌclelob i pusic'al. 

23Mach ma' ñich'tʌbeñob i t'an jini sajtemo' bʌ mu' bʌ i cʌlʌx pejcañob i bʌ ti 

lolom t'an mach bʌ anic i sujmlel. Sojquem jax i t'an. A wujil mi' tech leto. 

24Mach yomic mi' bʌc' letsan i t'an ti leto jini x'e'tel i cha'an lac Yum. Yom uts 

mi' pejcan pejtelel i pi'ʌlob. Yom ch'ejl i pusic'al ti cʌntesa. Yom mi' ñusʌbeñob 
i sajtemal yaño' bʌ. 

25Yom mi' toj'esan i contrajob yic'ot uts bʌ t'an. Tic'ʌl mi Dios mi caj i yʌq'ueñob 

i cʌy i mul cha'an mi' ñopob chuqui isujm, 

26cha'an mi' puts'elob ti' yac jini xiba, tsa' bʌ i chucuyob cha'an mi' wersa 

jac'beñob i mandar. 

 2 Timoteo 3 

Jontol winicob che' ti wi'il bʌ q'uin 

1Yom ma' ch'ʌmben isujm: Ti cojix bʌ q'uin tac tal i yorajlel bʌbʌq'uen tac bʌ. 

2Come jujuntiquil mi caj i bajñel c'uxbin i bʌ. Mi caj i mulañob taq'uin, mi caj i 

chañ'esañob i bʌ, ñuc mi caj i q'uelob i bʌ. Mi caj i cha'leñob p'ajoñel. Mi caj i 
ñusʌbeñob i t'an i tat i ña'. Ma'anic mi' subeñob Dios wocolix i yʌlʌ. Mach i 
cʌñʌyobic Dios. 

3Mach yujilobic c'uxbiya mi p'untaya. X'u'yajob. Ma'anic mi' tic'ob i pusic'al. Wen 

jontolob. Mi' ts'a'leñob chuqui uts'at. 

4Mi' yʌc'ob i pi'ʌlob ti' c'ʌb i contra. Bʌbʌq'uen jax i melbalob. C'ax ñuc mi' pʌsob 

i bʌ. Mi' mulañob pejtel chuqui tac yom i pusic'al. Ma'anic mi' c'uxbiñob Dios. 

5An bajche' mi' lon ch'ujutesañob Dios, pero ma'anic mi' cʌmbeñob i p'ʌtʌlel. 

Tʌts'ʌ a bʌ ti' tojlel winicob mu' bʌ i melob che' bajche' jini. 

6Come ti maya jax yic'ot leco bʌ cʌntesa mi' socbeñob i pusic'al tonto bʌ x'ixicob 

teñelo' bʌ ti mulil, mu' jach bʌ i jac'beñob i colosojlel i pusic'al. 

7Pejtelel ora woli' ñich'tañob i cʌntesʌntel, pero ma'anic mi ñopob jini mero isujm 

bʌ. 

8Che' bajche' tsi' contrajiyob Moisés jini Janes yic'ot Jambres, che' ja'el jini 

winicob mi' contrajiñob i sujmlel. Jontol chuqui mi' ña'tañob ti' pusic'al. Tsi' 
junyajlel cʌyʌyob jini woli bʌ lac ñop. 

9Pero mach ti pejtelelic ora mi caj i melob, come mi' caj ti cʌjñel i tontojlel i 

cha'an pejtelelob che' bajche' tsa' cʌjni i tontojlel jini cha'tiquil. 

T'an cha'an jini yom bʌ i mel Timoteo 

10Pero jatet tsa'ix a ñopo j cʌntesa yic'ot c melbal, yic'ot jini com bʌ c mel, yic'ot 

c ñopbal, yic'ot bajche' mij cuchben i mul yaño' bʌ, yic'ot j c'uxbiya, yic'ot i 
xuc'tʌlel c pusic'al ti pijt, 

11yic'ot c tic'lʌntel, yic'ot c wocol, yic'ot jini tsa' bʌ c ñusa ya' ti Antioquía yic'ot ti 

Iconio, yic'ot ti Listra. Tsaj cuchu pejtelel c tic'lʌntel. Lac Yum tsi' coltayon loq'uel 
ti pejtelel. 

12Majqui jach yom i yajñel ti ch'ujul ti Cristo Jesús, mux i tic'lʌntel ja'el. 

13Pero jini jontolo' bʌ yic'ot xlotiyajob, utsi utsijax mi' chʌn melob i jontolil. Mi caj 

i lotiñob yaño' bʌ. Mi caj i lotintelob ja'el. 

14Jixcu jatet, ajñen che' bajche' tsa' cʌntesʌntiyet come tsa' wen ch'ʌmbe isujm. 

A wujil ja'el majqui tsi' cʌntesayet. 

15C'ʌlʌl che' alʌlet to, cʌmbilix a cha'an jini Ch'ujul bʌ i Ts'ijbujel Dios, mu' bʌ i 

cʌntesañet cha'an ma' ñop Cristo Jesús cha'an ma' coltʌntel. 

16Ch'oyol ti Dios pejtelel i Ts'ijbujel. An i c'ʌjñibal ti cʌntesa cha'an lac tic'ol, 

yic'ot cha'an lac toj'esʌntel, cha'an mi lac mel chuqui toj, 

17cha'an chajpʌbil i winic Dios ti pejtelel chuqui wen, cha'an uts'at mi' mel i ye'tel 

ti pejtelel. 

 2 Timoteo 4 

1Jini cha'an mic subeñet ti' tojlel Dios yic'ot lac Yum Jesucristo mu' bʌ caj i tilel 

i mel jini cuxulo' bʌ yic'ot jini chʌmeño' bʌ che' mi' wa'chocon i yumʌntel: 

2Subu jini wen t'an. Yom chajpʌbilet ti' yorajlel subt'an yic'ot che' mach i 

yorajlelic. Xic'beñob i ñop. Subeñob i mul. Xic'beñob ti uts'at ti' yutslel a pusic'al 
yic'ot i cʌntesa Dios. 

3Come tal i yorajlel che' ma'anic mi caj i mulañob toj bʌ cʌntesa. Mi caj i 

mulañob i yubin yambʌ t'an. Mi caj i pʌyob cabʌl i maestrojob mu' bʌ i subob 
chuqui mi' mulañob. 

4Mi caj i cʌyob i yubin chuqui tac i sujm. Mi caj i jac'beñob i sajtemal i ñojte'elob. 

5Ti pejtelel chuqui tac mi' yujtel chʌcʌ q'uele a bʌ. Cuchu wocol. Cha'len e'tel ti 

subt'an. Ts'ʌcʌl yom ma' mel a we'tel. 

6Come mach jalix mi caj cʌjq'uel ti' majtan Dios. Lʌc'ʌlix i yorajlel cha'an mij cʌy 

pañimil. 

7Tsac cha'le wen bʌ guerra. Wʌle, c'otemonix ba' jaxʌl c bijlel. Tsac wen cʌnta 

jini mu' bʌ lac ñop. 

8Jixcu jini mu' bʌ caj i yujtel, wolic pijtan jini corona mu' bʌ caj i tsictesan toj bʌ 

lac pusic'al. Lac Yum jini toj bʌ melo' mulil, mi caj i yʌq'ueñon ti jini tal to bʌ 
q'uin, mach cojic jach joñon pero pejtelel yomo' bʌ i q'uel lac Yum che' mi' tilel. 

9Cha'len wersa cha'an ma' tilel ti ora wʌ' ba' añon. 

10Come Demas tsi' cʌyʌyon cha'an tsi' mula pañimil. Tsa' majli ti Tesalónica. 

Tsa' majli Crescente ti Galacia. Tsa' majli Tito ti Dalmacia. 

11Jini jach Lucas wʌ'an quic'ot. Pʌyʌ tilel Marcos a wic'ot, come an i c'ʌjñibal 

cha'an mi' coltañon. 

12Tsac choco majlel Tíquico ti Efeso. 

13Che' ma' tilel ch'ʌmʌ tilel jini pʌl bʌ chaqueta tsa' bʌ j cʌyʌ ti' yotot Carpo ya' 

ti Troas, yic'ot jini jun tac. Wersa yom ja'el jini jun ba' mic cha'len ts'ijb. 

14Alejandro, jini xten taq'uin, cabʌl tsi' cha'le jontolil tij contra. La' i yʌq'uen lac 

Yum i tojol che' bajche' an i melbal. 

15Chʌcʌ q'uele a bʌ ti' tojlel Alejandro come cabʌl tsi' contraji lac t'an. 

16Ma'anic majqui tsi' coltayon che' bʌ tsac ñaxan mele c bʌ. Ti pejtelelob tsi' 

cʌyʌyoñob. La' ñusʌbenticob i mul. 

17Pero lac Yum tsa' wa'le tic t'ejl. Tsi' yʌq'ueyon c p'ʌtʌlel cha'an ts'ʌcʌl mic sub 

jini wen t'an, cha'an mi' yubiñob pejtelel gentilob. Tsi' coltayon loq'uel ti' yej 
colem bajlum yilal. 

18Lac Yum mi caj i coltañon loq'uel ti pejtelel jontolil. Mi caj i cʌntañon c'ʌlʌl mi 

cochel ti' yumʌntel panchan. La' tsictiyic i ñuclel lac Yum ti pejtelel ora. Amén. 

Cortesía 

19Aq'uen cortesía Prisca yic'ot Aquila yic'ot jini año' bʌ ti' yotot Onesíforo. 

20Tsa' cʌle Erasto ya' ti Corinto. C'am tsaj cʌyʌ Trófimo ya' ti Mileto. 

21Cha'len wersa cha'an ma' tilel che' maxto i yorajlelic tsʌñal. Mi' yʌq'ueñet 

cortesía Eubulo yic'ot Pudente, yic'ot Lino, yic'ot Claudia, yic'ot pejtelel la 
quermanojob. 

22La' ajnic ti a pusic'al lac Yum Jesucristo. La' ajnic la' wic'ot i yutslel i pusic'al 

Dios. 

Tito 

Tito 1 

1Pablojon, i winicon Dios, apóstolon i cha'an Jesucristo cha'an mi' ñopob jini 

yajcʌbilo' bʌ i cha'an Dios, cha'an mi' cʌñob i sujmlel mu' bʌ i yʌc'onla ti ajñel ti 
ch'ujul, 

2yic'ot cha'an mi' tajob i cuxtʌlel mach bʌ anic mi' jilel, woli bʌ lac pijtan. Come 

Dios, mach bʌ yujilic lot, tsi' wʌn ac'ʌ i t'an che' maxto anic pañimil. 

3Che' ti' yorajlel wʌn ña'tʌbal i cha'an Dios, tsi' tsictesa jini t'an. Dios la caj 

Coltaya tsi' yʌq'ueyon que'tel cha'an mic sub. 

4Mic ts'ijbubeñet ili jun Tito, mero calobilet ti jini t'an mu' bʌ laj comol ñop. 

Ch'ʌmʌ i yutslel yic'ot i ñʌch'tʌlel a pusic'al yic'ot a p'untʌntel ti Dios lac Tat, 
yic'ot ti lac Yum Jesucristo Xcoltaya lac cha'an. 

I ye'tel Tito ya' ti Creta 

5Tsaj cʌyʌyet ya' ti Creta cha'an ma' toj'esan jini yom bʌ toj'esʌntel yic'ot cha'an 

ma' wa'chocon ancianojob ti jujump'ejl tejclum che' bajche' tsac subeyet. 

6Yom winic mach bʌ anic i mul ti' tojlel i pi'ʌlob, juntiquil jach i yijñam am bʌ i 

yalobilob mu' bʌ i ñopob i t'an Dios. Mach yomic jini sajtemo' bʌ i yalobilob come 
an ti' wenta mi mach yujilic i tic'ob che' mi' ñusañob mandar. 

7Wersa yom mi' wa'chocontel xcʌntaya mach bʌ anic i mul cha'an mi' cʌntan i 

cha'año' bʌ Dios. Mach yomic mi' chañ'esan i bʌ, mach yomic ora mi' mich'an, 
mach yomic mi' mulan vino, mach yomic mi' jats' i pi'ʌlob, mach yomic mi' mulan 
taq'uin. 

8Yom mi' pʌy ochel i pi'ʌlob ti' yotot, yom mi' mulan i melol chuqui uts'at yic'ot 

chuqui toj yic'ot ch'ujul. Yom mi' ña'tan pañimil, yom mi' tic' i pusic'al. 

9Yom xuc'ul mi' yajñel ti jini toj bʌ t'an che' bajche' cʌntesʌbil, cha'an mi' 

xic'beñob ti toj bʌ cʌntesa jini woli bʌ i contrajiñob jini wen t'an, cha'an mi' 
sutq'uiñob i bʌ. 

10Come an cabʌl xñusa mandarob. Mi' cha'leñob lolom jach bʌ t'an, xlotiyajob. 

Cojcoj jini woliyo' bʌ ti cʌntesa cha'an tsep pʌchʌlel, mi' socbeñob i pusic'al 
yaño' bʌ. 

11Yom mi' tijq'uelob come ti' caj i t'an woli' laj cʌyob jini wen t'an ti cabʌl otot. 

Woli' cʌntesañob chuqui mach tojic cha'an mi' tajob taq'uin. 

12Juntiquil x'alt'an loq'uem bʌ ti' tojlelob tsi' yʌlʌ: “Xlotob ti pejtelel ora jini año' 

bʌ ti Creta. Lajalob bajche' jontol bʌ bʌte'el. Sts'u'lel, xwo'lelob”, che'en. 

13Isujm tsa' bʌ i yʌlʌ. Jini cha'an yom tsʌts ma' tic'ob cha'an mi' wen 

xuc'chocoñob i pusic'al ti jini mu' bʌ lac ñop. 

14Mach yomic mi' chʌn jac'beñob sojquem bʌ i subal judíojob yic'ot i mandar 

winicob mu' bʌ i cʌyob i sujmlel. 

15Jini sʌco' bʌ i pusic'al mi' q'uelob ti uts'at pejtelel chuqui an. Jini bibi'o' bʌ mach 

bʌ yomobic i ñop lac Yum, ma'anic chuqui mi' q'uelob ti uts'at. Bibi' i ña'tʌbal, 
mach yujilic i tic'ob i bʌ. 

16Mi' lon alob añob ti Dios, pero leco i melbal. Sojquemob. Xñusa t'añob. 

Ma'añobix i c'ʌjñibal cha'an i melol chuqui uts'at. 

 Tito 2 

Toj bʌ cʌntesa 

1Pero jatet, yom uts'at ma' cha'len t'an yic'ot toj bʌ cʌntesa cha'an mi' yajñelob 

ti uts'at. 

2Subeñob jini ñoxix bʌ winicob cha'an mi' tic'ob i pusic'al, cha'an mi' wen 

ña'tañob chuqui wen yic'ot chuqui mach wenic. Yom mi' yajñelob ti toj ti jini mu' 
bʌ lac ñop yic'ot i c'uxbiya yic'ot i xuc'tʌlel i pusic'al. 

3Che' ja'el subeñob ñoxix bʌ x'ixicob cha'an uts'at mi' yajñelob yic'ot i pi'ʌlob. 

Mach yomic mi' cha'leñob jop't'an. Mach yomic mi' mulañob cabʌl vino. Yom mi' 
cʌntesañob chuqui uts'at. 

4Yom mi' cʌntesañob xch'oc to bʌ x'ixicob cha'an mi' c'uxbiñob i ñoxi'al yic'ot i 

yalobilob, 

5cha'an mi' tic'ob i pusic'al, cha'an sʌc mi' yajñelob, cha'an mi' wen cha'leñob i 

ye'tel ti' yotot. Yom uts mi' pʌsob i bʌ ti' wenta i ñoxi'al cha'an ma'anic mi' 
wajlentel i t'an Dios. 

6Che' ja'el suben ch'iton winicob cha'an mi' ña'tañob pañimil. 

7Ti pejtelel a melbal pʌsʌ a bʌ ti uts'at ti' tojlelob. Cha'len cʌntesa ti toj, ti jump'ejl 

a pusic'al. 

8Yom toj a t'an ti pejtelel cha'an mi' yubin quisin a contra che' ma'anic chuqui 

mi' taj ti a tojlel. 

9Suben x'e'telob cha'an mi' jac'beñob i t'an i yumob, cha'an uts'at mi' q'uejlelob 

ti pejtelel i melbal, cha'an ma'anic mi' letsañob i t'an. 

10Mach yomic mi' cha'leñob xujch'. Ti pejtelel i melbal yom mi' pʌsob i bʌ ti xuc'ul 

ti' tojlel i yumob cha'an uts'at mi' yubiñob i cʌntesa Dios, Xcoltaya lac cha'an. 

11Come tsa'ix tsictiyi i yutslel i pusic'al Dios ti coltaya ti' tojlel pejtelel winicob 

x'ixicob. 

12Mi' cʌntesañonla cha'an mi laj cʌy pejtelel chuqui mach tojic, yic'ot i colosojlel 

lac pusic'al yic'ot i cha'an bʌ pañimil, cha'an mi lac wen ña'tan chuqui yom, 
cha'an toj mi la cajñel ti ili ora che' bajche' i cha'año' bʌ Dios. 

13Yom mi lac pijtan jini c'ax uts'at bʌ mu' bʌ caj laj q'uel che' mi' pʌs i ñuclel jini 

ñuc bʌ Dios Jesucristo, Xcoltaya lac cha'an. 

14Tsi' yʌc'ʌ i bʌ ti chʌmel cha'añonla cha'an mi' mʌñonla loq'uel ti pejtelel lac 

jontolil, cha'an mi' sʌq'uesañonla, cha'an mi' yotsañonla ti' cha'an, cha'an mi lac 
bʌx'an ti' melol pejtelel chuqui wen. 

15Subeñob ili t'an, xic'beñob. Ti pejtelel a p'ʌtʌlel ti ili e'tel tiq'ui jini año' bʌ i mul. 

Mach i ts'a'leñet mi juntiquilic. 

 Tito 3 

Yom toj bʌ lac melbal 

1Suben xñopt'añob cha'an uts'at mi' yajñelob ti' wenta yumʌlob yic'ot año' bʌ i 

ye'tel ti gobierno. La' i jac'beñob ti uts'at ti pejtelel i pusic'al yujil bʌ i melol 
pejtelel chuqui wen. 

2Suben xñopt'añob cha'an ma'anic mi' cha'leñob u'yaj, cha'an ma'anic mi' 

cha'leñob leto, cha'an utsob jach mi' pʌsbeñob pejtelel winicob i yutslel i 
pusic'al. 

3Come joñonla ja'el ti yambʌ ora ma'anic lac pusic'al, xñusa t'añonla, lotibilonla. 

Tsa' jach lac jac'be pejtelel i colosojlel lac pusic'al yic'ot yan tac bʌ yom bʌ lac 
pusic'al. Tsa' lac lon ñusa q'uin ti ts'a'leya yic'ot ti' tsʌytsʌyñʌyel lac pusic'al. 
Tsa' ts'a'lentiyonla. Tsa' lac ts'a'le lac bʌ. 

4Pero che' bʌ tsa' tsictiyi i yutslel yic'ot i c'uxbiya Dios la caj Coltaya ti' tojlel 

winicob x'ixicob, 

5tsi' coltayonla. Mach cha'anic toj bʌ lac melbal pero cha'an ti' p'untaya tsi' 

coltayonla. Tsi' pocoyonla cha'an mi la cʌq'uentel tsiji' bʌ laj cuxtʌlel. Tsi' cha' 
meleyonla ti' p'ʌtʌlel Ch'ujul bʌ Espíritu. 

6Dios tsi' wen aq'ueyonla Ch'ujul bʌ Espíritu ti Jesucristo, la caj Coltaya, 

7cha'an mi lac ch'ʌjmel ti' wenta cha'an ti' yutslel i pusic'al. Tsi' yotsayonla ti' 

yalobil cha'an mi la cʌq'uentel i yumʌntel yic'ot laj cuxtʌlel woli bʌ lac pijtan. 

8Isujmʌch ili t'an. Wen subeñob tsa' bʌ i ñopoyob Dios cha'an xuc'ul mi' yʌc'ob 

i bʌ ti wen bʌ i melbal. Come jiñʌch yom bʌ, añʌch i c'ʌjñibal ti' tojlel pejtelel 
winicob x'ixicob. 

9Mach a wotsan a bʌ ba' woli' cʌlʌx pejcañob i bʌ ti lolom t'an, yic'ot cabʌl t'an 

cha'an i c'aba' tac i ñojte'el. Yujilob a'leya, yic'ot cʌlʌx t'an cha'an jini mandar. 
Come lolom jach pejtelel iliyi. Ma'anic i c'ʌjñibal. 

10Tiq'ui jini woli bʌ i t'ox hermanojob. Mi ma'anic mi' jac' i tic'ol che' ti cha'yajlel 

mach ma' chʌn q'uel che' bajche' hermano. 

11Come ña'tʌbil a cha'an sojquem jini winic. Woli ti mulil. Bʌjʌch i bʌ woli' bajñel 

ac' i bʌ ti toj mulil. 

T'an cha'an jini yom bʌ i mel Tito 

12Che' mic chocbeñet tilel juntiquil hermano, mi Artemas, o mi jini Tíquico, yom 

ma' cha'len wersa cha'an ma' tilel ba' añon ti Nicópolis. Come ya' com ñusan i 
yorajlel tsʌñal. 

13Wen coltan Zenas jini xcʌntesa mandar, yic'ot Apolos cha'an uts'at mi' 

majlelob. Q'uele cha'an ma'anic chuqui anto yom i cha'añob. 

14Lac pi'ʌlob ja'el la' i melob chuqui wen. La' i coltañob jini anto bʌ yom i 

cha'añob, cha'an mach lolomic mi' ñusañob q'uin. 

15Pejtelel hermanojob wʌ' bʌ añob quic'ot yomob i yʌq'ueñet cortesía. Aq'ueñob 

cortesía pejtelel mu' i c'uxbiñon lojon cha'an jini wen t'an mu' bʌ lac ñop. La' 
ajnic la' wic'ot i yutslel i pusic'al Dios ti la' pejtelel. 

Filemon 

Filemon 1 

1Pablojon xñujp'elon i cha'an Jesucristo, quic'ot la quermano Timoteo. Mic 

ts'ijbubeñet ili jun Filemón, c'uxbibilet bʌ c pi'ʌl lojon ti e'tel, 

2yic'ot ja'el c'uxbibil bʌ la quermana Apia yic'ot Arquipo, tem soldado quic'ot 

lojon, yic'ot jini xñopt'añob mu' bʌ i tempañob i bʌ ti a wotot. 

3La' aq'uentiquetla i yutslel yic'ot i ñʌch'tʌlel la' pusic'al ch'oyol bʌ ti Dios lac Tat 

yic'ot lac Yum Jesucristo. 

Filemón mi' c'uxbin lac Yum 

4Ti pejtelel ora mic suben c Dios wocolix i yʌlʌ che' mic ña'tañet ti oración. 

5Come tsa'ix cubi uts'at wola' ñop lac Yum Jesús yic'ot pejtelel i cha'año' bʌ 

Dios. 

6La' i coltañet Dios ti' subol jini woli bʌ lac ñop cha'an mi' tajob i cuxtʌlel yaño' 

bʌ ja'el che' mi' cʌñob pejtelel chuqui wen am bʌ ti lac pusic'al cha'an Cristo 
Jesús. 

7Wen tijicñayon lojon, hermano, come wen a wujil c'uxbiya. Tsa' ñuq'uesʌbeyon 

lojon c pusic'al che' bajche' tsa' ñuq'uesʌbeyob i pusic'al i cha'año' bʌ Dios. 

Wocol t'an cha'an Onésimo 

8Ti Cristo mi mejlel c subeñet ti mandar bajche' yom ma' mel. 

9Pero c'ux mi cubiñet, jini cha'an mij c'ajtibeñet ti wocol t'an. Pablojon, ñoxonix, 

xñujp'elon i cha'an Jesucristo. 

10Mij c'ajtibeñet ti wocol t'an, pʌyʌ ochel Onésimo, calobil ti jini wen t'an tsa' bʌ 

j cʌntesa ti mʌjquibʌl. 

11Ti yambʌ ora ma'anic i c'ʌjnibal a cha'an. Wʌle anix i c'ʌjñibal cha'añet yic'ot 

cha'añon. 

12Wolix c cha' chocbeñet tilel. Pʌyʌ ochel che' jini che' bajche' ma' pʌyon. 

13Tsac ña'ta uts'at mi' cʌytʌl quic'ot cha'an mi' coltañon ti a wenta che' wʌ' 

ñup'ulon cha'an jini wen t'an. 

14Pero ma'anic chuqui com c mel jinto ma' subeñon bajche' yom a pusic'al, 

come mach comic c xic'beñet cha'an ma' coltañon. 

15Tic'ʌl mi tsi' poj cʌyʌyet Onésimo cha'an ma' junyajlel pʌy ochel ti pejtelel ora. 

16Mach jinic jach a winic wʌle pero ñumen an i c'ʌjñibal, come c'uxbibil bʌ 

hermanojix ti Cristo. Mic wen c'uxbin, pero ñumen yom ma' c'uxbin jatet come 
a waj e'telʌch. A wermanojix ti lac Yum ja'el. 

17Mi a pi'ʌlon ma' wʌl, pʌyʌ che' bajche' ma' pʌyon. 

18Mi an chuqui tsi' mele ti a contra, mi an i bet a wic'ot, ac'ʌ tic wenta. 

19Joñon, Pablo, wolic ts'ijban tij c'ʌb, mi caj c tojbeñet anquese wen a wujil an 

a bet quic'ot come tsa' ñopo Cristo tic tojlel. 

20Hermano, pʌsbeñon i yutslel a pusic'al ti lac Yum. Ñuq'uesʌbeñon c pusic'al 

ti Cristo. 

21Mic ts'ijbubeñet ili jun come cujil mi caj a jac'beñon. Cujil ñumen mi caj a mel 

bajche' mic subeñet. 

22Yom ja'el ma' chajpʌbeñon cajñib ba' mic jijlel. Come mi cʌl Dios mi caj i 

jac'beñetla la' woración cha'an mic cha' tilel. 

23Mi' yʌq'ueñet cortesía Epafras c pi'ʌl ti mʌjquel cha'an Cristo Jesús. 

24Che' ja'el Marcos yic'ot Aristarco yic'ot Demas yic'ot Lucas, c pi'ʌlob ti e'tel. 

25La' ajnic ti la' pusic'al i yutslel i pusic'al lac Yum Jesucristo. 

Hebreos 

Hebreos 1 

1Ti oñiyi Dios tsi' c'ʌñʌ jini x'alt'añob cha'an mi' pejcan lac ñojte'el. Cabʌl tsi' 

pejcayob ti chajp ti chajp che' bajche' yom ti jujunyajl. 

2Wʌle, ti ili cojix bʌ q'uin tac tsa'ix i c'ʌñʌ i Yalobil i pejcañonla. Tsi' wa'choco 

cha'an mi' yʌq'uentel pejtelel chuqui tac an. Tsi' c'ʌñʌ ti' melol pejtel chuqui tac 
an. 

3Mi' wen ac' ti tsictiyel i ñuclel i Tat. Mero Diosʌch ajñel. I tsictiyemlelʌch i Tat. 

Ti' p'ʌtʌlel i t'an mi' cʌntan pejtel chuqui tac an. Che' bʌ tsa' ujti i bajñel poc lac 
mul, tsa' buchle ti' ñoj jini C'ax Ñuc Bʌ am bʌ ti chan. 

4Ñumen ñuc bajche' jini ángelob, come ñumen ñuc tsa' otsʌbenti i c'aba' bajche' 

ángelob. 

Ñumen ñuc i Yalobil Dios bajche' ángelob 

5Come Dios ma'anic ba' ora tsi' sube ángel mi juntiquilic: “Jatet Calobilet. Wʌle 

tsa' ochiyon ti a Tat”. Ma'anic ba' ora tsi' sube ángel: “A Taton, calobilet”. Mach 
che'ic tsi' yʌlʌ. 

6Che' bʌ tsi' choco tilel ti pañimil yʌx alʌl bʌ i Yalobil, Dios tsi' yʌlʌ: “La' i 

ch'ujutesañob Calobil pejtelel ángelob”, che'en. 

7Dios tsi' yʌlʌ cha'an jini ángelob: “Ora jach mi' majlelob i yángelob che' bajche' 

ic'. Lajalob jini x'e'telob i cha'an bajche' c'ajc mu' bʌ ti lejmel”, che'en. 

8Pero che' bʌ tsi' pejca i Yalobil tsi' yʌlʌ: “Buchulet Dios ti a yumʌntel, ti pejtelel 

ora. Ti a yumʌntel mi caj a mel chuqui toj. 

9Tsa' mula chuqui toj. Tsa' ts'a'le jontolil. Jini cha'an joñon, a Dios, tsa'ix c 

ñumen aq'ueyet i tijicñʌyel a pusic'al bajche' yaño' bʌ”, che'en. 

10Tsi' yʌlʌ ja'el: “Jatet yumʌlet, ti' cajibal tsa' wa'choco jini pañimil. Jini cha'an i 

melbalʌch a c'ʌb. 

11Mi' caj ti jilel jini pañimil yic'ot panchan, pero mi caj a chʌn ajñel. Mi' caj ti 

tsuculiyel jini pañimil yic'ot panchan che' bajche' bujcʌl. 

12Mi caj a bʌl che' bajche' mi' bʌjlel tsuts. Mi' caj ti q'uextiyel. Pero chʌn junlajalet 

ti pejtelel ora. Ma'anic mi caj i jilel a jabilel”, che'en. 

13Dios ma'anic ba' ora tsi' sube ángel: “Buchi' tic ñoj jinto mi cʌq'ueñet a jisan a 

contrajob”. Mach che'ic. 

14Pejtelel jini ángelob, ¿mach ba espíritujobic mu' bʌ i cha'leñob e'tel? ¿Mach 

ba chocbilobic tilel cha'an mi' cʌntañob jini mu' bʌ caj i coltʌntelob? 

 Hebreos 2 

Jini ñuc bʌ laj coltʌntel 

1Jini cha'an wersa yom mi lac wen ac' ti lac pusic'al jini t'an tsa' bʌ la cubi ame 

laj cʌy mi mach yʌxʌlic la co. 

2Isujm i t'an jini ángelob. Majqui jach tsi' ñusʌbeyob i t'an tsi' wersa tojoyob i 

mul, come ma'anic tsi' jac'ʌyob. 

3¿Bajche' mi mejlel lac puts'el joñonla mi woli lac ñusan jini ñuc bʌ laj coltʌntel? 

Lac Yum tsi' teche i subol laj coltʌntel. Jini tsa' bʌ i yubibeyob i t'an, tsi' cha' 
subeyonla ti isujm. 

4Dios tsi' teme i t'an yic'otob che' bʌ tsi' pʌsʌ i sujmlel i t'an, yic'ot cabʌl i yejtal 

tac i p'ʌtʌlel, yic'ot bʌbʌq'uen tac bʌ, yic'ot ñuc tac bʌ i melbal. Tsi' yʌq'ueyob i 
c'ʌjñibal ti chajp ti chajp yic'ot jini Ch'ujul bʌ Espíritu che' bajche' yom i pusic'al. 

I Yaj Coltaya winicob 

5Come Dios ma'anic tsi' yʌc'ʌ ti' wenta ángelob jini tal to bʌ pañimil mu' bʌ lac 

sub. 

6Ts'ijbubil chuqui tsi' yʌlʌ David ti salmo: “¿Chucoch ma' wʌc' ti a pusic'al 

winicob x'ixicob? Yic'ot i Yalobil Winic, ¿chucoch ma' c'uxbin? 

7Tsa' poj ac'ʌ ti chumtʌl ti pañimil ba' mach i tajayic i ñuclel ángelob. Tsa' wʌq'ue 

i ñuclel yic'ot i c'uxbintel ti' tojlel pejtelel chuqui tac an. 

8Tsa' wʌq'ue i yumʌntel ti' tojlel pejtel chuqui tac an”, che'en. Che' bʌ tsi' yotsa 

ti' wenta pejtelel chuqui tac an, ma'anic tsa' cʌle chuqui mach aq'uebilic ti' 
wenta. Wʌle maxto añic woli laj q'uelben i yumʌntel. 

9Pero mi laj q'uel Jesús, tsa' bʌ poj peq'uesʌnti ba' mach i tajayic i ñuclel 

ángelob, tsa'ix cha' aq'uenti i ñuclel yic'ot i c'uxbintel, cha'an tsi' yʌc'ʌ i bʌ ti 
chʌmel, come ti' yutslel i pusic'al Dios tsa' chʌmi cha'an pejtelelonla. 

10Dios tsi' mele pejtel chuqui tac an. Woli' cʌntan cha'an mi' tsictesan i ñuclel. 

Yom mi' yʌq'ueñob i ñuclel pejtel i yalobilob. Jini cha'an tsi' ts'ʌctesa i ye'tel ti 
Jesucristo la caj Coltaya che' bʌ tsi' yʌc'ʌ ti wocol cha'an mi' coltañonla cha'an 
mi lac taj lac ñuclel ti' tojlel. 

11Jini mu' bʌ i sʌq'uesan winicob x'ixicob yic'ot jini mu' bʌ i sʌq'uesʌntelob an 

jach juntiquil i Tat ti pejtelob. Jini cha'an ma'anic mi' cha'len quisin Jesús che' 
mi' yermanojiñob. 

12Tsi' yʌlʌ: “Mi caj c tsictesʌbeñob a c'aba'. Ti' tojlel jini tempʌbilo' bʌ mi caj j 

c'ʌyin a ñuclel”, che'en. 

13Tsi' yʌlʌ ja'el: “Mi caj c wen ñop Dios”. Tsi' cha' alʌ: “Wʌ' añon quic'ot calobilob 

tsa' bʌ i yʌq'ueyon Dios”, che'en. 

14An i bʌc'tal yic'ot i ch'ich'el i yalobilob. Jini cha'an Jesús tsi' taja i bʌc'tal yic'ot 

i ch'ich'el ja'el cha'an mi' yʌc' i bʌ ti chʌmel. Che' bʌ tsa' chʌmi tsi' jisa jini am 
bʌ i p'ʌtʌlel cha'an mi' yʌc' ti chʌmel winicob x'ixicob, jiñʌch xiba. 

15Che' jini tsi' jiti pejtelel jini cʌchʌlo' bʌ ti xiba, mu' bʌ i cha'leñob bʌq'uen come 

mi' cajelob ti chʌmel. 

16Melel ma'anic mi' coltan ángelob. Mi' coltan i p'olbal Abraham. 

17Jini cha'an wersa tsi' ch'ʌmʌ i bʌc'tal Jesús lajal bajche' i bʌc'tal i yermanojob 

cha'an mi' yochel ti c'ax ñuc bʌ motomaj yujil bʌ p'untaya. Xuc'ul i pusic'al ti' 
ye'tel Dios cha'an mi' tojbeñob i mul pejtelel winicob x'ixicob. 

18Tsi' yubi wocol che' bʌ tsa' pʌjyi ti mulil. Jini cha'an mi mejlel i coltan jini woli 

bʌ i pʌjyelob ti mulil. 

 Hebreos 3 

Ñumen ñuc Jesús bajche' Moisés 

1Jini cha'an ch'ujul bʌ hermanojob, jatetla woli bʌ la' pʌjyel ti Dios, q'uelela 

Cristo Jesús, jini chocbil bʌ tilel. Jiñʌch c'ax ñuc bʌ motomaj lac cha'an mu' bʌ 
lac ñop. 

2Xuc'ul tsi' melbe i ye'tel Dios tsa' bʌ i wa'choco, che' bajche' xuc'ul tsi' mele i 

ye'tel Moisés ti' tojlel i cha'año' bʌ Dios. 

3Jini xmel otot ñumen an i ñuclel bajche' i yotot. Che' ja'el ñumen yom mi laj 

c'uxbin Jesús bajche' Moisés come ñumen ñuc. 

4Ti jujump'ejl otot añʌch majqui tsi' mele. Pero jini tsa' bʌ i mele pejtelel chuqui 

tac an, jiñʌch Dios. 

5Moisés xuc'ul tsi' melbe i ye'tel Dios ti' tojlel i cha'año' bʌ Dios. I winicʌch. Tsi' 

wʌn tsictesa jini tsa' bʌ tili ti wi'il. 

6Pero Cristo i Yalobilʌch Dios. Mi' cʌntan ti xuc'ul i cha'año' bʌ Dios. Tsiquil che' 

jini, i cha'añonla Dios mi c'ʌlʌl ti' jilibal chʌn lotol ti lac pusic'al chuqui tsa' lac 
ñopo, mi xuc'ul mi lac pijtan ti' tijicñʌyel lac pusic'al. 

Pʌybilob cha'an mi' c'ajob i yo 

7Jini cha'an, che' bajche' mi' yʌl jini Ch'ujul bʌ Espíritu: “Mi woli la' wubiben i t'an 

Dios, 

8mach mi la' wʌc' ti tsʌts'an la' pusic'al che' bajche' tsi' cha'leyob la' tatob che' 

bʌ tsi' contrajiyoñob ya' ti colem bʌ i tiquiñal lum che' bʌ tsi' yilʌbeyoñob c 
pusic'al. 

9Tsi' yilʌbeyoñob c pusic'al. Tsi' ñusayob c t'an. Cha'c'al jab tsi' q'ueleyob c 

melbal. 

10Che' jini tsi' techbeyoñob c mich'ajel jini año' bʌ ti yambʌ ora. Tsac subu: Ti 

pejtelel ora an i sajtemal come leco chuqui tsi' ña'tayob ti' pusic'al. Ma'anic tsi' 
ñopoyob c bijlel. 

11Jini cha'an mich' tsac subu ti isujm: Ma'anic mi caj cʌq'ueñob i c'aj i yo”. Che' 

mi' yʌl jini Ch'ujul bʌ Espíritu. 

12Jini cha'an hermanojob, chʌcʌ q'uele la' bʌ ame tejchic jontolil ti la' pusic'al, 

ame mi la' cʌy jini cuxul bʌ Dios mi mach xuc'ulic mi la' ñop. 

13Pero yom mi la' xic'ben la' bʌ ti uts'at ti jujump'ejl q'uin che' woli to i pʌyonla, 

ame tsʌts'ac la' pusic'al ti mulil yujil bʌ lotiya. 

14Lac tem cha'añʌch i yutslel i pusic'al Dios la quic'ot Cristo mi c'ʌlʌl ti'jilibal mi 

lac chʌn ñop che' bajche' ti ñaxan ti' xuc'tilel lac pusic'al. 

15I t'an Dios mi' subeñonla: “Mi woli la' wubiben i t'an Dios, mach mi la' wʌc' ti 

tsʌts'an la' pusic'al che' bajche' tsi' cha'leyob che' bʌ tsi' contrajiyoñob”. Che' mi' 
yʌl. 

16¿Majqui tsi' contrajiyob che' bʌ tsi' yubibeyob i t'an? ¿Mach ba pejtelobic tsa' 

bʌ loq'uiyob ti Egipto yic'ot Moisés? 

17Cha'c'al jab tsi' techbeyob i mich'ajel. Dios tsi' mich'le jini tsa' bʌ i cha' leyob 

mulil. Tsa' yajliyob i bʌc'tal ya' ti jochol bʌ lum. 

18Dios tsi' tajayob ti t'an che' bʌ tsi' yʌlʌ ti isujm: “Ma'anic mi caj cʌq'ueñob i c'aj 

i yo”, che'en. Jiñobʌch tsa' bʌ i ñusʌbeyob i t'an. 

19Tsiquil che' jini, ma'anic tsa' mejliyob ti ochel, come ma'anic tsi' ñopoyob. 

 Hebreos 4 

1Woli to i pʌyonla Dios cha'an mi' yʌq'ueñonla laj c'aj la co. Jini cha'an yom 

tsajilonla ame anic ti la' tojlel majqui ma'anic mi' c'aj i yo ti lac Yum. 

2Come tsa'ix subentiyonla jini Wen T'an lajal bajche' tsa' subentiyob. Pero 

ma'anic chuqui tsi' tajayob che' bʌ tsi' yubiyob come ma'anic tsi' ñopoyob. 

3Pero joñonla mu' bʌ lac ñop Dios, ochemonla ba' mi laj c'aj la co, che' bajche' 

tsi' yʌlʌ: “Mich'on tsac subu ti isujm: Ma'anic mi caj cʌq'ueñob i c'aj i yo quic'ot”. 
Che' tsi' yʌlʌ Dios, anquese ujtemix i melbal c'ʌlʌl ti' tejchibal pañimil. 

4Come an ba' ts'ijbubil jini t'an cha'an i wucp'ejlel q'uin: “Ti' wucp'ejlel q'uin Dios 

tsi' c'aja i yo che' ujtemix pejtel i ye'tel”. Che'ʌch ts'ijbubil. 

5Ts'ijbubil ja'el: “Ma'anic mi caj i yochelob ti c'aj o”, che'en. 

6Tsiquil mi caj i c'ajob i yo yaño' bʌ, come ma'anic tsi' c'ajayob i yo jini tsa' bʌ 

subentiyob jini Wen T'an ti ñaxan, come xñusa t'añob. 

7Tsi' cha' taja ti t'an i yorajlel c'aj o che' bʌ tsa' ñumi cabʌl jab. Tsi' subu ti' jun 

David jini jach bʌ t'an: “Mi woli la' wubiben i t'an wʌle, mach mi la' wʌc' ti tsʌts'an 
la' pusic'al”. Che' tsi' yʌlʌ. 

8Tsa'ic i yʌq'ueyob i c'aj i yo jini Josué, ma'anic tsi' cha' alʌ Dios ti wi'il. 

9Tsiquil che' jini, an yambʌ c'aj o woli bʌ i pijtañob i cha'año' bʌ Dios. 

10Come majqui jach mi' c'aj i yo ti Dios, mi' cʌy i mel i ye'tel che' bajche' Dios 

tsi' c'aja i yo che' ujtemix i ye'tel. 

11La' lac cha'len wersa cha'an mi laj c'aj la co, ame anic majch mi' yajlel ti mulil 

che' bajche' la' tatob tsa' bʌ i ñusʌbeyob i t'an. 

12Come cuxul i t'an Dios. Wen p'ʌtʌl. Ñumen jay bajche' espada am bʌ i yej ti' 

cha'wejlel. Mi' sʌl jec' lac pusic'al yic'ot lac ch'ujlel. Mi' tsictesan chuqui woli' yʌl 
lac pusic'al yic'ot chuqui yom lac pusic'al. 

13Ma'anic mucul tac bʌ ti' wut Dios. Jamʌl ti' wut pejtel chuqui tac an. Wersa mi 

caj lac mel lac bʌ ti' tojlel jini mu' bʌ i lu' q'uel. 

Jesús jini c'ax ñuc bʌ la caj motomaj 

14An c'ax ñuc bʌ la caj motomaj tsa' bʌ ochi ti panchan ti' tojlel Dios. Jiñʌch 

Jesús, i Yalobil Dios. Jini cha'an la' lac chʌn ac' ti lac pusic'al jini tsa' bʌ lac 
ñopo mu' bʌ lac sub. 

15C'ax ñuc la caj motomaj. Yujil i p'untañonla, come yujil c'uñonla. Tsa' pʌjyi ti 

chajp ti chajp bʌ mulil ja'el, che' bajche' mi lac pʌjyel ti mulil. Pero ma'anic tsi' 
jac'ʌ. 

16Jini cha'an yom ch'ejl lac pusic'al mi lac lʌc'tesan lac bʌ ba'an i buchlib Dios 

ba' mi' pʌsbeñonla i yutslel i pusic'al. Ya'i mi caj lac p'untʌntel. Mi caj laj coltʌntel 
ti' yutslel i pusic'al che' an wocol ti lac tojlel. 

 Hebreos 5 

1Pejtel ñuc bʌ motomaj yajcʌbil bʌ ti' tojlel winicob, an ti' wenta cha'an mi' 

melben i ye'tel Dios cha'an i wenlel winicob. Mi' yʌq'uen Dios ofrenda yic'ot 
tsʌnsʌbil bʌ i majtan cha'an mulil. 

2Mi mejlel i p'untan jini mach bʌ anic i ña'tʌbal yic'ot jini woli bʌ ti sajtel, come 

winic ja'el. 

3Jini cha'an wersa yom mi' yʌq'uen i majtan Dios cha'an i bajñel mul, che' 

bajche' mi' yʌq'uen i majtan cha'an i mul yaño' bʌ. 

4Ma'anic majch mi' bajñel ch'ʌm jini ñuc bʌ e'tel, cojach jini mu' bʌ i pʌjyel ti Dios 

che' bajche' tsa' pʌjyi Aarón. 

5Cristo ja'el ma'anic tsi' bajñel ñuq'uesa i bʌ cha'an mi' bajñel otsan i bʌ ti c'ax 

ñuc bʌ motomaj. Tsa' subenti: “Jatet Calobilet. Wʌle tsa' ochiyon ti a Tat”, 
che'en. Jini tsa' bʌ i sube ili t'an tsi' wa'choco. 

6Tsi' yʌlʌ ti yambʌ salmo ja'el: “Jatet motomajet ti pejtelel ora. Wa'chocobilet ti' 

motomajil Melquisedec”, che'en. 

7Che' wʌ'to chumul Jesús ti pañimil, tsi' pejca Dios am bʌ i p'ʌtʌlel cha'an mi' 

yʌc' ti colel ame chʌmic. Tsi' c'ajtibe ti wocol t'an. C'am tsi' cha'le uq'uel. Tsa' tili 
i ya'lel i wut. Dios tsi' yubibe i t'an i Yalobil come uts'at tsi' jac'ʌ ti pejtelel ora. 

8Pero anquese i Yalobilʌch, ti' caj i wocol tsi' wen ñopo ch'ujbiya. 

9Che' bʌ tsa' ts'ʌctiyi i chajpʌntel yic'ot i ñuclel Jesús, tsa' ochi ti la caj Coltaya 

ti pejtelel ora. Mi' coltan pejtelel mu' bʌ i jac'beñob i t'an. 

10Dios tsi' subu ti c'ax ñuc bʌ motomaj wa'chocobil bʌ ti' motomajil Melquisedec. 

Jini mu' bʌ i cʌyob Dios 

11Anto chuqui com c subeñet lojon, come cabʌl i sujmlel ili motomajil. Wocol mi 

la' ch'ʌmben isujm come mʌcʌl la' chiquin yubil. 

12Anix ora tsa' la' wubi jini t'an. Anquese i yorajlelix mi la' wochel ti xcʌntesajob, 

anto yom majqui mi' cha' cʌntesañetla c'ʌlʌl ti' cajibal i sujmlel i t'an Dios. La' 
wom to la' chu' yilal. Maxto mejlic la' c'ux waj. 

13Come majqui jach woli to ti chu', maxto wen yujilic bajche' yom mi' yajñel ti 

toj, come alʌl to. 

14Pero mi laj c'ux waj che' tsa'ix lac taja laj colel, che' cʌñʌlix lac cha'an chuqui 

wen yic'ot chuqui mach wenic. 

 Hebreos 6 

1Jini cha'an mach yomix mi lac chʌn jal'an ti' ñopol i cajibal i sujmlel Cristo. La' 

wen sojlic ti lac pusic'al pejtelel i sujmlel, mach jinic jach i tejchibal cʌntesa. 
Yom mi lac junyajlel cʌy jini lolom jach bʌ lac melbal cha'an mi lac ñop Dios. 

2Jasʌlʌch la' cʌntesʌntel ti ch'ʌmja' yic'ot ti yʌc'ol c'ʌbʌl ti la' jol. Tsa'ix la' wubi 

mi' tejchelob ch'ojyel chʌmeño' bʌ. Tsa'ix la' wubi i sujmlel toj mulil mach bʌ 
yujilic jilel. Jasʌl la' cʌntesʌntel ti ili tac. 

3Pero anto yom mi la' taj la' colel ti Cristo. La' lac ñop ti pejtelel che' bajche' yom 

Dios. 

4Jini mu' bʌ i junyajlel cʌyob Dios, ¿bajche' mi caj i cha' ñopob? Tsa'ix i cʌn 

q'ueleyob i sʌclel. Tsa'ix i cʌn tajayob i wenlel ti Dios yic'ot ti Ch'ujul bʌ Espíritu. 

5Tsi' ña'tayob uts'at i t'an Dios. Tsi' yubiyob i p'ʌtʌlel i yumʌntel mu' bʌ caj i tilel. 

6Pero tsi' tʌts'ʌyob i bʌ. Mach mejlix lac chʌn ñijcʌbeñob i pusic'al cha'an mi' 

cha' sutq'uiñob i bʌ, come woli' cha' ch'ijob ti cruz i Yalobil Dios yilal. Woli' yʌc'ob 
ti wajlentel. 

7Dios mi' yʌq'uen i bendición jini lum mu' bʌ i chʌn jap ja'al che' mi' choc tilel. 

Mi' yʌc' ti colel uts'at tac bʌ lac pʌc'bal. 

8Pero mi woli jach i yʌc' ti colel pimel am bʌ i ch'ixal, ma'anic i c'ʌjñibal jini lum. 

Pujch'emix. I yum mi caj i cʌy. Mi' caj ti pulel. 

9C'uxbibilo' bʌ, anquese che'ʌch wolic subeñet lojon, cujil lojon uts'at añetla. 

Woli la' wʌc' la' wut ti uts'at come coltʌbiletla. 

10Come mach jontolic Dios. Mach ñajʌyic i cha'an la' melbal yic'ot la' c'uxbiya, 

come ti' c'aba' Dios tsa' la' colta i cha'año' bʌ. Woli to la' coltañob. 

11Pero com lojon chʌn bʌxetla ti jujuntiquiletla c'ʌlʌl mi la' chʌmel, cha'an mi la' 

taj pejtel woli bʌ la' pijtan. 

12Mach comic lojon mi la' lij la' bʌ. Tsajcanla majlel jini woli bʌ i yʌq'uentelob 

pejtelel jini albil bʌ i cha'an Dios, come mi' chʌn cha'leñob pijt ti' xuc'tʌlel i 
pusic'al woli bʌ i ñopob. 

13Dios che' bʌ tsi' yʌq'ue Abraham i t'an, tsi' bajñel xuc'choco i t'an. Come 

ma'anic yambʌ ñuc bʌ bajche' Dios tsa' bʌ mejli i xuc'chocon. 

14Tsi' sube Abraham: “Ti isujm cabʌl mi caj cʌq'ueñet bendición. Mi caj c wen 

p'ojlesʌbeñet a p'olbal”. Che' tsi' yʌlʌ Dios. 

15Che' jal tsi' pijta Abraham ti' xuc'tʌlel i pusic'al, tsi' taja chuqui albil i cha'an 

Dios. 

16Ti isujm, winicob mi' tajbeñob i c'aba' jini ñumen ñuc bʌ cha'an mi' 

xuc'chocoñob i t'an. Che' mi' xuc'chocoñob ti' c'aba' yambʌ, ma'anix majch mi 
mejlel i jem. 

17Dios ja'el yom i wen tsictesʌbeñonla mach mejlic ti jejmel i t'an. Pejtel mu' bʌ 

i ñopob mi caj i yʌq'uentelob chuqui albil i cha'an. Jini cha'an tsi' bajñel taja i 
c'aba' cha'an mi' xuc'chocon i t'an. 

18Dios mach mejlic i cha'len lot. An cha'chajp mach bʌ yujilic q'uextʌyel. Jiñʌch 

i xuc'tʌlel i pusic'al yic'ot albil bʌ i t'an. Jini cha'an joñonla tsa' bʌ lac taja laj 
coltʌntel ti Dios, mi lac taj i ñuq'uesʌntel lac pusic'al cha'an mi lac chʌn pijtan 
chuqui subebilonla. 

19-20Jini lac pijtaya, jiñʌch mu' bʌ i tsʌts xuc'chocoñonla. Mi' yʌc'onla ti ochel ti 

junwejl pisil bʌ tsalʌl yilal ya' ti panchan ba' tsa' ñaxan ochi Jesús cha'añonla. 
Tsa' ochi ti c'ax ñuc bʌ motomaj ti pejtelel ora wa'chocobil ti' motomajil 
Melquisedec. 

 Hebreos 7 

I motomajil Melquisedec 

1Che' bʌ tsi' mʌlʌ Abraham ti' tojlel jini reyob, tsa' tili Melquisedec cha'an mi' taj 

che' wolix ti sujtel. Melquisedec jiñʌch i rey Salem, i motomaj jini Nuc bʌ Dios. 
Melquisedec tsi' yʌq'ue Abraham i yutslel i t'an. 

2Abraham tsi' yʌq'ue i diezmojlel pejtel i chubʌ'an. An i sujmlel i c'aba' 

Melquisedec ti lac t'an, jiñʌch Toj bʌ Rey am bʌ ti Salem. Jiñʌch Rey yujil bʌ 
Nʌch'chocoya. 

3Ma'anic i tat i ña'. Ma'anic tsa' tajle i c'aba' i ñojte'el. Ma'anic i cajibal, ma'anic 

i jilibal. Lajalʌch bajche' i Yalobil Dios. Motomaj ti pejtelel ora. 

4Ña'tanla i ñuclel jini Melquisedec. Abraham lac pʌq'uil tsi' yʌq'ue i diezmojlel 

pejtelel chuqui tsi' taja ti guerra. 

5Isujm, ts'ijbubil ti jini mandar an ti' wenta i p'olbal Leví mu' bʌ i yochelob ti 

motomajil cha'an mi' ch'ʌmbeñob i diezmojlel i chubʌ'an i pi'ʌlob. Anquese laj i 
p'olbalob Abraham ti pejtelelob, pero che'ʌch yom mi' yʌq'ueñob i chubʌ'an i 
pi'ʌlob. 

6Pero jini Melquisedec mach bʌ i p'olbalic Leví, tsi' ch'ʌmbe i diezmojlel i 

chubʌ'an Abraham. Tsi' yʌq'ue i yutslel i t'an jini am bʌ i cha'an jini albil bʌ t'an. 

7Isujm, jini ñuc bʌ mi' yʌq'uen i yutslel i t'an jini mach bʌ yoque ñuquic. 

8Isujm, mi' ch'ʌmob diezmo i p'olbalob Leví yujilo' bʌ chʌmel. Pero mi' 

subeñonla i Ts'ijbujel Dios chʌn cuxul Melquisedec. 

9Mi mejlel la cʌl: Jini Leví (i ñojte'el jini mu' bʌ i ch'ʌmob diezmo) anto ti Abraham 

ba' ora tsi' yʌq'ue Melquisedec i diezmojlel i chubʌ'an. 

10Come jini Leví i p'olbalʌch Abraham. Ya'to an Leví ti' bʌc'tal Abraham che' bʌ 

tsi' taja Melquisedec. 

11Dios tsi' yʌq'ueyob israelob jini ts'ijbubil bʌ mandar ti' wenta i p'olbal Leví. Tsi' 

wa'choco motomajob tilemo' bʌ ti Aarón, i yalobil bʌ Leví. Tsa'ic mejli i 
coltañonla i p'olbal Leví, ma'anic tsi' wersa choco tilel yambʌ motomaj 
wa'chocobil bʌ ti' motomajil Melquisedec. Come parte jini Melquisedec, mach 
tilemic ti Aarón. 

12Che' bʌ tsa' loq'ui ti' motomajil i p'olbal Aarón, wersa tsa' q'uextʌyi jini mandar. 

13Come mach tilemic ti Leví Cristo tsa' bʌ ochi ti motomaj, pero tilem ti Judá, 

jini yambʌ junmojt israelob ba' ma'anic mi juntiquilic tsa' bʌ i cha'le i ye'tel ti 
motomaj ti' t'ejl i pulʌntib i majtan Dios. 

14Come ña'tʌbil lac cha'an tsa' tili lac Yum ti' p'olbal Judá, pero Moisés ma'anic 

tsi' yʌlʌ mi tal motomaj ti' p'olbal Judá. 

15Tsiquil che' jini tsa'ix tejchi yambʌ motomaj che' bajche' Melquisedec. 

16Che' bʌ tsa' ochi ti motomaj, mach wa'chocobilic i cha'an winicob che' bajche' 

ts'ijbubil ti mandar. Pero wa'chocobil ti motomaj yic'ot i p'ʌtʌlel i cuxtʌlel mach 
bʌ yujilic jilel. 

17Jump'ejl salmo tsi' taja ti t'an Cristo che' bʌ tsi' yʌlʌ: “Motomajet ti pejtelel ora. 

Wa'chocobilet ti' motomajil Melquisedec”, che'en. 

18Isujm tsa' q'uextiyi jini ñaxan bʌ mandar come ma'anic i p'ʌtʌlel. Ma'anic i 

c'ʌjñibal. 

19Come jini mandar ma'anic tsa' mejli i yʌq'ueñonla lac p'ʌtʌlel cha'an ts'ʌcʌl mi 

lac jac'. Pero tsa' tili wen uts'at bʌ lac pijtaya yic'ot Cristo. Jini cha'an mi mejlel 
lac lʌc'tesan lac bʌ ba'an Dios. 

20Dios tsi' yʌc'ʌ i t'an che' bʌ tsa' ochi Cristo ti motomaj. 

21Mach che'ic tsi' mele ti' tojlel yambʌ motomajob che' bʌ tsa' cajiyob ti' ye'tel. 

Pero Dios tsi' yʌc'ʌ i t'an ti' tojlel Jesús. Tsi' sube: “A Yum Dios tsa'ix i yʌc'ʌ i 
t'an. Ma'anic mi' q'uextan i pusic'al. Jatet motomajet ti pejtelel ora”, che'en. 

22Jini cha'an la cujil ñumen wen jini tsiji' bʌ trato, come mi' xuc'chocontel ti 

Jesús. 

23Ti yambʌ ora wersa tsa' wa'chocontiyob cabʌl motomajob. Mach jalic tsa' 

ajniyob ti' ye'tel, come tsa' chʌmiyob ti jujuntiquil. 

24Pero Cristo mi' yajñel ti pejtelel ora. Ma'anic mi' q'uextʌyel i motomajil. 

25Jini cha'an mi mejlel i junyajlel coltan pejtel mu' bʌ i lʌc'tesañob i bʌ ba'an 

Dios ti' tojlel Jesús. Come chʌn cuxul ti pejtelel ora. Woli' chʌn tajob ti oración 
ti' tojlel Dios. 

26Jesús jiñʌch c'ax ñuc bʌ la caj motomaj che' bajche' yom lac cha'an. Come 

ch'ujulʌch, ma'anic i jontolil, sʌc i pusic'al, mach xmulilic. Tsa'ix aq'uenti i ñuclel 
ti panchan. 

27Mach wersajic mi' tsʌnsʌben i majtan Dios ti jujump'ejl q'uin che' bajche' 

yambʌ motomajob. Ñaxan tsi' tsʌnsʌbeyob i majtan Dios cha'an i bajñel mul, ti 
wi'il cha'an i mul i pi'ʌlob. Pero Jesús tsi' tojo lac mul che' bʌ tsi' yʌc'ʌ i bʌ ti 
chʌmel che' bajche' tsʌnsʌbil bʌ i majtan Dios. Jasʌl junyajl tsa' chʌmi. 

28Jini mandar mi' wa'chocon ti ñuc bʌ motomaj winicob am bʌ i c'unlel i pusic'al. 

Pero Dios tsi' wa'choco i Yalobil tsa' bʌ ts'ʌctiyi i p'ʌtʌlel yic'ot i ñuclel ti pejtelel 
ora. 

 Hebreos 8 

Jesús tsi' yʌq'ueyonla ñumen wen bʌ trato 

1An ñuc bʌ i sujmlel jini woli bʌ c sub lojon. Jiñʌch iliyi: An c'ax ñuc bʌ la caj 

motomaj tsa' bʌ buchle ti' ñoj jini C'ax Ñuc bʌ woli bʌ ti yumʌntel ya' ti panchan. 



1999 

 

Chol de Tumbalá Bible 
© Bible Society of Mexico. 

  
 

 

2Woli' mel i ye'tel motomaj ya' ti jini C'ax Ch'ujul bʌ Ajñibʌl, jini mero isujm bʌ 

otot tsa' bʌ i wa'choco lac Yum. Mach jinic pisil bʌ otot tsa' bʌ i wa'chocoyob 
winicob. 

3Come ti pejtelel ñuc bʌ motomajob añob i ye'tel cha'an mi' yʌq'ueñob Dios 

ofrenda yic'ot tsʌnsʌbil bʌ i majtan. Jini cha'an wersa an chuqui mi' yʌc' ja'el jini 
ñuc bʌ motomaj lac cha'an. 

4Wʌ'ic an ti pañimil Jesús, mach motomajic, come an motomajob mu' bʌ i 

yʌq'ueñob i majtan che' bajche' ts'ijbubil ti mandar. 

5Pero jini motomajob woli' pʌsob i yejtal jach chuqui an ti panchan, i yʌxñʌlel 

jach yilal. Come che' bʌ tsa' subenti Moisés bajche' yom mi' mel jini tabernáculo, 
Dios tsi' sube: “Yom ma' wen q'uel cha'an lajal ma' mel ti pejtelel che' bajche' 
tsac pʌsbeyet ya' ti wits”, che'en. 

6Pero Jesús tsa'ix i taja ñumen ñuc bʌ i ye'tel come tsi' yʌq'ueyonla ñumen wen 

bʌ trato ti' tojlel Dios cha'an mi lac pijtan chuqui tac uts'at, albil bʌ i cha'an Dios. 

7Come tsa'ic mejli i coltañonla jini ñaxan bʌ trato ma'anic tsa' ajq'ui yambʌ ti' 

q'uexol. 

8Tsi' ña'ta Dios quepel jini t'an che' bʌ tsi' yʌlʌ: “Awilan, tal i yorajlel, mi caj c 

wa'chocon tsijib xuc'ul bʌ t'an yic'ot i p'olbal Israel yic'ot i p'olbal Judá. 

9Mach lajalic bajche' jini xuc'ul bʌ t'an tsa' bʌ c mele yic'ot i ñojte'elob, che' bʌ 

tsac chucbeyob i c'ʌb cha'an mic pʌyob loq'uel ti' lumal Egipto. Ma'anic tsi' wen 
jac'ʌyob. Jini cha'an tsac tʌts'ʌ c bʌ. 

10Mi caj c mel yambʌ xuc'ul bʌ t'an yic'ot jini israelob che' ñumenix cabʌl q'uin. 

Jiñʌch iliyi: Mi caj cʌq'ueñob i ña'tan c mandar ti' pusic'al. Mi caj i c'uxbiñoñob 
come i Dioson. Mi caj c cha'aniñob. 

11Mach wersajix mi caj i cʌntesan i pi'ʌlob, mi i yerañob. Ma'anic mi caj i yʌlob: 

Ñopo lac Yum, come ti pejtelelob mi caj i ñopoñob, jini alʌlob yic'ot jini ñoxobix 
bʌ, 

12come mi caj c ñusʌbeñob i mul. Ma'anic mi caj c chʌn ña'tʌbeñob i jontolil”. 

Che' tsi' yʌlʌ Dios. 

13Che' bʌ tsi' yʌlʌ tsijib jini pacto tsi' tsictesa ma'anix i c'ʌjñibal jini oñiyix bʌ. 

Chuqui tac mach tsijibic woli bʌ ti tsuculiyel mach jalix mi' sʌc jilel. 

 Hebreos 9 

1Dios tsi' yʌq'ueyonla mandar yic'ot jini ñaxan bʌ trato. Tsi' cʌntesayonla bajche' 

yom mi lac ch'ujutesan yic'ot bajche' yom mi' yujtel i ye'tel ti ch'ujul bʌ ajñibʌl ila 
ti pañimil. 

2Tsa' mejli pisil bʌ otot. Ya' ti ñaxan bʌ i mal i c'aba' Ch'ujul bʌ Ajñibʌl an lámpara 

yic'ot mesa, yic'ot waj tsa' bʌ ajq'ui ti mesa. 

3An yambʌ i mal ti' pat jini cha'wejlel bʌ pisil i c'aba' C'ax Ch'ujul bʌ Ajñibʌl. 

4Ya'an i pulʌntib pom melbil bʌ ti oro yic'ot caxate' laj tep'bil bʌ ti oro ba' lotol 

jini xuc'ul bʌ t'an. Ya' ti mal caxate' an p'ejt melbil bʌ ti oro ba' lotol maná. Ya'an 
ja'el i barate' Aarón tsa' bʌ i cha'le nich yic'ot jini xajlel ba' ts'ijbubil jini lujump'ejl 
mandar. 

5Ya' ti' pam jini caxate' an i yejtal querubiñob mu' bʌ i ñuq'uesañob Dios. I 

yʌxñʌlel i wich' tsa' c'oti ti' pam i majc caxate' ba' tsa' ñusʌbentiyob i mul winicob. 
Wʌle mach yomic mic laj tsictesʌbeñetla i sujmlel i bʌl jini otot. 

6Chajpʌbilix jini otot, mi' yochelob jini motomajob ti ñaxan bʌ i mal cha'an mi' 

melob i ye'tel ti jujump'ejl q'uin. 

7Pero ti cha'tsajlel i mal, cojach mi' yochel jini ñuc bʌ motomaj junyajl jach ti 

jump'ejl jab. Wersa mi' ch'ʌm ochel ch'ich' mu' bʌ i yʌc' cha'an i bajñel mul yic'ot 
i mul winicob x'ixicob che' mach tsajilobic i cha'an. 

8Che' bajche' jini, jini Ch'ujul bʌ Espíritu mi' yʌq'ueñonla lac ña'tan maxto 

tsictiyemic bajche' mi la cochel ti jini C'ax Ch'ujul bʌ Ajñibʌl che' wa'al to jini 
ñaxan bʌ otot. 

9Jini pisil bʌ otot, jiñʌch i yejtal jini isujm bʌ otot mu' bʌ i yʌq'ueñonla Cristo wʌle. 

Ti jini pisil bʌ otot tsa' aq'uenti Dios ofrenda tac yic'ot tsʌnsʌbil bʌ i majtan mach 
bʌ mejlic i junyajlel ñʌch'chocobeñob i pusic'al jini mu' bʌ i cha'leñob 
ch'ujutesaya. 

10Come i melbal jach winicob ili waj yic'ot ili japbil bʌ. Mi' pocob ti ja'. I yejtal 

jach jini mero isujm bʌ. Che' mi' tilel jini isujm bʌ, mi' jilel i c'ʌjñibal yambʌ. 

11Wʌle tsa'ix tili Cristo, jini c'ax ñuc bʌ motomaj mu' bʌ i yʌq'ueñonla jini uts'at 

bʌ. Come an ñumen ñuc bʌ otot wen melbil bʌ, jiñʌch mero i chumlib Dios. 
Mach melbilic ti c'ʌbʌl che' bajche' jini melbil bʌ ti pañimil. 

12Tsa' junyajlel ochi Cristo ya' ti Ch'ujul bʌ Ajñibʌl. Mach i ch'ich'elic alʌ chivo 

mi alʌ tat wacax, pero yic'ot i bajñel ch'ich'el tsa' ochi ti jini Ch'ujul bʌ Ajñibʌl ti 
chan, come tsi' mʌñʌyonla cha'an mi la cajñel yic'ot ti pejtelel ora. 

13I ch'ich'el tat wacax yic'ot i ch'ich'el alʌ chivo yic'ot i tʌñil alʌ ña' wacax tsa' 

mejli i poj sʌq'uesʌbeñob i bʌc'tal jini bibi'o bʌ che' tsijcʌbil ti' pam. 

14Ñumen i c'ʌjñibal i ch'ich'el Cristo. Come mi' poc loq'uel ti lac pusic'al jini tsucul 

bʌ lac melbal cha'an mi lac melben i ye'tel jini cuxul bʌ Dios. Ti' p'ʌtʌlel jini 
Espíritu mach bʌ ajnic mi' jilel, Cristo tsi' yʌc'ʌ i bʌ che' bajche' ch'ujul bʌ i majtan 
Dios mach bʌ anic i mul. 

15Jini cha'an Cristo tsi' mele jini tsijib xuc'ul bʌ t'an cha'an mi' yʌq'uentelob jini 

pʌybilo' bʌ ti Dios jini bendición tsa' bʌ i wʌn ña'ta. An i p'ʌtʌlel Cristo cha'an mi' 
mel iliyi, come tsa' chʌmi cha'an mi' ñusʌbeñob i mul jini añob to bʌ ti wenta 
ñaxan bʌ trato. 

16Che' an majqui mi' chʌmel, mi tsi' wʌn mele ts'ijbubil bʌ jun ba' mi' yʌl woli' 

t'ox i chubʌ'an, ma'anic majch mi mejlel i ch'ʌm jinto chʌmenix i yum. 

17Che' chʌmenix mi' yujtel che' bajche' ts'ijbubil. Ma'anic mi' yujtel che' cuxul to 

i yum tsa' bʌ i ts'ijba. 

18Jini ñaxan bʌ trato ja'el ma'anic i p'ʌtʌlel jinto tsa' bejq'ui ch'ich'. 

19Moisés che' bʌ tsa' ujti i subeñob pejtelel winicob pejtelel i mandar Dios tsi' 

ch'ʌmʌ i ch'ich'el alʌ wacax yic'ot i ch'ich'el chivo yic'ot ja', yic'ot chʌchʌc bʌ i 
tsutsel tiñʌme', yic'ot pimel cha'an mi' tsijcan i juñilel mandar yic'ot pejtelel 
winicob x'ixicob. 

20Tsi' yʌlʌ: “Jiñʌch i ch'ich'el alʌc'ʌl cha'an mi' ts'ʌctiyel jini trato che' bajche' 

Dios tsi' yʌq'ueyetla mandar”, che'en. 

21Che' ja'el tsi' tsijca ti ch'ich' jini pisil bʌ otot yic'ot pejtelel i bʌl mu' bʌ i c'ʌjñel 

ti' ye'tel Dios. 

22Che' bajche' mi' yʌl jini mandar, cojach yic'ot ch'ich' mi' sʌq'uesʌntel ti pejtelel. 

Machic mi' bejq'uel i ch'ich'el i majtan Dios, ma'anic i ñusʌntel mulil. 

An i ñusʌntel mulil come Cristo tsi' yʌc'ʌ i bʌ ti tsʌnsʌntel 

23Che' jini tsa' wersa sʌq'uesʌnti jini Tabernáculo yic'ot i bʌl, jiñʌch i yejtal jach 

chuqui tac an ti panchan. Pero tsa' sʌq'uesʌnti i cha'año' bʌ Dios yic'ot yambʌ 
tsʌnsʌbil bʌ i majtan Dios, ñumen wen bʌ. 

24Come Cristo ma'anic tsa' ochi ti Ch'ujul bʌ Ajñibʌl melbil bʌ ti c'ʌbʌl, i yejtal 

jach bʌ panchan. Tsa' ochi ti panchan, jini mero Ch'ujul bʌ Ajñibʌl ba' woli' pʌs 
i bʌ ti' tojlel Dios cha'an mi' coltañonla. 

25Junyajl jach tsa' ochi ti panchan cha'an mi' yʌc' i bʌ. Mach che'ic bajche' jini 

ñuc bʌ motomaj mu' bʌ i yochel ti jujump'ejl jab ti C'ax Ch'ujul bʌ Ajñibʌl yic'ot 
ch'ich', mach bʌ i ch'ich'elic. 

26Che'ic jini, wersa tsa' cha' chʌmi Cristo ti jujumuc' c'ʌlʌl ti' tejchibal pañimil. 

Pero mach che'ic. Jasʌl junyajl tsa' tsictiyi Cristo che' lʌc'ʌlix jini cojix bʌ q'uin 
tac. Tsi' yʌc'ʌ i bʌ ti tsʌnsʌntel cha'an mi' jisʌbeñonla lac mul. 

27I tilel junyajl jach mi' chʌmelob winicob x'ixicob. Mi' yujtelob ti chʌmel, mi' 

melob i bʌ. 

28Che' ja'el, Cristo junyajl jach tsa' ajq'ui cha'an mi' cuchbeñob i mul cabʌlob. 

Mi caj i tsictiyel ti' cha'yajlel cha'an mi' coltan jini woli bʌ i pijtañob, pero ma'anix 
mi caj i chʌn cuch mulil. 

 Hebreos 10 

1Jini mandar mi' pʌsbeñonla i yejtal jach jini mero isujm bʌ mu' bʌ caj i tilel. Mi' 

yʌxñal pʌs. Ti jujump'ejl jab mi' chʌn tsʌnsʌbeñob i majtan Dios che' mi' 

ch'ujutesañob che' bajche' mi' yʌl jini mandar. Pero jini mandar mach mejlic i 
ts'ʌctesʌbeñob i wenlel i pusic'al. 

2Tsa'ic mejli i sʌq'uesan jini mu' bʌ i ch'ujutesañob Dios, jasʌl junyajl tsi' 

tsʌnsʌbeyob i majtan. Che'ic jini tsa' junyajlel ñusʌbentiyob i mul. 

3Pero che' mi' chʌn tsʌnsʌbeñob i majtan ti jujump'ejl jab, chʌn añix i ña'tʌntel 

mulil. 

4Come i ch'ich'el tat wacax yic'ot i ch'ich'el tat chivo mach mejlic i jisan mulil. 

5Jini cha'an, che' bʌ tsa' tili ti pañimil Cristo, tsi' yʌlʌ: “Mach a womic tsʌnsʌbil 

bʌ a majtan yic'ot ofrenda. Pero tsa' chajpʌbeyon c bʌc'tal. 

6Ma'anic ma' mulan pulbil bʌ a majtan yic'ot yan tac bʌ mu' bʌ i yʌq'ueñetob 

cha'an ma' ñusʌbeñob i mul. 

7Jini cha'an tsa cʌlʌ: Awilan, tsa'ix tiliyon cha'an mic mel chuqui a wom, Dios, 

che' bajche' ts'ijbubil ti bʌlbil bʌ jun”. Che' tsi' yʌlʌ Cristo. 

8Ti ñaxan tsi' yʌlʌ: “Mach a womic tsʌnsʌbil bʌ a majtan, yic'ot ofrenda mu' bʌ i 

yʌq'ueñetob, yic'ot pulbil bʌ a majtan, yic'ot yan tac bʌ cha'an ma' ñusʌbeñob i 
mul. Mach che'ic ma' mulan”. Che' tsi' yʌlʌ anquese ti pejtelel ili majtañʌl mi' 
yʌc'ob che' bajche' mi' yʌl jini mandar. 

9Ti wi'il tsi' yʌlʌ: “Awilan, tsa' tiliyon cha'an mic mel chuqui a wom, Dios”, che'en. 

Che' bajche' jini, tsi' jisa jini ñaxan bʌ cha'an mi' wa'chocon jini wi'il bʌ. 

10Wʌle sʌq'uesʌbilonixla che' bajche' yom Dios cha'an tsi' yʌc'ʌ i bʌc'tal 

Jesucristo che' junyajl jach tsa' chʌmi cha'añonla. 

11Pejtel motomaj mi' wa'tʌl ti jujump'ejl q'uin cha'an mi' cha' mel i ye'tel. Cabʌl 

mi' chʌn tsʌnsʌben i majtan Dios mach bʌ mejlic i wis jisan mulil. 

12Pero Cristo junyajl tsi' yʌc'ʌ i bʌ ti' majtan Dios cha'an mi' toj lac mul ti pejtelel 

ora. Che' bʌ tsa' ujti i yʌc' i bʌ, tsa' buchle ya' ti' ñoj Dios. 

13Ya' buchul woli ti pijt jinto mi' t'uchtʌntel pejtelel i contra. 

14Come ti jump'ejl jach bʌ i majtan Dios, tsa'ix i junyajlel weñ'esayob i pusic'al 

jini sʌq'uesʌbilo' bʌ. 

15Che'ʌch mi' subeñonla ja'el jini Ch'ujul bʌ Espíritu. Ñaxan tsi' yʌlʌ: 

16“Jiñʌch xuc'ul bʌ c t'an mu' bʌ caj c mel yic'otob che' ñumenix cabʌl q'uin. Mi 

caj cotsan c mandar ti' pusic'al”, che'en lac Yum. 

17Tsi' cha' alʌ: “Ma'anic mi caj c chʌn ña'tʌbeñob i mul yic'ot i jontolil”, che'en. 

18Che' ñusʌbilix lac mul, mach chʌn yomix i majtan Dios cha'an mulil. 

La' lac ñochtan lac bʌ ba'an Dios 

19Jini cha'an, hermanojob, yom ch'ejl lac pusic'al mi lac toj ochel ti jini C'ax 

Ch'ujul bʌ Ajñibʌl cha'an ti' ch'ich'el Jesús. 

20Ti jini tsiji' bʌ bij, jini cuxul bʌ tsa' bʌ i jambeyonla Jesús, mi laj c'axel ti junwejl 

pisil, jiñʌch i bʌc'tal. 

21An lac cha'an c'ax ñuc bʌ motomaj mu' bʌ i cʌntan i cha'año' bʌ Dios. 

22Jini cha'an la' lac lʌc'tesan lac bʌ ba'an Dios ti jump'ejl lac pusic'al. Mach 

yomic tile bixel lac pusic'al che' mi lac ñop. Yom sʌq'uesʌbil lac pusic'al. Yom 
pocbil lac bʌc'tal ti yʌx bʌ ja'. 

23La' lac chʌn ac' ti lac pusic'al chuqui ñopol lac cha'an woli bʌ lac pijtan. Come 

xuc'ul jini tsa' bʌ i yʌc'ʌ i t'an. 

24La' laj coltan lac bʌ ti pejtelel chuqui wen, cha'an mi laj c'uxbin lac bʌ bajche' 

yom yic'ot wen bʌ lac melbal. 

25Mach yomic mi laj cʌy lac tempan lac bʌ che' bajche' mi' bixel melob lamital. 

La' lac ch'ejl'esan lac bʌ. Cojcoj wʌle che' woli ti lʌc'tiyel jini cojix bʌ q'uin che' 
bajche' woli la' q'uel. 

Mi woli lac cha'len mulil cha'an jach la com 

26Mi an majch mi' chʌn cha'len mulil cha'an jach yom i pusic'al che' cʌñʌlix i 

cha'an i sujmlel, wolix i ñusan Cristo tsa' bʌ i tojbe i mul. Ma'anix majch mi caj i 
chʌn tojben i mul. 

27An jach bʌbʌq'uen bʌ mu' bʌ i pijtan che' mi caj i tojob i mul ti' c'ʌc'al i mich'ajel 

Dios pejtel i contrajob. 

28Majqui jach tsi' ñusʌbe i mandar Moisés tsa' tsʌnsʌnti che' bʌ tsi' tsictesayob 

cha'tiquil uxtiquil testigojob. Ma'anic majch tsi' p'unta. 

29¿Mach ba ñumeniquix mi caj i toj i mul jini mu' bʌ i ts'a'len i Yalobil Dios? Che' 

mi' ñusan jini xuc'ul bʌ t'an yic'ot i ch'ich'el mu' bʌ i sʌq'uesañonla woli' ts'a'len 
jini Espíritu woli bʌ i pʌyonla ti' yutslel i pusic'al. Ña'tanla cabʌlix i mul jini winic. 
Cabʌl mi caj i taj wocol che' mi' toj i mul. 

30La cujil jiñʌch lac Yum tsa' bʌ i yʌlʌ: “Joñon mij q'uextan jontolil. Joñon mi caj 

cʌq'uen i toj”. Tsi' cha' alʌ: “Lac Yum mi caj i mel i cha'año' bʌ”. 

31Bʌbʌq'uen jax muq'uic i yʌq'ueñonla lac toj lac mul jini cuxul bʌ Dios. 

32Cha' ña'tanla bajche' tsa' la' mele ti yambʌ ora. Che' bʌ tsa' la' ch'ʌmbe isujm, 

chʌn xuc'uletla yic'ot lac Yum anquese cabʌl jax tsa' la' ñusa wocol. 

33Tsa' wajlentiyetla, tsa' tic'lʌntiyetla ti' wut la' pi'ʌlob. Yaño' bʌ ti la' tojlel tsi' 

coltayob jini tic'lʌbilo' bʌ. 

34Come tsa' la' p'unta jini tsa' bʌ mʌjquiyob. Che' bʌ tsa' xujch'inti la' chubʌ'an 

tsa' la' cuchu yic'ot i tijicñʌyel la' pusic'al. Come la' wujil an ñumen wen bʌ la' 
chubʌ'an ti panchan mach bʌ yujilic jilel. 

35Jini cha'an mach mi la' sʌt i ch'ejlel la' pusic'al, come añʌch ñuc bʌ la' 

chobejtʌbal woli bʌ la' pijtan. 

36Yom chʌn xuc'uletla ti' cuchol wocol cha'an mi la' taj chuqui tac albil i cha'an 

Dios che' bʌ tsa'ix la' mele chuqui yom Dios: 

37“Come jumuc' to mi caj i tilel jini tal bʌ. Mach jalix mi caj i tilel. 

38Jini toj bʌ i pusic'al mi caj i taj i cuxtʌlel cha'an tsi' ñopo Dios. Pero mi tsi' cʌyʌ 

i ñopon mach tijicñayic mi caj j q'uel”, che'en. 

39Pero mach lajalonicla bajche' jini mu' bʌ i cha' cʌy i ñopob, mu' bʌ i majlelob 

ti c'ajc. Joñonla mi lac ñop Dios mu' bʌ i coltan lac ch'ujlel. 

 Hebreos 11 

Che' mi lac ñop Dios 

1Jini mu' bʌ i ñop Dios, xuc'ul i pusic'al mi' pijtan. Mi' ñop ti isujm tal jini mach 

bʌ tsiquilic. 

2Che'ʌch tsi' ñopoyob Dios jini winicob ti oñiyi. Jini cha'an Dios tsi' q'ueleyob ti 

uts'at. 

3Cha'an tsa'ix lac ñopo Dios, la cujil tsa' mejli pañimil ti' p'ʌtʌlel jach i t'an Dios. 

Dios ma'anic tsi' c'ʌñʌ chuqui tac tsiquil cha'an mi' mel jini pañimil woli bʌ laj 
q'uel. 

4Cha'an tsi' ñopo Dios, Abel tsi' yʌq'ue ñumen wen bʌ i majtan bajche' Caín. 

Jini cha'an Dios tsi' q'uele ti toj. Tsi' subu uts'at i majtan tsa' bʌ i yʌc'ʌ Abel. 
Anquese tsa' chʌmi Abel woli to i cʌntesañonla cha'an tsi' ñopo Dios. 

5Cha'an tsi' ñopo Dios Enoc ma'anic tsa' chʌmi. Cuxul tsa' pʌjyi letsel ti 

panchan. Ma'anix majch tsa' mejli i chʌn q'uel, come Dios tsi' pʌyʌ letsel. 
Ts'ijbubilix uts'at tsa' ajni Enoc yic'ot Dios wʌ' ti pañimil. Tsi' tijicñesʌbe i pusic'al. 

6Mi ma'anic mi lac ñop Dios, mach mejlic i q'uelonla ti uts'at. Come majqui jach 

yom i cʌn Dios, wersa mi' ñop mi an Dios, come jiñʌch mu' bʌ i yʌq'uen i 
chobejtʌbal majqui jach mi' tsajcan. 

7Noé tsi' ñopo Dios. Jini cha'an tsi' jac'be i t'an ba' ora Dios tsi' sube chuqui mi' 

caj ti ujtel che' maxto tsiquilic. Tsi' mele jini colem barco cha'an mi' coltan 
pejtelel año' bʌ ti' yotot. Cha'an tsi' ñopo Dios, Noé tsi' tsictesʌbeyob i mul 
pejtelel año' bʌ ti pañimil. Tsa' aq'uenti toj bʌ i pusic'al cha'an mi' yochel ti' 
cha'an bʌ Dios yic'ot pejtel mu' bʌ i ñopob. 

8Abraham tsi' ñopo Dios. Jini cha'an tsi' jac'ʌ i pʌyol. Tsa' majli i taj i lum tsa' bʌ 

subenti mi caj i yʌq'uentel. Tsa' loq'ui anquese mach ña'tʌbilic i cha'an baqui 
woli' majlel. 

9Cha'an tsi' ñopo Dios, Abraham tsa' chumle ya' ti jini yajcʌbil bʌ lum che' 

bajche' tsi' sube lac Yum. Ya' tsa' chumle ti' lumal yambʌ yumʌlob. Tsa' chumle 
ti pisil bʌ otot che' bajche' Isaac yic'ot Jacob tsa' bʌ aq'uentiyob jini jach bʌ t'an 
albil bʌ cha'an Dios. 

10Come Abraham tsi' pijta jini tejclum am bʌ i c'ʌclib, chajpʌbil bʌ i cha'an Dios, 

melbil bʌ i cha'an. 

11Abraham tsi' ñopo Dios. Jini cha'an tsa' mejli i tech i yalobil, anquese cabʌlix 

i jabilel. Xñejep'ix Sara ja'el. Pero Abraham tsi' ñopo mi caj i ts'ʌctiyel i t'an Dios 
che' bajche' tsa' subenti. 

12Jini cha'an anquese wen ñoxix Abraham, tsa' ochi ti' tat cabʌl i p'olbal che' 

bajche' jini ec' am bʌ ti panchan, yic'ot i ji'il i ti' colem ñajb mach bʌ mejlic ti 
tsijquel. 

13Ti pejtelelob xuc'ul to tsi' ñopoyob Dios c'ʌlʌl che' bʌ tsa' chʌmiyob. Ma'anic 

tsa' aq'uentiyob chuqui tsa' subentiyob. Tsa' jach i ñajti q'ueleyob cha'an jini 
albil bʌ t'an. Tsi' ñopoyob. Tsi' pijtayob. Tsi' yʌlʌyob mach i lumalic ili pañimil. 
Xñumelob jach. 

14Pejtel mu' bʌ i yʌlob yambʌyʌch i lumal mi' tsictesañob i bʌ, come woli' 

sʌclañob mero i lumal. 

15Tsa'ic i ña'tayob jiñʌch i lumal tsa' bʌ i cʌyʌyob, isujm tsa' mejliyob ti cha' 

sujtel. 

16Pero tsi' pijtayob jini ñumen wen bʌ i lumal am bʌ ti panchan. Jini cha'an 

ma'anic mi' cha'len quisin Dios che' mi' diosiñob, come tsa'ix i melbeyob i 
tejclum. 

17Cha'an tsi' ñopo Dios Abraham, tsi' yʌc'ʌ Isaac cha'an i majtan Dios che' bʌ 

tsa' ilʌbenti i pusic'al. Jini tsa' bʌ aq'uenti jini albil bʌ t'an tsi' yʌq'ue Dios cojach 
bʌ i yalobil ti' majtan. 

18Tsa' subenti Abraham: “Loq'uem ti Isaac mi caj i tilel mero a p'olbal”. 

19Abraham tsi' ña'ta an i p'ʌtʌlel Dios cha'an mi' cha' tech loq'uel ba'an chʌmeño' 

bʌ. Che' bʌ tsi' yʌc'ʌ i yalobil, che'ʌch tsa' ujti yilal. Tsi' cha' pʌyʌ sujtel. 

20Cha'an tsi' ñopo Dios Isaac, tsi' yʌq'ueyob i yutslel i t'an Jacob yic'ot Esaú. 

Tsi' subeyob chuqui tac mi' caj ti ujtel. 

21Cha'an tsi' ñopo Dios Jacob, tsi' yʌq'ueyob i yutslel i t'an i yalobilob José che' 

yomix chʌmel. Tsi' c'uchchoco i bʌ i ch'ujutesan Dios che' chucul i cha'an i 
xʌmbal te'. 

22Cha'an tsi' ñopo Dios José, tsi' yʌc'ʌ mandar che' yomix chʌmel cha'an mi' 

mucob ti' lumal, come tsi' wʌn ña'ta mi caj i loq'uelob ti Egipto. 

23Cha'an tsi' ñopoyob Dios i tat i ña' Moisés, tsi' mucuyob uxp'ejl uw che' bʌ tsi' 

yila pañimil i yalobil, come wen uts'at tsi' q'ueleyob. Ma'anic tsi' bʌc'ñayob i 
mandar rey. 

24Cha'an tsi' ñopo Dios Moisés, che' winiquix, ma'anix tsi' chʌn pejca ti' ña' i 

yixic'al jini Faraón. 

25Tsi' yʌc'ʌ i bʌ i yubin i tic'lʌntel yic'ot i cha'año' bʌ Dios. Ma'anic tsi' yajca 

cha'an mi' poj tijicñesan i pusic'al jumuc' ti mulil. 

26Tsi' ña'ta ti' pusic'al ñumen an i c'ʌjñibal lac tic'lʌntel cha'an Cristo bajche' 

pejtelel chubʌ'añʌl ti Egipto. Come xuc'ul tsi' pijta i chobejtʌbal. 

27Cha'an tsi' ñopo Dios, tsa' loq'ui Moisés ti Egipto. Ma'anic tsi' bʌc'ñʌbe i 

mich'ajel rey. Xuc'ul jach tsa' ajni come woli' q'uel yilal jini mach bʌ mejlic laj 
q'uel. 

28Cha'an tsi' ñopo Dios, tsi' teche Pascua. Tsi' subeyob i pi'ʌlob cha'an mi' 

tsʌnsañob tiñʌme' cha'an mi' tsijcañob ch'ich' ti' ti' i yotot cha'an mi' coltʌntelob 
jini yʌx alʌlob ba' ora tsa' ñumi i jisañob jini ángel. 

29Cha'an tsi' ñopoyob Dios, tsa' c'axiyob ti jini Chʌchʌc Ñajb che' bajche' ti tiquin 

lum. Jini egiptojob tsa' chʌmiyob ti ja' che' bʌ tsi' lon ñopoyob c'axel. 

30Cha'an tsi' ñopoyob Dios, tsa' yajli ts'ajc ti' joytilel Jericó che' ujtemix i 

joyojtañob wucp'ejl q'uin. 

31Cha'an tsi' ñopo Dios Rahab, am bʌ cabʌl i yixic, ma'anic tsa' jili yic'ot jini 

xñusa t'añob, come tsi' pʌyʌ ochel jini stsajiyajob cha'an mi' coltañob. 

32¿Chuqui to yom mic sub? Ma'anic i yorajlel cha'an mic sub chuqui tsi' meleyob 

Gedeón, Barac, Sansón, Jefté, David, Samuel, yic'ot x'alt'añob. 

33Cha'an tsi' ñopoyob Dios, tsa' mʌjli i cha'añob ti' contra reyob, tsi' cha'leyob 

chuqui toj, tsi' tajayob chuqui tac albil, tsi' mʌcbeyob i yej bajlum, 

34tsi' yʌpʌyob ts'ʌplaw bʌ c'ajc, tsi' puts'tayob i yej espada. Che' c'uñob tsa' 

p'ʌt'esʌntiyob. Tsa' p'ʌtayob ti guerra. Che' motocñayob i contrajob ch'oyolo' bʌ 
ti yambʌ lum, tsi' yajñesayob. 

35An meba' x'ixicob tsa' bʌ i cha' pʌyʌyob jini chʌmeño' bʌ i cha'añob tsa' bʌ 

cha' ch'ojyiyob. Yaño' bʌ tsa' p'ump'un tic'lʌntiyob. Pero ma'anic tsi' jac'ʌyob 
colel, come yomob i taj jini ñumen uts'at bʌ mu' bʌ caj i yʌq'uentelob ba' ora mi' 
cha' ch'ojyelob jini chʌmeño' bʌ. 

36Yaño' bʌ tsa' wajlentiyob. Tsa' bajbentiyob ti asiyal. Yaño' bʌ tsa' cʌjchiyob ti 

cadena. Tsa' mʌjquiyob. 

37Tsa' jujliyob ti xajlel. Tsa' setuntiyob ti sierra. Tsa' tsʌnsʌntiyob ti espada. 

Lʌpʌl i cha'añob i pʌchʌlel tiñʌme' yic'ot chivo, tsa' pam ñumiyob ti xʌmbal. 
Ma'añobic i chubʌ'an. Tic'lʌbilob. Cabʌl i wocol. 

38Pero wen uts i pusic'al ti' tojlel jini jontolo' bʌ. Tsiquil mach i lumalic ili pañimil. 

Tsa' pam ñumiyob ti tiquin lum yic'ot ti wits. Tsa' chumleyob ti ch'en tac yic'ot ti 
yebal xajlel. 

39Ti pejtelelob tsa' q'uejliyob ti uts'at cha'an tsi' ñopoyob Dios. Pero ma'anic tsa' 

aq'uentiyob ti pañimil chuqui tsi' pijtayob. 

40Come Dios tsi' ña'ta uts'at mi' pijtañob chuqui ñumen ñuc mu' bʌ caj i tajob 

yic'otonla che' temel mi la cʌq'uentel lac wenlel yic'otob ba' ora mi' ts'ʌctiyel i 
t'an. 

 Hebreos 12 

Toj yom mi lac tsajcan majlel Jesús 

1Joyolonla ti cabʌl testigojob che' bajche' colem tocal. Jini cha'an la' lac junyajlel 

cʌy pejtelel mu' bʌ i mʌctañonla yic'ot pejtelel mulil mu' bʌ i yʌc'onla ti cʌytʌl. 
La' lac chʌn cha'len wersa che' bajche' jini wen yujil bʌ ajñel cha'an mi lac taj 
jini woli bʌ lac pijtan. 

2Toj jach yom mi lac tsajcan majlel Jesús mu' bʌ i yʌq'ueñonla lac ñop. Mi caj i 

ts'ʌctesʌbeñonla ja'el chuqui mi lac ñop. Jesús ma'anic tsi' xoyo i bijlel ti' tojlel 
wocol, come tsi' q'uele jini tijicña bʌ woli bʌ i pijtan. Jini cha'an tsi' yʌc'ʌ i bʌ ti 
quisin che' bʌ tsa' chʌmi ti cruz. Tsa' buchle ti' ñoj Dios ya' ti' yumʌntel. 

3Na'tanla bajche' tsi' ñusa wocol che' ts'a'lebil i cha'an xmulilob, ame 

lujb'aquetla ti wocol ame mi la' lij la' bʌ. 

4Come maxto anic tsa' la' wʌc'ʌ la' bʌ ti tsʌnsʌntel ti' cuchol wocol cha'an mi la' 

contrajin mulil. 

5Tsa'ix ñajʌyi la' cha'an bajche' tsi' xic'beyetla Dios che' bajche' mi lac xic'ben 

la calobil. Tsi' yʌlʌ: “Calobil, mach a ts'a'len i ju'sʌntel a pusic'al ti lac Yum. Mach 
a lij a bʌ che' mi' tiq'uet lac Yum. 

6Come lac Yum mi' ju'sʌben i pusic'al majqui jach mi' c'uxbin. Mi' toj'esan 

pejtelel mu' bʌ i yotsan ti' yalobil”, che'en. 

7Mi woli la' cuch ti uts'at i ju'sʌntel la' pusic'al, Dios woli' q'ueletla che' bajche' i 

yalobil. Come wersa mi' ju'sʌbentel i pusic'al pejtelel alʌl c'uxbibil bʌ i cha'an i 
tat. 

8Mi ma'anic mi' ju'sʌbeñet la' pusic'al, che' bajche' lac tilel ti' tojlel lac tat, mach 

i yalobileticla. Yañʌch bʌ la' tat. 

9Come lac tatob ti pañimil tsi' ju'sʌbeyonla lac pusic'al. Tsa' lac chʌn q'ueleyob 

ti ñuc. ¿Mach ba yomic ñumen mi lac ch'ujbiben i t'an lac Tat ti panchan cha'an 
cuxul mi la cajñel? 

10Isujm ya cha'p'ejl uxp'ejl jach jab lac tat tsi' ju'sayob lac pusic'al che' bajche' 

tsi' bajñel ña'tayob ila ti pañimil. Pero Dios mi' ju'san lac pusic'al cha'an mi la 
cochel ti ch'ujul che' bajche' ch'ujul Dios, cha'an mi lac taj lac wenlel. 

11Isujm mach tijicñayic mi la cubin che' an majqui mi' ju'sʌbeñonla lac pusic'al. 

Poj ch'ijiyem mi la cubin. Pero ti wi'il mi' yʌc' ti p'ojlel toj bʌ lac pusic'al yic'ot i 
ñʌch'tʌlel lac pusic'al che' bʌ tsa'ix lac jac'ʌ ti uts'at. 

Cʌntan la' bʌ cha'an ma'anic majch mi' cʌy i yutslel i pusic'al Dios 

12Jini cha'an p'ʌtesan c'un bʌ la' c'ʌb. P'ʌtesan c'un bʌ la' pix. 

13Pʌtʌ toj bʌ bij ame yajlic jini q'uichq'uichña bʌ mi' cha'len xʌmbal. La'p'ʌtac. 

14Chʌn cha'lenla wersa cha'an mi la' wajñel ti ñʌch'ʌl yic'ot pejtelel winicob 

x'ixicob. Ñopola ajñel ti ch'ujul, come jini mach bʌ ch'ujulic ma'anic mi caj i q'uel 
lac Yum. 

15Tsajiletla ame anic juntiquil ti la' tojlel mu' bʌ i ñusʌben i yutslel i pusic'al Dios. 

Cʌntan la' bʌ ame anic jini ch'aj bʌ mu' bʌ i tech mich'ajel ti la' pusic'al ame i 
bib'esʌbeñob i pusic'al cabʌlob. 

16Tsajiletla ame anic majch mi' taj i yixic, ame anic majch mi' ts'a'len jini albil bʌ 

i cha'an Dios che' bajche' Esaú. Tsi' choño i yʌscuñil che' an i wi'ñal cha'an mi' 
poj taj i bʌl i ñʌc'. 

17Come la' wujil, che' yom i ch'ʌm bendición ti wi'il, ma'anic tsa' mejli. Anquese 

tsi' mele i pusic'al ti uq'uel, ma'anix tsa' mejli i mel i bʌ. 

18Come mach pʌybileticla ti wits che' bajche' israelob ba' mi la' wubin c'ajc, yic'ot 

sutujt ic', yic'ot ic'yoch'an bʌ pañimil, yic'ot bʌbʌq'uen bʌ ja'al, 

19yic'ot i t'an trompeta, yic'ot i t'an Dios. Jini tsa' bʌ i yubiyob jini t'an tsi' 

c'ajtibeyob Moisés ti wocol t'an cha'an ma'anic mi' chʌn pejcañob Dios. 

20Come mach cujchic i cha'añob che' bʌ tsa' subentiyob wersa mi caj i jujlel ti 

xajlel majqui jach mi' tʌl jini wits, mi winic mi alʌc'ʌl. 

21C'ax bʌbʌq'uen chuqui tsi' q'ueleyob. Moisés tsi' yʌlʌ: “Woli' toj sajtel c 

pusic'al. Tsiltsilñayon ti bʌq'uen”, che'en. 

22Pero jatetla tsa'ix c'otiyetla ti wits i c'aba' Sion, i tejclum jini cuxul bʌ Dios, jini 

Jerusalén am bʌ ti panchan ba' tempʌbilob bajc'ʌl ángelob. 

23Tsa'ix c'otiyetla ba' tempʌbilob yʌx alʌl bʌ i yalobilob Dios ts'ijbubil bʌ i c'aba' 

ti panchan. Ya'an Dios mu' bʌ i mel pejtelel winicob. Ya' añob i ch'ujlel toj bʌ 
winicob tsa' bʌ cha' mejliyob ti uts'at. 

24Tsa'ix c'otiyetla ba'an Jesús, jini tsa' bʌ i yʌq'ueyonla jini tsijib xuc'ul bʌ t'an 

ba' tsijcʌbil i ch'ich'el cha'an mi' ñusʌntel lac mul. Ñumen uts'at i ch'ich'el come 
ma'anic mi' c'ajtin i q'uexol che' bajche' i ch'ich'el Abel. 

25Tsajiletla ame la' ñusan lac Yum woli bʌ ti t'an. Come tsi' wersa tojoyob i mul 

jini israelob che' bʌ tsi' ñusʌbeyob i t'an Moisés i winic Dios wʌ' ti pañimil. 
Ñumen mi caj lac toj joñonla mi woli lac ñusan Dios mu' bʌ i pejcañonla ya'ti 
panchan. 

26Che' bʌ tsi' cha'le t'an Dios ya' ti wits tsi' ñijca pañimil ti' t'an. Pero wʌle che' 

bʌ tsi' yʌq'ueyonla i t'an tsi' yʌlʌ: “Junyajl to mi caj c ñijcan pañimil yic'ot 
panchan, mach jinic jach pañimil”. Che' tsi' yʌlʌ. 

27Che' bʌ tsi' yʌlʌ: “Junyajl to”, tsi' yʌq'ueyonla lac ña'tan mi' caj ti q'uextʌyel jini 

melbil tac bʌ yujil bʌ ñijcʌyel, cha'an mi' jalijel chuqui tac mach yujilic ñijcʌyel. 

28La' lac chʌn suben Dios wocolix i yʌlʌ cha'an woli la cochel ti' yumʌntel mach 

bʌ yujilic ñijcʌyel. La' lac ch'ujutesan Dios ti uts'at yic'ot pejtel lac pusic'al yic'ot 
bʌq'uen. 

29Come Dios yujil jisaya che' bajche' c'ajc. 

 Hebreos 13 

Bajche' yom mi' yajñelob hermanojob 

1Chʌn c'uxbin la' bʌ, come hermanojetla ti Cristo. 

2Mach ñajʌyic ti la' pusic'al la' p'untan jini xñumelob mach bʌ cʌñʌlobic la' 

cha'an. An i tajol tsi' mʌc'layob ángelob lac tatob che' mach cʌmbilobic i 
cha'añob. 

3Coltanla jini xmʌjquelob. P'untañob che' bajche' la' wom p'untʌntel ya'ic añetla 

ti mʌjquibʌl. Ña'tanla jini woliyo' bʌ ti wocol che' bajche' jatetʌchla woli bʌ la' 
wubin wocol. 

4Ña'tanla uts'at ñujpuñel, uts'at mi' pʌy i yijñam winic. Yom xuc'ul mi' pi'leñob i 

bʌ. Come majqui jach mi' taj i yixic, mi an i yijñam, o mi ma'anic i yijñam, Dios 
mi caj i mel. 

5Mach mi la' tsʌjyun taq'uin. Yom tijicña mi la' wajñel yic'ot chuqui tac an la' 

cha'an. Come Dios tsi' yʌlʌ: “Ma'anic mi caj a cʌytʌl ti meba'. Ma'anic mi caj j 
cʌyet”, che'en. 

6Jini cha'an, yom ch'ejl lac pusic'al mi lac sub: “Lac Yum jiñʌch caj Coltaya. 

Ma'anic mi caj c bʌc'ñan chuqui mi' tumbeñon winicob”, cho'onla. 

7Ña'tanla jini xcʌntayajob la' cha'an tsa' bʌ i subeyetla i t'an Dios. Ña'tanla 

jaytiquil la' pi'ʌlob tsa' bʌ i tajayob i wenlel ti chajp ti chajp ti' tojlelob. Ñopola 
Dios che' bajche' tsi' ñopoyob. 

8Jesucristo junlajalʌch ac'bi yic'ot wʌle yic'ot ti pejtelel ora. 

9Mach mi la' wʌc' la' bʌ cha'an mi la' jac' yambʌ cʌntesa am bʌ i sajtemal ti 

chajp ti chajp. Come mi lac taj i xuc'tʌlel lac pusic'al cha'an i yutslel i pusic'al 
Dios, mach cha'anic we'elʌl. Mi woli laj c'ux we'elʌl o mi ma'anic woli laj c'ux, 
ma'anic mi' coltañonla ti tojlel Dios. Tsa' jiliyob jini tsa' bʌ i jac'ʌyob ili cʌntesa 
cha'an i bʌl ñʌc'ʌl. 

10An pulʌntib lac cha'an, jiñʌch i cruz Cristo ba' mach mejlic i coltʌntel jini mu' 

bʌ i chʌn ñop i coltan i bʌ ti' jac'ol jini mandar. 

11Jini c'ax ñuc bʌ motomaj tsi' ch'ʌmʌ ochel i ch'ich'el alʌc'ʌl ti Ch'ujul bʌ Ajñibʌl 

cha'an i ñusʌntel mulil. Tsi' puluyob i bʌc'tal alʌc'ʌl ti junwejl i ti' tejclum. 

12Che' ja'el Jesús tsi' yubi wocol ti junwejl i ti' tejclum cha'an mi' sʌq'uesañonla 

ti' bajñel ch'ich'el. 

13Jini cha'an la' lac lʌc'tesan lac bʌ ba'an Jesús ti junwejl i ti' tejclum. La' laj cuch 

lac ts'a'lentel che' bajche' Jesús. 

14Mach wʌ'ic an lac tejclum. Pero woli lac sajcan jini tal to bʌ tejclum yujil bʌ 

jalijel. 

15Jini cha'an che' coltʌbilonla cha'an Jesús, la' lac chʌn sub i ñuclel Dios ti' tojlel 

winicob. Jiñʌch mero i majtan. 

16Mach yomic mi' ñajʌyel ti la' pusic'al i melol chuqui uts'at cha'an mi la' coltan 

la' pi'ʌlob, come jiñʌch i majtan Dios uts'at bʌ mi' q'uel. 

17Jac'benla i t'an xcʌntayajob la' cha'an. Otsan la' bʌ ti' wenta come añob i ye'tel 

cha'an mi' wen pʌsbeñetla i bijlel la' coltʌntel. Wersa mi caj i subob i bʌ ti' tojlel 
Dios. Mi uts'at mi la' jac'ob tijicña mi caj i subob. Pero mi wola' wʌq'ueñob i 
ch'ijiyemlel i pusic'al mach che'ic mi la' taj la' wenlel. 

18Yom mi la' tajon lojon ti oración. Cujil lojon ma'anic c mul lojon ti la' tojlel. 

Come ti pejtelel lojon c pusic'al com c mel lojon chuqui uts'at. 

19La' wocolic cha'lenla oración cha'an mach chʌn jalix mic cha' tilel ba' añetla. 

Cortesía tac 

20Diosʌch mu' bʌ i ñʌch'chocoñonla. Tsi' teche loq'uel lac Yum Jesucristo ba'an 

chʌmeño' bʌ. Jiñʌch ñuc bʌ Xcʌnta tiñʌme'. Tsi' beq'ue i ch'ich'el cha'an i 
sellojlel jini xuc'ul bʌ t'an mach bʌ anic mi' jilel. 

21La' i yʌq'ueñetla pejtelel chuqui anto yom la' cha'an, cha'an mi la' mel ti pejtelel 

ora chuqui yom Dios. La' i mel i ye'tel Dios ti jatetla ti'p'ʌtʌlel Cristo che' bajche' 
mi' mulan. La' tsictiyic i ñuclel Cristo ti pejtelel ora. Amén. 

22A wocolic hermanojob, yom uts'at mi la' jac' la' xic'bentel, come ts'ita jach tsac 

ts'ijbubeyetla. 

23Ña'tanla librejix la quermano Timoteo. Mi mach jalix mi' julel ilayi, ya' talon ti 

jula' quic'ot. 

24Aq'uenla cortesía pejtelel xcʌntayajob la' cha'an, yic'ot pejtelel i cha'año' bʌ 

Dios. Mi' yʌq'ueñetla cortesía jini ch'oyolo' bʌ ti Italia. 

25La' ajnic i yutslel i pusic'al Dios la' wic'ot ti la' pejtelel. 

Santiago 

Santiago 1 

1Santiagojon, x'e'telon i cha'an Dios yic'ot lac Yum Jesucristo. Mic ts'ijbubeñetla 

ili jun i p'olbalet bʌ la jini lajchʌntiquil i yalobil Israel, pujquemet bʌ la ti pejtelel 
pañimil. Mi cʌq'ueñetla cortesía. 

I yilʌbentel lac pusic'al 

2Quermanojob, ña'tanla jiñʌch wen tijicña bʌ che' mi' tilel wocol ti chajp ti chajp 

cha'an mi' yilʌbeñetla la' pusic'al. 

3Come la' wujil, mi xuc'ul mi la' ñop Dios che' mi la' ñusan wocol, mi' yʌc' ti p'ojlel 

i p'ʌtʌlel la' pusic'al ti pijt. 

4La' ts'ʌctʌyic i p'ʌtʌlel la' pusic'al ti pijt cha'an uts'at mi la' wajñel, cha'an mi' 

ts'ʌctiyel i wenlel la' pusic'al. Che' jini ma'anic chuqui anto yom la' cha'an. 

5Mi anto yom la' ña'tʌbal c'ajtibenla Dios mu' bʌ i p'ewbeñob pejtelel winicob. 

Che' mi la' c'ajtiben mi caj i yʌq'ueñetla ti' yonlel i ña'tʌbal come mach yujilic 
a'leya. 

6Ñopola mi caj la' wʌq'uentel che' mi la' c'ajtiben. Mach yomic tile bixel la' 

pusic'al ame lajaleticla bajche' wʌlʌcña bʌ ja' mu' bʌ i ñijcan ic'. Mi' jats' tac i bʌ 
ya' ti colem ñajb. 

7Mi tile bixel la' pusic'al mach ti jump'ejlic la' pusic'al woli la' c'ajtiben. Che' jini 

ma'anic chuqui mi caj la' wʌq'uentel ti lac Yum. 

8Come jini cha'p'ejax bʌ i pusic'al mi' cha'len cajcaj xʌmbal ti pejtelel i bijlel. 

9Jini hermano mach bʌ anic i chubʌ'an ti pañimil la' ñuc'ac i pusic'al cha'an i 

ñuclel Dios. 

10Jini wen chumul bʌ winic la' ñuc'ac i pusic'al cha'an peq'uesʌbil ti' tojlel Dios, 

come mi' caj ti jilel che' bajche' i nich pimel. 

11Che' c'ux q'uin mi' tiquesan jam. Mi' p'ajtel i nich pimel. Mi' jilel i t'ojlʌwel. Che' 

ja'el mi caj i chʌmel jini wen chumul bʌ. Quepel mi' cʌy i ye'tel. 

12Tijicña jini mu' bʌ i cuch wocol ti uts'at, come che' ñumenix i yilʌbentel i 

pusic'al, mi caj i yʌq'uentel i cuxtʌlel i wenta corona che' bajche' albil i cha'an 
Dios. Dios mi caj i yʌq'ueñob pejtelel mu' bʌ i c'uxbiñob. 

13Che' an majqui woli' pʌjyel ti mulil, ña'tanla mach pʌybilic i cha'an Dios. Come 

Dios mach mejlic i pʌjyel ti mulil. Ma'anic ba' ora mi' pʌy ti mulil winicob. 

14Che' an majqui woli' pʌjyel ti mulil, jiñʌch i colosojlel i pusic'al mu' bʌ i pʌy, 

mu' bʌ i xic'. 

15I colosojlel i pusic'al mi' colel ti' pusic'al. Mi' ñijcan ti mulil. Che' tsa'ix p'ojli mulil 

mi' yʌc' ti chʌmel. 

16C'uxbibilo' bʌ quermanojob, mach mi la' jac' la' lotintel. 

17Pejtelel wen bʌ lac majtan yic'ot pejtelel uts'at bʌ lac majtan mi' tilel ti Dios. 

Mi' jubel tilel ti lac Tat, tsa' bʌ i mele ec' ti pejtelel. Ma'anic mi' q'uextiyel i 
pusic'al. Ma'anic mi' yʌjñel mi ts'ita'ic. 

18Tsi' yʌq'ueyonla lac ñop i sujmlel i t'an cha'an mi lac cha' ilan pañimil che' 

bajche' yom i pusic'al. Tsi' cha' meleyonla ti yʌx alʌl bʌ i yalobil ti' tojlel yaño' bʌ 
mu' bʌ caj i ñopob. 

Chʌn melela chuqui mi' yʌl jini wen t'an 

19Jini cha'an c'uxbibil bʌ quermanojob, yom p'ip'etla che' mi la' ñich'tan t'an. 

Mach yomic ora mi la' cha'len t'an. Mach yomic mi la' bʌc' mich'an. 

20Come i mich'ajel winicob ma'anic mi' coltañonla lac mel chuqui toj che' bajche' 

yom Dios. 

21Jini cha'an cʌyʌla pejtelel chuqui tac bibi' yic'ot pejtelel jontolil. Ti' yutslel la' 

pusic'al ch'ujbinla jini t'an tsa' bʌ ochi ti la' pusic'al che' bajche' pac' mu' bʌ mejlel 
i coltan la' ch'ujlel. 

22Chʌn melela chuqui mi' yʌl jini wen t'an. Mach yomic to'o che' jach mi la' 

wubin. Mach mi la' lon ña'tan woli la' ñop mi ma'anic woli la' jac'. 

23Come jini mu' bʌ i ñich'tan jini wen t'an, mi ma'anic mi' jac', lajalʌch bajche' 

juntiquil mu' bʌ i q'uel i wut ti espejo. 

24Mi' yujtel i q'uel i wut, mi' majlel. Mi' bʌc' ñajʌyel ti' pusic'al bajche' yilal i wut. 

25Mach che'ic jini mu' bʌ i wen q'uel jini wen bʌ mandar, come jini mandar mi' 

yʌc' ti colel jini ñup'ulo' bʌ. Majqui jach mi' wen q'uel, ma'anic mi' ñajʌyel ti' 
pusic'al chuqui tsi' yubi, pero mi' jac' che' bajche' yom. Jini winic mi' taj i wenlel 
ti Dios ti pejtelel chuqui mi' mel. 

26Jini mu' bʌ i lon ña'tan uts'at woli' ch'ujutesan Dios che' ma'anic mi' tic' i yac', 

woli jach i ñop lot. Tontojʌch. Mi' lon sub i bʌ ti hermano. 

27Jini mu' bʌ i ch'ujutesan Dios ti isujm, mach bʌ anic i bibi'lel ti' tojlel Dios lac 

Tat, jiñʌch mu' bʌ i coltan meba' alobob yic'ot meba' x'ixicob. Mi' chʌcʌ q'uel i 
bʌ ame i ñopben i sojquemal pañimil. 

 Santiago 2 

Mach yomic jelchojc mi la' c'uxbin la' bʌ 

1Quermanojob, jatetla mu' bʌ la' ñop lac Yum Jesucristo i Yum Panchan, mach 

yomic jelchojc jach mi la' c'uxbin la' pi'ʌlob. 

2Ya' ba' mi la' tempan la' bʌ, mi tsa' ochi wen chumul bʌ winic lʌpʌl bʌ i cha'an 

i mʌt c'ʌb melbil bʌ ti oro yic'ot wen bʌ i pislel, mi tsa' ochi ja'el yambʌ mach bʌ 
anic i chubʌ'an lʌpʌl bʌ i cha'an tsuculix bʌ i pislel, 

3mach wenic che' ñumen mi la' c'uxbin jini wen bʌ i pislel. Mi tsa' la' sube buchtʌl 

ba' wen uts'at, pero mi tsa' la' sube jini mach bʌ anic i chubʌ'an: Wa'i ya'i o, mi 
mach a womic wa'tʌl, buchi' ti lum lʌc'ʌl ti coc, mi che'etla, 

4an la' mul che' jini. Jelchojc jach woli la' c'uxbin winicob. Jontol bajche' woli la' 

bajñel ña'tan. 

5C'uxbibilo' bʌ quermanojob, ubinla. Dios tsi' yajca jini mach bʌ añobic i 

chubʌ'an ti pañimil cha'an mi' wen chumtʌlob cha'an jini mu' bʌ lac ñop, come 
mi caj i yajñelob ti' yumʌntel Dios yic'ot pejtel mu' bʌ i c'uxbiñob Dios che' 
bajche' albil i cha'an. 

6Pero jatetla woli la' ts'a'len jini mach bʌ anic i chubʌ'an. ¿Majqui mi' tic'lañetla? 

¿Majqui mi' pʌyetla majlel ti melobʌjʌl? Jiñobʌch wen chumulo' bʌ. 

7Jini wen chumulo' bʌ mi' p'ajbeñob i c'aba' Cristo ba' mi lac taj lac wenlel. 

8Yom mi la' jac' ti isujm ili c'ax ñuc bʌ mandar ti' Ts'ijbujel Dios: “C'uxbin a pi'ʌlob 

che' bajche' ma' bajñel c'uxbin a bʌ”, che'en. Mi woli la' jac' jini mandar toj woli 
la' mel. 

9Pero an la' mul mi jelchojc jach woli la' c'uxbin la' pi'ʌlob. Che' jini xñusa 

mandaretla ti' tojlel ili mandar. 

10Majqui jach mi' ts'ita' ñusan jump'ejl mandar anquese mi' lu' jac' jini yan tac 

bʌ, an i mul ti' tojlel pejtelel jini mandar cha'an tsi' ñusa jump'ejl. 

11Come jini tsa' bʌ i yʌlʌ: “Mach ma' cha'len ts'i'lel”, tsi' yʌlʌ ja'el: “Mach ma' 

cha'len tsʌnsa”, che'en. Mi ma'anic tsa' cha'le ts'i'lel pero mi tsa' cha'le tsʌnsa, 
xñusa mandaret che' jini. 

12Ti pejtelel chuqui mi la' cha'len yic'ot chuqui mi la' wʌl, ña'tanla mi caj la' mel 

la' bʌ ti' tojlel Cristo tsa' bʌ i yʌc'ʌyonla ti colel cha'an mi lac jac'ben i mandar. 

13Jini mach bʌ yujilic p'untaya, ma'anic mi caj i p'untʌntel ti' yorajlel meloñel. Jini 

yujil bʌ p'untaya tijicña mi caj i yubin che' ti' yorajlel meloñel. 

Pʌsʌ wen bʌ a melbal mi tsa' ñopo Dios 

14Quermanojob, mi an majch mi' lon ña'tan woli' ñop Dios che' ma'anic mi' mel 

chuqui wen, ¿woli ba i ñop ti isujm? Mi che'ʌch woli' ñop Dios, ¿woli ba i taj i 
coltʌntel? 

15Mi a cʌñʌyʌch juntiquil p'ump'un bʌ mach bʌ anic i pislel mi i bʌl i ñʌc', 

16mi tsa' sube: Cucu ti' ñʌch'tʌlel a pusic'al, q'uixñesan a bʌ, la' ñaj'aquet, mi 

che'et, ¿woli ba a coltan che' jini, che' ma'anic ma' wʌq'uen chuqui anto yom i 
cha'an? 

17Che' jini ma'anic woli la' ñop Dios ti isujm come to'ol t'an jach mi ma'anic wen 

bʌ la' melbal. 

18An majqui mi caj i subeñet: Jatet wola' ñop Dios cha'an ma' taj a coltʌntel, 

pero joñon wolic pʌs wen bʌ c melbal. ¿Bajche' mi caj a pʌsbeñon ti isujm mi 
wola' ñop che' ma'anic wen bʌ a melbal? Pero wen tsiquil wolic ñop Dios che' 
mic pʌsbeñet wen bʌ c melbal, che'en. 

19¿Am ba ti la' tojlel mu' bʌ i lon ña'tan jasʌl mi lac to'ol ñop juntiquil jach jini 

mero Dios? Isujm juntiquil jach, pero mach jasʌlic mi lac to'ol ñop, come jini 
xibajob ja'el mi' ñopob, che' tsiltsilñayob ti bʌq'uen. 

20Tontojet. ¿Mach ba a wujilic lolom jach mi lac to'ol ñop Dios che' ma'anic wen 

bʌ lac melbal? 

21¿Mach ba anic tsa' q'uejli ti toj lac tat Abraham cha'an ti wen bʌ i melbal che' 

bʌ tsi' yʌc'ʌ ti chʌmel i yalobil i c'aba' Isaac ya' ti' pulʌntib i majtan Dios? 

22Ña'tan che' jini, mach cojic jach tsi' ñopo Dios pero tsi' mele chuqui wen. 

Tsiquil uts'at tsi' ñopo Dios come tsi' pʌsʌ i ñopbal yic'ot wen bʌ i melbal. 

23Tsa' ujti che' bajche' tsi' yʌlʌ i ts'ijbujel Dios: “Abraham tsi' ñopo Dios. Jini 

cha'an tsa' q'uejli ti toj”, che'en. Dios tsi' pejca ti' pi'ʌl. 

24Ña'tanla che' jini, mi lac ch'ʌjmel ti' wenta Dios che' mi lac mel chuqui wen, 

mach cojic jach che' mi lac to'ol ñop Dios. 

25Che' ja'el jini Rahab, am bʌ cabʌl i yixic, tsa' ch'ʌjmi ti' wenta Dios che' bʌ tsi' 

pʌyʌ ochel jini xmucu stsajiyajob, che' bʌ tsi' chocoyob sujtel ti yambʌ bij. 

26Che' loq'uemix lac ch'ujlel ti lac bʌc'tal chʌmeñonixla. Che' ja'el mi to'ol t'an 

jach woli lac ñop Dios che' ma'anic wen bʌ lac melbal, chʌmeñonixla yubil come 
ma'anic mi lac ñop ti isujm. 

 Santiago 3 

La cac' 

1Quermano, mach yomic ma' bʌc' ochel ti xcʌntesa, come la' wujil ñumen mi 

caj lac toj lac mul bajche' yaño' bʌ hermanojob che' xcʌntesajonla. 

2Ti lac pejtelel cabʌl mi lac taj lac sajtemal ti' tojlel lac pi'ʌlob. Majqui jach puro 

uts'at i t'an ti' tojlel yaño' bʌ, uts'atʌch i pusic'al jini winic. Yujil i tic' i bʌ ti pejtelel 
chuqui mi' mel. 

3La' wujil mi la cotsʌben i taq'uiñal i yej caballo cha'an mi' jac'beñonla. Che' jini 

mi' yumañonla ti pejtelel i cuctal. 

4Ña'tanla wen colem barco, pero che' ñijcʌbil i cha'an p'ʌtʌl bʌ ic', mi' toj'esʌntel 

majlel cha'an biq'uit bʌ i toj'esʌjib baqui jach yom majlel jini xñijca barco. 

5Che' ja'el la cac', anquese biq'uit jax ti lac bʌc'tal, wen ch'ejl mi' pʌs i bʌ ti' subol 

ñuc tac bʌ. Anquese che' jach ya wistʌl i nich c'ajc, mi tsi' chucu colem te'el mi' 
laj pulel. 

6Jini la cac' lajalʌch bajche' c'ajc. Wen yujil jontolil. Mi' bib'esan pejtelel lac 

bʌc'tal. Ch'oyol ti infierno i jontolil la cac'. Mi mejlel i xic'beñonla jontolil cha'an 
mi' jisañonla ti c'ajc. 

7Mi mejlel la cuts'esan i bʌl mate'el, mut, lucum, yic'ot i chʌñil ñajb come ti chajp 

ti chajp tsa' uts'esʌnti cha'an winicob. 

8Pero mach che'ic la cac'. Ma'anic winic mu' bʌ mejlel i yuts'esan i yac'. Jontol 

la cac'. Mach yujilic tijq'uel. An i venenojlel yujil bʌ tsʌnsa. 

9Ti la cac' mi lac ch'ujutesan Dios lac Tat. Ti la cac' mi lac p'aj winicob x'ixicob 

melbilo' bʌ ti' yejtal Dios. 

10Ti' yej winic mi' loq'uel uts bʌ t'an yic'ot p'ajoñel. Quermanojob, mach che'ic 

yom. 

11Ti jump'ejl jach i loq'uib ja', ¿mu' ba i loq'uel yʌx bʌ ja' yic'ot ch'aj bʌ? 

12Quermanojob, ¿mu' ba lac tuc' olivo ti higuera te'? ¿Mu' ba lac tuc' higo ti ac'? 

Che' ja'el, ma'anic i loq'uib ja' mu' bʌ i yʌc' yʌx bʌ ja' yic'ot tsaj bʌ. 

Jini lac ña'tʌbal mu' bʌ i jubel tilel ti chan 

13Majqui jach an cabʌl i pusic'al yic'ot cabʌl i ña'tʌbal, la' i tsictesan ti wen bʌ i 

melbal. Yom pec' mi' mel i pusic'al che' mi' mel chuqui wen yic'ot wen bʌ i 
ña'tʌbal. 

14Mi tsʌytsʌyña la' pusic'al cha'an i wenlel la' pi'ʌlob, mi la' wujil a'leya ti la' 

pusic'al, mach la' chañ'esan la' bʌ. Mach la' cha'len lot ti' contra i sujmlel. 

15Come mach tilemic ti chan i tsuculel lac pusic'al, pero tilem ti pañimil, tilem ti' 

colosojlel lac pusic'al yic'ot ti xiba. 

16Ya' ba' tsʌytsʌyñayob i pusic'al winicob, ba' ñijcʌbilob i cha'an i ts'i'lel i wut, 

ya' mi' t'oxob i bʌ ti leto yic'ot jujunchajp jontolil. 

17Pero jini wen bʌ lac ña'tʌbal ch'oyol bʌ ti chan ñaxan mi' pʌs i bʌ ti' sʌclel lac 

pusic'al yic'ot i yutslel lac t'an. Mi' yʌc' ti bujt'el lac pusic'al ti p'untaya cha'an mi 
lac mel pejtel chuqui wen ti pejtelel lac pusic'al. Mach yujilic lo'loya. 

18Jini mu' bʌ i lajmesañob leto ti' ñʌch'tʌlel i pusic'al woli' wejch'uñob majlel pac' 

yilal mu' bʌ caj i yʌc' i wut cha'an toj mi la cajñel. 

 Santiago 4 

Jini mu' bʌ i c'uxbin i cha'an bʌ pañimil 

1¿Chucoch woli la' t'ox la' bʌ ti a'leya? ¿Mach ba xic'bileticla cha'an i colosojlel 

la' pusic'al? Come mi' tejchel guerra ti la' pusic'al che' cha'p'ejl jax la' ña'tʌbal. 

2An i ts'i'lel la' wut cha'an chubʌ'añʌl. Mi la' cha'len tsʌnsa cha'an mi la' taj. 

Tsʌytsʌyña la' pusic'al cha'an i wenlel la' pi'ʌlob pero ma'anic mi la' taj. Jini 

cha'an mi la' cha'len leto yic'ot guerra. Ma'anic mi la' taj chuqui la' wom come 
ma'anic mi la' c'ajtiben Dios. 

3An chuqui tac mi la' c'ajtiben pero ma'anic mi la' taj, come sajtem bajche' mi la' 

c'ajtin. La' wom jach la' jisan cha'an i colosojlel la' pusic'al. 

4Lajaletla bajche' x'ixic mu' bʌ i cʌy i ñoxi'al cha'an mi' c'uxbiben i contra. ¿Mach 

ba la' wujilic? Jini mu' bʌ i c'uxbin i cha'an bʌ pañimil, mi' contrajin Dios. Jini 
yom bʌ i c'uxbintel ti pañimil, woli' yotsan i bʌ ti' contra Dios. 

5Ña'tanla isujm mi' subeñonla i Ts'ijbujel: “Dios tsi' chumchoco ti lac pusic'al jini 

Espíritu mu' bʌ i cʌntañonla ame sojquiconla”. 

6Cabʌl mi' yʌq'ueñonla lac p'ʌtʌlel cha'an mi' mʌjlel lac cha'an. Jini cha'an mi' 

yʌl: “Dios mi' contrajin jini mu' bʌ i chañ'esañob i bʌ, pero mi' p'ʌt'esan jini mu' 
bʌ i peq'uesañob i bʌ”, che'en. 

7Aq'uen la' bʌ Dios. Pʌsʌ la' bʌ ti' contra xiba. Che' jini mi caj i puts'tañetla. 

8Lʌc'tesan la' bʌ ba'an Dios. Che' jini mi caj i lʌc'tesan i bʌ ba' añetla. Xmulilob, 

poco la' c'ʌb. Jatetla cha'chajp jax bʌ la' pusic'al sʌq'uesan la' bʌ. 

9Mele la' pusic'al. Cha'lenla uq'uel. Uc'tan la' mul. La' ujtiquetla ti tse'ñal. La' 

pʌntʌyic ti uq'uel. La' jilic i tijicñʌyel la' pusic'al. La' pʌntʌyic ti la' ch'ijiyemlel. 

10Mele la' bʌ ti pec' ti' wut lac Yum. Che' jini mi caj i chañ'esañetla. 

11Quermanojob, mach yomic mi la' pʌc' ti jontolil la' pi'ʌlob. Jini mu' bʌ i pʌc' ti 

jontolil i pi'ʌlob yic'ot jini mu' bʌ i bajñel melob ti' pusic'al woli' contrajin jini 
mandar. Woli' yʌl ti' pusic'al mach uts'atic jini mandar. Pero mi wola' wʌl ti a 
pusic'al mach uts'atic jini mandar, mach tojetic ti' tojlel. Wola' bajñel wa'chocon 
a bʌ ti meloñel ti' tojlel. 

12An juntiquil jach x'ac' mandar am bʌ i p'ʌtʌlel cha'an mi' coltañonla cha'an mi' 

jisañonla. ¿Chuqui i ye'tel ma' bajñel otsan a bʌ a mel a pi'ʌl ti a bajñel pusic'al? 

Mach la' wujilic chuqui mi' caj ti ujtel ijc'ʌl 

13Ubinla jatetla mu' bʌ la' wʌl: Wʌle o mi ijc'ʌl mi caj lac majlel ti tejclum. Ya'i mi 

caj lac jalijel jump'ejl jab cha'an mi lac cha'len mʌñoñel yic'ot choñoñel. Mi caj 
laj ganarin cabʌl taq'uin, lon che'etla. 

14Mach la' wujilic chuqui mi' caj ti ujtel ijc'ʌl mi bajche' mi caj la' wujtel. Isujm, 

lajal la' cuxtʌlel bajche' i yowix ja'. Poj tsiquil jumuc'. Ti wi'il mach tsiquilix. 

15Jini cha'an yom mi la' wʌl: Mi che'ʌch yom lac Yum, che'ʌch mi caj la cajñel, 

che'ʌch mi caj lac mel, che'etla. 

16Pero che' mi la' bajñel ña'tan chuqui mi caj la' mel, woli la' chañ'esan la' bʌ. 

Che' mi la' bajñel sub la' bʌ ti ñuc, an la' mul. 

17Majqui jach mi' ña'tan chuqui yom melol pero mach che'ic mi' mel, añʌch i 

mul. 

 Santiago 5 

T'an cha'an wen chumul bʌ winic 

1Ubinla wen chumulet bʌ la. Cha'lenla uq'uel, cha'lenla oñel cha'an jini wocol 

mu' bʌ caj i tajetla. 

2Oc'benix la' chubʌ'an, c'uxbilix la' pislel ti' chʌñil. 

3Jini oro yic'ot plata ta'ajemix. I ta' mi' yʌc' ti tsictiyel la' mul. Mi caj i jisan la' 

bʌc'tal che' bajche' c'ajc. Tsa' la' bajñel loto la' chubʌ'an ti ili cojix bʌ q'uin tac. 

4La' wilan c'am woli ti t'an jini taq'uin, come ma'anic tsa' la' tojo x'e'telob la' 

cha'an tsa' bʌ i tsepbeyetla la' jamil. Tsa' c'oti i t'an la' waj tsep jamob ti' chiquin 
lac Yum, jiñʌch i Yum panchan yic'ot pañimil. 

5Wen chumuletla wʌ' ti pañimil. Tijicña tsa' la' ñusa q'uin. Ma'anic tsa' la' tiq'ui 

la' bʌ. Tsa' la' jujp'esa la' pusic'al cha'an jini q'uin che' mi caj la' tsʌnsʌntel. 

6Tsa' la' jop'be i mul jini toj bʌ. Tsa' la' tsʌnsa. Ma'anic tsi' letsa i t'an ti la' tojlel. 

Cha'lenla pijt 

7Jini cha'an hermanojob, cha'lenla pijt ti' ñʌch'tʌlel la' pusic'al jinto mi' tilel lac 

Yum. Ña'tanla jini xpac'. Jal mi' pijtan i yʌc'bal i lum. Ti' ñʌch'tʌlel i pusic'al mi' 
pijtan jini ñaxan bʌ ja'al yic'ot jini wi'il bʌ cha'an mi' colel i pʌc'bal. 

8Che'ʌch yom mi la' cha'len pijt ti' ñʌch'tʌlel la' pusic'al. Xuc'chocon la' pusic'al 

come lʌc'ʌlix jini q'uin che' mi' tilel lac Yum. 

9Quermanojob, mach la' cha'len wulwul t'an ti' contra la' pi'ʌlob ame pʌjyiquetla 

cha'an mi la' mel la' bʌ. La' wilan wa'alix ti' ti' otot la Caj mel mulil. 

10Quermanojob, ña'tanla jini x'alt'añob tsa' bʌ i subuyob t'an ti' c'aba' lac Yum. 

Tsi' pʌsbeyetla bajche' yom mi la' ñusan wocol. Tsi' cha'leyob pijt ti' ñʌch'tʌlel i 
pusic'al. Tsi' ñusayob i tic'lʌntel. 

11La cujil tijicñayobix cha'an tsi' cuchuyob wocol. Tsa'ix la' wubi bajche' tsi' 

cuchu wocol ti uts'at jini Job. Tsa'ix la' wubi chuqui tsi' cha'le lac Yum ti' tojlel 
Job che' ti' yujtibal, come uts i pusic'al lac Yum. Wen yujil p'untaya. 

12Quermanojob, jiñʌch ñumen uts'at bʌ che' ma'anic mi la' lon taj ti t'an panchan 

mi pañimil mi yambʌ t'an cha'an mi la' wa'chocon la' subal. Jasʌl jach mi la' wʌl 
che'ʌch yom o mach che'ic yom ame la' taj la' mul ti' tojlel Dios. Mi mach isujmic, 
mach i sujmic, che'etla, cha'an ma'anic mi la' pʌjyel la' mel la' bʌ. 

Cha'lenla oración ti' xuc'tʌlel la' pusic'al 

13¿Am ba majqui woli' yubin wocol? La' i pejcan Dios. ¿Am ba majqui woli' yubin 

tijicña? La' i c'ʌyin Dios. 

14¿Am ba majqui woli ti c'amʌjel? La' i pʌy jini wa'chocobilo' bʌ ti' tojlel 

xñopt'añob mu' bʌ i tempañob i bʌ. Mi caj i pejcʌbeñob Dios. Mi caj i boñob ti 
aceite ti' c'aba' lac Yum. 

15Mi woli lac ñop ti lac pusic'al che' mi lac pejcan Dios, mi caj i coltan jini 

xc'amʌjel. Lac Yum mi caj i lajmesan. Mi tsi' cha'le mulil, mux i ñusʌbentel. 

16Subu la' bʌ che' an la' mul ti' tojlel la' pi'ʌlob. Taja la' bʌ ti oración cha'an mi 

la' lajmesʌntel. An cabʌl i c'ʌjñibal i yoración jini tojo' bʌ. Cabʌlʌch i p'ʌtʌlel. 

17Winicʌch Elías lajal bajche'onla. Ti jump'ejl i pusic'al tsi' pejca Dios cha'an 

ma'anic mi' tilel ja'al. Ojlil i chʌmp'ejl jab ma'anic tsa' yajli ja'al ti lum. 

18Tsi' cha' pejca Dios. Tsi' choco tilel ja'al. Jini lum tsi' cha' ac'ʌ ti colel pʌc'ʌbʌl. 

19Hermanojob, mi an juntiquil ti la' tojlel tsa' bʌ i cʌyʌ i sujmlel Dios, yom mi' 

cha' toj'esan yambʌ. 

20Come jini mu' bʌ i toj'esan xmulil am bʌ i sajtemal woli' coltan cha'an mi' taj i 

cuxtʌlel cha'an ma'anic mi' jilel. Woli' yʌc' ti ñusʌntel cabʌl mulil. 

1 Pedro 

1 Pedro 1 

1Pedrojon, apóstolon i cha'an Jesucristo. Mic ts'ijbubeñetla ili jun, xñumelet jach 

bʌ la, pujquemet bʌ la ti Ponto, ti Galacia, ti Capadocia, ti Asia yic'ot ti Bitinia. 

2Yajcʌbiletla che' bajche' tsi' wʌn ña'ta Dios lac Tat. Jini Espíritu woli' 

sʌq'uesañetla cha'an mi la' jac'ben Jesucristo, yic'ot ja'el cha'an mi la' mujlel ti' 
ch'ich'el Jesucristo. La' p'ojlesʌntic i yutslel yic'ot i ñʌch'tʌlel la' pusic'al. 

An cuxul bʌ lac pijtaya 

3La' sujbic i ñuclel Dios i Tat lac Yum Jesucristo, come cabʌl tsi' p'untayonla 

che' bʌ tsi' yʌq'ueyonla lac cha' ilan pañimil. Jini cha'an an cuxul bʌ lac pijtaya, 
cha'an tsa' cha' tejchi ch'ojyel Jesucristo ba'an chʌmeño' bʌ. 

4Come Dios mi caj i yʌq'ueñonla jini lotbebilon bʌ la ti panchan ba' ma'anic mi' 

jilel, ba' ma'anic mi' bib'an, ma'anic mi' tsuculiyel. Mi caj la' wʌq'uentel ya' ti 
panchan. 

5Come Dios woli' cʌntañetla ti ñuc bʌ i p'ʌtʌlel pejteletla mu' bʌ la' ñop, c'ʌlʌl ti 

jini cojix bʌ q'uin che' mi caj i tsictiyel la' coltʌntel tsa' bʌ i wʌn chajpʌbeyetla. 

6Jini cha'an tijicñayetla, anquese poj jumuc' jach mi la' wubin jujunchajp wocol 

mi che'ʌch yom Dios, 

7cha'an mi' tsictiyel mi xuc'ul woli la' ñop. Ñumen uts'at i xuc'tʌlel la' pusic'al ti 

Cristo bajche' oro mu' bʌ i jilel. Wolix la' ñusan wocol che' bajche' mi' ñumel oro 
ti c'ajc cha'an mi' q'uejlel mi mero oro. Che' ja'el che' ñumenix la' wocol, mi caj 
i sujbel la' ñuclel, mi caj la' c'uxbintel, mi caj la' q'uejlel ti ñuc che' mi' tsictiyel 
Jesucristo. 

8Ma'anic tsa' la' q'uele Jesús, pero mi la' c'uxbin. Ma'anic woli la' q'uel wʌle, 

pero woli la' ñop. Jini cha'an ma'anic i p'isol i tijicñʌyel la' pusic'al tilem bʌ ti 
panchan, 

9come woli la' taj la' coltʌntel cha'an tsa' la' ñopo. 

10Che' bajche' tsi' wʌn subuyob jini x'alt'añob, mi caj la' taj i yutslel i pusic'al 

Dios. Tsi' ñopoyob i ch'ʌmben isujm bajche' mi caj i yujtel la' coltʌntel. 

11Tsi' sajcayob ti jun cha'an mi' ña'tañob baqui bʌ ora mi' caj ti ujtel jini tsa' bʌ i 

yʌlʌ i yEspíritu Cristo am bʌ ti' pusic'alob. Come i yEspíritu Cristo tsi' wʌn 
subeyob i wocol Cristo, yic'ot i ñuclel mu' bʌ caj i taj che' ujtemix wocol. 

12Tsa' pʌsbentiyob mach cha'anic i bajñel c'ʌjñibal tsi' cha'leyob t'an, pero 

cha'an mi' cʌntesʌntel yaño' bʌ. Wʌle tsa'ix la' wubi jini jach bʌ t'an tic tojlel 
lojon. Tsac subeyetla jini wen t'an yic'ot jini Ch'ujul bʌ Espíritu chocbil bʌ tilel ti 
panchan. Jini ángelob wersa yomob i ch'ʌmben isujm. 

Yom ch'ujuletla ti pejtelel la' melbal 

13Jini cha'an, chajpan la' pusic'al. Yom yʌxʌl la' wo. Junyajlel xuc'chocon la' bʌ 

ti pijtaya, come mi caj la' wʌq'uentel i yutslel la' pusic'al che' mi' pʌstʌl 
Jesucristo. 

14Yom lajaletla bajche' alobob mu' bʌ i wen jac'ob t'an. Mach mi la' chʌn mel 

che' bajche' ti yambʌ ora che' maxto anic la' ña'tʌbal, che' bʌ tsa' la' jac'ʌ i 
colosojlel la' pusic'al. 

15Ch'ujul jini tsa' bʌ i pʌyʌyetla, jini cha'an yom ch'ujuletla ja'el ti pejtelel la' 

melbal. 

16Come ts'ijbubil: “Ajñenla ti ch'ujul, come ch'ujulon”, che'en lac Yum. 

17Mi woli la' pejcan ti la' Tat jini mu' bʌ i mel pejtel winicob ti toj, mu' bʌ caj i 

meletla ti jujuntiquil che' bajche' an la' melbal, ajñenla ti bʌq'uen che' wʌ'to 
añetla ba' mach mero la' lumalic. 

18Come ña'tʌbil la' cha'an, mʌmbiletla cha'an ma'anic mi la' chʌn ñop jini lolom 

jach bʌ tsa' bʌ la ñopo ti la' ñojte'el. Mach mʌmbileticla ti jini yujil tac bʌ jilel che' 
bajche' oro yic'ot sʌsʌc taq'uin. 

19Pero mʌmbiletla ti' ch'ich'el Cristo, letsem bʌ i tojol, che' bajche' juncojt alʌ tat 

tiñʌme' mach bʌ anic i chʌmel mi i bibi'lel. 

20Tsa' wa'choconti Jesús che' maxto anic tsa' mejli pañimil, pero tsa' poj tsictiyi 

ti jini cojix bʌ q'uin tac am bʌ wʌle cha'an mi' coltañetla. 

21Cha'an ti' caj Jesús mi la' ñop Dios tsa' bʌ i teche ch'ojyel Jesús ba'an 

chʌmeño' bʌ. Tsi' yʌq'ue i ñuclel. Jini cha'an cʌyʌletla ti Dios. An la' pijtaya ti 
Dios. 

22Tsa'ix la' sʌq'uesa la' pusic'al ti' jac'ol i sujmlel. Jini cha'an mi la' c'uxbin la' 

wermanojob ti isujm. Wen c'uxbin la' bʌ ti jump'ejl la' pusic'al. 

23Come ma'anic tsa' la' cha' ila pañimil ti pac' yujil bʌ jilel, pero ti pac' mach bʌ 

yujilic jilel, jini cuxul bʌ i t'an Dios mu' bʌ i yajñel ti pejtelel ora. 

24Come ts'ijbubil: “Pejtelel winicob lajalob bajche' pimel. Pejtelel i ñuclel winicob 

lajalʌch bajche' i nich pimel. Mi' tiquin pimel, mi' yajlel jubel i nich, 

25pero i t'an lac Yum mi' yajñel ti pejtelel ora”, che'en. Che'ʌch mi' yʌl jini wen 

t'an tsa' bʌ c subeyetla. 

 1 Pedro 2 

1Jini cha'an cʌyʌla pejtelel la' jontolil yic'ot lotiya yic'ot i cha'chajplel la' pusic'al, 

yic'ot tsʌytsʌyña bʌ la' pusic'al cha'an i wenlel la' pi'ʌlob, yic'ot pejtelel u'yaj t'an. 

2Yom lajaletla bajche' alʌl, poj ujtel bʌ i yilan pañimil, mu' bʌ i c'ajtin i chu'. 

Che'ʌch yom mi la' c'ajtin la' chu' ti Espíritu mu' bʌ i we'san la' pusic'al ti' sujmlel, 
cha'an mi la' colel majlel ti la' coltʌntel, 

3mi sumuc tsa' la' wubi i yutslel lac Yum. 

Jini cuxul bʌ Xajlel 

4La'la ba'an Jesús, jini cuxul bʌ Xajlel. Winicob tsi' chocoyob ti isujm, pero Dios 

tsi' yajca come uts'atax mi' q'uel. 

5Jatetla ja'el lajaletla bajche' cuxul bʌ xajlel. Woli la' wa'chocontel ti' yotot Dios. 

Yom ch'ujul bʌ motomajetla i cha'an Jesucristo cha'an mi la' wʌq'uen ch'ujul bʌ 
i majtan Dios mu' bʌ i mulan. 

6Come ts'ijbubil: “Awilan, woli cʌc' ti Sion jump'ejl uts'at bʌ Xajlel, yajcʌbil bʌ 

cha'an i xujc otot. Jini mu' bʌ i ñop ma'anic mi' cajel ti quisin”, che'en. 

7Jatetla mu' bʌ la' ñop, c'ux mi la' wubin Jesús. Pero ti' tojlel jini mach bʌ anic 

mi' ñopob, jiñʌch Xajlel chocbil bʌ cha'an jini xmel ototob. Pero Dios tsi' yotsa 
ti' xujc otot. 

8Ts'ijbubil ja'el: “Jiñʌch Xajlel ba' mi' jats'ob i yoc winicob. Jiñʌch Ñuc bʌ Xajlel 

mu' bʌ i yʌc'ob ti yajlel. Come tsi' jats'ʌyob i yoc cha'an ma'anic tsi' jac'ʌyob jini 
wen t'an”. Che'ʌch tsi' meleyob bajche' tsi' wʌn ña'ta Dios. 

X'e'teletla i cha'an Dios 

9Pero i yalobiletla, yajcʌbiletla. Ñuc bʌ motomajetla ti' tojlel jini Rey. Ch'ujul bʌ 

tejclumetla. I cha'añetla Dios cha'an mi la' sub majlel jini ñuc tac bʌ i melbal 
Dios, tsa' bʌ i pʌyʌyetla loq'uel ti ic'yoch'an bʌ pañimil. Tsi' yotsayetla ti' sʌclel i 
yumʌntel. 

10Ti yambʌ ora mach i cha'añeticla Dios, pero wʌle i cha'añetla. Ti yambʌ ora 

ma'anic majch tsi' p'untayetla, pero wʌle tsa'ix i p'untayetla. 

11C'uxbibilet bʌ la, xñumeletla ti pañimil, yañʌch bʌ la' lumal. Ti wocol t'an mic 

subeñetla mach yomic mi la' jac'ben i colosojlel la' pusic'al mu' bʌ i cha'len 
guerra ti' contra la' ch'ujlel. 

12Pʌsʌ la' bʌ ti uts'at ti' tojlel jini gentilob. Che' jini anquese mi' pʌq'uetla ti jontolil, 

mi caj i ña'tañob wen bʌ la' melbal che' mi' tsictiyel lac melbal ti lac pejtelel. Mi 
caj i subob i ñuclel Dios. 

Ac'ʌ la' bʌ ti' wenta año' bʌ i ye'tel 

13Añetla ti lac Yum, jini cha'an ac'ʌ la' bʌ ti uts'at ti' wenta pejtelel año' bʌ i ye'tel 

ti la' tojlel, jini c'ax ñuc bʌ yumʌl 

14yic'ot winicob wa'chocobilo' bʌ i cha'an, cha'an mi' yʌq'ueñob i toj i mul 

xjontolilob, yic'ot cha'an mi' subeñob i ñuclel jini mu' bʌ i melob chuqui wen. 

15Come yom Dios mi la' mel chuqui wen cha'an mi la' ñʌch'tesʌbeñob i tontojlel 

jini winicob mach bʌ añobic i ña'tʌbal. 

16Libre añetla cha'an mi la' mel chuqui uts'at, mach cha'anic mi la' cha'len mulil, 

come x'e'teletla i cha'an Dios. 

17Q'uelela ti ñuc pejtelel winicob x'ixicob. C'uxbin la' wermanojob. Bʌc'ñanla 

Dios. Q'uelela ti ñuc jini yumʌlob. 

18X'e'telob, jac'benla i t'an la' yum, mach cojic jach jini uts'ato' bʌ mu' bʌ i 

c'uxbiñetla pero jini tsʌtso' bʌ i t'an ja'el. 

19Come uts'at mi' q'uelonla Dios mi uts'at mi laj cuch wocol che' tic'bilonla 

cha'an i melol chuqui uts'at, che' ma'anic lac mul. 

20Mi woli la' jajts'el cha'an la' jontolil, ¿am ba la' ñuclel che' mi la' cuch jini wocol? 

Pero mi woli la' cuch wocol cha'an i melol chuqui uts'at, Dios mi caj i q'ueletla ti 
uts'at. 

21Come pʌybiletla cha'an mi la' wubin wocol. Come Cristo ja'el tsi' yubi wocol 

cha'añonla. Tsi' pʌsbeyonla bajche' yom mi lac mel. Tsajcanla majlel. 

22Ma'anic tsi' cha'le mulil, ma'anic tsi' cha'le lot. 

23Che' bʌ tsa' a'lenti, ma'anic tsi' q'uexta a'leya. Che' bʌ tsa' aq'uenti wocol, 

ma'anic tsi' cha'le bʌc'tesaya. Che' jach tsi' yʌc'ʌ i bʌ ti' wenta jini mu' bʌ i cha'len 
meloñel ti toj. 

24I bajñel jach tsi' cuchu lac mul ti' bʌc'tal che' bʌ tsa' chʌmi ti te', cha'an mi' jilel 

i p'ʌtʌlel mulil ti lac tojlel. Cuxulonixla cha'an yom mi lac mel chuqui toj. 
Lajmesʌbiletla cha'an tsa' lojwi lac Yum. 

25Ti yambʌ ora tsa' sajtiyetla che' bajche' tiñʌme', pero tsa' la' sutq'ui la' bʌ 

cha'an mi la' tsajcan majlel jini Xcʌnta tiñʌme', jini Xcʌntaya mu' bʌ i coltan la' 
ch'ujlel. 

 1 Pedro 3 

Ajñenla ti uts'at yic'ot la' pi'ʌl 

1X'ixicob, yom mi la' wʌc' la' bʌ ti uts'at ti' wenta la' ñoxi'al. Che' jini, mi ma'anic 

mi' ñopob la' ñoxi'al, mi caj i ñopob cha'an uts'at bʌ la' melbal, mach cha'anic 
la' t'an. 

2Mi caj i q'uelob toj bʌ la' melbal che' mi la' jac'beñob ti uts'at. 

3Mach mero la' ch'ʌjlilic che' mi la' jal la' jol mi che' mi la' ch'ʌl la' bʌ ti oro yic'ot 

wen bʌ la' pislel. 

4Pero yom i ch'ʌjlil la' pusic'al mach bʌ anic mi' jilel, jiñʌch i yutslel yic'ot i 

ñʌch'tʌlel la' pusic'al. Jiñʌch c'ax uts'at bʌ ti' wut Dios. 

5Come che' ja'el ti oñiyi jini ch'ujul bʌ x'ixicob tsa' bʌ i pijtayob i wenlel ti Dios 

tsi' ch'ʌlʌyob i bʌ ja'el. Tsi' yʌc'ʌyob i bʌ ti uts'at ti' wenta i ñoxi'al. 

6Che'ʌch tsi' mele Sara. Tsi' ch'ujbibe i t'an Abraham, tsi' pejca ti' yum. Jatetla i 

yalobiletla Sara, mi toj mi la' mel, mi ma'anic mi la' bʌc'ñan chuqui mi' yujtel. 

7Che' ja'el winicob, ajñenla ti uts'at yic'ot la' wijñam. Q'uelela ti ñuc jini x'ixic 

anquese ñumen c'un bajche'etla, pero temel mi la' wʌq'uentel la' cuxtʌlel ti' 
yutslel i pusic'al Dios. Che'ʌch yom mi la' mel ame mʌctʌntic la' woración. 

La' wocol cha'an wen bʌ la' melbal 

8Ti pejteletla yom junlajal la' pusic'al mi la' cha'len p'untaya. C'uxbin la' bʌ che' 

bajche' la' wijts'in la' bʌ. Yom uts la' pusic'al. Yom mi la' mel la' bʌ ti pec'. 

9Mach yomic mi la' q'uextan jontolil, mi a'leya. Yom mi la' wʌq'ueñob i yutslel la' 

t'an la' pi'ʌlob, come ña'tʌbil la' cha'an pʌybiletla cha'an mi la' wʌq'uentel la' 
wenlel. 

10Come ts'ijbubil: “Majqui yom ajñel ti' tijicñʌyel i pusic'al, cha'an uts'at mi' ñusan 

q'uin, la' i tic' i yac' ti jontolil, la' i tic' i yej ti lot. 

11La' i cʌy jontolil. La' i mel chuqui uts'at. La' i sʌclan i wenlel i pi'ʌlob cha'an 

ñʌch'ʌl mi' yajñel yic'otob. 

12Come lac Yum woli' wen q'uel jini tojo' bʌ. Mi' yubibeñob i yoración. Pero mi' 

contrajin jini mu' bʌ i melob jontolil”. 

13Mi bʌxetla ti' melol chuqui uts'at, ¿am ba majqui mi caj i tic'lañetla? 

14Pero mi woli la' tic'lʌntel cha'an ti' melol chuqui toj, tijicñayetla. Jini cha'an 

mach la' cha'len bʌq'uen che' mi' cha'leñob bʌc'tesaya. Mach la' mel la' pusic'al. 

15Pero chʌn yumanla Cristo ti la' pusic'al. Yom chajpʌbil la' pusic'al ti pejtelel 

ora cha'an mi la' suben la' pi'ʌlob baqui tilem la' pijtaya che' mi' c'ajtibeñetla. 
Subenla ti uts bʌ t'an yic'ot c'uxbiya. 

16Ajñenla ti uts'at cha'an ma'anic mi' tejchel t'an ti la' pusic'al. Che' jini mi caj i 

yubiñob quisin la' contrajob mu' bʌ i pʌq'uetla ti jontolil, che' mi' q'uelob wen bʌ 
la' melbal ti Cristo. 

17Mi yom Dios mi la cubin wocol, ña'tanla uts'at mi la cubin cha'an wen bʌ lac 

melbal, mach cha'anic jontolil. 

18Come Cristo ja'el ti junyajlel tsi' yubi wocol cha'an mulil. Jini Toj bʌ tsi' yʌc'ʌ i 

bʌ ti chʌmel cha'an jini mach bʌ tojobic, cha'an mi' pʌyonla ti' tojlel Dios. 
Isujmʌch tsa' tsʌnsʌnti ti' bʌc'tal, pero tsa' cha' cuxtiyi ti jini espíritu. 

19Yic'ot i yespíritu tsa' majli Cristo i subeñob t'an jini ch'ujlelʌlob ya' ti' yajñib 

chʌmeño' bʌ. 

20Jiñobʌch sajtemo' bʌ mach bʌ anic tsi' jac'ʌyob ti yambʌ ora, che' jal tsi' cha'le 

pijt Dios ti' yorajlel Noé che' bʌ woli to i mel colem barco. Waxʌctiquil jach tsa' 
coliyob ti ja'. 

21Jiñʌch i yejtal bajche' mi laj coltʌntel wʌle ti ch'ʌm ja'. Ma'anic mi' poc loq'uel 

i lumil lac pʌchʌlel, pero mi' pʌsonla ti sʌc ti' wut Dios che' ñʌch'ʌl lac pusic'al 

cha'an tsa' lac subu lac bʌ ti' tojlel Dios. Tsa'ix tejchiyonla ch'ojyel yic'ot 
Jesucristo. 

22Tsa'ix majli ti panchan ya' ti' ñoj Dios. Jini ángelob yic'ot yumʌlob, yic'ot año' 

bʌ i p'ʌtʌlel, mi' yumañob Jesús. 

 1 Pedro 4 

Ts'ʌcʌl yom mi la' pʌs i yutslel i pusic'al Dios 

1Cristo tsi' ñusa wocol ti' bʌc'tal cha'añonla. Jini cha'an yom chajpʌbil la' pusic'al 

cha'an mi la' ñusan wocol ja'el che' bajche' Cristo. Come majqui jach tsi' ñusa 
wocol ti' bʌc'tal tsa'ix i cʌyʌ i mul. 

2Ma'anix mi' chʌn jac' i colosojlel i pusic'al che' bajche' yaño' bʌ. Mi' cʌy tsucul 

bʌ i pusic'al cha'an mi' mel bajche' yom Dios ti pejtelel i jabil. 

3Come jasʌlix jini q'uin tac tsa' bʌ la' ñusa ti' melol mulil che' bajche' jini sajtemo' 

bʌ mu' bʌ i jac'ob i colosojlel i pusic'al yic'ot i ts'i'lel. Mi' cha'leñob chuqui jisil 
yic'ot yʌc'ajel yic'ot leco bʌ q'uiñijel, yic'ot lemoñel. Mi' melob leco bʌ i q'uiñilel 
dios tac. 

4Mi' toj sajtelob i pusic'al cha'an ma'anix woli la' tsajcañob ti jontolil. Mi' p'ajetla. 

5Pero mi caj i tojob yic'ot Dios mu' bʌ caj i mel jini cuxulo' bʌ yic'ot jini chʌmeño' 

bʌ. 

6Jini cha'an ti wajali tsa' subentiyob jini wen t'an jini tsa' bʌ chʌmiyob. Tsa' 

jisʌntiyob i bʌc'tal che' bajche' mi' chʌmelob pejtelel winicob x'ixicob, cha'an 
cuxul mi' yajñelob ti espíritu che' bajche' Dios. 

7Lʌc'ʌlix i jilibal pejtelel chuqui tac an. Jini cha'an yom mi la' wen ña'tan pañimil. 

Chʌcʌ q'uele la' bʌ, cha'lenla oración. 

8Yom mi la' wen c'uxbin la' bʌ. Jiñʌch ñumen ñuc bʌ, come che' mi laj c'uxbin 

lac pi'ʌlob mi laj cuch cabʌl mulil. 

9Mʌc'lan la' pi'ʌlob. Mach yomic mi la' caj ti wulwul t'an. 

10Dios tsi' yʌq'ueyetla la' c'ʌjñibal ti jujuntiquiletla ti' yutslel i pusic'al cha'an mi 

la' coltan la' pi'ʌlob, cha'an mi' tajob i wenlel ti Dios ja'el yic'ot i c'ʌjñibal ti chajp 
ti chajp. 

11Majqui jach mi' cha'len t'an, la' i cha'len t'an che' bajche' cʌntesʌbil ti' t'an Dios. 

Majqui jach mi' coltan i pi'ʌlob, la' i coltañob yic'ot i p'ʌtʌlel mu' bʌ i yʌq'uen Dios, 
cha'an mi' tsictiyel i ñuclel Dios ti Jesucristo ti pejtelel chuqui mi' yujtel. La' 
tsictiyic i ñuclel yic'ot i p'ʌtʌlel ti pejtelel ora. Amén. 

La' i cuchob wocol xñopt'añob 

12C'uxbibilet bʌ la, mach yomic mi' toj sajtel la' pusic'al che' mi' tilel i yilʌbentel 

la' pusic'al che' bajche' c'ajc. Mach yomic leco mi la' q'uel. 

13Tijicñesan la' pusic'al come woli la' taj wocol che' bajche' Cristo, cha'an c'ax 

tijicña mi la' wubin che' mi' tsictiyel i ñuclel Cristo. 

14Mi woli la' wʌ'lentel cha'an i c'aba' Cristo, tijicñayetla, come woli' yajñel ti la' 

pusic'al i yEspíritu Dios am bʌ i ñuclel. Isujm woli' ts'a'leñob Dios jini winicob 
pero jatetla woli la' ñuq'uesan. 

15Che' jini, mach yomic mi la' lon taj wocol ti' melol mulil, mi tsʌnsa, mi xujch' mi 

i ñusʌntel mandar, mi yambʌ jontolil. Mach yomic mi la' wotsan la' bʌ ba' mach 
la' wentajic. 

16Mi an majch mi' yubin wocol cha'an ti' ñopol Cristo, mach i cha'len quisin. La' 

i sub ti ñuc Dios cha'an woli' coltʌntel ti Cristo. 

17Come i yorajlelix mi' melob i bʌ i cha'año' bʌ Dios. Mi ñaxan mi' melonla, 

¿bajche' mi caj i yujtelob jini mach bʌ anic mi' jac'ob i wen t'an Dios? 

18Mi wocol mi' coltʌntelob jini toj bʌ winicob, ¿bajche' mi caj i yujtelob jini xñusa 

t'añob yic'ot xmulilob? 

19Jini cha'an, la' i melob chuqui uts'at jini mu' bʌ i yubiñob wocol che' bajche' 

yom Dios. La' i yʌc'ob i bʌ ti' c'ʌb Dios, jini xuc'ul bʌ Xmel pañimil. 

 1 Pedro 5 

Cʌntanla i cha'año' bʌ Dios 

1Testigojon cha'an tsi' ñusa wocol Cristo. Mi caj cʌq'uentel c ñuclel yic'ot Cristo 

che' mi' tsictiyel. Ti wocol t'an mic subeñob ancianojob ti la' tojlel, come 
ancianojon ja'el: 

2Cʌntanla i tiñʌme' Dios año' bʌ ti la' wenta. Mach cha'anic xic'bebiletla, pero ti 

pejtelel la' pusic'al che' bajche' yom Dios. Mach cha'anic ganar, pero cha'an 
che' yom la' pusic'al. 

3Mach yomic mi la' chañ'esan la' bʌ ti' tojlel jini tiñʌme' año' bʌ ti la' wenta. 

Pʌsbeñob ti la' melbal bajche' yom mi' melob. 

4Che' mi' tsictiyel jini ñuc bʌ Xcʌnta tiñʌme', mi caj la' wʌq'uentel corona i yejtal 

bʌ la' ñuclel mach bʌ anic mi' jilel. 

5Che' ja'el, ch'iton winicob, ac'ʌ la' bʌ ti' wenta ancianojob. Ti la' pejtelel chʌn 

mele la' bʌ ti pec' ti' tojlel la' pi'ʌlob, come Dios mi' contrajin jini mu' bʌ i 
chañ'esan i bʌ. Mi' yʌq'uen i yutslel i pusic'al jini mu' bʌ i peq'uesan i bʌ. 

6Ac'ʌ la' bʌ ti pec' ti p'ʌtʌl bʌ i c'ʌb Dios, cha'an mi' yʌq'ueñetla la' ñuclel che' ti' 

yorajlel. 

7Ac'ʌ ti' wenta Dios pejtelel la' c'oj'ol, come woli' cʌntañetla. 

8Ña'tanla pañimil. Chʌcʌ q'uele la' bʌ, come jini xiba, jini la' contra, woli ti pam 

ñumel che' bajche' colem bajlum woli bʌ ti jujuj t'an. Woli' chijtan i colojm cha'an 
mi' c'ux. 

9Cha'lenla wersa ti' contra xiba. Xuc'ul yom la' pusic'al ti Dios. Ña'tanla lajal woli' 

yubiñob wocol la' wermanojob ti pejtelel pañimil. 

10Dios am bʌ cabʌl i yutslel i pusic'al tsi' pʌyʌyetla cha'an temel mi la' wajñel 

yic'ot Cristo ti' ñuclel i yumʌntel mach bʌ anic mi' jilel. Che' bʌ tsa'ix la' jumuc' 
ñusa wocol, mi caj i ñuq'uesan la' pusic'al ya' ti' tojlel. Mi caj i xuc'chocoñetla, 
mi caj i p'ʌt'esañetla. 

11La' tsictiyic i ñuclel yic'ot i p'ʌtʌlel ti pejtelel ora. Amén. 

Cortesía tac 

12Tsac mele alʌ jun cha'añetla ti' c'ʌb la quermano Silvano, xuc'ul bʌ mij q'uel. 

Tsac ts'ijba jun cha'an mic xic'beñetla, yic'ot ja'el cha'an mi cʌc' ti cʌjñel jini 
isujm bʌ i yutslel i pusic'al Dios ba' cʌyʌletla. 

13Jini xñopt'añob mu' bʌ i tempañob i bʌ ya' ti Babilonia, tem yajcʌbilo' bʌ la' 

wic'ot, mi' yʌq'ueñetla cortesía, yic'ot ja'el calobil Marcos. 

14Aq'uen la' bʌ cortesía. C'uxbin la' bʌ ti uts'at. La' aq'uentiquetla i ñʌch'tʌlel la' 

pusic'al pejtel añet bʌ la ti Cristo. 

2 Pedro 

2 Pedro 1 

1Simón Pedrojon, i winicon Jesucristo, apóstolon i cha'an. Mic ts'ijbubeñetla ili 

jun come junlajal tsa' aq'uentiyetla la' ñop Cristo quic'ot lojon. Come toj la caj 
Coltaya Dios, i c'aba' Jesucristo. Yom mi lac wen c'uxbin jini wen t'an woli bʌ 
lac ñop. 

2La' p'ojlic i yutslel yic'ot i ñʌch'tʌlel la' pusic'al come la' cʌñʌyʌch Dios yic'ot lac 

Yum Jesús. 

Tsa' aq'uentiyonla lac pusic'al lajal bʌ bajche' i cha'an Dios 

3Ti ñuc bʌ i p'ʌtʌlel Dios tsi' yʌq'ueyonla pejtelel chuqui anto yom lac cha'an 

che' bʌ tsi' yʌq'ueyonla laj cʌn lac Yum Jesús cha'an mi la cajñel ti ch'ujul. Tsi' 
pʌyʌyonla cha'an mi laj cʌmben i ñuclel yic'ot i yutslel. 

4Jini cha'an tsi' yʌq'ueyonla jini albil bʌ t'an, wen ñuc bʌ, c'ax uts'at bʌ. Che' mi 

la' ñopben i t'an mi' yʌq'uetla ti colel ba' chuculetla ti' colosojlel la' pusic'al ti' 
wenta pañimil cha'an mi la' taj la' cuxtʌlel ch'oyol bʌ ti Dios. 

5Jini cha'an yom mi la' cha'len wersa cha'an mi la' pʌs la' bʌ ti uts, come tsa'ix 

la' ñopo Dios. Che' utsetla yom wen bʌ la' ña'tʌbal. 

6Che' an la' ña'tʌbal yom mi la' tic' la' pusic'al. Che' mi la' tic' la' pusic'al yom mi 

la' cuch wocol ti xuc'ul. Che' mi la' cuch wocol ti xuc'ul yom mi la' tsictesan Dios. 

7Che' mi la' tsictesan Dios yom mi la' p'untan la' pi'ʌlob. Che' mi la' p'untañob 

yom mi la' c'uxbiñob. 

8Mi che'ʌch mi la' mel mi caj la' p'ʌt'an majlel. Mi caj i yutsi p'ojlel la' c'ʌjñibal. 

Che' jini mach lolomic jach tsa' la' cʌñʌ lac Yum Jesucristo. 

9Jini mach bʌ anic mi' mel che' bajche' jini, xpots' yilal. Ma'anic mi' c'otel i wut. 

Mach c'ajalix i cha'an mi tsa'ix pocbenti i mul tsa' bʌ i mele ti yambʌ ora. 

10Jini cha'an hermanojob, cha'lenla wersa cha'an mi' wen tsictiyel pʌybiletla, 

yajcʌbiletla. Mi che'ʌch mi la' mel, ma'anic mi caj la' yajlel. Ma'anic mi caj la' cʌy 
la' ñop. 

11Che' jini mi caj la' pʌjyel ochel ti' yumʌntel Dios mach bʌ anic mi' jilel, yic'ot 

lac Yum Jesucristo, Xcoltaya lac cha'an. 

12Jini cha'an mi caj c chʌn c'ajtesʌbeñetla pejtelel jini t'an, anquese ña'tʌbilix la' 

cha'an, anquese xuc'chocobiletla ti' sujmlel woli bʌ la' ñop. 

13Che' cuxulon to tic bʌc'tal mi cʌl uts'at mic chʌn xic'beñetla. Yom mic chʌn 

c'ajtesʌbeñetla bajche' yom mi la' mel. 

14Come cujil mach jalix mi caj j cʌy c bʌc'tal che' mic chʌmel, che' bajche' tsi' 

subeyon lac Yum Jesucristo. 

15Jini cha'an mic cha'len wersa ti la' tojlel cha'an mi la' chʌn ña'tan jini t'an ti 

pejtelel ora che' chʌmeñonix. 

Tsi' q'ueleyob i ñuclel Cristo ti' wutob 

16Ma'anic tsac jop'o lojon maña jax bʌ t'an che' bʌ tsac subeyet lojon i p'ʌtʌlel 

lac Yum Jesucristo mu' bʌ caj i cha' tilel ti' ñuclel i yumʌntel, pero tsac subeyetla 
chuqui tsaj q'uele lojon yic'ot c wut. 

17Ya' añon lojon ba' ora Dios tsi' yʌq'ue i ñuclel i Yalobil. Tsa' yʌjñi i wut ti' ñuclel 

Dios i Tat. Tsa cubibe i t'an Dios loq'uem bʌ ti' yumʌntel ti panchan che' bʌ tsi' 
yʌlʌ: “Jiñʌch c'uxbibil bʌ Calobil. Tijicña mij q'uel”, che'en. 

18Tsa cubi lojon jini t'an ch'oyol bʌ ti panchan che' ya' añon lojon yic'ot Jesús 

ya' ti ch'ujul bʌ wits. 

19Jini cha'an ñumen xuc'ulonla cha'an ti' t'an x'alt'añob, come woli ti ts'ʌctiyel ti' 

tojel lac wut. Yom mi la' wen p'is ti wenta i t'an, come lajalʌch i c'ʌjñibal bajche' 
lámpara mu' bʌ i pʌsbeñonla i sʌclel ti ac'ʌlel jinto mi' sʌc'an pañimil, jinto mi' 
tsictiyel Cristo che' bajche' Ñoj Ec' ti la' pusic'al. 

20Ñaxan yom mi la' ch'ʌmben isujm, ma'anic t'an ti' Ts'ijbujel Dios tsa' bʌ i bajñel 

ña'tayob jini x'alt'añob. Come jiñʌch Ch'ujul bʌ Espíritu tsa' bʌ i yʌq'ueyob jini 
isujm bʌ i t'an Dios. 

21Come c'ʌlʌl ti' cajibal ma'anic tsi' bajñel cha'leyob t'an winicob ti' bajñel 

pusic'al, pero jini ch'ujul bʌ winicob ñijcʌbilo' bʌ i cha'an Ch'ujul bʌ Espíritu tsi' 
cha' subuyob chuqui tsi' yubiyob ti Dios. 

 2 Pedro 2 

Lot bʌ x'alt'añob yic'ot lot bʌ xcʌntesajob 
(Jud. 4—13) 

1Pero tsa' tejchi lot bʌ x'alt'añob ti' tojlel israelob. Che' ja'el mi caj i tejchel lot bʌ 

xcʌntesajob ti la' tojlel. Ti mucul jach mi caj i yotsañob jini sojquem bʌ cʌntesa 
mu' bʌ i yʌq'uetla ti sajtel. Woli' ñusañob lac Yum tsa' bʌ i mʌñʌyob. Woli' bʌc' 
pʌyob tilel i wocol mu' bʌ caj i jisañob. 

2An cabʌlob mu' bʌ caj i jac'ob. Lajal mi' melob i ts'i'lel ti' colosojlel i pusic'al. Mi' 

yʌc'ob ti p'ajtʌl jini isujm bʌ bij. 

3Wo'ob ti taq'uin jini xcʌntesajob, jini cha'an mi caj i lotiñetla cha'an mi' 

chilbeñetla la' chubʌ'an. C'ʌlʌl ti wajali c'ʌlʌl wʌle ña'tʌbil mi caj i tojob i mul. 
Chajpʌbilix ba' mi caj i jilelob. 

4Dios ma'anic tsi' ñusʌbeyob i mul ángelob tsa' bʌ i cha'leyob mulil. Tsi' 

chocoyob ochel ti c'ajc cha'an cʌchʌl mi' cʌytʌlob ya' ti ic'ch'ipan bʌ pañimil c'ʌlʌl 
ti' yorajlel toj mulil. 

5Dios ma'anic tsi' p'unta jini pañimil ti oñiyi. Cojach tsi' colta Noé tsa' bʌ i subu i 

sujmlel ili t'an ti toj, yic'ot wuctiquil yaño' bʌ, che' bʌ tsi' choco tilel but'ja' cha'an 
mi' jisan xñusa Diosob ti pañimil. 

6Tsi' junyajlel pulu Sodoma yic'ot Gomorra. Tsi' yʌc'ʌ ti jisʌntel cha'an mi lac 

ña'tan ti pejtelelonla che'ʌch mi' yujtelob jini mach bʌ anic mi' bʌc'ñañob Dios. 

7Pero tsi' colta loq'uel Lot jini toj bʌ winic tsa' bʌ i wen mele i pusic'al cha'an i 

bibi'lel yic'ot i jontolil jini xñusa Diosob. 

8Come an chuqui tsi' q'uele, an chuqui tsi' yubi jini toj bʌ winic che' ya' chumul 

yic'otob. Jini cha'an tsi' wen mele i pusic'al ti jujump'ejl q'uin cha'an i melbal jini 
mach bʌ tojobic. 

9Che' ja'el lac Yum yujil i coltan jini ch'ujulo' bʌ che' woli' yilʌbentelob i pusic'al. 

Yujil ja'el i yʌc'ob ti toj mulil jini mach bʌ tojobic che' ti' yorajlel meloñel. 

10Cojco jini mu' bʌ i jac'beñob i colosojlel i pusic'al yic'ot i bibi'lel, mu' bʌ i 

ts'a'leñob año' bʌ i ye'tel. Ch'ejl mi' melob i bʌ. Mi' melob bajche' jach yomob ti' 
bajñel pusic'al. Ma'anic mi' bʌc'ñañob i cha'len t'an ti' contra jini año' bʌ i ñuclel 
ti panchan. 

11Jini ángelob am bʌ ñumen ñuc bʌ i p'ʌtʌlel yic'ot i ye'tel, ma'anic mi' cha'leñob 

t'an ti' contra jini jontolo' bʌ ti' tojlel lac Yum. 

12Pero ili winicob mi' cha'leñob t'an ti' contra jini mach bʌ anic mi' ch'ʌmbeñob 

isujm. Tontojob che' bajche' bʌte'el mu' bʌ i yilan pañimil cha'an mi' yʌjquel, 
cha'an mi' tsʌnsʌntel. Mi caj i jilelob yic'ot i bibi'lel. 

13Mi caj i q'uextʌbentelob i jontolil. Tijicña mi' yubiñob che' woliyob ti leco bʌ 

q'uiñijel ti jujump'ejl q'uin. Bibi'ob jax. Añob i yoc'beñal. Wen tijicña mi' yubiñob 
cha'an i sajtemal che' mi' c'uxob waj la' wic'ot. 

14But'ulob i pusic'al ti' ts'i'lel. Mach mejlic i cʌyob i mul. Mi' pʌyob ti mulil jini 

mach bʌ xuc'ulobic i pusic'al. Ñʌmʌlobix i mel i ts'i'lel i wut. Chocbilobix ti Dios. 

15Tsa'ix i cʌyʌyob jini toj bʌ bij. Sajtemob. Tsi' tsajcʌbeyob majlel i bijlel Balaam, 

i yalobil Beor tsa' bʌ i mulʌbe i chobejtʌbal jontolil. 

16Jini burro mach bʌ yujilic t'an tsa' caji ti t'an che' bajche' winic. Tsi' tic'be i 

tontojlel jini x'alt'an. 

17Lajalob ili winicob bajche' tiquin bʌ i jol ja'. Lajalob bajche' tocal ñijcʌbil bʌ ti 

colem sutujt ic'. Cʌybilobix ti c'ax i'ic' bʌ ac'ʌlel ti pejtelel ora. 

18Mi' to'ol chañ'esañob i bʌ ti lolom jach bʌ. Ti bibi' bʌ i colosojlel i pusic'al mi' 

pʌyob ti mulil jini mu' bʌ cajel i ñopob Cristo, maxto bʌ jali tsi' cʌyʌ i tsajcañob i 
sajtemal i pi'ʌlob. 

19Che' chujquemob ti' mul mu' bʌ caj i jisañob, mi' lon subeñob yaño' bʌ bajche' 

mi caj i yʌc'ob ti colel. Come majqui jach mi' cha'len mulil chuculʌch ti' p'ʌtʌlel 
mulil ti' wenta xiba. 

20Che' mi' puts'elob loq'uel winicob ti' bibi'lel jini pañimil, che' mi' cʌñob lac Yum 

Jesucristo la caj Coltaya, mi tsa' cha' chujquiyob ti' bibi'lel, mi tsa' cha' yajliyob 
ti mulil, ñumen leco mi' yajñelob ti wi'il bajche' ti ñaxan. 

21Uts'at machic tsi' cʌñʌyob jini toj bʌ bij, come che' bʌ tsi' cʌñʌyob, tsi' cha' 

cʌyʌyob jini ch'ujul bʌ t'an tsa' bʌ aq'uentiyob. 

22Tsi' cha'leyob che' bajche' mi' yʌl jini proverbio ti isujm: “Jini ts'i' mi' sutq'uin i 

bʌ cha'an mi' cha' mʌc' i xej. Che' pocbilix jini chitam mi' cha' jujc'un i bʌ ti oc'ol”, 
che'en. 

 2 Pedro 3 

I q'uiñilel lac Yum 

1C'uxbibilet bʌ la, jiñʌch i cha'q'uejlel carta tsa' bʌ c melbeyetla. Cha'yajl tsac 

chʌn xic'beyetla cha'an mi la' cha' ña'tan chuqui sʌc. 

2Yom c'ajal la' cha'an i t'an jini ch'ujul bʌ x'alt'añob ti oñiyi yic'ot i mandar lac 

Yum la caj Coltaya che' bajche' tsi' subeyetla jini apóstolob. 

3Ñaxan yom mi la' ña'tan talob xwajleyajob ti wi'il bʌ q'uin tac. Mi caj i cha'leñob 

xʌmbal ñumel ti pañimil ti' colosojlel i pusic'al. 

4Mi caj i yʌlob: ¿Bacan tsiquil woli' cha' tilel che' bajche' tsi' yʌlʌ? C'ʌlʌl che' bʌ 

tsa' chʌmiyob lac ñojte'el c'ʌlʌl wʌle, lajal woli' chʌn ajñel pejtelel chuqui tac an 
che' bajche' ti' cajibal pañimil, che'ob. 

5Mach yomobic i p'is ti' wenta bajche' tsa' ajni panchan ti wajali. Ti' t'an jach 

Dios tsi' mele pañimil. Jini lum tsa' loq'ui ti ja', joyolʌch ti ja'. 

6Yic'ot ja' tsa' jejmi jini pañimil am bʌ ti oñiyi ti' yorajlel but'ja'. 

7Ti jini jach bʌ i t'an Dios woli' cʌntʌntel jini panchan yic'ot pañimil am bʌ wʌle 

cha'an mi' pulel ti c'ajc ti' q'uiñilel melo' mulil, che' mi' tojob i mul jini winicob 
x'ixicob mu' bʌ i ñusañob Dios. 

8C'uxbibilet bʌ la, ña'tanla junlajal mi' q'uel jump'ejl q'uin lac Yum bajche' ojlil i 

yuxbajc' (1000) jab. Che' ja'el, junlajal mi' q'uel ojlil i yuxbajc' jab bajche' jump'ejl 

q'uin. 

9Lac Yum ma'anic mi' jalitesan i mel chuqui albil i cha'an che' bajche' mi' lon 

alob cha'tiquil uxtiquil. Woli' pijtañonla come mach yomic mi' sajtel mi juntiquilic. 
Yom mi laj cʌy lac mul ti lac pejtelel. 

10Mi caj i tilel i q'uiñilel lac Yum che' bajche' xujch' ti ac'ʌlel. Ti c'am bʌ i t'an mi' 

caj ti jilel panchan. Mi' caj ti ulmʌl ti c'ajc pejtelel chuqui tac an. Mi' caj ti laj pulel 
pañimil yic'ot pejtelel melbil tac bʌ ti pañimil. 

11Mi che'ʌch mi' caj ti ulmʌl ti pejtelel, ¿bajche' yom mi la' wajñel che' jini? Yom 

ch'ujuletla. Yom toj la' melbal. 

12Yom ch'ejl la' pusic'al mi la' pijtan i q'uiñilel Dios. Yom bʌxetla ti' ye'tel Dios 

cha'an mi' bʌc' tilel jini q'uin. Jiñʌch jini q'uin che' mi' caj ti ulmʌl panchan ti c'ajc. 
Pejtelel chuqui tac an mi' caj ti ulmʌl che' mi' pulel ti c'ajc. 

13Woli lac pijtan tsiji' bʌ panchan yic'ot tsiji' bʌ pañimil ba' mi' mejlel chuqui toj 

che' bajche' albil i cha'an Dios. 

14Jini cha'an c'uxbibilet bʌ la, che' woli la' pijtan jini q'uin, yom mi la' cha'len 

wersa cha'an mi la' wajñel ti ch'ujul cha'an sʌquetla, cha'an ñʌch'ʌl la' pusic'al 
che' mi' tajetla Jesús. 

15Ña'tanla woli ti pijt lac Yum jinto mi' coltʌntelob winicob x'ixicob. Che'ʌch tsi' 

ts'ijbubeyetla ja'el jini c'uxbibil bʌ la quermano Pablo che' bajche' Dios tsi' 
cʌntesa. 

16Che'ʌch tsi' ts'ijba Pablo ti pejtelel i jun. An wocol tac bʌ mach bʌ wen tsiquilic 

i sujmlel mach bʌ orajic mi lac ch'ʌmben isujm. Jini mach bʌ añobic i ña'tʌbal 
yic'ot jini mach bʌ xuc'ulobic mi' socbeñob i sujmlel che' bajche' mi' socbeñob 
yambʌ i Ts'ijbujel Dios. Woli' bajñel chocob i bʌ ti toj mulil. 

17Jini cha'an c'uxbibilet bʌ la, come tsa'ix la' wubi tal toj mulil, tsajiletla ame 

lotintiquetla ame la' ñopben i sojquemal jini xjontolilob, ame la' cʌy la' ñop 
chuqui isujm. 

18Yom mi la' taj la' colel ti Cristo che' mi la' cʌmben i yutslel i pusic'al yic'ot i 

ña'tʌbal lac Yum Jesucristo la caj Coltaya. La' subentic i ñuclel wʌle yic'ot ti 
pejtelel ora. Amén. 

1 Juan 

1 Juan 1 

1Jini t'an am bʌ ti' cajibal jiñʌch tsa' bʌ cubi lojon, tsa' bʌ j q'uele lojon, jini tsajibil 

bʌ c cha'an lojon, jini tʌlʌl bʌ c cha'an lojon. Jiñʌch jini t'an am bʌ i cuxtʌlel. 

2Tsa' tsictiyi i cuxtʌlel. Tsaj q'uele lojon. Wolic sub lojon chuqui tsaj q'uele lojon. 

Wolic subeñet lojon laj cuxtʌlel mach bʌ anic mi' jilel. Ya'an yic'ot lac Tat. Tsa' 
pʌsbentiyon lojon. 

3Jini q'uelel bʌ c cha'an lojon, jini ñich'tʌbil bʌ c cha'an lojon, jiñʌch mu' bʌ c 

subeñet lojon cha'an mi la' tem ochel quic'ot lojon ti' ñopol lac Tat yic'ot 
Jesucristo i Yalobil Dios. 

4Wolic ts'ijban lojon ili jun cha'an mi' ts'ʌctiyel i tijicñʌyel lac pusic'al. 

I sʌclel pañimil 

5Jiñʌch tsa' bʌ cubi lojon ti' tojlel Jesús woli bʌ c subeñet lojon: Dios i sʌclelʌch 

pañimil. Ma'anic i yi'ic'lel mi ts'ita'ic. 

6Mi woli lac lon al tem ochemonla ti' ñopol Dios, lac lotʌch mi woliyonla ti xʌmbal 

ti ic'yoch'an bʌ pañimil, come che' jini ma'anic woli lac jac'ben i sujmlel. 

7Pero mi woliyonla ti xʌmbal ti' sʌclel pañimil, che' bajche' mi' yajñel Dios ti' 

sʌclel pañimil, che' jini mi lac wen cʌn lac bʌ. I ch'ich'el Jesús i Yalobil Dios woli' 
sʌq'uesañonla ti pejtelel mulil. 

8Mi woli la cʌl ma'anic lac mul, woli lac lotin lac bʌ ti lac pusic'al. Che' jini ma'anic 

i sujmlel ti lac pusic'al. 

9Mi woli lac suben lac mul Dios mu' bʌ i melonla ti toj, an i xuc'tʌlel i pusic'al 

che' mi' ñusʌbeñonla lac mul. Mi' pocbeñonla loq'uel pejtelel lac jontolil. 

10Mi woli la cʌl ma'anic tsa' lac cha'le mulil, woli laj cuy Dios ti xlot. Che' jini 

mach ochemic i t'an ti lac pusic'al. 

 1 Juan 2 

Tsijï bʌ mandar 

1Calobilob, wolic ts'ijbubeñetla ili jun cha'an mach mi la' cha'len mulil. Mi an 

majqui tsi' cha'le mulil, an la caj pejcaya ti' tojlel lac Tat, jiñʌch Jesucristo, jini 
Toj Bʌ. 

2Jiñʌch tsa' bʌ i yubi i mich'ajel Dios ti' caj lac mul, mach jinic jach lac mul pero 

i mul ja'el pejtelel año' bʌ ti pañimil. 

3Mi woli lac ch'ujbiben i mandar, la cujil cʌñʌlix lac cha'an Jesús. 

4Jini mu' bʌ i yʌl: J cʌñʌyʌch Jesús, che'en, woli ti lot mi ma'anic mi' ch'ujbiben 

i mandar. Ma'anic i sujmlel ti' pusic'al jini winic. 

5Jini mu' bʌ i ch'ujbiben i t'an Jesús, woli' wen c'uxbin Dios. Che' jini la cujil 

añonla ti Jesús. 

6Jini mu' bʌ i yʌl woli' yajñel ti Jesús la' ajnic che' bajche' tsa' ajni Jesús. 

7Hermanojob, mach tsijibic ili mandar woli bʌ c ts'ijbubeñetla, pero jiñʌch oñiyix 

bʌ mandar tsa' bʌ subentiyetla ti' cajibal. Jini oñiyix bʌ mandar jiñʌch jini t'an 
tsa' bʌ la' wubi c'ʌlʌl ti' cajibal. 

8Anquese oñiyix pero tsijibʌch jini mandar woli bʌ c ts'ijbubeñetla. Tsiquil i 

sujmlel ti Jesús yic'ot ti jatetla. Come wolix ti ñumel ic'yoch'an bʌ pañimil. Wolix 
ti wen tsictiyel i sʌclel pañimil, jini isujm bʌ. 

9Jini mu' bʌ i lon al woli' yajñel ti' sʌclel pañimil che' woli' ts'a'len i yermano, anto 

ti ic'yoch'an bʌ pañimil. 

10Jini mu' bʌ i c'uxbin i yermano, anix ti' sʌclel pañimil. Ma'anic mi' yʌsan i 

yermano ti mulil. 

11Jini mu' bʌ i ts'a'len i yermano an ti ic'yoch'an bʌ pañimil. Mi' cha'len xʌmbal 

ti ic'yoch'an bʌ pañimil. Mach yujilic baqui mi' majlel, come ma'anic mi' c'otel i 
wut cha'an i yi'ic'lel pañimil. 

12Wolic ts'ijbubeñetla alobob, come ñusʌbilix la' mul cha'an i c'aba' Jesús. 

13Wolic ts'ijbubeñetla tatʌlet bʌ la, come cʌmbilix la' cha'an jini am bʌ ti' cajibal 

pañimil. Wolic ts'ijbubeñetla ch'itoñob, come t'uchtʌbilix la' cha'an jini xjontolil. 
Wolic ts'ijbubeñetla alobob, come cʌmbilix la' cha'an lac Tat. 

14Tsa'ix c ts'ijbubeyetla tatʌlob, come cʌmbil la' cha'an jini am bʌ ti' cajibal 

pañimil. Tsa'ix c ts'ijbubeyetla ch'itoñob come p'ʌtʌletla. I t'an Dios woli' yajñel 
ti la' pusic'al. T'uchtʌbilix la' cha'an jini xjontolil. 

15Mach la' c'uxbin i cha'an bʌ pañimil mi chuqui an ti pañimil. Come jini mu' bʌ 

i c'uxbin i cha'an bʌ pañimil, ma'anic mi' c'uxbin lac Tat. 

16Come pejtelel chuqui an ti pañimil, i colosojlel lac pusic'al yic'ot i ts'i'lel lac 

wut, yic'ot i chañ'esʌntel lac bʌ mach ch'oyolic ti lac Tat pero ch'oyol ti pañimil. 

17I cha'año' bʌ pañimil mi caj i jilelob yic'ot i colosojlel i pusic'al, pero mi' yajñel 

ti pejtelel ora jini mu' bʌ i cha'len che' bajche' yom Dios. 

Xcontra Cristo 

18Alobob, jiñʌch cojix bʌ q'uin tac. Tsa' la' wubi tal jini xcontra Cristo. Wʌle 

añobix cabʌl mu' bʌ i contrajiñob Cristo. Jini cha'an la cujil añonixla ti cojix bʌ 
q'uin tac. 

19Tsa' loq'uiyob majlel ti lac tojlel, come mach lac cha'añobic. Lac cha'añobic, 

wʌ'to añob la quic'ot c'ʌlʌl wʌle. Pero tsa' loq'uiyob cha'an mi' tsictiyel mach lac 
cha'añobic. 

20Pero tsa'ix tili jini Ch'ujul bʌ Espíritu ti la' tojlel. Jini cha'an mi la' cʌmben i 

sujmlel ti la' pejtelel. 

21Ma'anic mic ts'ijbubeñetla che' bajche' jini mach bʌ cʌntesʌbilobic ti' sujmlel, 

come cʌntesʌbiletixla. La' wujil chuqui isujm yic'ot chuqui mach isujmic. Mach 
tilemic lot ti jini Isujm bʌ. 

22¿Majqui xlot? ¿Mach ba jinic mu' bʌ i yʌl mach Cristojic jini Jesús? Jiñʌch 

xcontra Cristo mu' bʌ i yʌl mach i Tatic Cristo jini Dios, yic'ot mach i Yalobilic 
Dios jini Cristo. 

23Jini mu' bʌ i yʌl mach i Yalobilic Dios jini Cristo mach i cha'anic lac Tat. I 

cha'añʌch lac Tat jini mu' bʌ i sub i Yalobilʌch Dios Jesús. 

24La' cʌlec ti la' pusic'al jini tsa' bʌ la' ñich'ta c'ʌlʌl ti' cajibal. Mi woli' cʌytʌl ti la' 

pusic'al jini tsa' bʌ la' ñich'ta c'ʌlʌl ti' cajibal, che' jini, mi caj la' chʌn ajñel ti lac 
Tat yic'ot ti' Yalobil. 

25Dios mi' yʌq'ueñonla laj cuxtʌlel mach bʌ anic mi' jilel che' bajche' albil i 

cha'an. 

26Wolic ts'ijbubeñetla ili t'an cha'an mach mi la' jac' jini yomo' bʌ i lotiñetla. 

27Tsa'ix aq'uentiyetla jini Ch'ujul bʌ Espíritu woli bʌ i chʌn ajñel ti jatetla. Jini 

cha'an mach wersajic mi' cʌntesañetla yambʌ, come cʌntesʌbiletla ti Espíritu ti 
pejtelel chuqui yom. Isujmʌch i cʌntesa, mach lotic. Che' bajche' tsi' 
cʌntesayetla, che'ʌch yom mi la' chʌn ajñel ti Jesús. 

28Wʌle, alobob, chʌn ajñenla ti Cristo. Che' jini ch'ejl lac pusic'al mi caj laj q'uel 

che' mi' tsictiyel. Aja machiqui mi' tejchel t'an ti lac pusic'al cha'an mi lac tʌts' 
lac bʌ ti quisin che' mi' tilel. 

29La' wujil tojʌch Cristo. La' wujil ja'el tsa'ix i yilayob pañimil ti Dios pejtelel mu' 

bʌ i cha'leñob chuqui toj. 

 1 Juan 3 

I yalobilonia Dios 

1Cabʌl tsi' c'uxbiyonla lac Tat. Jini cha'an mi lac pejcʌntel ti' yalobil Dios. Melel 

i yalobilonla. Jini cha'an ma'anic mi' cʌñonla i cha'año' bʌ pañimil, come mach 
i cʌñʌyobic Dios. 

2C'uxbibilo' bʌ, i yalobilonixla Dios. Maxto tsictiyemic bajche' mi caj la cujtel. 

Pero la cujil che' mi' tsictiyel Cristo mi caj la cajñel lajal bajche' Cristo, come mi 
caj laj q'uel che' bajche' an. 

3Jini mu' bʌ i pijtan chuqui mi' caj ti ujtel che' mi' tilel Cristo, mi' sʌq'uesan i 

pusic'al cha'an sʌc mi' yajñel che' bajche' Jesús. 

4Majqui jach mi' cha'len mulil, woli' ñusan mandar. Mulil jiñʌch i ñusʌntel 

mandar. 

5La' wujil tsa' tsictiyi Cristo cha'an mi' ch'ʌm majlel lac mul. I bajñel ma'anic i 

mul. 

6Jini mu' bʌ i chʌn ajñel ti Cristo, ma'anic mi' cha'len mulil. Jini mu' bʌ i cha'len 

mulil, ma'anic tsi' q'uele Cristo, mach i cʌñʌyic ja'el. 

7Alobob, mach mi la' jac'beñob i lot winicob mi juntiquilic. Jini mu' bʌ i cha'len 

chuqui toj, tojʌch che' bajche' toj Cristo. 

8Jini mu' bʌ i cha'len mulil i cha'añʌch xiba, come jini xiba woli' chʌn cha'len 

mulil c'ʌlʌl ti' cajibal. Jini cha'an tsa' tsictiyi i Yalobil Dios cha'an mi' jisʌben i 
ye'tel xiba. 

9Jini tsa' bʌ i yila pañimil ti Dios ma'anic mi' chʌn cha'len mulil, come woli' yajñel 

i yEspíritu Dios ti' pusic'al. Mach mejlic i chʌn cha'len mulil, come tsa'ix i yila 
pañimil ti Dios. 

10Che' jini, tsiquil majqui i yalobilob Dios yic'ot majqui i yalobilob xiba. Jini mach 

bʌ anic mi' cha'len chuqui toj, mach i cha'anic Dios. Che' ja'el jini mach bʌ anic 
mi' c'uxbin i yermano, mach i cha'anic Dios. 

Yom mi laj c'uxbin lac bʌ 

11Jini t'an tsa' bʌ la' wubi c'ʌlʌl ti' cajibal, jiñʌch iliyi: Yom mi laj c'uxbin lac bʌ ti 

lac pejtelel. 

12Mach yomic lajalonla bajche' Caín tsa' bʌ i tsʌnsa i yijts'in. ¿Chucoch tsi' 

tsʌnsa? Caín i cha'añʌch jini xjontolil. Jontol i melbal pero toj i melbal i yijts'in. 

13Quermanojob, mach toj sajtic la' pusic'al mi ts'a' mi' q'ueletla i cha'año' bʌ 

pañimil. 

14Anquese chʌmeñonla ti yambʌ ora, pero la cujil anix laj cuxtʌlel come woli laj 

c'uxbin la quermanojob. Jini mach bʌ anic mi' c'uxbin i yermano chʌmen to mi' 
yajñel. 

15Majqui jach mi' ts'a'len i yermano, stsʌnsajʌch. La' wujil ma'anic i cha'an 

stsʌnsa laj cuxtʌlel mach bʌ anic mi' jilel. 

16Jesús tsi' yʌc'ʌ i bʌ ti chʌmel cha'añonla. Che' jini, mi laj cʌmben i c'uxbiya. 

Che'ʌch yom mi la cʌc' lac bʌ ti chʌmel cha'an la quermanojob. 

17Jini am bʌ i chubʌ'an ti pañimil, mach bʌ anic mi' p'untan i yermano che' mi' 

q'uel anto chuqui yom i cha'an, ¿bajche' mi' yajñel i c'uxbiya Dios ti' pusic'al? 

18Calobilob, mach yomic mi lac cha'len c'uxbiya ti lac t'an jach mi ti lac subal 

jach. La' lac cha'len c'uxbiya ti isujm ti lac melbal. 

19-20Che' jini mi lac ña'tan añonla ti' sujmlel, xuc'ul lac pusic'al ti' tojlel Dios che' 

ma'anic mi' tic'onla lac pusic'al. Pero mi woli' tic'onla lac pusic'al, ñumen ñuc 
Dios bajche' lac pusic'al. Yujil pejtelel chuqui an. 

21C'uxbibilo' bʌ, mi ma'anic woli' tic'onla, ch'ejlonla ti Dios. 

22Che' jini mi la cʌq'uentel ti Dios chuqui jach mi laj c'ajtiben, come woli lac 

ch'ujbiben i mandar. Woli lac mel chuqui mi' mulan Dios. 

23Jiñʌch i mandar: Yom mi lac ñopben i c'aba' Jesucristo i Yalobil Dios. Yom mi 

laj c'uxbin lac bʌ ti lac pejtelel, che' bajche' tsi' yʌq'ueyonla mandar. 

24Jini mu' bʌ i ch'ujbiben i mandar mi' yajñel ti Dios. Dios mi' yajñel ti jini winic 

ja'el. Cʌntesʌbilonla cha'an jini Espíritu tsa' bʌ i yʌq'ueyonla, la cujil woli' yajñel 
Dios ti joñonla. 

 1 Juan 4 

I yEspíritu Dios yic'ot i yespíritu jini xcontra Cristo 

1C'uxbibilet bʌ la, mach yomic mi la' ñop pejtelel espíritujob. Ña'tanla mi 

ch'oyolob ti Dios. Come tsa'ix i pucuyob i bʌ ti pañimil cabʌl xlot bʌ x'alt'añob. 

2Yom mi la' cʌmben i yEspíritu Dios. Ch'oyol ti Dios pejtel espíritu mu' bʌ i yʌl 

tilem Jesucristo ti' bʌc'tal. 

3Pejtel espíritu mach bʌ anic mi' sub ti ñuc Jesús, mach ch'oyolic ti Dios. Jiñʌch 

xcontra Cristo. Tsa' la' wubi mi caj i tilel. Wʌle anix ti pañimil. 

4Calobilob, i cha'añetla Dios. Tsa'ix la' t'uchtayob come ñumen ñuc jini am bʌ ti 

a pusic'al bajche' jini am bʌ ti pañimil. 

5Yaño' bʌ i cha'añobʌch pañimil. Jini cha'an i t'an jach pañimil mi' yʌlob. Jini i 

cha'año' bʌ pañimil mi' ñich'tʌbeñob i t'an. 

6Joñonla i cha'añonla Dios. Jini mu' bʌ i cʌn Dios mi' yubin lac t'an. Jini mach 

bʌ anic mi' cʌn Dios ma'anic mi' yubin lac t'an. Che' jini mi laj cʌn jini Espíritu 
mu' bʌ i sub i sujmlel yic'ot jini espíritu mu' bʌ i cha'len lot. 

Xc'uxbiyajʌch Dios 

7C'uxbibilet bʌ la, la' laj c'uxbin lac bʌ ti lac pejtelel, come ch'oyol ti Dios jini 

c'uxbiya. Majqui mi' cha'len c'uxbiya, tsa'ix i yila pañimil ti Dios, i cʌñʌyʌch Dios. 

8Jini mach bʌ yujilic c'uxbiya mach i cʌñʌyic Dios. Come c'uxbiyajʌch Dios. 

9Tsi' pʌsbeyonla i c'uxbiya Dios che' bʌ tsi' choco tilel ti pañimil cojach bʌ i 

Yalobil cha'an mi lac taj laj cuxtʌlel ti Jesús. 

10Jiñʌch mero c'uxbiya. Mach joñonicla tsa' laj c'uxbi Dios pero jini tsi' 

c'uxbiyonla. Tsi' choco tilel i Yalobil cha'an mi' toj lac mul, cha'an mi' lajmel i 
mich'ajel ti lac tojlel. 

11C'uxbibilet bʌ la, mi che'ʌch tsi' c'uxbiyonla Dios, che' yom mi laj c'uxbin lac 

bʌ ti lac pejtelel. 

12Maxto anic majch tsi' q'uele Dios ti pejtelel ora. Che' woli laj c'uxbin lac bʌ, 

Dios mi' yajñel ti joñonla. Che' jini wolix i ts'ʌctʌyel majlel i c'uxbiya ti lac pusic'al. 

13Che' jini, la cujil woli la cajñel ti Dios, la cujil woli' yajñel Dios ti joñonla, come 

tsa'ix i yʌq'ueyonla i yEspíritu. 

14Lac Tat tsi' choco tilel i Yalobil, i yaj Coltaya pañimil. Tsa'ix j q'uele lojon. 

Che'ʌch mic sub lojon ja'el. 

15Majqui jach mi' sub i Yalobilʌch Dios jini Jesús, Dios mi' yajñel ti' pusic'al. Jini 

winic mi' yajñel ti Dios ja'el. 

16Tsa'ix laj cʌmbe i c'uxbiya Dios. Tsa'ix lac ñopo ja'el xc'uxbiyajʌch Dios. Jini 

yujil bʌ c'uxbiya mi' yajñel ti Dios. Dios mi' yajñel ti jini winic. 

17Wen la cujilix c'uxbiya che' ma'anic mi lac bʌc'ñʌben i q'uiñilel toj mulil, come 

wʌ' ti pañimil lajalonla bajche' Jesús. 

18Ma'anic bʌq'uen che' an c'uxbiya. Che' ts'ʌcʌl laj c'uxbiya mi' laj loq'uel lac 

bʌq'uen. An cabʌl i wocol jini mu' bʌ i bʌc'ñan toj mulil. Jini mu' bʌ ti bʌq'uen, 
maxto wen yujilic c'uxbiya. 

19Jini cha'an mi laj c'uxbin Dios, come ñaxan tsi' c'uxbiyonla. 

20Che' an mu' bʌ i yʌl: Wolij c'uxbin Dios, che'en, mi woli' ts'a'len i yermano, 

xlotʌch. Come mi mach c'uxic mi' yubin i yermano tsa' bʌ i q'uele, ¿bajche' mi 
mejlel i c'uxbin Dios mach bʌ anic tsi' q'uele? 

21Dios tsi' yʌq'ueyonla ili mandar: Jini mu' bʌ i c'uxbin Dios, la' i c'uxbin i 

yermano ja'el. 

 1 Juan 5 

Jini mu' bʌ i ñop i Yalobil Dios 

1Pejtel mu' bʌ i ñop Cristojʌch jini Jesús, tsa'ix i yila pañimil ti Dios. Majqui jach 

mi' c'uxbin lac Tat tsa' bʌ i yʌq'ueyonla lac cha' ilan pañimil mi' c'uxbin ja'el i 
yalobilob. 

2La cujil woli laj c'uxbin i yalobilob che' mi laj c'uxbin Dios, che' mi lac ch'ujbiben 

i mandar ja'el. 

3Come i c'uxbintel Dios jiñʌch i ch'ujbibentel i mandar. Mach wocolic i mandar. 

4Come jini tsa' bʌ i yila pañimil ti Dios, mi' t'uchtan i cha'an bʌ pañimil. Jiñʌch i 

t'uchtʌntel pañimil che' mi lac ñop Dios. 

5¿Majqui jini mu' bʌ i t'uchtan jini pañimil? Jiñʌch woli bʌ i ñop i Yalobilʌch Dios 

jini Jesús. 

I tsictesʌntel Jesucristo 

6Jiñʌch Jesucristo tsa' bʌ tili. Dios tsi' tsictesa che' bʌ tsi' ch'ʌmʌ ja' yic'ot che' 

bʌ tsi' yʌc'ʌ i ch'ich'el. Mach ti ja'ic jach tsi' tsictesa, pero yic'ot ja' yic'ot i ch'ich'el. 
Testigojʌch jini Espíritu ja'el, come i sujmlelʌch jini Espíritu. 

7An uxchajp mu' bʌ i tsictesañob i sujmlel: 

8jini Espíritu yic'ot jini ja' yic'ot i ch'ich'el Jesús. Junsujm jach chuqui mi' yʌc' ti 

tsictiyel ili uxchajp. 

9Mi lac ñop chuqui mi' yʌlob winicob. Ñumen yom mi lac ñop chuqui tsi' yʌlʌ 

Dios, come tsi' yʌlʌ cha'an mi' yʌc' ti cʌjñel i Yalobil. 

10Majqui jach mi' ñop i Yalobil Dios yujil ti' pusic'al isujmʌch ili t'an. Jini mach bʌ 

anic mi' ñop Dios tsa'ix i cuyu ti xlot, come ma'anic tsi' ñopo jini t'an tsa' bʌ i yʌlʌ 
Dios cha'an mi laj cʌmben i Yalobil. 

11Jini t'an tsa' bʌ i yʌlʌ Dios jiñʌch iliyi: Dios tsi' yʌq'ueyonla laj cuxtʌlel mach bʌ 

anic mi' jilel. Ili laj cuxtʌlel an ti' Yalobil Dios. 

12Jini ochem bʌ ti' Yalobil Dios, an i cuxtʌlel. Jini mach bʌ anic i cha'an i Yalobil 

Dios, ma'anic i cuxtʌlel. 

Laj cuxtʌlel mach bʌ anic mi' jilel 

13Jini cha'an tsac ts'ijbubeyetla ili t'an, jatetla tsa' bʌ la' ñopbe i c'aba' i Yalobil 

Dios, cha'an mi la' ña'tan anix la' cuxtʌlel mach bʌ anic mi' jilel. 

14Ch'ejl lac pusic'al ti' tojlel Dios, come la cujil mi' yubibeñonla chuqui jach mi 

laj c'atiben che' bajche' yom i pusic'al. 

15Che' mi lac ña'tan woli' yubibeñonla chuqui jach mi laj c'ajtiben, la cujil tsa'ix 

lac taja chuqui tsa' laj c'ajtibe. 

16Mi an majch mi' q'uel i yermano che' woli' taj i mul mach bʌ anic mi' yʌc' ti 

chʌmel, la i c'ajtiben Dios cha'an mi' ñusʌbentel i mul i yermano. Dios mi caj i 
yʌq'uen i cuxtʌlel jini am bʌ i mul mach bʌ anic mi' yʌc' ti chʌmel. An mulil mu' 
bʌ i yʌc'onla ti chʌmel. Ma'anic wolic subeñetla mi yom mi la' cha'len oración 
cha'an mi' ñusʌbentel. 

17Pejtelel lac melbal mach bʌ tojic, jiñʌch mulil. An mulil mach bʌ anic mi' 

yʌc'onla ti chʌmel. 

18La cujil ma'anic mi' chʌn cha'len mulil jini tsa' bʌ i yila pañimil ti Dios. Jini 

xjontolil mach mejlix i chʌn taj. Come i Yalobil Dios mi' cʌntan. 

19La cujil i cha'añonla Dios. Pejtelel i cha'año' bʌ pañimil añob ti' c'ʌb jini 

xjontolil. 

20La cujil tsa'ix tili i Yalobil Dios. Tsa'ix i yʌq'ueyonla lac ña'tʌbal cha'an mi laj 

cʌn jini mero isujm bʌ. Añonla ti jini mero isujm bʌ jiñʌch Jesucristo, i Yalobil 
Dios. Jiñʌch mero Dios yic'ot laj cuxtʌlel mach bʌ anic mi' jilel. 

21Alobob, cʌntan la' bʌ. Mach mi la' ch'ujutesan dios tac. 

2 Juan 

2 Juan 1 

1Ancianojon. Mic ts'ijbubeñet ili jun, yajcʌbilet bʌ x'ixic yic'ot a walobilob. Mij 

c'uxbiñetla ti isujm. Mach joñonic jach pero che' ja'el pejtelel jini tsa' bʌ i cʌñʌyob 
i sujmlel. 

2Mij c'uxbiñetla cha'an i sujmlel, mu' bʌ i yajñel ti joñonla, mu' bʌ i yajñel la 

quic'ot ti pejtelel ora. 

3La' i yʌq'ueñonla Dios i yutslel i pusic'al, yic'ot lac p'untʌntel, yic'ot i ñʌch'tilel 

lac pusic'al, che' mi la cajñel ti' sujmlel yic'ot c'uxbiya, ch'oyol bʌ ti Dios lac Tat 
yic'ot ti Jesucristo i Yalobil lac Tat. 

Ajñen ti' cʌntesa Cristo 

4Wen tijicñayon cha'an tsac taja cha'tiquil uxtiquil a walobilob woliyo' bʌ ti 

xʌmbal ti' sujmlel Dios, che' bajche' tsi' yʌq'ueyonla mandar lac Tat. 

5Wʌle, x'ixic, mic subeñet ti wocol t'an cha'an yom mi laj c'uxbin lac bʌ ti lac 

pejtelel. Mach tsijib mandaric wolic ts'ijbubeñet, pero jiñʌch mandar tsa' bʌ 
aq'uentiyonla c'ʌlʌl ti' cajibal. 

6Jiñʌch laj c'uxbiya che' mi lac cha'len xʌmbal che' bajche' mi' yʌl i mandar. Tsa' 

la' wubi jini mandar c'ʌlʌl ti' cajibal: Yom mi laj c'uxbin lac bʌ. 

7Come an cabʌl xlotiya ti pañimil. Mi' yʌlob ma'anic tsa' tili Jesucristo. Ma'anic i 

bʌc'tal, che'ob. Majqui mi' sub bajche' jini, xlotiyajʌch, xcontraj Cristojʌch. 

8Chʌcʌ q'uele la' bʌ cha'an ma'anic mi la' sʌt i chobejtʌbal la' we'tel. Yom ts'ʌcʌl 

mi la' taj la' chobejtʌbal. 

9Jini mu' bʌ i cha'len mulil mach bʌ anic mi' yajñel ti' cʌntesa Cristo, mach i 

cha'anic Dios. Jini mu' bʌ i yajñel ti' cʌntesa Cristo, i cha'añʌch lac Tat yic'ot i 
Yalobil. 

10Mi an majch mi' c'otel i subeñetla yambʌ cʌntesa, mach mi la' wotsan ti la' 

wotot. Mach mi la' wʌq'uen cortesía. 

11Come jini mu' bʌ i yʌq'uen cortesía, i pi'ʌlʌch ti jontol bʌ i melbal. 

12Anto cabʌl chuqui com c ts'ijbubeñetla. Mach comic c pejcañetla ti jun. Wolic 

ña'tan c jula'tañetla cha'an mi lac pejcan lac bʌ che' temel añonla cha'an mi la 
cubin i tijicñʌyel lac pusic'al. 

13I yalobilob a chich, jini yajcʌbil bʌ ti Dios, mi' yʌq'ueñet cortesía. 

3 Juan 

3 Juan 1 

1Ancianojon, mic ts'ijbubeñet ili jun c'uxbibilet bʌ Gayo mu' bʌ j c'uxbiñet ti isujm. 

2C'uxbibilet bʌ, mic pejcʌbeñet Dios cha'an puro uts'at ma' ñusan q'uin, cha'an 

chʌn c'oq'uet che' bajche' an i c'oc'lel a ch'ujlel. 

3Wen tijicña tsa cubi che' bʌ tsa' juliyob la quermanojob i subeñon cha'an 

xuc'ulet ti isujm. Woliyet ti xʌmbal ti' sujmlel Dios. 

4Che' mi cubin woliyob ti xʌmbal ti' sujmlel jini calobilob, wen tijicñayon. Ma'anic 

chuqui mi' ñumen tijicñesañon. 

Uts'at woli' mel Gayo che' mi' pʌyob ochel 

5C'uxbibil bʌ, xuc'ul wola' mel che' ma' p'untan la quermanojob yic'ot jini mach 

bʌ cʌmbilobic a cha'an. 

6Woli' pam subob ti' tojlel xñopt'añob bajche' an a c'uxbiya. Uts'at wola' mel che' 

ma' coltañob majlel che' bajche' yom cha'an i ye'tel Dios. 

7Come tsa'ix loq'uiyob majlel cha'an Jesús. Ma'anic chuqui tsi' ch'ʌmbeyob ti' 

c'ʌb jini sajtemo' bʌ. 

8Jini cha'an, yom mi lac pʌyob ochel cha'an che' jini tem x'e'telonla yic'otob ti' 

sujmlel. 

Jini Diótrefes woli' contrajiñob 

9Tsa'ix c ts'ijbubeyob jini mu' bʌ i tempañob i bʌ. Pero jini Diótrefes mu' bʌ i 

mulan i wa'chocon i bʌ che' bajche' yumʌl ti' tojlelob, ma'anic mi' p'ison lojon ti' 
wenta. 

10Jini cha'an che' mic tilel, mi caj c cha' c'ajtesʌbeñob chuqui woli' mel Diótrefes. 

Woli' cha'len jop't'an ti laj contra. Mach cojic jach jini. Mach yomic i pʌy ochel la 
quermanojob ja'el. Mi' tic' ja'el jini yomo' bʌ i pʌyob ochel. Mi' chocob loq'uel ti 
templo. 

Uts' at bajche' woli' mel jini Demetrio 

11C'uxbibilet bʌ, mach a tsajcan jontolil. Tsajcan chuqui uts'at. Jini mu' bʌ i 

cha'len chuqui uts'at i cha'añʌch Dios. Jini mu' bʌ i cha'len jontolil, ma'anic tsi' 
q'uele Dios. 

12Uts'at bajche' woli' mel jini Demetrio. Pejtelel winicob mi' yʌlob uts'at mi' mel 

che' bajche' cʌntesʌbil cha'an i sujmlel Dios. Che'ʌch mic sub lojon ja'el. A wujil 
isujmʌch chuqui mic sub lojon. 

13Anto cabʌl chuqui com c ts'ijbubeñet. Pero mach comic c ts'ijban ti tinta yic'ot 

ti pluma. 

14Mach jalic com j q'uelet cha'an mi lac pejcan lac bʌ che' temel añonla. 

15La' ajnic i ñʌch'tilel i pusic'al Dios ti a pusic'al. Lac pi'ʌlob mi' yʌq'ueñet 

cortesía. Aq'uen cortesía lac pi'ʌlob ti' c'aba' ti jujuntiquil. 

Judas 

Judas 1 

1Judason, i winicon Jesucristo, i yijts'iñon Jacobo. Wolic ts'ijbubeñetla ili jun 

pʌybilet bʌ la. C'uxbibiletla i cha'an Dios lac Tat, cʌntʌbiletla i cha'an Jesucristo. 

2La' p'ojlic ti la' tojlel p'untaya yic'ot i ñʌch'tʌlel la' pusic'al yic'ot c'uxbiya. 

Mi caj i tajob wocol mu' bʌ i cha'leñob jontolil 
(2 P. 2.1-17) 

3C'uxbibil bʌ quermanojob, ti jump'ejl c pusic'al tsac ña'ta c ts'ijbubeñetla i 

sujmlel laj coltʌntel am bʌ lac cha'an ti lac Yum. Pero yomix mic ts'ijbubeñetla 
cha'an mic xic'beñetla, come yom mi la' cha'len wersa cha'an jini isujm bʌ t'an 
tsa' bʌ junyajlel aq'uentiyob i cha'año' bʌ Dios cha'an mi' ñopob. 

4Come ochemobix winicob tsa' bʌ i to'ol xʌbʌyob i bʌ yic'ot hermanojob. Wʌn 

ña'tʌbil i cha'an Dios mi caj i yochelob ti toj mulil jini winicob. Xñusa Diosob. Mi' 
socob jini wen t'an yic'ot i yutslel i pusic'al Dios cha'an mi' melob mulil. Ma'anic 
mi' wis tic'ob i pusic'al. Mi' yʌlob mach Yumʌlic Jesucristo jini cojach bʌ lac Yum. 

5Laj ña'tʌbil la' cha'an pero com c cha' cʌntesañetla. Lac Yum tsi' colta pejtelel 

jini israelob ti Egipto, pero ti wi'il tsi' jisa jini mach bʌ anic tsi' ñopoyob. 

6Jini ángelob ja'el ma'anic tsa' jal'ayob ti' ye'tel yic'ot i ñuclel. Tsi' cʌyʌyob mero 

i yajñib. Dios tsi' cʌchʌyob cha'an mi' cʌytʌlob ti ic'ch'ipan bʌ pañimil ti cadena 
mach bʌ anic mi' jilel c'ʌlʌl ti jini ñuc bʌ i q'uiñilel meloñel. 

7Che' ja'el Sodoma yic'ot Gomorra, yic'ot yambʌ tejclum tac ti' joytʌlel, tsi' 

tajayob i yixic, tsi' wʌlʌc pejcayob i bʌ. Pero tsi' tojoyob i mul ti c'ajc mach bʌ 
anic mi' jilel. Jini cha'an yom mi lac chʌcʌ q'uel lac bʌ, come che'ʌch mi caj i 
jilelob mu' bʌ i socob i bʌ. 

8Che' ja'el jini winicob x'ixicob, ñijcʌbilob cha'an chuqui mi' q'uelob che' bajche' 

ti ñajal, mi' bib'esañob i bʌ. Mi' ts'a'leñob jini año' bʌ i ye'tel. Mi' p'ajob jini ñuco' 
bʌ ti panchan. 

9Pero ma'anic tsi' chañ'esa i bʌ Miguel, jini c'ax ñuc bʌ ángel, ti' tojlel jini xiba 

che' bʌ tsi' contrajiyob i bʌ che' bʌ tsi' cʌlʌx pejcayob i bʌ cha'an i bʌc'tal Moisés. 
Ma'anic tsi' yʌc'ʌ i bʌ cha'an mi' sub i mul jini xiba. Tsa' jach i yʌlʌ: La' i tiq'uet 
lac Yum, che'en. 

10Pero ili winicob mi' wajleñob chuqui tac mach cʌmbilic i cha'añob. Chuqui tac 

mi' yʌlol cʌñob che' bajche' bʌte'el, mi' yʌc'ob ti sajtel. 

11Mi caj i tajob wocol cha'an tsi' cha'leyob tsʌnsa che' bajche' Caín. Tsi' junyajlel 

ac'ʌyob i bʌ ti' sajtemal Balaam cha'an yomob ganar. Tsa' jiliyob che' bajche' 
Coré cha'an tsi' contrajiyob Dios. 

12Leco mi' melob ti la' tojlel ili winicob che' mi la' tem cha'len we'el. Mach 

yujilobic quisin che' mi' c'uxob we'elʌl la' wic'ot. Mi' bajñel we'sañob i bʌ. Lajalob 
bajche' tocal mach bʌ anic i ya'lel mu' bʌ i wets' ñumel ic'. Lajalob bajche' tiquin 
bʌ te' mach bʌ anic tsi' yʌc'ʌ i wut che' ti' yorajlel. Bojquem jax, chʌmen ti 
cha'yajlel. 

13Lajalob bajche' bʌbʌq'uen jax bʌ sʌcwʌlan bʌ ja' ti colem ñajb mu' bʌ i yʌc' 

bibi' jax bʌ i lojc. Lajalob bajche' ec' mu' bʌ i sajtel ti' bijlel. Lajal mi caj i yujtelob 
ti c'ax i'ic' bʌ ac'ʌlel ti pejtelel ora. 

14Enoc i wʌclajmlel i p'olbal Adán, tsi' wʌn alʌ cha'an jini winicob: La' wilan tal 

lac Yum yic'ot bajc'ʌl ch'ujulo' bʌ i cha'an, 

15cha'an mi' melob ti pejtelelob. Tal i subeñob i mul pejtel xñusa Diosob cha'an 

pejtelel i jontolil yic'ot pejtelel tsʌts bʌ t'an tsa' bʌ i subuyob ti' contra lac Yum 
jini xmulilob tsa' bʌ i ñusayob Dios, che'en. 

16Xwulwul a'leyajob. Mi' jop'beñob i mul i pi'ʌlob. Mi' jac'ob i colosojlel i pusic'al. 

Mi' chañ'esañob i bʌ ti lot. Mi' pejcañob winicob ti i t'ojol bʌ t'an cha'an mi' tajob 
chuqui yom i bajñel pusic'al. 

Chʌn ajñenla yic'ot Dios 

17Pero jatetla c'uxbibilet bʌ la, ña'tanla chuqui tsi' wʌn subuyob jini apóstolob i 

cha'an lac Yum Jesucristo. 

18Tsi' subeyetla: Ti wi'il bʌ q'uin tac mi caj i tilel xwajleyajob mu' bʌ caj i 

cha'leñob xʌmbal ti' jontolil, ti' colosojlel i pusic'al, che'ob. 

19Mi' t'oxob hermanojob. Mi' melob chuqui yom i tsucul pusic'al. Ma'anic jini 

Espíritu ti' tojlelob. 

20Jatetla c'uxbibilet bʌ la, xuc'chocon la' bʌ ti jini ch'ujul bʌ t'an woli bʌ la' ñop. 

Pejcanla Dios ti jini Ch'ujul bʌ Espíritu. 

21Chʌn ajñenla ti' c'uxbiya Dios. Chʌn pijtan la' p'untʌntel ti lac Yum Jesucristo 

cha'an mi la' taj la' cuxtʌlel mach bʌ anic mi' jilel. 

22Xic'benla jini tilel bixelo' bʌ i pusic'al cha'an mi' sutq'uiñob i bʌ. 

23Coltanla yaño' bʌ. Chucuyob loq'uel ti c'ajc. P'untanla yaño' bʌ yic'ot bʌq'uen 

ame bib'aquetla. Ts'a'lenla i pislel bib'esʌbil bʌ ti mulil. 

I yutslel i t'an 

24An i p'ʌtʌlel lac Yum cha'an mi' cʌntañetla cha'an ma'anic mi la' yajlel. Tijicña 

mi caj i yʌq'uetla ti' tojlel i ñuclel, sʌq'uesʌbiletla ti mulil. 

25Jini cojach bʌ Dios am bʌ i ña'tʌbal, la caj Coltaya, la' tsictiyic i ñuclel yic'ot i 

yumʌntel yic'ot i p'ʌtʌlel ti' tojlel lac Yum Jesucristo wʌle yic'ot ti pejtelel ora. 
Amén. 

Apocalipsis 

Apocalipsis 1 

1Jiñʌch i tsictesʌbal Jesucristo. Dios tsi' yʌq'ue Cristo cha'an mi' pʌsben i 

winicob chuqui tac mach jalic mi' caj ti ujtel. Cristo tsi' choco tilel i yángel ba'an 
Juan, i winic Cristo cha'an mi' tsictesan. 

2Juan tsi' subu i sujmlel i t'an Dios yic'ot i sujmlel Jesucristo yic'ot pejtelel chuqui 

tac tsi' q'uele. 

3Tijicña jini mu' bʌ i q'uel yic'ot jini mu' bʌ i yubiñob jini t'an ts'ijbubil bʌ ti ili jun, 

yic'ot jini mu' bʌ i jac'ob chuqui tac ts'ijbubil ilayi, come lʌc'ʌlix i yorajlel. 

Jun cha'an wucmojt xñopt'añob mu' bʌ i tempañob i bʌ 

4Juañon. Mic ts'ijbubeñetla ili jun wucmojt xñopt'añet bʌ la mu' bʌ la' tempan la' 

bʌ ya' ti Asia. La' i yʌq'ueñetla i yutslel yic'ot i ñʌch'tilel i pusic'al Dios jini am bʌ 
wʌle, jini am bʌ ti wajali, jini tal to bʌ, yic'ot jini wuctiquil espíritu año' bʌ ti' tojel 
i buchlib Dios, 

5yic'ot ja'el Jesucristo, jini xuc'ul bʌ Testigo mu' bʌ i yʌc' ti cʌjñel i sujmlel. Jiñʌch 

tsa' bʌ ñaxan tejchi loq'uel ba'an chʌmeño' bʌ. I yumʌch jini reyob ti pañimil. 
Cristo mi' c'uxbiñonla. Tsi' pocbeyonla loq'uel lac mul ti' ch'ich'el. 

6Tsi' yotsayonla ti rey yic'ot ti motomaj ti' tojlel Dios i Tat. La' aq'uentic Jesucristo 

i ñuclel yic'ot i p'ʌtʌlel ti pejtelel ora. Amén. 

7Awilan, tal ti tocal. Pejtelel winicob yic'ot jini tsa' bʌ i jeq'ueyob mi caj i q'uelob. 

Mi' cajelob ti cabʌl uq'uel jujunchajp winicob x'ixicob ti pañimil che' mi' tilel 
Cristo. Che'ʌch yom. Amén. 

8Joñon tsac teche pejtelel chuqui tac an. Mi cʌq'uen i jilibal. Añon ti' tejchibal. 

Añon ti' jilibal, che'en lac Yum. Joñoñʌch jini am bʌ wʌle, jini am bʌ ti wajali, jini 
tal to bʌ, jini Mach bʌ Anic i P'isol i P'ʌtʌlel, che'en lac Yum. 

Tsi' q'uele Cristo 

9Joñon, Juañon, a wermanojon mu' bʌ c tem ubin wocol quic'otetla cha'an 

Jesús. Temel añonla ti' yumʌntel. Temel woli laj cuch wocol che' mi lac pijtan 
Jesús. Añon ti lum joyol bʌ ti ja' i c'aba' Patmos cha'an i t'an Dios yic'ot i sujmlel 
Jesús. 

10Tsa' bujt'i c pusic'al ti' yEspíritu Dios ti jini q'uin che' mi lac ch'ujutesan lac 

Yum. Tsa cubi c'am bʌ t'an tic pat che' bajche' trompeta. 

11Tsi' yʌlʌ: Joñon tsac teche pejtelel chuqui tac an. Mi cʌq'uen i jilibal. Añon ti 

ñaxan. Añon ti' yujtibal. Ts'ijban ti jun chuqui tac ma' q'uel. Chocbeñob majlel 
jun jini wucmojt xñopt'añob mu' bʌ i tempañob i bʌ ya' ti Asia, jini año' bʌ ti 
Efeso, yic'ot ti Esmirna, yic'ot ti Pérgamo, yic'ot ti Tiatira, yic'ot ti Sardis, yic'ot ti 
Filadelfia, yic'ot ti Laodicea, che'en. 

12Tsac sutq'ui c bʌ cha'an mij q'uel majqui woli' pejcañon. Che' bʌ tsac sutq'ui 

c bʌ tsaj q'uele wucts'ijt lámpara melbil bʌ ti oro. 

13Ti' yojlil jini wucts'ijt lámpara tsaj q'uele i Yalobil Winic lʌpʌl i cha'an pʌl jexan 

bʌ i bujc c'ʌlʌl ti' yoc. Cʌchʌl i tajn ti' cajchiñʌc' melbil bʌ ti oro. 

14Sʌsʌc i jol yic'ot i tsutsel i jol bajche' sʌsʌc bʌ i tsutsel tiñʌme', sʌsʌc bajche' i 

ña'al tsʌñal. Woli ti lejmel i wut che' bajche' c'ajc. 

15Lajal i yoc bajche' lemlaw bʌ c'ʌnc'ʌn taq'uin, sʌq'uesʌbil bʌ ti c'ajc. Che'ʌch i 

t'an bajche' ju'ucña bʌ ja'. 

16Ti ñoj bʌ i c'ʌb an wucp'ejl ec'. Woli' loq'uel ti' yej junts'ijt espada jay bʌ i yej ti' 

cha'wejlel. Che'ʌch i wut bajche' jini q'uin che' ti xinq'uiñil. 

17Che' bʌ tsaj q'uele, tsa' yajliyon ti' yoc che' bajche' chʌmen bʌ. Tsi' yʌc'ʌ ñoj 

bʌ i c'ʌb tic jol. Tsi' subeyon: Mach a cha'len bʌq'uen. Añon ti ñaxan, añon ti' 
yujtibal. 

18Joñoñʌch jini cuxul bʌ. Tsa' chʌmiyon. Awilan, cha' cuxulon ti pejtelel ora. 

Amén. An tic p'ʌtʌlel jini chʌmeño' bʌ yic'ot i yajñib chʌmeño' bʌ. 

19Ts'ijban chuqui tsa' q'uele, yic'ot chuqui an wʌle yic'ot chuqui mi caj i yujtel. 

20Mi caj c subeñet i sujmlel jini wucp'ejl ec' tsa' bʌ a q'uele ti ñoj bʌ j c'ʌb, yic'ot 

jini wucts'ijt lámpara melbil bʌ ti oro. Jini wucp'ejl ec' jiñobʌch xcʌntayajob 
cha'an jini wucmojt xñopt'añob mu' bʌ i tempañob i bʌ. Jini wucts'ijt lámpara tsa' 
bʌ a q'uele, jiñʌch wucmojt xñopt'añob mu' bʌ i tempañob i bʌ. 

 Apocalipsis 2 

I cʌntesʌntel Efeso 

1Ts'ijbuben jun xcʌntaya i cha'an jini xñopt'añob mu' bʌ i tempañob i bʌ ya' ti 

Efeso: “Jini chucul bʌ i cha'an wucp'ejl ec' ti ñoj bʌ i c'ʌb, jini mu' bʌ i cha'len 
xʌmbal ti' yojlil jini wucts'ijt lámpara melbil bʌ ti oro, jiñʌch mu' bʌ i yʌl ili t'an: 

2Cʌmbil c cha'an la' melbal yic'ot wocol bʌ la' we'tel yic'ot i p'ʌtʌlel la' pusic'al ti' 

cuchol wocol. Cujil mach mejlic la' cuch jontol bʌ winicob. Tsa'ix la' wen q'uelbe 
i ye'tel jini mu' bʌ i lon cuyob i bʌ ti apóstolob. Tsa'ix la' ña'ta xlotiyajobʌch. 

3Cʌmbil c cha'an la' p'ʌtʌlel ti' cuchol wocol. Woli' lʌjt'el la' cha'an cha'an tij 

c'aba'. Ma'anic tsa' lujb'ayetla. 

4Pero an chuqui mach wenic ti la' tojlel. Ma'anix mi la' wen c'uxbiñon che' 

bajche' ti ñaxan. 

5Ña'tanla bajche' tsa' ajniyetla che' maxto anic yajlemetla. Cʌyʌ la' mul. Cha' 

melela che' bajche' ti ñaxan. Mi ma'anic mi la' cʌy la' mul mi caj c bʌc' tilel ba' 
añetla cha'an mic chilbeñetla la' lámpara. 

6An chuqui mi la' mel ti uts'at. Mi la' ts'a'liben i melbal nicolaitajob. Mic ts'a'len 

ja'el. 

7Jini am bʌ i chiquin la' i yubiben i t'an i yEspíritu Dios mu' bʌ i suben xñopt'añob 

mu' bʌ i tempañob i bʌ. Jini mu' bʌ i mʌjlel i cha'an mi caj cʌq'uen i c'uxben i 
wut jini te' i yejtal bʌ laj cuxtʌlel am bʌ ti' yojlil i paraíso Dios”. 

I cʌntesʌntel Esmirna 

8Ts'ijbuben jun jini xcʌntaya i cha'an xñopt'añob mu' bʌ i tempañob i bʌ ya' ti 

Esmirna: “Joñon añon ti ñaxan. Añon ti' yujtibal. Tsa' chʌmiyon, tsa' cha' 
cuxtiyiyon. Woliyon ti t'an. 

9Cʌmbil c cha'an la' melbal yic'ot la' wocol. Ma'anic la' chubʌ'an, pero cabʌlʌch 

la' wenlel. Cʌmbil c cha'an ja'el bajche' mi' ts'a'leñetla jini mu' bʌ i lon cuyob i 
bʌ ti israelob. Mach israelobic, pero i cha'añob Satanás. 

10Mach la' bʌc'ñan jini wocol mu' bʌ caj i tajetla. Awilan jini xiba mi caj i lamital 

otsañetla ti ñujp'ibʌl cha'an mi' yilʌbentel la' pusic'al. Mi caj la' tic'lʌntel lujump'ejl 
q'uin. Xuc'ul yom mi la' wajñel anquese mi la' wʌjq'uel ti chʌmel. Mi caj 
cʌq'ueñetla la' cuxtʌlel che' bajche' corona. 

11Jini am bʌ i chiquin la' i yubiben i t'an jini Espíritu mu' bʌ i suben xñopt'añob. 

Jini mu' bʌ i mʌjlel i cha'an ma'anic mi caj i chʌmel ti' cha'yajlel”. 

I cʌntesʌntel Pérgamo 

12Ts'ijbuben jun xcʌntaya i cha'an xñopt'añob mu' bʌ i tempañob i bʌ ya' ti 

Pérgamo: “Jini am bʌ i yespada jay bʌ i yej ti' cha'wejlel, mi' yʌl ili t'an: 

13Cʌmbil c cha'an la' melbal ya' ba' chumuletla ba' woli' cha'len yumʌl Satanás. 

Pero woli la' chʌn ña'tan j c'aba'. Ma'anic tsa' la' cʌyʌ la' ñopon. Xuc'uletla ja'el 
che' bʌ tsa' tsʌnsʌnti Antipas, xuc'ul bʌ testigo c cha'an tsa' bʌ i yʌc'ʌyon ti 
cʌjñel ya' ba' añetla ba' chumul Satanás. 

14Pero mic subeñetla chuqui tac mach wenic ti la' tojlel. Ya' añob la' wic'ot mu' 

bʌ i ñopob i cʌntesʌbal Balaam, jini Balaam tsa' bʌ i sube Balac cha'an mi' yʌc' 
ti yajlel i yalobilob Israel che' bʌ tsi' pʌyʌyob cha'an mi' c'uxob we'elʌl aq'uebil 
bʌ dios tac, cha'an mi' cha'leñob i ts'i'lel. 

15Ya' añob la' wic'ot ja'el mu' bʌ i ñopob i cʌntesʌbal nicolaitajob mu' bʌ c 

ts'a'len. 

16Jini cha'an cʌyʌla la' mul. Mi ma'anic mi la' cʌy la' mul mi caj c bʌc' tilel ba' 

añetla. Mi caj j contrajin jini nicolaitajob yic'ot jini espada am bʌ ti quej. 

17Jini am bʌ i chiquin la' i yubiben i t'an jini Espíritu mu' bʌ i suben xñopt'añob. 

Jini mu' bʌ i mʌjlel i cha'an mi caj cʌq'uen i c'ux mucul bʌ maná. Mi caj cʌq'uen 
jump'ejl sʌsʌc bʌ alʌ xajlel, ba' otsʌbil tsiji' bʌ i c'aba'. Ma'anic majch yujil chuqui 
otsʌbil, cojach jini mu' bʌ i ch'ʌm”. 

I cʌntesʌntel Tiatira 

18Ts'ijbuben xcʌntaya i cha'an xñopt'añob mu' bʌ i tempañob i bʌ ya' ti Tiatira: 

“I Yalobil Dios, jini woli bʌ ti lejmel i wut bajche' c'ajc, jini am bʌ i yoc che' bajche' 
c'ʌnc'ʌn taq'uin c'ʌn tsʌñan bʌ ti c'ajc. Jiñʌch mu' bʌ i yʌl ili t'an: 

19Cʌmbil c cha'an la' melbal. Mi la' c'uxbiñon. Mi la' ñopon. Cʌmbil c cha'an la' 

we'tel yic'ot i p'ʌtʌlel la' pusic'al ti' cuchol wocol. Jini la' melbal tsa' bʌ la' mele ti 
wi'il ñumen cabʌl bajche' ti ñaxan. 

20Mic subeñetla ja'el chuqui mach wenic ti la' tojlel. Mi la' cuchben i jontolil jini 

x'ixic Jezabel, mu' bʌ i cuy i bʌ ti x'alt'an. Mi' cʌntesan c winicob. Mi' socbeñob 
i pusic'al cha'an mi' cha'leñob ts'i'lel, cha'an mi' c'uxob we'elʌl aq'uebil bʌ dios 
tac. 

21Tsac pijta cha'an mi' cʌy i mul, pero mach yomic i cʌy i ts'i'lel. 

22Awilan, wolic choc jini x'ixic ti' ch'ac ba' mi caj i yubin cabʌl wocol yic'ot jini tsa' 

bʌ i pi'leyob ti' ts'i'lel, mi ma'anic mi' cʌyob i mul. 

23Mi caj c tsʌnsan i yalobilob Jezabel. Pejtelel xñopt'añob baqui jach mi' 

tempañob i bʌ mi caj i ña'tañob joñoñʌch mu' bʌ c wen q'uelbeñob i pusic'al 
yic'ot i ña'tʌbal. Ti jujuntiquiletla mi caj cʌq'ueñetla la' tojol che' bajche' an la' 
melbal. 

24Mic subeñetla pejtelel añet bʌ la ti Tiatira, mach bʌ ñopolic la' cha'an i 

cʌntesʌbal Jezabel yic'ot jini mucul tac bʌ i cʌntesʌbal Satanás mu' bʌ i lon 
q'uelob ti ñuc la' pi'ʌlob: Ma'anic mi cʌq'ueñetla yambʌ la' cuch. 

25Jini jach yom mi la' chʌn lot ti la' pusic'al jini am bʌ la' cha'an jinto mic tilel. 

26Jini mu' bʌ i mʌjlel i cha'an yic'ot jini mu' bʌ i melbeñon que'tel c'ʌlʌl ti' jilibal 

mi caj cotsañob ti' yum colem tejclumob. 

27Tsʌts mi caj i cha'leñob yumʌl, chucul i cha'añob vara melbil bʌ ti tsucul 

taq'uin. Mi caj i jisañob jini xñusa t'añob che' bajche' mi' bic'ti tojp'el p'ejt. 
Che'ʌch i p'ʌtʌlel bajche' c p'ʌtʌlel tsa' bʌ i yʌq'ueyon c Tat. 

28Mi caj cʌq'ueñob jini ec' wen tsiquil bʌ ti sʌ'ajel. 

29Jini am bʌ i chiquin la' i yubiben i t'an jini Espíritu mu' bʌ i suben xñopt'añob”. 

 Apocalipsis 3 

I cʌntesʌntel Sardis 

1Ts'ijbuben xcʌntaya i cha'an xñopt'añob mu' bʌ i tempañob i bʌ ya' ti Sardis: 

“Jini am bʌ i cha'an wuctiquil espíritu i cha'an Dios yic'ot wucp'ejl ec', jiñʌch mu' 
bʌ i yʌl ili t'an: Cʌmbil c cha'an la' melbal. Cujil chʌmeñetla yilal anquese lon 
cuxuletla ti alol. 

2Chʌcʌ q'uele la' bʌ. La' cha' p'ojlic i wenlel la' pusic'al woli bʌ ti jilel. Come tsac 

taja mach uts'atic la' melbal ti' tojlel Dios. 

3Ña'tanla chuqui tsa' la' wubi yic'ot chuqui tsa' la' jac'ʌ. Xuc'ul yom mi la' ñop. 

Cʌyʌx la' mul. Mi ma'anic mi la' chʌcʌ q'uel la' bʌ, mi caj c tilel ba' añetla che' 
bajche' xujch'. Ma'anic mi caj la' ña'tan baqui ora mi caj c tilel ba' añetla. 

4An hermanojob ti Sardis mach bʌ anic tsi' bib'esayob i pislel. Mi caj i cha'leñob 

xʌmbal quic'ot, lʌpʌl i cha'añob sʌsʌc bʌ i pislel. Che'ʌch yom come uts'at i 
melbal. 

5Jini mu' bʌ i mʌjlel i cha'an mi caj i yʌq'uentel i lʌp sʌsʌc bʌ i pislel. Ma'anic mi 

caj c yʌpben i c'aba' ti jun ba' otsʌbilob i c'aba' año' bʌ i cuxtʌlel. Mi caj c sub ti' 
tojel c Tat yic'ot ti' tojel i yángelob. 

6Jini am bʌ i chiquin la' i yubiben i t'an jini Espíritu mu' bʌ i suben xñopt'añob”. 

I cʌntesʌntel Filadelfia 

7Ts'ijbuben xcʌntaya i cha'an xñopt'añob mu' bʌ i tempañob i bʌ ya' ti Filadelfia: 

“Jini Ch'ujul Bʌ, jiñʌch Isujm Bʌ, am bʌ i cha'an i llave David. Che' an chuqui mi' 
jam, ma'anic majch mi' ñup'. Che' an chuqui mi' ñup', ma'anic majch mi' jam. 
Jiñʌch mu' bʌ i yʌl ili t'an: 

8Cʌmbil c cha'an la' melbal. Awilan, jamʌl jump'ejl i ti' tsa' bʌ cʌc'ʌ ti' tojel la' 

wut. Ma'anic majch mi mejlel i ñup', come anquese ts'ita' jach la' p'ʌtʌlel tsa'ix 
la' jac'beyon c t'an. Ma'anic tsa' la' wʌlʌ mach la' cʌñʌyonic. 

9Awilan, mi caj c pʌy tilel ti la' tojlel i cha'año' bʌ Satanás, winicob mu' bʌ i 

cha'leñob lot. Mi' cuyob i bʌ ti israelob anquese mach israelobic. Mux caj c 
pʌyob tilel cha'an mi' ñocchocoñob i bʌ ti' tojel la' woc. Mi caj i ña'tañob c'ux mi 
cubiñetla. 

10Come xuc'ul woli la' jac'beñon c t'an anquese wersa mi la' cuch wocol. Jini 

cha'an mi caj cʌntañetla ame i tajetla wocol ti' yorajlel wocol mu' bʌ caj i tilel ti 
pejtelel pañimil cha'an mi yilʌbentelob i pusic'al jini chumulo' bʌ ti pañimil. 

11Awilan, talon ti ora. Lotola ti la' pusic'al jini tsa' bʌ aq'uentiyetla ame anic 

majqui mi' chilbeñetla la' corona. 

12Jini mu' bʌ i mʌjlel i cha'an mi caj cʌq'uen i yajñel bajche' oy ti' templo c Dios. 

Ma'anix mi caj i chʌn loq'uel ya'i. Mi caj c ts'ijbuben i c'aba' c Dios ti jini winic 
yic'ot tsiji' bʌ j c'aba' yic'ot i c'aba' i tejclum c Dios, jini tsiji' bʌ Jerusalén mu' bʌ 
i loq'uel tilel ti panchan ch'oyol bʌ tic Dios. 

13Jini am bʌ i chiquin la' i yubiben i t'an jini Espíritu mu' bʌ i suben xñopt'añob”. 

I cʌntesʌntel Laodicea 

14Ts'ijbuben jini xcʌntaya i cha'an xñopt'añob mu' bʌ i tempañob i bʌ ya' ti 

Laodicea: “Awilan, jini Amén bʌ, jini isujm bʌ, jini xuc'ul bʌ Testigo mu' bʌ i 
cha'len yumʌl ti' tojlel pejtel i melbal Dios, jiñʌch mu' bʌ i yʌl ili t'an: 

15Cʌmbil c cha'an la' melbal. Ma'anic mi la' wʌc' la' pusic'al cha'an mi la' 

melbeñon que'tel. Ma'anic mi la' wʌc' la' pusic'al cha'an mi la' contrajiñon. Mach 
ticʌweticla, mach tsʌwañeticla. Uts'at junchajpic jach la' pensar. 

16Pero c'unq'uixiñet jach la. Jini cha'an mi caj c xejtañetla loq'uel tic tojlel, come 

ma'anic chuqui mi la' mel ti pejtelel la' pusic'al. 

17Mi la' lon al: Wen chumulon lojon. Cabʌl tsa' p'ojli c chubʌ'an. Ma'anic chuqui 

an to yom c cha'an lojon, che'etla. Ma'anic mi la' ña'tan mach wen chumuleticla, 
c'ax p'ump'uñetla, ma'anic la' chubʌ'an, xpots'etla, pits'iletla yilal. 

18Mic subeñetla cha'an mi la' mʌn oro tic tojlel sʌq'uesʌbil bʌ ti c'ajc, cha'an wen 

chumul mi la' wajñel. Mʌñʌla wen sʌsʌc bʌ la' pislel cha'an mi la' lʌp, ame 
quisintiquic mi la' wubin che' pits'il mi la' q'uejlel. Boño la' wut yic'ot i ts'ʌcal 
cha'an mi' c'otel la' wut. 

19Jini mu' bʌ j c'uxbin mic tic'. Mic ju'sʌben i pusic'al. Jini cha'an yom bʌxetla. 

Cʌyʌla la' mul. 

20Awilan, wa'alon, wolic jats'ben i ti' otot. Mi an majch mi' yubibeñon c t'an mu' 

bʌ i jambeñon i ti' otot, mi caj cochel ba'an, mi caj c cha'len we'el yic'ot. Mux caj 
i cha'len we'el quic'ot ja'el. 

21Jini mu' bʌ i mʌjlel i cha'an mi caj c suben buchtʌl quic'ot tic yumʌntel, che' 

bajche' tsa' buchleyon quic'ot c Tat ti' yumʌntel che' bʌ tsa' mʌjli c cha'an. 

22Jini am bʌ i chiquin la' i yubiben i t'an jini Espíritu mu' bʌ i suben xñopt'añob”. 

 Apocalipsis 4 

I ch'ujutesʌntel Dios ya' ti panchan 

1Ti wi'il tsaj q'uele: Awilan, jambil jump'ejl i ti' panchan. Jini ñaxan bʌ t'an tsa' bʌ 

cubi lajalʌch bajche' i t'an trompeta. Tsi' subeyon: La' ti letsel ilayi. Mi caj c 
pʌsbeñet chuqui tac wersa mi' caj ti ujtel, che'en. 

2Ti ora tsa' bujt'i c pusic'al ti Espíritu. Awilan, tsaj q'uele jump'ejl buchlibʌl ac'bil 

bʌ ti panchan yic'ot jini ya' bʌ buchul ti' yumʌntel. 

3Lajal yilal jini buchul bʌ bajche' jaspe xajlel yic'ot sardio xajlel. An t'oxja' ti' 

joytʌlel i buchlib Dios lajal yilal bajche' esmeralda xajlel. 

4Ti' joytʌlel i buchlib an chʌmp'ejl i cha'c'al buchlibʌl. Ya' buchulob ti' ye'tel tsaj 

q'uele chʌntiquil i cha'c'al (24) ancianojob lʌpʌl i cha'añob sʌsʌc bʌ i pislel. An i 
corona tac melbil bʌ ti oro c'ʌcʌl ti' jol. 

5Tsa' loq'ui chajc yic'ot cabʌl t'an yic'ot i t'an chajc ti' buchlib Dios. Woli ti lejmel 

wucp'ejl lámpara ya' ti' tojel ili buchlibʌl. Jiñʌch i yejtal jini wuctiquil espíritu i 
cha'an Dios. 

6Ti' tojel i buchlib Dios an colem ñajb yilal, am bʌ i sʌclel che' bajche' espejo. 

Ti' joytʌlel jini buchlibʌl ti' chʌnwejlel, an chʌntiquil querubín. An cabʌl i wut ti' 
wut yic'ot ti' pat. 

7Jini ñaxan bʌ querubín che' yilal bajche' colem bajlum. I cha'ticlel che' yilal 

bajche' alʌ tat wacax. Jini i yuxticlel an i wut bajche' i wut winic. Jini i chʌnticlel 
che' yilal bajche' xiye' woli bʌ ti wejlel. 

8Ti jujuntiquil an wʌwʌq'uejl i wich'. An cabʌl i wut tac ti' joytʌlel i cuctal yic'ot ti' 

mal. Ti pejtelel q'uin yic'ot ti pejtelel ac'ʌlel ma'anic mi' cʌyob i yʌl: Ch'ujul, 
ch'ujul, ch'ujul lac Yum Dios jini Mach bʌ Anic i P'isol i P'ʌtʌlel, jini am bʌ ti 
wajali, jini am bʌ wʌle, jini tal to bʌ. Che' mi' yʌlob. 

9Ti pejtelel ora jini chʌntiquil querubin mi' tsictesañob i ñuclel jini buchul bʌ ti' 

yumʌntel. Ti jujunyajl che' mi' c'ʌyibeñob i ñuclel, che' mi' subeñob wocolix i yʌlʌ 
jini cuxul bʌ ti pejtelel ora, 

10jini chʌntiquil i cha'c'al ancianojob mi' pʌcchocoñob i bʌ ti' tojel jini buchul bʌ 

ti' yumʌntel. Mi' ch'ujutesañob jini cuxul bʌ Dios ti pejtelel ora. Mi' yʌc'ob i corona 
ti' tojel i buchlib. Mi' yʌlob: 

11Uts'at c Yum lojon. Yom mi' sujbel a ñuclel yic'ot a c'uxbintel yic'ot a p'ʌtʌlel, 

come jatet tsa' mele pejtelel chuqui tac an. Ti pejtelel tsa' mejli cha'an che'ʌch 
a wom. Tsa' laj aq'ue i cuxtʌlel, che'ob. 

 Apocalipsis 5 

Bʌlʌl bʌ jun yic'ot jini tiñʌme' 

1Tsaj q'uele bʌlʌl bʌ jun ti ñoj bʌ i c'ʌb jini buchul bʌ ti' buchlib Dios. An i ts'ijbal 

ti' pam yic'ot ti' pat. Ñup'ul jini jun ti wucp'ejl sello. 

2Tsaj q'uele p'ʌtʌl bʌ ángel. Wen c'am tsi' cha'le t'an: ¿Majqui uts'at? La' i jam 

jini jun. La' i loc'sʌben i sellojlel tac jini jun, che'en. 

3Ma'anic tsa' tajle juntiquil us'at bʌ ti panchan mi ti pañimil, mi ti yebal pañimil. 

Ma'anic majch tsa' mejli i jam jini jun cha'an mi' q'uel. 

4Tsac cha'le cabʌl uq'uel, come ma'anic tsa' tajle mi juntiquilic uts'at bʌ cha'an 

mi' jam jini jun. Ma'anic majch tsa' mejli i pejcan jini jun. Ma'anic majqui tsa' 
mejli i q'uel. 

5Juntiquil anciano tsi' subeyon: Mach a cha'len uq'uel. Q'uele jini colem Bajlum 

loq'uem bʌ ti' p'olbal Judá. Jiñʌch ñuc bʌ i p'olbal David. Tsa' mʌjli i cha'an. Jini 
cha'an mi mejlel i loc'san jini wucp'ejl i sellojlel cha'an mi' jam jini jun, che'en. 

6Tsaj q'uele ya'an jini Tiñʌme' ti' tojel i buchlib Dios, joyol ti chʌntiquil querubiñob 

yic'ot ancianojob. Tsiquil tsa' tsʌnsʌnti jini Tiñʌme' pero cha' cuxul. An wucts'ijt 
i xulub i yejtal i p'ʌtʌlel yic'ot wucp'ejl i wut. Jiñʌch wuctiquil espíritu i cha'an 
Dios chocbilo' bʌ tilel ti pejtelel pañimil. 

7Tsa' tili jini Tiñʌme'. Tsi' ch'ʌmʌ jini jun am bʌ ti ñoj bʌ i c'ʌb Dios ya' ba' buchul 

ti' yumʌntel. 

8Che' bʌ tsi' ch'ʌmʌ jini jun, jini chʌntiquil querubiñob yic'ot chʌntiquil i cha'c'al 

ancianojob tsi' pʌcchocoyob i bʌ ti' tojel jini Tiñʌme'. Ti jujuntiquil an i cha'an 
arpa yic'ot taza melbil bʌ ti oro but'ul bʌ ti pom. Jiñʌch i yejtal i yoración i 
cha'año' bʌ Dios. 

9Tsi' c'ʌyiyob tsiji' bʌ c'ay: Wen uts'atet. Uts'at ma' ch'ʌm jini jun cha'an ma' 

tsilben i sellojlel tac, come tsa' tsʌnsʌntiyet, tsa' mʌñʌyon lojon ti a ch'ich'el 
cha'an mic ñop lojon Dios. Loq'uemon lojon ti jujunchajp winicob, yic'ot ti pejtelel 
t'an tac, yic'ot ti pejtelel tejclum tac. 

10Tsa' wotsayon lojon ti rey yic'ot ti motomaj ti' tojlel Dios. Mi caj c cha'len lojon 

yumʌl ti pañimil, che'ob. 

11Tsaj q'uele cabʌl ángelob ti' joytʌlel i buchlib Dios. Tsa cubibeyob i t'an yic'ot 

i t'an jini querubiñob yic'ot i t'an ancianojob ti pic ti pic. Wen bajc'ʌlob. 

12Tsi' yʌlʌyob ti c'am bʌ t'an: Uts'at jini Tiñʌme' tsa' bʌ tsʌnsʌnti. Uts'at mi' ch'ʌm 

i ye'tel yic'ot i chubʌ'an, yic'ot i ña'tʌbal, yic'ot i p'ʌtʌlel yic'ot i ñuclel. Uts'at mi 
lac sub i ñuclel, che'ob. 

13Tsa cubi woli ti t'an pejtelel melbil tac bʌ am bʌ i cuxtʌlel ti panchan yic'ot ti 

pam lum, yic'ot ti yebal lum, yic'ot ti colem ñajb, yic'ot pejtelel chuqui tac an ti 
pañimil. Tsi' yʌlʌyob: La' lac sub i ñuclel yic'ot i c'uxbintel yic'ot i sʌclel, yic'ot i 
p'ʌtʌlel, ti pejtelel ora, jini buchul bʌ ti' yumʌntel yic'ot jini Tiñʌme', che'ob. 

14Jini chʌntiquil querubiñob tsi' yʌlʌyob: Amén, che'ob. Jini chʌntiquil i cha'c'al 

ancianojob tsi' pʌcchocoyob i bʌ. Tsi' ch'ujutesayob jini cuxul bʌ ti pejtelel ora. 

 Apocalipsis 6 

Wucp'ejl sello 

1Tsaj q'uele tsi' jamʌ jump'ejl sello jini Tiñʌme'. Tsa cubibe i t'an juntiquil 

querubín i pi'ʌl jini uxtiquil. Wen c'am tsi' cha'le t'an che' bajche' i t'an chajc. Tsi' 
yʌlʌ: La' q'uele, che'en. 

2Tsaj q'uele, awilan an juncojt sʌsʌc caballo. Jini c'ʌchʌl bʌ ti' pat an i cha'an 

jalʌjb. Tsa' aq'uenti corona. Tsa' loq'ui majlel. Tsa' mʌjli i cha'an. Tsi' mʌlʌ 
majlel. 

3Che' bʌ tsi' jamʌ i cha'p'ejlel sello, tsa cubibe i t'an i cha'ticlel querubín. Tsi' 

yʌlʌ: La' q'uele, che'en. 

4Tsa' loq'ui tilel yambʌ caballo, wen chʌchʌc. Jini c'ʌchʌl bʌ ti' pat caballo tsa' 

aq'uenti i p'ʌtʌlel cha'an mi' tech guerra ti' tojlel winicob cha'an mi' tsʌnsañob i 
bʌ. Tsa' aq'uenti junts'ijt colem espada. 

5Che' bʌ tsi' jamʌ i yuxp'ejlel sello, tsa cubibe i t'an i yuxticlel querubín. Tsi' yʌlʌ: 

La' q'uele, che'en. Tsaj q'uele, awilan, an juncojt i'ic' caballo. Jini c'ʌchʌl bʌ ti' 
pat an p'isoñib ti' c'ʌb. 

6Tsa cubi t'an loq'uem bʌ ti' yojlil jini chʌntiquil querubiñob. Tsi' yʌlʌ: Jump'ejl 

kilo trigo jiñʌch i tojol jump'ejl q'uin e'tel. Uxp'ejl kilo cebada, jiñʌch i tojol jump'ejl 
q'uin e'tel. Mach ma' jisan mi ts'usubil mi olivojil, che'en. 

7Che' bʌ tsi' jamʌ i chʌmp'ejlel sello, tsa cubibe i t'an i chʌnticlel querubín. Tsi' 

yʌlʌ: La' q'uele, che'en. 

8Tsaj q'uele, awilan, an juncojt c'ʌnc'ʌn caballo. Jini c'ʌchʌl bʌ ti' pat, i c'aba' 

Stsʌnsa. Yambʌ c'ʌchlib tsi' tsajca majlel, i c'aba' i Yajñib Chʌmeño' Bʌ. Tsa' 
aq'uenti i p'ʌtʌlel cha'an mi' tsʌnsan bajc'ʌl winicob ti espada, yic'ot ti wi'ñal, 
yic'ot ti chʌmel, yic'ot ti jontol bʌ bʌte'el. Ti chʌnchʌntiquil tsa' chʌmi jujuntiquil. 

9Che' bʌ tsi' jamʌ i jo'p'ejlel sello, tsaj q'uele ti' yebal i pulʌntib i majtan Dios i 

ch'ujlel pejtelel winicob x'ixicob tsa' bʌ tsʌnsʌntiyob cha'an xuc'ulob ti' t'an Dios, 
tsi' yʌc'ʌyob ti cʌjñel Cristo. 

10Tsi' cha'leyob c'am bʌ t'an. Tsi' yʌlʌyob: C Yum lojon am bʌ cabʌl a p'ʌtʌlel, 

ch'ujulet, isujmet, ¿jala to mi caj a cha'len meloñel? ¿Jala to mi caj a 
q'uextʌbeñob i jontolil jini chumulo' bʌ ti pañimil tsa' bʌ i bec'beyon lojon c 
ch'ich'el? che'ob. 

11Ti jujuntiquil tsa' aq'uentiyob sʌsʌc bʌ i bujc wen pʌl bʌ. Tsa' subentiyob yom 

to mi' c'ajob i yo jinto mi' laj julelob i pi'ʌlob ti e'tel yic'ot i yermanojob mu' bʌ caj 
i tsʌnsʌntelob ja'el. 

12Tsaj q'uele che' bʌ tsi' jamʌ i wʌcp'ejlel sello. Tsa' tili colem yujquel. Tsa' ic'a 

q'uin. Tsa' sujti che' bajche' pisil melbil bʌ ti' tsutsel chivo. Tsa' sujti jini uw che' 
bajche' ch'ich'. 

13Jini ec' ti panchan tsa' yajli ti lum che' bajche' mi' p'ajtel i wut higuera te' che' 

mi' ñijcan p'ʌtʌl bʌ ic'. 

14Tsa' sʌc jili panchan che' bajche' mi' bʌjlel jun. Pejtelel wits tac yic'ot pejtelel 

lum tac joyol bʌ ti ja' tsa' loc'sʌnti ti' yajñib. 

15Jini reyob ti pañimil, yic'ot año' bʌ i ye'tel, yic'ot wen chumulo' bʌ, yic'ot i yaj 

capitañob soldadojob, yic'ot jini p'ʌtʌlo' bʌ, yic'ot pejtelel año' bʌ ti' yum, yic'ot 
pejtelel mach bʌ añobic ti' yum tsi' mucuyob i bʌ ti ch'en tac yic'ot ti xajlel tac 
am bʌ ti colem wits. 

16Tsi' pejcayob wits tac yic'ot xajlel tac: Yajlen ti joñon lojon. Mʌctʌbeñon lojon 

i wut jini buchul bʌ ti' yumʌntel. Mʌctʌbeñon lojon i mich'ajel jini Tiñʌme'. 

17Come tsa'ix tili ñuc bʌ i q'uiñilel i mich'ajel. ¿Majqui mi mejlel i cuch? che'ob. 

 Apocalipsis 7 

144,000 tsa' aq'uentiyob i sellojlel 

1Ti wi'il tsaj q'uele chʌntiquil ángelob wa'alo' bʌ ti chʌmp'ejl i xujc pañimil. Woli' 

tic'ob chʌnchajp ic' am bʌ ti pañimil ame ñumic ti pañimil yic'ot ti colem ñajb 
yic'ot ti te'el. 

2Tsaj q'uele ja'el yambʌ ángel woli' letsel tilel ti' pasibal q'uin, chucul i cha'an i 

sellojlel jini cuxul bʌ Dios. Ti c'am bʌ t'an tsi' pejca jini chʌntiquil ángelob tsa' bʌ 
aq'uentiyob i p'ʌtʌlel cha'an mi' tic'lañob pañimil yic'ot colem ñajb. 

3Tsi' yʌlʌ: Mach mi la' tic'lan jini lum mi colem ñajb mi te', jinto mi la cʌc' i sellojlel 

Dios ti' pam i winicob Dios, che'en. 

4Tsa cubi jaytiquilob tsa' aq'uentiyob i sellojlel loq'uemo' bʌ ti jujunmojt i p'olbal 

Israel. An waxʌclujumpic (144,000). 

5Tsa' aq'uentiyob i sellojlel: lajchʌmp'ejl mil (12,000) i p'olbal Judá, lajchʌmp'ejl 

mil i p'olbal Rubén, lajchʌmp'ejl mil i p'olbal Gad, 

6lajchʌmp'ejl mil i p'olbal Aser, lajchʌmp'ejl mil i p'olbal Neftalí, lajchʌmp'ejl mil 

i p'olbal Manasés, 

7lajchʌmp'ejl mil i p'olbal Simeón, lajchʌmp'ejl mil i p'olbal Leví, lajchʌmp'ejl mil 

i p'olbal Isacar, 

8lajchʌmp'ejl mil i p'olbal Zabulón, lajchʌmp'ejl mil i p'olbal José, yic'ot 

lajchʌmp'ejl mil i p'olbal Benjamín. 

Bajc'ʌl winicob x'ixicob lʌpʌl i cha'añob sʌsʌc bʌ pʌl bʌ i bujc 

9Awilan, ti wi'il tsaj q'uele motocñayob winicob x'ixicob. Ma'anic majqui tsa' mejli 

i tsicob. Ch'oyolob ti pejtelel tejclum tac, ti jujunmojt winicob, ti pejtelel lum yic'ot 
ti pejtelel t'an tac. Wa'alob ti' tojel i buchlib Dios, ti' tojlel jini Tiñʌme', lʌpʌl i 
cha'añob pʌl bʌ i bujc sʌsʌc bʌ. An i yopol xan ti' c'ʌb. 

10Tsi' cha'leyob c'am bʌ t'an. Tsi' yʌlʌyob: Yujil coltaya lac Dios buchul bʌ ti' 

ye'tel yic'ot jini Tiñʌme', che'ob. 

11Pejtelel ángelob tsa' wa'leyob ti' joytʌlel i buchlib, ti' joytʌlel ancianojob yic'ot 

jini chʌntiquil querubiñob. Tsi' pʌcchocoyob i bʌ ti' tojel i buchlib Dios. Tsi' 
ch'ujutesayob Dios. 

12Tsi' yʌlʌyob: Amén. La' lac suben i c'uxbintel yic'ot i ñuclel yic'ot i ña'tʌbal lac 

Dios. La' lac suben wocolix i yʌlʌ cha'an i ñuclel yic'ot i p'ʌtʌlel yic'ot i wersa ti 
pejtelel ora. Amén, che'ob. 

13Juntiquil anciano tsi' subeyon: ¿Majqui jini winicob lʌpʌl i cha'añob sʌsʌc bʌ i 

bujc? ¿Baqui ch'oyolob? che'en. 

14Tsac sube: C yum, a wujil jatet, cho'on. Tsi' subeyon: Tsa' loq'uiyob ti ñuc bʌ 

wocol. Tsa'ix i wuts'uyob i pislel. Tsi' sʌq'uesayob ti' ch'ich'el jini Tiñʌme'. 

15Jini cha'an wʌ' añob ti' tojel i buchlib Dios. Mi' cha'libeñob i ye'tel ti q'uiñil ti 

ac'ʌlel ti mal i Templo. Jini buchul bʌ ti' yumʌntel mi caj i yajñel yic'otob. 

16Ma'anix mi caj i chʌn ubiñob wi'ñal mi tiquin ti'. Jini q'uin ma'anix mi caj i pulob. 

Ma'anix mi caj i yubiñob ticwal. 

17Jini Tiñʌme' am bʌ ti' tojel i buchlib Dios mi caj i cʌntañob. Mi caj i pʌsbeñob 

majlel cuxul bʌ ja'. Dios mi caj i sujcubeñob pejtelel i ya'lel i wut, che'en. 

 Apocalipsis 8 

I wucp'ejlel sello 

1Che' bʌ tsi' jamʌ i wucp'ejlel sello jini Tiñʌme', ñʌch'ʌl tsa' cʌle panchan che' 

bajche' ojlil ora. 

2Tsaj q'uele jini wuctiquil ángelob wa'alo' bʌ ti' tojel Dios. Tsa' aq'uentiyob 

wucts'ijt trompeta. 

3Tsa' tili yambʌ ángel. Tsa' wa'le ti' tojel i pulʌntib i majtan Dios, chucul i cha'an 

i yajñib pom melbil bʌ ti oro. Tsa' aq'uenti cabʌl pom cha'an mi' xʌb yic'ot i 
yoración pejtelel i cha'año' bʌ Dios. Tsi' yʌc'ʌ ti pulel ti pam pulʌntib melbil bʌ ti 
oro ya' ti' tojel i buchlib Dios. 

4I buts'il jini pom tsa' bʌ i yʌc'ʌ ti pulel jini ángel, tsa' letsi ti' tojlel Dios yic'ot i 

yoración winicob x'ixicob i cha'año' bʌ Dios. 

5Jini ángel tsi' ch'ʌmʌ i yajñib pom. Tsi' but'u ti' nich c'ajc loq'uem bʌ ti pulʌntib. 

Tsi' choco jubel ti pañimil. Tsa' tili i t'an chajc, yic'ot cabʌl t'an tac, yic'ot chajc 
yic'ot yujquel lum. 

Wucts'ijt trompeta 

6Jini wuctiquil ángelob am bʌ i cha'añob wucts'ijt trompeta, tsi' chajpayob i bʌ 

cha'an mi' wusob. 

7Jini ñaxan bʌ ángel tsi' wusu i trompeta. Tsa' tili tuñija' yic'ot c'ajc xʌbʌl yic'ot 

ch'ich'. Tsa' chojqui jubel ti pañimil. Tsa' t'oxle yilal ti uxpejt. Tsa' puli jumpejt 
lum yic'ot te'el. Tsa' puli pejtelel yʌjyʌx pimel. 

8I cha'ticlel ángel tsi' wusu i trompeta. An chuqui tsa' chojqui ochel ti colem ñajb. 

Che' yilal bajche' colem wits woli bʌ ti pulel ti c'ajc. Tsa' t'oxle yilal jini colem 
ñajb ti uxpejt. Jumpejt tsa' pʌntʌyi ti ch'ich'. 

9Ti u'uxcojt cuxul bʌ i chʌñil colem ñajb tsa' chʌmi jujuncojt. Ti u'uxp'ejl colem 

barco tsa' jili jujump'ejl. 

10I yuxticlel ángel tsi' wusu i trompeta. Tsa' yajli colem ec' ti lum. Woli ti lejmel 

che' bajche' taj. Ti u'uxp'ejl colem ja' yic'ot i loq'uib ja' tsa' yajli jini colem ec' ti 
pam jujump'ejl colem ja' yic'ot jujump'ejl i loq'uib ja'. 

11I c'aba' jini ec' jiñʌch Ch'aj. Ti u'uxp'ejl ja' tsa' ch'aj'a jujump'ejl ya' ba' tsa' yajli 

ec'. Tsa' chʌmiyob cabʌl winicob cha'an jini ja' come ch'aj'esʌbil. 

12I chʌnticlel ángel tsi' wusu i trompeta. Tsa' ic'a ojlil (1/3) jini q'uin, yic'ot ojlil (1/3) 

jini uw, yic'ot ojlil jini ec'. Che' jini, ma'anic tsi' yʌc'ʌ i sʌclel pañimil ba' i'ic', mi ti 
q'uiñil mi ti ac'ʌlel. 

13Che' bʌ tsaj q'uele, tsa cubi juntiquil ángel woli bʌ ti wejlel ti ojlil panchan. Tsa 

cubibe i t'an che' c'am tsi' yʌlʌ: Obol i bʌ, obol i bʌ, ñumen cabʌl wocol mi caj i 
tajob jini chumulo' bʌ ti pañimil che' mi' yubiñob i t'an yambʌ uxp'ejl trompeta 
mu' bʌ caj i wusob jini yambʌ uxtiquil ángelob, che'en. 

 Apocalipsis 9 

1I jo'ticlel ángel tsi' wusu i trompeta. Tsaj q'uele jump'ejl ec' tsa' bʌ yajli ti 

panchan c'ʌlʌl ti pañimil. Tsa' aq'uenti i llavejlel jini ch'en mach bʌ anix mi' tajben 
i yebal. 

2Tsi' jambe i ti' jini tam bʌ ch'en. Tsa' loq'ui buts' ti ch'en lajal bajche' i buts'il 

colem c'ajc. Tsa' ic'a jini q'uin yic'ot pañimil cha'an jini buts' loq'uem bʌ ti ch'en. 

3Tsa' loq'ui cabʌl sajc' ya' ti buts'. Tsa' pam pujqui ti pañimil. Tsa' aq'uenti i 

p'ʌtʌlel che' bajche' i p'ʌtʌlel siñan. 

4Tsa' subenti sajc' cha'an ma'anic mi' c'ux jam mi pimel mi te'. Cojach mi' c'uxob 

jini winicob mach bʌ añobic i sellojlel Dios ti' pam. 

5Ma'anic tsa' aq'uenti i p'ʌtʌlel cha'an mi' tsʌnsañob winicob come tic'bilob. Pero 

tsa' aq'uenti i p'ʌtʌlel cha'an mi' tic'lañob jo'p'ejl uw cha'an mi' yʌq'ueñob wocol 
che' bajche' i c'uxel i yej siñan che' mi' c'ux winic. 

6Ti jim bʌ ora winicob mi caj i lon sʌclañob bajche' mi mejlel i chʌmelob. Ma'anic 

mi caj i tajob. Anquese yomob chʌmel, mach mejlicob. 

7Che' yilal ili sajc' bajche' caballo chajpʌbil bʌ cha'an guerra. An i corona tac ti' 

jol melbil bʌ ti oro. Che'ʌch i wut bajche' i wut winicob. 

8Lajal i tsutsel i jol bajche' i tsutsel i jol x'ixic. Lajal i bʌquel i yej bajche' i bʌquel 

i yej colem bajlum. 

9An i sujl wechel ti' tajn lajal bajche' tsucu taq'uin. Lajal tsi' cha'le t'an i wich' 

bajche' cabʌl carreta mu' bʌ i tujc'an majlel caballo che' mi' cha'len ajñel ti 
guerra. 

10C'ux i ñej che' bajche' i ñej siñan. An i p'ʌtʌlel ti' ñej cha'an mi' tic'lan winicob 

jo'p'ejl uw. 

11An i rey jini sajc', jiñʌch i yángel jini ch'en mach bʌ anix mi' tajben i yebal. I 

c'aba'ʌch Abadón ti' t'an hebreo, jiñʌch Apolión ti' t'an griego. I sujmlel i c'aba' 
jiñʌch “Yujil bʌ Jisaya”. 

12Tsa'ix ñumi jini ñaxan bʌ wocol. Awilan, tal to yambʌ cha'yajl wocol. 

13I wʌcticlel ángel tsi' wusu i trompeta. Tsa cubibe i t'an loq'uem bʌ ti chʌnts'ijt 

xulub am bʌ ti jini pulʌntib melbil bʌ ti oro ya' ti' tojel Dios. 

14I wʌcticlel ángel, jini chucul bʌ i cha'an trompeta tsa' subenti: Jiti jini chʌntiquil 

ángelob cʌchʌlo' bʌ ti colem ja' i c'aba' Eufrates. Che' tsa' subenti. 

15Tsa' jijtiyob jini chʌntiquil ángelob chajpʌbilo' bʌ cha'an ili ora, yic'ot ili q'uin, 

yic'ot ili uw, yic'ot ili jabil cha'an mi' tsʌnsañob winicob, jujuntiquil loq'uem bʌ ti 
u'uxtiquil. 

16I tsicol jini cabʌl soldadojob c'ʌchʌlo' bʌ ti caballo jiñʌch lujunc'al millón. Tsa 

cubi jaybajc' i tsicol. 

17Tsaj q'uele cabʌl caballo yic'ot jini c'ʌchʌlo' bʌ. An i mʌjquil i tajn jini c'ʌchʌlo' 

bʌ, chʌchʌc bajche' c'ajc, yʌjyʌx bajche' jacinto, c'ʌnc'ʌn bajche' azufre. Che' 
yilal i jol caballo bajche' i jol colem bajlum. Tsa' loq'ui c'ajc ti' yej yic'ot buts' yic'ot 
azufre. 

18Tsa' tsʌnsʌntiyob winicob jujuntiquil loq'uem bʌ ti u'uxtiquil, cha'an ti' caj jini 

uxchajp wocol, c'ajc yic'ot buts' yic'ot azufre, tsa' bʌ loq'ui ti' yej caballo. 

19Come an i p'ʌtʌlel ti' yej yic'ot ti' ñej jini caballo. Che' yilal i ñej bajche' lucum. 

An tac i jol ti' ñej. Tsi' c'ʌñʌyob i low winicob. 

20Yambʌ winicob mach bʌ anic tsa' chʌmiyob ti jini wocol ma'anic tsi' cʌyʌyob i 

mel jontol bʌ i melbal. Ma'anic tsi' cʌyʌyob i ch'ujutesan xibajob, yic'ot dios oro 
tac, yic'ot dios plata tac, yic'ot dios c'ʌnc'ʌn taq'uin tac, yic'ot dios xajlel tac, 
yic'ot dios te' tac, mach bʌ anic mi' c'otel i wut, mach bʌ anic mi' yubin t'an, 
mach bʌ yujilic xʌmbal. 

21Ma'anic tsi' cʌyʌyob tsʌnsa, mi wujt, mi ts'i'lel, mi xujch'. 

 Apocalipsis 10 

Jini ángel am bʌ alʌ jun ti' c'ʌb 

1Tsaj q'uele tsa' loq'ui ti panchan yambʌ p'ʌtʌl bʌ ángel. Tsa' jubi tilel. An tocal 

ti' joytʌlel. An t'ox ja' ti' chañelal i jol. Che' yilal i wut bajche' q'uin. Che'ʌch i yoc 
bajche' wa'al bʌ c'ajc. 

2Ya' ti' c'ʌb an alʌ jun yujil bʌ bʌjlel. Jambil. Tsi' yʌc'ʌ ñoj bʌ i yoc ti' pam colem 

ñajb. Tsi' yʌc'ʌ ts'ej bʌ i yoc ti' pam lum. 

3Wen c'am tsi' cha'le oñel che' bajche' mi' cha'len t'an colem bajlum. Che' bʌ 

tsa' ujti ti oñel, wucyajl tsi' cha'le t'an chajc. 

4Che' wucyajl tsa' ujti ti t'an chajc tsa' cʌlʌ cajel ti ts'ijb. Tsa cubi t'an loq'uem bʌ 

ti panchan. Tsi' subeyon: Ñup'u ti sello chuqui tsi' subu che' wucyajl tsi' cha'le 
t'an chajc. Mach a ts'ijban, che'en. 

5Jini ángel tsa' bʌ j q'uele, jini xat wa'al bʌ ti colem ñajb yic'ot ti lum, tsi' letsa i 

c'ʌb ti panchan. 

6Tsi' subu t'an ti' c'aba' jini cuxul bʌ ti pejtelel ora, tsa' bʌ i mele panchan yic'ot 

i bʌl, yic'ot pañimil yic'ot i bʌl, yic'ot colem ñajb yic'ot i bʌl. Tsi' yʌlʌ mach chʌn 
jalix mi caj i jilel pañimil. 

7Che' mi' cha'len t'an i wucticlel ángel, che' mi' cajel i wus trompeta, mi' caj ti 

ts'ʌctiyel i sujmlel Dios maxto bʌ tsictiyemic ti yambʌ ora che' bajche' Dios tsi' 
sube i winicob, jini x'alt'añob, che'en. 

8Jini t'an tsa' bʌ cubi loq'uem bʌ ti panchan tsi' cha' pejcayon. Tsi' yʌlʌ: Cucu. 

Ch'ʌmʌ jini jamʌl bʌ jun am bʌ ti' c'ʌb jini ángel xat wa'al bʌ ti' pam colem ñajb 
yic'ot ti' pam lum, che'en. 

9Jini cha'an tsa' majliyon ya' ba'an jini ángel. Tsac sube yom mi' yʌq'ueñon jini 

alʌ jun. Jini ángel tsi' subeyon: Ch'ʌmʌ, c'uxu. Ch'aj mi caj a wubin ti a ñʌc'. 
Pero tsaj mi caj a wubin ti a wej lajal bajche' i tsajel chab, che'en. 

10Tsac ch'ʌmʌ jini alʌ jun am bʌ ti' c'ʌb ángel. Tsaj c'uxu. Tsa cubi ti quej tsaj 

che' bajche' chab. Che' bʌ tsa' ujti j c'ux, ch'aj tsa cubi tic ñʌc'. 

11Tsi' subeyon: Wersa ma' cha' sub chuqui mi caj i tajob cabʌl winicob x'ixicob 

yic'ot i reyob cabʌl tejclum tac, yujilo' bʌ cabʌl t'an ti chajp ti chajp, che'en. 

 Apocalipsis 11 

Cha'tiquil mu' bʌ caj i yʌc'ob ti cʌjñel Jesucristo 

1Tsa' aq'uentiyon junts'ijt amʌy lajal bajche' vara. Tsa' subentiyon: Ch'ojyen. 

P'isi i Templo Dios yic'ot i pulʌntib i majtan Dios yic'ot jini mu' bʌ i ch'ujutesañob 
Dios ya' ti Templo. 

2Mach a p'is i pam Templo am bʌ ti' mal corral. La' to ajnic. Aq'uebilix gentilob. 

Cha'p'ejl i yuxc'al (42) uw mi caj i t'uchtañob jini ch'ujul bʌ tejclum. 

3Mi caj cʌq'uen i p'ʌtʌlel cha'tiquil testigo mu' bʌ caj i yʌc'oñob ti cʌjñel. Uxc'al i 

chʌmbajc' (1,260) q'uin mi caj i cha'leñob subt'an, lʌpʌl i cha'añob i pislel melbil 
bʌ ti' tsutsel chivo. 

4Jini cha'tejc olivo te' yic'ot cha'ts'ijt i yajñib nichim i yejtalobʌch jini cha'tiquil 

testigojob wa'alo' bʌ ti' tojel i Yum pañimil. 

5Che' an majqui yom i lowob mi' loq'uel c'ajc ti' yejob cha'an mi' jisan i contrajob. 

Che'ʌch mi' caj ti wersa jilel jini yom bʌ i low jini cha'tiquil. 

6Añob i p'ʌtʌlel jini cha'tiquil cha'an mi' ñup'ob panchan cha'an ma'anic mi' yʌc' 

ja'al ba' ora woliyob ti subt'an. Añob i p'ʌtʌlel cha'an mi' pʌntesan ti ch'ich' i 
loq'uib ja'. Añob i p'ʌtʌlel cha'an mi' tic'lañob pañimil ti cabʌl wocol che' bajche' 
jayyajl yomob. 

7Che' mi' yujtel i ye'tel jini cha'tiquil testigo, mi caj i tilel jini jontol bʌ bʌte'el mu' 

bʌ i letsel loq'uel ti ch'en mach bʌ anix mi' tajben i yebal. Mi caj i tech guerra ti' 
contra jini cha'tiquil. Mi caj i mʌjlel i cha'an. Mi caj i tsʌnsan jini cha'tiquil. 

8Mi caj i ñol cʌytʌlob i bʌc'tal jini chʌmeño' bʌ ti colem bij ti colem tejclum ya' 

ba' tsa' ch'ijle ti cruz i Yum. An i c'aba' ti lajiya Sodoma yic'ot Egipto. 

9Cabʌl winicob ch'oyolo' bʌ ti cabʌl tejclum ti cabʌl lum yujilo' bʌ cabʌl t'an ti 

chajp ti chajp mi caj i q'uelbeñob i bʌc'tal jini chʌmeño' bʌ ojlil i chʌmp'ejl q'uin, 
come mach yomobic i yʌc'ob i t'an cha'an mi' mujquelob. 

10Tijicñayob i pusic'al jini chumulo' bʌ ti pañimil ti' tojlelob. Mi' q'uextʌbeñob i bʌ 

i majtan, come ñucob i pusic'al cha'an tsa' jiliyob jini cha'tiquil, come tsi' tic'layob 
jini chumulo' bʌ ti pañimil. 

11Che' ñumenix ojlil i chʌmp'ejl q'uin, Dios tsi' cha' otsʌbeyob i ch'ujlel cha'an 

mi' cuxtʌyelob. Tsa' wa'leyob ti' yoc. Wen cabʌl tsi' cha'leyob bʌq'uen jini tsa' 
bʌ i q'ueleyob. 

12Jini cha'tiquil x'alt'añob tsi' yubiyob c'am bʌ t'an loq'uem bʌ ti panchan. Tsi' 

subeyob: Letsenla tilel ilayi, che'en. Tsa' letsiyob majlel ti panchan ti tocal. Jini 
i contrajob tsi' q'ueleyob. 

13Ti jim bʌ ora tsa' tili colem yujquel. Tsa' t'oxle yilal tejclum ti lujumpejt. Jumpejt 

tsa' jili. Tsa' chʌmiyob ojlil i waxʌclujumbajc' (7,000) winicob cha'an jini yujquel. 
Jini cuxulob to bʌ tsa' wen cajiyob ti bʌq'uen. Tsi' subuyob ñuc Dios am bʌ ti 
panchan. 

14Tsa' ujti ti ñumel i cha'yajlel wocol. Awilan, mi caj i bʌc' tilel i yuxyajlel wocol. 

I wucp'ejlel trompeta 

15I wucticlel ángel tsi' wusu i trompeta. Tsa' cajiyob ti c'am bʌ t'an ti panchan. 

Tsi' yʌlʌyob: I yumʌntel tac pañimil tsa'ix ochi ti' wenta lac Yum yic'ot ti' wenta 
Cristo. Mi caj i cha'len yumʌl ti pejtelel ora, che'ob. 

16Jini chʌntiquil i cha'c'al (24) ancianojob buchulo' bʌ ti' ye'tel ti' tojel Dios tsi' 

pʌcchocoyob i bʌ. Tsi' ch'ujutesayob Dios. 

17Tsi' yʌlʌyob: Ma'anic i p'isol a p'ʌtʌlel. Wocolix a wʌlʌ c Yum Dios, am bʌ wʌle 

yic'ot ti wajali yic'ot ti talto bʌ ora, come tsa'ix a c'ʌñʌ ñuc bʌ a p'ʌtʌlel. Tsa'ix 
caji a yumʌntel. 

18Mich'ob jini año' bʌ ti pejtelel pañimil. Wolix a pʌs a mich'lel. I yorajlelix ma' 

mel jini chʌmeño' bʌ. I yorajlelix ma' wʌq'ueñob i chobejtʌbal a winicob yic'ot 
x'alt'añob a cha'an, yic'ot pejtel a cha'año' bʌ mu' bʌ i bʌc'ñañob a c'aba', jini 
ch'o'ch'oco' bʌ yic'ot jini ñuco' bʌ. I yorajlelix ma' jisan jini mu' bʌ i jisañob 
pañimil. Che' tsi' yʌlʌyob. 

19Tsa' jajmi i templo Dios ya' ti panchan. I caxajlel jini trato bʌ i t'an Dios tsa' 

q'uejli ti' mal templo. Tsa' caji ti tsictiyel i xu'il chajc tac, yic'ot c'am bʌ t'an tac, 
yic'ot i t'an tac chajc, yic'ot yujquel lum, yic'ot colem tuñija'. 

 Apocalipsis 12 

Jini x'ixic yic'ot jini colem bʌ ajin 

1Tsa' tsictiyi ñuc bʌ i yejtal i p'ʌtʌlel Dios ti panchan: juntiquil x'ixic lʌpʌl bʌ i 

cha'an q'uin. An uw ti' yebal i yoc. C'ʌcʌl ti' jol jump'ejl corona melbil bʌ ti 
lajchʌmp'ejl (12) ec'. 

2Cʌntʌbil to i yalobil jini x'ixic. Tsa' caji ti wocol. Tsi' cha'le oñel che' woli ti 

bajq'uel, come i yorajlelix mi' yilan pañimil i yalobil. 

3Tsa' tsictiyi yambʌ i yejtal i p'ʌtʌlel ti panchan. Awilan, an colem ajin chʌchʌc 

bʌ. An wucp'ejl i jol yic'ot lujunts'ijt i xulub. An wucxojt i corona. 

4I ñej tsi' tujc'a cabʌl ec' ti panchan. Tsi' choco jubel ti lum jujump'ejl ec' loq'uem 

bʌ ti u'uxp'ejl. Jini ajin tsa' wa'le ti' tojel x'ixic che' woli ti bajq'uel cha'an mi' 
c'uxben i yalobil che' mi' yilan pañimil. 

5Tsi' yila pañimil ch'iton bʌ i yalobil mu' bʌ caj i cha'len yumʌl ti pejtelel tejclum 

tac, chucul i cha'an vara yilal melbil bʌ ti tsucu taq'uin. Tsa' pʌjyi letsel i yalobil 
ba'an Dios c'ʌlʌl ti' buchlib Dios. 

6Tsa' puts'i majlel jini x'ixic ti jochol bʌ lum ba' chajpʌbil i yajñib ti Dios cha'an 

ya'i mi' we'sʌntel jini x'ixic uxc'al i chʌmbajc' (1,260) q'uin. 

7Ti wi'il tsa' caji guerra ti panchan. Miguel yic'ot i yángelob tsi' cha'leyob guerra 

ti' contra jini ajin yic'ot i yángelob jini ajin. 

8Tsa' mʌjli i cha'an Miguel. Ma'anix tsa' chʌn tajle ti panchan i yajñib jini ajin 

yic'ot i yángelob. 

9Tsa' chojqui jubel jini colem ajin. Jiñʌch jini oñiyix bʌ lucum, am bʌ cha'chajp i 

c'aba', xiba yic'ot Satanás. Jiñʌch mu' bʌ i lotin pejtel winicob ti pañimil. Tsa' 
chojqui jubel ti lum yic'ot pejtelel i yángelob. 

10Tsa cubi c'am bʌ t'an ti panchan. Tsi' yʌlʌ: Tsa'ix tili i coltʌntel winicob x'ixicob 

yic'ot i p'ʌtʌlel yic'ot i yumʌntel lac Dios yic'ot i p'ʌtʌlel Cristo. Come tsa'ix chojqui 
jubel jini mu' bʌ i sub i mul la quermanojob. Mi' sub lac mul ti' tojlel Dios ti q'uiñil 
ti ac'ʌlel. 

11Jini hermanojob tsi' mʌlbeyob xiba cha'an ti' ch'ich'el jini Tiñʌme' yic'ot i t'an 

tsa' bʌ i subeyob. Ma'anic tsi' c'uxbiyob i cuxtʌlel che' bʌbʌq'uen mi' yʌjq'uelob 
ti chʌmel. 

12Yom tijicña panchan yic'ot chumulo' bʌ ti panchan. Obol la' bʌ añet bʌ la ti 

pañimil yic'ot ti colem ñajb, come jini xiba tsa'ix jubi tilel ba' añetla. An cabʌl i 
mich'ajel come yujil lʌc'ʌlix i yorajlel, che'en. 

13Jini ajin che' bʌ tsi' q'uele chocbilix jubel ti lum, tsa' caji i yajñesan majlel jini 

x'ixic tsa' bʌ i yʌc'ʌ ti pañimil ch'iton bʌ i yalobil. 

14Tsa' aq'uenti jini x'ixic cha'q'uejl i wich' che' bajche' i wich' colem xiye' cha'an 

mi' puts'tan xiba. Tsi' cha'le wejlel majlel ti jochol bʌ lum ti' yajñib. Ya' tsa' 
we'sʌnti jump'ejl jab yic'ot cha'p'ejl jab yic'ot ojlil jab. 

15Jini lucum tsi' beq'ue loq'uel ja' ti' yej che' bajche' colem ja'. Tsi' chocbe majlel 

ti' pat jini x'ixic cha'an mi' jisan ti but'ja'. 

16Jini lum tsi' colta jini x'ixic. Jini lum tsi' cawa i yej yilal. Tsi' japʌ jini colem ja' 

tsa' bʌ bejq'ui loq'uel ti' yej ajin. 

17Jini ajin cabʌl tsi' mich'le jini x'ixic. Tsa' majli i cha'len guerra ti' contra pejtel i 

p'olbal x'ixic mu' bʌ i jac'beñob i mandar Dios, mu' bʌ i ñopbeñob i t'an 
Jesucristo. 

 Apocalipsis 13 

Cha'cojt jontol bʌ bʌte'el 

1Tsa' wa'leyon ti' ji'il colem ñajb. Tsaj q'uele jontol bʌ bʌte'el woli bʌ i loq'uel ti 

colem ñajb. An wucp'ejl i jol yic'ot lujunts'ijt i xulub yic'ot lujunxojt corona ti' 
xulub. Ya' ti' jol tac otsʌbil i c'aba' jini mu' bʌ i p'aj Dios. 

2Tsaj q'uele lajalʌch jini jontol bʌ bʌte'el bajche' c'ʌnbo'lay. Che' yilal i yoc 

bajche' i yoc oso. Lajal i yej bajche' i yej colem bajlum. Jini ajin tsi' yʌq'ue i 
p'ʌtʌlel yic'ot i buchlib yic'ot ñuc bʌ i ye'tel. 

3Tsaj q'uele an i lojwel ti jump'ejl i jol. Colelix i chʌmel. Tsa' lajmi i lojwel. Pejtelel 

año' bʌ ti pañimil tsi' tsajcayob jini jontol bʌ bʌte'el. Tsa' toj sajtiyob i pusic'al. 

4Tsi' ch'ujutesayob jini ajin, come jini ajin tsi' yʌq'ue i ye'tel jontol bʌ bʌte'el. Tsi' 

ch'ujutesayob jini jontol bʌ bʌte'el ja'el. Tsi' yʌlʌyob: ¿Bacan yambʌ lajal bajche' 
jini jontol bʌ bʌte'el? ¿Majqui mi mejlel i cha'len guerra ti' contra? che'ob. 

5Tsa' aq'uenti i p'ʌtʌlel ti t'an cha'an mi' chañ'esan i bʌ cha'an mi' p'aj Dios. Tsa' 

aq'uenti i p'ʌtʌlel cha'an mi' cha'len mandar cha'p'ejl i yuxc'al (42) uw. 

6Tsi' c'ʌñʌ i yej i contrajin Dios. Tsi' p'ajbe Dios yic'ot i c'aba' Dios, yic'ot i 

chumlib, yic'ot jini chumulo' bʌ ti panchan. 

7Tsa' aq'uenti i cha'len guerra ti' contra i cha'año' bʌ Dios cha'an mi' mʌlob. Tsa' 

aq'uenti i ye'tel ti yumʌl ti' tojlel winicob x'ixicob año' bʌ ti pejtel tejclum tac yujilo' 
bʌ t'an ti chajp ti chajp. 

8Pejtelel woliyo' bʌ ti chumtʌl ti pañimil, mach bʌ otsʌbilic i c'aba' ti jini jun ba' 

otsʌbilob i c'aba' jini año' bʌ i cuxtʌlel c'ʌlʌl ti' tejchibal pañimil, mi caj i 
ch'ujutesañob jini bʌte'el. Jini jun i cha'añʌch jini Tiñʌme' tsa' bʌ tsʌnsʌnti. 

9Majqui an i chiquin la' i yubin. 

10Jini mu' bʌ caj ti cʌjchel cʌchʌl mi' majlel. Jini mu' bʌ i cha'len tsʌnsa ti espada 

wersa mi caj i tsʌnsʌntel ti espada. Che' jini mi' tsictiyel i p'ʌtʌlel i cha'año' bʌ 
Dios ti' cuchol wocol, yic'ot i xuc'tʌlel i pusic'al che' mi' ñopob Dios. 

11Ti wi'il tsaj q'uele yambʌ jontol bʌ bʌte'el. Tsa' loq'ui tilel ti lum. An cha'ts'ijt i 

xulub lajal bajche' i xulub alʌ tat tiñʌme', pero tsi' cha'le t'an che' bajche' ajin. 

12Lajal i p'ʌtʌlel bajche' jini ñaxan bʌ jontol bʌ bʌte'el. Tsi' cha'le e'tel ti' tojlel jini 

ñaxan bʌ. Tsi' xic'beyob pejtelel pañimil yic'ot pejtelel año' bʌ ti pañimil cha'an 
mi' ch'ujutesañob jini ñaxan bʌ bʌte'el tsa' bʌ lajmi i lojwel. 

13Tsi' pʌsʌ cabʌl ñuc tac bʌ i yejtal i p'ʌtʌlel. Tsi' pʌyʌ loq'uel c'ajc ti panchan. 

Tsi' ju'sa ti lum ti' tojlel winicob. 

14Tsi' loti pejtel chumulo' bʌ ti pañimil yic'ot i yejtal i p'ʌtʌlel tsa' bʌ aq'uenti i pʌs 

ti' tojlel jini jontol bʌ bʌte'el. Tsi' yʌq'ueyob mandar jini chumulo' bʌ ti pañimil 
cha'an mi' melob i yejtal jini jontol bʌ bʌte'el tsa' bʌ lojwi ti espada, tsa' bʌ cha' 
coli. 

15Tsa' aq'uenti i p'ʌtʌlel cha'an mi' yʌq'uen i ch'ujlel i yejtal jini ñaxan bʌ bʌte'el 

cha'an mi' cha'len t'an yic'ot cha'an mi' yʌc' ti tsʌnsʌntel majqui jach mach yomic 
i ch'ujutesan. 

16Tsi' yʌc'ʌ i t'an cha'an mi' ts'ijbubentel i marcajlel pejtelel winicob x'ixicob ti ñoj 

bʌ i c'ʌb o ti' pam. Jini ñuco' bʌ yic'ot ch'o'ch'oco' bʌ, jini wen chumulo' bʌ yic'ot 
jini mach bʌ añobic i chubʌ'an, jini librejo' bʌ yic'ot año' bʌ ti' yum, tsa' laj 
ts'ijbubentiyob. 

17Ma'anic majch tsa' mejli i cha'len choñoñel mʌñoñel che' ma'anic i marcajlel. 

I marcajlel jiñʌch i c'aba' jini jontol bʌ bʌte'el o mi i númerojlel i c'aba'. 

18Jiñʌch i sujmlel yom bʌ mi la' ña'tan. Jini am bʌ i ña'tʌbal la' i p'is ti wenta i 

númerojlel jini jontol bʌ bʌte'el. Jiñʌch i númerojlel i c'aba' winic. I númerojlel 
jiñʌch seiscientos sesenta y seis (666). 

 Apocalipsis 14 

I c'ay jini coltʌbilo' bʌ 

1Tsaj q'uele awilan ya'an jini Tiñʌme' ti' pam wits i c'aba' Sion yic'ot 

waxʌclujumpic (144,000) winicob x'ixicob. Ya' ti' pamob ts'ijbubil i c'aba' jini 
Tiñʌme' yic'ot i c'aba' i Tat. 

2Tsa cubi t'an loq'uem bʌ ti panchan lajal bajche' i t'an cabʌl ja' yic'ot c'am bʌ i 

t'an chajc. Lajal jini t'an tsa' bʌ cubi che' bajche' i t'an arpa che' woli' nijcʌntel. 

3Tsi' cha'leyob tsiji' bʌ c'ay ti' tojel i buchlib Dios yic'ot ti' tojel jini chʌntiquil 

querubín yic'ot ti' tojel jini ancianojob. Ma'anic majch tsa' mejli i cʌn jini c'ay, 
cojach jini waxʌclujumpic winicob x'ixicob tsa' bʌ mʌjñiyob loq'uel ti' tojlel año' 
bʌ ti pañimil. 

4Jiñobʌch sʌco' bʌ mach bʌ anic tsi' pʌyʌyob i yijñam. Mi' tsajcañob jini Tiñʌme' 

baqui jach mi' majlel. Tsa' mʌjñiyob loq'uel ti' tojlel i pi'ʌlob. Jiñobʌch jini ñaxan 
pac' ti' tojlel Dios yic'ot jini Tiñʌme'. 

5Mach yujilobic lot, come ma'añobic i bibi'lel ti' tojel i buchlib Dios. 

Jini uxtiquil ángelob 

6Tsaj q'uele yambʌ ángel woli bʌ ti wejlel ti ojlil panchan, ch'ʌmʌl i cha'an jini 

wen t'an am bʌ ti pejtelel ora cha'an mi' subeñob jini chumulo' bʌ ti pañimil yic'ot 
jini año' bʌ ti pejtelel tejclum tac yic'ot pejtelel winicob x'ixicob yujilo' bʌ t'an ti 
chajp ti chajp. 

7C'am tsi' cha'le t'an. Tsi' yʌlʌ: Bʌc'ñanla Dios. Subenla i ñuclel. Tsa'ix tili i 

yorajlel cha'an mi' cha'len meloñel. Ch'ujutesanla jini tsa' bʌ i mele panchan 
yic'ot pañimil, yic'ot colem ñajb, yic'ot i loq'uib ja' tac, che'en. 

8Yambʌ ángel, i cha'ticlel bʌ, tsi' tsajca tilel. Tsi' yʌlʌ: Jejmenix, jejmenix 

Babilonia, jini colem tejclum, come tsi' yʌq'ueyob i jap vino pejtelel año' bʌ ti 
pañimil. Jini vino jiñʌch i yejtal i ts'i'lel Babilonia, che'en. 

9Yambʌ ángel, i yuxticlel bʌ, tsi' tsajca tilel. Tsi' yʌlʌ ti c'am bʌ t'an: Mi an majqui 

mi' ch'ujutesan jini jontol bʌ bʌte'el yic'ot i yejtal, mi an majqui mi' ch'ʌmben i 
ts'ijbal ti' pam mi ti' c'ʌb, 

10mi caj i yʌq'uentel i jap vino i yejtal bʌ i mich'ajel Dios. Mach xʌbʌlic yic'ot ja' i 

mich'ajel mu' bʌ caj i choc tilel. Mi caj i tic'lan ti c'ajc yic'ot azufre ti' tojel jini 
ch'ujul bʌ ángelob, yic'ot ti' tojel jini Tiñʌme'. 

11I buts'il i wocol jini winicob mi' letsel majlel ti pejtelel ora. Jini mu' bʌ i 

ch'ujutesañob jini jontol bʌ bʌte'el yic'ot i yejtal yic'ot jini mu' bʌ i ch'ʌmbeñob i 
c'aba' ma'anic mi' c'ajob i yo, mi ti q'uiñil mi ti ac'ʌlel, che'en. 

12Jini cha'an la' i cuchob wocol ti' xuc'tʌlel i pusic'al i cha'año' bʌ Dios mu' bʌ i 

jac'beñob i mandar Dios yic'ot i cʌntesʌbal Jesús. 

13Tsa cubi t'an loq'uem bʌ ti panchan. Tsi' subeyon: Ts'ijban: “Tijicñayob ti 

pejtelel ora jini chʌmeño' tsa' bʌ chʌmiyob che' añob ti lac Yum”. Tijicñayob cu, 
che'en jini Espíritu, come mi caj i c'ajob i yo. Tsi' cha'leyob wocol e'tel pero woli' 
c'ajbeñob i wut i melbal, che'en. 

I yorajlel c'ajbal ti pañimil 

14Awilan, tsaj q'uele tocal wen sʌsʌc bʌ. Ya' buchul ti tocal tsaj q'uele i Yalobil 

Winic. C'ʌcʌl ti' jol i corona melbil bʌ ti oro. Chucul ti' c'ʌb locol bʌ machit, jay 
bʌ i yej. 

15Tsa' loq'ui ti Templo yambʌ ángel. C'am tsi' cha'le t'an. Tsi' pejca ti c'am bʌ 

t'an jini buchul bʌ ti tocal: Wejlun majlel a machit. Cha'len c'ajbal, come tsa'ix 
tili i yorajlel. Wen tiquinix i wut ti pañimil, che'en. 

16Jini buchul bʌ ti tocal tsa' caji i wejlun majlel jini machit ti pañimil. Tsi' loto jini 

winicob x'ixicob. 

17Yambʌ ángel tsa' loq'ui ti Templo am bʌ ti panchan. Chucul i cha'an ja'el locol 

bʌ machit, jay bʌ i yej. 

18Yambʌ ángel tsa' loq'ui ba'an i pulʌntib i majtan Dios. An i p'ʌtʌlel cha'an mi' 

jisan pañimil ti c'ajc. C'am tsi' cha'le t'an. Tsi' pejca jini am bʌ i machit jay bʌ i 
yej. Tsi' yʌlʌ: Wejlun majlel a machit jay bʌ i yej. Tempan jini tsoc'ol bʌ ts'usub 
ti pañimil, come c'ʌnix jini ts'usub, che'en. 

19Jini ángel tsi' wejlu majlel i machit ti pañimil. Tsi' laj tempa i wut ts'usubil ti 

pañimil. Tsi' choco ochel ts'usub ti' yʌjts'ib, i yejtal bʌ i mich'ajel Dios. 

20Tsa' t'uchtʌnti ts'usub ya' ti' yʌjts'ib ti junwejl tejclum. Tsa' loq'ui ch'ich' ti' 

yʌjts'ib ts'usub. Tsa' tam'a letsel c'ʌlʌl ti' taq'uiñal i yej caballo, Jo'c'al legua i 
ñajtlel. 

 Apocalipsis 15 

Wuctiquil ángelob yic'ot wucchajp wocol 

1Tsaj q'uele yambʌ i yejtal i p'ʌtʌlel Dios ti panchan, wen ñuc, wen bʌbʌq'uen: 

wuctiquil ángelob yic'ot wucchajp wocol cha'an mi' tic'lañob winicob. Jini 
wucchajp wocol jiñʌch jini cojix bʌ wocol tac, come jiñʌch i ts'ʌctiyib i mich'ajel 
Dios. 

2Ya' tsaj q'uele ñajb melbil bʌ ti espejo yilal, xʌbʌl ti c'ajc. Ya' añob winicob tsa' 

bʌ i mʌlʌyob jontol bʌ bʌte'el yic'ot i yejtal, yic'ot i númerojlel i c'aba'. Wa'alobix 
ti' pam colem ñajb melbil bʌ ti espejo. An i cha'añob cabʌl arpa aq'uebilo' bʌ i 
cha'an Dios. 

3Tsi' c'ʌyiyob i c'ay Moisés, i winic Dios, yic'ot i c'ay jini Tiñʌme'. Tsi' yʌlʌyob: 

Wen ñuc, wen uts'at pejtelel a melbal c Yum Dios, jatet Mach bʌ Anic i P'isol a 
P'ʌtʌlel. Toj a bijlel, isujm ja'el. Jatet i Reyet pejtel i cha'año' bʌ Dios. 

4C Yum, ¿am ba winic mach bʌ anic mi caj i bʌc'ñʌbeñet a c'aba', mach bʌ anic 

mi caj i ñuq'uesʌbeñet a c'aba'? Come jatet jach ch'ujulet. Jini cha'an pejtel año' 
bʌ ti pañimil mi caj i tilelob i ch'ujutesañet, come tsa' tsictiyi toj bʌ a meloñel. 
Che' tsi' c'ʌyiyob. 

5Ti wi'il tsaj q'uele, awilan, tsa' jajmi jini Templo, i yotlel Dios am bʌ ti panchan, 

ba' lotol i ts'ijbujel Dios. 

6Tsa' loq'uiyob ti Templo wuctiquil ángelob chucul i cha'añob wucchajp wocol. 

Jini ángelob lʌpʌlob i cha'an sʌc bʌ i pislel, c'ax uts'atax bʌ, sʌsʌc jax. Cʌchbil 
oro ti' tajn. 

7Juntiquil querubín am bʌ i ye'tel yic'ot jini uxtiquil tsi' yʌq'ueyob jini wuctiquil 

ángelob wucp'ejl taza melbil bʌ ti oro. But'ul jini wucp'ejl taza ti' mich'ajel Dios, 
jini cuxul bʌ ti pejtelel ora. 

8Tsa' bujt'i jini Templo ti buts' cha'an i ñuclel Dios yic'ot cha'an i p'ʌtʌlel. Ma'anic 

majqui tsa' mejli ti ochel ti Templo jinto tsa' ujti jini wucchajp wocol tsa' bʌ i 
ch'ʌmʌyob tilel jini wuctiquil ángelob. 

 Apocalipsis 16 

Wucp'ejl taza but'ul bʌ ti' mich'ajel Dios 

1Tsa cubi wen c'am bʌ t'an loq'uem bʌ ti templo. Tsi' sube jini wuctiquil ángelob: 

Cucula. Beq'uela jubel ti lum i bʌl jini wucp'ejl taza but'ul bʌ ti' mich'ajel Dios, 
che'en. 

2Tsa' tili jini ñaxan bʌ ángel. Tsi' beq'ue i bʌl taza ti pañimil. Tsa' p'ojli leco jax 

bʌ tsoy ti jini winicob am bʌ i cha'añob i ts'ijbal jini jontol bʌ bʌte'el, jini winicob 
tsa' bʌ i ch'ujutesʌbeyob i yejtal. 

3I cha'ticlel ángel tsi' beq'ue i bʌl taza ti colem ñajb. Tsa' pʌntʌyi colem ñajb ti 

ch'ich' che' bajche' i ch'ich'el chʌmen bʌ winic. Tsa' chʌmi pejtelel cuxul tac bʌ 
am bʌ ti colem ñajb. 

4I yuxticlel ángel tsi' beq'ue i bʌl taza ti colem ja' tac yic'ot i loq'uib tac ja'. Tsa' 

pʌntʌyi ti ch'ich'. 

5Tsa cubibe i t'an jini ángel am bʌ ti' wenta cabʌl ja' tac. Tsi' yʌlʌ: Tojet, c Yum, 

añet bʌ wʌle yic'ot ti wajali. Ch'ujulet come tsa'ix a cha'le meloñel ti' tojlelob. 

6Come tsi' bec'beyob i ch'ich'el i cha'año' bʌ Dios yic'ot i ch'ich'el jini x'alt'añob. 

Wʌle tsa'ix a wʌq'ueyob i japob ch'ich'. Che'ʌch yom cha'an i mulob, che'en. 

7Che' jini tsa cubi t'an tsa' bʌ loq'ui ti' pulʌntib i majtan Dios. Tsi' yʌlʌ: Melel, c 

Yum Dios, Mach bʌ Anic i P'isol a P'ʌtʌlel. Ma' cha'len meloñel ti isujm yic'ot ti 
toj, che'en. 

8I chʌnticlel ángel tsi' beq'ue i bʌl taza ti q'uin. Tsa' aq'uenti i p'ʌtʌlel q'uin cha'an 

mi' pul winicob ti c'ajc. 

9Tsa' puliyob ti cabʌl ticwal. Tsi' p'ajbeyob i c'aba' Dios am bʌ i p'ʌtʌlel cha'an 

mi' yʌc' jini wocol. Ma'anic tsi' cʌyʌyob i mul cha'an mi' q'uelob ti ñuc Dios. 

10I jo'ticlel ángel tsi' beq'ue i bʌl taza ti' buchlib jontol bʌ bʌte'el. Tsa' ic'a i lumal 

i yumʌntel. Winicob x'ixicob tsi' c'uxuyob i yac' cha'an i c'uxel i wocol. 

11Tsi' p'ajayob Dios am bʌ ti panchan cha'an i wocol yic'ot i tsoy. Ma'anic tsi' 

cʌyʌyob i jontolil. 

12I wʌcticlel ángel tsi' beq'ue i bʌl taza ti jini ñuc bʌ colem ja' i c'aba' Eufrates. 

Tsa' tiqui i ya'lel cha'an mi' chajpʌbentelob i bijlel reyob ch'oyolo' bʌ ba' mi' pasel 
q'uin. 

13Tsaj q'uele: tsa' loq'ui bibi' bʌ espíritu ti' yej ajin yic'ot ti' yej jontol bʌ bʌte'el 

yic'ot ti' yej x'alt'an mu' bʌ i cha'len lot. Che' yilal bajche' xpequejc jini uxtiquil 
bibi' bʌ espíritujob. 

14Jini espíritujob jiñʌch xibajob mu' bʌ i pʌs tacob i yejtal i p'ʌtʌlel. Mi' majlelob 

ba'an reyob ti pejtelel pañimil cha'an mi' tempañob tilel ti guerra mu' bʌ caj i 
yujtel ti jini ñuc bʌ q'uin, i q'uiñilel Dios Mach bʌ Anic i P'isol i P'ʌtʌlel. 

15Awilan, talon che' bajche' xujch'. Tijicña jini woli bʌ i q'uel, woli bʌ i cʌntan i 

pislel ame pits'ilic mi' cha'len xʌmbal, ame quisintiquic mi' yubin che' pits'il, 
che'en. 

16Jini espíritujob tsi' tempayob tilel jini reyob ti lum, i c'aba' Armagedón ti' t'an 

hebreo. 

17I wucticlel ángel tsi' beq'ue i bʌl taza ti ic'. Tsa' loq'ui c'am bʌ t'an ti' buchlib 

Dios ya' ti templo am bʌ ti panchan. Tsi' yʌlʌ: Tsa'ix ujti, che'en. 

18Tsa' tsictiyi i xu'il chajc yic'ot ju'ucña bʌ t'an yic'ot i t'an chajc. Tsa' tili wen 

p'ʌtʌl bʌ yujquel lum. C'ʌlʌl ti' cajibal winicob ti pañimil ma'anic p'ʌtʌl bʌ yujquel 
che' bajche' jini. 

19Jini colem tejclum tsa' t'oxle ti uxpejt. Jini tejclum tac ti pejtelel pañimil tsa' 

jejmi. Dios tsi' c'ajtesʌbe i mul Babilonia. Tsi' yʌq'ue i jap jini vino am bʌ ti taza 
i yejtal bʌ i mich'ajel Dios. 

20Tsa' sʌc jili wits yic'ot lum tac joyol bʌ ti ja'. Ma'anic tsiquil ba' tsa' majli. 

21Tsa' yajli ti' pam winicob colem tuñija' loq'uem bʌ ti panchan. Ti jujump'ejl 

tuñija' an i yalel che' bajche' juncujch. Winicob tsi' p'ajayob Dios come wocol jax 
tsi' yubiyob cha'an tuñija'. 

 Apocalipsis 17 

Mi caj i yʌjq'uel ti toj mulil jini colem bʌ xmoja 

1Tsa' tili juntiquil ángel i pi'ʌl jini wʌctiquil chucul bʌ i cha'añob wucp'ejl taza. Tsi' 

pejcayon. Tsi' yʌlʌ: La' ilayi. Mi caj c pʌsbeñet bajche' mi caj i yʌjq'uel ti toj mulil 
jini ñuc bʌ xmoja buchul bʌ ti' yumʌntel ba'an i xʌc' colem ñajb. 

2Jini reyob ti pañimil tsi' cha'leyob ts'i'lel yic'ot. Jini chumulo' bʌ ti pañimil tsa' 

yʌc'ayob ti vino i yejtal bʌ i ts'i'lel, che'en. 

3Tsa' bujt'i c pusic'al ti jini Espíritu. Tsi' pʌyʌyon majlel ti jochol bʌ lum. Tsaj 

q'uele x'ixic buchul ti chʌcts'eran bʌ bʌte'el. An cabʌl i c'aba' tac jini bʌte'el mu' 
bʌ i p'aj Dios. An wucp'ejl i jol jini jontol bʌ bʌte'el yic'ot lujunts'ijt i xulub. 

4Lʌpʌl i cha'an chʌccojan bʌ yic'ot chʌchʌc bʌ i pislel jini x'ixic, ch'ʌlbil ti oro 

yic'ot ti c'ax uts'at bʌ alʌ xajlel tac, yic'ot ti perla tac. Chucbil i cha'an jump'ejl 
taza melbil bʌ ti oro. But'ul jini taza ti' bibi'lel tsa' bʌ i taja ti' ts'i'lel yic'ot pejtel 
ts'a'lebil bʌ. 

5Ts'ijbubil i c'aba' ti' jol. Cʌmbil i sujmlel ti Dios: JINI ÑUC BɅ BABILONIA, I 

ÑA'AL XMOJAJOB, I ÑA'AL JONTOLIL AM BɅ TI PAÑIMIL. 

6Tsaj q'uele yʌc jini x'ixic cha'an tsi' japʌ i ch'ich'el i cha'año' bʌ Dios yic'ot i 

ch'ich'el jini tsa' bʌ chʌmiyob cha'an Jesús. Che' bʌ tsaj q'uele tsa' toj sajti c 
pusic'al. 

7Jini ángel tsi' subeyon: ¿Chucoch mi' toj sajtel a pusic'al? Mi caj c subeñet i 

sujmlel jini x'ixic yic'ot jini jontol bʌ bʌte'el am bʌ wucp'ejl i jol yic'ot lujunts'ijt i 
xulub, woli bʌ i cuch jini x'ixic. 

8Jini jontol bʌ bʌte'el tsa' bʌ a q'uele jiñʌch am bʌ ti wajali, pero mach tsiquilix 

wʌle. Mi caj i letsel loq'uel ti ch'en mach bʌ anix mi' tajben i yebal cha'an mi' 
majlel ba' mi' jisʌntel. Mi caj i toj sajtel i pusic'al jini chumulo' bʌ ti lum, mach bʌ 
otsʌbilic i c'aba' ti jun ba' ts'ijbubil i c'aba' tac jini año' bʌ i cuxtʌlel c'ʌlʌl ti' 
tejchibal pañimil. Mi caj i toj sajtelob i pusic'al che' mi' q'uelob jini jontol bʌ bʌte'el 
am bʌ ti wajali, mach bʌ tsiquilix wʌle, mu' bʌ caj i tilel. 

9La' i ch'ʌmben isujm jini am bʌ cabʌl i pusic'al. Jini wucp'ejl i jol bʌte'el jiñʌch i 

yejtal wucp'ejl wits ba' buchul jini x'ixic. 

10Jiñʌch i yejtal wuctiquil reyob. Tsa'ix jiliyob i yumʌntel jo'tiquil. Juntiquil an 

wʌle. Yambʌ mu' to caj i tilel. Che' mi' tilel mach jalic mi' yajñel. 

11Jini jontol bʌ bʌte'el am bʌ ti wajali, mach bʌ anic wʌle, jiñʌch i waxʌcticlel. I 

pi'ʌlʌch jini wuctiquil. Mi' majlel ba' mi' jisʌntel. 

12Jini lujunts'ijt xulub tsa' bʌ a q'uele jiñʌch lujuntiquil reyob maxto bʌ anic tsa' 

aq'uentiyob i yumʌntel. Pero mi caj i tem aq'uentelob i p'ʌtʌlel ti rey yic'ot jini 
jontol bʌ bʌte'el cha'an mi' cha'len yumʌl jump'ejl ora. 

13Ti jump'ejl i pusic'al mi caj i yʌq'ueñob jini bʌte'el i ye'tel yic'ot i p'ʌtʌlel. 

14Mi caj i contrajiñob jini Tiñʌme' ti guerra. Jini Tiñʌme' mi caj i mʌl come i 

Yumʌch yumʌlob, i Reyʌch reyob. Pejtel mu' bʌ i yajñelob yic'ot jini Tiñʌme' 
jiñobʌch pʌybilo' bʌ, yajcʌbilo' bʌ, xuc'ulo' bʌ i pusic'al, che'en. 

15Jini ángel tsi' cha' subeyon: Jini cabʌl ja' tac tsa' bʌ a q'uele ba' buchul xmoja 

jiñʌch bajc'ʌl winicob x'ixicob año' bʌ ti cabʌl tejclum tac yujilo' bʌ t'an ti chajp ti 
chajp. 

16Jini lujunts'ijt xulub tsa' bʌ a q'uele yic'ot jini jontol bʌ bʌte'el mi caj i ts'a'leñob 

jini xmoja. Mi caj i chilbeñob i chubʌ'an yic'ot i pislel. Mi caj i c'uxbeñob i bʌc'tal. 
Mi caj i pulob ti c'ajc. 

17Come Dios tsi' ñijcʌbeyob i pusic'al cha'an mi' melob chuqui yom Dios. Mi caj 

i temob i t'an cha'an mi' yʌq'ueñob jini jontol bʌ bʌte'el i yumʌntel jinto mi' 
ts'ʌctiyel i t'an Dios. 

18Jini x'ixic tsa' bʌ a q'uele jiñʌch jini colem tejclum mu' bʌ i yumʌntel ti' tojlel jini 

reyob ti pañimil. Che' tsi' yʌlʌ jini ángel. 

 Apocalipsis 18 

Jejmenix Babilonia 

1Ti wi'il tsaj q'uele yambʌ ángel. Tsa' jubi tilel ti panchan. An cabʌl i p'ʌtʌlel. Tsa' 

sʌc'a pañimil cha'an i c'ʌc'al i ñuclel. 

2Tsi' cha'le oñel ti c'am bʌ t'an. Tsi' yʌlʌ: Jejmenix, jejmenix jini ñuc bʌ Babilonia. 

Ya'ix chumulob xibajob yic'ot pejtel bibi' bʌ espíritu. I yajñibix pejtelel bibi' bʌ 
te'lemut mu' bʌ i ts'a'lentel. 

3Come pejtelel año' bʌ ti pañimil tsa'ix i japbeyob i vino, i yejtal bʌ i ts'i'lel yic'ot 

i bibi'lel. Jini reyob ti pañimil tsi' cha'leyob ts'i'lel yic'ot año' bʌ ti Babilonia. Tsa' 
ochiyob ti rico jini xchoñoñelob ti pañimil come cabʌl jax tsi' jisʌbeyob i taq'uin 
jini año' bʌ ti Babilonia, che'en. 

4Tsa cubi yambʌ t'an loq'uem bʌ ti panchan. Tsi' yʌlʌ: Loq'uenla ya'i, c cha'añet 

bʌ la. Mach mi la' tsajcan año' bʌ ti Babilonia ti mulil, ame aq'uentiquet la' wocol 
lajal bajche'ob. 

5Come tsa'ix i lʌtschoco i mul c'ʌlʌl ti panchan. Ña'tʌbilix i cha'an Dios i jontolil. 

6Cha' aq'uenla che' bajche' tsi' yʌq'ueyetla. Tojola ti' cha'yajlel che' bajche' an i 

melbal. Ti jini jach bʌ taza tsa' bʌ i yʌq'ueyetla la' jap vino, aq'uenla junyajl i 
ñumel cha'an mi' jap. 

7Che' bajche' tsi' chañ'esa i bʌ che' bʌ tsa' wen chumle ti cabʌl i chubʌ'an 

che'ʌch yom mi la' p'isben cabʌl i wocol yic'ot i yuq'uel, come mi' lon al ti' 
pusic'al: “Buchulon tic yumʌntel che' bajche' rey. Mach meba'onic. Ma'anic mi 
caj cubin wocol yic'ot uq'uel”, che'ob. 

8Jini cha'an ti jump'ejl jach q'uin mi caj i tilel cabʌl i wocol. Mi caj i chʌmel, mi 

caj i cha'len uq'uel, mi caj i yubin wi'ñal. Mi caj i pulel ti c'ajc, come p'ʌtʌl lac 
Yum Dios mu' bʌ i mel Babilonia. 

9Jini reyob ti pañimil tsa' bʌ i cha'leyob ts'i'lel yic'ot, tsa' bʌ wen chumleyob 

cha'an i chubʌ'an, mi' cajelob ti uq'uel. Mi caj i yuc'tañob che' mi' q'uelbeñob i 
buts'il che' mi' pulel. 

10Mi caj i ñajtʌ wa'tʌlob ti bʌq'uen ame i tajob wocol. Mi caj i yʌlob: “¡Obol i bʌ, 

obol i bʌ, jini colem tejclum Babilonia, jini p'ʌtʌl bʌ tejclum, come ti jump'ejl jach 
ora tsa' bʌc' ajq'ui ti toj mulil!” che'ob. 

11Jini xchoñoñelob ti pañimil mi' cajelob ti uq'uel. Mi caj i yuc'tañob, come 

ma'anix majch yom i chʌn mʌmben i choñoñel. 

12An i choñoñel melbil bʌ ti oro ti plata yic'ot c'ax uts'at bʌ alʌ xajlel tac, letsem 

bʌ i tojol, yic'ot perla tac yic'ot wen bʌ pisil yic'ot chʌccojan bʌ, yic'ot seda, yic'ot 
chʌcts'eran bʌ yic'ot xojocña bʌ te', yic'ot pejtelel latu melbil bʌ ti marfil yic'ot 
pejtelel melbil tac bʌ ti te' letsem bʌ i tojol, yic'ot c'ʌnc'ʌn taq'uin, yic'ot tsucu 
taq'uin, yic'ot mármol xajlel, 

13yic'ot i ts'ʌcal we'elʌl i c'aba' canela, yic'ot jʌts'ʌcña bʌ, yic'ot pom, yic'ot 

xojocña bʌ ts'ac, yic'ot xojocña bʌ pom, yic'ot vino, yic'ot aceite, yic'ot wen 
juch'bil bʌ harina, yic'ot trigo, yic'ot alʌc'ʌl, yic'ot tiñʌme', yic'ot caballo, yic'ot 
carreta tac, yic'ot ja'el i ch'ujlel winicob. 

14Mach a chʌn tajax jini sumuc bʌ i wut te' mu' bʌ i mulan a pusic'al. Mi caj i laj 

jilel jini i t'ojol tac bʌ yic'ot chuqui tac c'uxbibil a cha'an. Ma'anix mi caj a chʌn 
taj ti pejtelel ora. 

15Jini xchoñoñelob tsa' bʌ i choñoyob ili tac, tsa' bʌ wen chumleyob cha'an i 

chubʌ'an xmoja, mi caj i ñajtʌ wa'tʌlob cha'an bʌq'uen ame i tajob wocol. Mi' 
cajelob ti uq'uel. Jal mi caj i yuc'tañob. 

16Mi caj i yʌlob: “¡Obol i bʌ, obol i bʌ, jini colem tejclum ba' tsi' lʌpʌyob wen bʌ i 

pislel yic'ot chʌccojan bʌ yic'ot chʌcts'eran bʌ, ch'ʌlbil bʌ ti oro yic'ot c'ax uts'at 
bʌ alʌ xajlel, yic'ot perla tac; 

17come ti jump'ejl ora tsa'ix laj jili i chubʌ'an ti pejtelel!” che'ob. Pejtel i yumob 

barco yic'ot winicob tsa' bʌ i cha'leyob xʌmbal ti barco yic'ot x'e'telob ti barco 
yic'ot pejtelel mu' bʌ i cha'leñob ganar ti colem ñajb mi caj i ñajtʌ wa'tʌlob. 

18Mi caj i cha'leñob oñel che' mi' q'uelbeñob i buts'il c'ajc ba' woli ti pulel. Mi caj 

i yʌlob: “¿Bacan yambʌ tejclum lajal bajche' jini colem tejclum?” che'ob. 

19Mi caj i chocob ts'ubejn ti' pam i jol. Mi caj i cha'leñob c'am bʌ t'an che' mi' 

yuc'tañob. Mi caj i cha'leñob uq'uel. Mi caj i yʌlob: “¡Obol i bʌ, obol i bʌ, come ti 
jump'ejl jach ora tsa'ix jili jini colem tejclum ba' wen chumulob pejtelel i yumob 
barco cha'an i choñoñel ti colem ñajb yic'ot i chubʌ'an jini año' bʌ ti Babilonia”, 
che'ob. 

20La' ñuc'ac la' pusic'al, añet bʌ la ti panchan, yic'ot i cha'año' bʌ Dios, yic'ot 

apóstolob, yic'ot x'alt'añob, come Dios tsi' mele Babilonia ti la' tojlel, che'en. 

21Juntiquil ángel am bʌ i p'ʌtʌlel tsi' ch'uyu xajlel che' bajche' colem ña'atun. Tsi' 

choco ochel ti colem ñajb. Tsi' yʌlʌ: Che' ja'el c'am mi caj i chojquel jubel jini 
colem tejclum Babilonia. Ma'anix mi caj i chʌn tajtʌl ti pejtelel ora. 

22Ma'anix música ya'i. Ma'anix majqui mi' ñijcan arpa mi yambʌ música. Ma'anix 

majqui mi' wus amʌy mi trompeta. Ma'anix x'e'tel yujilo' bʌ i melol pʌchi, mi pisil, 
mi ts'ac mi yambʌ. Ma'anix mi caj i chʌn ubintel i t'an ña'atun. 

23Ya'i ma'anix mi caj i tsictiyel i c'ʌc'al lámpara. Ma'anix mi caj i yubintel i t'an 

xñujpuñelob. Come jini xchoñoñelob a cha'an jiñobʌch ñuco' bʌ ti pañimil. Tsa' 
loti pejtelel tejclum tac ti' caj a lot. 

24Ya' tsa' bejq'ui i ch'ich'el x'alt'añob yic'ot i ch'ich'el i cha'año' bʌ Dios, yic'ot 

pejtelel tsa' bʌ tsʌnsʌntiyob ti pañimil. Che' tsi' yʌlʌ ángel. 

 Apocalipsis 19 

¡Aleluya! 

1Che' bʌ tsa' ujti ti t'an tsa cubibe i t'an bajc'ʌl winicob x'ixicob ti panchan. C'am 

tsi' yʌlʌyob: ¡Aleluya! Tilem ti lac Yum Dios laj coltʌntel. La' sujbic i ñuclel yic'ot 
i c'uxbintel yic'ot i p'ʌtʌlel. 

2Come mi' cha'len meloñel ti isujm yic'ot ti toj. Come tsa'ix i mele jini ñuc bʌ 

xmoja tsa' bʌ i yoc'mesa pañimil ti' ts'i'lel. Dios tsi' q'uextʌbe i jontolil jini xmoja 
cha'an tsi' bec'be i ch'ich'el i winicob Dios, che'ob. 

3Ti' cha'yajlel tsi' yʌlʌyob: ¡Aleluya! Mi' letsel i buts'il xmoja ti pejtelel ora, che'ob. 

4Tsi' pʌcchocoyob i bʌ ti lum jini chʌntiquil i cha'c'al (24) ancianojob yic'ot 

chʌntiquil querubín. Tsi' ch'ujutesayob Dios, buchul bʌ ti' yumʌntel. Tsi' yʌlʌyob: 
Amén. Aleluya, che'ob. 

5Tsa' loq'ui t'an ti' buchlib Dios. Tsi' yʌlʌ: Subenla i ñuclel lac Dios pejteletla i 

winiquet bʌ la mu' bʌ la' bʌc'ñan, ch'o'ch'oquet bʌ la yic'ot ñuquet bʌ la, che'en. 

6Tsa cubi t'an che' bajche' i t'an bajc'ʌl winicob, che' bajche' i t'an cholocña bʌ 

ja', che' bajche' i t'an p'ʌtʌl bʌ chajc. Tsi' yʌlʌ: ¡Aleluya! come woli ti yumʌntel 
lac Yum Dios, Mach bʌ Anic i P'isol i P'ʌtʌlel. 

7La' ñuc'ac lac pusic'al. La' la cubin i tijicñʌyel lac pusic'al. La' lac sub i ñuclel 

lac Yum, come i yorajlelix mi' cha'len ñujpuñel jini Tiñʌme'. Tsa'ix i chajpa i bʌ 
jini xch'oc c'ajtibil bʌ i cha'an. 

8Tsa'ix aq'uenti i lʌp wen uts'at bʌ sʌsʌc pisil i c'aba' lino. Sʌsʌc jax, come jini 

wen uts'at bʌ pisil jiñʌch i yejtal toj bʌ i melbal i cha'año' bʌ Dios, che'en. 

9Jini ángel tsi' subeyon: Ts'ijban ti jun: “Tijicñayob jini mu' bʌ i pʌjyelob ti c'ux 

waj che' mi' cha'len ñujpuñel jini Tiñʌme'”, che'en. Jini ángel tsi' subeyon: Jiñʌch 
i t'an Dios. Isujm jini t'an, che'en. 

10Tsac pʌcchoco c bʌ ti' tojel i yoc cha'an mic ch'ujutesan jini ángel. Pero tsi' 

subeyon: Q'uele, mach che'ic yom ma' cha'len. I winicon Dios lajal bajche'et 
yic'ot a wermanojob mu' bʌ i jac'beñob i t'an Jesús. Ch'ujutesan Dios, che'en. 
Come jini Espíritu tsa' bʌ i pejcayonla ti Jesús mi' ñijcañonla ti subt'an. 

Jini c'ʌchʌl bʌ ti' pat sʌsʌc caballo 

11Tsaj q'uele jajmen panchan. Awilan, ya'an juncojt sʌsʌc caballo. Jini c'ʌchʌl 

bʌ ti' pat i c'aba'ʌch jini Xuc'ul Bʌ, jini Isujm Bʌ. Toj mi' cha'len meloñel yic'ot 
guerra. 

12Lajal i wut bajche' ts'iplaw bʌ c'ajc. An cabʌl corona ti' jol. Ts'ijbubil i c'aba' 

pero ma'anic majqui mi' cʌn. I bajñel jach mi' cʌn. 

13Lʌpbil i cha'an i pislel ts'ajbil bʌ ti ch'ich'. I c'aba' jini c'ʌchʌl bʌ jiñʌch: I T'AN 

DIOS. 

14Jini xguerrajob año' bʌ ti panchan tsi' tsajcayob, c'ʌchʌlob ti sʌsʌc caballo. 

Lʌpʌlob i cha'an wen bʌ i pislel i c'aba' lino. Wen sʌc jini lino, sʌsʌc jax. 

15Mi' loq'uel junts'ijt jay bʌ espada ti' yej. Mi caj i c'ʌn jini espada i low jini año' 

bʌ ti tejclum tac. Mi caj i c'ʌn vara melbil bʌ ti tsucu taq'uin che' mi' cha'len 
yumʌl. Mi caj i t'uchtan i yʌjts'ib ts'usub yilal ti tsʌts bʌ i mich'ajel Dios Mach bʌ 
Anic i P'isol i P'ʌtʌlel. 

16Ts'ijbubil i c'aba' ti' pislel yic'ot ti' ya': I REY REYOB, I YUM YUMɅLOB. 

17Tsaj q'uele ángel wa'al bʌ ti q'uin. Jini ángel tsi' cha'le oñel ti c'am bʌ t'an. Tsi' 

pejca pejtelel te'lemut mu' bʌ ti wejlel ti ojlil panchan: La'la, tempan la' bʌ ti we'el 
chajpʌbil bʌ i cha'an Dios. 

18C'uxbenla i bʌc'tal reyob yic'ot i bʌc'tal i yaj capitañob yic'ot i bʌc'tal p'ʌtʌlo' bʌ 

yic'ot i bʌc'tal caballo yic'ot jini c'ʌchʌlo' bʌ yic'ot i bʌc'tal pejtelel winicob libre 
bʌ añob yic'ot año' bʌ ti' yum, jini ch'o'ch'oco' bʌ yic'ot ñuco' bʌ, che'en jini ángel. 

19Tsaj q'uele jini jontol bʌ bʌte'el yic'ot jini reyob ti pañimil yic'ot xguerrajob i 

cha'an. Tempʌbilob cha'an mi' contrajiñob ti guerra jini c'ʌchʌl bʌ ti caballo yic'ot 
xguerrajob i cha'an. 

20Tsa' chujqui jini jontol bʌ bʌte'el yic'ot jini x'alt'an yujil bʌ lot, tsa' bʌ i pʌsʌ i 

yejtal tac i p'ʌtʌlel ti' wut jontol bʌ bʌte'el cha'an mi' lotin winicob tsa' bʌ i 
ch'ʌmbeyob i marcajlel jini bʌte'el, che' bʌ tsi' ch'ujutesʌbeyob i yejtal. Ti' 
cha'ticlel che' cuxulob to tsa' chojquiyob ochel ti' yajñib colem c'ajc woli bʌ ti 
pulel yic'ot azufre. 

21Jini c'ʌchʌl bʌ ti caballo tsi' tsʌnsa jini yaño' bʌ ti jini espada tsa' bʌ loq'ui ti' 

yej. Pejtelel te'lemut tsa' ñaj'ayob ti' c'uxol bʌc'talʌl. 

 Apocalipsis 20 

Ojlil i yuxbajc' jab 

1Tsaj q'uele tsa' jubi tilel ángel loq'uem bʌ ti panchan. Chucul i cha'an colem 

cadena yic'ot i llavejlel colem ch'en mach bʌ anic i yebal. 

2Tsi' chucu jini ajin, jini oñiyi bʌ lucum, jini xiba, Satanás. Tsi' cʌchʌ cʌytʌl 

lujunc'al i yuxbajc' (1,000) jab. 

3Tsi' choco ochel ti ch'en mach bʌ anic i yebal. Tsi' ñup'u. Tsi' yʌq'ue i sellojlel 

cha'an ma'anic mi' chʌn lotin tejclumob ti pañimil c'ʌlʌl jinto mi' ts'ʌctiyel lujunc'al 
i yuxbajc' jab. Che' ñumenix, wersa mi' colel jumuc'. 

4Tsaj q'uele cabʌl buchlibʌl. Jini tsa' bʌ buchleyob ya'i, tsa' aq'uentiyob i ye'tel 

ti meloñel. Tsaj q'uele i ch'ujlel winicob x'ixicob tsa' bʌ set' t'ojbentiyob loq'uel i 
bic' cha'an i sujmlel Jesús yic'ot cha'an i t'an Dios. Ma'anic tsi' ch'ujutesayob jini 
jontol bʌ bʌte'el yic'ot i yejtal. Ma'anic tsi' ch'ʌmbeyob i ts'ijbal ti' pam mi ti' c'ʌb. 
Tsa' cha' cuxtiyiyob. Tsi' cha'leyob yumʌl yic'ot Cristo lujunc'al i yuxbajc' jab. 

5Jiñobʌch tsa' bʌ ñaxan ch'ojyiyob. Jini yaño' bʌ chʌmeño' bʌ, ma'anic tsa' cha' 

cuxtiyiyob jinto che' ñumenix lujunc'al i yuxbajc' jab. 

6Tijicñayob mu' bʌ i tejchelob ch'ojyel ti ñaxan. Ch'ujulob. Ma'anic mi caj i 

chʌmelob ti' cha'yajlel. Mi caj i yochelob ti motomaj ti' tojlel Dios yic'ot ti' tojlel 
Cristo. Mi caj i tem cha'leñob yumʌl yic'ot Cristo lujunc'al i yuxbajc' jab. 

Mi caj i chojquel ti c'ajc Satanás 

7Che' ñumenix lujunc'al i yuxbajc' jab mi caj i colel Satanás ba' ñup'ul. 

8Mi caj i loq'uel tilel i lotin jini tejclumob año' bʌ ti pejtelel pañimil yic'ot Gog yic'ot 

Magog cha'an mi' tempañob tilel ti guerra. Che'ʌch i tsicol bajche' i ji'il colem 
ñajb. 

9Tsi' cha'leyob marcha ti' pamol pañimil. Tsi' joyoyob jini c'uxbibil bʌ tejclum ba' 

tempʌbilob i cha'año' bʌ Dios. Tsa' jubi tilel c'ajc ti Dios ya' ti panchan. Tsi' jisa 
jini xcontrajob. 

10Jini xiba tsa' bʌ i lotiyob tsa' chojqui ochel ya' ti colem c'ajc woli bʌ ti pulel 

yic'ot azufre, ya' ba' añob jini jontol bʌ bʌte'el yic'ot jini lot bʌ x'alt'an. Mi caj i 
tic'lʌntelob ti q'uiñil yic'ot ti ac'ʌlel ti pejtelel ora. 

Mi caj i melob i bʌ jini sajtemo' bʌ 

11Tsaj q'uele colem bʌ i buchlib Dios sʌsʌc bʌ. Tsaj q'uele jini tsa' bʌ buchle 

ya'i. Jini pañimil yic'ot panchan tsa' puts'i ti' tojel. Ma'anic tsiquil baqui tsa' majli. 

12Tsaj q'uele jini chʌmeño' bʌ, jini ñuco' bʌ yic'ot ch'o'ch'oco' bʌ wa'alo' bʌ ti' 

tojel Dios. Tsa' jajmi jini jun tac. Tsa' jajmi yambʌ jun ba' ts'ijbubil i c'aba'ob año' 
bʌ i cuxtʌlel. Lac Yum tsi' c'ʌñʌ jini jun cha'an mi' mel jini chʌmeño' bʌ che' 
bajche' an i melbalob, come ya' ts'ijbubil i melbalob ti jini jun tac. 

13Jini colem ñajb tsi' cha' colo jini chʌmeño' bʌ año' bʌ ti ja'. Jini i yajñib 

chʌmeño' bʌ tsi' colo jini ya' bʌ añob. Lac Yum tsi' meleyob ti jujuntiquil che' 
bajche' an i melbalob. 

14Jini i p'ʌtʌlel chʌmel yic'ot i yajñib chʌmeño' bʌ tsa' chojquiyob ochel ti' yajñib 

colem c'ajc. Jiñʌch i cha'yajlel mi' chʌmelob, che' mi' yochelob ti colem c'ajc. 

15Majqui jach mach ts'ijbubilic i c'aba' ti jun ba' ts'ijbubil i c'aba' jini año' bʌ i 

cuxtʌlel, tsa' chojqui ochel ti colem c'ajc. 

 Apocalipsis 21 

Tsiji' bʌ panchan yic'ot tsiji' bʌ pañimil 

1Tsaj q'uele tsiji' bʌ panchan yic'ot tsiji' bʌ pañimil, come tsa' jili jini ñaxan bʌ 

panchan yic'ot jini ñaxan bʌ pañimil. Ma'anix colem ñajb. 

2Joñon, Juan, tsaj q'uele jini Ch'ujul bʌ Tejclum, jini tsiji' bʌ Jerusalén. Woli' 

jubel tilel ti panchan ch'oyol bʌ ti Dios, ch'ʌlbil bajche' xch'oc mu' bʌ i taj i ñoxi'al. 

3Tsa cubi c'am bʌ t'an tsa' bʌ loq'ui ti panchan. Tsi' yʌlʌ: Awilan, wʌ'ix an i 

chumlib Dios yic'ot winicob x'ixicob. Mi caj i chumtʌl yic'otob. Winicob x'ixicob 
mi caj i yochelob ti' cha'an bʌ Dios. Mi caj i yajñel Dios yic'otob. 

4Dios mi caj i sujcubeñob i ya'lel i wut. Ma'anix majch mi' caj ti chʌmel. Ma'anix 

uc'taya mi uq'uel mi wocol ti pejtelel ora. Come tsa'ix ñumi jini ñaxan tac bʌ, 
che'en. 

5Jini buchul bʌ ti' yumʌntel tsi' yʌlʌ: Awilan, mic mel ti tsijib pejtelel chuqui tac 

an, che'en. Tsi' subeyon ja'el: Ts'ijban, come xuc'ul jini t'an, isujm ja'el, che'en. 

6Tsi' subeyon: Ts'ʌctiyemix ti pejtelel. Joñon tsa' cʌq'ue i tejchibal pejtelel 

chuqui tac an. Mi cʌq'uen i jilibal. Añon ti' tejchibal. Añon ti' jilibal. Jini am bʌ i 
tiquin ti', ti' majtan jach mi caj cʌq'uen ja' loq'uem bʌ ti' loq'uib ja' i yejtal bʌ i 
cuxtʌlel. 

7Jini mu' bʌ i mʌjlel i cha'an mi caj i ch'ʌm pejtelel chuqui tac an. Joñon i Dioson. 

Jini mi caj i yochel ti calobil. 

8Jini muc'o' bʌ ti bʌq'uen, yic'ot jini mach bʌ anic mi' ñopob, yic'ot jini bibi'o' bʌ, 

yic'ot stsʌnsajob, yic'ot mu' bʌ i cha'leñob ts'i'lel, yic'ot xwujtob, yic'ot 
xch'ujutesa dioste'ob, yic'ot pejtelel xlotob mi caj i tajob i yajñib ya' ti c'ajc woli 
bʌ ti pulel yic'ot azufre. Jiñʌch i cha'yajlel mi' chʌmelob, che'en. 

Tsiji' bʌ Jerusalén 

9Tsa' tili juntiquil ángel, i pi'ʌl jini wʌctiquil ángelob, año' bʌ i cha'an jini wucp'ejl 

taza but'ul bʌ ti jini wucyajl wocol, jini cojix bʌ wocol tac. Tsi' subeyon: La' ilayi. 
Mi caj c pʌsbeñet jini xch'oc mu' bʌ cajel ti ñujpuñel. Jiñʌch i yijñam jini Tiñʌme', 
che'en. 

10Tsi' pʌyʌyon majlel ti Espíritu c'ʌlʌl ti jump'ejl chan bʌ wits. Tsi' pʌsbeyon jini 

ch'ujul bʌ Jerusalén woli bʌ i jubel tilel ti panchan ch'oyol bʌ ti Dios. 

11An i cha'an i ñuclel Dios. Che'ʌch i c'ʌc'al bajche' jump'ejl c'ax uts'at bʌ xajlel, 

che' bajche' jaspe xajlel, wen sʌsʌc bʌ bajche' espejo. 

12Joyol ti colem ts'ajc, wen chan bʌ, an lajchʌmp'ejl (12) i ti'. Ya' ti' ti' an 

lajchʌntiquil ángelob. Ts'ijbubil i c'aba' jini lajchʌnmojt i p'olbal Israel ti' ti' ts'ajc. 

13An uxp'ejl i ti' ti' pasib q'uin. An uxp'ejl i ti' ti norte. An uxp'ejl i ti' ti sur. An 

uxp'ejl i ti' ti' bʌjlib q'uin. 

14An lajchʌmp'ejl i c'ʌclib jini ts'ajc ya' ti' joytilel tejclum. Ya' ts'ijbubil i c'aba'ob 

jini lajchʌntiquil apóstolob i cha'an jini Tiñʌme'. 

15Ya' ti' c'ʌb jini ángel tsa' bʌ i pejcayon an junts'ijt te' melbil bʌ ti oro cha'an mi' 

p'is jini tejclum yic'ot i ti' yic'ot jini colem ts'ajc ya' ti' joytʌlel. 

16Jini tejclum joy lajal ti' joytʌlel. Lajal i ñajtlel bajche' i jawtilel. Tsi' p'isi jini 

tejclum ojlil i wʌcbajc' (2,200) kilómetro ti jujunwejl. Lajal i ñajtlel yic'ot i chanlel 
yic'ot i jawtilel. 

17Tsi' p'isi jini ts'ajc ti' joytʌlel tejclum chʌmp'ejl i waxʌcc'al (64) metro i pimlel. 

Jini ángel tsi' p'isi che' bajche' mi' p'isob winicob. 

18Melbil jini ts'ajc ti jaspe xajlel. Jini tejclum puro oro, wen sʌctsʌñan bajche' 

espejo. 

19Ch'ʌlbil i c'ʌclib jini ts'ajc yic'ot jujunchajp c'ax uts'at bʌ xajlel. Jini ñaxan bʌ i 

c'ʌclib jiñʌch jaspe. I cha'p'ejlel jiñʌch zafiro. I yuxp'ejlel jiñʌch calcedonia. I 
chʌmp'ejlel jiñʌch esmeralda. 

20I jo'p'ejlel jiñʌch sardónica. I wʌcp'ejlel jiñʌch sardio. I wucp'ejlel jiñʌch 

crisólito. I waxʌcp'ejlel jiñʌch berilo. I bolomp'ejlel jiñʌch topacio. I lujump'ejlel 
jiñʌch crisoprasa. I junlujump'ejlel jiñʌch jacinto. I lajchʌmp'ejlel jiñʌch amatista. 

21Jini lajchʌmp'ejl i ti' jiñʌch lajchʌmp'ejl perla tac. Ti jujump'ejl i ti' melbil i 

puertajlel ti jujump'ejl perla. Jini bij ti tejclum puro oro, wen sʌctsʌñan bajche' 
espejo. 

22Ma'anic tsaj q'uele templo ti ili tejclum come lac Yum Dios, jini Mach bʌ Anic 

i P'isol i P'ʌtʌlel, yic'ot jini Tiñʌme' i templojʌch. 

23Ma'anic i c'ʌjñibal q'uin ti ili tejclum. Ma'anic i c'ʌjñibal uw, come i ñuclel Dios 

mi' yʌq'uen i sʌclel. Jini Tiñʌme' i lámparajʌch jini tejclum. 

24Jini año' bʌ ti pañimil mi caj i cha'leñob xʌmbal ti' sʌclel. Jini reyob ti pañimil 

mi caj i ch'ʌmob ochel i ñuclel yic'ot i wenlel. 

25Ma'anic ba' ora mi caj i ñujp'el tac i ti', come ma'anic mi' tilel ac'ʌlel ya'i. 

26Mi caj i ch'ʌmob ochel i ñuclel yic'ot i wenlel jini año' bʌ ti pañimil. 

27Ma'anic mi caj i wis ochel chuqui tac bibi' mi jini mu' bʌ i cha'len jontolil yic'ot 

lot. Cojach mi caj i yochelob jini ts'ijbubilo' bʌ i c'aba' ti' juñilel Tiñʌme' ba' 
ts'ijbubil i c'aba' jini año' bʌ i cuxtʌlel. 

 Apocalipsis 22 

Jini ñuc bʌ ja' jini cuxul bʌ 

1Ti wi'il tsi' pʌsbeyon sʌc bʌ colem ja', i yejtal bʌ laj cuxtʌlel. Wen sʌsʌc bajche' 

espejo. Woli' loq'uel ja' ti' buchlib Dios yic'ot ti' buchlib Tiñʌme'.  

2Woli' ñumel ti' yojlil calle am bʌ ti jini tejclum. Ti jujunwejl ja' an te' i yejtal bʌ laj 

cuxtʌlel. Mi' yʌc' i wut ti jujump'ejl uw lajchʌnyajl ti jab. An i c'ʌjñibal i yopol jini 
te' cha'an mi' lajmesan jini año' bʌ ti pañimil.  

3Ma'anix p'ajoñel. Ya'an i buchlib Dios yic'ot i buchlib jini Tiñʌme'. I winicob mi 

caj i ch'ujutesañob.  

4Mi caj i q'uelbeñob i wut. Mi caj i ts'ijbubentelob i c'aba' Dios ti' pam.  

5Ma'anix ac'ʌlel ya'i. Ma'anix i c'ʌjñibal i c'ʌc'al lámpara mi i sʌclel q'uin. Come 

lac Yum Dios mi caj i yʌq'ueñob i sʌclel. Mi caj i yumʌntelob ti pejtelel ora. 

6Jini ángel tsi' subeyon: Xuc'ul jini t'an, isujm ja'el. Lac Yum Dios, jini Dios tsa' 

bʌ i yʌq'ueyob x'alt'añob i ña'tʌbal, tsi' choco tilel i yángel cha'an mi' pʌsbeñob 
i winicob chuqui mach jalic mi caj i yujtel. 

Talon ti ora, che'en Jesucristo 

7Awilan, talon ti ora, che'en Jesús. Tijicña jini mu' bʌ i jac' i cʌntesʌntel am bʌ ti 

ili jun. 

8Joñon, Juan, tsa cubi ili t'an. Tsaj q'uele ili tac. Che' bʌ tsa cubi, che' bʌ tsaj 

q'uele, tsac pʌcchoco c bʌ ti' tojel i yoc jini ángel cha'an mic ch'ujutesan jini tsa' 
bʌ i pʌsbeyon.  

9Tsi' subeyon: Q'uele mach che'ic yom ma' cha'len, come i winicon Dios lajal 

bajche'et yic'ot a wermanojob jini x'alt'añob, yic'ot jini mu' bʌ i jac'beñob i t'an 
jini jun. Ch'ujutesan Dios, che'en.  

10Jini ángel tsi' subeyon: Mach a ñup' ti sello jini jun yic'ot i cʌntesa, come lʌc'ʌlix 

i yorajlel.  

11Jini xjontolil, la' i chʌn cha'len jontolil. Jini bibi' bʌ, la' i chʌn bib'esan i bʌ. Jini 

toj bʌ, la' i chʌn cha'len chuqui toj. Jini ch'ujul bʌ, la' chʌn ajnic ti ch'ujul, che'en. 

12Awilan, talon ti ora. Wolic ch'ʌm tilel chobejtʌbalʌl cha'an mi cʌq'uen i tojol 

jujuntiquil che' bajche' an i melbal.  

13Joñon tsa cʌq'ue i tejchibal pejtelel chuqui tac an. Mi cʌq'uen i jilibal. Añon ti 

ñaxan. Añon ti' yujtibal. Añon ti' tejchibal. Añon ti' jilibal, che'en.  

14Tijicñayob mu' bʌ i wuts'ob i pislel cha'an mi' c'uxbeñob i wut jini te' i yejtal bʌ 

i cuxtʌlel. Mi caj i yochelob ti' ti' tejclum.  

15Ya' ti jumpat an ts'i' yic'ot xwujt yic'ot jini mu' bʌ i cha'leñob ts'i'lel yic'ot 

stsʌnsajob yic'ot jini mu' bʌ i ñopob dioste' yic'ot jini mu' bʌ i mulañob lot yic'ot 
jini mu' bʌ i cha'leñob lot. 

16Joñon Jesús. Tsa'ix c choco tilel cángel cha'an mi' subeñet ti toj chuqui tac 

yom ma' cha' subeñob xñopt'añob baqui jach mi' tempañob i bʌ. Loq'uemon ti 
David, i p'olbalon David. Joñon jini ec'on wen tsiquil bʌ che' yomix sʌc'an 
pañimil, che'en. 

17Jini Espíritu yic'ot jini xch'oc mu' bʌ cajel ti ñujpuñijel mi' yʌlob: La', che'ob. 

Jini mu' bʌ i yubin, la' i yʌl: La'. Che' yom mi' yʌl. Jini am bʌ i tiquin ti', la' tilic. 
Majqui jach yom, la' i jap ja' ti' majtan jach, i yejtal bʌ i cuxtʌlel. 

18Mic tic'ob pejtelel winicob mu' bʌ i yubiñob i cʌntesʌntel ti jini jun: Mi an majqui 

mi' xʌ' otsan i t'an ti ili jun, Dios mi caj i p'ojlesʌben i wocol jini winic che' bajche' 
ts'ijbubil ti ili jun.  

19Mi an majch mi' yʌp lamital i t'an jini jun, Dios mi caj i yʌpben i c'aba' ti jun ba' 

ts'ijbubil i c'aba'ob jini año' bʌ i cuxtʌlel. Mi caj i chilben i yajñib ti jini ch'ujul bʌ 
tejclum che' bajche' ts'ijbubil ti ili jun. 

20Jini mu' bʌ i sub ti toj ili t'an mi' yʌl: Isujm, talon ti ora, che'en. Amén. La' c 

Yum Jesús. 

21La' ajnic la' wic'ot ti la' pejtelel i yutslel lac Yum Jesucristo. Amén. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

 
Capa: Floresta em Região Temperada. Trata-se de imagem disponibilizada na 
internet, dentre as que não informam haver restrição ao uso. 

 


